
    မာတိကာ

  
  
    
      	
        ၁။ တခြားသူတွေနဲ့ သဟဇာတဖြစ်အောင် ပူးပေါင်းလုပ်ဖို့ ကျွန်တော် သင်ယူခဲ့ရ
      

      	
        ၂။ နာကျင်ဖွယ် ကျရှုံးမှုမှ ရရှိခဲ့သော သင်ခန်းစာများ
      

      	
        ၅။ ဘုရားသခင်ရဲ့ ချစ်ခြင်းမေတ္တာ ဘယ်တော့မှ မစွန့်ခွာသွားကြောင်း ကျွန်မ မြင်တွေ့ခဲ့ရ
      

      	
        ၆။ ဘုရားသခင်၏ စမ်းသပ်ခြင်းများနှင့်ဆိုင်သော အဓိပ္ပာယ်ကို နောက်ဆုံးတွင် ကျွန်မ နားလည်သွားသည်
      

      	
        ၇။ ဘုရားသခင်နောက်လိုက်ခြင်းက ကျွန်မဘဝရဲ့ အကောင်းဆုံးရွေးချယ်မှုဖြစ်ခဲ့ပါတယ်
      

      	
        ၉။ ကျွန်မတာဝန်မှာ ပြန်လည်ခန့်အပ်ခံရပြီးနောက် သင်ယူခဲ့ရတဲ့ သင်ခန်းစာများ
      

      	
        ၁၀။ ခေါင်းဆောင်တစ်ဦး မဖြစ်လိုခြင်း၏ နောက်ကွယ်တွင် မည်သည့်အရာ ကွယ်ဝှက်နေသနည်း
      

      	
        ၁၁။ ကျွန်မအဖေ၏ ပိတ်ပင်တားဆီးမှုများနှင့် ဖိနှိပ်မှုများကို ကျွန်မ ဖြတ်ကျော်ခဲ့ပုံ
      

      	
        ၁၂။ သူတစ်ပါးကို ပျိုးထောင်ပေးခြင်းက ကျွန်ုပ်ကို ထုတ်ဖော်လိုက်သည်
      

      	
        ၁၃။ မတူညီသည့် တာဝန်များအကြား အဆင့်အတန်း ခွဲခြားမှု မရှိပါ
      

      	
        ၁၅။ အရောင်းမန်နေဂျာတစ်ဦး၏ ရွေးချယ်မှု
      

      	
        ၁၆။ ပြင်းထန်တဲ့ ရှုံးနိမ့်မှုတစ်ခုပြီးနောက် ကျွန်မရရှိခဲ့သောအရာ
      

      	
        ၁၈။ အသိပညာက လူတစ်ဦး၏ ကံကြမ္မာကို အမှန်တကယ် ပြောင်းလဲပေးနိုင်သလား
      

      	
        ၁၉။ ငွေကြေး၊ ကျော်ကြားမှုနှင့် အကျိုးအမြတ်နောက်ကို ကျွန်မ မလိုက်တော့ပါ
      

      	
        ၂၀။ ရိုးသားသူတစ်ယောက် ဖြစ်လာခြင်းဖြင့် ငြိမ်သက်ခြင်းနှင့် ပျော်ရွှင်မှုကို ကျွန်ုပ် ရရှိခဲ့
      

      	
        ၂၁။ ကျေးဇူးတော်တွေကို မွေ့လျော်ခံစားဖို့သာ ရှာဖွေခြင်းက ဘုရားသခင်ကို စစ်မှန်သော ယုံကြည်ခြင်းဖြစ်ပါသလား
      

      	
        ၂၂။ အစွမ်းအစ ညံ့ဖျင်းမှုကြောင့် ကိုယ့်ကိုယ်ကိုယ် လက်မလျှော့တော့ပါ
      

      	
        ၂၃။ မနာလိုစိတ်ကို ကျွန်မ ဘယ်လိုဖြေရှင်းခဲ့သလဲ
      

      	
        ၂၄။ အိန္ဒိယမိန်းကလေးတစ်ဦး၏ ခက်ခဲသော ယုံကြည်ခြင်းလမ်းကြောင်း
      

      	
        ၂၅။ ကျွန်မအမေကို ရှင်းလင်းပစ်တော့မယ်လို့ သိလိုက်ရတဲ့အခါ
      

      	
        ၂၆။ အောက်သက်ကျေကျေနဲ့ ကိုယ့်တာဝန်ကို ထမ်းဆောင်ဖို့ ကျွန်မ သင်ယူခဲ့ရ
      

      	
        ၂၇။ ကျွန်မသည် သူတစ်ပါး၏ ပြဿနာများကို ထောက်ပြရန် အဘယ်ကြောင့် မရဲဝံ့ခဲ့သနည်း
      

      	
        ၂၈။ ကျွန်မ ယခု သေခြင်းတရားကို တည်ငြိမ်စွာ ရင်ဆိုင်နိုင်ပါပြီ
      

      	
        ၃၀။ ကျွန်မရဲ့သားအပေါ်ထားတဲ့ မျှော်လင့်ချက်တွေ ပျက်သုဉ်းသွားပြီးတဲ့နောက်
      

      	
        ၃၁။ ကျွန်မရဲ့သိမ်ငယ်စိတ်ကို ဖြေရှင်းဖို့ လမ်းကြောင်းတစ်ခု ကျွန်မ ရခဲ့တယ်
      

      	
        ၃၂။ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ အယူအဆက မှန်ရဲ့လား
      

      	
        ၃၃။ လူတို့သည် ဘဝတွင် မည်သည့်အရာကို လိုက်စားသင့်သနည်း
      

      	
        ၃၄။ သက်ကြီးရွယ်အိုများ သမ္မာတရားကို ပို၍ပင် လိုက်စားသင့်သည်
      

      	
        ၃၅။ တကယ့်အလုပ်မလုပ်ခြင်းအပေါ် ဆင်ခြင်သုံးသပ်ခြင်းများ
      

      	
        ၃၆။ မျက်စိကန်းပြီးတဲ့နောက်ပိုင်း- ကျွန်တော် ရရှိခဲ့တဲ့အရာ
      

      	
        ၃၇။ ဘုရားသခင်အတွက် စွန့်လွှတ်ခြင်းနှင့် အသုံးခံခြင်းတို့သည် ကောင်းချီးပြန်ရသင့်ပါသလား
      

      	
        ၃၈။ အမေ အသည်းအသန် နေမကောင်းဖြစ်နေတဲ့ သတင်းကို ကျွန်မ ကြားလိုက်ရတဲ့အခါ
      

      	
        ၃၉။ ကျွန်မရဲ့တာဝန်ကို တည်တည်ငြိမ်ငြိမ် လက်မခံနိုင်ခဲ့တာ ဘာကြောင့်လဲ
      

      	
        ၄၀။ ဘွဲ့လွန်ဝင်ခွင့်စာမေးပွဲ မဖြေဆိုခဲ့တာကို ကျွန်မ နောင်တမရပါ
      

      	
        ၄၁။ မိမိကလေး၏ စိတ်ဝင်စားမှုနှင့် ဝါသနာများအပေါ် အဘယ်သို့ သဘောထားရမည်
      

      	
        ၄၂။ ကျွန်တော် ကိုယ့်တာဝန်ကို မှန်မှန်ကန်ကန် သဘောထားတတ်လာပြီ
      

      	
        ၄၃။ အခြားသူများကို ပျိုးထောင်ပေးခြင်းမှ ကျွန်တော် ရရှိခဲ့သောအရာ
      

      	
        ၄၄။ စုဝေးပွဲပြီးနောက် ပြန်လည်သုံးသပ်ခြင်းများ
      

      	
        ၄၅။ အိမ်ထောင်ရေးဟာ ကျွန်မရဲ့ ပန်းတိုင် မဟုတ်
      

      	
        ၄၆။ ဧည့်ခံသည့်တာဝန်ကို ကျွန်ုပ် ထမ်းဆောင်သည့်အချိန်ကာလ
      

      	
        ၄၇။ မိမိ၏တစ်ကိုယ်ကောင်းဆန်မှုအပေါ် ဆင်ခြင်သုံးသပ်ခြင်းနှင့် နားလည်ခြင်း
      

      	
        ၄၈။ တာဝန်မယူရဲခြင်းက ဘာကို စိုးရိမ်မိနေလို့လဲ
      

      	
        ၄၉။ ကျွန်မ အသက်ကြီးတဲ့အခါ စောင့်ရှောက်ပေးဖို့အတွက် ကျွန်မသားကို အားမကိုးတော့ပါ
      

      	
        ၅၀။ ပညာကို လိုက်စားခြင်းက အနာဂတ်ကောင်းကို အာမခံနိုင်သလား
      

      	
        ၅၁။ ကျွန်မအဖေ့အနားမှာ ပြုစုစောင့်ရှောက်ဖို့ မဖြစ်နိုင်တဲ့အခါ
      

      	
        ၅၂။ ကျွန်မ လူ့အကြိုက်လိုက်သူ မဟုတ်တော့ပါ
      

      	
        ၅၃။ သုံးကြိမ် အဖမ်းခံရခြင်းမှ ရရှိသော သင်ခန်းစာများ
      

      	
        ၅၄။ ကျွန်ုပ် ကံဆိုးသည်ဟု မညည်းညူတော့ပါ
      

      	
        ၅၅။ ပြဿနာကို ထောက်ပြခြင်းက အားနည်းချက်များကို ဖော်ထုတ်ခြင်းနှင့် မတူပါ
      

      	
        ၅၆။ ကောင်းချီးမင်္ဂလာများ ရရှိခြင်းနှင့်ဆိုင်သည့် အိမ်မက်မှ နိုးထခြင်း
      

      	
        ၅၇။ ကျွန်ုပ်၏ သားအပေါ် ကျွန်ုပ်၏ အကြွေးတင်သည့် ခံစားချက်များကို လက်လွှတ်လိုက်သည်
      

      	
        ၅၈။ သုံးသပ်ချက်တစ်ခု ရေးသားစဉ် စိုးရိမ်ပူပန်မှုများ
      

      	
        ၅၉။ အသက်ကြီးတဲ့ ကျွန်မ တာဝန်ကောင်းကောင်း မထမ်းဆောင်နိုင်မှာကို မစိုးရိမ်တော့ပါ
      

      	
        ၆၀။ အန္တရာယ်များတဲ့ ပတ်ဝန်းကျင်တစ်ခုကြားက ရွေးချယ်မှု
      

      	
        ၆၂။ ယခုတွင် အဆင်မပြေမှုများနှင့် ကျရှုံးမှုများကို ကျွန်ုပ် မှန်ကန်စွာ သဘောထားနိုင်ပြီ
      

      	
        ၆၃။ ကျွန်မ ဘာကြောင့် ဝန်တာ မထမ်းချင်ခဲ့တာလဲ
      

      	
        ၆၄။ ဖျားနာခြင်း ကျရောက်လာခြင်းသည် ဘုရားသခင်၏ ကောင်းချီးမင်္ဂလာဖြစ်သည်
      

      	
        ၆၅။ နောက်ဆုံးတော့ သခင် ပြန်ကြွလာခြင်းကို ကျွန်မ ကြိုဆိုခဲ့ပါပြီ
      

      	
        ၆၆။ ကျွန်ုပ်၏ စစ်မှန်သောအနာဂတ်ကို ရှာတွေ့ခဲ့သည်
      

      	
        ၆၇။ မိမိတာဝန်တွင် မှန်ကန်သော ရည်ရွယ်ချက်များရှိရန် အလွန်အရေးကြီးသည်
      

      	
        ၆၈။ ကျွန်တော့်ရဲ့ လိမ်ညာခြင်းကို ကျွန်တော် ဖြေရှင်းခဲ့ပုံ
      

      	
        ၆၉။ “အသက်ကြီးလာလျှင် ပြုစုစောင့်ရှောက်ခံရရန် သားသမီး မွေးခြင်း” ဤအမြင်ဟာ မှန်ကန်ရဲ့လား။
      

      	
        ၇၀။ လူများကို ကျွန်မ စည်းမျဉ်းများနှင့်အညီ ဆက်ဆံတတ်ပြီ
      

      	
        ၇၁။ နာမကျန်းမှုနှင့်ပတ်သက်သော စိုးရိမ်ပူပန်မှုကို ကျွန်တော် ဘယ်လိုလွှတ်ချခဲ့သလဲ
      

      	
        ၇၂။ ခေါင်းဆောင်မှုကို လိုက်စားခြင်းနောက်ကွယ်
      

      	
        ၇၃။ ကိုယ့်တာဝန်မှာ ဝတ်ကျေတမ်းကျေလုပ်တာက တကယ် အန္တရာယ်များတယ်
      

      	
        ၇၄။ ငွေကြေးကို လိုက်စားသည့် ဝဲဂယက်ထဲမှ ရုန်းထွက်ခြင်း
      

      	
        ၇၅။ နာမကျန်းဖြစ်ခြင်းက ကျွန်တော့်အပေါ်သက်ရောက်သေ ဘုရားသခင်၏ ကောင်းချီးမင်္ဂလာဖြစ်သည်
      

      	
        ၇၆။ နောက်ဆုံးတော့ အားငယ်စိတ်ရဲ့ အရိပ်ကနေ ကျွန်မလွတ်မြောက်ခဲ့ပြီ
      

      	
        ၇၇။ ကလေးအပေါ် ကျွန်မတောင်းဆိုချက်တွေနဲ့ မျှော်လင့်ချက်များက တစ်ကိုယ်ကောင်းဆန်လာခဲ့ခြင်း
      

      	
        ၇၈။ နောင်တမရတဲ့ ကျွန်မရဲ့ ရွေးချယ်မှု
      

      	
        ၇၉။ ကျော်ကြားမှုနှင့် အကျိုးအမြတ်၏ အနှောင်အဖွဲ့များမှ ကျွန်မ ရုန်းထွက်လွတ်မြောက်ခဲ့ပုံ
      

      	
        ၈၀။ ကျွန်ုပ်၏ အမြင်ကို ဖော်ပြန်ရန် ကျွန်ုပ် အမြဲကြောက်ခဲ့ရသည့်အကြောင်းရင်း
      

      	
        ၈၁။ မိသားစုဝင်တွေ ရှင်းလင်းပစ်ခံရတဲ့အခါ ကျွန်မ ရလိုက်တဲ့ သင်ခန်းစာ
      

      	
        ၈၃။ ကျွန်မသမီးအတွက် ကျွန်မ၏ ချစ်ခြင်းမေတ္တာက စစ်မှန်သော ချစ်ခြင်းမေတ္တာဖြစ်သလား
      

      	
        ၈၄။ ခင်ပွန်းသည် နေမကောင်းဖြစ်ပြီးနောက် ကျွန်မ သင်ယူရရှိခဲ့သည့် သင်ခန်းစာများ
      

      	
        ၈၅။ တာဝန်များတွင် ဂုဏ်၊ အဆင့်အတန်းကွဲပြားမှု မရှိပါ
      

      	
        ၈၆။ ပြည့်စုံတဲ့ အိမ်ထောင်ရေးကို လိုက်စားခြင်းက ကျွန်တော့်ကို ဘာတွေ ဆောင်ကြဉ်းခဲ့သလဲ
      

      	
        ၈၇။ ကျွန်မ တာဝန်တွေကို ခေါင်းရှောင်ခဲ့တုန်းက ဘာတွေကို စိုးရိမ်ပူပန်ခဲ့သလဲ
      

      	
        ၈၈။ ကျော်ကြားမှုနှင့် အကျိုးအမြတ်တို့၏ အနှောင်အဖွဲ့များကို ကျွန်မ ဖယ်ရှားပြီ
      

      	
        ၈၉။ ပြဿနာများကို မတင်ပြရဲခြင်း၏ နောက်ကွယ်
      

      	
        ၉၀။ ကောင်းချီးရရှိဖို့ လိုအင်ဆန္ဒ ကြေမွပျက်စီးသွားပြီးနောက်
      

      	
        ၉၁။ ကျွန်တော့်ရဲ့ ပြစ်မှားခြင်းကြောင့် အထင်လွဲမှားခြင်းထဲမှာ ကျွန်တော် မနေတော့ပါ
      

      	
        ၉၂။ မိဘကျေးဇူးသည် ပြန်ဆပ်၍မကုန်နိုင်သည့် အကြွေးတစ်ခုလား
      

      	
        ၉၃။ ကျွန်တော့် အမျိုးသမီးရဲ့ ရောဂါအတွက် ကျွန်တော် မပူတော့ပါဘူး
      

      	
        ၉၄။ မိမိ၏တာဝန်တွင် လွယ်သော အလုပ်များကို ရွေးပြီး ခက်သော အလုပ်များကို ရှောင်ဖယ်ခြင်း၏ အကျိုးဆက်များ
      

      	
        ၉၅။ ပြီးပြည့်စုံတဲ့ အိမ်ထောင်ရေးဖြစ်အောင် အားထုတ်ခြင်းဖြင့် ပျော်ရွှင်မှုကို ရနိုင်ပါသလား
      

      	
        ၉၆။ ငွေကြေး၊ ကျော်ကြားမှုနှင့် အကျိုးအမြတ်ဆိုသည့် ဝဲဂယက်ထဲကနေ လွတ်မြောက်ခြင်း
      

      	
        ၉၇။ ဘုရားသခင်အပေါ် ယုံကြည်ခြင်းနဲ့ပတ်သက်တဲ့ ကျွန်မရဲ့ မှားနေတဲ့ အမြင်တွေကို ပြုပြင်ခဲ့ပါတယ်
      

      	
        ၉၈။ အဆင့်အတန်းကို လိုချင်တဲ့ ကျွန်တော့်ရဲ့ လိုအင်ဆန္ဒကို ကျွန်တော် လက်လွှတ်လိုက်ပါပြီ
      

      	
        ၉၉။ တာဝန်ကို ငြင်းဆန်ပြီးနောက် ဆင်ခြင်သုံးသပ်ခြင်းများ
      

      	
        ၁၀၀။ ပျင်းရိခြင်းကြောင့် ကိုယ့်ကိုယ်ကိုယ် အပျက်စီးမခံနှင့်
      

    

  

  
    地標

    
    

  

၁။ တခြားသူတွေနဲ့ သဟဇာတဖြစ်အောင် ပူးပေါင်းလုပ်ဖို့ ကျွန်တော် သင်ယူခဲ့ရ

ဖန်းကျန့်၊ တရုတ်ပြည်

၂၀၂၁ ခုနှစ်၊ ဩဂုတ်လမှာ ကြီးကြပ်ရေးမှူးက ကျွန်တော့်ကို ပြောတယ်။ ညီအစ်ကို ဝမ်ကျင့်နဲ့ ကျွန်တော် စာနဲ့ပတ်သက်တဲ့ တာဝန်ကို ပူးပေါင်းလုပ်ဖို့နဲ့ သင့်တော်တဲ့ ဧည့်ခံမယ့်အိမ် ရှာတွေ့တာနဲ့ ကျွန်တော်တို့ အဲဒီကို သွားဖို့ စီစဉ်မယ် ဆိုတာကိုပေါ့။ ဒါကို ကြားကြားချင်းပဲ ကျွန်တော် ချက်ချင်း အတိုက်အခံဖြစ်သွားပြီး ဝမ်ကျင့်နဲ့ ကျွန်တော်ကြားက စိတ်မချမ်းမြေ့စရာ သမိုင်းတွေက စိတ်ထဲ အကုန်ပြည့်သွားခဲ့တယ်။

အရင်တုန်းက စာနဲ့ပတ်သက်တဲ့တာဝန်ကို ကျွန်တော် ထမ်းဆောင်နေခဲ့တုန်းက၊ အစပိုင်းတုန်းက အဖွဲ့မှာ ကျွန်တော်က ဦးဆောင်ခဲ့တာလေ။ ကျွန်တော်ရေးတဲ့ ဆက်သွယ်ရေးစာတွေမှာ ကျွန်တော်နဲ့ ပူးပေါင်းလုပ်တဲ့ ညီအစ်ကိုမောင်နှမတွေက ဝင်ကန့်ကွက်တာ၊ ပြဿနာတွေ ထောက်ပြတာ ရှားတယ်။ ကြီးကြပ်ရေးမှူးကလည်း အမှုအရာတွေကို ကျွန်တော်နဲ့ပဲ အမြဲ တိုင်ပင်တာ။ ဒါပေမဲ့ ဝမ်ကျင့် အဖွဲ့ထဲရောက်လာပြီးတဲ့နောက်မှာ ကျွန်တော်ရေးတဲ့ စာတွေနဲ့ပတ်သက်ပြီး မတူတဲ့ အမြင်တွေ သူ့မှာရှိတတ်သလို၊ ပြဿနာတွေကိုလည်း ထောက်ပြတတ်တယ်။ သူမှန်နေရင်တောင် ကျွန်တော်က လက်မခံချင်ခဲ့ဘူး။ ကျွန်တော်က အဖွဲ့ထဲရောက်နေတာ ကြာလှပြီ၊ ဘယ်သူမှ ကျွန်တော့်ရဲ့ အားနည်းချက်တွေကို ဒီလောက် ပွင့်ပွင့်လင်းလင်း ထောက်ပြခဲ့ဖူးတာ မရှိဘူး။ သူ့ရဲ့ မှတ်ချက်တွေက သူ့လောက် ကျွန်တော် မတော်ဘူးဆိုတဲ့ ပုံစံမျိုးပေါက်ခဲ့တာကိုး။ သူက ကျွန်တော့်ဆောင်းပါးတွေထဲက ပြဿနာတွေကို ကြီးကြပ်ရေးမှူးရှေ့မှာပဲ နှစ်ခါတောင် ထောက်ပြခဲ့တယ်၊ ကျွန်တော် အဲဒါကို လက်ခံဖို့ တော်တော်ကြီး ခက်ခဲခဲ့တာပေါ့။ ကျွန်တော် ကိုယ့်ဘာသာကိုယ် တွေးမိတယ်။ “စာနဲ့ပတ်သက်တဲ့တာဝန်ကို ဒီလောက် ကြာကြာ လုပ်ပြီးတာတောင်မှ၊ အခုမှ လေ့ကျင့်ကာစလူလောက် စည်းမျဉ်းတွေကို ငါ နားမလည်သေးဘူးလို့ ကြီးကြပ်ရေးမှူး ထင်သွားမလား။ ငါ ဘယ်လို မျက်နှာပြရမလဲ” လို့ပေါ့။ ဒီလိုတွေးမိတဲ့အခါ ဝမ်ကျင့်က လူကြားထဲမှာ ကျွန်တော် အရှက်ကွဲအောင် ရည်ရွယ်ချက်ရှိရှိ အပြစ်ရှာနေတာလို့ ခံစားရပြီး သူ့အပေါ် အမြင်မစောင်းဘဲ မနေနိုင်ခဲ့ဘူး။ အထူးသဖြင့် ကြီးကြပ်ရေးမှူးရှေ့မှာ ရှင်းရှင်းလင်းလင်းနဲ့ အကျိုးသင့်အကြောင်းသင့် သူ မိတ်သဟာယပြုနေတာကို မြင်ရတဲ့အခါ ကျွန်တော် ဘေးကျပ်နံကျပ်ဖြစ်တဲ့စိတ် ဝင်ခဲ့ရတယ်။ သူက ကျွန်တော့်ရဲ့ အရှိန်အဝါကို လုယူပြီး ကြီးကြပ်ရေးမှူးရဲ့ စိတ်နှလုံးထဲက ကျွန်တော့်နေရာကို ဆုံးရှုံးအောင်လုပ်ခဲ့တယ်လို့ ကျွန်တော် ခံစားခဲ့ရတယ်။ နောက်ပိုင်းမှာ ကျွန်တော်တို့ ကွန်ပျူတာအတတ်ပညာ ကျွမ်းကျင်မှုတွေကို အတူတူ သင်ယူနေတုန်း ဝမ်ကျင့်က ပြဿနာတစ်ခု ကြုံပြီး ကျွန်တော့်ကို အကူအညီတောင်းတယ်။ ကျွန်တော် ကိုယ့်ဘာသာကိုယ် တွေးမိတယ်။ “ခင်ဗျားက အရမ်းတော်တယ် မဟုတ်လား။ ခင်ဗျားက ကျုပ်ကို ဒါမတော်ဘူး၊ ဟိုဟာမလုပ်နိုင်ဘူးလို့ အမြဲပြောနေတာ မဟုတ်ဘူးလား။ ကျုပ်က အရာရာတိုင်းမှာ ခင်ဗျားထက် ညံ့နေမှတော့ ဘာဖြစ်လို့ ကျုပ်ကို လာမေးနေသေးတာလဲ” လို့ပေါ့။ ကျွန်တော် သူ့ကို တကယ် မသင်ပေးချင်ခဲ့ဘူး၊ ပြီးတော့ စိတ်မရှည်တဲ့လေသံနဲ့ ကျွန်တော် သူ့ကို ပြောလိုက်တယ်။ ခဏကြာတော့ ဝမ်ကျင့်က ကျွန်တော့်ကို ပြောတယ်။ “ညီအစ်ကို၊ ခင်ဗျားနဲ့ ဆက်ဆံတဲ့ ဒီကာလတစ်လျှောက်မှာ၊ ခင်ဗျားမှာ မာနထောင်လွှားတဲ့ စိတ်သဘောထားရှိပြီး သမ္မာတရားကို လက်မခံရုံတင်မကဘဲ အဆင့်အတန်းအတွက် ပြင်းထန်တဲ့ လိုအင်ဆန္ဒ ရှိတာကိုလည်း ကျွန်တော် တွေ့ခဲ့ရတယ်။ ဒီအတိုင်းသာ ဆက်သွားရင် ခင်ဗျား အန္တိခရစ် ဖြစ်သွားမှာကို ကျွန်တော် စိုးရိမ်တယ်” တဲ့။ အဲဒီလိုပြောတာကို ကြားတော့ ပါးရိုက်ခံလိုက်ရသလိုပဲ ကျွန်တော့်မျက်နှာက ရှက်စိတ်နဲ့ ပူထူသွားတယ်။ ကျွန်တော် စိတ်မသက်မသာဖြစ်သွားတယ်။ “ငါ့ကို မာနကြီးတယ်လို့ ပြောတာက ထားပါတော့၊ ငါ့ကို အန္တိခရစ်ဖြစ်လာမယ်လို့ သူ ဘယ်လိုပြောနိုင်ရတာလဲ။ ငါ့ကို ဒီတိုင်း တံဆိပ်ကပ်လိုက်တာ မဟုတ်လား။ အန္တိခရစ်ဆိုတာ ဘယ်လိုလူစားမျိုးလဲ။ ဘုရားသခင် မုန်းတီးပြီး ဖယ်ရှားရှင်းလင်းမယ့်သူတွေ၊ ညီအစ်ကိုမောင်နှမတွေက ပစ်ပယ်မယ့်သူတွေလေ။ ညီအစ်ကိုမောင်နှမတွေသာ ဒါကို သိသွားရင် ငါ့ကို ဘယ်လိုထင်ကြမလဲ” လို့ပေါ့။ အဲဒီအကြောင်းတွေကို ပြန်တွေးမိတိုင်း ဝမ်ကျင့်ကို ကျွန်တော် ပြင်းပြင်းထန်ထန် မနှစ်မြို့စိတ် ဝင်ပြီး သူနဲ့ ဘယ်တော့မှ ပူးပေါင်းပြီး တာဝန်မထမ်းဆောင်ချင်တော့ဘူး။

အသင်းတော်က ကျွန်တော်တို့ကို ပူးပေါင်းလုပ်ဖို့ ထပ်စီစဉ်မယ်လို့ ကျွန်တော် ဘယ်တုန်းကမှ စိတ်မကူးခဲ့ဖူးဘူး။ ကျွန်တော် ကိုယ့်ဘာသာကိုယ် တွေးမိတယ်။ “မဖြစ်ဘူး။ ကြီးကြပ်ရေးမှူး နားချဖို့ နည်းလမ်းရှာရမယ်။ ဘာပဲဖြစ်ဖြစ် သူ့ကို အဖွဲ့ထဲ ဝင်ခွင့်ပေးလို့ မဖြစ်ဘူး” လို့ပေါ့။ ဒါပေမဲ့ အမှန်တိုင်းပြောလိုက်ရင်၊ ကျွန်တော့်ကို အပြစ်ရှာပြီး လူရှုပ်လုပ်တဲ့သူ၊ ကိုယ့်ကိုယ်ကိုယ် လုံးဝ မသိတဲ့သူလို့ ကြီးကြပ်ရေးမှူး ထင်သွားမှာကို ကျွန်တော် စိုးရိမ်နေခဲ့တယ်။ ဒါကြောင့် ဝေ့လည်ကြောင်ပတ်နဲ့ ကျွန်တော် ပြောလိုက်တယ်။ “ဝမ်ကျင့်က စာနဲ့ပတ်သက်တဲ့တာဝန်ကို အရင်က ထမ်းဆောင်ဖူးပေမဲ့ ဒေသနာတွေကို တည်းဖြတ်တာတော့ မလုပ်ဖူးဘူး။ ဒါ့အပြင် သူ့ရဲ့ ပန်းနာရင်ကျပ်ရောဂါနဲ့ လည်ပင်းကျီးပေါင်းရောဂါက တော်တော်လေး ဆိုးတယ်၊ ပြီးတော့ သူက အသက်လည်း ကြီးလာပြီ။ ဒီတာဝန်အတွက် သူ သိပ်မသင့်တော်ဘူး” လို့ပေါ့။ ဒါပေမဲ့ ကြီးကြပ်ရေးမှူးက ပြန်ပြောတယ်။ “ဝမ်ကျင့် အရင်က စာနဲ့ပတ်သက်တဲ့တာဝန်ကို လုပ်တုန်းက သူ့ရဲ့ အလုပ်ကျွမ်းကျင်မှုက အဖွဲ့သားတွေထဲမှာ အကောင်းဆုံးပဲ၊ ပြီးတော့ စည်းမျဉ်းတွေကိုလည်း သူ နည်းနည်း နားလည်ထားတယ်။ ခင်ဗျားတို့နှစ်ယောက် လောလောဆယ် ပူးပေါင်းလုပ်လို့ ရပါတယ်” တဲ့။ အဲဒါကို ကြားတော့ ကျွန်တော် နည်းနည်း စိတ်ပျက်သွားတယ်။ ကျွန်တော့်ပြဿနာတွေကို အမြဲ ထောက်ပြနေတဲ့လူနဲ့ နေ့တိုင်း ရင်ဆိုင်ရတော့မယ့် အတွေးကြောင့် ကျွန်တော့်ရင်ထဲမှာ မွန်းကျပ်သွားတယ်။ ဘယ်လိုခံစားချက်ဖြစ်သွားမှန်းတောင် မပြောပြတတ်ဘူး။ နှစ်ရက်သုံးရက်နေတော့ ခေါင်းဆောင်က စုဝေးပွဲတစ်ခုအတွက် ရောက်လာတယ်။ နောက်တစ်ခါ သူ့ရှေ့မှာ ဝမ်ကျင့်အတွက် စိုးရိမ်ချင်ယောင်ဆောင်ပြီး၊ သူ အသက်ကြီးလာပြီ၊ ကျန်းမာရေးမကောင်းဘူး၊ စာနဲ့ပတ်သက်တဲ့တာဝန် လုပ်ရတဲ့ ဖိအားကို သူ မခံနိုင်မှာစိုးတယ်လို့ ကျွန်တော် ပြောခဲ့တာပေါ့။ ဒါကို ပြောပြီးနောက်မှာ ကျွန်တော် စိတ်နှလုံးထဲမှာ တကယ်ရှိတာကို ပြောနေတာမဟုတ်မှန်း သိလို့ ကိုယ့်ကိုယ်ကိုယ် အပြစ်တင်တဲ့စိတ် နည်းနည်းဖြစ်မိတယ်။ ဒါပေမဲ့ ကျွန်တော့်စကားတွေက ဝမ်ကျင်းကို အဖွဲ့ထဲကို ဝင်ခွင့်မပြုဖို့ ခေါင်းဆောင်ကို နားချနိုင်လောက်တယ်လို့ တွေးမိတဲ့အခါ အဲဒီဘဝင်မကျမှုလေးက ပျောက်သွားတာပေါ့။ အံ့သြစရာကောင်းတာက ခေါင်းဆောင်ရဲ့ အမြင်က ကြီးကြပ်ရေးမှူးနဲ့ တစ်ထပ်တည်း ဖြစ်နေတာပဲ။ ကျွန်တော် တော်တော် စိတ်ညစ်သွားတယ်။ အိမ်ပြန်ရောက်တော့ ကျွန်တော့်မိန်းမကို ဝမ်ကျင့်အကြောင်း ဝေဖန်ကဲ့ရဲ့တဲ့စကားတချို့ ပြောမိတယ်။ သူ နားထောင်ပြီးတော့ ကျွန်တော့်ကို သတိပေးတယ်။ “ကျွန်မတို့ ဘယ်သူနဲ့ပဲ ပူးပေါင်းလုပ်လုပ်၊ သင်ယူစရာ သင်ခန်းစာတစ်ခု အမြဲရှိတယ်။ ရှင်က တခြားသူတွေအပေါ်မှာပဲ အမြဲအာရုံစိုက်နေတယ်၊ ဒါက သမ္မာတရားကို လိုက်စားခြင်းရဲ့ သရုပ်သကန်တစ်ခု မဟုတ်ဘူး” တဲ့။ သူပြောတာ မှန်မှန်း ကျွန်တော် သိပေမဲ့ ဝမ်ကျင့်နဲ့ မပူးပေါင်းချင်သေးသလို၊ ကိုယ့်ကိုယ်ကိုယ်လည်း ကောင်းကောင်း ဆင်ခြင်သုံးသပ်တာမျိုး မလုပ်ခဲ့ဘူး။ သင့်တော်တဲ့ ဧည့်ခံမယ့်မိသားစုကို ခေါင်းဆောင် ရှာမတွေ့ပါစေနဲ့လို့ ကျွန်တော် မျှော်လင့်နေခဲ့တုန်းပဲ၊ ဒါမှ ကျွန်တော် သူနဲ့ ပူးပေါင်းလုပ်စရာ မလိုမှာလေ။

တစ်ည ၁၁ နာရီကျော်မှာ ကျွန်တော် ရုတ်တရက် ၄၂ ဒီဂရီ စင်တီဂရိတ် အဖျားကြီး တက်လာခဲ့တယ်။ သာခွေယိုင်လို ခံစားခဲ့ရတယ်၊ အိပ်ရာထဲမှာ အားနည်းပြီး မူးဝေနေလို့ လဲလျောင်းနေခဲ့တယ်။ စောင်အောက်မှာ ကွေးပြီး တုန်နေတာပေါ့။ အဖျားကျအောင်လို့ ကျွန်တော့်မိန်းမက အရက်ပြန်နဲ့ ကျွန်တော့်ကိုယ်ကို အမြန် ပွတ်တိုက်ပေးတယ်။ ပွတ်ပေးရင်းနဲ့ သူပြောတယ်။ “ရှင် ရုတ်တရက်ကြီး ဒီလောက် အဖျားကြီးတာ၊ ကိုယ့်ကိုယ်ကိုယ် ပြန်ပြီး ဆင်ခြင်သုံးသပ်သင့်တယ်လို့ မထင်ဘူးလား။ ပြီးခဲ့တဲ့ရက်ပိုင်းတွေမှာ ရှင် ဝမ်ကျင့်ကိုပဲ အပြစ်ရှာနေခဲ့တာ၊ ရှင့်မှာကော သင်ယူစရာ သင်ခန်းစာတွေ မရှိဘူးလား။ ဒီလို ပြင်းထန်တဲ့ ရောဂါဖြစ်တာက ဘုရားသခင်ရဲ့ ဆုံးမပဲ့ပြင်မှု ဖြစ်နိုင်မလား” တဲ့။ ကျွန်တော် ကိုယ့်ကိုယ်ကိုယ် တကယ် ပြန်ပြီး ဆင်ခြင်သုံးသပ်ဖို့ လိုမှန်း သဘောပေါက်လိုက်တယ်။ ကျွန်တော့်ပြဿနာတွေကို နားလည်ဖို့ လမ်းပြပေးပါလို့ ဘုရားသခင်ဆီ တောင်းလျှောက်ပြီး တိတ်တဆိတ် ဆုတောင်းခဲ့တယ်။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ပြီး ကျွန်တော့်အခြေအနေနဲ့ပတ်သက်လို့ သိနားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ပြဿနာတစ်ခုကို ထိပ်တိုက်ရင်ဆိုင်ရသောအခါ လူအချို့သည် အခြားသူများထံမှ အဖြေကို အမှန်တကယ် ရှာဖွေသော်လည်း အခြားလူတစ်ဦးသည် သမ္မာတရားနှင့်အညီ စကားပြောဆိုသည့်အခါ ၎င်းတို့သည် လက်မခံကြချေ၊ ၎င်းတို့ မနာခံနိုင်ကြသကဲ့သို့ ၎င်းတို့၏ စိတ်နှလုံးထဲတွင် ‘သူ့ထက် ငါ ပုံမှန်အားဖြင့် ပိုတော်ပါတယ်။ သူ့ရဲ့ အကြံပြုချက်ကို ငါနားထောင်ရင်၊ ဒီတစ်ခါ သူက ငါ့ထက် ပိုသာသလို ထင်ရလိမ့်မယ် မဟုတ်လား။ မဖြစ်ဘူး၊ ဒီကိစ္စနဲ့ပတ်သက်လို့ သူပြောတာကို ငါ နားမထောင်နိုင်ဘူး။ ငါ ကြိုက်သလို ငါလုပ်မယ်’ ဟု တွေးကြသည်။ ထို့နောက် အခြားလူ၏ အမြင်ရှုထောင့်ကို ငြင်းပယ်ရန် အကြောင်းပြချက်နှင့် ဆင်ခြေတစ်ခုကို သူတို့ ရှာကြသည်။ ၎င်းတို့ထက် သာလွန်သော လူတစ်ဦးကို ၎င်းတို့တွေ့မြင်သည့်အခါ လူတို့၏ စိတ်နှလုံးထဲရှိ မိမိတို့၏ နေရာကို ကာကွယ်ရန်အလို့ငှာ ထိုသူကို ပြိုလဲစေရန် ကြိုးစားကြ၏၊ ထိုသူအကြောင်း အခြေအမြစ်မရှိသော ကောလာဟလများ လုပ်ကြံဖန်တီးကြသည်၊ သို့မဟုတ် ထိုသူကို အပုပ်ချပြီး ထိုသူ၏ ဂုဏ်သတင်းကို လျော့ပါးစေရန် စက်ဆုပ်ဖွယ်ကောင်းသော နည်းလမ်းများကို အသုံးချကြသည်၊ ထိုသူကို မိမိတို့၏ ခြေဖဝါးအောက်တွင်ပင် နင်းချေကြလေသည်။ ဤသည်မှာ မည်သို့သော စိတ်သဘောထားအမျိုးအစားဖြစ်သနည်း။ ဤသည်မှာ မာနထောင်လွှားခြင်းနှင့် စိတ်ကြီးဝင်ခြင်း သက်သက်မဟုတ်ပေ။ စာတန်၏ စိတ်သဘောထားဖြစ်သည်။ ဤသည်မှာ မလိုမုန်းထားသော စိတ်သဘောထားဖြစ်သည်။ ဤပုဂ္ဂိုလ်သည် မိမိတို့ထက် ပိုတော်ပြီး သာလွန်သောသူများကို တိုက်ခိုက်ခြင်းနှင့် ဖယ်ကြဉ်ခြင်းမှာ ဆိုးညစ်၍ ကောက်ကျစ်ဆိုးယုတ်၏။ ထို့ပြင် ၎င်းတို့သည် လူများကို ဖြိုချရန် မည်သည့်အရာကိုမဆို လုပ်ဆောင်ခြင်းက ၎င်းတို့အတွင်း၌ မသေးလှသော မကောင်းဆိုးဝါးသဘာဝ ရှိကြောင်းကို ပြသနေ၏။ စာတန်၏ စိတ်သဘောထားဖြင့် အသက်ရှင်လျက် ၎င်းတို့သည် လူများကို မထီမဲ့မြင်ပြုကြသည်၊ ထောင်ချောက်ဆင်ရန် ကြိုးပမ်းကြသည်၊ ညှဉ်းပန်းကြ၏။ ဤသည်မှာ မကောင်းမှုပြုခြင်း မဟုတ်လော။ ဤသို့ အသက်ရှင်နေထိုင်ကြသော်လည်း ၎င်းတို့သည် မိမိတို့ကိုယ်ကို အကောင်းပကတိဖြစ်သည်ဟုလည်းကောင်း၊ လူကောင်းတစ်ဦးဖြစ်သည်ဟုလည်းကောင်း ထင်မှတ်နေကြဆဲ ဖြစ်၏။ သို့သော် ၎င်းတို့ထက် သာလွန်သော တစ်စုံတစ်ဦးကို မြင်သောအခါ ထိုသူကို ညှဉ်းပန်းပြီး အလုံးစုံ နင်းခြေကြ၏။ ဤ၌ ပြဿနာကား အဘယ်နည်း။ ဤသို့သော ဒုစရိုက်အမှုများကို ကျူးလွန်ကြသော၎င်းတို့သည် ဗြောင်ကျကျ ထင်ရာမြင်ရာပြုသောသူများ မဟုတ်လော။ ဤသို့သောလူတို့သည် မိမိတို့၏ အကျိုးစီးပွားများနှင့် မိမိတို့၏ ခံစားချက်များကိုသာ ထည့်သွင်းစဉ်းစားကြပြီး ၎င်းတို့ လိုလားသမျှမှာ မိမိတို့၏ လိုအင်ဆန္ဒများ၊ ရည်မှန်းချက်များနှင့် ရည်ရွယ်ချက်များကို အောင်မြင်စေရန်သာ ဖြစ်၏။ အသင်းတော်၏အလုပ်အပေါ် မည်မျှ ထိခိုက်နစ်နာစေသည်ကို ဂရုမစိုက်ပေ။ ၎င်းတို့သည် လူတို့စိတ်ထဲရှိ ၎င်းတို့၏ အဆင့်အတန်းနှင့် ၎င်းတို့၏ ကိုယ်ပိုင် ဂုဏ်သတင်းကို ကာကွယ်ရန် ဘုရားအိမ်တော်၏ အကျိုးစီးပွားများကို စွန့်လွှတ်ဖို့ ပို၍ နှစ်သက်ကြသည်။ ဤသို့သောလူတို့သည် မာနထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်း၊ တစ်ကိုယ်ကောင်းဆန်ပြီး ယုတ်မာခြင်းမရှိသလော။ ဤသို့သောသူတို့သည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ရုံသာမက အလွန့်အလွန် တစ်ကိုယ်ကောင်းဆန်ပြီး ယုတ်မာသည်။ ၎င်းတို့သည် ဘုရားသခင်၏ ရည်ရွယ်ချက်များကို လုံးဝ အလေးမထားပေ။ ဤသို့သောသူတို့သည် ဘုရားသခင်ကို ကြောက်ရွံ့သော စိတ်နှလုံး ရှိသလော။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။ ဤအတွက်ကြောင့် ၎င်းတို့က အသိစိတ်၏ အပြစ်တင်ခြင်း လုံးဝမရှိဘဲ၊ ကြောက်ရွံ့ခြင်း လုံးဝမရှိဘဲ၊ စိုးရိမ်ကြောင့်ကြခြင်း လုံးဝမရှိဘဲ၊ သို့မဟုတ် စိတ်ပူခြင်းလုံးဝ မရှိဘဲ၊ အကျိုးဆက်များကို ထည့်သွင်းစဉ်းစားခြင်း မရှိဘဲ လက်လွတ်စပယ် လုပ်ဆောင်ကာ အလိုရှိသလို ဆောင်ရွက်ကြခြင်း ဖြစ်သည်။ ဤသည်မှာ ၎င်းတို့ မကြာခဏ လုပ်ဆောင်သည့်အရာနှင့် အမြဲ ပြုမူကြပုံ ဖြစ်သည်။ ထိုသို့သော အပြုအမူ၏ သဘာဝမှာ အဘယ်နည်း။ သက်သက်သာသာ ပြောရမည်ဆိုလျှင် ထိုသို့သော လူများသည် အလွန့်အလွန် မနာလိုတတ်ကြပြီး ပုဂ္ဂိုလ်ရေး ဂုဏ်သတင်းနှင့် အဆင့်အတန်းအတွက် အလွန် ပြင်းထန်သည့် လိုအင်ဆန္ဒတစ်ခု ရှိကြလေသည်။ ၎င်းတို့သည် အလွန် လှည့်ဖြားကြပြီး မသိမသာ ဒုက္ခပေးတတ်ကြသည်။ သာ၍ ပြင်းထန်စွာ ပြောရလျှင် ပြဿနာ၏ အနှစ်သာရမှာ ထိုသို့သော လူများတွင် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိကြခြင်းဖြစ်သည်။ ဘုရားသခင်ကို သူတို့ မကြောက်ပေ၊ မိမိတို့ကိုယ်ကို အကြီးမြတ်ဆုံးအဖြစ် ယုံကြည်ကြပြီး မိမိတို့နှင့် ပတ်သက်သည့်အရာမှန်သမျှကို ဘုရားသခင်ထက် ပိုမြင့်ပြီး သမ္မာတရားထက် ပိုမြင့်သည်ဟု သူတို့မှတ်ယူကြသည်။ သူတို့၏ စိတ်နှလုံးများထဲတွင် ဘုရားသခင်သည် ဖော်ပြဖို့ မထိုက်တန်ဘဲ အရေးမပါဖြစ်ကာ သူတို့၏ စိတ်နှလုံးများထဲတွင် ဘုရားသခင်သည် လုံးဝ အဆင့်အတန်း တစ်စက်မျှ မရှိချေ။ မိမိတို့၏ နှလုံးသားများထဲတွင် ဘုရားသခင်အတွက် နေရာမရှိသောသူများနှင့် ဘုရားသခင်ကို ကြောက်ရွံ့သော စိတ်နှလုံး မရှိသူများက သမ္မာတရားကို လက်တွေ့လုပ်ဆောင်နိုင်ကြသလော။ လုံးဝ မလုပ်ဆောင်နိုင်ပေ။ ထို့ကြောင့် သူတို့သည် ထုံးစံအတိုင်း အလုပ်ရှုပ်ပြီး အားထုတ်မှုများစွာကို အသုံးပြုကြကာ တက်ကြွလှုပ်ရှားစွာ လျှောက်သွားလာကြသောအခါ သူတို့ မည်သည့်အရာ ပြုလုပ်နေကြသနည်း။ ထိုကဲ့သို့သောလူတို့က ဘုရားသခင်အတွက် အသုံးခံရန် အရာရာတိုင်းကို စွန့်လွှတ်ပြီး များစွာဒုက္ခခံခဲ့ကြပြီဟုပင် ကြွေးကြော်ကြ၏၊ သို့သော်လည်း အမှန်မှာမူ သူတို့လုပ်ဆောင်ချက်များအားလုံး၏ စေ့ဆော်မှု၊ စည်းမျဉ်းနှင့် ရည်ရွယ်ချက်တို့မှာ ၎င်းတို့၏ ကိုယ်ပိုင်အဆင့်အတန်းနှင့် ဂုဏ်သိက္ခာအတွက်၊ ၎င်းတို့၏ အကျိုးစီးပွားအားလုံးကို ကာကွယ်ရန်အတွက် ဖြစ်သည်။ ဤသို့သောလူမျိုးကို ကြောက်စရာကောင်းသည်ဟု သင်တို့ ဆိုမည်လော၊ မဆိုမည်လော။ မည်သည့် လူစားမျိုးသည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်သည့်တိုင် ဘုရားသခင်ကို ကြောက်ရွံ့သော စိတ်နှလုံး မရှိရသနည်း။ ၎င်းတို့သည် မာနထောင်လွှားသူများ မဟုတ်သလော။ ၎င်းတို့သည် စာတန်များ မဟုတ်သလော။ မည်ကဲ့သို့သော အရာများသည် ဘုရားသခင်ကို ကြောက်ရွံ့သော စိတ်နှလုံး မရှိဆုံး ဖြစ်သနည်း။ သားရဲတိရစ္ဆာန်များမှလွဲ၍ ဆိုးယုတ်သူများနှင့် အန္တိခရစ်များ၊ နတ်ဆိုးများနှင့် စာတန်၏ အမျိုးများ ဖြစ်ပေသည်။ ၎င်းတို့သည် သမ္မာတရားကို လုံးဝ လက်မခံကြပေ။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးလုံးလျားလျား ကင်းမဲ့ကြပေသည်။ ၎င်းတို့သည် မည်သည့်မကောင်းမှုကိုမဆို လုပ်ဆောင်နိုင်စွမ်းရှိသည်။ ၎င်းတို့သည် ဘုရားသခင်နှင့် ဘုရားသခင်ရွေးချယ်ထားသောလူများ၏ ရန်သူများဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်) ဘုရားနှုတ်ကပတ်တော် ဒီတစ်ပိုဒ်က ဖော်ထုတ်ထားတာက ကျွန်တော့်ရဲ့အခြေအနေ အတိအကျပဲ။ ဒါကို ဖတ်ပြီးတဲ့နောက်မှာ ကျွန်တော် နှလုံးသားထဲမှာ စူးခနဲ ခံစားခဲ့ရပြီး ကြောက်သွားခဲ့တယ်။ အရင်တုန်းက ကျွန်တော်တို့ ကိစ္စတွေ ဆွေးနွေးတဲ့အခါ အဖွဲ့ထဲက ညီအစ်ကိုမောင်နှမတွေက ကျွန်တော့်အမြင်တွေကို သဘောတူလေ့ရှိတာကို ပြန်စဉ်းစားမိတယ်။ ကြီးကြပ်ရေးမှူးကလည်း သူ ထိုးထွင်းမမြင်နိုင်တဲ့ ကိစ္စတွေဆို ကျွန်တော်နဲ့ တိုင်ပင်တတ်တယ်။ ဒါက ကျွန်တော့်ကို သာလွန်တယ်ဆိုတဲ့ ခံစားချက် ပေးခဲ့တာကိုး။ ဒါပေမဲ့ ဝမ်ကျင့်နဲ့ ကျွန်တော် စပြီး ပူးပေါင်းလုပ်ကတည်းက၊ ကြီးကြပ်ရေးမှူးရှေ့မှာ သူက စည်းမျဉ်းတွေကို ကျွန်တော့်ထက် ပိုနားလည်ပုံရပြီး ရှင်းရှင်းလင်းလင်းနဲ့ ဆင်ခြင်တုံတရားရှိရှိ မိတ်သဟာယပြုခဲ့ပုံကို မြင်ပြီး ဘေးကျပ်နံကျပ်ဖြစ်တဲ့စိတ် ဝင်ခဲ့တာပေါ့။ အဲဒီအပေါ်မှာမှ၊ သူက ကျွန်တော်ရေးတဲ့ စာတွေထဲက အချက်တချို့က မကောင်းဘူး၊ မသင့်တော်ဘူးလို့ ပြောပြီး ကျွန်တော့်ပြဿနာတွေကို သူအမြဲ ရှာတွေ့နိုင်ခဲ့တယ်၊ ပြီးတော့ ကျွန်တော့်ဆောင်းပါးတွေထဲက ပြဿနာတွေကို ကြီးကြပ်ရေးမှူးရှေ့မှာတောင် သူ ထောက်ပြခဲ့တယ်။ ဒါက ကျွန်တော့်ရဲ့ မာနကို ထိခိုက်စေပြီး ကျွန်တော့်ရဲ့ အဆင့်အတန်းကို ခြိမ်းခြောက်ခဲ့တယ်။ ဒါကြောင့် ဒီတစ်ခါ ကျွန်တော်တို့ ပူးပေါင်းလုပ်ဖို့ ခေါင်းဆောင် စီစဉ်ပေးတဲ့အခါ ကျွန်တော် တော်တော်ကြီး အတိုက်အခံဖြစ်ခဲ့တာပေါ့။ “ဒီတစ်ခါ သူနဲ့ ငါ ပူးပေါင်းလုပ်လို့ အရင်ကလိုပဲ ငါ့ပြဿနာတွေကို သူ ဆက်ထောက်ပြနေရင်၊ ငါ ထပ်ပြီး မျက်နှာပျက်ရဦးမှာ မဟုတ်လား” လို့ တွေးခဲ့တယ်လေ။ သူ အဖွဲ့ထဲမဝင်ရအောင် သူ ဒေသနာတွေကို တည်းဖြတ်တာ ဘယ်တုန်းကမှ မလုပ်ဖူးဘူးလို့ ကျွန်တော် ပြောခဲ့တယ်။ ပြီးတော့ သူ့ကျန်းမာရေးကို ဂရုစိုက်ချင်ယောင်ဆောင်ပြီး သူ့ကို အဖွဲ့ထဲ လေ့ကျင့်ခွင့်မပေးဖို့ ခေါင်းဆောင်နဲ့ ကြီးကြပ်ရေးမှူးကို ကျွန်တော် နားချဖို့ ကြိုးစားခဲ့တယ်။ ကျွန်တော့်ကြိုးပမ်းမှုတွေ မအောင်မြင်တဲ့အခါ၊ ကျွန်တော့်ရဲ့ မကျေနပ်ချက်တွေကို ဖွင့်ထုတ်ဖို့ ဝမ်ကျင့်အကြောင်း ဝေဖန်ကဲ့ရဲ့တဲ့စကားတွေကို ကျွန်တော့်မိန်းမကို ပြောခဲ့တယ်။ ကျွန်တော်တို့အတွက် သင့်တော်တဲ့ ဧည့်ခံမယ့်မိသားစုကို ခေါင်းဆောင် ရှာမတွေ့ပါစေနဲ့လို့တောင် ကျွန်တော် အသည်းအသန် မျှော်လင့်ခဲ့သေးတယ်၊ ဒါမှ ကျွန်တော် သူနဲ့ ပူးပေါင်းလုပ်စရာ မလိုမှာကိုး။ ကိုယ့်မာနနဲ့ အဆင့်အတန်းကို ကာကွယ်ဖို့အတွက် အသင်းတော်ရဲ့ အလုပ်ကို ကျွန်တော် လုံးဝ လစ်လျူရှုနေခဲ့တာ။ ကျွန်တော် အရမ်း တစ်ကိုယ်ကောင်းဆန်ပြီး ယုတ်ညံ့တယ်၊ လူ့သဘာဝ တော်တော် ကင်းမဲ့တာပဲ။ အဖြစ်မှန်တွေရဲ့ ထုတ်ဖော်မှုကနေမှပဲ ကျွန်တော့်မှာ ကျော်ကြားမှုနဲ့ အဆင့်အတန်းအတွက် ပြင်းပြတဲ့ လိုအင်ဆန္ဒရှိပြီး၊ အရမ်း မလိုမုန်းထားတဲ့ သဘာဝရှိမှန်း၊ ပြီးတော့ ဘုရားသခင်ကို ကြောက်ရွံ့တဲ့စိတ်နှလုံး လုံးဝမရှိမှန်း ကျွန်တော် မြင်ခဲ့တယ်။ အမှန်တရားကတော့ ဘယ်သူမှ မပြည့်စုံဘူး၊ ပြီးတော့ ဘယ်တာဝန်ကိုမှ လူတစ်ယောက်တည်းနဲ့ ပြီးမြောက်အောင်မြင်နိုင်တာ မဟုတ်ဘူး။ အသင်းတော်အလုပ်ရဲ့ လိုအပ်ချက်တွေကြောင့် ဝမ်ကျင့်နဲ့ ကျွန်တော် ပူးပေါင်းလုပ်ဖို့ ခေါင်းဆောင်က စီစဉ်ခဲ့တာ။ ဒေသနာတွေကို ကျွန်တော် တစ်ယောက်တည်း ရေးမယ်ဆိုရင် လမ်းလွဲတာတွေ၊ အားနည်းချက်တွေ အများကြီး ရှိမှာ သေချာတယ်။ လူနှစ်ယောက် အပြန်အလှန် ဖြည့်ဆည်းပေးတာနဲ့ဆိုရင် ကျွန်တော်တို့အလုပ်ရဲ့ ရလဒ်တွေက ပိုကောင်းလာမှာ။ ဒါပေမဲ့ ကျွန်တော်က ဘုရားသခင်ရဲ့ ရည်ရွယ်ချက်တွေကို နားမလည်ခဲ့ဘဲ ဝမ်ကျင့် အဖွဲ့ထဲ မဝင်ရအောင် တားဆီးဖို့ကိုတောင် တတ်နိုင်သမျှ ကြိုးစားခဲ့တယ်။ ကျွန်တော့်အတွက် ဘာကကောင်းလဲဆိုတာ ကျွန်တော် တကယ် မသိခဲ့ဘူး။ ဒါကို သဘောပေါက်လိုက်တဲ့အခါ ကျွန်တော် အရမ်း နောင်တရပြီး ကိုယ့်ကိုယ်ကိုယ် အပြစ်တင်မိတယ်။ ပြီးတော့ ဒီလိုမကောင်းမှုကို နောက်ထပ် ဘယ်တော့မှ မကျူးလွန်တော့ဘူးလို့ ဆုံးဖြတ်လိုက်တယ်။

နောက်ပိုင်းမှာ ကျွန်တော် တွေးဆမိတယ်။ “ဝမ်ကျင်းနဲ့ ပူးပေါင်းဆောင်ရွက်ဖို့ကို ဒီလောက် အတိုက်အခံလုပ်နေတဲ့ ဖောက်ပြန်ပျက်စီးတဲ့ စိတ်သဘောထားက ဘာလဲ” လို့ပေါ့။ ကျွန်တော် ဘုရားနှုတ်ကပတ်တော်တွေကို ဖတ်ပြီး ကျွန်တော့်ပြဿနာနဲ့ပတ်သက်လို့ ပိုနားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “အမြင်မတူသူတစ်ဦးကို တိုက်ခိုက်ပြီး ကြဉ်ထားသည့်အခါ အန္တိခရစ်တစ်ဦး၏ အဓိကရည်မှန်းချက်မှာ အဘယ်နည်း။ ၎င်းတို့က အသင်းတော်ထဲ၌ မိမိတို့၏ကိုယ်ပိုင် သဘောထားနှင့် ဆန့်ကျင်သော သဘောထားလုံးဝ မရှိသည့်အခြေအနေတစ်ခု၊ ၎င်းတို့၏အာဏာ၊ ၎င်းတို့၏ ခေါင်းဆောင်မှုရာထူးနှင့် ၎င်းတို့၏စကားများအားလုံးက အကြွင်းမဲ့ဖြစ်သည့် အခြေအနေတစ်ခုကို ဖန်တီးရန် ကြိုးစားကြ၏။ လူတိုင်းက ၎င်းတို့ကို အလေးဂရုပြုရပြီး ၎င်းတို့သည် ထင်မြင်ချက်မတူညီလျှင်ပင် ယင်းကို မဖော်ပြရဘဲ စိတ်ထဲတွင် မျိုသိပ်ထားလေသည်။ ၎င်းတို့နှင့် ပြောင်ပြောင်တင်းတင်း သဘောထားကွဲလွဲရဲသောသူ မည်သူမဆိုသည် အန္တိခရစ်၏ ရန်သူဖြစ်လာသည်။ ပြီးလျှင် ထိုသူတို့ကို ညှဉ်းပန်းရန် မည်သည့်နည်းလမ်းကိုမဆို စဉ်းစားကြလိမ့်မည်ဖြစ်ပြီး ၎င်းတို့ကို ပျောက်ကွယ်သွားစေရန် အမြန်ပင် ပြုလုပ်လိုကြသည်။ ဤသည်မှာ အန္တိခရစ်များက ၎င်းတို့၏ ဂုဏ်အဆင့်အတန်းကို ခိုင်မာစေပြီး ၎င်းတို့၏ အာဏာကို ကာကွယ်ရန်အတွက် အမြင်မတူသူတစ်ဦးကို တိုက်ခိုက်ပြီး ဖယ်ကြဉ်သည့် နည်းလမ်းများထဲမှ တစ်ခုဖြစ်သည်။ ၎င်းတို့က ‘သင်၌ မတူညီသည့် ထင်မြင်ချက်များ ရှိသည်မှာ အဆင်ပြေသည်၊ သို့ရာတွင် ငါ၏အာဏာနှင့် ဂုဏ်အဆင့်အတန်းကို ထိခိုက်စေဖို့မဆိုထားနှင့်၊ ထိုထင်မြင်ချက်များကို သင့်သဘောရှိ လျှောက်ပြောနေ၍ မရပေ။ သင့်မှာ ပြောစရာရှိပါက ငါ့ကို နှစ်ကိုယ်ကြား ပြောနိုင်သည်။ လူတိုင်းရှေ့တွင် သင်ပြောပြီး ငါမျက်နှာပျက်ရအောင် လုပ်ပါက သင်သည် ကိုယ့်ဒုက္ခကိုယ် ရှာနေခြင်းဖြစ်ပြီး သင့်ကို ငါညှဉ်းပန်းရလိမ့်မည်’ ဟု ထင်ကြသည်။ ဤသည်မှာ အဘယ်စိတ်သဘောထားမျိုးဖြစ်သနည်း။ အန္တိခရစ်တို့သည် အခြားသူများကို လွတ်လပ်စွာ စကားပြောခွင့်မပေးချေ။ သူတို့၌ အန္တိခရစ်အကြောင်းဖြစ်စေ၊ အခြားအရာ တစ်ခုတလေအကြောင်းဖြစ်စေ ထင်မြင်ယူဆချက်တစ်ခု ရှိပါက ကြုံသလို ထုတ်ပြော၍မရပေ။ သူတို့သည် အန္တိခရစ်၏မျက်နှာကို ဆင်ခြင်ထောက်ထားရသည်။ မထောက်ထားပါက အန္တိခရစ်သည် သူတို့ကို ရန်သူတစ်ဦးအဖြစ် ဆက်ဆံကာ သူတို့ကို တိုက်ခိုက်ပြီး ကြဉ်ထားလိမ့်မည်။ ဤသည်မှာ အဘယ်သဘာဝမျိုးနည်း။ ယင်းသည် အန္တိခရစ်တစ်ဦး၏ သဘာဝဖြစ်သည်။ ၎င်းတို့သည် ဤအရာကို အဘယ်ကြောင့် ပြုသနည်း။ ၎င်းတို့သည် အသင်းတော်တွင် မည်သည့်အမြင်မတူသော ပြောဆိုမှုကိုမျှ ခွင့်မပြုပေ။ အသင်းတော်တွင် အမြင်မတူသူတစ်ယောက်ကိုမျှ ခွင့်မပြုပေ။ ၎င်းတို့သည် ဘုရားသခင်ရွေးချယ်ထားသောသူများကို သမ္မာတရားကို ပွင့်ပွင့်လင်းလင်း မိတ်သဟာယဖွဲ့ပြီး လူများကို ပိုင်းခြားသိမြင်ရန် ခွင့်မပြုပေ။ ၎င်းတို့အကြောက်ဆုံးအရာသည် လူတို့၏ ဖော်ထုတ်ခြင်း၊ ပိုင်းခြားသိမြင်ခြင်းကိုခံရခြင်းဖြစ်သည်။ ၎င်းတို့သည် လူတို့၏ စိတ်နှလုံးထဲတွင်ရှိသော ၎င်းတို့၏ အာဏာနှင့် အဆင့်အတန်းကို ခိုင်မာစေရန် အစဉ်ကြိုးစားနေကြသည်။ ဤအရာများသည် မည်သည့်အခါမျှ ယိုင်နဲ့၍မဖြစ်ဟု ၎င်းတို့က ခံစားကြရသည်။ ၎င်းတို့သည် ၎င်းတို့၏ မာန၊ ဂုဏ်သတင်း၊ သို့မဟုတ် ခေါင်းဆောင်အဖြစ် အဆင့်အတန်းနှင့် တန်ဖိုးတို့ကို ခြိမ်းခြောက်သော၊ သို့မဟုတ် ထိခိုက်သော မည်သည့်အရာကိုမျှ လုံးဝ သည်းမခံနိုင်ကြပေ။ ဤသည်မှာ အန္တိခရစ်တို့၏မလိုမုန်းထားသော သဘာဝဆိုင်ရာ သရုပ်သကန်တစ်ခု ဖြစ်သည်မဟုတ်လော။ ၎င်းတို့သည် မိမိတို့ပိုင်ဆိုင်နှင့်ပြီးဖြစ်သည့် အာဏာဖြင့် မတင်းတိမ်နိုင်ဘဲ ယင်းကို ခိုင်မြဲစေပြီး လုံခြုံစေကာ ရာသက်ပန် စိုးမိုးခြယ်လှယ်မှုကို ရှာဖွေသည်။ ၎င်းတို့သည် အခြားသူများ၏အပြုအမူကို ထိန်းချုပ်လိုသည်သာမက၊ သူတို့၏စိတ်နှလုံးကိုလည်း ထိန်းချုပ်လိုသည်။ အန္တိခရစ်တို့ အသုံးပြုသည့် ဤနည်းလမ်းများသည် ၎င်းတို့၏ အာဏာနှင့် ဂုဏ်အဆင့်အတန်းကို ထိန်းသိမ်းရန်သက်သက်ဖြစ်ပြီး အာဏာကို ကိုင်စွဲဖို့ ၎င်းတို့ အလိုဆန္ဒ၏ ရလဒ် လုံးလုံးဖြစ်သည်။...ဤသည်မှာ အမြင်မတူသူတစ်ဦး ရှိနေပြီး ထိုအမြင်မတူသူသည် ၎င်းနှင့်ပတ်သက်၍ တစ်စုံတစ်ခုကို ပြောကြောင်း၊ သို့မဟုတ် ၎င်း၏နောက်ကွယ်၌ ၎င်းကို ဝေဖန်ပုတ်ခတ်ကြောင်းကို အန္တိခရစ် ကြားသည့်အခါတွင် အထူးသဖြင့် မှန်ကန်လေသည်။ ဤအခြေအနေတွင် ၎င်းတို့သည် အအိပ်ပျက်၊ အစားပျက်ဖြစ်ရလျှင်ပင် ထိုကိစ္စကို မကြာမတင်မှာပင် ဖြေရှင်းလိမ့်မည်ဖြစ်သည်။ ၎င်းတို့သည် ထိုသို့သော ကြိုးပမ်းအားထုတ်မှုကို အဘယ်သို့လျှင် ပြုနိုင်သနည်း။ ဤသည်မှာ ၎င်းတို့၏ အဆင့်အတန်းအတွက် အန္တရာယ်ရှိသည်၊ စိန်ခေါ်ခြင်းခံရသည်ဟု ၎င်းတို့ ခံစားရသောကြောင့်ဖြစ်သည်။ ၎င်းတို့သည် ဤသို့သော အရေးယူဆောင်ရွက်မှုကို မပြုလုပ်လျှင် ၎င်းတို့၏ အာဏာနှင့် အဆင့်အတန်းသည် အန္တရာယ်ကျရောက်လိမ့်မည်ဟု ခံစားကြရသည်။ ၎င်းတို့၏ ဒုစရိုက်အမှုများနှင့် အရှက်ရဖွယ်သတင်းများက ဖော်ထုတ်ခံရသည်နှင့် ၎င်းတို့သည် ၎င်းတို့၏ အဆင့်အတန်းနှင့် အာဏာကို မထိန်းသိမ်းနိုင်ဖြစ်မည်သာမက အသင်းတော်မှလည်း ရှင်းလင်းခံရမည်၊ သို့မဟုတ် နှင်ထုတ်ခံရမည်။ ဤအတွက်ကြောင့် ၎င်းတို့သည် အမှုကိစ္စကို ဖုံးဖိပြီး ၎င်းတို့အတွက် အန္တရာယ်ရှိစေနိုင်သော ပုန်းကွယ်နေသည့် အရာများအားလုံးကို လွင့်ပျယ်စေရန် နည်းလမ်းများကို စဉ်းစားရာတွင် အသည်းအသန်ပင် စိတ်မရှည်ကြခြင်းဖြစ်သည်။ ဤသည်မှာ ၎င်းတို့၏ ဂုဏ်အဆင့်အတန်းကို ထိန်းသိမ်းနိုင်ရန် တစ်ခုတည်းသော နည်းလမ်းဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၂- အမြင်မတူသူများကို ၎င်းတို့ တိုက်ခိုက်ကာ ကြဉ်ထားကြ၏) အန္တိခရစ်တွေက သဘောထားကွဲလွဲသူတွေကို ဖယ်ထုတ်တယ်လို့ ဘုရားသခင် ပြောထားတယ်။ အသင်းတော်ထဲမှာ မတူညီတဲ့ အသံတွေ ရှိနေတာကို သူတို့ ခွင့်မပြုဘူး၊ အရာရာမှာ သူတို့စကားက အတည်ဖြစ်ရမယ်၊ ပြီးတော့ လူတိုင်းက သူတို့ကို နားထောင်ရမယ်။ တစ်ယောက်ယောက်က အကြံပြုတာ၊ ဒါမှမဟုတ် သူတို့ရဲ့ အားနည်းချက်တွေကို ထောက်ပြတာကြောင့် သူတို့ မျက်နှာပျက်ရပြီး တခြားသူတွေရဲ့ စိတ်နှလုံးထဲမှာ သူတို့အဆင့်အတန်း ဆုံးရှုံးသွားတာနဲ့ ချက်ချင်းပဲ အဲဒီလူကို အမြင်မတူတဲ့သူ၊ ရန်သူအနေနဲ့ သူတို့က ဆက်ဆံတယ်။ သူတို့ရဲ့ ကိုယ်ပိုင်အာဏာနဲ့ အဆင့်အတန်းကို ခိုင်မာအောင်လုပ်ဖို့ အဲဒီလူကို ဖယ်ထုတ်ပြီး ဖိနှိပ်ဖို့ ဘယ်လိုနည်းလမ်းကိုမဆိုတောင် သုံးကြတယ်။ ဒါက အန္တိခရစ်တွေရဲ့ မလိုမုန်းထားတဲ့ သဘာဝရဲ့ သရုပ်သကန်တစ်ခုပဲ။ ကျွန်တော် ဖော်ထုတ်ခဲ့တာတွေကို ဆင်ခြင်သုံးသပ်လိုက်တော့၊ ကျွန်တော်က အန္တိခရစ်တစ်ယောက်နဲ့ အတူတူပဲ မဟုတ်ဘူးလား။ ဝမ်ကျင့်က ကျွန်တော့်တာဝန်ထဲက ပြဿနာတွေကို တွေ့ပြီး တဲ့တိုးကြီး ထောက်ပြတဲ့အခါ၊ ကျွန်တော်က အပြုသဘောဆောင်တဲ့ ရှုထောင့်ကနေ လက်မခံခဲ့တဲ့အပြင် သူက ကျွန်တော့်မာနကို ထိခိုက်အောင်လုပ်တယ်လို့ ခံစားခဲ့ရတယ်။ သူ ဘယ်လောက်ပဲ မှန်ပါစေ၊ သူ့စကားတွေက အဖြစ်မှန်နဲ့ ဘယ်လောက်ပဲ ကိုက်ညီပါစေ၊ ကျွန်တော် လက်မခံခဲ့ဘူး။ အဲဒီအစား သူ့ကို အမြင်စောင်းပြီး အငြိုးအတေးတောင် ထားခဲ့တယ်။ နောက်ပိုင်း သူ ကွန်ပျူတာ အတတ်ပညာကျွမ်းကျင်မှုတွေကို သင်ယူရင်း အခက်အခဲတွေ ကြုံရလို့ ယဉ်ယဉ်ကျေးကျေးနဲ့ ညင်ညင်သာသာ အကူအညီတောင်းတဲ့အခါကျတော့၊ သူ့စိတ်အားထက်သန်မှုကို လျော့ပါးသွားအောင် ကျွန်တော် သူ့ကို အေးစက်စက် ဆက်ဆံခဲ့တယ်။ ပိုဆိုးတာက၊ ဝမ်ကျင့် အရင်က စာနဲ့ပတ်သက်တဲ့တာဝန်ကို လုပ်ဖူးပြီး စည်းမျဉ်းတချို့ကို နားလည်ထားတယ်ဆိုတာနဲ့ သူ့ကျန်းမာရေးမကောင်းတာက တာဝန်ထမ်းဆောင်နိုင်စွမ်းကို မထိခိုက်မှန်း ကျွန်တော် ကောင်းကောင်း သိခဲ့တယ်။ ဒါပေမဲ့ သူက ကျွန်တော့်ပြဿနာတွေကို အမြဲ ထောက်ပြနေပြီး အဲဒါက ကျွန်တော့်မာနနဲ့ အဆင့်အတန်းကို ထိပါးနေလို့၊ သူ့ကို အမြင်မတူတဲ့သူ၊ ရန်သူအနေနဲ့ ကျွန်တော် မြင်ခဲ့တယ်။ သူ့ကို အဖွဲ့ထဲ လေ့ကျင့်ခွင့်မပေးဖို့ ခေါင်းဆောင်နဲ့ ကြီးကြပ်ရေးမှူးကို နားချဖို့ ကြိုးစားရာမှာ သူ့ကျန်းမာရေးမကောင်းတာနဲ့ ဒေသနာတွေကို တည်းဖြတ်တဲ့ အတွေ့အကြုံမရှိတာကို ဆင်ခြေအနေနဲ့ ကျွန်တော် သုံးခဲ့တယ်။ ကိုယ့်မာနနဲ့ အဆင့်အတန်းကို ကာကွယ်ဖို့အတွက်၊ အမြင်မတူတဲ့သူတစ်ယောက်ကို တိုက်ခိုက်ပြီး ဖယ်ထုတ်ဖို့ ကျွန်တော် အများကြီး လုပ်ခဲ့မိတယ်။ ကျွန်တော့်သဘာဝက တော်တော် မလိုမုန်းထားစိတ် ရှိတာပဲ။ ကျွန်တော် ဒီလို ယုတ်ညံ့ပြီး ဆိုးယုတ်တဲ့ မကောင်းမှုတွေအားလုံးကို ကျူးလွန်နိုင်စွမ်းရှိရခြင်းရဲ့ အရင်းအမြစ်က “ကောင်းကင်နှင့်မြေကြီး တစ်လျှောက်လုံးတွင် ငါသည်သာ ငါ၏အရှင်သခင်ဖြစ်၏”၊ “ဂူတစ်ဂူထဲ၌ ခြင်္သေ့နှစ်ကောင်မအောင်း” နဲ့ “ယောက်ျားအစစ်အမှန်ဟူသည် ရက်စက်ရမည်” ဆိုတာမျိုးလို ကျွန်တော် ခံယူခဲ့တဲ့ စာတန်ဆန်တဲ့ အဆိပ်တွေပါပဲ။ ဒီအရာတွေက ကျွန်တော့်သဘာဝ ဖြစ်လာပြီး၊ ကျွန်တော်ရှိတဲ့ ဘယ်အဖွဲ့အစည်းမှာမဆို ကျွန်တော်စကားကိုပဲ နောက်ဆုံး အတည်ဖြစ်ချင်အောင် လုပ်ခဲ့တယ်။ ကျွန်တော့်ထက် သာတဲ့သူတစ်ယောက်ကို တွေ့တိုင်း၊ သူတို့ကို ကျွန်တော် မျှမျှတတ သဘောမထားနိုင်ခဲ့ဘူး။ အထူးသဖြင့် သူတို့ရဲ့ စကားတွေ၊ လုပ်ရပ်တွေက ကျွန်တော့်မာနကို ထိခိုက်စေတဲ့အခါ၊ ဒါမှမဟုတ် ကျွန်တော့်အဆင့်အတန်းကို ခြိမ်းခြောက်တဲ့အခါမျိုးမှာပေါ့။ သူတို့ကို ကျွန်တော့်ရဲ့ ဆူးငြောင့်ခလုတ်လို သဘောထားပြီး ဖိနှိပ်တယ်၊ ဖယ်ထုတ်တယ်၊ ရန်သူလိုတောင် သတ်မှတ်ခဲ့တယ်။ ဘုရားအိမ်တော်ကနေ နှင်ထုတ်ခံခဲ့ရတဲ့ အန္တိခရစ်တွေနဲ့ ဆိုးယုတ်တဲ့သူတွေကို ကျွန်တော် တွေးမိတယ်။ သူတို့က သမ္မာတရားကို ခါးခါးသီးသီး မနှစ်မြို့ဘဲ မုန်းတီးကြတယ်၊ တခြားသူတွေရဲ့ မှန်ကန်တဲ့ အကြံပြုချက်တွေကို ဘယ်တော့မှ လက်မခံကြဘူး။ တစ်ယောက်ယောက်က သူတို့ရဲ့ မာနနဲ့ အဆင့်အတန်းကို ထိပါးလာတာနဲ့ သူတို့ကို ဖိနှိပ်ပြီး ညှဉ်းပန်းကြတယ်၊ သူတို့နောက် မလိုက်တဲ့ ဘယ်သူ့ကိုမဆို ဖယ်ရှားဖို့ စိတ်ကူးယဉ်ပြီး အသင်းတော်ကို သူတို့ရဲ့ ကိုယ်ပိုင်နယ်မြေအဖြစ် ပြောင်းလဲပစ်ကြတယ်။ သူတို့ ကျူးလွန်ခဲ့တဲ့ ဆိုးယုတ်တဲ့ မကောင်းမှုတွေ အများကြီးနဲ့ အသင်းတော်ရဲ့ အလုပ်ကို ပြင်းပြင်းထန်ထန် နှောင့်ယှက်ခဲ့မှုတွေကြောင့် သူတို့ နှင်ထုတ်ခံခဲ့ရတာ။ ကျွန်တော်သာ နောင်တမရဘဲ ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားတွေအတိုင်း ဆက်လုပ်နေရင်၊ ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့ အမြင်မတူတဲ့သူတွေကို တိုက်ခိုက်ပြီး ဖယ်ထုတ်နေရင် နောက်ဆုံးမှာ ဘုရားသခင်ရဲ့ ပစ်ပယ်ခြင်းနဲ့ ဖယ်ရှားရှင်းလင်းခြင်းကို ကျွန်တော် ခံရမှာ သေချာတယ်။ ဒါကို သဘောပေါက်လိုက်တဲ့အခါ၊ ကျွန်တော် နောင်တရသလို ကြောက်လည်း ကြောက်သွားတယ်။ ဒါနဲ့ ဘုရားသခင်ဆီ အမြန် ဆုတောင်းလိုက်တယ်။ “အို ဘုရားသခင်၊ သား မှားသွားပါပြီ။ စာတန်ရဲ့ပြင်းပြင်းထန်ထန် ဖျက်ဆီးမှုကို သား ခံလိုက်ရပါပြီ။ ကိုယ့်မာနနဲ့ အဆင့်အတန်းကို ကာကွယ်ဖို့အတွက် ညီအစ်ကိုနဲ့ မပူးပေါင်းချင်ခဲ့ဘဲ သူ့ကို ဝေဖန်ကဲ့ရဲ့ပြီး ဖယ်ထုတ်တာတောင် လုပ်ခဲ့မိပါတယ်။ ဘုရားသခင်၊ သား နောင်တရဖို့ လိုလားနေပါတယ်။ လက်တွေ့လုပ်ဆောင်ဖို့ လမ်းကြောင်းတစ်ခု ရှာတွေ့အောင် သားကို လမ်းပြပေးပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး ဘယ်လို လက်တွေ့လုပ်ဆောင်ရမလဲဆိုတာ ကျွန်တော် သိလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင့်အား မှန်မှန်ကန်ကန် ပြောဆိုနိုင်သောသူတို့နှင့် သင်နီးစပ်အောင် လုပ်ဆောင်ရမည်။ သင့်ဘေးတွင် ဤသို့သောသူများ ရှိခြင်းသည် သင့်အတွက် ကြီးစွာသော အကျိုးကျေးဇူးရှိသည်။ အထူးသဖြင့် သင့်၌ ပြဿနာတစ်ခုရှိသည်ကို တွေ့ရှိသောအခါတွင် သင့်အား အပြစ်တင်ရန်၊ သင့်အား ဖော်ထုတ်ရန် သတ္တိရှိသော ထိုကဲ့သို့သောလူကောင်းများကို သင့်အနီးတွင် ထားရှိခြင်းသည် သင့်အား လမ်းမလွဲစေရန် တားဆီးနိုင်သည်။ သင်၏ အဆင့်အတန်းက မည်သို့ရှိသည်ကို ၎င်းတို့ ဂရုမစိုက်ပေ။ ပြီးလျှင် သမ္မာတရားစည်းမျဉ်းများနှင့် ဆန့်ကျင်သည့်အရာတစ်ခုအား သင်လုပ်ဆောင်ပြီးသည်ကို ၎င်းတို့တွေ့ရှိသည်နှင့် လိုအပ်လျှင် ၎င်းတို့သည် သင့်အား အပြစ်တင်ပြီး ဖော်ထုတ်လိမ့်မည်။ ဤသို့သောသူများသည်သာ ဖြောင့်မှန်သောလူများ၊ တရားမျှတစိတ် ရှိသောလူများဖြစ်သည်။ ထို့အပြင် ၎င်းတို့က သင့်အား မည်သို့ ဖော်ထုတ်ပြီး အပြစ်တင်ပါစေ အားလုံးက သင့်အတွက် အထောက်အကူဖြစ်ပြီး အားလုံးက သင့်အား ကြီးကြပ်ခြင်းနှင့် ရှေ့သို့ တွန်းတင်ခြင်းတို့သာ ဖြစ်သည်။ သင်သည် ဤသို့သောလူများနှင့် နီးစပ်အောင် လုပ်ဆောင်ရမည်။ သင့်အနီး၌ ဤသို့သောသူများရှိပြီး သင့်အား ကူညီခြင်းအားဖြင့် သင်သည် အတော်အတန်ပင် ပို၍ ဘေးကင်းလာသည်။ ဤသည်မှာ ဘုရားသခင်၏ ကွယ်ကာမှုရှိခြင်းဆိုသည့်အရာ ဖြစ်သည်။ နေ့စဉ် သင်၏နံဘေး၌ သမ္မာတရားကို နားလည်ပြီး စည်းမျဉ်းများကို ထိန်းသိမ်းသောသူများ ရှိနေပြီး သင့်အား ကြီးကြပ်ပေးနေခြင်းသည် သင့်တာဝန်နှင့် အလုပ်ကို ကောင်းစွာလုပ်ဆောင်ခြင်းအတွက် အလွန်အကျိုးဖြစ်စေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်တော့်ဘေးမှာ အမှန်အတိုင်း ပြောရဲတဲ့၊ ကျွန်တော့်ပြဿနာတွေကို ဖော်ထုတ်ပြီး ထောက်ပြရဲတဲ့ လူတစ်ယောက်ရှိတာက ကျွန်တော့်တာဝန်နဲ့ ကျွန်တော့်အသက် ဝင်ရောက်မှုအတွက် မယုံနိုင်လောက်အောင် အကျိုးရှိတယ်ဆိုတာကို ကျွန်တော် နားလည်ခဲ့တယ်။ ဝမ်ကျင့်နဲ့ ကျွန်တော် ပူးပေါင်းလုပ်ခဲ့တုန်းက အချိန်ကို ပြန်စဉ်းစားမိတယ်။ ကျွန်တော်ရေးတဲ့ ဆောင်းပါးမှာ ပြဿနာတွေ့တိုင်း သူက တဲ့တိုးပဲ ထောက်ပြတယ်။ အဲဒီတုန်းက ကျွန်တော့်မာန ထိခိုက်ခဲ့ပေမဲ့၊ သူအကြံပြုတဲ့အတိုင်း ပြင်ဆင်ပြီးတဲ့နောက်မှာ ရလဒ်တွေက တကယ်ပဲ အများကြီး ပိုကောင်းလာခဲ့တာလေ။ ပြုပြင်ခံရရင်တောင်မှ ဘုရားသခင်ဆီကလာတယ်လို့ အရင်မှတ်ယူပြီး ကျိုးနွံနာခံသင့်ပြီး တခြားသူတွေရဲ့ ထောက်ပြမှုနဲ့ အကူအညီကို လက်ခံသင့်မှန်း ကျွန်တော် သဘောပေါက်လိုက်တယ်။ ကျွန်တော့်ပြဿနာတွေကို ထောက်ပြပြီး ကူညီပေးမယ့် သူလိုလူမျိုးသာ မရှိရင်၊ ကျွန်တော့်တာဝန်မှာ လမ်းလွဲတာတွေ၊ ချို့ယွင်းချက်တွေနဲ့ ပြည့်နှက်နေမှာသေချာပြီး ဒါက အသင်းတော်အလုပ်ကို ထိခိုက်စေမှာပါပဲ။ ဒါ့အပြင် ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို နားလည်ဖို့ ကျွန်တော့်အတွက် လွယ်မှာ မဟုတ်ဘူး။ အဖွဲ့ထဲမှာ ကျွန်တော့်စကားက အရာရာမှာ နောက်ဆုံး အတည်ဖြစ်ခဲ့တာတွေ၊ ညီအစ်ကိုမောင်နှမ ဘယ်သူကမှ ကျွန်တော့်ကို အကြံဉာဏ်တစ်ခုတစ်လေမှ မပေးခဲ့တာတွေကို ကျွန်တော် ပြန်စဉ်းစားမိတယ်။ ကျွန်တော်က အရာရာတိုင်းမှာ တော်ပြီး အရာရာတိုင်းကို နားလည်တယ်လို့ ယုံကြည်လာခဲ့တယ်။ ဒါက ကျွန်တော့်ရဲ့ မာနထောင်လွှားတဲ့ စိတ်သဘောထားကို မီးလောင်ရာလေပင့်ပေးခဲ့ပြီး ကိုယ့်ကိုယ်ကိုယ် လူတိုင်းထက် သာတယ်လို့ မြင်စေခဲ့တယ်။ ဝမ်ကျင့် ကျွန်တော်နဲ့ စပူးပေါင်းပြီးနောက်မှာ၊ ပြဿနာမြင်တာနဲ့ သူက ပြောတော့တာပဲ။ ဒါက ကျွန်တော့်ကိုယ်ပိုင် ပြဿနာတွေနဲ့ ကျွန်တော် ထုတ်ဖော်နေတဲ့ ဖောက်ပြန်ပျက်စီးမှုတွေကို သတိပြုမှု တချို့ရစေခဲ့တယ်။ ပြီးတော့ ဒီလိုနဲ့ ကိုယ့်ကိုယ်ကိုယ် ထိန်းချုပ်ပြီး ဘုရားသခင်ရဲ့ စိတ်သဘောထားကို ပုန်ကန်ပြစ်မှားမိစေမယ့် အရာတွေ မလုပ်မိအောင် ရှောင်ရှားနိုင်ခဲ့တယ်။ ဝမ်ကျင်းက ကျွန်တော့်ရဲ့ ပြဿနာတွေနဲ့ အားနည်းချက်တွေကို ကျွန်တော့်မျက်နှာရှေ့မှာ ထောက်ပြခဲ့တာက ကျွန်တော့်ကို တိုက်ခိုက်ဖို့၊ ဖိနှိပ်ဖို့ မဟုတ်ဘူး၊ ပြီးတော့ ကျွန်တော့်ကို အပြစ်တင်ဖို့ ရည်ရွယ်ချက် လုံးဝ မရှိခဲ့ဘူး။ သူ့ရည်ရွယ်ချက်က အသင်းတော်အလုပ်ကို ကာကွယ်ဖို့ပဲ။ သူက ကျွန်တော့်ကို စိတ်ရင်းမှန်နဲ့ ကူညီဖို့ ကြိုးစားနေခဲ့တာ။ ဒါပေမဲ့ တရားမျှတစိတ်ရှိတဲ့ ဒီလိုလူကောင်းတစ်ယောက်နဲ့ ရင်ဆိုင်ရတဲ့အခါ၊ သူ့ရဲ့ ထောက်ပြမှုနဲ့ အကူအညီအတွက် ကျွန်တော် ကျေးဇူးမတင်ခဲ့တဲ့အပြင်၊ သူ့ကောင်းတဲ့ရည်ရွယ်ချက်တွေကို မလိုမုန်းထားမှုလို့ မှားမြင်ပြီး သူ့ကို ဖိနှိပ်ဖို့၊ ဖယ်ထုတ်ဖို့အတွက် စက်ဆုပ်စရာကောင်းပြီး ယုတ်မာတဲ့ နည်းလမ်းတွေကို သုံးခဲ့တယ်။ ဒါက သူ့ကို ထိခိုက်စေရုံတင်မကဘဲ အလုပ်ကိုလည်း အဖျက်အမှောင့်လုပ်ပြီး အနှောင့်အယှက်ဖြစ်စေခဲ့တယ်။ ကျွန်တော် တကယ်ပဲ အကောင်းနဲ့အဆိုး၊ အမှားနဲ့အမှန် မခွဲခြားနိုင်ခဲ့ဘူး။ ဝမ်ကျင့်နဲ့ ထပ်ပြီး ပူးပေါင်းလုပ်ရင် သူ့အကြံပြုချက်တွေကို သေချာပေါက် လက်ခံမယ်လို့ ကျွန်တော် ဆုံးဖြတ်လိုက်တယ်။

မကြာခင်မှာပဲ ညီအစ်ကိုမောင်နှမတွေက သင့်တော်တဲ့အိမ် ရှာတွေ့သွားပြီး ဝမ်ကျင့်နဲ့ ကျွန်တော် အတူတူ စပူးပေါင်းပြီး တာဝန်ထမ်းဆောင်ကြတယ်။ အစပိုင်းမှာ ဝမ်ကျင့်က ကျွန်တော့်ပြဿနာတွေကို ထောက်ပြတဲ့အခါ ကျွန်တော့်မာနကို စွန့်လွှတ်ဖို့ ခက်ခဲနေခဲ့တုန်းပဲ။ ကျွန်တော် တွေးမိတယ်။ “သူက ဒေသနာတွေကို တည်းဖြတ်တာ အရင်က လုံးဝ မလုပ်ဖူးပါဘူး။ ငါတည်းဖြတ်ထားတဲ့ ဒေသနာတွေမှာ ပြဿနာတွေကို သူ ရှာတွေ့နိုင်တယ်ဆိုရင်၊ ငါက သူ့လောက် မတော်ဘူးဆိုတာ သက်သေပြနေတာ မဟုတ်လား။ ငါ့ကို သူ ဘယ်လိုထင်မလဲ” လို့ပေါ့။ ဒီလိုတွေးမိတဲ့အခါ မာနနဲ့ အဆင့်အတန်းအတွက် ကျွန်တော် ပြန်ပြီးအသက်ရှင်နေမိမှန်း သတိပြုမိလိုက်လို့ ဘုရားနှုတ်ကပတ်တော်တွေကို သတိရှိရှိ ရှာဖတ်ခဲ့တယ်။ ကျွန်တော် ဘုရားနှုတ်ကပတ်တော်ကို ဖတ်ခဲ့တယ်။ “သင်သည် ဦးစွာ သင်၏ ဇာတိပကတိကို ပုန်ကန်ကာ၊ မိမိ၏ ဝင့်ဝါခြင်းနှင့် မာနကို စွန့်လွှတ်ပြီးလျှင် မိမိ၏ ကိုယ်ကျိုးကို စွန့်လွှတ်ခြင်း၊ မိမိ၏တာဝန်၌ ကိုယ်ရောစိတ်ပါ နှစ်မြှုပ်ခြင်း၊ တာဝန်ကို ကျိုးနွံနာခံသော စိတ်နှလုံးဖြင့် လုပ်ဆောင်ခြင်းနှင့် ဘုရားသခင်ကို ကျေနပ်စေသရွေ့ မည်သည့်ဒုက္ခကို သင် ခံစားရစေကာမူ ကိစ္စမရှိဟု စိတ်နှလုံးထဲ၌ ယုံကြည်ခြင်း ရှိရမည်။ အကယ်၍ အခက်အခဲများကို သင်ကြုံတွေ့ပြီး ဘုရားသခင်ထံ သင်ဆုတောင်းလျက် သမ္မာတရားကို ရှာဖွေပါက သင့်နှလုံးသား၌ ငြိမ်သက်ခြင်းနှင့် ပျော်ရွှင်ခြင်း ရှိသည်ဖြစ်စေ မရှိသည်ဖြစ်စေ၊ သင်၌ ဤသက်သေ ရှိသည်ဖြစ်စေ မရှိသည်ဖြစ်စေ ဘုရားသခင် သင့်အား အဘယ်သို့လမ်းပြသည်ကို စောင့်ကြည့်လော့။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ စိတ်နှလုံးကို ဘုရားသခင်အား ပေးအပ်ခြင်းအားဖြင့် သမ္မာတရားကို ရရှိနိုင်သည်) ဘုရားနှုတ်ကပတ်တော်က ကျွန်တော့်ကို ရှေ့ဆက်ရမယ့် လမ်းကြောင်း ပြခဲ့တယ်။ ကျွန်တော့်ရဲ့ မာနကို စွန့်လွှတ်ရမယ်၊ ကျွန်တော့်တာဝန်မှာ စိတ်ရောကိုယ်ပါ နှစ်မြှုပ်ပြီး ကိုယ့်တာဝန်ကို ကောင်းကောင်း ထမ်းဆောင်ရမယ်၊ အဲဒီလိုမှသာ ကိုယ့်ရဲ့ သင့်တော်တဲ့ အလုပ်ကို အာရုံစိုက်ရာရောက်မှာပါ။ တကယ်တော့ လူတိုင်းမှာ မတူညီတဲ့ အားသာချက်တွေ ရှိကြတယ်။ ကိုယ့်အားသာချက်တွေကို ထုတ်ဖော်ပြသပြီး တစ်ယောက်ရဲ့ အားသာချက်ကို တစ်ယောက်က သင်ယူပြီး ကိုယ့်အားနည်းချက်တွေကို ဖြည့်စွက်မှသာ ကျွန်တော်တို့ တာဝန်ထမ်းဆောင်ရာမှာ ရလဒ်ကောင်းတွေ ရရှိမှာပါ။ ဂုဏ်သတင်းနဲ့ အဆင့်အတန်းဆိုတာ အနှစ်သာရမရှိတဲ့ အရာတွေပါ။ လူတိုင်းက ကျွန်တော့်ကို အထင်ကြီးရင်တောင်မှ၊ ဒါက ကျွန်တော့်မှာ သမ္မာတရား လက်တွေ့ကျမှု ရှိတယ်လို့ မဆိုလိုဘူး။ ဒါက ကယ်တင်ခြင်း ခံရခွင့် ပေးနိုင်မယ်ဆိုတာ ပိုလို့တောင် မဟုတ်သေးပါဘူး။ သမ္မာတရားကို နားမလည်ဘဲ ဖောက်ပြန်ပျက်စီးတဲ့ စိတ်သဘောထားတွေကို မဖယ်ရှားရင်၊ နောက်ဆုံးမှာ ကျွန်တော် ငရဲကျပြီး အပြစ်ဒဏ်ပေးခံရဦးမှာပဲ။ ဒါကို သဘောပေါက်ပြီးတဲ့နောက် ဝမ်ကျင့်က ကျွန်တော့်ပြဿနာတွေကို ထပ်ထောက်ပြတဲ့အခါ ကျွန်တော် သိပ်အတိုက်အခံ မဖြစ်တော့ဘူး။ အဲဒီအစား သူထောက်ပြတဲ့ ပြဿနာတွေအပေါ် မူတည်ပြီး သက်ဆိုင်ရာ စည်းမျဉ်းတွေကို ရှာဖွေလေ့လာခဲ့တယ်။ ဒီလို လက်တွေ့လုပ်ဆောင်လိုက်တော့ ပြဿနာတွေ မြန်မြန် ပြေလည်သွားရုံသာမကဘဲ ကျွန်တော့်စိတ်နှလုံးထဲမှာလည်း သက်သာငြိမ်သာမှု ခံစားခဲ့ရတယ်။ ကျွန်တော်တို့ ဆက်ဆံရေးလည်း ပိုပိုပြီး သဟဇာတဖြစ်လာတာပေါ့။ ဘုရားသခင်ကို ကျွန်တော် လှိုက်လှိုက်လှဲလှဲ ကျေးဇူးတင်ပါတယ်။


၂။ နာကျင်ဖွယ် ကျရှုံးမှုမှ ရရှိခဲ့သော သင်ခန်းစာများ

ဂါဘရီအယ်လ်လာ၊ အီတလီ

၂၀၁၄ ခုနှစ်မှာ ကျွန်မ အသင်းတော်မှာ သရုပ်ဆောင်တာဝန်ကို စပြီးထမ်းဆောင်ခဲ့တယ်။ သရုပ်ဆောင်တာနဲ့ ကိုယ့်ရဲ့အရည်အချင်း တက်အောင်လုပ်တာကလွဲရင် ကျန်တဲ့အချိန်တွေကို ကိုယ့်သဘောနဲ့ကိုယ် စီစဉ်လို့ရတော့၊ ဘဝက တော်တော်လေး လွတ်လပ်ပြီး သက်သောင့်သက်သာရှိတာပေါ့။ ကျွန်မက သရုပ်ဆောင်ရတာကို သဘောကျပြီး ကိုယ့်ရဲ့ဖျော်ဖြေမှုတွေမှာ ကြိုးစားအားထုတ်ချင်စိတ်ရှိခဲ့လို့ ရုပ်ရှင်နှစ်ကားမှာ ပါဝင်သရုပ်ဆောင်ပြီးတဲ့နောက်မှာ ကျွန်မရဲ့ အရည်အချင်းတွေက သိသိသာသာ တိုးတက်လာခဲ့တာပေါ့။ ဒါကြောင့် ခေါင်းဆောင်က ကျွန်မကို ဒါရိုက်တာတာဝန် ထမ်းဆောင်ဖို့ လေ့ကျင့်ခိုင်းခဲ့တယ်။ အဲဒီတုန်းကတော့ ကျွန်မ တော်တော်လေး အင်တင်တင်ဖြစ်ခဲ့တယ်၊ တွေးမိတာက “ဒါရိုက်တာတစ်ယောက်မှာ တာဝန်တွေက အရမ်းများတာပဲ။ အဖွဲ့ကလုပ်တဲ့ အရာရာတိုင်းမှာ ပါဝင်ရမယ်၊ ရိုက်ကူးပြီးရင် ရုပ်ရှင်ကို ပြန်စစ်ဆေးရမယ်။ စိတ်ရောလူရော ပင်ပန်းတယ်။ နေ့တိုင်း ဒီလောက်ကြိုးစားလုပ်ရရင် လုံးဝ ပင်ပန်းနွမ်းနယ်ပြီး ပိန်လှီသွားမှာပဲ” လို့ပေါ့။ ဒါပေမဲ့ တာဝန်တစ်ခုကို ငြင်းလိုက်ရင် ဘုရားသခင်ရဲ့ ရည်ရွယ်ချက်နဲ့ မကိုက်ညီဘူးလို့ တွေးမိတော့ မလွှဲသာမရှောင်သာ လက်ခံလိုက်ရတယ်။ ကျွန်မ ဒါရိုက်တာတာဝန် ထမ်းဆောင်ဖို့ ရာထူးတိုးသွားမှန်းသိသွားတော့ ကျွန်မအတွက် ညီအစ်မတွေအားလုံး ဝမ်းသာခဲ့ကြတာပေါ့။ ဒါပေမဲ့ ကျွန်မကတော့ တွေးမိတယ်၊ “ဒါက ပင်ပန်းတဲ့အလုပ်ဆိုတာ အသိအသာကြီး။ ငါက ကြီးကြီးမားမား တာဝန်ပေးစေခိုင်းချက်မျိုးကို တာဝန်ယူဖို့ မလိုက်စားဘူး။ ဘာလို့လဲဆိုတော့ ဝန်ထုပ်ဝန်ပိုးကြီးလေလေ ဇာတိပကတိအတွက် ပိုပင်ပန်းလေလေ ဖြစ်လို့ပဲ။ ငါက သာမန်သရုပ်ဆောင်တစ်ယောက်ပဲ ဖြစ်ချင်တယ်။ ကိုယ့်မှာ အလုပ်မရှိဘဲ အားနေတာမျိုး မဖြစ်ရင် ပြီးတာပဲ” လို့ပေါ့။

ကျွန်မ ပထမဆုံးရုပ်ရှင်ကို ဒါရိုက်တာလုပ်တုန်းက ညှိနှိုင်းရေးမှူးက နေ့တိုင်းအတွက် အချိန်စာရင်းကို ပြည့်ကျပ်နေအောင် စီစဉ်ထားတယ်။ ရိုက်ကူးမှုတစ်ခုပြီးတိုင်း နောက်တစ်ခန်းအတွက် သရုပ်ဆောင်ပုံ၊ ရိုက်ချက် ဒါမှမဟုတ် ဇာတ်ဝင်ခန်းကိစ္စတွေကို ဆက်ဆွေးနွေးရသေးတယ်။ ရိုက်ကူးနေတဲ့အချိန်မှာဆို မော်နီတာရှေ့မှာထိုင်ပြီး တစ်စက္ကန့်လေးတောင် အာရုံမလွင့်ရဲခဲ့ဘူး။ အာရုံလွင့်သွားရင် သရုပ်ဆောင်မှုက တိကျမှုရှိမရှိ ကျွန်မ မဆုံးဖြတ်နိုင်တော့ဘဲ ပြန်ကြည့်တာ ဒါမှမဟုတ် ပြန်ရိုက်တာတွေ လုပ်ခဲ့ရတယ်။ တစ်ခါတလေ၊ ရိုက်ကွင်းမှာ ရိုက်ကူးရေး ပြီးသွားပြီး တခြားအဖွဲ့သားတွေ ထွက်သွားပြီးတဲ့နောက်မှာ ကျွန်မက တခြားအလုပ်တွေ ကိုင်တွယ်ဖြေရှင်းဖို့ ကျန်နေခဲ့ရသေးတယ်။ ဒါ့အပြင် ဒီရုပ်ရှင်မှာ အဓိကဇာတ်ကောင်တွေကော၊ ဗီလိန်ဇာတ်ကောင်တွေကော အများကြီးပဲ။ ကျွန်မက သရုပ်ဆောင်တွေကို သူတို့သရုပ်ဆောင်ရမယ့် အခန်းတွေ ရှင်းပြပေးရတယ်၊ သူတို့နဲ့အတူတူ လေ့ကျင့်ပေးရတယ်၊ သင်ပြပေးရတယ်၊ အားလုံးကို ကြီးကြပ်ပေးရတယ်။ သရုပ်ဆောင်တွေရဲ့ ဖျော်ဖြေမှုတွေက သူတို့ရဲ့ဇာတ်ကောင်တွေနဲ့ ကိုက်ညီရဲ့လားဆိုတာကို ဆုံးဖြတ်နိုင်လို့၊ အခန်းတိုင်းအတွက် ဇာတ်ကောင်တွေကို ကြိုတင်လေ့လာပြီး သူတို့ကို သေချာနားလည်အောင် လုပ်ခဲ့ရတယ်။ ဒါက အထူးသဖြင့် စိတ်ခံစားမှုပြင်းတဲ့ အခန်းတွေအတွက် ပိုမှန်တယ်၊ သရုပ်ဆောင်က ဇာတ်ကောင်ထဲကို စိတ်နှစ်လို့မရတဲ့အခါ သူတို့ကို မှန်ကန်တဲ့ စိတ်ခံစားမှုအခြေအနေထဲကို ရောက်အောင်လုပ်ပေးဖို့ နည်းလမ်းတွေရှာခဲ့ရတယ်။ ဒါရိုက်တာလုပ်ရတာ တကယ်ကို စိတ်ပင်ပန်းလွန်းတယ်လို့ ခံစားခဲ့ရတယ်။ သရုပ်ဆောင်တစ်ယောက်အနေနဲ့ဆို ကိုယ့်အပိုင်းကို ကောင်းကောင်းသရုပ်ဆောင်ရုံပဲ၊ ပြီးပြီ။ အဲဒီတာဝန်က အများကြီး ပိုပြီးစိတ်အေးလက်အေးနိုင်တယ်။ ဒီဒါရိုက်တာတာဝန်ကို အူလှိုက်သည်းလှိုက် မုန်းတီးခဲ့တယ်။ အဲဒီနောက်မှာ ကျွန်မ ကိုယ့်တာဝန်မှာ ဝတ်ကျေတမ်းကျေလုပ်လာခဲ့တယ်။ ရိုက်ကူးနေတုန်း သရုပ်ဆောင်တွေက လိုချင်တဲ့ပုံစံအတိုင်း ရဖို့ ကြိုးစားနေတာကိုတွေ့ရင် သူတို့ရဲ့သရုပ်ဆောင်ပုံ တိုးတက်အောင် ဘယ်လိုသင်ကြားပေးမလဲဆိုတာကို စဉ်းစားမယ့်အစား အလျင်စလိုပဲ ရိုက်ချက်ကို အတည်ပြုလိုက်တယ်။ အကျိုးဆက်အနေနဲ့ ခေါင်းဆောင်က ရုပ်ရှင်အပိုင်းတွေကို ပြန်စစ်တဲ့အခါမှာ သရုပ်ဆောင်တာတွေက စံနှုန်းမပြည့်တာကို တွေ့သွားပြီး ကျွန်မတို့ ပြန်ရိုက်ခဲ့ရတယ်။ နောက်တစ်ခါကျတော့ ကျွန်မနဲ့ တွဲဖက်လုပ်တဲ့ညီအစ်မက လေ့ကျင့်နေတုန်း သရုပ်ဆောင်တွေရဲ့ သရုပ်ဆောင်မှုထဲမှာ ကိုယ်ဟန်အမူအရာတချို့ ထည့်ပေးဖို့ ပြောတယ်။ ကျွန်မက အဲဒါက အရမ်းဒုက္ခများတယ်လို့ တွေးပြီး မထည့်ခဲ့ဘူး။ နောက်ဆုံးတော့ သရုပ်ဆောင်တာက လိုအပ်ချက်တွေရှိနေပြီး ရိုက်ကူးရေးမစခင်လေးမှာပဲ သူက သရုပ်ဆောင်တွေကို နေရာမှာတင် အမူအရာတွေ ထပ်ထည့်ပြီး သင်ပြပေးခဲ့ရလို့ ရိုက်ကူးရေး နှောင့်နှေးသွားခဲ့တယ်။ အဲဒီအချိန်မှာ ကိုယ့်တာဝန်ကိုယ်မကျေမှန်းသိလို့ စိတ်ထဲမှာ တော်တော်မကောင်းဘူး။ ဒါပေမဲ့ အဲဒီနောက်မှာ အမှန်တကယ် အလုပ်လုပ်ရမယ့်အချိန်ရောက်တိုင်း ဒီတာဝန်ကို ထမ်းဆောင်ရတာက အရမ်းပင်ပန်းပြီး ဒုက္ခများတယ်လို့ ကျွန်မ ခံစားခဲ့ရတုန်းပဲ။ အချိန်နှစ်လက ခဏနဲ့ ကုန်ဆုံးသွားတယ်၊ သရုပ်ဆောင်တွေက သူတို့ရဲ့ သရုပ်ဆောင်မှုမှာ ပြဿနာတွေ ဆက်တိုက်ဖြစ်နေခဲ့တယ်။ ညှိနှိုင်းရေးမှူးက သရုပ်ဆောင်တွေကို သူတို့ရဲ့အခန်းတွေအတွက် ပိုပြီးအသေးစိတ် ရှင်းပြပေးဖို့ ကျွန်မကို အကြိမ်ကြိမ် သတိပေးခဲ့တယ်၊ ကျွန်မက နားမထောင်တဲ့အပြင် အတိုက်အခံလုပ်စိတ်ဝင်ပြီး၊ “ပိုပြီးအသေးစိတ်လုပ်ရင် အရမ်းဒုက္ခများမှာပဲ။ လေ့ကျင့်ခန်းတွေက ဘယ်လောက်ကြာသွားမလဲ” လို့ပေါ့။ ငြင်းခုံဖို့တောင် ကျွန်မ ကြိုးစားခဲ့တယ်၊ “ကျွန်မ သရုပ်ဆောင်လုပ်ခဲ့တုန်းက ဘယ်သူမှ ကျွန်မကို ဒီလောက်အသေးစိတ် မသင်ကြားပေးခဲ့ဘူး။ သရုပ်ဆောင်တယ်ဆိုတာ သရုပ်ဆောင်ရဲ့ ကိုယ်ပိုင်တာဝန်မဟုတ်ဘူးလား” လို့ ပြောလိုက်တယ်။ လေ့ကျင့်ချိန်ရောက်တော့လည်း ကျွန်မက သရုပ်ဆောင်တွေကို အသေးစိတ်မပါဘဲ အကြမ်းဖျင်းလောက်ပဲ ပြောပြနေတုန်းပဲ။ အဲဒါကြောင့် ခဏခဏ ပြန်ရိုက်ရပြီး ထုတ်လုပ်ရေးအချိန်ဇယားကို နှောင့်နှေးစေခဲ့တယ်။

အချိန်အတန်ကြာတော့ ညီအစ်ကိုဧလိယကို ကျွန်မနဲ့အတူ ဒါရိုက်တာတာဝန် ပူးပေါင်းထမ်းဆောင်ဖို့ တာဝန်ပေးလိုက်တယ်။ ညှိနှိုင်းရေးမှူးက ကျွန်မကို ပြောတယ်၊ “ကြည့်ရတာ အစ်မတစ်ယောက်တည်း ဒါရိုက်တာတာဝန်လုပ်ဆောင်ဖို့ ရုန်းကန်နေရပုံပဲ။ ဒီနေ့ကစပြီး အစ်မက သရုပ်ဆောင်တွေကို သူတို့ပါတဲ့အခန်းတွေအတွက် ရှင်းပြပေးတဲ့အပိုင်းကို အဓိကတာဝန်ယူရမယ်၊ ညီအစ်ကိုဧလိယက မော်နီတာရှေ့ကနေ ကြီးကြပ်ပေးလိမ့်မယ်” တဲ့။ ဒါကိုကြားတော့ ကျွန်မ တော်တော်လေး ပျော်သွားတယ်။ တွေးမိတာပေါ့၊ “ကောင်းလိုက်တာ။ ငါ မော်နီတာကို ကြည့်ပြီး ကြီးကြပ်စရာမလိုတော့ဘူး။ ဒီလိုဆိုတော့ ငါ အားအားလပ်လပ် ပိုရှိသွားမယ်၊ အရမ်းလည်း မပင်ပန်းတော့ဘူးပေါ့” လို့ပေါ့။ အဲဒီနောက်ပိုင်း သရုပ်ဆောင်တွေနဲ့ လေ့ကျင့်ပြီးတာနဲ့ ကျွန်မက ကိုယ့်ကိုယ်ပိုင်ကိစ္စတွေ သွားလုပ်တော့တာပဲ။ သူတို့ဘယ်လို သရုပ်ဆောင်သလဲဆိုတာကိုလည်း ဂရုမစိုက်ဘူး၊ အကျိုးဆက်အနေနဲ့ တကယ်ရိုက်ကူးတဲ့အခါမှာ သရုပ်ဆောင်တွေရဲ့ သရုပ်ဆောင်မှုမှာ အမြဲတမ်း ပြဿနာတွေရှိနေခဲ့တယ်။ ညှိနှိုင်းရေးမှူးက ကျွန်မကို ကိုယ့်တာဝန်အပေါ်ထားတဲ့ သဘောထားကို ဆန်းစစ်ဖို့ပြောတယ်။ ဒါပေမဲ့ ကျွန်မ ကိုယ့်ဘာသာကိုယ် တွေးမိတယ်၊ “သရုပ်ဆောင်တွေက ကောင်းကောင်းမသရုပ်ဆောင်နိုင်ရင် ငါက ဘာဆန်းစစ်စရာ ရှိလို့လဲ။ အခု ဒါကို ငါ့အပြစ်လို့ ပြောနေတာလား” လို့ပေါ့။ ကျွန်မ ဒီအကြောင်းကို ပိုပြီးစဉ်းစားလေလေ၊ ဒီတာဝန်က ကျေးဇူးတင်မခံရတဲ့ အလုပ်တစ်ခုလို့ ပိုပြီးခံစားရလေလေပဲ။ အဲဒီရက်ပိုင်းတွေမှာ ကျွန်မသင်ပြပေးနေတဲ့ သရုပ်ဆောင်တချို့က ရိုက်ကူးရေးမှာ ပြဿနာတွေ ဆက်တိုက်ဖြစ်နေခဲ့တယ်။ ညှိနှိုင်းရေးမှူးက ကျွန်မကို ကိုယ့်တာဝန်အပေါ်ထားတဲ့ သဘောထားကို ပြန်ဆင်ခြင်သုံးသပ်ဖို့ နောက်တစ်ခါ သတိပေးတော့မှပဲ ကျွန်မ စပြီးဆင်ခြင်သုံးသပ်ခဲ့တယ်။ ပြန်ကြည့်လိုက်တော့ လွန်ခဲ့တဲ့ရက်ပိုင်းတွေမှာ ကျွန်မရဲ့ ဇာတိပကတိက သက်သောင့်သက်သာရှိခဲ့ပေမဲ့ စိတ်နှလုံးထဲမှာတော့ ထူးဆန်းတဲ့ စိတ်ဘဝင်မကျမှုကို ခံစားခဲ့ရတယ်။ ဒါနဲ့ ဘုရားသခင်ဆီ ဆုတောင်းပြီး ကိုယ့်ကိုယ်ကိုယ် ဆင်ခြင်သုံးသပ်ရင်း ဘုရားသခင်ရဲ့ နှုတ်ကပတ်တော်တစ်ပိုဒ်ကို သတိရလိုက်တယ်။ “‘သင်သည် ဉာဏ်များပြီး အချောင်ခိုရသည်ကို နှစ်သက်သည် မဟုတ်လော။ ပျင်းရိခြင်းနှင့် ကိုယ်စိတ်ချမ်းသာမှုတွင် ပျော်မွေ့ရခြင်းကို သင် နှစ်သက်သည် မဟုတ်လော။ ကဲ ထိုသို့ဆိုလျှင် ကိုယ်စိတ်ချမ်းသာမှုတွင် အစဉ်ထာဝရ ပျော်မွေ့လော့’ ဟု ဆိုလိမ့်မည်။ ဘုရားသခင်သည် ဤကျေးဇူးတော်နှင့် အခွင့်အရေးကို အခြားသူတစ်ဦးအား ပေးလိမ့်မည်။” ပြီးတော့ အဲဒီနှုတ်ကပတ်တော်အပိုဒ်ကို ကျွန်မရှာဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် မိမိ၏တာဝန်ကို ဝတ်ကျေတမ်းကျေဖြစ်စွာ ထမ်းဆောင်ပြီး မထီမဲ့မြင် သဘောထားဖြင့် ချဉ်းကပ်လျှင် ရလဒ်မှာ မည်သည့်အရာ ဖြစ်မည်နည်း။ သင် ကောင်းမွန်စွာ ထမ်းဆောင်နိုင်စွမ်းရှိသည့် တာဝန်တစ်ခုတွင်ပင် သင်သည် ကောင်းမွန်စွာ လုပ်ဆောင်ရန် ပျက်ကွက်လိမ့်မည်၊ သင်၏ တာဝန်ထမ်းဆောင်မှုသည် စံနှုန်းပြည့်မီလိမ့်မည် မဟုတ်သကဲ့သို့ မိမိတာဝန်အပေါ် ထားရှိသည့် သင်၏ သဘောထားကို ဘုရားသခင် အလွန်ပင် ကျေနပ်အားရမှု မရှိဖြစ်လိမ့်မည်။ သင်သည် ဘုရားသခင်ထံ ဆုတောင်းနိုင်ပြီး သမ္မာတရားကို ရှာဖွေနိုင်ခဲ့လျှင်၊ စိတ်နှလုံးအကြွင်းမဲ့ဖြင့် လုပ်ဆောင်နိုင်ခဲ့လျှင်၊ ဤနည်းအားဖြင့် သင် ပူးပေါင်းဆောင်ရွက်နိုင်ခဲ့ပြီးဖြစ်လျှင် ဘုရားသခင်က သင့်အတွက် အရာအားလုံးကို ကြိုတင်ပြင်ဆင်ပြီး ဖြစ်လိမ့်မည်။ ဤသို့ဖြင့် အမှုကိစ္စများကို သင် ကိုင်တွယ်သောအခါတွင် အရာရာတိုင်းက အဆင်ပြေချောမွေ့လိမ့်မည်ဖြစ်ပြီး ရလဒ်ကောင်းများ ဖြစ်ထွန်းလိမ့်မည်။ သင့်အနေဖြင့် ခွန်အားပမာဏများစွာ စိုက်ထုတ်ဖို့ လိုအပ်မည် မဟုတ်ပေ။ သင်သည် ပူးပေါင်းဆောင်ရွက်ဖို့ အစွမ်းကုန် ကြိုးစားသည့်အခါတွင် ဘုရားသခင်သည် သင့်အတွက် အရာရာ စီစဉ်နှင့်ပြီး ဖြစ်လိမ့်မည်။ သင်သည် စိတ်မချရဘဲ အချောင်ခိုပါက၊ သင်၏ တာဝန်ကို သင့်တင့်လျောက်ပတ်စွာ အာရုံစိုက် ထမ်းဆောင်ခြင်း မရှိဘဲ အစဉ်သဖြင့် လမ်းလွဲပါက ဘုရားသခင်သည် သင့်ထဲ၌ အလုပ်လုပ်လိမ့်မည် မဟုတ်ချေ။ သင်သည် ဤအခွင့်အရေးကို ဆုံးရှုံးရလိမ့်မည်ဖြစ်ပြီး ဘုရားသခင်က ‘သင်သည် ညံ့ဖျင်းပေသည်။ သင့်ကို ငါအသုံးမပြုနိုင်။ ဘေးထွက်ရပ်လော့။ သင်သည် ဉာဏ်များပြီး အချောင်ခိုရသည်ကို နှစ်သက်သည် မဟုတ်လော။ ပျင်းရိခြင်းနှင့် ကိုယ်စိတ်ချမ်းသာမှုတွင် ပျော်မွေ့ရခြင်းကို သင် နှစ်သက်သည် မဟုတ်လော။ ကဲ ထိုသို့ဆိုလျှင် ကိုယ်စိတ်ချမ်းသာမှုတွင် အစဉ်ထာဝရ ပျော်မွေ့လော့’ ဟု ဆိုလိမ့်မည်။ ဘုရားသခင်သည် ဤကျေးဇူးတော်နှင့် အခွင့်အရေးကို အခြားသူတစ်ဦးအား ပေးလိမ့်မည်။ သင်တို့ မည်သို့သဘောရသနည်း။ ဤသည်မှာ ဆုံးရှုံးမှုတစ်ခုလော၊ သို့မဟုတ် အကျိုးအမြတ်တစ်ခုလော။ (ဆုံးရှုံးမှုတစ်ခု ဖြစ်ပါသည်။) ယင်းမှာ ဧရာမ ဆုံးရှုံးမှုတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) အဲဒါကိုဖတ်ပြီးနောက်မှာ လူတစ်ယောက်ရဲ့ တာဝန်အပေါ်ထားတဲ့ သဘောထားက အရေးပါတယ်ဆိုတာကို ကျွန်မ နားလည်ခဲ့တယ်။ လူတွေကသာ ကိုယ့်တာဝန်ကို စိတ်ရောကိုယ်ပါနှစ်ပြီး ထမ်းဆောင်နိုင်ရင် ဘုရားသခင်က သူတို့ကို ဉာဏ်ပွင့်စေပြီး လမ်းပြမှာဖြစ်လို့၊ ကောင်းတဲ့ရလဒ်တွေ ရရှိနိုင်မှာပဲ။ ဒါပေမဲ့ သူတို့ရဲ့သဘောထားက ပေါ့ပေါ့ဆဆ ဒါမှမဟုတ် ဝတ်ကျေတမ်းကျေဖြစ်နေရင် နည်းနည်းလေး အားစိုက်လိုက်ရုံနဲ့ ကောင်းကောင်းထမ်းဆောင်နိုင်တဲ့ တာဝန်မျိုးတောင်မှ ကောင်းအောင်လုပ်နိုင်မှာ မဟုတ်ဘူး။ သရုပ်ဆောင်တွေရဲ့ သရုပ်ဆောင်မှုက စံမမီဘူးဆိုတာကို ကျွန်မ ရှင်းရှင်းလင်းလင်း မြင်ရဲ့သားနဲ့ ကိုယ့်ကိုယ်ကိုယ် ဒုက္ခမများရအောင် သူတို့ကို စိတ်ရှည်ရှည်နဲ့ မသင်ကြားပေးဘဲ ရိုက်ချက်တွေကို အလျင်စလို အတည်ပြုခဲ့တယ်၊ ဒါကြောင့် သရုပ်ဆောင်မှုတွေ မအောင်ခဲ့လို့ ပြန်ရိုက်ဖို့ လိုခဲ့တယ်။ လေ့ကျင့်ချိန်မှာ သရုပ်ဆောင်တွေကို အသေးစိတ်မပါဘဲ အကြမ်းဖျင်းလောက်ပဲ ပြောပြခဲ့လို့ သူတို့ထဲက တော်တော်များများက ရိုက်ကွင်းမှာ သရုပ်ဆောင်တဲ့အခါ ပြဿနာတွေဖြစ်ပြီး ဆက်တိုက်ပြန်ရိုက်ရလို့ အချိန်ဇယားကို နှောင့်နှေးစေခဲ့တယ်။ ဒါတွေအားလုံးက ကျွန်မ တာဝန်မှာ ဝတ်ကျေတမ်းကျေလုပ်ပြီး ဖြတ်လမ်းလိုက်ခဲ့လို့ ဖြစ်ရတာပဲ။ ညှိနှိုင်းရေးမှူးက ကျွန်မကို ကိုယ့်တာဝန်အပေါ်ထားတဲ့ သဘောထားကို ဆင်ခြင်သုံးသပ်ဖို့ အကြိမ်ကြိမ်သတိပေးခဲ့ပေမဲ့ ကျွန်မက အကြောင်းပြချက်တွေပေးပြီး ငြင်းခုံခဲ့တယ်။ ကျွန်မက တာဝန်မှာ အမြဲတမ်း ဝတ်ကျေတမ်းကျေလုပ်လို့ ပြဿနာတွေ ဆက်တိုက်ဖြစ်တော့ ညှိနှိုင်းရေးမှူးက ကျွန်မကို မော်နီတာရှေ့ကနေ ကြီးကြပ်ခွင့် မပေးတော့ဘူး။ ဒါပေမဲ့ ကျွန်မက ကိုယ့်ကိုယ်ကိုယ် ဆင်ခြင်သုံးသပ်မှု မရှိတဲ့အပြင် ဇာတိပကတိက ပိုပြီးသက်သောင့်သက်သာရှိနိုင်မှာဖြစ်လို့ တကယ်တမ်းမှာ ပျော်ခဲ့တယ်လေ။ ကျွန်မ လုံးဝ ထုံသွားခဲ့ပြီ။ အသင်းတော်က ကျွန်မကို သရုပ်ဆောင်တစ်ယောက်အနေနဲ့ ပျိုးထောင်ပေးခဲ့ပြီး လေ့ကျင့်ဖို့အခွင့်အရေးတွေ အများကြီးပေးခဲ့တယ်။ သန့်ရှင်းသော ဝိညာဉ်တော်ရဲ့ ဉာဏ်ပွင့်စေမှုနဲ့ လမ်းပြမှုကြောင့် ကျွန်မမှာ သရုပ်ဆောင်မှုအတွေ့အကြုံတချို့လည်း စုဆောင်းမိခဲ့တယ်။ အခု အသင်းတော်က ကျွန်မကို ဒါရိုက်တာတစ်ယောက်ဖြစ်လာဖို့ ပျိုးထောင်ပေးပြီး ကျွန်မသင်ယူခဲ့တာတွေကို ကိုယ့်တာဝန်မှာ အသုံးချဖို့ လိုအပ်လာတဲ့အခါမှာတော့ အချိန်နဲ့အားစိုက်ထုတ်မှု နည်းနည်းပေးဖို့ လိုပြီး ဇာတိပကတိ ဒုက္ခခံရမှာစိုးလို့ ကျွန်မ အတိုက်အခံလုပ်တယ်၊ မကျေမနပ်ပြောတယ်၊ ဝတ်ကျေတမ်းကျေလုပ်ခဲ့တယ်။ ကျွန်မ လူ့သဘာဝ အရမ်းကင်းမဲ့ပြီး ဘုရားသခင်အတွက် တကယ်ကို စက်ဆုပ်စရာပဲ။ အထူးသဖြင့် ဒီဘုရားနှုတ်ကပတ်တော်ကို ဖတ်ပြီးနောက်မှာ “သင်သည် ဉာဏ်များပြီး အချောင်ခိုရသည်ကို နှစ်သက်သည် မဟုတ်လော။” “ဘုရားသခင်သည် ဤကျေးဇူးတော်နှင့် အခွင့်အရေးကို အခြားသူတစ်ဦးအား ပေးလိမ့်မည်။” ကျွန်မကို မော်နီတာကနေ ကြီးကြပ်ခွင့်မပြုတော့တဲ့ အကြောင်းရင်းက ကျွန်မ ကိုယ့်တာဝန်မှာ ဖြတ်လမ်းလိုက်ပြီး တာဝန်မဲ့ခဲ့လို့ပဲဆိုတာကို ကျွန်မ သဘောပေါက်ခဲ့တယ်။ ကျွန်မက ယုံကြည်ကိုးစားလို့ မရတော့တဲ့အတွက် ဒီတာဝန်ရဲ့အပိုင်းကို ထမ်းဆောင်ခွင့်က တခြားတစ်ယောက်ဆီ ရောက်သွားခဲ့တာ။ ကျွန်မက အန္တရာယ်ရှိတဲ့ ချောက်ကမ်းပါးစွန်းမှာ ရောက်နေခဲ့ပြီ။ နောင်တမရရင် သရုပ်ဆောင်တွေကို သူတို့ရဲ့အခန်းတွေအတွက် ရှင်းပြပေးခွင့်တောင် ဆုံးရှုံးသွားနိုင်တယ်။ ဒါကြောင့် အဲဒီနောက်မှာ ကျွန်မ သရုပ်ဆောင်တွေနဲ့အတူ လေ့ကျင့်တာကို အလေးအနက်ထားခဲ့တယ်။ သရုပ်ဆောင်တစ်ယောက်ရဲ့ သရုပ်ဆောင်မှုမှာ လိုအပ်ချက်ရှိတာကို မြင်တာနဲ့ ချက်ချင်းထောက်ပြပြီး စိတ်ရှည်ရှည်နဲ့ သင်ပြပေးခဲ့တယ်။ သရုပ်ဆောင်တွေနဲ့ အတူတူလေ့လာဖို့ နမူနာဗီဒီယိုတချို့ကိုလည်း ရှာဖွေခဲ့တယ်။ နောက်ဆုံးမှာတော့ အဲဒီရုပ်ရှင်ကို အဆင်ပြေပြေနဲ့ ရိုက်ကူးပြီးစီးခဲ့ပါတယ်။

ကျွန်မ ကိုယ့်ကိုယ်ကိုယ် နည်းနည်းပြောင်းလဲပြီလို့ ထင်ခဲ့ပေမဲ့ ဒါပေမဲ့ နောက်ရုပ်ရှင်ကို ရိုက်ကူးနေတုန်းမှာ ကျွန်မရဲ့ အကျင့်ဟောင်းတွေ ပြန်ထလာမယ်လို့ လုံးဝ မမျှော်လင့်ခဲ့ဘူး။ အဲဒီအချိန်မှာ ကျွန်မက သရုပ်ဆောင်တွေကို သင်ပြပေးရတဲ့ တာဝန်ကိုပဲ ယူထားတုန်းပဲ။ ဒီရုပ်ရှင်ရဲ့ အဓိကဇာတ်ဆောင်က ညီအစ်မအိဇဘက်လ်ပေါ့။ သူက သရုပ်ဆောင်ပညာကို လေ့ကျင့်ခါစပဲရှိသေးတော့ သူ့ရဲ့သရုပ်ဆောင်မှုမှာ အားနည်းချက်တွေ အများကြီးရှိတယ်။ ဒါကြောင့် ကျွန်မ စိုက်ထုတ်ရမယ့် စိတ်ပိုင်းဆိုင်ရာ အင်အားနဲ့ ပေးဆပ်ရမယ့် အဖိုးအခက အရင်ကထက် ပိုများခဲ့တယ်။ ရိုက်ကူးရေးစစချင်းမှာတော့ ကျွန်မ အလေးအနက်ထားပြီး အလုပ်လုပ်နိုင်ခဲ့သေးတယ်။ သရုပ်ဆောင်တွေရဲ့ သရုပ်ဆောင်မှုမှာ လိုအပ်နေတဲ့နေရာတွေကို ချက်ချင်းထောက်ပြပေးတယ်၊ တစ်ခါတလေ ကိုယ်တိုင် သရုပ်ပြပေးခဲ့တယ်။ ဒါပေမဲ့ အချိန်ကြာလာတာနဲ့အမျှ အခန်းတိုင်းအတွက် သရုပ်ဆောင်တွေကို သင်ကြားပေးရတာက စိတ် ပင်ပန်းလာတယ်လို့ ခံစားခဲ့ရတယ်။ ဒါ့အပြင် ကျွန်မနဲ့တွဲဖက်လုပ်တဲ့ ညီအစ်ကိုဗင်းဆင့်ကလည်း သူ့တာဝန်မှာ တော်တော်တက်ကြွပြီး သရုပ်ဆောင်တွေကို သင်ပြပေးတဲ့နေရာမှာ အရမ်း တာဝန်ကျေပွန်တော့ ကျွန်မရဲ့ဝန်တာထားတဲ့စိတ်က တဖြည်းဖြည်း လျော့နည်းသွားတယ်။ တခြားအလုပ်တွေကိုလည်း စိတ်မပူတော့ဘူး။ ညီအစ်မအိဇဘက်လ်က သူ့ဇာတ်ကောင်ကို သိပ်နားမလည်တာကို ကျွန်မ သုံးလေးခါ သတိပြုမိခဲ့တယ်။ အစကတော့ ညဘက် အချိန်နည်းနည်းရှာပြီး သူနဲ့စကားပြောမယ်လို့ စီစဉ်ထားပေမဲ့ တစ်နေကုန် အခန်းတွေ လေ့ကျင့်ခဲ့ရလို့ ပင်ပန်းနေပြီဆိုတာကို တွေးမိတယ်။ ညဘက်မှာ သူ့ကို သင်ပြပေးရင် နောက်နေ့ရိုက်ကူးရေးအတွက် ကိုယ့်မှာ လုံးဝအားရှိမှာမဟုတ်ဘူး။ ဒါနဲ့ပဲ “ထားလိုက်ပါတော့၊ သင်မပေးတော့ပါဘူး” လို့ တွေးလိုက်တယ်။ အကျိုးဆက်ကတော့ နောက်နေ့ရိုက်ကူးရေးမှာ ညီအစ်မအိဇဘက်လ်ရဲ့ သရုပ်ဆောင်မှုမှာ ပြဿနာတွေပေါ်လာပြီး ရုပ်ရှင်တိုးတက်မှု နှောင့်နှေးခဲ့ရတယ်။ ကိုယ့်တာဝန်ကိုယ်မကျေတဲ့အတွက် အရမ်းနောင်တရခဲ့ပေမဲ့ နောက်ပိုင်း အဖိုးအခပေးဆပ်ရမယ့်အချိန်တိုင်းမှာ ကိုယ့်ဇာတိပကတိကိုပဲ အလေးထားပြီး သမ္မာတရားကို လက်တွေ့မလုပ်ဆောင်နိုင်ခဲ့ဘူး။ တဖြည်းဖြည်းနဲ့ သရုပ်ဆောင်တွေကို သင်ပြပေးရတာ ပိုပိုပြီး ခက်ခဲလာတယ်၊ နောက်ဆုံး သူတို့ရဲ့သရုပ်ဆောင်မှုမှာရှိတဲ့ ပြဿနာတွေကိုတောင် မမြင်နိုင်တော့တဲ့အထိပဲ။ သရုပ်ဆောင်မှုပြဿနာတွေကြောင့် ကျွန်မတို့ ခဏခဏပြန်ရိုက်ခဲ့ရတယ်။ ဒါနဲ့ တခြားအကြောင်းအမျိုးမျိုး ပေါင်းစပ်ပြီးတော့ ရုပ်ရှင်က ရိုက်လို့မပြီးနိုင်ဖြစ်ခဲ့ပြီး နောက်ဆုံးမှာတော့ ရုပ်ရှင်အဖွဲ့ကို ဖျက်သိမ်းလိုက်ရတယ်။ အဖွဲ့ဖျက်သိမ်းလိုက်တဲ့ညမှာ ကျွန်မ တစ်ညလုံး ဟိုလှိမ့်ဒီလှိမ့်နဲ့ အိပ်မပျော်ခဲ့ဘူး။ ပြန်ကြည့်လိုက်တော့ ကျွန်မကို ဒါရိုက်တာတာဝန် ထမ်းဆောင်ခိုင်းတဲ့အချိန်ကစပြီး ကျွန်မ တကယ်ကို ကျိုးနွံနာခံခဲ့တာမျိုး မရှိခဲ့ဘူး။ ဒီတာဝန်ကို ပင်ပန်းလွန်းလို့ အမြဲတမ်း မကြိုက်ခဲ့ဘူး။ ကိုယ့်ကိုယ်ကိုယ် ရိုးရိုးသားသားမေးကြည့်တယ်၊ “ငါ ဘုရားသခင်ကို ယုံကြည်တာက ဇာတိပကတိရဲ့ သက်သာမှုကို မွေ့လျော်ခံစားဖို့ပဲလား။ ဒါက ဘုရားသခင်ကို ပုန်ကန်နေတာ မဟုတ်ဘူးလား” ပေါ့။ စုဝေးပွဲတစ်ခုမှာ ခေါင်းဆောင်က ကျွန်မကို ပြုပြင်ပြီးပြောတယ်၊ “ဘုရားသခင်ရဲ့အိမ်တော်က နင့်ကို ဒါရိုက်တာတစ်ယောက်ဖြစ်လာအောင် ပျိုးထောင်ပေးခဲ့တာ၊ ဒါပေမဲ့ နင်က ဒီလောက်တာဝန်မဲ့လိမ့်မယ်လို့ ငါတစ်ခါမှမထင်ခဲ့ဘူး။ နင်က တကယ်ကို ယုံကြည်ကိုးစားလို့မရတဲ့သူပဲ” တဲ့။ အဲဒီအချိန်တုန်းက ရင်ထဲမှာ ဟာတာတာကြီး ဖြစ်နေခဲ့တယ်။ ပြုပြင်ဖို့ အခွင့်အရေးမရှိတော့ဘူးဆိုတဲ့ အတွေးဝင်လာတိုင်း နာကျင်မှုကြောင့် မျက်ရည်တွေက ထိန်းမနိုင်သိမ်းမရ စီးကျလာခဲ့တယ်။ ကျွန်မက ကိုယ့်တာဝန်ကို ကောင်းကောင်း မဖြည့်ဆည်းခဲ့မိတာရယ်၊ ကျူးလွန်ခဲ့တဲ့ ပြစ်မှားခြင်းတွေအတွက်ရယ် ခဏခဏ စိတ်သောကရောက်ခဲ့ရတယ်။ ကျွန်မ ဘုရားသခင်အပေါ် အကြွေးအရမ်းတင်နေလို့ သူ့ကို ဆုတောင်းဖို့တောင် ရှက်ခဲ့ရတယ်၊ ဘုရားသခင်က ကျွန်မကို စက်ဆုပ်ရွံရှာပြီး မုန်းတီးနေတယ်၊ သူ့မျက်နှာတော်ကို ကျွန်မဆီကနေ ဝှက်ထားပြီး ကျွန်မကို လျစ်လျူရှုနေတယ်လို့ အမြဲခံစားခဲ့ရတယ်။ ဘုရားသခင်က ကျွန်မကို ဘေးဖယ်ထားလိုက်သလိုပဲ၊ ကျွန်မရဲ့ဝိညာဉ်က အမှောင်နဲ့နာကျင်မှုထဲမှာ ရောက်နေခဲ့တယ်။ နောက်ပိုင်းမှာတော့ ကျွန်မကို ဧဝံဂေလိတရားဟောဖို့ စီစဉ်ပေးခဲ့တယ်။ ကျွန်မက တာဝန်တစ်ခုကို ထမ်းဆောင်နေတုန်းပဲဆိုပေမဲ့ ဒီကိစ္စက ကျွန်မရဲ့စိတ်နှလုံးထဲမှာ မဖြေရှင်းနိုင်တဲ့ အထုံးအဖွဲ့တစ်ခုအနေနဲ့ ကျန်နေခဲ့တယ်။ အဲဒီနောက်ပိုင်း ကျွန်မ အကြိမ်ကြိမ် ဆုတောင်းပြီး ရှာဖွေခဲ့တယ်၊ “အို ဘုရားသခင်၊ သမီး ဘယ်နေရာမှာ အတိအကျ ကျရှုံးခဲ့တာလဲ။ ကိုယ့်ကိုယ်ကိုယ်သိဖို့ သမီးကို ဉာဏ်ပွင့်စေပြီး လမ်းပြတော်မူပါ” လို့ပေါ့။

တစ်နေ့မှာ ပျင်းရိတဲ့လူတွေကို ဖော်ထုတ်ပြီး လက္ခဏာခွဲပြထားတဲ့ ဘုရားနှုတ်ကပတ်တော်တွေကို ဖတ်မိတဲ့အခါ ကျွန်မရဲ့စိတ်နှလုံးထဲမှာ စူးစူးနစ်နစ် ထိခိုက်ခံစားခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်တကယ့်အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြ။ ၎င်းတို့သည် ကိုယ်စိတ်ချမ်းသာမှုတွင် ပျော်မွေ့ရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မသင့်တော်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) အဲဒီနှုတ်ကပတ်တော်တွေကို တွေးဆရင်း၊ ဒါရိုက်တာတာဝန် ထမ်းဆောင်ခဲ့တဲ့အချိန်က မြင်ကွင်းတွေက တစ်ခုပြီးတစ်ခု စိတ်ထဲမှာ ပေါ်လာခဲ့တယ်။ ဘုရားသခင်ရဲ့အိမ်တော်က သရုပ်ဆောင်တွေကို သူတို့ရဲ့သရုပ်ဆောင်မှုမှာ သင်ပြပေးဖို့ ကျွန်မကို ဒါရိုက်တာတစ်ယောက်ဖြစ်အောင် စီစဉ်ပေးခဲ့တယ်။ အဓိကဇာတ်ဆောင်မင်းသမီးရဲ့ သရုပ်ဆောင်မှုမှာ အားနည်းချက်တွေရှိတာကို ကျွန်မ ရှင်းရှင်းလင်းလင်းမြင်ခဲ့ပေမဲ့ ကိုယ့်ကိုယ်ကိုယ် သိပ်မပင်ပန်းစေချင်လို့ သူ့ကို မသင်ပြပေးခဲ့ဘဲ၊ ကိုယ့်ရဲ့အခြေခံအကျဆုံး တာဝန်ကိုတောင် မကျေပွန်ခဲ့ဘူး။ ညီအစ်ကို ဗင်းဆင့်က အရမ်းတက်ကြွနေတာကို မြင်တော့ အခြေအနေကို အခွင့်ကောင်းယူပြီး ကိုယ့်အလုပ်ကနေ စွန့်လွှတ်ဖယ်ခွာတယ်။ စာရွက်ပေါ်မှာတော့ ကျွန်မလည်း ဒါရိုက်တာတစ်ယောက်ပဲ၊ ဒါပေမဲ့ တကယ်တမ်းမှာတော့ ညီအစ်ကိုဗင်းဆင့် တစ်ယောက်တည်းကပဲ ဒါရိုက်တာလုပ်နေခဲ့တာ။ ဒါကြောင့် အလုပ်ရဲ့ ကဏ္ဍတော်တော်များများမှာ ကောင်းကောင်းမလုပ်ဆောင်နိုင်ခဲ့ဘဲ နောက်ဆုံးမှာ ရုပ်ရှင်က မပြီးစီးနိုင်ဖြစ်ခဲ့ပြီး အဖွဲ့တစ်ခုလုံးကို ဖျက်သိမ်းလိုက်ရတယ်။ ညီအစ်ကိုမောင်နှမတွေ လနဲ့ချီပြီး ပေးဆပ်ခဲ့တဲ့အဖိုးအခနဲ့ ဘုရားသခင်အိမ်တော်က ကုန်ကျခဲ့သမျှအားလုံး သဲထဲရေသွန် ဖြစ်သွားခဲ့တယ်။ ကျွန်မက ဒါရိုက်တာဆိုတဲ့ နာမည်ခံထားပေမဲ့ တကယ့်အလုပ်ကိုမလုပ်ခဲ့ဘဲ ကိုယ့်ရဲ့လုပ်ဆောင်ရမယ့် အခန်းကဏ္ဍကို မဖြည့်ဆည်းခဲ့ဘူး။ ကျွန်မက နာမည်ခံပဲရှိပြီး လုံးဝအသုံးမကျတဲ့သူတစ်ယောက် မဟုတ်ဘူးလား။ ကျွန်မက ပျင်းရိပြီး ဂရုမစိုက်ဘူး၊ တာဝန်မှာလည်း အမြဲတမ်း ဝတ်ကျေတမ်းကျေလုပ်ခဲ့တယ်။ ဘုရားသခင်က ကျွန်မကို သတိပေးဖို့ လူတွေ၊ ဖြစ်ရပ်တွေနဲ့ အမှုအရာတွေကို အကြိမ်ကြိမ် ချီးမြှင့်ခဲ့ပေမဲ့ ကျွန်မ ဘယ်တော့မှ တကယ်နောင်တမရခဲ့ဘူး။ နောက်ဆုံးမှာတော့ သန့်ရှင်းသော ဝိညာဉ်တော်ရဲ့ အလုပ်ကို ဆုံးရှုံးခဲ့ရတယ်၊ ကိုယ့်တာဝန်မှာရှိတဲ့ ပြဿနာတွေကို မခွဲခြားနိုင်တော့ဘူး၊ ဝိညာဉ်ကလည်း အရမ်းကို အမှောင်ကျပြီး နာကျင်ခံစားခဲ့ရတယ်။ ကျွန်မက “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” တို့၊ “ဘဝသည် တိုတောင်း၏။ ဘဝတွင် ပျော်နိုင်တုန်း ပျော်ပါ” ဆိုတဲ့ စာတန်ဆန်တဲ့ အတွေးအခေါ်တွေအတိုင်း အမြဲတမ်း အသက်ရှင်ခဲ့တယ်။ ဆယ်စုနှစ်နည်းနည်းသာ နေရတဲ့ လူ့ဘဝမှာ ကိုယ့်ကိုယ်ကိုယ် ဒီလောက်ပင်ပန်းအောင် မလုပ်သင့်ဘူး၊ နေ့တိုင်း လွတ်လွတ်လပ်လပ် သက်သောင့်သက်သာ နေသွားရုံနဲ့ လုံလောက်ပြီလို့ ယုံကြည်ခဲ့တယ်။ ဒီလိုအတွေးအခေါ်မျိုးရဲ့ ထိန်းချုပ်မှုအောက်မှာ ကျွန်မ ပျင်းရိလာပြီး တိုးတက်ဖို့ မလိုက်စားတော့ဘူး။ ကျောင်းတက်တုန်းက တခြားသူတွေက နံပါတ်တစ်ဖြစ်ဖို့ ကြိုးစားစာသင်နေချိန်မှာ ကျွန်မက စာသင်ရတာကို ပင်ပန်းလွန်းလို့ဆိုပြီး ကျောင်းစောစောထွက်ခဲ့တာကို သတိရမိတယ်။ အိမ်ထောင်ကျပြီးနောက်မှာလည်း တခြားသူတွေ ကားတွေ၊ အိမ်တွေဝယ်တာကို အားမကျခဲ့ဘူး၊ ဘာလို့လဲဆိုတော့ အိမ်အရစ်ကျချေးငွေ၊ ကားအရစ်ကျချေးငွေရဲ့ ကျေးကျွန် မဖြစ်ချင်ဘူး၊ ကိုယ့်ကိုယ်ကိုယ် အဲ့လောက် ဖိအားမပေးချင်ဘူးလေ။ ဘုရားသခင်ကို ယုံကြည်ပြီး ဘုရားသခင်ရဲ့အိမ်တော်မှာ တာဝန်ထမ်းဆောင်လာပြီးနောက်မှာလည်း အရေးကြီးတဲ့အလုပ်ကို မယူချင်ခဲ့ဘူး။ တာဝန်တစ်ခုကို ထမ်းဆောင်နေရုံနဲ့ ကျေနပ်နေခဲ့ပြီး ဘုရားသခင်ရဲ့အမှုတော် ပြီးဆုံးတဲ့အခါမှာ မပျက်စီးဘဲ ကျန်ရစ်မယ့် ရလဒ်တစ်ခုကို ရဖို့အတွက် ကြံဖန်ပြီးလုပ်ကိုင်သွားရုံနဲ့ လုံလောက်ပြီလို့ တွေးခဲ့တယ်။ အသင်းတော်က ကျွန်မကို ကိုယ့်အရည်အချင်းတွေကိုသုံးပြီး တာဝန်ကို ကောင်းကောင်းဖြည့်ဆည်းနိုင်မယ်လို့ မျှော်လင့်ပြီး ဒါရိုက်တာတစ်ယောက်ဖြစ်လာအောင် ပျိုးထောင်ပေးခဲ့တယ်။ ဒါပေမဲ့ ကျွန်မက ဒီတာဝန်ကို ပင်ပန်းလွန်းတယ်လို့ တွေ့ရပြီး စိတ်ထဲကနေ အတိုက်အခံလုပ်ခဲ့တယ်။ လက်ခံခဲ့ပေမဲ့လည်း နေရာတကာမှာ ဖြတ်လမ်းလိုက်ပြီး ဝတ်ကျေတမ်းကျေလုပ်ခဲ့တယ်။ ကျွန်မ သမ္မာကျမ်းစာက ကျမ်းစာတစ်ကြောင်းကို တွေးမိတယ်။ “အကြောင်းမူကား၊ သမ္မာတရားကို သိပြီးမှ ကိုယ်အလိုသို့ လိုက်၍ပြစ်မှားပြန်လျှင်၊ နောက်တဖန် အပြစ်ဖြေသောယဇ်ကို ပူဇော်ရာအခွင့် မရှိဘဲ။” (ဟေဗြဲသြဝါဒစာ ၁၀:၂၆) ကျွန်မ တာဝန်မှာ ဝတ်ကျေတမ်းကျေလုပ်တာနဲ့ ဖြတ်လမ်းလိုက်တာတွေက ဘုရားသခင်ရဲ့ ရည်ရွယ်ချက်နဲ့ မကိုက်ညီဘူးဆိုတာကို ကောင်းကောင်းသိရဲ့သားနဲ့ ဇာတိပကတိရဲ့ သက်သာမှုအတွက် ဒါတွေကိုလုပ်ခဲ့ပြီး ရုပ်ရှင်အလုပ်ကို နှောင့်နှေးစေခဲ့တယ်။ ဒါက ဘုရားသခင်ကို အတိုက်အခံလုပ်နေတာ မဟုတ်ဘူးလား။ စာတန်ဆန်တဲ့ အမြင်တွေနဲ့ အသက်ရှင်ရင်း၊ သက်သာမှုကို မွေ့လျော်ခံစားပြီး တာဝန်မှာ တာဝန်မဲ့ခဲ့တော့ ပြစ်မှားခြင်းတွေကိုပဲ တစ်ခုပြီးတစ်ခု ချန်ထားခဲ့တယ်။ ဘုရားသခင်က ပြောသည် “ပြစ်မှားခြင်းများက လူသားကိုငရဲသို့ ဦးဆောင်လမ်းပြလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်) စာတန်ဆန်တဲ့ အဆိပ်အတောက်တွေအတိုင်း အသက်ရှင်ရင်း ကျွန်မက ပျက်စီးခြင်းနဲ့ ဖျက်ဆီးခြင်းလမ်းကြောင်းကို လျှောက်လှမ်းနေခဲ့တယ်။ ဒါရိုက်တာတစ်ယောက်အနေနဲ့ ကျွန်မက အဖွဲ့အတွက် စံနမူနာပြဖြစ်ရမှာ၊ ဒါပေမဲ့ ကျွန်မ လမ်းကြောင်းမှန်ကို မလျှောက်ခဲ့ဘူး။ ကိုယ့်ရဲ့ဇာတိပကတိ သက်သာဖို့နဲ့ ပင်ပန်းတာကို ရှောင်ဖို့ပဲ စဉ်းစားခဲ့ပြီး တာဝန်မှာ ဝတ်ကျေတမ်းကျေလုပ်ပြီး ဖြတ်လမ်းလိုက်ခဲ့တယ်။ အကျိုးဆက်ကတော့ ညီအစ်ကိုမောင်နှမတွေ လနဲ့ချီပြီး အချိန်ပေးခဲ့ရပေမဲ့ ဘာပြစရာမှမရှိခဲ့ဘဲ အဖွဲ့တစ်ခုလုံး ဖျက်သိမ်းရတဲ့အထိ ရောက်သွားခဲ့တယ်။ လူတစ်ယောက် ဖြည့်ဆည်းသင့်တဲ့ တာဝန်ကို ကျွန်မ မထမ်းဆောင်နိုင်ခဲ့ဘူး။ ကျွန်မက အသုံးမကျတဲ့သူတစ်ယောက်ပဲ၊ ဖယ်ရှားရှင်းလင်းခံရဖို့ပဲ ထိုက်တန်တယ်။ ဘုရားသခင်က ကျွန်မကို ဘေးဖယ်ထားတာဟာ ကျွန်မအပေါ်ထားတဲ့ ကိုယ်တော်ရဲ့ တိတ်တဆိတ် တရားစီရင်ခြင်းဖြစ်တယ်ဆိုတာကိုလည်း ကျွန်မ နားလည်လာခဲ့တယ်။ ဒါက ကျွန်မအပေါ် သက်ရောက်လာတဲ့ ဘုရားသခင်ရဲ့ ဖြောင့်မတ်တဲ့ စိတ်သဘောထားဖြစ်ပြီး၊ ကျွန်မအတွက် ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းပဲ။ မဟုတ်ရင် ကျွန်မရဲ့ လိုက်စားမှုနောက်ကွယ်က မှားယွင်းတဲ့အမြင်တွေကို ကျွန်မ ဆင်ခြင်သုံးသပ်မိမှာ မဟုတ်ဘူး။ ဘုရားနှုတ်ကပတ်တော်ကို ကျွန်မ သတိရမိတယ်။ “လူသားမျိုးနွယ်အဖို့အလို့ငှာ သူသည်သွားလာပြီး အပူတပြင်းလုပ်ဆောင်သည်၊ သူသည် သူ့အသက်၏ တစ်စမကျန် တိတ်တိတ်ဆိတ်ဆိတ် အသုံးခံပေးသည်၊ သူသည် သူ့အသက်၏ မိနစ်တိုင်း၊ စက္ကန့်တိုင်းကို ဆက်ကပ်ထားသည်။...” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၂)) ဒီစကားကို သေသေချာချာ တွေးဆလိုက်တဲ့အခါ “လူသားမျိုးနွယ်အဖို့အလို့ငှာ သူသည်သွားလာပြီး အပူတပြင်းလုပ်ဆောင်သည်” ကျွန်မရဲ့စိတ်နှလုံးက တို့ထိခံရသလို ကိုယ့်ကိုယ်ကိုယ်လည်း အပြစ်တင်မှုတွေနဲ့ ပြည့်သွားခဲ့တယ်။ လူသားမျိုးနွယ်ကို ကယ်တင်ဖို့အတွက် ဘုရားသခင်က ကောင်းကင်ကနေ မြေကြီးကို ဇာတိပကတိနဲ့ နှစ်ကြိမ်ကြွလာခဲ့တယ်၊ ကြီးမားတဲ့ အရှက်ကွဲခြင်းကို ခါးစည်းခံခဲ့တယ်။ ပထမအကြိမ်မှာ လူသားတွေကို ရွေးနုတ်ဖို့အတွက် ကားတိုင်မှာ အသေခံပြီး သူ့အသက်ကို ပေးခဲ့တယ်။ နောက်ဆုံးသောကာလမှာ ဘုရားသခင်က နောက်တစ်ကြိမ် လူ့ဇာတိခံယူပြီး ကျွန်မတို့ကို ရေလောင်းပြီး ထောက်ပံ့ပေးဖို့ သမ္မာတရားများစွာကို ဖော်ပြခဲ့တယ်။ ဘုရားသခင်လုပ်ဆောင်သမျှအားလုံးဟာ လူတွေကို ကယ်တင်ဖို့အတွက်ဖြစ်ပြီး လူတွေအတွက် ချစ်ခြင်းမေတ္တာတွေချည်းပဲ။ ဒါပေမဲ့ ကျွန်မက ဘုရားသခင်ကို ဘာပြန်ပေးခဲ့သလဲ။ ပုန်ကန်မှုနဲ့ အတိုက်အခံလုပ်မှုကလွဲပြီး ဘာမှမရှိခဲ့ဘူး။ ဘုရားသခင်ရဲ့အိမ်တော်က ကျွန်မကို တာဝန်တစ်ခုထမ်းဆောင်ဖို့ အခွင့်အရေးပေးနေတုန်းပဲ။ ဒါက ဘုရားသခင်ရဲ့ သနားကရုဏာဖြစ်ပြီး ကျွန်မကို နောင်တရဖို့ အခွင့်အရေးပေးတာပဲ။ ကျွန်မရဲ့ စိတ်သဘောထားအဟောင်းက မပြောင်းလဲဘူးဆိုရင် ဘုရားသခင်ရဲ့အမှုတော် ပြီးဆုံးတဲ့အခါ ကျွန်မက ဖျက်ဆီးခြင်းခံရမယ့်အရာတစ်ခု ဖြစ်မှာသေချာတယ်။

အဲဒီအချိန်တုန်းက “နောဧ၏ ဘုရားသခင်အပေါ် ကျိုးနွံနာခံခြင်းက ကိုယ်တော့်အသိအမှတ်ပြုမှုကို ရရှိခဲ့သည်” ဆိုတဲ့ ဓမ္မတေးကို ကျွန်မ အကြိမ်ကြိမ်သီဆိုခဲ့တယ်။

၁  လူသားအားလုံးအနက်၊ နောဧသည် အတုယူထိုက်ဆုံးဖြစ်သည့် ဘုရားသခင်ကို ကြောက်ရွံ့သည့်၊ ဘုရားသခင်ကို ကျိုးနွံနာခံသည့်၊ ဘုရားသခင်၏ တာဝန်ပေးစေခိုင်းချက်ကို ပြီးမြောက်အောင်မြင်သည့်စံပြပုဂ္ဂိုလ် ဖြစ်သည်၊ သူသည် ဘုရားသခင်၏ အသိအမှတ်ပြုခြင်းကို ခံရပြီး၊ ယနေ့ ဘုရားသခင်နောက်သို့ လိုက်သောသူများအတွက် စံနမူနာတစ်ဦး ဖြစ်သင့်သည်။ သူနှင့်ပတ်သက်၍ အဘယ်အရာက အဖိုးတန်ဆုံး ဖြစ်ခဲ့သနည်း။ ဘုရားသခင်၏ နှုတ်ကပတ်တော်များအပေါ် သူ၌ သဘောထားတစ်ခုတည်းသာ ရှိခဲ့သည်၊ ယင်းမှာ နားထောင်ပြီး လက်ခံရန်၊ လက်ခံပြီး ကျိုးနွံနာခံရန်၊ သေသည်အထိ ကျိုးနွံနာခံရန် ဖြစ်သည်။ ဘုရားသခင်၏ အသိအမှတ်ပြုခြင်းကို သူ့အား ရရှိစေခဲ့သည်မှာ အားလုံးထက် အဖိုးတန်ဆုံးဖြစ်သော ဤသဘောထားပင် ဖြစ်သည်။ ဘုရားသခင်၏ နှုတ်ကပတ်တော်များနှင့် ပတ်သက်လာလျှင်၊ သူသည် ဝတ်ကျေတမ်းကျေ မလုပ်ခဲ့၊ ဟန်ဆောင်လုပ်ဆောင်ခြင်း မပြုခဲ့သည့်အပြင်၊ သူ၏ဦးခေါင်းထဲ၌ ၎င်းတို့ကို စိစစ်ခြင်း၊ ပိုင်းခြားစိတ်ဖြာခြင်း၊ အတိုက်အခံလုပ်ခြင်း သို့မဟုတ် ငြင်းပယ်ခြင်းတို့ မပြုလုပ်ခဲ့ဘဲ၊ ထို့နောက် ၎င်းတို့ကို မေ့မေ့ပျောက်ပျောက် ထားပစ်ခြင်းလည်း မပြုခဲ့ပေ။ ထိုအစား၊ သူသည် အလေးအနက်ထားပြီး နားထောင်ခဲ့သည်၊ ၎င်းတို့ကို သူ၏စိတ်နှလုံးထဲ၌ တဖြည်းဖြည်း လက်ခံခဲ့ပြီး၊ ထို့နောက် ၎င်းတို့ကို မည်သို့ လက်တွေ့အသုံးချရမည်၊ မည်သို့ အကောင်အထည်ဖော်ရမည်၊ ၎င်းတို့ကို မူလရည်ရွယ်ထားသည့်အတိုင်း သွေဖည်မှုတစ်ခုတလေ မရှိစေဘဲ မည်သို့ လက်တွေ့လုပ်ဆောင်ရမည်ကို ဆင်ခြင်သုံးသပ်ခဲ့သည်။

၂  ဘုရားသခင်၏ နှုတ်ကပတ်တော်များကို သူ ဆင်ခြင်သုံးသပ်နေစဉ်၊ သူသည် မိမိကိုယ်ကို “ဤသည်တို့မှာ ဘုရားသခင်၏ နှုတ်ကပတ်တော်များ ဖြစ်သည်၊ ၎င်းတို့မှာ ဘုရားသခင်၏ ညွှန်ကြားချက်များ၊ ဘုရားသခင်၏ တာဝန်ပေးစေခိုင်းချက် ဖြစ်သည်၊ ငါ၌ တာဝန်ဝတ္တရားရှိသည်၊ ငါ ကျိုးနွံနာခံရမည်၊ မည်သည့်အသေးစိတ်အချက်ကိုမျှ ငါ ချန်လှပ်ထား၍မရ၊ ဘုရားသခင်၏ ဆန္ဒတစ်ခုတလေကိုမျှ ငါ ဆန့်ကျင်၍မရ၊ ကိုယ်တော် မိန့်တော်မူခဲ့သည့်အရာ၏ အသေးစိတ်အချက် တစ်ခုတလေကိုမျှ ငါ လျစ်လျူရှု၍မရပါ၊ သို့မဟုတ်ပါက ငါသည် လူသားဟု ခေါ်ဆိုခြင်းခံရရန် မထိုက်တန်တော့ပေ၊ ဘုရားသခင်၏ တာဝန်ပေးစေခိုင်းချက်ကို ငါ ထိုက်တန်မည်မဟုတ်၊ ကိုယ်တော်၏ ချီးမြှောက်ခြင်းကိုလည်း ငါ ထိုက်တန်မည်မဟုတ်။ ဤဘဝ၌၊ ဘုရားသခင် ငါ့အား ပြောကြားပြီး တာဝန်ပေးအပ်ခဲ့သည့်အရာအားလုံးကို ငါ ပြီးမြောက်အောင် မလုပ်ဆောင်နိုင်ခဲ့ပါက၊ ငါသည် နောင်တများဖြင့် ကျန်ရစ်လိမ့်မည်။ ထို့အပြင် ဘုရားသခင်၏ တာဝန်ပေးစေခိုင်းချက်နှင့် ငါ့အပေါ် ကိုယ်တော်၏ ချီးမြှောက်ခြင်းကို ထိုက်တန်မည်မဟုတ်ဘဲ၊ ဖန်ဆင်းရှင်၏ ရှေ့မှောက်သို့ ပြန်သွားရဲမည် မဟုတ်ပေ။”

၃  နောဧသည် သူ၏စိတ်နှလုံးထဲ၌ တွေးထင်ဆင်ခြင်ခဲ့သည့်အရာအားလုံး၊ သူ၏ ရှုထောင့်တိုင်းနှင့် သူ၏ သဘောထားတိုင်းတို့ဖြစ်သည့် တစ်ခုချင်းစီသည် သူသည် နောက်ဆုံး၌ ဘုရားသခင်၏ နှုတ်ကပတ်တော်များကို လက်တွေ့အသုံးချနိုင်ခဲ့ကာ ဘုရားသခင်၏ နှုတ်ကပတ်တော်များကို လက်တွေ့အရှိတရားတစ်ခု ဖြစ်စေနိုင်ခဲ့သည်ဟုလည်းကောင်း၊ ဘုရားသခင်၏ နှုတ်ကပတ်တော်များကို အသီးအပွင့်များ ဖြစ်ထွန်းစေနိုင်ခဲ့သည်ဟုလည်းကောင်း၊ သူ၏ ကြိုးစားအားထုတ်မှုအားဖြင့် ၎င်းတို့ ပြည့်စုံပြီး အောင်မြင်စေကာ၊ သူ့အားဖြင့် လက်တွေ့အရှိတရားတစ်ခုအဖြစ်သို့ ပြောင်းလဲစေရန် လုပ်ဆောင်နိုင်ခဲ့သည်ဟုလည်းကောင်း၊ ဘုရားသခင်၏ တာဝန်ပေးစေခိုင်းချက် အချည်းနှီးမဖြစ်စေရန် လုပ်ဆောင်နိုင်ခဲ့သည်ဟုလည်းကောင်း ဆုံးဖြတ်ပေးခဲ့သည်။ နောဧသည် ဘုရားသခင်၏ တာဝန်ပေးစေခိုင်းချက်ကို ထိုက်တန်သူဖြစ်သည်၊ သူသည် ဘုရားသခင် ယုံကြည်စိတ်ချရသော လူတစ်ဦးဖြစ်ပြီး၊ ဘုရားသခင် ကောင်းမွန်စွာရှုမြင်သောသူတစ်ဦး ဖြစ်သည်။ ဘုရားသခင်သည် လူတို့၏ စကားလုံးနှင့် လုပ်ရပ်တိုင်းကို စေ့စေ့စပ်စပ်ကြည့်ရှုစစ်ဆေးသည်၊ ကိုယ်တော်သည် သူတို့၏ အတွေးအခေါ်များနှင့် စိတ်ကူးများကို စေ့စေ့စပ်စပ်ကြည့်ရှုစစ်ဆေးသည်။ ဘုရားသခင်၏ အမြင်၌၊ နောဧ ဤသို့ တွေးထင်နိုင်ခြင်းအတွက်၊ ကိုယ်တော်သည် လူမှားရွေးချယ်ခဲ့ခြင်း မဟုတ်ပေ၊ နောဧသည် ဘုရားသခင်၏ တာဝန်ပေးစေခိုင်းချက်နှင့် ဘုရားသခင်၏ ယုံကြည်စိတ်ချမှုကို ထမ်းရွက်နိုင်ခဲ့ပြီး၊ သူသည် ဘုရားသခင်၏ တာဝန်ပေးစေခိုင်းချက်ကို ပြီးမြောက်အောင်မြင်နိုင်ခဲ့သည်၊ သူသည် လူသားမျိုးနွယ်အားလုံးအနက် တစ်ဦးတည်းသော ရွေးချယ်မှု ဖြစ်ခဲ့သည်။

—နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၃- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၂)

နောဧဟာ အသိတရားနဲ့ လူ့သဘာဝရှိတဲ့သူတစ်ယောက်ပဲ။ သူက ဘုရားသခင်ရဲ့ တာဝန်ပေးစေခိုင်းချက်ကို စိတ်နှလုံးအကြွင်းမဲ့နဲ့ ချဉ်းကပ်ခဲ့တယ်၊ သင်္ဘောဆောက်တဲ့အလုပ်ကို သူ့ဘဝ ဝတ္တရားနဲ့ အထူးတာဝန်အဖြစ် ခံယူခဲ့တယ်။ နောဧ သင်္ဘောဆောက်နေတုန်းက သူ့ကို ကြီးကြပ်ဖို့ ဒါမှမဟုတ် တိုက်တွန်းဖို့ ဘယ်သူမှမရှိခဲ့ဘူး၊ အခက်အခဲတွေ အများကြီးနဲ့လည်း ကြုံတွေ့ခဲ့ရတယ်။ ဒါပေမဲ့ ဒါက ဘုရားသခင်ရဲ့ တာဝန်ပေးစေခိုင်းချက်နဲ့ ချီးမြှောက်ခြင်းပဲလို့ သူတွေးမိတဲ့အခါတိုင်းမှာ စိတ်ဓာတ်ခွန်အားတွေ ရခဲ့တယ်။ နောဧက ဘုရားသခင်ကို ဖန်ဆင်းရှင်အဖြစ် သဘောထားခဲ့တယ်၊ သူက ဘုရားသခင်ကို ကျိုးနွံနာခံပြီး ဘုရားသခင်အပေါ် ရိုးသားတဲ့စိတ်နှလုံးရှိခဲ့တယ်။ ကျွန်မ ဆက်ပြီး တွေးဆမိတယ်၊ ဘုရားသခင်က ပြောသည် “ဘုရားသခင်၏ နှုတ်ကပတ်တော်များကို အသီးအပွင့်များ ဖြစ်ထွန်းစေနိုင်ခဲ့သည်ဟုလည်းကောင်း၊ သူ၏ ကြိုးစားအားထုတ်မှုအားဖြင့် ၎င်းတို့ ပြည့်စုံပြီး အောင်မြင်စေကာ၊ သူ့အားဖြင့် လက်တွေ့အရှိတရားတစ်ခုအဖြစ်သို့ ပြောင်းလဲစေရန် လုပ်ဆောင်နိုင်ခဲ့သည်ဟုလည်းကောင်း၊ ဘုရားသခင်၏ တာဝန်ပေးစေခိုင်းချက် အချည်းနှီးမဖြစ်စေရန် လုပ်ဆောင်နိုင်ခဲ့သည်ဟုလည်းကောင်း ဆုံးဖြတ်ပေးခဲ့သည်။” ဘုရားသခင်က နောဧရဲ့ တကယ့်အသက်ရှင်နေထိုင်မှုကို ပြောနေတာပဲ။ နောဧက သင်္ဘောဆောက်တဲ့ နည်းပညာကို မသိခဲ့ဘူး၊ အဲဒီခေတ်က နည်းပညာကလည်း အခုခေတ်လို မတိုးတက်သေးဘူး။ ဒါ့အပြင် သူက ပစ္စည်းအားလုံးကို ကိုယ်တိုင်ရှာဖွေခဲ့ရတယ်၊ သင်္ဘောကို သူ့ရဲ့ကိုယ်ပိုင်လုပ်အားနဲ့ တစ်စချင်း တည်ဆောက်ခဲ့ရတယ်။ နောဧက သက်ရှိသတ္တဝါအမျိုးမျိုးကိုလည်း စုဆောင်းရတယ်၊ တိရစ္ဆာန်အစုံအတွက် အစားအစာအမျိုးမျိုးကို ပြင်ဆင်ပေးရတယ်၊ သူတို့ကို ဂရုတစိုက်စောင့်ရှောက်ပြီး မွေးမြူခဲ့ရတယ်။ ဒါက လွယ်ကူတဲ့အလုပ်မဟုတ်ခဲ့ဘူး။ နောဧကသာ ဒါကို စိတ်ပန်းလူပန်းဖြစ်တယ် ဆိုပြီး ဝတ်ကျေတမ်းကျေလုပ်ခဲ့မယ်ဆိုရင် သင်္ဘောက ဘယ်တော့မှ ဆောက်ပြီးမှာမဟုတ်ဘူး၊ သက်ရှိသတ္တဝါအားလုံးလည်း မျိုးတုံးပျောက်ကွယ်သွားမှာပဲ။ ဒါပေမဲ့ အခက်အခဲတွေ အများကြီးနဲ့ ရင်ဆိုင်ရတဲ့အခါမှာ နောဧက နည်းနည်းလေးမှ နောက်မဆုတ်ခဲ့ဘူး။ အဲဒီအစား သူက ဘုရားသခင်ရဲ့ တောင်းဆိုချက်တွေကို ဘာအပေးအယူမှ မလုပ်ဘဲ တင်းတင်းကျပ်ကျပ် လိုက်နာခဲ့တယ်၊ ဘုရားသခင်ရဲ့ တာဝန်ပေးစေခိုင်းချက်ကို ပြီးမြောက်အောင် နှစ်ပေါင်း ၁၂၀ ကြာ ဇွဲရှိရှိနဲ့ လုပ်ဆောင်ခဲ့တယ်။ နောဧရဲ့စိတ်နှလုံးက ရိုးသားဖြောင့်မတ်တယ်၊ သူက ဘုရားသခင်ရဲ့ ရည်ရွယ်ချက်တွေကို အလေးထားပြီး ဘုရားသခင်အပေါ် သစ္စာစောင့်သိခြင်းနဲ့ ကျိုးနွံနာခံခြင်းကို ပြသခဲ့တာကို ကျွန်မတွေ့ခဲ့ရတယ်။ ဒီလိုစဉ်းစားမိတော့ ကျွန်မ အရမ်း တို့ထိခံခဲ့ရပြီး နောဧကို တကယ်ပဲ လေးစားမိတယ်။ သူနဲ့ ကိုယ့်ကိုယ်ကိုယ် ယှဉ်ကြည့်တော့ ဘုရားနှုတ်ကပတ်တော်တွေ ဒီလောက်အများကြီး ကြားခဲ့ပြီးတာတောင် ကိုယ်တော့်အပေါ်မှာ ကျိုးနွံနာခံမှု၊ သစ္စာစောင့်သိမှု နည်းနည်းလေးမှ မပြခဲ့ဘူး။ ကျွန်မထမ်းဆောင်တဲ့တာဝန်က နောဧသင်္ဘောဆောက်တာထက် အများကြီးပိုလွယ်ပေမဲ့ နည်းနည်းလေးပိုပြီး စိတ်နှစ်ဖို့ မလိုလားခဲ့ဘဲ ဝတ်ကျေတမ်းကျေလုပ်ခဲ့တယ်။ ကျွန်မမှာ လူ့သဘာဝအရမ်းခေါင်းပါးပြီး လူလို့ခေါ်ဖို့တောင် မထိုက်တန်ဘူးဆိုတာကို တွေ့ခဲ့ရတယ်။ နောဧက ဘုရားသခင်အတွက် အရေးတကြီးဖြစ်နေတဲ့အရာကို လုပ်ဆောင်ဖို့ စိုးရိမ်ပူပန်ခဲ့တယ်၊ ဘုရားသခင် စဉ်းစားနေတာကို စဉ်းစားခဲ့တယ်၊ ဘုရားသခင်ရဲ့ ရည်ရွယ်ချက်တွေက သူ့အပေါ်မှာ အချည်းနှီးမဖြစ်သွားအောင် သေချာစေခဲ့တယ်။ သူ့ဇာတိပကတိ ဘယ်လောက်ပဲ ပင်ပန်းနွမ်းနယ်နေပါစေ၊ ဘုရားသခင်ရဲ့ တာဝန်ပေးစေခိုင်းချက်အပေါ်ထားတဲ့ သူ့ရဲ့သဘောထားက နားထောင်၊ လက်ခံပြီး ကျိုးနွံနာခံဖို့ပဲ။ သူအသက်ရှင်နေသရွေ့ သင်္ဘောကို ဆက်ဆောက်ခဲ့တယ်၊ သေတဲ့အထိ ကျိုးနွံနာခံခဲ့တယ်။ နောဧရဲ့ ဒီတန်ဖိုးရှိတဲ့သဘောထားက ဘုရားသခင်ရဲ့စိတ်နှလုံးကို နှစ်သိမ့်မှုပေးခဲ့တယ်။ နောဧလိုလူမျိုးတွေသာလျှင် လူ့သဘာဝကို အမှန်တကယ်ပိုင်ဆိုင်တဲ့သူတွေပဲ။ ဘုရားသခင်ရဲ့အိမ်တော်က ကျွန်မတို့ကို ရုပ်ရှင်ရိုက်ကူးပြီး ဧဝံဂေလိတရားဟောခိုင်းတယ်၊ ဘုရားသခင်အတွက် သက်သေခံခိုင်းတယ်ဆိုတာ ကျွန်မ စဉ်းစားမိတယ်။ ပုံစံက သင်္ဘောဆောက်တာနဲ့မတူပေမဲ့ လူသားတွေကို ကယ်တင်လိုတဲ့ ဘုရားသခင်ရဲ့ ရည်ရွယ်ချက်ကတော့ အတူတူပဲ။ ကောင်းကောင်းလုပ်ထားတဲ့ ရုပ်ရှင်တစ်ကားက လူတွေရဲ့ အယူအဆတွေကို ဖြေရှင်းပေးနိုင်ရုံတင်မကဘဲ သခင်ဘုရားရဲ့ ပြန်ကြွလာခြင်းကို တောင့်တနေတဲ့သူတွေကို မှန်တဲ့ လမ်းခရီးကို ရှာဖွေစုံစမ်းဖို့ လမ်းညွှန်ပေးနိုင်တယ်။ ရုပ်ရှင်ကောင်းကောင်းရိုက်ကူးဖို့က သိပ်အရေးကြီးတယ်၊ ဒါက လူတွေကိုကယ်တင်လိုတဲ့ ဘုရားသခင်ရဲ့ ရည်ရွယ်ချက်နဲ့ သက်ဆိုင်နေတယ်လေ။ ဒါကို ကျွန်မက ပျင်းရိပြီး စိတ်နှစ်ရမှာ ဒုက္ခများတယ်ဆိုပြီး လုပ်နေလို့မဖြစ်ဘူး။ ကျွန်မ နောဧကို အတုယူရမယ်၊ ဘုရားသခင်ရဲ့ ရည်ရွယ်ချက်တွေကို အလေးထားတတ်ဖို့ သင်ယူပြီး ကိုယ့်တာဝန်ကို ကောင်းကောင်း ဖြည့်ဆည်းရမယ်။

၂၀၂၄ ခုနှစ်၊ မေလမှာ အသင်းတော်က ကျွန်မကို အတွေ့အကြုံဆိုင်ရာ သက်သေခံချက်ဗီဒီယိုတွေကို ပြန်စစ်ဆေးရတဲ့ အချိန်ပိုင်းတာဝန်ထမ်းဆောင်ဖို့ စီစဉ်ပေးခဲ့တယ်။ ဒါက ဘုရားသခင်က ကျွန်မကို နောင်တရဖို့ အခွင့်အရေးပေးတာပဲဆိုတာကို ကျွန်မသဘောပေါက်လိုက်တယ်၊ ဒါကို အရမ်းတန်ဖိုးထားပြီး ဗီဒီယိုတစ်ခုချင်းစီကို ဂရုတစိုက် စစ်ဆေးခဲ့တယ်။ ကိုယ့်တာဝန်က ကိုယ့်ရဲ့နေ့စဉ်အချိန်ဇယားနဲ့ သွားတိုက်နေတဲ့အခါမှာ ကိုယ့်ဇာတိပကတိကို ပုန်ကန်ပြီး ကိုယ့်တာဝန်ကိုပဲ ဦးစားပေးခဲ့တယ်။ ဒီလိုလက်တွေ့လုပ်ဆောင်တော့လည်း ပင်ပန်းတယ်လို့ မခံစားရတော့ဘူး။ အောက်တိုဘာလမှာ ခေါင်းဆောင်က သရုပ်ဆောင်တွေကို သင်ကြားပေးဖို့ ကျွန်မကို ရုပ်ရှင်အဖွဲ့ဆီ ထပ်သွားဖို့ စီစဉ်ပေးခဲ့တယ်။ ဒီသတင်းကိုကြားတော့ ကျွန်မ အရမ်းပျော်သွားတာပေါ့။ လေ့ကျင့်မှုတွေကို မနှောင့်နှေးစေဖို့ ကျွန်မ စောစောထပြီး ညဉ့်နက်မှအိပ်တယ်၊ ဒါမှမဟုတ် နေ့လယ်စာစားချိန်ကိုသုံးပြီး ဗီဒီယိုတွေကို စစ်ဆေးခဲ့တယ်။ သရုပ်ဆောင်တွေနဲ့ လေ့ကျင့်တဲ့အခါမှာလည်း သူတို့ကို အကောင်းဆုံးသင်ပြပေးပြီး သူတို့နဲ့အတူ အများကြီးလေ့ကျင့်ခဲ့တယ်။ ဒီလိုလုပ်ဆောင်တော့ စိတ်နှလုံးက တကယ်ကို အေးချမ်းပြီး တည်ငြိမ်ခဲ့တယ်။

တစ်ခါက ကျွန်မရဲ့ အတိတ်က ကျရှုံးခဲ့တဲ့အတွေ့အကြုံအကြောင်း ညီအစ်မတစ်ယောက်နဲ့ စကားပြောဖြစ်တော့ သူက ကျွန်မကို ကိုယ့်ရဲ့လိုက်စားမှုနောက်ကွယ်က အမြင်ကို ဆင်ခြင်သုံးသပ်ပြီး နားလည်အောင် လမ်းပြပေးခဲ့တယ်။ ဘုရားနှုတ်ကပတ်တော်တစ်ပိုဒ်ကို ကျွန်မ သတိရမိတယ်။ “လူသည် အဓိပ္ပာယ်ရှိသော အသက်တာကို နေထိုင်ရန် ရှာဖွေလိုက်လျှောက်ရမည်ဖြစ်ပြီး သူ၏ လက်ရှိအခြေအနေများဖြင့် ရောင့်ရဲမနေသင့်ပါ။ ပေတရု၏ ပုံရိပ်အတိုင်း ရှင်သန်ရန် လူသည် ပေတရုအကြောင်း အသိပညာနှင့် သူ၏ အတွေ့အကြုံများကို ပိုင်ဆိုင်ရမည်။ လူသည် ပိုမိုမြင့်မားပြီး ပိုမိုနက်နဲသိမ်မွေ့သော အရာများကို လေ့လာလိုက်စားရမည်။ သူသည် ဘုရားသခင်အား ပိုမိုလေးနက်၍ ပိုမိုဖြူစင်သော ချစ်ခြင်းအပြင် တန်ဖိုးနှင့် အဓိပ္ပာယ်ပြည့်ဝသော အသက်တာကို ရှာဖွေလိုက်လျှောက်ရမည် ဖြစ်သည်။ ဤသည်သာ အသက်ရှင်ခြင်းအကြောင်း ဖြစ်၏၊ သို့မှသာ လူသည် ပေတရုနှင့် တူမည်ဖြစ်သည်။ အကောင်းဘက်တွင် တက်ကြွထက်သန်စွာ ဝင်ရောက်ခြင်းကို သင်အာရုံစိုက်ရမည်၊ ပိုမိုလေးနက်ပြီး ပိုမိုတိကျကာ ပိုမိုလက်တွေ့ကျသည့် သမ္မာတရားများကို လျစ်လျူရှုရင်း တဒင်္ဂသာယာမှုအလို့ငှာ မတက်မကြွဖြစ်ပြီး ဒုံရင်းသို့ပြန်ဆိုက်ရန် သင့်ကိုယ်သင် ခွင့်မပြုရ။ သင့်ချစ်ခြင်းသည် လက်တွေ့ကျရမည်ဖြစ်ပြီး တိရစ္ဆာန်၏ဘဝနှင့် မခြားသည့် အကျင့်စာရိတ္တပျက်ပြားကာ ပေါ့ပေါ့တန်တန်ဘဝမှ မိမိကိုယ်ကို လွတ်မြောက်စေရန် ဖြစ်နိုင်သမျှ နည်းလမ်းတိုင်းကို သင်ရှာရမည်။ သင်သည် အဓိပ္ပာယ်ရှိသောဘဝ၊ တန်ဖိုးရှိသောဘဝကို ရှင်သန်နေထိုင်ရမည်ဖြစ်ပြီး သင့်ကိုယ်သင် အရူးလုပ်ခြင်း သို့မဟုတ် သင့်ဘဝကို ဆော့ကစားစရာ အရုပ်ကဲ့သို့ သဘောထားခြင်းတို့ကို မပြုလုပ်ရ။ စိတ်ခိုင်မာမှုရှိပြီး ဘုရားသခင်အား ချစ်သော လူတိုင်းအတွက် မရရှိနိုင်သော သမ္မာတရားများ ဆိုသည်မှာ မရှိပါ၊ သူတို့ ကြံ့ကြံ့မခံနိုင်သောအရာအတွက် တရားစီရင်မှုလည်း မရှိပါ။ သင့်အသက်တာကို မည်သို့နေထိုင်သင့်သနည်း။ ဘုရားသခင်ကို သင်မည်သို့ ချစ်သင့်ပြီး သူ့ရည်ရွယ်ချက်များကို ဖြည့်ဆည်းရန် ထိုချစ်ခြင်းကို မည်သို့အသုံးပြုသင့်သနည်း။ သင့်အသက်တာတွင် ထို့ထက်ပို၍ ကြီးမြတ်သောအရာ မရှိပါ။ အထူးသဖြင့် သင့်တွင် ထိုကဲ့သို့သော စိတ်ခိုင်မာမှုနှင့် ဇွဲလုံ့လမျိုး ရှိရမည်ဖြစ်ပြီး ထိုကြောက်တတ်သော လူပျော့လူညံ့များကဲ့သို့ မဖြစ်သင့်ပါ။ အဓိပ္ပာယ်ပြည့်ဝသော အသက်တာကို တွေ့ကြုံရန်နှင့် အဓိပ္ပာယ်ပြည့်ဝသော သမ္မာတရားများကို တွေ့ကြုံရန် သင်လေ့လာရမည်ဖြစ်ပြီး ထိုကဲ့သို့ သင့်ကိုယ်သင် ဝတ်ကျေတမ်းကျေ သဘောမထားသင့်ပေ။ သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ ဤအခွင့်အရေးမျိုး ရှိပါဦးမည်လော။ လူသည် သေလွန်ပြီးနောက် ဘုရားသခင်အား ချစ်နိုင်ပါမည်လော။ သင့်တွင် ပေတရုကဲ့သို့ တူညီသည့် စိတ်ခိုင်မာမှုနှင့် အသိစိတ်ဓာတ်ရှိရမည်၊ သင့်အသက်တာသည် အဓိပ္ပာယ်ပြည့်ဝရမည်ဖြစ်ပြီး သင့်ကိုယ်သင် မကစားသင့်ပါ။ လူသားတစ်ဦးအနေဖြင့်သာမက ဘုရားသခင် နောက်သို့ လိုက်လျှောက်သောသူတစ်ဦးအနေဖြင့် သင်သည် စဉ်းစားသုံးသပ်ပြီး သင်၏အသက်တာကို သတိထား၍ ချဉ်းကပ်နိုင်ရမည်ဖြစ်ကာ ဘုရားသခင်ထံ သင့်ကိုယ်သင် မည်သို့ဆက်ကပ်အပ်နှံသင့်သည်၊ ဘုရားသခင်၌ ပိုမိုလေးနက်သော ယုံကြည်မှုကို မည်သို့ထားရှိသင့်သည်တို့အပြင် ဘုရားသခင်ကို သင်ချစ်သည့်အလျောက် ဘုရားသခင်အား ပိုမိုဖြူစင်စွာ၊ ပို၍လှပစွာ၊ ပိုမိုကောင်းမွန်စွာ မည်သို့ချစ်သင့်သည်တို့ကို အသေအချာ စဉ်းစားသုံးသပ်ရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဒီအပိုဒ်ကို ကျွန်မ အရင်က ဖတ်ဖူးပေမဲ့ ကိုယ့်ရဲ့ဘဝအပေါ်ထားတဲ့အမြင်နဲ့ တန်ဖိုးထားမှုတွေက မှန်ကန်ရဲ့လားဆိုတာကို ဘယ်တုန်းကမှ မစဉ်းစားခဲ့ဘူး။ အဲဒါကိုဖတ်ပြီးတော့မှ လူတစ်ယောက်ဟာ တန်ဖိုးရှိပြီး အဓိပ္ပာယ်ရှိတဲ့ဘဝကို လိုက်စားပြီး အသက်ရှင်ရမယ်ဆိုတာကို နားလည်သွားတယ်။ ပေတရုက သခင်ယေရှုနောက် စလိုက်ပြီးတဲ့နောက်မှာ သခင်ဘုရားရဲ့လမ်းခရီးကို ဟောပြောဖို့ နေရာအနှံ့ ခရီးသွားခဲ့တယ်။ သူက သက်သောင့်သက်သာရှိတဲ့ဘဝကို မလိုက်စားခဲ့ဘဲ ဘုရားသခင်ကိုချစ်ဖို့၊ စိတ်ကျေနပ်စေဖို့နဲ့ ဖန်ဆင်းခံတစ်ဦးရဲ့ တာဝန်ကို ကောင်းကောင်း ဖြည့်ဆည်းဖို့ပဲ လိုက်စားခဲ့တယ်။ နောက်ဆုံးမှာ သူက ဘုရားသခင်အတွက် ကားတိုင်မှာ စောက်ထိုး အသေခံခဲ့ပြီး ဘုရားသခင်အတွက် အကြွင်းမဲ့ ချစ်ခြင်းမေတ္တာနဲ့ သေတဲ့အထိ ကျိုးနွံနာခံခြင်းကို ရရှိခဲ့တယ်။ သူက ဘုရားသခင်ရဲ့ အသိအမှတ်ပြုခြင်းကို ရရှိခဲ့ပြီး သူ့ဘဝက တန်ဖိုးရှိပြီး အဓိပ္ပာယ်ရှိခဲ့တယ်။ ကျွန်မလိုက်စားခဲ့တာကတော့ သက်သောင့်သက်သာရှိတဲ့ဘဝ၊ အမြဲတမ်း စိတ်ပူပင်မှုနည်းချင်ခဲ့တာ။ ဒီလိုအသက်ရှင်နေထိုင်တာက အဓိပ္ပာယ်မရှိဘူး၊ အချိန်ဖြုန်းနေတာသက်သက်ပဲ။ ဒါရိုက်တာတာဝန်ကို ထမ်းဆောင်တယ်ဆိုတာက တခြားသူတွေထက် နည်းနည်းလေး အနားယူချိန်နည်းပြီး နည်းနည်းပိုပြီး စိတ်နှစ်ရတယ်၊ ဇာတိပကတိအတွက် နည်းနည်းပဲ ပိုပင်ပန်းခဲ့ရတယ်ဆိုတာ ကျွန်မ စဉ်းစားမိတယ်။ ဒါပေမဲ့ ဒါက ဧဝံဂေလိအလုပ်မှာ ကျွန်မရဲ့အပိုင်းကို ကျွန်မ လုပ်ဆောင်နိုင်တယ်ဆိုတဲ့ အဓိပ္ပာယ်ပဲလေ၊ တော်တော် တန်ဖိုးရှိတဲ့ အရာပါပဲ။ ကျွန်မသာ အဲဒါကို ကောင်းကောင်းလုပ်ခဲ့မယ်ဆိုရင် ဘယ်အချိန်ပဲပြန်စဉ်းစားစဉ်းစား စိတ်နှလုံး အေးချမ်းပြီး တည်ငြိမ်နေမှာပဲ။ ဒါပေမဲ့ အခုတော့ အဲဒီကျရှုံးခဲ့တဲ့ အတွေ့အကြုံကို ပြန်သတိရတိုင်း စိတ်နှလုံးထဲမှာ နောင်တနဲ့ နာကျင်မှုတွေနဲ့ ပြည့်နေတယ်။ ကိုယ့်ရဲ့အကြွေးတွေကို ပြန်ပေးဆပ်နိုင်ဖို့ အချိန်ကိုသာ နောက်ပြန်လှည့်နိုင်ရင် ဘယ်လောက်ကောင်းလိုက်မလဲ။ အဲဒီအဖြစ်အပျက်က ကျွန်မဘဝရဲ့ ကြီးမားတဲ့ ပြစ်မှားခြင်းနဲ့ နောင်တတစ်ခု ဖြစ်လာခဲ့တယ်။ ကျွန်မ ဖောက်ပြန်ပျက်စီးတဲ့ စိတ်သဘောထားကို ဖယ်ရှားပစ်ပြီး တာဝန်ကို ကောင်းကောင်းဖြည့်ဆည်းဖို့ လိုက်စားမှဖြစ်မယ်။ ဒါက လိုက်စားရမယ့် မှန်ကန်တဲ့ပန်းတိုင်ပဲ။ ဘုရားနှုတ်ကပတ်တော်ကို ကျွန်မ သတိရမိတယ်။ “ဝက်များသည် လူ့အသက်တာကို မလိုက်စားကြပေ၊ ၎င်းတို့သည် သန့်ရှင်းစေခြင်းကို မလိုက်စားသကဲ့သို့၊ အသက်တာက မည်သည့်အရာဖြစ်သည်ကို ၎င်းတို့နားမလည်ကြပေ။ နေ့စဉ်တွင် ၎င်းတို့ ဝသည်ထိစားပြီးနောက်၊ ၎င်းတို့ အိပ်ရုံသာပြုကြသည်။ ငါသည် သင့်အား မှန်သော လမ်းခရီးကို ပေးပြီးဖြစ်သော်လည်း၊ သင်သည် ယင်းကို မရယူသေးပေ။ သင်သည် လက်ချည်းသက်သက် ဖြစ်ပေသည်။ သင်သည် ဤဘဝမျိုး၊ ဝက်တစ်ကောင်၏ဘဝမျိုးတွင် ဆက်လက် အသက်ရှင်ရန် လိုလားနေပါသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) လူတစ်ယောက်ကသာ ဇာတိပကတိရဲ့ သက်သာမှုကို မွေ့လျော်ခံစားဖို့ပဲ အသက်ရှင်ပြီး လိုက်စားစရာပန်းတိုင်မရှိဘူးဆိုရင် သူက တိရစ္ဆာန်နဲ့ ဘာမှမထူးဘူး။ ကျွန်မ ဒီလိုမျိုး ဆက်ပြီး ပျက်စီးယိုယွင်းနေလို့ မဖြစ်တော့ဘူး။ ကိုယ့်ရဲ့စိတ်နဲ့အင်အားကို သမ္မာတရားကိုလိုက်စားဖို့နဲ့ တာဝန်ကို ကောင်းကောင်းဖြည့်ဆည်းခြင်းမှာ အာရုံစိုက်ရမယ်။ ဒါက တကယ့်လူသားတစ်ယောက်လို အသက်ရှင်ဖို့ တစ်ခုတည်းသောနည်းလမ်းပဲ။

အဲဒီနောက်မှာ ကျွန်မ ဘုရားသခင်ဆီ ဆုတောင်းခဲ့တယ်၊ တာဝန်မှာ နောက်တစ်ခါ ဝတ်ကျေတမ်းကျေလုပ်ခဲ့ရင် ဘုရားသခင်က ကျွန်မကို ရိုက်နှက်ပြီး ဆုံးမပဲ့ပြင်တော်မူပါလို့ပေါ့။ ကိုယ့်တာဝန်အပေါ်ထားတဲ့ သဘောထားကိုလည်း ခဏခဏ ဆန်းစစ်ခဲ့တယ်။ ဝတ်ကျေတမ်းကျေလုပ်ဖို့ သွေးဆောင်ခံရတိုင်း မြန်မြန်ဆန်ဆန် ဆုတောင်းပြီး ကိုယ့်ရဲ့ ဇာတိပကတိကို ပုန်ကန်ခဲ့တယ်။ တစ်နေ့နေ့လယ်ခင်းမှာ သရုပ်ဆောင်မင်းသမီးတစ်ယောက်နဲ့ ဒိုင်ယာလော့ဂ်တွေ လေ့ကျင့်နေခဲ့တယ်။ အကြိမ်ကြိမ် ပြင်ပေးပြီးတဲ့နောက်မှာတောင် သူက တိုးတက်မလာခဲ့ဘူး။ အဲဒါကို အရမ်းဒုက္ခများတယ်လို့ ခံစားလာရပြီး သူ့ကို ထပ်ပြီးမသင်ပေးချင်တော့ဘူး။ အဲဒီအချိန်မှာပဲ လွန်ခဲ့တဲ့နှစ်ရက်က ဖတ်ခဲ့တဲ့ ဘုရားနှုတ်ကပတ်တော်တစ်ပိုဒ်ကို သတိရလိုက်တယ်။ “သင်သည် သင်၏တာဝန်ကို သင်ထမ်းဆောင်သောအခါတွင် ဝတ်ကျေတမ်းကျေလုပ်ချင်သည်။ သင်သည် ခိုကတ်ရန် ကြိုးစားသည်။ ဘုရားသခင်၏ စိစစ်မှုကို ရှောင်ကြဉ်ရန် ကြိုးစားသည်။ ဤကဲ့သို့သောအချိန်မျိုးတွင် ဆုတောင်းရန်အတွက် ဘုရားသခင်ရှေ့သို့ အမြန်လာပါ။ ဤသည်မှာ လုပ်ဆောင်ရန် မှန်ကန်သည့်လမ်းဟုတ်မဟုတ်ကို ဆင်ခြင်သုံးသပ်ပါ။ ထို့နောက် ဤအရာကို စဉ်းစားကြည့်ပါ။ ‘ဘုရားသခင်ကို ငါ အဘယ်ကြောင့်ယုံကြည်သနည်း။ ဤသို့သော ဝတ်ကျေတမ်းကျေလုပ်ခြင်း လူတို့က သတိမထားမိခြင်း ဖြစ်ကောင်းဖြစ်နိုင်သည်။ သို့သော် ဘုရားသခင်က သတိမထားမိဘဲ နေလိမ့်မည်လော။ ထို့အပြင် ဘုရားသခင်အပေါ် ငါ၏ ယုံကြည်မှုသည် မခိုကတ်ရန်ဖြစ်သည်။ ကယ်တင်ခြင်းခံရဖို့အတွက်ဖြစ်သည်။ ဤကဲ့သို့ ငါလုပ်ဆောင်ခြင်းသည် သာမန်လူ့သဘာဝ၏ ပြုမူမှုမဟုတ်သကဲ့သို့ ဘုရားသခင်၏ ချစ်ခြင်းကိုလည်း မခံရပေ။ မဖြစ်ပေ။ ပြင်ပကမ္ဘာတွင် ငါသည် ခိုကတ်နိုင်ပြီး ငါကျေနပ်သလို လုပ်ဆောင်နိုင်ပေမည်။ သို့သော် ယခု ငါသည် ဘုရားသခင်၏ အိမ်တော်တွင်ရှိနေသည်။ ဘုရားသခင်၏ အချုပ်အခြာအာဏာ၊ ဘုရားသခင်၏ မျက်လုံးများ၏ စိစစ်မှုအောက်တွင်ရှိနေသည်။ ငါသည် လူပုဂ္ဂိုလ်တစ်ယောက်ဖြစ်သည်။ သင်သည် ငါ၏အသိစိတ်နှင့်အညီ ပြုမူရမည်။ ငါကျေနပ်သလို လုပ်ဆောင်၍မရပေ။ ဘုရားနှုတ်ကပတ်တော်နှင့်အညီ လုပ်ဆောင်ရမည်။ ဝတ်ကျေတမ်းကျေမပြုရပေ။ ခိုကတ်၍ မရပေ။ ဤသို့ဆိုလျှင် မခိုကတ်ရန်၊ ဝတ်ကျေတမ်းကျေမပြုလုပ်ရန် မည်သို့ဆောင်ရွက်သင့်သနည်း။ အနည်းငယ်အားစိုက်ထုတ်ရမည်။ ယခုပင် ဤကဲ့သို့ လုပ်ဆောင်ရန် အလွန်ဒုက္ခများလွန်းသည်ဟု ငါခံစားရသည်။ ဆင်းရဲဒုက္ခကို ရှောင်ကြဉ်လိုခဲ့သော်လည်း ယခု ငါနားလည်သည်။ ဤသို့လုပ်ဆောင်ရန်မှာ ဒုက္ခအလွန်များနိုင်သည်။ သို့သော် ထိရောက်မှုရှိသည်။ ထို့ကြောင့် ဤသည်မှာ လုပ်ဆောင်သင့်သည့် နည်းလမ်းဖြစ်သည်’ ဟု ဖြစ်သည်။ သင်သည် အလုပ်လုပ်နေပြီး ဆင်းရဲဒုက္ခကို ကြောက်နေသေးသောအခါတွင်၊ ဤသို့သော အချိန်မျိုးတွင် ဘုရားသခင်ကို ဆုတောင်းရမည်။ ‘အို ဘုရားသခင်။ ကျွန်ုပ်သည် ပျင်းရိပြီး လှည့်ဖြားတတ်သောသူဖြစ်သည်။ ကျွန်ုပ်ကို ပဲ့ပြင်ဆုံးမပါရန်၊ အပြစ်တင်ပါရန် ကိုယ်တော်ကို အသနားခံပါ၏။ ဤသို့ဖြင့် ကျွန်ုပ်သည် လိပ်ပြာမသန့်ဘဲ ရှက်စိတ်တစ်ခု ရှိရန်ဖြစ်သည်။ ကျွန်ုပ်သည် ဝတ်ကျေတမ်းကျေ မဖြစ်လိုပါ။ ကျွန်ုပ်ကို လမ်းပြပြီး ဉာဏ်အလင်းဖွင့်ပြရန်၊ ကျွန်ုပ်၏ ပုန်ကန်မှုနှင့် အကျည်းတန်မှုကို ပြသရန် ကိုယ်တော်ကို အသနားခံပါ၏’ ဟု ဖြစ်သည်။ ဤသို့ သင်ဆုတောင်းသောအခါ၊ ဆင်ခြင်သုံးသပ်ပြီး သင့်ကိုယ်သင်သိမြင်ရန် ကြိုးစားသောအခါ ဤအရာက နောင်တခံစားချက်ကို ဖြစ်ပေါ်စေလိမ့်မည်ဖြစ်ပြီး သင်၏ အကျည်းတန်မှုကို သင် မုန်းတီးနိုင်လိမ့်မည်။ သင်၏ မှားယွင်းသော အခြေအနေသည် စတင်ပြောင်းလဲလိမ့်မည်ဖြစ်ပြီး။...” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ကျွန်မ ကိုယ့်ရဲ့မှားယွင်းတဲ့ အတွေးအခေါ်တွေကို ပုန်ကန်ဖို့ ဆုတောင်းခဲ့တယ်။ ပြီးတော့ သရုပ်ဆောင်မင်းသမီးနဲ့အတူ ဒိုင်ယာလော့ဂ်တစ်ကြောင်းချင်းစီကို ခွဲခြမ်းစိတ်ဖြာပြီး သူ့ပြဿနာက ဘယ်နေရာမှာရှိလဲဆိုတာကို ရှာဖွေခဲ့တယ်။ အဲဒီနောက်မှာ သူက ဒိုင်ယာလော့ဂ်တွေကို ပိုကောင်းကောင်း ပြောနိုင်လာပြီး နောက်နေ့ရိုက်ကူးရေးက အရမ်းအဆင်ပြေချောမွေ့သွားခဲ့တယ်။ ဒီလိုလက်တွေ့လုပ်ဆောင်တော့ စိတ်နှလုံးက အရမ်းကို အေးချမ်းပြီး တည်ငြိမ်ခဲ့တယ်။ အဲဒီနောက်မှာ ဒါရိုက်တာက ကျွန်မကို မင်းသမီးနဲ့အတူ ဇာတ်ကြောင်းပြောတာကို မှတ်တမ်းတင်ဖို့ သွားခိုင်းခဲ့တယ်။ ဒါကိုလည်း ကျွန်မ အလေးအနက်ထားခဲ့တယ်။ မနက်မိုးလင်းခါနီးအထိ မှတ်တမ်းသွင်းခဲ့ရပေမဲ့လည်း ပင်ပန်းတယ်လို့ မခံစားရဘူး။ နောက်ပိုင်း ရုပ်ရှင်ပြီးသွားလို့ တည်းဖြတ်ပြီးသားဗီဒီယိုကို ကြည့်လိုက်ရတဲ့အခါ စိတ်ထဲမှာ အရမ်းကို တို့ထိခံစားခဲ့ရတယ်။ ဒီရုပ်ရှင်မှာ ကျွန်မက အသေးအဖွဲအပိုင်းတစ်ခုကနေပဲ ပါဝင်ခဲ့ပေမဲ့ ဒီတာဝန်ကို ထမ်းဆောင်ခဲ့ရတာဟာ တန်ဖိုးရှိပြီး အဓိပ္ပာယ်ရှိတယ်လို့ ခံစားခဲ့ရတယ်။ ဘုရားသခင်ကို ကျေးဇူးတင်ပါတယ်။


၅။ ဘုရားသခင်ရဲ့ ချစ်ခြင်းမေတ္တာ ဘယ်တော့မှ မစွန့်ခွာသွားကြောင်း ကျွန်မ မြင်တွေ့ခဲ့ရ

ယန်ရှောင်လင်၊ တရုတ်ပြည်

၁၉၉၇ ခုနှစ်မှာ ရောဂါတစ်ခုကြောင့် သခင့်ကို ကျွန်မ စယုံကြည်ခဲ့တယ်၊ မကြာခင်မှာပဲ ကျွန်မရဲ့ ရောဂါအခြေအနေ သက်သာသွားခဲ့တယ်။ သခင့်ကျေးဇူးတော်အတွက် ကျွန်မ အရမ်း ကျေးဇူးတင်ခဲ့တယ်။ ၂၀၀၃ ခုနှစ် နွေဦးပေါက်မှာ သခင်ယေရှု ပြန်ကြွလာပြီဖြစ်ပြီး သူဟာ အနန္တတန်ခိုးရှင် ဘုရားသခင် ဖြစ်တယ်ဆိုတာကို ကျွန်မ သိလိုက်ရတယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ပြီးတော့ ဘုရားသခင်ရဲ့ အနှစ်ခြောက်ထောင် စီမံခန့်ခွဲမှုအစီအစဉ်ကို အဆင့်သုံးဆင့် ခွဲထားတယ်ဆိုတာနဲ့ အနန္တတန်ခိုးရှင် ဘုရားသခင်ဟာ နောက်ဆုံးအဆင့်ဖြစ်တဲ့ တရားစီရင်ခြင်း အမှုတော်ကို လုပ်ဆောင်နေတယ်ဆိုတာကို ကျွန်မ နားလည်ခဲ့တယ်။ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို လက်ခံပြီး သူတို့ရဲ့ဖောက်ပြန်ပျက်စီးတဲ့ စိတ်သဘောထားတွေ သန့်စင်ခံရတဲ့သူအားလုံးဟာ ဘုရားသခင်ရဲ့ ကယ်တင်ခြင်းကို ခံရနိုင်ပြီး နိုင်ငံတော်ထဲကို ဝင်ရောက်နိုင်တယ်။ ဒါကြောင့် အနန္တတန်ခိုးရှင် ဘုရားသခင်ကို ကျွန်မ လက်ခံခဲ့ပြီး ဧဝံဂေလိတရား ဟောပြောတဲ့အလုပ်မှာ တက်တက်ကြွကြွ ဆက်ကပ်ခဲ့တယ်။ ကျွန်မ မိသားစုက တားဆီးဖို့ ကြိုးစားခဲ့ပြီး အိမ်နီးနားချင်းတွေက လှောင်ပြောင်ခဲ့ကြပေမဲ့၊ အဆင်းနီတဲ့ နဂါးကြီးက နောက်ကလိုက်ပြီး ဖမ်းဖို့ ကြိုးစားခဲ့ပေမဲ့၊ ဘုရားသခင်က ကျွန်မရောဂါကို ကုသပေးခဲ့ပုံနဲ့ လူသားအတွက် သူ ကတိပေးထားတဲ့ အံ့သြစရာ ပန်းတိုင်အကြောင်းကို တွေးမိတဲ့အခါတိုင်းမှာ ဒီလို ဒုက္ခနည်းနည်းလေး ခံစားရတာက အရမ်းကို တန်တယ်လို့ ကျွန်မ ခံစားခဲ့ရတယ်။

မျက်စိတစ်မှိတ်အတွင်းမှာပဲ ၂၀၂၁ ခုနှစ် အစောပိုင်းကို ရောက်လာခဲ့ပြီး အသင်းတော်မှာ လူသစ်တွေကို ကျွန်မ ရေလောင်းပေးနေခဲ့တယ်။ အဲဒီအချိန်မှာ ကျွန်မရဲ့ ဆီးစပ်ကိုက်ပြီး အောင့်နေတာ ခဏခဏ ဖြစ်ခဲ့တယ်။ အစတုန်းကတော့ အဲဒါကို သိပ်မစဉ်းစားဘဲ ရာသီဥတုအေးလို့ အအေးမိတာနေမှာလို့ပဲ တွက်ဆခဲ့တယ်။ ဒါပေမဲ့ ဇွန်လအကုန်မှာ နာတာက အများကြီး ပိုဆိုးလာပြီး ဆီးထဲမှာ သွေးခဏခဏ ပါလာတော့ မိသားစုက ကျွန်မကို ဆေးရုံအမြန်တင်လိုက်ကြတယ်။ စစ်ဆေးပြီးတဲ့နောက် ဆရာဝန်က လေးလေးနက်နက် ပြောလာတယ်၊ “ခင်ဗျား ဘာလို့ စောစောမလာတာလဲ။ ခင်ဗျားသားအိမ်က ကိုယ်ဝန် ဆယ်ပတ်ရှိတဲ့ အရွယ်အစားလောက် ဖြစ်နေပြီး အထဲမှာ အကြိတ်တွေ အပြည့်ပဲ။ ဒါ ဆီးထဲ သွေးပါရုံတင် မဟုတ်ဘူး၊ သားအိမ်သွေးဆင်းနေတာ။ အခြေအနေ မကောင်းဘူး။ ချက်ချင်း ခွဲစိတ်ဖို့ လိုတယ်” တဲ့။ ဒါကို ကြားရတဲ့အခါ ကျွန်မ ရုတ်တရက် ဘာလုပ်ရမှန်းမသိ ဖြစ်သွားတယ်။ “ဒါ ဘယ်လိုဖြစ်နိုင်မှာလဲ” လို့ ကျွန်မ တွေးမိတယ်။ “ငါ ဒီတစ်ချိန်လုံး ငါ့တာဝန်ထမ်းဆောင်နေခဲ့တာလေ။ ဘုရားသခင်ရဲ့ ကွယ်ကာမှု ငါ ရသင့်တယ်” လို့ တွေးမိတယ်။ အိမ်ရောက်တော့ ဘုရားသခင်ဆီ ကျွန်မ ဆုတောင်းခဲ့တယ်၊ “ဘုရားသခင်၊ ဒီရောဂါ ဖြစ်ရတာ ကိုယ်တော်ရဲ့ ခွင့်ပြုချက်နဲ့ ဆိုတာ သမီး သိပါတယ်၊ ဒါပေမဲ့ ဆရာဝန်ရဲ့ စကားတွေကြောင့် ကျွန်မ ကြောက်မိတယ်။ ကိုယ်တော်ရဲ့ ရည်ရွယ်ချက်တွေကို နားလည်နိုင်အောင် သမီးကို ကျေးဇူးပြုပြီး လမ်းပြတော်မူပါ” လို့ပေါ့။ ဘုရားနှုတ်ကပတ်တော်တွေထဲက စာတစ်ကြောင်းကို ကျွန်မ သတိရသွားတယ်။ “ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။” ဒါနဲ့ ကျွန်မ ကွန်ပျူတာဖွင့်ပြီး အဲဒီ ဘုရားနှုတ်ကပတ်တော် အပိုဒ်ကို ရှာလိုက်တယ်။ “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။ ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။ သင်၌ ဘုရားသခင်အတွက် ကြီးစွာသော ဆန္ဒတစ်ခုရှိကာ စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက် ဘုရားသခင်ကို အာသာငမ်းငမ်း ရှာဖွေရမည်။ စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။ ဘုရားသခင်နှင့် တက်ကြွစွာ ပူးပေါင်းပြီး၊ သင့်အတွင်းမှ အနှောင့်အယှက်များကို ဖယ်ရှားလော့။” (ဘုရားသခင်၏ မိတ်သဟာယဖွဲ့ခြင်း) သူ့ရဲ့နှုတ်ကပတ်တော်တွေကို တွေးဆရင်းနဲ့ ကျွန်မရဲ့စိတ်နှလုံးက တဖြည်းဖြည်း တည်ငြိမ်သွားတယ်။ ကျွန်မ ဒီရောဂါ ဖြစ်ရတဲ့အထဲမှာ ဘုရားသခင်ရဲ့ ရည်ရွယ်ချက် ရှိကိုရှိရမယ်လို့ ကျွန်မ သိလိုက်တယ်။ အခုလောလောဆယ် နားမလည်သေးပေမဲ့ ဆုတောင်းရမယ်၊ ရှာဖွေရမယ်၊ ပြီးတော့ ဘုရားသခင်ရဲ့ လမ်းပြမှုကို စောင့်ဆိုင်းရမယ်ဆိုတာ ကျွန်မ သိတယ်။ ဘုရားသခင်က အနန္တတန်ခိုးရှိပြီး ကျွန်မရဲ့ ကံကြမ္မာအပေါ် အချုပ်အခြာအာဏာရှိတယ်လေ။ ဆရာဝန်တွေက သူတို့ရဲ့ အသိပညာနဲ့ အတွေ့အကြုံတွေအပေါ် အခြေခံပြီး ရောဂါရှာဖွေမှုတွေ လုပ်ကြပေမဲ့၊ သူတို့စကားကြောင့် ကြောက်သွားလို့ မဖြစ်ဘူး။ ဘုရားသခင်ကို ကျွန်မ ယုံကြည်မှု ရှိရမယ်။ ဒီလို တွေးမိလိုက်တော့ ကျွန်မ မကြောက်တော့ဘူး။ ဇူလိုင်လ အစောပိုင်းမှာ သားအိမ်၊ သားဥအိမ်နဲ့ သားဥပြွန်တွေကို ဖယ်ရှားဖို့ ကျွန်မ ခွဲစိတ်မှု ခံယူခဲ့တယ်။ ဆရာဝန်က ကျွန်မကို ပြောတယ်၊ “ခင်ဗျား အရမ်း ကံကောင်းတယ်။ ရောဂါဗေဒ အဖြေက မပြန့်ပွားတဲ့ အကြိတ်လို့ပြောတယ်” တဲ့။ ကျွန်မ နှလုံးသားထဲကနေ ဘုရားသခင်ကို တိတ်တဆိတ် ကျေးဇူးတင်လိုက်တယ်။ ရက် ၂၀ ကျော် နားပြီးတဲ့နောက်မှာ ကျွန်မရဲ့တာဝန် ပြန်စပြီး ထမ်းဆောင်ခဲ့တယ်။

ရောဂါ ပျောက်သွားပြီလို့ ထင်ခဲ့ပေမဲ့ ဒါက အစပဲ ရှိသေးမှန်း ကျွန်မ မသိခဲ့ဘူး။ သည်းခြေအိတ် ထုတ်တာ၊ အူအတက်ဖြတ်တာ၊ အခု သားအိမ်ထုတ်တာနဲ့ဆိုရင် ကျွန်မဘဝမှာ ခွဲစိတ်မှုကြီး သုံးကြိမ် လုပ်ဖူးတော့ မကြာခင်မှာပဲ ခွဲစိတ်ပြီးနောက်ပိုင်း နောက်ဆက်တွဲ ဆိုးကျိုးတွေကို ဆက်တိုက် ခံစားလာရတော့တာပဲ။ ဩဂုတ်လ အစောပိုင်း တစ်ညမှာ ရုတ်တရက် ပြင်းပြင်းထန်ထန် ဗိုက်နာလာလို့ မိသားစုက ကျွန်မကို ဆေးရုံ အမြန်ပို့လိုက်ကြတယ်။ အူလမ်းကြောင်း ပိတ်နေတယ်လို့ ရောဂါစစ်တမ်းက အဖြေထွက်တယ်။ အစာအိမ်ထဲက အရည်တွေကို ရှင်းထုတ်ဖို့နဲ့ အူတွေကို ဆေးကြောဖို့ ဆရာဝန်တွေက ချက်ချင်း ပိုက် ထည့်လိုက်ကြတယ်။ အစာရေမျိုပြွန်က ပိုက်ကြောင့် ယားပြီး အဆက်မပြတ် အန်ခဲ့တာပေါ့။ အဲဒါအပြင် ဗိုက်နာတာကလည်း မခံမရပ်နိုင်အောင် ဖြစ်နေတော့ ငြိမ်ငြိမ်လည်း ထိုင်မရ၊ လှဲလည်းမရ ဖြစ်နေတာပေါ့။ တစ်နေ့နဲ့ တစ်ညလုံးလုံး ကြာခဲ့တဲ့ ဒီဒုက္ခတစ်ခုလုံးကြောင့် ကျွန်မ လုံးဝ ခြေကုန်လက်ပန်းကျသွားခဲ့တယ်။ နောက်ရက် ည ၁၁ နာရီမှာ နောက်ထပ် ပြင်းပြင်းထန်ထန် နာကျင်မှုတစ်ခု ထပ်ဖြစ်လာပြန်တယ်။ ကျွန်မ မျက်နှာ ဖြူဖတ်ဖြူရော်ဖြစ်နေပုံကို မြင်တော့ ကျွန်မယောက်ကျားက ဆရာဝန်တစ်ယောက် သွားရှာခဲ့တယ်။ ဓာတ်မှန်ရိုက်ကြည့်တော့ အူပေါက်နေပြီး ဗိုက်ထဲမှာ အရည်တွေ အများကြီး တည်နေတာ တွေ့ရလို့ ချက်ချင်း ခွဲစိတ်ဖို့ လိုအပ်ခဲ့တယ်။ အဲဒီအချိန်မှာ နာလွန်းလို့ ကျွန်မ သတိလစ်တော့မလို ဖြစ်နေပြီ၊ မျက်နှာပေါ်မှာလည်း မျက်ရည်တွေ၊ ချွေးတွေ စီးကျလို့ပေါ့။ ကျွန်မစိတ်နှလုံးထဲမှာ အခါခါ အော်ဟစ်မိတယ်။ “ဘုရားသခင်၊ သမီးကို ကယ်ပါ...အို ဘုရားသခင်...” လို့ပေါ့။ မူးနောက်နေချိန်မှာ ဘုရားနှုတ်ကပတ်တော်တွေက ကျွန်မစိတ်ထဲ ပေါ်လာတယ်။ “ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။” (ဘုရားသခင်၏ မိတ်သဟာယဖွဲ့ခြင်း) အချိန်ဘယ်လောက် ကြာသွားမှန်း မသိလိုက်ချိန်မှာပဲ ဆရာဝန်က ကျွန်မကို လှုပ်နှိုးပြီး “ခင်ဗျား ဘယ်လိုနေလဲ။ ဘယ်လိုလုပ် အိပ်ပျော်သွားတာလဲ” လို့ မေးတယ်။ အဲဒီကျမှပဲ ဒီလောက် နာကျင်နေတဲ့ ကြားထဲကနေ ကျွန်မ တကယ် အိပ်ပျော်သွားမှန်း သဘောပေါက်လိုက်တယ်။ ခွဲစိတ်ဆရာဝန်နဲ့ ဆက်သွယ်ဖို့ အရမ်း နောက်ကျနေပြီမို့လို့ စောင့်ကြည့်ဖို့အတွက် ကျွန်မရဲ့ အခန်းကိုပဲ သူတို့ ပြန်ပို့ပေးနိုင်ခဲ့ကြတယ်။ မမျှော်လင့်ဘဲနဲ့ နောက်တစ်နေ့မနက် ၇ နာရီကျော်ထိ ကျွန်မ နှစ်နှစ်ခြိုက်ခြိုက် အိပ်ပျော်သွားတယ်။ ဆရာဝန်က ကျွန်မကို လာစစ်ဆေးတဲ့အခါ နားမလည်နိုင်တဲ့ ပုံစံနဲ့ ပြောတယ်၊ “ဓာတ်မှန်မှာတုန်းက ဗိုက်ထဲမှာ အရည်တွေ ရှိနေတာ ရှင်းရှင်းလင်းလင်း ပေါ်နေတာ။ အခု ဘယ်လိုလုပ် အခြေအနေ တည်ငြိမ်သွားတာလဲ” တဲ့။ ကျွန်မ စိတ်နှလုံးထဲမှာ ဘုရားသခင်ကို အကြိမ်ကြိမ် ကျေးဇူးတင်မိတယ်။ တစ်ပတ်ကြာတော့ ဆေးရုံက ဆင်းရတယ်။

သည်းခြေအိတ် ထုတ်ထားလို့ သည်းခြေရည် ပြန်ဆန်တက်တဲ့ ဒဏ်ကြောင့် ကျွန်မ အစာအိမ်က ခဏခဏ လေပွပြီး ပူလောင်တဲ့ ဝေဒနာ ခံစားရတယ်။ ရင်ဘတ်နဲ့ ကျောအောင့်တာလည်း အရမ်း ပြင်းထန်ပြီး တစ်နေ့လုံး တောက်လျှောက် ကျွန်မ ကောင်းကောင်း မစားနိုင်၊ မအိပ်နိုင် ဖြစ်ခဲ့ရတယ်။ မတူတဲ့ ဆေးရုံတချို့မှာ သွားပြပြီး တိုင်းရင်းဆေးတွေ အများကြီး သောက်ကြည့်ခဲ့ပေမဲ့ ဘာမှ အထောက်အကူမဖြစ်ခဲ့ဘူး။ အိပ်မပျော်တဲ့ ရောဂါကလည်း ပိုဆိုးလာခဲ့တယ်။ တစ်ခါတလေဆို ကျွန်မ တစ်ညလုံး လုံးဝ အိပ်မပျော်နိုင်ဘူး။ နေ့တိုင်း ပိုပိန်လာတဲ့ ကိုယ့်ကိုယ်ကိုယ် ကြည့်ပြီး အမြဲလိုလို စိုးရိမ်ပူပန်မှုတွေနဲ့ ကျွန်မ ရှင်သန်နေခဲ့ရတယ်။ “ဒီတိုင်းသာ ဆက်ဖြစ်နေရင် ငါ တာဝန်ထမ်းဆောင်နိုင်ပါဦးမလား” လို့ တွေးမိတယ်။ “မစားနိုင် မအိပ်နိုင်ရင် ငါ သေသွားမလား။ သေသွားရင်ကော ငါ ဘယ်လို ကယ်တင်ခြင်း ခံရနိုင်ဦးမလဲ” ပေါ့။ ကျွန်မ ဘုရားသခင်ကို နည်းနည်းတော့ အထင်လွဲလိုက်မိတာပေါ့။ “ငါ ယုံကြည်လာတဲ့ ဒီနှစ်တွေတလျှောက်လုံး အခက်အခဲတွေကြားကနေ တာဝန်ထမ်းဆောင်ခဲ့တာပါ။ ငါ တစ်နှစ်ကျော် နေမကောင်းဖြစ်ခဲ့ပေမဲ့ တာဝန်ထမ်းဆောင်တာကို မရပ်ခဲ့ဘူး။ ဘုရားသခင်က ငါ့ကို ဘာလို့ ကာကွယ်မနေခဲ့တာလဲ။ ဘုရားသခင်က ငါ့ကို ထုတ်ဖော်ပြီး ဖယ်ရှားရှင်းလင်းဖို့ ဒီရောဂါကို သုံးနေတာများ ဖြစ်နိုင်မလား”လို့ပေါ့။ ကျွန်မ မျက်ရည်တွေနဲ့ အကြိမ်ကြိမ် ဘုရားဆီ ဆုတောင်းခဲ့တယ်။ “အို ဘုရားသခင်၊ သမီး အရမ်း အားနည်းနေပါတယ်။ သမီးရဲ့တာဝန်ကို ကောင်းကောင်း မဖြည့်ဆည်းနိုင်မှာ စိုးရိမ်မိသလို သေသွားရင် ကယ်တင်ခြင်း မခံရမှာကို ပိုပြီးတော့တောင် ကြောက်မိပါတယ်။ ဘုရားသခင်၊ ကိုယ်တော်ရဲ့ နှုတ်ကပတ်တော်ထဲမှာ လက်တွေ့လုပ်ဆောင်ရမဲ့ လမ်းကြောင်းကို ရှာတွေ့နိုင်အောင် လမ်းပြဖို့ သမီးတောင်းလျှောက်ပါတယ်” လို့ပေါ့။ အဲဒီနောက် ဘုရားနှုတ်ကပတ်တော်တွေကို ကျွန်မ တွေ့ခဲ့တယ်။ “နာမကျန်းမှု ဖြစ်ပေါ်လာသည့်အခါ မည်သည့် လမ်းကြောင်းကို လူတို့ လိုက်လျှောက်သင့်သနည်း။ ၎င်းတို့ မည်သို့ ရွေးချယ်သင့်သနည်း။ လူတို့သည် စိတ်ဖိစီးခြင်း၊ သောကနှင့် စိုးရိမ်မှုထဲသို့ မကျဆင်းသင့်သကဲ့သို့၊ မိမိတို့ကိုယ်ပိုင် အနာဂတ် ရှေ့ရေးများနှင့် လမ်းကြောင်းများကို မစဉ်းစားသင့်ပေ။ ထို့ထက် ဤကဲ့သို့သော အချိန်များ၊ ထိုသို့သော အထူးအခြေအနေနှင့် ဆက်စပ်အကြောင်းအရာများတွင် မိမိတို့ကိုယ်ကို လူတို့ သာ၍ တွေ့ရှိပြီး ထိုသို့သော လောလောလတ်လတ် အခက်အခဲများတွင် မိမိတို့ကိုယ်ကို တွေ့ရှိရလေ သမ္မာတရားကို သာ၍ ရှာဖွေပြီး လိုက်စားသင့်ပေသည်။ ဤအရာကို လုပ်ဆောင်ခြင်းအားဖြင့်သာ အတိတ်တွင် သင် ကြားပြီးသည့် တရားဒေသနာများနှင့် သင် နားလည်ပြီးသည့် သမ္မာတရားတို့ အချည်းနှီးဖြစ်လိမ့်မည် မဟုတ်သကဲ့သို့ အကျိုးသက်ရောက်မှု ရှိလိမ့်မည်ဖြစ်သည်။ ဤသို့သော အခက်အခဲများတွင် မိမိကိုယ်ကို တွေ့ရှိရလေ သင်၏ ကိုယ်ပိုင်ဆန္ဒများကို သင် သာ၍ စွန့်လွှတ်သင့်ပြီး ဘုရားသခင်၏ စီစဉ်ညွှန်ကြားမှုများကို ကျိုးနွံနာခံသင့်သည်။ သင့်အတွက် ဤအခြေအနေမျိုးကို ပြင်ဆင်ခြင်းနှင့် ဤအနေအထားကို စီစဉ်ရာတွင် ဘုရားသခင်၏ ရည်ရွယ်ချက်မှာ စိတ်ဖိစီးခြင်း၊ သောကနှင့် စိုးရိမ်မှု စိတ်ခံစားချက်များထဲသို့ သင့်အား ကျဆင်းသွားစေဖို့ မဟုတ်သကဲ့သို့၊ နာမကျန်းမှု ကျရောက်သည့်အခါ သူ သင့်ကို ကုသပျောက်ကင်းစေလိမ့်မည်လောဆိုသည်ကို ကြည့်ဖို့ ဘုရားသခင်ကို သင် စစ်ဆေးကာ ထိုသို့ဖြင့် ကိစ္စရပ်၏ အမှန်တရားကို သိရှိရန် ကြိုးစားဖို့အလို့ငှာလည်း မဟုတ်ပေ။ ထိုသို့သော အခြေအနေများနှင့် အနေအထားများတွင် လက်တွေ့ကျသည့် သင်ခန်းစာများကို သင်ယူနိုင်ရန်၊ သမ္မာတရားနှင့် ဘုရားသခင်ကို ကျိုးနွံနာခံခြင်းထဲသို့ သာ၍ နက်ရှိုင်းသည့် ဝင်ရောက်မှု ရရှိရန်အလို့ငှာနှင့် လူများ၊ အဖြစ်အပျက်များနှင့် အမှုအရာများအားလုံးကို ဘုရားသခင် စီစဉ်ညွှန်ကြားပုံအား သာ၍ ရှင်းလင်းစွာနှင့် တိကျမှန်ကန်စွာ သင် သိရှိရန်အလို့ငှာ ဤအထူးအခြေအနေများနှင့် အနေအထားများကို သင့်အတွက် ဘုရားသခင် ပြင်ဆင်ပေးသည်။ လူ၏ ကံကြမ္မာများသည် ဘုရားသခင်၏ လက်တွင်ရှိပြီး ထိုအရာကို လူတို့ ခံစားနိုင်သည်ဖြစ်စေ၊ မခံစားနိုင်သည်ဖြစ်စေ၊ ထိုအရာကို ၎င်းတို့ အမှန်တကယ် သိသည်ဖြစ်စေ၊ မသိသည်ဖြစ်စေ ဘုရားသခင်ကို ကျိုးနွံနာခံသင့်ပြီး အတိုက်အခံမလုပ်သင့်၊ မငြင်းပယ်သင့်သကဲ့သို့ ဧကန်မုချ မစစ်ဆေးသင့်ပေ။ မည်သို့ပင်ဆိုစေ သင် သေဆုံးသွားနိုင်ပြီး သင် ဘုရားသခင်ကို အတိုက်အခံလုပ်၊ ငြင်းပယ်ကာ စစ်ဆေးပါက သင်၏ အဆုံးသတ်သည် မည်သည့်အရာ ဖြစ်လိမ့်မည်မှာ အလွန်သိသာပေသည်။ ဆန့်ကျင်ဘက်အနေဖြင့် အလားတူ အခြေအနေများနှင့် အနေအထားများတွင် သင်သည် အဖန်ဆင်းခံတစ်ဦးက ဖန်ဆင်းရှင်၏ စီစဉ်ညွှန်ကြားမှုများအား မည်သို့ ကျိုးနွံနာခံသင့်သည်ကို ရှာဖွေနိုင်ပါက၊ သင့်အတွက် ဘုရားသခင် ဖြစ်စေသည့် အခြေအနေများတွင် မည်သည့် သင်ခန်းစာများ သင်ယူရမည်ဆိုသည်နှင့် မည်သည့် ဖောက်ပြန်ပျက်စီးသော စိတ်သဘောထားများ သိရမည်ဆိုသည်တို့ကို ရှာဖွေနိုင်ပြီး ထိုသို့သော အခြေအနေများတွင် ဘုရားသခင်၏ ရည်ရွယ်ချက်များကို သင်နားလည်နိုင်ကာ ဘုရားသခင်၏ တောင်းဆိုချက်များကို ပြည့်မီရန် သင်၏ သက်သေခံချက်ကို ကောင်းမွန်စွာ သက်သေခံနိုင်ပါက ဤသည်မှာ သင်လုပ်ဆောင်သင့်သည့်အရာ ဖြစ်သည်။ တစ်စုံတစ်ဦးအတွက် အကြီးစားဖြစ်စေ၊ အသေးစားဖြစ်စေ နာမကျန်းမှုတစ်ခု ဖြစ်စေရန် ဘုရားသခင် စီစဉ်သည့်အခါ ထိုသို့လုပ်ဆောင်ရာတွင် ဘုရားသခင်၏ ရည်ရွယ်ချက်မှာ နေမကောင်းခြင်း၊ နာမကျန်းမှုက သင့်ကို ဖြစ်စေသည့် အန္တရာယ်၊ နာမကျန်းမှုက သင့်ကိုဖြစ်စေသည့် အဆင်မပြေမှုများနှင့် အခက်အခဲများအပြင် နာမကျန်းမှုက သင့်ကို ခံစားစေသည့် ခံစားချက် အမြောက်အမြားအားလုံးကို ခရေစေ့တွင်းကျ သင့်အား နားလည်စေဖို့ မဟုတ်ပေ။ သူ၏ ရည်ရွယ်ချက်မှာ သင့်အတွက် နေမကောင်းခြင်းမှတစ်ဆင့် နာမကျန်းဖြစ်ခြင်းကို နားလည်ခံစားစေရန် မဟုတ်။ ထို့ထက် သူ၏ ရည်ရွယ်ချက်မှာ သင့်အတွက် နာမကျန်းဖြစ်ခြင်းမှတစ်ဆင့် သင်ခန်းစာများ သင်ယူဖို့၊ ဘုရားသခင်၏ ရည်ရွယ်ချက်များကို မည်သို့သဘောပေါက်ရမည်ကို မည်သို့ ခံစားရမည်ကို သင်ယူဖို့၊ သင် နာမကျန်းဖြစ်သည့်အခါ သင် ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများနှင့် ဘုရားသခင်အပေါ် သင် ခံယူသည့် သဘောထားများကို သိရှိရန်၊ ဘုရားသခင်ကို စစ်မှန်သည့် ကျိုးနွံနာခံမှုအား သင်စွမ်းဆောင်ရရှိနိုင်ရန်နှင့် သင်၏ သက်သေခံချက်တွင် ခိုင်ခိုင်မာမာ ရပ်တည်နိုင်ရန်အလို့ငှာ ဘုရားသခင်၏ အချုပ်အခြာအာဏာနှင့် အစီအစဉ်များကို မည်သို့ ကျိုးနွံနာခံရမည်ဆိုသည်ကို သင်ယူရန် ဖြစ်သည်။ ဤသည်မှာ လုံးဝ အဓိက သော့ချက်ဖြစ်သည်။ ဘုရားသခင်သည် နာမကျန်းဖြစ်ခြင်းမှတစ်ဆင့် သင့်ကို ကယ်တင်ကာ သန့်စင်ရန် ဆန္ဒရှိသည်။ သင်နှင့်ပတ်သက်၍ မည်သည့်အရာကို သန့်စင်စေရန် သူ ဆန္ဒရှိသနည်း။ ဘုရားသခင်အပေါ် သင်၏ လွန်ကဲသော ဆန္ဒများနှင့် တောင်းဆိုချက်များအားလုံးကို သန့်စင်စေရန်နှင့် ရှင်ကျန်ပြီး အသက်ရှင်ရန် ဖြစ်သည့်နည်းဖြင့် သင် ပြုလုပ်သည့် အမျိုးမျိုးသော တွက်ချက်မှုများ၊ အကဲဖြတ်ချက်များနှင့် အစီအစဉ်များကိုပင် သန့်စင်စေရန် သူ ဆန္ဒရှိသည်။ ဘုရားသခင်က သင့်ကို အစီအစဉ်များ ပြုလုပ်ရန် မစေခိုင်းပေ။ သင့်ကို အကဲဖြတ်ရန် သူ မစေခိုင်းသကဲ့သို့ သူ့အပေါ် လွန်ကဲသည့် ဆန္ဒများတစ်ခုတလေ ထားရှိခွင့် သူ မပေးပေ။ သင့်အနေဖြင့် သူ့ကို ကျိုးနွံနာခံရန်နှင့် သင်၏ ကျိုးနွံနာခံခြင်းကို လက်တွေ့လုပ်ဆောင်မှုနှင့် အတွေ့အကြုံတွင် နာမကျန်းမှုအပေါ် သင်၏ ကိုယ်ပိုင် သဘောထားကို သိရှိရန်၊ ပြီးလျှင် သင့်ကို သူ ပေးသည့် ဤရုပ်ခန္ဓာ အခြေအနေများအပြင် သင်၏ ကိုယ်ပိုင် ကိုယ်ရေးကိုယ်တာ ဆန္ဒများအပေါ် သင်၏ သဘောထားကို သိရှိရန်သာ သူတောင်းဆိုသည်။ ဤအရာများကို သင် သိရှိလာသည့်အခါ ဘုရားသခင်က သင့်အတွက် နာမကျန်းဖြစ်ခြင်း အခြေအနေများ စီစဉ်ဖွဲ့စည်းခဲ့သည်မှာ၊ သို့မဟုတ် သင့်ကို ဤရုပ်ခန္ဓာအခြေအနေများ သူ ပေးခဲ့သည်မှာ သင့်အတွက် မည်မျှ အကျိုးရှိသည်ဆိုသည်ကို သင် အသိအမှတ်ပြုနိုင်ပြီး သင်၏ စိတ်သဘောထားကို ပြောင်းလဲခြင်းအတွက်၊ ကယ်တင်ခြင်းကို သင် ရယူခြင်းအတွက်၊ ပြီးလျှင် သင်၏ အသက်ဝင်ရောက်ခြင်းအတွက် ထိုအရာများ မည်မျှပင် အထောက်အကူပြုသည်ဆိုသည်ကို သင်နားလည်ခံစားနိုင်ပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော် ဖတ်ပြီးတဲ့နောက် ကျွန်မ နားလည်သွားတယ်။ ကျွန်မအပေါ် ဒီရောဂါ ကျရောက်ခွင့်ပေးရာမှာ ဘုရားသခင် ရည်ရွယ်ချက်က ဝမ်းနည်း၊ ပူဆွေးသောကနဲ့ စိုးရိမ်ပူပန်မှုတွေထဲမှာ ကျွန်မကို နစ်မွန်းစေဖို့ မဟုတ်ဘဲ၊ သမ္မာတရား ရှာဖွေဖို့၊ သင်ခန်းစာ ယူဖို့နဲ့ ကျွန်မ ထုတ်ဖော်ခဲ့တဲ့ ဖောက်ပြန်ပျက်စီးတဲ့ စိတ်သဘောထားကို သိမြင်လာဖို့အတွက် ဖြစ်တယ်။ ကျွန်မမှာ ဘုရားသခင်အပေါ် စစ်မှန်တဲ့ ယုံကြည်ခြင်းနဲ့ ကျိုးနွံနာခံခြင်း ရှိမရှိကို စမ်းသပ်ဖို့လည်း ဖြစ်တယ်။ ကျွန်မ ရောဂါဖြစ်ခဲ့တဲ့ ပြီးခဲ့တဲ့ တစ်နှစ်ကျော်ကို ပြန်တွေးကြည့်ရင် တရုတ်တိုင်းရင်းဆေး၊ အနောက်တိုင်းဆေးနဲ့ ဆေးမြီးတိုတွေလို ကုသတဲ့နည်းလမ်းမျိုးစုံကို ကျွန်မ စမ်းခဲ့တယ်။ နာမည်ကြီး ဆရာဝန်တွေ၊ အထူးကုတွေနဲ့ ပြခဲ့ပေမဲ့ ရောဂါအခြေအနေက သက်သာမလာတဲ့အပြင် တကယ် ပိုဆိုးသွားခဲ့တယ်။ ဝမ်းနည်း၊ ပူဆွေးပြီး စိုးရိမ်ပူပန်တဲ့ အခြေအနေမှာ ကျွန်မ အသက်ရှင်နေခဲ့တယ်။ ရောဂါ ပိုဆိုးလာတာနဲ့အမျှ တာဝန်မထမ်းဆောင်နိုင်တော့မှာ ကြောက်ခဲ့ပြီး သေသွားရင် ကယ်တင်ခြင်း မခံရမှာ ပိုတောင် ကြောက်ခဲ့တယ်။ စိတ်နှလုံး နာကျင်အားနည်းပြီး ဘုရားသခင်အပေါ် ယုံကြည်ခြင်း ပျောက်ဆုံးသွားခဲ့တယ်။ အရင်တုန်းက ကျွန်မ နေမကောင်းဖြစ်ပြီး ဘုရားသခင်ရဲ့ ကွယ်ကာမှုနဲ့ ကျေးဇူးတော်ကို မြင်ရတဲ့အခါ သူ့ကို အရမ်း ကျေးဇူးတင်ခဲ့တယ်။ ဒါပေမဲ့ အခု ရောဂါက ပြင်းထန်ပြီး ကျေးဇူးတော်နဲ့ ကောင်းချီးတွေကို မမြင်ရတဲ့အခါကျတော့ ဘုရားသခင်က ကျွန်မကို ထုတ်ဖော်ပြီး ဖယ်ရှားရှင်းလင်းဖို့ ကျွန်မရဲ့ ရောဂါကို သုံးနေတယ်လို့ သံသယဝင်ခဲ့တယ်။ ဘုရားသခင်ကို ယုံကြည်ခဲ့တဲ့ နှစ်တွေတလျှောက် စွန့်လွှတ်ခဲ့တာ၊ ဆင်းရဲဒုက္ခခံခဲ့တာတွေကို အရင်းအနှီးအနေနဲ့ သုံးပြီးတော့တောင် ဘုရားသခင်နဲ့ အပေးအယူလုပ်ဖို့ ကြိုးစားခဲ့သလို၊ ဘာလို့ ကျွန်မကို သူ ကာကွယ်မပေးခဲ့တာလဲလို့ ညည်းညူခဲ့တယ်။ တကယ်တော့၊ ကျွန်မ ယုံကြည်ခြင်းမှာ မသန့်ရှင်းတာတွေကို ထုတ်ဖော်ဖို့နဲ့ ကိုယ့်ရဲ့ ဖောက်ပြန်ပျက်စီးမှုကို ကိုယ်သိပြီး ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံစေဖို့ ဒီရောဂါကို ဘုရားသခင် အသုံးပြုနေခဲ့တာပါ။ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို နားလည်လိုက်ရတော့ ကျွန်မ အရမ်း နောင်တရမိတယ်။ ဒူးထောက်ပြီး ဘုရားသခင်ကို ဆုတောင်းခဲ့တယ်၊ “အို ဘုရားသခင်၊ သမီး ကိုယ့်ကိုယ်ကိုယ် ကိုယ်တော့်လက်ထဲ အပ်နှံပြီး ကိုယ်တော်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံဖို့ လိုလားနေပါတယ်။ သမီးကို လမ်းပြပေးတော်မူပါ” လို့ပေါ့။

နောက်ပိုင်းကာလတွေမှာ တရုတ်တိုင်းရင်းဆေး ဆက်သောက်ခဲ့ပေမဲ့ ကျွန်မရဲ့ရောဂါအခြေအနေက သက်သာမလာသေးဘူး။ အစာအိမ်က မီးလောင်နေသလိုမျိုး ဖြစ်ပြီး ပျို့လွန်းလို့ ဘာမှ မစားနိုင်ခဲ့ဘူး။ တစ်ကိုယ်လုံး ကိုက်ခဲနေပြီး ညဘက်ဆို အိပ်ဆေးသောက်မှ နှစ်နာရီ သုံးနာရီလောက်ပဲ အိပ်ပျော်တယ်။ နောက်ပိုင်းကျတော့ ကျွန်မရဲ့တာဝန် မထမ်းဆောင်နိုင်တော့တဲ့အပြင် စုဝေးပွဲတွေကိုတောင် လိုက်မတက်နိုင်တော့ဘူး။ ၂၀၂၃ ဇူလိုင်လမှာ ကျွန်မ အခြေအနေအရ အသင်းတော် အသက်တာကို ခဏ ရပ်နားပြီး အိမ်မှာပဲ အနားယူ ကုသဖို့ အသင်းတော်က အကြံပေးတယ်။ ကျွန်မ အရမ်း ခံစားရတယ်။ “အရင်တုန်းက ဘယ်လောက်ပဲ ဆင်းရဲဒုက္ခခံစားရပါစေ၊ ဘုရားသခင် ကုပေးမှာပါလို့ တွေးရင်းနဲ့ အံကြိတ်ပြီးတော့ တာဝန်ကို မရမက ထမ်းဆောင်ခဲ့တာ။ ဒါပေမဲ့ အခုတော့ စုဝေးပွဲတောင် ငါ မတက်နိုင်တော့ဘူး။ သက်သေခံချက် တစ်ခုတလေကို ငါ သက်သေခံနိုင်ပါ့မလား။ ဘုရားရဲ့ ဖယ်ရှားရှင်းလင်းတာကို ခံရဖို့ပဲ ငါ စောင့်နေတာ ဖြစ်မှာ မဟုတ်လား”လို့ ကျွန်မ တွေးမိတယ်။ ကျွန်မမှာရှိတဲ့ နောက်ဆုံး မျှော်လင့်ချက်ရေးရေးက တစ်စစီပြိုကွဲသွားခဲ့တယ်။ အဲဒီနေ့မှာ ကျွန်မ အိမ်ပြန်သွားတော့ အိပ်ရာပေါ်မှာ ပစ်လှဲပြီး ရှိုက်ကြီးတငင် ငိုခဲ့တယ်။ ကျွန်မရဲ့အနီးအနားက ညီအစ်ကိုမောင်နှမတွေ အားလုံး ကျန်းမာပြီး စုဝေးပွဲတွေ တက်၊ တာဝန်တွေ ပုံမှန် ထမ်းဆောင်နိုင်ကြတာကို တွေးမိတယ်။ တချို့ ဘာသာတရားမရှိသူတွေတောင် ကျန်းမာကြတယ်။ ဘာလို့ ကျွန်မက ရောဂါရဲ့ ဖိစီးတာကို အမြဲ ခံနေရတာလဲ။

ဩဂုတ်လကုန်မှာ အူလမ်းကြောင်းပိတ်လို့ ဆေးရုံ ထပ်တက်ရပြန်တယ်။ အဲဒီအချိန်အတောအတွင်းမှာ နေ့တိုင်း ဗိုက်နာ၊ အစာအိမ်နာပြီး ကျောနာတာတွေကြောင့် မခံမရပ်နိုင်အောင် ဝေဒနာ ခံစားရတယ်။ ဘာမှ မစားနိုင်သလောက်ဖြစ်ခဲ့တော့၊ အာဟာရရဖို့ ပရိုတိန်းနဲ့ ဂလူးကို့စ် ပုလင်း ချိတ်တာကိုပဲ အားကိုးနေရတယ်။ မြန်မြန်ဆန်ဆန်နဲ့ ကိုယ်အလေးချိန် ကီလို ၂၀ ကျော်ကျသွားတယ်။ ကျွန်မယောာက်ျားက ဆေးရုံမှာ ကျွန်မနဲ့ နေပေးဖို့ အလုပ်နားလိုက်ပြီး နေ့တိုင်း ကျောကို နှိပ်နယ်ပေးတယ်။ တစ်ခါတလေ သူ့မျက်ရည်တွေ ကျွန်မ ကျောပေါ် ကျလာတာကို ခံစားရတယ်။ ကျွန်မ နေ့ရက်တွေ သိပ်မကျန်တော့ဘူးဆိုတာ သိလိုက်တယ်။ ညဘက်မှာ ကျွန်မ အိပ်မပျော်နိုင်တဲ့အခါ၊ ဘုရားသခင်ကို ယုံကြည်ခဲ့တဲ့ အနှစ် ၂၀ ကြာ ပုံရိပ်တွေ ခေါင်းထဲ ပြန်ပေါ်လာတယ်။ ကျွန်မယောက်ျားက ဘုရားသခင်ကို မယုံကြည်ဖို့ ကျွန်မကို တားဆီးပြီး ကွာရှင်းမယ်လို့တောင် ခြိမ်းခြောက်ခဲ့ပေမဲ့ ကျွန်မ အလျှော့မပေးခဲ့ဘူး။ လောကီသားတွေက လှောင်ပြောင်၊ ကဲ့ရဲ့ပြီး စော်ကားခဲ့ကြပေမဲ့ ကျွန်မ နောက်မဆုတ်ခဲ့ဘူး။ အဆင်းနီတဲ့ နဂါးကြီးက နောက်ယောင်ခံလိုက်ပြီး ညှဉ်းပန်းနှိပ်စက်ခဲ့ပေမဲ့ ကျွန်မ ယုံကြည်ခြင်း မပျောက်ဆုံးခဲ့ဘူး။ နှစ်တွေတလျှောက် ကျွန်မ စွန့်လွှတ်ပြီး ဆင်းရဲဒုက္ခခံခဲ့ပုံကို ဘုရားသခင် မြင်ပြီးတော့ အဆုံးထိ ကျွန်မကို ကွယ်ကာပေးမယ်၊ နိုင်ငံတော်ရဲ့ ခမ်းနားထည်ဝါမှုကို မြင်ခွင့်ပေးမယ်လို့ ထင်ခဲ့တာ။ အခု ကျွန်မ ရင်ဆိုင်နေရတာက ဘဝရဲ့ အဆုံးသတ် ဖြစ်နိုင်မယ်လို့ လုံးဝ စိတ်မကူးခဲ့မိဘူး။ ကျွန်မ စိတ်နှလုံးကွဲကြေခဲ့ရတယ်၊ “ဒီလောက် ဒုက္ခတွေ ခံပြီး အဆုံးကျတော့ သေရဦးမှာပဲ။ ဒီလိုဖြစ်လာမယ်မှန်း သိရင် အစကတည်းက ငါ ဘာလို့ ဘုရားသခင်ကို စယုံကြည်ခဲ့မိတာလဲ” ဆိုပြီး တွေးမိတာပေါ့လေ။ ရက်ပိုင်းလောက် ဆုတောင်းတာ၊ ဘုရားနှုတ်ကပတ်တော်ဖတ်တာတွေ မလုပ်ဘဲ ဆေးရုံကုတင်ပေါ် လှဲနေမိတယ်။ စိတ်ထဲမှာ သေပြီးရင် ဖြစ်မယ့် ပုံရိပ်တွေပဲ တွေးမိတယ်။ အထူးသဖြင့် ဝိညာဉ်ရေးရာနယ်ပယ်က အမှောင်၊ မြူမှုန်တွေ ဖုံးလွှမ်းနေပြီး မှောင်လွန်းလို့ လက်တစ်ကမ်းစာတောင် မမြင်ရဘဲ အဖော်ပြုပေးမဲ့ မိသားစုလည်း ရှိမှာမဟုတ်တာကို တွေးမိပြီး ကြောက်စိတ်နဲ့ ကျွန်မ တုန်နေမိတယ်။ တစ်နေ့တော့ ကျွန်မရဲ့ အစ်ကိုနဲ့ သူ့မိန်းမက ဆေးရုံမှာ ကျွန်မကို လာကြည့်ကြတယ်။ ကျွန်မ ပိန်ချုံးပြီး အားပြတ်နေတာကို မြင်တော့ အစ်ကိုက မျက်ရည်ဝဲပြီး ပြောတယ်၊ “လက်မလျှော့လိုက်ပါနဲ့။ နင် ဆုတောင်းပြီး ဘုရားသခင်ကို ပိုအားကိုးရမယ်” တဲ့။ သူ့စကားတွေကြောင့် ကျွန်မ အပြစ်ရှိစိတ်၊ မလုံမလဲစိတ်တွေနဲ့ ပြည့်သွားတယ်။ “ငါ နေမကောင်း စဖြစ်ကတည်းက ဘုရားသခင်က ကျေးဇူးတော်နဲ့ ကောင်းချီးတွေ ပေးတုန်းကတော့ ကျေးဇူးတင်ပြီး ဘုရားသခင်ကို ယုံကြည်ရတာ အရမ်း ကောင်းတယ်လို့ ခံစားခဲ့တယ်။ ဒါပေမဲ့ အခု သေရတော့မဲ့အချိန်မှာ၊ ဘုရားကို ညည်းညူပြီး ယုံကြည်ခဲ့တာကိုတောင် နောင်တရနေမိတယ်။ ဒါ ဘုရားသခင်ကို သစ္စာဖောက်တာပဲ” လို့ တွေးမိတယ်။ အဲဒီကာလအတောအတွင်းမှာ နေ့တိုင်း ၁၀ နာရီကျော်ကြာအောင် ပုလင်း ချိတ်နေရတယ်။ ကိုးရက်မြောက်နေ့ကျတော့ လက်နှစ်ဖက်လုံး အရမ်းရောင်နေလို့ ဆေးမသွင်းနိုင်တော့ဘူး၊ ဒါကြောင့် ကျွန်မ ဆေးရုံကဆင်းဖို့ကလွဲလို့ ရွေးချယ်စရာမရှိခဲ့ဘူး။ အိမ်ပြန်ရောက်တော့ ဘုရားသခင်ဆီ အကြိမ်ကြိမ် ဆုတောင်းမိတယ်၊ “အို ဘုရားသခင်၊ သေခြင်းတရားကို ရင်ဆိုင်ရတဲ့အခါ သမီးစိတ်နှလုံးထဲမှာ ကြောက်ရွံ့ခြင်းတွေ၊ ကူကယ်ရာမဲ့ခြင်းတွေ ပြည့်နှက်နေသလို၊ ကိုယ်တော့်အပေါ် အထင်လွဲတာတွေ၊ ညည်းညူတာတွေနဲ့ ကျိုးကြောင်းမဆီလျော်တဲ့ တောင်းဆိုမှုတွေလည်း ပြည့်နေပါတယ်။ ဘုရားသခင်၊ သမီးရဲ့ ဖောက်ပြန်ပျက်စီးမှုကို သိမြင်ဖို့နဲ့ ကိုယ်တော်ရဲ့ ရည်ရွယ်ချက်တွေကို နားလည်နိုင်ဖို့ သမီးကို ကျေးဇူးပြုပြီး လမ်းပြပေးပါ” လို့ပေါ့။

ကုတင်ပေါ် မှီရင်းနဲ့ ကွန်ပျူတာဖွင့်ပြီး ဘုရားနှုတ်ကပတ်တော်တွေကို ကျွန်မ ကြည့်လိုက်တယ်။ “လူတိုင်း၏ စိတ်တွင် ၎င်းတို့စဉ်းစားနိုင်သည့် တစ်ခုတည်းသောအရာမှာ ယေဟောဝါက လူတို့အားချပေးသည့် အားလုံးသော ကျေးဇူးတော်၊ ကောင်းချီးနှင့် ကတိတော်များသာ ဖြစ်သော်လည်း ယေဟောဝါက ၎င်းတို့ထံမှ ဤအရာများအားလုံးကို နုတ်သိမ်းသောအခါတွင် မည်သို့သောမြင်ကွင်းမျိုး ဖြစ်ပေါ်လိမ့်မည်ကို ၎င်းတို့ လုံးဝ မစဉ်းစားပေ၊ သို့မဟုတ် မြင်ယောင်မကြည့်နိုင်ပေ။ ဘုရားသခင်ကို ယုံကြည်လာသောသူတိုင်းသည် ဘုရားသခင်၏ ကျေးဇူးတော်၊ ကောင်းချီး၊ ကတိတော်များကိုသာ လက်ခံရန် အဆင်သင့်ဖြစ်နေကြပြီး ဘုရားသခင်၏ ကြင်နာခြင်းနှင့် သနားကရုဏာကိုသာ လက်ခံလိုစိတ်ရှိသည်။ သို့တိုင်အောင် မည်သူကမျှ ဘုရားသခင်၏ ပြစ်တင်ဆုံးမမှုနှင့် တရားစီရင်မှု၊ စမ်းသပ်မှုနှင့် စစ်ဆေးမှု၊ သို့မဟုတ် ပိတ်ပင်မှုတို့ကို လက်ခံရန် စောင့်ဆိုင်းခြင်း၊ သို့မဟုတ် ပြင်ဆင်ခြင်းမရှိပေ။ ပြီးလျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း၊ သူ၏ ပိတ်ပင်ခြင်း၊ သို့မဟုတ် ကျိန်ဆဲခြင်းများကို လက်ခံရန် တစ်ဦးတစ်ယောက်မျှ ပြင်ဆင်မှုများ မပြုလုပ်ပေ။ လူတို့နှင့် ဘုရားသခင်ကြားရှိ ဤဆက်ဆံရေးမှာ သာမန်ဟုတ်သလော၊ မဟုတ်သလော။ (သာမန်မဟုတ်ပါ။) သာမန်မဟုတ်ဟု အဘယ်ကြောင့်ဆိုသနည်း။ မည်သည့်နေရာတွင် ချို့ယွင်းသနည်း။ လူတို့အနေဖြင့် သမ္မာတရားကို နားမလည်ခြင်းတွင် ချို့ယွင်းမှုရှိသည်။ ဤသည်မှာ လူတို့၌ အယူအဆများနှင့် စိတ်ကူး များစွာရှိသောကြောင့်လည်းကောင်း၊ ဘုရားသခင်အား စဉ်ဆက်မပြတ် နားလည်မှုလွဲသောကြောင့်လည်းကောင်း၊ သမ္မာတရားကို ရှာဖွေခြင်းအားဖြင့် ဤအရာများကို မပြုပြင်သောကြောင့်လည်းကောင်း ဖြစ်သည်။ ဤအတွက်ကြောင့် ပြဿနာများပေါ်ပေါက်ရန် အလားအလာများသည်။ အထူးသဖြင့် လူတို့သည် ကောင်းချီးခံရရန်အတွက်သာ ဘုရားသခင်ကို ယုံကြည်ကြသည်။ ၎င်းတို့သည် ဘုရားသခင်နှင့် အပေးအယူသာ လုပ်ဆောင်လိုကြပြီး ဘုရားသခင်ထံမှ အရာဝတ္ထုများ တောင်းဆိုလိုကြသည်။ သို့သော် သမ္မာတရားကို မလိုက်စားလိုကြပေ။ ဤသည်မှာ အလွန်အန္တရာယ်ရှိသည်။ ၎င်းတို့၏ အယူအဆနှင့် ကွဲလွဲသည့်အရာတစ်ခုကို ကြုံရသည်နှင့် တစ်ပြိုင်နက် ၎င်းတို့သည် ချက်ချင်းပင် ဘုရားသခင်နှင့်ပတ်သက်ပြီး အယူအဆများ၊ နာကြည်းမှုများ၊ နားလည်မှုလွဲခြင်းများ ဖြစ်ပေါ်ကြသည်။ ပြီးလျှင် ဘုရားသခင်အား သစ္စာဖောက်သည်အထိပင် လုပ်ဆောင်နိုင်ကြသည်။ ဤအရာတို့၏ အကျိုးဆက်မှာ ဆိုးရွားသလော။ လူအများစုသည် ဘုရားသခင်အပေါ် ၎င်းတို့၏ ယုံကြည်မှုတွင် မည်သည့်လမ်းကြောင်းကို လျှောက်ကြသနည်း။ သင်တို့သည် တရားဒေသနာများစွာကို နားထောင်ပြီး သမ္မာတရား အတော်များများကို နားလည်လာသည်ဟု ခံစားရနိုင်သော်လည်း အမှန်မှာ သင်တို့သည် ဗိုက်ဝစေရန်အတွက်သာ ဘုရားသခင်ကို ယုံကြည်သည့်လမ်းကြောင်းကို လျှောက်နေဆဲဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၁)) “ယောဘသည် စစ်မှန်သော ယုံကြည်ခြင်းရှိသူတစ်ယောက် ဖြစ်ခဲ့၏။ ဘုရားသခင်က သူ့အား ကောင်းချီးပေးသောအခါ၊ သူသည် ဘုရားသခင်ကို ကျေးဇူးတင်ခဲ့၏။ ဘုရားသခင်က သူ့အား ဆုံးမပဲ့ပြင်ပြီး ခံစားခွင့်ပိတ်ပင်ထားသောအခါတွင်လည်း၊ သူက ဘုရားသခင်ကို ကျေးဇူးတင်ခဲ့သည်။ သူ၏အတွေ့အကြုံ အဆုံးသတ်ချိန်၌ သူသည် အိုမင်းမစွမ်းဖြစ်ပြီး ဘုရားသခင်က သူ့တွင် ရှိသမျှအရာအားလုံးကို သိမ်းယူသောအခါ၊ ယောဘသည် မည်သို့ တုံ့ပြန်ခဲ့သနည်း။ သူသည် မကျေမနပ်ပြောဆိုခြင်း မရှိခဲ့ရုံသာမက၊ ဘုရားသခင်ကို ချီးမွမ်းကာ၊ ကိုယ်တော့်အတွက် သက်သေခံခဲ့လေသည်။...‘လူများအတွက် ဘုရားသခင် ပြုလုပ်သော အရာအားလုံးသည် အကျိုးရှိပြီး၊ သူ၏ စေတနာသည်လည်း အတူပါရှိသည်’ ဟု လူအများက မကြာခဏ ပြောဆိုကြသည်။ ဤသည်မှာ အမှန်ပင်လော။ (အမှန်ပင်ဖြစ်ပါသည်။) သို့သော် သင်သည် ယင်းကို လက်ခံနိုင်သလော။ ဘုရားသခင်က သင့်အား ကောင်းချီးပေးသည့်အခါ၊ သင်သည် ယင်းကို လက်ခံနိုင်သည်။ သို့သော် ဘုရားသခင်က သိမ်းယူသည့်အခါတွင်၊ သင်သည် ယင်းကို လက်ခံနိုင်သလော။ သင် လက်မခံနိုင်သော်လည်း ယောဘက လက်ခံနိုင်ခဲ့၏။ သူသည် ဤပြောဆိုချက်ကို သမ္မာတရားအဖြစ် မှတ်ယူခဲ့လေသည်။ သူသည် သမ္မာတရားကို မချစ်ခဲ့သလော။ ဘုရားသခင်သည် သူ့အား အလွန်ကြီးမားသော ဆုံးရှုံးမှုကို ဖြစ်စေလျက်၊ သူ့ထံတွင် ရှိသမျှ အရာအားလုံးကို သိမ်းယူသောအချိန်နှင့် ယောဘသည် အလွန်ပြင်းထန်သော အနာရောဂါကို ခံစားရသည့် အချိန်တွင်၊ ‘ဘုရားသခင် ပြုလုပ်သော အရာအားလုံးမှာ မှန်ကန်ပြီး၊ ဘုရားသခင်၏ စေတနာက အတူပါရှိသည်’ ဟူသော ဤပြောဆိုချက်တစ်ခုကြောင့်လည်းကောင်း။ ဤအရာသည် သမ္မာတရား ဖြစ်သည်ဟု သူ၏ စိတ်နှလုံးတွင် နားလည်ခဲ့ခြင်းတို့ကြောင့်လည်းကောင်း၊ မည်မျှ ကြီးမားစွာ ဆင်းရဲဒုက္ခ ကြုံရသည်ဖြစ်စေ၊ ဤ ပြောဆိုချက်မှာ မှန်ကန်သည်ဟူ၍ သူက အခိုင်အမာ ပြောနိုင်ဆဲဖြစ်သည်။ ယင်းကြောင့် ယောဘသည် သမ္မာတရားကို ချစ်ခဲ့သည်ဟု ငါတို့ ဆိုခြင်း ဖြစ်၏။ ထို့အပြင် ဘုရားသခင်က သူ့အား စမ်းသပ်ရန် မည်သည့် နည်းလမ်းများကို အသုံးပြုသည်ဖြစ်စေ၊ ယောဘက လက်ခံခဲ့သည်။ ပစ္စည်းဥစ္စာများကို သိမ်းယူခြင်းဖြစ်စေ၊ သူခိုးဓားပြတို့အား လုယူစေခြင်းဖြစ်စေ၊ ယောဘကို အနာများဖြင့် နှိပ်စက်ခြင်းပင်ဖြစ်စေ၊ ဤအမှုအရာများအားလုံးသည် လူသား အယူအဆများနှင့် ဆန့်ကျင်နေပေသည်။ သို့သော် ယောဘသည် ဤအရာများကို မည်သို့ သဘောထားခဲ့သနည်း။ သူသည် ဘုရားသခင်ကို မကျေမနပ် ပြောဆိုခဲ့သလော။ သူသည် ဘုရားသခင်အပေါ် အပြစ်တင်ခြင်းစကား တစ်ခွန်းကိုမျှ မပြောခဲ့ချေ။ ဤသည်မှာ သမ္မာတရားကို ချစ်ခြင်း၊ တရားမျှတမှုကို ချစ်ခြင်းနှင့် ဖြောင့်မတ်မှုကို ချစ်ခြင်း ဖြစ်သည်။ သူ၏စိတ်နှလုံးတွင် သူက ‘ဘုရားသခင်သည် ကျွန်ုပ်တို့လူများအပေါ် အလွန်တရားမျှတပြီး အလွန် ဖြောင့်မတ်ပေစွတကား။ ဘုရားသခင် မည်သည့်အရာကို လုပ်ဆောင်သည်ဖြစ်စေ မှန်ကန်ပေ၏’ ဟု ဆိုခဲ့သည်။ ထိုသို့ဖြင့် ‘ဘုရားသခင်က မည်သည့်အရာကို ပြုလုပ်သည်ဖြစ်စေ၊ ကျွန်ုပ်သည် မကျေမနပ် ပြောဆိုမည်မဟုတ်။ ဘုရားသခင်၏ အမြင်၌ ဖန်ဆင်းခံများသည် လောက်ကောင်များသာ ဖြစ်ကြသည်။ ဘုရားသခင်က ၎င်းတို့အပေါ် မည်သို့ ပြုမူသည်ဖြစ်စေ၊ ကိစ္စမရှိ၊ လျော်ကန်ပေသည်’ဟု ဆိုကာ၊ သူသည် ဘုရားသခင်ကို ချီးမွမ်းနိုင်ခဲ့၏။ ဘုရားသခင် လုပ်ဆောင်ခဲ့သည့်အရာအားလုံးမှာ မှန်ကန်သည်၊ အပြုသဘောဆောင်သောအရာတစ်ခု ဖြစ်သည်ဟု သူ ယုံကြည်ခဲ့သည်။ ပြင်းထန်သော နာကျင်မှုနှင့် မသက်မသာဖြစ်ရသော်လည်း သူ မညည်းညူခဲ့ပေ။ ဤသည်မှာ အားလုံး လေးစားကြရမည့်၊ သမ္မာတရားကို အစစ်အမှန် ချစ်ခြင်းပင် ဖြစ်သည်။ ယင်းကို လက်တွေ့ကျစွာ ထင်ထင်ရှားရှား ပြခဲ့ပေသည်။ သူ့အနေဖြင့် မည်မျှ ဆုံးရှုံးခဲ့သည်ဖြစ်စေ၊ သူ၏ အခြေအနေများမှာ မည်မျှ ခက်ခဲသည်ဖြစ်စေ၊ ယောဘသည် ဘုရားသခင်ကို မကျေမနပ် မပြောဆိုခဲ့ချေ။ သူသည် ကျိုးနွံနာခံခဲ့၏။ ဤသည်မှာ သမ္မာတရားကို ချစ်ခြင်း၏ သရုပ်သကန်တစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိကိုယ်ကို သိခြင်းသည် သမ္မာတရားကို လိုက်စားခြင်း၌ မရှိမဖြစ်လိုအပ်၏) ဘုရားနှုတ်ကပတ်တော်တွေကို တွေးဆလိုက်တဲ့အခါ ကျွန်မ ရှက်စိတ် ဖုံးလွှမ်းသွားတယ်။ ကျွန်မရဲ့ ရှုထောင့်အမြင်မှာ၊ ဘုရားသခင်ကို ယုံကြည်တယ် ဆိုတာ သူ့ဆီက ကျေးဇူးတော်နဲ့ ကောင်းချီးတွေ ရဖို့ သက်သက်ပဲ။ ဘုရားသခင်ရဲ့ တရားစီရင်ခြင်းကို ရင်ဆိုင်ဖို့ သမ္မာတရားနဲ့ ကိုယ့်ကိုယ်ကိုယ် ကြိုတင် ပြင်ဆင်ထားဖို့ မပြောနဲ့၊ တစ်နေ့ကျရင် ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်း၊ ဒါမှမဟုတ် စမ်းသပ်မှုနဲ့ စစ်ဆေးမှုတွေ ကျွန်မဆီ ကျရောက်လာမယ်လို့ လုံးဝ စိတ်မကူးခဲ့ဖူးဘူး၊ ယောဘရဲ့ အတွေ့အကြုံတွေကို ကျွန်မ အလွတ်ရနေပြီး သူ့ရဲ့ သက်သေခံချက်မှာ သူ ခိုင်ခိုင်မာမာ ရပ်တည်တုန်းက ပြောခဲ့တဲ့ ပဓာနကျတဲ့ စကားတွေကို အလွတ်ရွတ်နိုင်ပေမဲ့၊ ကျွန်မ နားလည်ခဲ့သမျှက အယူဝါဒပါပဲ။ ယောဘက ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်လို့ ဘုရားသခင်ရဲ့ စမ်းသပ်မှုတွေကို ကြုံတွေ့ခဲ့ရတာပါ။ သူ ပိုင်ဆိုင်သမျှတွေနဲ့ သားသမီးတွေကို ဆုံးရှုံးခဲ့ရပြီး တစ်ကိုယ်လုံးလည်း အနာစိမ်းတွေ ပေါက်ခဲ့တယ်။ သူ့မိန်းမရဲ့ လှောင်ပြောင်တာနဲ့ သူ့မိတ်ဆွေတွေရဲ့ ကဲ့ရဲ့တာကို ခံခဲ့ရပေမဲ့ သူက သူ့ရဲ့ သမာဓိကို မြဲမြဲမြံမြံ စွဲကိုင်ထားခဲ့တုန်းပဲ။ ပြင်းပြင်းထန်ထန် ဒုက္ခခံစားရတုန်းမှာ၊ ဘုရားသခင်ကို ညည်းညူတာ၊ ဘုရားနာမတော်ကို စွန့်ပယ်တာတွေထက် သူ့မွေးနေ့ကိုပဲ ကျိန်ဆဲခဲ့တယ်။ “ဘုရားသခင် ပြုလုပ်သော အရာအားလုံးမှာ မှန်ကန်ပြီး၊ ဘုရားသခင်၏ စေတနာက အတူပါရှိသည်” ဆိုတာကို လက်တွေ့လုပ်ဆောင်ရမဲ့ အမြင့်မားဆုံး သမ္မာတရား အဖြစ် သူ သတ်မှတ်ခဲ့တယ်။ ကောင်းတာဖြစ်ဖြစ်၊ ဆိုးတာဖြစ်ဖြစ် ဘုရားသခင်ဆီက လာသရွေ့ သူ လက်ခံပြီး ကျိုးနွံနာခံနိုင်ခဲ့တယ်။ ဘုရားသခင်ကို ယုံကြည်ခြင်း၊ ကျိုးနွံနာခံခြင်း၊ ကြောက်ရွံ့ခြင်းတွေနဲ့ သူဟာ စာတန်ကို အနိုင်ယူပြီး ဘုရားသခင်အတွက် ထူးကဲတဲ့ သက်သေခံချက်ကို သက်သေခံနိုင်ခဲ့တယ်။ အယူဝါဒအရတော့ ဘုရားသခင် ပြုသမျှ အရာတိုင်းဟာ မှန်ကန်ပြီး ကိုယ်တော်ရဲ့ ရည်ရွယ်ချက်ကောင်းတွေ ပါရှိတယ် ဆိုတာ ကျွန်မ သိခဲ့ပေမဲ့၊ နာတာရှည်ရောဂါကြောင့် သေလုနီးပါး ဖြစ်လာတဲ့အချိန်ကျတော့မှ ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုက လုံးဝ ထုတ်ဖော်ခံလိုက်ရတော့တာပဲ။ ကျွန်မရဲ့ ကောင်းမှုတွေကို စပြီး ရေတွက်တယ်၊ ဘာလို့ ဘုရားသခင်က ကျွန်မကို မကာကွယ်ပေးတာလဲ ဆိုပြီး ညည်းညူတယ်၊ ပြီးတော့ ကျွန်မရဲ့ ယုံကြည်ခြင်းနဲ့ ကျွန်မ စွန့်လွှတ်၊ အသုံးခံခဲ့တာတွေ အားလုံးကိုတောင် နောင်တရမိတယ်။ ဘုရားသခင် ကောင်းချီးပေးတုန်းကတော့ သူ့ကို ကျေးဇူးတင်စိတ်နဲ့ ပြည့်ခဲ့ပေမဲ့ ဘုရားသခင် လုပ်တာက ကျွန်မ အယူအဆနဲ့ မကိုက်ညီတဲ့အခါကျတော့ ကျွန်မ သူ့ကို ငြင်းခုံပြီး အတိုက်အခံ လုပ်တယ်။ ကျွန်မမှာ အသိစိတ်နဲ့ ဆင်ခြင်တုံတရား တကယ် ကင်းမဲ့ခဲ့တာပါ။ ကျွန်မ လူ့သဘာဝ တော်တော် ကင်းမဲ့ခဲ့တာပဲ။ အဲဒီနောက် ကျွန်မ မြေကြီးပေါ် ဝပ်စင်းပြီး ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ ကိုယ်တော်က ဖန်ဆင်းရှင် ဖြစ်ပြီး သမီးက ဖန်ဆင်းခံ ဖြစ်ပါတယ်။ ကိုယ်တော် ဘာပဲလုပ်လုပ်၊ သမီးအနေနဲ့ ကိုယ်တော့်အပေါ် ဘာမကျေနပ်ချက်မှ မရှိသင့်ဘူး၊ ဘာတောင်းဆိုမှုမှ မရှိသင့်ပါဘူး။ ဘုရားသခင်၊ ကိုယ်တော်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံဖို့ သမီး လိုလားပါတယ်” လို့ပေါ့။

နောက်ရက်နည်းနည်းမှာ ကျွန်မ ကိုယ့်ကိစ္စတွေကို စပြီး စီစဉ်တယ်။ ဘုရားနှုတ်ကပတ်တော် စာအုပ်တွေကို သိမ်းဆည်းပြီး ဘယ်နားမှာ ထားတယ် ဆိုတာ ညီအစ်မတစ်ယောက်ကို ပြောပြတယ်။ သေခြင်းတရားကို ဘယ်လို မှန်မှန်ကန်ကန် ရင်ဆိုင်ရမလဲ ဆိုတာကိုလည်း ဆုတောင်းပြီး ရှာဖွေခဲ့တယ်။ ဘုရားနှုတ်ကပတ်တော် တစ်ပိုဒ်ကို ကျွန်မ တွေ့လိုက်တယ်။ “ဤသည်မှာ သေခြင်းနှင့်ဆိုင်သည့် ကိစ္စရပ်ကို သင် မှတ်ယူသင့်သည့်ပုံဖြစ်သည်။ လူတိုင်း ဤဘဝတွင် သေခြင်းကို ရင်ဆိုင်ရမည်၊ ဆိုလိုသည်မှာ သေခြင်းသည် မိမိတို့၏ ခရီးအဆုံး၌ လူတိုင်း ရင်ဆိုင်ရမည့်အရာ ဖြစ်သည်။ သို့ရာတွင် သေခြင်းနှင့်ဆိုင်သည့် မတူကွဲပြားသော အင်္ဂါရပ်များစွာ ရှိ၏။ ဤအရာများထဲမှ တစ်ခုမှာ ဘုရားသခင် ကြိုတင်စီမံထားသည့် အချိန်တွင် သင်သည် သင်၏ တာဝန်ကို ပြီးစီးပြီးဖြစ်ကာ ဘုရားသခင်သည် သင်၏ ဇာတိခန္ဓာ အသက်ကို နိဂုံးချုပ်လိုက်ပြီး သင်၏ ဇာတိခန္ဓာအသက်က အဆုံးသတ်တစ်ခုသို့ ရောက်လာလင့်ကစား ဤသည်မှာ သင်၏ အသက် အဆုံးသတ်သွားခြင်းဖြစ်သည်ဟု မဆိုလိုပေ။ လူတစ်ဦးသည် ဇာတိခန္ဓာမရှိသည့်အခါ ၎င်းတို့၏ အသက်အဆုံးတိုင်သွားပေသည်။ ထိုသို့ဖြစ်သလော။ (မဟုတ်ပါ။) သေပြီးနောက်တွင် သင်၏ အသက် တည်ရှိသည့် ပုံသဏ္ဌာန်သည် သင် အသက်ရှင်နေခဲ့စဉ် ဘုရားသခင်၏ အမှုတော်နှင့် နှုတ်ကပတ်တော်များကို သင် သဘောထားခဲ့ပုံအပေါ် မူတည်ပေသည်။ ဤသည်မှာ အလွန် အရေးကြီး၏။ သေပြီးနောက် သင် တည်ရှိသည့် ပုံသဏ္ဌာန်၊ သို့မဟုတ် သင် တည်ရှိမည်၊ မတည်ရှိမည်ဆိုသည်မှာ သင်အသက်ရှင်နေစဉ် ဘုရားသခင်နှင့် သမ္မာတရားအပေါ် သင်၏ သဘောထားအပေါ် မူတည်လိမ့်မည်။ သင် အသက်ရှင်နေစဉ် သေခြင်းနှင့် နာမကျန်းမှုမျိုးစုံကို သင် ရင်ဆိုင်ရသည့်အခါ သမ္မာတရားအပေါ် သင်၏ သဘောထားမှာ ပုန်ကန်ခြင်း၊ ဆန့်ကျင်ခြင်းနှင့် သမ္မာတရားကို အလွန်အမင်း မနှစ်မြို့ခြင်း သဘောထားတစ်ခု ဖြစ်ပါက သင်၏ ဇာတိခန္ဓာအသက် အဆုံးတိုင်သွားမည့် အချိန်ရောက်လာသည့်အခါ သေဆုံးပြီးနောက် မည်သည့် နည်းလမ်းဖြင့် သင် တည်ရှိလိမ့်မည်နည်း။ သင်သည် အခြား တစ်နည်းနည်းဖြင့် မုချ တည်ရှိလိမ့်မည်ဖြစ်ပြီး သင်၏ အသက်သည် မုချ ဆက်ရှိလိမ့်မည် မဟုတ်။ အပြန်အလှန်အားဖြင့် သင် အသက်ရှင်နေစဉ် ဇာတိခန္ဓာတွင် အသိရှိနေချိန် သမ္မာတရားနှင့် ဘုရားသခင်အပေါ် သင်၏ သဘောထားသည် ကျိုးနွံနာခံခြင်းနှင့် သစ္စာစောင့်သိခြင်းတစ်ခုဖြစ်ကာ သင်သည် စစ်မှန်သည့် ယုံကြည်ခြင်းရှိပါက သင်၏ ဇာတိခန္ဓာ အသက် အဆုံးသတ်တစ်ခုသို့ ရောက်လာလျှင်ပင် သင်၏ အသက်သည် အခြားသောလောကတွင် မတူကွဲပြားသည့် ပုံသဏ္ဌာန်တစ်ခုဖြင့် ဆက်လက် တည်ရှိလိမ့်မည်ဖြစ်သည်။ ဤသည်မှာ သေခြင်းနှင့်ဆိုင်သည့် ရှင်းပြချက်တစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) ဘုရားနှုတ်ကပတ်တော် ဖတ်ပြီးတဲ့နောက်မှာ ကျွန်မ အရမ်းတည်ငြိမ်သွားတယ်။ လူတိုင်း သေခြင်းတရားကို ရင်ဆိုင်ရမှာပဲ၊ ဒါပေမဲ့ လူတစ်ယောက်စီရဲ့ သေဆုံးခြင်း သဘောသဘာဝနဲ့ သေပြီးတဲ့နောက် အဆုံးသတ်ကတော့ အရမ်း ကွာခြားတယ်။ ဖန်ဆင်းရှင် ရှေ့မှောက် ပြန်ရောက်မှာလား၊ ဒါမှမဟုတ် စာတန်နဲ့အတူ ငရဲကျမှာလား ဆိုတာက အသက်ရှင်စဉ်မှာ ဘုရားသခင်နဲ့ သမ္မာတရားအပေါ် ထားရှိတဲ့ သဘောထားအပေါ် မူတည်တယ်။ ကျမ်းစာမှာ ဒီလိုပြောတဲ့ ကျမ်းချက်တစ်ခုကို ကျွန်မ သတိရမိတယ်။ “အသက်ကြီးရင့်၍ နေ့ရက်ကာလနှင့် ကြွယ်ဝသော်၊ အနိစ္စ ရောက်လေ၏။” (ယောဘဝတ္ထု ၄၂:၁၇) ယောဘဟာ တသက်လုံး ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခဲ့တယ်။ စာတန်ရဲ့ တိုက်ခိုက်မှုတွေနဲ့ ညှဉ်းပန်းမှုတွေ ကြားမှာ သူဟာ ဘုရားသခင်အတွက် သူ့ရဲ့သက်သေခံချက်မှာ ခိုင်ခိုင်မာမာ ရပ်တည်ခဲ့ပြီး အဲဒါက ဘုရားသခင်ရဲ့ စိတ်နှလုံးကို နှစ်သိမ့်မှု ပေးခဲ့တယ်။ သေခြင်းတရားကို ရင်ဆိုင်ရာမှာ ယောဘက စိတ်နှလုံးထဲကနေ ကျိုးနွံနာခံနိုင်ခဲ့တယ်။ သူ့ရဲ့ စိတ်က ဘာစိုးရိမ်ပူပန်မှု၊ ကြောက်ရွံ့မှုမှမရှိဘဲ တည်ငြိမ်အေးချမ်းနေခဲ့တယ်။ အဲဒီအချိန်မှာ သေခြင်းတရားသက်သက်က ကြောက်စရာကောင်းတဲ့အရာ မဟုတ်မှန်း ကျွန်မ နားလည်သွားတယ်။ သမ္မာတရားကို မလိုက်စားဘဲ၊ မရရှိဘဲ ကိုယ့်ဘဝကို အသက်ရှင်တာ၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားအပြင် စာတန်ဆန်တဲ့ အတွေးအခေါ်တွေနဲ့ အသက်ရှင်နေသေးတာ၊ ပြီးတော့ ဘုရားသခင်ကို ပုန်ကန်ပြီး အတိုက်အခံ လုပ်နေသေးတာကမှ ကြောက်စရာကောင်းတာပါ။ ဒီလို ရုပ်ပိုင်းဆိုင်ရာ ဘဝက ဘယ်လောက်ပဲ ခံပါစေ၊ ဘယ်လောက်ပဲ သက်သောင့်သက်သာ ရှိပါစေ၊ ယာယီပဲဖြစ်ပြီး သေပြီးရင်တော့ အပြစ်ဒဏ်ခံရဖို့ ငရဲကို သွားရမှာပဲလေ။ ဒါပေမဲ့ အသက်ရှင်တုန်းမှာ လူတစ်ယောက်က သမ္မာတရားကို ရှာဖွေပြီး သမ္မာတရားကို အသက်အနေနဲ့ ရရှိနိုင်ရင်၊ ယောဘလိုမျိုး ဘုရားသခင်ကို ကြောက်ရွံ့ပြီး ကျိုးနွံနာခံတဲ့ လက်တွေ့ကျမှုနဲ့ အသက်ရှင်နေထိုင်ပြီး စာတန်ကို အရှက်ရစေဖို့ ကိုယ့်ရဲ့သက်သေခံချက်မှာ ခိုင်ခိုင်မာမာ ရပ်တည်နိုင်ရင်၊ တစ်နေ့ ရုပ်ခန္ဓာ သေဆုံးသွားရင်တောင် ဘုရားသခင်ရဲ့ အသိအမှတ်ပြုတာခံရတဲ့သူ ဖြစ်နေဦးမှာပဲ။ သေခြင်းတရားကို ရင်ဆိုင်ရာမှာ ကျွန်မ ထုတ်ဖော်ခဲ့မိတာတွေ အားလုံးက ဘုရားသခင်အပေါ် အထင်လွဲတာတွေ၊ ညည်းညူတာတွေနဲ့ ကျိုးကြောင်းမဆီလျော်တဲ့ တောင်းဆိုမှုတွေချည်းပဲ။ ကိုယ်တော့်အပေါ် ပုန်ကန်မှုတွေ၊ အတိုက်အခံ လုပ်တာတွေနဲ့ ပြည့်နှက်နေခဲ့တာ။ ကျွန်မ ဆက်အသက်ရှင်နေရင်တောင်မှ၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထား မပြောင်းလဲရင် နောက်ဆုံးမှာ ဖယ်ရှားရှင်းလင်းခံရပြီး အပြစ်ဒဏ်ပေးခံရဦးမှာပဲ။

နောက်ပိုင်းမှာ ကျွန်မ စပြီး ဆင်ခြင်သုံးသပ်ခဲ့တယ်။ သုံးနှစ်နီးပါး ရောဂါဝေဒနာ ခံစားခဲ့ရပြီးနောက် ကျွန်မဟာ ဘုရားသခင်အပေါ် ပုန်ကန်မှုတွေနဲ့ အထင်လွဲမှုတွေ အများကြီး ထုတ်ဖော်ခဲ့တယ်။ ကိုယ်တော် လုပ်သမျှ မှန်ကန်ပြီး ကျွန်မ ကျိုးနွံနာခံသင့်တယ်ဆိုတာ သိပေမဲ့၊ သေခြင်းတရားနဲ့ ရင်ဆိုင်ရတဲ့အခါ ဘယ်လိုပဲဖြစ်ဖြစ် ကျွန်မ ကျိုးနွံနာခံလို့ကို မရနိုင်ခဲ့သေးဘူး။ ဘုရားသခင်ကို ငြင်းခုံပြီးတော့တောင် ဆန့်ကျင်နိုင်သေးတယ်။ ဖောက်ပြန်ပျက်စီးတဲ့ ကျွန်မ စိတ်သဘောထားရဲ့ ဘယ်သွင်ပြင်လက္ခဏာက ဒါကို ဖြစ်စေခဲ့တာလဲ။ တစ်နေ့တော့ ဘုရားနှုတ်ကပတ်တော်တွေကို ကျွန်မ တွေ့လိုက်တယ်။ “အန္တိခရစ်တို့သည် မိမိတို့၏ တာဝန်ကို ထမ်းဆောင်ရန် မဆုံးဖြတ်မီတွင် မိမိတို့၏ အလားအလာများ၊ ကောင်းချီးများ ရရှိခြင်း၊ ပန်းတိုင်ကောင်းတစ်ခုအပြင် သရဖူတစ်ခုတို့အပေါ် မျှော်လင့်ချက်များဖြင့် ၎င်းတို့၏ စိတ်နှလုံးများထဲတွင် ပြည့်လျှံလျက် ရှိကြသည်။ ပြီးလျှင် ဤအရာများကို ကြိုးပမ်းရရှိရာတွင် ၎င်းတို့၌ အဆုံးစွန်သော ယုံကြည်ချက်ရှိကြ၏။ ၎င်းတို့သည် ဘုရားအိမ်တော်သို့ ထိုသို့သော ရည်ရွယ်ချက်များနှင့် ပြင်းပြသောဆန္ဒတို့ဖြင့် မိမိတို့၏ တာဝန်ကို ထမ်းဆောင်ရန် လာကြသည်။ သို့ဖြစ်၍ တာဝန်ကို ၎င်းတို့၏ ထမ်းဆောင်မှုသည် ဘုရားသခင် တောင်းဆိုသော ရိုးသားစစ်မှန်ခြင်း၊ စစ်မှန်သော ယုံကြည်ခြင်းနှင့် သစ္စာစောင့်သိခြင်းတို့ ပါဝင်သလော။ လူတိုင်းသည် မိမိတို့၏ တာဝန်ကို မထမ်းဆောင်မီတွင် လုံးလုံးလျားလျား အပေးအယူလုပ်ခြင်း စိတ်ဓာတ်တစ်ခု ထားသိုသောကြောင့် ၎င်းတို့၏ စစ်မှန်သော သစ္စာစောင့်သိခြင်း၊ ယုံကြည်ခြင်း သို့မဟုတ် ရိုးသားစစ်မှန်ခြင်းတို့ကို ယခုအခြေအနေတွင် မမြင်နိုင်သေးချေ။ လူတိုင်းက အကျိုးစီးပွားများဖြင့် တွန်းအားပေးခံရသည့်အပြင် မိမိတို့၏ ပြည့်လျှံသော ရည်မှန်းချက်များနှင့် လိုအင်ဆန္ဒများကို ကြိုတင်သတ်မှတ်ခြင်းကို အခြေပြု၍လည်း မိမိတို့၏ တာဝန်ကို ထမ်းဆောင်ရန် ဆုံးဖြတ်ချက်ချကြသည်။ မိမိတို့၏ တာဝန်ကို ထမ်းဆောင်ရာတွင် အန္တိခရစ်တို့၏ ရည်ရွယ်ချက်မှာ အဘယ်နည်း။ အပေးအယူလုပ်ရန်၊ အလဲအထပ်လုပ်ရန် ဖြစ်၏။ ဤသည်တို့မှာ တာဝန်ထမ်းဆောင်ရန်အတွက် ၎င်းတို့ သတ်မှတ်ထားသော လိုအပ်ချက်များ ဖြစ်သည်ဟု ဆိုနိုင်သည်။ ‘ငါ၏ တာဝန်ကို လုပ်ဆောင်လျှင် ငါသည် ကောင်းချီးများ ရရှိပြီး ခရီးပန်းတိုင်ကောင်းကို ပိုင်ဆိုင်ရမှဖြစ်မည်။ လူသားမျိုးနွယ်အတွက် ပြင်ဆင်ပေးထားသည်ဟု ဘုရား ပြောသည့် ကောင်းချီးများနှင့် အကျိုးအမြတ်များ အားလုံးကို ငါရမှဖြစ်မည်။ ယင်းတို့ကို ငါမရနိုင်လျှင် ဤတာဝန်ကို ငါလုပ်ဆောင်မည် မဟုတ်’ ဟူ၍ ဖြစ်သည်။ ၎င်းတို့သည် ထိုသို့သော ရည်ရွယ်ချက်များ၊ ရည်မှန်းချက်များနှင့် အလိုဆန္ဒများဖြင့် မိမိတို့၏ တာဝန်ကို ထမ်းဆောင်ရန် ဘုရားအိမ်တော်သို့ လာကြ၏။ ၎င်းတို့သည် ရိုးသားစစ်မှန်မှုအချို့ အမှန်တကယ် ရှိသည့်ပုံပေါ်သည်။ ယုံကြည်သူအသစ်များနှင့် တာဝန်ကို စတင်ထမ်းဆောင်ခါစသာ ရှိသေးသူများအတွက်မူ ယင်းကို စိတ်အားထက်သန်မှုဟုလည်း ခေါ်ဆိုနိုင်သည်မှာ အမှန်ပင်။ သို့ရာတွင် ဤအရာ၌ စစ်မှန်သော ယုံကြည်မှု၊ သို့မဟုတ် သစ္စာစောင့်သိမှု မရှိပေ။ ထိုစိတ်အားထက်သန်မှု အတိုင်းအတာသာ ရှိ၏။ ယင်းကို ရိုးသားစစ်မှန်မှုဟု ခေါ်၍မရနိုင်ပေ။ မိမိတို့၏ တာဝန်ကို ထမ်းဆောင်ခြင်းအပေါ် အန္တိခရစ်တို့၌ ရှိသော ဤသဘောထားကို သုံးသပ်ကြည့်ရလျှင် ယင်းမှာ အလုံးစုံ အပေးအယူဆန်ပြီး ကောင်းချီးများ ရရှိခြင်း၊ ကောင်းကင်နိုင်ငံတော်ကို ဝင်ရောက်ခြင်း၊ သရဖူ ရရှိခြင်းနှင့် ဆုလာဘ်များ လက်ခံရရှိခြင်းတို့ကဲ့သို့ အကျိုးအမြတ်များကို ရလိုသည့် ၎င်းတို့၏ အလိုဆန္ဒများဖြင့် ပြည့်နေသည်။ သို့ဖြစ်၍ အပြင်ပန်းတွင် အန္တိခရစ်များစွာတို့သည် နှင်ထုတ်ခြင်းမခံရမီတွင် မိမိတို့၏ တာဝန်ကို ထမ်းဆောင်နေကာ သာမန်လူတစ်ဦးထက်ပင် သာ၍ စွန့်လွှတ်ပြီး သာ၍ ဒုက္ခခံစားသည်ဟု ထင်ရသည်။ ၎င်းတို့ အသုံးခံသည့်အရာနှင့် ၎င်းတို့ အဖိုးအခပေးသည့်အရာတို့သည် ပေါလုနှင့်တူညီပြီး ၎င်းတို့ ပြေးလွှားလှုပ်ရှားကြသည်မှာလည်း ပေါလုထက် မနည်းခဲ့ပေ။ ဤသည်မှာ လူတိုင်းမြင်နိုင်သည့်အရာဖြစ်သည်။ ဒုက္ခခံစားပြီး အဖိုးအခပေးရန် ၎င်းတို့၏ အပြုအမူနှင့် ၎င်းတို့၏ သန္နိဋ္ဌာန် အရ ၎င်းတို့သည် မည်သည့်အရာမျှ မရရှိခြင်း မဖြစ်အပ်ချေ။ သို့ရာတွင် ဘုရားသခင်သည် လူတစ်ဦးအပေါ် သူ၏ အပြင်ပန်းအပြုအမူအရ ကြည့်ခြင်းမဟုတ်ဘဲ သူ၏ အနှစ်သာရ၊ သူ၏ စိတ်သဘောထား၊ သူထုတ်ဖော်သည့်အရာနှင့် သူလုပ်ဆောင်သမျှ၏ သဘာဝနှင့် အနှစ်သာရတို့အရ ကြည့်ခြင်းဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) အန္တိခရစ်တွေဟာ ကောင်းချီးနဲ့ ဆုလာဘ်ရဖို့အတွက်ပဲ တာဝန်ထမ်းဆောင်တယ် ဆိုတာကို ဘုရားသခင်က ဖော်ထုတ်ထားတယ်။ ကောင်းမွန်တဲ့ အဆုံးသတ်၊ ဆုလာဘ်တွေ၊ ကောင်းချီးတွေ မရှိရင် အန္တိခရစ်က သူ့တာဝန်အတွက် ဆင်းရဲဒုက္ခခံဖို့ မပြောနဲ့၊ ဘုရားသခင်ကို ယုံကြည်နိုင်မှာ မဟုတ်ဘူး၊ အန္တိခရစ် လုပ်သမျှ အရာအားလုံးက ဘုရားသခင်နဲ့ အပေးအယူလုပ်ဖို့ ကြိုးစားတာ ဖြစ်ပြီး၊ ကြီးမားတဲ့ ကောင်းချီးတွေအတွက် အဖိုးအခ သေးသေးလေးကို အလဲအလှယ်လုပ်ဖို့ ထင်ယောင်ထင်မှား မျှော်လင့်နေတာပဲ။ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်။ ဘုရားသခင်ကို စယုံကြည်ပြီး သူ့ရဲ့ ကတိတော်တွေ၊ ကောင်းချီးတွေနဲ့ လူတွေ ကောင်းကင်နိုင်ငံတော် ဝင်ရောက်ပြီး ထာဝရအသက် ရနိုင်တယ်ဆိုတာတွေကို သိရပြီးတဲ့နောက်မှာ ဧဝံဂေလိ ဟောပြောပြီး တာဝန်ထမ်းဆောင်တဲ့နေရာမှာ ကျွန်မ တက်တက်ကြွကြွရှိလာခဲ့တယ်။ ကျွန်မ မိသားစုက ဘယ်လိုပဲ တားဆီးဖို့ ကြိုးစားပါစေ၊ ကျွန်မအနီးအနားမှာရှိတဲ့ သူတွေက ဘယ်လိုပဲ လှောင်ပြောင်၊ စော်ကားပါစေ၊ အဆင်းနီတဲ့ နဂါးကြီးရဲ့ ညှဉ်းပန်းနှိပ်စက်တာ ခံရတဲ့အချိန်မှာတောင်မှ ကျွန်မ နောက်မဆုတ်ခဲ့ဘူး။ ရောဂါဝေဒနာ ခံစားရပြီး မစားနိုင် မအိပ်နိုင် ဖြစ်နေချိန်မှာတောင် ကျွန်မ တာဝန်ကို မလျှော့တမ်း ထမ်းဆောင်ခဲ့တယ်။ ဒါပေမဲ့ ရောဂါ ပိုဆိုးလာပြီး သေခြင်းတရားရဲ့ ခြိမ်းခြောက်မှုကို ရင်ဆိုင်ရတဲ့အခါကျတော့ ဘာလို့ ဘုရားသခင်က ကျွန်မကို မကာကွယ်ပေးတာလဲ ဆိုပြီး ညည်းညူခဲ့တယ်၊ ဒီနှစ်တွေတလျှောက် စွန့်လွှတ်တာတွေ၊ ကိုယ့်ကိုယ်ကိုယ် အသုံးခံခဲ့တွေကိုတောင် နောင်တရပြီး ယုံကြည်မှုကို နောင်တရခဲ့တယ်။ ကျွန်မ ထုတ်ဖော်ခဲ့တာတွေက ဘုရားသခင်အပေါ် ပုန်ကန်မှုနဲ့ သစ္စာဖောက်မှု သက်သက်ပါပဲ။ ပေါလုအကြောင်း ကျွန်မ တွေးမိတယ်။ သူက ဧဝံဂေလိဟောရင်းနဲ့ ဥရောပအနှံ့ ခရီးထွက်ခဲ့ပြီး ဆင်းရဲဒုက္ခ အများကြီး ခံခဲ့ရသလို အဖိုးအခကြီးတစ်ခု ပေးခဲ့ပေမဲ့ သူ့ရဲ့ ဆင်းရဲဒုက္ခနဲ့ သူ ပေးခဲ့တဲ့ အဖိုးအခတွေက ကောင်းချီးတွေနဲ့ သရဖူတစ်ခု ရဖို့သက်သက်ဖြစ်ခဲ့တယ်။ သူ ပြောခဲ့တယ်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) ပေါလုက သူ့ရဲ့ ဆင်းရဲဒုက္ခနဲ့ သူပေးခဲ့တဲ့ အဖိုးအခတွေကို ဘုရားသခင်နဲ့ အပေးအယူလုပ်ဖို့ အရင်းအနှီး အဖြစ် သုံးခဲ့ပြီး ဘုရားသခင်ကို ပွင့်ပွင့်လင်းလင်း အော်ဟစ်တောင်းဆိုခဲ့တယ်။ သူ ဆိုလိုတာက သူ အသုံးခံပြီး စွမ်းဆောင်ရရှိခဲ့တဲ့အရာအပေါ် မူတည်ပြီး ဘုရားသခင်က သူ့ကို သရဖူနဲ့ ကောင်းမွန်တဲ့ ပန်းတိုင်နဲ့ ဆုလာဘ်တွေ ပေးမှရမယ်၊ မဟုတ်ရင် ဘုရားသခင်က မဖြောင့်မတ်ဘူး ဆိုတဲ့ သဘောပဲ။ ကျွန်မ ထုတ်ဖော်ခဲ့တဲ့ စိတ်သဘောထားက ပေါလုရဲ့ စိတ်သဘောထားနဲ့ အတူတူပါပဲ။ ကျွန်မ လုပ်ရပ်တွေအရ ကျွန်မ ပျက်စီးဆုံးရှုံးထိုက်ပေမဲ့ ဘုရားသခင်က အသက်ရှင်ခွင့် ပေးနေတုန်းပဲ။ ဒါက ကျွန်မ နောင်တရဖို့ အခွင့်အရေး တစ်ခုပါပဲ၊ ဘုရားသခင်ရဲ့ ကြီးမားတဲ့ သနားကရုဏာနဲ့ ကျေးဇူးတော် လုပ်ဆောင်ချက်တစ်ခုပါပဲ။

ညှဉ်းပန်းနှိပ်စက်မှု၊ ဆင်းရဲဒုက္ခ၊ ဒါမှမဟုတ် အသက်အန္တရာယ်ရှိတဲ့ ရောဂါပဲ ကြုံရပါစေ၊ ကျွန်မရဲ့တာဝန်ကို ကျွန်မ ထိန်းသိမ်းနိုင်သရွေ့၊ ဘုရားသခင်ရဲ့ ဂရုစိုက်မှုနဲ့ ကွယ်ကာမှုကို ရရှိမှာဖြစ်ပြီး အသက်ရှင် ကျန်ရစ်နိုင်မယ်၊ ကယ်တင်ခြင်း ခံရနိုင်မယ်လို့ ကျွန်မ ယုံကြည်ခဲ့ဖူးတယ်။ ဒီရှုထောင့်က လုံးဝ ယုတ္တိမရှိဘူး ဆိုတာကို ဘုရားနှုတ်ကပတ်တော်တွေကနေ ကျွန်မ မြင်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “နောက်ဆုံးတွင် လူတို့ အနေဖြင့် ကယ်တင်ခြင်းကို ရနိုင်မရနိုင်ခြင်းက သူတို့ မည်သည့်တာဝန်ကို လုပ်ဆောင်သည် ဟူသည့်အပေါ် မူတည်ခြင်း မရှိဘဲ၊ သူတို့သည် သမ္မာတရားကို နားလည်ပြီး ရရှိနိုင်ခြင်း ရှိမရှိနှင့် အဆုံးတွင် ၎င်းတို့သည် ဘုရားသခင်အပေါ် အလုံးစုံ ကျိုးနွံနာခံနိုင်ခြင်းရှိမရှိ၊ ဘုရားစီစဉ်ညွှန်ကြားခြင်း၏ ပြုသမျှကိုခံပြီး ၎င်းတို့၏ အနာဂတ်နှင့် ကံတရားကို ထည့်မစဉ်းစားဘဲ စံနှုန်းပြည့်မီသော ဖန်ဆင်းခံတစ်ဦးဖြစ်လာခြင်းရှိမရှိအပေါ်တွင် မူတည်သည်။ ဘုရားသခင်သည် ဖြောင့်မတ်ပြီး သန့်ရှင်းသည်။ ဤသည်မှာ လူသားမျိုးနွယ်ခပ်သိမ်းကို သူတိုင်းတာသည့် စံနှုန်းများ ဖြစ်သည်။ ဤစံနှုန်းများမှာ ပြောင်းလဲ၍မရ။ ဤသည်ကို သင်မှတ်ထားရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော် ဖတ်ပြီးတဲ့နောက် ကျွန်မ နောက်ဆုံးတော့ နားလည်သွားတယ်။ ကယ်တင်ခြင်း ခံရဖို့ ဆိုတာ အပြင်ပန်း တာဝန်ထမ်းဆောင်တဲ့ လက်တွေ့လုပ်ဆောင်မှုကိုပဲ ထိန်းသိမ်းရမှာ မဟုတ်ဘူး။ အရေးကြီးတာက စိတ်သဘောထား ပြောင်းလဲမှု ရရှိဖို့ တာဝန်ထဲမှာ သမ္မာတရားကို လိုက်စားပြီး ရရှိဖို့နဲ့ ဘုရားသခင် စီစဉ်ပေးထားတဲ့ ပတ်ဝန်းကျင် အမျိုးမျိုးမှာ သင်ခန်းစာတွေ ယူဖို့၊ ပြီးတော့ ယောဘလိုမျိုး ဘုရားသခင်ကို ကျိုးနွံနာခံပြီး ဘုရားသခင်ရဲ့ စီစဉ်ညွှန်ကြားမှုတွေအတိုင်း ပြုသမျှကို ခံဖို့ပဲ ဖြစ်တယ်။ ဒါမှသာ ကယ်တင်ခြင်း ခံရဖို့နဲ့ အသက်ရှင် ကျန်ရစ်ဖို့ အရည်အချင်း ပြည့်မီနိုင်မှာလေ။ ကျွန်မရဲ့ ဆုံတောင်းချက်မှာ ဆုံးဖြတ်ချက်တစ်ခု ကျွန်မ ချလိုက်တယ်။ ကျွန်မရဲ့ အဆုံးသတ်က ဘာပဲဖြစ်ပါစေ၊ ဆင်ခြင်တုံတရားရှိတဲ့ ဖန်ဆင်းခံတစ်ယောက်ဖြစ်ဖို့ ကျွန်မ လိုလားနေခဲ့တယ်။ ဘုရားသခင်က ကျွန်မကို ဆက်အသက်ရှင်ခွင့်ပေးသေးရင် ကျွန်မ အသစ်ပြန်စဖို့၊ ကောင်းချီးရလိုတဲ့ ရည်ရွယ်ချက်ကို လက်လွှတ်ပြီး ဘုရားသခင်နဲ့ အပေးအယူလုပ်ဖို့ ကြိုးစားတာကို ရပ်တန့်ဖို့ လိုလားခဲ့တယ်။ သမ္မာတရား ရရှိဖို့နဲ့ ဘုရားသခင်ရဲ့ ချစ်ခြင်းမေတ္တာကို ပြန်လည်ပေးဆပ်ဖို့အတွက် ကျွန်မ တာဝန်ထမ်းဆောင်ပါမယ်။ ဒီအချိန်မှာ ကျွန်မ အသက် ဆုံးမယ်လို့ ဘုရားသခင်က ပြဋ္ဌာန်းထားရင်လည်း သူ့ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံဖို့ ကျွန်မ လိုလားနေခဲ့တယ်။ အဲဒီနောက်ပိုင်း ကျွန်မ အခြေအနေက အများကြီး တိုးတက်လာတယ်။ ကျွန်မရဲ့ ရောဂါက မသက်သာသေးသလို အချိန်တော်တော်များများမှာ တစ်ကိုယ်လုံး နာကျင်နေပြီး တခါတလေ စိတ်သိပ်မကြည်လင်တာမျိုးတောင် ဖြစ်ပေမဲ့၊ ကျွန်မရဲ့ စိတ်နှလုံးကတော့ အေးချမ်းနေခဲ့တယ်။ ကျွန်မရဲ့ အသက်ရှင်ခြင်းနဲ့ သေခြင်းကို ဘုရားသခင်လက်ထဲ အပ်နှံဖို့ လိုလားရင်းနဲ့ ဘုရားသခင်ဆီ ကျွန်မ အကြိမ်ကြိမ် ဆုတောင်းခဲ့တယ်။ သူ ဘာကိုပဲ စီစဉ်ညွှန်ကြားပါစေ ကျွန်မ ကျိုးနွံနာခံမယ်။

အဲဒီနောက်ပိုင်း ကျွန်မ ကျန်းမာရေး အခြေအနေက ပိုဆိုးလာတယ်။ ရေတစ်ငုံ သောက်ရင်တောင် ပျို့ပြီး ပြန်အန်တယ်။ လမ်းလျှောက်ဖို့တောင် အားမရှိတော့ဘူး။ ကျွန်မ ပြက်ပြက်ထင်ထင် အမှတ်မိဆုံးက စက်တင်ဘာ ၁၈ ရက်ညပဲ။ ကျွန်မ တစ်ညလုံး လူးလှိမ့်နေပြီး အိပ်မပျော်နိုင်ခဲ့ဘူး။ မိုးလင်းခါနီးကျတော့ ကိုယ်ပူလာပြီး တစ်ကိုယ်လုံး မခံမရပ်နိုင်အောင် နာကျင်ကိုက်ခဲခဲ့တယ်။ ကျွန်မ စိတ်နှလုံးထဲကနေ တိတ်တိတ်လေး ဆုတောင်းမိတယ်။ “အို ဘုရားသခင်၊ သမီး ခံတော့မယ် မထင်ဘူး။ သမီး ချန်မထားရက်ခဲ့တာတွေ အများကြီးဆိုပေမဲ့ သမီးက ဖန်ဆင်းခံ တစ်ယောက်ပါ။ အသက်ရှင်တာပဲ ဖြစ်ဖြစ်၊ သေတာပဲ ဖြစ်ဖြစ်၊ ကောင်းမွန်တဲ့ အဆုံးသတ်နဲ့ ပန်းတိုင် ရှိတာပဲ ဖြစ်ဖြစ်၊ မရှိတာပဲ ဖြစ်ဖြစ်၊ ကိုယ်တော်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံဖို့ပဲ သမီး တောင်းဆိုပါတယ်” လို့ပေါ့။ ဘုရားနှုတ်ကပတ်တော်တွေကို ကျွန်မ တွေးမိတယ်။ “အနန္တတန်ခိုးရှင် ဘုရားသခင်သည် အရာခပ်သိမ်း တတ်စွမ်းနိုင်သော သမားတော်တစ်ဦး‌ ပေတကား။” “ဘုရားသခင်၏ နှုတ်ကပတ်တော်သည် ထိရောက်သောဆေးဝါး ဖြစ်ပေသည်တကား။ ယင်းက နတ်ဆိုးများနှင့် စာတန်ကို အရှက်ရစေသည်တကား။ ဘုရားသခင်၏ နှုတ်ကပတ်တော်ကို သဘောပေါက်ခြင်းက ငါတို့ကို ထောက်ပံ့မှုပေး၏။ သူ၏ နှုတ်ကပတ်တော်သည် ငါတို့၏ စိတ်နှလုံးများကို ကယ်တင်ဖို့ အလျင်အမြန် လုပ်ဆောင်လေသည်။ ယင်းက အရာအားလုံးကို ပပျောက်စေပြီး၊ အရာအားလုံးကို အေးချမ်းစေ၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) ဟုတ်တယ်၊ ဘုရားသခင်က အနန္တတန်ခိုးရှင်ပဲ။ အသက်ရှင်ခြင်းနဲ့ သေခြင်း ဆိုတာ ဘုရားသခင်ရဲ့ အကြံအစည် တစ်ခုတည်း အပေါ်မှာပဲ မူတည်တယ်။ ဆရာဝန်တွေက ရောဂါကို ကုပေးနိုင်ပေမဲ့ အသက်ကို မကယ်နိုင်ဘူး။ ဘုရားသခင်က ကျွန်မရဲ့ တစ်ခုတည်းသော အထောက်အပံ့ ဖြစ်ပြီး၊ သူ့ရဲ့နှုတ်ကပတ်တော်ထဲမှာ အသက်ရှင်မှသာ ကျွန်မ စိတ်ဝိညာဉ် ငြိမ်သက်ခြင်း ရှာတွေ့နိုင်တယ်။ ဘုရားနှုတ်ကပတ်တော်ကို ဆင်ခြင်သုံးသပ်ရင်းနဲ့ ကျွန်မ သတိမထားမိဘဲ အိပ်ပျော်သွားတယ်။ နှစ်နှစ်ကျော် အတွင်းမှာ အိပ်ဆေး မသောက်ဘဲ အိပ်ပျော်သွားတာ ဒါ ပထမဆုံး အကြိမ်ပဲ၊ လေးနာရီ နီးပါးလောက် အိပ်ပျော်သွားတာ။ နိုးလာတော့ စိတ်ပိုင်းဆိုင်ရာ အများကြီး ပိုသက်သာလာသလို ခံစားရပြီး နာကျင်ကိုက်ခဲတာတွေလည်း တော်တော်လေး သက်သာသွားတယ်။ စကားလုံးတွေနဲ့ ဖော်ပြဖို့အတွက် အရမ်းအံ့ဩစရာကောင်းလွန်းတဲ့ ခံစားချက်တစ်ခုပေါ့။ နောက်ပိုင်းမှာ ပိုပြီးတောင် အံ့သြစရာ ကောင်းတာတစ်ခု ဖြစ်ခဲ့တယ်။ တစ်နေ့ ညစာ စားပြီးတော့ ကျွန်မယောက်ျားက ကျွန်မကို တွဲပြီး အောက်ထပ်မှာ လမ်းလျှောက်ပေးနေတုန်း ကျွန်မနဲ့ ရွယ်တူလောက်ရှိတဲ့ အမျိုးသမီး တစ်ယောက်နဲ့ တွေ့တယ်။ သူက ကျွန်မကို ကြည့်ပြီး “အစ်မကြီးက ဘာလို့ ဒီလောက် အားနည်းနေတာလဲ” လို့ မေးတယ်။ ကျွန်မယောက်ျားက ကျွန်မရဲ့ ရောဂါအခြေအနေအကြောင်း ပြောပြလိုက်တယ်။ သူက ပြောတယ်၊ “ကျွန်မမှာ ဒီလိုပဲ ဖြစ်ဖူးတဲ့ သူငယ်ချင်းတစ်ယောက် ရှိခဲ့တယ်။ အနားက ဆေးရုံလေး တစ်ခုမှာ ကုလိုက်တာ၊ အခု သူ အားလုံး သက်သာသွားပြီ”တဲ့။ နောက်တစ်နေ့မှာ ကျွန်မယောက်ျားက ကျွန်မကို အဲဒီဆေးရုံဆီ ခေါ်သွားတယ်။ ယွမ် ဆယ်ဂဏန်းလောက်ပဲ ကျတဲ့ အနောက်တိုင်းဆေး သောက်လိုက်တာ ကျွန်မ ရောဂါ ပျောက်သွားပါလေရော။ တစ်လအကြာမှာတော့ ကျွန်မ ပုံမှန်အတိုင်း ပြန်ပြီး တာဝန်ထမ်းဆောင်နေခဲ့ပါပြီ။ ငါးလ ကြာတဲ့အခါ ကျွန်မ ကိုယ်အလေးချိန် ကီလိုဂရမ် ၂၀ ကျော်လောက် ပြန်တက်လာတယ်။ ညီအစ်ကိုမောင်နှမတွေရော၊ ကျွန်မကို သိတဲ့ ဘာသာတရားမရှိသူတွေရော အားလုံးက ဒါက အံ့စရာတစ်ခုပဲလို့ ပြောကြတယ်။ ဒါဟာ ဘုရားသခင်ရဲ့ သနားကရုဏာနဲ့ ကျေးဇူးတော် လုံးလုံးဖြစ်ပြီး၊ ဘုရားသခင်ရဲ့ အံ့ဖွယ်ရာအမှုတွေပဲ ဆိုတာ ကျွန်မ စိတ်နှလုံးထဲမှာ ရှင်းရှင်းလင်းလင်း သိလိုက်တယ်။ အရင်က ကျွန်မ ဘယ်လို ပုန်ကန်ခဲ့တယ်၊ ကိုယ့်တာဝန်မှာ ဘုရားသခင်နဲ့ အမြဲတမ်း အပေးအယူလုပ်ဖို့ ကြိုးစားပြီး လှည့်ဖြားခဲ့တာတွေ ပြန်တွေးမိတော့၊ ဘုရားသခင်ဆီက ဒီလောက် ကြီးမားတဲ့ ကျေးဇူးတော်ကို ခံစားဖို့ ကျွန်မ တကယ် မထိုက်တန်ပါဘူး။ ဒီနေ့ထိ ကျွန်မ အသက်ရှင်နေသေးတာ၊ တာဝန်ထမ်းဆောင်နိုင်သေးတာ၊ ဒါတွေဟာ ကျွန်မအပေါ်ထားတဲ့ ဘုရားသခင်ရဲ့ ကြီးမားတဲ့ သနားကရုဏာနဲ့ ချစ်ခြင်းမေတ္တာပါပဲ။ ဘုရားသခင်ကို ကျွန်မ လှိုက်လှိုက်လှဲလှဲ ကျေးဇူးတင်မိပြီး ကျွန်မတာဝန်ကို ထမ်းဆောင်ဖို့ ဒီတန်ဖိုးရှိတဲ့ အခွင့်အရေးကို တန်ဖိုးထားမိတယ်။

ဒီရောဂါ ကြုံရတုန်းက ကျွန်မ ဇာတိပကတိ နည်းနည်း ဒုက္ခခံခဲ့ရပေမဲ့၊ ကျွန်မ ရလိုက်တာက တန်ဖိုးမဖြတ်နိုင်တဲ့ ရတနာပါပဲ။ ဘုရားသခင်ကို ယုံကြည်တယ် ဆိုတာ ကောင်းချီး ဒါမှမဟုတ် အကျိုးကျေးဇူးတွေ ရဖို့ မဟုတ်ဘဲ၊ သန့်စင်ခြင်း ခံရဖို့အတွက် သမ္မာတရားကို ရှာဖွေဖို့ ဆိုတာ ကျွန်မ နားလည်သွားပြီ။ ဘုရားသခင် နောက်လိုက်ပြီး ဖန်ဆင်းခံ တစ်ယောက်ရဲ့ တာဝန်ကို ထမ်းဆောင်တာဟာ ကျွန်မရဲ့ တာဝန်ဝတ္တရား ဖြစ်ပြီး၊ ဘုရားသခင်ကို ကျိုးနွံနာခံပြီး ကြောက်ရွံ့ဖို့က ကျွန်မ လိုက်စားရမယ့် ပန်းတိုင် ဖြစ်ပါတယ်။ ဒီအတွေ့အကြုံကနေ ကျွန်မ လေးလေးနက်နက် နားလည်သဘောပေါက်လာတာက “နာမကျန်းမှု ပေါ်ပေါက်သည့်အခါတွင် ဤသည်မှာ ဘုရားသခင်၏ ချစ်ခြင်းမေတ္တာဖြစ်ပြီး ယင်းအတွင်းတွင် သူ၏ ကောင်းမွန်သော ရည်ရွယ်ချက်များ မုချ ပါဝင်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) ဒါဟာ သမ္မာတရား ဖြစ်သလို၊ အမှန်တရားလည်း ဖြစ်တယ်။ ဒီအတွေ့အကြုံက ကျွန်မ ဘဝရဲ့ တန်ဖိုးအရှိဆုံး ရတနာပါပဲ။ အဲဒါက ဘုရားသခင်ရဲ့ ထူးခြားတဲ့ ချစ်ခြင်းမေတ္တာ၊ မတူကွဲပြားတဲ့ ချစ်ခြင်းမေတ္တာမျိုးပါပဲ။ ဘုရားသခင်ကို ကျေးဇူးတင်ပါတယ်။


၆။ ဘုရားသခင်၏ စမ်းသပ်ခြင်းများနှင့်ဆိုင်သော အဓိပ္ပာယ်ကို နောက်ဆုံးတွင် ကျွန်မ နားလည်သွားသည်

လုယိ၊ တရုတ်ပြည်

၂၀၂၄ ခုနှစ်၊ ဇူလိုင်လရဲ့ နေ့တစ်နေ့မှာပေါ့။ ကျွန်မနဲ့ ပူးပေါင်းလုပ်နေတဲ့ ညီအစ်မတွေနဲ့အတူ ဆောင်းပါးတွေကို သုံးသပ်နေခဲ့ကြတယ်။ အဲဒီအချိန်မှာ ညီအစ်မကျန်းက ရုတ်တရက် နေလို့မကောင်းဘူး၊ ခေါင်းမူးပြီး ရင်ဘတ်က ကျပ်နေတယ်လို့ ပြောလာတယ်။ သူက ထိုင်ခုံပေါ်မှာထိုင်နေရင်း ယိမ်းထိုးနေပြီး ဘယ်အချိန်မဆို မူးလဲသွားတော့မလိုပဲ။ ပထမတော့ ရာသီဥတု ပူအိုက်ပြီး အခန်းထဲမှာ လေဝင်လေထွက်မကောင်းလို့ ဖြစ်တာပဲလို့ ကျွန်မတို့ ထင်ခဲ့ကြတယ်။ ဒါပေမဲ့ နောက်ပိုင်းမှာ ဒီလိုဖြစ်တာတွေက ပိုပိုပြီး ခဏခဏဖြစ်လာတယ်။ ဆိုးဆိုးရွားရွားဖြစ်တဲ့အခါတွေဆိုရင် သူက စကားပြောဖို့တောင် အားမရှိဘူး၊ ခြေလှမ်းနည်းနည်းလှမ်းလိုက်ပြီးတာနဲ့ အသက်ရှူမဝဖြစ်နေတတ်တယ်။ တာဝန်ထမ်းဆောင်ဖို့ မပြောနဲ့၊ နေ့စဉ်ဘဝမှာ ကိုယ့်ကိုယ်ကိုယ်တောင် မစောင့်ရှောက်နိုင်ဘူး။ ကျွန်မ စပြီး စိုးရိမ်လာတယ်၊ “သူ့မှာ ရောဂါကြီးကြီးမားမား တစ်ခုခုရှိနေတာ ဖြစ်နိုင်မလား” ပေါ့။ ဒါပေမဲ့ နောက်တော့ ကိုယ့်ဘာသာ တွေးမိတယ်။ “ငါတို့အားလုံးက အတော်လေး အရေးကြီးတဲ့ စာနဲ့ပတ်သက်တဲ့ တာဝန်ကို ထမ်းဆောင်နေကြတာ။ ညီအစ်မကျန်းကလည်း တာဝန်ထမ်းဆောင်တဲ့နေရာမှာ အခက်အခဲကို ကြံ့ကြံ့ခံပြီး၊ အဖိုးအခပေးနိုင်တဲ့အပြင်၊ ရလဒ်တချို့လည်း ရထားတာပဲ။ ဘုရားသခင်က သူ့ကို သေချာပေါက် ကာကွယ်ပေးပြီး ရောဂါကြီးကြီးမားမား ဖြစ်စေမှာမဟုတ်ပါဘူး။ ဒါက ဘုရားသခင်က သူ့ကို စမ်းသပ်နေတာဖြစ်နိုင်တယ်။ သူ သင်ခန်းစာရသွားရင် ဘုရားသခင်က သူ့ရောဂါကို ဖယ်ရှားပေးမယ်ထင်တယ်” ပေါ့။ နောက်တော့ ညီအစ်မကျန်းက ဆေးစစ်ဖို့အတွက် ဆေးရုံကို သွားခဲ့တယ်။ ဆရာဝန်က သူ့ရဲ့ စစ်ဆေးချက်အဖြေအားလုံး ပုံမှန်ပဲ၊ ဒါပေမဲ့ နှလုံးခုန်နှုန်း နှေးနေပြီး နှလုံးဆီကို သွေးစီးဆင်းမှု အားနည်းတယ်လို့ ပြောတယ်။ သူ့နှလုံးနဲ့ သွေးလည်ပတ်မှုအတွက် ဆေးတချို့ ညွှန်းပေးလိုက်ပြီး အများကြီး အနားယူဖို့နဲ့ ကိုယ့်ကိုယ်ကိုယ် ဂရုစိုက်ဖို့ ပြောလိုက်တယ်။ ဆေးစစ်တာ ဘယ်လိုအခြေအနေရှိတယ်ဆိုတာကို မြင်တော့၊ ညီအစ်မကျန်းက နည်းနည်းအနားယူပြီး အားမွေးလိုက်ရင် ကောင်းသွားမှာပဲလို့ ကျွန်မတို့အားလုံး ယူဆခဲ့ကြတယ်။ ကျွန်မလည်း စိတ်ထဲမှာ ဘုရားသခင်ကို ဆက်လက်ကျေးဇူးတင်နေပြီးတော့ ကျွန်မတို့က ဘာသာတရားမရှိသူတွေနဲ့ မတူဘူးဆိုတာကို ပိုလို့တောင် ယုံကြည်လက်ခံသွားတယ်။ ငါတို့ယုံကြည်သူတွေမှာ ဘုရားသခင်ရဲ့ ဂရုစိုက်စောင့်ရှောက်မှု ရှိတယ်၊ သင်ခန်းစာရသွားတာနဲ့ ရောဂါတွေ ပျောက်သွားမှာပဲလို့ပေါ့။ ဒါပေမဲ့ မမျှော်လင့်ဘဲနဲ့၊ ညီအစ်မကျန်း ဆေးရုံကပြန်လာပြီး အားမွေးနေခဲ့တာ အချိန်ကာလတစ်ခုကြာပြီးနောက်မှာ သူ့ရောဂါက ပြန်ဖြစ်လာတယ်၊ ပြီးတော့ ရောဂါထတဲ့အကြိမ်ရေက ပိုများလာတယ်။

တစ်နေ့မနက်မှာ သူက နေမကောင်းလို့ အခန်းထဲမှာ အနားယူနေတုန်း၊ ဘာကြောင့်မှန်းမသိ ကုတင်ပေါ်ကနေ ပြုတ်ကျသွားတယ်။ ကျွန်မတို့ အသံကြားလို့ အခန်းထဲ ပြေးဝင်သွားတော့ သူ ကြမ်းပြင်ပေါ်မှာ လဲနေပြီး မလှုပ်နိုင်တော့တာကို တွေ့လိုက်ရတယ်။ သူ့ မျက်လုံးတွေကို တင်းတင်း မှိတ်ထားပြီးတော့ အသက်ရှူမဝဖြစ်နေတယ်။ ခြေတွေလက်တွေက ရေခဲတုံးလို အေးစက်နေပြီး တောင့်တင်းနေတယ်၊ တစ်ကိုယ်လုံးလည်း ထိန်းမနိုင်သိမ်းမရ တုန်နေတာ။ သူ နောက်တစ်ချက် အသက်ရှူနိုင်တော့မှာ မဟုတ်ဘဲ ဘယ်အချိန်မဆို သေသွားနိုင်သလိုပဲ။ ကျွန်မတို့တွေ အရမ်းလန့်သွားတယ်။ ကျွန်မတို့ရဲ့ ဧည့်ခံညီအစ်မက အရေးပေါ်နှလုံးဆေးပြားတွေကို အမြန်ရှာပြီး သူ့ကို တိုက်လိုက်တယ်။ အဲဒီတော့မှ သူက တဖြည်းဖြည်းချင်း သတိပြန်လည်လာတယ်။ အဲဒီအချိန်ကို ပြန်တွေးကြည့်တော့ ကျွန်မရင်တွေ တုန်နေတုန်းပဲ။ ကျွန်မတို့သာ နည်းနည်းလေး နောက်ကျသွားခဲ့ရင် ဘာဖြစ်သွားမလဲဆိုတာ မတွေးရဲဘူး။ ညီအစ်မကျန်း ကုတင်ပေါ်မှာ လဲလျောင်းနေရင်း လက်တစ်ဖက်နဲ့ နှလုံးကိုဖိထားပြီး မျက်နှာကလည်း နာကျင်မှုကြောင့် ရှုံ့မဲ့နေတာကိုမြင်တော့ ကျွန်မရင်ထဲမှာ နာကျင်သွားတယ်။ “ဘယ်လိုဖြစ်ပြီး ဒီလိုဖြစ်ရတာလဲ။ ဆရာဝန်က ဘာမှမဖြစ်ဘူးလို့ ပြောခဲ့တာမဟုတ်လား။ ဒါပေမဲ့ သူ့မှာ ဆိုးရွားတဲ့ နှလုံးရောဂါရှိတာ သိသာတယ်။ နှလုံးရောဂါပြင်းထန်ရင် အသက်ရှူနိုင်မှာ မဟုတ်သလို ရုတ်တရက် သေသွားနိုင်တယ်လို့ ကြားဖူးတယ်။ သူက အသက်သုံးဆယ်ပဲ ရှိသေးတာ၊ ဘယ်လိုဖြစ်လို့ အရမ်း နေမကောင်းဖြစ်သွားရတာလဲ” ပေါ့။ အထူးသဖြင့် သူက ကျွန်မကို အားမရှိတဲ့အသံနဲ့ ပြောတာကို ကြားလိုက်ရတဲ့အခါ ကျွန်မအတွက် စိတ်မချမ်းမြေ့စရာဖြစ်တယ်။ “ကျွန်မ အခု တကယ်ကို နေလို့မကောင်းဘူး၊ နှလုံးက ဘယ်အချိန်မဆို ရပ်သွားနိုင်သလိုပဲ။ ကျွန်မသာ သေသွားခဲ့ရင်၊ ဘုရားသခင်ကို အထင်မလွဲဖို့ အမေ့ကို အစ်မ ပြောပေးမှဖြစ်မယ်။ ဘုရားသခင် ဘာပဲလုပ်လုပ်၊ ဖြောင့်မတ်ပါတယ်...” တဲ့။ သူက စကားတစ်ခွန်းပြောလိုက် ခဏရပ်လိုက်နဲ့၊ စကားပြောတာက တိုပြီးတော့ အရမ်းမြန်နေတယ်။ သူ့ကို ဒီလိုမြင်ရတော့ ကျွန်မ အရမ်းလန့်သွားတယ်။ သေခြင်းတရားနဲ့ ဒီလောက်နီးကပ်နေတဲ့လူကို ကျွန်မ တစ်ခါမှမမြင်ဖူးဘူး။ ခဏလောက်တော့ သူ့ကို နှစ်သိမ့်ဖို့ ဘာပြောရမှန်း ကျွန်မ မသိခဲ့ဘူး။ နောက်ပိုင်းမှာ သူ့ကျန်းမာရေးကို ထောက်ထားပြီးတော့ ခေါင်းဆောင်က သူ့မိသားစုကို အကြောင်းကြားပြီး နာလန်ထူအောင်လို့ အိမ်ပြန်ခေါ်သွားခိုင်းတယ်။

ညီအစ်မကျန်းရဲ့ ရောဂါကို ကျွန်မ ဘယ်လိုမှ နားမလည်နိုင်ခဲ့ဘူး။ “သူက စစ်မှန်ရိုးသားတဲ့ ယုံကြည်သူတစ်ယောက်ပဲ။ တာဝန်ထမ်းဆောင်လို့ သူ့ယောက်ျားက အိမ်ကနေ နှင်ထုတ်တာကို ခံခဲ့ရတယ်။ ပြီးခဲ့တဲ့ ဒီသုံးလေးနှစ်အတွင်း အသင်းတော်မှာ အရေးကြီးတဲ့တာဝန်တွေကို ထမ်းဆောင်ခဲ့ပြီး ရလဒ်တချို့လည်း ရခဲ့တာပဲ။ ဘာလို့ သူ ဒီလောက်တောင် နေမကောင်းဖြစ်ရတာလဲ။ ဘုရားသခင်က ဘာလို့ သူ့ကို မကာကွယ်ခဲ့တာလဲ။ ဒါက စမ်းသပ်ခြင်းတစ်ခု ဖြစ်ရင်တောင်မှ ဒီလောက်ထိ ဆိုးဖို့မသင့်ဘူး မဟုတ်လား။ သူသာ သေသွားရင် ဘယ်လိုလုပ် ကယ်တင်ခြင်း ခံရနိုင်မှာလဲ။ ဘာသာတရားမရှိသူတွေနဲ့ ဘုရားသခင်ကို အတိုက်အခံလုပ်တဲ့သူတွေက ကံဆိုးမှုအမျိုးမျိုးနဲ့ ကြုံရတာကိုတော့ ကျွန်မ နားလည်နိုင်တယ်။ ဒါပေမဲ့ ညီအစ်မကျန်းက မတူဘူးလေ။ သူက ဘုရားသခင်ကို စိတ်ရင်းမှန်နဲ့ ယုံကြည်တာ။ ဒီလောက်ဆိုးတဲ့ ဘေးဒုက္ခက သူ့အပေါ် ဘယ်လိုလုပ်ပြီး ကျရောက်နိုင်ရတာလဲ” ပေါ့။ ကျွန်မစိတ်ထဲမှာ ကယောက်ကယက်ဖြစ်နေပြီး ဘုရားသခင်ရဲ့ ရည်ရွယ်ချက်က ဘာလဲဆိုတာကို နားမလည်နိုင်ခဲ့ဘူး။ ဒီအဖြစ်အပျက်ကြောင့် ကျွန်မ ကိုယ့်အကြောင်းကိုယ် ပြန်စဉ်းစားမိလာတယ်။ ကျွန်မရဲ့ တာဝန်ကို ထမ်းဆောင်ဖို့ ကိုယ့်မိသားစုနဲ့ အလုပ်အကိုင်ကို စွန့်လွှတ်ခဲ့တာ ဆယ်စုနှစ်တစ်ခုကျော်ပြီဖြစ်ပြီး အရေးကြီးတဲ့တာဝန်တွေကို ကျွ်တော် အမြဲ ထမ်းဆောင်ခဲ့သလို ရလဒ်တချို့လည်း စွမ်းဆောင်ရရှိခဲ့လို့ ကျွန်မ ဒီလိုဆက်လိုက်စားသရွေ့၊ သေချာပေါက် ကယ်တင်ခံရမှာဖြစ်ပြီး ဘုရားသခင်ရဲ့ နိုင်ငံတော်ထဲကို ဝင်ရမှာပဲလို့ ကျွန်မ တွေးလေ့ရှိခဲ့တယ်။ ဒါပေမဲ့ ညီအစ်မကျန်းရဲ့ အခြေအနေကြောင့် ကျွန်မကိုယ်တိုင်ရဲ့ ကယ်တင်ခြင်းကလည်း အာမခံချက်မရှိတော့သလို ရုတ်တရက် ခံစားလိုက်ရတယ်။ တစ်နေ့နေ့မှာ ညီအစ်မကျန်းလိုမျိုးပဲ ကြီးမားတဲ့ ကံဆိုးခြင်းတစ်ခု ကျွန်မအပေါ် ရုတ်တရက် ကျရောက်လာရင်၊ ဒါမှမဟုတ် သေခြင်းနဲ့ ရင်ဆိုင်ရရင် ဘယ်လိုလုပ်မလဲ။ သေသွားခဲ့ရင် ဘယ်လို ကယ်တင်ခြင်း ခံရနိုင်မှာလဲ။ ကျွန်မ အဖိုးအခပေးပြီး ကိုယ့်ကိုယ်ကိုယ် အသုံးခံခဲ့တဲ့ နှစ်ကာလတွေအားလုံးက အလဟဿ ဖြစ်သွားမှာ မဟုတ်ဘူးလား။ ဒါတွေကို စဉ်းစားမိတော့ ကျွန်မ နည်းနည်း စိတ်ဓာတ်ကျသွားတယ်။ တာဝန်အပေါ်မှာလည်း စိတ်မပါတော့ဘူး၊ နေ့စဉ်နေ့တိုင်း ပြီးသွားနိုင်သလောက်ပဲ လုပ်ပြီး လက်ထဲမှာရှိတဲ့အလုပ် ပြီးအောင်လုပ်တာနဲ့ပဲ ကျေနပ်နေခဲ့တယ်။ ဘုရားသခင်နဲ့ ကျွန်မကြားမှာ တံတိုင်းတစ်ခု ခြားနေသလိုမျိုး ခံစားရတယ်။ ကျွန်မ မနေနိုင်ဘဲ ကိုယ့်ကိုယ်ကိုယ် မေးမိတယ်၊ “ငါ ဘာဖြစ်နေတာလဲ။ ညီအစ်မကျန်း နေမကောင်းဖြစ်သွားကတည်းက ဘာလို့ ငါ့မှာ တာဝန်ထမ်းဆောင်ဖို့ စိတ်လှုံ့ဆော်မှု တစ်ခုမှ မရှိတော့တာလဲ” ပေါ့။

ရှာဖွေနေတုန်းမှာ “ဘေးဒုက္ခခံစားရတာက မကောင်းတဲ့အရာဖြစ်ရမှာလား” ဆိုတဲ့ အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကျွန်မ ကြည့်ခဲ့တယ်။ အဲဒီထဲမှာ ကိုးကားထားတဲ့ ဘုရားနှုတ်ကပတ်တော် နှစ်ပိုဒ်က ကျွန်မရဲ့ အခြေအနေကို တိုက်ရိုက် ပြောနေတာပဲ။ အနန္တတန်ခိုးရှင် ဘုရားသခင် ပြောသည်မှာ “အခက်အခဲများအား လူတစ်ယောက် ကြုံနေရသည်ကို လူအချို့က မြင်သောအခါ၌ ၎င်းတို့သည် ချက်ချင်းပင် ထိုသူ၏ နေရာတွင် ဝင်ကြည့်ပြီး မိမိတို့ကိုယ်ကို သတိချပ်ကြသည်။ လူတစ်ယောက်က မချိတင်ကဲဝေဒနာတစ်မျိုးမျိုး၊ ဖျားနာမှုတစ်မျိုးမျိုး၊ ဆင်းရဲဒုက္ခတစ်မျိုးမျိုး၊ သို့မဟုတ် ဘေးဒုက္ခတစ်မျိုးမျိုးအား ကြုံနေရသည်ကို လူအချို့က တွေ့မြင်သောအခါတိုင်းတွင် ၎င်းတို့သည် ချက်ချင်းပင် မိမိတို့အကြောင်းကို စဉ်းစားကြပြီး ‘ငါ့ထံ၌ ဤအရာ လာဖြစ်ပျက်လျှင် ငါမည်သို့ပြုရမည်နည်း။ ဖြစ်ချင်ရကား ယုံကြည်သူများသည်လည်း ဤအရာများကို ကြုံတွေ့နိုင်ပြီး ဤကြီးစွာသော ဒုက္ခများကို ခံရနိုင်ဆဲပင် ဖြစ်နေသည်။ ဤသို့ဆိုလျှင် ဘုရားသခင်သည် အတိအကျအားဖြင့် မည်သို့သော ဘုရားမျိုးဖြစ်သနည်း၊ ဘုရားသခင်က ထိုသူ၏ ခံစားချက်များကို အလွန်ပင် အလေးထားခြင်း မရှိလျှင် ငါ့ကိုလည်း ထိုသို့ဆက်ဆံမည်လော၊ ဤအရာက ဘုရားသခင်သည် စိတ်မချရကြောင်း ပြသည်၊ အချိန်မရွေး၊ နေရာမရွေးတွင် ဘုရားသခင်သည် လူတို့အတွက် မျှော်လင့်မထားသော ပတ်ဝန်းကျင်တစ်ခုကို ပြင်ဆင်ပြီး လူတို့အား အကျပ်ရိုက်ရသော အခြေအနေများထဲ စဉ်ဆက်မပြတ် ရောက်သွားအောင်၊ မည်သည့်အခြေအနေမျိုးထဲမဆို ရောက်သွားအောင် လုပ်ပစ်နိုင်သည်’ ဟူ၍ တွေးတောကြသည်။ ၎င်းတို့သည် မယုံကြည်လျှင် ကောင်းချီးများရမည် မဟုတ်သော်လည်း ဆက်လက်၍ ယုံကြည်ပါက ကပ်ဘေးနှင့် ကြုံရမည်ဟူ၍ ကြောက်ရွံ့ကြသည်။ ဤသို့ဖြင့် လူတို့သည် ဘုရားသခင်ရှေ့တွင် ဆုတောင်းသောအခါ ‘ဘုရားသခင်၊ ကျွန်ုပ်အား ကောင်းချီးပေးရန် ကိုယ်တော့်ကို တောင်းလျှောက်ပါ၏’ ဟူ၍သာ ဆိုပြီး ‘ဘုရားသခင်၊ ကျွန်ုပ်ကို စမ်းသပ်ရန်၊ ပဲ့ပြင်ဆုံးမရန်၊ ကိုယ်တော်အလိုရှိသည့်အတိုင်း ပြုရန် တောင်းဆိုပါသည်၊ ကျွန်ုပ်သည် လက်ခံလိုစိတ်ရှိပါသည်’ ဟူ၍ မဆိုရဲပေ။ ၎င်းတို့သည် ဤသို့ ဆုမတောင်းရဲပေ။ လူတို့သည် အနှောင့်အယှက်နှင့် ကျရှုံးမှုအနည်းငယ်ကို ကြုံတွေ့ပြီးနောက်တွင် ၎င်းတို့၏ စိတ်ဓာတ်ကြံ့ခိုင်မှုနှင့် သတ္တိက လျော့နည်းသွားပြီး ဘုရားသခင်၏ ဖြောင့်မတ်သော စိတ်သဘောထားအပေါ်ကိုလည်းကောင်း၊ ဘုရားသခင်၏ ပြစ်တင်ဆုံးမမှုနှင့် တရားစီရင်မှု၊ ဘုရားသခင်၏ အချုပ်အခြာအာဏာအပေါ်ကိုလည်းကောင်း ယခင်နှင့်မတူညီသော ‘နားလည်မှု’ ရှိသွားကြသည်။ ဘုရားသခင်အပေါ် သတိထားသည့်စိတ်လည်း ဖြစ်လာကြသည်။ ဤသို့ဖြင့် လူတို့နှင့် ဘုရားသခင်ကြားတွင် တံတိုင်းတစ်ခု၊ ဝေးကွာမှုတစ်ခု ရှိလာသည်။ လူတို့တွင် ဤအခြေအနေများ ရှိနေခြင်းက အဆင်ပြေသလော။ (အဆင်မပြေပါ။) ဤသို့ဆိုလျှင် သင်တို့အတွင်းတွင် ဤအခြေအနေများ ဖြစ်ပေါ်တတ်သလော။ ဤအခြေအနေများထဲတွင် သင်တို့ နေထိုင်ဖူးသလော။ (နေထိုင်ဖူးပါသည်။) ဤသို့သော ပြဿနာများကို အဘယ်သို့ ဖြေရှင်းသင့်သနည်း။ သမ္မာတရားကို မရှာဖွေ၍ ရသလော။ သမ္မာတရားကို နားမလည်လျှင်၊ ယုံကြည်ခြင်းမရှိလျှင် ဘုရားသခင်နောက်သို့ အဆုံးထိ လိုက်လျှောက်ရန် ခက်ခဲလိမ့်မည်။ ပြီးလျှင် သဘာဝအလျောက်ဖြစ်စေ၊ လူကြောင့်ဖြစ်စေ ကပ်ဘေးများ၊ ဘေးဒုက္ခများကို ကြုံရသည့်အခါတိုင်းတွင် ပြိုလဲလိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၁)) “ဘုရားသခင်ကို ယုံကြည်လာသောသူတိုင်းသည် ဘုရားသခင်၏ ကျေးဇူးတော်၊ ကောင်းချီး၊ ကတိတော်များကိုသာ လက်ခံရန် အဆင်သင့်ဖြစ်နေကြပြီး ဘုရားသခင်၏ ကြင်နာခြင်းနှင့် သနားကရုဏာကိုသာ လက်ခံလိုစိတ်ရှိသည်။ သို့တိုင်အောင် မည်သူကမျှ ဘုရားသခင်၏ ပြစ်တင်ဆုံးမမှုနှင့် တရားစီရင်မှု၊ စမ်းသပ်မှုနှင့် စစ်ဆေးမှု၊ သို့မဟုတ် ပိတ်ပင်မှုတို့ကို လက်ခံရန် စောင့်ဆိုင်းခြင်း၊ သို့မဟုတ် ပြင်ဆင်ခြင်းမရှိပေ။ ပြီးလျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း၊ သူ၏ ပိတ်ပင်ခြင်း၊ သို့မဟုတ် ကျိန်ဆဲခြင်းများကို လက်ခံရန် တစ်ဦးတစ်ယောက်မျှ ပြင်ဆင်မှုများ မပြုလုပ်ပေ။ လူတို့နှင့် ဘုရားသခင်ကြားရှိ ဤဆက်ဆံရေးမှာ သာမန်ဟုတ်သလော၊ မဟုတ်သလော။ (သာမန်မဟုတ်ပါ။) သာမန်မဟုတ်ဟု အဘယ်ကြောင့်ဆိုသနည်း။ မည်သည့်နေရာတွင် ချို့ယွင်းသနည်း။ လူတို့အနေဖြင့် သမ္မာတရားကို နားမလည်ခြင်းတွင် ချို့ယွင်းမှုရှိသည်။ ဤသည်မှာ လူတို့၌ အယူအဆများနှင့် စိတ်ကူး များစွာရှိသောကြောင့်လည်းကောင်း၊ ဘုရားသခင်အား စဉ်ဆက်မပြတ် နားလည်မှုလွဲသောကြောင့်လည်းကောင်း၊ သမ္မာတရားကို ရှာဖွေခြင်းအားဖြင့် ဤအရာများကို မပြုပြင်သောကြောင့်လည်းကောင်း ဖြစ်သည်။ ဤအတွက်ကြောင့် ပြဿနာများပေါ်ပေါက်ရန် အလားအလာများသည်။ အထူးသဖြင့် လူတို့သည် ကောင်းချီးခံရရန်အတွက်သာ ဘုရားသခင်ကို ယုံကြည်ကြသည်။ ၎င်းတို့သည် ဘုရားသခင်နှင့် အပေးအယူသာ လုပ်ဆောင်လိုကြပြီး ဘုရားသခင်ထံမှ အရာဝတ္ထုများ တောင်းဆိုလိုကြသည်။ သို့သော် သမ္မာတရားကို မလိုက်စားလိုကြပေ။ ဤသည်မှာ အလွန်အန္တရာယ်ရှိသည်။ ၎င်းတို့၏ အယူအဆနှင့် ကွဲလွဲသည့်အရာတစ်ခုကို ကြုံရသည်နှင့် တစ်ပြိုင်နက် ၎င်းတို့သည် ချက်ချင်းပင် ဘုရားသခင်နှင့်ပတ်သက်ပြီး အယူအဆများ၊ နာကြည်းမှုများ၊ နားလည်မှုလွဲခြင်းများ ဖြစ်ပေါ်ကြသည်။ ပြီးလျှင် ဘုရားသခင်အား သစ္စာဖောက်သည်အထိပင် လုပ်ဆောင်နိုင်ကြသည်။ ဤအရာတို့၏ အကျိုးဆက်မှာ ဆိုးရွားသလော။ လူအများစုသည် ဘုရားသခင်အပေါ် ၎င်းတို့၏ ယုံကြည်မှုတွင် မည်သည့်လမ်းကြောင်းကို လျှောက်ကြသနည်း။ သင်တို့သည် တရားဒေသနာများစွာကို နားထောင်ပြီး သမ္မာတရား အတော်များများကို နားလည်လာသည်ဟု ခံစားရနိုင်သော်လည်း အမှန်မှာ သင်တို့သည် ဗိုက်ဝစေရန်အတွက်သာ ဘုရားသခင်ကို ယုံကြည်သည့်လမ်းကြောင်းကို လျှောက်နေဆဲဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၁)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မ စိတ်ဓာတ်ကျရတဲ့ အဓိကအကြောင်းရင်းက ဘုရားသခင်ကို ယုံကြည်တဲ့အပေါ်ထားတဲ့ ကျွန်မရဲ့ အမြင်မှာ ပြဿနာရှိနေလို့ပဲဆိုတာကို နားလည်သွားတယ်။ ကျွန်မက ဘုရားသခင်ကို ယုံကြည်တာဟာ ကိုယ်တော့်ဆီကနေ ကောင်းချီးတွေ ရချင်လို့ပဲ။ ကောင်းချီးရမယ့် မျှော်လင့်ချက် မမြင်ရတော့တဲ့အခါမှာ ဘုရားသခင်ကို အထင်လွဲပြီး မကျေမနပ်ပြောတယ်၊ သူ့ကို ယုံကြည်တဲ့ ကျွန်မရဲ့ ယုံကြည်ခြင်းလည်း ပျောက်ဆုံးသွားတယ်။ ညီအစ်မကျန်း စပြီးနေမကောင်းဖြစ်တုန်းက ကျွန်မ နည်းနည်းစိုးရိမ်ခဲ့ပေမဲ့၊ ကျွန်မတို့က အရေးကြီးတဲ့တာဝန်တွေကို ထမ်းဆောင်နေတာဖြစ်ပြီး သူကလည်း ရိုးသားစစ်မှန်တဲ့ ယုံကြည်သူတစ်ယောက်မို့ ဘုရားသခင်က သူ့ကို သေချာပေါက် စောင့်ရှောက်ပြီး ရောဂါပျောက်ကင်းစေမှာပဲလို့ ကျွန်မထင်ခဲ့တယ်။ ဒါပြီးတော့ ဆေးရုံက ဆေးစစ်ချက်မှာ သူ့အဖြေအားလုံးက ပုံမှန်ပဲဆိုတော့၊ ဘုရားသခင်က သစ္စာရှိတယ်၊ သူ့အတွက် စစ်မှန်စွာ အသုံးခံသူတွေက သူ့ရဲ့ ကောင်းချီးတွေနဲ့ ကွယ်ကာမှုကို သေချာပေါက် ရမှာပဲလို့ ကျွန်မ ပိုပြီးတောင် သေချာလာခဲ့တယ်။ ဒါပေမဲ့ သူ့ရောဂါပြန်ဖြစ်လာပြီး သေခြင်းတရားနဲ့တောင် ရင်ဆိုင်နေရတဲ့အခါမှာတော့ ကျွန်မ ဘုရားသခင်ကို အထင်လွဲပြီး မကျေမနပ် စပြောတော့တယ်၊ “ဘာလို့ ဒီလောက်ဆိုးတဲ့ ကံဆိုးမှုက သူ့အပေါ် ကျရောက်ရတာလဲ။ ဘုရားသခင်က ဘာလို့ သူ့ကို မစောင့်ရှောက်ခဲ့တာလဲ” ပေါ့။ ယုံကြည်သူတွေက ဘာသာတရားမရှိသူတွေနဲ့ ဘာမှမကွာခြားသလို ကယ်တင်ခြင်း အာမခံချက် မရှိဘူးလို့တောင် ခံစားခဲ့ရတယ်။ ချက်ချင်းပဲ ကျွန်မ ကိုယ့်အကြောင်းကိုယ် ပြန်စဉ်းစားမိတယ်၊ ညီအစ်မကျန်းလိုမျိုးပဲ ကျွန်မအပေါ် ကံဆိုးမှုတစ်ခုခု ရုတ်တရက် ကျရောက်လာနိုင်တာကို စိုးရိမ်နေခဲ့တယ်။ ကျွန်မသာ ကျွမ်းနေတဲ့ ရောဂါတစ်ခုခုရပြီး သေသွားခဲ့ရင် ဘယ်လို ကယ်တင်ခြင်း ခံရနိုင်မှာလဲ။ ကိုယ့်ရဲ့ ကိုယ်ပိုင် အနာဂတ်နဲ့ ပန်းတိုင်အတွက် စပြီးစိုးရိမ်ပူပန်လိုက်တာနဲ့ ကျွန်မရဲ့စိတ်နှလုံးက ဘုရားသခင်နဲ့ ပိုဝေးကွာသွားပြီး ကျွန်မရဲ့ တာဝန်မှာ မတက်မကြွဖြစ်လာသလို၊ အပျက်သဘောဆောင်လာခဲ့တယ်။ ဘုရားသခင်ကို ယုံကြည်ရာမှာ ကျွန်မက သူ့ဆီကနေ ကောင်းချီးတွေနဲ့ ကျေးဇူးတော်ကိုပဲ ရချင်ခဲ့တယ်ဆိုတာ မြင်ရတယ်။ ကိုယ့်ရဲ့လိုအင်ဆန္ဒတွေ တစ်စစီပြိုကွဲသွားတာနဲ့ ကိုယ်တော့်ကို အထင်လွဲပြီး မကျေမနပ်မပြောဘဲ မနေနိုင်ခဲ့ဘူး၊ စိတ်ဓာတ်ကျပြီး တာဝန်မှာ ဝတ်ကျေတမ်းကျေဖြစ်တဲ့အထိတောင် ရောက်သွားခဲ့တယ်။ ဒါက ဘုရားသခင်ကို ဆန့်ကျင်နေတာ၊ သူ့ကို သစ္စာဖောက်နေတာပဲလေ။ ကျွန်မရဲ့အပြုအမူက ဘာသာရေးလောကမှာရှိတဲ့ မုန့်ကိုအဝစားရဖို့လောက်ပဲ လုပ်တဲ့သူတွေနဲ့ ဘာမှမခြားဘူး။ ဘုရားသခင် ကောင်းချီးပေးတဲ့အခါမှာတော့ ကျွှန်မက စိတ်အားထက်သန်မှုတွေ ပြည့်နေတယ်။ စွန့်လွှတ်အသုံးခံလိုစိတ်ရှိပြီး ဘယ်အဖိုးအခကိုမဆို ပေးလိုစိတ်ရှိတယ်။ ဒါပေမဲ့ ကောင်းချီးရမယ့် မျှော်လင့်ချက် ပျောက်သွားတာနဲ့ ကျွန်မက ချက်ချင်းပဲ ညှိုးငယ်သွားတော့တာပဲ။ ကျွန်မက နှစ်ပေါင်းများစွာ ဘုရားသခင်ကို ယုံကြည်ခဲ့တာဟာ ကောင်းချီးနဲ့ ကျေးဇူးတော်တွေအတွက်ပဲဖြစ်ပြီး၊ မုန့်ကိုအဝစားရဖို့လောက်ပဲ လုပ်တဲ့ မယုံကြည်သူတစ်ယောက်ပဲဆိုတာကို ကျွန်မ မြင်ခဲ့တယ်။ ကျွန်မ ကိုယ့်ကိုယ်ကိုယ် စက်ဆုပ်ရွံရှာပြီး မုန်းလာတယ်။ ဘုရားသခင်ကို အရမ်း ဆိုးဆိုးရွားရွား အထင်လွဲခဲ့တဲ့အတွက်လည်း ကိုယ့်ကိုယ်ကိုယ် အပြစ်တင်ပြီး အပြစ်ရှိသလို ခံစားခဲ့ရတယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မဖတ်ခဲ့ပြီး၊ ဘုရားသခင်ရဲ့ ဖြောင့်မတ်တဲ့ စိတ်သဘောထားအပေါ် သိနားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်၏ စိတ်သည် တရားစီရင်ခြင်းနှင့် ပြစ်တင်ဆုံးမခြင်း၊ စမ်းသပ်ခြင်းနှင့် စစ်ဆေးခြင်းတို့ကို လက်ခံရန် ပြင်ဆင်ပြီးဖြစ်လျှင်လည်းကောင်း၊ ကပ်ဘေးကို ခံရန်အတွက်လည်း သင့်ကိုယ်သင် စိတ်ပိုင်းဆိုင်ရာ ပြင်ဆင်ပြီးဖြစ်လျှင်လည်းကောင်း၊ သင်၏တာဝန်ကို ထမ်းဆောင်ရာတွင် ဘုရားသခင်အတွက် သင်မည်မျှ အသုံးခံသည်ဖြစ်စေ၊ မည်မျှ အနစ်နာခံပါစေ ယောဘအား စမ်းသပ်မှုများကို သင်အမှန်ပင် ရင်ဆိုင်ရလျှင်လည်းကောင်း၊ သင်၏ ဘဝအဆုံးသတ်တော့မည်အထိပင် သင်၏ ပိုင်ဆိုင်မှုအားလုံးကို ဘုရားသခင်က ယူဆောင်သွားလျှင်လည်းကောင်း သင် မည်သို့လုပ်ဆောင်မည်နည်း။ ဘုရားသခင်၏ အချုပ်အခြာအာဏာနှင့် အစီအစဉ်များကို သင် မည်သို့ ကိုင်တွယ်ဖြေရှင်းသင့်သနည်း။ သင်၏တာဝန်ကို မည်သို့ ကိုင်တွယ်ဖြေရှင်းသင့်သနည်း။ ဘုရားသခင်က သင့်ထံသို့ အပ်နှံထားသည့်အရာကို သင် မည်သို့ ကိုင်တွယ်ဖြေရှင်းသင့်သနည်း။ သင့်တွင် မှန်ကန်သော နားလည်မှုနှင့် မှန်ကန်သော သဘောထားရှိသလော။ ဤမေးခွန်းများသည် ဖြေရန် လွယ်ကူသလော၊ မလွယ်ကူသလော။ ဤသည်မှာ သင်တို့ရှေ့တွင်ရှိသော ကြီးမားသော အကျပ်အတည်းဖြစ်သည်။ ယင်းသည် အကျပ်အတည်းတစ်ခုနှင့် ပြဿနာတစ်ခုဖြစ်သောကြောင့် မဖြေရှင်းသင့်သလော။ (ဖြေရှင်းသင့်ပါသည်။) မည်သို့ ဖြေရှင်းရမည်နည်း။ ယင်းသည် ဖြေရှင်းရန် လွယ်ကူသလော။ သင်သည် ဘုရားသခင်အား နှစ်များစွာ ယုံကြည်ခဲ့ကာ ဘုရားနှုတ်ကပတ်တော်များစွာ ဖတ်ခဲ့သည်၊ တရားဒေသနာများစွာကို နားထောင်ပြီး သမ္မာတရားများစွာကို နားလည်ခဲ့ပြီးသည့်နောက်တွင် ကောင်းချီးဖြစ်စေ၊ ကပ်ဘေးဖြစ်စေ အရာအရာကို ဘုရားသခင်အား စီစဉ်ညွှန်ကြားခွင့်ပေးရန် သင် ပြင်ဆင်ပြီးသား ဖြစ်သည်ဆိုပါစို့။ သင်သည် သင့်ကိုယ်သင် စွန့်လွှတ်ပြီး အသုံးခံသော်လည်း၊ အနစ်နာခံမှုများ ပြုလုပ်ခဲ့သော်လည်း၊ တစ်ဘဝလုံး အားစိုက်ထုတ်ခဲ့သော်လည်း နောက်ဆုံးတွင် အပြန်အလှန်အနေဖြင့် သင်ရရှိသမျှမှာ ဘုရားသခင်က သင့်အား ကျိန်ဆဲခြင်း၊ သို့မဟုတ် သင့်ထံမှ နုတ်ယူသွားခြင်းဖြစ်သည် ဆိုပါစို့။ ထိုအချိန်တွင်ပင် သင်သည် ညည်းညူသည့်စကားများ မရှိလျှင်လည်းကောင်း၊ သင်၏ ကိုယ်ပိုင်ဆန္ဒများ၊ သို့မဟုတ် သတ်မှတ်ချက်များမရှိဘဲ ဘုရားသခင်အား ကျိုးနွံနာခံရန်နှင့် ဘုရားသခင် စီစဉ်ညွှန်ကြားမှုများ၏ ပြုသမျှကို ခံရန်သာ အားထုတ်လျှင်လည်းကောင်း၊ ဘုရားသခင်၏ အချုပ်အခြာအာဏာကို နားလည်ခြင်းနှင့် ကျိုးနွံနာခံခြင်း အနည်းငယ်မျှပင် ရှိခြင်းသည် သင်၏ ဘဝက အကျိုးရှိသည်ဟု သင်ခံစားရလျှင်လည်းကောင်း၊ သင့်တွင် ဤသို့သော မှန်ကန်သော သဘောထားရှိလျှင် ပြဿနာအချို့ ဖြစ်ပေါ်သောအခါ ယင်းတို့ကို ဖြေရှင်းရန် မလွယ်ကူသလော။...ဘုရားသခင်က လူတိုင်းအား မျှတစွာ ဆက်ဆံသည်။ ပြီးလျှင် မည်သည့်ဖန်ဆင်းခံမဆိုနှင့်ပတ်သက်လျှင် ဘုရားသခင်၏ စိတ်သဘောထားက သနားကရုဏာနှင့် ချစ်ခြင်းဖြစ်သည်။ သို့သော် ဘုန်းအာနုဘော်နှင့် အမျက်ဒေါသလည်း ဖြစ်သည်။ လူတစ်ဦးချင်းစီကို ဘုရားသခင် ကိုင်တွယ်ရာတွင် သူ၏ ဖြောင့်မတ်သော စိတ်သဘောထားတွင်ရှိသော သနားကရုဏာ၊ ချစ်ခြင်း၊ ဘုန်းအာနုဘော်နှင့် အမျက်ဒေါသသည် မပြောင်းလဲပေ။ ဘုရားသခင်သည် လူအချို့ကိုသာ သနားကရုဏာနှင့် ချစ်ခြင်းကို ပြပြီး အခြားလူများကိုမူ ဘုန်းအာနုဘော်နှင့် အမျက်ဒေါသကို ပြခြင်းအား မည်သည့်အခါမျှ လုပ်ဆောင်မည်မဟုတ်ပေ။ ဘုရားသခင်က ဤသို့ လုံးဝ လုပ်ဆောင်မည်မဟုတ်။ အကြောင်းမှာ သူသည် ဖြောင့်မတ်သော ဘုရားသခင် ဖြစ်သောကြောင့်တည်း။ ပြီးလျှင် သူသည် လူတိုင်းအပေါ်တွင် မျှတသည်။ မည်သူမဆိုအတွက် ဘုရားသခင်၏ သနားကရုဏာ၊ ချစ်ခြင်း၊ ဘုန်းအာနုဘော်နှင့် အမျက်ဒေါသရှိသည်။ သူသည် လူတို့အပေါ် ကျေးဇူးတော်နှင့် ကောင်းချီးများကို ချပေးနိုင်ပြီး ကွယ်ကာမှုပေးနိုင်သည်။ တစ်ချိန်တည်းတွင် ဘုရားသခင်သည် လူတို့အား တရားစီရင်ပြီး ပြစ်တင်ဆုံးမသည့်အပြင် ကျိန်ဆဲခြင်းကိုလည်း ပြုလုပ်နိုင်ပြီး ၎င်းတို့အား သူပေးထားသောအရာများအားလုံးကို ပြန်နုတ်သိမ်းနိုင်သည်။ ဘုရားသခင်သည် လူတို့အား ပေးနိုင်သော်လည်း အရာရာတိုင်းကိုလည်း ၎င်းတို့ထံမှ ပြန်နုတ်သိမ်းနိုင်သည်။ ဤသည်မှာ ဘုရားသခင်၏ စိတ်သဘောထား ဖြစ်သည်။ ပြီးလျှင် ဤသည်မှာ လူတိုင်းအပေါ် သူ လုပ်ဆောင်ရမည့်အရာ ဖြစ်သည်။ ထို့ကြောင့် သင်က ‘ငါသည် ဘုရားသခင်၏ အမြင်တွင် တန်ဖိုးရှိသည်၊ သူ၏ အချစ်တော်ကဲ့သို့ ဖြစ်သည်၊ သူသည် ငါ့အပေါ် ပြစ်တင်ဆုံးမပြီး တရားစီရင်ခြင်းအား လုံးဝ မပြုရက်ပေ၊ ထို့ပြင် ငါ စိတ်မချမ်းမသာဖြစ်ပြီး စိတ်ဖိစီးမည်ကို စိုးသဖြင့် ငါ့အား သူပေးထားသော အရာများအားလုံးကို ပြန်နုတ်သိမ်းလိုစိတ် လုံးဝရှိမည်မဟုတ်ပေ’ ဟူ၍ ထင်မြင်လျှင် ဤသို့ တွေးထင်ခြင်းသည် မှားယွင်းသည်မဟုတ်သလော။ ဤသည်မှာ ဘုရားသခင်နှင့်ပတ်သက်သည့် အယူအဆတစ်ခု မဟုတ်သလော။ (ဟုတ်ပါသည်။) ဤသို့ဆိုလျှင် သင်သည် ဤသမ္မာတရားများကို နားမလည်မီတွင် ဘုရားသခင်၏ ကျေးဇူးတော်၊ သနားကရုဏာနှင့် ချစ်ခြင်းအား ခံစားခြင်းကိုသာ စဉ်းစားခြင်းမရှိသလော။ ရလဒ်အနေဖြင့် ဘုရားသခင်တွင် ဘုန်းအာနုဘော်နှင့် အမျက်ဒေါသ ရှိသည်ကိုလည်း သင် မေ့လျော့လျက်ရှိသည်။ ဘုရားသခင်က ဖြောင့်မတ်သည်ဟု သင်၏ နှုတ်က ဆိုသော်လည်း၊ ဘုရားသခင်က သင့်အား သနားကရုဏာနှင့် ချစ်ခြင်းကို ပြသောအခါတွင် သင်က ဘုရားသခင်အား ကျေးဇူးတင်ကာ ချီးမွမ်းနိုင်သော်လည်း သင့်အား ပြစ်တင်ဆုံးမပြီး တရားစီရင်ရာတွင် ဘုရားသခင်က ဘုန်းအာနုဘော်နှင့် အမျက်ဒေါသကို ပြသည့်အခါတိုင်းတွင် သင်သည် အလွန်ပင် စိတ်မချမ်းမသာဖြစ်သည်။ ‘ဤသို့သော ဘုရားသာမရှိလျှင် ကောင်းမည်’ ဟူ၍ သင် စဉ်းစားသည်။ ‘ဤသို့ လုပ်ဆောင်သည်မှာ ဘုရားသခင်သာ မဟုတ်လျှင်၊ ဘုရားသခင်က ငါ့အား ပစ်မှတ်သာ မထားလျှင်၊ ဤသည်မှာ ဘုရားသခင်၏ ရည်ရွယ်ချက်သာ မဟုတ်လျှင်၊ ဤအရာများကို အခြားလူများအပေါ်သာ လုပ်ဆောင်လျှင် ကောင်းလိမ့်မည်၊ ငါသည် ကြင်နာမှုရှိသောသူ ဖြစ်သောကြောင့်လည်းကောင်း၊ မကောင်းသည့် မည်သည့်အရာကိုမျှ မလုပ်ဆောင်ခဲ့သောကြောင့်လည်းကောင်း၊ ဘုရားသခင်အား နှစ်များစွာ ယုံကြည်ခဲ့ခြင်းအတွက် ကြီးမားသော အဖိုးအခကို ပေးဆပ်ခဲ့သောကြောင့်လည်းကောင်း ဘုရားသခင်က ငါ့အား အလွန်ပင် သက်ညှာမှုမရှိခြင်း မဖြစ်သင့်ပေ။ ငါသည် ဘုရားသခင်၏ သနားကရုဏာနှင့် ချစ်ခြင်းအပြင် ဘုရားသခင်၏ ကြွယ်ဝသော ကျေးဇူးတော်နှင့် ကောင်းချီးများကို ခံစားရရန် အခွင့်ရှိပြီး သတ်မှတ်ချက်ပြည့်မီသင့်သည်၊ ဘုရားသခင်က ငါ့အား တရားစီရင်မည်၊ သို့မဟုတ် ပြစ်တင်ဆုံးမမည်မဟုတ်သကဲ့သို့ ထိုသို့လုပ်ဆောင်လိုစိတ်လည်းရှိမည်မဟုတ်’ ဟူ၍ သင်ထင်မြင်သည်။ ဤသည်မှာ လိုရာဆွဲ၍ တွေးခြင်းနှင့် မှားယွင်းသော ထင်မြင်ခြင်း ဟုတ်သလော။ (ဟုတ်ပါသည်။) မည်သည့်ပုံစံဖြင့် မှားယွင်းသနည်း။ ဤနေရာတွင် မှားသည့်အရာမှာ သင်သည် သင့်ကိုယ်သင် ဖန်ဆင်းခံတစ်ယောက်အဖြစ်၊ ဖန်ဆင်းခံ လူသားမျိုးနွယ်ဝင်တစ်ယောက်အဖြစ် မမှတ်ယူခြင်းဖြစ်သည်။ သင့်ကိုယ်သင် ဖန်ဆင်းခံလူသားမျိုးနွယ်မှ မှားယွင်းစွာ ခွဲထွက်ပြီး သင့်ကိုယ်သင် အထူးအုပ်စု၊ သို့မဟုတ် အထူးဖန်ဆင်းခံအမျိုးအစားတွင် ပါဝင်သည်ဟု မှတ်ယူကာ မိမိကိုယ်ကို အထူးအဆင့်အတန်း ပေးအပ်ထားခြင်းဖြစ်သည်။ ဤသည်မှာ မာနထောင်လွှားခြင်းနှင့် မိမိကိုယ်ကို မှန်သည်ဟု ယူမှတ်ခြင်းမဟုတ်လော။ ဤသည်မှာ ကျိုးကြောင်းမသင့်လျော်ခြင်း မဟုတ်သလော။ ဤသည်မှာ ဘုရားသခင်အား အမှန်တကယ် ကျိုးနွံနာခံသောသူ ဟုတ်သလော။ (မဟုတ်ပါ။) လုံးဝ မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၁)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ၊ ဘုရားသခင်က လူတိုင်းအပေါ်မှာ မျှတပြီး ဖြောင့်မတ်တယ်ဆိုတာကို ကျွန်မ နားလည်သွားတယ်။ လူတစ်ယောက်ရဲ့ တာဝန်က အရေးကြီးလို့ဖြစ်ဖြစ်၊ သူ့တာဝန်မှာ အထူး ပံ့ပိုးမှုတချို့ လုပ်ခဲ့လို့ဖြစ်ဖြစ် သူ့ကို ဘုရားသခင်က အမြဲတမ်းစောင့်ရှောက်ပြီး ကောင်းချီးပေးတာမျိုး၊ ဘေးဒုက္ခအားလုံးကနေ ကာကွယ်ပေးတာမျိုး လုပ်မှာမဟုတ်ဘူး။ ဒါပေမဲ့ ကျွန်မကတော့ ကံဆိုးမှုဆိုတာ ဘာသာတရားမရှိသူတွေ ဒါမှမဟုတ် ဘုရားသခင်အပေါ် ရိုးသားစစ်မှန်ခြင်းမရှိတဲ့ သမ္မာတရားကို မလိုက်စားတဲ့သူတွေအပေါ်မှာပဲ ကျရောက်တယ်လို့ အမြဲထင်ခဲ့တယ်။ ညီအစ်မကျန်းက အသင်းတော်မှာ အရေးကြီးတဲ့တာဝန်ကို ထမ်းဆောင်နေပြီး ရလဒ်တချို့လည်း ရခဲ့တဲ့အတွက်၊ ဘုရားသခင်က သူ့ကို ဆိုးရွားတဲ့ရောဂါနဲ့ ကံဆိုးမှုတွေကနေ ကာကွယ်သင့်တယ်လို့ ကျွန်မယုံကြည်ခဲ့တယ်။ ဒါက ကျွန်မရဲ့ အယူအဆနဲ့ စိတ်ကူးသက်သက်ပဲဖြစ်ပြီး သမ္မာတရားနဲ့ လုံးဝမကိုက်ညီဘူး။ ဘုရားသခင်ရဲ့ အနှစ်သာရက ဖြောင့်မတ်တယ်။ ဘုရားသခင်က လူတွေကို ကောင်းချီးပေးသည်ဖြစ်စေ၊ ကံဆိုးမှုကို ခံရခွင့်ပြုသည်ဖြစ်စေ၊ သူ အမြဲ ဖြောင့်မတ်တယ်။ ဘုရားသခင်က အမှားမလုပ်ဘူး။ ဖန်ဆင်းခံတစ်ယောက် လုပ်သင့်တာက လက်ခံပြီး ကျိုးနွံနာခံဖို့ပဲ။ ဒါဟာ ကျွန်မတို့ ပိုင်ဆိုင်သင့်တဲ့ ဆင်ခြင်တုံတရားပဲ။ အမြဲ ခေါင်းဆောင်တစ်ယောက်ဖြစ်ခဲ့ပြီး အရေးကြီးတဲ့အလုပ်တာဝန်တချို့ကို တာဝန်ယူခဲ့တဲ့ ညီအစ်မတစ်ယောက်ု စဉ်းစားမိတယ်။ နောက်ပိုင်းမှာ သူ့အသက်ကိုတောင် အန္တရာယ်ဖြစ်စေနိုင်တဲ့ ပြင်းထန်တဲ့ သွေးတိုးရောဂါနဲ့ တခြားရောဂါတွေ ဖြစ်လာခဲ့တယ်။ သူက အားနည်းပေမဲ့ သူ့ရဲ့ သင်ခန်းစာတွေ သင်ယူဖို့ သမ္မာတရားရှာဖွေတာကို အာရုံစိုက်ခဲ့ပြီး ကျိုးနွံနာခံနိုင်ခဲ့တယ်။ ဒီအတွေ့အကြုံပြီးတဲ့နောက်မှာ သူ့ရဲ့ ဖောက်ပြန်ပျက်စီးတဲ့ စိတ်သဘောထားနဲ့ ဘုရားသခင်ရဲ့ ဖြောင့်မတ်တဲ့ စိတ်သဘောထားအပေါ် သူ နားလည်မှုတချို့ရခဲ့ပြီး၊ သူ့ရဲ့ အတွေ့အကြုံဆိုင်ရာ နားလည်မှုနဲ့ပတ်သက်လို့ ဆောင်းပါးတစ်ပုဒ်တောင် ရေးခဲ့တယ်။ ဘုရားသခင်က သူ့အတွင်းထဲမှာရှိတဲ့ ဖောက်ပြန်ပျက်စီးမှုနဲ့ အညစ်အကြေးတွေကို သန့်စင်ဖို့အတွက် သူ့အပေါ် ရောဂါဘယတွေ ကျရောက်ခွင့်ပြုခဲ့တာပဲ၊ ဒါဟာ ဘုရားသခင်က သူ့ကို ကယ်တင်ပြီး စုံလင်အောင် ပြုလုပ်ပေးနေတာဖြစ်သလို၊ သူ့ရဲ့ အမှုတော်နဲ့ဆိုင်တဲ့ ဉာဏ်ပညာလည်း ဖြစ်တယ်။ ပြီးတော့ ယောဘရှိတယ်။ သူက ဘုရားသခင်ကို ကြောက်ရွံ့ပြီး မကောင်းမှု ရှောင်ကြဉ်ခဲ့တဲ့ လူတစ်ယောက်ပဲ။ ဘုရားသခင်က စာတန်ကို ယောဘကို စုံစမ်းသွေးဆောင်ခွင့်ပြုခဲ့တယ်။ သူ့ရဲ့ဥစ္စာပစ္စည်းတွေ အသိမ်းခံရတယ်၊ သားသမီးတွေ အသတ်ခံရတယ်၊ သူ့တစ်ကိုယ်လုံးလည်း အနာစိမ်းတွေနဲ့ ဖုံးလွှမ်းသွားတယ်။ သူ့ရဲ့ခန္ဓာက အရမ်းကို ဒုက္ခခံခဲ့ရပေမဲ့ သူက ဘုရားသခင်ကို မစွန့်ပယ်ခဲ့ဘူး၊ သူ့ကို ပုန်ကန်ပြစ်မှားတဲ့စကားတစ်ခွန်းတောင် မပြောခဲ့တဲ့အပြင်၊ ဘုရားသခင်အတွက် ထူးကဲတဲ့ သက်သေခံချက်ကို သက်သေခံခဲ့တယ်။ အပေါ်ယံကြည့်ရင်တော့ ယောဘကို စုံစမ်းသွေးဆောင်ဖို့ ဘုရားသခင်က စာတန်ကို ခွင့်ပြုပြီး ယောဘကို အရမ်းဆင်းရဲဒုက္ခခံစားစေတာက ကျွန်မတို့ရဲ့အယူအဆတွေနဲ့ ဆန့်ကျင်တယ်လို့ ထင်ရတယ်။ ဒါပေမဲ့ ယောဘကို ဘုရားသခင်က စာတန်ရဲ့ရှေ့မှာ သူ့အတွက် ထူးကဲတဲ့ သက်သေခံချက်ကို သက်သေခံစေဖို့အတွက် ဒီအရာတွေကို သုံးခဲ့တာဖြစ်ပြီး ယောဘရဲ့ ယုံကြည်ခြင်းကလည်း စုံလင်အောင် ပြုလုပ်ခြင်းခံခဲ့ရတယ်။ ဘုရားသခင် ဘာပဲလုပ်လုပ် ကောင်းမြတ်တယ်။ ကံဆိုးမှု ရင်ဆိုင်ရတာက လူတွေအတွက် သေချာပေါက် မကောင်းတဲ့အရာတစ်ခု မဟုတ်ပါဘူး။ လူတွေကသာ ဘုရားသခင်ရဲ့ ရည်ရွယ်ချက်ကိုရှာပြီး သင်ခန်းစာယူနိုင်မယ်၊ သမ္မာတရားကိုနားလည်ပြီး သန့်စင်ခြင်းခံရနိုင်မယ်ဆိုရင်၊ မကောင်းတဲ့အရာက ကောင်းတဲ့အရာ ဖြစ်လာတာပဲ။ အရာအားလုံး ဘေးကင်းပြီး အဆင်ပြေချောမွေ့နေတာက ကောင်းတဲ့အရာဖြစ်ပြီး ကပ်ဘေးတွေနဲ့ ကံဆိုးမှုတွေက မကောင်းတဲ့အရာတွေပဲလို့ ကျွန်မ ထင်လေ့ရှိခဲ့တယ်။ အခုတော့ ကျွန်မရဲ့ ဒီအမြင်က လွဲချော်နေမှန်း ကျွန်မ မြင်ရတယ်။ ဘုရားသခင်ရဲ့ နောက်ဆုံးသောကာလက အမှုတော်ဆိုတာ တရားစီရင်ပြီး သန့်စင်စေခြင်း အမှုတော်ဖြစ်တယ်။ သူက ကျွန်မတို့ကို စမ်းသပ်ပြီး စစ်ဆေးဖို့ ကျွန်မတို့ရဲ့အယူအဆတွေနဲ့ မကိုက်ညီတဲ့ အဖြစ်အပျက်မျိုးစုံကို အသုံးပြုတယ်။ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ ကျွန်မတို့ရည်ရွယ်ချက်ထဲက မသန့်စင်တာတွေကို ထုတ်ဖော်တယ်။ ဒါမှ ကျွန်မတို့က ကိုယ့်ကိုယ်ကိုယ် ပြန်သုံးသပ်ပြီး သိလာနိုင်မယ်၊ သမ္မာတရားကိုရှာမယ်၊ သမ္မာတရားကို လက်တွေ့လုပ်ဆောင်မယ်၊ ပြီးတော့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားပြီး ဘုရားသခင်ရဲ့ ကယ်တင်ခြင်းကို ရရှိနိုင်မှာပေါ့။ ဒါပေမဲ့ ဘုရားသခင်ရဲ့ အမှုတော်ကို ကျွန်မ နားမလည်ခဲ့ဘူး။ ကျွန်မရဲ့ယုံကြည်ခြင်းမှာ ဘေးကင်းလုံခြုံတဲ့၊ အဆင်ပြေချောမွေ့တဲ့အရာတွေနဲ့ ဘုရားသခင်ရဲ့ ကျေးဇူးတော်ကို မွေ့လျော်ခံစားတာကိုပဲ လိုက်စားခဲ့တယ်။ စမ်းသပ်ခြင်းတွေ၊ ကံဆိုးမှုတွေကို ရင်မဆိုင်ချင်ခဲ့ဘူး။ ဒီလိုပုံစံနဲ့ ဘုရားသခင်ရဲ့အမှုတော်ကို နှစ်ပေါင်း ဘယ်လောက်ပဲ ကြုံရပါစေ၊ ကျွန်မက သန့်စင်ခြင်း ဒါမှမဟုတ် ပြောင်းလဲခြင်းကို ဘယ်တော့မှ ရနိုင်မှာမဟုတ်ဘူး။ အခုတော့ ညီအစ်မကျန်းရဲ့ ဆိုးရွားတဲ့ရောဂါနောက်ကွယ်မှာ ဘုရားသခင်ရဲ့ ရည်ရွယ်ချက်ရှိရမယ်၊ သူသင်ယူရမယ့် သင်ခန်းစာတွေလည်း ရှိရမယ်ဆိုတာကို ကျွန်မ နားလည်သွားပြီ။ ဒီကိစ္စကို ကျွန်မ ထွင်းဖောက်မသိမြင်နိုင်ရင်၊ လူ့ရှုထောင့်အမြင်ကနေ စိစစ်ပြီး လေ့လာဖို့ မကြိုးစားသင့်ဘူး။ ကျွန်မ သမ္မာတရားနဲ့ ဘုရားသခင်ရဲ့ ရည်ရွယ်ချက်ကို ရှာသင့်တယ်၊ အရေးအကြီးဆုံးကတော့ လက်ထဲမှာရှိတဲ့ တာဝန်ကို မနှောင့်နှေးစေရဘူး။ ဒါက ကျွန်မမှာ ရှိသင့်တဲ့ ဆင်ခြင်တုံတရားပဲ။

နောက်ပိုင်းမှာ ကျွန်မ တွေးဆမိတယ်။ “ညီအစ်မကျန်း နေမကောင်းဖြစ်ပြီးတဲ့နောက်မှာ ဘာလို့ ငါ အမြဲတမ်း ဒီလောက်တောင် စိတ်ဓာတ်ကျနေခဲ့ရတာလဲ။ ဒီစိတ်ဓာတ်ကျခြင်းရဲ့ ဖြစ်ကြောင်းရင်းမြစ်က ဘာများလဲ” ပေါ့။ ရှာဖွေနေတုန်းမှာ ဘုရားနှုတ်ကပတ်တော်ကို ကျွန်မဖတ်ခဲ့တယ်။ “ဘုရားသခင်၏ မိသားစုတွင်၊ ညီအစ်ကိုမောင်နှမများကြားတွင် သင်၏ အဆင့်အတန်း၊ သို့မဟုတ် အနေအထားက မည်မျှမြင့်ပါစေ၊ သို့မဟုတ် သင်၏ တာဝန်က မည်မျှအရေးကြီးပါစေ၊ သင်၏ ပါရမီနှင့် ပါဝင်ပံ့ပိုးမှုက မည်မျှကြီးပါစေ၊ သို့မဟုတ် ဘုရားသခင်ကို သင် ယုံကြည်ခဲ့သည်မှာ မည်မျှကြာသည်ဖြစ်စေ ဘုရားသခင်၏ အမြင်တွင် သင်သည် ဖန်ဆင်းခံတစ်ယောက်၊ သာမန်ဖန်ဆင်းခံတစ်ယောက် ဖြစ်သည်။ ပြီးလျှင် သင့်ကိုယ်သင်ပေးထားသော မြင့်မြတ်သော ရာထူးများနှင့် ဘွဲ့များသည် မတည်ရှိပေ။ သင်သည် ထိုအရာများကို ဆုသရဖူအဖြစ် အစဉ်မှတ်ယူလျှင်၊ သို့မဟုတ် အထူးအုပ်စုတွင် သင့်အား ပါဝင်စေသည့်၊ သို့မဟုတ် အထူး အကျော်အမော်ပုဂ္ဂိုလ် ဖြစ်စေသည့် အရင်းအနှီးအဖြစ် မှတ်ယူလျှင် သင်သည် ဤသို့လုပ်ဆောင်ခြင်းအားဖြင့် ဘုရားသခင်၏ အမြင်များအား အတိုက်အခံလုပ်ပြီး ဘုရားသခင်၏ အမြင်များနှင့် ကွဲလွဲမှုရှိသည်။ ပြီးလျှင် ဘုရားသခင်နှင့် သဟဇာတမဖြစ်ပေ။ ဤအရာ၏ အကျိုးဆက်မှာ အဘယ်နည်း။ ဖန်ဆင်းခံတစ်ယောက် ထမ်းဆောင်သင့်သည့် တာဝန်များကို သင် အတိုက်အခံ ပြုလုပ်မည်လော။ ဘုရားသခင်၏ အမြင်တွင် သင်သည် ဖန်ဆင်းခံတစ်ယောက်သာဖြစ်သော်လည်း မိမိကိုယ်ကို ဖန်ဆင်းခံတစ်ယောက်အဖြစ် သင် မမှတ်ယူချေ။ ဤသို့သော စိတ်ထားဖြင့် ဘုရားသခင်အား သင် အမှန်တကယ် ကျိုးနွံနာခံနိုင်သလော။ သင်က ‘ဘုရားသခင်က ငါ့အား ဤသို့ မဆက်ဆံသင့်ပေ၊ ငါ့အား ထိုသို့ လုံးဝ ဆက်ဆံ၍မရပေ’ ဟု အစဉ်သဖြင့် လိုရာဆွဲ၍ တွေးသည်။ ဤသည်မှာ ဘုရားသခင်နှင့် ကွဲလွဲမှု မဖြစ်စေသလော။ ဘုရားသခင်က သင်၏ အယူအဆများ၊ သင်၏ စိတ်နေစိတ်ထား၊ သင်၏ လိုအပ်ချက်များဖြင့် ဆန့်ကျင်၍ ပြုမူဆောင်ရွက်သောအခါ သင်၏ စိတ်နှလုံးတွင် မည်သို့ စဉ်းစားမည်နည်း။ ဘုရားသခင်က သင့်အတွက် စီစဉ်ပေးသော ပတ်ဝန်းကျင်များကို သင် မည်သို့ ကိုင်တွယ်ဖြေရှင်းမည်နည်း။ သင် နာခံမည်လော။ (နာခံမည်မဟုတ်ပါ။) သင် နာခံမည်မဟုတ်ပေ။ ပြီးလျှင် သင်သည် အသေအချာပင် အတိုက်အခံပြုမည်။ ဆန့်ကျင်မည်။ ညည်းတွားပြီး စောဒကတက်မည်။ သင်၏ စိတ်နှလုံးတွင် အလေးအနက် အဖြေရှာပြီး ‘သို့သော် ဘုရားသခင်သည် ငါ့အား ကျေးဇူးတော်ဖြင့် ကွယ်ကာပြီး ဆက်ဆံလေ့ရှိသည်။ ယခုတွင် အဘယ်ကြောင့် ပြောင်းလဲသွားသနည်း။ ငါအသက်ရှင်၍ မရတော့ပေ’ ဟူ၍ တွေးသည်။ ဤသို့ဖြင့် သင်သည် ငြိုငြင်လာပြီး ဆိုးသွမ်းလာသည်။ သင်သည် နေအိမ်တွင် သင်၏ မိဘများအပေါ် ဤသို့ပြုမူလျှင် ခွင့်လွှတ်နိုင်ဖွယ်ဖြစ်ပြီး ၎င်းတို့က သင့်အား မည်သည့်အရာကိုမျှ ပြုလုပ်မည်မဟုတ်ပေ။ သို့သော် ဤသည်မှာ ဘုရားအိမ်တော်တွင် လက်ခံနိုင်ဖွယ်မဟုတ်ပေ။ သင်သည် အရွယ်ရောက်သူတစ်ယောက် ဖြစ်ပြီး ယုံကြည်သူတစ်ယောက် ဖြစ်သောကြောင့် အခြားလူများကပင် သင်၏ အဓိပ္ပာယ်မရှိသောအရာများအတွက် သည်းညည်းခံမည်မဟုတ်လျှင် ဘုရားသခင်က ဤသို့သော အပြုအမူကို သည်းခံမည်ဟု သင်ထင်သလော။ ဘုရားသခင်က သူ့အား ဤသို့ သင် လုပ်ဆောင်ခြင်းကို ခွင့်လွှတ်မည်လော။ သူက ခွင့်လွှတ်မည်မဟုတ်။ အဘယ်ကြောင့် သူခွင့်မလွှတ်မည်နည်း။ ဘုရားသခင်က သင်၏ မိဘမဟုတ်ပေ။ သူသည် ဘုရားဖြစ်သည်။ သူသည် ဖန်ဆင်းရှင်ဖြစ်သည်။ ပြီးလျှင် ဖန်ဆင်းရှင်သည် ဖန်ဆင်းခံတစ်ယောက်အား ငြိုငြင်ခွင့်ကိုဖြစ်စေ၊ ကျိုးကြောင်းမသင့်ဖြစ်ခွင့်ကိုဖြစ်စေ၊ သူ့ရှေ့တွင် သောင်းကျန်းခွင့်ကိုဖြစ်စေ မည်သည့်အခါမျှ ပေးမည်မဟုတ်ပေ။ ဘုရားသခင်က သင့်အား ပြစ်တင်ဆုံးမပြီး တရားစီရင်သောအခါ၊ စမ်းသပ်သောအခါ၊ သို့မဟုတ် သင့်ထံမှ ပြန်နုတ်သိမ်းသောအခါ၊ သင့်အား အခက်အခဲထဲသို့ ချထားသောအခါ ဖန်ဆင်းခံတစ်ယောက်က ဖန်ဆင်းရှင်အပေါ် ဆက်ဆံပုံတွင် ဖန်ဆင်းခံ၏ သဘောထားကို သူမြင်တွေ့လိုသည်။ ဖန်ဆင်းခံတစ်ယောက်က မည်သည့်လမ်းကြောင်းမျိုးအား ရွေးချယ်သည်ကို သူ မြင်တွေ့လိုသည်။ ပြီးလျှင် သူသည် သင့်အား ငြိုငြင်ရန်၊ ကျိုးကြောင်းမသင့်ရန်၊ သို့မဟုတ် အဓိပ္ပာယ်မရှိသော ကျိုးကြောင်းပြဆိုချက်များကို ကြာရှည်စွာပြောဆိုရန် မည်သည့်အခါမျှ ခွင့်ပြုမည်မဟုတ်ပေ။ ဤအရာများကို နားလည်ပြီးနောက်တွင် လူတို့သည် ဖန်ဆင်းခံလုပ်ဆောင်သည့်အရာရာတိုင်းအား မည်သို့ ကိုင်တွယ်ဖြေရှင်းသင့်သည်ကို မစဉ်းစားသင့်သလော။ ရှေးဦးစွာ လူတို့သည် ဖန်ဆင်းခံများအဖြစ် ၎င်းတို့၏ သင့်လျော်သောနေရာကို ခံယူပြီး ဖန်ဆင်းခံအဖြစ် ၎င်းတို့၏ ကိုယ်ပိုင်လက္ခဏာကို အသိအမှတ်ပြုသင့်သည်။ သင်သည် ဖန်ဆင်းခံတစ်ယောက် ဖြစ်သည်ကို အသိအမှတ်ပြုနိုင်သလော။ အသိအမှတ်ပြုနိုင်လျှင် ဖန်ဆင်းခံတစ်ယောက်အဖြစ် သင်၏ သင့်လျော်သောနေရာကို ခံယူသင့်ပြီး ဖန်ဆင်းရှင်၏ အစီအစဉ်များကို ကျိုးနွံနာခံသင့်သည်။ ပြီးလျှင် အနည်းငယ် ဒုက္ခခံရလျှင်ပင် စောဒကမတက်ဘဲ လုပ်ဆောင်သင့်သည်။ ဤသည်မှာ အသိတရားရှိသူတစ်ယောက် ဖြစ်ခြင်း၏ အဓိပ္ပာယ်ဖြစ်သည်။ သင်သည် ဖန်ဆင်းခံတစ်ယောက် ဖြစ်သည်ဟု မထင်ဘဲ သင့်တွင် ရာထူးများရှိပြီး သင်၏ခေါင်းပေါ်တွင် ရောင်ခြည်တော်စက်ဝန်းရှိသည်ဟုလည်းကောင်း၊ သင်သည် ဘုရားသခင်၏ မိသားစုတွင် အဆင့်အတန်း ရှိသူဖြစ်သည်ဟုလည်းကောင်း၊ ကြီးမြတ်သော ခေါင်းဆောင်၊ ဦးစီးဦးရွက်ပြုသူ၊ တည်းဖြတ်သူ၊ သို့မဟုတ် ညွှန်ကြားသူ ဖြစ်သည်ဟုလည်းကောင်း၊ သင်သည် ဘုရားသခင်၏ မိသားစု အလုပ်အတွက် ထိုက်တန်သော ပါဝင်ပံ့ပိုးမှုကို ပြုလုပ်ခဲ့သူဖြစ်သည်ဟုလည်းကောင်း လက်ခံထားလျှင်၊ ဤသို့ သင် ထင်မြင်လျှင် သင်သည် ကျိုးကြောင်းမသင့်ဆုံးသော၊ မျက်နှာအပြောင်ဆုံးသော အရှက်မရှိသူတစ်ယောက်ဖြစ်သည်။ သင်တို့သည် အဆင့်အတန်း၊ အနေအထားနှင့် တန်ဖိုးရှိသော သူများဟုတ်သလော။ (မဟုတ်ပါ။) ဤသို့ဆိုလျှင် သင်တို့သည် အဘယ်နည်း။ (ဖန်ဆင်းခံတစ်ယောက်ဖြစ်သည်။) မှန်သည်။ သင်တို့သည် သာမန်ဖန်ဆင်းခံတစ်ယောက်သာ ဖြစ်သည်။ လူများကြားတွင် သင်သည် သင်၏ အရည်အချင်းများကို ကြွားလုံးထုတ်နိုင်သည်။ ဝါရင့်မှုကို အသုံးချနိုင်သည်။ သင်၏ ပါဝင်ပံ့ပိုးမှုများကို ကြွားဝါပြောဆိုနိုင်သည်၊ သို့မဟုတ် သင်၏ သူရဲကောင်းဆန်သော စွန့်စားခန်းများအကြောင်းကို ပြောနိုင်သည်။ သို့သော် ဘုရားသခင်ရှေ့တွင် ဤအရာများ မတည်ရှိပေ။ ပြီးလျှင် ထိုအရာများအကြောင်းကို သင် လုံးဝ မပြောရပေ၊ သို့မဟုတ် ထုတ်မကြွားရပေ၊ သို့မဟုတ် အတွေ့အကြုံရှိသူတစ်ယောက်၏ လေသံကို မယူရပေ။ သင်၏ အရည်အချင်းများကို ကြွားလုံးထုတ်လျှင် အမှုအရာများသည် ဖရိုဖရဲဖြစ်လိမ့်မည်။ ဘုရားသခင်က သင့်အား လုံးလုံးပင် ကျိုးကြောင်းမဲ့ပြီး အဆုံးစွန်အထိ မာနထောင်လွှားသည်ဟု မှတ်ယူမည်။ သူသည် သင့်ကြောင့် စက်ဆုပ်ခြင်းနှင့် ရွံရှာခြင်း ဖြစ်လိမ့်မည်။ ပြီးလျှင် သင့်အား ဘေးသို့ ဖယ်ထားလိမ့်မည်ဖြစ်ပြီး ဤသို့ဆိုလျှင် သင်သည် ဒုက္ခရောက်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၁)) “အန္တိခရစ်များ၏ ဆင်ခြင်တုံတရားက အပြစ်အနာအဆာရှိသည်။ သမ္မာတရားကို မည်သို့ မိတ်သဟာယပြုထားသည်ဖြစ်စေ၊ ထိုသမ္မာတရားကို မည်သို့ ရှင်းလင်းစွာ မိတ်သဟာယပြုထားသည်ဖြစ်စေ ဘုရားသခင်၏ ရည်ရွယ်ချက်များ သို့မဟုတ် ဘုရားသခင်ကို ယုံကြည်ခြင်းက မည်သည့်အရာအတွက်သာ ဖြစ်သည်ဆိုသည်နှင့် လူတို့ လျှောက်သင့်သည့် မှန်ကန်သော လမ်းကြောင်းက မည်သည့်အရာ ဖြစ်သည်ဟူသည်တို့ကို ၎င်းတို့ နားမလည်ကြသေးပေ။ ၎င်းတို့၏ ကောက်ကျစ်ဆိုးယုတ်သော စိတ်သဘောထားကြောင့်၊ ၎င်းတို့၏ ကောက်ကျစ်ဆိုးယုတ်သော သဘာဝကြောင့်၊ ထိုသို့သော လူတို့၏ သဘာဝ အနှစ်သာရကြောင့် စိတ်ထဲတွင် ၎င်းတို့သည် သမ္မာတရားက မည်သည့်အရာဖြစ်ပြီး အပြုသဘောဆောင်သည့် အရာများက မည်သည့်အရာသာဖြစ်သည်၊ မည်သည့်အရာက မှန်ပြီး မည်သည့်အရာက မှားသည်ဟူသည်တို့ကို ၎င်းတို့ ပိုင်းခြားနိုင်ခြင်းကို မရှိကြပေ။ ၎င်းတို့သည် မိမိတို့ကိုယ်ပိုင် ရည်မှန်းချက်များနှင့် လိုအင်ဆန္ဒများကို သမ္မာတရားအဖြစ်၊ အသက်တာတွင် တစ်ခုတည်းသော ရည်မှန်းချက်များအဖြစ်လည်းကောင်း၊ တရားအမျှတဆုံးသော လုပ်ငန်းတစ်ခုအဖြစ်လည်းကောင်း သဘောထားလျက် ခိုင်မာစွာ ဆုပ်ကိုင်ထားကြသည်။ လူတစ်ဦး၏ စိတ်သဘောထား မပြောင်းလဲလျှင် ထိုသူသည် အစဉ်ထာဝရ ဘုရားသခင်၏ ရန်သူ ဖြစ်လိမ့်မည်ဟူသည့် သမ္မာတရားကို ၎င်းတို့ မသိကြသကဲ့သို့ လူတစ်ဦးကို ဘုရားသခင်က မည်သည့် ကောင်းချီးများပေးပြီး လူတစ်ဦးကို ဘုရားသခင် မည်သို့ ဆက်ဆံသည်ဟူသည်တို့မှာ ၎င်းတို့၏ အစွမ်းအစ၊ ဆုကျေးဇူးများ၊ ပါရမီများ သို့မဟုတ် အရင်းအနှီးတို့ကို အခြေမခံဘဲ သမ္မာတရားကို မည်မျှ ၎င်းတို့ လက်တွေ့လုပ်ဆောင်သည်ကိုလည်းကောင်း၊ သမ္မာတရား မည်မျှ ရရှိသည်ကိုလည်းကောင်း၊ ၎င်းတို့က ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် လူတစ်ဦး ဟုတ်မဟုတ် ဟူသည်ကိုလည်းကောင်း အခြေခံသည်ကို မသိကြပေ။ ဤသည်တို့မှာ အန္တိခရစ်များ လုံးဝ နားလည်လိမ့်မည် မဟုတ်သည့် သမ္မာတရားများ ဖြစ်သည်။ အန္တိခရစ်များက ဤအရာကို လုံးဝ မြင်ကြလိမ့်မည် မဟုတ်သကဲ့သို့ ဤသည်မှာ ၎င်းတို့ အမိုက်မဲဆုံးသောနေရာ ဖြစ်သည်။ အစမှအဆုံးထိ ၎င်းတို့၏ တာဝန်အပေါ် အန္တိခရစ်များ၏သဘောထားမှာ အဘယ်နည်း။ ၎င်းတို့သည် မိမိ၏တာဝန်ကို လုပ်ဆောင်ခြင်းက အပေးအယူတစ်ခု ဖြစ်ကြောင်း၊ မိမိတို့၏တာဝန်တွင် အသုံးခံဆုံးသောသူ၊ ဘုရားအိမ်တော်အတွက် အကြီးမားဆုံးသော ပံ့ပိုးမှုပြုလုပ်ပြီး ဘုရားအိမ်တော်တွင် နှစ်အများဆုံး သည်းညည်းခံသောသူ မည်သူမဆိုသည် ကောင်းချီးခံစားရပြီး အဆုံးတွင် သရဖူတစ်ခု ရရှိမည့် သာ၍ မြင့်မားသော အခွင့်အရေးတစ်ခု ရှိကြလိမ့်မည်ဟု ယုံကြည်ကြသည်။ ဤသည်မှာ အန္တိခရစ်များ၏ တွေးခေါ်ဆင်ခြင်မှုစနစ်ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ အန္တိခရစ်တွေက ကောင်းချီးတွေရတာကို သူတို့ရဲ့လိုက်စားခြင်းပန်းတိုင်အနေနဲ့ ဖြစ်စေတယ်ဆိုတာကို ကျွန်မ သဘောပေါက်သွားတယ်။ သူတို့က ယုံကြည်ခြင်းမှာ သမ္မာတရားကို မလိုက်စားဘူး၊ ကောင်းချီးတွေပဲ ရချင်ကြတယ်။ သူတို့ထင်တာက ဘုရားသခင်ရဲ့ အိမ်တော်မှာ အရေးကြီးတဲ့တာဝန်တွေကို ထမ်းဆောင်ပြီး ပံ့ပိုးမှုတချို့ လုပ်သရွေ့ ဘုရားသခင်ဆီကနေ ကြီးမားတဲ့ ကောင်းချီးတွေကို ရပိုင်ခွင့်ရှိတယ်ပေါ့။ ကျွန်မရဲ့ လိုက်စားခြင်းနောက်ကွယ်က ရှုထောင့်အမြင်ကလည်း အန္တိခရစ်တစ်ယောက်နဲ့ အတူတူပဲဆိုတာကို ကျွန်မ သဘောပေါက်သွားတယ်။ အရေးကြီးတဲ့တာဝန်ကို ထမ်းဆောင်နေသရွေ့၊ အခက်အခဲကို ကြံ့ကြံ့ခံနိုင်ပြီး အဖိုးအခပေးဆပ်နိုင်သရွေ့၊ ကိုယ့်တာဝန်မှာ ရလဒ်တချို့ရပြီး၊ လုံလောက်တဲ့ ကောင်းမှုတွေ ပြင်ဆင်သရွေ့၊ ကျွန်မရဲ့ ပံ့ပိုးမှုတွေ များလေလေ၊ ဘုရားသခင်က ကျွန်မကို ပိုကောင်းချီးပေးလေလေ ဖြစ်မှာဖြစ်ပြီး ကျွန်မ ကယ်တင်ခံရနိုင်မယ်လို့ ယုံကြည်ခဲ့တယ်။ ဒီတစ်ခေါက် ညီအစ်မကျန်း နေမကောင်းဖြစ်ပြီး၊ သူ့အခြေအနေက အသက်အန္တရာယ်ရှိတဲ့အထိ ဆိုးရွားလာတာကိုမြင်တော့၊ ကျွန်မ ဘုရားသခင်ကို အထင်လွဲခဲ့ပြီး သူ့ကို မကာကွယ်ပေးတဲ့အတွက် ဘုရားသခင်ကို မကျေမနပ်ပြောခဲ့တယ်။ ကျွန်မကိုယ်တိုင်လည်း ညီအစ်မကျန်းလိုပဲ ရုတ်တရက် ရောဂါကြီးကြီးမားမားဖြစ်မှာ ဒါမှမဟုတ် ကံဆိုးမှုတစ်ခုခုကြုံရပြီးတော့ နောက်ဆုံးမှာ ကယ်တင်ခြင်းမျှော်လင့်ချက်အားလုံး ဆုံးရှုံးသွားမှာကို စိုးရိမ်ခဲ့တယ်။ ဒါက ကျွန်မ အရမ်းကို စိတ်ဓာတ်ကျသွားစေခဲ့ပြီး တာဝန်ထမ်းဆောင်ဖို့ စိတ်လှုံ့ဆော်မှုအားလုံး ပျောက်ဆုံးသွားခဲ့တယ်။ ကျွန်မရဲ့ ဒီသရုပ်သကန်တွေက ဘုရားသခင်နဲ့ ယှဉ်ပြိုင်နေတာ၊ ကိုယ်တော်ရဲ့ အချုပ်အခြာအာဏာနဲ့ စီစဉ်မှုတွေကို ဆန့်ကျင်နေတာပဲ။ ကျွန်မ တကယ်ကို ဆင်ခြင်တုံတရား မရှိခဲ့ဘူး။ ငါတို့က သာမန်ဖန်ဆင်းခံတွေပဲ၊ အသင်းတော်မှာ ဘယ်တာဝန်ကိုပဲ ကျွန်မတို့ ထမ်းဆောင်နေပါစေ၊ ဘုရားသခင်ရဲ့ အမြင်မှာတော့ အားလုံးက တန်းတူပဲ။ ဒါပေမဲ့ ကျွန်မက ကိုယ့်ကိုယ်ကိုယ် အရမ်းအထင်ကြီးပြီး ကိုယ့်နေရာမှန်မှာ ကိုယ်မနေခဲ့ဘူး။ ကျွန်မက အရေးကြီးတဲ့တာဝန်ကို ထမ်းဆောင်နေတယ်လို့ အမြဲခံစားခဲ့ရတာကြောင့်၊ ကျွန်မကို ကပ်ဘေးတွေနဲ့ ကံဆိုးမှုတွေကနေ ကွယ်ကာပေးဖို့ တောင်းဆိုရင်းနဲ့ ဘုရားသခင်ဆီကနေ ကျေးဇူးတော်နဲ့ ကောင်းချီးတွေ တောင်းဆိုဖို့ အရင်းအနှီးအနေနဲ့ ဒါကို ကျွန်မ အသုံးပြုခဲ့တယ်။ ကျွန်မက တကယ်ကို ဆင်ခြင်တုံတရား လုံးဝမရှိခဲ့ဘူး။ ကျွန်မရဲ့ အသက်စိတ်သဘောထားမှာ ပြောင်းလဲမှုတစ်ခုကို ရရှိဖို့ သမ္မာတရားကို လိုက်စားခြင်းအတွက် ဘုရားသခင်ကို ကျွန်မ ယုံကြည်ပြီး ကိုယ့်တာဝန်ကို ထမ်းဆောင်ခဲ့တာ မဟုတ်ဘဲ ဆုလာဘ်တွေနဲ့ ကောင်းချီးတွေကို ရဖို့အတွက်ပါပဲ။ ကျွန်မက ကျေးဇူးတော်ခေတ်က ပေါလုနဲ့ တစ်ထေရာတည်း တူနေတာပဲ မဟုတ်လား။ ပေါလုရဲ့ ဘုရားသခင်ကို ယုံကြည်ခြင်းမှာ စစ်မှန်ရိုးသားမှု ကင်းမဲ့ခဲ့တယ်။ သူ့ရဲ့အလုပ်နဲ့ အသုံးခံခြင်းတွေက သူ့ရဲ့ကိုယ်ပိုင် လွန်ကဲတဲ့ဆန္ဒတွေနဲ့ ပြည့်နေခဲ့တယ်။ သူက တခြားလူတွေရှေ့မှာ သူ့ကိုယ်သူ မကြာခဏ ချီးမြှောက်ပြီး သူ့ရဲ့အောင်မြင်မှုတွေကို ကြွားဝါခဲ့တယ်၊ သခင့်အတွက် အလုပ်ဘယ်လောက်လုပ်ခဲ့တယ်၊ အသီးအပွင့်ဘယ်လောက် သီးခဲ့တယ်ဆိုတာကို ကြွားဝါခဲ့တယ်။ သူက ဒါတွေကို အရင်းအနှီးလုပ်ပြီး ဘုရားသခင်ဆီကနေ ဆုလာဘ်နဲ့ သရဖူကို တောင်းဆိုခဲ့တယ်၊ ဒီလို အရှက်မဲ့တဲ့ စကားတွေတောင် ပြောခဲ့တယ်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) သူက ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့ပြီး ဘုရားသခင်ရဲ့ အပြစ်ပေးတာကို ခံခဲ့ရတယ်။ ကျွန်မလျှောက်နေတဲ့လမ်းကြောင်းက ပေါလုရဲ့လမ်းကြောင်းပဲ။ ကျွန်မသာ အမြန် မပြောင်းလဲဘဲ၊ တာဝန်ထမ်းဆောင်တဲ့နေရာမှာ ကိုယ့်ရဲ့ရည်ရွယ်ချက်တွေကို မပြုပြင်ဘဲနဲ့ အဲဒီအစား ကောင်းချီးတွေကိုပဲ ဆက်ပြီးလိုက်စားနေမယ်ဆိုရင်၊ ပေါလုလိုပဲ ဘုရားသခင်ရဲ့ ဖယ်ရှားရှင်းလင်းခြင်းကို ခံရပြီး ကယ်တင်ခြင်းရမယ့် အခွင့်အရေးကို ဆုံးရှုံးသွားလိမ့်မယ်။

နောက်ပိုင်းမှာ နောက်ထပ် ဘုရားနှုတ်ကပတ်တော်တွေကို ဖတ်ခဲ့ပြီး၊ ဘုရားသခင် အသိအမှတ်ပြု၊ နှစ်သက်တဲ့လူမျိုးကို ပိုပြီးရှင်းရှင်းလင်းလင်း နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “သင်၏တာဝန်ကို ပြည့်ပြည့်ဝဝ ထမ်းဆောင်ဖို့၊ သင်၏တာဝန်တွင် သင် အတွေ့အကြုံမည်မျှ ရှိခဲ့သည်ကို မဆိုထားနှင့်၊ ဘုရားသခင်ကို သင် နှစ်ပေါင်းမည်မျှ ယုံကြည်ပြီးသည်ဖြစ်စေ၊ မည်မျှများသော တာဝန်များကို သင် ထမ်းဆောင်ပြီးဖြစ်ပါစေ၊ သို့မဟုတ် ဘုရားသခင်၏ အိမ်တော်အဖို့ ပံ့ပိုးမှုများ သင် မည်မျှ ပြုလုပ်ပြီးသည်ဖြစ်စေ အရေးမကြီးပေ။ ဘုရားသခင် ကြည့်ရှုသည့် အဓိကအရာမှာ လူတစ်ဦး သွားသည့် လမ်းကြောင်း ဖြစ်သည်။ တစ်နည်းအားဖြင့် သမ္မာတရား၊ စည်းမျဉ်းများ၊ ဦးတည်ချက်၊ ဇာစ်မြစ်တို့အပေါ် လူတစ်ဦး၏ သဘောထားနှင့် လူတစ်ဦး၏ လုပ်ဆောင်ချက်များ နောက်ကွယ်မှ မူလကြံရွယ်ချက်တို့ကို သူ ကြည့်လေသည်။ ဤအရာများအပေါ် ဘုရားသခင် အာရုံစိုက်၏။ ယင်းတို့သည် သင် လျှောက်လှမ်းသည့် လမ်းကြောင်းကို ဆုံးဖြတ်သည့် အရာဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) “ဘုရားသခင်ကို ပံ့ပိုးမှုတစ်ခု ပြုသူ အားလုံးသည် ဆုလာဘ် ရရှိသင့်သည်ဟု လူက ထင်သည်၊ ပံ့ပိုးမှု သာ၍ ကြီးမားလေလေ၊ ၎င်းတို့သည် ဘုရားသခင်၏ မျက်နှာသာကို လက်ခံရရှိသင့်သည်မှာ မှန်သည်ဟု မှတ်ယူလေလေ ဖြစ်သည်။ လူ့ အမြင်ရှုထောင့်၏ အနှစ်သာရသည် အပေးအယူသဘော ဆန်ပြီး၊ သူသည် ဘုရားသခင်၏ ဖန်ဆင်းခံတစ်ဦးအနေနှင့် သူ၏ တာဝန်ကို တက်ကြွစွာ ထမ်းဆောင်ရန် သူ မကြိုးစားပေ။ ဘုရားသခင် အတွက်မူ လူများသည် ဘုရားသခင်ကို စစ်မှန်သော ချစ်ခြင်းနှင့် ဘုရားသခင်အား ပြီးပြည့်စုံသော ကျိုးနွံနာခံခြင်းကို ပို၍ ရှာလေလေ၊ ယင်းသည် ဘုရားသခင်၏ ဖန်ဆင်းခံ တစ်ဦးအနေနှင့် ၎င်းတို့၏ တာဝန်ကို ထမ်းဆောင်ရန် ကြိုးစားခြင်းဟုလည်း ဆိုလိုသကဲ့သို့၊ ဘုရားသခင်၏ လက်ခံမှုကို ပို၍ ရရှိလေလေ ဖြစ်သည်။ ဘုရားသခင်၏ ရှုထောင့်အမြင်သည် လူအား သူ၏ နဂိုမူလ တာဝန်နှင့် အဆင့်အတန်းကို ပြန်ရရန် တောင်းဆိုဖို့ ဖြစ်သည်။ လူသည် ဘုရားသခင်၏ ဖန်ဆင်းခံ တစ်ဦးဖြစ်သည်၊ ထို့ကြောင့် လူသည် ဘုရားသခင်အား တောင်းဆိုမှုများ ပြုခြင်းဖြင့် မိမိကိုယ်ကိုယ် ဘောင်မကျော်သင့်သကဲ့သို့၊ ဘုရားသခင်၏ ဖန်ဆင်းခံ တစ်ဦးအနေနှင့် သူ၏ တာဝန်အား ထမ်းဆောင်ခြင်းမှလွဲ၍ မည်သည့်အရာမျှ မလုပ်ဆောင်သင့်ပေ။ ပေါလုနှင့် ပေတရုတို့၏ ခရီးပန်းတိုင်များကို ဘုရားသခင်၏ ဖန်ဆင်းခံ တစ်ဦးအနေနှင့် ၎င်းတို့၏ တာဝန်ကို ၎င်းတို့ ကောင်းမွန်စွာ ဖြည့်ဆည်းနိုင်ခြင်း ရှိ မရှိဆိုသည်အရ တိုင်းတာခြင်း ဖြစ်ပြီး ၎င်းတို့၏ ပံ့ပိုးမှု အတိုင်းအတာအရ မဟုတ်ပေ။ ၎င်းတို့၏ ခရီးပန်းတိုင်များသည် အစကတည်းမှ ၎င်းတို့ ကြိုးစားခဲ့ကြသည့် အရာအတိုင်း သတ်မှတ်ခံခဲ့ရခြင်း ဖြစ်ပြီး၊ ၎င်းတို့ အလုပ်မည်မျှ လုပ်ဆောင်ခဲ့သည်၊ သို့မဟုတ် ၎င်းတို့အပေါ် အခြားသူများ၏ ထင်မြင်ယူဆချက်များအတိုင်း မဟုတ်ပေ။ ထို့ကြောင့် ဖန်ဆင်းခံတစ်ဦးအနေနှင့် မိမိ၏ တာဝန်ကို တက်ကြွစွာ ထမ်းဆောင်ရန် လိုက်စားခြင်းသည် အောင်မြင်မှုဆီသို့ လမ်းကြောင်း ဖြစ်သည်။ ဘုရားသခင်အပေါ် စစ်မှန်သော ချစ်ခြင်းကို လိုက်စားခြင်း လမ်းကြောင်းသည် အမှန်ကန်ဆုံးသော လမ်းကြောင်း ဖြစ်သည်။ မိမိ၏ စိတ်သဘောထားဟောင်း၌ ပြောင်းလဲမှုများကိုလည်းကောင်း၊ ဘုရားသခင်အတွက် စင်ကြယ်သော ချစ်ခြင်းကိုလည်းကောင်း လိုက်စားခြင်းသည် အောင်မြင်မှုဆီသို့ လမ်းကြောင်း ဖြစ်သည်။ ထိုသို့သော အောင်မြင်မှုဆီသို့ လမ်းကြောင်းသည် ဖန်ဆင်းခံတစ်ဦး၏ နဂိုမူလတာဝန်နှင့် နဂိုမူလ အသွင်အပြင်ကို ပြန်ရရှိခြင်း လမ်းကြောင်းဖြစ်သည်။ ယင်းသည် ပြန်ရရှိခြင်း လမ်းကြောင်း ဖြစ်ပြီး အစအဦးမှ အဆုံးထိတိုင် ဘုရားသခင်၏ အမှုအားလုံး၏ ရည်မှန်းချက်လည်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) ဘုရားနှုတ်ကပတ်တော်တွေက ဒီထက်ရှင်းတာ မရှိတော့ဘူး။ ဘုရားသခင်ရဲ့ အိမ်တော်မှာ မြင့်တဲ့၊ နိမ့်တဲ့တာဝန်၊ မြင့်မြတ်တဲ့၊ ယုတ်ညံ့တဲ့တာဝန်ဆိုတာမျိုး မရှိပါဘူး။ လူတစ်ယောက် ကယ်တင်ခြင်းခံရနိုင်မလား၊ မခံရနိုင်ဘူးလားဆိုတာက သူ ဘယ်တာဝန်ကို ထမ်းဆောင်တယ်၊ ပံ့ပိုးမှုတွေ၊ အောင်မြင်မှုတွေ သူတို့မှာ ရှိမရှိဆိုတဲ့အပေါ်မှာ မမူတည်ဘူး။ အရေးကြီးတာက သမ္မာတရားကို သူတို့ လိုက်စားခြင်း ရှိမရှိဆိုတာနဲ့ သူ့ရဲ့ အသက်စိတ်သဘောထားမှာ ပြောင်းလဲမှုတစ်ခုကို ရရှိခြင်း ရှိမရှိဆိုတာပဲ။ ဒါက အရမ်းအရေးကြီးတယ်။ အသင်းတော်မှာ ထုတ်ဖော်ခြင်းခံခဲ့ရတဲ့ အန္တိခရစ်တွေကို ကျွန်မသတိရမိတယ်။ သူတို့အတော်များများက အရင်က သူတို့ရဲ့တာဝန်တွေမှာ အများကြီး စွန့်လွှတ်ပြီး အသုံးခံခဲ့တဲ့ ခေါင်းဆောင်တွေနဲ့ အမှုဆောင်တွေပဲ။ ဒါပေမဲ့ သူတို့က မှားတဲ့လမ်းကြောင်းကို လျှောက်ခဲ့ကြတယ်။ သူတို့တာဝန်မှာ သမ္မာတရား စည်းမျဉ်းတွေကို မရှာတဲ့အပြင် မဆင်မခြင် ပြုမူခဲ့ကြတယ်၊ ဘုရားအိမ်တော်ရဲ့ အလုပ်ကို ဆိုးဆိုးရွားရွား အဖျက်အမှောင့်လုပ်ပြီး ဟန့်တားခဲ့ကြတယ်။ ဘယ်လိုပဲ မိတ်သဟာယဖွဲ့ပေးပါစေ နောင်တရဖို့ ငြင်းဆန်ခဲ့တဲ့အပြင်၊ နောက်ဆုံးမှာ ထုတ်ဖော်ခံရပြီး ဖယ်ရှားရှင်းလင်းခြင်း ခံခဲ့ရတယ်။ တစ်ဖက်မှာလည်း၊ အသင်းတော်မှာ ထူးခြားမှုမရှိတဲ့ တာဝန်တွေကို ထမ်းဆောင်တဲ့သူတချို့ရှိတယ်၊ ဒါပေမဲ့ သူတို့က သမ္မာတရားကို လိုက်စားဖို့နဲ့ သူတို့ရဲ့ အသက်ဝင်ရောက်မှုကို အာရုံစိုက်ကြတယ်။ တာဝန်ထမ်းဆောင်တဲ့အခါ သမ္မာတရား စည်းမျဉ်းတွေကို ရှာဖွေကြတယ်၊ တာဝန်ကို ထမ်းဆောင်လေလေ၊ တာဝန်ထမ်းဆောင်တဲ့နေရာမှာ ပိုတော်လေလေ ဖြစ်လာတယ်။ ဒီလိုလူတွေမှာ ကယ်တင်ခြင်းရမယ့် မျှော်လင့်ချက်ရှိတယ်။ ဘုရားသခင်က လူတစ်ယောက်ရဲ့ အဆုံးသတ်နဲ့ ပန်းတိုင်ကို သူထမ်းဆောင်တဲ့တာဝန် ဒါမှမဟုတ် သူ့ရဲ့ ပံ့ပိုးမှု ပမာဏကို အခြေခံပြီး မဆုံးဖြတ်ဘူးဆိုတာကို ဒီအရာကနေ ကျွန်မ မြင်ခဲ့တယ်။ ဘုရားသခင် တန်ဖိုးထားတာက လူတစ်ယောက်အနေနဲ့ သမ္မာတရားကို ရနိုင်ခြင်း ရှိမရှိဆိုတာနဲ့ သူ့ရဲ့ အသက်စိတ်သဘောထား ပြောင်းလဲခြင်း ရှိမရှိဆိုတာပဲ။ ဒါက အရေးအကြီးဆုံးအရာပဲ။ ကျွန်မက လူတွေနဲ့ အဖြစ်အပျက်တွေကို ဘုရားနှုတ်ကပတ်တော်အတိုင်း ရှုမြင်သင့်တယ်၊ ပေတရုရဲ့လမ်းကြောင်းကို လိုက်လျှောက်သင့်တယ်၊ အသက်စိတ်သဘောထား ပြောင်းလဲမှုရဖို့ သမ္မာတရားကို လိုက်စားပြီး ကိုယ့်တာဝန်ကို ကောင်းကောင်းထမ်းဆောင်သင့်တယ်။ ဒါဟာ ကျွန်မ လိုက်စားသင့်တဲ့အရာပဲ။

နောက်ပိုင်းမှာ ကျွန်မ တွေးဆမိတယ်၊ “စမ်းသပ်မှုတစ်ခု ကျရောက်လာတဲ့အခါ၊ ဘုရားသခင်ရဲ့ ရည်ရွယ်ချက်နဲ့ ကိုက်ညီဖို့ဆိုရင် ကျွန်မ ဘယ်လိုသဘောထားမျိုး ရှိသင့်သလဲ” ပေါ့။ အဲဒီနောက် ဘုရားနှုတ်ကပတ်တော်တစ်ပိုဒ်ကို ကျွန်မဖတ်ခဲ့တယ်။ “ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်းသည် ဘုရားသခင်၏ နောက်လိုက်တစ်ဦးချင်းစီတိုင်း ရင်ဆိုင်ရသည့် အခြေခံအကျဆုံး သင်ခန်းစာဖြစ်သည်။ အလေးနက်ဆုံးသင်ခန်းစာလည်း ဖြစ်သည်။ သင်သည် ဘုရားသခင်အား မည်သည့်အတိုင်းအတာအထိ ကျိုးနွံနာခံနိုင်သည်ဖြစ်စေ ယင်းက သင်၏ဝိညာဉ်ရင့်ကျက်မှု မည်မျှကြီးမားသည်၊ သင့်ယုံကြည်ခြင်း မည်မျှကြီးမားသည်ဆိုသည်တို့ ဖြစ်သည်။ ဤအရာများသည် အပြန်အလှန်ဆက်နွှယ်နေသည်။...ပေတရုသည် စမ်းသပ်ခြင်းနှင့် စစ်ဆေးခြင်းများစွာကို ဖြတ်သန်းခဲ့သည်။ သူ၏ တစ်ကိုယ်ရေတောင်းဆိုမှုများ၊ အစီအစဉ်များ၊ လိုအင်ဆန္ဒများအားလုံးကို ဘေးဖယ်ထားခဲ့ပြီး ဘုရားသခင်အား မည်သည့်အရာကိုမျှ လုပ်ဆောင်ရန် မတောင်းဆိုခဲ့ပေ။ ထိုအခါက သူ့တွင် ကိုယ်ပိုင်အတွေးများမရှိခဲ့ဘဲ သူ့ကိုယ်သူ အပြည့်အဝ လွှဲပြောင်းပေးခဲ့သည်။ သူက ‘ဘုရားသခင်သည် သူလုပ်ဆောင်လိုသည့် မည်သည့်အရာကိုမဆို လုပ်ဆောင်နိုင်သည်။ စမ်းသပ်မှုများတစ်လျှောက် ငါ့ကို ထားရှိနိုင်သည်။ သူသည် ငါ့ကို ရိုက်နှက်နိုင်သည်။ ငါ့ကို တရားစီရင်နိုင်သည်၊ သို့မဟုတ် ပြစ်တင်ဆုံးမနိုင်သည်။ ငါ့ကို ပြုပြင်ရန်အတွက် အခြေအနေများကို သူဖန်တီးနိုင်သည်။ သူသည် ငါ့ကို ဖွံ့ဖြိုးအောင်မွမ်းမံပေးနိုင်သည်။ ငါ့ကို ခြင်္သေ့သားရဲတွင်း၊ သို့မဟုတ် ဝံပုလွေသားရဲတွင်းထဲတွင် ထားရှိနိုင်သည်။ မည်သည့်အရာကို ဘုရားသခင် လုပ်ဆောင်သည်ဖြစ်စေ မှန်ကန်သည်။ ပြီးလျှင် မည်သည့်အရာကိုမဆို ငါကျိုးနွံနာခံမည်။ ဘုရားသခင် လုပ်ဆောင်သမျှတိုင်းသည် သမ္မာတရားဖြစ်သည်။ ငါသည် မည်သည့်ညည်းညူမှု၊ သို့မဟုတ် ရွေးချယ်မှုမျှ ရှိမည်မဟုတ်’ ဟု တွေးသည်။ ဤသည်မှာ အကြွင်းမဲ့ ကျိုးနွံနာခံခြင်း မဟုတ်လော။ တစ်ခါတစ်ရံတွင် လူတို့က ‘ဘုရားသခင် လုပ်ဆောင်သမျှတိုင်းသည် သမ္မာတရားဖြစ်သည်။ ဤသို့ဆိုလျှင် ဘုရားသခင် လုပ်ဆောင်ခဲ့သည့် ဤအရာတွင် မည်သည့်သမ္မာတရားကိုမျှ ငါရှာမတွေ့ရသည်မှာ အဘယ်ကြောင့်နည်း။ တစ်ခါတစ်ရံ၌ ဘုရားသခင်သည်ပင် သမ္မာတရားနှင့် မညီသည့်အရာများကို လုပ်ဆောင်သည့် ပုံစံရှိသည်။ ဘုရားသခင်သည်လည်း တစ်ခါတစ်ရံ မှားယွင်းသည်။ သို့သော် မည်သို့ဆိုစေ ဘုရားသခင်သည် ဘုရားသခင်ဖြစ်သည်။ ငါ ကျိုးနွံနာခံမည်’ ဟု တွေးကြသည်။ ဤသို့သော ကျိုးနွံနာခံမှုမျိုးသည် အကြွင်းမဲ့ ဟုတ်သလော။ (မဟုတ်ပါ။) ဤသည်မှာ ရွေးချယ်၍ ကျိုးနွံနာခံမှု ဖြစ်သည်။ စစ်မှန်သော ကျိုးနွံနာခံမှု မဟုတ်။...လူတို့သည် ဘုရားသခင်ကို ယုံကြည်သောအခါတွင် ဖန်ဆင်းခံ၏နေရာတွင်သာ စွဲစွဲမြဲမြဲ နေသင့်သည်။ မည်သည့်အချိန်ဖြစ်စေ၊ ဘုရားသခင်သည် သင့်ထံမှ ပုန်းကွယ်နေသည်ဖြစ်စေ၊ သင့်ထံ ပေါ်ထွန်းပြီးသည်ဖြစ်စေ၊ သင်သည် ဘုရားသခင်၏ ချစ်ခြင်းခံစားနိုင်သည်ဖြစ်စေ၊ မခံစားနိုင်သည်ဖြစ်စေ သင်၏ တာဝန်ခံယူမှု၊ ဝတ္တရားနှင့် တာဝန်များက မည်သည့်အရာဖြစ်သည်ကို သိရမည်။ လက်တွေ့လုပ်ဆောင်မှုနှင့်ပတ်သက်ပြီး ဤသမ္မာတရားများကို သင်နားလည်ရမည်။ သင်သည် ‘ဒီကိစ္စက သမ္မာတရားနဲ့ကိုက်ညီသလို၊ ငါ့အတွေးတွေနဲ့လည်း ကိုက်ညီတယ်လို့ ငါ ရှင်းရှင်းလင်းလင်းမြင်ရရင် ငါ ကျိုးနွံနာခံမယ်။ ငါ့အတွက် မရှင်းလင်းဘဲ၊ ဒါတွေက ဘုရားရဲ့ လုပ်ဆောင်မှုတွေဆိုတာ အတည်မပြုနိုင်ရင် အရင်ဆုံး ခဏစောင့်မယ်၊ ပြီးရင် ဒါကို ဘုရားက လုပ်တာသေချာတာနဲ့ ကျိုးနွံနာခံမယ်။’ ဟူ၍ ပြောရင်း သင်၏အယူအဆများကို ဖက်တွယ်ထားဆဲဖြစ်လျှင် ဤသည်မှာ ဘုရားသခင်ကို ကျိုးနွံနာခံသောသူတစ်ဦးဟုတ်သလော။ မဟုတ်ပေ။ ဤသည်မှာ အခြေအနေအပေါ်တွင် မူတည်သော ကျိုးနွံနာခံမှုဖြစ်သည်။ အကြွင်းမဲ့၊ အပြည့်အဝ ကျိုးနွံနာခံခြင်း မဟုတ်။ ဘုရားသခင်၏ အမှုတော်သည် လူသားအယူအဆများ၊ စိတ်ကူးများနှင့် မကိုက်ညီပေ။ လူ့ဇာတိခံခြင်းသည် လူသားအယူအဆများ၊ စိတ်ကူးများနှင့် မကိုက်ညီပေ။ ပြီးလျှင် အထူးသဖြင့် တရားစီရင်ခြင်းနှင့် ပြစ်တင်ဆုံးမခြင်းသည် မကိုက်ညီပေ။ လူအများစုသည် ဤအရာကို လက်ခံပြီး ကျိုးနွံနာခံရန် အလွန်ပင် အခက်အခဲ ဖြစ်ကြသည်။ ဘုရားသခင်၏ အမှုတော်ကို သင် ကျိုးနွံနာခံနိုင်ခြင်း မရှိလျှင် ဖန်ဆင်းခံတစ်ဦး၏ တာဝန်ကို ကောင်းမွန်စွာ သင်ဖြည့်ဆည်းနိုင်သလော။ ယင်းမှာ ဖြစ်ကိုဖြစ်နိုင်မည်မဟုတ်။ ဖန်ဆင်းခံတစ်ဦး၏ တာဝန်မှာ အဘယ်နည်း။ (ဖန်ဆင်းခံတစ်ဦး၏ နေရာ၌ ရပ်တည်ရန်၊ ဘုရားသခင်၏ တာဝန်ပေးစေခိုင်းချက်ကို လက်ခံရန်နှင့် ဘုရားသခင်၏ အစီအစဉ်များကို ကျိုးနွံနာခံရန် ဖြစ်သည်။) မှန်သည်။ ယင်းမှာ ဤအရာ၏ အရင်းအမြစ်ဖြစ်သည်။ ဤသို့ဆိုလျှင် ဤအရေးကိစ္စကို ကိုင်တွယ်ရန် မလွယ်ကူသလော။ ဖန်ဆင်းခံတစ်ဦး၏နေရာတွင် ရပ်တည်ပြီး သင်၏ ဘုရားသခင်ဖြစ်သည့် ဖန်ဆင်းရှင်ကို ကျိုးနွံနာခံခြင်းသည် ဖန်ဆင်းခံတိုင်းက အထိန်းသိမ်းသင့်ဆုံးသောအရာ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ကျိုးနွံနာခံခြင်းသည် သမ္မာတရားကို ရရှိခြင်းအတွက် အခြေခံ သင်ခန်းစာတစ်ခုဖြစ်သည်) ဘုရားနှုတ်ကပတ်တော်က လက်တွေ့လုပ်ဆောင်ရမယ့် လမ်းကြောင်းကို ညွှန်ပြခဲ့တယ်။ ကျွန်မတို့အပေါ် ဘယ်လိုကံဆိုးမှု၊ စမ်းသပ်မှု ကျရောက်ပါစေ၊ ကျွန်မတို့က ဘုရားသခင်ဆီကနေ လက်ခံပြီး ကိုယ်တော်ရဲ့ အချုပ်အခြာအဏာနဲ့ စီစဉ်မှုတွေကို ကျိုးနွံနာခံသင့်တယ်။ စမ်းသပ်ခြင်းတွေကို ပေတရုတွေ့ကြုံရတဲ့အခါ၊ ဘုရားသခင်က ဘယ်လိုပတ်ဝန်းကျင်ကိုပဲ ပြင်ဆင်ပေးပါစေ၊ ဘယ်လို ဆင်းရဲဒုက္ခနဲ့ စစ်ဆေးခြင်းကိုပဲ သူ ကြံ့ကြံ့ခံရပါစေ၊ သူက ကိုယ့်ရဲ့အကျိုးစီးပွားကို ဘယ်တော့မှ မစဉ်းစားခဲ့ဘဲ၊ ဘုရားသခင်ကို ဘယ်လိုစိတ်ကျေနပ်အောင်လုပ်မလဲ၊ ဘယ်လိုချစ်မလဲဆိုတာကိုပဲ အာရုံစိုက်ခဲ့တယ်။ သူက ဘုရားသခင်အတွက် သူ့အသက်ကိုတောင် ပေးခဲ့တယ်။ ပေတရုရဲ့ လက်တွေ့လုပ်ဆောင်မှုကို ဘုရားသခင်က အောက်မေ့ခဲ့ပြီး ကိုယ်တော်ရဲ့ အသိအမှတ်ပြုခြင်းကို သူရခဲ့တယ်။ ဆန့်ကျင်ဖက်အနေနဲ့ ကျွန်မကတော့ ညီအစ်မကျန်း အရမ်း ဆိုးဆိုးရွားရွား နေမကောင်းဖြစ်တာကို မြင်လိုက်ရတဲ့အခါ၊ စိတ်ထဲမှာ ဘုရားသခင်အပေါ် မကျေမနပ်ပြောဆိုတာတွေ၊ အတိုက်အခံလုပ်တာတွေနဲ့ ပြည့်နေခဲ့တယ်။ ကျွန်မလည်း ကံဆိုးမှုနဲ့ ကြုံရမှာကို ကြောက်ခဲ့ပြီး သေခြင်းတရားကို ပိုလို့တောင် ကြောက်လာခဲ့တယ်။ ကျွန်မ ကျိုးနွံနာခံမှုတစ်ခုခု ပြဖို့မဆိုထားနဲ့၊ ဘုရားသခင်ကို ယုံကြည်ခြင်း မရှိခဲ့ဘူး။ “ကျွန်ုပ်၏ အချိန်နှောင်းသော သက်သေခံချက်” ဆိုတဲ့ ရုပ်ရှင်ကို ကျွန်မ တွေးမိတယ်။ ဇာတ်လိုက် ကျော်ရှောင်မင် ပထမအကြိမ် ရဲအဖမ်းခံရပြီး ရက်ရက်စက်စက် ညှဉ်းပန်းနှိပ်စက်ခံရတဲ့အခါ၊ သူက သေမှာကြောက်လို့ သူ ယုံကြည်သူတစ်ယောက်ဖြစ်တာကို ငြင်းဆိုခဲ့တယ်။ အဲဒီနောက်မှာ သူက ဘုရားနှုတ်ကပတ်တော်ကနေတစ်ဆင့် ကိုယ့်ကိုယ်ကိုယ် ပြန်သုံးသပ်ပြီး သိလာခဲ့တယ်၊ နောင်တရပြီး ကိုယ့်ကိုယ်ကိုယ် အပြစ်တင်ခဲ့ပြီး၊ နတ်ဆိုးရှေ့မှာ ဘုရားသခင်ကို ငြင်းဆိုရလောက်အောင် အရမ်းအားနည်းတဲ့အတွက်လည်း သူ့ကိုယ်သူ မုန်းတီးခဲ့တယ်။ အဲဒီနောက် ဆယ်နှစ်တာကာလမှာ သူ့ကိုယ်သူ သမ္မာတရားနဲ့ ပြင်ဆင်ဖို့ အာရုံစိုက်ခဲ့တယ်။ ဘုရားသခင်ရဲ့ စမ်းသပ်ခြင်းတွေရဲ့ အဓိပ္ပာယ်နဲ့ လူသားတွေအပေါ် ကိုယ်တော်ရဲ့ တောင်းဆိုချက်တွေကို သူ နားလည်လာခဲ့တယ်။ သူက အသက်နဲ့သေခြင်းကိုလည်း ထိုးထွင်းသိမြင်ခဲ့ပြီး၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့၊ သူ့အသက်ကို ဘုရားသခင်ထံ အပ်နှံဖို့ ဆန္ဒရှိခဲ့တယ်။ တစ်နေ့နေ့မှာ ဘုရားသခင်အတွက် သက်သေခံခွင့်ရဖို့ပဲ သူ မျှော်လင့်ခဲ့တယ်။ သူ့ရဲ့ ဆုတောင်းချက်တွေကို ဘုရားသခင် ကြားခဲ့ပြီး နောက်ပိုင်းမှာ သူက အဆင်းနီတဲ့ နဂါးကြီးရဲ့ ဖမ်းဆီးတာကို ထပ်ခံခဲ့ရတယ်။ ဒီတစ်ခါမှာတော့ သူက တွန့်ဆုတ်တာ၊ ကြောက်ရွံ့တာ မရှိတော့သလို သေခြင်းရဲ့ ဘောင်ခတ်မှုကိုလည်း မခံရတော့ဘူး။ အဲဒီအစား သူက ရဲတွေရှေ့မှာ အဆင်းနီတဲ့ နဂါးကြီးရဲ့ ကောက်ကျစ်ဆိုးယုတ်တဲ့အနှစ်သာရကို ဖော်ထုတ်ခဲ့ပြီး၊ နောက်ဆုံးမှာ စာတန်ကို အရှက်ရစေခဲ့တယ်။ သူ အကျဉ်းထောင်ကနေ ထွက်လာတဲ့အခိုက်အတန့်မှာ၊ သူ့မျက်နှာပေါ်မှာ ပျော်ရွှင်ကြည်နူးတဲ့ အပြုံးတစ်ခု ရှိနေခဲ့တယ်။ သူ့အသက်ကို စွန့်စားပြီး ဘုရားသခင်ကို တစ်ကြိမ် ကျိုးနွံနာခံနိုင်ခဲ့တာဟာ သူ့ဘဝမှာ သူလုပ်ခဲ့ဖူးသမျှထဲက တန်ဖိုးအရှိဆုံးနဲ့ အဓိပ္ပာယ်အရှိဆုံးအရာဖြစ်တယ်ဆိုပြီး သူ တွေးနေခဲ့တာဖြစ်ရမယ်လို့ ကျွန်မ ယုံကြည်တယ်။ ကျွန်မက ဘုရားသခင်ဆီကနေ စမ်းသပ်မှုတစ်ခုကို ရင်မဆိုင်ရသေးပေမဲ့၊ ညီအစ်ကိုကျိုးဆီကနေ သင်ယူသင့်တယ်။ ကိုယ့်တာဝန်ကို ကောင်းကောင်း ဖြည့်ဆည်းနေတုန်းမှာပဲ၊ ကိုယ့်ကိုယ်ကိုယ် သမ္မာတရားနဲ့ ပြင်ဆင်ပြီး ကိုယ့်ရဲ့ ဝိညာဉ်ရင့်ကျက်မှုကို ပြင်ဆင်ထားဖို့ကို အာရုံစိုက်သင့်တယ်။ တစ်နေ့ ဘုရားသခင်ဆီက စမ်းသပ်မှုတစ်ခု ကျွန်မဆီ ရောက်လာခဲ့ရင်၊ ကျွန်မလည်း ညီအစ်ကိုကျိုးလိုမျိုး ကိုယ့်ရဲ့အရာအားလုံးကို ဘုရားသခင်ထံ အပ်နှံပြီး၊ ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံနိုင်ဖို့၊ ဘုရားသခင်အတွက် သက်သေခံပြီး ကိုယ်တော်ရဲ့ စိတ်နှလုံးကို နှစ်သိမ့်ပေးနိုင်ဖို့ မျှော်လင့်တယ်။

အချိန်နည်းနည်းကြာပြီးတဲ့နောက်မှာ၊ ကျွန်မတို့ ညီအစ်မကျန်းဆီကနေ စာတစ်စောင် ရခဲ့တယ်။ သူအိမ်ပြန်ရောက်ပြီးတဲ့နောက်ပိုင်း သူ့ရဲ့အတွေ့အကြုံတွေနဲ့ ဒီတစ်ခေါက် ရောဂါဝေဒနာကို တွေ့ကြုံရခြင်းကနေ ရရှိခဲ့တဲ့ အကျိုးတချို့အကြောင်းကို သူပြောပြခဲ့တယ်။ သူ့ရောဂါအခြေအနေ အတော်အတန် တိုးတက်လာခဲ့ပြီဖြစ်တယ်၊ အခုလည်း တတ်နိုင်သလောက် တာဝန်တချို့ကို ထမ်းဆောင်နေတယ်၊ ပြီးတော့ နောင်မှာ ရောဂါပျောက်သည်ဖြစ်စေ၊ မပျောက်သည်ဖြစ်စေ၊ အဲဒါကို တွေ့ကြုံဖို့ ဘုရားသခင်ကို မှီခိုအားကိုးပြီး သူ့ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံသွားဖို့ ဆန္ဒရှိတယ်လို့ ပြောခဲ့တယ်။ ကျွန်မရဲ့ အစ်မက နာမကျန်းဖြစ်တာ တွေ့ကြုံနေရချိန်မှာ အဲဒါကို အပြုသဘောဆောင်တဲ့ပုံစံနဲ့ လက်ခံနိုင်ပြီး သူ့သင်ခန်းစာတွေကို သင်ယူနိုင်ခဲ့တယ်ဆိုတာ မြင်လိုက်ရတော့ ဘာပဲဖြစ်ဖြစ် နောက်ကွယ်မှာ ဘုရားသခင်ရဲ့ ရည်ရွယ်ချက်ကောင်းတွေ ရှိတယ်ဆိုတာကို ကျွန်မ တကယ်ကို ခံစားမိတယ်။ ဘုရားသခင်က အစ်မကျန်းကို စုံလင်အောင် ပြုလုပ်ပေးဖို့နဲ့ ကျွန်မကိုလည်း အဲဒီအရာကနေ သင်ခန်းစာတွေ သင်ယူခွင့်ပေးဖို့အတွက် ဒီရောဂါကို သုံးနေခဲ့တာပါ။ ဘုရားသခင်ကို ကျေးဇူးတင်ပါတယ်။


၇။ ဘုရားသခင်နောက်လိုက်ခြင်းက ကျွန်မဘဝရဲ့ အကောင်းဆုံးရွေးချယ်မှုဖြစ်ခဲ့ပါတယ်

ချန်ကျန့်၊ တရုတ်ပြည်

ကျွန်မ ကျောင်းတက်နေတုန်းက စာလေ့လာတာ လျော့တိလျော့ရဲ လုပ်မိတိုင်း အမေက ကျွန်မကို ပွစိပွစိပြောလေ့ရှိတယ်။ “နင့် ဒေါ်ကြီးကို ကြည့်စမ်း။ သူက တက္ကသိုလ်တက်ပြီး အလုပ်အကိုင် အတည်တကျ ရထားတော့ စားဖို့၊ ဝတ်ဖို့ ပူစရာမလိုဘူး။ ဘယ်သွားသွား လူတွေက လေးစားကြတယ်၊ အထင်ကြီးကြတယ်။ နင် အခု စာကြိုးစားမလုပ်ရင် ကောလိပ်တက်ရမှာ မဟုတ်ဘူး။ ပြီးရင် နင့်ဒေါ်လေးလိုပဲ စက်ရုံမှာ အလုပ်လုပ်ပြီး ဇာတ်သိမ်းသွားလိမ့်မယ်။ လူတွေက နင့်ကို အထင်သေးကြလိမ့်မယ်” တဲ့။ ကျွန်မ ဒေါ်ကြီးကို အားကျခဲ့ပြီး တစ်နေ့ကျရင် သူလိုပဲ ကျော်ကြားမှုနဲ့ အကျိုးအမြတ်တွေရပြီး လူတွေ အားကျရတဲ့၊ အထင်ကြီးလေးစားရတဲ့ ဘဝမျိုးကို နေရဖို့ မျှော်လင့်ခဲ့တယ်။ ဒါကြောင့် စာကို အရမ်းကြိုးစားခဲ့တာပေါ့။ ဒါပေမဲ့ ပထမအကြိမ် ကောလိပ်ဝင်ခွင့် စာမေးပွဲဖြေတော့ မအောင်ခဲ့ဘူး။ အဲဒီတုန်းက ကမ္ဘာကြီးတစ်ခုလုံး မဲမှောင်သွားသလို ခံစားလိုက်ရတယ်။ တစ်သက်လုံး သူများ အထင်သေးတာ မခံချင်တာနဲ့ပဲ ဖိအားတွေကြားကနေ ကျောင်းပြန်တက်ဖို့ ရွေးချယ်ခဲ့တယ်။ အဲဒီအချိန်တုန်းက နေ့တိုင်း ည ၁၂ နာရီကျော်တဲ့အထိ စာကျက်တယ်။ ကျောင်းပြန်တက်ရတဲ့ ဖိအားအပြင် ပြင်းပြင်းထန်ထန် စာကျက်ရတာတွေ ပေါင်းလိုက်တော့ လူရော စိတ်ပါ ပင်ပန်းနွမ်းနယ်ပြီး ကိုယ်ခံအားကျလာရာကနေ လတိုင်းလိုလို အအေးမိဖျားနာတော့တာပဲ။ ဒါပေမဲ့ နေမကောင်းဖြစ်ရင်တောင် ခွင့်မယူရဲဘူး။ အဓိကအချက်တွေ လွတ်သွားပြီး စာမေးပွဲ မဖြေနိုင်မှာ၊ ကောလိပ်တက်ခွင့် ထပ်လွဲသွားမှာ ကြောက်တာကိုး။ နောက်တစ်နှစ်မှာတော့ ဆရာဖြစ်သင် တက္ကသိုလ်ကို ဝင်ခွင့်ရခဲ့တယ်။ ဆွေမျိုးတွေ၊ သူငယ်ချင်းတွေအကုန်လုံး လာပြီး ဂုဏ်ပြုစကားပြောကြတာပေါ့။ “ကျောင်းပြီးလို့ ဆရာမဖြစ်ရင် လူမှုအဆင့်အတန်းမြင့်ပြီး လူတွေ လေးစားတာ ခံရမှာ။ တစ်သက်လုံး ဘာမှ ပူစရာမလိုတော့ဘူး” တဲ့။ သူတို့ ဒီလိုပြောတာကြားတော့ စိတ်ထဲမှာ အရမ်းပျော်သွားတယ်။

ဘွဲ့ရပြီးတဲ့အခါ ဗဟိုမူလတန်းကျောင်းတစ်ကျောင်းမှာ စာစသင်တယ်။ အလုပ်ခွင်မှာ နာမည်ရဖို့၊ ကျောင်းလူကြီးတွေ အလေးထားတာ ခံရဖို့နဲ့ လုပ်ဖော်ကိုင်ဖက်တွေ အထင်ကြီးတာ ခံရဖို့အတွက် ပထမဆုံး စာသင်ပြပွဲမှာ ထင်ပေါ်ချင်ခဲ့တယ်။ တစ်လလောက် ကြိုပြီးတော့ကို ပြင်ဆင်တာ။ နေ့တိုင်း ကျွန်မရဲ့ ပုံမှန်စာသင်ချိန်တွေကလွဲပြီး ကျန်တဲ့အချိန်တွေမှာ စာသင်ပြပွဲနဲ့ပတ်သက်တဲ့ အချက်အလက်တွေကို ရှာရင်းနဲ့ပဲ အချိန်ကုန်တယ်။ ဝါရင့်ဆရာတွေကို မေးမြန်းတယ်၊ ပြီးတော့ သင်ခန်းစာ အစီအစဉ်တွေကို အလွတ်ကျက်တယ်။ သင်ကြားရေး အစီအစဉ်တစ်ခုလုံးကို အစအဆုံး ဟောပြောနိုင်တဲ့အထိ နေ့တိုင်း မှန်ရှေ့မှာ ထပ်ခါထပ်ခါ လေ့ကျင့်တယ်။ အရမ်းပင်ပန်းပေမဲ့ အကဲဖြတ်တဲ့ အစည်းအဝေးမှာ ကျောင်းလူကြီးတွေက သဘောကျပြီး ခေါင်းတငြိမ့်ငြိမ့် လုပ်နေတာကို တွေ့လိုက်ရတော့ ပင်ပန်းသမျှ ချက်ချင်း ပျောက်သွားခဲ့တယ်။ ကျွန်မ တွေးမိတယ်။ “အခုဆို ကျောင်းလူကြီးတွေ ငါ့ရဲ့ အလားအလာကို မြင်သွားပြီ။ နောက်စာသင်နှစ်ကျရင် နယ်မြေခွဲအတွက် စာသင်ပြပွဲတွေကို ငါ့ကို ကိုင်တွယ်ခိုင်းလောက်တယ်။ အဲဒါဆို ငါ နာမည်ကြီးဖို့ အခွင့်အရေး ပိုရလာမှာ” ပေါ့။ ဒါကို တွေးမိလိုက်တာနဲ့ ဘယ်လောက်ပဲ ပင်ပန်းပါစေ တန်ပါတယ်လေလို့ ခံစားလိုက်ရတယ်။ ဒုတိယ စာသင်နှစ်ရောက်တော့ ဗဟိုနယ်မြေခွဲမှာ သရုပ်ပြ သင်ခန်းစာတစ်ခု သင်ကြားပေးဖို့ အခွင့်အရေး ရခဲ့တယ်။ စိတ်လှုပ်ရှားသလို စိုးရိမ်စိတ်လည်း ဖြစ်မိတယ်။ ကောင်းကောင်း မသင်နိုင်ရင် ကျောင်းလူကြီးတွေက ကျွန်မအရည်အချင်းကို သာမန်ပဲလို့ သေချာပေါက်ထင်သွားမှာ၊ ပြီးရင် နောက်နောင် ဒီလိုအခွင့်အရေးမျိုး ရဖို့ ခက်သွားမှာကို စိုးရိမ်တယ်။ စိတ်လှုပ်ရှားတာကတော့ တကယ်လို့များ ကျွန်မကောင်းကောင်း လုပ်နိုင်ခဲ့ရင် ဗဟိုကျောင်းမှာ နေရာရလာမယ်၊ ခရိုင်အဆင့်၊ ဒါမှမဟုတ် မြို့အဆင့် စာသင်ပြပွဲတွေကိုတောင် တာဝန်ယူဖို့ အခွင့်အရေးပါ ရလာနိုင်တယ်လေ။ အဲဒါဆိုရင် အရမ်းကို ဂုဏ်ရှိလိုက်မယ့်ဖြစ်ခြင်း။ ဒါကြောင့် တစ်နေ့ကို သုံးလေးနာရီပဲ အိပ်ပြီး စေ့စေ့စပ်စပ် ထပ်ပြင်ဆင်ပြန်ရော။ ဒါပေမဲ့ စာသင်တဲ့နေ့ရောက်တော့ အရမ်း စိတ်လှုပ်ရှားလွန်းလို့ စာသင်ခန်းထဲမှာ ကျွန်မ မျှော်လင့်ထားသလောက် မလုပ်နိုင်ခဲ့ဘူး။ ဒါပေမဲ့ ကျောင်းလူကြီးတွေနဲ့ တခြားဆရာမတွေကတော့ ကျွန်မကို တော်တော်လေး အသိအမှတ်ပြုခဲ့ကြပါတယ်။ အဲဒီအချိန်မှာ ဘယ်လောက်ပဲ ခက်ခဲပင်ပန်းပါစေ တန်ပါတယ်လို့ ခံစားလိုက်ရတယ်။ ဘဝဆိုတာ ဒီလိုပဲဖြစ်သင့်တယ်လို့ ကျွန်မ ခံစားမိခဲ့တယ်။ ကျောင်းလူကြီးတွေနဲ့ လုပ်ဖော်ကိုင်ဖက်တွေရဲ့ အထင်ကြီးလေးစားမှု၊ ချီးကျူးမှုကို မရရင် အလုပ်လုပ်တာ ဘာအဓိပ္ပာယ် ရှိတော့မှာလဲပေါ့။ သိပ်မကြာခင်မှာ ကျောင်းလူကြီးတွေ ကျွန်မဆီ ရောက်လာပြီး ကျောင်းက ကျွန်မရဲ့ သင်တန်းကို အမြန်သင်ချင်တယ်။ ကျောင်းရဲ့ လုံခြုံရေးတာဝန်ခံအဖြစ်ပါ တာဝန်ထမ်းဆောင်ပေးပါလို့ ပြောလာတယ်။ စိတ်ထဲမှာတော့ အရမ်းပျော်သွားတယ်။ ဘာလို့လဲဆိုတော့ လုံခြုံရေးအလုပ်ဆိုတာ ဆရာတိုင်း ကိုင်တွယ်နိုင်တဲ့အရာတစ်ခု မဟုတ်ဘူး။ ကျွန်မသာ ကောင်းကောင်းလုပ်ရင် နောက်ပိုင်းမှာ ထူးချွန်ဆရာမအဖြစ် အသိအမှတ်ပြုခံရဖို့ အခွင့်အလမ်း ပိုများလာမှာဖြစ်သလို လုပ်ဖော်ကိုင်ဖက်တွေကလည်း ကျွန်မအပေါ် အမြင်ပြောင်းလာကြမှာ။ ဆိုပြီး လက်ခံလိုက်တယ်။ ဒါပေမဲ့ တာဝန်ယူပြီး တစ်လတောင် မပြည့်သေးဘူး၊ ကျွန်မ တော်တော်ပင်ပန်းသွားတယ်။ လုံခြုံရေး စာရွက်စာတမ်းတွေက နှစ်ရက်သုံးရက်တစ်ခါ ရောက်ရောက်လာတတ်ပြီး အဲဒီထဲက အများစုက ထုတ်ပြန်ဖို့၊ အကောင်အထည်ဖော်ဖို့နဲ့ ပြန်လည်တင်ပြဖို့ လိုအပ်တယ်။ လက်အောက်ခံ ကျောင်းတွေက စာရွက်စာတမ်းတွေကိုလည်း စီစဉ်ရသေးတယ်။ အဲဒါအပြင် ကိုယ်ပိုင် ဘာသာရပ် သင်ရိုးတွေအတွက်လည်း တာဝန်ယူရသေးတယ်။ နေ့တိုင်း လုပ်ဖော်ကိုင်ဖက်တွေ အိမ်ပြန်သွားရင်တောင် ကျွန်မက ရုံးခန်းထဲမှာ အလုပ်ရှုပ်နေတုန်းပဲ။ စနေ၊ တနင်္ဂနွေတောင် မနားရဘူး။ အစကတော့ ကျွန်မနဲ့ တွဲလုပ်ဖို့ နောက်ထပ်ဆရာတစ်ယောက် တောင်းမလို့ပဲ။ ဒါပေမဲ့ ခရိုင်အဆင့်နဲ့ အထက် ထူးချွန်ဆရာမအဖြစ် အသိအမှတ်ပြုခံရဖို့ဆိုရင် ဘက်စုံတော်ရမယ်လို့ ကျောင်းအုပ်ကြီး ပြောဖူးတာကို သတိရပြီး အဲဒီအတွေးကို ဖျောက်လိုက်တယ်။ သုံးလေးလကြာတော့ ဒီလို အလုပ်လုပ်ရတာ အရမ်းပင်ပန်းတယ်လို့ ခံစားရတယ်။ ဒါပေမဲ့ ကျွန်မက တစ်ဝက်တစ်ပျက်နဲ့ လက်လျှော့လိုက်ပြီး ကျွန်မက အရည်အချင်းမရှိဘူးလို့ သူများတွေပြောမှာကိုလည်း မလိုလားတော့ ကိုယ့်ကိုယ်ကိုယ် အတင်းတွန်းအားပေးပြီး ဆက်လုပ်တယ်။ အလုပ်ရှုပ်ပြီးတဲ့ အချိန်တိုင်း စိတ်ထဲမှာ ဟာတာတာ ဖြစ်ကျန်ရစ်သလို အမြဲခံစားရတယ်။ အလုပ်ဖိအားများလွန်းလို့ အနားယူဖို့ လိုတယ်လို့ ကျွန်မ တွေးမိပြီး စနေ၊ တနင်္ဂနွေဆို အပြင်ထွက် ပျော်ပါးတယ်၊ အစားကောင်းတွေ စားတယ်၊ တရုတ်ပြည် အနောက်ဘက်ပိုင်းကိုတောင် ခရီးထွက်လိုက်သေးတယ်။ ဒါပေမဲ့ စားသောက်ပျော်ပါးပြီးတာတောင်မှ စိတ်ထဲမှာ ဟာတာတာ ဖြစ်နေတုန်းပဲ။ ဒီအကြောင်းကို သူငယ်ချင်းတချို့ကို ပြောပြတော့ သူတို့အားလုံးက ကျွန်မကို ဘာမှမဟုတ်ဘဲနဲ့ ရေးကြီးခွင်ကျယ်လုပ်နေတယ်ဆိုပြီး ပြောကြတယ်။ ဒီလောက်ကောင်းတဲ့ အလုပ်နဲ့ နေထိုင်မှုအဆင့်အတန်း ရှိလျက်နဲ့ ဟာတာတာ ဖြစ်နေတယ်ဆိုတာ အဓိပ္ပာယ်မရှိဘူးတဲ့လေ။ ၂၀၀၇ ခုနှစ်ရောက်မှ အမေက အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို ကျွန်မဆီ လာဟောတယ်။ ဘုရားနှုတ်ကပတ်တော်တွေကို ဖတ်ရှုပြီး အသင်းတော် အသက်တာကို နေထိုင်လိုက်မှပဲ စိတ်ထဲက ဟာတာတာ ဖြစ်နေတာတွေ တဖြည်းဖြည်း ပျောက်သွားတော့တယ်။

တစ်နေ့ စုဝေးပွဲမှာ ဘုရားနှုတ်ကပတ်တော် တစ်ပိုဒ်ကို ဖတ်ပြီးတော့ ကျွန်မရဲ့ ဟာတာတာဖြစ်တဲ့ အရင်းအမြစ်ကို တွေ့သွားတယ်။ အနန္တတန်ခိုးရှင် ဘုရားသခင် ပြောသည်မှာ “သူ၏ စိတ်နှလုံးတွင် ဘုရားသခင်အတွက် နေရာမရှိဘဲ သူ၏ အတွင်းကမ္ဘာသည် မှောင်မိုက်၏၊ မျှော်လင့်ချက်ကင်းမဲ့ကာ အနှစ်မဲ့သွားလေသည်။...မည်သူမျှ လူသား၏အသက် မဖြစ်နိုင်သကဲ့သို့၊ လူသားကို မည်သည့် လူမှုသဘောတရားကမျှ အနှစ်မဲ့ခြင်း ပြဿနာများမှ လွတ်မြောက်အောင် မလုပ်ပေးနိုင်သည့်အတွက် လူသား၏ နှလုံးသားထဲရှိ အနှစ်မဲ့မှုကို မည်သူမျှ မဖြည့်ဆည်းပေးနိုင်ပေ။ သိပ္ပံပညာ၊ အသိပညာ၊ လွတ်လပ်မှု၊ ဒီမိုကရေစီ၊ ပျော်မွေ့ဖွယ်ရာ၊ ကိုယ်စိတ်ချမ်းသာမှုတို့သည် လူသားထံ ယာယီ နှစ်သိမ့်မှုတစ်ခုသာ ဆောင်ကြဉ်းပေးသည်။ ဤအရာများဖြင့်ပင်လျှင် လူသားသည် မလွဲမသွေ အပြစ်ကျူးလွန်ဆဲ ဖြစ်ပြီး လူမှုအဖွဲ့အစည်း၏ မတရားမှုများကို ညည်းညူကြဆဲဖြစ်သည်။ ဤအရာများကို ပိုင်ဆိုင်ခြင်းက လူသား၏ စူးစမ်းလေ့လာရန် တောင့်တမှုနှင့် လိုအင်ဆန္ဒတို့ကို မချုပ်ထိန်းနိုင်ပေ။ ဤသည်မှာ အဘယ့်ကြောင့်ဆိုသော် လူသားကို ဘုရားသခင်က ဖန်ဆင်းခဲ့ခြင်း ဖြစ်ပြီး သူ၏ အဓိပ္ပာယ်မဲ့သော စွန့်လွှတ်အနစ်နာခံမှုများနှင့် စူးစမ်းလေ့လာမှုများသည် ပို၍သာ စိတ်သောက ရောက်စေနိုင်ကာ သူ့အား စဉ်ဆက်မပြတ် ကြောင့်ကြနေရသည့် အခြေအနေတစ်ခုတွင် ရောက်စေလိမ့်မည်ဖြစ်သောကြောင့်တည်း။ လူသားမျိုးနွယ်၏ အနာဂတ်ကို မည်သို့ရင်ဆိုင်ရမည်ကိုဖြစ်စေ၊ ရှေ့တွင်ရှိသော လမ်းကြောင်းကို မည်သို့ရင်ဆိုင်ရမည်ကိုဖြစ်စေ မသိသည်မှာ လူသားသည် သိပ္ပံနှင့် အသိပညာတို့ကိုပင် ကြောက်ရွံ့လာပြီး အနှစ်မဲ့ခြင်း ခံစားချက်ကို ပို၍ပင် ကြောက်ရွံ့လာသည်အထိပင် ဖြစ်လေတော့သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ကျွန်မ ဘာလို့ ဟာတာတာဖြစ်ရသလဲဆိုတော့ ဘုရားသခင်ကို မသိလို့၊ မကိုးကွယ်လို့၊ ပြီးတော့ စိတ်နှလုံးထဲမှာ ဘုရားသခင်အတွက် နေရာမရှိလို့ဆိုတာကို သဘောပေါက်သွားတယ်။ ငယ်ငယ်လေးကတည်းက ဘုရားမဲ့ဝါဒ ပညာရေးကို သင်ကြားခဲ့ရတော့ လူသားကို ဘုရားသခင်က ဖန်ဆင်းထားမှန်း မသိခဲ့ဘူး။ လူတွေက ဘုရားသခင်ကို ယုံကြည်ကိုးကွယ်သင့်မှန်း နားလည်ဖို့ဆိုတာ ပိုတောင်ဝေးသေး။ အလုပ်ကောင်းကောင်းရှိပြီး သူများတွေရဲ့ အထင်ကြီးလေးစားမှု၊ ချီးကျူးမှုကို ရတာက ပျော်ရွှင်မှုပဲလို့ ယုံကြည်ခဲ့တယ်။ ဒါကြောင့်လည်း အသေအလဲ အလုပ်လုပ်ခဲ့တာပေါ့။ နောက်ပိုင်းမှာ ကျောင်းလူကြီးတွေရဲ့ အသိအမှတ်ပြုမှုနဲ့ လုပ်ဖော်ကိုင်ဖက်တွေရဲ့ အထင်ကြီးလေးစားမှုကို ရခဲ့ပေမဲ့ ဒီအရာတွေက ယာယီပျော်ရွှင်မှုကိုပဲ ပေးခဲ့တယ်။ စိတ်ထဲမှာတော့ ဟာတာတာ ဖြစ်နေတုန်းပဲ။ စားသောက်ပျော်ပါးတာတွေက စိတ်နှလုံးထဲက ဟာတာတာ ဖြစ်ခြင်းကို ပျောက်စေနိုင်မယ် ထင်ခဲ့ပေမဲ့ ပျော်ပါးမှုတွေ ပြီးသွားတဲ့အခါ အနှစ်မဲ့နေတုန်းပဲ။ တကယ်တော့ လူကို ဘုရားသခင်က ဖန်ဆင်းထားတာလေ။ ကျွန်မတို့အသက်တာအတွက် ဘုရားသခင်ရဲ့ ထောက်ပံ့ပေးမှုကို လိုအပ်တယ်။ ဘုရားသခင်ရှေ့ကို ပြန်လာမှသာ ငြိမ်သက်ခြင်းနဲ့ ဝမ်းမြောက်ခြင်းကို ရှာတွေ့နိုင်မှာ။ အဲဒီနောက်ပိုင်းမှာ စုဝေးပွဲတွေ ခဏခဏ တက်တယ်၊ ဘုရားနှုတ်ကပတ်တော်တွေ ဖတ်တယ်၊ ပြီးတော့ အားလပ်ချိန်မှာ ဧဝံဂေလိတရား ဟောတယ်။ စိတ်ထဲမှာ အရမ်း ငြိမ်သက်အေးချမ်းတယ်။ ဒါပေမဲ့ တစ်နေ့မှာ ဖမ်းဆီးမှုတစ်ခု ကြုံလာရတော့ ကျွန်မရဲ့ အေးချမ်းတဲ့ဘဝလေး ကွဲကြေပျက်စီးသွားတယ်။

၂၀၁၂ ခုနှစ်၊ ဒီဇင်ဘာလမှာ ကျွန်မ ဘုရားသခင်ကို ယုံကြည်တဲ့ကိစ္စကို ကျောင်းလူကြီးတွေ သိသွားတယ်။ ပညာရေးအစိုးရဌာနနဲ့ အမျိုးသားလုံခြုံရေးအစိုးရဌာနမှာတောင် အထိတ်တလန့်ဖြစ်သွားကြတယ်။ ကျောင်းအုပ်ကြီးက ကျွန်မကို သုံးရက်ဆက်တိုက် စကားပြောပြီး ယုံကြည်ခြင်းကို စွန့်လွှတ်အောင် ဘုရားမဲ့ဝါဒနဲ့ ရုပ်ဝါဒတွေ သုံးပြီး စည်းရုံးတယ်။ ကျွန်မက ကျောင်းအုပ်ကြီးနဲ့ ဆွေးနွေးငြင်းခုံပြီး သူ့ကို ဘုရားသခင်ရဲ့ အမှုတော်အကြောင်း သက်သေခံပေးလိုက်တယ်။ သူက မနိုင်တော့တဲ့အဆုံး ကျွန်မရဲ့ အတွေးအခေါ်ကို ပြောင်းလဲဖို့ ကြိုးစားတာကို လက်လျှော့လိုက်တယ်။ ဒါပေမဲ့ ကျွန်မကို ကျောင်းမှာ ဧဝံဂေလိတရား မဟောဖို့ တားမြစ်လိုက်တယ်။ အဲဒီနောက်ပိုင်း ကျောင်းက ကျွန်မကို ကျောင်းပြင်ပမှာ သင်ခန်းစာတွေ သင်ယူဖို့ စီစဉ်မပေးတော့သလို သင်ကြားရေးနဲ့ ရှာဖွေလေ့လာရေး လှုပ်ရှားမှုတွေမှာလည်း ပါဝင်ခွင့်မပေးတော့ဘူး။ လုပ်ဖော်ကိုင်ဖက်တွေကလည်း ကျွန်မနဲ့ ခပ်ကင်းကင်း နေကြတယ်။ ကျောင်းလူကြီးတွေက အလေးမထားတော့တဲ့အပြင် လုပ်ဖော်ကိုင်ဖက်တွေကလည်း လူထူးလူဆန်းလို ဆက်ဆံကြတော့ ကျွန်မ အရမ်းနာကျင်ပြီး စိတ်ဓာတ်ကျခဲ့ရတယ်။ နောက်တော့ နောဧက ဘုရားသခင်ရဲ့ အလိုတော်အတိုင်း လိုက်နာပြီး သင်္ဘောဆောက်ခဲ့တာကို တွေးမိတယ်။ အဲဒီတုန်းက လူတွေအများကြီးက နောဧကို အရူးလို့ ခေါ်ကြတယ်။ ဒါပေမဲ့ နောဧက သူ့ပတ်ဝန်းကျင်ကလူတွေ သူ့ကို ဘယ်လိုဝေဖန်ပုတ်ခတ်ကြတယ်ဆိုတာ ဂရုမစိုက်ခဲ့ဘူး။ ရိုးရှင်းတဲ့ စိတ်နှလုံးနဲ့ ဘုရားစကားကို နားထောင်ပြီး ဧဝံဂေလိတရားဟောရင်း သင်္ဘောဆောက်ခဲ့တယ်။ နောက်ဆုံး ရေလွှမ်းမိုးဘေး ရောက်လာတော့ နောဧရဲ့ မိသားစု ရှစ်ယောက် အသက်ရှင် လွတ်မြောက်ခဲ့တယ်။ ပြီးတော့ သခင်ယေရှုအကြောင်း တွေးမိပြန်တယ်။ လူသားမျိုးနွယ်ကို ရွေးနုတ်ဖို့ အစိုးရရဲ့ ညှဉ်းပန်းနှိပ်စက်တာ ခံရတယ်၊ လောကသားတွေရဲ့ ငြင်းပယ်တာ၊ ပုတ်ခတ်တာ ခံရပြီး လက်ဝါးကပ်တိုင်မှာတောင် ရိုက်ထားခြင်း ခံခဲ့ရတယ်။ ဘုရားသခင်က လူသားမျိုးနွယ်ကို ကယ်တင်ဖို့ ဒီလောက် ဒုက္ခခံခဲ့တာ။ ကျွန်မ ခံရတဲ့ ဒုက္ခနည်းနည်းလေးက ဘယ်ပြောပလောက်မလဲ။ ဘုရားသခင်ကို ယုံကြည်တာဟာ ဘဝရဲ့ မှန်ကန်တဲ့ လမ်းကြောင်းကို လျှောက်လှမ်းနေတာပဲ။ တရားမျှတတဲ့ အကြောင်းရင်းဖြစ်လို့ ရှက်စရာ ဘာမှမရှိဘူး။ သူများတွေရဲ့ အေးစက်စက် အကြည့်တွေကြောင့် ဘုရားသခင်နဲ့ ပုံမှန်ဆက်ဆံရေးကို အထိခိုက်မခံနိုင်ဘူး။ စုဝေးပွဲတွေ ဆက်တက်ရမယ်၊ ဧဝံဂေလိတရား ဆက်ဟောရမယ်။ အဲဒီနောက်ပိုင်း ပုံမှန်အတိုင်းပဲ အလုပ်သွားတယ်၊ ကျောင်းဆင်းရင် စုဝေးပွဲ သွားတက်တယ်။

၂၀၁၃ ခုနှစ်၊ ဩဂုတ်လ ကျောင်းမဖွင့်ခင် တစ်ပတ်အလိုမှာ ကျောင်းအုပ်ကြီးဆီက ဖုန်းဝင်လာမယ်လို့ ကျွန်မ လုံးဝ မထင်ထားဘူး။ အတန်းနှစ်တန်းအတွက် သင်္ချာသင်ရမယ်၊ အတန်းတစ်တန်းအတွက် အတန်းပိုင်လည်း လုပ်ရမယ်လို့ ပြောတယ်။ ကျွန်မ တွေးမိတယ်။ “အဲဒါဆို စုဝေးပွဲတက်ဖို့နဲ့ တာဝန်ထမ်းဆောင်ဖို့ ငါ့မှာ ဘယ်အချိန်ရှိတော့မှာလဲ” ပေါ့။ ကျွန်မလည်း ဇဝေဇဝါဖြစ်ပြီးတော့ “ဒီနှစ် ဘာလို့ ဒီလို စီစဉ်ရတာလဲ” လို့ မေးလိုက်တယ်။ ကျောင်းအုပ်ကြီးက “ဒါမှ ခင်ဗျားက ဘုရားယုံဖို့၊ စုဝေးဖို့ အချိန်မရှိမှာ” တဲ့။ သူက ခြိမ်းခြောက်သေးတယ်။ “ဗဟိုကျောင်းက အလုပ်ကို လက်မခံချင်ရင် ခင်ဗျားကို လက်အောက်ခံ ကျောင်းတစ်ကျောင်းကို ပို့ဖို့ စီစဉ်လိုက်မယ်” တဲ့။ ကျွန်မ တွေးမိတယ်။ “ဗဟိုကျောင်းက ဆရာတွေက လက်အောက်ခံ ကျောင်းက ဆရာတွေထက် လှုပ်ရှားမှုတွေမှာ ပိုပါဝင်ရတော့ ထင်ပေါ်ဖို့ အခွင့်အရေး ပိုများတယ်။ လက်အောက်ခံ ကျောင်းကို ရောက်သွားရင် ဒီလိုအခွင့်အရေးတွေ ရတော့မှာ မဟုတ်ဘူး။ ပြီးတော့ ဗဟိုကျောင်းက ဆရာတွေကို တွေ့ရင် ငါက မျက်နှာငယ်ရမှာ။ ပြီးတော့ လက်အောက်ခံ ကျောင်းက ဆရာတွေက ငါ့ကို ဘယ်လိုထင်ကြမလဲ။ အရည်အချင်း ညံ့လွန်းလို့ ရာထူးချခံရတယ်လို့ ထင်ကြမလား။ ဒါပေမဲ့ ဗဟိုကျောင်းမှာ ဆက်နေရင် ဘုရားယုံဖို့၊ တာဝန်ထမ်းဆောင်ဖို့ ဘယ်အချိန်ရှိတော့မှာလဲ” ပေါ့။ ဒါနဲ့ ဘုရားသခင်ဆီ တိတ်တဆိတ် ဆုတောင်းလိုက်တယ်။ “အို ဘုရားသခင်၊ သမီး ဘာကို ရွေးချယ်သင့်သလဲ” ဆိုပြီးတော့။ အဲဒီအချိန်မှာပဲ ဘုရားနှုတ်ကပတ်တော် တစ်ပိုဒ်ကို သတိရလိုက်တယ်။ “အပြုသဘောဆောင်ခြင်းနှင့် အပျက်သဘောဆောင်ခြင်း၊ အဖြူနှင့်အမည်း၊ မိသားစုနှင့် ဘုရားသခင်၊ သားသမီးနှင့် ဘုရားသခင်၊ သဟဇာတကျခြင်းနှင့် ပြိုကွဲခြင်း၊ ကြွယ်ဝခြင်းနှင့် ဆင်းရဲခြင်း၊ အဆင့်အတန်းနှင့် သာမန်ဖြစ်ခြင်း၊ ပံ့ပိုးအားပေးမှုခံရခြင်းနှင့် ငြင်းပယ်ခံရခြင်း စသည်တို့ကြားမှ ရုန်းကန်မှုများအားလုံးတွင် သင်တို့ပြုလုပ်ခဲ့သည့် ရွေးချယ်မှုများနှင့်ပတ်သက်၍ သင်တို့သည် သေချာပေါက် မသိနားမလည်ခြင်း မဟုတ်။ သဟဇာတကျသောမိသားစုနှင့် အိမ်ထောင်ကွဲ မိသားစုအကြားဆိုလျှင် သင်တို့သည် တုံ့ဆိုင်းမနေဘဲ ပထမတစ်ခုကို ရွေးကြသည်၊ စည်းစိမ်ဥစ္စာနှင့် တာဝန်ဝတ္တရား ဆိုလျှင်လည်း ကမ်းခြေသို့ ပြန်ဆိုက် လိုစိတ်ပင် မရှိဘဲ ပထမတစ်ခုကိုသာ ထပ်ရွေးကြသည်၊ ဇိမ်ခံခြင်းနှင့် ဆင်းရဲမှုအကြားဆိုလျှင်လည်း ပထမတစ်ခုကိုသာ ရွေးကြသည်၊ သားသမီးများ၊ ဇနီး၊ ခင်ပွန်းနှင့် ငါနှင့်အကြားဆိုလျှင်လည်း ပထမတစ်ခုကိုသာ ရွေးကြသည်၊ အယူအဆများနှင့် သမ္မာတရား ဆိုလျှင်လည်း ပထမတစ်ခုကိုသာ ရွေးကြဆဲဖြစ်သည်။ သင်တို့၏ အမျိုးမျိုးသော ဒုစရိုက်အမှုများကို ရင်ဆိုင်ရသည့်အတွက်၊ ငါသည် သင်တို့အပေါ်၌ ယုံကြည်ခြင်း ကင်းမဲ့သွားခဲ့ကာ အလွန်အမင်းပင် အံ့အားသင့်မိလေသည်။ သင်တို့၏ စိတ်နှလုံးများသည် မထင်မှတ်လောက်အောင်ပင် ပျော့ပျောင်းလာနိုင်စွမ်း မရှိချေ။ နှစ်ပေါင်းများစွာ ငါ အသုံးခံခဲ့သည့် ကြီးမားသော အဖိုးအခသည် အံ့အားသင့်စရာ ကောင်းလောက်အောင် သင်တို့၏ စွန့်ပစ်ခြင်းနှင့် လက်မှိုင်ချခြင်းမှလွဲ၍ ငါ့အား မည်သည့်အရာမျှ မဆောင်ကြဉ်းပေးခဲ့သော်လည်း သို့သော်တစ်ယောက်ချင်းစီ၏ရှေ့၌ ငါ၏နေ့ရက်ကို အလုံးစုံချခင်းထားပြီး ဖြစ်သည့်အတွက် သင်တို့အပေါ်ထားသော ငါ၏မျှော်လင့်ချက်များမှာ တစ်နေ့ပြီးတစ်နေ့ ပိုကြီးထွားလာ၏။ သို့တိုင်အောင် သင်တို့သည် အမှောင်ထုနှင့် ဆိုးယုတ်သော အရာများကို လိုက်စားနေကြဆဲဖြစ်ကာ ယင်းတို့ကို စွန့်လွှတ်ဖို့ ငြင်းဆန်ကြသည်။ ထိုသို့ဆိုလျှင် သင်တို့၏ အဆုံးသတ်ကား အဘယ်အရာဖြစ်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) နောက်ဆုံးသော ကာလမှာ ဘုရားသခင်က လူတွေကို သန့်စင်ပြီး ကယ်တင်ဖို့ အဓိကအားဖြင့် နှုတ်ကပတ်တော်တွေကို ဖော်ပြတယ်။ သမ္မာတရား နားလည်ဖို့အတွက် နှုတ်ကပတ်တော်တွေကို အချိန်ပိုပေးပြီး ကျွန်မတို့ ဖတ်နိုင်ဖို့၊ တာဝန်တွေကို ကောင်းကောင်း ထမ်းဆောင်နိုင်ဖို့ ပြီးတော့ ကယ်တင်ခြင်းရဖို့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားနိုင်ဖို့ ဘုရားသခင်က မျှော်လင့်ပါတယ်။ ဒါပေမဲ့ ရွေးချယ်မှုနဲ့ ရင်ဆိုင်ရတဲ့အခါ ကျွန်မ ဂရုစိုက်မိတာက ကိုယ့်ရဲ့ ကျော်ကြားမှုနဲ့ အကျိုးအမြတ်ပဲ။ ကျွန်မရဲ့ အသက်ကို ဂရုမစိုက်ဘူး၊ ကိုယ့်တာဝန်ကို ကောင်းကောင်း ဘယ်လိုထမ်းဆောင်ရမလဲ ဆိုတာကိုလည်း ဂရုမစိုက်ဘူး။ ဘုရားသခင်ကို ကျွန်မ အရမ်းစိတ်ပျက်စေခဲ့တာပဲ။ ဗဟိုကျောင်းမှာ ဆက်နေရင် ဂုဏ်ထူးဆောင်ဆု အမျိုးမျိုးအတွက် ဆက်ပြီး တိုက်ခိုက်နေမိမှာ သေချာတယ်။ ဒီလောက် အလုပ်ပမာဏ များနေရင် တာဝန်ထမ်းဆောင်ဖို့ မပြောနဲ့ စုဝေးပွဲတက်ဖို့၊ ဘုရားနှုတ်ကပတ်တော် ဖတ်ဖို့တောင် ထိခိုက်မှာ။ အဲဒါဆို ဘုရားကို ဘယ်လိုယုံကြည်နိုင်ဦးမှာလဲ။ လက်အောက်ခံ ကျောင်းကိုသွားရင် အလုပ်ပေါ့သွားမယ်။ စုဝေးပွဲတက်နိုင်မယ်၊ တာဝန်ကို ပုံမှန် ထမ်းဆောင်နိုင်မယ်။ ကိုယ်ပိုင် ဂုဏ်ထူးဆောင်ဆုတွေ နည်းသွားရင်တောင်၊ လုပ်ဖော်ကိုင်ဖက်တွေရဲ့ အထင်သေးတာ ခံရရင်တောင် မျက်နှာပျက်ရရုံလောက်ပါပဲ။ ကျွန်မရဲ့ အသက်ကတော့ ဆုံးရှုံးမှာ မဟုတ်ဘူး။ အဲဒါကမှ အရေးအကြီးဆုံးပဲ။ ဒါကို နားလည်သွားတော့ ကျောင်းအုပ်ကြီးကို ပြောလိုက်တယ်။ “လက်အောက်ခံ ကျောင်းကိုသွားဖို့ ကျွန်မ ရွေးချယ်ပါတယ်” ပေါ့။ ကျောင်းအုပ်ကြီးက ဒေါသထွက်လွန်းလို့ ဖုန်းကို ချက်ချင်း ချပစ်လိုက်တယ်။

လက်အောက်ခံ ကျောင်းမှာ နေ့ဘက် စာသင်တယ်၊ ညနေဘက် စုဝေးပွဲတက်ပြီး တာဝန်ထမ်းဆောင်တယ်။ တစ်နှစ်ကြာတော့ ကျွန်မသင်တဲ့ အတန်းရဲ့ အတန်းတင် စာမေးပွဲ အမှတ်တွေက ဗဟိုကျောင်းက အမှတ်တွေထက် ပိုများနေလို့ ကျောင်းအုပ်ကြီးက ကျွန်မကို ဗဟိုကျောင်းဆီ ပြန်ခေါ်လိုက်တယ်။ ဒါပေမဲ့ ကောင်းတဲ့အချိန်တွေက ကြာကြာမခံပါဘူး။ အမျိုးသားလုံခြုံရေးတပ်ဖွဲ့က ကျွန်မရဲ့ ယုံကြည်ခြင်းနဲ့ပတ်သက်ပြီး မေးမြန်းဖို့ အိမ်တိုင်ရာရောက် ပြန်ရောက်လာတယ်။ ရဲတွေက ကျွန်မကို နောက်ယောင်ခံလိုက်ပြီး ညီအစ်ကိုမောင်နှမတွေပါ ရောပါမသွားစေဖို့အတွက် စုဝေးပွဲတက်တာကို ခဏလောက် ရပ်နားထားရုံကလွဲပြီး ရွေးချယ်စရာ မရှိတော့ဘူး။ အသင်းတော် အသက်တာ မရှိ၊ တာဝန် မရှိတော့ ကြာလာတဲ့အခါ ကျွန်မ စိတ်နှလုံးက ဘုရားသခင်နဲ့ ဝေးသထက် ဝေးလာပြီး ပြင်းထန်တဲ့ ပြိုင်ဆိုင်မှုထဲကို မရည်ရွယ်ဘဲ ပြန်ရောက်သွားတော့တာပဲ။ ကျွန်မသင်တဲ့ ကျောင်းသားတွေက နှစ်တိုင်း ပြိုင်ပွဲတွေမှာ ပထမဆု၊ ဒုတိယဆုတွေကို အကုန်နီးပါး သိမ်းနိုင်ခဲ့တယ်။ ကျွန်မတို့အတန်းရဲ့ အတန်းတင် စာမေးပွဲ အမှတ်တွေကလည်း ထိပ်ဆုံးစာရင်းမှာ အမြဲပါတယ်လေ။ ကျောင်းအုပ်ကြီးကလည်း အစည်းအဝေးတွေမှာ ကျွန်မရဲ့ အလုပ်ကို အသိအမှတ်ပြုတယ်။ ကျွန်မသင်တဲ့ အတန်းက စာလေ့လာတဲ့ ဝန်းကျင်ကောင်းရုံတင်မကဘူး အတန်းစိတ်ဓာတ်လည်း ကောင်းမွန်တယ်။ မိဘတွေကလည်း ကျွန်မအလုပ်ကို အရမ်းထောက်ခံကြတယ်။ ဗဟိုကျောင်းကို ပြန်ရောက်ပြီး နှစ်နှစ်အတွင်းမှာ အရင်ကထက် ပန်းစည်းတွေ၊ လက်ခုပ်သံတွေ ပိုရခဲ့ပေမဲ့ စိတ်နှလုံးကတော့ လေးလံပြီး မွန်းကြပ်နေသလို ခဏခဏ ခံစားရတယ်။ ဒါဟာ အလုပ်က ကျွန်မရဲ့ အချိန်နဲ့ အားအင်ကို အရမ်းယူလွန်းလို့ ဘုရားနှုတ်ကပတ်တော် ဖတ်ဖို့ အချိန်နည်းလွန်းပြီး စိတ်နှလုံးက ဘုရားသခင်နဲ့ ဝေးကွာနေတာကြောင့်ပဲဆိုတာကို ကျွန်မ သိခဲ့ပါတယ်။ အဲဒီအချိန်တုန်းက အလုပ်ထွက်၊ မိသားစုကို လက်လွှတ်ပြီး သူတို့တာဝန်ကို စိတ်နှလုံးအကြွင်းမဲ့ အာရုံစိုက်လုပ်ဆောင်နေကြတဲ့ ညီအစ်ကိုမောင်နှမ အများကြီးကို တွေ့ခဲ့ရတယ်။ ကျွန်မ အရမ်းအားကျပြီး ကိုယ့်အလုပ်ကနေထွက်၊ ကိုယ့်တာဝန်ကို စိတ်နှလုံးအကြွင်းမဲ့ လုပ်ချင်စိတ် ဖြစ်မိတယ်။ ဒါပေမဲ့ နှုတ်ထွက်စာ တင်ဖို့ ပြင်လိုက်တာနဲ့ ကျောင်းသားမိဘတွေဆီက နှုတ်ခွန်းဆက်စကား အများကြီး ရောက်လာတယ်။ သူတို့ကလေးတွေကို ကျွန်မ ဆက်သင်ပေးဖို့ မျှော်လင့်နေကြတာ။ အဲဒါတွေမြင်တော့ စိတ်က ယိုင်နဲ့သွားပြန်ရော။ “ငါသာ ထွက်သွားရင် ကျောင်းသားတွေနဲ့ မိဘတွေ စိတ်ပျက်သွားကြမလား။ ကျောင်းလူကြီးတွေနဲ့ လုပ်ဖော်ကိုင်ဖက်တွေကရော ငါ့ကို ဘယ်လိုထင်ကြမလဲ။ အဖေက အမေနဲ့ ငါ ဘုရားယုံတာကို တားဖို့ အမြဲကြိုးစားခဲ့တယ်။ အမေ့ကိုတောင် ကွာရှင်းခဲ့တာ။ ငါက တာဝန်ကို အချိန်ပြည့်ထမ်းဆောင်ဖို့ အလုပ်ထွက်မယ်ဆိုတာ သိသွားရင် သူသေချာပေါက် တားဖို့ ကြိုးစားလိမ့်မယ်။ အိမ်ကနေတောင် ဆင်းရကိန်း ရှိတယ်။ သူများတွေ အားကျရတဲ့ အလုပ်တစ်ခုရဖို့၊ ဒီနေ့လို အောင်မြင်မှုတွေ ရဖို့ ၁၉ နှစ်လောက် ကြိုးစားခဲ့ရတာ။ ဆွေမျိုးတွေ၊ သူငယ်ချင်းတွေနဲ့ လုပ်ဖော်ကိုင်ဖက်တွေ အကုန်လုံးက ငါ့ကို အားကျကြတယ်။ အလုပ်ထွက်လိုက်တာနဲ့ အလုပ်ပြုတ်မယ်၊ ကျော်ကြားမှုနဲ့ အကျိုးအမြတ်တွေ ပျောက်မယ်၊ သက်သောင့်သက်သာ နေထိုင်ရတဲ့ အနေအထားတွေကိုလည်း စွန့်လွှတ်ရမယ်။ အဲဒီကျရင် လူတိုင်း ငါ့ကို ဘာပြောကြမလဲ” ပေ့ါ။ ကျွန်မစိတ်ထဲမှာ အပြန်အလှန်လွန်ဆွဲနေသလို ခံစားရတယ်။ တော်တော်စိတ်ညစ်ရပါတယ်။ ဘုရားသခင်ဆီ တိတ်တဆိတ် ဆုတောင်းလိုက်တယ်။ “အို ဘုရားသခင်၊ တာဝန်ကို အချိန်ပြည့်ထမ်းဆောင်တာဟာ ကောင်းတဲ့အရာမှန်း သမီးသိပါတယ်။ ဒါပေမဲ့ ဒီအလုပ်ကို လက်မလွှတ်နိုင်ဘူး ဖြစ်နေတယ်။ လူတွေရဲ့ အထင်ကြီးလေးစားမှု၊ ချီးကျူးမှုကို မရရင် ဘဝက ပျော်ရွှင်နိုင်ပါ့မလား။ အို ဘုရားသခင်၊ ဒီပြဿနာကို ရှင်းရှင်းလင်းလင်း မြင်နိုင်အောင် ကူညီပေးတော်မူပါ” ဆိုပြီးတော့။ သိပ်မကြာခင်မှာ ကျောင်းအုပ်ကြီးက ကျွန်မကို ဘဏ္ဍာရေးမှူးအဖြစ် ရာထူးတိုးပေးတယ်။ ဒီရာထူးက အစည်းအဝေးတွေများပြီး ငြီးငွေ့စရာကောင်းတဲ့ အလုပ်တွေပါတယ်။ နေ့ဘက်ဆို ဌာနအများကြီးကို အပြေးအလွှား သွားရတယ်။ ညဘက်၊ ဒါမှမဟုတ် စနေ၊ တနင်္ဂနွေဆိုရင် ကျွန်မကို ပစ္စည်းတွေ သွားပို့ခိုင်းတဲ့ ဖုန်းတွေ ခဏခဏ လာတယ်။ ဒါကြောင့် အလုပ်နဲ့ တာဝန်ကြားမှာ အချိန်တိုက်နေတာတွေ ခဏခဏဖြစ်တာပေါ့။ စုဝေးပွဲတက်နေရင် စိတ်က ဘယ်တော့မှ မငြိမ်ဘူး။ ကျောင်းလူကြီးတွေ တစ်ခုခုခိုင်းဖို့ ဖုန်းဆက်လာမှာကို အမြဲစိုးရိမ်နေရတယ်။ တစ်ခါတလေ အိမ်မှာ ဘုရားနှုတ်ကပတ်တော် ဖတ်နေတုန်း ကျောင်းလူကြီးတွေဆီက ဖုန်းလာရင် အပြင်ထွက်ပြီး ကိစ္စတစ်ခုခု ချက်ချင်းသွားရှင်းပေးရတယ်။ ကျွန်မရဲ့ စိတ်နှလုံးက ဘုရားသခင်နဲ့ အရမ်းဝေးကွာနေသလို ခံစားရတယ်။ ဘဝကလည်း အရမ်းပင်ပန်းတယ်။ ဒါပေမဲ့ အလုပ်ကို လက်လွှတ်ဖို့ တွန့်ဆုတ်နေတယ်။ ကျွန်မကို ကူညီပေးဖို့ ဘုရားသခင်ဆီ ခဏခဏ ဆုတောင်းခဲ့တယ်။

၂၀၁၈ ခုနှစ်၊ ဇွန်လရဲ့ နေ့တစ်နေ့မှာ လုပ်ဖော်ကိုင်ဖက် အယောက် ၂၀ ကျော်နဲ့အတူ ဓာတ်လှေကား စီးတယ်။ စထွက်ပြီး သိပ်မကြာခင်မှာပဲ ဓာတ်လှေကား ရုတ်တရက် ပြုတ်ကျသွားတယ်။ အကုန်လုံး လန့်သွားတာပေါ့။ ဓာတ်လှေကားက တစ်နေရာမှာ တစ်နေပြီး အကုန်လုံး အထဲမှာ ပိတ်မိနေကြတယ်။ ဓာတ်လှေကားထဲမှာ လေဝင်လေထွက် မရှိတော့ ခဏနေတာနဲ့ အသက်ရှူကြပ်လာကြတယ်။ ကျွန်မစိတ်က မနေနိုင်တော့ဘဲ စိုးရိမ်လာတယ်။ “ပြင်တဲ့လူတွေ မလာရင် ဘယ်လိုလုပ်မလဲ။ ငါ ဒီမှာ အသက်ရှူကြပ်ပြီး သေရမှာလား” ပေါ့။ အဲဒီအချိန်မှာ စာသင်တဲ့အလုပ်က ပေးတဲ့ ဂုဏ်တွေ၊ ငွေတွေက အရေးမကြီးတော့ဘူး။ ဘယ်လို အသက်ရှင်ကျန်ရစ်ရမလဲဆိုတာကိုပဲ တွေးနေမိတယ်။ ဘုရားသခင်ကို ယုံကြည်လာတဲ့ နှစ်တွေတစ်လျှောက် အခက်အခဲကြုံတိုင်း၊ အားကိုးရာမဲ့ပြီး လမ်းပျောက်နေတိုင်း ကျွန်မအတွက် ထွက်ပေါက်ဖွင့်ပေးခဲ့တာ၊ သူ့ရဲ့နှုတ်ကပတ်တော်တွေနဲ့ လမ်းပြပေးပြီး ကျွန်မကို လိုက်လျှောက်ဖို့ လမ်းကြောင်းတစ်ခုပေးခဲ့တာ အမြဲတမ်း ဘုရားသခင်ပဲဆိုတာကိုပဲ ပြန်သတိရမိနေတယ်။ ဘုရားသခင်ကို ယုံကြည်လို့ ဘုရားသခင်ရဲ့ အမှုတော်ကို တွေ့ကြုံရတယ်၊ ဘုရားသခင်ရဲ့ အာဏာကို သိရတယ်၊ ပြီးတော့ ဖန်ဆင်းရှင်ရဲ့ အံ့သြဖွယ်ရာ အမှုတော်တွေကို ခံစားရတယ်။ ဒါ ကျွန်မရဲ့ ကောင်းချီးမင်္ဂလာပဲ။ အလုပ်ကို လက်လွှတ်ပြီး တာဝန်ကို အချိန်ပြည့် ထမ်းဆောင်သင့်ခဲ့တာ။ ဒါပေမဲ့ ကျော်ကြားမှုနဲ့ အကျိုးအမြတ်ကို ခံစားဖို့အတွက် ကျွန်မ အဲဒီလို မလုပ်ခဲ့ဘူး။ အခု သေဘေးနဲ့ ကြုံလာမှပဲ ကျော်ကြားမှု၊ အကျိုးအမြတ်နဲ့ အဆင့်အတန်းတွေဟာ တိမ်တိုက်လိုပဲ လွင့်ပါးပျောက်ကွယ်သွားမယ့် အရာတွေ၊ လုံးဝ အဓိပ္ပာယ်မရှိတဲ့အရာတွေ ဖြစ်မှန်း နောက်ဆုံးမှာ မြင်သွားတယ်။ အဲဒီအချိန်မှာ ဘုရားသခင်ကို အကူအညီ တောင်းချင်ပေမဲ့ ရှက်လွန်းလို့ ပါးစပ်မဟရဲဘူး။ “ဘုရားသခင်က ငါ့ကို သနားကရုဏာ ထားပါဦးမလား။ အဓိပ္ပာယ်ရှိတဲ့ ဘဝကို လိုက်စားဖို့ အခွင့်အရေး ရပါဦးမလား” ပေါ့။ ကျွန်မ ရင်ထဲက စကားတချို့ကိုပဲ ဘုရားသခင်ကို ပြောနိုင်ခဲ့တယ်။ “အို ဘုရားသခင်၊ ကိုယ်တော့်ကို ယုံကြည်ပြီးနောက်ပိုင်း သမ္မာတရားကို ကောင်းကောင်း မလိုက်စားခဲ့ပါဘူး။ ဒီနေ့ ဒီကိစ္စဖြစ်မှပဲ ရုတ်တရက် နားလည်ပါတော့တယ်။ သမ္မာတရား မရှိဘဲနဲ့ သေခြင်းတရား ရောက်လာတဲ့အခါ သမီးက ဘယ်လောက် ကြောက်နေပြီး အားကိုးရာမဲ့လိုက်ပါသလဲ။ အို ဘုရားသခင်၊ ဒီနေ့ သမီး ဒီမှာသေရမယ်ဆိုရင်တောင် ကိုယ်တော့် အစီအစဉ်တွေကို ကျိုးနွံနာခံပါဦးမယ်။ အသက်ရှင်လျက် ပြန်ထွက်သွားနိုင်ရင် သမီးရဲ့ အနာဂတ်ဘဝကို သေချာပေါက် ပြန်စဉ်းစားပါ့မယ်” ပေါ့။ အဲဒီအချိန်မှာပဲ လုပ်ဖော်ကိုင်ဖက်တွေ အကုန်လုံး အောက်ဆီဂျင်ပြတ်ပြီး ထိုင်ချလိုက်ကြတာ တွေ့လိုက်ရတယ်။ ဒါပေမဲ့ ကျွန်မ နှာခေါင်းနားမှာ လတ်ဆတ်တဲ့ လေစီးကြောင်းတစ်ခု ဖြတ်သွားသလို ရုတ်တရက် ခံစားလိုက်ရတယ်။ ဘုရားသခင်က ကျွန်မကို သနားကရုဏာ ပြမှန်းသိလို့ အံ့သြဝမ်းသာ ဖြစ်သွားတာပေါ့။ ဓာတ်လှေကားတံခါး ပွင့်သွားတဲ့အချိန်မှာ လုပ်ဖော်ကိုင်ဖက်တွေ အားလုံးက အော်ဟစ်ဝမ်းသာနေကြပေမဲ့ ကျွန်မ စိတ်နှလုံးထဲမှာတော့ ဘုရားသခင်ကို ကျေးဇူးတင်တဲ့စိတ်နဲ့ ပြည့်နေတယ်။ ဘဝရဲ့ အဓိပ္ပာယ်နဲ့ တန်ဖိုးကို ကျွန်မ ပြန်ဆင်ခြင်မိအောင် ဓာတ်လှေကား ချို့ယွင်းမှုကို ဘုရားသခင် အသုံးပြုလိုက်မှန်း ကျွန်မ သိလိုက်တယ်။

နောက်ပိုင်းမှာ ဘုရားနှုတ်ကပတ်တော် နှစ်ပိုဒ်ကို တွေ့ပြီးတော့ ကျော်ကြားမှုနဲ့ အကျိုးအမြတ်ရဲ့ အနှစ်သာရကို ပိုပြီးတော့တောင် ရှင်းရှင်းလင်းလင်း နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။ လူတစ်ယောက်သည် ကျော်ကြားမှုနှင့် အကျိုးအမြတ်တွင် နစ်မြုပ်သွားသည်နှင့်၊ တောက်ပသောအရာ၊ တရားမျှတသောအရာ သို့မဟုတ် လှပ၍ ကောင်းမွန်သော အရာများကို ရှာဖွေခြင်း မရှိတော့ပေ။ ဤသည်မှာ အဘယ်ကြောင့်ဆိုသော် လူများအတွက်မူ ကျော်ကြားမှုနှင့် အကျိုးအမြတ်တို့၏ သွေးဆောင်မှုသည် အလွန်ပင် ကြီးမားလွန်းသောကြောင့် ဖြစ်သည်။ ဤအရာများသည် လူတို့အနေဖြင့် ၎င်းတို့၏ ဘဝတစ်လျှောက်လုံးတွင်လည်းကောင်း၊ ထာဝရကာလအတွက်ပင် အဆုံးမရှိ လိုက်စားနိုင်သောအရာများဖြစ်သည်။ ဤသည်မှာ အမှန်တကယ်ဖြစ်သော အခြေအနေ မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) “ယခုအထိ ဆွေးနွေးခဲ့သည်များကို အကျဉ်းချုံး ပြန်သုံးသပ် ကြည့်ကြစို့။ လူသားအား သူ၏ထိန်းချုပ်မှု အတွင်းတွင် အခိုင်အမာ ထားရှိရန် စာတန်သည် မည်သည့်အရာကို အသုံးပြုသနည်း။ (ကျော်ကြားမှုနှင့် အမြတ်အစွန်း ဖြစ်ပါသည်။) စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။...သင်တို့သည် ကျော်ကြားမှုနှင့် အမြတ်အစွန်း မပါလျှင် ဘဝသည် အဓိပ္ပာယ်ရှိမည် မဟုတ်ဟုလည်းကောင်း၊ လူတို့သည် ရှေ့ဆက်လမ်းခရီးကို မြင်နိုင်တော့မည် မဟုတ်ဟုလည်းကောင်း၊ မိမိတို့၏ ပန်းတိုင်ကို မြင်နိုင်တော့မည် မဟုတ်ဟုလည်းကောင်း၊ ၎င်းတို့၏ အနာဂတ်သည် မှောင်မိုက်ကာ မှေးမှိန်ပြီး သုန်မှုန်နေမည်ဟုလည်းကောင်း ထင်သည့်အတွက်ကြောင့် စာတန်၏ မသိမသာဖြင့် ဒုက္ခပေးသော ရည်ရွယ်ချက်များကို ယနေ့တွင် ထိုးထွင်းသိမြင်နိုင်ခြင်း မရှိသေးသည်မှာ ဖြစ်ကောင်းဖြစ်နိုင်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်ရဲ့ ဖော်ထုတ်ချက်တွေကတစ်ဆင့် ကျော်ကြားမှုနဲ့ အကျိုးအမြတ်က ပျော်ရွှင်မှုကို မပေးနိုင်မှန်း ကျွန်မ တွေ့ခဲ့ရတယ်။ ပြောင်းပြန်ပါပဲ။ အဲဒါတွေက လူတွေကို ဖောက်ပြန်ပျက်စီးစေဖို့၊ ချည်နှောင်ဖို့နဲ့ ထိန်းချုပ်ဖို့ စာတန်အသုံးပြုတဲ့ ကိရိယာတွေ ဖြစ်နေတယ်။ စာတန်က ကျွန်မတို့ထဲကို မှားယွင်းတဲ့ အတွေးတွေ သွတ်သွင်းပေးတယ်။ ကျော်ကြားမှုနဲ့ အကျိုးအမြတ် ရှိရင် အရာအားလုံး ရှိတယ်၊ အရည်အသွေးမြင့်တဲ့ ဘဝကို ခံစားနိုင်ရုံသာမက သူများတွေရဲ့ အထင်ကြီးလေးစားမှုကိုလည်း ရနိုင်တယ်လို့ ကျွန်မတို့ကို မှားပြီး ယုံကြည်အောင်လုပ်တယ်။ ဒီလိုဘဝမျိုးက တန်ဖိုးရှိပြီး ဒီလိုနေထိုင်ရင် ပျော်ရွှင်မှုကို ရတယ်လို့ ခံစားရအောင်လုပ်တယ်။ ရလဒ်အနေနဲ့ လူ့အဖွဲ့အစည်း တစ်ခုလုံးက ကျော်ကြားမှုနဲ့ အကျိုးအမြတ်အတွက် ကြိုးပမ်းနေကြတာပေါ့။ ဒါပေမဲ့ ကျော်ကြားမှုနဲ့ အကျိုးအမြတ်ရဲ့ နောက်ကွယ်မှာ ဖုံးကွယ်ထားတဲ့ စာတန်ရဲ့ ယုတ်မာတဲ့ ရည်ရွယ်ချက်တွေကို ကျွန်မတို့ မသိကြဘူး။ ကျော်ကြားမှုနဲ့ အကျိုးအမြတ်ကို လိုက်စားတဲ့အခါ အချိန်နဲ့ အားအင်အများကြီး သုံးရတယ်။ လူသိရှင်ကြားရော၊ ခိုးကြောင်ခိုးဝှက်ရော ရုန်းကန်ရပြီး နည်းလမ်းတွေအများကြီး သုံးရတယ်။ ကျန်းမာရေးကို စတေးရရုံသာမက အသိတရား၊ ဂုဏ်သိက္ခာနဲ့ တည်ကြည်မှုတွေကိုလည်း စွန့်လွှတ်ရတယ်။ ကျော်ကြားမှုနဲ့ အကျိုးအမြတ်ကို ရပြီးတဲ့နောက်မှာ ကျေနပ်မှုကို ခဏတာ ခံစားရပေမဲ့ ဒါက တဒင်္ဂလေးပါပဲ။ ကျန်ရစ်ခဲ့တာက အများအားဖြင့် ဟာတာတာ ဖြစ်ခြင်း၊ နာကျင်ခြင်းနဲ့ အဆုံးမရှိတဲ့ ခါးသီးမှုတွေပဲ။ ဘုရားသခင်က ကျွန်မတို့ကို ကယ်တင်ဖို့ ကြွလာပြီး သမ္မာတရား လိုက်စားဖို့၊ ဘဝရဲ့ မှန်ကန်တဲ့ လမ်းကြောင်း လျှောက်ဖို့ တောင်းဆိုတဲ့အခါ ကျော်ကြားမှု၊ အကျိုးအမြတ်နဲ့ မာန်မာနကို တွယ်တာမှုကြောင့် သမ္မာတရားကို ငြင်းပယ်ကြတယ်။ ဘုရားသခင်ရဲ့ ကယ်တင်ခြင်း ခံရဖို့ အခွင့်အရေး လွတ်သွားပြီး နောက်ဆုံးမှာ စာတန်နဲ့အတူ ပျက်စီးကြရတယ်။ ဒါက ကျွန်မတို့ကို ကျော်ကြားမှုနဲ့ အကျိုးအမြတ် လိုက်စားစေတဲ့ စာတန်ရဲ့ ယုတ်မာတဲ့ ရည်ရွယ်ချက်ပဲ။ ငယ်ငယ်လေးကတည်းက မိဘတွေက ကျွန်မအဒေါ်နှစ်ယောက်ရဲ့ မတူညီတဲ့ အခြေအနေတွေကို ပြောပြပြီး “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”၊ “သစ်မှာ အခေါက်၊ လူမှာ ဂုဏ်သိက္ခာ” ဆိုတဲ့ အတွေးမျိုးတွေကို ကျွန်မ ခေါင်းထဲကို သွတ်သွင်းပေးခဲ့တယ်။ တက္ကသိုလ်ဝင်ခွင့်ရပြီး လူတွေ အထင်ကြီးလေးစားတဲ့ အလုပ်အကိုင် အတည်တကျ ရှိမှသာ ပျော်ရွှင်တဲ့ဘဝကို ပိုင်ဆိုင်နိုင်မယ်လို့ ယုံကြည်လာခဲ့တယ်။ ဒါကြောင့်လည်း စာကြိုးစားခဲ့တာပေါ့။ ပထမအကြိမ် ကောလိပ်ဝင်ခွင့် စာမေးပွဲကျတော့ ကမ္ဘာကြီး ပြိုလဲသွားသလို ခံစားခဲ့ရတယ်။ စာမေးပွဲအောင်ဖို့အတွက် ဖိအားတွေ အများကြီးကြားကနေ ကျောင်းပြန်တက်ဖို့ ရွေးချယ်ခဲ့တယ်။ နေ့တိုင်း စိတ်တွေက ဆက်တိုက် တင်းကြပ်နေရတာ။ ခန္ဓာကိုယ်က အကန့်အသတ် ကျော်လွန်တဲ့အထိ ပင်ပန်းနွမ်းနယ်ခဲ့ပြီး အရမ်းလည်း နာကျင်ခဲ့တယ်။ ကောလိပ်က ဘွဲ့ရပြီး အလုပ်စဝင်တဲ့အခါ ဆရာအယောက်တစ်ရာကျော်ကြားမှာ ထင်ပေါ်ကျော်ကြားဖို့၊ ကျောင်းလူကြီးတွေနဲ့ လုပ်ဖော်ကိုင်ဖက်တွေရဲ့ ချီးကျူးတာ၊ အလေးပေးတာ ခံရဖို့အတွက် စာသင်ပြပွဲတိုင်းကို စေ့စေ့စပ်စပ် ပြင်ဆင်ခဲ့တယ်။ ကျောင်းလူကြီးတွေ ခိုင်းတဲ့ အလုပ်တိုင်းကိုလည်း ကောင်းကောင်း လုပ်ဆောင်ခဲ့ပြီး ခဏခဏ အချိန်ပိုဆင်းပြီး အလုပ်လုပ်ခဲ့တယ်။ ကျောင်းလူကြီးတွေနဲ့ လုပ်ဖော်ကိုင်ဖက်တွေရဲ့ ချီးကျူးမှုကို ရပြီးတဲ့နောက် ကျွန်မက ဂုဏ်ရှိလာပေမဲ့ လူရော စိတ်ပါ ပင်ပန်းနွမ်းနယ်ပြီး ဝိညာဉ်ကတော့ ဟာတာတာ ဖြစ်နေခဲ့တယ်။ ဘုရားသခင်ရဲ့ နောက်ဆုံးသော ကာလ အမှုတော်ကို လက်ခံပြီးတဲ့နောက် နောက်ဆုံးသော ကာလ ဘုရားသခင်ရဲ့ ကယ်တင်ခြင်း အမှုတော်အတွက် အချိန်တိုတောင်းမှန်း၊ ပြီးတော့ ကျွန်မက သမ္မာတရားကို လိုက်စားပြီး တာဝန်ကို အချိန်ပြည့် ထမ်းဆောင်သင့်မှန်း သိခဲ့တယ်။ ဒါက ကျွန်မရဲ့ အသက်အတွက် အကျိုးအရှိဆုံးပဲ။ ဒါပေမဲ့ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”၊ “သစ်မှာ အခေါက်၊ လူမှာ ဂုဏ်သိက္ခာ” ဆိုတဲ့ စာတန်ဆန်တဲ့ အဆိပ်တွေက ကျွန်မ စိတ်နှလုံးထဲမှာ နက်နက်ရှိုင်းရှိုင်း အမြစ်တွယ်နေတယ်။ အဲဒါတွေက သမ္မာတရားကို စိတ်နှလုံးအကြွင်းမဲ့ လိုက်စားဖို့အတွက် အလုပ်၊ ကျော်ကြားမှုနဲ့ အကျိုးအမြတ်တွေကို စွန့်လွှတ်ချင်စိတ် မရှိအောင် လုပ်ခဲ့တယ်။ ကျွန်မ လုံးဝ ပင်ပန်းနွမ်းနယ်သွားတဲ့အထိ နှိပ်စက်ခဲ့တယ်။ တကယ်တော့ ကျော်ကြားမှုနဲ့ အကျိုးအမြတ် ဘယ်လောက်ရှိရှိ အဲဒါတွေက တိမ်တိုက်လိုပဲ လွင့်ပါးပျောက်ကွယ်သွားမယ့် အရာတွေပါ။ သမ္မာတရား မရရှိရင် ကပ်ဘေးတွေ ရောက်လာတဲ့အခါ လူတွေ သေကြရမှာပဲ။ ၂၀၀၄ ခုနှစ်က အိန္ဒိယသမုဒ္ဒရာ ဆူနာမီလိုမျိုးပေါ့။ အပန်းဖြေစခန်းတွေမှာ လူဘယ်နှယောက် အသက်ဆုံးရှုံးခဲ့ရလဲ။ သူတို့ထဲမှာ နာမည်ဂုဏ်သတင်းနဲ့ အဆင့်အတန်းရှိတဲ့ လူအများကြီး ပါတယ်။ ကပ်ဘေးသင့်တဲ့အခါ ငွေ၊ ကျော်ကြားမှုနဲ့ အကျိုးအမြတ်တွေက သူတို့ကို မကယ်တင်နိုင်ခဲ့ဘူး။ လူတစ်ယောက်မှာ ကျော်ကြားမှုနဲ့ အကျိုးအမြတ် ဘယ်လောက်ရှိရှိ အားလုံးက အချည်းနှီး ဖြစ်ပြီး မျက်စိတစ်မှိတ်အတွင်းမှာ အသက်ပျောက်သွားနိုင်တယ် ဆိုတာကို သက်သေပြနေတဲ့ အဖြစ်မှန်တွေ အများကြီးရှိတယ်။ ကျွန်မသာ ဆက်ပြီး စိတ်နှလုံးမာကျောနေရင်၊ သတိမဝင်ရင်၊ သမ္မာတရား လိုက်စားဖို့ အချိန်ကို အမိအရ မယူရင်၊ ပြီးတော့ ဘုရားသခင်ရဲ့ အမှုတော် ပြီးဆုံးတဲ့အချိန်မှာ ကိုယ့်မှာ လုံလောက်တဲ့ သမ္မာတရား ရှိမထားဘဲ စိတ်သဘောထား မပြောင်းလဲဘူးဆိုရင် ဘေးအန္တရာယ်ထဲ ကျရောက်သွားလိမ့်မယ်။ အဲဒီကျမှ နောင်တရရင် နောက်ကျသွားပြီ။ ဒီဓာတ်လှေကား ဖြစ်ရပ်က ကျွန်မကို လှုပ်နှိုးလိုက်တာပဲ။ ကပ်ဘေးသင့်တဲ့အခါ ဘုရားသခင်ကလွဲရင် ဘယ်သူမှ ကျွန်မကို မကယ်တင်နိုင်ဘူး။ ဒီဖြစ်ရပ်က ဘုရားသခင်က ကျွန်မအသက်ကို ယူဖို့ ကြိုးစားတာ မဟုတ်ဘူး၊ အသက်တာအကြောင်း ပြန်ဆင်ခြင်မိအောင်၊ ကျော်ကြားမှုနဲ့ အကျိုးအမြတ်က ကျွန်မကို ဒုက္ခပေးနေတာကို ရှင်းရှင်းလင်းလင်း မြင်အောင် တိုက်တွန်းနေတာ။ ဒါမှ ကျွန်မ အချိန်မီ နိုးထလာပြီး ဘဝရဲ့ မှန်ကန်တဲ့ လမ်းကြောင်းကို လျှောက်လှမ်းနိုင်မှာ။

နောက်ပိုင်းမှာ အမျိုးသားလုံခြုံရေးတပ်ဖွဲ့မှူးက ကျွန်မ ဘယ်မှာရှိလဲဆိုတာ စစ်ဆေးဖို့ ဖုန်းထပ်ဆက်တယ်။ ပြီးတော့ ကျွန်မမှာ ရဲမှတ်တမ်း ရှိတဲ့အတွက် ခရီးဝေးသွားတိုင်း သူ့ဆီ သတင်းပို့ရမယ်လို့လည်း ပြောတယ်။ ဘုရားသခင်ကို ယုံကြည်နေတုန်းပဲဆိုတာ သူတို့သိသွားရင် ကျွန်မကို ဖမ်းကြမှာ။ ကျွန်မ တော်တော်လေး မခံမရပ်နိုင်ဖြစ်သွားတယ်။ ပြီးတော့ တရုတ်ကွန်မြူနစ်ပါတီ စနစ်ထဲမှာ အလုပ်လုပ်နေသရွေ့ သူတို့ရဲ့ တင်းတင်းကျပ်ကျပ် ချည်နှောင်တာ ခံရမယ်၊ တာဝန် လုံးဝ ထမ်းဆောင်နိုင်မှာ မဟုတ်ဘူး ဆိုတာကိုလည်း ကျွန်မ မြင်လိုက်တယ်။ ဒါက အလုပ်ကို စွန့်လွှတ်ဖို့ ကျွန်မရဲ့ ဆုံးဖြတ်ချက်ကို ပိုခိုင်မာစေခဲ့တယ်။ နွေရာသီ ကျောင်းပိတ်ရက်အတွင်းမှာ ညီအစ်ကိုမောင်နှမတွေနဲ့အတူ တာဝန်ထမ်းဆောင်ခဲ့တယ်။ အလုပ်ရဲ့ ရှုပ်ထွေးပွေလီမှုတွေ မရှိတော့ စိတ်နှလုံးက ပိုငြိမ်သက်လာတယ်။ ဘုရားနှုတ်ကပတ်တော်တွေ ဖတ်ပြီး စုဝေးပွဲတွေကိုလည်း ပုံမှန် တက်ခဲ့တယ်။ တစ်နေ့မှာ ကြီးကြပ်ရေးမှူးက တာဝန်ကို အချိန်ပြည့် ထမ်းဆောင်ချင်သလားလို့ မေးလာတယ်။ ပြီးတော့ ဘုရားနှုတ်ကပတ်တော် တစ်ပိုဒ်ကိုလည်း ကျွန်မကို ဖတ်ပြတယ်။ “သင်တို့သည် ဘုရားသခင်နောက် လိုက်နေရင်း အပြစ်တည်နေရာများမှ မိမိကိုယ်ကို ကင်းကွာစေပြီး ဆိုးယုတ်သောလူအုပ်စုများဖြင့် ခပ်ကင်းကင်းနေလော့။ အနည်းဆုံးအနေဖြင့် သင့်စိတ်ကူးများနှင့် နှလုံးသားတို့သည် စာတန်၏ ဖောက်ပြန်ပျက်စီးမှုနှင့် နင်းခြေခြင်းကို ဆက်၍ ခံစားရတော့မည် မဟုတ်ချေ။ စင်ကြယ်သော နယ်မြေတစ်ခုသို့ သင်ရောက်လာခဲ့ပြီ၊ ဘုရားသခင်ရှေ့မှောက် ရောက်လာခဲ့ပြီ။ ဤသည်မှာ ဧရာမ ကံကောင်းခြင်းမဟုတ်သလော။ လူတို့သည် ယခုပစ္စုပ္ပန်အထိ တစ်ခေတ်ပြီးတစ်ခေတ် လူဝင်စားလာကြပြီး သူတို့၌ ထိုသို့သော အခွင့်အရေးများ အဘယ်မျှရှိသနည်း။ နောက်ဆုံးသောကာလထဲ၌ မွေးဖွားသော လူတို့သာလျှင် ဤအခွင့်အရေးကို ရရှိကြသည် မဟုတ်လော။ ယင်းက ကြီးမားသော အရာတစ်ခုပင်တည်း။ ယင်းက ဆုံးရှုံးမှုကိစ္စရပ်တစ်ခု မဟုတ်၊ အကြီးမားဆုံးသော ကံကောင်းခြင်းပင်ဖြစ်သည်။ သင်အလွန်ပျော်ရွှင်သင့်လေသည်။ ဖန်ဆင်းခံများအနေဖြင့် ဖန်ဆင်းခြင်းတစ်ခုလုံးအလယ် ကမ္ဘာမြေပေါ်က ဘီလီယံအနည်းငယ်မျှသော လူတို့အကြား ဖန်ဆင်းခံများအဖြစ် မိမိတို့၏ ပင်ကိုလက္ခဏာများထဲ၌ ဖန်ဆင်းရှင်၏ လုပ်ဆောင်ချက်များကို သက်သေခံရန်၊ ဘုရားသခင်၏အလုပ်ထဲတွင် မိမိတို့၏ တာဝန်နှင့် ဝတ္တရားများကို လုပ်ဆောင်ရန် အခွင့်အရေးကို ရရှိသောသူ လူမည်မျှရှိသနည်း။ မည်သူသည် ထိုသို့သော အခွင့်အရေးမျိုးရှိသနည်း။ ထိုသို့သောလူများစွာရှိသလော။ အလွန်နည်းသောသူတို့သာ ရှိ၏။ အချိုးအဆမှာ အဘယ်နည်း။ လူတစ်သောင်းမှာ တစ်ယောက်လော။ မဟုတ်ပါ၊ ထို့ထက်ပင် ပိုနည်း၏။ အထူးသဖြင့် တာဝန်ကို လုပ်ဆောင်ရန် သင်တို့ လေ့လာဆည်းပူးထားသည့် သင်တို့၏ စွမ်းရည်များနှင့် အသိပညာကို အသုံးချနိုင်သော သင်တို့သည် လွန်စွာမှပင် ကောင်းချီးခံစားရသည် မဟုတ်လော။ သင်သည် လူတစ်ဦးကို သက်သေခံခြင်းမဟုတ်သည့်အပြင် သင်လုပ်သည့်အရာသည် သက်မွေးမှုလုပ်ငန်းတစ်ခု မဟုတ်။ သင်အစေခံသောသူသည် ဖန်ဆင်းရှင်ဖြစ်၏။ ဤသည်ကား အလှပဆုံးနှင့် အဖိုးအထိုက်ဆုံး အရာတည်း။ သင်တို့ ဂုဏ်မယူသင့်သလော။ (ဂုဏ်ယူသင့်ပါသည်။) တာဝန်ကို လုပ်ဆောင်ရင်း၊ သင်တို့သည် ဘုရားသခင်၏ ရေလောင်းခြင်းနှင့် ထောက်ပံ့ပေးခြင်းကို ရရှိကြသည်။ ထိုသို့သော ကောင်းမွန်သည့် ပတ်ဝန်းကျင်နှင့် အခွင့်အရေးဖြစ်၍ သင်သည် မည်မည်ရရ ဘာတစ်ခုမျှ မရရှိပါက၊ သမ္မာတရားကို မရရှိပါက သင့်ဘဝတစ်လျှောက်လုံး နောင်တရနေမည် မဟုတ်လော။ သို့ဖြစ်၍ သင်တို့သည် တာဝန်ကို လုပ်ဆောင်ရန် အခွင့်အရေးကို အမိအရ ယူရမည်ဖြစ်ပြီး ယင်းအား သင့်ကို လွန်မသွားစေနှင့်။ တာဝန်ကို လုပ်ဆောင်ရင်း သမ္မာတရားကို အသည်းအသန် လိုက်စားပြီး ရယူလော့။ ဤသည်မှာ သင်လုပ်ဆောင်နိုင်သော အဖိုးထိုက်ဆုံးအရာ၊ အဓိပ္ပာယ်ရှိဆုံးသော ဘဝပင်ဖြစ်သည်။ ဖန်ဆင်းခံသက်ရှိများ အားလုံးထဲတွင်သင်တို့အားလုံးထက် ပို၍ ကောင်းချီးခံစားရသော လူ၊ သို့မဟုတ် လူစု မရှိတော့ချေ။ ဘာသာတရားမရှိသူများသည် ဘာအတွက် အသက်ရှင်ကြသနည်း။ ထိုသူတို့သည် လူပြန်ဝင်စားဖို့ရန်နှင့် လောက၏ စိတ်လှုပ်ရှား ပျော်ရွှင်မှုအတွက် အသက်ရှင်ကြသည်။ သင်တို့အားလုံးသည် ဘာအတွက် အသက်ရှင်ကြသနည်း။ ဖန်ဆင်းခံသက်ရှိတစ်ဦး၏ တာဝန်ကို လုပ်ဆောင်ရန် အသက်ရှင်ကြသည်။ ထိုသို့သော ဘဝတစ်ခု၏ တန်ဖိုးမှာ လွန်စွာကြီးမား၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ စိတ်နှလုံးကို ဘုရားသခင်အား ပေးအပ်ခြင်းအားဖြင့် သမ္မာတရားကို ရရှိနိုင်သည်) ဘုရားနှုတ်ကပတ်တော်တွေကို စဉ်းစားဆင်ခြင်ရင်း ကျွန်မ နားလည်လာတယ်။ တန်ဖိုးရှိပြီး အဓိပ္ပာယ်ရှိတဲ့ ဘဝတစ်ခုကို နေထိုင်ချင်ရင် သမ္မာတရားကို လိုက်စားရမယ်၊ တာဝန် ထမ်းဆောင်ရမယ်၊ ပြီးတော့ သမ္မာတရားကို ပိုနားလည်ဖို့ ဘုရားနှုတ်ကပတ်တော်တွေကို ပိုဖတ်ရမယ်။ ဒီနည်းနဲ့သာ စာတန်ရဲ့ မိစ္ဆာဒိဋ္ဌိတွေ၊ မှားယွင်းပြီး အဓိပ္ပာယ်မဲ့တဲ့ အရာတွေနဲ့ အကြံအစည် အမျိုးမျိုးကို ပိုင်းခြားသိမြင်နိုင်မှာ။ ပြီးတော့ အလင်းထဲမှာ နေထိုင်ဖို့ စာတန်ရဲ့ ချည်နှောင်မှုနဲ့ ထိန်းချုပ်မှုကနေ လွတ်မြောက်နိုင်မှာ။ ကျွန်မလည်း ဒီအတိုင်းပဲ။ ကျော်ကြားမှုနဲ့ အဆင့်အတန်းကို ပြင်းပြင်းပြပြ လိုချင်တဲ့ဆန္ဒရှိရုံမကဘဲ တစ်ကိုယ်ကောင်းဆန်တာ၊ စိတ်နှလုံးမာကျောတာ၊ မာနထောင်လွှားတာ စတဲ့ ဖောက်ပြန်ပျက်စီးတဲ့ စိတ်သဘောထားတွေ အများကြီးရှိတယ်။ ဘုရားနှုတ်ကပတ်တော်တွေကို သေသေချာချာ မဖတ်ဘဲ၊ နှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို မကြုံတွေ့ဘဲနဲ့တော့ ဒီဖောက်ပြန်ပျက်စီးတဲ့ စိတ်သဘောထားတွေ ပြေလည်သွားမှာ မဟုတ်ဘူး။ ပြီးတော့ နာကျင်မှုနဲ့ အမှောင်ထုထဲမှာ ဆက်နေထိုင်ရလိမ့်မယ်။ အလုပ်ကို လက်လွှတ်လိုက်တာက တာဝန်ထမ်းဆောင်ဖို့ အချိန်ပိုရစေမယ်။ ကိုယ့်ရဲ့ ဖောက်ပြန်ပျက်စီးမှုကို ဖြေရှင်းဖို့ သမ္မာတရားကို လိုက်စားနိုင်မယ်။ ပြီးတော့ ဘုရားသခင်ရှေ့မှာ နေထိုင်နိုင်မယ်။ ဒီလိုဘဝမျိုးက အပျော်ရွှင်ဆုံးပါပဲ။ ဘုရားသခင် ပြောသလိုပေါ့။ “သင်တို့သည် ဘုရားသခင်နောက် လိုက်နေရင်း အပြစ်တည်နေရာများမှ မိမိကိုယ်ကို ကင်းကွာစေပြီး ဆိုးယုတ်သောလူအုပ်စုများဖြင့် ခပ်ကင်းကင်းနေလော့။ အနည်းဆုံးအနေဖြင့် သင့်စိတ်ကူးများနှင့် နှလုံးသားတို့သည် စာတန်၏ ဖောက်ပြန်ပျက်စီးမှုနှင့် နင်းခြေခြင်းကို ဆက်၍ ခံစားရတော့မည် မဟုတ်ချေ။ စင်ကြယ်သော နယ်မြေတစ်ခုသို့ သင်ရောက်လာခဲ့ပြီ၊ ဘုရားသခင်ရှေ့မှောက် ရောက်လာခဲ့ပြီ။ ဤသည်မှာ ဧရာမ ကံကောင်းခြင်းမဟုတ်သလော။” ပြီးတော့ ပေတရုအကြောင်း တွေးမိတယ်။ သူက သခင်ယေရှုနောက်လိုက်ဖို့ အရာအားလုံးကို စွန့်လွှတ်ခဲ့တယ်။ တစ်သက်လုံး သမ္မာတရားနဲ့ ဘုရားသခင်ကို ကျိုးနွံနာခံခြင်းနောက် လိုက်ခဲ့တယ်။ စမ်းသပ်မှု ရာပေါင်းများစွာကို ကြုံတွေ့ပြီးတဲ့နောက် နောက်ဆုံးမှာ စုံလင်အောင် ပြုလုပ်ပေးခြင်း ခံခဲ့ရတယ်။ ဒီလိုဘဝမျိုးက အဓိပ္ပာယ်အရှိဆုံးနဲ့ တန်ဖိုးအရှိဆုံးပဲ။ ဒါကို နားလည်သွားတော့ ယုံကြည်ခြင်း ရလာပြီး တာဝန်ထမ်းဆောင်ဖို့ အိမ်ကထွက်လာဖို့ စတင် ပြင်ဆင်တော့တယ်။

နှုတ်ထွက်စာရေးဖို့ ပြင်နေတုန်းမှာပဲ မြို့ပညာရေးရုံးကပေးတဲ့ အကြီးတန်း ပညာရပ်ဆိုင်ရာ ရာထူးခန့်အပ်လွှာ ရောက်လာတယ်။ ဒီလက်မှတ်ရှိရင် အကြီးတန်းဆရာမတစ်ယောက်ရဲ့ လစာနဲ့ ခံစားခွင့်တွေကို ရနိုင်တယ်။ အလုပ်မှာ လေးစားခံရမယ့်အပြင် တစ်နှစ်တာ လစာကလည်း ယွမ် တစ်သောင်းကျော် တိုးလာဦးမှာ။ မကြာခင်မှာပဲ ကျောင်းက သင်ကြားရေးမှူးက ခရိုင်အဆင့် ထူးချွန်ဆရာမဆုအတွက် ဖောင်ဖြည့်ခိုင်းပြန်တယ်။ ကျွန်မ မယုံနိုင်သလိုတောင် ဖြစ်သွားတယ်။ တစ်ကျောင်းလုံးမှာ ဆရာ တစ်ရာကျော်ရှိတဲ့အထဲက တစ်နှစ်ကို နှစ်ယောက်ပဲ နေရာရတာလေ။ ဒါ ဆရာတိုင်း အိပ်မက်မက်တဲ့ ဂုဏ်ထူးဆောင်ဆုပဲ။ ကျွန်မသာ မထွက်ရင် နောက်ရက်နည်းနည်းကြာတဲ့အခါ ကျရောက်မယ့် ဆရာများနေ့မှာ အသိအမှတ်ပြုခံရဖို့ ခရိုင်အစိုးရ ခန်းမဆောင်ကို သွားလို့ရပြီ။ ကျွန်မနာမည်က မြို့ပညာရေးသတင်းစာမှာ ပါလာမှာဖြစ်သလို ကျောင်းကချီးမြှင့်တဲ့ ဆုကြေးငွေလည်း ရဦးမှာ။ ဒီဂုဏ်ထူးဆောင်ဆု နှစ်ခုသာ လက်ထဲရှိရင် နောက်စာသင်နှစ်ကျရင် သေချာပေါက် နာမည်ကြီးတော့မှာ။ လုပ်ဖော်ကိုင်ဖက် ဘယ်နှယောက်လောက်က ကျွန်မကို အားကျမနာလိုဖြစ်ကြမလဲ ဆိုတာ ဘယ်သူသိမှာလဲ။ ဒါပေမဲ့ ခဏနေတော့ ဒါ စာတန်ရဲ့ စုံစမ်းသွေးဆောင်ခြင်း ဖြစ်မှန်း ကျွန်မ သဘောပေါက်လိုက်တယ်။ ဘုရားနှုတ်ကပတ်တော်တွေကို ကျွန်မ သတိရမိတယ်။ “သင်သည် စာတန်ကို လုံးလုံးလျားလျား ရှုံးနိမ့်စေပြီး ၎င်းက သင့်ကို မြင်သည့်အချိန်တိုင်း အမြီးကုပ် ပြေးကာ သူရဲဘောကြောင်လာစေသည်အထိ ဘုရားသခင်၌ သင်၏ ယုံကြည်ခြင်း၊ ကျိုးနွံနာခံခြင်းနှင့် ဘုရားသခင်ကို ကြောက်ရွံ့ခြင်းအား စာတန်နှင့် သေရေး ရှင်ရေး တိုက်ပွဲကို တိုက်ခိုက်ရန် လက်နက်များအဖြစ် အသုံးပြုရင်း ထရပ်ကာ စာတန်နှင့် တိုက်လျှင် ထိုအခါမှသာ ၎င်းသည် သင့်အပေါ် တိုက်ခိုက်မှုများနှင့် စွပ်စွဲချက်များကို လုံးလုံးလျားလျား စွန့်ပစ်ပြီး ထိုအချိန်တွင် သင်သည် ကယ်တင်ခံရလိမ့်မည် ဖြစ်၍ လွတ်မြောက်လာလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ကျွန်မက ကျော်ကြားမှုနဲ့ အကျိုးအမြတ်ကို ဂရုစိုက်မှန်း စာတန်က သိနေတယ်။ ဒါကြောင့် ကျွန်မကို သွေးဆောင်ဖို့ ဒီဂုဏ်ထူးဆောင်ဆု နှစ်ခုကို သုံးလိုက်တာ။ ကျော်ကြားမှုနဲ့ အကျိုးအမြတ်အတွက် ပြိုင်ဆိုင်ဖို့၊ သူ့ရဲ့ ဖျက်ဆီးတာ၊ ထိန်းချုပ်တာကို ခံရဖို့ လုပ်ငန်းခွင်ထဲ ဆက်နေစေချင်တဲ့ အချည်းနှီး မျှော်လင့်ချက်နဲ့ပေါ့။ စာတန်က ကျွန်မရဲ့ စိတ်နှလုံးကို ချည်နှောင်ဖို့၊ သမ္မာတရား မလိုက်စားနိုင်အောင် တားဆီးဖို့အတွက် ကျော်ကြားမှုနဲ့ အကျိုးအမြတ်ကို အမြဲသုံးခဲ့တယ်။ သူ့ရဲ့ လှည့်ကွက်ထဲကို ထပ်မိလို့မဖြစ်ဘူး။ အရေးအကြီးဆုံးကတော့ လူတွေကို ဘုရားသခင် ကယ်တင်မယ့် ဒီအနှစ်တစ်ထောင်မှာ တစ်ကြိမ်ရတဲ့ အခွင့်အရေးကို လက်မလွှတ်ချင်ဘူး။ ဖန်ဆင်းခံ တစ်ယောက်ရဲ့ တာဝန်ကို ကျွန်မဖြည့်ဆည်းရမယ်၊ ကျွန်မရဲ့ အနာဂတ်ဘဝကို ဘုရားသခင်ဆီ အပ်နှံပြီး အဓိပ္ပာယ်ရှိတဲ့ ဘဝတစ်ခုကို အသက်ရှင် နေထိုင်ဖို့ လိုက်စားရမယ်။ ဘုရားနှုတ်ကပတ်တော် ပြောသလိုပေါ့။ “သင့်ထံတွင် မြင့်မားသော အဆင့်အတန်း၊ ကြီးမားသော ဂုဏ်သတင်း၊ ကြွယ်ဝသော အသိပညာ၊ မြောက်မြားလှသော ပိုင်ဆိုင်မှုပစ္စည်းများနှင့် လူများစွာတို့ထံမှ ထောက်ပံ့မှုများ ရှိသည့်တိုင် ဤအရာများကြောင့် စိုးရိမ်ကြောင့်ကြမှု မရှိမြဲဖြစ်လျက် ဘုရားသခင်၏ ခေါ်ဆောင်ခြင်းနှင့် သူ၏ တာဝန်ပေးစေခိုင်းချက်တို့ကို လက်ခံရန်နှင့် သင့်အား ဘုရားသခင် တောင်းဆိုသည့်အရာကို လုပ်ဆောင်ရန် ဘုရားသခင်၏ ရှေ့မှောက်သို့ လာနေဆဲဖြစ်လျှင် သင်လုပ်ဆောင်သမျှအားလုံးသည် ကမ္ဘာပေါ်က အဓိပ္ပာယ်အရှိဆုံး အကြောင်းတရားနှင့် လူသားမျိုးနွယ်ထဲမှ တရားအမျှတဆုံး လုပ်ငန်း ဖြစ်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) လောကမှာ ဖန်ဆင်းခံရဲ့ တာဝန်ကို ကောင်းကောင်း ထမ်းဆောင်တာထက် ပိုအဓိပ္ပာယ်ရှိတဲ့၊ ပိုတန်ဖိုးရှိတဲ့အရာ ဘာမှမရှိဘူး။ အတိတ်ကို ပြန်တွေးကြည့်ရင် ကျွန်မ ကြိုးစားလုပ်ကိုင်ခဲ့လို့ ကျောင်းလူကြီးတွေနဲ့ မိဘတွေရဲ့ အသိအမှတ်ပြုမှုကို ရခဲ့တယ်။ ဒါပေမဲ့ ကိုယ့်တာဝန်ကို ကောင်းကောင်း မထမ်းဆောင်ခဲ့ဘူး၊ ဘုရားသခင်ရဲ့ အသိအမှတ်ပြုမှုကို မရခဲ့ဘူး။ စိတ်နှလုံးကတော့ ဟာတာတာ ဖြစ်နေတုန်းပဲ။ အခု ကြီးမားတဲ့ ဘေးအန္တရာယ်တွေ စတင်နေပြီ။ အချိန်က လူကို မစောင့်ဘူး။ လူအများကြီးက ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို မကြားရသေးဘူး၊ ဘဝရဲ့ မှန်ကန်တဲ့ ဦးတည်ချက် မရှိကြသေးဘူး။ လူတွေ ပိုများများ ဘုရားသခင်ရဲ့ ကယ်တင်ခြင်းကို လက်ခံနိုင်ဖို့ ကျွန်မ အမြန်ဆုံး ဧဝံဂေလိတရား ဟောရမယ်။ ဒါက ဘုရားသခင်ရဲ့ အရေးတကြီး ရည်ရွယ်ချက်ပဲ။ ဒါကို နားလည်သွားတော့ ကျောင်းအုပ်ကြီးဆီ နှုတ်ထွက်စာ တင်လိုက်တယ်။ ကျောင်းအုပ်ကြီးက အရမ်းအံ့သြသွားပြီး ပြောတယ်။ “လူအများကြီးက ဒီရာထူးရဖို့ အသေအလဲ လုနေကြတာ၊ ခင်ဗျားကျမှ စွန့်လွှတ်ချင်နေတယ်။ သေသေချာချာ စဉ်းစားသင့်တယ်နော်။ ဒီလောက်ကောင်းတဲ့ အလုပ်ကို စွန့်လွှတ်လိုက်ရင် နောက်ပိုင်း ဘယ်လိုနေထိုင်မလဲ။ အလုပ်ပမာဏ များလို့ဆိုရင် ဒီနှစ် ခင်ဗျားအလုပ်ကို လျှော့ပေးမယ်။ ကျွန်တော့်ရုံးခန်းကို ပြင်ပြီး ခင်ဗျားအတွက် ဘဏ္ဍာရေးရုံးခန်း လုပ်ပေးမယ်။ ခင်ဗျား ဆက်ရှိနေပြီး အလုပ်ဆက်လုပ်ဖို့ မျှော်လင့်ပါတယ်” တဲ့။ ကျောင်းအုပ်ကြီးရဲ့ စကားကို ကြားပေမဲ့ ကျွန်မ ထပ်မတုံ့ဆိုင်းတော့ဘဲ ထွက်ခွာဖို့ ပြတ်ပြတ်သားသား ရွေးချယ်လိုက်တယ်။ အိမ်ပြန်ရောက်တဲ့အခါ အဖေ့အတွက် စာတစ်စောင် ထားခဲ့ပြီး အိတ်ဆွဲလို့ အိမ်ကထွက်၊ တာဝန်ထမ်းဆောင်ဖို့ သွားခဲ့တယ်။

ဒီနှစ်တွေတစ်လျှောက်လုံး ကျွန်မက ကျော်ကြားမှုနဲ့ အကျိုးအမြတ်ကို လိုက်စားခဲ့တာ၊ အားလပ်ချိန်မှာ ဘုရားကို ယုံကြည်ရုံနဲ့ ရောင့်ရဲခဲ့တာ၊ တာဝန် သိပ်မထမ်းဆောင်ခဲ့တာ၊ ပြီးတော့ ဘုရားကျေးဇူးတော်ကို ခံစားဖို့လောက်ပဲ သိခဲ့တာတွေကို ပြန်တွေးမိတယ်။ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေ၊ မှားယွင်းတဲ့ အမြင်တွေနဲ့ စာတန်ဆန်တဲ့ အဆိပ်အမျိုးမျိုးကို ပိုင်းခြားသိမြင်မှု မရှိခဲ့ဘူး။ အသက်စိတ်သဘောထားကလည်း လုံးဝ မပြောင်းလဲခဲ့ဘူး။ အခု အသင်းတော်မှာ ကျွန်မ တာဝန်ထမ်းဆောင်နေပြီ။ ဘုရားနှုတ်ကပတ်တော်တွေကို ခဏခဏ ဖတ်ရှုခြင်းက သမ္မာတရား အများကြီးကို နားလည်စေတယ်။ ပုံမှန်အားဖြင့် ကျွန်မက ဖောက်ပြန်ပျက်စီးတဲ့ စိတ်သဘောထား တစ်ခုခုကို ထုတ်ဖော်ပြမိရင် ညီအစ်ကိုမောင်နှမတွေက မြင်တာနဲ့ ထောက်ပြကြတယ်။ ပြီးတော့ ဘုရားနှုတ်ကပတ်တော်တွေကို သုံးပြီး ကျွန်မနဲ့ မိတ်သဟာယပြုတယ်၊ ကူညီပေးတယ်။ ကိုယ့်ကိုယ်ကိုယ် အသိတရား တချို့ ရလာပြီး ကျွန်မရဲ့ အသက်တာကလည်း တိုးတက်မှုတချို့ ရှိလာတယ်။ ဘုရားသခင်နောက်လိုက်တာဟာ ဒီဘဝမှာ ကျွန်မလုပ်ခဲ့တဲ့ အကောင်းဆုံး ရွေးချယ်မှုပါပဲလို့ ရင်ထဲကနေ ခံစားရပါတယ်။ ဘုရားသခင်ကို ကျေးဇူးတင်ပါတယ်။


၉။ ကျွန်မတာဝန်မှာ ပြန်လည်ခန့်အပ်ခံရပြီးနောက် သင်ယူခဲ့ရတဲ့ သင်ခန်းစာများ

ပီယာရာ၊ အီတလီ

၂၀၁၈ ခုနှစ်အကုန်ပိုင်းမှာ အသင်းတော်က ကျွန်မကို ဂရပ်ဖစ်ဒီဇိုင်းအလုပ်အတွက် တာဝန်ခံအနေနဲ့ စီစဉ်ပေးခဲ့တယ်။ ညီအစ်ကိုမောင်နှမတွေ ပြုလုပ်တဲ့ပုံတွေကို ကျွန်မ ပြန်စစ်ဆေးပြီး ပြင်ဆင်ဖို့ အကြံပြုချက်တွေ ပေးတဲ့အခါတိုင်း သူတို့က စိတ်ရှည်ရှည်နဲ့ နားထောင်ကြတယ်။ တချို့က ရံဖန်ရံခါ ပြောတတ်ကြတယ်၊ “ကျွန်မရဲ့ အလှရသခံစားမှုက တကယ်ကို ဆိုးပါတယ်။ ဒီပြဿနာတွေကိုတောင် ကိုယ်တောင် သတိမထားမိဘူး။ အစ်မပြောပြမှပဲ သဘောပေါက်တော့တယ်” လို့ပေါ့။ တစ်ခါတလေမှာ မတူညီတဲ့အမြင်တွေကြောင့် မဆုတ်သာမတိုးသာတွေ ဖြစ်ခဲ့ပေမဲ့ ကျွန်မက ကိုယ့်အမြင်ကို ပြောလိုက်တာနဲ့ သူတို့အားလုံးက သဘောတူကြတာပေါ့။ ဒီအခြေအနေတွေကို မြင်ရတော့ စိတ်ထဲမှာ သိပ်ကိုကြည်နူးမိပြီး “ငါ့ရဲ့အစွမ်းအစက အတော်လေးကောင်းတဲ့ပုံပဲ၊ မဟုတ်ရင် ဒီလောက်အရေးကြီးတဲ့ တာဝန်ကို ငါဘယ်လိုလုပ် ထမ်းဆောင်နိုင်မှာလဲ၊ ပြီးတော့ ညီအစ်ကိုမောင်နှမတွေက ငါနဲ့ ဘယ်လိုဖြစ်လို့ ဒီလိုမျိုး သဘောတူနိုင်မှာလဲ” လို့ပေါ့။ တစ်ခါတလေ အကြောင်းကြောင်းကြောင့် အလုပ်ဆွေးနွေးပွဲတွေကို ကျွန်မ မတက်နိုင်တဲ့အခါ အဖွဲ့ခေါင်းဆောင်က ကျွန်မ တက်နိုင်အောင် အချိန်ကိုတောင် တကူးတက ပြောင်းပေးတတ်တယ်။ သူတို့က ကျွန်မကို ဘယ်လောက်တောင် တန်ဖိုးထားသလဲဆိုတာကို မြင်ရတော့ ကိုယ့်ကိုယ်ကိုယ် ပိုလို့တောင် ကျေနပ်သွားပြီး တွေးမိတယ်၊ “ဒီတာဝန်က တကယ်ပဲ ငါ့ကို မျက်နှာပွင့်စေတာပဲ။ ငါသာ ပိုပြီးလေ့လာဖို့နဲ့ ကိုယ့်ရဲ့ကျွမ်းကျင်မှုတွေကို တိုးတက်အောင်လုပ်ဖို့ ပိုပြီးကြိုးစားရင် ပိုများတဲ့ ညီအစ်ကိုမောင်နှမတွေရဲ့ အထင်ကြီးမှုကိုတောင် ရနိုင်မှာ မဟုတ်ဘူးလား” ပေါ့။ အဲဒီနောက်မှာတော့ ကျွန်မဟာ ကိုယ့်တာဝန်ကို ထမ်းဆောင်ဖို့ ပိုပြီးတော့တောင် စိတ်အားထက်သန်လာခဲ့တယ်။ တာဝန်က ဖိအားများပေမဲ့ ဘယ်လောက်ပဲ ဒုက္ခခံရခံရ၊ ဘယ်လောက်ပဲ ခက်ခဲခက်ခဲ ကျွန်မ နောက်မဆုတ်ခဲ့ပါဘူး။

၂၀၂၂ ခုနှစ်မှာတော့ ဖိလစ်ပိုင်နိုင်ငံမှာ မှန်သောလမ်းခရီးကို လက်ခံတဲ့ လူသစ်တွေ အရမ်းများလာတဲ့အတွက် ရေလောင်းသူတွေကို ပိုပြီး အရေးပေါ်လိုအပ်လာခဲ့တယ်။ အနုပညာအဖွဲ့ရဲ့ အလုပ်တာဝန်ကလည်း နည်းသွားပြီဖြစ်လို့ ကြီးကြပ်ရေးမှူးနှစ်ယောက် မလိုအပ်တော့ဘူးလို့ ခေါင်းဆောင်တွေက ဆုံးဖြတ်ပြီး ကျွန်မကို အွန်လိုင်းကနေ လူသစ်တွေကို ရေလောင်းပေးဖို့ စီစဉ်ခဲ့တယ်။ ဒီစီစဉ်မှုက ကျိုးကြောင်းဆီလျော်မှန်း ကျွန်မသိပေမဲ့ စိတ်ထဲမှာတော့ စိုးရိမ်စိတ်တချို့ ရှိနေခဲ့တယ်၊ “ငါ လူသစ်တွေကို ရေမလောင်းပေးဖြစ်ခဲ့တာ နှစ်နဲ့ချီနေပြီ။ ရေလောင်းခြင်းက ရလဒ်ကောင်းတွေ မရခဲ့ရင် ညီအစ်ကိုမောင်နှမတွေက ငါ့ကို အထင်ကြီးနေဦးမှာလား” လို့ တွေးမိတာပေါ့။ ဒီအတွေးတွေကြောင့် ကျွန်မ နည်းနည်း စိတ်ဓာတ်ကျသွားတယ်။ ဒါပေမဲ့ နောက်တော့ ကျွန်မ ကိုယ့်ဘာသာကိုယ် တွေးမိတယ်၊ “ငါ့ရဲ့အစွမ်းအစက အဲဒီလောက် မဆိုးပါဘူး။ ငါသာ သမ္မာတရားနဲ့ ကိုယ့်ကိုယ်ကိုယ် ပြင်ဆင်ဖို့ ကြိုးစားအားထုတ်မယ်ဆိုရင် ငါ ဒီတာဝန်မှာလည်း ထင်ပေါ်ကျော်ကြားနိုင်မှာ သေချာတယ်” လို့ပေါ့။ ဒီလိုစဉ်းစားပြီးနောက်မှာ ကျွန်မ နည်းနည်း နေလို့ကောင်းသွားခဲ့တယ်။ ရေလောင်းခြင်းတာဝန်ကို စထမ်းဆောင်ပြီး မကြာခင်မှာပဲ ရေလောင်းခြင်းအလုပ်ရဲ့ ကြီးကြပ်ရေးမှူးက ကျွန်မနဲ့ အလုပ်အကြောင်း လာပြောတယ်။ လူသစ်တွေရဲ့ ပြဿနာတွေကို ကျွန်မ အချိန်မီ မဖော်ထုတ်၊ မဖြေရှင်းပေးနိုင်တာတွေ၊ လူသစ်တွေရဲ့ အခက်အခဲတွေကို ကူညီဖြေရှင်းပေးဖို့ ဆက်သွယ်ပြောဆိုရာမှာ လိုအပ်ချက်တွေရှိနေတာမျိုး ပြောပြတာပေါ့။ ပြီးတော့ ကြီးကြပ်ရေးမှူးက သက်ဆိုင်ရာ သမ္မာတရား စည်းမျဉ်းတချို့ကို ကျွန်မကို ဖတ်ပြခဲ့တယ်။ ကြီးကြပ်ရေးမှူး ထောက်ပြတဲ့ ပြဿနာတွေက တကယ်ပဲ ကျွန်မမှာ ရှိနေမှန်း ကျွန်မ သဘောပေါက်ခဲ့တယ်။ အစပိုင်းမှာတော့ ကျွန်မ လက်ခံနိုင်ခဲ့ပေမဲ့ ထောက်ပြခံရတဲ့ ပြဿနာတွေ တစ်ခုပြီးတစ်ခု များလာတဲ့အခါမှာတော့ စိတ်ထဲမှာ နည်းနည်း နာကျင်လာသလို ခံစားရတယ်။ ကြီးကြပ်ရေးမှူးရဲ့ မိတ်သဟာယဖွဲ့မှုနဲ့ ထောက်ပြမှုတွေကို နားထောင်နေရင်းနဲ့ ကျွန်မ အနုပညာကြီးကြပ်ရေးမှူးအနေနဲ့ ကိုယ့်ရဲ့အတိတ်ကို ဆက်ပြီးစဉ်းစားနေမိတယ်။ အရင်က ကျွန်မက အမြဲတမ်း တခြားသူတွေရဲ့အလုပ်ကို လမ်းညွှန်ပြီး သူတို့ရဲ့တာဝန်တွေထဲက ပြဿနာတွေကို ထောက်ပြတဲ့သူဖြစ်ခဲ့တယ်၊ ညီအစ်ကိုမောင်နှမတွေကလည်း ကျွန်မကို အမြဲ အထင်ကြီးပြီး ထောက်ခံခဲ့ကြတယ်။ အခုတော့ ကိုယ့်တာဝန်မှာ ကိုယ့်ပြဿနာတွေ အများကြီး ဖော်ထုတ်ခံနေရပြီး မိတ်သဟာယဖွဲ့ဖို့နဲ့ လမ်းညွှန်ဖို့ တခြားသူတွေကိုတောင် လိုအပ်ခဲ့တယ်။ ကျွန်မ အရမ်းကို ရှက်မိတယ်။ ကိုယ့်တာဝန်မှာ ပြဿနာတွေ ဒီလောက်များမှန်း သိသွားရင် ကြီးကြပ်ရေးမှူးက ငါ့ကို ဘယ်လိုထင်မလဲ။ ညီအစ်ကိုမောင်နှမတွေကရော ငါ့ကို ဘယ်လိုများ ထင်ကြမလဲ။ သူတို့က ကျွန်မကို အစွမ်းအစညံ့ဖျင်းပြီး ကိုယ့်တာဝန်တွေမှာ စိတ်မနှစ်ဘူးလို့ ထင်ကြမလားပေါ့။ ကျွန်မ ကွာခြားမှုကို အရမ်းကို ပြင်းပြင်းထန်ထန် ခံစားခဲ့ရတယ်။ ဒါပေမဲ့ အဲဒီနောက်မှာ ကျွန်မဟာ ကိုယ့်အခြေအနေကို ကိုယ်မဆန်းစစ်ခဲ့ပါဘူး။ အဲဒီအစား “ဒါက ယာယီရှုံးနိမ့်မှုတစ်ခုပါပဲ။ ငါသာ ကြိုးစားဖို့ စိတ်ရှိရင် ဒီပြဿနာတွေကို ဖြေရှင်းနိုင်မှာပါ” လို့ တွေးပြီး ကိုယ့်ကိုယ်ကိုယ် နှစ်သိမ့်နေခဲ့တယ်။

သုံးလေးရက်ကြာပြီးနောက်မှာ ကျွန်မတို့ အတူတူ စုဝေးပွဲတစ်ခု လုပ်ခဲ့ကြပြီး အဲဒီမှာ ကြီးကြပ်ရေးမှူးက လူသစ်တွေ အလုပ်များလို့ စုဝေးပွဲမတက်နိုင်တဲ့ပြဿနာကို ဘယ်လိုဖြေရှင်းမလဲဆိုတာ ကျွန်မကို ဝေမျှခိုင်းခဲ့တယ်။ ကျွန်မ ပြောပြီးသွားတဲ့အခါမှာ ညီအစ်ကိုမောင်နှမတချို့က ကျွန်မဟာ လူသစ်တွေကို သူတို့ဘဝမှာ တကယ့်အခက်အခဲတွေ ရှိမရှိ၊ ဒါမှမဟုတ် မှားယွင်းတဲ့အမြင်တွေ ရှိမရှိဆိုတာကို ကြည့်ဖို့ သူတို့ရဲ့အခက်အခဲတွေအကြောင်းကို အလေးအနက် မမေးခဲ့ဘူးလို့ ပြောခဲ့တယ်။ တချို့ကလည်း ကျွန်မဟာ သေချာမစုံစမ်းဘဲ တန်းပြီး မိတ်သဟာယဖွဲ့လိုက်တာက၊ လူသစ်တွေရဲ့ ပြဿနာကို တကယ် မဖြေရှင်းနိုင်ဘူးလို့ ပြောကြတယ်။ ညီအစ်ကိုမောင်နှမတွေရဲ့ ထောက်ပြမှုတွေကို ကြားလိုက်ရတဲ့အခါ ကျွန်မ မျက်နှာကြီး ပူထူပြီး အရှက်ရသွားတယ်၊ ရှက်လို့ မြေကြီးထဲသာ အပေါက်ရှာပြီးတိုးဝင်သွားချင်တော့တယ်။ ဒီတာဝန်ကို ထမ်းဆောင်ရတာ တကယ်ပဲ အရှက်ရစရာကောင်းလိုက်တာလို့ ခံစားလိုက်ရတယ်။ အရင်တုန်းက အနုပညာအဖွဲ့ရဲ့အလုပ်ကို တာဝန်ယူတုန်းကဆို ညီအစ်ကိုမောင်နှမတွေက ကျွန်မအနား ဝိုင်းဝိုင်းလည်ပြီး ခဏခဏ ချီးကျူးတတ်ကြတယ်။ အခု လူသစ်တွေကို ရေလောင်းတဲ့အခါကျတော့ အမြဲတမ်း အပြုပြင်ခံရ၊ ဝေဖန်ခံနေရတယ်။ ဒါဟာ တကယ်ကို မခံချိမခံသာ ဖြစ်စရာပဲ။ ကျွန်မ ခေါင်းဆောင်နဲ့ စကားပြောပြီး ဂရပ်ဖစ်ဒီဇိုင်းမှာ ကိုယ့်ရဲ့အရင်တာဝန်ကို ဆက်ပြီးထမ်းဆောင်ရအောင် တောင်းဆိုဖို့ စဉ်းစားမိတယ်။ လူသစ်တွေကို ရေလောင်းပေးတာက ကျွန်မရဲ့အားသာချက် မဟုတ်ဘူး၊ ပြီးတော့ ကျွန်မသာ ဒီတာဝန်ကို ဆက်ပြီးထမ်းဆောင်နေရင် ကိုယ့်ကိုယ်ကိုယ် အရူးလုပ်သလိုပဲ ဖြစ်နေမှာပဲလို့ ခံစားခဲ့ရတယ်။ အရင်တာဝန်ကိုသာ ပြန်ထမ်းဆောင်ရရင် ညီအစ်ကိုမောင်နှမတွေရဲ့ အထင်ကြီးမှုနဲ့ ထောက်ခံမှုကို ဆက်ပြီး ခံစားနေရမှာ။ ဒါပေမဲ့ ကျွန်မသာ တာဝန်ပြောင်းပေးဖို့ တောင်းဆိုလိုက်ရင် ညီအစ်ကိုမောင်နှမတွေက ကျွန်မကို သိပ်ပျော့ညံ့တယ်၊ ပြဿနာနည်းနည်း ထောက်ပြခံရတာနဲ့ တာဝန်ပြောင်းချင်တယ်၊ ဝိညာဉ်ရင့်ကျက်မှု နည်းတာပဲလို့ ထင်သွားမှာကိုလည်း စိုးရိမ်မိတယ်။ ဒါနဲ့ ကျွန်မ ကြိတ်မှိတ်ပြီး သည်းခံနေလိုက်တယ်။ စိတ်ထဲမှာ ကိုယ့်ကိုယ်ကိုယ် နှစ်သိမ့်လိုက်တယ်၊ “ငါသာ ပိုကြိုးစားပြီး ပြင်းပြင်းထန်ထန်လေ့ကျင့်လိုက်ရင် ခဏနေရင် အခြေအနေတွေ တိုးတက်ရင်တိုးတက်လာမှာပါ” လို့ပေါ့။

နောက်ပိုင်းမှာ ကျွန်မဟာ ကိုယ့်တာဝန်ကို ပိုလို့တောင် ကြိုးစားပမ်းစား ထမ်းဆောင်ခဲ့တယ်။ နေ့တိုင်း လူသစ်တွေရဲ့ ပြဿနာတွေအပေါ် အခြေခံပြီး သမ္မာတရားနဲ့ ကိုယ့်ကိုယ်ကိုယ် ပြင်ဆင်ခဲ့တယ်၊ တစ်ခါတလေဆို မနက် ၃ နာရီအထိတောင် မအိပ်ဘဲ နေခဲ့တယ်။ ဒီအခြေအနေကို အမြန်ဆုံး ပြောင်းပြန်လှန်နိုင်ဖို့ပဲ စဉ်းစားနေခဲ့မိတယ်။ ဒါပေမဲ့ တစ်လကြာပြီးနောက်မှာ ကျွန်မရဲ့တာဝန်ရဲ့ ရလဒ်တွေက အဖွဲ့ထဲမှာ အဆိုးဆုံးဖြစ်နေတုန်းပဲ။ အဲဒီညမှာ ကျွန်မ အိပ်ယာထဲမှာ ဟိုလှိမ့်ဒီလှိမ့်နဲ့ ဘယ်လိုမှ အိပ်လို့မပျော်ခဲ့ဘူး။ စိတ်ထဲမှာ အနုပညာအဖွဲ့ ကြီးကြပ်ရေးမှူးလုပ်ခဲ့တုန်းက အချိန်တွေကိုပဲ ပြန်ပြန်ရောက်သွားတယ်၊ အဲဒီတုန်းက ဘယ်လောက် ဂုဏ်ရှိခဲ့လဲလို့ တွေးမိတယ်။ ဒါပေမဲ့ အခု လူသစ်တွေကို ရေလောင်းပေးတာမှာ ကျွန်မက အဖွဲ့ရဲ့အောက်ဆုံးကို ရောက်သွားပြီ။ ကျွန်မ ဒီတာဝန်ကို ထမ်းဆောင်ရတာ တကယ်ကို ရှက်စရာကောင်းတယ်လို့ ခံစားခဲ့ရတယ်။ ကျွန်မ ပိုစဉ်းစားလေလေ၊ ပိုပြီးတော့တောင် ဝမ်းနည်းလာလေပဲ၊ မငိုမိအောင် မထိန်းထားနိုင်တော့ဘူး။ ကျွန်မ နောက်တစ်နေ့မှာ ကျွန်မတာဝန်တွေ ပြောင်းပေးဖို့ ခေါင်းဆောင်နဲ့ စကားပြောဖို့ စဉ်းစားခဲ့တယ်။ ဒါပေမဲ့ တာဝန်ပြောင်းဖို့ စဉ်းစားလိုက်တဲ့အခါ စိတ်နှလုံးထဲမှာ ဖော်မပြတတ်တဲ့ အပြစ်ရှိသလို ခံစားချက်မျိုးနဲ့ ပူပန်မှုကို ခံစားရတယ်။ “အရင်တုန်းက ဘုရားသခင်ဆီ ဆုတောင်းပြီး ကိုယ့်တာဝန်ကို စွဲစွဲမြဲမြဲ ထမ်းဆောင်ပါ့မယ်လို့ ကတိပေးခဲ့ဖူးတယ်။ အခု တာဝန်ပြောင်းလိုက်ရင် ဒါက ကိုယ့်နေရာကို စွန့်ခွာသွားတာ မဟုတ်ဘူးလား။ တကယ်ပဲ ဒီအတိုင်း လက်လျှော့လိုက်တော့မှာလား။” ဒါပေမဲ့ ကျွန်မသာ ဒီတာဝန်ကို ဆက်ပြီးထမ်းဆောင်နေရင် ဒါကို ဘယ်လိုရင်ဆိုင်နိုင်မလဲဆိုတာ ကျွန်မမသိခဲ့ဘူး။ နာကျင်ခံစားနေရရင်းနဲ့ ဘုရားသခင်ဆီကို ကျွန်မ အကြိမ်ကြိမ် အော်ဟစ်ခဲ့တယ်၊ “အို ဘုရားသခင်၊ သမီး အရမ်းအားနည်းနေပါတယ်၊ ရှေ့ဆက်သွားဖို့ ဘယ်လိုလုပ်ရမလဲဆိုတာကို သမီးမသိတော့ဘူး။ ကျေးဇူးပြုပြီး သမီးကို လမ်းပြပေးတော်မူပါ” လို့ပေါ့။ အဲဒီအချိန်မှာ ဘုရားနှုတ်ကပတ်တော်တစ်ပိုဒ်ကို ကျွန်မ သတိရသွားပြီး ဖတ်ဖို့ ရှာဖွေခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင် ထမ်းဆောင်သော တာဝန်သည် သင် ကျွမ်းကျင်ပြီး နှစ်သက်သည့်အရာတစ်ခု ဖြစ်ပါက ယင်းမှာ သင်၏ တာဝန်နှင့် ဝတ္တရားဖြစ်သည်ဟုလည်းကောင်း၊ ယင်းကို လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတသည့် အရာတစ်ခု ဖြစ်သည်ဟုလည်းကောင်း သင် ခံစားရသည်။ သင်သည် ဝမ်းမြောက်သည်၊ ပျော်ရွှင်သည်၊ စိတ်သက်သာရာရသည်။ ယင်းမှာ သင် လုပ်ဆောင်လိုစိတ်ရှိသည့်အရာတစ်ခု ဖြစ်ပြီး သင်သည် ယင်းကို သစ္စာစောင့်သိနိုင်ကာ ယင်းကို လုပ်ဆောင်ခြင်းအားဖြင့် သင်သည် ဘုရားသခင်ကို စိတ်ကျေနပ်စေသည်ဟု ခံစားရသည်။ သို့သော် တစ်နေ့နေ့တွင် သင် မကြိုက်နှစ်သက်သော သို့မဟုတ် ယခင်က တစ်ခါမျှ မထမ်းဆောင်ဖူးသော တာဝန်တစ်ခုကို သင် ရင်ဆိုင်ရသောအခါ ထိုအချိန်တွင် သင်သည် သစ္စာစောင့်သိနိုင်မည်လော။ ဤအရာက သင်သည် သမ္မာတရားကို လက်တွေ့လုပ်ဆောင်ခြင်း ရှိမရှိဟူသည်ကို စမ်းသပ်လိမ့်မည်။ ဥပမာအားဖြင့် သင်သည် ဓမ္မတေးအဖွဲ့တွင် သင်၏ တာဝန်ကို ထမ်းဆောင်နေသည် ဆိုကြပါစို့။ သင်သည် သီချင်းဆိုနိုင်သည်၊ ဤသည်မှာ သင် နှစ်သက်သည့်အရာဖြစ်ပြီး ဤတာဝန်ကို ထမ်းဆောင်လိုစိတ်ရှိသည်။ သင့်အား ဧဝံဂေလိတရားဟောရန်ကဲ့သို့သော အခြားတာဝန်တစ်ခုကို ပေးခဲ့ပြီး အလုပ်မှာ အနည်းငယ် ခက်ခဲပါက သင် ကျိုးနွံနာခံနိုင်မည်လော။ သင်သည် ဧဝံဂေလိတရားမဟောချင်သောကြောင့် ‘ကျွန်ုပ်က သီချင်းဆိုခြင်းကို နှစ်သက်ပါသည်’ ဟူ၍သာ မပြတ် ပြောနေသည်။ ခေါင်းဆောင် သို့မဟုတ် အမှုဆောင်တစ်ဦးက ‘ဧဝံဂေလိတရားဟောခြင်းကို လေ့ကျင့်ပြီး သမ္မာတရားဖြင့် သင့်ကိုယ်သင် ပို၍ ပြင်ဆင်ပါ၊ ယင်းက သင်၏ အသက်တာ ကြီးထွားမှုအတွက် ပို၍ အကျိုးရှိလိမ့်မည်’ ဟု ပြောဆိုလျက် သင့်ကို အားပေးပါက သင်သည် ‘ကျွန်ုပ်က သီချင်းဆိုခြင်းကို နှစ်သက်ပြီး ကခုန်ခြင်းကိုလည်း နှစ်သက်ပါသည်’ ဟု မလျှော့တမ်း ပြောဆိုနေဆဲဖြစ်သည်။ ၎င်းတို့ မည်သို့ပင် မိတ်သဟာယဖွဲ့ပါစေ သင်သည် သွားရောက်၍ ဧဝံဂေလိတရားဟောလိုစိတ် မရှိပေ။ အဘယ်ကြောင့် သင် မသွားချင်သနည်း။ (စိတ်ဝင်စားမှုမရှိခြင်းကြောင့် ဖြစ်ပါသည်။) သင်သည် စိတ်ဝင်စားမှုမရှိသောကြောင့် မသွားချင်ပေ၊ ဤနေရာတွင် ပြဿနာမှာ အဘယ်အရာဖြစ်သနည်း။ သင်၏ နှစ်သက်မှုများနှင့် တစ်ကိုယ်ရေ အကြိုက်များအတိုင်း သင်၏ တာဝန်ကို သင် ရွေးချယ်ခြင်း ဖြစ်ပြီး သင်သည် ကျိုးနွံနာခံခြင်းမရှိပေ။ ကျိုးနွံနာခံမှု မရှိခြင်းသည် ပြဿနာ ဖြစ်သည်။ သင်သည် ဤပြဿနာကို ဖြေရှင်းရန် သမ္မာတရားကို မရှာဖွေပါက သင်သည် စစ်မှန်သော ကျိုးနွံနာခံခြင်း ရှိမည်မဟုတ်ပေ။ စစ်မှန်သော ကျိုးနွံနာခံခြင်းရှိရန် ဤအခြေအနေတွင် သင် မည်သို့ လုပ်ဆောင်သင့်သနည်း။ ဘုရားသခင်၏ ရည်ရွယ်ချက်များ အထမြောက်စေရန် သင် မည်သည့်အရာကို လုပ်ဆောင်နိုင်သနည်း။ ဤသည်မှာ သင်သည် သမ္မာတရား၏ ဤကဏ္ဍကို ရှာဖွေပြီး ချင့်ချိန်စဉ်းစားရန် လိုအပ်သည့်အချိန် ဖြစ်သည်။ သင်သည် အမှုအရာအားလုံးတွင် သစ္စာစောင့်သိလိုပြီး ဘုရားသခင်၏ ရည်ရွယ်ချက်များ အထမြောက်စေလိုပါက တာဝန်တစ်ခုတည်းကို ထမ်းဆောင်ရုံမျှဖြင့် ယင်းကို သင် လုပ်ဆောင်၍မရပေ။ ဘုရားသခင် သင့်အား ပေးသည့် မည်သည့် တာဝန်ပေးစေခိုင်းချက်ကိုမဆို သင် လက်ခံရမည်။ ယင်းမှာ သင်၏ အကြိုက်နှင့် ကိုက်ညီပြီး သင်၏ စိတ်ဝင်စားမှုများနှင့် ကိုက်ညီသည်ဖြစ်စေ၊ သင် မနှစ်သက်သောအရာတစ်ခု ဖြစ်သည်ဖြစ်စေ၊ ယခင်က သင် တစ်ခါမျှ မလုပ်ဆောင်ဖူးသည့်အပြင် ခက်ခဲသည်ဟု မြင်သောအရာ ဖြစ်သည်ဖြစ်စေ သင်သည် ယင်းကို လက်ခံပြီး ကျိုးနွံနာခံသင့်သည်။ သင်သည် ယင်းကို လက်ခံရမည်သာမက တက်တက်ကြွကြွ ပူးပေါင်းဆောင်ရွက်ခြင်း၊ လုပ်ငန်းပိုင်းဆိုင်ရာ ကျွမ်းကျင်မှုများကို သင်ယူခြင်းနှင့် အတွေ့အကြုံများနှင့် ဝင်ရောက်မှုကို ရရှိခြင်းတို့ကိုလည်း ပြုလုပ်ရမည်။ သင်သည် အခက်အခဲ သို့မဟုတ် မောပန်းနွမ်းနယ်မှု၊ အရှက်ရခြင်း သို့မဟုတ် အပယ်ခံရခြင်းတို့ကို ခံစားရလျှင်ပင် ယင်းကို သစ္စာစောင့်သိစွာ ထမ်းဆောင်ရမည်။ ဤနည်းလမ်းဖြင့် လက်တွေ့လုပ်ဆောင်ခြင်းအားဖြင့်သာ သင်သည် အမှုအရာအားလုံးတွင် သစ္စာစောင့်သိနိုင်မည်ဖြစ်ပြီး ဘုရားသခင်၏ ရည်ရွယ်ချက်များကို အထမြောက်စေနိုင်မည် ဖြစ်သည်။ သင်သည် ယင်းကို သင်၏ ကိုယ်ပိုင်လုပ်ငန်းအဖြစ် မဟုတ်ဘဲ သင်၏ တာဝန်အဖြစ် ထမ်းဆောင်ရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေ အသင်းတော်က ကျွန်မကို ဘယ်လိုတာဝန်ပဲ ထမ်းဆောင်ဖို့ စီစဉ်ပေးပါစေ၊ အဲဒါက ကျွန်မ ထင်ပေါ်ကျော်ကြားနိုင်တဲ့ ကျွန်မကျွမ်းကျင်တဲ့အရာတစ်ခုပဲဖြစ်ဖြစ်၊ ဒါမှမဟုတ် ကျွန်မ မကျွမ်းကျင်တဲ့၊ ကျွန်မ မတောက်ပြောင်နိုင်တဲ့အရာတစ်ခုပဲဖြစ်ဖြစ် အားလုံးက ဘုရားသခင်ရဲ့ အချုပ်အခြာအာဏာနဲ့ စီရင်ထုံးဖွဲ့ချက်ရဲ့ တစ်စိတ်တစ်ပိုင်းပါပဲ။ ကျွန်မဟာ အဲဒီတာဝန်ကို အစွမ်းကုန် ကြိုးစားပြီး အမြဲတမ်း ထမ်းဆောင်သင့်တယ်၊ ဘာဖြစ်လို့လဲဆိုတော့ ဒါကမှ ဘုရားသခင်အပေါ် စစ်မှန်တဲ့ ကျိုးနွံနာခံခြင်း ဖြစ်လို့ပါပဲ။ အနုပညာအဖွဲ့ရဲ့ အလုပ်ကို ကျွန်မ တာဝန်ယူတုန်းက ညီအစ်ကိုမောင်နှမတွေက ကျွန်မကို အထင်ကြီးလေးစားခဲ့ကြတော့ ကိုယ့်တာဝန်အတွက် မကုန်ခမ်းနိုင်တဲ့ စိတ်အားထက်သန်မှုတွေ ရှိခဲ့တယ်၊ ဘယ်လောက်ပဲ ဒုက္ခခံရခံရ၊ ဘယ်လောက်ပဲ ခက်ခဲခက်ခဲ ဘယ်တော့မှ လက်မလျှော့ခဲ့ဘူး။ အခု ရေလောင်းခြင်းတာဝန်ကို ထမ်းဆောင်ရတဲ့အခါမှာတော့ ကိုယ့်တာဝန်မှာ ပြဿနာတွေ အများကြီးရှိနေပြီး ကိုယ့်ရဲ့ အားနည်းချက်တွေ၊ မလုံလောက်မှုတွေ အများကြီး ထုတ်ဖော်ခံလိုက်ရတယ်၊ ဒါကြောင့် ညီအစ်ကိုမောင်နှမတွေကလည်း ကျွန်မကို အထင်မကြီးကြတော့ဘူး။ ကျွန်မ ဒါကြောင့် ခဏခဏ စိတ်ဆင်းရဲခဲ့ရတယ်၊ ဒါဟာ အသင်းတော်အလုပ်ရဲ့ လိုအပ်ချက်ဖြစ်နေတာတောင်မှ ရေလောင်းတဲ့အလုပ်ကို စွန့်ပစ်ပြီး ကိုယ့်ရဲ့ မူလတာဝန်ဆီကိုပဲ အကြိမ်ကြိမ် ပြန်သွားဖို့ စဉ်းစားခဲ့တယ်။ ကျွန်မမှာ ဘုရားသခင်ကို ဘယ်လိုနည်းနဲ့များ စစ်မှန်တဲ့ကျိုးနွံနာခံမှု ရှိခဲ့လို့လဲ။

ကျွန်မ ဝတ်ပြုနေတုန်းမှာ ဘုရားနှုတ်ကပတ်တော်ကို ဖတ်ခဲ့ပြီး ကျွန်မရဲ့ ပြဿနာနဲ့ပတ်သက်လို့ နားလည်သဘောပေါက်မှုတချို့ ထပ်ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် မိမိတို့ကိုယ်ကို အလွန်စုံလင်သည် အလွန်ဂုဏ်ရှိသည်၊ အလွန်မြင့်မြတ်သည် သို့မဟုတ် အခြားသူများနှင့် အလွန်ကွဲပြားခြားနားသည်ဟု မတွေးထင်သင့်ပေ။ ဤအရာအားလုံးသည် လူသား၏ မာနထောင်လွှားသော စိတ်သဘောထားနှင့် မသိနားမလည်ခြင်းတို့အားဖြင့် ဖြစ်ပေါ်လာခြင်း ဖြစ်သည်။ မိမိကိုယ်ကို အများနှင့်မတူဟု အစဉ်တွေးထင်ခြင်းဟူသည်မှာ မာနထောင်လွှားသည့် စိတ်သဘောထားတစ်ခုက ဖြစ်စေသည်။ မိမိတို့၏ အားနည်းချက်များကို ဘယ်သောအခါမျှ လက်မခံနိုင်ခြင်းနှင့် မိမိတို့၏ အမှားများနှင့် ကျရှုံးမှုများကို ဘယ်သောအခါမျှ ရင်မဆိုင်နိုင်ခြင်းသည် မာနထောင်လွှားသော စိတ်သဘောထားမှ အရင်းခံ၏။ အခြားသူများကို မိမိတို့ထက်ပို၍ သာလွန်သွားဖို့ဖြစ်စေ၊ ပိုကောင်းသွားဖို့ဖြစ်စေ မည်သည့်အခါမျှ ခွင့်မပြုပေ။ ဤအရာသည် မာနထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများ၏ အားသာချက်များကို မိမိတို့ထက်ပို၍ မကျော်စေခြင်း သို့မဟုတ် မသာလွန်စေခြင်း ဖြစ်သည့် ဤအရာသည် မာန ထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများကို မိမိတို့ထက် ပို၍ကောင်းသော အတွေးအခေါ်များ၊ အကြံပြုချက်များနှင့် အမြင်ရှုထောင့်များ မည်သည့်အခါမျှ ရှိခွင့်မပြု၊ ပြီးလျှင် ၎င်းတို့က အခြားသူများသည် မိမိတို့ထက် ပိုကောင်းသည်ကို တွေ့ရှိလာသည့်အခါတွင်လည်း အပျက်သဘောဆောင်လာကာ စကားပြောဖို့ ဆန္ဒမရှိဘဲ၊ စိတ်သောကရောက်ပြီး စိတ်ပျက် အားလျော့ကာ စိတ်မချမ်းမသာ ဖြစ်လာကြသည်။ ဤအရာများ အားလုံးသည် မာနထောင်လွှားသည့် စိတ်သဘောထားကြောင့် ဖြစ်ပေါ်ခြင်း ဖြစ်သည်။ မာနထောင်လွှားသည့် စိတ်သဘောထားတစ်ခုသည် သင်၏ ဂုဏ်သိက္ခာကို ကာကွယ်တတ်ခြင်းကြောင့် အခြားသူများ၏ အမှားပြုပြင်မှုကို လက်ခံနိုင်စွမ်း မရှိအောင်လုပ်ဆောင်နိုင်သည်။ သင်၏ အားနည်းချက်များကို ထိပ်တိုက်ရင်ဆိုင်နိုင်စွမ်း မရှိအောင် လုပ်ဆောင်နိုင်သည်။ သင်ကိုယ်တိုင်၏ ရှုံးနိမ့်ခြင်းများနှင့် အမှားများကို လက်ခံနိုင်စွမ်း မရှိအောင်လုပ်ဆောင်နိုင်သည်။ ထို့အပြင် တစ်စုံတစ်ယောက်က သင့်ထက် ပိုသာသည့်အခါ ယင်းက သင်၏ စိတ်နှလုံးတွင် အမုန်းတရားနှင့် မနာလိုစိတ်များ ပေါ်ပေါက်စေနိုင်ပြီး သင်သည် ဘောင်ခတ်ခံရနိုင်ပြီး သင်၏တာဝန်ကို ထမ်းဆောင်ဖို့ပင် ဆန္ဒမရှိတော့ဘဲ ထိုတာဝန်ကို ထမ်းဆောင်ရာတွင် ဝတ်ကျေတမ်းကျေ ဖြစ်လာသည်အထိပင် ဖြစ်သည်။ မာနထောင်လွှားသည့် စိတ်သဘောထားတစ်ခုသည် ဤအပြုအမူများနှင့် အလေ့အကျင့်များကို သင်၌ ပေါ်ပေါက်စေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်တွေကို ကျွန်မ တွေးတောရင်း တကယ်ကို ရှက်မိတယ်။ ဒီနှစ်တွေကို ပြန်ကြည့်လိုက်တော့ ကျွန်မ အနုပညာအလုပ်အတွက် တာဝန်ယူခဲ့တယ်၊ အတွေ့အကြုံတချို့ စုဆောင်းခဲ့တယ်၊ ကိုယ့်တာဝန်တွေမှာ ရလဒ်တချို့လည်း မြင်ခဲ့ရတယ်၊ ဒါကြောင့် ကိုယ့်ကိုယ်ကိုယ် အထင်ကြီးတဲ့နေရာမှာ စတင်ထားလိုက်ပြီး စိတ်နှလုံးထဲမှာ သာမန်လူတွေနဲ့ မတူတော့ဘူးလို့ ခံစားခဲ့ရတယ်။ ကိုယ့်အစွမ်းအစက တခြားသူတွေထက် ပိုကောင်းတယ်လို့ ထင်ခဲ့တယ်၊ ဒါကြောင့် ဘယ်နေရာကိုပဲသွားသွား ထိပ်ဆုံးမှာပဲ နေချင်တယ်၊ တခြားသူတွေက ကိုယ့်ကို ဝန်းရံပြီး အထင်ကြီးတာကို ခံချင်တယ်၊ ပြီးတော့ တခြားသူတွေရဲ့ အထင်ကြီးမှုကို ခံစားရတာဟာ ကိုယ်ခံစားထိုက်တဲ့ အခွင့်အရေးလို့ ထင်ခဲ့တယ်။ လူသစ်တွေကို ကျွန်မ စပြီး ရေလောင်းတဲ့အခါ ရလဒ်တွေက တခြားသူတွေလောက် မကောင်းခဲ့ဘူး၊ ပြီးတော့ ကြီးကြပ်ရေးမှူးကလည်း ကျွန်မရဲ့ ပြဿနာတွေကို ခဏခဏ ထောက်ပြခဲ့တယ်။ ဒါက လုံးဝ သာမန်အရာတစ်ခုပဲ၊ တကယ် ဆင်ခြင်တုံတရားရှိတဲ့သူဆိုရင် ဒါကို မှန်မှန်ကန်ကန် ကိုင်တွယ်နိုင်မှာပဲ။ သူတို့ဟာ ဒါကို တည်တည်ငြိမ်ငြိမ် လက်ခံရုံသာမကဘဲ သူတို့တာဝန်ရဲ့ ရလဒ်တွေကို တိုးတက်အောင်လုပ်ဖို့နဲ့ သူတို့ရဲ့ချို့တဲ့မှုတွေကို လက်တွေ့ကျကျနည်းလမ်းနဲ့ ဖြည့်ဆည်းဖို့ သမ္မာတရားနဲ့ ကိုယ့်ကိုယ်ကိုယ် ပြင်ဆင်ခဲ့မှာပဲ။ ဒါပေမဲ့ ကျွန်မကတော့ တခြားသူတွေရဲ့ထောက်ပြမှုတွေကို ရင်ဆိုင်ဖို့ ဆန္ဒမရှိခဲ့ဘူး၊ ကိုယ့်ရဲ့ချို့တဲ့မှုတွေကို အကျဉ်းချုပ်ဖို့ဆိုတာ ဝေးရောပေါ့၊ အဲဒီအစား စိတ်ထဲမှာ တိတ်တိတ်ကလေး ပြိုင်ဆိုင်နေခဲ့ပြီး ကိုယ့်ကြိုးပမ်းမှုတွေကနေ ရလဒ်တွေမြန်မြန် ရချင်ခဲ့တယ်၊ ဒါမှ ညီအစ်ကိုမောင်နှမတွေက ကျွန်မမှာ အစွမ်းအစကောင်းတွေ ရှိမှန်း မြင်ကြမှာလေ။ ကျွန်မရဲ့ လိုက်စားမှုနောက်ကွယ်က လမ်းကြောင်းနဲ့ အမြင်ရှုထောင့်တွေက မှားယွင်းနေခဲ့လို့ ဘုရားသခင်က ကျွန်မကို မျက်နှာလွှဲခဲ့တယ်။ ကျွန်မဟာ ကိုယ့်တာဝန်မှာ အချိန်အကြာကြီး တိုးတက်မှုမရှိခဲ့သလို ရလဒ်တွေကလည်း တိုးတက်မလာခဲ့ဘူး။ ဒါပေမဲ့ ကျွန်မ ကိုယ့်ကိုယ်ကိုယ် မဆင်ခြင်မသုံးသပ်ရုံသာမက အပျက်သဘောဆောင်လာတယ်၊ ခိုကပ်လာတယ်၊ ပြီးတော့ လူသစ်တွေကို ရေလောင်းပေးချင်စိတ် မရှိတော့ဘဲ တာဝန်တွေ ပြောင်းချင်ခဲ့တယ်။ ကျွန်မဟာ တကယ်ကို မာနထောင်လွှားပြီး စိတ်ကြီးဝင်နေခဲ့တာ၊ တကယ်ကို ဆင်ခြင်တုံတရား ကင်းမဲ့လိုက်တာ။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ရပြီး အဆင့်အတန်း လိုက်စားရတာကို ကျွန်မ ဘာဖြစ်လို့ ဒီလောက်ကြိုက်နှစ်သက်ခဲ့ရတယ်ဆိုတဲ့ အကြောင်းအရင်းကို နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “သာမန်လူများ၌ ထိုသို့သော အာဏာနှင့် ဂုဏ်အဆင့်အတန်း ရှိချင်မှရှိမည် ဖြစ်သော်လည်း ၎င်းတို့သည်လည်း အခြားသူများအား ၎င်းတို့ကို အလေးပေးသောအမြင် စွဲကိုင်စေဖို့အပြင် လူများက သူတို့၏စိတ်နှလုံးထဲ၌ ၎င်းတို့အား မြင့်မားသော ထင်မြင်ယူဆချက်ရှိဖို့နှင့် ၎င်းတို့အား မြင့်မားသော ဂုဏ်အဆင့်အတန်းဆီသို့ မြှင့်တင်ပေးဖို့ကို ဆန္ဒရှိကြသည်။ ဤသည်မှာ ဖောက်ပြန်ပျက်စီးသည့် စိတ်သဘောထား ဖြစ်ပေသည်။ သမ္မာတရားကို လူတို့က နားမလည်လျှင် ဤအရာကို သတိပြုမိနိုင်စွမ်းမရှိပေ။...လူများအား ၎င်းတို့ကို အထင်ကြီးစေခြင်းနှင့်ပတ်သက်သည့် ၎င်းတို့၏ အကြောင်းရင်းမှာ အဘယ်နည်း။ (ထိုသို့သောလူများ၏ စိတ်များထဲတွင် ဂုဏ်အဆင့်အတန်း ပေးအပ်ခံရဖို့ဖြစ်သည်။) အခြားလူတစ်ဦး၏ စိတ်ထဲတွင် သင့်ကို ဂုဏ်အဆင့်အတန်း ပေးအပ်သည့်အခါ၊ ထို့နောက်တွင် ၎င်းတို့သည် သင်နှင့် အပေါင်းအဖော်ပြုသည့်အခါ၊ ၎င်းတို့သည် သင့်အပေါ် ရိုသေကြပြီး သင့်ကို ၎င်းတို့ စကားပြောသည့်အခါ အထူးသဖြင့် ယဉ်ကျေးကြသည်။ ၎င်းတို့သည် သင့်အပေါ် အစဉ် ကြည်ညိုလေးစားကြသည်၊ အရာအားလုံး၌ သင့်အား အစဉ် ဦးစားပေးကြသည်၊ ၎င်းတို့က သင့်အား အလျှော့ပေးကြပြီး သင့်အား မြှောက်ပင့်ကာ နာခံကြသည်။ အရာရာတွင် ၎င်းတို့က သင့်အား ရှာဖွေပြီး သင့်အား ဆုံးဖြတ်ချက်များ ချခွင့်ပြုကြသည်။ ပြီးလျှင် ဤအရာမှ သင်သည် သာယာကြည်နူးစိတ်ကို ရရှိသည်။ သင်သည် ပို၍ ဩဇာကြီးမားပြီး အခြားလူတိုင်းထက် ပိုသာသည်ဟု ခံစားရသည်။ လူတိုင်းက ဤခံစားချက်ကို နှစ်သက်ကြသည်။ ဤသည်မှာ လူတစ်ဦး၏စိတ်နှလုံးထဲတွင် အဆင့်အတန်းရှိခြင်း ခံစားချက်ဖြစ်သည်။ လူများက ဤအရာတွင် မွေ့လျော်ခံစားလိုကြသည်။ ဤသည်မှာ လူများက အဆင့်အတန်းအတွက် ယှဉ်ပြိုင်ကြသည့် အကြောင်းအရင်းဖြစ်ပြီး အားလုံးသည် အခြားလူများ၏ စိတ်နှလုံးထဲတွင် အဆင့်အတန်း ပေးအပ်ခံလိုကြသည်။ အခြားသူများ၏ အထင်ကြီးခြင်းနှင့် ကိုးကွယ်ခြင်းတို့ကို ခံလိုကြသည်။ ၎င်းတို့သည် ယင်းမှ ထိုမျှပျော်ရွှင်မှုကို မရရှိနိုင်လျှင် အဆင့်အတန်းကို လိုက်စားကြမည် မဟုတ်ချေ။ ဥပမာအားဖြင့် သင်သည် လူတစ်ဦး၏ စိတ်ထဲတွင် အဆင့်အတန်း မရှိလျှင် ၎င်းတို့သည် သင့်ကို အဆင့်အတန်းတစ်ပြေးညီ ထိတွေ့ရင်ဆိုင်ကာ သင့်ကို တန်းတူကဲ့သို့ ဆက်ဆံကြမည်။ သူတို့သည် လိုအပ်သည့်အခါတွင် သင့်ကို ဆန့်ကျင်ကြလိမ့်မည်။ ၎င်းတို့သည် သင့်အပေါ် ယဉ်ကျေးမှုရှိမည်မဟုတ်၊ သို့မဟုတ် လေးစားမည်မဟုတ်။ သင်သည် စကားပြော၍ မပြီးဆုံးသေးခင်၌ပင် ထွက်ခွာသွားကောင်း သွားနိုင်သည်။ သင် စိတ်အနှောင့်အယှက်ဖြစ်မည်လော။ လူတို့က သင့်ကို ဤသို့ဆက်ဆံသောအခါ သင်မကြိုက်ပေ။ သူတို့ သင့်ကို မြှောက်ပင့်သောအခါ၊ သင့်ကို လေးစားပြီး သင့်ကို အချိန်တိုင်း ကိုးကွယ်သောအခါ သင်သဘောကျသည်။ သင်သည် အရာအားလုံး၏ အချက်အချာဖြစ်သောအခါ၊ အရာအားလုံးက သင့်ကို ဝန်းရံပြုသောအခါ၊ ထို့ပြင် လူတိုင်းက သင့်ကို နားထောင်သောအခါ၊ သင့်ကို လေးစားပြီး သင်၏ လမ်းညွှန်မှုကို ကျိုးနွံနာခံသောအခါ ယင်းကို သင်နှစ်သက်သည်။ ဤသည်မှာ ရှင်ဘုရင်အဖြစ် စိုးစံ၍ အာဏာရလိုသော ဆန္ဒမဟုတ်လော။ သင်၏ စကားလုံးများနှင့် လုပ်ဆောင်ချက်များသည် အဆင့်အတန်းကို လိုက်စားခြင်းနှင့် ရယူခြင်းက တွန်းအားပေးခြင်းခံရပြီး ယင်းအတွက် အခြားသူများနှင့် ယှဉ်ပြီး လုယူကာ ပြိုင်ဆိုင်လေသည်။ သင်၏ပန်းတိုင်က ရာထူးနေရာတစ်ခုကို အရယူပြီး ဘုရားသခင် ရွေးချယ်ထားသော လူတို့အား သင်၏စကားကို နားထောင်စေရန်၊ သင့်ကို ထောက်ခံစေရန်နှင့် ကြည်ညိုကိုးကွယ်စေရန် ဖြစ်သည်။ ထိုရာထူးကို သင်အရယူပြီးသည်နှင့် သင်သည် သြဇာအာဏာရရှိပြီး အဆင့်အတန်း၏ အကျိုးအမြတ်များ၊ အခြားသူများထံမှ အထင်ကြီးလေးစားမှုသာမက ထိုရာထူးနှင့် အတူပါလာသည့် အခြားသော အကျိုးကျေးဇူးများကို ခံစားနိုင်မည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ အမြဲတမ်း ရေလောင်းခြင်း တာဝန်ကို အတိုက်အခံလုပ်ခဲ့ပြီး ကျွန်မရဲ့အရင်တာဝန်ကို တောင့်တခဲ့တယ်၊ ဘာဖြစ်လို့လဲဆိုတော့ ကျွန်မဟာ ကိုယ့်ရဲ့ ဂုဏ်သိက္ခာနဲ့ အဆင့်အတန်းကို အရမ်းတန်ဖိုးထားပြီး အဆင့်အတန်းရဲ့ အကျိုးအမြတ်တွေကို တပ်မက်ခဲ့လို့ပဲဆိုတာကို ကျွန်မ သဘောပေါက်သွားတယ်။ ကျွန်မ ကြီးကြပ်ရေးမှူးတစ်ယောက်ဖြစ်ခဲ့တုန်းက အကြောင်းကို ခဏခဏ ပြန်တွေးမိတယ်။ အဲဒီတုန်းက ညီအစ်ကိုမောင်နှမတွေက ကျွန်မကို အထင်ကြီးကြတယ်၊ အခက်အခဲကြုံရင်လည်း ကျွန်မဆီက မကြာမကြာ အကြံဉာဏ်တောင်းကြတယ်၊ ပြီးတော့ ကျွန်မက တခြားသူတွေကို လမ်းညွှန်ပေးနိုင်ခဲ့တယ်။ ကျွန်မ ဒီခံစားချက်ကို တကယ် နှစ်သက်ခဲ့တယ်။ ဒါပေမဲ့ ရေလောင်းခြင်းတာဝန်ကို ပြောင်းပြီးတဲ့နောက်မှာတော့ တခြားသူတွေနဲ့ ယှဉ်လိုက်ရင် ကျွန်မဟာ အရာရာမှာ လိုအပ်ချက်ရှိနေမှန်း တွေ့ရှိခဲ့ရတယ်။ ဘယ်သူမှ ကျွန်မရဲ့အမြင်ကို မမေးကြတော့ဘူး၊ တခြားသူတွေက ကျွန်မရဲ့ပြဿနာတွေကို ခဏခဏ ထောက်ပြကြတယ်။ ကျွန်မဟာ ကိုယ့်ကိုယ်ကိုယ် နှိမ့်ကျတယ်၊ အရှက်ရတယ်လို့ ခံစားခဲ့ရတယ်။ ကိုယ့်ဂုဏ်သိက္ခာနဲ့ အဆင့်အတန်းကို ကယ်တင်ဖို့ ကျွန်မ ညဉ့်နက်တဲ့အထိ မီးကုန်ယမ်းကုန် အလုပ်လုပ်ခဲ့တယ်၊ တိတ်တဆိတ် ကြိုးစားအားထုတ်ခဲ့တယ်၊ တစ်နေ့နေ့ ကျွန်မ အဖွဲ့ထဲမှာ ထင်ပေါ်ကျော်ကြားနိုင်လိမ့်မယ်လို့ မျှော်လင့်ခဲ့တယ်။ ဒါပေမဲ့ အချိန်အတိုင်းအတာတစ်ခုထိ ကြိုးစားပြီးတဲ့နောက်မှာ ကျွန်မရဲ့ တာဝန်ရလဒ်တွေက အညံ့ဆုံးပဲ ဖြစ်နေတုန်းပဲဆိုတာ တွေ့လိုက်ရတယ်၊ ကျွန်မ ဒီတာဝန်မှာ ထင်ပေါ်ကျော်ကြားဖို့ ခက်ခဲတယ်လို့ ခံစားခဲ့ရတယ်။ စိတ်နှလုံးထဲမှာ မသက်မသာဖြစ်ပြီး အတိုက်အခံဖြစ်လာတယ်၊ ခေါင်းဆောင်ဆီမှာ တာဝန်ပြောင်းပေးအောင် အကြိမ်ကြိမ် တောင်းဆိုဖို့ စဉ်းစားခဲ့တယ်၊ အရင်တာဝန်ကို ပြန်သွားပြီး အဆင့်အတန်းရဲ့ အကျိုးအမြတ်တွေကို ဆက်ပြီး ခံစားချင်ခဲ့တာလေ။ အဲဒီအခါမှာမှ ကိုယ့်တာဝန်မှာ ကိုယ့်ရဲ့ရည်ရွယ်ချက်တွေက ဘုရားသခင်ကို ကျေနပ်စေဖို့ မဟုတ်ဘဲ ကိုယ့်ရဲ့ဂုဏ်သိက္ခာနဲ့ အဆင့်အတန်းအတွက်ပဲ ဖြစ်နေမှန်း ကျွန်မ သဘောပေါက်သွားခဲ့တယ်။ ဒါဟာ တခြားသူတွေရဲ့ အထင်ကြီးမှုကို ရယူဖို့၊ ဒါမှ သူတို့ရဲ့စိတ်နှလုံးထဲမှာ ကိုယ့်အတွက် နေရာတစ်ခုရနိုင်ပြီး သူတို့အားလုံး ကိုယ့်ကို ဗဟိုပြုနေနိုင်အောင်ပေါ့။ ကျွန်မလျှောက်နေတဲ့လမ်းကြောင်းက အန္တိခရစ်တစ်ယောက်ရဲ့လမ်းကြောင်း အတိအကျ ဖြစ်မနေဘူးလား။ အရင်တုန်းက ကျွန်မဟာ ရေလောင်းခြင်းတာဝန်ကို မထမ်းဆောင်ခဲ့ဖူးဘူး၊ ရူပါရုံဆိုင်ရာ သမ္မာတရားတွေကိုလည်း သိပ်နားမလည်ခဲ့ဘူး၊ ဒါပေမဲ့ အခု အသင်းတော်က ကျွန်မကို ဒီတာဝန်ထမ်းဆောင်ဖို့ စီစဉ်ပေးခဲ့တယ်၊ ဒါဟာ ကျွန်မကို သမ္မာတရားနဲ့ ကိုယ့်ကိုယ်ကိုယ်ပြင်ဆင်ပြီး ကိုယ့်ရဲ့အားနည်းချက်တွေကို ဖြည့်ဆည်းဖို့ အခွင့်အရေးပေးတာပဲ။ ဒါဟာ ဘုရားသခင်ရဲ့ ချစ်ခြင်းမေတ္တာပဲ။ ဒါပေမဲ့ ကျွန်မက ဘုရားသခင်ရဲ့ ချစ်ခြင်းမေတ္တာကို ပြန်ဆပ်ဖို့ မစဉ်းစားခဲ့ဘူး၊ လူသစ်တွေကို ရေလောင်းပေးဖို့ လိုအပ်မှန်း သိသိကြီးနဲ့ ကိုယ့်တာဝန်ကို စွန့်လွှတ်ချင်နေခဲ့တုန်းပဲ။ ကိုယ့်ဂုဏ်သိက္ခာနဲ့ အဆင့်အတန်း ထိခိုက်မှာထက် အလုပ်ထိခိုက်တာကိုတောင် ပိုပြီးရွေးချယ်ခဲ့တယ်။ ကျွန်မဟာ တကယ်ကို အသိစိတ်နဲ့ ဆင်ခြင်တုံတရား ကင်းမဲ့နေခဲ့ပြီး ဘုရားသခင်ရှေ့မှာ အသက်ရှင်ဖို့ မထိုက်တန်ခဲ့ပါဘူး။

အဲဒီနေ့တွေတုန်းက ကျွန်မ ဘုရားသခင်ဆီကို ခဏခဏ ဆုတောင်းခဲ့တယ်၊ ကိုယ့်ရဲ့ ဂုဏ်သိက္ခာနဲ့ အဆင့်အတန်းကို လိုက်စားခြင်းရဲ့ အရင်းအမြစ်ကို နားလည်နိုင်ဖို့ ဉာဏ်အလင်းပေးပါလို့ တောင်းလျှောက်ခဲ့တယ်။ တစ်နေ့မှာ ဘုရားနှုတ်ကပတ်တော်ကို ကျွန်မ ဖတ်ခဲ့ရတယ်။ “ဤမျှညစ်ညမ်းသောမြေတွင် မွေးဖွားလာသည့် လူသားသည် လူ့အဖွဲ့အစည်း၏ ကူးစက်စေခြင်းကို ပြင်းထန်သော အတိုင်းအတာအထိ ခံခဲ့ရပြီးဖြစ်သည်၊ သူသည် ပဒေသရာဇ်ဆန်သော လူ့ကျင့်ဝတ်များ၏ ပုံသွင်းခြင်းခံရပြီးဖြစ်ကာ ‘အဆင့်မြင့် ပညာသင်ကျောင်းများ’ ၏ သွန်သင်လေ့ကျင့်ပေးမှုကို လက်ခံရရှိခဲ့ပြီးဖြစ်၏။ ခေတ်နောက်ပြန်ဆွဲသော စဉ်းစားတွေးတောခြင်း၊ ဖောက်ပြန်ပျက်စီးသော ကိုယ်ကျင့်တရား၊ အောက်တန်းကျသော ဘဝအမြင်၊ လောကီဆိုင်ရာ ဆက်ဆံရေးများအတွက် စက်ဆုပ်ဖွယ်အတွေးအခေါ်၊ လုံးဝဥဿုံ တန်ဖိုးမရှိသော တည်ရှိမှုနှင့် ယုတ်ညံ့သော ထုံးတမ်းအစဉ်အလာများနှင့် တစ်ရက်ပြီးတစ်ရက် ဘဝ ဟူသည့် ဤအရာများအားလုံးသည် လူ့စိတ်နှလုံး အတွင်းသို့ ပြင်းပြင်းထန်ထန် ကျူးကျော်ဝင်ရောက်နေခဲ့ပြီးဖြစ်ကာ လူသား၏ အသိစိတ်ကို ပြင်းထန်စွာ ထိခိုက်ပျက်စီးနေစေခဲ့သည့်အပြင် တိုက်ခိုက်နေခဲ့သည်။ ရလဒ်အနေဖြင့် လူသားသည် ဘုရားသခင်နှင့် တိုး၍ ဝေးသည်ထက် ဝေးသွားသည့်အပြင် သူ့ကို ယခင်ကထက် ပိုမို ဆန့်ကျင်လာသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စိတ်သဘောထားတွင် မပြောင်းလဲဘဲ ရှိနေခြင်းသည် ဘုရားသခင်ကို ရန်ဘက်ပြုခြင်းဖြစ်သည်) “လူသားအား သူ၏ထိန်းချုပ်မှု အတွင်းတွင် အခိုင်အမာ ထားရှိရန် စာတန်သည် မည်သည့်အရာကို အသုံးပြုသနည်း။ (ကျော်ကြားမှုနှင့် အမြတ်အစွန်း ဖြစ်ပါသည်။) စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသောဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း၊ သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ၊ လူသားမျိုးနွယ်သည် ဘုရားသခင်ထံမှ သွေဖည်၍၊ ကိုယ်တော်အား သစ္စာဖောက်ပြီး၊ တိုး၍ ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်တွေကနေ စာတန်ရဲ့အဆိပ်အတောက်ရဲ့ ထိန်းချုပ်မှုကို ခံနေရလို့ နာမည်ဂုဏ်သတင်းနဲ့ အဆင့်အတန်းကို အဆက်မပြတ် လိုက်စားနေခဲ့တယ်ဆိုတာကို ကျွန်မ နားလည်ခဲ့တယ်။ ငယ်ငယ်ကတည်းက ကျွန်မရဲ့မိဘတွေနဲ့ ဆရာတွေက ကျွန်မကို “လူတွေထဲမှာ အကြီးမြတ်ဆုံးလူ ဖြစ်လာဖို့ဆိုရင် အခက်ခဲဆုံး ဒုက္ခတွေကို ခံနိုင်ရည်ရှိရမယ်၊” “ရေကန်ငယ်ထဲက ငါးကြီးတစ်ကောင်ဖြစ်တာက ပိုကောင်းတယ်၊” ပြီးတော့ “လူတို့သည် ၎င်းတို့နှင့်တစ်ခေတ်တည်း မွေးသူများထက် ပိုမိုသာလွန်ရန် အစဉ်ကြိုးစားသင့်သည်” ဆိုပြီး သင်ပေးခဲ့ကြတယ်။ ဒီစာတန်ဆန်တဲ့ အတွေးအခေါ်တွေနဲ့ ဥပဒေသတွေကို ကျွန်မဟာ ကိုယ်ကျင့်ကြံပြုမူဖို့ စံနှုန်းတွေအဖြစ် မှတ်ယူခဲ့တယ်။ ဂုဏ်သိက္ခာနဲ့ အဆင့်အတန်းကို ရရှိပြီး တခြားသူတွေရဲ့ အထင်ကြီးလေးစားမှု၊ ကိုးကွယ်မှုကို ခံရမှသာ ဂုဏ်သိက္ခာရှိရှိ၊ တန်ဖိုးရှိရှိ အသက်ရှင်နိုင်မယ်၊ တကယ်လို့ ကိုယ်သာ သာမန်လူတစ်ယောက်ဖြစ်ပြီး ဘယ်သူ့ရဲ့ အထင်ကြီးလေးစားမှုကိုမှ မခံရဘူးဆိုရင် အဲဒီအခါကျရင် ဘဝက ဂုဏ်သိက္ခာမရှိ၊ သနားစရာကောင်းပြီး အဓိပ္ပာယ်မဲ့မှာပဲလို့ ယုံကြည်ခဲ့တယ်။ ကျွန်မ ကျောင်းသားဘဝကို ပြန်စဉ်းစားမိတယ်။ ကျွန်မ ထူးချွန်ပြီး အဆင့်ကောင်းရတဲ့ ဘာသာရပ်တွေ၊ ဆရာ၊ ဆရာမတွေနဲ့ အတန်းဖော်တွေရဲ့ အထင်ကြီးမှုကို ရစေနိုင်တဲ့ဘာသာရပ်တွေကို လေ့လာရာမှာ ကြိုးစားအားထုတ်ဖို့ ဆန္ဒရှိခဲ့တယ်။ ကိုယ်မတော်တဲ့၊ ဘယ်သူမှ ကိုယ့်ကို အထင်မကြီးတဲ့ ဘာသာရပ်တွေဆိုရင်တော့ လေ့လာဖို့အတွက် ကြိုးစားအားထုတ်ဖို့ ဆန္ဒမရှိခဲ့ဘူး။ ကျွန်မလုပ်ခဲ့သမျှအားလုံးက ကျွန်မရဲ့ဂုဏ်သိက္ခာနဲ့ အဆင့်အတန်းကို အကျိုးပြုမပြုဆိုတာအပေါ်မှာ အခြေခံခဲ့တယ်။ ဘုရားသခင်ကို တွေ့ပြီးနောက်မှာတောင် ကျွန်မ ဒီအမြင်ကိုပဲ ကိုင်စွဲထားခဲ့တယ်။ အနုပညာအဖွဲ့ရဲ့ ကြီးကြပ်ရေးမှူးအဖြစ် တာဝန်ထမ်းဆောင်တုန်းက ကျွန်မမှာ ဂရပ်ဖစ်ဒီဇိုင်းဆိုင်ရာ အခြေခံကျွမ်းကျင်မှုတချို့ ရှိပြီး ညီအစ်ကိုမောင်နှမတွေကို သူတို့ရဲ့တာဝန်တွေမှာ လမ်းညွှန်နိုင်ခဲ့လို့ သူတို့အားလုံးက ကျွန်မကို အထင်ကြီးခဲ့ကြတယ်၊ ကျွန်မ ဒီခံစားချက်ကို တကယ်ကို နှစ်သက်ခဲ့တယ်။ ကိုယ့်တာဝန်မှာ စိတ်အားထက်သန်မှုတွေ ပြည့်နေခဲ့ပြီး ဘယ်လောက်ပဲ ဒုက္ခခံရခံရ၊ အမှုအရာတွေ ဘယ်လောက်ပဲ ခက်ခဲခက်ခဲ ဘယ်တော့မှ နောက်မဆုတ်ခဲ့ဘူး။ ဒါပေမဲ့ လူသစ်တွေကို ရေလောင်းတဲ့တာဝန်ကို စလုပ်ပြီးတဲ့နောက်မှာတော့ ကျွန်မရဲ့ ပြဿနာတွေ၊ အားနည်းချက်တွေ အများကြီး ဖော်ထုတ်ခံလိုက်ရတယ်၊ ညီအစ်ကိုမောင်နှမတွေကလည်း ကျွန်မကို မချီးကျူးကြတော့ဘဲ ကိုယ့်ပြဿနာတွေကိုပဲ အဆက်မပြတ် ထောက်ပြလာကြတယ်။ ကျွန်မရဲ့တာဝန်ရဲ့ ရလဒ်တွေက အဖွဲ့ထဲမှာ အဆိုးဆုံးဖြစ်လာပြီး ဒီလို ကြီးမားတဲ့ ကျဆင်းမှုက ကျွန်မကို အရှက်ရစေခဲ့ပြီး စိတ်နှလုံးကို နာကျင်မှု၊ သောကတွေနဲ့ ပြည့်စေခဲ့တယ်။ ကျွန်မ တာဝန်ထမ်းဆောင်ဖို့ စိတ်အားထက်သန်မှုတွေ ပျောက်ဆုံးသွားပြီး အဲဒီတာဝန်ကို စွန့်လွှတ်ဖို့အထိတောင် စဉ်းစားခဲ့တယ်။ ကျွန်မဟာ ဂုဏ်သိက္ခာနဲ့ အဆင့်အတန်းကို အသက်လောက် အရေးကြီးတယ်လို့ သတ်မှတ်ခဲ့ပြီး အဲဒါတွေကို ဆုံးရှုံးရမှာကို အမြဲတမ်း စိုးရိမ်ပူပန်နေခဲ့တယ်၊ အထင်ကြီးမခံရဘဲ အသက်ရှင်ရတာဟာ အဓိပ္ပာယ်မဲ့သလိုပါပဲ။ ကျွန်မဟာ တကယ်ပဲ စာတန်ရဲ့ နက်နက်ရှိုင်းရှိုင်း ဖောက်ပြန်ဖျက်ဆီးတာကို ခံခဲ့ရတာပါပဲ။ ဘုရားသခင်က ကျွန်မကို ကျေးဇူးပြုပြီး တာဝန်ထမ်းဆောင်ဖို့ အခွင့်အရေးပေးခဲ့တယ်၊ ဒါဟာ ကျွန်မကို ကိုယ့်တာဝန်မှာ စိတ်သဘောထား ပြောင်းလဲမှုကို လိုက်စားပြီး သမ္မာတရား လက်တွေ့ကျမှုထဲကို ဝင်ရောက်စေချင်လို့၊ ပြဿနာတွေကို ဖြေရှင်းဖို့ သမ္မာတရားကို ရှာဖွေနိုင်ပြီး စည်းမျဉ်းတွေနဲ့အညီ ကိုယ့်တာဝန်ကို ထမ်းဆောင်နိုင်စေချင်လို့ မျှော်လင့်ခဲ့တာပါ။ ဒါပေမဲ့ ကျွန်မကတော့ ဂုဏ်သိက္ခာနဲ့ အဆင့်အတန်းကိုပဲ မဆုတ်မနစ် လိုက်စားနေခဲ့တယ်၊ လူသစ်တွေကို အချိန်အကြာကြီး ရေလောင်းပေးပြီးတဲ့နောက်မှာတောင် သူတို့ရဲ့ ပြဿနာတွေ၊ အခက်အခဲတွေကို ဖြေရှင်းပေးဖို့ သမ္မာတရားကို ဘယ်လို မိတ်သဟာယဖွဲ့ရမလဲဆိုတာ မသိခဲ့ဘူး၊ ရူပါရုံဆိုင်ရာ သမ္မာတရားတွေကိုတောင် ရှင်းရှင်းလင်းလင်း မိတ်သဟာယ မဖွဲ့နိုင်ခဲ့ဘူး။ ကျွန်မသာ ကိုယ့်ရဲ့မှားယွင်းမှုမှာ ခေါင်းမာပြီး ဂုဏ်သိက္ခာနဲ့ အဆင့်အတန်းကိုပဲ မဆုတ်မနစ် ဆက်လိုက်စားနေဦးမယ်ဆိုရင် ကိုယ့်တာဝန်ကို ကောင်းကောင်း မဖြည့်ဆည်းနိုင်ရုံသာမက ဘာသမ္မာတရားကိုမှလည်း ရရှိမှာမဟုတ်ဘဲ နောက်ဆုံးမှာ ကိုယ့်ရဲ့ ကယ်တင်ခြင်းခံရမယ့် အခွင့်အရေးကို ဖျက်ဆီးမိမှာပဲ။ ကျွန်မ တစ်ချိန်က သိခဲ့တဲ့ လော်စတာဆိုတဲ့သူကို သတိရမိတယ်။ သူဟာ ဂုဏ်သိက္ခာနဲ့ အဆင့်အတန်းကိုပဲ တစ်စိုက်မတ်မတ် လိုက်စားခဲ့တယ်။ သူဟာ ခေါင်းဆောင် ဒါမှမဟုတ် အမှုဆောင် မဖြစ်နိုင်ခဲ့တဲ့အတွက် မကျေမနပ်ဖြစ်ပြီး အတိုက်အခံလုပ်ခဲ့တယ်၊ ပြီးတော့ သူ့တာဝန်ကိုလည်း ကောင်းကောင်းမွန်မွန် မထမ်းဆောင်ခဲ့ဘူး။ သူဟာ ညီအစ်ကိုမောင်နှမတွေရှေ့မှာ ခေါင်းဆောင်တွေနဲ့ အမှုဆောင်တွေကို မကြာမကြာ တရားစီရင်ခဲ့ပြီး ပြီးတော့ အသင်းတော်ထဲမှာ ဂိုဏ်းဂဏတွေ ဖွဲ့ဖို့ ကြိုးစားခဲ့တယ်၊ အသင်းတော်အသက်တာမှာ ပြင်းထန်တဲ့ အဖျက်အမှောင့်တွေနဲ့ အနှောင့်အယှက်တွေ ဖြစ်စေခဲ့တယ်။ ညီအစ်ကိုမောင်နှမတွေက အကြိမ်ကြိမ် မိတ်သဟာယဖွဲ့ပြီး ကူညီခဲ့ပေမဲ့ သူဟာ ဘယ်တော့မှ ပြုပြင်ပြောင်းလဲခဲ့ခြင်းမရှိဘဲ နောက်ဆုံးမှာတော့ အသင်းတော်က ရှင်းလင်းပစ်တာခံခဲ့ရတယ်။ ကျွန်မဟာ သူလုပ်ခဲ့သလိုမျိုး ဆိုးညစ်တဲ့အမှုတွေကို မကျူးလွန်ခဲ့ပေမဲ့ သူ့လိုပဲ ဂုဏ်သိက္ခာနဲ့ အဆင့်အတန်းကို တစ်စိုက်မတ်မတ် လိုက်စားနေခဲ့တုန်းပဲ။ ကျွန်မသာ ဆက်ပြီး နောင်တမရဘူးဆိုရင် နောက်ဆုံးမှာ သူ့လိုပဲ ဘုရားသခင်ရဲ့ ထုတ်ဖော်ခံရပြီး ဖယ်ရှားရှင်းလင်းတာ ခံရမှာပဲ။ အရင်တုန်းက တခြားသူတွေရဲ့ အထင်ကြီးမှုကို လိုက်စားတာဟာ ပြင်းပြတဲ့ဆန္ဒနဲ့ ရည်မှန်းချက် ရှိတာကို ပြတယ်၊ အဲဒါက လူတစ်ယောက်ဟာ ရှေ့တက်လှမ်းဖို့ စိတ်အားထက်သန်တယ်ဆိုတာကို ဆိုလိုတယ်၊ အဲဒီလို လိုက်စားမှုမျိုးက အပြုသဘောဆောင်တယ်လို့ ထင်ခဲ့တယ်။ ဒါပေမဲ့ အခုတော့ ဂုဏ်သိက္ခာနဲ့ အဆင့်အတန်းကို လိုက်စားခြင်းဟာ လမ်းကြောင်းမှန်မဟုတ်ဘူးဆိုတာ ကျွန်မ သဘောပေါက်သွားပြီ။ ဂုဏ်သိက္ခာနဲ့ အဆင့်အတန်းကို လိုက်စားခြင်းက ကျွန်မကို အရမ်းပျော့ညံ့စေခဲ့ပြီး အသေးအဖွဲရှုံးနိမ့်မှု၊ ဒါမှမဟုတ် ဆုတ်ယုတ်မှုကိုတောင် မခံနိုင်အောင် လုပ်ခဲ့တယ်။ အဲဒါက ကျွန်မကို ဘုရားသခင်နဲ့ ပိုပြီးဝေးကွာစေတယ်၊ ဘုရားသခင်ကို သစ္စာဖောက်စေတယ်၊ ပြီးတော့ ကျွန်မရဲ့အသိတရားနဲ့ ဆင်ခြင်တုံတရားကို ဆုံးရှုံးစေတယ်၊ နောက်ဆုံးမှာတော့ ဘုရားသခင်ရဲ့ ပစ်ပယ်ခြင်းနဲ့ ဖယ်ရှားရှင်းလင်းခြင်းကို ခံရမှာပဲ။ ကျေးဇူးတင်စရာက ဘုရားနှုတ်ကပတ်တော်တွေက ကျွန်မကို နိုးထစေခဲ့တယ်၊ အဲဒီအချိန်ကစပြီး ကျွန်မဟာ ဂုဏ်သိက္ခာနဲ့ အဆင့်အတန်းအတွက် အသက်မရှင်နိုင်တော့ဘူး၊ ကိုယ်အသက်ရှင်တဲ့နည်းလမ်းကို ပြောင်းလဲရမယ်လို့ ဆုံးဖြတ်ခဲ့တယ်။

သုံးလေးရက်နေတော့ ကြီးကြပ်ရေးမှူးက ဖိလစ်ပိုင်နိုင်ငံက လူသစ်တွေ တရုတ်ညီအစ်ကိုမောင်နှမတွေကို နှုတ်ဆက်နေတဲ့ ဗီဒီယိုတစ်ခုကို ကျွန်မတို့ကို ပြခဲ့တယ်။ လူသစ်အများအပြားက တရုတ်နိုင်ငံက ညီအစ်ကိုမောင်နှမတွေကို ကျေးဇူးတင်ကြောင်း ဖော်ပြကြတယ်၊ အနန္တတန်ခိုးရှင် ဘုရားသခင်ရဲ့ နိုင်ငံတော် ဧဝံဂေလိတရားကို ဖိလစ်ပိုင်နိုင်ငံအထိ ဟောကြားပေးခဲ့တဲ့အတွက် ညီအစ်ကိုမောင်နှမတွေကို ကျေးဇူးတင်ကြတယ်။ လူသစ်တော်တော်များများက ဧဝံဂလိတရားကို ကြိုးစားပြီး ဟောကြားဖို့နဲ့ ကိုယ့်တာဝန်တွေကို သစ္စာရှိရှိ ထမ်းဆောင်ဖို့ သန္နိဋ္ဌာန်ချထားကြတယ်။ အထူးသဖြင့် လူသစ်တစ်ယောက်က အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေဟာ သူ့အသက်တာအတွက် အလင်းဖြစ်တယ်လို့ ပြောတာကို ကြားလိုက်ရတဲ့အခါ ကျွန်မ မျက်ရည်တွေ ကျလာတဲ့အထိ တို့ထိခံခဲ့ရတယ်။ ကယ်တင်ရှင် ပြန်ကြွလာတာကို တောင့်တနေကြတဲ့၊ အလင်းကို ရှာချင်ကြတဲ့၊ ဘုရားသခင်ကို ရှာချင်ကြတဲ့ လူတွေ အများကြီး ရှိနေသေးပေမဲ့ အကြောင်းအမျိုးမျိုးကြောင့် သူတို့ဟာ ဘုရားသခင်ရှေ့မှောက်ကို မရောက်လာကြသေးဘူးဆိုတာကို ကျွန်မ စဉ်းစားမိတယ်။ ကျွန်မ လူသစ်တွေကို ရေလောင်းတဲ့တာဝန်ကို ထမ်းဆောင်နိုင်ခဲ့တာ၊ ပြီးတော့ သူတို့ကို မှန်သောလမ်းခရီးပေါ်မှာ အခြေခံအုတ်မြစ်တစ်ခု တည်ထောင်အောင် ကူညီပေးနိုင်ခဲ့တာက တကယ့်ကို ဂုဏ်ယူစရာပဲ။ ဒါပေမဲ့ ဒီတာဝန်က ကျွန်မရဲ့အားသန်ရာမဟုတ်လို့၊ ပြီးတော့ ဒါက ကျွန်မကို ထင်ပေါ်ကျော်ကြားအောင် မလုပ်နိုင်လို့ ကျွန်မ ဒီတာဝန်ကို ရှောင်တိမ်းချင်ခဲ့တယ်။ ကျွန်မမှာ ဘယ်လိုနည်းနဲ့များ လူ့သဘာဝ ရှိခဲ့လို့လဲ။ ကျွန်မ ဘုရားသခင်ရဲ့မေတ္တာကို ခံစားဖို့ လုံးဝမထိုက်တန်ဘူး။ ဒီလူသစ်တွေထဲက တချို့က ဘုရားသခင်ကို ယုံကြည်တာ တစ်နှစ်ပဲရှိသေးပြီး တချို့ဆိုရင် သုံးလေးလပဲရှိသေးတာကို စဉ်းစားမိတယ်။ သူတို့ဟာ ဧဝံဂေလိတရားကို ဟောကြားရာမှာ အခက်အခဲတွေ အများကြီး ကြုံတွေ့ခဲ့ရပေမဲ့ သူတို့မှာ ဖြူစင်တဲ့ စိတ်နှလုံးတွေရှိပြီး ဘာပဲဖြစ်ဖြစ် ကိုယ့်တာဝန်တွေကို လက်မလျှော့ခဲ့ကြဘူး။ ကျွန်မကတော့ ဘုရားသခင်ကို ယုံကြည်တာ ဆယ်နှစ်ရှိပြီ၊ ဘုရားသခင်ဆီကနေ အများကြီး ရရှိခဲ့ပေမဲ့ ဘုရားသခင်ရဲ့ ရည်ရွယ်ချက်တွေကို ထည့်စဉ်းစားပေးနိုင်စွမ်း မရှိခဲ့ဘူး။ ကျွန်မဟာ တကယ်ပဲ လူလို့ခေါ်ဖို့ မထိုက်တန်ပါဘူး။ အဲဒီအခိုက်အတန့်မှာ နောင်တနဲ့ အပြစ်ရှိတဲ့စိတ်တွေက ကျွန်မအပေါ်ကို လွှမ်းမိုးသွားတယ်။ ကျွန်မ စိတ်နှလုံးထဲမှာ ဘုရားသခင်ကို ပြောခဲ့တယ်၊ “အို ဘုရားသခင်၊ သမီး အရမ်း ပုန်ကန်တတ်ခဲ့ပါတယ်။ ဒီနေ့ကစပြီး သမီးဟာ ကိုယ်တော်ရဲ့ စီစဉ်ညွှန်ကြားမှုတွေနဲ့ စီစဉ်မှုတွေကို ကျိုးနွံနာခံဖို့ ဆန္ဒရှိပါတယ်၊ တခြားသူတွေက သမီးကို ဘယ်လိုပဲမြင်မြင်၊ သမီးရဲ့ တာဝန်ကို စိတ်နှလုံးအကြွင်းမဲ့နဲ့ ကောင်းကောင်းမွန်မွန် ထမ်းဆောင်ဖို့ ဆန္ဒရှိပါတယ်” လို့ပေါ့။ အဲဒီအချိန်ကစပြီး ကြီးကြပ်ရေးမှူးနဲ့ ညီအစ်ကိုမောင်နှမတွေက ကျွန်မရဲ့ ပြဿနာတွေကို ထပ်ပြီး ထောက်ပြတဲ့အခါ ကျွန်မ အရင်ကလို အရမ်းစိတ်ဆင်းရဲတာ မဖြစ်တော့ဘူး၊ ထွက်ပြေးချင်စိတ်လည်း မရှိတော့ဘူး။ အဲဒီအစား ဒီအရာတွေကို စိတ်နှလုံးထဲကနေ လက်ခံပြီး အသိအမှတ်ပြုနိုင်ခဲ့တယ်၊ ပြီးတဲ့နောက်မှာတော့ ကိုယ့်ရဲ့အားနည်းချက်တွေကို ဖြေရှင်းဖို့ သမ္မာတရား စည်းမျဉ်းတွေနဲ့ ကိုယ့်ကိုယ်ကိုယ် ပြင်ဆင်နိုင်ခဲ့တယ်။ ခဏကြာတော့ ကျွန်မ ရေလောင်းပေးခဲ့တဲ့အထဲက များသထက်များလာတဲ့ လူသစ်တွေဟာ စုဝေးပွဲတွေကို မှန်မှန်တက်လာကြတယ်၊ တချို့ဆို ဧဝံဂေလိတရားကိုတောင် တက်တက်ကြွကြွ ဟောကြားလာကြတယ်။ ကြီးကြပ်ရေးမှူးကလည်း ကျွန်မ တိုးတက်မှု အများကြီးရှိတယ်လို့ ပြောခဲ့တယ်။ ဘုရားသခင်ရဲ့ လမ်းပြမှုအတွက် ကျွန်မ စိတ်ရင်းနဲ့ ကျေးဇူးတင်မိပါတယ်။

၂၀၂၄ ခုနှစ်မှာ အလုပ်ရဲ့လိုအပ်ချက်အရ အသင်းတော်က ကျွန်မကို အနုပညာအဖွဲ့ဆီကို ပြန်သွားဖို့ တောင်းဆိုခဲ့တယ်။ အဖွဲ့ခေါင်းဆောင်က ကျွန်မကို ပုံတွေဖန်တီးရင်းနဲ့ ဗီဒီယိုလုပ်နည်းကိုပါ သင်ဖို့ ပြောခဲ့တယ်။ အရင်က ကျွန်မ ဗီဒီယို မလုပ်ဖူးဘူးတဲ့အတွက် ဗီဒီယိုလုပ်တဲ့မြန်နှုန်းက သိပ်ကိုနှေးကွေးခဲ့တယ်။ တခြားသူတွေ ဗီဒီယိုသုံးခုလုပ်တဲ့အချိန်မှာ ကျွန်မက တစ်ခုပဲ လုပ်နိုင်ခဲ့တယ်။ ဒါကိုလုပ်တတ်ဖို့ တစ်လကျော်လောက် ကြိုးစားသင်ယူခဲ့ပေမဲ့ ကျွန်မရဲ့အမြန်နှုန်းက တခြားညီအစ်ကိုမောင်နှမတွေကို မမီနိုင်သေးဘူး၊ ပြီးတော့ နောက်ဆုံးတည်းဖြတ်မှုတွေက အလှရသ ဆွဲဆောင်မှု ကင်းမဲ့ပြီး လိုအပ်တဲ့စံနှုန်းတွေကို မပြည့်မီခဲ့ဘူး။ အဖွဲ့ခေါင်းဆောင်က တခြားညီအစ်ကိုမောင်နှမတွေ လုပ်ထားတဲ့ ဗီဒီယိုတွေကို ကျွန်မကိုပြပြီး သူတို့ဆီကနေ သင်ယူဖို့ တိုက်တွန်းခဲ့တယ်။ ကျွန်မ တကယ်ပဲ စိတ်သောကရောက်ခဲ့ရတယ်။ “ကျွန်မ ဒီလောက် ကြိုးစားခဲ့ပေမဲ့ ဒီတာဝန်မှာ အောက်ဆုံးမှာပဲ ရှိနေတုန်းပဲ။ ဒါအတွက်နဲ့ ကိုယ့်ကိုယ်ကိုယ် အရှက်ရနေမယ့်အစား ခေါင်းဆောင်နဲ့ စကားပြောပြီး ရေလောင်းခြင်းတာဝန်ကိုပဲ ပြန်သွားလုပ်ဖို့ တောင်းဆိုတာက ပိုကောင်းမယ်လို့ ကျွန်မ ခံစားခဲ့ရတယ်။ ကျွန်မ ရေလောင်းတဲ့အဖွဲ့မှာ တစ်နှစ်ကျော် နေခဲ့ပြီး တဖြည်းဖြည်းနဲ့လည်း ကျွမ်းဝင်လာခဲ့ပြီလေ။ လူသစ်တွေကို ရေလောင်းတဲ့ဆီ ပြန်သွားရင် ဒီလောက် အရှက်ရစရာဖြစ်မှာ မဟုတ်ဘူးလို့ ကျွန်မ ခံစားခဲ့ရတယ်။” အဲဒီအချိန်မှာပဲ ကျွန်မရဲ့အခြေအနေ မှားနေမှန်း ရုတ်တရက် သဘောပေါက်လိုက်တယ်။ “ငါ ဘယ်လိုလုပ် ဒီလိုတွေးနိုင်ရတာလဲ။ ငါ့မှာ ဂရပ်ဖစ်ဒီဇိုင်း အခြေခံကျွမ်းကျင်မှုတချို့ ရှိနေတာပဲ၊ လက်တွေ့ကျကျနည်းလမ်းနဲ့ လေ့လာနေသရွေ့ တဖြည်းဖြည်းနဲ့ ကျွမ်းကျင်သွားနိုင်တာပဲ။ ဒီအချိန်မှာ ကိုယ့်ရဲ့ဂုဏ်သိက္ခာနဲ့ အဆင့်အတန်းအတွက်နဲ့သာ အနုပညာအဖွဲ့ကနေ ထွက်သွားလိုက်ရင် ကိုယ့်တာဝန်ကို စွန့်ပစ်လိုက်တာ မဟုတ်ဘူးလား။ ဒီလိုလုပ်တာက ဘုရားသခင်ကို စစ်မှန်တဲ့ ကျိုးနွံနာခံခြင်း မဟုတ်ဘူးလေ” ပေါ့။

နောက်ပိုင်းမှာ ကိုယ့်ရဲ့အခြေအနေကို ဖြေရှင်းဖို့ သမ္မာတရားကို ကျွန်မ ရှာဖွေခဲ့တယ်။ ကျွန်မ ဝတ်ပြုရင်းနဲ့ ဘုရားနှုတ်ကပတ်တော်ကို ဖတ်ခဲ့ရတယ်။ “သင်သည် ဘုရားသခင်၏ အိမ်တော်တွင် စိတ်တည်ငြိမ်စွာဖြင့် အသင်းသားတစ်ဦးအဖြစ် ဆက်လက်နေထိုင်လိုသောကြောင့် ပထမဦးစွာ အမှုအရာအားလုံးတွင် သမ္မာတရားကို ရှာဖွေရန်၊ သင်၏ တာဝန်များကို သင်၏ စွမ်းနိုင်သမျှ အကောင်းဆုံး ဖြည့်ဆည်းရန်နှင့် သမ္မာတရားကို နားလည်ပြီး လက်တွေ့လုပ်ဆောင်နိုင်ရန် သင်ယူသင့်သည်၊ ဤနည်းအားဖြင့် ဘုရားသခင်၏ အိမ်တော်အတွင်း၌ သင်သည် နာမည်၌ရော လက်တွေ့တွင်ပါ ဖန်ဆင်းခံတစ်ဦး ဖြစ်လိမ့်မည်။ လူသားမျိုးနွယ်၏ ပင်ကိုလက္ခဏာမှာ ဖန်ဆင်းခံများ ဖြစ်ကြသည်၊ ဘုရားသခင်၏ အမြင်တွင် လူတို့သည် ထိုသို့ဖြစ်ကြသည်။ သို့ဆိုလျှင် ဖန်ဆင်းခံတစ်ဦးအနေဖြင့် သင်သည် မည်သို့ စံနှုန်းပြည့်နိုင်မည်နည်း။ ထိုအတွက် သင်သည် ဘုရားသခင်၏ နှုတ်ကပတ်တော်များကို နားထောင်ရန်နှင့် ဘုရားသခင်၏ တောင်းဆိုချက်များအတိုင်း ကျင့်ကြံပြုမူရန် သင်ယူရမည်။ ဘုရားသခင်က သင့်အား ဤဂုဏ်ပုဒ်ကို ပေးသည်နှင့်တစ်ပြိုင်နက် ပြီးဆုံးသွားသည်မဟုတ်ပေ။ ထို့ထက် သင်သည် ဖန်ဆင်းခံတစ်ဦး ဖြစ်သောကြောင့် ဖန်ဆင်းခံတစ်ဦး၏ တာဝန်များကို ကောင်းမွန်စွာ ဖြည့်ဆည်းသင့်ပြီး သင်သည် ဖန်ဆင်းခံတစ်ဦး ဖြစ်သောကြောင့် ဖန်ဆင်းခံတစ်ဦး၏ တာဝန်ဝတ္တရားများကို ကောင်းမွန်စွာ ဖြည့်ဆည်းသင့်သည်။ သို့ဆိုလျှင် ဖန်ဆင်းခံတစ်ဦး၏ တာဝန်များမှာ အဘယ်အရာများ ဖြစ်သနည်း။ ဖန်ဆင်းခံတစ်ဦး၏ တာဝန်ဝတ္တရားများမှာ အဘယ်အရာများ ဖြစ်သနည်း။ ဘုရားသခင်၏ နှုတ်ကပတ်တော်သည် ဖန်ဆင်းခံများ၏ တာဝန်များ၊ ဝတ္တရားများနှင့် တာဝန်ယူမှုများကို ရှင်းလင်းစွာ ချမှတ်ထားသည် မဟုတ်လော။ သင်သည် ဖန်ဆင်းခံတစ်ဦး၏ တာဝန်ကို တာဝန်ယူပြီးဖြစ်သည်။ ထို့ကြောင့် ယနေ့မှစ၍ သင်သည် ဘုရားသခင်၏ အိမ်တော်တွင် စစ်မှန်သော အသင်းသားတစ်ဦး ဖြစ်သည်၊ ဆိုလိုသည်မှာ သင်သည် မိမိကိုယ်ကို ဘုရားသခင်၏ ဖန်ဆင်းခံများထဲမှ တစ်ဦးအဖြစ် အသိအမှတ်ပြုခြင်း ဖြစ်သည်။ ယနေ့မှစ၍ သင်သည် သင်၏ ဘဝအစီအစဉ်များကို ပြန်လည်ရေးဆွဲသင့်သည်၊ သင်သည် ယခင်က သင်၏ ဘဝအတွက် သင် သတ်မှတ်ခဲ့သော ရည်သန်မျှော်မှန်းချက်များ၊ လိုအင်ဆန္ဒများနှင့် ပန်းတိုင်များကို နောက်ထပ် မလိုက်စားသင့်တော့ပေ။ ထိုအစား သင်သည် သင်၏ ပင်ကိုလက္ခဏာနှင့် ရှုထောင့်အမြင်ကို ပြောင်းလဲသင့်ပြီး ဖန်ဆင်းခံတစ်ဦးအနေဖြင့် သင် ရှိသင့်သော ဘဝပန်းတိုင်များနှင့် ဦးတည်ချက်ကို စီစဉ်သင့်သည်။ ပထမဦးစွာ သင်၏ ပန်းတိုင်များနှင့် ဦးတည်ချက်သည် ခေါင်းဆောင်တစ်ဦး ဖြစ်လာရန် သို့မဟုတ် မည်သည့် လုပ်ငန်းနယ်ပယ်တွင်မဆို ဦးဆောင်ရန် သို့မဟုတ် ထူးချွန်ရန်၊ သို့မဟုတ် အလုပ်တစ်ခုခုတွင် ဆောင်ရွက်သော သို့မဟုတ် သီးခြားလုပ်ငန်းပိုင်းဆိုင်ရာ ကျွမ်းကျင်မှုတစ်ခုကို ကျွမ်းကျင်သော ကျော်ကြားသည့် ပုဂ္ဂိုလ်တစ်ဦး ဖြစ်လာရန် မဖြစ်သင့်ပေ။ ထိုအစား သင်သည် ဘုရားသခင်ထံမှ သင်၏ တာဝန်ကို ခံယူသင့်သည်၊ ဆိုလိုသည်မှာ သင်သည် မည်သည့်အလုပ်ကို လုပ်ဆောင်သင့်သည်ကိုလည်းကောင်း၊ ယခုအချိန်၊ ဤအခိုက်အတန့်တွင် မည်သည့်တာဝန်ကို သင် လုပ်ဆောင်ရန် လိုအပ်သည်ကိုလည်းကောင်း သိရမည်ဖြစ်ပြီး ဘုရားသခင်၏ ရည်ရွယ်ချက်များကို သင် ရှာဖွေရမည်။ ဘုရားသခင်က သင့်အား လုပ်ဆောင်ရန် တောင်းဆိုသည့် မည်သည့်အရာကိုမဆိုဖြစ်စေ၊ သူ၏ အိမ်တော်တွင် သင့်အတွက် မည်သည့်တာဝန်ကိုမဆို စီစဉ်ပေးထားသည်ဖြစ်စေ ထိုတာဝန်ကို ကောင်းမွန်စွာ ဖြည့်ဆည်းရန်အတွက် သင် နားလည်သင့်သော သမ္မာတရားများနှင့် သင် လိုက်နာပြီး သဘောပေါက်သင့်သော စည်းမျဉ်းများကို နားလည်သဘောပေါက်ပြီး ရှင်းလင်းရမည်။ သင်သည် ယင်းတို့ကို မမှတ်မိနိုင်ပါက ယင်းတို့ကို ချရေးထားနိုင်ပြီး အချိန်ရသောအခါတွင် ယင်းတို့ကို ပို၍ ကြည့်ရှုကာ ပို၍ တွေးဆနိုင်သည်။ ဘုရားသခင်၏ ဖန်ဆင်းခံများထဲမှ တစ်ဦးအနေဖြင့် သင်၏ အဓိက ဘဝပန်းတိုင်မှာ ဖန်ဆင်းခံတစ်ဦး၏ တာဝန်ကို ကောင်းမွန်စွာ ဖြည့်ဆည်းရန်နှင့် စံနှုန်းပြည့်မီသော ဖန်ဆင်းခံတစ်ဦး ဖြစ်ရန် ဖြစ်သင့်သည်။ ဤသည်မှာ သင် ရှိသင့်သော အခြေခံအကျဆုံးသော ဘဝပန်းတိုင် ဖြစ်သည်။ ဒုတိယအနေဖြင့် ပို၍တိကျသောအချက်မှာ ဖန်ဆင်းခံတစ်ဦး၏ တာဝန်ကို မည်သို့ ကောင်းမွန်စွာ ဖြည့်ဆည်းပြီး စံနှုန်းပြည့်မီသော ဖန်ဆင်းခံတစ်ဦး ဖြစ်ရန်ဟူသည်မှာ အရေးအကြီးဆုံး ဖြစ်သည်။ ဂုဏ်သတင်း၊ အဆင့်အတန်း၊ အချည်းနှီးသောဂုဏ်နှင့် တစ်ကိုယ်ရေ အလားအလာတို့ကဲ့သို့သော ဖောက်ပြန်ပျက်စီးသည့် လူသားမျိုးနွယ် လိုက်စားသည့် ဤဦးတည်ချက်များနှင့် ပန်းတိုင်များသည် သင် စွန့်လွှတ်သင့်သော အရာများအားလုံး ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) ဘုရားနှုတ်ကပတ်တော်တွေက ကျွန်မကို လက်တွေ့ကျင့်ကြံရမယ့် လမ်းကြောင်းကို ပေးခဲ့ပြီး လိုက်စားရတဲ့ မှန်ကန်တဲ့ပန်းတိုင်ကို ရှာတွေ့အောင် ကူညီပေးခဲ့တယ်။ အတိတ်တုန်းက ကျွန်မ ရေလောင်းခြင်းတာဝန်ကို ထမ်းဆောင်ခဲ့တာဟာ ဘုရားသခင်ရဲ့ ခွင့်ပြုချက်နဲ့ အချုပ်အခြာအာဏာအောက်မှာ ရှိခဲ့တယ်၊ အခု အနုပညာအဖွဲ့ကို ပြန်လာပြီး ဒီတာဝန်ကို ထမ်းဆောင်ရတာကလည်း ဘုရားသခင်ရဲ့ စီစဉ်ညွှန်ကြားမှုနဲ့ စီစဉ်မှုပဲဖြစ်ပြီး ဘုရားသခင်အိမ်တော်ရဲ့ အလုပ်လိုအပ်ချက်ကြောင့်ပဲ။ ဘုရားသခင် တန်ဖိုးထားတာက ကျွန်မရဲ့အောင်မြင်မှုတွေ ဘယ်လောက်ကြီးမားသလဲ၊ ဒါမှမဟုတ် လူဘယ်လောက်များများက ကျွန်မကို အထင်ကြီးလေးစားပြီး ကြည်ညိုကြသလဲဆိုတာ မဟုတ်ဘူး။ အဲဒီအစား ဘုရားသခင် တန်ဖိုးထားတာက ကျွန်မရဲ့စိတ်နှလုံး၊ ကိုယ့်တာဝန်အပေါ်ထားတဲ့ ကိုယ့်ရဲ့သဘောထား၊ ကိုယ်တကယ်ပဲ ဇွဲလုံ့လနဲ့ တာဝန်သိတတ်မှု ရှိရဲ့လား၊ ကိုယ့်တာဝန်ကို သစ္စာရှိရှိနဲ့ အမှန်တကယ် ထမ်းဆောင်ရဲ့လား၊ ပြီးတော့ ကိုယ်တော်ကို ကျိုးနွံနာခံမှု ရှိရဲ့လား ဆိုတာပါပဲ။ ကျွန်မဟာ ကိုယ်တော်တဲ့အရာကိုပဲ လုပ်ဖို့ ရှာလို့မရဘူး။ တခြားသူတွေရဲ့ အထင်ကြီးမှုကို ရှာဖို့အတွက်လည်း အသက်ရှင်လို့မရဘူး။ ကျွန်မဟာ ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းဖို့၊ ဘုရားသခင်ကို ကျေနပ်စေပြီး ဘုရားသခင်ရဲ့ ချစ်ခြင်းမေတ္တာကို ပြန်ဆပ်ဖို့အတွက် အသက်ရှင်သင့်တယ်။ ကိုယ့်တာဝန်အပေါ်ထားတဲ့ ကိုယ့်ရဲ့သဘောထားကို ပြုပြင်ခဲ့ရတယ်။ အဲဒီအချိန်မှာ ကျွန်မရဲ့ ဗီဒီယိုထုတ်လုပ်မှု အရည်အသွေးနဲ့ ကျင်လည်မှုက တခြားသူတွေလောက် မကောင်းသေးဘူး၊ ဒါကြောင့် ကျွန်မ ကိုယ့်ရဲ့လမ်းလွဲမှုတွေနဲ့ ပြဿနာတွေအပေါ်မှာ ပိုပြီးအကျဉ်းချုပ်ရမယ်၊ ကိုယ့်ရဲ့ချို့တဲ့မှုတွေကို ဖြည့်ဆည်းဖို့ သင်ယူမှုအပေါ် အာရုံစိုက်ပြီး ကိုယ့်ရဲ့လက်ရှိတာဝန်ကို လက်တွေ့ကျကျ ကောင်းကောင်း ဖြည့်ဆည်းရမယ်။ ဒါကမှ ဘုရားသခင်ရဲ့ ရည်ရွယ်ချက်တွေနဲ့ ကိုက်ညီမှာ။ ဒီအရာတွေကို သဘောပေါက်လိုက်တော့ ကိုယ့်ရဲ့လက်ရှိတာဝန်ကနေ ဘယ်လိုလွတ်မြောက်ရမလဲဆိုတာကို ကျွန်မ မစဉ်းစားတော့ဘူး။ အဲဒီအစား ကျွန်မ နည်းစနစ်တွေကို လက်တွေ့ကျတဲ့နည်းလမ်းနဲ့ သင်ယူခြင်းအပေါ် အာရုံစိုက်ခဲ့တယ်၊ နားမလည်တာတွေ ကြုံလာရင် ညီအစ်ကိုမောင်နှမတွေကို တက်တက်ကြွကြွ အကူအညီတောင်းပြီး မေးမြန်းခဲ့တယ်။ မသိလိုက်ခင်မှာပဲ ခြောက်လ ကုန်လွန်သွားခဲ့တယ်၊ ကျွန်မဟာ ကိုယ့်တာဝန်အတွက် လိုအပ်တဲ့ နည်းပညာပိုင်းဆိုင်ရာ ကျွမ်းကျင်မှုတွေကို တဖြည်းဖြည်းနဲ့ ရင်းနှီးကျွမ်းဝင်လာခဲ့ပြီး ကိုယ့်တာဝန်ရဲ့ ရလဒ်တွေကလည်း အရင်ကထက် ပိုကောင်းလာခဲ့တယ်။

ဒီခရီးလမ်းကို ပြန်ကြည့်လိုက်တော့ မတူညီတဲ့တာဝန်တွေကို ပြန်ခန့်အပ်ခံရတဲ့ကိစ္စမှာ ဖောက်ပြန်ပျက်စီးမှု အများကြီး ထုတ်ဖော်ခဲ့ပေမဲ့ ကျွန်မ မတူညီတဲ့တာဝန်တွေကို ထမ်းဆောင်ပြီး ကိုယ့်ရဲ့ချို့တဲ့မှုတွေ အများကြီးကို ဖြည့်ဆည်းခဲ့တယ်။ အရေးကြီးဆုံးအရာကတော့ လိုက်စားမှုနောက်ကွယ်က ကိုယ့်ရဲ့ မှားယွင်းတဲ့ အမြင်တွေကို ရှင်းရှင်းလင်းလင်း မြင်လာခဲ့တာပါပဲ။ အခုတော့ ဘာကိုလိုက်စားတာက အဖိုးတန်ဆုံးလဲ၊ ဘုရားသခင်ကို ဘယ်လို ကျိုးနွံနာခံပြီး ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ဖြည့်ဆည်းရမလဲဆိုတာကို ကျွန်မ နားလည်သွားပြီ၊ ပြီးတော့ ဘုရားသခင် လုပ်သမျှ အရာမှန်သမျှဟာ ကျွန်မကို ကယ်တင်ဖို့ပဲဆိုတာကိုလည်း ခံစားရတယ်။ ဘုရားသခင်ကို ကျေးဇူးတင်ပါတယ်။


၁၀။ ခေါင်းဆောင်တစ်ဦး မဖြစ်လိုခြင်း၏ နောက်ကွယ်တွင် မည်သည့်အရာ ကွယ်ဝှက်နေသနည်း

ပက်ထရီရှာ၊ တောင်ကိုရီးယားနိုင်ငံ

၂၀၂၄ ခုနှစ်၊ မေလအစပိုင်းမှာ ကျွန်မက အသင်းတော်မှာ အကတာဝန်ကို ထမ်းဆောင်နေခဲ့တယ်။ တစ်ညနေမှာ ခရိုင်ခေါင်းဆောင်က ကျွန်မကို အသင်းတော်ခေါင်းဆောင်တစ်ဦးအနေနဲ့ ရွေးကောက်တင်မြှောက်လိုက်တယ်လို့ အကြောင်းကြားလာတယ်။ ဒီသတင်းကိုကြားတော့ ကျွန်မ ရင်တွေတဒုန်းဒုန်း ခုန်သွားတယ်။ ကျွန်မ ကိုယ့်ဘာသာကိုယ် တွေးမိတယ်၊ “ညီအစ်ကိုမောင်နှမတွေက ငါ့ကို ခေါင်းဆောင်အနေနဲ့ ဘယ်လိုလုပ်ပြီး ရွေးလိုက်ကြတာလဲ။ ငါ့မှာ သမ္မာတရား လက်တွေ့ကျမှုတွေ ဘာတစ်ခုမှ မရှိဘူး၊ ငါ့ရဲ့အစွမ်းအစကလည်း ညံ့ဖျင်းတယ်၊ ပြီးတော့ ငါ့ရဲ့ ဖောက်ပြန်ပျက်စီးတဲ့ စိတ်သဘောထားကလည်း ဆိုးရွားတယ်။ ငါ့တာဝန်တွေမှာ အကြိမ်ကြိမ် ကျရှုံးပြီး လဲကျခဲ့တာ။ ခေါင်းဆောင်တစ်ယောက်ရဲ့ တာဝန်ကို ဘယ်လိုများ ထမ်းဆောင်နိုင်မှာလဲ။ ဒီတာဝန်ကို ထမ်းဆောင်တယ်ဆိုတာ ဖော်ထုတ်ပြီး ဖယ်ရှားရှင်းလင်းခံရဖို့ စောင့်နေရုံသက်သက်ပဲ မဟုတ်ဘူးလား။ အထူးသဖြင့် ဓမ္မတေးနဲ့ အကအလုပ်က အရမ်းအရေးကြီးတော့ ငါ့ရဲ့ ဖောက်ပြန်ပျက်စီးတဲ့ စိတ်သဘောထားနဲ့ဆိုရင် တစ်နေ့နေ့မှာ အမှုအရာတွေကို အနှောင့်အယှက်ပေးပြီး အဖျက်အမှောင့်လုပ်မိသွားနိုင်တယ်။ အဲဒီအခါကျရင် အထက်အဆင့်ခေါင်းဆောင်တွေရဲ့ ပြုပြင်တာကို ခံရနိုင်တယ်၊ ဒါမှမဟုတ် ဖြုတ်ချခံရတာမျိုးတောင် ဖြစ်နိုင်တယ်။ အဲဒီလိုဆိုရင် ငါ လုံးလုံးလျားလျား ပျက်စီးပြီး ငါ့ယုံကြည်ခြင်းလမ်းခရီး ဆုံးသွားမှာ မဟုတ်ဘူးလား” ပေါ့။ ဒီလိုတွေးလိုက်ရုံနဲ့တင် ကျွန်မစိတ်နှလုံးထဲမှာ အရမ်းကို လေးလံသွားတယ်။ ဘုရားသခင်က ဒီတာဝန်ကိုသုံးပြီး ကျွန်မကို ဖယ်ရှားရှင်းလင်းတော့မလားလို့တောင် သံသယဝင်မိခဲ့တယ်။ နောက်ပိုင်းမှာ ကျွန်မ ဘုရားသခင်ဆီ ဆုတောင်းပြီး ဆင့်ခေါ်ခဲ့တယ်၊ ကျွန်မရဲ့စိတ်နှလုံးကို ငြိမ်သက်အောင် စောင့်ရှောက်ပေးဖို့နဲ့ ကိုယ်တော့်ရဲ့ ရည်ရွယ်ချက်ကို နားလည်အောင် ကူညီပေးဖို့ တောင်းလျှောက်ခဲ့တယ်။ ဆုတောင်းရင်းနဲ့ ကျွန်မ သဘောပေါက်လာတာက နေ့တိုင်းကြုံတွေ့ရတဲ့ လူတွေ၊ ဖြစ်ရပ်တွေ၊ အမှုအရာတွေအားလုံးဟာ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေထဲမှာ ပါဝင်ပြီး မတော်တဆ ဖြစ်လာတာတွေ မဟုတ်ဘူးဆိုတာပါပဲ။ ဘုရားသခင်က ကျွန်မရဲ့ အစွမ်းအစနဲ့ ဝိညာဉ်ရင့်ကျက်မှုကို ကောင်းကောင်းသိတယ်။ ဒီတာဝန်ကို ကျွန်မအပေါ် ကျရောက်ခွင့်ပြုတယ်ဆိုတာက ကျွန်မရှာဖွေပြီး ဝင်ရောက်ရမယ့် သမ္မာတရားတစ်ခုခု ရှိနေရမယ်။ ဒါကြောင့် ကျွန်မ အရင်ဆုံး လက်ခံပြီး ကျိုးနွံနာခံရမယ်၊ ငြင်းပယ်တာ၊ ဒါမှမဟုတ် အတိုက်အခံလုပ်တာမျိုး မလုပ်ရဘူး။ မဟုတ်ရင် ကျွန်မဟာ ဆင်ခြင်တုံတရား လုံးဝမရှိ ဖြစ်သွားမှာပဲ။ ဆုတောင်းပြီးတဲ့နောက်မှာ ခေါင်းဆောင်တာဝန်ကို ကျွန်မ မရှောင်လွှဲတော့ပေမဲ့ ကျွန်မရဲ့စိတ်နှလုံးက ကျောက်တုံးကြီးတစ်ခု ဖိထားသလို လေးလံနေတုန်းပဲ၊ ပြီးတော့ နာကျင်မှုနဲ့ စိုးရိမ်ပူပန်မှုတွေနဲ့ ပြည့်နေခဲ့တယ်။

နောက်တစ်နေ့ ဝတ်ပြုနေတုန်းမှာ ကျွန်မ အတွေ့အကြုံဆိုင်ရာ သက်သေခံချက် ဗီဒီယိုနှစ်ခုကို ကြည့်ခဲ့ပြီး အဲဒီထဲမှာ ကိုးကားထားတဲ့ ဘုရားနှုတ်ကပတ်တော်တွေက ကျွန်မရဲ့ စိတ်နှလုံးကို ဖမ်းစားလိုက်တယ်။ ဘုရားသခင်က ပြောသည် “လူအချို့က ‘ဦးဆောင်သူမည်သူမဆို မိုက်မဲပြီး မသိနားမလည်ကြသည့်အပြင် ကိုယ့်ဒုက္ခကိုယ်ရှာနေကြသည်။ အဘယ့်ကြောင့်ဆိုသော် ခေါင်းဆောင်တစ်ဦးအဖြစ် ထမ်းဆောင်ခြင်းအားဖြင့် လူတို့သည် ဘုရားသခင်မြင်တွေ့အောင် ဖောက်ပြန်ပျက်စီးခြင်းကို မလွှဲသာမရှောင်သာ ထုတ်ဖော်ကြ၍ဖြစ်သည်။ အကယ်၍ ၎င်းတို့သည် ဤအလုပ်ကို မလုပ်ခဲ့လျှင် ဖောက်ပြန်ပျက်စီးခြင်း မြောက်မြားစွာ ထုတ်ဖော်ခံရမည်လော’ ဟု ထင်ကြသည်။ အဓိပ္ပာယ်မဲ့သော စိတ်ကူးပါတကား။ အကယ်၍ သင်သည် ခေါင်းဆောင်တစ်ဦးအဖြစ် မထမ်းဆောင်လျှင် ဖောက်ပြန်ပျက်စီးခြင်းကို သင်မထုတ်ဖော်ဘဲ နေမည်လော။ ခေါင်းဆောင်တစ်ဦးဖြစ်ခြင်း ဟူသည်မှာ သင်သည် ဖောက်ပြန်ပျက်စီးခြင်း လျှော့‌ပေါ့၍ ပြသလျှင်ပင် ကယ်တင်ခြင်းကို သင်ရရှိပြီးပြီဖြစ်သည်ဟု ဆိုလိုခြင်းမဟုတ်လော။ ဤဆွေးနွေးချက်အရ ခေါင်းဆောင်များအဖြစ် အစေမခံသောသူတို့ အားလုံးသည် ဆက်လက်ရှင်သန်ပြီး ကယ်တင်ခြင်းခံရနိုင်သူများ ဖြစ်ကြသလော။ ဤစကားသည် ရယ်ဖွယ်ကောင်းလွန်းသည် မဟုတ်လော။ ခေါင်းဆောင်များအဖြစ် အစေခံသော လူတို့သည် ဘုရားသခင်ရွေးကောက်ထားသော လူတို့အား ဘုရားသခင်၏ နှုတ်ကပတ်တော်ကို စားသောက်ရန်နှင့် ဘုရားသခင်၏ အလုပ်ကို တွေ့ကြုံရန်အတွက် လမ်းပြကြသည်။ ဤသတ်မှတ်ချက်နှင့် စံချိန်စံညွှန်းသည် မြင့်မားသောကြောင့် ခေါင်းဆောင်များသည် ပထမဆုံးအနေဖြင့် လေ့ကျင့်မှုကို အစပြုသောအခါ ဖောက်ပြန်ပျက်စီးသော အခြေအနေအချို့ကို ထုတ်ဖော်ကြမည်မှာ မလွဲပေ။ ဤသည်မှာ ပုံမှန်ဖြစ်ပြီး ဘုရားသခင်က ယင်းကို ပြစ်တင်ရှုတ်ချခြင်း မပြုပေ။ သို့သော် ဘုရားသခင်သည် ယင်းကို ပြစ်တင်ရှုတ်ချခြင်း မပြုသည်သာမက သူသည် ဤလူတို့ကို ဉာဏ်ပွင့်စေခြင်း၊ အလင်းပေးခြင်းနှင့် လမ်းပြခြင်းကိုလည်း ပြုလုပ်ပြီး ၎င်းတို့အပေါ် အပိုဝန်ထုပ်ဝန်ပိုးများ တင်ပေးသည်။ ၎င်းတို့သည် ဘုရားသခင်၏ လမ်းပြခြင်းနှင့် အလုပ်ကို ကျိုးနွံနာခံနိုင်သရွေ့ အသက်တာ၌ သာမန်လူတို့ထက် ပို၍မြန်မြန်ဆန်ဆန် တိုးတက်ကြမည် ဖြစ်သည်။ အကယ်၍ ၎င်းတို့သည် သမ္မာတရားကို လိုက်စားသောလူများ ဖြစ်လျှင် ဘုရားသခင်၏ စုံလင်အောင်ပြုခြင်းခံရသည့် လမ်းကြောင်းပေါ် အစပျိုးနိုင်လေသည်။ ဤသည်မှာ ဘုရားသခင် ကောင်းချီးအပေးဆုံးအရာ ဖြစ်၏။ လူအချို့က ဤအရာကို မမြင်နိုင်ကြဘဲ အမှန်တရားများကို လွဲချော်ကြသည်။ လူ၏ သိနားလည်မှုအရ ခေါင်းဆောင်တစ်ဦးသည် အဘယ်မျှပြောင်းလဲသည်ဖြစ်စေ ဘုရားသခင် ဂရုစိုက်မည်မဟုတ်ချေ။ သူသည် ခေါင်းဆောင်များနှင့် အမှုဆောင်များက ဖောက်ပြန်ပျက်စီးခြင်း အဘယ်မျှ ထုတ်ဖော်သည်ကိုသာ ကြည့်မည်ဖြစ်ပြီး ဤအရာအပေါ်မူတည်၍သာ ၎င်းတို့ကို ပြစ်တင်ရှုတ်ချမည် ဖြစ်သည်။ ထို့ပြင် ခေါင်းဆောင်များနှင့် အမှုဆောင်များ မဟုတ်သောသူတို့အတွက်မူ ၎င်းတို့သည် ဖောက်ပြန်ပျက်စီးခြင်း အနည်းငယ်ကိုသာ ထုတ်ဖော်သောကြောင့် ၎င်းတို့ မပြောင်းလဲလျှင်ပင် ဘုရားသခင်က ထိုသူတို့ကို ပြစ်တင်ရှုတ်ချမည် မဟုတ်ပေ ဟူ၍ဖြစ်သည်။ ဤသည်မှာ အဓိပ္ပာယ်မဲ့သည် မဟုတ်လော။ ယင်းသည် ဘုရားသခင်အပေါ် ပြစ်မှားစော်ကားခြင်း မဟုတ်လော။ သင်သည် ဘုရားသခင်ကို သင့်စိတ်နှလုံးထဲတွင် အလွန် ပြင်းထန်စွာ ခုခံလျှင် သင်သည် ကယ်တင်ခြင်းခံရနိုင်မည်လော။ သင်သည် ကယ်တင်ခြင်းခံရနိုင်မည် မဟုတ်ပေ။ ဘုရားသခင်သည် လူတို့၏ အဆုံးသတ်များကို ၎င်းတို့၌ သမ္မာတရားနှင့် စစ်မှန်သော သက်သေခံချက် ရှိမရှိအပေါ် အဓိကအားဖြင့် အခြေခံ၍ အဆုံးအဖြတ်ပေးကာ ယင်းမှာ ၎င်းတို့သည် သမ္မာတရားလိုက်စားသော လူများဟုတ်မဟုတ်အပေါ် အဓိကအားဖြင့် မူတည်၏။ ၎င်းတို့သည် သမ္မာတရားကို အမှန်တကယ် လိုက်စားပြီး ပြစ်မှားခြင်းတစ်ခု ကျူးလွန်သည့်အတွက် တရားစီရင်ခြင်းနှင့် ပြစ်တင်ဆုံးမခြင်း ခံရပြီးနောက် အမှန်တကယ် နောင်တရနိုင်ပါက ဘုရားသခင်အား ပြစ်မှားစော်ကားသည့် စကားများ ပြောဆိုခြင်း သို့မဟုတ် အရာများ ပြုလုပ်ခြင်း မရှိသရွေ့ ၎င်းတို့သည် သေချာပေါက် ကယ်တင်ခြင်းကို ရရှိနိုင်စွမ်းရှိမည်။ သင်တို့၏ စိတ်ကူးစိတ်သန်းများအရ အဆုံးတိုင်အောင် ဘုရားသခင်နောက်လိုက်သော သာမန်ယုံကြည်သူများအားလုံး ကယ်တင်ခြင်းရရှိနိုင်ပြီး ခေါင်းဆောင်များအဖြစ် အစေခံသူတို့အားလုံး ဖယ်ရှားရှင်းလင်းခြင်းခံရမည်ဖြစ်သည်။ အကယ်၍ သင်တို့သည် ခေါင်းဆောင်တစ်ဦးဖြစ်ဖို့ တောင်းဆိုခံရလျှင် ယင်းကို မလုပ်ဆောင်ခြင်းသည် အဆင်ပြေမည် မဟုတ်ကြောင်း၊ ခေါင်းဆောင်တစ်ဦးအဖြစ် အစေခံဖို့ဆိုလျှင် ဖောက်ပြန်ပျက်စီးခြင်းကို မရည်ရွယ်ဘဲ သင် ထုတ်ဖော်မိမည်ဖြစ်ကြောင်း၊ ထို့ပြင် ယင်းမှာ သင့်ကိုယ်သင် ခေါင်းဖြတ်စက်ဖြင့် ကွပ်မျက်ခံခြင်းနှင့်ပင် တူမည်ဟု သင်တို့ထင်မိမည်။ ဤအရာအားလုံးမှာ ဘုရားသခင်နှင့်ပတ်သက်၍ သင်တို့၏ အထင်မြင်လွဲမှားခြင်းများကြောင့် ဖြစ်ရသည်မဟုတ်လော။ အကယ်၍ လူတို့၏ အဆုံးသတ်များကို ၎င်းတို့ထုတ်ဖော်သည့် ဖောက်ပြန်ပျက်စီးခြင်းအပေါ် အခြေခံ၍ အဆုံးအဖြတ် ပေးလျှင် မည်သူမျှ ကယ်တင်ခံမည်မဟုတ်ချေ။ ဤသည်မှာ မှန်ကန်ပါက ဘုရားသခင်အနေဖြင့် ကယ်တင်ခြင်းအလုပ် လုပ်ဆောင်ခြင်း၏ ရည်ရွယ်ချက်က မည်သည့်အရာ ဖြစ်တော့မည်နည်း။ ဤသည်မှာ တကယ်ကို စစ်မှန်လျှင် ဘုရားသခင်၏ ဖြောင့်မတ်ခြင်းက မည်သည့်နေရာ၌ ရှိတော့မည်နည်း။ လူသားမျိုးနွယ်သည် ဘုရားသခင်၏ ဖြောင့်မတ်သော စိတ်နေသဘောထားကို မြင်တွေ့နိုင်မည်မဟုတ်ချေ။ ထို့အတွက်ကြောင့် သင်တို့အားလုံးသည် ဘုရားသခင်၏ ရည်ရွယ်ချက်များကို အထင်မြင်လွဲမှားသွားပြီဖြစ်ကာ ယင်းက သင်တို့၌ ဘုရားသခင်နှင့် ပတ်သက်၍ စစ်မှန်သော သိနားလည်မှုမရှိကြောင်း ပြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေက ကျွန်မအခြေအနေရဲ့ အမှန်တရားကို အတိအကျဖော်ထုတ်ခဲ့တယ်၊ နောက်ဆုံးမှာ ကျွန်မရဲ့စိတ်နှလုံးထဲမှာ ဘုရားသခင်နဲ့ပတ်သက်တဲ့ အယူအဆတွေ၊ စိတ်ကူးတွေနဲ့ နားလည်မှုလွဲမှားခြင်းတွေကို ကွယ်ဝှက်ထားမှန်း ကျွန်မ သဘောပေါက်သွားတယ်။ ကျွန်မထင်ခဲ့တာက ဘုရားသခင်ရဲ့ အိမ်တော်မှာ ခေါင်းဆောင်တစ်ယောက် မဟုတ်ရင် ဖောက်ပြန်ပျက်စီးမှု ထုတ်ဖော်ပြတာတွေ နည်းမယ်၊ အထက်အဆင့်ခေါင်းဆောင်တွေရဲ့ ပြုပြင်တာကိုလည်း ခံရတာနည်းမယ်၊ ဒီလိုနည်းနဲ့ ဘုရားသခင်ကို ယုံကြည်တာက ပိုလုံခြုံပြီး ကယ်တင်ခြင်းရဖို့ မျှော်လင့်ချက်က ပိုကြီးမားမယ်ပေါ့။ ဒါပေမဲ့ ခေါင်းဆောင်တစ်ယောက်ရဲ့ တာဝန်ကို ထမ်းဆောင်ရတာက သမ္မာတရား စည်းမျဉ်းတွေ အများကြီးပါဝင်တယ်၊ တာဝန်က ပိုကြီးတယ်၊ ပြီးတော့ သမ္မာတရား လက်တွေ့ကျမှုတွေ မရှိဘဲနဲ့ဆိုရင် ဖောက်ပြန်ပျက်စီးမှုကို ထုတ်ဖော်ပြမိမှာက ရှောင်လွှဲလို့မရဘူး၊ ပြီးတော့ ဘုရားအိမ်တော်ရဲ့ အလုပ်ကို အဖျက်အမှောင့်လုပ်ပြီး နှောင့်ယှက်တဲ့အရာတွေ လုပ်မိဖို့များပြီး ထုတ်ဖော်ခံရ၊ ဖယ်ရှားရှင်းလင်းခံရမှာပဲလေ။ ဒီအယူအဆတွေဟာ ကိုယ်တော့်ကို နားလည်မှုလွဲတာ၊ ကိုယ်တော့်အပေါ် ပြစ်မှားစော်ကားတာတောင် ဖြစ်တယ်လို့ ဘုရားသခင်က မိန့်ဆိုထားတာကို ကျွန်မတွေ့လိုက်ရတယ်။ ကျွန်မ တုန်လှုပ်သွားပြီး နည်းနည်းကြောက်သွားတယ်။ ဒီအယူအဆတွေရဲ့ သဘောသဘာဝက ဘယ်လောက်ပြင်းထန်တယ်ဆိုတာကို ကျွန်မ သဘောမပေါက်ခဲ့ဘူး။ ဒီအမြင်က ဘယ်လိုများ တကယ်ကို ယုတ္တိမရှိလိုက်လဲဆိုတာကို ကျွန်မ စပြီး ဆင်ခြင်သုံးသပ်မိတယ်။ ခေါင်းဆောင်တချို့ အမှားတွေလုပ်ပြီး အသင်းတော်အလုပ်ကို ဆိုးဆိုးရွားရွား အနှောင့်အယှက်ပေး၊ အဖျက်အမှောင့်လုပ်လို့ ဖြုတ်ချခံရတာ၊ ရှင်းလင်းပစ်တာ၊ ဒါမှမဟုတ် နှင်ထုတ်ခံရတာတွေကို ကျွန်မ တွေ့ခဲ့တယ်။ ဒါကြောင့် ခေါင်းဆောင်တစ်ယောက်ဖြစ်ရတာက အရမ်းအန္တရာယ်များတယ်၊ အမှားတစ်ခုလုပ်မိတာနဲ့ ဖြုတ်ချခံရမယ်၊ ဒါမှမဟုတ် ဖယ်ရှားရှင်းလင်းခံရမယ်လို့ ကျွန်မထင်ခဲ့တာပေါ့။ ဒါပေမဲ့ လူတွေကို ဖြုတ်ချတာနဲ့ပတ်သက်တဲ့ ဘုရားအိမ်တော်ရဲ့ စည်းမျဉ်းတွေကို ကျွန်မ ဘယ်တုန်းကမှ မရှာဖွေခဲ့ဘူး။ တကယ်တော့ ဘုရားအိမ်တော်မှာ ခေါင်းဆောင်တစ်ယောက်ကို ဖြုတ်ချတယ်ဆိုတာ ခဏတာ အပြုအမူ ဒါမှမဟုတ် ဖြစ်ရပ်တစ်ခုတည်းက စွမ်းဆောင်ရည်ကို အခြေခံတာမဟုတ်ဘဲ သူတို့ရဲ့ တစ်သမတ်တည်း လိုက်စားမှုနဲ့ သူတို့လိုက်လျှောက်တဲ့ လမ်းကြောင်းကိုသာ အခြေခံတာပါ။ အသင်းတော်က ဖြုတ်ချခံခဲ့ရတဲ့ ခေါင်းဆောင်တစ်ယောက်နဲ့ ကြီးကြပ်ရေးမှူးနှစ်ယောက်အကြောင်းကို ကျွန်မ စဉ်းစားမိတယ်။ သတ်မှတ်တာဝန်တစ်ခုကို မအောင်မြင်လို့၊ စည်းမျဉ်းတွေ ချိုးဖောက်ပြီး အလုပ်ကို အဖျက်အမှောင့်လုပ်၊ နှောင့်နှေးစေလို့ ဖြုတ်ချခံရတယ်လို့ ထင်ရပေမဲ့ တကယ်တမ်းတော့ သူတို့ဟာ ပုံမှန်အားဖြင့် သမ္မာတရားကို လိုက်စားဖို့ အာရုံမစိုက်ဘဲ တာဝန်တွေမှာ စည်းမျဉ်းတွေ မရှာဖွေဘဲ အချိန်အကြာကြီး ထင်ရာစိုင်းခဲ့ကြတယ်။ အကျိုးဆက်အနေနဲ့ အသင်းတော်အလုပ်ကို အနှောင့်အယှက်ပေး၊ အဖျက်အမှောင့်လုပ်ခဲ့ပြီး နောင်တလည်းမရခဲ့ကြဘူး။ ဒါကြောင့် သူတို့ ဖြုတ်ချခံခဲ့ရတာပါ။ ကျွန်မက သူတို့ရဲ့ ကျရှုံးမှုရဲ့ အရင်းခံအကြောင်းတရားကို ဘယ်တုန်းကမှ မစူးစမ်းခဲ့ဘူး။ သူတို့ အမှားတစ်ခုတည်း လုပ်လိုက်တာနဲ့ ဖြုတ်ချခံရတာကိုပဲ မြင်ပြီး ဘုရားသခင်ကို နားလည်မှုလွဲပြီး သတိထားရှောင်လာတယ်။ ဒါက လုံးဝကို လွဲချော်နေတာ မဟုတ်ဘူးလား။ ဒါ့အပြင် ကျွန်မရဲ့ အယူအဆတွေထဲမှာ၊ တစ်ယောက်ယောက်က ဖောက်ပြန်ပျက်စီးမှုကို ထုတ်ဖော်ပြတယ်၊ ပြစ်မှားတယ်၊ ဒါမှမဟုတ် တာဝန်မှာ ထုတ်ဖော်ခံရပြီး ဖြုတ်ချခံရတယ်ဆိုရင် ဘုရားသခင်ရဲ့ ထာဝရအပြစ်စီရင်ခြင်းကို ခံရပြီး ကယ်တင်ခြင်းခံရဖို့ မျှော်လင့်ချက် မရှိတော့ဘူးလို့ ထင်ခဲ့တယ်။ ဒါလည်း ကျွန်မရဲ့ မှားယွင်းတဲ့ နားလည်မှုတစ်ခုပါပဲ။ တကယ်တော့ ကျွန်မကိုယ်တိုင်နဲ့ ညီအစ်ကိုမောင်နှမအများကြီးရဲ့ အတွေ့အကြုံတွေကို အသေးစိတ်ပြန်စဉ်းစားကြည့်တဲ့အခါ၊ ဖောက်ပြန်ပျက်စီးတဲ့ စိတ်သဘောထားတွေကို ထုတ်ဖော်ပြလို့ ဖော်ထုတ်ခံရ၊ ပြစ်တင်ရှုတ်ချခံရ၊ ဒါမှမဟုတ် ဖြုတ်ချခံရတာတွေကိုတောင် စဉ်းစားကြည့်တဲ့အခါ၊ ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို တွေ့ကြုံခံစားရာမှာ လိုအပ်တဲ့ အဆင့်တွေဖြစ်မှန်း ကျွန်မသိခဲ့တယ်။ ဒါပေမဲ့ ဘုရားသခင်က ဒီအကြောင်းကြောင့် ကျွန်မတို့ကို စွန့်ပစ်ခဲ့တာမဟုတ်ဘဲ နောင်တရပြီး ပြောင်းလဲဖို့ အခွင့်အရေးတွေ ပေးခဲ့တယ်။ ကိုယ်တော်က ကိုယ်တော့်နှုတ်ကပတ်တော်တွေကိုသုံးပြီး ကျွန်မတို့ကို ဉာဏ်ပွင့်စေပြီး လမ်းပြခဲ့တယ်၊ ကျွန်မတို့ရဲ့ အတွေးအမြင်တွေကို တဖြည်းဖြည်း ပြောင်းလဲစေပြီး၊ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို တဖြည်းဖြည်း ဖယ်ရှားနိုင်စေခဲ့တယ်။ ဒီအကျိုးကျေးဇူးတွေအားလုံးဟာ ကျရှုံးခြင်းနဲ့ ထုတ်ဖော်ခံရတာကို တွေ့ကြုံခံစားခြင်းကနေတစ်ဆင့် ရရှိခဲ့တာပါ။ ကိုယ့်တာဝန်မှာ ထုတ်ဖော်ခံရတယ်ဆိုတာ ဖယ်ရှားရှင်းလင်းခံရတာမဟုတ်ဘဲ သမ္မာတရားကို ရဖို့အခွင့်အရေးတစ်ခုသာ ဖြစ်တယ်ဆိုတာကို ကျွန်မ မြင်ခဲ့တယ်။ ဒါပေမဲ့ ကျွန်မရဲ့ သဘာဝကိုက သမ္မာတရားကို မချစ်ဘူး၊ ဒုက္ခမခံချင်ဘူး။ ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို လက်မခံချင်ဘဲ သာမန်ယုံကြည်သူတစ်ယောက်အနေနဲ့ အေးအေးချမ်းချမ်း နေချင်ခဲ့တယ်။ ဒီလိုနည်းနဲ့ဆိုရင် ကြီးကြီးမားမား ကျရှုံးမှုတွေ၊ ထုတ်ဖော်ခံရတာတွေကို ရှောင်နိုင်ပြီး ဒုက္ခခံရတာ၊ စစ်ဆေးခံရတာတွေကနေ လွတ်မြောက်ပြီး ဒီလိုနဲ့ ကယ်တင်ခြင်းခံရနိုင်မယ်လို့ ထင်ခဲ့တာပေါ့။ ဒါပေမဲ့ တရားစီရင်ခြင်းနဲ့ ပြစ်တင်ဆုံးမခြင်းကို မတွေ့ကြုံရဘဲနဲ့ လူတစ်ယောက်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားလို့မရဘူး၊ သူတို့ရဲ့ အမြင်တွေ၊ လုပ်ရပ်တွေ၊ အပြုအမူတွေအားလုံးဟာ သမ္မာတရားနဲ့ ဆန့်ကျင်ဘက်မှာ ရှိနေဦးမယ်ဆိုတာကို ကျွန်မ သဘောမပေါက်ခဲ့ဘူး။ ဒီလိုအခြေအနေမှာ အဲဒီလိုလူတစ်ယောက်က ဘယ်လိုလုပ် ကယ်တင်ခြင်းခံရနိုင်မှာလဲ။ ကျွန်မဟာ သမ္မာတရားကို နားမလည်၊ ဘုရားသခင်ရဲ့ ဖြောင့်မတ်တဲ့ စိတ်သဘောထားကို မသိဘဲ ကိုယ့်ရဲ့ အယူအဆတွေ၊ စိတ်ကူးတွေထဲမှာပဲ အသက်ရှင်နေခဲ့မှန်း ကျွန်မ သဘောပေါက်ခဲ့တယ်။ ကျွန်မရဲ့ အမြင်တွေဟာ လုံးဝကို ယုတ္တိမရှိဘဲ မှားယွင်းနေခဲ့တယ်။ ဘုရားသခင်က လူတစ်ယောက်ရဲ့ အဆုံးသတ်ကို ဆုံးဖြတ်တဲ့အခါ သူဘယ်လောက် ဖောက်ပြန်ပျက်စီးမှု ထုတ်ဖော်ပြခဲ့သလဲ၊ အတိတ်မှာ ပြစ်မှားခြင်းတွေ ဘယ်လောက်ကျုးလွန်ခဲ့သလဲဆိုတာကို အခြေခံပြီး မဆုံးဖြတ်ဘဲ၊ သူဟာ သမ္မာတရားကို လိုက်စားသလား၊ တကယ် နောင်တရရဲ့လား ဆိုတာကို ကြည့်ပြီး ဆုံးဖြတ်တာပါ။ လူတစ်ယောက်က ဖောက်ပြန်ပျက်စီးမှုကို ထုတ်ဖော်ပြပြီးတဲ့နောက် သမ္မာတရားကို လိုက်စားပြီး တကယ့်နောင်တကို ရရင် ဘုရားသခင်က သူ့ကို ကယ်တင်ခြင်းခံရဖို့ အခွင့်အရေး ပေးနေတုန်းပါပဲ။ ဒါပေမဲ့ ကျွန်မက ကျွန်မရဲ့ တာဝန်တွေမှာ အတိတ်က ပြစ်မှားခဲ့တာတွေအတွက် စိုးရိမ်နေခဲ့တယ်၊ အခုလည်း သမ္မာတရားကို နားမလည်လို့ ဖောက်ပြန်ပျက်စီးမှုတွေ အများကြီး ထုတ်ဖော်မိနေတုန်းပဲ။ ဒါကြောင့် ခေါင်းဆောင်တစ်ယောက်အနေနဲ့ ကျွန်မရဲ့ တာဝန်မှာ သတိမထားမိရင် ပြဿနာတွေ ပေါ်လာမှာကို ကြောက်နေခဲ့တယ်၊ အဲဒီအခါမှာ ကျွန်မဟာ ဘုရားသခင်ရဲ့ စက်ဆုပ်ခြင်းနဲ့ ဖယ်ရှားရှင်းလင်းခြင်းကို ခံရမှာပဲ။ ကျွန်မဟာ ကိုယ်တော်ရဲ့ ဖြောင့်မတ်ခြင်းကို ကိုယ့်ရဲ့ ကျဉ်းမြောင်းပြီး သေးသိမ်တဲ့ အမြင်တွေနဲ့ တကယ်ပဲ တိုင်းတာခဲ့မိတာပါပဲ။

လူတွေရဲ့ တာဝန်ယူရမှာကို ကြောက်တဲ့ စိတ်အကြောင်း ဖော်ထုတ်ထားတဲ့ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် မိမိတို့၏ တာဝန်ကို ထမ်းဆောင်စဉ်တွင် တာဝန်ခံယူရမည်ကို ကြောက်ရွံ့ကြသည်။ အသင်းတော်က ၎င်းတို့ကို အလုပ်တစ်ခုလုပ်ရန် ပေးသောအခါ ၎င်းတို့သည် ထိုအလုပ်အတွက် ၎င်းတို့ တာဝန်ခံဖို့ လိုအပ်ခြင်းရှိမရှိကို ရှေးဦးစွာ ထည့်စဉ်းစားကြသည်။ တာဝန်ခံဖို့ လိုအပ်လျှင် ၎င်းတို့က အလုပ်ကို လက်ခံမည်မဟုတ်ပေ။ တာဝန်တစ်ခုကို ထမ်းဆောင်ရန်အတွက် ၎င်းတို့၏ သတ်မှတ်ချက်များမှာ ပထမအနေဖြင့် ပေါ့ပေါ့ပါးပါးအလုပ်ဖြစ်ရမည်။ ဒုတိယအနေဖြင့် အလုပ်ရှုပ်ခြင်း၊ သို့မဟုတ် ပင်ပန်းခြင်းမရှိရပေ။ တတိယအနေဖြင့် မည်သည့်အရာကို လုပ်ဆောင်သည်ဖြစ်စေ ၎င်းတို့အနေဖြင့် မည်သည့်တာဝန်ကိုမျှ ခံယူခြင်းမရှိရပေ။ ဤသည်မှာ ၎င်းတို့တာဝန်ယူဆောင်ရွက်မည့် တစ်ခုတည်းသော တာဝန်အမျိုးအစားဖြစ်သည်။ ဤသည်မှာ မည်သို့သော လူစားမျိုးဖြစ်သနည်း။ စဉ်းလဲသော၊ လှည့်စားသောသူ မဟုတ်သလော။ ထိုသူသည် အနည်းဆုံးသော တာဝန် ပမာဏကိုပင် တာဝန်မခံလိုပေ။ သစ်ရွက်များက သစ်ပင်ပေါ်မှ ကြွေကျလာသောအခါ သူ့ခေါင်းကွဲသွားမည်ကိုပင် သူကြောက်နေသည်။ ဤသို့သောသူတစ်ယောက်သည် မည်သည့်တာဝန်ကို ထမ်းဆောင်နိုင်သနည်း။ သူ့အား ဘုရားအိမ်တော်တွင် မည်သို့ အသုံးချ၍ ရနိုင်သနည်း။ ဘုရားအိမ်တော်၏ အလုပ်သည် စာတန်အား ရင်ဆိုင်တိုက်ခိုက်ခြင်းအမှုအပြင် နိုင်ငံတော် ဧဝံဂေလိတရားဟောခြင်းနှင့်လည်း သက်ဆိုင်သည်။ မည်သည့်တာဝန်က တာဝန်ခံယူခြင်း မလိုအပ်သနည်း။ ခေါင်းဆောင်ဖြစ်ခြင်းသည် တာဝန်ခံရသည်ဟု သင်တို့ ဆိုမည်လော။ ၎င်းတို့၏ တာဝန်များသည် ပို၍ပင် မကြီးသလော။ ၎င်းတို့သည် ပို၍ပင် တာဝန်မခံယူရသလော။ သင်သည် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းတို့ကဲ့သို့သော အရာများကို လုပ်ဆောင်သည်ဖြစ်စေ၊ မည်သည့်အလုပ်ကို သင်လုပ်ဆောင်သည်ဖြစ်စေ ထိုအလုပ်က သမ္မာတရား စည်းမျဉ်းများနှင့် သက်ဆိုင်နေသရွေ့ ထိုအလုပ်တွင် တာဝန်ဝတ္တရားများ တွဲပါနေသည်။ သင်၏ တာဝန်ထမ်းဆောင်ခြင်းက စည်းမျဉ်းနှင့်မညီလျှင် ဘုရားအိမ်တော်၏ အလုပ်ကို ထိခိုက်မည်။ သင်သည် တာဝန်ခံယူရန် ကြောက်ရွံ့လျှင် မည်သည့်တာဝန်ကိုမျှ ထမ်းဆောင်၍မရပေ။ မိမိ၏ တာဝန်ထမ်းဆောင်ခြင်း၌ တာဝန်ယူရန် ကြောက်ရွံ့သောသူသည် သတ္တိနည်းသောသူဖြစ်သလော၊ သို့မဟုတ် ၎င်းတို့၏ စိတ်သဘောထားနှင့်ပတ်သက်၍ ပြဿနာတစ်ခုရှိသလော။ ကွာခြားချက်ကို သင် ပြောနိုင်ရမည်။ အမှန်က ဤသည်မှာ သတ္တိနည်းသည့် ပြဿနာတစ်ခုမဟုတ်ပေ။ ထိုသူသည် ချမ်းသာကြွယ်ဝမှုနောက်သို့ လိုက်လျှင်၊ သို့မဟုတ် မိမိကိုယ်ကျိုးစီးပွားတစ်ခုအတွက် လုပ်ဆောင်နေလျှင် အဘယ်သို့ အလွန်ရဲရင့်နိုင်ရသနည်း။ မည်သည့်စွန့်စားမှုကိုမဆို ၎င်းတို့ ပြုလုပ်လိမ့်မည်။ သို့သော် အသင်းတော်အတွက်၊ ဘုရားအိမ်တော်အတွက် အမှုအရာများကို ၎င်းတို့ လုပ်ဆောင်သည့်အခါ လုံးဝ စွန့်စားမှုမပြုလုပ်ပေ။ ဤသို့သော လူတို့သည် တစ်ကိုယ်ကောင်းဆန်ပြီး ယုတ်မာသည်။ အားလုံးထဲတွင် သစ္စာအမဲ့ဆုံး ဖြစ်သည်။ တာဝန်ထမ်းဆောင်ခြင်းတွင် တာဝန်မခံယူသူ မည်သူမဆိုသည် ၎င်းတို့၏ သစ္စာစောင့်သိမှုနှင့်ပတ်သက်၍ မပြောနှင့်၊ ဘုရားသခင်ကို အနည်းငယ်မျှပင် ရိုးသားစစ်မှန်ခြင်းမရှိ။ မည်သို့သော သူမျိုးသည် တာဝန်ခံယူရဲသနည်း။ မည်သို့သောသူမျိုးသည် လေးသောဝန်ကို ထမ်းရန် သတ္တိရှိသနည်း။ အရေးကြီးဆုံးဖြစ်သော၊ အရေးပါဆုံးဖြစ်သောအလုပ်ကို မြင်သောအခါ ဘုရားအိမ်တော်၏ အလုပ်တွင် အရေးပါဆုံးသော အချိန်အခိုက်အတန့်၌ ဦးဆောင်ပြီး ရှေ့သို့ ရဲရင့်စွာသွားသောသူ၊ ကြီးလေးသော တာဝန်ကို ခံယူပြီး ကြီးစွာသော ဒုက္ခဆင်းရဲကို ခံယူရန် မကြောက်သောသူဖြစ်သည်။ ဤသည်မှာ ဘုရားသခင်အပေါ် သစ္စာရှိသူတစ်ယောက်၊ ခရစ်တော်၏ စစ်သားကောင်းတစ်ယောက် ဖြစ်သည်။ ၎င်းတို့၏ တာဝန်ကို ယူရန် ကြောက်သောသူတိုင်းက ထိုသို့ဖြစ်ခြင်းသည် သမ္မာတရားကို နားမလည်သောကြောင့်ဖြစ်သည်မှာ မှန်ပါသလား။ မမှန်ပါ။ ဤသည်မှာ ၎င်းတို့၏ လူ့သဘာဝတွင်ရှိသော ပြဿနာဖြစ်သည်။ ၎င်းတို့တွင် တရားမျှတမှု၊ သို့မဟုတ် တာဝန်ခံယူမှုအသိစိတ်မရှိပေ။ ၎င်းတို့သည် တစ်ကိုယ်ကောင်းဆန်ပြီး ယုတ်မာသောသူများ ဖြစ်သည်။ ဘုရားသခင်အပေါ် ရိုးသားစစ်မှန်သော ယုံကြည်သူများမဟုတ်ပေ။ ပြီးလျှင် ၎င်းတို့သည် သမ္မာတရားကို အနည်းငယ်မျှပင် လက်မခံပေ။ ဤအကြောင်းပြချက်ကြောင့် ၎င်းတို့သည် ကယ်တင်ခြင်း မခံရနိုင်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားနှုတ်ကပတ်တော်ရဲ့ ဖော်ထုတ်မှုကို မြင်တော့ ကျွန်မရဲ့ စိတ်နှလုံးထဲမှာ ပြင်းပြင်းထန်ထန် သောကရောက်ခဲ့ရတယ်။ ခေါင်းဆောင်တစ်ယောက်ဖြစ်ရမှာကို ကျွန်မကြောက်တာဟာ တစ်ကိုယ်ကောင်းဆန်ပြီး လှည့်ဖြားတတ်တဲ့ စိတ်သဘောထားရဲ့ ချုပ်ကိုင်မှုကို ခံနေရလို့မှန်း ကျွန်မ သဘောပေါက်ခဲ့တယ်။ ကျွန်မက “အသာစံပြီး အနာမခံ” ဆိုတဲ့ စည်းမျဉ်းကို လိုက်နာခဲ့တယ်၊ ဘုရားသခင်ဆီက ကောင်းချီးမင်္ဂလာတွေကို လက်ခံချင်ပေမဲ့ ကြီးမားတဲ့ စွန့်စားမှုတွေကို မယူချင်ခဲ့ဘူး။ အနှစ်သာရအနေနဲ့ ဒါဟာ ကလိမ်ကကျစ်ကျပြီး လှည့်ဖြားတတ်တဲ့သူတစ်ယောက်ရဲ့ အပြုအမူပါပဲ။ အကတာဝန်က ကျွန်မရဲ့ ကိုယ်ပိုင် စိတ်ဝင်စားမှုတွေ၊ ဝါသနာတွေနဲ့ ကိုက်ညီရုံတင်မကဘဲ၊ ဒီတာဝန်ကို ကျွန်မ ထမ်းဆောင်မှုကနေလည်း ရလဒ်တွေ ထွက်ပေါ်ခဲ့တယ်လို့ ကျွန်မ ခံစားခဲ့ရတယ်။ ကျွန်မက အဓိကကြီးကြပ်ရေးမှူးမဟုတ်ဘူး၊ ကြီးမားတဲ့ တာဝန်တွေကိုလည်း မထမ်းဆောင်ရဘူး၊ ဒီလိုနည်းနဲ့ဆိုရင် အသင်းတော်မှာ ကျွန်မရဲ့တာဝန်တွေကို လုံလုံခြုံခြုံ ထမ်းဆောင်ရင်း ကယ်တင်ခြင်းရဖို့ မျှော်လင့်ချက်ရှိနိုင်မယ်လို့ ခံစားခဲ့ရတယ်။ ခေါင်းဆောင်အနေနဲ့ ရွေးချယ်ခံရပြီးတဲ့နောက်မှာတော့ ကျွန်မဟာ မုန်တိုင်းရဲ့ဗဟိုချက်ထဲကို တွန်းပို့ခံလိုက်ရသလို၊ ဘယ်အချိန်မဆို တိမ်းမှောက်နိုင်တဲ့ အန္တရာယ်နဲ့ အမြဲရင်ဆိုင်နေရသလို ခံစားရလို့ ဒီတာဝန်ကနေ ထွက်ပြေးပြီး ငြင်းဆန်ချင်ခဲ့တယ်။ ကျွန်မရဲ့ အယူအဆတွေထဲမှာ၊ မထင်မရှား တာဝန်တစ်ခုကို ထမ်းဆောင်ပြီး ထင်ထင်ပေါ်ပေါ်မနေတာ၊ ကြီးမားတဲ့ တာဝန်တွေမယူတာက အလုံခြုံဆုံးရွေးစရာဖြစ်ပြီး အဆုံးထိ လိုက်လျှောက်နေသမျှ ကယ်တင်ခြင်းမျှော်လင့်ချက် ရှိလိမ့်မယ်လို့ ထင်ခဲ့တာပေါ့။ ဒါပေမဲ့ ဘုရားသခင်က မိန့်ဆိုတယ်၊ ဒီလိုလူစားမျိုးဟာ တာဝန်ယူရမှာကို ကြောက်တယ်၊ သူတို့ရဲ့ လူ့သဘာဝမှာ ပြဿနာရှိတယ်၊ ကိုယ်တော့်ကို အမှန်တကယ် မယုံကြည်ဘူး၊ ဒါတစ်ခုတည်းနဲ့ကို သူတို့ ကယ်တင်ခြင်းမခံရနိုင်ဘူးတဲ့။ နောက်ဆုံးမှာ ကျွန်မရဲ့ အယူအဆတွေနဲ့ စိတ်ကူးတွေဟာ သမ္မာတရားနဲ့ ဆန့်ကျင်နေမှန်း ကျွန်မ မြင်ခဲ့ရတယ်။ ကျွန်မ စပြီးတွေးဆမိတယ်၊ “တာဝန်ကို ရှောင်လွှဲတဲ့သူတွေဟာ လူ့သဘာဝ ဆိုးသွမ်းပြီး သမ္မာတရားကို လုံးဝ လက်မခံတဲ့သူတွေလို့ ဘုရားသခင်က ဘာကြောင့် မိန့်ဆိုတာလဲ” ပေါ့။ ဘုရားအိမ်တော်မှာ တာဝန်ထမ်းဆောင်ရာမှာ ကျွန်မဟာ “အနာမခံဘဲ အသာစံ” ဆိုတဲ့ စည်းမျဉ်းကို အမြဲလိုက်နာခဲ့တယ်။ ကျွန်မလုပ်တဲ့အရာတိုင်း၊ ရင်ဆိုင်ရတဲ့ တာဝန်တိုင်းမှာ တစ်ခုခုက ကျွန်မအတွက် အကျိုးရှိမရှိကို အရင်ဆုံး ချိန်ဆတယ်၊ အကျိုးရှိရင်လုပ်တယ်၊ မရှိရင် မလုပ်ချင်ဘူး။ အဲဒါက ဘုရားအိမ်တော်ရဲ့ အလုပ်နဲ့ အကျိုးစီးပွားတွေနဲ့ သက်ဆိုင်မှန်း သိရင်တောင်မှ ကျွန်မက အဲဒီဝန်ကို ထမ်းဖို့ ဆန္ဒမရှိခဲ့ဘူး။ ကျွန်မက ဘယ်လိုလုပ်ပြီး ဘုရားသခင်ရဲ့ စိတ်တော်နဲ့ တညီတညွတ်တည်း ဖြစ်ခဲ့လို့လဲ။ ဒါဟာ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ လူတစ်ယောက်ရဲ့ အပြုအမူ မဟုတ်ဘူးလား။ ဒီနေ့ ဘုရားသခင်က လူတွေကို အရာအားလုံး အခမဲ့ထောက်ပံ့ပေးတယ်၊ သမ္မာတရားကို အခမဲ့ပေးတယ်၊ လူတွေက သမ္မာတရားကို လက်တွေ့လုပ်ဆောင်နိုင်ပြီး ဖန်ဆင်းခံတွေအနေနဲ့ သူတို့ရဲ့ တာဝန်တွေကို ကောင်းကောင်းဖြည့်ဆည်းဖို့ အရိုးခံစိတ်နှလုံးကို အသုံးပြုနိုင်မယ်လို့ မျှော်လင့်တယ်။ ဒါပေမဲ့ ကျွန်မက ဘုရားသခင်ကို နှစ်တွေအများကြီး ယုံကြည်ခဲ့ပြီး ကိုယ်တော်ရဲ့ ထောက်ပံ့မှုတွေ ဒီလောက်များများကို ခံစားခဲ့ရပေမဲ့ ကိုယ်တော့်ကျေးဇူးကို ပြန်ဆပ်ဖို့ လုံးဝမသိခဲ့ဘူး။ အဲဒီအစား ဘုရားသခင်ကို သတိထားရှောင်နေခဲ့တယ်၊ ကိုယ်တော့်ကို ချင့်ချိန်တွက်ချက်နေခဲ့ပြီး ကိုယ့်ရဲ့ အနာဂတ်နဲ့ အရှုံးအမြတ်အတွက်ပဲ စဉ်းစားစီစဉ်နေခဲ့တယ်။ ဘယ်လိုနည်းနဲ့ ကျွန်မက ဘုရားသခင်ကို အမှန်တကယ် ယုံကြည်ခဲ့တာလဲ။ ကျွန်မဟာ တစ်ကိုယ်ကောင်းဆန်ပြီး ကလိမ်ကကျစ်ကျတဲ့ မယုံကြည်သူတစ်ယောက်ပဲ မဟုတ်ဘူးလား။ ဒီလိုစိတ်နေသဘောထား၊ ဒီလို ယုံကြည်ခြင်းအပေါ်ထားတဲ့ အမြင်တွေနဲ့ဆိုရင် ဘုရားသခင်က ကျွန်မကို ဘယ်လိုလုပ် မစက်ဆုပ်ဘဲ နေနိုင်မှာလဲ။ ဒါနဲ့ ကျွန်မ ဆုတောင်းခဲ့တယ်၊ “အို ဘုရားသခင်၊ သမီးဟာ တကယ်ကို လှည့်ဖြားတတ်ပြီး ကောက်ကျစ်ဆိုးယုတ်တယ်ဆိုတာကို သမီးမြင်ပါပြီ။ သမီးဟာ ကိုယ့်ရဲ့ အယူအဆတွေ၊ စိတ်ကူးတွေ၊ နားလည်မှုလွဲမှားခြင်းတွေနဲ့ သံသယတွေထဲမှာ အသက်မရှင်ချင်တော့ပါဘူး။ သမီးရဲ့ စိတ်နှလုံးကို ကိုယ်တော့်ဆီ ပေးအပ်ချင်ပါတယ်၊ ပြီးတော့ သမီးရဲ့ အသိတရားကို အားကိုးပြီး ကိုယ့်တာဝန်ကို ထမ်းဆောင်ချင်ပါတယ်။ ကျေးဇူးပြုပြီး သမီးကို ကူညီလမ်းပြတော်မူပါ” လို့ပေါ့။

အဲဒီနောက်မှာ နောက်ထပ် အတွေ့အကြုံဆိုင်ရာ သက်သေခံချက် ဗီဒီယိုတစ်ခုမှာ ကိုးကားထားတဲ့ ဘုရားနှုတ်ကပတ်တော် နောက်ထပ်နှစ်ပိုဒ်ကို ကျွန်မ တွေ့ခဲ့ပြီး လက်တွေ့လုပ်ဆောင်ရမယ့် လမ်းကြောင်းတစ်ခုကို ကျွန်မ တွေ့ရှိခဲ့တယ်။ ဘုရားသခင်က ပြောသည် “ရိုးသားသောလူတစ်ယောက်၏ သရုပ်သကန်များက မည်သည်တို့နည်း။ ပထမအချက်မှာ ဘုရားသခင်၏နှုတ်ကပတ်တော်များအကြောင်း သံသယမရှိခြင်းဖြစ်သည်။ ၎င်းသည် ရိုးသားသော လူတစ်ယောက်၏ သရုပ်သကန်များအနက်မှ တစ်ခုဖြစ်သည်။ ဤသည်မှလွဲ၍ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က ‘ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်’ ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဖြစ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို နာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “သင်၏ အစွမ်းအစက မြင့်သည်ဖြစ်စေ၊ နိမ့်သည်ဖြစ်စေ၊ သမ္မာတရားကို သင်နားလည်ခြင်းရှိသည်ဖြစ်စေ၊ မရှိသည်ဖြစ်စေ မည်သို့ပင်ဆိုစေ သင်သည် ဤသဘောထားရှိရမည်။ ‘ဒီအလုပ်ကို ငါ့ကို ပေးထားတဲ့အတွက် ငါ အလေးအနက် သဘောထားရမယ်။ ငါ့ရဲ့ အရေးကိစ္စအဖြစ် မှတ်ယူပြီး ကောင်းကောင်းလုပ်ဆောင်ဖို့ ငါ့ရဲ့ စိတ်နှလုံးနဲ့ အင်အားရှိသမျှကို အသုံးပြုရမယ်။ လုံးဝ ကောင်းကောင်း လုပ်နိုင်မလားဆိုတာကတော့ အာမခံနိုင်တယ်လို့ ယူဆလို့ မဖြစ်ဘူး။ ဒါပေမဲ့ ငါ့သဘောထားကတော့ ကောင်းကောင်းပြီးဖို့အတွက် အကောင်းဆုံးလုပ်မယ်။ အဲဒါနဲ့ ပတ်သက်လို့ ဝတ်ကျေတမ်းကျေဆန်တာမျိုး သေချာပေါက် ဖြစ်မှာမဟုတ်ဘူး။ အလုပ်မှာ ပြဿနာတစ်ခုဖြစ်လာရင် တာဝန်ယူသင့်တယ်။ အဲဒီကနေ သေချာပေါက် သင်ခန်းစာယူပြီး ငါ့တာဝန်ကို ကောင်းကောင်းထမ်းဆောင်ရမယ်’ဟူ၍ ဖြစ်သည်။ ဤသည်မှာ မှန်ကန်သော သဘောထားဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားနှုတ်ကပတ်တော် ဒီနှစ်ပိုဒ်ကို ဖတ်ပြီးနောက်မှာ ဘုရားသခင်က လူ့စိတ်နှလုံးရဲ့ အတွင်းအကျဆုံးကို အမှန်တကယ် စေ့စေ့စပ်စပ် ကြည့်ရှုစစ်ဆေးပြီး လူတွေရဲ့လိုအပ်ချက်တွေကို ကောင်းကောင်း နားလည်တယ်လို့ ကျွန်မ ခံစားခဲ့ရတယ်။ ကျွန်မကို ခေါင်းဆောင်အနေနဲ့ ရွေးချယ်လိုက်တယ်လို့ ကြားလိုက်တဲ့အခါမှာ စိတ်ထဲကို ဆင်ခြေနှစ်ခု အမြန် ဝင်လာတယ်၊ “ငါ့မှာ အစွမ်းအစညံ့တယ်၊ ခေါင်းဆောင်တစ်ယောက်အနေနဲ့ နေ့တိုင်း လူတွေ၊ ဖြစ်ရပ်တွေ၊ အမှုအရာတွေ အများကြီးနဲ့ ရင်ဆိုင်ရမှာ၊ ဖြေရှင်းရမယ့် ပြဿနာတွေလည်း အများကြီးရှိမှာ။ ငါ ဒါကို လုံးဝ မကိုင်တွယ်နိုင်တာ သေချာတယ်။ ဒုတိယအနေနဲ့ ငါက သမ္မာတရားကို နားမလည်ဘူး၊ ကိစ္စတွေကို ထွင်းဖောက်မမြင်နိုင်ဘူး၊ ဒီတော့ ညီအစ်ကိုမောင်နှမတွေကို ခေါင်းဆောင်ဖို့ ဘယ်လိုလုပ် အရည်အချင်း ပြည့်မီမှာလဲ” ပေါ့။ အစပိုင်းမှာတော့ ကိုယ့်အတွေးက တော်တော်လေး ကျိုးကြောင်းဆီလျော်တယ်၊ ဒါက ကိုယ့်ကိုယ်ကိုယ် သတိပြုမိတာကို ပြတာပဲလို့ ခံစားခဲ့ရပေမဲ့ အဲဒီနောက်မှာ ဘုရားနှုတ်ကပတ်တော်ကို ကျွန်မ ဖတ်ခဲ့တယ်၊ “သင်၏ အစွမ်းအစက မြင့်သည်ဖြစ်စေ၊ နိမ့်သည်ဖြစ်စေ၊ သမ္မာတရားကို သင်နားလည်ခြင်းရှိသည်ဖြစ်စေ၊ မရှိသည်ဖြစ်စေ မည်သို့ပင်ဆိုစေ သင်သည် ဤသဘောထားရှိရမည်။ ‘ဒီအလုပ်ကို ငါ့ကို ပေးထားတဲ့အတွက် ငါ အလေးအနက် သဘောထားရမယ်။ ငါ့ရဲ့ အရေးကိစ္စအဖြစ် မှတ်ယူပြီး ကောင်းကောင်းလုပ်ဆောင်ဖို့ ငါ့ရဲ့ စိတ်နှလုံးနဲ့ အင်အားရှိသမျှကို အသုံးပြုရမယ်။...’ ဤသည်မှာ မှန်ကန်သော သဘောထားဖြစ်သည်။” ဒါကိုဖတ်ပြီးနောက်မှာ ကျွန်မ ရုတ်တရက် စကားလုံးတွေ ပျောက်သွားတယ်။ ဒီဆင်ခြေနှစ်ခုက ကျွန်မအတွက်တော့ တော်တော်လေး ခိုင်လုံတယ်လို့ ထင်ခဲ့ရပေမဲ့ ဘုရားသခင်က ဒါတွေကို ဆင်ခြေတွေ၊ အခက်အခဲတွေလို့ မမြင်ဘူး၊ ဒါတွေက ကျွန်မရဲ့ တာဝန်ကို လက်ခံဖို့ အတားအဆီး ပိုလို့တောင် မဖြစ်သင့်ဘူး။ ဘုရားသခင်က ကျွန်မကို မျက်နှာချင်းဆိုင်၊ ရင်းရင်းနှီးနှီး သတိပေးနေသလိုပဲ ကျွန်မ ခံစားခဲ့ရတယ်။ ဘုရားသခင်က ကျွန်မရဲ့ အစွမ်းအစက ဘယ်လိုရှိတယ်၊ သမ္မာတရား ဘယ်လောက်နားလည်တယ်ဆိုတာကို မကြည့်ဘူး။ ကိုယ်တော်က ကျွန်မတို့ တာဝန်တွေမှာ လုံ့လဝီရိယရှိပြီး တာဝန်ယူစိတ်ရှိဖို့၊ ကိုယ့်တာဝန်ကို ကောင်းကောင်းထမ်းဆောင်ရာမှာ စိတ်နှလုံးအကြွင်းမဲ့နဲ့ အစွမ်းကုန် အားထုတ်ဖို့ပဲ တောင်းဆိုတယ်။ ကျွန်မရဲ့ စိတ်နှလုံးဟာ ပြင်းပြင်းထန်ထန် တို့ထိခံခဲ့ရပြီး ကိုယ့်တာဝန်ကနေ ထွက်ပြေးဖို့၊ ငြင်းဆန်ဖို့ ဘာဆင်ခြေမှ မရှိတော့ဘူးလို့ ခံစားခဲ့ရတယ်။ ခေါင်းဆောင်တစ်ယောက်ရဲ့ တာဝန်က ကျွန်မအတွက် ခက်ခဲပေမဲ့ ဘုရားနှုတ်ကပတ်တော်အတိုင်း ရိုးသားပြီး လက်ခံခြင်း၊ ကျိုးနွံနာခံခြင်းကနေ စတင်ဖို့ ကျွန်မ ဆန္ဒရှိခဲ့တယ်။

အဲဒီနောက်မှာ ညီအစ်မနဲ့ ပူးပေါင်းဆောင်ရွက်ပြီး အလုပ်စလုပ်ခဲ့တယ်၊ ကျွန်မက အကအဖွဲ့ရဲ့ အလုပ်ကို အဓိကတာဝန်ယူပြီး ဓမ္မတေး၊ ရိုက်ကူးရေးနဲ့ အထွေထွေအလုပ်တွေလို တခြားလုပ်ငန်းဆောင်တာတွေကိုတော့ သူက အဓိကကိုင်တွယ်ခဲ့တယ်။ အဲဒီအချိန်က ကျွန်မတာဝန်ယူထားတဲ့ အကအဖွဲ့တစ်ခုက နှစ်လကြာအောင် ဘာအစီအစဉ်မှ မထုတ်လုပ်နိုင်ခဲ့ဘူး။ အစပိုင်းမှာ ကျွန်မ နည်းနည်း စိတ်လှုပ်ရှားပြီး အလုပ်ကို မကိုင်တွယ်နိုင်မှာကို ကြောက်ခဲ့တယ်။ ကျွန်မ ဆက်တိုက် ဆုတောင်းပြီး ဘုရားသခင်ကို လျှောက်တင်ခဲ့တယ်၊ ကျွန်မရဲ့ တာဝန်ကို ထမ်းဆောင်နိုင်ဖို့ ယုံကြည်ခြင်းနဲ့ ကျိုးနွံနာခံလိုစိတ်ကို ပေးသနားဖို့ ကိုယ်တော့်ကို တောင်းလျှောက်ခဲ့တယ်။ ကျွန်မရဲ့ ဆုတောင်းချက်တွေထဲမှာ အစောပိုင်းက ဖတ်ခဲ့တဲ့ ဘုရားနှုတ်ကပတ်တော်က စကားစုနှစ်ခုကို သတိရခဲ့တယ်၊ တစ်ခုက “အပြုသဘောဆောင်ပြီး တက်ကြွစွာ” ဖြစ်ပြီး နောက်တစ်ခုက “တတ်နိုင်သမျှ အကောင်းဆုံး” ဆိုတာပါပဲ။ ဒါဟာ ဘုရားသခင်ရဲ့ ဉာဏ်ပွင့်စေခြင်းနဲ့ လမ်းပြခြင်းဖြစ်ပြီး ကိုယ့်တာဝန်အပေါ် အပြုသဘောဆောင်ပြီး တက်ကြွတဲ့ သဘောထား ထားသင့်တယ်ဆိုတာကို ကျွန်မ သဘောပေါက်ခဲ့တယ်။ ကျွန်မရဲ့ အစွမ်းအစက ညံ့ဖျင်းလို့ သမ္မာတရားကို နားမလည်ဘူး၊ ပြီးတော့ ပြဿနာအများကြီးကို မတွေ့နိုင်၊ မဖြေရှင်းနိုင်ခဲ့ဘူး၊ ဒါက သမ္မာတရားကို ရှာဖွေဖို့ ဘုရားသခင်ကို ပိုပြီး အားကိုးရမယ်၊ ပြီးတော့ ကျွန်မ စဉ်းစားနိုင်တာနဲ့ ကျွန်မ လုပ်နိုင်စွမ်းရှိတာကို အစွမ်းကုန် အရင်လုပ်သင့်တာကို ဆိုလိုတယ်။ အဲဒီနောက်မှာ နေ့တိုင်း ကျွန်မရဲ့ အခြေအနေနဲ့ အခက်အခဲတွေကို ဘုရားသခင်ဆီ အပ်နှံခဲ့ပြီး ဝန်တာထားတဲ့စိတ်နဲ့ အဖွဲ့ထဲက ညီအစ်မတွေရဲ့ အခြေအနေကို အာရုံစိုက်ခဲ့တယ်။ ပြဿနာတွေတွေ့ရင် သက်ဆိုင်ရာ စည်းမျဉ်းတွေကို ရှာပြီး သူတို့နဲ့အတူ မိတ်သဟာယဖွဲ့ပြီး ဝင်ရောက်ခဲ့တယ်၊ အစီအစဉ် စီစဉ်ရာမှာ အခက်အခဲတွေကြုံရင် သူတို့နဲ့အတူ ဘုရားသခင်ရဲ့ ရည်ရွယ်ချက်တွေကို မိတ်သဟာယဖွဲ့ပြီး စည်းမျဉ်းတွေအတိုင်း ဖြေရှင်းနည်းတွေကို ရှာဖွေဖို့ ကြိုးစားခဲ့တယ်။ တဖြည်းဖြည်းနဲ့ အစီအစဉ်က တိုးတက်လာခဲ့တယ်။ နေ့တိုင်းဟာ ပြည့်စုံပြီး တည်ငြိမ်တယ်လို့ ခံစားရတယ်။ ကျွန်မရဲ့ စိတ်နှလုံးဟာ ဘုရားသခင်နဲ့ တဖြည်းဖြည်း ပိုနီးကပ်လာပြီး ဘုရားသခင်နဲ့ ကျွန်မကြားက နားလည်မှုလွဲမှားခြင်းတွေ၊ အတားအဆီးတွေလည်း အများကြီး လျော့ကျသွားတယ်။ ရင်ကို ပိနေတဲ့ ဝန်ထုပ်ဝန်ပိုးကြီးလည်း တဖြည်းဖြည်း ပျောက်ကွယ်သွားတယ်။ အကအဖွဲ့ကလည်း တစ်လအတွင်းမှာ အစီအစဉ်တစ်ခု ထုတ်လုပ်နိုင်ခဲ့ပြီး အွန်လိုင်းပေါ် တင်နိုင်ခဲ့တယ်၊ ခေါင်းဆောင်တွေရဲ့ ချီးကျူးမှုကိုလည်း ရခဲ့တယ်။ ကျွန်မ ဘုရားသခင်ကို အရမ်းကျေးဇူးတင်မိတယ်။

ဒါပေမဲ့ မထင်မှတ်ဘဲ သုံးလလောက်ကြာတော့ ကျွန်မရဲ့ ညီအစ်မက အယောင်ဆောင်ခေါင်းဆောင်ရဲ့ မှားယွင်းတဲ့ စီစဉ်မှုတွေကို မျက်စိမှိတ် လိုက်နာခဲ့လို့ ဖြုတ်ချခံခဲ့ရတယ်။ ဒါကြောင့် ဓမ္မတေး အသံသွင်းတဲ့အလုပ်က သုံးလေးရက် ရပ်ဆိုင်းသွားပြီး အလုပ်ကို ပြင်းပြင်းထန်ထန် နှောင့်ယှက်ပြီး အဟန့်အတားဖြစ်စေခဲ့တယ်။ ဒါ့အပြင် အထက်အဆင့်ခေါင်းဆောင်တွေက သူ့ရဲ့ အစွမ်းအစညံ့ဖျင်းမှုကြောင့် တကယ့်အလုပ်ကို မလုပ်နိုင်ဘူးဆိုတာကို တွေ့ရှိခဲ့ကြတယ်။ ဒီအကြောင်းကို ကြားလိုက်တဲ့အခါ ကျွန်မရဲ့ ရင်တွေက ထပ်ပြီး တဒုန်းဒုန်း ခုန်လာပြန်တယ်၊ ပြီးတော့ တွေးမိတယ်၊ “သွားပြီ၊ ငါ့ညီအစ်မ ဖြုတ်ချခံရတော့ အသင်းတော်က အလုပ်အားလုံးကို ငါတစ်ယောက်တည်း တာဝန်ယူထမ်းဆောင်ရတော့မယ်။ ငါ့ရဲ့ အစွမ်းအစနဲ့ အလုပ်လုပ်နိုင်စွမ်းကလည်း သိပ်မကောင်းဘူး။ ငါ့ညီအစ်မ သူ့တာဝန်မှာ ကြုံတွေ့ခဲ့ရတဲ့ ပြဿနာတွေအကြောင်း ငါ ကြားခဲ့ပေမဲ့၊ သူ့ရဲ့ ဒီအမှားတွေကို ငါ မမြင်ခဲ့ဘူး။ ငါသာ သူ့နေရာမှာဆိုရင် အလုပ်ကို နှောင့်နှေးစေမှာပဲ၊ ဒီနေ့ ဖြုတ်ချခံရမယ့်သူက ငါဖြစ်နေမှာပဲ။ ငါ့ရဲ့ အစွမ်းအစနဲ့ ကိစ္စတွေကို ရှုမြင်နိုင်စွမ်းနဲ့ဆိုရင် ဒီတာဝန်ကနေ အနှေးနဲ့အမြန် ဖြုတ်ချခံရမှာပဲ မဟုတ်ဘူးလား။ မကောင်းမှုကြီးကြီးမားမား မကျူးလွန်ခင်မှာ အမြန်ဆုံး နှုတ်ထွက်ပြီး ဘေးကင်းကင်းနဲ့ နောက်ဆုတ်လိုက်တာက ပိုကောင်းမယ်” လို့ပေါ့။ ဒါပေမဲ့ ဒီလိုတွေးလိုက်တဲ့အခါမှာ ကျွန်မ အပြစ်ရှိတယ်လို့ ခံစားရတယ်၊ “ငါ အမြဲတမ်း နုတ်ထွက်ချင်နေတာပဲ၊ ဒါက ငါ ဘုရားသခင်ကို ကျိုးနွံနာခံမှုမရှိဘဲ ငါ့တာဝန်အပေါ် သစ္စာစောင့်သိမှုမရှိတာကို ပြနေတယ်။ ငါသာ နှုတ်ထွက်ပြီး တာဝန်ကို စွန့်လွှတ်လိုက်ရင် အလုပ်က နှောင့်နှေးသွားမှာ မဟုတ်ဘူးလား။ ငါနှုတ်ထွက်လိုက်ရင် ငါ့ဝန်တာ လျော့သွားမှာဆိုပေမဲ့ ဘုရားအိမ်တော်ရဲ့ အလုပ်အပေါ်မှာတော့ တာဝန်မဲ့ရာကျမှာပေါ့” လို့ပေါ့။ ဒီအရာတွေကို တွေးပြီးတဲ့နောက်မှာ ကျွန်မ မနှုတ်ထွက်ရဲတော့ဘူး။ ကျွန်မ ဘုရားသခင်ဆီကို ဆုတောင်းခဲ့တယ်၊ ကျွန်မရဲ့ စိတ်နှလုံးကို ကာကွယ်စောင့်ရှောက်ပေးဖို့၊ သမ္မာတရားကို နားလည်အောင် ဉာဏ်ပွင့်စေပြီး လမ်းပြပေးဖို့၊ ပြီးတော့ ဒီအခြေအနေကို တွေ့ကြုံခံစားနိုင်ဖို့ လိုအပ်တဲ့ ယုံကြည်ခြင်းကို ပေးသနားဖို့ တောင်းလျှောက်ခဲ့တယ်။

ဘုရားသခင် စီစဉ်ပေးတဲ့ အခြေအနေက တော်တော်လေး အံ့ဩဖို့ကောင်းတယ်။ အဲဒီညနေမှာပဲ ကျွန်မတို့ တရုတ်နိုင်ငံကနေ ပေးပို့လိုက်တဲ့ စာတစ်စောင်ကို လက်ခံရရှိခဲ့တယ်။ စာထဲမှာဖော်ပြထားတာက တရုတ်နိုင်ငံမှာ အဆင်းနီတဲ့ နဂါးကြီးက ဘုရားသခင်ကို ယုံကြည်တဲ့သူတွေကို အရူးအမူး ဖမ်းဆီးနေတယ်၊ ညီအစ်ကိုမောင်နှမတွေက ပုန်းရှောင်ရင်းနဲ့ပဲ သူတို့ရဲ့တာဝန်တွေကို ထမ်းဆောင်နိုင်တယ်၊ ဧည့်ခံတဲ့နေအိမ်တွေကိုလည်း ခဏခဏ ပြောင်းရွှေ့နေရတယ်တဲ့။ စာက နိုင်ငံခြားကို ရောက်နေတဲ့ ညီအစ်ကိုမောင်နှမတွေကို သူတို့ရရှိထားတဲ့ တာဝန်ထမ်းဆောင်ခွင့်ကို တန်ဖိုးထားဖို့၊ သူတို့ရဲ့တာဝန်တွေကို ကောင်းကောင်းဖြည့်ဆည်းဖို့လည်း တိုက်တွန်းထားတယ်။ စာထဲမှာ ဘုရားနှုတ်ကပတ်တော်တစ်ပိုဒ်ကိုလည်း ကိုးကားထားတယ်။ ဘုရားသခင်က ပြောသည် “ကောင်းချီးမင်္ဂလာများကို တစ်ရက် နှစ်ရက်အတွင်း မရရှိနိုင်ပေ။ ယင်းတို့ကို အဖိုးအခများစွာမှတစ်ဆင့် ရရှိရမည်ဖြစ်သည်။ ယင်းမှာ၊ သင်တို့သည် စစ်ဆေးခြင်း ကြုံရပြီးဖြစ်သည့် ချစ်ခြင်းမေတ္တာတစ်ခုကို ပိုင်ဆိုင်ရမည်၊ ကြီးမားသောယုံကြည်ခြင်းကို သင်တို့ ပိုင်ဆိုင်ရမည်ဖြစ်ပြီး၊ သင်တို့ ကြိုးပမ်းရရှိဖို့ ဘုရားသခင် တောင်းဆိုသည့် သမ္မာတရားများစွာ ရှိရမည်ဟု ဆိုလိုပေသည်။ ထို့အပြင်၊ သင်တို့သည် ချိုးနှိမ်ခြင်းကိုမခံဘဲ သို့မဟုတ် တိမ်းရှောင်ခြင်း မရှိဘဲ၊ တရားမျှတမှုဘက်သို့ လှည့်ရမည် ဖြစ်ပြီး၊ ဘုရားသခင်ကို ချစ်သော သေသည်အထိ မပြောင်းလဲသည့် စိတ်နှလုံး ရှိရမည်ဖြစ်သည်။ သင့်၌ စိတ်ပိုင်းဖြတ်ချက် ရှိရမည်၊ သင်တို့၏ အသက်စိတ်သဘောထား၌ ပြောင်းလဲမှုများ ဖြစ်ပေါ်ရမည်၊ သင်တို့၏ ဖောက်ပြန်ပျက်စီးခြင်းကို ကုစားရမည်၊ ဘုရားသခင်၏ စီစဉ်ညွှန်ကြားခြင်းများ အားလုံးကို ညည်းညူခြင်းမပြုဘဲ လက်ခံရမည်ဖြစ်ပြီး၊ သေသည်အထိ သင်တို့ ကျိုးနွံနာခံရမည်ဖြစ်သည်။ ဤသည်မှာ သင်တို့ ရရှိသင့်သည့်အရာဖြစ်သည်၊ ဤသည်မှာ ဘုရားသခင်၏အမှု နောက်ဆုံးရည်မှန်းချက်ဖြစ်ပြီး၊ ဤလူစုကို ဘုရားသခင် တောင်းဆိုသည့်အရာ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏အမှုသည် လူသားထင်သကဲ့သို့ ရိုးရှင်းပါသလော) စာကိုဖတ်ပြီးတဲ့နောက်မှာ ကျွန်မ အရမ်းကို ရှက်မိတယ်။ တရုတ်နိုင်ငံက ညီအစ်ကိုမောင်နှမတွေဟာ သူတို့ရဲ့အသက်ကို စွန့်စားပြီး သူတို့ရဲ့တာဝန်တွေကို စွဲကိုင်ထားကြတုန်းပဲ။ နိုင်ငံရပ်ခြားက ညီအစ်ကိုမောင်နှမတွေကို သူတို့ရဲ့တာဝန်တွေကို ကောင်းကောင်းမွန်မွန် ထမ်းဆောင်ဖို့တောင် စာရေးပြီး အားပေးခဲ့ကြတယ်။ ဒါပေမဲ့ ကျွန်မကရော။ ငါက အဆင်းနီသော နဂါးကြီးရဲ့ ဖမ်းဆီးနှိပ်စက်မှုတွေကနေ ကင်းလွတ်ပြီး သက်သောင့်သက်သာရှိတဲ့ ပတ်ဝန်းကျင်မှာ တာဝန်ထမ်းဆောင်နိုင်ခဲ့တယ်၊ ဒါပေမဲ့ ကိုယ့်တာဝန်မှာ အခက်အခဲနဲ့ ဖိအားနည်းနည်းလေး ရင်ဆိုင်ရုံနဲ့ ထွက်ပြေးပြီး စွန့်လွှတ်ချင်ခဲ့တယ်။ ဒါက ကျွန်မကို သူရဲဘောကြောင်သူတစ်ယောက် ဖြစ်စေတာ မဟုတ်ဘူးလား။ ကျွန်မရဲ့ သတ္တိက ဘယ်မှာလဲ။ ကျွန်မရဲ့ သက်သေခံချက်က ဘယ်မှာလဲ။ ဘုရားသခင်ကို ယုံကြည်ပြီး လိုက်လျှောက်ဖို့ဆိုရင် စစ်ဆေးခြင်းကို တွေ့ကြုံခံစားရမယ်၊ ဒုက္ခခံဖို့ စိတ်ပိုင်းဖြတ်မှု ရှိရမယ်၊ ပိုအရေးကြီးတာက သမ္မာတရားကို လိုက်စားရမယ်၊ အသက်စိတ်သဘောထားမှာ ပြောင်းလဲမှုတစ်ခုကို တွေ့ကြုံရမယ်၊ ပြီးတော့ ဘုရားသခင်ရဲ့ စီစဉ်ညွှန်ကြားမှုအားလုံးကို လက်ခံပြီး ကျိုးနွံနာခံရမယ်လို့ ဘုရားသခင်က မိန့်ဆိုထားတယ်။ ဘုရားသခင်က ကျွန်မကို စကားလုံးတိုင်းနဲ့ တောင်းဆိုနေတယ်လို့ ခံစားခဲ့ရတယ်။ ဒါတွေဟာ ဒီအချိန်မှာ ကျွန်မ လက်တွေ့လုပ်ဆောင်ပြီး ဝင်ရောက်သင့်တဲ့ သမ္မာတရားတွေပဲ၊ ကျွန်မသာ နှုတ်ထွက်လိုက်ရင် ဒီသမ္မာတရားတွေထဲက တစ်ခုမှ ကျွန်မ လက်တွေ့လုပ်ဆောင်ဖြစ်မှာ မဟုတ်ဘူး။ ဒါက ဘုရားသခင်ကို စိတ်ပျက်ပြီး စက်ဆုပ်စေမှာ မဟုတ်ဘူးလား။ နောက်တစ်နေ့မှာ အကအဖွဲ့ ခေါင်းဆောင်တစ်ယောက်က တခြားသူတွေနဲ့ သဟဇာတဖြစ်ဖြစ် ပူးပေါင်းဆောင်ရွက်လို့မရလို့ နုတ်ထွက်ချင်ခဲ့တယ်။ သူနဲ့ မိတ်သဟာယဖွဲ့တဲ့အခါမှာ ကျွန်မက ကိုယ့်ရဲ့ အားနည်းချက်တွေနဲ့ အခက်အခဲတွေကို ဖွင့်ဟပြောပြခဲ့ပြီး ဘုရားနှုတ်ကပတ်တော်တွေကို ဖတ်ရင်းနဲ့ ကျွန်မရဲ့စိတ်နှလုံးဟာ တဖြည်းဖြည်း တို့ထိခံခဲ့ရတယ်။ တာဝန်တွေဟာ ဘုရားသခင်ရဲ့ တာဝန်ပေးစေခိုင်းချက်ဖြစ်ပြီး ရှောင်လွှဲလို့မရတဲ့ ဝတ္တရားတွေဖြစ်မှန်း ကျွန်မ သဘောပေါက်ခဲ့တယ်။ ဘယ်လောက်ပဲ နာကျင်ခက်ခဲပါစေ၊ ကိုယ့်တာဝန်ကို ငြင်းဆန်လို့မရဘူး၊ ဘုရားသခင်ရဲ့ စိတ်နှလုံးကို နာကျင်စေလို့မရဘူး။

အဲဒီနောက်မှာ ကျွန်မရဲ့ အခြေအနေနဲ့ တကယ်ကိုက်ညီပြီး ကျွန်မကို အများကြီး အထောက်အကူပြုခဲ့တဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ ဘုရားသခင်က ပြောသည် “လူတို့သည် ဘုရားသခင်နှင့် မိမိတို့၏ တာဝန်များအပေါ် ရိုးသားသော စိတ်နှလုံးဖြင့် ချဉ်းကပ်ရမည်။ ရိုးသားသော စိတ်နှလုံးရှိလျှင် ၎င်းတို့သည် ဘုရားသခင်ကို ကြောက်ရွံ့သော လူများဖြစ်လိမ့်မည်။ ရိုးသားသော စိတ်နှလုံးရှိသော လူများသည် ဘုရားသခင်အပေါ်တွင် မည်သို့သော သဘောထားမျိုးရှိသနည်း။ အနည်းဆုံးအနေဖြင့် ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး၊ အရာခပ်သိမ်းတွင် ဘုရားသခင်ကို ကျိုးနွံနာခံသော စိတ်နှလုံးရှိကြသည်။ ၎င်းတို့သည် ကောင်းချီးများအကြောင်း သို့မဟုတ် ကံဆိုးခြင်းများအကြောင်း မမေးမြန်းပေ။ အခြေအနေများနှင့်ပတ်သက်၍ မည်သည့်အရာမျှ မပြောပေ။ ၎င်းတို့သည် ဘုရားစီစဉ်ညွှန်ကြားခြင်း၏ ပြုသမျှကို ခံကြသည်။ ဤသူတို့သည် ရိုးသားသောစိတ်နှလုံးရှိသည့်လူများ ဖြစ်ကြသည်။ ဘုရားသခင်နှင့်ပတ်သက်၍ အစဉ်သံသယရှိသောသူ၊ ဘုရားသခင်အား အစဉ် ကြည့်ရှုစစ်ဆေးနေသောသူ၊ ဘုရားသခင်နှင့် အပေးအယူတစ်ခုပြုလုပ်ရန် အစဉ်ကြိုးစားနေသောသူများသည် ရိုးသားသော စိတ်နှလုံး ရှိသည့်လူများ ဖြစ်သလော။ (မဟုတ်ပါ။) ဤသို့သောလူများ၏ စိတ်နှလုံးအတွင်းတွင် မည်သည့်အရာ တည်ရှိသနည်း။ လှည့်စားတတ်ခြင်းနှင့် ကောက်ကျစ်ဆိုးယုတ်မှုဖြစ်သည်။ ၎င်းတို့သည် အစဉ်သဖြင့် ကြည့်ရှုစစ်ဆေးနေသည်။ ၎င်းတို့ ကြည့်ရှုစစ်ဆေးသည့်အရာမှာ မည်သည့်အရာဖြစ်သနည်း။ (လူတို့အပေါ် ဘုရားသခင်၏ သဘောထားဖြစ်သည်။) ၎င်းတို့သည် လူတို့အပေါ် ဘုရားသခင်၏ သဘောထားကို အစဉ် ကြည့်ရှုစစ်ဆေးနေသည်။ ဤသည်မှာ မည်သည့်ပြဿနာ ဖြစ်သနည်း။ အဘယ်ကြောင့် ဤအရာကို ၎င်းတို့ ကြည့်ရှုစစ်ဆေးသနည်း။ ၎င်းတို့၏ မရှိမဖြစ်သော အကျိုးစီးပွား ပါဝင်နေသောကြောင့်ဖြစ်သည်။...မိမိတို့၏ရှေ့ရေး၊ ကံကြမ္မာများနှင့် ကိုယ်ပိုင် အကျိုးစီးပွားများကို အထူးသဖြင့် တန်ဖိုးထားသော လူတို့သည် ဘုရားသခင်၏ အမှုတော်အား ၎င်းတို့၏ရှေ့ရေးနှင့် ကံကြမ္မာများအတွက် အကျိုးပြုမပြုကိုလည်းကောင်း၊ ၎င်းတို့ကို ကောင်းချီးများ ရစေခြင်း ရှိမရှိကိုလည်းကောင်း အမြဲတမ်း စေ့စေ့စပ်စပ် ကြည့်ရှုစစ်ဆေးကြ၏။ အဆုံးသတ်၌ ၎င်းတို့ စေ့စေ့စပ်စပ် ကြည့်ရှုစစ်ဆေးခြင်း၏ ရလဒ်မှာ အဘယ်နည်း။ ၎င်းတို့လုပ်ဆောင်သမျှသည် ဘုရားသခင်ကို ပုန်ကန်ပြီး ဆန့်ကျင်ခြင်းဖြစ်သည်။ ၎င်းတို့သည် မိမိတို့၏ တာဝန်များကို ဆက်လက် ထမ်းဆောင်သောအခါတွင်ပင် ဝတ်ကျေတမ်းကျေ ဖြစ်စွာဖြင့် အပျက်သဘောဆောင်သော စိတ်ခံစားချက် အခြေအနေတစ်ခုဖြင့် လုပ်ဆောင်ကြသည်။ ၎င်းတို့၏ စိတ်နှလုံးတွင် မည်သို့ အခွင့်အရေးယူရမည်၊ ပြီးလျှင် ရှုံးနိမ့်သည့်ဘက်တွင်မရှိရန် မည်သို့နေရမည်တို့ကို အစဉ် စဉ်းစားနေကြသည်။ ဤအရာတို့သည် ၎င်းတို့၏တာဝန်များကို ထမ်းဆောင်သောအခါ ၎င်းတို့၏ ရည်ရွယ်ချက်များဖြစ်သည်။ ဤတွင် ၎င်းတို့သည် ဘုရားသခင်နှင့် အပေးအယူလုပ်ရန် ကြိုးစားနေခြင်းဖြစ်သည်။ ဤသည်မှာ မည်သည့်စိတ်သဘောထားနည်း။ လှည့်ဖြားတတ်ခြင်းဖြစ်သည်။ ကောက်ကျစ်ဆိုးယုတ်သော စိတ်သဘောထားတစ်ခုဖြစ်သည်။ ဤသည်မှာ သာမန် ဖောက်ပြန်ပျက်စီးသော စိတ်သဘောထားတစ်ခု မဟုတ်တော့ပေ။ ကောက်ကျစ်ဆိုးယုတ်ခြင်းသို့ မြင့်တက်သွားပြီဖြစ်သည်။ လူတစ်ဦး၏ စိတ်နှလုံးတွင် ဤသို့သော ကောက်ကျစ်ဆိုးယုတ်သည့် စိတ်သဘောထားမျိုးရှိသည့်အခါ ဤသည်မှာ ဘုရားသခင်ကို အတိုက်အခံလုပ်ခြင်း ဖြစ်သည်။ ဤပြဿနာနှင့် ပတ်သက်၍သင်ရှင်းလင်းစွာ သိသင့်သည်။ လူတို့သည် ဘုရားသခင်ကို အစဉ် ကြည့်ရှုစစ်ဆေးပြီး ၎င်းတို့၏ တာဝန်များကို ထမ်းဆောင်သောအခါ အပေးအယူများပြုလုပ်ရန် အစဉ်ကြိုးစားလျှင်၊ ၎င်းတို့သည် မိမိတို့၏ တာဝန်များကို မှန်ကန်စွာ ထမ်းဆောင်နိုင်သလော။ လုံးဝ မထမ်းဆောင်နိုင်ပေ။ ၎င်းတို့သည် ဘုရားသခင်ကို မိမိတို့၏ စိတ်နှလုံးဖြင့်လည်းကောင်း၊ ရိုးသားမှုဖြင့်လည်းကောင်း မကိုးကွယ်ပေ။ ၎င်းတို့တွင် ရိုးသားသော စိတ်နှလုံးမရှိပေ။ ၎င်းတို့သည် ၎င်းတို့၏ တာဝန်များကို ထမ်းဆောင်လျက်ဖြင့် ကြည့်ရှုနေကြသည်။ အစဉ်သဖြင့် တွန့်ဆုတ်နေကြသည်။ ရလဒ်မှာ အဘယ်နည်း။ ဘုရားသခင်သည် ၎င်းတို့တွင် အလုပ်မလုပ်ပေ။ ၎င်းတို့သည် ကမောက်ကမဖြစ်စေကာ စိတ်ရှုပ်ထွေးလာသည်။ ၎င်းတို့သည် သမ္မာတရားစည်းမျဉ်းများကို နားမလည်ကြပေ။ ၎င်းတို့၏ ကိုယ်ပိုင် လိုအင်ဆန္ဒအတိုင်း လုပ်ဆောင်ကာ အစဉ်သဖြင့် လွဲချော်ကြသည်။ ၎င်းတို့သည် အဘယ်ကြောင့် အစဉ်သဖြင့် လွဲချော်ကြသနည်း။ ၎င်းတို့၏ စိတ်နှလုံးသည် ရှင်းလင်းပြတ်သားမှု အလွန်ကင်းမဲ့သောကြောင့်ဖြစ်သည်။ ၎င်းတို့ထံ အကြောင်းအရာများ ဖြစ်ပျက်သောအခါ မိမိတို့ကိုယ်ကို မသုံးသပ်ကြပေ၊ သို့မဟုတ် ဖြေရှင်းချက်ရှာရန်အတွက် သမ္မာတရားကို မရှာဖွေကြသကဲ့သို့၊ ၎င်းတို့၏ ကိုယ်ပိုင် နှစ်သက်မှုများနှင့်အညီ မိမိတို့၏ ဆန္ဒရှိသည့်အတိုင်း အမှုကိစ္စများကို မလျှော့တမ်းလုပ်ဆောင်ကြသည်။ ဤအရာ၏ရလဒ်မှာ ၎င်းတို့၏ တာဝန်ကိုထမ်းဆောင်သောအခါ အစဉ်သဖြင့် လွဲချော်ကြသည်။ ၎င်းတို့သည် အသင်းတော်၏ အလုပ်ကို လုံးဝ မစဉ်းစားသကဲ့သို့ ဘုရားအိမ်တော်၏ အကျိုးစီးပွားများကိုလည်း မစဉ်းစားပေ။ ၎င်းတို့သည် အစဉ်သဖြင့် မိမိတို့၏ ကိုယ်ပိုင်အကျိုးအတွက် အစဉ် လျှို့ဝှက်ကြံစည်ကြသည်။ ၎င်းတို့၏ ကိုယ်ပိုင်အကျိုးစီးပွားများ၊ မာနနှင့် ဂုဏ်အဆင့်အတန်းအတွက် အစဉ် စီစဉ်ကြပြီး မိမိတို့၏တာဝန်များကို ညံ့ဖျင်းစွာထမ်းဆောင်ရုံတင်မကဘဲ အသင်းတော်၏ အလုပ်ကို ၎င်းတို့ နှောင့်နှေးပြီး ထိခိုက်စေသည်။ ဤသည်မှာ လမ်းလွဲခြင်းနှင့် မိမိတို့၏ တာဝန်များကို လျစ်လျူရှုခြင်း မဟုတ်လော။ တစ်စုံတစ်ယောက်သည် မိမိတာဝန်ကို ထမ်းဆောင်သောအခါတွင် အစဉ်သဖြင့် မိမိ၏ အကျိုးစီးပွားနှင့် မျှော်လင့်ချက်များအတွက် စီစဉ်နေလျှင်၊ အသင်းတော်အလုပ်အတွက်၊ သို့မဟုတ် ဘုရားအိမ်တော်၏ အကျိုးစီးပွားအတွက် မစဉ်းစားလျှင် ဤသည်မှာ တာဝန်ထမ်းဆောင်ခြင်း မဟုတ်ပေ။ ဤသည်မှာ ကိုယ့်အကျိုးစီးပွားကိုယ် ရှာဖွေခြင်း ဖြစ်သည်။ ယင်းမှာ မိမိ၏ အကျိုးအမြတ်အတွက် လုပ်ဆောင်ခြင်းနှင့် မိမိကောင်းချီးများရရန် လုပ်ဆောင်ခြင်း ဖြစ်သည်။ ဤသို့ဖြင့် မိမိ၏ တာဝန်ထမ်းဆောင်ခြင်းနောက်ကွယ်ရှိ သဘောသဘာဝက ပြောင်းလဲသွားသည်။ ဤသည်မှာ ဘုရားသခင်နှင့် အပေးအယူ လုပ်ခြင်းသာ ဖြစ်သလို မိမိ၏ ကိုယ်ပိုင်ပန်းတိုင်များကို ရရှိရန်အတွက် မိမိ၏ တာဝန်ထမ်းဆောင်ခြင်းအား အသုံးပြုလိုခြင်းသာဖြစ်သည်။ ဤသို့လုပ်ဆောင်သည့်ပုံစံသည် ဘုရားအိမ်တော်၏ အလုပ်အား အနှောင့်အယှက်ဖြစ်စေဖို့ အလွန်ပင် ဖြစ်နိုင်ချေရှိသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်) ဘုရားသခင်က “၎င်းတို့သည် ကောင်းချီးများအကြောင်း သို့မဟုတ် ကံဆိုးခြင်းများအကြောင်း မမေးမြန်းပေ။ အခြေအနေများနှင့်ပတ်သက်၍ မည်သည့်အရာမျှ မပြောပေ။ ၎င်းတို့သည် ဘုရားစီစဉ်ညွှန်ကြားခြင်း၏ ပြုသမျှကို ခံကြသည်။ ဤသူတို့သည် ရိုးသားသောစိတ်နှလုံးရှိသည့်လူများ ဖြစ်ကြသည်။” လို့ မိန့်ဆိုထားပါတယ်။ ဒီစကားလုံးတွေက ကျွန်မရဲ့ နှလုံးသားကို တကယ်ပဲ ထိမှန်သွားတယ်။ ဘုရားသခင်က လူတွေကို ကောင်းချီးမင်္ဂလာတွေ၊ ကံဆိုးမိုးမှောင်ကျမှုတွေကို မစဉ်းစားဖို့ တောင်းဆိုပေမဲ့ ကျွန်မကတော့ ကိုယ်ကောင်းချီးခံရမလား၊ ကံဆိုးမိုးမှောင်ကျမှုကို ခံစားရမလားဆိုတာကို အရမ်းကို အရေးထားခဲ့တယ်။ ခေါင်းဆောင်တစ်ယောက်ရဲ့ တာဝန်ကို ထမ်းဆောင်နေတုန်းမှာ အလုပ်ကို အနှောင့်အယှက်ပေး၊ အဖျက်အမှောင့်လုပ်မယ့် မကောင်းမှုတစ်ခုခုကို လုပ်မိမှာ၊ ကိုယ့်နောက်မှာ အစွန်းအထင်းတွေနဲ့ ပြစ်မှားခြင်းတွေ ကျန်ခဲ့မှာ၊ ပြီးတော့ ဘုရားသခင်ရဲ့ ပြစ်တင်ရှုတ်ချခြင်းနဲ့ ဖယ်ရှားရှင်းလင်းခြင်းကို ခံရမှာနဲ့၊ အဆုံးမှာ ကယ်တင်ခြင်းမခံရရုံတင်မကဘဲ ကံဆိုးမိုးမှောင်ကျမှုရဲ့ သားကောင်ဖြစ်သွားမှာကိုပါ ကြောက်ခဲ့တယ်။ အရင်က ခရိုင်ခေါင်းဆောင်သုံးယောက်ထဲက နှစ်ယောက်ဟာ သူတို့ရဲ့တာဝန်တွေမှာ သမ္မာတရား စည်းမျဉ်းတွေကို မရှာဖွေဘဲ ကိုယ်ထင်ရာစိုင်းလုပ်ခဲ့လို့၊ ဘုရားအိမ်တော်ရဲ့ အလုပ်ကို ဆိုးဆိုးရွားရွား အနှောင့်အယှက်ပေး၊ အဖျက်အမှောင့်လုပ်ပြီး ဖြုတ်ချခံခဲ့ရတယ်ဆိုတာ သိလိုက်ရတဲ့အခါ ဒီခံစားချက်က ပိုပြီး ပြင်းထန်လာခဲ့တယ်။ အခု ကျွန်မရဲ့ညီအစ်မလည်း ဖြုတ်ချခံရတော့၊ လူတစ်ယောက်ဟာ သမ္မာတရားကို နားမလည်ရင်၊ ဘုရားသခင်ကို ကြောက်ရွံ့တဲ့ စိတ်နှလုံးမရှိရင် ခေါင်းဆောင်တာဝန်ကို ထမ်းဆောင်ရတာက တကယ်ကို မတည်ငြိမ်ဘူး၊ အလွယ်တကူ ထုတ်ဖော်ခံရပြီး ဖယ်ရှားရှင်းလင်းခံရနိုင်တယ်၊ ပြီးတော့ လူတစ်ယောက်ရဲ့ အနာဂတ် အဆုံးသတ်၊ ဒါမှမဟုတ် ပန်းတိုင်က ဘာဖြစ်မယ်ဆိုတာ မသေချာဘူးလို့ ကျွန်မ ခံစားခဲ့ရတယ်။ ကိုယ့်ရဲ့အနာဂတ်နဲ့ ပန်းတိုင်ကို လုံခြုံအောင်လုပ်ချင်လို့ အမှားတွေမလုပ်ခင်မှာ နှုတ်ထွက်ပြီး ဘေးကင်းကင်းနဲ့ နောက်ဆုတ်သွားဖို့ စီစဉ်ခဲ့တာပေါ့။ ဒါဟာ တကယ်တော့ လှည့်ဖြားတတ်ပြီး ကောက်ကျစ်ဆိုးယုတ်တဲ့ စိတ်သဘောထားနဲ့ ကိုယ်တော့်ကို ဆန့်ကျင်တိုက်ခိုက်နေတာပဲလို့ ဘုရားသခင်က ဖော်ထုတ်ခဲ့တယ်။ အဲဒီအခါမှ ကျွန်မ သဘောပေါက်လိုက်တာက အမြဲတမ်း ကိုယ့်ရဲ့ အကျိုးစီးပွားနဲ့ အနာဂတ်အတွက်ပဲ စီစဉ်နေတာ၊ အသင်းတော်ရဲ့ အလုပ် ဒါမှမဟုတ် ဘုရားအိမ်တော်ရဲ့ အကျိုးစီးပွားကို လုံးဝမထောက်ထားတာက၊ ကိုယ့်တာဝန်ကို ထမ်းဆောင်နေတာမဟုတ်ဘူးဆိုတာပါပဲ။ ဒါက ဘုရားသခင်ကို လှည့်စားဖို့ ကြိုးစားပြီး ကိုယ်တော့်ကို ဆန့်ကျင်နေတာပဲ။ ဒီလိုစိတ်နေသဘောထား၊ ဒီလိုအခြေအနေနဲ့ တာဝန်ထမ်းဆောင်နေရင်၊ ကျွန်မက ခေါင်းဆောင်အနေနဲ့ မထမ်းဆောင်ဘဲ အပြင်ပန်းမှာ အမှားတွေ မလုပ်ခဲ့ရင်တောင် ကျွန်မရဲ့ စိတ်နှလုံးက ဘုရားသခင်ကို တွက်ချက်ပြီး ဆန့်ကျင်နေတာပဲ။ ဒါဟာ မကောင်းမှုတစ်ခုဖြစ်ပြီး ဘုရားသခင်ရဲ့ စက်ဆုပ်ခြင်းနဲ့ ပြစ်တင်ရှုတ်ချခြင်းကို ခံရမှာပဲ။ ဘုရားသခင်က ကျွန်မကို ရှင်းလင်းတဲ့ လမ်းကြောင်းတစ်ခုကို ပြခဲ့တယ်၊ အဲဒါကတော့ ရိုးသားသော စိတ်နှလုံးရှိတဲ့သူတစ်ယောက် ဖြစ်ဖို့၊ ကောင်းချီးမင်္ဂလာတွေ၊ ကံဆိုးမိုးမှောင်ကျမှုတွေကို မမေးမြန်းဖို့၊ အခြေအနေတွေကို မပြောဆိုဖို့၊ ပြီးတော့ ဘုရားစီစဉ်ညွှန်ကြားမှုရဲ့ ပြုသမျှကို ခံယူဖို့ပါပဲ။ ဘုရားအိမ်တော်က ကျွန်မကို မဖြုတ်ချ၊ မဖယ်ရှားရှင်းလင်းသေးတဲ့အတွက် ကျွန်မက ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျိုးနွံနာခံပြီး ကိုယ့်တာဝန်ကို ခိုင်ခိုင်မာမာ စွဲကိုင်ထားရမယ်၊ ကျွန်မ ထမ်းဆောင်သင့်တဲ့ တာဝန်တွေကို အစွမ်းကုန် ထမ်းဆောင်ရမယ်။

နောက်တစ်နေ့မှာ ကျွန်မ အထက်အဆင့်ခေါင်းဆောင်တွေဆီကို စာတစ်စောင်ရေးခဲ့တယ်၊ ဒါပေမဲ့ နှုတ်ထွက်တဲ့အကြောင်းကို မပြောခဲ့ဘူး။ အဲဒီအစား ဓမ္မတေးအလုပ် နှောင့်နှေးတဲ့အတွက် ကျွန်မ ယူသင့်တဲ့ တာဝန်ကို လက်ခံခဲ့ပြီး ခေါင်းဆောင်တွေဆီမှာ ဝန်ခံခဲ့တယ်၊ ဘုရားအိမ်တော်က စီစဉ်မှုတွေကို ကျိုးနွံနာခံလိုပါတယ်လို့ ပြောခဲ့တယ်။ စာရေးပြီးတဲ့နောက်မှာ ကျွန်မစိတ်ထဲမှာ အေးချမ်းပြီး တည်ငြိမ်သွားတယ်၊ ဘုရားသခင်ရဲ့ စီစဉ်ညွှန်ကြားမှုကို လက်ခံဖို့လည်း ဆန္ဒရှိသွားတယ်။ အထက်အဆင့်ခေါင်းဆောင်တွေက ကျွန်မကို ပြုပြင်တာ၊ ဖြုတ်ချတာလုပ်ရင် ကျွန်မ တည်တည်ငြိမ်ငြိမ်နဲ့ ရင်ဆိုင်ပြီး တာဝန်ယူမယ်။ ကျွန်မကို မဖြုတ်ချဘူးဆိုရင် ကိုယ့်တာဝန်ကို စွဲကိုင်ပြီး ကိုယ့်ဝတ္တရားတွေကို ကောင်းကောင်း ဖြည့်ဆည်းမယ်။ ကျွန်မ အံ့ဩသွားတာက အထက်အဆင့်ခေါင်းဆောင်တွေဟာ စာကိုဖတ်ပြီးတဲ့နောက် ကျွန်မကို မဖြုတ်ချဘဲ ကိုယ့်တာဝန်မှာ ဆက်ပြီး လေ့ကျင့်ခွင့်ပြုခဲ့တယ်။ ဒီအရာကို တွေ့ကြုံခံစားတော့ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ပိုပြီး နားလည်လာတယ်လို့ ကျွန်မ ခံစားရတယ်၊ ပြီးတော့ ဘုရားသခင် တန်ဖိုးထားတာက လူတစ်ယောက်ရဲ့ စိတ်နှလုံးက သမ္မာတရားကို လက်ခံနိုင်ခြင်း ရှိမရှိရယ်၊ ပြီးတော့ ကိုယ်တော့်အပေါ် ရိုးသားပြီး ရိုးရှင်းနိုင်တာမျိုး ရှိမရှိနဲ့ ကိုယ့်ရဲ့ အကျိုးစီးပွား ဒါမှမဟုတ် အနာဂတ်ကို မစဉ်းစား မစီစဉ်ဘဲ၊ အဲဒီအစား ဘုရားသခင်ရဲ့ အိမ်တော်အလုပ်ကို စဉ်းစားတာမျိုး ရှိမရှိ ဖြစ်တယ်ဆိုတာကို ကျွန်မ သဘောပေါက်လာတယ်။ လူတစ်ယောက်ရဲ့ ရည်ရွယ်ချက်တွေ မှန်ကန်တယ်ဆိုရင် သူတို့ တစ်ခါတလေ မိုက်မဲတဲ့အရာတွေ လုပ်မိရင်တောင် ဘုရားသခင်က ဒီအရာတွေကို အမှတ်မထားဘူး၊ အဲဒီအစား သူတို့ရဲ့တာဝန်တွေကို ထမ်းဆောင်ဖို့နဲ့ သူတို့ရဲ့ အားနည်းချက်တွေကို ပြင်ဆင်ဖို့ အခွင့်အရေးပေးတယ်။ ခဏကြာတော့ အသင်းတော်က ခေါင်းဆောင်အသစ် မရွေးချယ်ရသေးလို့ အသင်းတော်ရဲ့ အလုပ်ကို ဆက်လုပ်ဖို့ ဘုရားသခင်ကို ဆုတောင်းပြီး အားကိုးခဲ့တယ်။ ပြဿနာတွေရှိလာတိုင်း ဖြေရှင်းဖို့ ညီအစ်ကိုမောင်နှမတွေနဲ့ ပူးပေါင်းဆောင်ရွက်ခဲ့တယ်။ ကျွန်မတွေ့ရှိခဲ့တာက ကျွန်မ တက်တက်ကြွကြွ တာဝန်ယူလိုစိတ်ရှိပြီး အလုပ်အပေါ်မှာ ပိုဂရုထားပြီး ပိုပြီး စဉ်းစားကြံဆတဲ့အခါမှာ အသင်းတော်အလုပ်အတွက် ကျွန်မရဲ့ ဝန်တာထားတဲ့စိတ်နဲ့ တာဝန်ယူစိတ်၊ ကိစ္စတွေကို ရှုမြင်နိုင်စွမ်းနဲ့ အလုပ်လုပ်နိုင်စွမ်းတွေ အားလုံးဟာ မသိလိုက်ဘဲနဲ့ တိုးတက်လာခဲ့တယ်။ ကျွန်မ အရင်ကထက် ပိုတော်လာသလိုပဲ။ အလုပ်လုပ်ရတာက ကျွန်မ စိတ်ကူးထားသလောက် မခက်ခဲဘူး၊ ပြီးတော့ ဒီရလဒ်တွေဟာ သန့်ရှင်းသော ဝိညာဉ်တော်ရဲ့ အလုပ်ကြောင့် ရရှိခဲ့မှန်း ကျွန်မသိခဲ့တယ်။ ဘုရားသခင်က ကိုယ်တော့်အလုပ်ကို ကာကွယ်စောင့်ရှောက်ပြီး လူက ပူးပေါင်းဆောင်ရွက်ရုံသက်သက်ပဲဆိုတာကို ကျွန်မ တကယ်ပဲ တွေ့ကြုံခံစားခဲ့ရတယ်။ ဘုရားသခင်က လူတွေအပေါ်မှာ သူတို့မထမ်းနိုင်တဲ့ ဝန်တွေကို မတင်ဘူး၊ ဘုရားသခင်အပေါ် ကျွန်မရဲ့ ယုံကြည်ခြင်းလည်း ကြီးထွားလာခဲ့တယ်။ နောက်ပိုင်းမှာ အသင်းတော်က ခေါင်းဆောင်အသစ်တစ်ယောက်ကို ရွေးချယ်ခဲ့ပြီး အသင်းတော်ရဲ့ နောက်ဆက်တွဲအလုပ်ကို လုပ်ရာမှာ သူနဲ့အတူ ပူးပေါင်းဆောင်ရွက်ခဲ့တယ်။

ဒီလပိုင်းတွေမှာ ခေါင်းဆောင်တစ်ယောက်ရဲ့ တာဝန်ကို ထမ်းဆောင်တော့ ဘုရားသခင်ရဲ့ ကြင်နာမှုနဲ့ ချစ်ခင်နှစ်လိုဖွယ်ကောင်းမှုကို ကျွန်မ ခံစားခဲ့ရတယ်၊ ပြီးတော့ ဘုရားသခင်အပေါ်ထားတဲ့ ကျွန်မရဲ့ အယူအဆတွေ၊ စိတ်ကူးတွေ၊ နားလည်မှုလွဲမှားခြင်းတချို့နဲ့ သတိထားတာမျိုးကို စွန့်လွှတ်ခဲ့တယ်။ ပိုပြီးတော့ ကျွန်မ တွေ့ကြုံခံစားခဲ့ရတာက ဘုရားသခင်က ကျွန်မကို ခေါင်းဆောင်တစ်ယောက်ရဲ့ တာဝန်ကို ထမ်းဆောင်ခွင့်ပေးတာဟာ ကျွန်မကို အခက်အခဲဖြစ်စေဖို့ ဒါမှမဟုတ် ထုတ်ဖော်ဖို့မဟုတ်ဘဲ ယုံကြည်ခြင်းအပေါ်ထားတဲ့ ကျွန်မရဲ့ မှားယွင်းတဲ့ အမြင်တွေကို ပြုပြင်ဖို့နဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ဖို့ ဖြစ်တယ်ဆိုတာပါပဲ။ ဒါဟာ ဘုရားအိမ်တော်ရဲ့ အကျိုးစီးပွားကို ဘယ်လိုကာကွယ်ရမလဲ၊ အလုပ်နဲ့ ညီအစ်ကိုမောင်နှမတွေအတွက် အကျိုးရှိတဲ့နည်းလမ်းနဲ့ အရာရာကို ဘယ်လိုလုပ်ဆောင်ရမလဲဆိုတာကို ပိုပြီး ထောက်ထားစာနာတတ်အောင်၊ ပိုပြီး စဉ်းစားတတ်အောင် ကျွန်မကို တွန်းအားပေးဖို့ပါပဲ။ ဒါ့အပြင် ညီအစ်ကိုမောင်နှမတွေရဲ့ အခြေအနေတွေနဲ့ သူတို့ရဲ့ လုပ်ငန်းပိုင်းဆိုင်ရာ အခက်အခဲတွေ၊ ပြဿနာတွေနဲ့ပတ်သက်ပြီး ကျွန်မ သမ္မာတရား စည်းမျဉ်းတွေကို ရှာဖွေခဲ့တယ်၊ ပြဿနာတွေကို သမ္မာတရားနဲ့ ဖြေရှင်းရာမှာ လေ့ကျင့်ခဲ့တယ်၊ မသိလိုက်ဘဲနဲ့ ကျွန်မရဲ့ ထိုးထွင်းသိမြင်မှုနဲ့ ဝိညာဉ်ရင့်ကျက်မှုက နည်းနည်း တိုးတက်လာခဲ့တယ်။ ခေါင်းဆောင်တစ်ယောက်ဖြစ်ဖို့ ကျွန်မရဲ့ လေ့ကျင့်မှုဟာ တကယ်ပဲ ဘုရားသခင်က ကျွန်မကို စုံလင်အောင်ပြုလုပ်ပေးနေတာဖြစ်ပြီး ဒါဟာ ဘုရားသခင်ရဲ့ ချစ်ခြင်းမေတ္တာပဲလို့ ကျွန်မ ခံစားခဲ့ရတယ်။ ဒီတာဝန်ကို စတင်ထမ်းဆောင်ခဲ့တဲ့အချိန်ကို ပြန်စဉ်းစားကြည့်တဲ့အခါ ကျွန်မ တကယ်ကို သတ္တိမရှိဘဲ ကြောက်နေခဲ့တယ်။ ဘုရားသခင်က ကျွန်မကို ဖယ်ရှားရှင်းလင်းဖို့ ဒီတာဝန်ကို အသုံးပြုနေတယ်လို့တောင် နားလည်မှုလွဲခဲ့တယ်။ ကျွန်မဟာ အမှားနဲ့အမှန်၊ အဖြူနဲ့အမည်းကိုတောင် တကယ်ပဲ မခွဲခြားနိုင်ခဲ့ဘူး။ ကျွန်မမှာ လုံးဝကို ဆင်ခြင်တုံတရားမရှိခဲ့ဘူး။ အခုတော့ ကျွန်မ ခေါင်းဆောင်တစ်ယောက်ဖြစ်ရမှာကို မကြောက်တော့ဘူး။ ရှေ့ဆက်ပြီး ဘာပဲတွေ့ကြုံရပါစေ၊ ဘာပဲရင်ဆိုင်ရပါစေ၊ သမ္မာတရားကို ရှာဖွေပြီး လက်တွေ့လုပ်ဆောင်ဖို့၊ ကိုယ်ထမ်းဆောင်သင့်တဲ့ တာဝန်ကို ကောင်းကောင်းဖြည့်ဆည်းဖို့ပဲ အာရုံစိုက်သွားမှာပါ။ ကျွန်မ ရရှိခဲ့တဲ့ ဒီ ပြောင်းလဲမှုနဲ့ ဝင်ရောက်မှုနည်းနည်းက ဘုရားနှုတ်ကပတ်တော် လမ်းပြမှုရဲ့ ရလဒ်တွေချည်းပါပဲ။ ဘုရားသခင်ကို ကျေးဇူးတင်ပါတယ်။


၁၁။ ကျွန်မအဖေ၏ ပိတ်ပင်တားဆီးမှုများနှင့် ဖိနှိပ်မှုများကို ကျွန်မ ဖြတ်ကျော်ခဲ့ပုံ

စင်းအိုင်၊ တရုတ်နိုင်ငံ

ကျွန်မငယ်ငယ်တုန်းက မိဘတွေနှစ်ယောက်လုံး ဘုရားသခင်ကို ယုံကြည်ခဲ့ကြတယ်။ သိချင်စိတ်နဲ့ ကျွန်မလည်း ဘုရားနှုတ်ကပတ်တော်စာအုပ်တချို့ကို ဖတ်ခဲ့ပြီး ကောင်းကင်၊ မြေကြီးနဲ့ အရာခပ်သိမ်းကို ဘုရားသခင်က ဖန်ဆင်းခဲ့တယ်ဆိုတာနဲ့ ဘုရားသခင်က ကျွန်မတို့ရဲ့ ကံကြမ္မာ၊ အသက်နဲ့ သေခြင်းကို အုပ်စိုးတယ်ဆိုတာ သိခဲ့ရတယ်။ ၂၀၁၂ ခုနှစ်မှာတော့ အဖေနဲ့အမေက မယုံကြည်တော့ပေမဲ့ အဖွားကတော့ ယုံကြည်ဆဲဖြစ်ပြီး သူက ကျွန်မနဲ့အတူ ဘုရားနှုတ်ကပတ်တော်တွေကို ဖတ်လေ့ရှိတယ်။ ၂၀၂၁ ခုနှစ်၊ မေလမှာတော့ ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ တရားဝင် လက်ခံခဲ့တယ်။ အလုပ်များနေတဲ့အခါမျိုးမှာ စုဝေးပွဲတွေတက်ဖို့ အားလပ်ချိန်ကို ကျွန်မသုံးခဲ့တယ်။ အဲဒီအချိန်တုန်းက ကျွန်မက ဆံပင်ညှပ်လုပ်ငန်းမှာ အလုပ်လုပ်နေပြီး တစ်လကို ယွမ် ရှစ်ထောင်ကနေ တစ်သောင်းလောက်အထိ ဝင်ငွေရှိတော့ အဖေက ကန့်ကွက်တာမျိုး မရှိခဲ့ဘူး။ ကျွန်မတို့ရဲ့ ဆွေမျိုးတွေ၊ သူငယ်ချင်းတွေအားလုံးက ကျွန်မ ကိုယ့်ဟာကိုယ် အဆင်ပြေနေတယ်လို့ ပြောကြပြီး အဖေက ဒါကိုကြားရတော့ အရမ်းကို ပျော်ပြီး ဂုဏ်ယူခဲ့တယ်။ နောက်ပိုင်းမှာ စုဝေးပွဲတွေတက်ပြီး ဘုရားနှုတ်ကပတ်တော်တွေကို ဖတ်တော့ ဖန်ဆင်းခံတစ်ဦးအနေနဲ့ ဘုရားသခင်ရဲ့ ချစ်ခြင်းမေတ္တာကို ပြန်ဆပ်ဖို့ ကျွန်မရဲ့တာဝန်ကို ထမ်းဆောင်သင့်တယ်ဆိုတာကို နားလည်လာခဲ့တယ်။ ဒါပေမဲ့ ကျွန်မရဲ့အလုပ်ကြောင့် ကိုယ့်တာဝန်ကို ထမ်းဆောင်ဖို့ အချိန်မရှိခဲ့ဘူး။ ဒါပေမဲ့ နောက်တော့ ပြီးခဲ့တဲ့တစ်နှစ်အတွင်းမှာ ညီအစ်ကိုမောင်နှမတွေနဲ့ စုဝေးရတာက ကျွန်မရဲ့စိတ်နှလုံးကို အားကျကျေနပ်စေပြီး အရင်လို ဟာတာတာမဖြစ်တော့ပုံကို ကျွန်မ တွေးမိတယ်။ ဒါကြောင့် ကျွန်မတာဝန်ကို အချိန်ပြည့် ကျွန်မ ထမ်းဆောင်ချင်ခဲ့တယ်။ အထူးသဖြင့် ဘုရားနှုတ်ကပတ်တော်တွေကို စဉ်းစားမိတဲ့အခါမှာပေါ့။ “ဘေးအန္တရာယ်မျိုးစုံ တစ်ခုပြီး တစ်ခု ကျရောက်လိမ့်မည်။ နိုင်ငံအားလုံးနှင့် နေရာအားလုံး ဘေးအန္တရာယ်များ ကြုံတွေ့ရလိမ့်မည်။ ကပ်ရောဂါ၊ အစာခေါင်းပါးခြင်း၊ ရေကြီးခြင်း၊ မိုးခေါင်ခြင်းနှင့် ငလျင်လှုပ်ခြင်းများသည် နေရာတိုင်း၌ ဖြစ်လေ၏။ ဤဘေးအန္တရာယ်များသည် တစ်နေရာ၊ နှစ်နေရာ၌သာ ဖြစ်ပျက်နေခြင်း မဟုတ်သကဲ့သို့ တစ်ရက်၊ နှစ်ရက်အတောအတွင်း ပြီးဆုံး သွားလိမ့်မည်လည်း မဟုတ်ပေ။ ထိုအစား ၎င်းတို့သည် သာ၍ သာ၍ ကျယ်ပြန့်သော နယ်ပယ်အနှံ့ တိုးချဲ့လိမ့်မည် ဖြစ်ပြီး၊ သာ၍ သာ၍ ပြင်းထန်လာလိမ့်မည် ဖြစ်သည်။ ဤအချိန်ကာလ အတောအတွင်းတွင် ပိုးမွှားကပ်ဆိုး မျိုးစုံ တစ်ခုပြီး တစ်ခု ဖြစ်ပေါ်လိမ့်မည် ဖြစ်ပြီး ခပ်သိမ်းသော နေရာတို့၌ လူသားစားသည့် ဖြစ်ရပ် ဖြစ်ပွားလိမ့်မည်။ ဤသည်မှာ မြောက်မြားစွာသော တိုင်းနိုင်ငံများနှင့် လူမျိုးအပေါင်းတို့အပေါ် ငါ၏ တရားစီရင်ခြင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆၅)) ဘုရားသခင်ရဲ့အမှုတော်က ပြီးဆုံးခါနီးပြီဆိုတာ ကျွန်မ သဘောပေါက်ခဲ့တယ်။ အထူးသဖြင့် ပြီးခဲ့တဲ့နှစ်နှစ်အတွင်းမှာ ကပ်ဘေးတွေက ပိုပိုပြီး ကြီးမားလာနေပြီဖြစ်သလို၊ ဘုရားသခင်ရှေ့မှောက်ကို ရောက်လာမှသာလျှင် ကျွန်မတို့ ကယ်တင်ခြင်းခံရပြီး အသက်ရှင်ကျန်ရစ်နိုင်မှာ။ အချိန် သိပ်မကျန်တော့တာနဲ့အမျှ ကျွန်မ သမ္မာတရားကို အရေးတကြီး လိုက်စားပြီး တာဝန်ထမ်းဆောင်ရမယ်။ ဒီလိုတွေးမိတဲ့အခါ ကျွန်မ အချိန်ပြည့် တာဝန်ထမ်းဆောင်ဖို့ ရွေးချယ်ခဲ့တယ်။ အဲဒီအချိန်အတောအတွင်းမှာ ကျွန်မ နေ့တိုင်း စုဝေးပွဲတွေတက်ပြီး ဘုရားနှုတ်ကပတ်တော်တွေကို ဖတ်ခဲ့သလို၊ အရင်က တစ်ခါမှမသိခဲ့ဖူးတဲ့ ဝမ်းမြောက်ခြင်းမျိုးကို စိတ်နှလုံးထဲမှာ ခံစားခဲ့ရတယ်။ နှစ်လကြာတော့ ကျွန်မ အလုပ်ထွက်လိုက်တယ်။ ကျွန်မ အလုပ်မလုပ်တော့တာကို အဖေတွေ့တော့ သူ လုံးဝမပျော်တော့ဘူး။ သူကပြောတယ်၊ “နင့်မှာ ယုံကြည်ခြင်းတစ်ခုရှိတာ ကောင်းပါတယ်၊ ဒါပေမဲ့ အလုပ်ကိုတော့ ဒီအတိုင်းထွက်လိုက်လို့မရဘူးလေ။ အလုပ်တစ်ဖက်နဲ့ ကျန်တဲ့အချိန်မှာ စုဝေးပွဲတွေ တက်ခဲ့တဲ့ အရင်ကပုံစံအတိုင်း လုပ်လို့ရတာပဲ။ နင် အလုပ်မလုပ်ရင် ဘာနဲ့ အသက်ရှင်မှာလဲ။ အခုက နင့်ဘဝမှာ အသက်မွေးဝမ်းကျောင်းတစ်ခုကို လိုက်စားဖို့ အကောင်းဆုံးအချိန်ပဲ။ ငါက မင်းကောင်းဖို့အတွက်ပဲ ပြောနေတာ။ ငါ့စကားကို နားမထောင်ရင် တစ်နေ့ နောင်တရလိမ့်မယ်” တဲ့။ သူပြောတာကို ကြားပြီးတဲ့နောက်မှာ ကျွန်မ စိတ်မသက်မသာခံစားရတယ်။ ငယ်ငယ်လေးကတည်းက တစ်သက်လုံး အရာရာမှာ သူ့စကားကိုပဲ နားထောင်ခဲ့တာလေ။ ဒီတစ်ခါ သူ့စကားကို နားမထောင်ရင် သူဘယ်လောက်တောင် ရင်ကွဲရမလဲ။ ဒါပေမဲ့ နောက်တော့ အလုပ်လုပ်နေတုန်း စိတ်ထဲမှာ ဘယ်လောက် ဟာတာတာဖြစ်ခဲ့ရတယ်ဆိုတာနဲ့၊ အခု တာဝန်ထမ်းဆောင်နေရတော့ ဘယ်လောက်ကို အရမ်း ကျေနပ်အားရတယ်ဆိုတာတွေကို ကျွန်မ စဉ်းစားမိတယ်။ ဘဝမှာ လိုက်စားဖို့ ဘာက အဓိပ္ပာယ်ရှိပြီး တန်ဖိုးရှိတယ်ဆိုတာကို အခု ကျွန်မနားလည်သွားပြီ။ ဒါ့အပြင် ဘုရားသခင်ရဲ့အမှုတော်က ပြီးဆုံးတော့မှာဆိုတော့ သမ္မာတရားကို လိုက်စားဖို့ ကိုယ့်မှာရှိတဲ့ အချိန်အကန့်အသတ်ကို အမိအရအသုံးချရမယ်။ သမ္မာတရားနဲ့ အသက်ကို ရရှိခြင်းကသာ အရေးကြီးဆုံးပဲလေ။ ဒါကို စိတ်ထဲမှာတွေးပြီး အဖေ့ကို ကျွန်မ ပြောလိုက်တယ်။ “အလုပ်ခွင်ဆိုတာ ကျိတ်ကြံတာတွေ၊ ခွက်စောင်းခုတ်တာတွေနဲ့ ပြည့်နေတာ။ အခု သမီးရဲ့တာဝန်ထမ်းဆောင်လိုက်တော့ သမီးက ဘဝမှာ မှန်ကန်တဲ့လမ်းကြောင်းကို လျှောက်နေတာပါ” လို့ပေါ့။ ဒါပေမဲ့ သူက ကျွန်မကို ဘုရားသခင်ကို မယုံကြည်အောင် တားဆီးဖို့ ကြိုးစားနေတုန်းပဲ။

တစ်နေ့မှာ အဖေက ကျွန်မဆီကို မက်ဆေ့ချ်တစ်စောင် ပို့တယ်၊ “ငါ့ကို စိတ်ပျက်အောင် မလုပ်နဲ့” တဲ့။ ကျွန်မမျက်နှာမှာ မျက်ရည်တွေ ချက်ချင်း စီးကျလာတယ်။ ကိုယ့်ဘာသာကိုယ် တွေးမိတယ်၊ “ဒီနှစ်တွေတစ်လျှောက်လုံး အဖေက ငါ့ကို တခြားသူတွေထက် ထူးချွန်စေချင်ခဲ့တာ။ ငါ့ကို ပျိုးထောင်ဖို့ သူ အများကြီး အဖိုးအခပေးခဲ့တယ်။ အခု ငါ အလုပ်မလုပ်တော့ဘူးဆိုတော့ သူ့မျှော်လင့်ချက်တွေ တစ်စစီပြိုကွဲသွားပြီ။ သူ အရမ်းကို နာကျင်နေမှာပဲ။ ငါက အရွယ်ရောက်ပြီးသားဖြစ်ပေမဲ့ သူ့ကို ကိုယ့်အတွက် စိတ်ပူအောင်လုပ်နေမိတုန်းပဲ။ ဒါက သားသမီးဝတ်မကျေပွန်တာ မဟုတ်လား။ ငယ်ငယ်ကတည်းက ငါလိုချင်တာမှန်သမျှ အဖေက ဝယ်ပေးခဲ့တယ်။ သူက င့ါကို အမြဲတမ်း အလိုလိုက်ခဲ့တာ။ အနာဂတ်မှာ ငါ အလုပ်ပြန်မလုပ်တော့ရင်၊ ငါ့အပေါ် သူ ရှိသမျှအကုန် အားထုတ်ပြီး အသုံးခံပြီးတဲ့နောက်မှာ သူ့ကို ငါ စိတ်ပျက်စေမိမှာပဲ။ ဆွေမျိုးတွေ၊ သူငယ်ချင်းတွေက ငါ့ကို ဘာများထင်ကြမလဲ” လို့ပေါ့။ ကျွန်မ အပျက်သဘောဆောင်နေတဲ့ကြားကပဲ၊ ဘုရားနှုတ်ကပတ်တော်တစ်ပိုဒ်ကို သတိရလို့ ရှာဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ငါ့ကို ပြောလော့၊ လူတို့နှင့် ပတ်သက်သည့် အရာတိုင်းသည် မည်သူ့ထံမှ ပေါ်ပေါက်သနည်း။ လူသားဘဝအတွက် မည်သူက အကြီးမားဆုံး ဝန်ထုပ်ကို ထမ်းသနည်း။ (ဘုရားသခင် ဖြစ်သည်။) ဘုရားသခင် တစ်ပါးတည်းသာ လူတို့ကို အချစ်ဆုံးဖြစ်၏။ လူတို့၏ မိဘများနှင့် ဆွေမျိုးများသည် ၎င်းတို့ကို အမှန်တကယ် ချစ်ကြသလော။ ၎င်းတို့ပေးသည့် မေတ္တာသည် စစ်မှန်သော မေတ္တာဖြစ်သလော။ ထိုမေတ္တာက လူတို့အား စာတန်၏ စွမ်းအားမှ ကယ်တင်နိုင်သလော။ မကယ်တင်နိုင်ပေ။ လူတို့သည် တုံးအပြီး ထုံထိုင်းကြသည်၊ ဤအရာများကို မရိပ်စားမိနိုင်ကြသကဲ့သို့ ‘ဘုရားသခင်သည် ကျွန်ုပ်ကို မည်သို့ ချစ်ပါသနည်း။ ကျွန်ုပ်မခံစားရပါ။ မည်သို့ပင်ဆိုစေ၊ ကျွန်ုပ်၏ မိခင်နှင့် ဖခင်တို့က ကျွန်ုပ်ကို အချစ်ဆုံး ဖြစ်သည်။ ကျွန်ုပ် အရွယ်ရောက်သည့်အခါ ကြိုးစားမှုဖြင့် တိုးတက်ရန်၊ အောင်မြင်ရန်၊ ကြယ်ပွင့်တစ်ဦး၊ ကျော်ကြားသူတစ်ဦး ဖြစ်လာရန်အလို့ငှာ ကျွန်ုပ်၏ သင်ကြားလေ့လာမှုအတွက် သူတို့ အဖိုးအခပေးပြီး နည်းပညာကျွမ်းကျင်မှုများကို သင်ယူစေသည်။ ကျွန်ုပ်၏ မိဘများသည် ခြစ်ကုတ်စုဆောင်းကာ အစားအသောက်ကို ခြွေတာရင်းနှင့် ကျွန်ုပ်ကို ပြုစုပျိုးထောင်ပြီး ပညာရေး ပံ့ပိုးပေးရန် အလွန်များသော ငွေကို သုံးခဲ့ကြသည်။ ကြီးမြတ်လိုက်သည့် ချစ်ခြင်းပါတကား။ သူတို့ကို မည်သည့်အခါတွင်မျှ ကျွန်ုပ် ပြန်မဆပ်နိုင်ပါ’ဟု အမြဲ ပြောကြသည်။ ယင်းမှာ ချစ်ခြင်းမေတ္တာဖြစ်သည်ဟု သင်တို့ ထင်သလော။ သင်၏ မိဘများက သင့်ကို အောင်မြင်စေခြင်း၊ လောကတွင် ကျော်ကြားသူတစ်ဦး ဖြစ်လာစေခြင်း၊ အလုပ်ကောင်းတစ်ခု ရစေခြင်းနှင့် လောကနှင့် အံဝင်ခွင်ကျဖြစ်စေခြင်းတို့၏ အကျိုးဆက်များမှာ အဘယ်နည်း။ သင့်အနေဖြင့် အဆုံးတွင် အပြစ်ဝဲဂယက်ထဲသို့ ကျဆင်းရန်၊ စာတန်၏ ဝါးမြိုခြင်းခံရလျက် ထာဝရအပြစ်ဒဏ်ခံစားပြီး သေကြေပျက်စီးရန်အလို့ငှာ ၎င်းတို့က သင့်အား မရပ်မနား အောင်မြင်မှုနောက်လိုက်စေသည်၊ သင်၏ မိသားစုကို ဂုဏ်တက်စေပြီး လောက၏ ဆိုးယုတ်သည့် ရေပန်းစားမှုများနှင့် အံဝင်ခွင်ကျဖြစ်စေသည်။ ယင်းသည် ချစ်ခြင်းမေတ္တာ ဖြစ်သလော။ ယင်းမှာ သင့်ကို ချစ်ခင်ခြင်းမဟုတ်၊ သင့်ကို ထိခိုက်နစ်နာစေခြင်း၊ ဖျက်ဆီးခြင်း ဖြစ်သည်။ တစ်နေ့နေ့တွင် သင်သည် နောင်တမရနိုင်အောင် အလွန် ပျက်စီးယိုယွင်းသွားလိမ့်မည်ဖြစ်သည်၊ အလွန် ပျက်စီးယိုယွင်းလှသဖြင့် မိမိကိုယ်ကို မကယ်ထုတ်နိုင်ဘဲငရဲထဲသို့ သင် ကျဆင်းသွားရလိမ့်မည်။ ထိုအခါမှသာ သင်က ‘အို၊ မိဘမေတ္တာသည် ဇာတိပကတိနှင့်ဆိုင်သော မေတ္တာဖြစ်သည်။ ယင်းသည် ဘုရားသခင်ကို ယုံကြည်ခြင်း၊ သို့မဟုတ် သမ္မာတရား ရရှိခြင်းတွင် အကျိုးကျေးဇူးမရှိ။ စစ်မှန်သော မေတ္တာမဟုတ်ပါ’ဟု သင် သဘောပေါက်လိမ့်မည်။ ဤအရာကို သင် နားလည်နိုင်ဦးမည် မဟုတ်။ လူအချို့က ‘ဘုရားသခင် ကျွန်ုပ်ကို မည်မျှချစ်သည်ဖြစ်စေ၊ ကျွန်ုပ် ခံစား၍မရပါ။ ကျွန်ုပ်၏ မိခင်က ကျွန်ုပ်ကို အချစ်ဆုံးဟု ကျွန်ုပ် ခံစားရဆဲ ဖြစ်သည်။ သူသည် လောကတွင် ကျွန်ုပ်နှင့် အရင်းနှီးဆုံးသော လူဖြစ်သည်။ “အမေသည် လောကတွင် အကောင်းဆုံးဖြစ်သည်” ဟူသည့် တေးသီချင်းတစ်ပုဒ် ရှိသည်။ ထိုသီချင်းအမည်က လက်တွေ့အရှိတရားနှင့် ကိုက်ညီသည်။ လုံးဝ မှန်သည်’ဟု ပြောကြသည်။ တစ်နေ့နေ့တွင် အသက်ဝင်ရောက်မှု သင် အမှန်တကယ် ရှိသည့်အခါ၊ သမ္မာတရားကို သင် ရရှိသည့်အခါ သင်က ‘ကျွန်ုပ်ကို အချစ်ဆုံးသောသူမှာ ကျွန်ုပ်၏ မိခင်မဟုတ်သကဲ့သို့ ဖခင်လည်း မဟုတ်ပါ။ ဘုရားသခင်သည် ကျွန်ုပ်ကို အချစ်ဆုံး ဖြစ်သည်။ သူသည် ကျွန်ုပ်ကို အသက်ပေးသောကြောင့်၊ ကျွန်ုပ်ကို အမြဲ ဦးဆောင်နေသောကြောင့်၊ ထောက်ပံ့ပေးနေပြီး စာတန်၏ စွမ်းအားမှ ကျွန်ုပ်ကို ကယ်တင်ခြင်းကြောင့် ကျွန်ုပ်၏ အချစ်ဆုံးသောသူ ဖြစ်သည်။ ဘုရားသခင် တစ်ပါးတည်းသာ လူတို့ကို အသက်ပေးနိုင်သူ၊ လူတို့ကို ဦးဆောင်နိုင်ပြီး အရာခပ်သိမ်းကို အချုပ်အခြာအာဏာပိုင်စိုးသောသူ ဖြစ်သည်’ဟု ဆိုလိမ့်မည်။ သမ္မာတရားကို သင် နားလည်ပြီး သမ္မာတရားကို လုံးဝ ရရှိပြီးသည့်အခါတွင်သာ ဤစကားများကို နက်နက်ရှိုင်းရှိုင်း သင်နားလည်နိုင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိရန် အနီးအနားတွင်ရှိသော လူများ၊ ဖြစ်ရပ်များနှင့် အမှုအရာများမှ သင်ခန်းစာယူရမည်) ကျွန်မကို ပျိုးထောင်ပေးဖို့ အဖေသုံးစွဲခဲ့တဲ့ အားအင်တွေ၊ ပိုက်ဆံတွေအားလုံးဟာ ချစ်ခြင်းမေတ္တာပဲလို့ ကျွန်မ တွေးလေ့ရှိခဲ့တယ်။ ဒါပေမဲ့ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာတော့ ကျွန်မအတွက် အဖေခံစားရတာက စစ်မှန်တဲ့မေတ္တာ မဟုတ်ဘူးဆိုတာကို နားလည်သွားတယ်။ သူ့ရဲ့ရည်မှန်းချက်က ကျွန်မကို အလုပ်ထဲမှာ စိတ်ရောကိုယ်ပါ နှစ်မြှုပ်ပြီး ပိုက်ဆံများများရှာ၊ တခြားသူတွေထက် ထူးချွန်အောင်လုပ်စေချင်တာ၊ ဒါမှ ဆွေမျိုးတွေ၊ သူငယ်ချင်းတွေရဲ့ အထင်ကြီးအားကျမှုကို ရရှိပြီး သူ့ကို လူမြင်ကောင်းစေမှာလေ။ ကျွန်မ အလုပ်လုပ်တုန်းက တစ်ပတ်မှာ တစ်ခါပဲ စုဝေးပွဲတက်နိုင်ခဲ့ပြီး ကျွန်မရဲ့တာဝန်ကို ထမ်းဆောင်ဖို့ အချိန်မရှိခဲ့ပုံကို ကျွန်မ တွေးမိတယ်။ အချိန်နဲ့အားအင်အားလုံးကို အလုပ်လုပ်ပြီး ပိုက်ဆံရှာဖို့၊ သူငယ်ချင်းတွေ၊ လုပ်ဖော်ကိုင်ဖက်တွေနဲ့ နှိုင်းယှဉ်ပြိုင်ဆိုင်ဖို့ပဲ သုံးခဲ့တယ်။ ပိုက်ဆံဘယ်လိုရှာရမလဲဆိုတာကပဲ ကျွန်မရဲ့စိတ်ကို လွှမ်းမိုးခဲ့ပြီး ပိုက်ဆံပိုရဖို့အတွက် လုပ်ဖော်ကိုင်ဖက်တွေအပေါ် ကျိတ်ကြံစည်ပြီး၊ ဖောက်သည်တွေကို လှည့်ဖြားခဲ့တယ်။ စိတ်တစ်ခုလုံးကို ကျော်ကြားမှုနဲ့ အကျိုးအမြတ်က လုံးဝ စိုးမိုးထားခဲ့ပြီး စိတ်နှလုံးကလည်း ပိုပိုပြီး ဟာတာတာနဲ့ နာကျင်လာခဲ့တယ်။ ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းကြောင့်သာ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီး အသင်းတော်ကိုရောက်လာတဲ့အပြင် တာဝန်ထမ်းဆောင်ရလောက်အောင် ကံကောင်းခဲ့တာပါ။ ကျွန်မက ကျော်ကြားမှုနဲ့ အကျိုးအမြတ်ကို လိုက်စားရင်းနဲ့ လောကရဲ့ မကောင်းတဲ့ ရေပန်းစားမှုတွေထဲမှာ အသက်မရှင်တော့ဘူး။ တကယ်လို့သာ တာဝန်ထမ်းဆောင်မနေခဲ့ရင် ကျွန်မဟာ ကျော်ကြားမှုနဲ့ အကျိုးအမြတ်ရဲ့ ဝဲဂယက်ထဲမှာ ပိတ်မိနေဦးမှာပဲ။ ကျွန်မ ပိုကောက်ကျစ်ဆိုးယုတ်သထက် ဆိုးယုတ်လာမှာဖြစ်ပြီး ကယ်တင်ခံရမဲ့ အခွင့်အရေးကို လုံးဝ ဆုံးရှုံးသွားမှာပဲ။ ဒါကို သဘောပေါက်သွားတော့ ကျွန်မစိတ်နှလုံးထဲမှာ ဆုံးဖြတ်ချက်ချလိုက်တယ်။ အသင်းတော်မှာ ကျွန်မရဲ့တာဝန်ကို လုံးဝ ကောင်းကောင်းမွန်မွန် ထမ်းဆောင်ရမယ်လို့ပေါ့။ ကျွန်မ ဘုရားနှုတ်ကပတ်တော်တွေကို စဉ်းစားမိတယ်။ “သင်၏ မိဘများက ညံ့ဖျင်းသော လူ့သဘာဝရှိပြီး သင့်အား ဘုရားသခင်ကို ယုံကြည်ခြင်းမှ အစဉ် ဟန့်တားလျှင်၊ ထို့ပြင် ဘုရားသခင်အား သင် ယုံကြည်ခြင်းမှလည်းကောင်း၊ သင်၏တာဝန်ကို ထမ်းဆောင်ခြင်းမှလည်းကောင်း သင့်အား အဝေးသို့ မပြတ် ဆွဲခေါ်နေလျှင် မည်သည့်အရာကို သင် လုပ်ဆောင်သင့်သနည်း။ သင်လက်တွေ့လုပ်ဆောင်သင့်သည့် သမ္မာတရားမှာ အဘယ်နည်း။ (ပစ်ပယ်ခြင်းဖြစ်ပါသည်။) ဤအချိန်တွင် ၎င်းတို့ကို သင်ပစ်ပယ်ရမည်။ သင်၏ ဝတ္တရားကို သင် ဖြည့်ဆည်းပြီးဖြစ်သည်။ သင်၏ မိဘများက ဘုရားသခင်ကို မယုံကြည်ပေ။ ထို့ကြောင့် ၎င်းတို့အပေါ် သားသမီးဝတ်နှင့်အညီ လေးစားမှုပေးရန် သင့်တွင် ဝတ္တရားမရှိပေ။ ၎င်းတို့က ဘုရားသခင်ကို ယုံကြည်လျှင် ၎င်းတို့သည် မိသားစုဖြစ်သည်။ သင်၏ မိဘများဖြစ်သည်။ မယုံကြည်လျှင် သင်တို့သည် မတူညီသော လမ်းကြောင်းကို လျှောက်နေခြင်းဖြစ်သည်။ ၎င်းတို့သည် စာတန်ကို ယုံကြည်ပြီး နတ်ဆိုးဘုရင်ကို ကိုးကွယ်သည်။ ပြီးလျှင် စာတန်၏လမ်းကို လျှောက်သည်။ ၎င်းတို့သည် ဘုရားသခင်ကို ယုံကြည်သူတို့၏ လမ်းကြောင်းနှင့် မတူသော လမ်းကြောင်းများကို လျှောက်နေကြသည့်လူများဖြစ်၏။ သင်တို့သည် မိသားစု မဟုတ်တော့ပေ။ ၎င်းတို့သည် ဘုရားသခင်အား ယုံကြည်သူများကို ၎င်းတို့၏ ပြိုင်ဘက်၊ ရန်သူများအဖြစ် မှတ်ယူကြသည်။ ထို့ကြောင့် သင်သည် ၎င်းတို့ကို စောင့်ရှောက်ရန် ဝတ္တရားမရှိတော့ဘဲ ၎င်းတို့ကို လုံးဝ အဆက်အသွယ်ဖြတ်ရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားလက်တွေ့ကျမှု ဆိုသည်မှာ အဘယ်နည်း။) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ အဖေနဲ့ကျွန်မက မတူတဲ့လမ်းကြောင်းနှစ်ခုပေါ်မှာ ရှိကြတယ်ဆိုတာ ကျွန်မ နားလည်သွားတယ်။ အဖေက တခြားသူတွေ သူ့ကိုအထင်ကြီးအောင်လို့ ပိုက်ဆံရှာဖို့ အလုပ်ကြိုးစားပြီး ကျော်ကြားမှုနဲ့ အကျိုးအမြတ်ကို လိုက်စားခဲ့တယ်။ သူက စာတန်ရဲ့လမ်းကြောင်းပေါ်မှာ ရှိနေတာ။ ကျွန်မကတော့ ဘုရားသခင်ကို ယုံကြည်ပြီး ကျွန်မရဲ့တာဝန်ကို ထမ်းဆောင်တယ်၊ သမ္မာတရားကိုလိုက်စားပြီး ကယ်တင်ခြင်းခံရမယ့် လမ်းကြောင်းပေါ်မှာရှိနေခဲ့တာပါ။ အရင်တုန်းက ဇာတိပကတိ ခံစားမှုတွေနဲ့ ကျွန်မ အသက်ရှင်ခဲ့တယ်။ အလုပ်ထွက်လိုက်တာက အဖေ့ကို နာကျင်စေပြီး စိတ်ပျက်စေတယ်၊ သူ့ကို အမြဲတမ်း စိတ်ပျက်အောင်လုပ်မိတယ်လို့ ထင်ခဲ့တယ်။ ဒါပေမဲ့ ဒီနေ့ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာတော့ အဖေ့အပေါ်မှာ ပိုင်းခြားသိမြင်မှုတချို့ ကျွန်မရလာခဲ့တယ်။ သူက ဘုရားသခင်ကို မယုံကြည်တဲ့အပြင် ကျွန်မယုံကြည်တာကိုတောင် တားဆီးဖို့ကြိုးစားခဲ့တယ်။ ကျွန်မတို့က တူညီတဲ့ လမ်းကြောင်းပေါ်မှာ မရှိခဲ့ကြဘူး။ ဒါကြောင့် သူ့ကို ကျွန်မ ဇာတိပကတိ ဆွေမျိုးတစ်ယောက်နဲ့ဆိုင်တဲ့ ရှုထောင့်အမြင်ကနေ ကြည့်လို့မဖြစ်ဘူး။ ဒါကို သဘောပေါက်သွားတာနဲ့ ကျွန်မလည်း စိတ်ခံစားချက်တွေရဲ့ ချုပ်ချယ်တာကို မခံရတော့ဘူး။

၂၀၂၂ ခုနှစ်၊ ဒီဇင်ဘာလမှာ ကျွန်မရဲ့တာဝန်နဲ့ပတ်သက်လို့ အရမ်းအလုပ်များလို့ အိမ်ကနေခွဲထွက်ခဲ့ရပြီး တစ်ပတ်ကို တစ်ခါပဲ အိမ်ပြန်ဖြစ်တယ်။ တစ်ခေါက် အိမ်ပြန်ရောက်တော့ အဖေက ကျွန်မကို တင်းတင်းမာမာနဲ့ပြောတယ်၊ “နင် ဘယ်တော့အလုပ်ပြန်လုပ်မှာလဲ။ အလုပ်မလုပ်ဘူးဆိုရင် ဒီမှာမနေနဲ့တော့။ ကျေးလက်က ကိုယ့်ဇာတိမြို့ကို ပြန်တော့” တဲ့။ ကျွန်မ စပြီး စိုးရိမ်လာတယ်၊ “သူ့စကားကို နားမထောင်ရင် သူတကယ်ပဲ ဇာတိမြို့ဆီ ငါ့ကို ပြန်ပို့လိုက်မှာလား။ အဲဒီအခါကျရင် ငါ့တာဝန်ကို ဆက်ထမ်းဆောင်နိုင်ပါဦးမလား” လို့ပေါ့။ အဲဒီနောက်ပိုင်းမှာ တာဝန်ထမ်းဆောင်ဖို့ အမြဲတမ်း ခိုးထွက်ခဲ့ရတယ်။ တစ်ခါ၊ တာဝန်ထမ်းဆောင်ဖို့ အပြင်ထွက်တော့မယ့်အချိန်မှာ အဖေက မြင်သွားတယ်။ သူက ကြမ်းကြမ်းတမ်းတမ်းပြောတယ်၊ “နင် နောက်တစ်ခါ ခိုးထွက်သွားရင် ပြန်မလာနဲ့တော့။ ပြန်လာရင် နင့်ခြေထောက်ကို ငါရိုက်ချိုးပစ်မယ်။ ငါ ဖြီးဖြန်းပြောနေတာမဟုတ်ဘူး။ ငါ့ကို စမ်းကြည့်လိုက်လေ” တဲ့။ ကျွန်မ နည်းနည်းကြောက်သွားပြီး တွေးမိတယ်၊ “ငါသာ ထွက်သွားပြီး ပြန်လာရင် အဖေက ငါ့ခြေထောက်ကို တကယ်ပဲ ရိုက်ချိုးပစ်မှာလား။ ငါ့တာဝန်ကို ဆက်ထမ်းဆောင်သင့်ရဲ့လား၊ မဆောင်သင့်ဘူးလား” လို့ပေါ့။ ကျွန်မ အရမ်းကို ဒွိဟဖြစ်ပြီး တွေးနေမိတယ်။ “ဒါပေမဲ့ ငါမသွားရင် ငါ့တာဝန် ဘယ်လိုလုပ်မလဲ။ အသင်းတော်အလုပ်က အရမ်းအလုပ်များပြီး၊ အချိန်မီပြန်မသွားတာက အလုပ်ကို နှောင့်နှေးစေမှာပဲ” လို့ပေါ့။ ကျွန်မ ဘုရားသခင်ဆီကို ဆုတောင်းပြီး ရှာဖွေခဲ့တယ်။ အဲဒီနောက် ဘုရားနှုတ်ကပတ်တော်တွေကို စဉ်းစားမိတယ်။ “မည်သည့်အရာ သင့်အပေါ် ကျရောက်သည်ဖြစ်စေ၊ စစ်ဆေးမှုဖြစ်စေ၊ စမ်းသပ်မှုဖြစ်စေ၊ သို့မဟုတ် သင်သည် ပြုပြင်ခြင်း ခံနေရသည်ဖြစ်စေ၊ ပြီးလျှင် လူတို့က သင့်ကို မည်သို့ ဆက်ဆံကြသည်ဖြစ်စေ ပထမဦးစွာ ဤအရာများကို သင် ဘေးဖယ်ပြီး သမ္မာတရားကို ရှာဖွေကာ မိမိ၏ အခြေအနေကို ပြင်ဆင်တည့်မတ်ရင်း လုံ့လဝီရိယရှိသည့် ဆုတောင်းချက်ဖြင့် ဘုရားရှေ့မှောက် လာသင့်သည်။ ဤအရာကို ပထမဦးစွာ ဖြေရှင်းသင့်သည်။ သင်က ‘ဤကိစ္စရပ်သည် မည်မျှကြီးမားသည်ဖြစ်စေ မိုးကောင်းကင်ကိုယ်၌က ပြိုကျလာလျှင်ပင် ကျွန်ုပ်သည် မိမိတာဝန်ကို ကောင်းစွာ ထမ်းဆောင်ရမည်။ ကျွန်ုပ် ထွက်သက်ဝင်သက် ရှိသရွေ့ ကျွန်ုပ်၏ တာဝန်ကို စွန့်လွှတ်လိမ့်မည် မဟုတ်ပါ’ဟု ဆိုသင့်သည်။ ထို့ကြောင့် သင်၏ တာဝန်ကို သင် မည်သို့ ကောင်းမွန်စွာ ထမ်းဆောင်သနည်း။ သင်သည် ဟန်ဆောင်လုပ်ပြရုံလုပ်ပြနေ၍ မရ၊ သို့မဟုတ် ကိုယ်ခန္ဓာက ရှိနေသော်လည်း စိတ်ပျံ့လွင့်ခွင့်ပေး၍ မရပေ။ သင်၏ တာဝန်အပေါ် သင်၏ စိတ်နှလုံးကို စူးစိုက်ရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်) ဘုရားနှုတ်ကပတ်တော်တွေက ကျွန်မကို ယုံကြည်ခြင်းပေးခဲ့တယ်။ ဘာပဲဖြစ်ဖြစ်၊ အဖေက ကျွန်မရဲ့ခြေထောက်ကို တကယ်ပဲ ရိုက်ချိုးပစ်ခဲ့ရင်တောင်မှ ကိုယ့်ဝတ္တရားကို ဖြည့်ဆည်းရမယ်၊ တာဝန်ကို လက်လွှတ်လို့မဖြစ်ဘူး။ ဒီလိုတွေးလိုက်တာနဲ့ ချက်ချင်းပဲ ခွန်အားတွေတိုးလာသလို ခံစားလိုက်ရပြီး တာဝန်ထမ်းဆောင်ဖို့ အိမ်ကနေ ထွက်ခွာခဲ့တယ်။ နောက်ပိုင်းမှာ အိမ်ပြန်သွားတဲ့အခါ အဖေက ကျွန်မကို မရိုက်ခဲ့ပေမဲ့ အလုပ်သွားလုပ်ဖို့တော့ ကြိုးစားဖျောင်းဖျနေတုန်းပဲ။ ဒါပေမဲ့ ကျွန်မက သူ့ရဲ့ချုပ်ချယ်တာကိုမခံဘဲ ကိုယ့်တာဝန်ကို ဆက်ပြီးထမ်းဆောင်ခဲ့တယ်။

၂၀၂၃ ခုနှစ်၊ ဖေဖော်ဝါရီလမှာတော့ တာဝန်ကိစ္စနဲ့ အရမ်းအလုပ်များနေတာရယ်၊ အဆင်းနီသော နဂါးကြီးက ယုံကြည်သူတွေကို ပြင်းပြင်းထန်ထန် ဖိနှိပ်ဖမ်းဆီးနေတာရယ်ကြောင့် တစ်လလုံး အိမ်မပြန်ဖြစ်ခဲ့ဘူး။ အဖေက ဒေါသတကြီးနဲ့ပြောတယ်၊ “ဒီတစ်ခါတော့ နင်ထွက်မသွားနိုင်အောင် သံကြိုးနဲ့ချည်ထားမယ်” တဲ့။ ငယ်ငယ်လေးကတည်းက အဖေက ကျွန်မကို မျက်နှာကြီးနီပြီး ဒေါသကြောင့် လည်ပင်းကြောတွေထောင်နေတဲ့အထိ ဒီလိုတစ်ခါမှ မပြောဖူးဘူး။ ကျွန်မ အရမ်းလန့်သွားတယ်။ အဲဒီညနေမှာ ညီမလေးက မျက်ရည်တွေနဲ့ ကျွန်မကိုပြောတယ်၊ “အစ်မ၊ မသွားပါနဲ့တော့။ အစ်မထွက်သွားတိုင်း အဖေက အမြဲတမ်း အော်ဟစ်နေတော့တာပဲ။ အမေနဲ့ သမီးကိုတောင် အစ်မက ထည့်မစဉ်းစားဘူး” တဲ့။ နောက်တစ်နေ့၊ တာဝန်ထမ်းဆောင်ဖို့ အပြင်ထွက်တော့မယ့်အချိန်မှာ အမေက ကျွန်မကို တားပြီးပြောတယ်၊ “လောလောဆယ်တော့ နင့်အဖေစကားကိုနားထောင်ပြီး အလုပ်သွားလုပ်လိုက်ပါဦး။ နင်က ဘာလို့ ဒီလောက်တောင် ခေါင်းမာရတာလဲ” တဲ့။ ကျွန်မရဲ့ စိတ်နှလုံးက အရမ်းအားနည်းသွားတယ်။ ကိုယ့်ဘာသာကိုယ် တွေးမိတယ်၊ “အရင်က အမေနဲ့ညီမလေးက ငါ့ရဲ့ယုံကြည်ခြင်းနဲ့ တာဝန်ကို တစ်ခါမှ မကန့်ကွက်ခဲ့ဘူး၊ ဒါပေမဲ့ အခုတော့ သူတို့က အဖေ့ဘက်မှာ ရပ်တည်နေကြပြီ။ ငါသာ တာဝန်ဆက်ထမ်းဆောင်နေရင် အဖေက အမေနဲ့နေ့တိုင်း စကားများနေမှာပဲ။ သူတို့ရဲ့ဆက်ဆံရေး ပြိုကွဲပြီး ကွာရှင်းသွားရင် ဘယ်လိုလုပ်မလဲ။ ငါ့အဖေရဲ့စကားကို ငါ နားမထောင်ရင်၊ ဒီအိမ်မှာနောင် နေလို့ရပါတော့မလား” လို့ပေါ့။ ကျွန်မ နည်းနည်းစိုးရိမ်ပြီး ကြောက်လာတယ်၊ အလုပ်သွားလုပ်ပြီး တာဝန်ကို စွန့်လွှတ်လိုက်ဖို့တောင် စဉ်းစားမိတယ်။ ဒါပေမဲ့ တာဝန်ထမ်းဆောင်ခဲ့တဲ့ ပြီးခဲ့တဲ့ နှစ်လ၊ သုံးလအတွင်းမှာ ကျွန်မစိတ်နှလုံးထဲမှာ ငြိမ်သက်ခြင်းနဲ့ ဝမ်းမြောက်ခြင်းကို ခံစားခဲ့ရတယ်။ အခုဆို ကပ်ဘေးမျိုးစုံက ကျရောက်နေပြီဖြစ်ပြီး ဘုရားသခင်ရဲ့အမှုတော်ကလည်း ပြီးဆုံးခါနီးပြီ။ ဘုရားသခင်ရဲ့ ကယ်တင်ခြင်းကို လက်ခံရရှိမယ့်အခွင့်အရေးနဲ့ ကျွန်မ မလွဲချင်ဘူး။ ဒါနဲ့ ဘုရားသခင်ဆီကို ကျွန်မဆုတောင်းခဲ့တယ်၊ “အို ဘုရားသခင်၊ သမီးရဲ့စိတ်နှလုံးက အားနည်းပြီး နာကျင်နေပါတယ်။ ဒီမိသားစု တကယ်ပဲ ပြိုကွဲသွားမှာကို သမီးကြောက်တယ်၊ ဒါပေမဲ့ သမီး ဘောင်ခတ်တာမခံချင်ပါဘူး။ ကျေးဇူးပြုပြီး သမီးရဲ့ သက်သေခံချက်မှာ ခိုင်ခိုင်မာမာ ရပ်တည်ဖို့ ယုံကြည်ခြင်းပေးတော်မူပါ” လို့ပေါ့။ အဲဒီနောက်မှာ ဖတ်ဖို့အတွက် ဘုရားနှုတ်ကပတ်တော်တွေကို ရှာခဲ့တယ်။ ဘုရားသခင်က ပြောသည် “သင်သည် အားလုံးကို ခါးစည်းခံရမည်။ ငါ့အတွက် အရာအားလုံးကို စွန့်လွှတ်ရန်နှင့် သင့်ခွန်အား ရှိသမျှဖြင့် ငါ့နောက် လိုက်ရန် သင်သည် အဆင်သင့်ဖြစ်နေရမည် ဖြစ်ပြီး မည်သည့်အဖိုးအခကိုမဆို ပေးဆပ်ရန် အဆင်သင့်ဖြစ်နေရမည်။ ယခုအချိန်သည် သင့်ကို ငါစစ်ဆေးမည့် အချိန်ဖြစ်သည်။ သင်၏ သစ္စာစောင့်သိမှုကို ငါ့အား သင်ဆက်ကပ်မည်လော။ သင်သည် လမ်းဆုံးအထိ သစ္စာရှိစွာ ငါ့နောက် လိုက်နိုင်သလော။ ကြောက်ရွံ့ခြင်းမရှိနှင့်။ ငါ၏ ကျောထောက်နောက်ခံဖြင့် အဘယ်သူသည် ဤလမ်းကို တစ်ကြိမ်တစ်ခါမျှ ပိတ်ဆို့နိုင်မည်နည်း။ ဤအရာကို အမှတ်ရလော့။ အမှတ်ရလော့။ အရာခပ်သိမ်းတွင် ငါ၏ ရည်ရွယ်ချက်ကောင်းများ ပါဝင်ပြီး အရာခပ်သိမ်းသည် ငါ၏ စိစစ်မှုအောက်တွင် ရှိသည်။ သင် ပြောသမျှနှင့် လုပ်သမျှအားလုံးတွင် ငါ၏နှုတ်ကပတ်တော်ကို သင် လိုက်လျှောက်နိုင်သလော။ မီးဖြင့် စမ်းသပ်မှုများ သင့်အပေါ် ရောက်လာသောအခါ သင်သည် ဒူးထောက်ကာ ဟစ်ခေါ်မည်လော။ သို့မဟုတ် ရှေ့ဆက်နိုင်စွမ်းမရှိဘဲ တွန့်ဆုတ်မည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) “သင်၏အတွင်း၌ ငါ၏သတ္တိကို သင် ပိုင်ဆိုင်ရမည် ဖြစ်ပြီး၊ ဘာသာတရားမရှိသော ဆွေမျိုးများနှင့်ကြုံလျှင် စည်းမျဉ်းရှိရမည်။ သို့သော် ငါ့အတွက် သင်သည် မည်သည့် အမှောင်အင်အားစုကိုမျှလည်း အလျှော့မပေးရ။ စုံလင်သော လမ်းကို လျှောက်လှမ်းရန် ငါ၏ဉာဏ်ပညာကို သင် အမှီပြုရမည်ဖြစ်ပြီး စာတန်၏ မည်သည့် လျှို့ဝှက်ကြံစည်ခြင်းကိုမျှ အောင်မြင်ခွင့် မပေးနှင့်။ သင်၏ စိတ်နှလုံးကို ငါ့ရှေ့မှောက်၌ ထားရှိရန် သင်၏ စွမ်းအားရှိသမျှကို အသုံးပြုလော့၊ ပြီးလျှင် ငါသည် သင့်ကို နှစ်သိမ့်၍ သင်၏ စိတ်နှလုံးအား ငြိမ်သက်ခြင်းနှင့် ဝမ်းမြောက်ခြင်းကို ပေးမည်။ သင်သည် အခြားသူတို့ထံ မည်သို့ရှိသည်ကို ဂရုမစိုက်လင့်။ ငါ့ကို ကျေနပ်စေခြင်းသည် ပို၍ တန်ဖိုးရှိပြီး အရေးပါသည် မဟုတ်လော။ ယင်းသည် သင့်အား ထာဝရနှင့် တစ်သက်တာ ငြိမ်သက်ခြင်းနှင့် ပျော်ရွှင်မှုတို့ကို ထို့ထက်မက ဆောင်ကြဉ်းပေးမည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) ဘုရားနှုတ်ကပတ်တော်တွေက ကျွန်မကို ယုံကြည်ခြင်းပေးခဲ့တယ်။ ဟိုဟာကြောက်၊ ဒီဟာကြောက် မဖြစ်သင့်ဘူး၊ ဘုရားသခင်အပေါ်မှာ ယုံကြည်ခြင်းရှိရမယ်။ မိသားစုပြိုကွဲသွားမှာကို ကြောက်ရုံနဲ့ တာဝန်ကို စွန့်လွှတ်လို့မဖြစ်ဘူး။ ကျွန်မရဲ့မိသားစုအပေါ်ထားတဲ့ စိတ်ခံစားမှုဆိုင်ရာတွယ်တာမှုက အရမ်းပြင်းထန်လွန်းတာကို ကျွန်မတွေ့ခဲ့တယ်။ ကျွန်မက စိတ်နှလုံးကို ဘုရားသခင်ဆီကို အပြည့်အဝ မပေးအပ်ခဲ့တဲ့အပြင် အရာအားလုံးကိုစွန့်လွှတ်ပြီး ကိုယ်တော့်နောက်လိုက်ဖို့ စိတ်ပိုင်းဖြတ်မှုလည်း မရှိခဲ့ဘူး။ ဘုရားသခင်အပေါ်မှာ ကျွန်မ ဘယ်လိုလုပ် သစ္စာစောင့်သိမှု တစ်ခုတလေ ရှိခဲ့လို့လဲ။ ဘယ်လောက်ပဲခက်ခဲပါစေ၊ ဘုရားသခင်ကို အားကိုးပြီး ကိုယ်တော့်အတွက် သက်သေခံရမယ်။ ဘုရားသခင်က လူတွေရဲ့ အိမ်ထောင်ရေးနဲ့ ကံကြမ္မာအပေါ်မှာ အချုပ်အခြာအာဏာကို ကိုင်စွဲထားတယ်၊ လူတိုင်းမှာ ကိုယ့်ကံကြမ္မာနဲ့ကိုယ်ရှိတယ်။ အဖေနဲ့အမေ့ရဲ့ အိမ်ထောင်ရေး ဘာဖြစ်မလဲ၊ ဒီမိသားစု ပြိုကွဲမလားဆိုတာ ဘုရားသခင်ရဲ့ သဘောအတိုင်းပဲဖြစ်တယ်။ အနာဂတ်မှာ ကျွန်မရဲ့ကံကြမ္မာ ဘယ်လိုဖြစ်မလဲဆိုတာကလည်း ဘုရားသခင်ရဲ့လက်ထဲမှာပဲ ရှိတယ်၊ အဖေက ဆုံးဖြတ်ပိုင်ခွင့်မရှိဘူး။ ကိုယ့်တာဝန်ကို စွဲကိုင်ပြီး ဘုရားသခင်ကို ကျေနပ်စေရမယ်။ တကယ်လို့ အဖေ့စကားကိုနားထောင်ပြီး တာဝန်မထမ်းဆောင်တော့ဘူးဆိုရင် မိသားစုဆီကနေ ညှဉ်းပန်းနှိပ်စက်တာကို ကျွန်မ ခံစားရမှာ မဟုတ်ပေမဲ့၊ အဲဒါက ဘုရားသခင်ကို သစ္စာဖောက်တာဖြစ်ပြီး အဲဒါက ထာဝရနာကျင်မှုပဲ။

နောက်တစ်ရက်ကုန်သွားတယ်။ မနက်အစောကြီး၊ တာဝန်ထမ်းဆောင်ဖို့အတွက် အပြင်ထွက်ဖို့ ကျွန်မ ပြင်နေခဲ့တယ်။ အံ့ဩစရာကောင်းတာက အဖေက ကျွန်မကိုစောင့်ကြည့်ဖို့ မနက်လေးနာရီ၊ ငါးနာရီလောက်ကတည်းက ထနေခဲ့တယ်။ ခြောက်နာရီ အကျော်လေးမှာ၊ သူ ကျွန်မအခန်းထဲကိုဝင်လာပြီး အနန္တတန်ခိုးရှင် ဘုရားသခင် အသင်းတော်ကို အသရေဖျက်ထားတဲ့ တရုတ်ကွန်မြူနစ်ပါတီရဲ့ အခြေအမြစ်မရှိသော ကောလာဟလ ဗီဒီယိုကို ဖွင့်ပြတယ်။ သတင်းတွေက အမှန်မဟုတ်ဘူးဆိုတာ ကျွန်မသိတယ်၊ အထူးသဖြင့် ဒီလောက်ကြာအောင် တာဝန်ထမ်းဆောင်ပြီးတဲ့နောက်မှာ သမ္မာတရားတချို့ကို နားလည်လာခဲ့ပြီဆိုတော့ အဲဒီအခြေအမြစ်မရှိတဲ့ ကောလာဟလတွေရဲ့ လွှမ်းမိုးတာကို မခံခဲ့ရဘူး။ ကျွန်မရဲ့သဘောထား မပြောင်းလဲတာကိုတွေ့တော့ အဖေက ဖျောင်းဖျဖို့ကြိုးစားတယ်၊ သူကပြောတယ်၊ “ခုတလော နင့်အတွက် ငါအရမ်းကို စိုးရိမ်ပြီး စိတ်ပူနေခဲ့ရတာ။ နင့်ကို ငါကိုယ်တိုင် လက်နှစ်ဖက်နဲ့ ပြုစုပျိုးထောင်ခဲ့ရတာ။ ငါက ဒါကို နင်ကောင်းဖို့အတွက်ပဲ လုပ်နေတာ၊ ငါက နင့်ကို အမြဲ ထိခိုက်အောင် လုပ်ပါ့မလား။ အခု နင်အလုပ်သွားလုပ်ရင် ယွမ်တစ်သောင်းကျော်တန်တဲ့ ဖုန်းတစ်လုံးဝယ်ပေးမယ်။ နင့်ညီမလေး ကျောင်းပိတ်ရင် မင်းတို့နှစ်ယောက် ဆန်းယာကို သွားလည်ဖို့ ငါ ပိုက်ဆံပေးမယ်” တဲ့။ ကျွန်မ အဖေ ဒီလိုပြောတာကို ကြားတော့ ဒီတစ်ခါသာ သူ့စကားကို နားမထောင်ရင် သူ့ကို တကယ်ပဲ စိတ်ပျက်အောင်လုပ်မိတော့မှာပဲလို့ ကျွန်မခံစားလိုက်ရတယ်။ ဒါပေမဲ့ ဘုရားသခင်ကို ယုံကြည်ပြီး တာဝန်ထမ်းဆောင်တာက ဘဝမှာ မှန်ကန်တဲ့လမ်းကြောင်းဖြစ်ပြီး ဒါကို ကျွန်မ စွန့်လွှတ်လို့မဖြစ်ဘူးဆိုတာကိုလည်း သိနေတယ်။ ကျွန်မ စိတ်နှစ်ခွဖြစ်သွားတယ်။ ကိုယ့်ရဲ့အခြေအနေ မှားနေပြီဆိုတာကို သဘောပေါက်လို့ အဖေ့ရဲ့စကားတွေရဲ့ လွှမ်းမိုးတာမခံရအောင် ကျွန်မစိတ်နှလုံးကို စောင့်ရှောက်ပေးဖို့ တောင်းလျှောက်ရင်းနဲ့ ကျွန်မစိတ်နှလုံးထဲမှာ ဘုရားသခင်ဆီ ဆုတောင်းခဲ့တယ်။ အဖေက ကျွန်မ ဘာမှပြန်မပြောတာကိုတွေ့တော့ ဧည့်ခန်းထဲကို ပြန်ထွက်သွားတယ်။

အဲဒီနောက်မှာ ကျွန်မ ဘုရားနှုတ်ကပတ်တော်တွေကို ဖတ်ပြီး အဖေက ကျွန်မရဲ့ဘုရားသခင်အပေါ်ယုံကြည်ခြင်းကို ဟန့်တားနေတာက စာတန်ရဲ့ နှောင့်ယှက်မှုဖြစ်တယ်ဆိုတာကို သဘောပေါက်သွားတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ကယ်တင်ခြင်းကို မခံရသေးချိန်တွင် ၎င်းတို့၏ အသက်တာများသည် စာတန်၏ နှောင့်ယှက်ခြင်းနှင့် ထိန်းချုပ်ခြင်းကိုပင် မကြာခဏ ခံရလေသည်။ တစ်နည်းအားဖြင့် ကယ်တင်ခြင်း မခံရသေးသော လူများသည် စာတန်၏ အကျဉ်းသားများ ဖြစ်ကြသည်၊ ၎င်းတို့သည် လွတ်လပ်မှု မရှိပေ၊ ၎င်းတို့သည် စာတန်၏ လက်လွှတ်ခြင်းကို မခံရကြသေးပေ၊ ၎င်းတို့သည် ဘုရားသခင်အား ကိုးကွယ်ရန် အရည်အချင်း မပြည့်မီကြပေ သို့မဟုတ် အခွင့်မရှိကြပေ၊ ပြီးလျှင် ၎င်းတို့သည် စာတန်၏ နီးကပ်စွာ လိုက်ခြင်းကို ခံရပြီး ပြင်းထန်စွာ တိုက်ခိုက်ခြင်းကို ခံရသည်။ ထိုသို့သော လူများသည် ပြောစရာ ပျော်ရွှင်မှု မရှိကြချေ၊ ၎င်းတို့သည် ပုံမှန် တည်ရှိခြင်းအဖို့ ပြောပိုင်ခွင့်မရှိကြသည့်အပြင် ဂုဏ်သိက္ခာဟူ၍ကား ဆိုဖွယ်ရာမရှိချေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) “လူသားကို စစ်ဆေးရန် ဘုရားသခင်၌ နည်းလမ်းများနှင့် လမ်းကြောင်းများစွာ ရှိသော်လည်း၊ ထိုအရာများ တစ်ခုစီတိုင်းသည် ဘုရားသခင်၏ ရန်သူဖြစ်သော စာတန်၏ ‘ပူးပေါင်းဆောင်ရွက်မှု’ ကို လိုအပ်သည်။ ဆိုလိုသည်မှာ၊ စာတန်နှင့် တိုက်ရန် လက်နက်များကို လူသားအား ပေးပြီးလျက်၊ ဘုရားသခင်သည် လူသားကို စာတန်ထံ လွှဲအပ်လိုက်ပြီး စာတန်အား လူသား၏ ဝိညာဉ်ရင့်ကျက်မှုကို ‘စစ်ဆေး’ ခွင့်ပေးလေသည်။ အကယ်၍ လူသားသည် စာတန်၏ တိုက်ပွဲဆင်သည့် ပုံစံများထဲမှ ထိုးဖောက်နိုင်ပါက၊ သူသည် စာတန်၏ ဝန်းရံခြင်းမှ လွတ်မြောက်ပြီး အသက်ရှင်နိုင်ဆဲဖြစ်ပါက၊ လူသားသည် စစ်ဆေးမှုကို အောင်မြင် လိမ့်မည် ဖြစ်သည်။ သို့သော်လည်း အကယ်၍ လူသားသည် စာတန်၏ တိုက်ပွဲဆင်သည့် ပုံစံများထဲကို မစွန့်နိုင်သကဲ့သို့၊ စာတန်ကို အလျှော့ပေးပါက၊ သူသည် စစ်ဆေးမှုကို အောင်မြင်မည် မဟုတ်ပေ။ လူသား၏ မည်သည့် ရှုထောင့်ကို ဘုရားသခင် စစ်ဆေးသည်ဖြစ်စေ သူ၏ စစ်ဆေးခြင်း စံသတ်မှတ်ချက်များမှာ လူသားသည် စာတန်၏ တိုက်ခိုက်ခြင်းကို ခံရသည့်အချိန်တွင် သူ၏ သက်သေခံချက်၌ မြဲမြံစွာ ရပ်တည်နိုင်ခြင်း ရှိ မရှိဆိုသည်နှင့် သူသည် စာတန်၏ ကျော့ကွင်း၌ မိနေစဉ် ဘုရားသခင်ကို စွန့်ပယ်ပြီး စာတန်ထံ အရှုံးပေးအညံ့ခံခြင်း ရှိ မရှိ ဆိုသည်တို့ ဖြစ်သည်။ လူသားသည် ကယ်တင်ခံရနိုင်ခြင်း ရှိမရှိဆိုသည်မှာ သူသည် စာတန်ကို အောင်နိုင်ကာ အနိုင်ယူနိုင်ခြင်း ရှိ မရှိဆိုသည့်အပေါ် မူတည်ပြီး သူသည် လွတ်လပ်မှုကို ရနိုင်ခြင်း ရှိ မရှိဆိုသည်မှာ သူသည် စာတန်အား မျှော်လင့်ချက် လုံးလုံးလျားလျား စွန့်လွှတ်စေပြီး သူ့ကို အသာထားစေလျက်၊ စာတန်၏ ချုပ်နှောင်မှုကို ကျော်လွှားရန် ဘုရားသခင် သူ့အား ပေးထားသော လက်နက်များကို သူကိုယ်တိုင် မနိုင်စွမ်း ရှိ မရှိဆိုသည့်အပေါ် မူတည်သည်ဟု ဆိုကောင်း ဆိုနိုင်ပေသည်။ အကယ်၍ စာတန်သည် မျှော်လင့်ချက်ကို စွန့်လွှတ်ပြီး တစ်စုံတစ်ဦးအား လက်လျှော့ပါက၊ ဤသည်မှာ စာတန်သည် ဤလူအား ဘုရားသခင်ထံမှယူရန် မည်သည့်အခါမျှ တစ်ဖန် ကြိုးစားမည် မဟုတ်၊ ဤလူနှင့်ပတ်သက်၍ မည်သည့်အခါမျှ တစ်ဖန်စွပ်စွဲမည်မဟုတ်သကဲ့သို့ နှောင့်ယှက်မည် မဟုတ်၊ ၎င်းတို့အား မည်သည့်အခါမျှ တစ်ဖန် အကြောင်းမဲ့ ညှဉ်းဆဲမည် မဟုတ်၊ သို့မဟုတ် တိုက်ခိုက်မည် မဟုတ်သည်ကို ဆိုလိုပေသည်။ ဤသို့သော လူတစ်စုံတစ်ဦးသည်သာ ဘုရားသခင်၏ ရယူခြင်းကို အမှန်တကယ် ခံရပြီးဖြစ်လိမ့်မည်။ ဤသည်မှာ ဘုရားသခင်သည် လူတို့အား ရယူသည့် ဖြစ်စဉ်တစ်ခုလုံး ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မဟာ စာတန်ရဲ့တိုက်ပွဲနယ်ပယ်ထဲကနေ အပြီးတိုင် ထွက်မလာသေးဘူးဆိုတာကို နားလည်သွားတယ်။ ကျွန်မကို မပြတ်နှောင့်ယှက်ဖို့ ကျွန်မအဖေကို အသုံးပြုနေတုန်းပဲ၊ တရုတ်ကွန်မြူနစ်ပါတီရဲ့ လုပ်ကြံထားတဲ့ကောလာဟလတွေကို အတင်းအကျပ်သွတ်သွင်းနေတုန်းပဲ။ ကျွန်မ နားမထောင်တာကိုတွေ့တော့ မိသားစုချစ်ခြင်းမေတ္တာနဲ့ နူးညံ့တဲ့စကားလုံးတွေကို သုံးတယ်၊ ဘုရားသခင်ကို ကျွန်မ သစ္စာဖောက်အောင်လို့ ကြိုးပမ်းရာမှာ အကြမ်းနည်းရော၊ အနုနည်းပါ နည်းလမ်းတိုင်းကို ကြိုးစားခဲ့တယ်။ အရမ်း စက်ဆုပ်စရာကောင်းလိုက်တာ။ ယောဘက စာတန်ရဲ့စုံစမ်းသွေးဆောင်မှုတွေ ရင်ဆိုင်ခဲ့ရချိန်ကို ကျွန်မစဉ်းစားမိတယ်။ တောင်ကုန်းတွေပေါ်မှာ ပြည့်နေတဲ့ သူ့ရဲ့သိုးတွေ၊ နွားတွေအားလုံး မရှိတော့ဘူး၊ သူက အနာစိမ်းတွေနဲ့ ဖုံးလွှမ်းသွားခဲ့ပြီး သူ့ဇနီးက သူ့ကို ဘုရားသခင်ကို စွန့်ပယ်ဖို့ တိုက်တွန်းခဲ့တယ်။ ဒါပေမဲ့ ယောဘက ပြောခဲ့တယ်- “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘဝတ္ထု ၁:၂၁) “ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော။” (ယောဘဝတ္ထု ၂:၁၀) ယောဘဟာ သူ့ရဲ့စမ်းသပ်မှုကို ရင်ဆိုင်ခဲ့ရတုန်းက ဘုရားသခင်ကို မစွန့်ပယ်ခဲ့ဘူး၊ ဘုရားသခင်အတွက် သူ့ရဲ့သက်သေခံချက်မှာ ခိုင်မာစွာ ရပ်တည်ခဲ့တယ်။ ယောဘရဲ့ ပုံသက်သေနောက် ကျွန်မ လိုက်ရမယ်၊ စာတန်ရဲ့ဝိုင်းရံတိုက်ခိုက်မှုအလယ်မှာ ဘုရားနှုတ်ကပတ်တော်ဆိုတဲ့ လက်နက်ကို ကိုင်စွဲပြီး စာတန်ကို အောင်နိုင်ရမယ်၊ ဘုရားသခင်အတွက် သက်သေခံချက်မှာ ခိုင်မာစွာ ရပ်တည်ရမယ်။ ကျွန်မရဲ့သက်သေခံချက်မှာ ခိုင်မာစွာရပ်တည်အောင် ယုံကြည်ခြင်းပေးဖို့ တောင်းလျှောက်ရင်းနဲ့၊ ဘုရားသခင်ဆီ ကျွန်မ ဆုတောင်းပြီး စိတ်ပိုင်းဖြတ်ခဲ့တယ်။

ကျွန်မ ဘုရားနှုတ်ကပတ်တော် နောက်ထပ်အပိုဒ်အနည်းငယ်ကို ဖတ်ပြီး ကိုယ့်ကိုယ်ကိုယ် နားလည်မှုတချို့ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်ရွှင်မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်ရွှင်မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) “သင်တို့သည် ဤနှစ်ပေါင်းများစွာ တစ်လျှောက်လုံးတွင် ငါ့နောက်သို့ လိုက်လျှောက်နေခဲ့ ကြသော်လည်း ငါ့အပေါ်၌ မြူမှုန်မျှပင် သစ္စာမစောင့်သိခဲ့ကြ။ ယင်းအစား သင်တို့သည် သင်တို့ချစ်သောသူများနှင့် သင်တို့နှစ်သက်သော အရာများကိုသာ အမြဲတမ်း ဗဟိုပြုကြ လွန်းသည့်အတွက် သင်တို့သွားလေရာရာ၌ ထိုအရာများကို သင်တို့မြတ်နိုးတန်ဖိုးထားကြပြီး လုံးဝမစွန့်လွှတ်ကြပေ။ သင်တို့သည် ငါ့နောက်သို့ လိုက်လျှောက်သည့် အချိန်အတော အတွင်း ဖြစ်တတ်သည့် မိမိတို့ချစ်မြတ်နိုးသော အရာတစ်ခုနှင့် ပတ်သက်၍ စိတ်ထက်သန်လာချိန်၊ သို့တည်းမဟုတ် သဲကြီးမဲကြီး ဖြစ်လာသောအချိန်၊ သို့မဟုတ် သင်တို့သည် ငါ့နှုတ်ကပတ်တော်များကို နားထောင်နေချိန်၌ပင်လျှင် ထိုသို့ဖြစ်တတ်ကြသည်။ ထို့ကြောင့် သင်တို့ကို ငါတောင်းဆို သည့်အတိုင်း ငါ့ကို သစ္စာစောင့်သိရမည့်အစား သင်တို့သည် မိမိတို့၏ ‘အချစ်တော်များ’ ကိုသာ သစ္စာစောင့်သိပြီး ချစ်ခင်မြတ်နိုးကြသည်ဟု ငါပြောမည်။ ငါ့အတွက် တစ်ခု၊ နှစ်ခုမျှ သင်တို့ စွန့်လွှတ်နိုင်ကောင်း စွန့်လွှတ်နိုင်သော်ငြားလည်း ထိုအရာသည် သင်တို့၏ အရာအားလုံးကို ကိုယ်စားမပြု၊ သင်တို့ အမှန်တကယ် သစ္စာစောင့်သိသူမှာ ငါဖြစ်သည်ဆိုခြင်းကိုလည်း မပြသပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မဟာ သမ္မာတရားအတွက် ဆင်းရဲဒုက္ခခံရမှာဖြစ်ပြီး မိသားစုရဲ့ စိတ်သဘာညီညွှတ်မှုကို ခံစားဖို့သက်သက်အတွက် သမ္မာတရားကို ဘေးဖယ်မထားသင့်ဘူးဆိုတာကို နားလည်သွားတယ်။ ဘုရားသခင်ကို ယုံကြည်ပြီး တာဝန်ထမ်းဆောင်ခဲ့တဲ့တစ်လျှောက်လုံး ဒီမိသားစုကို ထိန်းသိမ်းဖို့ ကျွန်မ သတိရှိရှိ ကြိုးစားခဲ့တယ်၊ သူတို့နဲ့ဆက်ဆံရေး ပြိုကွဲပြီး အိမ်ပြန်လို့မရတော့မှာကို ကြောက်ခဲ့တယ်။ အဖေ့ရဲ့ ထပ်ခါတလဲလဲ ဖျောင်းဖျမှုတွေ၊ ခြိမ်းခြောက်မှုတွေနဲ့ ရင်ဆိုင်ရတော့ စိတ်ထဲမှာ အရမ်းအားနည်းခဲ့ပြီး အကျပ်ရိုက်ခဲ့တယ်။ တာဝန်ထမ်းဆောင်ဖို့ အပြင်ပြန်ထွက်ဖို့ တုံ့ဆိုင်းနေခဲ့တယ်။ ကျွန်မဟာ ဒီမိသားစုကိုပဲ အမြဲတမ်း သစ္စာရှိခဲ့ပြီး ဘုရားသခင်ကို သစ္စာမရှိခဲ့ဘူး၊ သမ္မာတရားလိုက်စားခြင်းကိုလည်း ဦးစားမပေးခဲ့ဘူးဆိုတာကို ကျွန်မတွေ့ခဲ့တယ်။ မိသားစုအပေါ်ထားတဲ့ စိတ်ပိုင်းဆိုင်ရာတွယ်တာမှုက အရမ်းအားကောင်းခဲ့လို့ အကြိမ်တချို့ စာတန်ရဲ့စုံစမ်းသွေးဆောင်မှုထဲကို ကျရောက်ခဲ့ပြီး ဘုရားသခင်ကို သစ္စာဖောက်လုနီးပါးဖြစ်ခဲ့တယ်။ အဲဒီတော့မှ စာတန်က လူတွေကို မိသားစုချစ်ခြင်းမေတ္တာထဲမှာ အသက်ရှင်စေပြီး ဇာတိပကတိကို မွေ့လျော်စေတဲ့အပြင် နောက်ဆုံးမှာ ကယ်တင်ခြင်းခံရမယ့်အခွင့်အရေးကို ဆုံးရှုံးစေတယ်ဆိုတာကို ကျွန်မတွေ့မြင်ခဲ့တယ်။ ဘုရားသခင်ရဲ့ရည်ရွယ်ချက်က ဖန်ဆင်းခံတွေအနေနဲ့ ကျွန်မတို့ တာဝန်ကို ထမ်းဆောင်ဖို့၊ သမ္မာတရားကို လိုက်စားဖို့၊ စစ်မှန်တဲ့ လူသားပုံသဏ္ဌာန်နဲ့ အသက်ရှင်နေထိုင်ပြီး ကယ်တင်ခြင်းကို ရရှိဖို့ပဲ။ ဒီတစ်ခါသာ ဇာတိပကတိအကျိုးစီးပွားကို ကာကွယ်ဖို့အတွက် အဖေ့စကားကိုနားထောင်ပြီး အလုပ်သွားလုပ်ခဲ့ရင် မိသားစု စိတ်သဘောညီညွှတ်တာကို မွေ့လျော်ခံစားရမှာဖြစ်ပေမဲ့ သမ္မာတရားကိုရရှိမယ့်အခွင့်အရေးကိုတော့ ဆုံးရှုံးသွားမှာပဲ။ အဲဒါက ဟာတာတာဖြစ်ခြင်းနဲ့ နာကျင်ခြင်းပဲ မဟုတ်ဘူးလား။ မှန်ကန်တဲ့လမ်းကြောင်းကို ကျွန်မ ရွေးချယ်ရမယ်။ တစ်မနက်မှာ ကျွန်မအဖေက ကိစ္စတစ်ခုအတွက် အပြင်ထွက်သွားရတယ်။ ကျွန်မလည်း အဲဒီအခွင့်အရေးကိုယူပြီး တာဝန်ထမ်းဆောင်ဖို့ ထပ်ပြီးထွက်လာခဲ့တယ်။

နှစ်လကြာတော့ အဖေက ကျွန်မကို ရဲတိုင်ခဲ့ပြီး ကျွန်မတို့ ဇာတိမြို့က ကျွန်မရဲ့ အဖွားနဲ့ ညီအစ်ကို မောင်နှမတွေကိုလည်း တိုင်ကြားခဲ့လို့ သူတို့အားလုံး အဖမ်းခံခဲ့ရတယ်ဆိုတဲ့ စာတစ်စောင်ကို အသင်းတော်ဆီကနေ ကျွန်မ လက်ခံရရှိခ့တယ်။ အဖေက ကျွန်မကို အသည်းအသန် ဖိနှိပ်ပြီး တာဝန်ထမ်းဆောင်တာကို တားဆီးပိတ်ပင်ဖို့ နည်းလမ်းမျိုးစုံ သုံးနေခဲ့တယ်။ ကျွန်မ သူ့စကားနားမထောင်တာကိုတွေ့တော့ သူက ကျွန်မကို လုံးဝ သွေလှန်ပြီး ရဲကိုတိုင်တယ်၊ အဖွားကိုတောင် အပ်နှံခဲ့တယ်။ သူ့ရဲ့အနှစ်သာရက နတ်ဆိုးပဲ။ သူ့ရဲ့အနှစ်သာရကို ရှင်းရှင်းလင်းလင်း မြင်လိုက်တာနဲ့ ကျွန်မလည်း ကိုယ့်စိတ်ခံစားမှုတွေရဲ့ ဘောင်ခတ်တာကို မခံရတော့ဘူး။ အဲဒီနေ့ကစပြီး ကျွန်မ အိမ်ကို ဘယ်တော့မှ ပြန်မသွားတော့ဘူး။ အချိန်ပြည့် တာဝန်ထမ်းဆောင်နေခဲ့တယ်။ မှန်ကန်တဲ့ရွေးချယ်မှုကို လုပ်ဖို့ ကျွန်မကို လမ်းပြပေးတဲ့အတွက် ဘုရားသခင်ကို ကျေးဇူးတင်ပါတယ်။


၁၂။ သူတစ်ပါးကို ပျိုးထောင်ပေးခြင်းက ကျွန်ုပ်ကို ထုတ်ဖော်လိုက်သည်

ရှောင်ရှီး၊ တရုတ်ပြည်

၂၀၂၁ ခုနှစ်၊ ဇွန်လ တစ်ရက်မှာ၊ ကျွန်တော် ခေါင်းမူးပြီး နေလို့မကောင်းတာနဲ့ သွေးပေါင်ချိန်စစ်ကြည့်လိုက်တော့ အပေါ်သွေးက ၂၀၀ ကျော်ပြီး အောက်သွေးက ၁၂၀ ရှိနေတယ်။ နောက်ပိုင်း ဆေးသောက်လိုက်တော့ ကျသွားပေမဲ့ တစ်ခါတလေကျရင် အပေါ်သွေးက ၁၆၀ ထိ တက်တက်လာပြီး ခေါင်းကိုက်၊ ခေါင်းမူးတာတွေ ဖြစ်တုန်းပါပဲ။ ကျွန်တော် စပြီးစိုးရိမ်လာတယ်။ ဒီလို သွေးတိုးအမြင့်ကြီးနဲ့ နေ့တိုင်း ကွန်ပျူတာရှေ့မှာ အလုပ်လုပ်နေရတာဆိုတော့ ကျွန်တော် တွေးမိတယ်၊ “ဒီတိုင်းသာ ဆက်သွားရင် ရောဂါပိုဆိုးလာပြီး တာဝန်မထမ်းဆောင်နိုင်တော့ရင် ဘယ်လိုလုပ်မလဲ။ အဲဒါဆို ငါ ကယ်တင်ခြင်းခံရပါဦးမလား” ပေါ့။ ဒါကြောင့် ကျွန်တော် ကိုယ့်ကိုယ်ကိုယ် သိပ်မခိုင်းချင်ခဲ့ဘူး။ အဲဒီအချိန်တုန်းက ကျွန်တော်က အသင်းတော်ခေါင်းဆောင်ဖြစ်နေတော့ နေ့တိုင်း အလုပ်တွေကို လိုက်လုပ်ရတယ်။ ဒါ့အပြင် ကျွန်တော်နဲ့ တွဲလုပ်တဲ့ ညီအစ်ကိုမောင်နှမ နှစ်ယောက်ကလည်း အခုမှ စလေ့ကျင့်ကာစဆိုတော့ ကျွန်တော်က ပိုပြီး ဝန်ထမ်းရတာပေါ့။ ကျွန်တော် နည်းနည်း မကျေမနပ် စဖြစ်လာပြီး ဒီလို စိတ်ဖိစီးမှုများလို့ သွေးပေါင် ပိုတက်လာမှာကို စိုးရိမ်ခဲ့မိတယ်။ ရောဂါအကြောင်းပဲ အမြဲ စိုးရိမ်နေမိတော့ ကိုယ့်တာဝန်မှာ စိတ်မနှစ်မိဘူး။ စည်းမျဉ်းအမျိုးမျိုးကို အပေါ်ယံလောက်ပဲ ဖတ်ပြီး စာသား အဓိပ္ပာယ်တချို့လောက်ပဲ နားလည်ခဲ့တယ်၊ ဒါပေမဲ့ ဒါတွေကို တာဝန်မှာ လက်တွေ့ အသုံးမချနိုင်ခဲ့ဘူး။ အလုပ်ရလဒ်တွေ မကောင်းတာ တွေ့ရတဲ့အခါ ပြဿနာတွေကို ဘယ်လိုဖြေရှင်းရမလဲဆိုတာကို ရှာဖွေရာမှာ ဘာအားထုတ်မှုအစစ်အမှန်မှ မထည့်ခဲ့ဘူး၊ ဘာလို့လဲဆိုတော့ ဒါကို ကိုယ်ဖိရင်ဖိလုပ်လိုက်ရင် သွေးပေါင် တက်လာမှာကို အမြဲ ကြောက်နေခဲ့လို့လေ။

၂၀၂၃ ခုနှစ်၊ ဖေဖော်ဝါရီလမှာ ကျွန်တော် ခဏခဏ ခေါင်းကိုက်၊ ခေါင်းမူး ဖြစ်လာလို့ ဧည့်ခံတဲ့မိသားစုက ညီအစ်ကိုက ဆေးရုံမှာ ဆေးစစ်ဖို့ တိုက်တွန်းတယ်။ နောက်ပိုင်းမှာ၊ ဦးနှောက်သွေးကြောပိတ်သွားတာ၊ အမြန်ကုဖို့ လိုတယ်လို့ ဆရာဝန်က ပြောတယ်။ ပိုဆိုးလာရင် လေဖြတ်နိုင်တယ်၊ အသက်အန္တရာယ်တောင် ရှိနိုင်တယ်လို့ သတိပေးတယ်။ အခြေအနေ တကယ်ဆိုးသွားရင် ကျွန်တော် တာဝန်မထမ်းဆောင်နိုင်တော့မှာကို စိုးရိမ်မိတယ်။ အဲဒီလိုဆိုရင် ကယ်တင်ခံရဖို့ ကျွန်တော့်မျှော်လင့်ချက်တွေ အကုန် ပျောက်သွားမှာ မဟုတ်ဘူးလား။ ချက်ချင်း ကုသမှု ခံယူချင်ခဲ့ပေမဲ့ အသင်းတော်ခေါင်းဆောင်တစ်ယောက် အဖမ်းခံရပြီး ယုဒဖြစ်သွားတယ်၊ ချက်ချင်း ပြောင်းရွှေ့ဖို့လိုတယ်ဆိုတဲ့ စာကို ကျွန်တော် ရလိုက်တယ်။ အဲဒီနောက်မှာ ဆေးရုံပြန်မသွားရဲတော့ဘူး။ နောက်ပိုင်းမှာ ကျွန်တော် စာနဲ့ပတ်သက်တဲ့ တာဝန်ကို စထမ်းဆောင်ခဲ့တယ်။ မနက်ခင်းတစ်ခုမှာ အိပ်ရာထဖို့လုပ်တော့ ခေါင်းမူးပြီး ပျို့အန်တက်လာလို့ မတ်တတ်တောင် မရပ်နိုင်ခဲ့ဘူး။ ပြန်လှဲနေလိုက်ရတယ်။ ကျွန်တော် ကိုယ့်ဘာသာကိုယ် တွေးမိတယ်၊ “ငါ့မှာ သွေးတိုးရော၊ ဦးနှောက်သွေးကြောပိတ်တာရော ရှိပြီးသား။ ဦးနှောက်သွေးကြောပိတ်တာ ပိုဆိုးလာပြီး သွေးကြောပိတ်သွားတာများ ဖြစ်နိုင်မလား” လို့ပေါ့။ အိမ်ပြန်ကုချင်ပေမဲ့ ရဲက လိုက်နေတုန်းဆိုတော့ ပြန်မသွားနိုင်ခဲ့ဘူး။ ဒါနဲ့ ဘုရားသခင်ဆီ ဆုတောင်းပြီး နာမကျန်းမှုကို ဘယ်လိုကြုံတွေ့ရမယ်ဆိုတာ မိတ်သဟာရဖွဲ့ထားတဲ့ ကိုယ်တော်ရဲ့ နှုတ်ကပတ်တော်တွေကို ဖတ်ခဲ့တယ်။ နောက်တစ်နေ့မှာ ခေါင်းမူးတာ နည်းနည်း သက်သာသွားတယ်။ နှစ်လလောက်ကြာတော့ ကျန်းမာရေး တော်တော်ပြန်ကောင်းလာပေမဲ့ စိုးရိမ်ပူပန်မှုတွေထဲမှာ နေနေတုန်းပဲ။ ဦးနှောက် ပိုသုံးရင် ပင်ပန်းပြီး ရောဂါပိုဆိုးလာမှာ ကြောက်လို့ တာဝန်မှာ အဖိုးအခ ပေးဖို့ သိပ်မလိုလားဘူး ဖြစ်လာခဲ့တယ်။ လက်ထဲရှိတဲ့အလုပ် ပြီးပြီးရောဆိုပြီး ဝတ်ကျေတမ်းကျေပဲ လုပ်တော့တယ်။ ဆောင်းပါးတွေကို စိစစ်တဲ့အခါမှာ အာရုံမစိုက်ခဲ့ဘူး၊ အဲဒါကြောင့် ကိုယ် ရွေးချယ်လိုက်တဲ့ ဆောင်းပါးတွေက အရည်အသွေးညံ့ဖျင်းခဲ့တယ်။ ၂၀၂၄ ခုနှစ်၊ ဧပြီလမှာ ညီအစ်ကိုကျန့်က ကျွန်တော်နဲ့ တွဲလုပ်ဖို့ အဖွဲ့ထဲ ရောက်လာတော့ ကျွန်တော် နည်းနည်း ဝန်ပေါ့သွားတာကို ခံစားလိုက်ရတယ်။ သူ့တာဝန်ပေါ်မှာ လုံးဝ အာရုံစိုက်ထားတဲ့ သူ့ကိုကြည့်ပြီး ကျွန်တော့်မှာ အားကျစိတ်နဲ့ ပြည့်သွားတယ်။ “ငါသာ သူ့လို ကျန်းမာရင်တော့ကွာ” လို့ တွေးမိတာပေါ့။ “ပြီးခဲ့တဲ့နှစ်တွေအတွင်းမှာ ငါ့ကျန်းမာရေးက တော်တော် ဆိုးလာတာ။ သွေးတိုးနဲ့၊ ဦးနှောက်သွေးကြောပိတ်တာတင်မဟုတ်ဘူး၊ နားအူတာပါ ဖြစ်နေတာ။ တာဝန်ထမ်းဆောင်နေတုန်း ခဏခဏ ခေါင်းမူးပြီး ခေါင်းနောက်နေတတ်တယ်။ ညာဘက်လက်မောင်းကလည်း နည်းနည်း ထုံနေတယ်၊ သွေးလည်ပတ်မှု မကောင်းလို့ ဖြစ်တာနေမှာ။ အခု အသက် ခြောက်ဆယ်ကျော်နေပြီ၊ ခုခံအားကလည်း မကောင်းဘူး။ ဒီလိုကျန်းမာရေးနဲ့ တစ်နေ့နေ့များ လေဖြတ်ပြီး တာဝန်မထမ်းဆောင်နိုင်တော့ရင် အသုံးမကျတဲ့လူ ဖြစ်သွားပြီး ကယ်တင်ခံရဖို့နဲ့ ကောင်းကင်နိုင်ငံတော် ဝင်ဖို့ အခွင့်အရေး ဆုံးရှုံးသွားမှာ မဟုတ်လား။ ဒီနှစ်တွေတစ်လျှောက်လုံး ငါပေးဆပ်ခဲ့တဲ့ အဖိုးအခတွေနဲ့ ခံစားခဲ့ရတဲ့ ဒုက္ခတွေက အလဟဿ ဖြစ်သွားမှာမဟုတ်ဘူးလား” လို့ပေါ့။ အဲဒါကို တွေးမိပြီး ကျွန်တော် နည်းနည်း စိတ်မချမ်းမသာဖြစ်မိတယ်။ ညီအစ်ကိုကျန့်က ရောဂါကြုံရတဲ့အခါ ဘုရားသခင်ရဲ့ ရည်ရွယ်ချက်ကို ရှာဖွေသင့်ကြောင်း ကျွန်တော့်ကို မိတ်သဟာယပြုပေးတယ်။ ကျွန်တော် နည်းနည်း စိတ်ပျက်သွားတယ်၊ သူက ကျွန်တော်ကြုံနေရတာတွေကို လုံးဝ နားမလည်နိုင်ပါဘူးလို့ တွေးမိတာကိုး။ ဒါပေမဲ့ နောက်တော့ ကိုယ့်ကျန်းမာရေးကြောင့် နှစ်နဲ့ချီပြီး စိတ်ဆင်းရဲမှုတွေ၊ စိုးရိမ်မှုတွေနဲ့ အမြဲ နေထိုင်ခဲ့ရတယ်၊ ဘုရားသခင်ရဲ့ ရည်ရွယ်ချက်ကို ရှာဖွေဖို့ တစ်ခါမှ စိတ်မနှစ်ခဲ့ဘူးဆိုတာကို ကျွန်တော် စဉ်းစားမိလိုက်တယ်။ ကျွန်တော့်အခြေအနေ မမှန်တာ သိလိုက်ရတော့ ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ သားအပေါ် ဒီရောဂါ ကျရောက်လာခြင်းမှာ ကိုယ်တော့်ရဲ့ ရည်ရွယ်ချက် ရှိတယ်ဆိုတာကို သား သိပါတယ်။ သမ္မာတရားကို နားလည်ပြီး သင်ခန်းစာယူနိုင်ဖို့ သားကို ဦးဆောင်တော်မူပါ” လို့ပေါ့။

အဲဒီနောက်မှာ ဘုရားနှုတ်ကပတ်တော်တချို့ကို ဖတ်ပြီး ကိုယ်တော်ရဲ့ ရည်ရွယ်ချက်ကို နည်းနည်း ပိုနားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “တစ်စုံတစ်ဦးအတွက် အကြီးစားဖြစ်စေ၊ အသေးစားဖြစ်စေ နာမကျန်းမှုတစ်ခု ဖြစ်စေရန် ဘုရားသခင် စီစဉ်သည့်အခါ ထိုသို့လုပ်ဆောင်ရာတွင် ဘုရားသခင်၏ ရည်ရွယ်ချက်မှာ နေမကောင်းခြင်း၊ နာမကျန်းမှုက သင့်ကို ဖြစ်စေသည့် အန္တရာယ်၊ နာမကျန်းမှုက သင့်ကိုဖြစ်စေသည့် အဆင်မပြေမှုများနှင့် အခက်အခဲများအပြင် နာမကျန်းမှုက သင့်ကို ခံစားစေသည့် ခံစားချက် အမြောက်အမြားအားလုံးကို ခရေစေ့တွင်းကျ သင့်အား နားလည်စေဖို့ မဟုတ်ပေ။ သူ၏ ရည်ရွယ်ချက်မှာ သင့်အတွက် နေမကောင်းခြင်းမှတစ်ဆင့် နာမကျန်းဖြစ်ခြင်းကို နားလည်ခံစားစေရန် မဟုတ်။ ထို့ထက် သူ၏ ရည်ရွယ်ချက်မှာ သင့်အတွက် နာမကျန်းဖြစ်ခြင်းမှတစ်ဆင့် သင်ခန်းစာများ သင်ယူဖို့၊ ဘုရားသခင်၏ ရည်ရွယ်ချက်များကို မည်သို့သဘောပေါက်ရမည်ကို မည်သို့ ခံစားရမည်ကို သင်ယူဖို့၊ သင် နာမကျန်းဖြစ်သည့်အခါ သင် ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများနှင့် ဘုရားသခင်အပေါ် သင် ခံယူသည့် သဘောထားများကို သိရှိရန်၊ ဘုရားသခင်ကို စစ်မှန်သည့် ကျိုးနွံနာခံမှုအား သင်စွမ်းဆောင်ရရှိနိုင်ရန်နှင့် သင်၏ သက်သေခံချက်တွင် ခိုင်ခိုင်မာမာ ရပ်တည်နိုင်ရန်အလို့ငှာ ဘုရားသခင်၏ အချုပ်အခြာအာဏာနှင့် အစီအစဉ်များကို မည်သို့ ကျိုးနွံနာခံရမည်ဆိုသည်ကို သင်ယူရန် ဖြစ်သည်။ ဤသည်မှာ လုံးဝ အဓိက သော့ချက်ဖြစ်သည်။ ဘုရားသခင်သည် နာမကျန်းဖြစ်ခြင်းမှတစ်ဆင့် သင့်ကို ကယ်တင်ကာ သန့်စင်ရန် ဆန္ဒရှိသည်။ သင်နှင့်ပတ်သက်၍ မည်သည့်အရာကို သန့်စင်စေရန် သူ ဆန္ဒရှိသနည်း။ ဘုရားသခင်အပေါ် သင်၏ လွန်ကဲသော ဆန္ဒများနှင့် တောင်းဆိုချက်များအားလုံးကို သန့်စင်စေရန်နှင့် ရှင်ကျန်ပြီး အသက်ရှင်ရန် ဖြစ်သည့်နည်းဖြင့် သင် ပြုလုပ်သည့် အမျိုးမျိုးသော တွက်ချက်မှုများ၊ အကဲဖြတ်ချက်များနှင့် အစီအစဉ်များကိုပင် သန့်စင်စေရန် သူ ဆန္ဒရှိသည်။ ဘုရားသခင်က သင့်ကို အစီအစဉ်များ ပြုလုပ်ရန် မစေခိုင်းပေ။ သင့်ကို အကဲဖြတ်ရန် သူ မစေခိုင်းသကဲ့သို့ သူ့အပေါ် လွန်ကဲသည့် ဆန္ဒများတစ်ခုတလေ ထားရှိခွင့် သူ မပေးပေ။ သင့်အနေဖြင့် သူ့ကို ကျိုးနွံနာခံရန်နှင့် သင်၏ ကျိုးနွံနာခံခြင်းကို လက်တွေ့လုပ်ဆောင်မှုနှင့် အတွေ့အကြုံတွင် နာမကျန်းမှုအပေါ် သင်၏ ကိုယ်ပိုင် သဘောထားကို သိရှိရန်၊ ပြီးလျှင် သင့်ကို သူ ပေးသည့် ဤရုပ်ခန္ဓာ အခြေအနေများအပြင် သင်၏ ကိုယ်ပိုင် ကိုယ်ရေးကိုယ်တာ ဆန္ဒများအပေါ် သင်၏ သဘောထားကို သိရှိရန်သာ သူတောင်းဆိုသည်။ ဤအရာများကို သင် သိရှိလာသည့်အခါ ဘုရားသခင်က သင့်အတွက် နာမကျန်းဖြစ်ခြင်း အခြေအနေများ စီစဉ်ဖွဲ့စည်းခဲ့သည်မှာ၊ သို့မဟုတ် သင့်ကို ဤရုပ်ခန္ဓာအခြေအနေများ သူ ပေးခဲ့သည်မှာ သင့်အတွက် မည်မျှ အကျိုးရှိသည်ဆိုသည်ကို သင် အသိအမှတ်ပြုနိုင်ပြီး သင်၏ စိတ်သဘောထားကို ပြောင်းလဲခြင်းအတွက်၊ ကယ်တင်ခြင်းကို သင် ရယူခြင်းအတွက်၊ ပြီးလျှင် သင်၏ အသက်ဝင်ရောက်ခြင်းအတွက် ထိုအရာများ မည်မျှပင် အထောက်အကူပြုသည်ဆိုသည်ကို သင်နားလည်ခံစားနိုင်ပေသည်။ ထို့ကြောင့် နာမကျန်းမှု ဖြစ်ပေါ်လာသည့်အခါ ထိုနာမကျန်းမှုအား မည်သို့ လွတ်မြောက်နိုင်မည်၊ သို့မဟုတ် ထိုအရာမှ မည်သို့ ထွက်ပြေးနိုင်သည်၊ သို့မဟုတ် ထိုအရာကို မည်သို့ ငြင်းပယ်နိုင်သည်ဆိုသည်ကို သင် အမြဲ တွေးမနေရပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကနေ ကျွန်တော့်တို့အပေါ်မှာ ရောဂါဝေဒနာတွေ ကျရောက်လာခြင်းက သူ့ရဲ့ ကောင်းမွန်တဲ့ ရည်ရွယ်ချက်တွေနဲ့ ဖြစ်ပြီး ကျွန်တော်တို့ကို ပြောင်းလဲပြီး သန့်စင်ဖို့အတွက်ဖြစ်မှန်း ကျွန်တော် မြင်ခဲ့ရတယ်။ သမ္မာတရားကို လိုက်စားတဲ့သူတွေက ရောဂါကနေတစ်ဆင့် သင်ခန်းစာတွေ ယူနိုင်ပြီး ဘုရားသခင်ကို စစ်မှန်တဲ့ ကျိုးနွံနာခံမှု ရရှိနိုင်ကြတယ်။ ဒါပေမဲ့ ကျွန်တော့်အပေါ် ရောဂါ ကျရောက်လာတုန်းက ဘုရားသခင်ရဲ့ ရည်ရွယ်ချက်ကို မရှာဖွေခဲ့သလို ကိုယ့်ကိုယ်ကိုယ်လည်း ဆင်ခြင်သုံးသပ်တာ၊ သိမြင်တာ မရှိခဲ့ဘူး။ ရောဂါဝေဒနာထဲမှာပဲ အမြဲ နေထိုင်ပြီး လေဖြတ်သွားလို့ တာဝန်မထမ်းဆောင်နိုင်ရင်၊ သေပါ သေသွားခဲ့ရင်၊ ကယ်တင်ခံရဖို့နဲ့ ကောင်းကင်နိုင်ငံတော် ဝင်ရမယ့် မျှော်လင့်ချက် လုံးဝ ပျက်စီးသွားမှာကိုပဲ စိုးရိမ်နေခဲ့တာလေ။ ရောဂါပိုဆိုးလာမှာ စိုးရိမ်တာကြောင့် ကိုယ့်တာဝန်မှာ ဝန်တာထားစိတ် မရှိခဲ့ဘဲ ကိုယ့်ခန္ဓာကိုယ် ပင်ပန်းသွားမှာကို ကြောက်နေခဲ့တယ်။ ညီအစ်ကိုမောင်နှမတွေက ရောဂါကနေ သင်ခန်းစာယူဖို့ ကျွန်တော့်ကို မိတ်သဟာယပြုပေးတုန်းကလည်း ကျွန်တော် လက်မခံခဲ့သေးဘူး။ “ခင်ဗျားတို့အတွက် ပြောရတာ လွယ်တာပေါ့၊ ရောဂါဝေဒနာ ခံစားနေရတဲ့သူမှ မဟုတ်တာ” လို့ တွေးခဲ့တယ်။ တခြားလူတွေ ကျန်းမာရေးကောင်းတာကို အမြဲ အားကျပြီး ဘုရားသခင်က ကျွန်တော့်ကို ကျန်းမာတဲ့ခန္ဓာကိုယ် မပေးဘူးဆိုပြီး ညည်းညူခဲ့တယ်။ သမ္မာတရားကို မရှာဖွေခဲ့သလို၊ သင်ခန်းစာယူဖို့လည်း နည်းနည်းလေးမှ မကြိုးစားခဲ့ဘူး။ သမ္မာတရားကို ရရှိဖို့၊ သန့်စင်ခြင်းခံရဖို့၊ ပြောင်းလဲခြင်းခံရဖို့ ကျွန်တော် ဘယ်လိုများ မျှော်လင့်နိုင်မှာလဲ။

နောက်ပိုင်းမှာ ကျွန်တော့်ပြဿနာတွေနဲ့ပတ်သက်ပြီး သမ္မာတရားကို စရှာဖွေခဲ့တယ်။ ဘုရားနှုတ်ကပတ်တော်ကို ကျွန်တော် ဖတ်ခဲ့တယ်။ “လူ၏ ဤအိုမင်းသည့် ခန္ဓာနှင့် ပတ်သက်လာသည့်အခါ မည်သည့် နာမကျန်းဖြစ်ခြင်းကို လူတို့ ရရှိသည်မှာ အရေးမကြီးပေ၊ ၎င်းတို့ သက်သာနိုင်သည်ဖြစ်စေ၊ သို့မဟုတ် မည်သည့်အတိုင်းအတာထိ ၎င်းတို့ ဆင်းရဲဒုက္ခခံရသည်ဖြစ်စေ၊ ထိုအရာတစ်ခုမျှသည် ၎င်းတို့ သဘောအတိုင်း မဟုတ်၊ အားလုံး ဘုရားသခင်၏လက်တွင် ရှိ၏။ သင်နာမကျန်းဖြစ်သည့်အခါ ဘုရားသခင်၏ စီစဉ်ညွှန်ကြားမှုများကို သင်ကျိုးနွံနာခံပြီး ဤအမှန်တရားကို သည်းညည်းခံကာ လက်ခံရန် လိုလားလျက်ရှိပါက သင့်ထံတွင် ဤနာမကျန်းဖြစ်ခြင်း ရှိနေလိမ့်ဦးမည်ဖြစ်သည်။ ဤအချက်ကို သင် လက်မခံပါက ဤနာမကျန်းဖြစ်ခြင်းကို သင် ဖယ်ရှားနိုင်ဦးမည်မဟုတ်၊ ဤသည်မှာ အမှန်တရားတစ်ခုဖြစ်၏။ သင်သည် သင်၏ နာမကျန်းမှုကို တစ်ရက်တာ အပြုသဘောဆောင်စွာ ရင်ဆိုင်နိုင်သည်၊ သို့မဟုတ် တစ်ရက်တာ အပျက်သဘောဆောင်စွာ ရင်ဆိုင်နိုင်သည်။ ဆိုလိုသည်မှာ သင်၏ သဘောထားက မည်သို့ဖြစ်ပါစေ သင် နာမကျန်းဖြစ်သည်ဆိုသည့် အချက်ကို သင် မပြောင်းလဲနိုင်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) “ပုံမှန်လူများ နာမကျန်းဖြစ်ကြသည့်အခါ ၎င်းတို့ အမြဲ ဝေဒနာခံစားကာ စိတ်မချမ်းမြေ့ဖြစ်ကြလိမ့်မည်ဖြစ်ပြီး ၎င်းတို့ သည်းညည်းခံနိုင်သည့် အကန့်အသတ်တစ်ခု ရှိကြလေသည်။ သို့ရာတွင် မှတ်သားရမည့်အရာတစ်ခု ရှိ၏။ လူတို့သည် နာမကျန်းဖြစ်သည့်အခါ မိမိတို့၏ နာမကျန်းဖြစ်ခြင်းကို မိမိတို့ဘာသာ ဖယ်ရှားပြီး လွတ်မြောက်ရန် မိမိတို့ကိုယ်ပိုင် စွမ်းရည်အပေါ် အားထားဖို့ အမြဲ တွေးပါက အဆုံးသတ်ရလဒ်သည် မည်သည့်အရာ ဖြစ်မည်နည်း။ ၎င်းတို့၏ နာမကျန်းဖြစ်ခြင်းအပြင် သာ၍ပင် ၎င်းတို့ ဝေဒနာခံစားပြီး စိတ်မချမ်းမြေ့ဖြစ်ကြမည် မဟုတ်လော။ ထို့ကြောင့် လူတို့သည် မိမိတို့ကိုယ်ကို နာမကျန်းဖြစ်ခြင်းဖြင့် ဝန်းရံခံရသည်ကို တွေ့ရလေ၊ သမ္မာတရားကို ၎င်းတို့ သာ၍ ရှာဖွေသင့်လေဖြစ်ပြီး ဘုရားသခင်၏ ရည်ရွယ်ချက်များအတိုင်း လက်တွေ့လုပ်ဆောင်ရမည့် နည်းလမ်းကို ရှာဖွေသင့်လေ ဖြစ်သည်။ လူတို့သည် နာမကျန်းဖြစ်ခြင်းဖြင့် ဝန်းရံခံရလေ၊ ဘုရားသခင် ရှေ့မှောက်သို့ ၎င်းတို့ သာ၍ လာသင့်ပြီး မိမိတို့ကိုယ်ပိုင် ဖောက်ပြန်ပျက်စီးခြင်းနှင့် ဘုရားသခင်အပေါ် ၎င်းတို့ ပြုလုပ်သည့် မလျော်ကန်သော တောင်းဆိုချက်များကို ၎င်းတို့ သိရှိသင့်လေ ဖြစ်သည်။ သင်သည် နာမကျန်းဖြစ်ခြင်းဖြင့် ဝန်းရံခံရလေ၊ သင်၏ စစ်မှန်သော ကျိုးနွံနာခံမှုသည် သာ၍ စစ်ဆေးခံရလေဖြစ်သည်။ ထို့ကြောင့် သင် နာမကျန်းဖြစ်သည့်အခါ ဘုရားသခင်၏ စီစဉ်ညွှန်ကြားမှုများကို သင်၏ ဆက်လက် ကျိုးနွံနာခံနိုင်စွမ်းနှင့် သင်၏ ကိုယ်ပိုင် မကျေနပ်ချက်များ၊ ယုတ္တိမတန်သည့် တောင်းဆိုချက်များကို ပုန်ကန်နိုင်စွမ်းက သင်သည် သမ္မာတရားကို အမှန်တကယ် လိုက်စားပြီး ဘုရားသခင်ကို အမှန်တကယ် ကျိုးနွံနာခံသူတစ်ဦးဖြစ်ကြောင်း၊ သင်သည် သက်သေခံနေကြောင်း၊ ဘုရားသခင်ကို သင်၏ သစ္စာစောင့်သိခြင်းနှင့် ကျိုးနွံနာခံခြင်းတို့သည် စစ်မှန်ပြီး စမ်းသပ်စစ်ဆေးမှုကို အောင်မြင်နိုင်ကြောင်းနှင့် ဘုရားသခင်ကို သင်၏ သစ္စာစောင့်သိခြင်းနှင့် ကျိုးနွံနာခံခြင်းတို့သည် ဆောင်ပုဒ်များနှင့် အယူဝါဒမျှသာ မဟုတ်ကြောင်း ပြသပေသည်။ ဤသည်မှာ နာမကျန်းဖြစ်သည့်အခါ လူတို့ လက်တွေ့လုပ်ဆောင်သင့်သည့် အရာ ဖြစ်သည်။ သင် နာမကျန်းဖြစ်သည့်အခါ ထိုအရာမှာ သင်၏ ယုတ္တိမတန်သော တောင်းဆိုချက်များနှင့် ဘုရားသခင်အကြောင်း သင်၏ လက်တွေ့မကျသည့် စိတ်ကူးစိတ်သန်းများ၊ အယူအဆများကို ထုတ်ဖော်ပြသရန် ဖြစ်ပြီး ဘုရားသခင်၌ သင်၏ ယုံကြည်ခြင်းနှင့် သူ့အပေါ် သင်၏ ကျိုးနွံနာခံမှုတို့ကိုလည်း စမ်းသပ်စစ်ဆေးရန် ဖြစ်သည်။ ဤအရာများနှင့်ပတ်သက်သည့် စမ်းသပ်စစ်ဆေးခြင်းကို သင် အောင်မြင်ပါက သင်သည် စစ်မှန်သည့် သက်သေခံချက်နှင့် ဘုရားသခင်၌ သင့်ယုံကြည်ခြင်း၊ ဘုရားသခင်ကို သင်၏ သစ္စာစောင့်သိခြင်းနှင့် သူ့ကို သင်၏ ကျိုးနွံနာခံခြင်းတို့နှင့်ဆိုင်သော စစ်မှန်သော သက်သေအထောက်အထား ရှိပေသည်။ ဤသည်မှာ ဘုရားသခင် အလိုရှိသည့်အရာဖြစ်ပြီး အဖန်ဆင်းခံတစ်ဦး ပိုင်ဆိုင်ကာ အသက်ရှင်နေထိုင်သင့်သည့် အရာဖြစ်သည်။ ဤအရာများအားလုံးသည် အပြုသဘောဆောင်ကြသည် မဟုတ်လော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) ဘုရားနှုတ်ကပတ်တော်က ကျွန်တော်တို့ ရောဂါကြုံရတဲ့အခါ မှန်ကန်တဲ့ အမြင်ရှုထောင့်နဲ့ လက်တွေ့ကျင့်သုံးရမယ့် လမ်းကြောင်းကို ညွှန်ပြထားတယ်။ အဲဒါကတော့ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို စိတ်ရင်းနဲ့ ယုံကြည်ပြီး ကျိုးနွံနာခံဖို့၊ ရောဂါကို ကိုယ့်ဘာသာ ကြိုးစားပြီး မဖယ်ရှားဖို့ပါပဲ။ အဲဒါက ဒုက္ခဆင်းရဲကို ပိုဖြစ်စေရုံပဲ ရှိမှာ။ ဘုရားနှုတ်ကပတ်တော်နဲ့ပတ်သက်ပြီး ကျွန်တော့်မှာလည်း လက်တွေ့အတွေ့အကြုံတချို့ ရှိခဲ့တယ်။ သွေးပေါင် ၂၀၀ ကျော်တုန်းက ကျွန်တော် ကြောက်ခဲ့တာပေါ့။ ကိုယ့်ကိုယ်ကိုယ် သေချာ ဂရုမစိုက်မိရင်၊ ဒါမှမဟုတ် မတော်တဆ ချော်လဲသွားရင် လေဖြတ်သွားမယ်၊ သေတောင် သေသွားနိုင်တယ်လို့ ကျွန်တော် ထင်ခဲ့တယ်။ တာဝန်မှာ အများကြီး ဦးနှောက်ကို အလုပ်ပေးမိရင် ရောဂါပိုဆိုးလာပြီး ဆိုးရွားတဲ့ အကျိုးဆက်တွေ ဖြစ်လာမှာ ကြောက်လို့ စိတ်ဆင်းရဲစရာ၊ စိုးရိမ်စရာကောင်းတဲ့ အပျက်သဘောဆောင်တဲ့ စိတ်ခံစားချက်တွေထဲမှာပဲ အမြဲ နေထိုင်ခဲ့တယ်။ ဒါက ကျွန်တော့် ကိုယ်ရော၊ စိတ်ပါ ဖိအားတွေ၊ နာကျင်မှုတွေ အများကြီး ဖြစ်စေခဲ့ပြီး တာဝန်ကို ထိခိုက်စေခဲ့တယ်။ ဒါတွေအားလုံးက ဘုရားသခင်ရဲ့ အချုပ်အခြာအာဏာကို ကျွန်တော် မသိလို့ ဖြစ်ရတာ မဟုတ်ဘူးလား။ တကယ်တော့ ကျွန်တော့်ရောဂါက စိုးရိမ်ရသည်ဖြစ်စေ၊ မစိုးရိမ်ရသည်ဖြစ်စေ၊ ဒါမှမဟုတ် ဘယ်အချိန်သေနိုင်မလဲဆိုတာတွေက စိတ်ဆင်းရဲပြီး စိုးရိမ်နေလို့ တစ်ခုမှ ပြောင်းလဲသွားနိုင်မှာ မဟုတ်ဘူး။ အဲဒါတွေအားလုံးက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေအောက်မှာပဲ ရှိတယ်။ ဥပမာ၊ ကျွန်တော် သွေးတိုးစဖြစ်ပြီးနောက် တစ်ပတ်မှာ စက်ဘီးစီးရင်း နှစ်ခါ လဲဖူးတယ်၊ တော်တော်ကို ပြင်းပြင်းထန်ထန် လဲတာ။ အဲဒီတုန်းက “သွားပြီ၊ ငါတော့ လေဖြတ်တော့မှာပဲ” လို့ ထင်ခဲ့ပေမဲ့ အရေပြား ပွန်းပဲ့ဒဏ်ရာ နည်းနည်းလောက်ပဲ ရခဲ့တာ၊ ကျွန်တော် ထင်သလောက် မဆိုးရွားခဲ့ဘူး။ အဲဒါ ဘုရားသခင်ရဲ့ ကာကွယ်မှု မဟုတ်ဘူးလား။ ကျွန်တော့်ရဲ့ မှားယွင်းတဲ့ အမြင်ကို ပြောင်းလဲပြီး ရောဂါကို မှန်မှန်ကန်ကန် ရင်ဆိုင်ရမယ်။ လိုအပ်ရင် ကုသမှု ခံယူသင့်တယ်၊ ဒါပေမဲ့ ရောဂါပျောက်မပျောက်၊ ရှင်မလား သေမလား ဆိုတာနဲ့ ပတ်သက်ပြီး ဘုရားသခင်ကို တောင်းဆိုချက်တွေ မလုပ်နိုင်ဘူး။ ဘုရားသခင်ကို အထင်လွဲတာ၊ ညည်းညူတာမျိုး လုံးဝ မလုပ်ရဘူး။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံရမယ်၊ ရောဂါဝေဒနာ ခံစားနေရချိန်မှာ သမ္မာတရားကို ပိုရှာဖွေပြီး ကိုယ့်ကိုယ်ကိုယ် ဆင်ခြင်သုံးသပ်၊ သိမြင်ရမယ်။ အဲဒါကမှ စစ်မှန်တဲ့ အကျိုးကျေးဇူးတွေ ရဖို့ တစ်ခုတည်းသော နည်းလမ်းပဲ။

အဲဒီနောက်မှာ ကျွန်တော် ဘာလို့ အပျက်သဘောဆောင်တဲ့ စိတ်ခံစားချက်တွေနဲ့ နေထိုင်ရသလဲ ဆိုတဲ့ အကြောင်းရင်းဇာစ်မြစ်ကို ဆက်ပြီး ဆင်ခြင်သုံးသပ်ကြည့်တယ်။ ဘုရားနှုတ်ကပတ်တော်ကို ကျွန်တော် ဖတ်ခဲ့တယ်။ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) “အန္တိခရစ်တို့သည် မိမိတို့၏ တာဝန်ကို ထမ်းဆောင်ရန် မဆုံးဖြတ်မီတွင် မိမိတို့၏ အလားအလာများ၊ ကောင်းချီးများ ရရှိခြင်း၊ ပန်းတိုင်ကောင်းတစ်ခုအပြင် သရဖူတစ်ခုတို့အပေါ် မျှော်လင့်ချက်များဖြင့် ၎င်းတို့၏ စိတ်နှလုံးများထဲတွင် ပြည့်လျှံလျက် ရှိကြသည်။ ပြီးလျှင် ဤအရာများကို ကြိုးပမ်းရရှိရာတွင် ၎င်းတို့၌ အဆုံးစွန်သော ယုံကြည်ချက်ရှိကြ၏။ ၎င်းတို့သည် ဘုရားအိမ်တော်သို့ ထိုသို့သော ရည်ရွယ်ချက်များနှင့် ပြင်းပြသောဆန္ဒတို့ဖြင့် မိမိတို့၏ တာဝန်ကို ထမ်းဆောင်ရန် လာကြသည်။ သို့ဖြစ်၍ တာဝန်ကို ၎င်းတို့၏ ထမ်းဆောင်မှုသည် ဘုရားသခင် တောင်းဆိုသော ရိုးသားစစ်မှန်ခြင်း၊ စစ်မှန်သော ယုံကြည်ခြင်းနှင့် သစ္စာစောင့်သိခြင်းတို့ ပါဝင်သလော။ လူတိုင်းသည် မိမိတို့၏ တာဝန်ကို မထမ်းဆောင်မီတွင် လုံးလုံးလျားလျား အပေးအယူလုပ်ခြင်း စိတ်ဓာတ်တစ်ခု ထားသိုသောကြောင့် ၎င်းတို့၏ စစ်မှန်သော သစ္စာစောင့်သိခြင်း၊ ယုံကြည်ခြင်း သို့မဟုတ် ရိုးသားစစ်မှန်ခြင်းတို့ကို ယခုအခြေအနေတွင် မမြင်နိုင်သေးချေ။ လူတိုင်းက အကျိုးစီးပွားများဖြင့် တွန်းအားပေးခံရသည့်အပြင် မိမိတို့၏ ပြည့်လျှံသော ရည်မှန်းချက်များနှင့် လိုအင်ဆန္ဒများကို ကြိုတင်သတ်မှတ်ခြင်းကို အခြေပြု၍လည်း မိမိတို့၏ တာဝန်ကို ထမ်းဆောင်ရန် ဆုံးဖြတ်ချက်ချကြသည်။ မိမိတို့၏ တာဝန်ကို ထမ်းဆောင်ရာတွင် အန္တိခရစ်တို့၏ ရည်ရွယ်ချက်မှာ အဘယ်နည်း။ အပေးအယူလုပ်ရန်၊ အလဲအထပ်လုပ်ရန် ဖြစ်၏။ ဤသည်တို့မှာ တာဝန်ထမ်းဆောင်ရန်အတွက် ၎င်းတို့ သတ်မှတ်ထားသော လိုအပ်ချက်များ ဖြစ်သည်ဟု ဆိုနိုင်သည်။ ‘ငါ၏ တာဝန်ကို လုပ်ဆောင်လျှင် ငါသည် ကောင်းချီးများ ရရှိပြီး ခရီးပန်းတိုင်ကောင်းကို ပိုင်ဆိုင်ရမှဖြစ်မည်။ လူသားမျိုးနွယ်အတွက် ပြင်ဆင်ပေးထားသည်ဟု ဘုရား ပြောသည့် ကောင်းချီးများနှင့် အကျိုးအမြတ်များ အားလုံးကို ငါရမှဖြစ်မည်။ ယင်းတို့ကို ငါမရနိုင်လျှင် ဤတာဝန်ကို ငါလုပ်ဆောင်မည် မဟုတ်’ ဟူ၍ ဖြစ်သည်။ ၎င်းတို့သည် ထိုသို့သော ရည်ရွယ်ချက်များ၊ ရည်မှန်းချက်များနှင့် အလိုဆန္ဒများဖြင့် မိမိတို့၏ တာဝန်ကို ထမ်းဆောင်ရန် ဘုရားအိမ်တော်သို့ လာကြ၏။ ၎င်းတို့သည် ရိုးသားစစ်မှန်မှုအချို့ အမှန်တကယ် ရှိသည့်ပုံပေါ်သည်။ ယုံကြည်သူအသစ်များနှင့် တာဝန်ကို စတင်ထမ်းဆောင်ခါစသာ ရှိသေးသူများအတွက်မူ ယင်းကို စိတ်အားထက်သန်မှုဟုလည်း ခေါ်ဆိုနိုင်သည်မှာ အမှန်ပင်။ သို့ရာတွင် ဤအရာ၌ စစ်မှန်သော ယုံကြည်မှု၊ သို့မဟုတ် သစ္စာစောင့်သိမှု မရှိပေ။ ထိုစိတ်အားထက်သန်မှု အတိုင်းအတာသာ ရှိ၏။ ယင်းကို ရိုးသားစစ်မှန်မှုဟု ခေါ်၍မရနိုင်ပေ။ မိမိတို့၏ တာဝန်ကို ထမ်းဆောင်ခြင်းအပေါ် အန္တိခရစ်တို့၌ ရှိသော ဤသဘောထားကို သုံးသပ်ကြည့်ရလျှင် ယင်းမှာ အလုံးစုံ အပေးအယူဆန်ပြီး ကောင်းချီးများ ရရှိခြင်း၊ ကောင်းကင်နိုင်ငံတော်ကို ဝင်ရောက်ခြင်း၊ သရဖူ ရရှိခြင်းနှင့် ဆုလာဘ်များ လက်ခံရရှိခြင်းတို့ကဲ့သို့ အကျိုးအမြတ်များကို ရလိုသည့် ၎င်းတို့၏ အလိုဆန္ဒများဖြင့် ပြည့်နေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) အန္တိခရစ်တွေက ကောင်းချီးရဖို့အတွက်ပဲ အသင်းတော်ကို လာပြီး တာဝန်ထမ်းဆောင်ကြတာလို့ ဘုရားနှုတ်ကပတ်တော်ကနေ ကျွန်တော် တွေ့လိုက်ရတယ်။ ကောင်းချီးရဖို့ဆိုရင် အန္တိခရစ်တစ်ယောက်က အရာအားလုံးကို စွန့်လွှတ်နိုင်တယ်၊ ကိုယ့်ကိုယ်ကိုယ် အသုံးခံပြီး အဖိုးအခ ပေးနိုင်တယ်၊ ဒါပေမဲ့ ကောင်းချီးမရနိုင်တော့ဘူးလို့ ခံစားရတာနဲ့ ဘုရားသခင်ကို သစ္စာဖောက်နိုင်စွမ်း ရှိကြတယ်။ ကိုယ့်ကိုယ်ကိုယ် ဆင်ခြင်သုံးသပ်ကြည့်တော့ ဘုရားသခင်ကို ယုံကြည်တဲ့ ကျွန်တော့်ရည်ရွယ်ချက်နဲ့ ပန်းတိုင်ကလည်း ကောင်းချီးရဖို့နဲ့ ကောင်းကင်နိုင်ငံတော် ဝင်ဖို့ဆိုတော့ အတိအကျတူနေမှန်း သဘောပေါက်လိုက်တယ်။ ဒီနှစ်တွေတစ်လျှောက် ယုံကြည်လာရာမှာ စီစီပီရဲ့ ညှဉ်းပန်းနှိပ်စက်မှုပဲဖြစ်ဖြစ်၊ လောကသားတွေရဲ့ ကဲ့ရဲ့လှောင်ပြောင်မှုနဲ့ စွပ်စွဲပုတ်ခတ်မှုပဲဖြစ်ဖြစ်၊ ကျွန်တော် ဘောင်ခတ်တာမခံရဘဲ ဘုရားသခင်နောက်လိုက်ပြီး တာဝန်ကို မလျှော့တမ်း ထမ်းဆောင်ခဲ့တယ်။ ကျွန်တော် ပေးဆပ်ခဲ့တဲ့ အဖိုးအခနဲ့ အသုံးခံမှုတွေကြောင့် ဘုရားသခင်ရဲ့ ကျေးဇူးတော်နဲ့ ကောင်းချီးတွေကို ကျွန်တော် ရမှာပဲ၊ ကောင်းကင်နိုင်ငံတော် ဝင်ခွင့် သေချာမှာပဲလို့ တွေးပြီး ဒါတွေအားလုံး လုပ်ခဲ့တာ။ သွေးတိုးနဲ့ ဦးနှောက်သွေးကြောပိတ်တာ ဖြစ်လာတော့ သွေးပေါင်တက်လာရင် မသေတောင် လေဖြတ်သွားမယ်၊ တာဝန်မထမ်းဆောင်နိုင်ရင် ကောင်းကင်နိုင်ငံတော်ဝင်ရမယ့် ကောင်းချီး ဆုံးရှုံးသွားမှာကို ကျွန်တော် စိုးရိမ်ခဲ့တယ်။ ဒါကြောင့် ကျွန်တော် စိတ်မချမ်းမသာဖြစ်တဲ့ အခြေအနေမှာ အမြဲ ရှိနေခဲ့တာ။ ကျွန်တော့်ရဲ့ တာဝန်က ရလဒ်ကောင်းတွေ မထွက်တာကို မြင်တဲ့အခါမှာ၊ အဲဒါအတွက် စိတ်မပူဘဲ အဲဒီအစား ဦးနှောက်အများကြီးသုံးရင် ရောဂါပိုဆိုးလာပြီး ကောင်းချီးရဖို့ အခွင့်အရေး ဆုံးရှုံးမှာကိုပဲ စိုးရိမ်ခဲ့တယ်။ ကျွန်တော် တွေးသမျှ၊ လုပ်သမျှ အားလုံးက ကိုယ့်ဇာတိပကတိ အကျိုးစီးပွားအတွက်ပဲ ဖြစ်နေတာကို တွေ့လိုက်ရတယ်။ ကောင်းချီးရဖို့အတွက် ယုံကြည်ခဲ့တယ်၊ စွန့်လွှတ်ခဲ့တယ်၊ အရာအားလုံး အသုံးခံခဲ့တယ်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ စာတန်ရဲ့ ရှင်သန်ရပ်တည်ရေး ဥပဒေသအတိုင်း အသက်ရှင်နေခဲ့တာ။ ကောင်းချီးရဖို့ဆိုရင် ဘာကိုမှ ဂရုမစိုက်ဘဲ စွန့်လွှတ်အသုံးခံနိုင်ပေမဲ့ ကိုယ့်အတွက် ကောင်းချီးမရှိရင် အပျက်သဘောဆောင်ပြီး ပေါ့လျော့လိုက်တာပဲ။ အန္တိခရစ် စိတ်သဘောထားကို ကျွန်တော် ထုတ်ဖော်နေတာ မဟုတ်ဘူးလား။ နောက်ဆုံးသောကာလမှာ လူသားတွေကို ကယ်တင်တဲ့အမှုတော်ကို လုပ်ဖို့ ဘုရားသခင်က သမ္မာတရားကို ဖော်ပြနေတာ။ ကောင်းချီးရဖို့သက်သက် ဘုရားနောက်လိုက်ပြီး တာဝန်ထမ်းဆောင်ဖို့ ဘုရားသခင်က ရည်ရွယ်တာ မဟုတ်ဘူး။ တာဝန်ထမ်းဆောင်တဲ့ ဖြစ်စဉ်မှာ ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့၊ ယုံကြည်ခြင်းနဲ့ပတ်သက်တဲ့ မှားယွင်းတဲ့ အမြင်တွေကို ပြောင်းလဲဖို့၊ စာတန်နဲ့ဆိုင်တဲ့ အရာတွေကို ဖယ်ရှားပစ်ဖို့နဲ့ ဘုရားသခင်ရဲ့ ရည်ရွယ်ချက်နဲ့ ညီညွတ်တဲ့သူ ဖြစ်လာဖို့ သမ္မာတရားကို လိုက်စားဖို့ ကိုယ်တော်က မျှော်လင့်တယ်။ အဲဒါအခါမှသာ ဘုရားသခင်ရဲ့ အသိအမှတ်ပြုမှုကို ကျွန်တော် ရနိုင်မှာ။ ဆန့်ကျင်ဘက်အနေနဲ့ ကျွန်တော်က အမြဲတမ်း တစ်ကိုယ်ကောင်းဆန်ပြီး ကိုယ့်အကျိုးစီးပွားကိုပဲ ရှာဖွေတဲ့ စာတန်ဆန်တဲ့ စိတ်သဘောထားထဲမှာ ရှင်သန်နေခဲ့တယ်၊ ကောင်းချီးမင်္ဂလာတွေကိုပဲ အမြဲတမ်း လိုက်စားခဲ့တယ်။ ကျွန်တော် ပေါလုရဲ့လမ်းကြောင်းကိုပဲ လျှောက်နေခဲ့တာ မဟုတ်ဘူးလား။ ပေါလုက ဘုရားသခင်ကို ယုံကြည်ပေမဲ့ သမ္မာတရားနဲ့ အသက်ကို မလိုက်စားခဲ့ဘူး။ ဘုရားသခင်အတွက် သူလုပ်သမျှ အလုပ်နဲ့ အပင်ပန်းခံမှုတွေကို သရဖူနဲ့ ကောင်းချီးတွေ ရဖို့အတွက် အပေးအယူလုပ်ဖို့ အရင်းအနှီးအနေနဲ့ သဘောထားခဲ့ပြီး၊ ဘုရားသခင်နဲ့ အပေးအယူလုပ်ဖို့ ကြိုးစားခဲ့တယ်။ နှစ်တွေအများကြီး ယုံကြည်ပြီးတဲ့နောက်မှာတောင် သူ့ရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားတွေက နည်းနည်းလေးမှ မပြောင်းလဲခဲ့ဘူး။ ဘုရားသခင်ကို ပြောင်ပြောင်တင်းတင်း ကန့်ကွက်ပြီး သရဖူ တောင်းဆိုခဲ့တယ်။ အဲဒီလိုလုပ်လိုက်တော့ ဘုရားသခင်ရဲ့ စိတ်သဘောထားကို သူ ပုန်ကန်ပြစ်မှားခဲ့ပြီး အပြစ်ဒဏ်ပေးခံခဲ့ရတယ်။ ဘုရားသခင်ကို ကျွန်တော် ယုံကြည်ပေမဲ့ သမ္မာတရားနဲ့ အသက်ကို မလိုက်စားဘဲ ကောင်းချီးကိုပဲ အမြဲ လိုက်စားပြီး ဘုရားသခင်နဲ့ အပေးအယူလုပ်ဖို့ ကြိုးစားနေမယ်ဆိုရင်၊ နောင်တမရရင် ကျွန်တော်လည်း အပြစ်ဒဏ်ပေးခံရမှာပဲ။ ဒီလမ်းကြောင်းအတိုင်း ဆက်လျှောက်ရင် ဖြစ်လာမယ့် အကျိုးဆက်တွေကို သဘောပေါက်မိတော့ ဘုရားသခင်ဆီ ကျွန်တော် ဆုတောင်းလိုက်တယ်။ “အို ဘုရားသခင်၊ ဒီရောဂါဝေဒနာ နောက်ကွယ်မှာ ကိုယ်တော်ရဲ့ ကောင်းမွန်တဲ့ ရည်ရွယ်ချက် ရှိမှန်း သား သိပါတယ်။ အဲဒီရည်ရွယ်ချက်က သားကို ထုတ်ဖော်ပြီး ကယ်တင်ဖို့ပါ။ ဒါက သားဆီ ရောက်လာတဲ့ ကိုယ်တော်ရဲ့ မေတ္တာပါပဲ။ ကောင်းချီးကိုပဲ တစ်ချိန်လုံး လိုက်စားခဲ့ပြီး လမ်းကြောင်းမှားပေါ် လျှောက်နေခဲ့တယ်ဆိုတာ သားကို ရှင်းရှင်းလင်းလင်း မြင်ခွင့်ပေးတယ်။ အို ဘုရားသခင်၊ သား နောင်တရဖို့ လိုလားနေပါတယ်။ အခုကစလို့ သမ္မာတရား လိုက်စားဖို့ကိုပဲ သား အာရုံစိုက်ပါတော့မယ်” လို့ပေါ့။ ဆုတောင်းပြီးတဲ့နောက်မှာ ကျွန်တော့်စိတ်နှလုံးက အများကြီး ပိုငြိမ်သက်ပြီး သက်သာရာရသွားတယ်။

နောက်ပိုင်းမှာ ကျွန်တော် ကိုင်စွဲထားတဲ့ နောက်ထပ် မှားယွင်းတဲ့ အမြင်တစ်ခုကို ဆင်ခြင်သုံးသပ်မိတယ်။ ရောဂါဆိုးရွားလာပြီး တာဝန်မထမ်းဆောင်နိုင်ရင် ကယ်တင်မခံရနိုင်တော့ဘူးဆိုတဲ့ အမြင်ပေါ့။ ဒါကို ဖြေရှင်းဖို့ ကျွန်တော် သမ္မာတရားကို ဆက်ရှာဖွေခဲ့တယ်။ ဘုရားနှုတ်ကပတ်တော်ကို ကျွန်တော် ဖတ်ခဲ့တယ်။ “ကယ်တင်ခံရခြင်းဟူသည်မှာ အဓိကအားဖြင့် အပြစ်မှ လွတ်မြောက်ခြင်းနှင့် စာတန်၏စွမ်းအားမှ လွတ်မြောက်ခြင်း၊ ပြီးလျှင် ဘုရားသခင်ထံသို့ စစ်မှန်စွာ ပြန်လှည့်ပြီး ဘုရားသခင်ကို ကျိုးနွံနာခံခြင်းတို့ကို ဆိုလိုသည်။ အပြစ်နှင့် စာတန်၏ စွမ်းအားတို့မှ လွတ်မြောက်ဖို့ သင်သည် အဘယ်အရာကို ပိုင်ဆိုင်ရမည်နည်း။ သမ္မာတရား ဖြစ်သည်။ လူများသည် သမ္မာတရားကို ရရှိဖို့ မျှော်လင့်ပါက ၎င်းတို့သည် ဘုရားနှုတ်ကပတ်တော်များစွာဖြင့် ပြင်ဆင်ရမည်၊ ၎င်းတို့သည် သမ္မာတရားကို နားလည်နိုင်ပြီး လက်တွေ့ကျမှုကို ဝင်ရောက်နိုင်ဖို့အလို့ငှာ ထိုနှုတ်ကပတ်တော်များကို တွေ့ကြုံပြီး လက်တွေ့လုပ်ဆောင်နိုင်ရမည်။ သို့မှသာလျှင် ၎င်းတို့ ကယ်တင်ခြင်း ခံရနိုင်သည်။ လူတစ်ဦးက ကယ်တင်ခံရနိုင်ခြင်း ရှိမရှိသည် ဘုရားသခင်ကို ၎င်းမည်မျှ ကြာအောင်ယုံကြည်ခဲ့သည်၊ မည်မျှ အသိပညာရှိသည်၊ ၎င်းသည် ဆုကျေးဇူးများ၊ သို့မဟုတ် အားသာချက်များ ပိုင်ဆိုင်ခြင်း ရှိမရှိ၊ သို့မဟုတ် ၎င်း မည်မျှဒုက္ခခံသည်တို့နှင့် မသက်ဆိုင်ပေ။ ကယ်တင်ခြင်းနှင့် တိုက်ရိုက် ဆက်နွှယ်မှုရှိသည့် တစ်ခုတည်းသော အရာမှာ လူတစ်ဦးအနေဖြင့် သမ္မာတရားကို ရနိုင်ခြင်း ရှိမရှိ ဖြစ်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ကယ်တင်ခံရဖို့အတွက် စံနှုန်းကို ဘုရားသခင်က လုံးဝ ရှင်းရှင်းလင်းလင်း သတ်မှတ်ထားတယ်။ လူတွေက ကိုယ်တော်ရဲ့ နှုတ်ကပတ်တော်တွေရဲ့ လက်တွေ့ကျမှုကို အသက်ရှင်နေထိုင်နိုင်ခြင်း ရှိမရှိ၊ အရာရာတိုင်းမှာ စာတန်ရဲ့ အတွေးအခေါ်တွေအတိုင်း အသက်ရှင်တာကို ရပ်တန့်ပြီး အဲဒီအစား ကိုယ်တော်ရဲ့ နှုတ်ကပတ်တော်တွေ၊ သမ္မာတရား စည်းမျဉ်းတွေနဲ့အညီ လူတွေနဲ့ အမှုအရာတွေကို ရှုမြင်ခြင်း၊ ပြုမူနေထိုင်ခြင်း ရှိမရှိ၊ ကိုယ်တော့်ကို ကြောက်ရွံ့ခြင်း၊ ကျိုးနွံနာခံခြင်း၊ သစ္စာစောင့်သိခြင်းနဲ့ ချစ်ခြင်းတွေ ရှိမရှိ၊ စစ်မှန်တဲ့ လူသားပုံသဏ္ဌာန်နဲ့ အသက်ရှင်နေထိုင်ခြင်း ရှိမရှိ ဆိုတာတွေကို သူ အဓိက ကြည့်ပါတယ်။ ဒီ သမ္မာတရား လက်တွေ့ကျမှုတွေကို ပိုင်ဆိုင်တဲ့လူတွေမှသာ ဘုရားသခင်ရဲ့ ကယ်တင်ခြင်းကို ခံရမှာပါ။ ဒါပေမဲ့ ကျွန်တော့်မှာတော့ နှစ်နဲ့ချီပြီး ယုံကြည်လာခဲ့ပြီးနောက်မှာ မာနထောင်လွှားတာ၊ စိတ်ကြီးဝင်တာ၊ တစ်ကိုယ်ကောင်းဆန်တာနဲ့ စက်ဆုပ်စရာကောင်းတာ စတဲ့ ဖောက်ပြန်ပျက်စီးတဲ့ စိတ်သဘောထား တစ်ခုမှ မဖယ်ရှားရသေးဘူး။ တာဝန်ထမ်းဆောင်ရာမှာ နည်းနည်း ဒုက္ခခံနိုင်ပြီး အဖိုးအခ ပေးနိုင်ပေမဲ့ တကယ်တမ်းကျတော့ ကောင်းချီးရလိုတဲ့ လိုအင်ဆန္ဒနဲ့ ဘုရားသခင်ကို အပေးအယူလုပ်ဖို့ ကြိုးစားနေခဲ့တာ။ ကျွန်တော့် တစ်ကိုယ်လုံးက စာတန်ရဲ့ အမှောင်အာဏာအောက်မှာပဲ နေထိုင်နေတုန်းပဲ၊ ကယ်တင်ခံရဖို့ အနားတောင် မသီသေးဘူး။ ဒီ ဖောက်ပြန်ပျက်စီးတဲ့ စိတ်သဘောထားတွေကို ကျွန်တော် မဖြေရှင်းရင်၊ ကောင်းချီးလိုချင်တဲ့ လိုအင်ဆန္ဒက စိတ်နှလုံးထဲမှာ ရှိနေသေးရင်၊ တာဝန်ထမ်းဆောင်နေရင်တောင် အဆုံးမှာ ကယ်တင်ခံရဦးမှာ မဟုတ်ဘူး။ သမ္မာတရားလိုက်စားဖို့ ကျွန်တော် အာရုံစိုက်ရမယ်။ အဲဒါက ကယ်တင်ခံရဖို့ အခွင့်အရေးအတွက် တစ်ခုတည်းသော နည်းလမ်းပဲ။

နောက်ပြီး ရောဂါဆိုးရွားလာပြီး သေသွားရင် ကယ်တင်မခံရနိုင်ဘူးလို့ ကျွန်တော် အမြဲ စိုးရိမ်နေခဲ့တာကလည်း သမ္မာတရားကို နားမလည်တာကနေ လာတာပဲ။ ဒါကြောင့် သက်ဆိုင်ရာ ဘုရားနှုတ်ကပတ်တော်တွေကို ကျွန်တော် ရှာဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အကယ်၍ သင်၏အသက်ကို သင့်ထံမှ နုတ်ယူတော့မည့်ဆဲဆဲ အခိုက်အတန့်တွင် သင်သည် အေးအေးသက်သာဖြစ်ကာ လိုလားလက်ခံပြီး ညည်းညူခြင်းမရှိ ကျိုးနွံနာခံပါက၊ မိမိ၏ တာဝန်များ၊ ဝတ္တရားများနှင့် အလုပ်တာဝန်များကို အဆုံးတိုင်အောင် ကောင်းမွန်စွာ ဖြည့်ဆည်းခဲ့ပြီးပြီဟု ခံစားရပြီး သင်၏စိတ်နှလုံးသည် ဝမ်းမြောက်ပြီး ငြိမ်းချမ်းနေပါက၊ သင်သည် ဤကဲ့သို့ ထွက်ခွာသွားပါက ဘုရားသခင်အတွက်မူ သင်သည် လုံးဝ မထွက်ခွာသွားသေးပေ။ ထို့ထက် အခြားလောက၌ အခြားပုံသဏ္ဌာန်ဖြင့် အသက်ရှင်နေခြင်း ဖြစ်၏။ ဖြစ်ပျက်ခဲ့သမျှ သင်၏ အသက်ရှင်မှုပုံစံ ပြောင်းလဲသွားခြင်းသာ ဖြစ်၏၊ အမှန်တကယ် သင်မသေဆုံးသေးချေ။ လူမူကား ယင်းကို ‘ဤသူသည် အသက်ငယ်ငယ်ဖြင့် သေဆုံးရသည်။ သနားစရာ ကောင်းလိုက်လေခြင်း’ ဟု မြင်သည်။ သို့သော် ဘုရားသခင်၏ အမြင်တွင်မူ သင်သည် သေဆုံးသွားခြင်းသော်လည်းကောင်း၊ ဒုက္ခခံစားရန် ထွက်ခွာသွားခြင်းသော်လည်းကောင်း မဟုတ်ပေ။ ထိုအစား ကောင်းချီးမင်္ဂလာများ ခံစားမွေ့လျော်ရန်၊ ဘုရားသခင်နှင့် ပို၍နီးကပ်လာရန် ထွက်ခွာသွားခြင်း ဖြစ်သည်။ အဘယ့်ကြောင့်ဆိုသော် ဖန်ဆင်းခံတစ်ဦးအနေဖြင့် သင်သည် ဘုရားသခင်၏ အမြင်တွင် သင်၏တာဝန် ထမ်းဆောင်ရာတွင် စံမီပြီးဖြစ်သည်။ သင်သည် ယခု သင်၏တာဝန်ကို အပြီးသတ် လုပ်ခဲ့ပြီ ဖြစ်သည်၊ ဖန်ဆင်းခံ လူတန်းစားများကြားတွင် ဤတာဝန်ကို သင်ဆက်လက်ထမ်းဆောင်ရန် ဘုရားသခင် အလိုမရှိတော့ပေ။ ဘုရားသခင်အတွက်မှာမူ သင်၏ ‘ထွက်ခွာသွားခြင်း’ ကို ‘ထွက်ခွာသွားခြင်း’ ဟု မခေါ်၊ သင်သည် ‘ခေါ်တော်မူခြင်း ခံရခြင်း’၊ ‘ယူဆောင်သွားခြင်း ခံရခြင်း’၊ သို့မဟုတ် ‘ခေါ်ဆောင်သွားခြင်း ခံရခြင်း’ ဖြစ်ပြီး ယင်းက ကောင်းသောအရာ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) လူတချို့က အသက်ရှင်နေတုန်းမှာ နှိပ်စက်မှုပဲဖြစ်ဖြစ်၊ ဆင်းရဲဒုက္ခပဲဖြစ်ဖြစ်၊ ရောဂါဝေဒနာရဲ့ ညှဉ်းပန်းမှုပဲဖြစ်ဖြစ်၊ ငွေကြေးကျပ်တည်းမှုပဲဖြစ်ဖြစ်၊ ဘာတွေကိုပဲ ကြုံရပါစေ၊ ဘုရားသခင်ကို မညည်းညူဘဲ၊ သစ္စာမဖောက်ဘဲ ကိုယ့်တာဝန်ကို မြဲမြဲဆုပ်ကိုင်နိုင်ကြတယ်ဆိုတာ ဘုရားနှုတ်ကပတ်တော်ကနေ ကျွန်တော် နားလည်လိုက်ရတယ်။ အဲဒီလိုလူမျိုးတွေဟာ စစ်မှန်တဲ့ သက်သေခံချက်ကို ရရှိထားသူတွေပဲ။ သူတို့ရဲ့ ဇာတိပကတိ သေဆုံးသွားတာတောင် တကယ်တော့ တခြားနေရာတစ်ခုမှာ နေထိုင်ဖို့ ဘုရားသခင် ခေါ်ဆောင်သွားတာပဲ ဖြစ်တယ်။ သေသွားရင် ကယ်တင်ခံရဖို့ အခွင့်အရေး ဆုံးရှုံးပြီလို့ ကျွန်တော် အမြဲ စိုးရိမ်ခဲ့ပေမဲ့ တကယ်တမ်းကျတော့ လူတစ်ယောက် သေဆုံးပြီးနောက် အဆုံးသတ်ကို အသက်ရှင်နေတုန်း ဘုရားသခင်နဲ့ သမ္မာတရားအပေါ်ထားတဲ့ သူတို့ရဲ့သဘောထားက ဆုံးဖြတ်ပေးတာပါ။ ယောဘအကြောင်း ကျွန်တော် တွေးမိတယ်။ ဘုရားသခင်ဟာ ကောင်းကင်၊ မြေကြီးနဲ့ အရာခပ်သိမ်းရဲ့ အချုပ်အခြာအာဏာပိုင်ရှင် ဖြစ်တယ်ဆိုတာ သူ ယုံကြည်တယ်။ သူ့တစ်သက်လုံး ဘုရားသခင်နောက်လိုက်ပြီး ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်တဲ့လမ်းကို လျှောက်ခဲ့တယ်။ သေခြင်းတရားကို ရင်ဆိုင်ရတဲ့အခါ သူ့မှာ စိုးရိမ်ကြောက်ရွံ့စိတ် မရှိခဲ့ဘူး။ ဘာဖြစ်လို့လဲဆိုတော့ လူတစ်ယောက်ရဲ့ အသက်ရှင်ခြင်းနဲ့ သေခြင်းကို ဘုရားသခင်က အချုပ်အခြာအာဏာ ကိုင်စွဲထားပြီး စီစဉ်တယ်ဆိုတာ သူ ယုံကြည်လို့လေ။ ဒါကြောင့် သူ တည်တည်ငြိမ်ငြိမ်ပဲ ရင်ဆိုင်နိုင်ခဲ့တယ်။ ယောဘဟာ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်တဲ့သူ ဖြစ်တယ်။ စာတန် စုံစမ်းသွေးဆောင်မှုတွေလုပ်နေတုန်းမှာ သူ့သက်သေခံချက်မှာ ခိုင်ခိုင်မာမာ ရပ်တည်ခဲ့တယ်။ သူ သေဆုံးသွားတာတောင်မှ ဘုရားသခင်က သူ့ကို ကယ်တင်ခဲ့တယ်။ ကျွန်တော်က သမ္မာတရားကို နားမလည်ဘဲ အသက်ရှင်ခြင်း၊ သေခြင်းနဲ့ ကယ်တင်ခြင်း ကိစ္စတွေကို ထိုးထွင်းမမြင်နိုင်ခဲ့လို့ သေသွားရင် ကယ်တင်မခံရနိုင်ဘူးလို့ အမြဲ စိုးရိမ်ခဲ့တာလေ။ ကျွန်တော် မိုက်မဲခဲ့တာပဲ။ တကယ်တော့ ကျွန်တော် အသက်ရှင်နေရင်တောင်မှ သမ္မာတရားကို မလိုက်စားဘဲ၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်တဲ့လမ်းကို မလျှောက်ဘဲ၊ သရဖူနဲ့ ကောင်းချီးရဖို့သက်သက်အတွက်ပဲ ယုံကြည်ပြီး စွန့်လွှတ်အသုံးခံနေမယ်ဆိုရင် ဘုရားသခင်ရဲ့ အမြင်မှာ ကျွန်တော် ရှင်ရှင်သေသေ ဘာမှ မကွာခြားဘူး။ ကယ်တင်ခံရတာနဲ့ ဘာမှမဆိုင်ဘူး။ ဘာလို့လဲဆိုတော့ အဲဒီလို အသုံးခံတာက ဇာတိပကတိ အကျိုးစီးပွားအတွက် ဖြစ်နေလို့ပဲ။ တစ်ကိုယ်ကောင်းဆန်ပြီး ဖန်ဆင်းခံတစ်ယောက်ရဲ့ တာဝန်နဲ့ ဝတ္တရားကို ကောင်းကောင်း ဖြည့်ဆည်းတာ မဟုတ်ဘူး။ အခု ဘုရားသခင်က ကျွန်တော့်ကို အသက်ရှင်ခွင့် ပေးထားတုန်းပဲ။ ရှင်ခြင်း၊ သေခြင်းနဲ့ ကောင်းချီးမင်္ဂလာတွေအကြောင်း စိုးရိမ်ပူပန်မှုတွေနဲ့ အချိန်ကုန်မခံနိုင်တော့ဘူး။ အသက်ရှင်နေတုန်းမှာ သမ္မာတရားကို အလေးအနက် လိုက်စားပြီး ဘုရားသခင် ကျေနပ်ဖို့အတွက် ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း ထမ်းဆောင်ရမယ်။ အဲဒါက ကျွန်တော် အလေးထားဖို့ အသင့်ဆုံး၊ အာရုံစိုက်ဖို့ အသင့်ဆုံး အရာပဲ။ သမ္မာတရားကို ရရှိပြီး သမ္မာတရား လက်တွေ့ကျမှုကို အသက်ရှင်နေထိုင်မှသာ ကျွန်တော့်စိတ်နှလုံးမှာ ဝမ်းမြောက်ခြင်းနဲ့ ငြိမ်သက်ခြင်း ရှိမှာ။ အဲဒီအခါမှသာ သေခြင်းတရားကို ကျွန်တော် မကြောက်တော့မှာပါ။

အခုတလော တာဝန်ထမ်းဆောင်တာ ကြာသွားရင် ခေါင်းကိုက်ပြီး ခေါင်းမူးတာတွေ ရှိနေတုန်းဆိုပေမဲ့ ရောဂါဝေဒနာထဲမှာ အရင်ကလောက် သိပ်မနေတော့ဘူး။ ခေါင်းကိုက်လာရင် ခဏလောက် နားလိုက်တယ်။ နေ့စဉ်ဘဝမှာလည်း လေ့ကျင့်ခန်း ပိုလုပ်ဖို့ ကြိုးစားတယ်။ ကိုယ့်ခန္ဓာကိုယ် ဘာဖြစ်မလဲ၊ ရှင်မလား သေမလားဆိုတာလည်း စိုးရိမ်ပူပန်တာ မရှိတော့ဘူး။ အသက်ရှင်ရတဲ့ နေ့တိုင်း ကိုယ့်တာဝန်ကို အတတ်နိုင်ဆုံး ကြိုးစားပြီး ထမ်းဆောင်သွားမယ်။ ဘုရားသခင်ကို ကျေးဇူးတင်ပါတယ်။


၁၃။ မတူညီသည့် တာဝန်များအကြား အဆင့်အတန်း ခွဲခြားမှု မရှိပါ

လင်းဆန်၊ တရုတ်ပြည်

ကျွန်တော် ကြီးပြင်းလာတဲ့တစ်လျှောက် ကျွန်တော်တို့မိသားစုမှာ ယောက်ျားလေးတွေကပဲ အမြဲ ဦးဆောင်ခဲ့တာ၊ ဘယ်ကိစ္စမှာမဆို အဖေ့စကားက အတည်ပဲ။ ဘယ်အိမ်မှုကိစ္စကိုမှ သူ လုံးဝ မလုပ်ခဲ့ဘူး။ ထမင်းချက်၊ အဝတ်လျှော်၊ သန့်ရှင်းရေးလုပ်တာလို ဟာမျိုးတွေက အမေနဲ့ အစ်မရဲ့ အလုပ်တွေပေါ့။ “ယောက်ျားက အပြင်အလုပ်၊ မိန်းမက အတွင်းအလုပ်”၊ လယ်လုပ်တာ၊ ပိုက်ဆံရှာတာက ယောက်ျားတွေရဲ့အလုပ်၊ ထမင်းချက်၊ အဝတ်လျှော်တာက မိန်းမတွေရဲ့အလုပ်လို့ ကျွန်တော်တို့ ညီအစ်ကိုတွေကို အဖေက ခဏခဏ သင်ကြားပေးခဲ့တယ်။ အဖေ့ရဲ့ အပြောအဆို၊ အပြုအမူတွေအောက်မှာ ကျွန်တော့်အစ်ကိုတွေဆိုရင်လည်း အိမ်ထောင်ကျပြီးတဲ့အခါ အိမ်ထောင်ဦးစီးတွေ ဖြစ်လာကြပြီး လုံးဝ အိမ်အလုပ်တစ်ခုမှ မလုပ်ခဲ့ကြဘူး။ ကျွန်တော်ကလည်း သူတို့လိုပဲ ဖြစ်ချင်ခဲ့တာ။ အဲဒီလိုကမှ ယောက်ျားတစ်ယောက်ရဲ့ သင့်တော်တဲ့ ခံ့ညားထည်ဝါမှုနဲ့ ဂုဏ်သိက္ခာရဖို့ တစ်ခုတည်းသော နည်းလမ်းဖြစ်တယ်လို့ ခံစားရခဲ့တယ်လေ။ အိမ်ထောင်ကျပြီးတဲ့နောက်မှာတော့ ကျွန်တော့်ဇနီးက အရမ်း အကျင့်သီလကောင်းပြီး အိမ်မှုကိစ္စနိုင်နင်းတော့ အိမ်အလုပ်အားလုံးကို တာဝန်ယူလုပ်တယ်။ တစ်ခါတလေ ထမင်းစားရင် ကျွန်တော့်ရှေ့အရောက်တောင် လာချပေးသေးတာ။ ဒါကြောင့် ယောက်ျားတစ်ယောက်အနေနဲ့ လျှော်ဖွပ်တာ၊ ဖာထေးတာ၊ ကလေးထိန်းတာလိုမျိုး အလုပ်တွေကို မလုပ်သင့်ဘူးလို့ ကျွန်တော် ပိုခံစားလာရတယ်။ အဲဒါတွေအကုန်လုံးက မိန်းမတွေရဲ့ အလုပ်လေ။ ကျွန်တော်သာ လုပ်လိုက်ရင် အရှက်စရာကောင်းပြီး နိမ့်ကျတယ်လေ။ နောက်ပိုင်း ဇနီးသည် ကလေးမွေးပြီးတဲ့အခါ ကျွန်တော် အလုပ်က ပြန်ရောက်လို့ သူ ကလေးချီရင်း ထမင်းချက်၊ အိမ်အလုပ်တွေလုပ်ရင်း မနိုင်မနင်းဖြစ်နေတာကို မြင်တော့ ကူညီချင်စိတ်တော့ ရှိပါတယ်။ ဒါပေမဲ့ ကျွန်တော်လို ယောက်ျားရင့်မာကြီးက အဲဒီလိုအလုပ်တွေ လုပ်နေတာကို သူများတွေ သိသွားရင် ဘယ်လောက် ရှက်စရာကောင်းလိုက်မလဲလို့ တွေးမိပြီး ဇနီးသည်ကို အိမ်အလုပ် ကူလုပ်ပေးရမယ်အ့စား ဖဲရိုက်ဖို့ အပြင်ပဲထွက်သွားလိုက်တော့တာပေါ့။ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီးတဲ့နောက်မှာ ဘုရားနှုတ်ကပတ်တော်တွေကို ဖတ်ရတာ ကျွန်တော် အရမ်း သဘောကျခဲ့တယ်။ ဘုရားနှုတ်ကပတ်တော်တွေကနေ ဘုရားသခင်ကို ယုံကြည်ရင် အရာရာမှာ သမ္မာတရားကို လက်တွေ့လုပ်ဆောင်ပြီး ပုံမှန် လူ့သဘာဝနဲ့ အသက်ရှင်နေထိုင်ရမယ်ဆိုတာကို ကျွန်တော် သဘောပေါက်လာခဲ့တယ်။ သူများပြုစုတာကိုပဲ ခံယူနေလို့ မရဘူး၊ အဲဒါက တကယ်ကို ဆင်ခြင်တုံတရား မရှိရာကျတယ်လေ။ အဲဒီအချိန်ကစပြီး အိမ်အလုပ်တချို့ကို ကျွန်တော် စကူလုပ်ပေးတယ်၊ ထမင်းချက်တာ၊ ဟင်းသီးဟင်းရွက်ဆေးတာ၊ သန့်ရှင်းရေးလုပ်တာတွေကို သင်ယူခဲ့တယ်။

၂၀၂၃ ခုနှစ်၊ ဇန်နဝါရီလရဲ့ တစ်ရက်မှာ ဧည့်ခံတဲ့နေအိမ်တစ်အိမ်မှာ လုံခြုံရေးအန္တရာယ်နည်းနည်းရှိနေပြီး အဲဒီမှာနေတဲ့ ညီအစ်မငယ်လေးတွေကို ချက်ချင်း ပြောင်းရွှေ့ဖို့လိုတယ်လို့ ခေါင်းဆောင်က ပြောလာတယ်။ ပြီးတော့ ကျွန်တော့်ကို ယာယီဧည့်ခံခိုင်းပြီး နှစ်သစ်ကူးပြီးလို့ သင့်တော်တဲ့ ဧည့်ခံမယ့်အိမ် ရှာတွေ့တာနဲ့ သူတို့ ပြောင်းမှာပါလို့ ပြောခဲ့တယ်။ ကျွန်တော် ကိုယ့်ဘာသာကိုယ် တွေးမိတယ်၊ “ငါက ညီအစ်ကိုတစ်ယောက်လေ။ တစ်နေ့ကုန် မီးဖိုချောင်နားမှာပဲ တဝဲလည်လည် လုပ်နေရမှာ၊ တော်တော် အရှက်စရာ၊ အနေခက်စရာ ဖြစ်မှာပဲ။ ခေါင်းဆောင်က ဘာလို့ ငါ့ကို ဧည့်ခံဖို့ စီစဉ်ပေးရတာလဲ။ ငါ့ကို သက်သက်မဲ့ အခက်တွေ့အောင် လုပ်နေတာ မဟုတ်ဘူးလား” ပေါ့။ ဒါပေမဲ့ တွေးမိပြန်တယ်၊ “ငါ ဘုရားသခင်ကို ယုံကြည်လာတာ နှစ်တွေအများကြီး ကြာပြီ။ ဒီတာဝန်ကို ငါ ငြင်းလိုက်ရင်၊ ငါက သမ္မာတရားလိုက်စားတဲ့လူ မဟုတ်ဘူးလို့ ခေါင်းဆောင်က ပြောမှာ မဟုတ်လား။ ဒါ့အပြင် ငါ့အိမ်က ဧည့်ခံဖို့ တော်တော်လေး သင့်တော်တာကိုး။ ပြီးတော့ ငါ့မိန်းမက အသင်းတော်ကနေ ရှင်းလင်းပစ်တာ ခံထားရပေမဲ့ ငါ တာဝန်ထမ်းဆောင်တာကို ထောက်ခံတယ်၊ ကလေးနှစ်ယောက်ကလည်း မကန့်ကွက်ကြဘူးလေ။ ညီအစ်မငယ်လေးတွေ ငါ့အိမ်မှာ နှစ်သစ်ကူးတာက အသင့်တော်ဆုံးဖြစ်မှာပဲ။ ပြီးတော့ ခေါင်းဆောင်က ငါ့ကို ယာယီ ဧည့်ခံခိုင်းရုံသက်သက်ပဲလေ။ သင့်တော်တဲ့ ဧည့်ခံတဲ့အိမ် ရှာတွေ့တာနဲ့ သူတို့ ပြောင်းသွားကြမှာပဲ” လို့ပေါ့။ ဒီလိုတွေးပြီးတော့ ကျွန်တော် လက်ခံလိုက်တယ်။ ဒါပေမဲ့ တကယ်တမ်း ဧည့်ခံရမယ့်အချိန်ရောက်တော့ “ယောက်ျားက အပြင်အလုပ်၊ မိန်းမက အတွင်းအလုပ်” ဆိုတဲ့ အမြင်က ပြန်ပေါ်လာတယ်။ ကျွန်တော့်ဇနီးက မနက်စာဆိုင်မှာ အလုပ်လုပ်တော့၊ အိမ်မှာ မနက်စာနဲ့ နေ့လယ်စာကို နေ့တိုင်း ကျွန်တော်ပဲ ချက်ရတာ။ ကျွန်တော့်ဇနီးက ကျွန်တော့်ကို အကြိမ်ကြိမ် သတိပေးတယ်၊ “ရှင် ချက်ပြုတ်ရင် အေပရွန် ဝတ်၊ လက်ကာ စွပ်ဦး၊ မဟုတ်ရင် အင်္ကျီတွေ ညစ်ပတ်ကုန်ပြီး လျှော်ရခက်နေမယ်” တဲ့။ ပါးစပ်နဲ့ သဘောတူခဲ့ပေမဲ့၊ တစ်ခါမှ လိုက်မလုပ်ဖြစ်ခဲ့ဘူး။ ကျွန်တော် တွေးမိတယ်၊ “လက်ကာစွပ်ပြီး အေပရွန် ဝတ်ခိုင်းနေတာလား။ ငါ ဘယ်လိုပုံဖြစ်သွားမလဲ။ အိမ်ရှင်မကြီးတစ်ယောက်နဲ့ တူသွားမှာပေါ့။ ညီအစ်မတွေသာ ငါ့ကို ဒီပုံစံနဲ့ မြင်သွားရင်၊ ဘယ်လောက် ရှက်စရာကောင်းမလဲ။ ချက်ပြုတ်တာ၊ လျှော်ဖွပ်တာတွေက ညီအစ်မတွေ လုပ်ရမယ့် အလုပ်တွေလေ၊ ညီအစ်ကိုတွေ လုပ်ရမယ့်အလုပ် မဟုတ်ဘူး။ ငါ ဧည့်ခံတာဝန် လုပ်နေတာကို ညီအစ်ကိုမောင်နှမတွေ သိသွားရင် ငါ့ကို သေချာပေါက် အထင်သေးကြမှာ။ စာနဲ့ပတ်သက်တဲ့အလုပ်ကို လုပ်တဲ့ ညီအစ်ကိုတစ်ယောက်ဖြစ်တဲ့ ငါက အခုတော့ ထမင်းချက် ဖြစ်သွားပြီဆိုတာ မယုံနိုင်စရာပဲ” လို့ပေါ့။ နည်းနည်းကြာတော့ ခေါင်းဆောင်က နောက်ထပ် ညီအစ်မငယ်လေးတစ်ယောက်ကို ကျွန်တော့်အိမ်မှာ နေဖို့ စီစဉ်ပြန်ရော။ ပြီးတော့ ညီအစ်မတွေက ပြောင်းဖို့အစီအစဉ် ရှိပုံမရခဲ့ဘူး။ ကျွန်တော် ကိုယ့်ဘာသာကိုယ် တွေးမိတယ်၊ “နှစ်သစ်ကူးပြီးရင် ပြောင်းသွားမယ်လို့ ပြောထားတာ မဟုတ်ဘူးလား။ ဘာလို့ ငါ့အိမ်ကို လူတွေ ထပ်ထည့်နေတာလဲ။ နေ့တိုင်း ဒီလိုချက်ပြုတ်နေရတာ အရမ်း သိက္ခာကျတာပဲ။ ဘယ်တော့မှများ ဒါကြီးက ပြီးမှာလဲ” လို့ပေါ့။ ကျွန်တော်က အပျက်သဘောဆောင်ပြီး မွန်းကျပ်ခဲ့တယ်၊ ချက်ပြုတ်တဲ့နေရာမှာ စိတ်မနှစ်တော့ဘဲ ဝတ်ကျေတမ်းကျေ စလုပ်လာတယ်။ ကျွန်တော်ပေါင်းတဲ့ ထမင်းက အရမ်း မာရင်မာတယ်၊ မဟုတ်ရင် အရမ်း ပျော့သွားတယ်။ ပြီးတော့ ကျွန်တော်ချက်တဲ့ ဟင်းတွေကလည်း အရမ်း ငန်ရင်ငန်တယ်၊ မဟုတ်ရင် အရသာ လုံးဝ ပေါ့ပျက်ပျက်ပဲ။ ဒါပေမဲ့ ကျွန်တော် ကိုယ့်ကိုယ်ကိုယ် လုံးဝ ဆင်ခြင်သုံးသပ်မှု မလုပ်ခဲ့ဘူး။ ဟင်းဖြစ်အောင် ချက်ပေးလိုက်တာနဲ့တင် လုံလောက်ပြီလို့တောင် ခံစားခဲ့ရတာ။ နောက်ပိုင်း သူတို့က ကျွန်တော့်ကို တုံ့ပြန်ချက်တွေ ပေးလာကြတယ်၊ ကျွန်တော် ပြုတ်တဲ့ ခေါက်ဆွဲက မကျက်ဘူးတဲ့၊ ပြီးတော့ အသုပ်တွေထဲမှာ ဆားခဲတွေ မပျော်ဘူးတဲ့။ ဒါကို ကြားရတော့ ပိုပြီးတော့တောင် စိတ်ဆိုးသွားတယ်။ “ငါလို ယောက်ျားရင့်မာကြီးက နင်တို့အတွက် တစ်နေ့ကုန် ချက်ပြုတ်ပေးနေရတာနဲ့တင် လုံလောက်အောင် သိက္ခာကျနေပါပြီဆိုမှ၊ အခု နင်တို့က အရာရာမှာ အပြစ်ရှာနေကြသေးတယ်ပေါ့လေ။ ဒါ သည်းမခံနိုင်စရာပဲ” ပေါ့။ စိတ်နှလုံးထဲမှာတော့ သူတို့ မြန်မြန် ပြောင်းသွားပါစေလို့ပဲ ဆုတောင်းနေမိတယ်။ နောက်ပိုင်းမှာ ကျွန်တော့်အခြေအနေ မမှန်တော့ဘူးဆိုတာ သတိထားမိလာလို့ ကိုယ့်ပြဿနာကိုယ် နားလည်အောင် လမ်းပြပေးဖို့ ဘုရားသခင်ဆီ ဆုတောင်းလိုက်တယ်။

အဲဒီအချိန်မှာ ဘုရားနှုတ်ကပတ်တော် ဓမ္မတေးတစ်ပုဒ်ကို ကျွန်တော် ကြားလိုက်ရတယ်။

မူလလူသားသည် ဝိညာဉ်ပိုင်ဆိုင်သော သက်ရှိသတ္တဝါများဖြစ်ကြ

၁  အစအဦး၌၊ ငါသည် လူသားမျိုးနွယ်ကို ဖန်ဆင်းခဲ့၏။ ဆိုလိုသည်မှာ လူသားမျိုးနွယ်၏ ဘိုးဘေးဖြစ်သော အာဒံကို ငါဖန်ဆင်းခဲ့သည်။ သူသည် အားမာန်ဖြင့် ပြည့်လျှမ်းသည့်၊ အသက်ပါမှုတို့ဖြင့် ပြည့်လျှမ်းသည့် သဏ္ဌာန်နှင့် ပုံရိပ်ကို အပ်နှင်းခံခဲ့ရပြီး၊ ထို့အပြင် ငါ၏ဘုန်းအသရေက အတူပါရှိခဲ့သည်။ ယင်းမှာ လူသားကို ငါဖန်ဆင်းခဲ့သည့် မွန်မြတ်သောနေ့ရက် ဖြစ်ခဲ့သည်။ ထို့နောက်တွင်၊ အာဒံ၏ ခန္ဓာကိုယ်မှ ဧဝကို ဖြစ်စေခဲ့ပြီး၊ သူမသည်လည်း လူသား၏ ဘိုးဘေးဖြစ်ခဲ့ကာ၊ ထို့ကြောင့် ငါ ဖန်ဆင်းခဲ့သော လူတို့သည် ငါ၏အသက်ဇီဝနှင့် ငါ၏ဘုန်းအသရေတို့ဖြင့် ပြည့်လျှမ်းခဲ့သည်။

၂  အာဒံသည် မူလအားဖြင့် ငါ့လက်မှ ဖြစ်ပွားစေခဲ့သူ ဖြစ်ပြီး ငါ့ပုံသဏ္ဌာန်၏ ကိုယ်စားပြုခြင်း ဖြစ်သည်။ ထို့ကြောင့် “အာဒံ” ၏ မူရင်းအဓိပ္ပာယ်သည် သဏ္ဌာန်နှင့် ပုံရိပ်တို့ရှိလျက်၊ စိတ်ဝိညာဉ်နှင့် ဇီဝအသက်တို့ ရှိလျက်၊ ငါ၏အလွန်အရေးပါသော အားအင်၊ ငါ၏ ဘုန်းအသရေဖြင့် ပြည့်ဝခဲ့သည့် ငါဖန်ဆင်းသော သတ္တဝါတစ်ဦး ဖြစ်ခဲ့သည်။ အာဒံသည် ဝိညာဉ်ရှိသည့်၊ ငါ့ကို ကိုယ်စားပြုနိုင်စွမ်း ရှိသူ၊ ငါ့ပုံသဏ္ဌာန်ကို ဆောင်နိုင်စွမ်းရှိကာ ငါ၏ဇီဝအသက်ကို လက်ခံရရှိနိုင်စွမ်းရှိသည့် တစ်ဦးတည်းသော ဖန်ဆင်းခံသတ္တဝါ ဖြစ်သည်။

၃  အစအဦး၌ ဧဝသည် ငါ စီမံခဲ့သည့် ဇီဝအသက် နှင်းအပ်ခံရသော ဖန်ဆင်းခြင်းဖြင့် ဒုတိယမြောက် လူသားဖြစ်ပြီး ထို့ကြောင့် “ဧဝ”၏ မူလအဓိပ္ပာယ်မှာ ငါ၏ အသက်ပါမှုဖြင့် ပြည့်သည့်အပြင် ငါ၏ဘုန်းအသရေ နှင်းအပ်ခံရလျက်၊ ငါ၏ ဘုန်းအသရေကို ဆက်လက်ဖြစ်စေမည့် ဖန်ဆင်းခံသတ္တဝါတစ်ဦးဟု ဆိုလိုသည်။ ဧဝသည် အာဒံထံမှ ဖြစ်လာခဲ့သည်၊ ထို့ကြောင့် သူသည် ငါ၏ သဏ္ဌာန်ဖြင့် ဖန်ဆင်းခံရသည့် ဒုတိယမြောက်လူသား ဖြစ်သည့်အတွက်၊ သူသည်လည်း ငါ၏ပုံသဏ္ဌာန်ကို ဆောင်ခဲ့ပေသည်။ “ဧဝ”၏ မူလအဓိပ္ပာယ်မှာ ဝိညာဉ်၊ အသွေးအသားနှင့် အရိုးရှိသည့် သက်ရှိလူသား ဖြစ်သည်၊ လူသားမျိုးနွယ်အလယ် ငါ၏ဒုတိယမြောက် သက်သေအပြင် ငါ၏ဒုတိယမြောက် ပုံသဏ္ဌာန် ဖြစ်သည်။ ၎င်းတို့သည် လူသားမျိုးနွယ်၏ ဘိုးဘေးများ၊ လူသား၏ စစ်မှန်ပြီး အဖိုးတန်သော ရတနာဖြစ်ပြီး၊ အစပထမကတည်းက ဝိညာဉ် အပ်နှင်းခံခဲ့ရသည့် သက်ရှိသတ္တဝါများ ဖြစ်သည်။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စစ်မှန်သောလူတစ်ယောက် ဖြစ်ခြင်းဆိုသည်မှာ

သီချင်းစာသားတွေကို တွေးဆကြည့်ရင်း ကျွန်တော် နားလည်သွားတာက လူသားမျိုးနွယ်ဆိုတဲ့ အာဒံနဲ့ ဧဝကို ဘုရားသခင် စဖန်ဆင်းတုန်းက ယောက်ျားက မိန်းမထက် ပိုမြတ်တယ်၊ မိန်းမက ယောက်ျားထက် အဆင့်အတန်းနိမ့်တယ်လို့ ကိုယ်တော် ဘယ်တုန်းကမှ မမိန့်မှာခဲ့ဘူး။ ဘုရားသခင်ရဲ့ မျက်မှောက်တော်မှာ ယောက်ျားနဲ့ မိန်းမက တန်းတူပဲ။ ဘုရားသခင်ရဲ့ အိမ်တော်မှာလည်း အတူတူပါပဲ။ ဘယ်တာဝန်ကိုပဲ ထမ်းဆောင်ပါစေ၊ ဘယ်တာဝန်ကိုတော့ ညီအစ်ကိုတွေ လုပ်ရမယ်၊ ဘယ်တာဝန်ကိုတော့ ညီအစ်မတွေပဲ လုပ်ရမယ်လို့ ဘုရားသခင် ဘယ်တုန်းကမှ မမိန့်မှာခဲ့ဘူး။ ဒါပေမဲ့ ကျွန်တော်က ငယ်ငယ်ကတည်းက အဖေ့ရဲ့ အပြောအဆို၊ အပြုအမူတွေရဲ့ သင်ကြားမှုကို ခံခဲ့ရပြီး ပုရိသဝါဒ အတွေးအခေါ်တွေနဲ့ အသက်ရှင်ခဲ့တာကိုး။ မိန်းမတွေကိုဆို အမြဲတမ်း နှိမ်တယ်၊ ချက်ပြုတ်တာ၊ လျှော်ဖွပ်တာလို အလုပ်တွေကို အထင်သေးပြီး အဲဒါတွေအားလုံးက မိန်းမတွေရဲ့ အလုပ်လို့ပဲ ထင်ခဲ့တာ။ ဒါကြောင့် ဧည့်ခံတာဝန်ကို ကျွန်တော် အရမ်း အတိုက်အခံလုပ်ခဲ့တာ၊ လုပ်ပေးရင်တောင်မှ ဝတ်ကျေတမ်းကျေပဲ လုပ်ခဲ့တာလေ။ ကျွန်တော် တွေးသမျှ၊ လုပ်သမျှ အရာအားလုံးက ဘုရားသခင်ရဲ့ ရည်ရွယ်ချက်တွေနဲ့ မကိုက်ညီခဲ့ဘူး။ ဒါကို သဘောပေါက်လိုက်တော့၊ ကျိုးနွံနာခံမှု ရှိပြီး ဧည့်ခံတာဝန်ကို လုံ့လဝီရိယရှိရှိနဲ့ ကောင်းကောင်း ဖြည့်ဆည်းဖို့ လိုလားခဲ့တယ်။ အဲဒီနောက်ပိုင်း ခေါက်ဆွဲပြုတ်ရင် နည်းနည်း ပိုကြာကြာ ပြုတ်တယ်၊ အသုပ်တွေကိုလည်း ကြိုပြီး နယ်ဖတ်ထားလိုက်တယ်။ ကျွန်တော့်ဟင်းတွေကိုလည်း ပုံစံအမျိုးမျိုး ပြောင်းချက်ဖို့ စပြီး စဉ်းစားလာတယ်။ ညီအစ်မငယ်လေးတချို့ နေမကောင်းဖြစ်ပြီး ချောင်းဆိုးတာ တွေ့တော့ သူတို့အတွက် သစ်တော်သီးနှင့် သကြားခဲ ဖျော်ရည် လုပ်ပေးခဲ့တယ်။ ကျွန်တော် စပြီး ပြောင်းလဲလာကာရှိသေးတယ်၊ ညီအစ်မငယ်လေးတွေက ပြောင်းသွားကြပါလေရော။

သူတို့ ထွက်သွားပြီးနောက်မှာ ကျွန်တော် ခဏခဏ တွေးဆမိတယ်၊ “ဧည့်ခံနေတုန်းမှာ ငါ ဘာလို့ ဒီလောက်တောင် အတိုက်အခံလုပ်တာတွေ ထုတ်ဖော်ခဲ့မိတာလဲ” လို့ပေါ့။ နောက်ပိုင်းမှာ ပုရိသဝါဒ ပြဿနာကို ဖော်ထုတ်ထားတဲ့ ဘုရားနှုတ်ကပတ်တော်တွေကို ကျွန်တော် ဖတ်လိုက်ရပြီး ကိုယ့်ကိုယ်ကိုယ် နားလည်မှုတချို့ ရသွားတယ်။ အနန္တတန်ခိုးရှင် ဘုရားသခင် ပြောသည်မှာ “လူအများသည် ‘လျှော်ဖွပ်ခြင်းနှင့် ဖာထေးပြုပြင်ခြင်းတို့သည် အမျိုးသမီးများ၏ အလုပ်သာဖြစ်သည်။ အမျိုးသမီးများအား ယင်းတို့ကို ကိုင်တွယ်ခွင့်ပေးလိုက်ပါ။ ယင်းအလုပ်များကို လုပ်ရသည့်အခါတွင် ငါ စိတ်အနှောင့်အယှက်ဖြစ်သည်။ ငါသည် ယောက်ျားမပီသသလို ခံစားရသည်’ဟု တွေးကြသည်။...အမျိုးသားများတွင် ဤဖိုဝါဒ အတွေးများရှိကြပြီး ကလေးထိန်းခြင်း၊ အိမ်သန့်ရှင်းရေးလုပ်ခြင်း၊ အဝတ်လျှော်ခြင်းနှင့် သန့်ရှင်းရေးလုပ်ခြင်းကဲ့သို့ အချို့သောအလုပ်များကို အထင်အမြင်သေးကြသည်။ အချို့တွင် ပြင်းထန်သော ဖိုဝါဒ လိုလားမှုများရှိကြပြီး ဤအိမ်မှုကိစ္စများကို အထင်အမြင်သေးကာ လုပ်ဆောင်ရန် ဆန္ဒမရှိကြပေ၊ သို့မဟုတ် လုပ်ဆောင်ပါကလည်း အခြားသူများက ၎င်းတို့အား အထင်အမြင်သေးမည်ကို စိုးရိမ်၍ စိတ်မပါလက်မပါဖြင့် လုပ်ကြသည်။ သူတို့သည် ‘ငါ ဤအိမ်မှုကိစ္စများကို အမြဲလုပ်နေလျှင် ငါသည် မိန်းမဆန်လာမည် မဟုတ်လော’ဟု တွေးကြသည်။ ဤသည်ကို မည်သည့်အတွေးနှင့် အမြင်က အုပ်စိုးထားသနည်း။ သူတို့၏ အတွေးတွင် ပြဿနာမရှိသလော။ (ဟုတ်ပါသည်။ ရှိပါသည်။) သူတို့၏ အတွေးသည် ပြဿနာရှိ၏။...ဖိုဝါဒ အထူးအားကောင်းသည့် ဒေသအချို့တွင် သူတို့ကို မိသားစု၏ ပုံစံသွင်းမှုနှင့် သြဇာလွှမ်းမိုးမှုတို့က ဆိုဖွယ်ရာမရှိအောင်ပင် ဖျက်ဆီးထားသည်။ ဤပုံစံသွင်းခြင်းသည် သူတို့ကို ကယ်တင်ခဲ့သလော သို့မဟုတ် ထိခိုက်နစ်နာစေခဲ့သလော။ (သူတို့ကို ထိခိုက်နစ်နာစေခဲ့ပါသည်။) ယင်းသည် သူတို့ကို ထိခိုက်နစ်နာစေခဲ့ပါသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၄)) “ဥပမာ သင်သည် ညီအစ်ကိုတစ်ယောက်ဖြစ်ပြီး နေ့စဉ် အခြားသော ညီအစ်ကိုမောင်နှမများအတွက် ထမင်းဟင်း ချက်ပြုတ်ပေးပြီး ပန်းကန်ဆေးပေးရန် ခိုင်းစေခြင်းခံရလျှင် သင် ကျိုးနွံနာခံမည်လော။ (ကျိုးနွံနာခံမည်ဟု ထင်ပါသည်။) သင်သည် အချိန်ခဏတာ လုပ်ဆောင်ကောင်း လုပ်ဆောင်နိုင်လိမ့်မည်။ သို့သော် ဤတာဝန်ကို ရေရှည်ထမ်းဆောင်ရန် ခိုင်းစေခြင်းခံရလျှင် သင်ကျိုးနွံနာခံနိုင်မည်လော။ (ကျွန်ုပ်သည် ရံဖန်ရံခါ ကျိုးနွံနာခံနိုင်သော်လည်း အချိန်ကြာသည်နှင့်အမျှ ကျိုးနွံနာခံနိုင်မှု မရှိခြင်း ဖြစ်ကောင်းဖြစ်နိုင်သည်။) ဤသည်မှာ သင်သည် ကျိုးနွံနာခံခြင်းမရှိဟူသည့် သဘောဖြစ်သည်။ လူတို့အား ကျိုးနွံနာခံခြင်း မရှိစေသည်မှာ မည်သည့်အရာနည်း။ (ဤသည်မှာ အဘယ်ကြောင့်ဆိုသော် လူတို့၏ စိတ်နှလုံးတွင် ရိုးရာအယူအဆများ ရှိသောကြောင့်ဖြစ်သည်။ ၎င်းတို့က ယောက်ျားများသည် အိမ်ပြင်ပတွင် အလုပ်လုပ်သင့်ပြီး မိန်းမများက အိမ်တွင်းအလုပ်ကို ကိုင်တွယ်သင့်သည်ဟုလည်းကောင်း၊ ချက်ပြုတ်ခြင်းသည် မိန်းမ၏ အလုပ်ဖြစ်ပြီး ယောက်ျားက ချက်ပြုတ်ခြင်းဖြင့် သိက္ခာကျသည်ဟု ထင်ကြသည်။ ဤအတွက်ကြောင့် ကျိုးနွံနာခံရန် မလွယ်ကူခြင်းဖြစ်သည်။) မှန်သည်။ အလုပ်ခွဲဝေခြင်းနှင့်ပတ်သက်လျှင် လိင်ပိုင်းဆိုင်ရာ ခွဲခြားဆက်ဆံမှုရှိသည်။ ယောက်ျားများက ‘ငါတို့ ယောက်ျားများသည် အပြင်တွင် ဝင်ငွေရှာသင့်သည်။ ချက်ပြုတ်ခြင်းနှင့် လျှော်ဖွပ်ခြင်းကဲ့သို့သောအရာများကို မိန်းမများက လုပ်ဆောင်သင့်သည်။ ငါတို့အားလုပ်ဆောင်ရန် မခိုင်းစေသင့်’ ဟု တွေးသည်။ သို့သော် ယခုတွင် ဤသည်တို့မှာ အထူးအခြေအနေများဖြစ်ပြီး သင့်အား ယင်းကိုလုပ်ဆောင်ရန် ခိုင်းစေခြင်းခံရသည်။ ဤသို့ဆိုလျှင် မည်သည့်အရာကို သင်လုပ်ဆောင်သနည်း။ သင်သည် ကျိုးနွံနာခံနိုင်ခြင်း မရှိမီတွင် မည်သည့်ပြဿနာများကို ကျော်လွှားရမည်နည်း။ ဤသည်မှာ ပြဿနာ၏ အခရာဖြစ်သည်။ သင်သည် သင်၏ လိင်ပိုင်းဆိုင်ရာ ခွဲခြားဆက်ဆံမှုကို ကျော်လွှားရမည်။ ယောက်ျားများက လုပ်ဆောင်ရမည့် အလုပ်မရှိသကဲ့သို့ မိန်းမများက လုပ်ဆောင်ရမည့် အလုပ်မရှိပေ။ အလုပ်ကို ဤသို့ မခွဲနှင့်။ လူတို့ထမ်းဆောင်သည့်တာဝန်ကို ၎င်းတို့၏လိင်အရ အဆုံးအဖြတ်မပေးသင့်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်း၌သာလျှင် အသက် ဝင်ရောက်မှု ရှိလေသည်) ဘုရားနှုတ်ကပတ်တော်တွေက ဖော်ထုတ်ထားတာ ကျွန်တော့်အခြေအနေနဲ့ အတိအကျပဲ။ ငယ်ငယ်ကတည်းက အဖေ့ရဲ့ အပြောအဆို၊ အပြုအမူတွေနဲ့ မိသားစုရဲ့ ပြုစုပျိုးထောင်မှု လွှမ်းမိုးတာကို ခံခဲ့ရလို့ “အမျိုးသားများသည် အမျိုးသမီးများထက် သာလွန်သည်”၊ “ယောက်ျားက အပြင်အလုပ်၊ မိန်းမက အတွင်းအလုပ်” ဆိုတာကို ကျွန်တော် အမြဲ ယုံကြည်ခဲ့တာကို တွေးမိတယ်။ အဝတ်လျှော်၊ ထမင်းချက်၊ သန့်ရှင်းရေးလုပ်တာလိုမျိုး အိမ်အလုပ်တွေ အားလုံးက မိန်းမတွေ လုပ်တဲ့အရာတွေလို့ ထင်ခဲ့ပြီး၊ ယောက်ျားတွေက လယ်လုပ်၊ ဒါမှမဟုတ် အလုပ်လုပ်ပြီး ပိုက်ဆံရှာဖို့ပဲ လိုတယ်လို့ ထင်ခဲ့တယ်။ ယောက်ျားရဲ့ အဆင့်အတန်းက မိန်းမထက် ပိုမြင့်တယ်လို့ ယုံကြည်ခဲ့တယ်၊ ဒါကြောင့် ဇနီးသည်တွေက သူတို့ကို သဘာဝအတိုင်း ပြုစုသင့်တယ်၊ ယောက်ျားက အိမ်အလုပ်လုပ်ရင် သိက္ခာကျတယ်၊ အထင်သေးခံရမယ်လို့ ယုံကြည်ခဲ့တယ်။ ဒါကြောင့် ဘုရားသခင်ကို မယုံကြည်ခင်တုန်းက ကျွန်တော် လုံးဝ အိမ်အလုပ်တစ်ခုမှ မလုပ်ခဲ့ဘူး။ ကျွန်တော့်ဇနီးက ကလေးချီရင်း အိမ်အလုပ်တွေကို အပြေးအလွှား လုပ်နေတာကို မြင်တော့ စိတ်မကောင်းဖြစ်ပြီး ကူညီချင်ပေမဲ့၊ ကျွန်တော်လို ယောက်ျားရင့်မာကြီးက စစ်မှန်တဲ့ ယောက်ျားတစ်ယောက်ရဲ့ ခံ့ညားထည်ဝါမှုနဲ့ ဂုဏ်သိက္ခာကို ထိန်းသိမ်းသင့်တယ်ဆိုတာကို သတိရသွားခဲ့တယ်။ မိန်းမအလုပ်ကို ကျွန်တော် လုပ်နေတာ သူများတွေ မြင်သွားရင် ဘယ်လောက် မျက်နှာပျက်စရာကောင်းမလဲဆိုတာ တွေးမိပြီး၊ သူ့ကို အိမ်အလုပ် ကူညီမယ့်အစား ဖဲရိုက်ပြီး ပျော်ပါးဖို့ အပြင်ထွက်သွားလိုက်တယ်။ အဲဒီနှစ်တွေတစ်လျှောက်လုံး ကျွန်တော့်ဇနီးက တိတ်တဆိတ် ဒုက္ခခံခဲ့ရပြီး ပင်ပန်းခါးသီးတဲ့ ဘဝနဲ့ နေထိုင်ခဲ့ရတယ်။ အရေးကြီးဆုံးကတော့၊ ပုရိသဝါဒ အတွေးအခေါ်တွေရဲ့ လွှမ်းမိုးမှုကို ကျွန်တော် အရမ်းခံထားရလို့ ဘုရားသခင်ရဲ့ စီစဉ်ညွှန်ကြားမှုနဲ့ စီစဉ်မှုတွေကို ကျိုးနွံနာခံနိုင်မှု မရှိခဲ့ဘူး။ ခေါင်းဆောင်က ညီအစ်မတွေကို ယာယီ ဧည့်ခံဖို့ ကျွန်တော့်ကို စီစဉ်ပေးတဲ့အခါ၊ အိမ်အလုပ်ကို မိန်းမအလုပ်လို့ မြင်ခဲ့ပြီး ညီအစ်ကိုတစ်ယောက်အနေနဲ့ ဧည့်ခံတာဝန် ထမ်းဆောင်ရတာက ရှက်စရာကောင်းတယ်၊ ကျွန်တော့်အဆင့်အတန်းနဲ့ မတန်ဘူးလို့ ခံစားခဲ့ရတယ်။ ကျွန်တော့်ရဲ့ ယောက်ျားပုံရိပ်ကို ကာကွယ်ဖို့၊ ချက်ပြုတ်တဲ့အခါ ညီအစ်မတွေ အထင်သေးမှာ ကြောက်လို့ အေပရွန် ဝတ်ဖို့၊ လက်ကာ စွပ်ဖို့တောင် မရဲခဲ့ဘူး။ ကျွန်တော့်စိတ်ထဲက အတိုက်အခံလုပ်မှုကြောင့် တာဝန်မှာ ဝတ်ကျေတမ်းကျေ ဖြစ်ခဲ့တယ်၊ ခေါက်ဆွဲတောင် ကောင်းကောင်း မပြုတ်နိုင်ခဲ့ဘူး၊ ပြီးတော့ အသုပ်ထဲက ဆားတွေလည်း မပျော်ခဲ့ဘူး။ ညီအစ်မတွေက ကျွန်တော့်ကို အကြံပြုချက်တွေ ပေးတဲ့အခါ၊ သူတို့က အရမ်း ဂျီးများတယ်လို့ ထင်ပြီး သူတို့ကို မြန်မြန်ဆန်ဆန်ပဲ ပြောင်းသွားစေချင်ခဲ့တယ်။ ဒီရိုးရာယဉ်ကျေးမှု အတွေးအခေါ်တွေနဲ့ အသက်ရှင်ပြီး ကျွန်တော့်ရဲ့ ဒီ အမည်ခံ ယောက်ျားမာနနဲ့ ဂုဏ်သိက္ခာကို ကာကွယ်ဖို့အတွက်၊ ကျွန်တော်ဟာ ပုံမှန် လူ့သဘာဝ လုံးဝ မရှိဘဲနဲ့ အရမ်းကို တစ်ကိုယ်ကောင်းဆန်ပြီး အေးစက်တဲ့လူ ဖြစ်လာခဲ့တာကို တွေ့လိုက်ရတယ်။ ကျွန်တော့်တာဝန်အပေါ် ကျိုးနွံနာခံမှု၊ သစ္စာစောင့်သိမှု နည်းနည်းလေးတောင် မရှိခဲ့ဘူး။ ဒါကို သဘောပေါက်လိုက်တော့ ကျွန်တော် ဆုတောင်းခဲ့တယ်၊ သမ္မာတရားကို နားလည်ပြီး မဟာယောက်ျားဝါဒ အတွေးအခေါ်တွေရဲ့ ချည်နှောင်မှုနဲ့ ဘောင်ခတ်မှုတွေကနေ လွတ်မြောက်အောင် လမ်းပြပေးဖို့ ဘုရားသခင်ဆီ တောင်းလျှောက်ခဲ့တယ်။

အဲဒီနောက်မှာ ဘုရားနှုတ်ကပတ်တော် တစ်ပိုဒ်ကို ဖတ်ပြီး လက်တွေ့လုပ်ဆောင်ဖို့ လမ်းကြောင်းတစ်ခု တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အမျိုးသားများနှင့် အမျိုးသမီးများ၏ လူမှုတာဝန်များကို ခွဲခြားသင့်သလော။ အမျိုးသားနှင့် အမျိုးသမီးများသည် ညီမျှသော လူမှုအဆင့်အတန်းရှိသင့်သလော။ အမျိုးသားများ၏ အဆင့်အတန်းကို လွန်လွန်ကဲကဲ မြှင့်တင်ပြီး အမျိုးသီးများကို နှိမ့်ချသင့်သလော။ (မနှိမ့်ချသင့်ပါ။ မမျှတပါ။) ဤသို့ဆိုလျှင် အမျိုးသားများနှင့် အမျိုးသမီးများ၏ လူမှုအဆင့်အတန်းကို မျှတပြီး ဆင်ခြင်တုံတရား ရှိသည့်နည်းဖြင့် အတိအကျ မည်သို့ ကိုင်တွယ်သင့်သနည်း။ ဤအတွက် စည်းမျဉ်းမှာ အဘယ်နည်း။ (အမျိုးသားနှင့် အမျိုးသမီးများသည် တန်းတူညီပြီး မျှတစွာ ဆက်ဆံသင့်ခြင်း ဖြစ်သည်။) မျှတစွာ ဆက်ဆံခြင်းသည် သဘောတရားဆိုင်ရာ အခြေပြုချက်ဖြစ်သည်။ သို့သော် မျှတခြင်းနှင့် ဆင်ခြင်တုံတရား ရှိခြင်းကို ထင်ဟပ်စေသည့် နည်းဖြင့် မည်သို့ လက်တွေ့လုပ်ဆောင်သင့်သနည်း။ ဤသည်မှာ လက်တွေ့ပြဿနာများနှင့် မသက်ဆိုင်သလော။ ရှေးဦးစွာ အမျိုးသားများနှင့် အမျိုးသမီးများ၏ အဆင့်အတန်းသည် ညီမျှသည်ဟု ငါတို့ သတ်မှတ်ဆုံးဖြတ်ရမည်။ ဤသည်မှာ ငြင်းခုံ၍ မရနိုင်ပေ။ ထို့ကြောင့် အမျိုးသားများနှင့် အမျိုးသမီးများကြားရှိ လူမှုဆိုင်ရာ အလုပ်ခွဲခြားမှုသည်လည်း ညီမျှသင့်သည်။ ပြီးလျှင် အလုပ်လုပ်ရန် ၎င်းတို့၏ အစွမ်းအစနှင့် အရည်အချင်းနှင့်အညီ ထည့်သွင်းစဉ်းစားပြီး စီစဉ်သင့်သည်။ အထူးသဖြင့် လူ့အခွင့်အရေးနှင့်ပတ်သက်လျှင် တန်းတူညီမျှမှုရှိသင့်သည်မှာ အမျိုးသားများက ခံစားနိုင်သည့်အရာများကို အမျိုးသမီးများကလည်း ခံစားနိုင်သင့်သည်အထိ ဖြစ်သည်။ ယင်းမှာ လူ့အဖွဲ့အစည်းတွင် အမျိုးသားနှင့် အမျိုးသမီးများကြား ညီမျှသော အဆင့်အတန်းကို သေချာစေရန်အတွက် ဖြစ်သည်။ အမျိုးသားဖြစ်စေ၊ အမျိုးသမီးဖြစ်စေ အလုပ်ကို လုပ်နိုင်သည့် မည်သူမဆို၊ သို့မဟုတ် ခေါင်းဆောင်အဖြစ် အရည်အချင်းရှိသူ မည်သူမဆို ပြုလုပ်ခွင့်ပြုသင့်သည်။ ဤစည်းမျဉ်းကို သင် မည်သို့ ထင်သနည်း။ (ကောင်းပါသည်။) ဤစည်းမျဉ်းသည် အမျိုးသားနှင့် အမျိုးသမီးကြား တန်းတူညီမျှမှုကို ထင်ဟပ်သည်။ ဥပမာ မီးသတ်သမားအနေဖြင့် အလုပ်လျှောက်သည့် အမျိုးသားနှစ်ဦးနှင့် အမျိုးသမီးနှစ်ဦးရှိလျှင် မည်သူ့ကို အလုပ်ခန့်သင့်သနည်း။ မျှတစွာ ဆက်ဆံခြင်းသည် သဘောတရားဆိုင်ရာ အခြေပြုချက်နှင့် စည်းမျဉ်းဖြစ်သည်။ ဤသို့ဆိုလျှင် အမှန်တကယ် မည်သို့လုပ်ဆောင်သင့်သနည်း။ ငါ ယခုတင် ပြောခဲ့သကဲ့သို့ပင် ၎င်းတို့၏ အရည်အချင်းနှင့် အစွမ်းအစနှင့်အညီ အလုပ်ကို လုပ်နိုင်သူမည်သူကိုမဆို လုပ်ဆောင်ခွင့်ပြုလော့။ ဤလျှောက်ထားသူများထဲတွင် မည်သူက ကိုယ်ကာယပိုင်းတွင် ကျန်းမာသန်စွမ်းပြီး ပျာယာခတ်ခြင်း မရှိသည်ကိုကြည့်ခြင်းအားဖြင့် ဤစည်းမျဉ်းနှင့်အညီသာ ရွေးချယ်လော့။ မီးသတ်ခြင်းသည် အရေးပေါ်လျင်မြန်စွာ ဆောင်ရွက်ခြင်းသာဖြစ်သည်။ သင်သည် အလွန်ပျာယာခတ်လျှင်၊ ထုံထိုင်းလျှင်၊ နှေးကွေးလျှင်၊ လိပ်၊ သို့မဟုတ် နွားအိုတစ်ကောင်ကဲ့သို့ဖြစ်လျှင် သင်သည် အမှုကိစ္စများကို နှောင့်နှေးစေလိမ့်မည်။ လျှောက်ထားသူတစ်ဦးချင်းစီ၏ အစွမ်းအစ၊ အရည်အချင်း၊ အတွေ့အကြုံ၊ မီးသတ်အလုပ်တွင် လုပ်ရည်ကိုင်ရည် အဆင့် စသည်တို့နှင့် ပတ်သက်ပြီး ၎င်းတို့၏ စရိုက်လက္ခဏာများကို သေချာစိစစ်ပြီးနောက်တွင် ကောက်ချက်ချလျှင် အမျိုးသားတစ်ယောက်နှင့် အမျိုးသမီးတစ်ယောက်က အလွန်ပင် သင့်တော်ခြင်းရှိသည်။ အမျိုးသားက အရပ်ရှည်သည်။ ကိုယ်ကာယ သန်စွမ်းသည်။ မီးသတ်အတွေ့အကြုံရှိသည်။ မီးသတ်ခြင်းနှင့် ကယ်ဆယ်ရေးလုပ်ငန်းအချို့တွင် ပါဝင်လုပ်ကိုင်ခဲ့ဖူးသည်။ အမျိုးသမီးက ပေါ့ပါးဖျတ်လတ်သည်။ ကြမ်းတမ်းသော လေ့ကျင့်မှုကို ဖြတ်သန်းခဲ့သည်။ မီးသတ်ခြင်း၊ ဆက်စပ်မှုရှိသော အလုပ် လုပ်ထုံးလုပ်နည်းများကို ကောင်းစွာတတ်သိနားလည်သည်။ အစွမ်းအစရှိသည်။ ပြီးလျှင် အခြားအလုပ်များတွင် အသိအမှတ်ပြုခံရပြီး ဆုများ ရရှိခဲ့သည်။ ထို့ကြောင့် နောက်ဆုံးတွင် ၎င်းတို့နှစ်ယောက်လုံး ရွေးချယ်ခံရသည်။ ဤသည်မှာ မှန်သလော။ (မှန်ပါသည်။) ဤသည်မှာ မည်သူ့ကိုမျှ မျက်နှာသာမပေးဘဲ အကောင်းတကာ့အကောင်းဆုံးကို ရွေးချယ်ခြင်းဟု ခေါ်သည်။...ရှေးဦးစွာ အမှုအရာတစ်ခုကို ကိုင်တွယ်ရာတွင် သင်သည် အမျိုးသား၊ သို့မဟုတ် အမျိုးသမီးအပေါ် တစ်ဖက်သတ် ကြိုတင်ထင်မြင်ချက်မရှိပေ။ ထူးချွန်သော၊ ပါရမီရှိသော အမျိုးသမီးများစွာရှိသည်ဟု သင် ယုံကြည်သည်။ ပြီးလျှင် ဤသို့သော ပုဂ္ဂိုလ်များစွာကို သင်သိသည်။ ထို့ကြောင့် အမျိုးသမီးများ၏ အလုပ်လုပ်သည့် အရည်အချင်းသည် အမျိုးသားများထက် မနိမ့်ကျ၊ လူ့အဖွဲ့အစည်းတွင် အမျိုးသမီးများက သယ်ဆောင်လာသော တန်ဖိုးသည် အမျိုးသားများထက် မနိမ့်ကျဆိုသည်ကို သင်၏ အသိအမြင်ကြောင့် သင် လက်ခံယုံကြည်သည်။ သင်သည် ဤအသိအမြင်နှင့် နားလည်မှုရှိသည်နှင့် နောင်ကာလတွင် သင် ပြုမူဆောင်ရွက်သောအခါတိုင်းတွင် ဤအချက်ကို အခြေခံပြီး တိကျသော အကဲဖြတ်မှုများနှင့် ရွေးချယ်မှုများကို ပြုလုပ်လိမ့်မည်။ တစ်နည်းအားဖြင့် သင်သည် မည်သူ့ကိုမျှ မျက်နှာသာမပေးလျှင်၊ လိင်နှင့်ပတ်သက်ပြီး ဘက်လိုက်မှုလုံးဝ မရှိလျှင် သင်၏ လူ့သဘာဝသည် ဤအမှုအရာတွင် အတော်အတန် သာမန်ဖြစ်လိမ့်မည်ဖြစ်ပြီး မျှတစွာ ပြုမူဆောင်ရွက်နိုင်သည်။ အမျိုးသားများသည် အမျိုးသမီးများထက် သာလွန်သည်ဟု မှတ်ယူသည့် ရိုးရာယဉ်ကျေးမှု၏ တားမြစ်မှုများ ပျက်ပြယ်သွားလိမ့်မည်။ သင်၏ အတွေးများက ဘောင်ခတ်ခြင်း ခံရတော့မည်မဟုတ်ပေ။ ပြီးလျှင် သင်သည် ဤရိုးရာယဉ်ကျေးမှုကဏ္ဍ၏ လွှမ်းမိုးခြင်းကို ခံရတော့မည်မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၁)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ အရမ်း ရှင်းလင်းသွားတယ်။ “အမျိုးသားများသည် အမျိုးသမီးများထက် သာလွန်သည်”၊ “ယောက်ျားက အပြင်အလုပ်၊ မိန်းမက အတွင်းအလုပ်” ဆိုတဲ့ ဒီရိုးရာယဉ်ကျေးမှု အတွေးအခေါ် အချုပ်အနှောင်တွေကနေ လွတ်မြောက်ဖို့ဆိုရင်၊ ပထမဦးဆုံး ယောက်ျားနဲ့ မိန်းမက တန်းတူပဲဆိုတဲ့ အချက်ကို လက်ခံရမယ်ဆိုတာ နားလည်လိုက်တယ်။ ယောက်ျားတွေက မိန်းမတွေအပေါ် အစွဲမထားသင့်ဘူး၊ သူတို့ကို နှိမ်တာ၊ ဖိနှိပ်တာမျိုး ပိုလို့တောင် မလုပ်သင့်ဘူး။ ဒါက ကိုယ့်ကျင့်တရားပျက်ပြားတာဖြစ်ပြီး လူ့သဘာဝကင်းမဲ့ပါတယ်။ ယောက်ျားတွေက မိန်းမတွေကို မျမျှတတ ဆက်ဆံသင့်တယ်။ အိမ်အလုပ်ကို မိန်းမတွေ သဘာဝအတိုင်း လုပ်ရမယ့်အလုပ်လို့ မမြင်သင့်သလို၊ အဆင့်အတန်းရှိတဲ့ ကြီးကြီးမားမား အလုပ်တွေကိုတော့ ယောက်ျားတွေ လုပ်ရမယ့်အလုပ်လို့ မမြင်သင့်ဘူး။ အဲဒီလို အမြင်မျိုးက စာတန်ရဲ့ မိစ္စာဒိဋ္ဌိနဲ့ မှားယွင်းတဲ့ အယူဝါဒတစ်မျိုး ဖြစ်ပြီးတော့၊ သမ္မာတရားနဲ့ လုံးဝ ဆန့်ကျင်နေတယ်။ ဘုရားသခင်ရဲ့ အိမ်တော်မှာ ဘယ်တာဝန်ကိုတော့ ညီအစ်ကိုတွေ လုပ်ရမယ်၊ ဘယ်တာဝန်ကိုတော့ ညီအစ်မတွေ လုပ်ရမယ်ဆိုပြီး စည်းမျဉ်းသတ်မှတ်ထားတာ မရှိဘူး။ ဘုရားသခင်ရဲ့ အိမ်တော်မှာ ကျား၊မ အပေါ်အခြေခံပြီး တာဝန်စီစဉ်ပေးတာ ဘယ်တော့မှ မရှိဘူး၊ လူတစ်ယောက်ချင်းစီရဲ့ အစွမ်း၊ အားသာချက်၊ အလုပ်လုပ်နိုင်စွမ်းနဲ့ အသင်းတော်အလုပ်ရဲ့ လိုအပ်ချက်တွေအပေါ် မူတည်ပြီး အကျိုးသင့်အကြောင်းသင့် စီစဉ်တာ ဖြစ်တယ်။ ဥပမာအားဖြင့်၊ ညီအစ်မတွေ နေနေတဲ့ ဧည့်ခံတဲ့အိမ်မှာ လုံခြုံရေး အန္တရာယ် ရှိနေပြီး လုံခြုံတဲ့အိမ် ချက်ချင်း ရှာမတွေ့နိုင်လို့ ခေါင်းဆောင်က ကျွန်တော့်ကို ဧည့်ခံတာဝန်ထမ်းဆောင်ဖို့ စီစဉ်ပေးခဲ့တာလေ။ နောက်တစ်ဖက်မှာက ကျွန်တော့်အိမ်ကျတော့ သင့်တော်တယ်၊ ပြီးတော့ ဇနီးနဲ့ ကလေးတွေကလည်း ကျွန်တော် တာဝန်ထမ်းဆောင်တာကို ထောက်ခံကြတယ်။ ခေါင်းဆောင်ရဲ့စီစဉ်မှုက တစ်ဖက်မှာ ညီအစ်မတွေရဲ့ လုံခြုံရေးကို ကာကွယ်ပေးသလို၊ နောက်တစ်ဖက်မှာလည်း သူတို့ ပုံမှန် တာဝန်ထမ်းဆောင်နိုင်ပြီး အသင်းတော်အလုပ် မထိခိုက်အောင် လုပ်ပေးတာပဲ။ ကျွန်တော် သူတို့ကို ဧည့်ခံတာကလည်း အသင်းတော်အလုပ်ကို ကာကွယ်ထိန်းသိမ်းနေတာ ဖြစ်ပြီး တာဝန်ထမ်းဆောင်နေတာပါပဲ။ ကျွန်တော်က ဒီအစီအစဉ်ကို လက်ခံပြီး ကျိုးနွံနာခံသင့်တယ်၊ “အမျိုးသားများသည် အမျိုးသမီးများထက် သာလွန်သည်”၊ “ယောက်ျားက အပြင်အလုပ်၊ မိန်းမက အတွင်းအလုပ်” ဆိုတဲ့ မှားယွင်းတဲ့ အတွေးအခေါ် အမြင်တွေကို လက်လွှတ်ပြီး၊ ဘုရားနှုတ်ကပတ်တော်နဲ့အညီ ဧည့်ခံတာဝန်ကို ကောင်းကောင်း ဖြည့်ဆည်းသင့်တယ်။

အဲဒီနောက်မှာ နောက်ထပ် ဘုရားနှုတ်ကပတ်တော်တွေကို ကျွန်တော် ဖတ်ပြီး ကိုယ့်တာဝန်ကို ဘယ်လို မှန်မှန်ကန်ကန် သဘောထားရမလဲဆိုတာ သင်ယူခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “သင်၏တာဝန် မည်သို့ပင်ဖြစ်ပါစေ၊ အထက်အောက် မခွဲခြားနှင့်။ ‘ဤအလုပ်သည် ဘုရားသခင်ထံမှ အပ်နှံသည့်အလုပ်နှင့် ဘုရားသခင်အိမ်တော်၏ အလုပ်ဖြစ်သော်လည်း၊ အကယ်၍ ငါလုပ်ပါက လူအများက ငါ့ကိုအထင်သေးနိုင်သည်။ တစ်ပါးသူများက သူတို့အား ထင်ရှားစေသောအလုပ်ကို လုပ်ကြသည်။ ငါ့ကို မထင်ရှားစေဘဲ နောက်ကွယ်တွင် ကြိုးပမ်းအားထုတ်ရမည့် ဤအလုပ်ကို ငါ့အား ပေး၏၊ ဤသည်မှာ မျှတခြင်း မရှိ။ ဤတာဝန်ကို ငါလုပ်ဆောင်မည်မဟုတ်။ ငါ၏တာဝန်သည် သူတစ်ပါးတို့ရှေ့တွင် ငါ့အားထင်ရှားစေသောအလုပ် ဖြစ်ပြီး၊ ငါ့ကိုကျော်ကြားစေသောအလုပ် ဖြစ်ရမည်။ ထို့အပြင် အကယ်၍ ငါ မကျော်ကြားပါက သို့မဟုတ် မထင်ရှားပါက၊ ထိုအလုပ်မှ ငါအကျိုးအမြတ်ရဖို့နှင့် ရုပ်ပိုင်းဆိုင်ရာ အပူအပင်ကင်းဖို့ လိုသည်။’ ဟု သင်ကပြောသည် ဆိုပါစို့။ ယင်းသည် လက်ခံနိုင်ဖွယ် သဘောထားလော။ ဇီဇာကြောင်ခြင်းဟူသည် ဘုရားသခင်ထံမှ အမှုအရာများကို လက်မခံခြင်း ဖြစ်သည်။ သင့်အကြိုက်များအတိုင်း ရွေးချယ်ခြင်းဖြစ်သည်။ ဤသည်မှာ သင်၏တာဝန်ကို လက်ခံခြင်းမဟုတ်၊ သင်၏တာဝန်ကို ငြင်းပယ်ခြင်းဖြစ်သည်။ ဘုရားသခင်အပေါ် သင့်ပုန်ကန်မှု၏ သရုပ်သကန်ဖြစ်၏။ ထိုကဲ့သို့သော ဇီဇာကြောင်မှုဟူသည် သင်၏ပုဂ္ဂိုလ်ရေးအကြိုက်များ၊ အလိုဆန္ဒများဖြင့် ရောနေသည်။ သင်သည် သင့်ကိုယ်ကျိုး၊ သင့်ဂုဏ်သတင်း၊ စသည်တို့ကို ထည့်သွင်းစဉ်းစားသောအခါ၊ တာဝန်အပေါ်ထားရှိသော သင်၏သဘောထားသည် နာခံမှု မဟုတ်ပေ။ သင့်တာဝန်အပေါ်တွင် မည်သည့်သဘောထား ထားရှိသင့်သနည်း။ ပထမအနေဖြင့် သင့်ကို တာဝန်ပေးခဲ့သည်မှာ မည်သူဖြစ်ကြောင်း သေချာအောင်လေ့လာဖို့ ကြိုးစားလျက် ယင်းကို သင်မဆန်းစစ်ရပေ။ ယင်းအစား ထိုအရာကို ဘုရားသခင်၏ တာဝန်ပေးစေခိုင်းချက်အဖြစ်လည်းကောင်း၊ သင်၏ တာဝန်အဖြစ်လည်းကောင်း ဘုရားသခင်ထံမှ သင်ခံယူသင့်သည်၊ ပြီးလျှင် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို နာခံသင့်ပြီး ဘုရားသခင်ထံမှ သင်၏ တာဝန်ကို လက်ခံသင့်သည်။ ဒုတိယအနေဖြင့် တာဝန်ကို အမြင့်နှင့်အနိမ့် ခွဲခြားခြင်း မပြုလေနှင့်။ ပြီးလျှင် ထိုတာဝန်သည် သင့်ကို ထင်ပေါ်စေခြင်းရှိမရှိ၊ လူအများရှေ့တွင် လုပ်ဆောင်သလော၊ နောက်ကွယ်တွင် လုပ်ဆောင်ရသလောဆိုသည့် ထိုတာဝန်၏ သဘောသဘာဝကို အရေးမစိုက်နှင့်။ ဤအရာများကို ထည့်မစဉ်းစားနှင့်။ အခြားသဘောထားတစ်ခုလည်းရှိသည်။ ကျိုးနွံနာခံခြင်းနှင့် တက်ကြွသော ပူးပေါင်းဆောင်ရွက်ခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) “ဥပမာအားဖြင့် သင်သည် မိမိ၏ ညီအစ်ကိုမောင်နှမများအတွက် အစားအစာ ချက်ပြုတ်ခြင်းကို ကြီးကြပ်ရလျှင် ယင်းမှာ သင်၏တာဝန် ဖြစ်သည်။ သင်သည် ဤအလုပ်ကို မည်သို့ သဘောထားသင့်သနည်း။ (ကျွန်ုပ်သည် သမ္မာတရား စည်းမျဉ်းများကို ရှာဖွေသင့်ပါသည်။) သင်သည် သမ္မာတရား စည်းမျဉ်းများကို မည်သို့ ရှာဖွေရသနည်း။ ဤအရာသည် စစ်မှန်မှုနှင့် သမ္မာတရားနှင့် ဆက်စပ်မှုရှိ၏။ သမ္မာတရားကို မည်သို့ လက်တွေ့လုပ်ဆောင်မည်၊ ဤတာဝန်ကို မည်သို့ ကောင်းအောင် ထမ်းဆောင်မည်၊ ပြီးလျှင် ဤတာဝန်သည် သမ္မာတရား၏ မည်သည့် သွင်ပြင်လက္ခဏာများနှင့် သက်ဆိုင်သည်တို့ကို သင်က ဆင်ခြင်စဉ်းစားရမည်။ ပထမအဆင့်အနေဖြင့် ‘ကျွန်ုပ်သည် မိမိအတွက် ချက်ပြုတ်နေခြင်းမဟုတ်။ ဤအရာသည် ကျွန်ုပ် လုပ်ဆောင်နေသော ကျွန်ုပ်၏တာဝန် ဖြစ်သည်’ ဟု ဦးစွာ သင်တို့အားလုံး သိရမည်။ ဤနေရာတွင် အကျုံးဝင်သည့် သွင်ပြင်လက္ခဏာမှာ ရူပါရုံဖြစ်သည်။ ဒုတိယအဆင့်မှာ မည်သို့နည်း။ (ဟင်းလျာကို မည်သို့ ကောင်းအောင် ချက်ပြုတ်မည်ကို ကျွန်ုပ် စဉ်းစားရပါမည်။) ကောင်းမွန်စွာ ချက်ပြုတ်ခြင်းအတွက် စံနှုန်းမှာ အဘယ်နည်း။ (ကျွန်ုပ်သည် ဘုရားသခင်၏ သတ်မှတ်ချက်များကို ရှာဖွေရပါမည်။) မှန်ပေသည်။ ဘုရားသခင်၏ သတ်မှတ်ချက်များကသာ သမ္မာတရား၊ စံနှုန်းနှင့် စည်းမျဉ်း ဖြစ်ပေသည်။ ဘုရားသခင်၏ သတ်မှတ်ချက်များနှင့်အညီ ချက်ပြုတ်ခြင်းသည် သမ္မာတရား၏ သွင်ပြင်လက္ခဏာတစ်ခု ဖြစ်၏။ သင်သည် သမ္မာတရား၏ ဤသွင်ပြင်လက္ခဏာကို ပထမဦးဆုံး ထည့်သွင်း စဉ်းစားရမည်၊ ထို့နောက် ‘ဘုရားသခင်သည် ငါ့အား ဤတာဝန်ကို ထမ်းဆောင်ရန် ပေးအပ်ထားသည်။ ဘုရားသခင် သတ်မှတ်သော စံနှုန်းမှာ မည်သို့နည်း’ ဟူ၍ သုံးသပ် ဆင်ခြင်ရမည်။ ဤအခြေခံအုတ်မြစ်သည် သတ်မှတ်ချက်တစ်ခု ဖြစ်၏။ သို့ဖြစ်ရာ သင်သည် ဘုရားသခင်၏စံနှုန်းနှင့် ကိုက်ညီစေရန် မည်သို့ ချက်ပြုတ်သင့်သနည်း။ သင် ချက်ပြုတ်သော အစားအစာသည် ကျန်းမာရေးနှင့် ညီညွတ်၍ အရသာ ရှိကာ သန့်ရှင်းသင့်သည်၊ ပြီးလျှင် ခန္ဓာကိုယ်အား အန္တရာယ်မဖြစ်စေသင့်ပေ။ ဤသည်တို့မှာ ပါဝင်သည့် အသေးစိတ် အချက်အလက်များ ဖြစ်သည်။ သင်သည် ဤစည်းမျဉ်းနှင့်အညီ ချက်ပြုတ်နေသရွေ့ သင် ချက်ပြုတ်သော အစားအစာကို ဘုရားသခင်၏ သတ်မှတ်ချက်များနှင့်အညီ ပြုလုပ်လိမ့်မည်။ ငါသည် ဤအရာကို အဘယ်ကြောင့် ပြောဆိုသနည်း။ သင်သည် ဤတာဝန်၏ စည်းမျဉ်းများကို ရှာဖွေခဲ့ပြီး ဘုရားသခင် ဘောင်ခတ်ထားသော အတိုင်းအတာထက် မပိုလွန်ခဲ့သောကြောင့် ဖြစ်သည်။ ဤသည်မှာ မှန်ကန်သင့်တော်သော ချက်ပြုတ်နည်း ဖြစ်၏။ သင်သည် သင်၏တာဝန်ကို ကောင်းစွာ ထမ်းဆောင်ခဲ့ပြီးဖြစ်ကာ သင်သည် ကျေနပ်ဖွယ်ရာ လုပ်ဆောင်ခဲ့ခြင်းဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်) ဘုရားသခင်ရဲ့ အိမ်တော်မှာ ဘယ်တာဝန်ကိုမှ လူတစ်ယောက်ရဲ့ လိင် ဖြစ်တည်မှုအပေါ် မူတည်ပြီး မစီစဉ်ပါဘူး၊ တာဝန်အနိမ့်တွေ၊ တာဝန်အမြင့်တွေရယ်လို့လည်း မရှိဘူး။ တာဝန်အပေါ် ထားရှိသင့်တဲ့ သဘောထားကတော့ ဘုရားသခင်ဆီက လက်ခံပြီး ကျိုးနွံနာခံဖို့ပါပဲ။ ဘယ်သူက စီစဉ်တာပဲဖြစ်ဖြစ်၊ လူရှေ့ထွက်ရတာပဲဖြစ်ဖြစ်၊ မထွက်ရတာပဲဖြစ်ဖြစ်၊ တာဝန်ကို ကောင်းကောင်း ဖြည့်ဆည်းဖို့ သမ္မာတရား စည်းမျဉ်းတွေကို ရှာဖွေသင့်တယ်။ ဒါက မှန်ကန်တဲ့ လက်တွေ့လုပ်ဆောင်နည်း ဖြစ်ပြီးတော့ ဘုရားသခင်ရဲ့ ရည်ရွယ်ချက်တွေနဲ့ ကိုက်ညီတယ်။ ခေါင်းဆောင်က ကျွန်တော့်ကို ဧည့်ခံတာဝန် စီစဉ်ပေးတဲ့အခါ၊ အထင်သေးခံရမယ်ဆိုတာကို စိတ်မပူသင့်ဘဲ၊ အဲဒီအစား သမ္မာတရား စည်းမျဉ်းတွေကို ရှာဖွေပြီး တာဝန်ကို စိတ်နှလုံးအကြွင်းမဲ့နဲ့ ကောင်းကောင်း ဖြည့်ဆည်းဖို့ အစွမ်းကုန်ကြိုးစားခဲ့သင့်တယ်။ ပထမဦးဆုံး၊ ညီအစ်မတွေရဲ့ လုံခြုံရေးအတွက် ပတ်ဝန်းကျင်ကို ကောင်းကောင်း ထိန်းသိမ်းဖို့ ကျွန်တော် တတ်နိုင်သမျှ လုပ်ရမယ်။ နောက်ပြီး အိမ်ကို သန့်ရှင်းအောင် ထားရမယ်၊ ချက်ပြုတ်တဲ့အခါမှာလည်း ဟင်းတွေက အာဟာရရှိပြီး ကျန်းမာရေးနဲ့ ညီညွတ်အောင် ချက်ပြုတ်ဖို့ စဉ်းစားရမယ်။ ဧည့်ခံတာဝန် ထမ်းဆောင်တာက တစ်ဖက်မှာ ကျွန်တော့်ရဲ့ ပုရိသဝါဒနဲ့ဆိုင်တဲ့ မှားယွင်းတဲ့ အမြင်ကို ပြုပြင်ပေးပြီး၊ “အမျိုးသားများသည် အမျိုးသမီးများထက် သာလွန်သည်” ဆိုတဲ့ ရိုးရာအမြင်နဲ့ မိန်းမတွေကို မကြည့်တော့ဘူး။ နောက်တစ်ဖက်မှာလည်း ကျွန်တော့်ရဲ့ ဘဝတွက်တာ ကျွမ်းကျင်မှုတွေကို တိုးတက်စေခဲ့တယ်။ အခုဆို ကျွန်တော် ဟင်းသီးဟင်းရွက် ဆေးတာ၊ လှီးတာတွေက အရင်ကထက် အများကြီး ပိုကျွမ်းကျင်လာပြီ။ အိမ်မှာဆို ကျွန်တော်ပဲ အဓိက ချက်ပြုတ်ပြီး သန့်ရှင်းရေး လုပ်တယ်။ တစ်ခါတုန်းက နေ့လယ်စာ စားနေရင်း ဇနီးသည်က ပြုံးပြီး ပြောတာကို မှတ်မိသေးတယ်၊ “အရင်တုန်းက ရှင်စားဖို့ ကျွန်မ ချက်ပေးရတာ၊ အခုတော့ ပြောင်းပြန်ဖြစ်သွားမယ်လို့ လုံးဝ ထင်မထားမိဘူး” တဲ့။ ကလေးတွေကလည်း ကျွန်တော် ပြောင်းလဲသွားပြီလို့ ပြောကြတယ်။ တစ်ခါတလေ ညီအစ်မတချို့ ကျွန်တော့်အိမ်ကို လာပြီး ဒေသနာတွေ ဆွေးနွေးကြရင်၊ အများအားဖြင့် ကျွန်တော်ပဲ ချက်ပြုတ်ပေးဖြစ်တယ်။ အခုတော့ အဲဒါက သိက္ခာကျစရာ၊ ရှက်စရာလို့ ကျွန်တော် လုံးဝ မခံစားရတော့ဘူး။ ညီအစ်မတွေက ကျွန်တော်ချက်တဲ့ ငါးဟင်းက စားလို့ကောင်းတယ်လို့တောင် ပြောကြသေးတယ်။ ဒီပုရိသဝါဒ ရိုးရာအတွေးအခေါ်တွေထဲကနေ ရုန်းထွက်နိုင်ပြီး ပုံမှန် လူ့သဘာဝ နည်းနည်းနဲ့ အသက်ရှင်နေထိုင်နိုင်တာတွေ အားလုံးက ဘုရားနှုတ်ကပတ်တော်ကနေ ရရှိတဲ့ ရလဒ်တွေပါပဲ။ ဘုရားသခင်ကို ကျေးဇူးတင်ပါတယ်။


၁၅။ အရောင်းမန်နေဂျာတစ်ဦး၏ ရွေးချယ်မှု

ရယ်ချိုး၊ ယူနိုက်တက်ကင်းဒမ်း

ကျွန်မကို တရုတ်ပြည်တောင်ပိုင်းက မြို့ငယ်လေးတစ်မြို့မှာ မွေးဖွားခဲ့ပါတယ်။ ကျွန်မအဖေက ဒေသမှာ နာမည်ကြီးတဲ့ ဆရာဝန်တစ်ယောက်ဖြစ်ပြီး ကျွန်မတို့မိသားစုက အတော်လေး ချောင်လည်ပါတယ်။ ငယ်ငယ်ကတည်းက ရွယ်တူတွေထက် ပိုကောင်းတဲ့ လူနေမှုအဆင့်အတန်းကို ခံစားခဲ့ရတော့ ကျွန်မမှာ သူများထက် သာတယ်ဆိုတဲ့စိတ် ရှိခဲ့တယ်။ မှတ်မိတဲ့အရွယ်ကစပြီး အဖေက ကျွန်မကို “ဒုက္ခပင်လယ်ကို ဖြတ်ကျော်နိုင်မှ လူတွေထက်သာတဲ့သူ ဖြစ်နိုင်မယ်” လို့ ခဏခဏ သင်ပေးခဲ့တယ်။ ကျေးလက်တောရွာကနေ မြို့ပေါ်တက်ပြီး အခြေချခဲ့ရတဲ့ အဖေ့ရဲ့ဘဝအတွေ့အကြုံတွေကို ကျွန်မ နားထောင်ခဲ့ရတယ်၊ အဖေ့ဆီကို မျက်နှာလိုမျက်နှာရလုပ်ဖို့ အိမ်ကို အမြဲလာနေကြတဲ့လူတွေကိုလည်း တွေ့ခဲ့ရတယ်၊ အဖေ ဘယ်နေရာကိုပဲသွားသွား လူတွေက သူ့ကို အထင်ကြီးလေးစားပြီး နွေးနွေးထွေးထွေး ကြိုဆိုကြတာကိုလည်း မြင်ခဲ့ရပါတယ်။ ကျွန်မရဲ့ နုနယ်ပြီး မသိနားမလည်တဲ့ ကလေးဘဝမှာ တခြားသူတွေထက် သာလွန်ခြင်းရဲ့ တန်ဖိုးကို ကျွန်မ တဖြည်းဖြည်း နားလည်လာခဲ့ပြီး တခြားသူတွေက အားကျလေးစားပြီး အထင်ကြီးရတဲ့ အဆင့်အတန်းရှိတဲ့သူတစ်ယောက် ဖြစ်လာဖို့ သန္နိဋ္ဌာန်ချခဲ့တယ်။ ဒါပေမဲ့ ကျွန်မအသက် ၁၂ နှစ်အရွယ်မှာ အဖေက တရားမဝင် စီးပွားရေးလုပ်ငန်းတွေ လုပ်တယ်ဆိုတဲ့ စွပ်စွဲချက်နဲ့ ထောင်ကျသွားခဲ့တယ်။ အရင်က လူစည်ကားခဲ့တဲ့ ကျွန်မတို့အိမ်ဟာ ရုတ်တရက်ဆိုသလို ခြောက်ကပ်သွားခဲ့ပြီး အမေရယ်၊ အစ်မရယ်၊ ကျွန်မရယ်ပဲ တစ်ယောက်ကိုတစ်ယောက် အားကိုးရင်း ကျန်ခဲ့တယ်။ အရင်က ကျွန်မတို့ကို နွေးနွေးထွေးထွေး ဆက်ဆံခဲ့တဲ့လူတွေလည်း အရိပ်အယောင်တောင် မမြင်ရတော့ဘူး။ အထူးသဖြင့် အမေက ပိုက်ဆံတွေလျှောက်ချေးရင်း ဒုက္ခခံနေရတာကို မြင်ပြီးနောက်မှာ အထီးကျန်ခြောက်ကပ်မှုလှိုင်းလုံးတွေကို ကျွန်မခံစားခဲ့ရပြီး စာကြိုးစားဖို့နဲ့ ထင်ပေါ်ကျော်ကြားဖို့ ကျွန်မ သန္နိဋ္ဌာန်ချခဲ့တယ်၊ ဒါမှ ကျွန်မက တခြားသူတွေအထက် သာလွန်တဲ့သူတစ်ယောက်အနေနဲ့ အားကျစရာကောင်းပြီး အထင်ကြီးလေးစားခံရတဲ့ဘဝမျိုးနဲ့ နေနိုင်မှာဖြစ်ပြီး ကျွန်မတို့လည်း ပြန်ပြီး သိက္ခာဆယ်နိုင်မှာပေါ့။ ကြိုးစားမှုက အရာထင်ခဲ့ပြီး နောက်ဆုံးတော့ ကျွန်မ တက္ကသိုလ်ဝင်ခွင့် ရခဲ့ပါတယ်။ ဒါပေမဲ့ ကျွန်မ စိတ်ကို လျှော့မချလိုက်ရဲဘူး။ အဖေ့စကားဖြစ်တဲ့ “ဒုက္ခပင်လယ်ကို ဖြတ်ကျော်နိုင်မှ လူတွေထက်သာတဲ့သူ ဖြစ်နိုင်မယ်” ဆိုတာက ကျွန်မကို အမြဲတမ်းအားပေးနေခဲ့တယ်။ ကျွန်မသာ ဆက်ကြိုးစားသွားမယ်ဆိုရင် တစ်နေ့နေ့မှာ အောင်မြင်မှုတွေရပြီး ကျော်ကြားမှုနဲ့အကျိုးအမြတ်ပါ ရမှာပဲလို့ ယုံကြည်ခဲ့တယ်။

၂၀၀၆ ခုနှစ်မှာ တက္ကသိုလ်ကဘွဲ့ရပြီးတဲ့နောက် ရှန်ဟိုင်းမြို့ကို တစ်ယောက်တည်းလာပြီး ကုမ္ပဏီတစ်ခုမှာ အရောင်းဝန်ထမ်းအဖြစ် အလုပ်စလုပ်ခဲ့တယ်။ အော်ဒါတွေ ပိုရဖို့အတွက် တခြားမြို့တွေကို ပုံမှန်ခရီးထွက်ပြီး ဖောက်သည်တွေနဲ့ တွေ့ခဲ့ရတယ်။ ကားမူးတတ်တဲ့အတွက်ကြောင့် မြို့အစုံကို ခရီးသွားရတာက ကျွန်မကို မောပန်းနွမ်းနယ်စေခဲ့ပြီး ကားပေါ်ကဆင်းပြီးတာနဲ့ ဖောက်သည်တွေနဲ့တွေ့ဖို့ ကျွန်မရဲ့ရှိသမျှအားအင်ကို စုစည်းခဲ့ရတယ်။ ခန္ဓာကိုယ်ပင်ပန်းရုံသာမကဘူး၊ အတောမသတ်တဲ့ လုပ်ငန်း ဧည့်ခံပွဲတွေ၊ လုပ်ဖော်ကိုင်ဖက်တွေ၊ ဖောက်သည်တွေနဲ့ ဆက်ဆံရတာတွေက ကျွန်မကို ပိုပြီးတော့တောင် မောပန်းစေခဲ့တယ်။ ဖောက်သည်တွေဆီက အော်ဒါရဖို့အတွက် “အရေထူပြီး ရုန့်ရင်းကြမ်းတမ်းတဲ့ အယူအဆ” နဲ့ “ဝံပုလွေရဲ့ လမ်းစဉ်” ဆိုတဲ့ စာအုပ်တွေကို ဝယ်ခဲ့တယ်။ ဒီစာအုပ်တွေကနေ မမြင်နိုင်တဲ့ လုပ်ငန်းခွင်စည်းမျဉ်းတွေနဲ့ လောကီဆိုင်ရာ ဆက်ဆံရေး နည်းလမ်းတွေကို အများကြီး သင်ယူခဲ့ရတယ်။ နောက်ပိုင်း အလုပ်ထဲမှာဆိုရင်၊ စိတ်ထဲမှာ ကျွန်မဟာ လုပ်ဖော်ကိုင်ဖက်တွေထက် သာလွန်ဖို့ သူတို့နဲ့ ပေါ်ပေါ်တင်တင်ရော၊ နောက်ကွယ်မှာပါ ယှဉ်ပြိုင်ခဲ့တယ်။ အပြင်ပန်းမှာ ဖောက်သည်တွေကို မြှောက်ပင့်ပြောဆိုရုံသာမကဘဲ သူတို့ကို လာဘ်ငွေတွေပေးပြီး မသမာတဲ့ အရောင်းအဝယ်တွေမှာလည်း ပါဝင်ပတ်သက်ခဲ့တယ်။ အစပိုင်းမှာတော့ ဒီအရာတွေနဲ့ပတ်သက်ပြီး ကျွန်မ စိတ်မသန့်ခဲ့ဘူး၊ တကယ်လို့သာ ကိစ္စတွေ ပေါ်သွားရင် ကုမ္ပဏီရဲ့ ဂုဏ်သိက္ခာကို ထိခိုက်ရုံသာမကဘူး၊ ကိုယ်တိုင်လည်း ထောင်ကျသွားစေနိုင်တယ်လေ။ ဒါကြောင့် နေ့တိုင်း ရင်တမမနဲ့ နေခဲ့ရတယ်။ ဖိအားတွေ အရမ်းများလာတဲ့အခါ ညလယ်ခေါင်မှာ အိပ်မက်ဆိုးတွေမက်ပြီး ခဏခဏ လန့်နိုးခဲ့တယ်။ ကျွန်မမှာ နေ့တိုင်း အတောမသတ်တဲ့ ကြောက်ရွံ့စိုးရိမ်စိတ်နဲ့ နေခဲ့ရတယ်။ တစ်ခါတလေ ညဉ့်နက်သန်းခေါင် အရာအားလုံးတိတ်ဆိတ်နေတဲ့အချိန်မှာ ကျွန်မတွေးမိတယ်၊ “အရောင်းအလုပ်က ဖိအားများလွန်းတယ်၊ အလုပ်ပြောင်းလိုက်ရင် ကောင်းမလား” ပေါ့။ ဒါပေမဲ့ နောက်တော့ ကိုယ့်ဘာသာကိုယ် တွေးမိတယ်၊ “ဒုက္ခပင်လယ်ကို ဖြတ်ကျော်နိုင်မှ လူတွေထက်သာတဲ့သူ ဖြစ်နိုင်မယ်” လို့ပေါ့။ ပြီးတော့ ကိုယ့်ကိုယ်ကိုယ် အားပေးလိုက်တယ်၊ “ငါသာ အောင်မြင်ချင်ရင် ဒီနာကျင်မှုတွေကို ခံနိုင်ရည်ရှိရမယ်၊ မဟုတ်ရင် အရည်အချင်းရှိတဲ့သူတွေနဲ့ ပြည့်နေတဲ့ ဒီမြို့ကြီးမှာ ဘယ်တော့မှ အောင်မြင်ပြီး နာမည်ကြီးနိုင်မှာလဲ” ပေါ့။ ဒါနဲ့ ကျွန်မ ဇွဲရှိရှိနဲ့ ဆက်လုပ်ခဲ့တယ်။ နှစ်နှစ်ကြာပြီးတဲ့နောက်မှာတော့ ကျွန်မဟာ လုပ်ငန်းခွင်ထဲက လူသစ်ဘဝကနေ အဖွဲ့ရဲ့ အရောင်းချန်ပီယံ ဖြစ်လာခဲ့တယ်။ ကျွန်မကို ခေါင်းဆောင်တွေက တန်ဖိုးထားပြီး လုပ်ဖော်ကိုင်ဖက်တွေက အားကျရုံသာမက ကျွန်မရဲ့လစာကလည်း တဖြည်းဖြည်းနဲ့ ပိုများလာပြီး ကျွန်မတောင့်တခဲ့တဲ့အတိုင်း ရုံးဝန်ထမ်းဘဝမျိုးနဲ့ နောက်ဆုံးမှာ နေထိုင်ခဲ့ရပါတယ်။ အမေက ဝမ်းသာအားရနဲ့ ကျွန်မကို ပြောတယ်၊ “သမီးရယ်၊ အမေတို့ရဲ့ ခက်ခဲတဲ့နေ့ရက်တွေ ကုန်ဆုံးသွားပြီ။ အခု သမီးက ကိုယ့်အရည်အချင်းကို သက်သေပြနိုင်ပြီဆိုတော့ အမေတို့ အနိုင်ကျင့်ခံရမှာကို ကြောက်စရာမလိုတော့ဘူး။ အမေ ဂုဏ်ယူဝင့်ကြွားနိုင်ပြီလို့ ခံစားရတယ်။ သမီးလေး ဆက်ပြီးကြိုးစားထား” တဲ့။ ကျွန်မလည်း ကိုယ့်ကိုယ်ကိုယ် ကျိတ်ပြီး ပြောလိုက်တယ်၊ “ငါ ရှန်ဟိုင်းမှာ အိမ်နဲ့ကား ဝယ်ရုံတင်မကဘူး၊ ရေရှည်မှာ လေးစားစရာကောင်းတဲ့ဘဝနဲ့ နေနိုင်ဖို့အတွက် လုပ်ငန်းခေါင်းဆောင်တစ်ယောက် ဖြစ်လာရမယ်” လို့ပေါ့။

၂၀၀၈ ခုနှစ်၊ အိမ်ထောင်ကျပြီး မကြာခင်မှာပဲ ယောက္ခမတွေက ကျွန်မကို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိ တရားဟောခဲ့ကြတယ်။ ဘုရားနှုတ်ကပတ်တော်တွေကို ဖတ်ပြီးတဲ့အခါ၊ ဘုရားသခင်က လူသားမျိုးနွယ်ကို ကယ်တင်တဲ့ အဆင့်သုံးဆင့် အမှုတော်ကြောင့် ကျွန်မ အရမ်းတို့ထိခံစားခဲ့ရတယ်။ အထူးသဖြင့် အနန္တတန်ခိုးရှင် ဘုရားသခင် ဖော်ပြတဲ့ နှုတ်ကပတ်တော်တွေဟာ သမ္မာတရားဖြစ်ပြီး ပြီးတော့ လူသားမျိုးနွယ် မသိခဲ့တဲ့ နက်နဲမှု အများကြီးကို ထုတ်ဖော်ခဲ့ကြောင်း ကျွန်မမြင်ပြီးနောက်မှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေရဲ့ ပြင်းပြင်းထန်ထန် ဆွဲဆောင်တာကို ကျွန်မခံခဲ့ရပြီး ခင်ပွန်းနဲ့အတူ ဧဝံဂေလိတရားကို လက်ခံခဲ့ကြတယ်။ ဘုရားသခင်ကို ရှာတွေ့ပြီးနောက်မှာ ကျွန်မတို့ အတူတူစုဝေးကြတယ်၊ ဘုရားနှုတ်ကပတ်တော်တွေကို ဖတ်ကြတယ်၊ ဘုရားသခင်ကို ချီးမွမ်းဖို့ ဓမ္မတေးတွေ သီဆိုကြတယ်။ ညီအစ်ကိုမောင်နှမတွေကလည်း သူတို့ရဲ့ အတွေ့အကြုံဆိုင်ရာ နားလည်သဘောပေါက်မှုတွေကို ကျွန်မတို့ကို မျှဝေပေးကြတယ်။ သူတို့တစ်ယောက်ချင်းစီက ကျွန်မ အလုပ်မှာ ဆက်ဆံရတဲ့လူတွေနဲ့ လုံးဝမတူဘဲ ဘယ်လို အရမ်းကို ဖြူစင်ရိုးသားကြလဲဆိုတာ တွေ့လိုက်ရတယ်။ သူတို့ကြားမှာ မြှောက်ပင့်ဖားယားတာတွေ၊ နောက်ကျောကိုဓားနဲ့ထိုးတာတွေ မရှိဘူး၊ သူတို့စိတ်ထဲရှိတဲ့အတိုင်း ပြောကြတယ်။ သူတို့နဲ့ ပေါင်းသင်းရတာ ကျွန်မ ပျော်တယ်၊ စုဝေးပြီး ဘုရားနှုတ်ကပတ်တော်တွေကို မိတ်သဟာယဖွဲ့ရတာကိုလည်း သဘောကျတယ်။

၂၀၀၈ ခုနှစ်၊ ဇွန်လမှာ ကျွန်မခင်ပွန်းနဲ့ကျွန်မ အိမ်ဝယ်ဖို့ ချေးငွေယူခဲ့ကြတော့၊ လုပ်ဖော်ကိုင်ဖက်တွေ၊ ကျောင်းနေဘက်တွေနဲ့ မိသားစုဝင်တွေအားလုံးက ကျွန်မတို့ကို အားကျစိတ်တွေနဲ့ ကြည့်ကြတယ်။ အထူးသဖြင့် အိမ်နီးနားချင်းတွေက ကျွန်မတို့ဟာ တခြားအရပ်ကလာပြီး နှစ်နှစ်အတွင်း အိမ်ဝယ်နိုင်ခဲ့တာကို သိသွားတဲ့အခါ၊ သူတို့က ကျွန်မတို့ကို ပိုပြီးတော့တောင် အထင်ကြီးပြီး ချီးကျူးကြတယ်။ ကျွန်မ စိတ်ထဲမှာ အရမ်းကို ကျေနပ်ပီတိဖြစ်မိတယ်၊ ကျွန်မ အမြဲတမ်းအိပ်မက်မက်ခဲ့တဲ့ သာလွန်မြင့်မြတ်တဲ့ဘဝနဲ့ ပိုပြီးနီးစပ်လာပြီလို့ တွေးမိရင်းနဲ့ပေါ့။ နောက်ပိုင်းမှာ ကျွန်မ ရာထူးတိုးသွားပြီး ကျွန်မရဲ့ လိပ်စာကတ်ပေါ်က ရာထူးက အရောင်းမန်နေဂျာအဖြစ် ပြောင်းသွားတယ်၊ ကျွန်မရဲ့ရုံးခန်းကလည်း ကျဉ်းကျဉ်းလေးကနေ ပိုပြီးထင်ရှားတဲ့၊ သီးသန့်နေရာတစ်ခုကို ပြောင်းသွားတယ်။ လုပ်ဖော်ကိုင်ဖက်တွေက ကျွန်မကို လေးလေးစားစားနဲ့ ခေါင်းညိတ်နှုတ်ဆက်ကြပြီး ဖောက်သည်တွေကလည်း ကျွန်မကို မန်နေဂျာရယ်လို့ ခေါ်ကြတယ်။ ကျွန်မ ခါးကိုမတ်မတ်ထားပြီး လျှောက်လှမ်းခဲ့တယ်၊ ရုတ်တရက်ဆိုသလို ကျွန်မက တခြားလူတွေနဲ့ မတူတော့ဘူးလို့ ခံစားလိုက်ရပြီး ဒီလို အထက်တန်းကျပြီး ကြီးကျယ်တဲ့ ခံစားချက်ကို ကျွန်မ တကယ်ကို နှစ်သက်ခဲ့တယ်။ အဲဒီအချိန်တုန်းက စုဝေးပွဲတက်တဲ့အချိန်တွေကလွဲရင် ကျွန်မရဲ့အချိန်အားလုံးနီးပါးကို အလုပ်လုပ်ရင်း ကုန်ဆုံးခဲ့တယ်။ ချေးငွေတွေ အမြန်ဆပ်နိုင်အောင် ပိုက်ဆံရှာဖို့ပဲ စဉ်းစားနေခဲ့တယ်၊ ဒါမှ ပိုကြီးတဲ့ အိမ်တစ်လုံးဝယ်ပြီး အမေ့ကို ကျွန်မတို့နဲ့လာနေဖို့ ခေါ်ထားနိုင်မှာလေ၊ အဲဒီလိုနဲ့ သူ့ကို ဒီသာလွန်မြင့်မြတ်တဲ့ဘဝကို ကျွန်မတို့နဲ့အတူတူ ခံစားခွင့်ပေးနိုင်မှာပေါ့။ ကုမ္ပဏီက ပိုကြီးလာတာနဲ့အမျှ စည်းမျဉ်းစည်းကမ်းတွေကလည်း ပိုပြီး တင်းကျပ်ရှုပ်ထွေးလာတယ်။ အရောင်းမန်နေဂျာတစ်ယောက်အနေနဲ့ ကုမ္ပဏီရဲ့ အကဲဖြတ်လှုပ်ရှားမှုအမျိုးမျိုးမှာ ပါဝင်ပြီး အကောင်အထည်ဖော်ရတယ်။ ဒီအခြေအနေမှာ ကျွန်မဟာ ကျဉ်းထဲကျပ်ထဲ ရောက်သွားတယ်၊ ကျွန်မသာ ကုမ္ပဏီမှာ ကိုယ့်အလုပ်ကို ကောင်းကောင်းလုပ်ရင် အသင်းတော်အသက်တာကို အဟန့်အတားဖြစ်စေမယ်၊ ဒါပေမဲ့ ကျွန်မသာ အသင်းတော်အသက်တာနဲ့ နေထိုင်ရင် ကျွန်မအလုပ်က ထိခိုက်မယ်၊ ပြီးတော့ ကျွန်မသာ ကိုယ့်အလုပ်ကို ကောင်းကောင်းမလုပ်ရင် ကျွန်မအခုရထားတဲ့ သာလွန်မြင့်မြတ်တဲ့ဘဝက သေချာပေါက် ပျောက်ကွယ်သွားမှာပဲ။ အစပိုင်းမှာတော့ ကျွန်မ စုဝေးပွဲတွေကို ဆက်တက်နိုင်ခဲ့တယ်။ ဒါပေမဲ့ တစ်နေ့မှာ ကျွန်မရဲ့လက်အောက်ဝန်ထမ်းတွေက ကျွန်မဟာ ခေါင်းဆောင်တစ်ယောက်ရဲ့ အရှိန်အဝါမရှိဘဲ နေ့တိုင်း အလုပ်ကနေ အချိန်မှန်မှန် ပြန်တယ်လို့ တိတ်တဆိတ် ဆွေးနွေးနေကြတဲ့အကြောင်း လုပ်ဖော်ကိုင်ဖက်တွေဆီက ကြားခဲ့ရတယ်။ ကျွန်မက အထက်လူကြီးတွေကို မျက်နှာချိုသွေးဖို့ ပရိယာယ်တစ်ခုခုသုံးပြီး ဒီရာထူးကို ရခဲ့တာဖြစ်မယ်လို့လည်း သူတို့က ပြောကြတယ်။ ဒီမှတ်ချက်တွေကို ကြားရတော့ ကျွန်မ အရမ်းကို စိတ်ဆင်းရဲပြီး ဘဝင်မကျဖြစ်မိတယ်၊ “အခု ဈေးကွက်ပြိုင်ဆိုင်မှုက အရမ်းကြမ်းတာ။ ငါသာ ဒီရာထူးကို ထိန်းသိမ်းဖို့ ပိုပြီးကြိုးကြိုးစားစားမလုပ်ရင် တစ်နေ့နေ့မှာ တစ်ယောက်ယောက်က ငါ့နေရာကို အစားထိုးသွားနိုင်တယ်။ ငါ အရမ်းကြိုးစားပြီးမှ ရလာတဲ့ ဒီလို ဂုဏ်သိက္ခာရှိ၊ အလေးစားခံရပြီး လူတွေအားကျရတဲ့ အလုပ်နဲ့ဘဝအားလုံး ဆုံးရှုံးသွားမှာပဲ။ ဒီလိုတော့ မဖြစ်ဘူး။ ငါ မည်မည်ရရဖြစ်တဲ့ဟာ တစ်ခုခုကို ရအောင်လုပ်ဖို့လိုမယ်” လို့ တွေးမိတယ်။ အဲဒီနောက်ပိုင်းမှာ ကျွန်မ မနက်ခင်း ဝတ်ပြုခြင်းအချိန်ကို စလျှော့လိုက်တယ်၊ တစ်ခါတလေဆိုရင် ဝတ်ပြုခြင်းအတွက် အချိန်တောင်မရဘဲ အလုပ်ကို အလျင်စလို တန်းသွားခဲ့ရတယ်။ အလုပ်ပြီးလို့ စုဝေးပွဲမရှိဘူးဆိုရင် ကျွန်မ ကုမ္ပဏီမှာနေပြီး အချိန်ပိုဆင်းဖို့ ကြိုးစားခဲ့တယ်။ ဒါ့အပြင် အထက်လူကြီးတွေ၊ ဖောက်သည်တွေနဲ့ စားပွဲသောက်ပွဲတိုင်းကို တက်ဖို့ကြိုးစားပြီး သူတို့နဲ့ရှိနေတဲ့အချိန်မှာ ဟန်လုပ်ပြုံးပြခဲ့ရတယ်။ တကယ်တော့ ကျွန်မလုပ်နေတာတွေက ဘုရားသခင်ရဲ့ ရည်ရွယ်ချက်နဲ့ မကိုက်ညီမှန်း ကျွန်မသိပါတယ်၊ ဒီလို သူများကို မြှောက်ပင့်ဖားယားနေရတဲ့ ကိုယ့်ကိုယ်ကိုယ်လည်း စက်ဆုပ်ရွံရှာတယ်။ ဒါပေမဲ့ ဒါက ကိုယ့်ရာထူးကို ခိုင်မာအောင်လုပ်ဖို့ တစ်ခုတည်းသောနည်းလမ်းပဲလို့ တွေးမိတဲ့အခါ ကျွန်မ ဆက်ပြီးပဲ လုပ်နေခဲ့ရတယ်။

အဲဒီအချိန်တုန်းက စုဝေးတွေကို အချိန်ကပ်ပြီးမှ ရောက်တာများတယ်၊ ရက်တွေအများကြီး အလုပ်ကိစ္စ ခရီးတွေထွက်ရလို့ စုဝေးပွဲမတက်နိုင်ခဲ့တဲ့ အချိန်တွေတောင် ရှိခဲ့တယ်။ ညီအစ်ကိုမောင်နှမတွေက ကျွန်မရဲ့အခြေအနေကို မေးမြန်းတဲ့အခါတိုင်း ကျွန်မ အပြစ်ရှိစိတ်ကို ခံစားရပေမဲ့ ဒါပေမဲ့ ဘာမှမတတ်နိုင်ခဲ့ဘူး။ ရေရှည်မှာ ပုံမှန်မဟုတ်တဲ့ နေ့စဉ်လုပ်ငန်းဆောင်တာတွေနဲ့ စိတ်ပိုင်းဆိုင်ရာ ဖိအားတွေကြောင့် ကျွန်မရဲ့ကျန်းမာရေးက ဆိုးရွားလာခဲ့တယ်။ အစပိုင်းမှာ ဆံပင်ကျွတ်ရုံပဲ၊ နောက်ပိုင်းတော့ ကိုယ်အလေးချိန်တွေ တောက်လျှောက်တက်လာပြီး ခြေသလုံးတွေမှာ ခရမ်းရောင်အစက်အပြောက်တွေနဲ့ ပြည့်လာတယ်။ ဆေးရုံသွားစစ်ကြည့်တော့ ကျွန်မမှာ သွေးတွင်းအဆီဓာတ်များတဲ့ရောဂါနဲ့ ဓာတ်မတည့်တာကြောင့်ဖြစ်တဲ့ သွေးခြည်ဥရောဂါလို့ ရှာဖွေတွေ့ရှိခဲ့တယ်။ ဆရာဝန်က ကျွန်မရောဂါဟာ ကျွန်မအလုပ်အကိုင်နဲ့ တော်တော့်ကို သက်ဆိုင်တယ်၊ ပြီးတော့ ကြီးမားတဲ့အလုပ်ဖိအားနဲ့ ပုံမှန်မဟုတ်တဲ့ နေ့စဉ်လုပ်ငန်းဆောင်တာတွေက ကျွန်မရဲ့ကိုယ်ခံအားစနစ်ကို ပျက်စီးစေတယ်၊ အထူးသဖြင့် ခဏခဏဖြစ်တဲ့ လုပ်ငန်းဧည့်ခံပွဲတွေနဲ့ ကျန်းမာရေးနဲ့မညီညွတ်တဲ့ အစားအသောက်တွေက ဇီဝကမ္မဖြစ်စဉ်ကို ပျက်ယွင်းစေခဲ့တယ်လို့ ပြောတယ်။ သူတို့က ကျွန်မသာ ဒီလူနေမှုပုံစံအတိုင်း ဆက်နေပြီး ဒီစိတ်ပိုင်းဆိုင်ရာအခြေအနေမှာပဲ ဆက်ရှိနေရင် ရောဂါကို ပိုဆိုးစေပြီး နှလုံးနဲ့ သွေးကြောဆိုင်ရာ ရောဂါတွေကို ဖြစ်စေနိုင်တယ်၊ အသက်အန္တရာယ်တောင် စိုးရိမ်ရတယ်လို့ ပြောတယ်။ ကျွန်မလည်း ကိုယ့်ကျန်းမာရေးအတွက် စိုးရိမ်ပေမဲ့ ကူကယ်ရာမဲ့သလို ခံစားခဲ့ရပြီး “ဒီနေ့ခေတ်လူ့အဖွဲ့အစည်းမှာ သူများတွေထက် သာလွန်ဖို့ဆိုရင် အဖိုးအခတစ်ခု ပေးရတာပဲ၊ ရတာရှိသလို ဆုံးရှုံးတာလည်း ရှိတာပေါ့။ တစ်နေ့နေ့မှာ ငါဟာ ဖိအားမရှိတော့ဘူး၊ လုပ်ငန်းဧည့်ခံပွဲတွေ တက်စရာမလိုတော့ဘူးဆိုရင် အဲဒီအခါကျရင် ငါက သာလွန်တဲ့သူတစ်ယောက် မဟုတ်တော့တာ သေချာတယ်။ အခု ငါက ငယ်သေးတယ်၊ ခန္ဓာကိုယ်က ခံနိုင်တယ်၊ ဒီအဆင့်ကို အရင်ကျော်ဖြတ်လိုက်ဦးမယ်” ဆိုပြီး တွေးလိုက်တယ်။

၂၀၀၉ ခုနှစ် ဧပြီလ တစ်နေ့မှာ အသင်းတော်ခေါင်းဆောင်တစ်ယောက်က ကျွန်မကို “လူသစ်တွေကို ရေလောင်းပေးတဲ့ တာဝန်ကို ထမ်းဆောင်ဖို့ ဆန္ဒရှိလား” လို့ မေးခဲ့တယ်။ တာဝန်ထမ်းဆောင်ခြင်းဟာ ဖန်ဆင်းခံတိုင်းရဲ့ တာဝန်ဝတ္တရားဖြစ်ပြီး၊ တာဝန်တွေကနေတစ်ဆင့် သမ္မာတရားတွေကို ပိုပြီးနားလည်နိုင်မယ်လို့ ကျွန်မတွေးမိပြီး ဝမ်းသာအားရနဲ့ သဘောတူလိုက်တယ်။ ဒါပေမဲ့ ညတိုင်းနီးပါး စုဝေးပွဲရှိမယ်ဆိုတာ သိလိုက်ရတော့ ကျွန်မ တွေဝေသွားတယ်၊ “ကုမ္ပဏီက ဖောက်သည်တွေဆီ သွားတွေ့တဲ့အကြိမ်အရေအတွက်ကို အမြဲတမ်း အကဲဖြတ်နေတာ၊ ပြီးတော့ ငါက ဌာနရဲ့ အရောင်းလုပ်ငန်းတွေကို လမ်းညွှန်ပေးရတဲ့ တာဝန်လည်းရှိတယ်။ နေ့တိုင်း စုဝေးပွဲတက်ရရင် ငါ့အလုပ်ကို ဘယ်လိုလုပ်မလဲ။ အဖွဲ့ကို ကောင်းကောင်းမစီမံနိုင်ဘဲ အရောင်းပစ်မှတ်တွေ မပြည့်မီခဲ့ရင် ငါ အရောင်းမန်နေဂျာအနေနဲ့ ဆက်လုပ်နိုင်တော့မှာ မဟုတ်ဘူး။ အဲဒီအခါကျရင် ငါ အရမ်းကြိုးစားပြီးမှ ရလာတဲ့ မန်နေဂျာရာထူးနဲ့ တည်ငြိမ်ပြီး သက်သောင့်သက်သာရှိတဲ့ဘဝ ပျောက်ကွယ်သွားမှာ မဟုတ်ဘူးလား။ နောင်တစ်ချိန်မှာ ရှေ့ဆက်တက်လှမ်းဖို့ ပိုပြီးခက်ခဲသွားမှာ မဟုတ်ဘူးလား” ပေါ့။ ဒီလိုတွေးမိတော့ ညီအစ်မကို ကျွန်မပြောလိုက်တယ်၊ “ကျွန်မ ဒီကိစ္စကို နည်းနည်း ပိုစဉ်းစားဖို့လိုတယ်” လို့ပေါ့။ နောက်သုံးလေးရက်မှာ ဒီကိစ္စကိုပဲ ကျွန်မ ဆက်ပြီး စဉ်းစားနေမိတယ်။ ညဘက်တွေမှာ ကောင်းကောင်းအိပ်လို့မပျော်ဘဲ စိတ်ထဲမှာ ရှုပ်ထွေးပြီး သောကရောက်ခဲ့တယ်။

စုဝေးပွဲတစ်ခုမှာ ကျွန်မရဲ့စိတ်ဆင်းရဲမှုကို ညီအစ်ကိုမောင်နှမတွေကို မျှဝေခဲ့ပြီး ကျွန်မတို့ ဘုရားနှုတ်ကပတ်တော်တွေကို ဖတ်ခဲ့ကြတယ်။ “ဤမျှညစ်ညမ်းသောမြေတွင် မွေးဖွားလာသည့် လူသားသည် လူ့အဖွဲ့အစည်း၏ ကူးစက်စေခြင်းကို ပြင်းထန်သော အတိုင်းအတာအထိ ခံခဲ့ရပြီးဖြစ်သည်၊ သူသည် ပဒေသရာဇ်ဆန်သော လူ့ကျင့်ဝတ်များ၏ ပုံသွင်းခြင်းခံရပြီးဖြစ်ကာ ‘အဆင့်မြင့် ပညာသင်ကျောင်းများ’ ၏ သွန်သင်လေ့ကျင့်ပေးမှုကို လက်ခံရရှိခဲ့ပြီးဖြစ်၏။ ခေတ်နောက်ကျသော စဉ်းစားတွေးတောခြင်း၊ ဖောက်ပြန်ပျက်စီးသော ကိုယ်ကျင့်တရား၊ ယုတ်ညံ့သော ဘဝ အမြင်ရှုထောင့်၊ လောကီဆိုင်ရာ ဆက်ဆံရေးများအတွက် စက်ဆုပ်ဖွယ်အတွေးအခေါ်၊ လုံးဝဥဿုံ တန်ဖိုးမရှိသော တည်ရှိမှုနှင့် ယုတ်ညံ့သော ထုံးတမ်းအစဉ်အလာများနှင့် တစ်ရက်ပြီးတစ်ရက် ဘဝ ဟူသည့် ဤအရာများအားလုံးသည် လူ့စိတ်နှလုံး အတွင်းသို့ ပြင်းပြင်းထန်ထန် ကျူးကျော်ဝင်ရောက်နေခဲ့ပြီးဖြစ်ကာ လူသား၏ အသိစိတ်ကို ပြင်းထန်စွာ ထိခိုက်ပျက်စီးနေစေခဲ့သည့်အပြင် တိုက်ခိုက်နေခဲ့သည်။ ရလဒ်အနေဖြင့် လူသားသည် ဘုရားသခင်နှင့် တိုး၍ ဝေးသည်ထက် ဝေးသွားသည့်အပြင် သူ့ကို ယခင်ကထက် ပိုမို ဆန့်ကျင်လာသည်။ လူ့စိတ်သဘောထားသည် တစ်နေ့ပြီးတစ်နေ့ ပိုမို ရက်စက်လာကာ ဘုရားသခင်အတွက် မည်သည့်အရာကိုမဆို လိုလိုလားလား စွန့်လွှတ်လိုသည့်သူနှင့် ဘုရားသခင်ကို လိုလိုလားလား ကျိုးနွံနာခံလိုစိတ်ရှိသူ တစ်ဦးတလေမျှ မရှိဘဲ ဘုရားသခင်၏ ပေါ်ထွန်းမှုကို လိုလိုလားလား ရှာဖွေလိုသော ဆန္ဒရှိသူလည်း တစ်ဦးတလေမျှ ပို၍ပင် မရှိပေ။ ထိုအစား လူသည် စာတန်၏ အာဏာအောက်တွင် အပျော်အပါးကို အားရပါးရ လိုက်စားကာ နွံထဲတွင် ပေါက်လွှတ်ပဲစား နေခြင်းအားဖြင့် သူ၏ ဇာတိပကတိကို ဖောက်ပြန်ပျက်စီးစေသည်။ ၎င်းတို့သည် သမ္မာတရားကို ကြားသည့်အချိန်တွင်ပင် အမှောင်ထဲတွင် ရှင်သန်နေထိုင်သည့်လူများသည် သမ္မာတရားကို လက်တွေ့လုပ်ဆောင်ရန် လိုအင်ဆန္ဒတစ်စက်မျှ မရှိဘဲ ဘုရားသခင် ပေါ်ထွန်းပြီးဖြစ်သည်ကို ၎င်းတို့ မြင်သည့်အချိန်တွင်ပင် ၎င်းတို့သည် ရှာဖွေရန် ဆန္ဒမရှိကြချေ။ ဤကဲ့သို့ အကျင့်ပျက်သော လူသားမျိုးနွယ်သည် ကယ်တင်ခြင်းအတွက် ဖြစ်နိုင်ချေတစ်စက်တလေမျှ မည်သို့ရှိနိုင်မည်နည်း။ ဤကဲ့သို့ အကျင့်စာရိတ္တယိုယွင်းသော လူသားမျိုးနွယ်သည် အလင်းတွင် မည်သို့များ အသက်ရှင်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ မပြောင်းလဲသော စိတ်သဘောထား ရှိခြင်းသည် ဘုရားသခင်ကို ရန်ဘက်ပြုခြင်းဖြစ်သည်) “ဆယ်စုနှစ်၊ ထောင်စုနှစ်၊ သောင်းစုနှစ်ချီသည့် နှစ်ကာလများစွာကြာ ယခုထိတိုင်၊ လူတို့သည် စုံလင်သော အသက်တာတစ်ခုကို ဖန်တီးခြင်းမရှိဘဲနှင့်၊ ၎င်းတို့၏ အချိန်ကို ဤနည်းဖြင့် အချည်းနှီး ကုန်လွန်နေခဲ့ကြသည်၊ ကျော်ကြားမှုနှင့် အခွင့်အလမ်းများအတွက် ပြိုင်ဆိုင်ခြင်းနှင့် တစ်ဦးနှင့်တစ်ဦး လျှို့ဝှက်ကြံစည်ကြခြင်းဖြင့် အားလုံးသည် ဤအမှောင်ကမ္ဘာလောက၌ အချင်းချင်း အပြန်အလှန် သတ်ဖြတ်ဖို့သာ စိတ်ပိုင်းဖြတ်ထားကြလေသည်။ မည်သူသည် ဘုရားသခင်၏ရည်ရွယ်ချက်များကို ရှာဖွေဖူးသနည်း။ ဘုရားသခင်၏အမှုကို တစ်ဦးတစ်လေက အရေးစိုက်ဖူး သလော။ အမှောင်စွမ်းအား၏ နေရာယူခြင်းခံထားရသော လူသားမျိုးနွယ်၏ အစိတ်အပိုင်းအားလုံးသည် အချိန်ကြာမြင့်စွာကတည်းက လူ့သဘာဝဗီဇ ဖြစ်လာပြီးဖြစ်ကာ၊ ထို့ကြောင့် ဘုရားသခင်၏ အမှုကို ဆောင်ရွက်ရန် အတော်အတန် ခက်ခဲပြီး၊ ယနေ့တွင် ၎င်းတို့ကို ဘုရားသခင်က အပ်နှံပြီးဖြစ်သည့်အရာကို လူတို့သည် သာ၍ပင် အာရုံစိုက်ချင်စိတ်မရှိကြချေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၃)) ဘုရားနှုတ်ကပတ်တော်တွေကို ဖတ်ပြီးနောက်မှာ ကျွန်မ အတွေးနက်နက်ထဲကို ရောက်သွားခဲ့တယ်။ ပြန်ကြည့်လိုက်တော့ ငယ်ငယ်ကတည်းက “ထင်ရှားကျော်ကြားမှုရရှိခြင်း သည် သင်၏ဘိုးဘေးများအတွက် ဂုဏ်အသရေ ယူဆောင်လာသည်”၊ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏”၊ ပြီးတော့ “ဒုက္ခပင်လယ်ကို ဖြတ်ကျော်နိုင်မှ လူတွေထက်သာတဲ့သူ ဖြစ်နိုင်မယ်” ဆိုတဲ့ အတွေးအခေါ်တွေရဲ့ လွှမ်းမိုးမှုကို ခံခဲ့ရတယ်။ ကျွန်မဟာ ထင်ပေါ်ကျော်ကြားဖို့၊ နာမည်ရဖို့၊ ကြီးပြင်းလာတဲ့အခါမှာ သာလွန်မြင့်မြတ်တဲ့ဘဝနဲ့ နေထိုင်ဖို့ သန္နိဋ္ဌာန်ချခဲ့တယ်။ ဒါကို ဖြစ်မြောက်ဖို့ ကျောင်းသားဘဝမှာ ညဉ့်နက်တဲ့အထိ စာတွေကြိုးစားခဲ့တယ်၊ လုပ်ငန်းခွင်ထဲရောက်ပြီးနောက်မှာ ခြေကုပ်ရဖို့ ကိုယ့်ရဲ့ကိုယ်ပိုင်မူတွေကို အလျှော့ပေးခဲ့တယ်၊ အော်ဒါတွေရဖို့ ဖောက်သည်တွေနဲ့ မသမာတဲ့ အပေးအယူတွေ လုပ်တဲ့အထိဖြစ်ခဲ့တယ်။ ကျွန်မရဲ့လုပ်ရပ်တွေ ပေါ်သွားပြီး သိက္ခာကျမှာကို အမြဲတမ်း စိုးရိမ်ခဲ့ရတယ်၊ ကြီးမားတဲ့ဖိအားတွေက ကျွန်မရဲ့ စိတ်ရောကိုယ်ပါ ထိခိုက်စေခဲ့တယ်။ အမြဲတမ်းအိပ်မက်မက်ခဲ့ရတဲ့ လစာကောင်းကောင်းနဲ့ ရာထူးကို ရလာတဲ့အခါ၊ ပတ်ဝန်းကျင်ကလူတွေရဲ့ လေးစားအားကျမှုကို ခံရတဲ့အခါ၊ ကိုယ့်နေရာကို ခိုင်မြဲအောင်လုပ်ဖို့ လုပ်ဖော်ကိုင်ဖက်တွေနဲ့ ဆက်ပြီး အကွက်ချကြံစည်၊ အပြိုင်အဆိုင်လုပ်ခဲ့တယ်၊ ဖောက်သည်တွေနဲ့ အထက်လူကြီးတွေကို မြှောက်ပင့်ဖားယားခဲ့တယ်၊ နေ့တိုင်း လုပ်ငန်းဧည့်ခံပွဲအမျိုးမျိုးမှာပဲ နစ်မြုပ်နေခဲ့တယ်။ အချိန်အကြာကြီး ပုံမှန်မဟုတ်တဲ့ နေ့စဉ်လုပ်ငန်းဆောင်တာတွေနဲ့ ကျန်းမာရေးနဲ့မညီညွတ်တဲ့ လူနေမှုပုံစံကြောင့် ကျွန်မရဲ့ခန္ဓာကိုယ်က သတိပေးလက္ခဏာတွေ ပြသလာခဲ့တယ်။ ဒါပေမဲ့ ကျော်ကြားမှုနဲ့ အကျိုးအမြတ်အတွက်ကြောင့် ကျွန်မ မရပ်ရဲခဲ့ဘူး။ သူများတွေရဲ့ လေးစားမှုနဲ့ မြှောက်ပင့်မှုတွေက အလိမ်အညာတွေနဲ့ ပြည့်နေမှန်း သိသိကြီးနဲ့၊ ကျွန်မရဲ့ လှည့်ဖြားတတ်တဲ့ လုပ်ရပ်တွေနဲ့ လိမ်ညာမှုတွေကို ဘုရားသခင် မနှစ်သက်မှန်း သိသိကြီးနဲ့၊ ကျွန်မ ကျော်ကြားမှုနဲ့ အကျိုးအမြတ်ကို လိုက်စားတာကို မစွန့်လွှတ်နိုင်ခဲ့ဘူး။ ကျန်းမာရေးကို စတေးရတာ၊ စုဝေးပွဲတွေ လွတ်တာ၊ အသက်တာ တိုးတက်မှုကို အဟန့်အတားဖြစ်တာတွေ ရှိရင်တောင်မှ ကျွန်မရဲ့အလုပ်ကို ဂရုတစိုက် ထိန်းသိမ်းဖို့ကိုပဲ ပိုဆန္ဒရှိခဲ့လို့ နေ့တိုင်း နာကျင်ခြင်းနဲ့ ညှဉ်းပန်းမှုကို ခံစားရင်း ရှင်သန်ခဲ့ရတယ်။ အဲဒီနောက် ကျွန်မ တွေးဆမိတယ်၊ “ရာထူးမြင့်တာ၊ ဒါမှမဟုတ် ပိုင်ဆိုင်မှုတွေ ပိုများတာက ဘာအကျိုးရှိလို့လဲ” ပေါ့။ နာမည်ကြီးတွေ၊ သူဌေးတွေ၊ ကျွန်မအသိတွေအကြောင်းကို ကျွန်မစဉ်းစားမိတယ်၊ သူတို့တွေ ကျော်ကြားမှု၊ အကျိုးအမြတ်နဲ့ အဆင့်အတန်းတွေ ရရှိပြီးနောက်မှာ အတွင်းစိတ် ဟာတာတာဖြစ်လို့ စိတ်လှုပ်ရှားမှုတွေကို ရှာဖွေခဲ့ကြတယ်။ တချို့က ဥပဒေကို သိလျက်နဲ့ချိုးဖောက်ပြီး ထောင်ကျခဲ့ကြတယ်၊ တချို့က ကိုယ်ကျင့်တရားဖောက်ဖျက်လို့ မိသားစုပြိုကွဲပြီး နာမည်ပျက်ခဲ့ကြတယ်၊ တချို့ကဆိုရင် ကိုယ့်ကိုယ်ကိုယ်သတ်သေဖို့တောင် ရွေးချယ်ပြီး နောက်ဆုံးမှာ လမ်းမရှိတော့တဲ့အခြေအနေနဲ့ ကြုံခဲ့ကြရတယ်။ ကျွန်မရဲ့အဖေက ဒါအတွက် သက်ရှိဥပမာတစ်ခုပဲ။ သူ တစ်ချိန်က အတိုင်းအဆမဲ့တဲ့ ဂုဏ်ကျက်သရေတွေ ရှိခဲ့ပြီး လူတွေရဲ့ ချီးကျူးလေးစားမှုကို အများကြီး ခံခဲ့ရတယ်၊ ဒါပေမဲ့ သူ့ရဲ့လောဘက သူ့ကို မကောင်းတဲ့ရေစီးကြောင်းတွေနောက် လိုက်စေခဲ့ပြီး နောက်ဆုံးမှာတော့ သူဟာ စီးပွားရေးလုပ်ငန်းတွေမှာ ဥပဒေချိုးဖောက်ပြီး ထောင်ကျခဲ့တယ်။ ကျွန်မတွေ့လိုက်ရတာကတော့ ကျော်ကြားမှု၊ အကျိုးအမြတ်နဲ့ အဆင့်အတန်းတွေဟာ လူတွေကို ဖျက်ဆီးဖို့ စာတန်အသုံးပြုတဲ့ နည်းလမ်းတွေဆိုတာပဲ။ အဲဒီအချိန်မှာ ကျွန်မ သဘောပေါက်သွားတယ်၊ ကျွန်မက အပေါ်ယံမှာ ဘုရားသခင်ကို ယုံကြည်နေပုံပေါ်ပေမဲ့ တကယ်တမ်းမှာတော့ စာတန်ရဲ့ ထိန်းချုပ်မှုအောက်မှာပဲ ရှိနေတုန်းပဲဆိုတာကိုပေါ့။ စာတန်က ကျွန်မကို ဖြားယောင်းပြီး ညှဉ်းပန်းဖို့ ကျော်ကြားမှုနဲ့ အကျိုးအမြတ်ကို အသုံးပြုနေခဲ့တယ်၊ အဲဒါက ကျွန်မကို တည်ကြည်မှုနဲ့ ဂုဏ်သိက္ခာမရှိဘဲ၊ အခြေခံအကျဆုံး အသိတရားတောင်မရှိဘဲ နေထိုင်စေခဲ့တယ်။ ကျော်ကြားမှု၊ အကျိုးအမြတ်နဲ့ အဆင့်အတန်းတွေကို လိုက်စားခြင်းက ကျွန်မကို လမ်းမှားရောက်စေပြီး၊ ယုတ်ညံ့တဲ့အဖြစ်ကို ရောက်စေခဲ့တယ်၊ နောက်ဆုံးမှာ ဘုရားသခင်ကို စွန့်ခွာ၊ သစ္စာဖောက်ပြီး ကယ်တင်ခြင်း အခွင့်အရေးကို ဆုံးရှုံးသွားစေလိမ့်မယ်ဆိုတာ ကျွန်မ နားလည်ခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ခဲ့တယ်။ “ပုဂ္ဂိုလ်ရေးကျော်ကြားမှုနှင့် အကျိုးအမြတ်၌ မွေ့လျော်ပြီး အခြားအရာများအပြင် ပုဂ္ဂိုလ်ရေး အဆင့်အတန်းနောက် လိုက်သည့် ထိုအမျိုးသားများနှင့် အမျိုးသမီးများ၊ အပြစ်၌ ပိတ်မိနေသည့် နောင်တမရသော လူများ၊ ၎င်းတို့ အားလုံးသည် ကယ်တင်မရသောသူများ ဖြစ်ကြသည်မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၇)) “သင်တို့သည် ငါကဲ့သို့ အလားတူ အခြေအနေများတွင် ရှိကြသည့်၊ သို့သော် သင်တို့သည် ညစ်ညမ်းမှုနှင့် ဖုံးလွှမ်းလျက်ရှိကြ၏။ သင်တို့သည် အစအဦး၌ ဖန်ဆင်းခံခဲ့ရသည့် လူသားများ၏ မူလသဏ္ဌာန် အနည်းငယ်မျှပင် မရှိ။ ထို့အပြင် သင်တို့သည် ၎င်းတို့ လုပ်ဆောင်သည့်အရာကို လုပ်ဆောင်ရင်းနှင့် ၎င်းတို့ ပြောသည့်အရာကို ပြောဆိုရင်း၊ ညစ်ညူးသော ဝိညာဉ်များ၏ သဏ္ဌာန်ကို နေ့စဉ် အတုခိုးကြသောကြောင့် သင်တို့၏ အစိတ်အပိုင်းအားလုံး၊ သင်တို့၏ လျှာနှင့် နှုတ်ခမ်းများသည်ပင် ၎င်းတို့၏ မိလ္လာရေထဲတွင် စိမ်ခြင်းခံရကြသည်မှာ သင်တို့သည် ထိုအစွန်းအထင်းများဖြင့် လုံးလုံးလျားလျား ဖုံးလွှမ်းခံရပြီး သင်တို့၏ အစိတ်အပိုင်းတစ်ခုမျှ ငါ၏ အမှုအတွက် အသုံးပြု၍ မရသည်အထိ ဖြစ်သည်။ ယင်းသည် အလွန် စိတ်နှလုံးကြေကွဲစရာ ဖြစ်ပေတကား။ သင်တို့သည် မြင်းများ နှင့် ကျွဲနွား တိရစ္ဆာန်များ၏ ထိုသို့သောလောကထဲတွင် အသက်ရှင်ကြသည်၊ သို့သော် စင်စစ်တွင် သင်တို့သည် သောကမရောက်ကြပေ။ သင်တို့သည် ဝမ်းမြောက်မှုနှင့် ပြည့်ကြပြီး လွတ်လပ်စွာနှင့် လွယ်ကူစွာ အသက်ရှင်ကြသည်။ သင်သည် ထိုမိလ္လာရေထဲတွင် ဟိုဟိုသည်သည် ကူးခတ်နေ သော်လည်း ထိုသို့သော အကျပ်အတည်းထဲသို့ သင် ကျရောက်ကြသည်ကို အမှန်တကယ် နားမလည်ချေ။ နေ့စဉ်၊ သင်သည် ညစ်ညူးသော ဝိညာဉ်များနှင့် ပေါင်းကာ ‘မစင်’ နှင့် ဆက်ဆံလျက်ရှိသည်။ သင်တို့၏ ဘဝများသည် အတော်အတန် အောက်တန်းကျသော်လည်း သင်တို့သည် လူ့လောကကြီးထဲ၌ လုံးဝ မတည်ရှိကြသကဲ့သို့၊ သင်တို့ကိုယ်သင်တို့ ထိန်းချုပ်ခြင်းမရှိသည်ကို အကယ်စင်စစ် မသိကြချေ။ သင်၏ အသက်တာသည် လွန်ခဲ့သည့် ကာလများစွာကတည်းက ညစ်ညူးသော ဝိညာဉ်များ၏ နင်းခြေခြင်းကို ခံခဲ့ရသည် သို့မဟုတ် သင်၏ အကျင့်စရိုက်သည် လွန်ခဲ့သည့် အချိန်ကာလများစွာကတည်းက မိလ္လာရေဖြင့် ညစ်ပေခဲ့ကြောင်းကို သင်မသိသလော။ သင်သည် လောကီ ပရဒိသုဘုံထဲတွင် အသက်ရှင်နေထိုင်ကြပြီး၊ ပျော်ရွှင်မှု အလယ်တွင် ရှိသည်ဟု ထင်သလော။ သင်သည် ညစ်ညူးသော ဝိညာဉ်များ နှင့်အတူ ဘဝတစ်ခုကို အသက်ရှင်ပြီးဖြစ်ကာ၊ သင့်အတွက် ပြင်ဆင်ထားသည့် အရာတိုင်းနှင့် သင်အတူတကွ ယှဉ်တွဲနေထိုင်ပြီး ဖြစ်သည်ကို သင်မသိသလော။ သင် အသက်ရှင်သည့် နည်းလမ်းသည် အဓိပ္ပါယ် တစ်စုံတစ်ရာ မည်သို့ ရှိနိုင်မည်နည်း။ သင်၏ အသက်တာသည် တန်ဖိုး တစ်စုံတစ်ရာ မည်သို့ ရှိနိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်တို့အားလုံးသည် အကျင့်စရိုက် အလွန် ယုတ်ညံ့ကြသည်တကား) ဘုရားနှုတ်ကပတ်တော်တွေကို ဖတ်ပြီးနောက်မှာ ကျော်ကြားမှု၊ အကျိုးအမြတ်နဲ့ အဆင့်အတန်းတွေကို လိုက်စားဖို့ ဘယ်နည်းလမ်းကိုမဆို အသုံးပြုတဲ့သူတွေဟာ ဘုရားသခင်ရဲ့အမြင်မှာ ဆိုးညစ်ပြီး ညစ်ညမ်းတယ်၊ ပြီးတော့ သူတို့ဟာ ရွေးနုတ်လို့မရနိုင်ဘူးဆိုတာကို ကျွန်မ နားလည်ခဲ့တယ်။ ကျွန်မ ကမ္ဘာပေါ်က နာမည်ကြီးတွေ၊ နိုင်ငံရေးသမားတွေနဲ့ စီးပွားရေးလုပ်ငန်းရှင်ကြီးတွေအကြောင်းကို စဉ်းစားမိတယ်။ သူတို့အများစုမှာ သာလွန်ကောင်းမွန်တဲ့ လူမှုဆက်ဆံရေးစွမ်းရည်နဲ့ ကျင့်ကြံပြုမူဖို့ နည်းပရိယာယ်တွေ ရှိကြတယ်။ သူတို့ဟာ အရှိန်အဝါကောင်းပြီး အားကျစရာကောင်းတယ်လို့ ထင်ရပေမဲ့ သူတို့လုပ်တဲ့အရာတွေက ဖောက်ပြန်ပျက်စီးပြီး ကိုယ်ကျင့်တရားပျက်တယ်၊ ဒုက္ခပေးပြီး ကောက်ကျစ်ဆိုးယုတ်တယ်။ သူတို့ဟာ ဘုရားသခင်က ညစ်ညူးတဲ့နတ်ဆိုးတွေအဖြစ် ဖော်ထုတ်ထားတဲ့ လူစားမျိုးတွေပဲ။ နှစ်တွေတစ်လျှောက်မှာ ကျော်ကြားမှု၊ အကျိုးအမြတ်နဲ့ အဆင့်အတန်းတွေကို ရဖို့အတွက် လုပ်ငန်းခွင်ထဲမှာ လူမှုဆက်ဆံရေးနည်းလမ်းအမျိုးမျိုးကို ကျွန်မ သင်ယူခဲ့ပုံကို စဉ်းစားမိတယ်၊ မသမာတဲ့ အပေးအယူတွေနဲ့ ဖောက်သည်တွေကို လာဘ်ထိုးတာတွေပဲဖြစ်ဖြစ်၊ ခေါင်းဆောင်တွေနဲ့ ဖောက်သည်တွေကို မြှောက်ပင့်ဖားယားပြီး မျက်နှာချိုသွေးတာပဲဖြစ်ဖြစ်၊ ဒါတွေအားလုံးဟာ လှည့်ဖြားတတ်တဲ့ နည်းလမ်းတွေ၊ လူတွေကို လှည့်စားပြီး ကြိုးကိုင်ညွှန်ကြားတဲ့ အကွက်တွေပဲ။ ကျွန်မက အဲဒီညစ်ညူးတဲ့နတ်ဆိုးတွေလိုပဲ မဖြောင့်မတ်တဲ့အရာတွေကို လုပ်ဖို့ သင်ယူနေခဲ့တာ မဟုတ်ဘူးလား။ ကျွန်မလုပ်ရပ်တွေနဲ့ ဒီညစ်ညူးတဲ့နတ်ဆိုးတွေရဲ့ လုပ်ရပ်တွေက ဘာများကွာခြားလို့လဲ။ ဒီလိုသဘောပေါက်လိုက်တော့ ကျွန်မ ကြောက်ရွံ့ထိတ်လန့်မှုတွေနဲ့ ပြည့်သွားတယ်။ ဘုရားသခင်ဟာ မကောင်းမှုကို ရွံမုန်းတဲ့ ဘုရားဖြစ်ပြီး ကိုယ်တော်ရဲ့နိုင်ငံတော်က မသန့်ရှင်းမှုကို ခွင့်မပြုဘူး။ ကျွန်မသာ နောင်တမရဘဲ ကျော်ကြားမှု၊ အကျိုးအမြတ်နဲ့ အဆင့်အတန်းတွေရဲ့ ဝဲဂယက်ထဲမှာ ပိတ်မိနေခဲ့ရင် အဲဒီအခါမှာ ရာထူးဘယ်လောက်မြင့်မြင့်၊ ရုပ်ဝတ္ထုဆိုင်ရာ ပျော်ရွှင်မှုတွေ ဘယ်လောက်ပဲရရ၊ ကျွန်မ ဘုရားသခင်ရဲ့ ကျိန်ခြင်းကို ခံရဦးမှာပဲ၊ ပြီးတော့ နောက်ဆုံးမှာ ကယ်တင်ခြင်းအခွင့်အရေးကို လုံးဝဆုံးရှုံးသွားလိမ့်မယ်။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ခဲ့တယ်။ “ငါ့ကိုချစ်ပြီး မိမိကိုယ်ကို လက်လွှတ်သူများအား ငါ၏သနားကရုဏာကို ဖော်ပြ၏။ သို့သော်လည်း ဆိုးယုတ်သောသူတို့အပေါ် ကျရောက်သည့် အပြစ်ဒဏ်မှာ ငါ၏ဖြောင့်မတ်သော စိတ်သဘောထား၏ သက်သေအတိအကျဖြစ်ပြီး ငါ့အမျက်ဒေါသအား သက်သေခံချက် သာ၍ပင် ဖြစ်၏။ ဘေးဒုက္ခ ရောက်လာသည့်အခါ ငါ့ကိုဆန့်ကျင်သူ အားလုံးသည် ၎င်းတို့အပေါ် အငတ်ဘေးနှင့် ကပ်ဆိုးကျရောက်သည်နှင့်အမျှ ငိုကြွေးကြလိမ့်မည်။ ဒုစရိုက်အမှုအမျိုးမျိုး ကျူးလွန်ခဲ့သော်လည်း ငါ့နောက်သို့ နှစ်ပေါင်းများစွာ လိုက်ခဲ့သူများသည် မိမိတို့၏အပြစ်များအတွက် ပေးဆပ်ရခြင်းမှ လွတ်မြောက်လိမ့်မည် မဟုတ်။ ၎င်းတို့သည်လည်း နှစ်သန်းပေါင်းများစွာ တစ်လျှောက်လုံး မြင်တွေ့ရခဲသော ဘေးဒုက္ခမျိုးထဲသို့ ထိုးဆင်း၍ စဉ်ဆက်မပြတ် ထိတ်လန့်တုန်လှုပ်၊ ကြောက်ရွံ့ခြင်း၌ အသက်ရှင်ရလိမ့်မည်။ ထို့အပြင် ငါ့အပေါ်၌ အကြွင်းမဲ့ သစ္စာစောင့်သိမှုကို ပြသပြီးဖြစ်သော ငါ၏နောက်လိုက်များသည် ဝမ်းမြောက်၍ ငါ၏အစွမ်းသတ္တိကို ချီးမွမ်းကြလိမ့်မည်။ သူတို့သည် ပြောမပြနိုင်လောက်သော ရောင့်ရဲတင်းတိမ်မှုကို ကြုံတွေ့ရပြီး ယခင်က လူသားမျိုးနွယ်အပေါ် ငါမနှင်းအပ်ခဲ့ဖူးသော ဝမ်းမြောက်ခြင်းအလယ် အသက်ရှင်ကြလိမ့်မည်။ အကြောင်းမူကား ငါသည် လူသား၏ ကောင်းမွန်သော လုပ်ဆောင်ချက်များကို တန်ဖိုးထား၍ ၎င်းတို့၏ ဆိုးယုတ်သော လုပ်ဆောင်ချက်များကို စက်ဆုပ်သောကြောင့်ဖြစ်၏။ ငါသည် လူသားမျိုးနွယ်ကို စတင်ဦးဆောင်ခဲ့စဉ်မှစ၍ ငါ၏စိတ်တော်နှင့် တညီတညွတ်တည်းဖြစ်သော လူတစ်စုကိုရရှိရန် စိတ်အားထက်သန်စွာဖြင့် မျှော်လင့်နေခဲ့သည်။ သို့သော်လည်း ငါ၏စိတ်တော်နှင့် တညီတညွတ်တည်း မရှိသောသူတို့ကိုမူ ငါသည် မည်သည့်အခါမျှ မေ့လျော့ခြင်း မရှိပေ။ ၎င်းတို့၏ ဒုစရိုက်အမှုများအတွက် ပြန်ကြားခိုင်းရသည်မှာ ငါသဘောတွေ့သောအရာတစ်ခုဖြစ်သဖြင့် ထိုအခွင့်အရေးကို စောင့်ဆိုင်းလျက် ငါ့နှလုံးသားထဲတွင် သူတို့ကို ငါအမြဲတစေ စက်ဆုပ်ရွံရှာ၏။ ယခု ငါ၏နေ့ရက်သည် နောက်ဆုံးတွင် ရောက်လာပြီဖြစ်ပြီး ငါသည် ဆက်လက် စောင့်ဆိုင်းရန် မလိုတော့ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်၊ နောက်ဆုံးမှာ ဘုရားသခင်ရဲ့ ကောင်းချီးတွေကို ရနိုင်တဲ့သူတွေဟာ သမ္မာတရားကို ရရှိပြီး ဘုရားသခင်ရဲ့ စိတ်တော်နဲ့ တညီတညွတ်တည်းဖြစ်တဲ့သူတွေပဲ။ ဒီနေ့ ဘုရားသခင်က ကျွန်မကို တာဝန်ထမ်းဆောင်ဖို့ ပေးတဲ့အခွင့်အရေးဟာ ကျွန်မကို သမ္မာတရားရရှိစေဖို့၊ ဘုရားသခင်ကို သိကျွမ်းဖို့ ကြိုးစားစေဖို့နဲ့ နောက်ဆုံးမှာ ဘုရားသခင်ရဲ့ ကယ်တင်ခြင်းကို ရရှိစေဖို့ပဲ။ ကျွန်မသာ ကျော်ကြားမှုနဲ့ အကျိုးအမြတ်ကို လိုက်စားဖို့ပဲ အာရုံစိုက်ပြီး သမ္မာတရားကို လိုက်စားဖို့နဲ့ ကောင်းမှုတွေကို ပြင်ဆင်ဖို့ ကိုယ့်တာဝန်တွေကို ကောင်းကောင်း ဖြည့်ဆည်းဖို့ အာရုံမစိုက်ခဲ့ရင် ကျွန်မ ကယ်တင်ခြင်းအခွင့်အရေးကို လွဲချော်သွားမှာပဲ။ အဲဒီအချိန်မှာမှ ကျွန်မ ဘုရားရဲ့ ရည်ရွယ်ချက်ကို နောက်ဆုံးတော့ နားလည်သွားတယ်၊ ဒီလို တာဝန်ထမ်းဆောင်ခွင့်ရတဲ့ အခွင့်အရေးဟာ ဘုရားသခင်က ကျွန်မကို ကယ်တင်နေတာ၊ ကျော်ကြားမှု၊ အကျိုးအမြတ်နဲ့ အဆင့်အတန်းတွေရဲ့ ရွှံ့နွံထဲကနေ လွတ်မြောက်အောင် ကူညီပေးနေတာပဲဆိုတာကို သဘောပေါက်ခဲ့တယ်။ ကိုယ်တော်ရဲ့ ဉာဏ်ပွင့်စေခြင်းအတွက် ဘုရားသခင်ကို ကျေးဇူးတင်ပါတယ်၊ ကျွန်မရဲ့စိတ်နှလုံးက အများကြီး ပေါ့ပါးသွားတယ်။ ဒါနဲ့ ကျွန်မ ဘုရားသခင်ဆီ ဆုတောင်းလိုက်တယ်၊ “အို ဘုရားသခင်၊ ကိုယ်တော့်နှုတ်ကပတ်တော်တွေရဲ့ ဉာဏ်ပွင့်စေခြင်းအတွက် ကျေးဇူးတင်ပါတယ်။ သမီး အလုပ်ရဲ့အခက်အခဲတွေ၊ အဆင့်အတန်းရဲ့ အမြတ်အစွန်းတွေ၊ ဆုံးရှုံးမှုတွေကို ထပ်ပြီးမစဉ်းစားတော့ပါဘူး။ သမီး ကိုယ်တော့်ရဲ့ စီစဉ်မှုတွေကို ကျိုးနွံနာခံပြီး ကိုယ့်တာဝန်ကို ထမ်းဆောင်ဖို့ ဆန္ဒရှိပါတယ်” လို့ပေါ့။ နောက်ပိုင်းမှာတော့ လူသစ်တွေကို ရေလောင်းပေးတဲ့ တာဝန်ကို ကျွန်မ လက်ခံခဲ့တယ်။ နေ့ဘက်မှာ ကုမ္ပဏီမှာ အလုပ်လုပ်တယ်၊ အလုပ်ဆင်းရင်တော့ ညီအစ်ကိုမောင်နှမတွေနဲ့အတူ စုဝေးပြီး ဘုရားနှုတ်ကပတ်တော်တွေကို မိတ်သဟာယဖွဲ့တယ်၊ ကုမ္ပဏီရဲ့ လူမှုရေးပွဲလမ်းသဘင်တွေကို လုံးဝနီးပါး မတက်တော့ဘူး။ ကျွန်မရဲ့တာဝန်က နည်းနည်းခက်ခဲပြီး ပင်ပန်းပေမဲ့ ကျွန်မရဲ့စိတ်နှလုံးက တည်ငြိမ်ပြီး ပျော်ရွှင်ခဲ့တယ်။ ကျွန်မ မမျှော်လင့်ထားခဲ့တာကတော့ လနဲ့ချီပြီးဆက်တိုက် ကျွန်မတို့အဖွဲ့ရဲ့ စွမ်းဆောင်ရည်က ပစ်မှတ်တွေကို ပြည့်မီရုံသာမက ဖုန်းနဲ့ပဲ ဆက်သွယ်ပြောဆိုပြီး ထိန်းသိမ်းထားတဲ့ ဖောက်သည်တွေက အော်ဒါတော်တော်များများ လက်မှတ်ထိုးခဲ့ကြတယ်၊ အထက်လူကြီးကတောင် ကုမ္ပဏီအစည်းအဝေးမှာ ကျွန်မကို နာမည်တပ်ပြီး ချီးကျူးခဲ့တယ်။ ကျွန်မ အရမ်းကို စိတ်လှုပ်ရှားပြီး ပျော်ရွှင်ခဲ့တယ်၊ ဘုရားသခင်ရဲ့ လက်တော်က ဒီအရာအားလုံးကို စီစဉ်ညွှန်ကြားပြီး အချုပ်အခြာအာဏာ ကိုင်စွဲထားတာကို ကျွန်မ တွေ့မြင်ခဲ့ရတယ်။

၂၀၀၉ ခုနှစ်၊ နိုဝင်ဘာလ ၁၄ ရက်နေ့မှာ ကျွန်မကို အသင်းတော်ခေါင်းဆောင်တစ်ယောက်အဖြစ် ရွေးကောက်တင်မြှောက်ခဲ့ကြတယ်။ ဒါဟာ သမ္မာတရား လက်တွေ့ကျမှုတွေကို နားလည်ပြီး ဝင်ရောက်ဖို့ အခွင့်အရေးကောင်းတစ်ခုဖြစ်မှန်း ကျွန်မသိတယ်၊ ပြီးတော့ ဘုရားသခင်ကို စိတ်ပျက်အောင်လုပ်လို့မဖြစ်ဘူးဆိုတာကိုလည်း သိတယ်။ ခေါင်းဆောင်တစ်ယောက်ရဲ့တာဝန်က အရမ်းအလုပ်များတဲ့ကြားက တစ်ဖက်မှာလည်း အပြင်အလုပ်လုပ်နေရင် အဲဒီတာဝန်ကို ကောင်းကောင်းထမ်းဆောင်နိုင်မှာ မဟုတ်ဘူး။ ဒါကြောင့် အလုပ်ကနေ နုတ်ထွက်ရမယ့်အချိန် ရောက်ပြီဆိုတာ ကျွန်မသိလိုက်တယ်။ ကျွန်မ အလုပ်ကထွက်ဖို့ သတ္တိမွေးလိုက်တဲ့အချိန်မှာပဲ ကုမ္ပဏီက ကြေညာချက်တစ်ခု ထုတ်ပြန်ခဲ့တယ်၊ သူတို့က ကျွန်မတို့လို ရာထူးကြီးဝန်ထမ်းတွေအတွက် ဒေသ နေထိုင်ခွင့်လက်မှတ်တွေကို လုပ်ပေးနိုင်တယ်၊ ကျွန်မရဲ့အခြေအနေအရဆိုရင် ဒေသခံ အိမ်ထောင်စုစာရင်းကို တိုက်ရိုက်လျှောက်ထားနိုင်မှာပေါ့။ ဒီအကျိုးအမြတ်ကို မြင်လိုက်တော့ ကျွန်မ နည်းနည်း တုန်လှုပ်သွားတယ်။ ကျွန်မတွေးမိတယ်၊ “ဒီဒေသရဲ့ အိမ်ထောင်စုစာရင်းဝင်ဖြစ်ခွင့်ဆိုတာ တခြားအရပ်ကလာတဲ့လူတွေ အများကြီး အိပ်မက်မက်ရတဲ့အရာပဲ။ ပိုကောင်းတဲ့ ဘဝနဲ့ လူမှုဖူလုံရေးအကျိုးခံစားခွင့်တွေ ရနိုင်ရုံသာမက၊ ငါ့ရဲ့လူမှုအဆင့်အတန်းကလည်း တိုးတက်လာပြီး လူအများကြီးဆီက လေးစားမှုကို ပိုပြီးရရှိမှာပဲ။ ဒါက တကယ်ကို ရှားပါးပြီး ရဖို့မလွယ်တဲ့ အခွင့်အရေးပဲ။ ငါသာ အလုပ်ထွက်လိုက်ရင် ဒီလိုအခွင့်အရေးကောင်းမျိုး တစ်သက်လုံး ဘယ်တော့မှ ရတော့မှာမဟုတ်ဘူး။ ငါ့ရဲ့အိမ်ထောင်စုစာရင်း လုပ်ပြီးတဲ့အထိ စောင့်ပြီးမှ အလုပ်ထွက်ရမလားမသိဘူး” လို့ပေါ့။ ဒါပေမဲ့ လူတွေကို ကယ်တင်ဖို့ ဘုရားသခင်ရဲ့ အရေးတကြီး ရည်ရွယ်ချက်ကို စဉ်းစားမိတဲ့အခါ၊ ကျွန်မသာ ကျော်ကြားမှု၊ အကျိုးအမြတ်နဲ့ အဆင့်အတန်းတွေအတွက် ဆက်ပြီးစီစဉ်နေရင် ဘုရားသခင်ကို စိတ်ပျက်စေမှာပဲဆိုတာကို သဘောပေါက်ခဲ့တယ်။ အိမ်ပြန်ရောက်ပြီးနောက်မှာ ဘုရားသခင်ဆီ ဆုတောင်းတယ်၊ ကိုယ်တော်ရဲ့ရည်ရွယ်ချက်ကို နားလည်ပြီး ရွေးချယ်မှုမှန်ကန်အောင်လုပ်ဖို့ လမ်းပြပေးပါလို့ တောင်းလျှောက်ခဲ့တယ်။

အဲဒီနောက် ဘုရားနှုတ်ကပတ်တော်တွေကို ဖတ်ခဲ့တယ်။ “ငါတို့၏ဖြစ်တည်မှုအလုံးစုံသည် ဘုရားသခင်ထံမှလာပြီး ဘုရားသခင်၏ အချုပ်အခြာအာဏာကြောင့် တည်ရှိသည့်အတွက်၊ လူသားမျိုးနွယ်ဝင်များနှင့် ဘုရားတရားကိုင်းရှိုင်းသော ခရစ်ယာန်များ အနေဖြင့် ဘုရားသခင်၏တာဝန်ပေးစေခိုင်းချက်ကို ဖြည့်ဆည်းခြင်းအတွက် ငါတို့၏ စိတ်နှင့် ခန္ဓာများကို ဆက်ကပ်ပူဇော်ရန်မှာ ငါတို့အားလုံး၏ တာဝန်နှင့် ဝတ္တရားဖြစ်သည်။ အကယ်၍ ငါတို့၏စိတ်နှင့် ခန္ဓာတို့သည် ဘုရားသခင်၏ တာဝန်ပေးစေခိုင်းချက်အတွက် ဆက်ကပ်ထားခြင်း မဟုတ်သကဲ့သို့၊ လူသားမျိုးနွယ်၏ တရားမျှတသော အကြောင်းတရားအတွက် မဟုတ်ပါက၊ ငါတို့၏ ဝိညာဉ်များသည် ဘုရားသခင်၏ တာဝန်ပေးစေခိုင်းချက်အတွက် မာတုရဖြစ်ခဲ့ကြသူများ၏ ရှေ့မှောက်တွင် အရှက်ရလိမ့်မည် ဖြစ်ပြီး၊ ငါတို့ကို အရာရာ ထောက်ပံ့ပေးပြီးဖြစ်သည့် ဘုရားသခင်အတွက် များစွာသာ၍ မထိုက်တန်ဟု ခံစားရလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) “သင်သည် သင်၏ စိတ်နှလုံး၊ ခန္ဓာနှင့် သင်၏စစ်မှန်သော ချစ်ခြင်းမေတ္တာ အားလုံးကို ဘုရားသခင်ထံ ဆက်ကပ်အပ်နှံနိုင်ပါက၊ ယင်းတို့ကို ဘုရားသခင်ရှေ့တွင် ထားရှိနိုင်ပါက၊ သူ့အပေါ် လုံးဝ ကျိုးနွံနာခံနိုင်ပြီး သူ၏ရည်ရွယ်ချက်များကို လုံးဝ အလေးထားနိုင်ပါက ဇာတိပကတိအတွက် မဟုတ်၊ မိသားစုအတွက် မဟုတ်၊ သင်၏ ကိုယ်ရေးကိုယ်တာ ဆန္ဒများအတွက် မဟုတ်ဘဲ၊ ဘုရားသခင့်အိမ်တော်၏ အကျိုးများအတွက်၊ အရာရာတွင် ဘုရားသခင်၏ နှုတ်ကပတ်တော်ကို အခြေခံသဘောတရားနှင့် အခြေခံအုတ်မြစ် အဖြစ်ခံယူလျက် ထိုသို့လုပ်ဆောင်ခြင်းဖြင့် သင်၏ ရည်ရွယ်ချက်များနှင့် သင်၏ ရှုထောင့်အမြင်များအားလုံးသည် နေရာမှန်တွင် ရှိကြလိမ့်မည်ဖြစ်ပြီး၊ ထိုအခါ သင်သည် ဘုရားသခင့်ရှေ့တွင် သူ၏ချီးမွမ်းမှုကို ရရှိသော လူတစ်ဦး ဖြစ်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်အား အမှန်တကယ်ချစ်သောသူများသည် ဘုရားသခင်၏ လက်တွေ့ကျခြင်းကို အကြွင်းမဲ့ ကျိုးနွံနာခံနိုင်သောသူများ ဖြစ်သည်) “ငါသင်တို့ဆီမှ တောင်းဆိုနေသည်မှာ ငါ၏အလုပ်အားလုံးအတွက် သင်၏ဖြစ်တည်ခြင်း တစ်ရပ်လုံးကို ဆက်ကပ်ရန် ဖြစ်ပြီး ထို့ထက်မက သင်တို့၌ ငါပြုခဲ့ပြီးသောအမှုအားလုံးကို ရှင်းလင်းစွာ ပိုင်းခြားသိမြင်ပြီး တိကျမှန်ကန်မှုဖြင့် ရှုမြင်ကာ ယင်းက သာ၍ကြီးမြတ်သော ရလဒ်များ ရရှိနိုင်စေရန် ငါ၏အမှုအပေါ်၌ သင်တို့၏ အားစိုက်ထုတ်မှုအလုံးစုံကို အသုံးခံရန်ပင် ဖြစ်သည်။ သင်နားလည်ရမည်ကား ဤအချက် ဖြစ်သည်။ ငါ၏အလုပ်နှင့် သင်တို့၏ ကောင်းမွန်သော အနာဂတ်ကို နှောင့်နှေးစေခြင်းမှ ရှောင်ကြဉ်ရန်အလို့ငှာ သင်တို့အချင်းချင်း ခိုက်ရန်ဖြစ်ပွားခြင်းကိုဖြစ်စေ၊ ထွက်ပေါက်ရှာဖွေခြင်းကိုဖြစ်စေ၊ သင်တို့၏ ဇာတိပကတိအတွက် သာယာမှုကို ရှာဖွေခြင်းကိုဖြစ်စေ ရပ်တန့်ကြလော့။ ထိုသို့ပြုခြင်းသည် သင်တို့ကို ကာကွယ်ပေးရန် ဝေးစွ၊ သင်တို့အပေါ်သို့ ပျက်စီးခြင်းကိုသာ ဆောင်ကြဉ်းလာနိုင်ပေမည်။ ယင်းသည် သင်မိုက်မဲခြင်းပင် ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဧဝံဂေလိတရားကို ဖြန့်ဝေသည့် အလုပ်သည် လူသားကို ကယ်တင်သည့် အလုပ်လည်းဖြစ်သည်) ဘုရားနှုတ်ကပတ်တော်တွေကို ဖတ်ပြီးနောက်မှာ ဘုရားသခင်ရဲ့ခေါ်သံကို ကြားလိုက်ရသလိုပဲ။ ဘုရားသခင်က ကျွန်မတို့ရဲ့စွမ်းအင်အားလုံးကို သမ္မာတရားကို လိုက်စားဖို့နဲ့ ကိုယ့်တာဝန်တွေကို ထမ်းဆောင်ဖို့အတွက် မြှုပ်နှံတာကို မျှော်လင့်တယ်၊ ကျွန်မတို့တွေ အဓိပ္ပာယ်ရှိတဲ့ဘဝကို အသက်ရှင်နေထိုင်တာကို သူမျှော်လင့်တာ။ ကျွန်မသာ အလုပ်ထွက်လိုက်ရင် ရုပ်ဝတ္ထုပိုင်းဆိုင်ရာ အခြေအနေတွေ အရင်ကလောက် မကောင်းတော့တာ၊ လူမှုအဆင့်အတန်း မမြင့်တော့တာတွေ ဖြစ်နိုင်တယ်၊ ဒါပေမဲ့ ကျွန်မ ဘုရားအိမ်တော်မှာ နေနိုင်တယ်၊ နေ့တိုင်း ကိုယ်တော်ရဲ့နှုတ်ကပတ်တော်တွေရဲ့ ရေလောင်းခြင်းနဲ့ အာဟာရကျွေးမွေးတာကို ခံစားနိုင်တယ်၊ ညီအစ်ကိုမောင်နှမတွေနဲ့အတူ တာဝန်ထမ်းဆောင်ရင်း၊ သမ္မာတရားကို လိုက်စားရင်း ပူးပေါင်းဆောင်ရွက်နိုင်မယ်။ ကိုယ့်တာဝန်တွေကနေတစ်ဆင့် သမ္မာတရားကို နားလည်နိုင်တယ်၊ စာတန်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားနိုင်တယ်၊ ပြီးတော့ ဘုရားသခင်ရဲ့ကယ်တင်ခြင်းကို လက်ခံရရှိနိုင်တယ်။ ဒါဟာ ဘဝရဲ့ မှန်ကန်တဲ့လမ်းကြောင်းပဲ၊ အဓိပ္ပာယ်အရှိဆုံး ဘဝပဲ။ အဲဒီအချိန်မှာ ဘုရားသခင်က ကျွန်မရဲ့ရွေးချယ်မှု၊ ကျွန်မရဲ့အဖြေကို စောင့်နေသလိုမျိုး ခံစားလိုက်ရတယ်။ ကျွန်မရဲ့စိတ်နှလုံးက ဘုရားနှုတ်ကပတ်တော်တွေကြောင့် အကြီးအကျယ် တို့ထိခံခဲ့ရပြီး ဘုရားသခင်ကို စိတ်ကျေနပ်စေဖို့ အရာအားလုံးကို လိုလိုလားလား စွန့်လွှတ်အနစ်နာခံဖို့ သန္နိဋ္ဌာန်ချတစ်ခုကို ခံစားလိုက်ရတယ်။ ကျွန်မ ဘုရားသခင်ဆီ ဆုတောင်းလိုက်တယ်၊ “အို ဘုရားသခင်၊ သမီးမှာ သမ္မာတရားမရှိဘူး၊ သမီးစိတ်ထဲမှာ ကိုယ်တော့်အတွက် နေရာမရှိဘူးဆိုတာ သမီးတွေ့မြင်ရပါတယ်။ ဒေသခံ အိမ်ထောင်စုစာရင်းရဖို့အတွက် သမီး ကျော်ကြားမှု၊ အကျိုးအမြတ်နဲ့ အဆင့်အတန်းတွေရဲ့ ထောင်ချောက်ထဲကို ထပ်ပြီးကျလုနီးပါး ဖြစ်ခဲ့ပါတယ်။ သမီးကို စောင့်ရှောက်ခဲ့တဲ့ ကိုယ်တော့်နှုတ်ကပတ်တော်တွေအတွက် ကျေးဇူးတင်ပါတယ်။ သမီးကို အပ်နှံထားတဲ့တာဝန်ဟာ သမီးအပေါ်ထားတဲ့ ကိုယ်တော်ရဲ့မေတ္တာဖြစ်ကြောင်း နားလည်စေခဲ့တယ်၊ ပြီးတော့ သမ္မာတရားကို လိုက်စားပြီး ကိုယ့်တာဝန်ကို ကောင်းကောင်း ဖြည့်ဆည်းတာဟာ အဓိပ္ပာယ်အရှိဆုံးဖြစ်မှန်း သဘောပေါက်စေခဲ့တယ်။ သမီး ကိုယ်တော့်ကို စိတ်ကျေနပ်စေမယ့် အဖြေတစ်ခု ပေးချင်ပါတယ်” လို့ပေါ့။ ဒီလိုနဲ့ ကျွန်မ ကုမ္ပဏီကို နုတ်ထွက်စာ တင်လိုက်တယ်။ ကုမ္ပဏီခေါင်းဆောင်တွေက ကျွန်မကို ဆက်နေဖို့ အကြိမ်ကြိမ် ဖျောင်းဖျပေမဲ့ ကျွန်မစိတ်တွေ လုံးဝ မယိမ်းယိုင်တော့ဘူး။ ဘုရားသခင်ရဲ့ စောင့်ရှောက်မှုကြောင့် စုံစမ်းသွေးဆောင်မှုကို အောင်မြင်ကျော်လွှားနိုင်ခဲ့တယ်။

ကုမ္ပဏီကနေ ထွက်လာတဲ့အချိန်မှာ ကျွန်မ ကောင်းကင်ပြာနဲ့ စိမ်းစိုနေတဲ့ သစ်ပင်တွေကို ကြည့်လိုက်ပြီး ပြောမပြတတ်တဲ့ ဝမ်းမြောက်ခြင်းကို ခံစားလိုက်ရတယ်။ ကျွန်မဟာ လှောင်အိမ်ထဲကနေ လွတ်မြောက်လာတဲ့ ငှက်ငယ်လေးတစ်ကောင်လိုပဲ၊ ကောင်းကင်မှာ လွတ်လွတ်လပ်လပ် ပျံသန်းနေရသလို ခံစားလိုက်ရတယ်၊ ပြီးတော့ ကျွန်မချစ်တဲ့ ဘုရားနှုတ်ကပတ်တော်တစ်ပိုဒ်ကို စဉ်းစားမိတယ်။ “လူများ၌ မှန်ကန်သည့် ဘဝရည်မှန်းချက်များ ရှိသည့်အခါ၊ သမ္မာတရားကို လိုက်စားနိုင်ပြီး သမ္မာတရားအတိုင်း ကျင့်ကြံပြုမူကြသည့်အခါ၊ ၎င်းတို့သည် ဘုရားသခင်ကို အကြွင်းမဲ့ ကျိုးနွံနာခံပြီး သူ့နှုတ်ကပတ်တော်များအားဖြင့် အသက်ရှင်သည့်အခါ၊ မိမိတို့ စိတ်နှလုံး၏ နက်ရှိုင်းရာအထိ တည်ငြိမ်ခြင်းကို ခံစားရပြီး လင်းလက်သည့်အပြင် ၎င်းတို့၏ စိတ်နှလုံးများသည် မှောင်မိုက်ခြင်း ကင်းသည့်အခါ၊ ပြီးလျှင် ၎င်းတို့သည် ဘုရားသခင်၏ မျက်မှောက်တော်၌ လုံးလုံးလျားလျား အချုပ်အချယ်ကင်းပြီး လွတ်မြောက်စွာ အသက်ရှင်နိုင်သည့်အခါ ထိုအခါမှသာ ၎င်းတို့သည် စစ်မှန်သော လူ့အသက်တာကို ရရှိနိုင်ပြီး ထိုအခါမှသာ ၎င်းတို့သည် သမ္မာတရားနှင့် လူ့သဘာဝတို့ကို ပိုင်ဆိုင်သည့်သူများ ဖြစ်လာကြပြီးဖြစ်သည်။ ထို့အပြင် သင်နားလည်ပြီး ရရှိခဲ့သည့် သမ္မာတရားအားလုံးသည် ဘုရားနှုတ်ကပတ်တော်နှင့် ဘုရားသခင်ကိုယ်တော်တိုင်ထံမှ လာသည်။ ဖန်ဆင်းရှင်ဖြစ်လေသူ အမြင့်ဆုံးသော ဘုရား၏ အသိအမှတ်ပြုခြင်းကို သင်ရရှိသောအခါမှသာ၊ ထို့ပြင် သင်သည်စံနှုန်းပြည့်မီသော ဖန်ဆင်းခံတစ်ဦးဖြစ်ပြီး လူသားပုံသဏ္ဌာန်အတိုင်း အသက်ရှင်နေထိုင်နေသည်ဟု သူပြောသောအခါမှသာ သင်၏ ဘဝသည် အဓိပ္ပာယ်အရှိဆုံး ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားသခင်ကို ယုံကြည်ပြီး ကိုးကွယ်တာမျိုး၊ သမ္မာတရားကို လိုက်စားတာမျိုး၊ စာတန်ရဲ့ အမှောင်စွမ်းအားကနေ လွတ်မြောက်တာမျိုးနဲ့ ဘုရားနှုတ်ကပတ်တော်တွေအတိုင်း အသက်ရှင်တာမျိုးတွေနဲ့သာ ကျွန်မတို့ဟာ တန်ဖိုးအရှိဆုံးဘဝကို အသက်ရှင်နိုင်မှာဖြစ်ပြီး၊ အဲဒီအခါမှသာ ကျွန်မတို့ရဲ့စိတ်နှလုံးဟာ စစ်မှန်တဲ့ ငြိမ်သက်ခြင်းနဲ့ အေးချမ်းမှုကို ရှာတွေ့နိုင်မှာပါ။ ကျွန်မကို မှန်ကန်တဲ့ရွေးချယ်မှုလုပ်ဖို့ လမ်းပြပေးခဲ့တာ ဘုရားနှုတ်ကပတ်တော်တွေပါပဲ။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၁၆။ ပြင်းထန်တဲ့ ရှုံးနိမ့်မှုတစ်ခုပြီးနောက် ကျွန်မရရှိခဲ့သောအရာ

ယူရှင်း၊ တရုတ်ပြည်

၂၀၁၃ ခုနှစ်တုန်းက ရဲတွေက ဖုန်းကို စောင့်ကြည့်ထောက်လှမ်းပြီးတော့ ကျွန်မကို ဖမ်းခဲ့တယ်။ သူတို့က အထက်ခေါင်းဆောင်တွေရဲ့ ဓာတ်ပုံတွေကိုပြပြီး ဘယ်သူဘယ်ဝါဆိုတာ ကျွန်မကို ပြောခိုင်းတယ်။ ကျွန်မက ဘာမှမပြောတော့ သူတို့က ကျွန်မကို ခြိမ်းခြောက်တယ်၊ ခြောက်လှန့်တယ်။ ကျွန်မကို တိုက်ပိတ်ပြီး ညှဉ်းဆဲမယ်လို့ ပြောတယ်။ ဘုရားသခင်ရဲ့ လမ်းပြမှုကြောင့်ပဲ ကျွန်မ မကြောက်ခဲ့တာပါ။ အဲဒီနောက်မှာ ဘုရားသခင်ဆီ ဆုတောင်းပြီး ကိုးစားရင်းနဲ့ ရဲတွေရဲ့ စစ်ဆေးမေးမြန်းမှုတိုင်းကို ကျွန်မ ခိုင်ခိုင်မာမာ ရပ်တည်နိုင်ခဲ့တယ်၊ ညီအစ်ကိုမောင်နှမတွေကို သစ္စာဖောက်တာမျိုး မလုပ်ခဲ့ဘူး။ နောက်ပိုင်းမှာ ကျွန်မကို ထောင်ဒဏ်သုံးနှစ် ချမှတ်လိုက်တယ်။

၂၀၁၄ ခုနှစ်၊ ဧပြီလမှာ ကျွန်မရဲ့ ပြစ်ဒဏ်ကိုကျခံဖို့ အမျိုးသမီးအကျဉ်းထောင်တစ်ခုကို ကျွန်မ အပို့ခံခဲ့ရတယ်။ အကျဉ်းထောင် တာဝန်ခံအရာရှိက ကျွန်မကို နောင်တဝန်ခံချက်တစ်ခုရေးခိုင်းပြီး ဘုရားသခင်ကို နောက်ထပ်မယုံကြည်တော့ပါဘူးလို့ ကျိန်ဆိုခိုင်းတယ်။ ဒါပေမဲ့ ကျွန်မက မရေးတဲ့အပြင် သူတို့ကို ဘုရားသခင်အကြောင်း သက်သေခံလိုက်သေးတယ်။ ကျွန်မရဲ့ သဘောထား ခိုင်မာတာကို တွေ့တော့ အကျဉ်းထောင် တာဝန်ခံအရာရှိက တခြားအကျဉ်းသားတွေကို ကျွန်မကို ညှဉ်းဆဲတယ်၊ ရိုက်တယ်၊ ဆဲဆိုကြိမ်းမောင်းကြတယ်။ ပြီးတော့ ကျွန်မကို အခန်းငယ်လေးတစ်ခုထဲမှာ တစ်နေ့ကို တစ်ဆယ့်နှစ်နာရီကြာအောင် မလှုပ်မယှက် မတ်တပ်ရပ်ခိုင်းတယ်။ မတ်တပ်ရပ်ရလို့ ကျွန်မရဲ့ ခြေထောက်တွေ၊ ခြေဖဝါးတွေ ထုံကျင်ပြီးတော့ ဖူးရောင်လာတယ်။ တစ်မိနစ်က တစ်နာရီလောက် ကြာသလိုပဲ။ ကျွန်မ ဒုက္ခခံနေရတာကို မြင်တော့ အကျဉ်းသားတွေက ကျွန်မကို လှောင်ပြောင်ပြီး ပြောကြတယ်၊ “နင့်ဘုရားကို လင်းယုန်ငှက်ဖြစ်အောင် ပြောင်းခိုင်းလိုက်လေ၊ အဲဒါဆို ဒီထဲကနေ ပျံထွက်သွားလို့ရပြီပေါ့”တဲ့။ စိတ်ထဲကနေ ကျွန်မ ဆုတောင်းခဲ့တယ်၊ ဒီလိုညှဉ်းပန်းမှုကို ကျွန်မ ကျော်လွှားနိုင်ဖို့နဲ့ ကိုယ်တော့်ကို သစ္စာမဖောက်မိအောင် လမ်းပြပေးပါလို့ တောင်းလျှောက်ခဲ့တယ်။ ဘုရားသခင်ရဲ့ လမ်းပြမှုကြောင့် ကျွန်မ ခံနိုင်ရည်ရှိခဲ့ပါတယ်။ တစ်နေ့မှာတော့ ထောင်မှူးတွေက ကျွန်မကို မေးခွန်းဆယ်ခု ဖြေခိုင်းတယ်။ အဲဒီမေးခွန်းတွေအားလုံးက ဘုရားသခင်ကို ငြင်းပယ်ပြီးတော့ အသရေဖျက်တဲ့ အကြောင်းအရာတွေချည်းပဲ။ ဒါကို ကျွန်မ တော်တော်ကို ဒေါသထွက်သွားတယ်။ “ဒီနတ်ဆိုးတွေက တကယ်ကို လိမ်ညာစကားတွေကို လုပ်ကြံပြောတတ်တာပဲ။ ငါ ဘုရားသခင်အတွက် သက်သေခံရမယ်၊ ကိုယ်တော့်နာမတော် အရှက်ရအောင်တော့ အဖြစ်မခံနိုင်ဘူး” လို့ပေါ့။ ဒါနဲ့ ကျွန်မက ဒီအခွင့်အရေးကို အသုံးချပြီး သူတို့ရဲ့ မှားယွင်းပြီး အဓိပ္ပာယ်မဲ့တဲ့ အဆိုတွေကို ချေပဖို့ ဘုရားနှုတ်ကပတ်တော်တွေကို သုံးပြီး မေးခွန်းတွေကို ဖြေလိုက်တယ်။ အကျိုးဆက်အနေနဲ့ ဒါက ထောင်မှူးတွေကို ဒေါသထွက်စေခဲ့ပြီး၊ သူတို့က ကျွန်မကို သုံးရက်ကြာအောင် နေ့လယ်စာ မစားခိုင်းဘဲထားတယ်။ တစ်ခါတလေ ကျွန်မ ဆာလွန်းလို့ မူးဝေလာပြီး ဘုရားသခင်ဆီကို စိတ်ထဲကနေ အော်ဟစ်တိုင်တည်တယ်။ ကျွန်မရဲ့ ယုံကြည်ခြင်းကို အားဖြည့်ပေးပြီး ခိုင်ခိုင်မာမာ ရပ်တည်နိုင်အောင် စောင့်ရှောက်ပေးဖို့ တောင်းလျှောက်ခဲ့တယ်။ အဲဒီအခါ သခင်ယေရှုရဲ့ နှုတ်ကပတ်တော်တွေကို ကျွန်မ တွေးမိတယ်။ “လူသည် မုန့်အားဖြင့်သာ အသက်ကိုမွေးရမည်မဟုတ်။ ဘုရားသခင် မိန့်တော်မူသမျှ အားဖြင့် အသက်ကိုမွေးရမည်။” (ရှင်မဿဲခရစ်ဝင် ၄:၄) ဘုရားနှုတ်ကပတ်တော်ကို စဉ်းစားချင့်ချိန်နေတော့ သိပ်မဆာတော့သလို ခံစားရတယ်။

ကျွန်မ ထောင်ကလွတ်ဖို့ ခြောက်လအလိုမှာ အထက်လူကြီးတွေက အကျဉ်းထောင်ဌာနကို ဖိအားပေးလာတယ်။ ဒီခရိုင်တစ်ခုလုံးမှာ ကျွန်မတစ်ယောက်ပဲ ပြုပြင်ပြောင်းလဲတာ မခံရသေးတာ၊ အကျဉ်းထောင်ရဲ့ ဂုဏ်သတင်းကို မထိခိုက်တာကို ရှောင်ရှားဖို့ ဒီတစ်ခါတော့ ကျွန်မကို မဖြစ်မနေ ပြုပြင်ပြောင်းလဲရမယ်လို့ ပြောတယ်။ အဲဒီနောက်မှာ သူတို့က ကျွန်မကို နောက်တစ်ကြိမ် ကိုယ်ထိလက်ရောက် ဒဏ်ခတ်ကြပြန်ရော။ အနုတ် ၂၀ ဒီဂရီ စင်တီဂရိတ်လောက်ရှိတဲ့ ရာသီဥတုမှာ၊ သူတို့က ကျွန်မကို ရေချိုးခန်းထဲမှာ မတ်တပ်ရပ်ခိုင်းပြီး ကျွန်မကိုရော၊ ကျွန်မနားထဲကိုပါ ရေအေးတွေ လောင်းချတယ်။ တစ်ကိုယ်လုံး ရွှဲစိုနေတာတောင်မှ သူတို့က ကျွန်မကို အဝတ်အစားလဲခွင့်မပေးဘူး။ နောက်ပိုင်းမှာ သူတို့က ကျွန်မကို အခန်းငယ်လေးတစ်ခုထဲ ခေါ်သွားပြီး၊ ကျွန်မကို ကတိခံဝန်ချက်သုံးမျိုး အတင်းအကျပ် လက်မှတ်ထိုးခိုင်းဖို့ လူသတ်သမားနှစ်ယောက်ကို ခိုင်းတယ်။ ကျွန်မ မထိုးဘူးဆိုရင် စောင့်ကြည့်ကင်မရာမရှိတဲ့ စင်္ကြံတစ်ခုကို ခေါ်သွားပြီး၊ ရိုက်သတ်မယ်၊ ပြီးရင်တော့ ၉၆ပါးရောဂါနဲ့ သေဆုံးသွားတယ်လို့ ပြောမယ်ဆိုပြီး ခြိမ်းခြောက်ကြတယ်။ ကျွန်မစိတ်ထဲမှာ လွန်ဆွဲနေခဲ့တယ်။ “လက်မှတ်ထိုးလိုက်ရင် ဘုရားသခင်ကို သစ္စာဖောက်ရာကျမယ်၊ မထိုးဘူးဆိုရင်လည်း သူတို့က ကျွန်မကို ညှဉ်းဆဲဖို့ နည်းလမ်းအသစ်တွေ ရှာကြဦးမှာ။ သူတို့ကသာ ငါ့ကို ရိုက်သတ်လိုက်ရင် ဘယ်လိုလုပ်မလဲ” လို့ပေါ့။ အရင်တုန်းက အကျဉ်းသားတစ်ယောက် ဒီထဲမှာ သေသွားပြီး၊ သူ့အလောင်းကို ခွေးသေကောင်တစ်ကောင်လို ဆွဲထုတ်သွားကြတယ်လို့ အကျဉ်းသားတစ်ယောက် ပြောတာကို ကျွန်မ ကြားဖူးတယ်။ ဒီအကြောင်းကို စဉ်းလိုက်မိရုံနဲ့ကို ကျွန်မ ကြောက်စိတ်တွေနဲ့ ပြည့်သွားတယ်။ တကယ်လို့ ကျွန်မသာ အရိုက်ခံရပြီး သေသွားခဲ့ရင် ကယ်တင်ခြင်းခံရဖို့ အခွင့်အရေးတွေ ရှိတော့မှာ မဟုတ်ဘူး။ ပြီးတော့ ကျွန်မ တွေးမိတယ်၊ “ကတိခံဝန်ချက်သုံးမျိုးကို လက်မှတ်မထိုးတာက စည်းမျဉ်းစည်းကမ်းတွေကို တရားသေလိုက်နာနေတာများလား။ ဘုရားသခင်က လူတစ်ယောက်ရဲ့ အပြင်ပန်းအပြုအမူတွေကိုပဲ ကြည့်တာမဟုတ်ဘဲ သူ့ရဲ့စိတ်နှလုံးကို ကြည့်တာလေ။ ငါက ဘုရားသခင်ကို တကယ်သစ္စာဖောက်ချင်တာမှ မဟုတ်တာ။ ဒါက အဆင်းနီတဲ့ နဂါးကြီးကို ကိုယ်တွယ်ဖြေရှင်းဖို့ ဉာဏ်ပညာသုံးနေတာပဲ” လို့ပေါ့။ ဒါနဲ့ ကျွန်မ ကတိခံဝန်ချက်သုံးမျိုးကို လက်မှတ်ထိုးလိုက်တယ်။ ဒါပေမဲ့ လက်မှတ်ထိုးလိုက်တဲ့အချိန်မှာပဲ ကျွန်မစိတ်နှလုံးက အမှောင်တွေနဲ့ ပြည့်သွားတယ်။ ဒါတောင်မှ ကျွန်မ ကိုယ့်ကိုယ်ကိုယ် ဆက်ပြီး နှစ်သိမ့်နေခဲ့တယ်၊ “ငါက ဘုရားသခင်ကို တကယ်သစ္စာဖောက်နေတာ မဟုတ်ပါဘူး၊ အဆင်းနီတဲ့ နဂါးကြီးကို ကိုင်တွယ်ဖြေရှင်းဖို့ ဉာဏ်ပညာသုံးနေတာပဲ” လို့ပေါ့။ ကျွန်မ သူတို့ကိုတောင် ပြောလိုက်သေးတယ်၊ “ကျွန်မ ဒါကို တကယ်လက်မှတ်ထိုးနေတာ မဟုတ်ပါဘူး။ ရှင်တို့အလုပ်ကို ပူးပေါင်းဆောင်ရွက်ပေးရုံသက်သက်ပါ” လို့ပေါ့။

၂၀၁၆ ခုနှစ်၊ ဇွန်လမှာ ကျွန်မ ထောင်ကလွတ်လာတယ်။ နောက်ပိုင်းမှာ ကတိခံဝန်ချက်သုံးမျိုးကို လက်မှတ်ထိုးတဲ့သူတွေဟာ သားရဲရဲ့ တံဆိပ်ကို ရရှိခဲ့ပြီး ငရဲတံခါးကို ဖွင့်လိုက်တာပဲလို့ တရားဒေသနာတစ်ခုမှာ ကျွန်မ ကြားလိုက်ရတယ်။ ကျွန်မ ရုတ်တရက် ကြက်သေသေသွားပြီးတော့ ကောင်းကင်ကြီးတစ်ခုလုံး မည်းမှောင်သွားသလိုပဲ။ ကတိခံဝန်ချက်သုံးမျိုးကို လက်မှတ်ထိုးတာက ဘယ်လောက်တောင် ဆိုးရွားပြင်းထန်တယ်၊ ဒါက ဘုရားသခင်ရဲ့ စိတ်သဘောထားကို ပုန်ကန်ပြစ်မှားမိတာပဲဆိုတာကို နောက်ဆုံးတော့ ကျွန်မ နားလည်သွားတယ်။ ဘုရားသခင်ကို နှစ်ပေါင်းများစွာ ယုံကြည်ခဲ့ပြီးနောက်မှာ ကျွန်မရဲ့ ယုံကြည်ခြင်းခရီးကို သစ္စာဖောက်မှုနဲ့ အဆုံးသတ်လိုက်ရလိမ့်မယ်လို့ ကျွန်မ မမျှော်လင့်ခဲ့ဘူး။ အဲဒီအချိန်မှာ ကျွန်မစိတ်ထဲက နာကျင်မှုနဲ့ မျှော်လင့်ချက်မဲ့မှုက စကားလုံးတွေနဲ့ ဖော်ပြလို့မရဘူး။ အရမ်းကို ပြင်းပြင်းထန်ထန် ခံစားရလို့ အဲဒါတွေအားလုံးကိ အဆုံးသတ်ဖို့ အဆောက်အအုံပေါ်ကနေ ခုန်ချပြီး သေလိုက်ဖို့တောင် ကျွန်မ တွေးမိခဲ့တယ်။ အဲဒီအချိန်မှာ ဘုရားနှုတ်ကပတ်တော်တွေကို ကျွန်မ တွေးမိတယ်။ “ဆင်းရဲဒုက္ခကြီးစွာ ခံစားရချိန်များတွင် ငါ့အပေါ် စိုးစဉ်းမျှ သစ္စာစောင့်သိမှု မပြသခဲ့သူများအား ငါသည် နောက်ထပ် သနားကြင်နာတော့မည် မဟုတ်ဘဲ ငါ၏ကရုဏာသည် အကန့်အသတ်ရှိသည်။ ထို့ပြင် တစ်ချိန်က ငါ့ကို သစ္စာဖောက်ခဲ့သူ မည်သူ့ကိုမျှ ငါနှစ်သက်ခြင်းမရှိ၊ ၎င်းတို့၏မိတ်ဆွေများ၏ အကျိုးအပေါ် သစ္စာဖောက်သူများနှင့် ငါသည် သာ၍ပင် ပတ်သက်ဆက်နွှယ်လိုခြင်း မရှိ။ ထိုသူသည် မည်သူပင်ဖြစ်စေ ဤသည်မှာ ငါ၏စိတ်သဘောထား ဖြစ်သည်။ ငါ၏နှလုံးကို ကြေကွဲစေသူ မည်သူမဆို ငါ့ထံမှ ဒုတိယအကြိမ် သက်ညှာမှု ရလိမ့်မည် မဟုတ်ကြောင်းနှင့် ငါ့အပေါ်သစ္စာရှိနေခဲ့သောသူ မည်သူမဆို ငါ၏နှလုံးသားတွင် ထာဝရ တည်ရှိနေမည် ဖြစ်ကြောင်း သင်တို့ကို ငါပြောကြားရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားနှုတ်ကပတ်တော်တွေကို စဉ်းစားချင့်ချိန်နေရင်းနဲ့ ကျွန်မနှလုံးသားထဲကို ဓားနဲ့ထိုးလိုက်သလို နာကျင်ခံစားလိုက်ရတယ်။ ဘုရားသခင်ရဲ့ စိတ်သဘောထားက ပုန်ကန်ပြစ်မှားတာကို သည်းမခံဘူး၊ ဘုရားသခင်ကို သစ္စာဖောက်တဲ့ ဘယ်သူမဆို ကိုယ်တော်ရဲ့ သနားကရုဏာကို ဘယ်တော့မှ ထပ်ရတော့မှာ မဟုတ်ဘူး။ ကျွန်မက ကတိခံဝန်ချက်သုံးမျိုးကို လက်မှတ်ထိုးပြီး ဘုရားသခင်ရဲ့ စိတ်သဘောထားကို ပုန်ကန်ပြစ်မှားမိတော့၊ ကျွန်မရဲ့ ယုံကြည်ခြင်းလမ်းကြောင်းက အဆုံးသတ်သွားပြီ၊ ဘုရားသခင်က ကျွန်မလိုလူမျိုးကို ကယ်တင်တော့မှာ မဟုတ်ဘူးလို့ ခံစားလိုက်ရတယ်။ ကျွန်မ ကျူးလွန်ခဲ့တဲ့ ဒုစရိုက်အမှုကို စဉ်းစားမိတော့ ကျွန်မရဲ့စိတ်နှလုံးက မခံမရပ်နိုင်အောင် နာကျင်ပြီးတော့၊ ကိုယ့်ပြစ်မှားခြင်းကို ပြန်ပေးဆပ်ဖို့ ထောင်ထဲကို နောက်တစ်ခေါက် ပြန်ဝင်ချင်စိတ်တောင် ပေါက်မိတယ်။ အဲဒီအချိန်တုန်းက ကျွန်မက လမ်းလျှောက်နေတဲ့ အလောင်းကောင်လိုပါပဲ။ နေ့ရက်တိုင်းကိုတွေတွေဝေဝေနဲ့ပဲ ဖြတ်သန်းခဲ့ပြီး၊ ဘုရားသခင်ဆီ ဆုတောင်းဖို့တောင် မျက်နှာမပြရဲခဲ့ဘူး။

တစ်နေ့မှာ အရင်က ကျွန်မနဲ့အတူ ပူးပေါင်းဆောင်ရွက်ခဲ့တဲ့ ညီအစ်ကိုတစ်ယောက်ကို ဘုရားအိမ်တော်က ထုတ်လုပ်တဲ့ ရုပ်ရှင်တစ်ခုထဲမှာ တွေ့လိုက်တော့၊ ကျွန်မ ပိုပြီးတော့တောင် စိတ်ဆင်းရဲပြီး အပြစ်ရှိသလို ခံစားလိုက်ရတယ်။ ကျွန်မတို့နှစ်ယောက်လုံး ဘုရားသခင်ကို ယုံကြည်ကြပေမဲ့ သူကတော့ ကိုယ်တော့်အတွက် သက်သေခံဖို့ သူ့တာဝန်ကို ထမ်းဆောင်နေတယ်။ ကျွန်မကတော့ ဖယ်ရှားရှင်းလင်းခံရပြီး အပြစ်ဒဏ်ပေးခံရတော့မဲ့သူ ဖြစ်နေတယ်။ အရင်တုန်းက သမ္မာတရားကို မလိုက်စားခဲ့တဲ့အတွက် ကိုယ့်ကိုယ်ကိုယ် ပိုပြီးမုန်းတီးမိတယ်၊ သေသင့်ပြီး အသက်ရှင်ဖို့တောင် မထိုက်တန်ဘူးလို့ ခံစားခဲ့ရတယ်။ ဖြစ်သလိုပဲ တစ်ရက်ချင်း ရှင်သန်သွားပြီး တစ်နေ့နေ့မှာ သေသွားခဲ့ရင်တောင် အဲဒါက ဘုရားသခင်ရဲ့ ဖြောင့်မတ်မှုပဲလို့ တွေးခဲ့တယ်။ ညဘက်မှာ ကျွန်မ အိပ်ယာပေါ်မှာ ဟိုဘက်ဒီဘက်လှိမ့်ရင်းနဲ့ အိပ်မပျော်နိုင်ခဲ့ဘူး၊ အဲဒီအချိန်မှာ ဘုရားနှုတ်ကပတ်တော်တွေ စိတ်ထဲကို ရောက်လာတယ်။ “လူတို့သည် ငါ့ကို ပုန်ကန်ကြသောအခါ၊ ငါသည် ၎င်းတို့အား ၎င်းတို့၏ ပုန်ကန်မှုအတွင်းမှ ငါ့ကိုသိစေ၏။ လူသားမျိုးနွယ်၏ သဘာဝဟောင်းအရနှင့် ငါ၏ သနားကရုဏာအရ၊ လူသားများကို သေခြင်းသို့ ပို့ခြင်းထက်၊ ငါသည် ၎င်းတို့အား နောင်တရကာ အသစ်စခွင့်ပြု၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၄)) “သင်၏ ကံကြမ္မာသည် အမှန်တကယ် မပြောင်းလဲနိုင်ပါ ဆိုသည်မှာ ဖြစ်နိုင်ပါမည်လော။ ယင်းကဲ့သို့သော နောင်တရခြင်းများနှင့် သင်တို့ သေဆုံးလိုပါသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ အနှစ်သာရနှင့် ပင်ကိုလက္ခဏာ) ဘုရားသခင်က ကျွန်မကို စွန့်ပစ်မထားသေးဘူးဆိုတာရယ်၊ ကိုယ်တော့်ဆီကို ကျွန်မ နောင်တရလာဖို့ မျှော်လင့်ရင်းနဲ့ ကျွန်မကို ဆက်ပြီး ခေါ်ဖို့ သူ့ရဲ့နှုတ်ကပတ်တော်တွေကို သုံးနေတုန်းပဲဆိုတာရယ်ကို ကျွန်မ ရှင်းရှင်းလင်းလင်း ခံစားလိုက်ရတယ်။ ဘုရားသခင်ရဲ့ ကြင်နာတဲ့ နှုတ်ကပတ်တော်တွေက နွေးထွေးတဲ့ ရေစီးကြောင်းလေးတစ်ခုလို ခံစားလိုက်ရပြီး ကျွန်မစိတ်နှလုံးကို နွေးထွေးမှုတွေနဲ့ ပြည့်စေခဲ့တယ်။ ဘုရားသခင်က ကျွန်မကို အပျက်သဘောဆောင်ခြင်းနဲ့ နားလည်မှုလွဲမှားခြင်းတွေထဲမှာ မျှော်လင့်ချက်မဲ့ပြီး ကိုယ့်ကိုယ်ကိုယ် လက်လျှော့အရှုံးပေးနေတာကို မမြင်ချင်ခဲ့ဘူး။ ဘုရားသခင်က ကျွန်မကို ရှုံးနိမ့်မှုကနေ ပြန်ထပြီး ကျွန်မရဲ့ ကျဆုံးမှုရဲ့ အရင်းခံအကြောင်းရင်းကို ပြန်သုံးသပ်စေချင်ခဲ့တယ်။ နိနေဝေမြို့သားတွေရဲ့ နောင်တက ကိုယ်တော့်ရဲ့ သနားကရုဏာကို ရရှိခဲ့တယ်လို့ ဘုရားသခင်ပြောခဲ့တာကို ကျွန်မ တွေးမိတယ်။ ဘုရားသခင်က ကျွန်မကိုလည်း နောင်တရပြီး အစအသစ်ပြန်လုပ်ကာ ယုံကြည်ခြင်းလမ်းကြောင်းကို ပြန်လျှောက်လှမ်းစေချင်ခဲ့တယ်။ ဘုရားသခင်ရဲ့ ချစ်ခြင်းနဲ့ ကယ်တင်ခြင်းကို ကျွန်မ ခံစားလိုက်ရပြီး ကျွန်မစိတ်နှလုံးက ကိုယ်တော့်အပေါ် ကျေးဇူးတင်စိတ်တွေနဲ့ ပြည့်လျှံသွားတယ်။ ဒါနဲ့ ကျွန်မ ဒူးထောက်ပြီး ဆုတောင်းလိုက်တယ်၊ “အို ဘုရားသခင်၊ သမီး ကိုယ်တော့်ကို သစ္စာဖောက်ပြီး ကိုယ်တော့်စိတ်နှလုံးကို နာကျင်စေခဲ့ပါတယ်။ ဒါပေမဲ့ ကိုယ်တော်က သမီးကို ကယ်တင်ဖို့ လက်မလျှော့သေးဘဲ နောင်တရဖို့ အခွင့်အရေးကို ပေးနေတုန်းပါပဲ။ ကိုယ်တော့်ကို ကျေးဇူးတင်ပါတယ်။ အို ဘုရားသခင်၊ သမီး နောင်တရလိုစိတ်ရှိပါတယ်။ ကိုယ့်ကိုယ်ကိုယ် ဆင်ခြင်သုံးသပ်ပြီး သိရှိနိုင်ဖို့ သမီးကို လမ်းပြပေးတော်မူပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်လိုက်ပြီး ကိုယ့်ကိုယ်ကိုယ် သိကျွမ်းမှုတချို့ ရလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဒုက္ခဆင်းရဲ၏ ပတ်ချာ ဝိုင်းခံရသော သူများသည်၊ သန့်ရှင်းသော ဝိညာဉ်တော်၏ အလုပ်နှင့် ဘုရားသခင်၏ လမ်းပြခြင်း မရှိသူများ ဖြစ်ကြသည်၊ သို့သော် အမှန်တကယ် သိမ်းပိုက်ခံရပြီးဖြစ်ကာ ဘုရားသခင်ကို အမှန်တကယ် ရှာဖွေသူတို့သည် နောက်ဆုံးတွင် မားမားမတ်မတ် ရပ်တည်နိုင်ကြလိမ့်မည်။ ၎င်းတို့သည် လူ့သဘာဝကို ပိုင်ဆိုင်သူများနှင့် ဘုရားသခင်ကို အမှန်တကယ် ချစ်မြတ်နိုးသူများ ဖြစ်ကြသည်။ ဘုရားသခင် မည်သည့်အရာကိုပင် လုပ်ဆောင်သည်ဖြစ်စေ၊ ဤအောင်နိုင်သူတို့သည် ရူပါရုံများ ကင်းမဲ့လိမ့်မည် မဟုတ်သကဲ့သို့၊ ၎င်းတို့၏ သက်သေခံချက်များတွင် ကျရှုံးခြင်းမရှိဘဲ သမ္မာတရားကို လက်တွေ့လုပ်ဆောင်ဆဲ ဖြစ်လိမ့်မည်။ ၎င်းတို့သည် နောက်ဆုံးတွင် ဒုက္ခဆင်းရဲမှ ထွက်ပေါ်လာမည့်သူများ ဖြစ်သည်။ ဒုက္ခပင်လယ်တွင် ငါးဖမ်းသူများသည် ယနေ့တွင် ကပ်ပါးရပ်ပါးလုပ်နိုင်ကြသေးသော်လည်း၊ မည်သူမျှ နောက်ဆုံးသော ဒုက္ခဆင်းရဲကို မလွှတ်မြောက်နိုင်သကဲ့သို့၊ မည်သူကမျှ နောက်ဆုံးသော စမ်းသပ်ခြင်းကို မလွှတ်မြောက်နိုင်ပေ။ အောင်နိုင်သည့် သူများအတွက် ထိုသို့သော ဆင်းရဲဒုက္ခသည် ကြီးမားသည့် စစ်ဆေးခြင်း ဖြစ်သည်။ သို့သော်လည်း ဒုက္ခပင်လယ်တွင် ငါးဖမ်းသူများအတွက်၊ ယင်းသည် လုံးဝ ဖယ်ရှားရှင်းလင်းခြင်း အလုပ် ဖြစ်သည်။ ၎င်းတို့မည်မျှ စစ်ကြောခံရစေကာမူ စိတ်နှလုံးထဲတွင် ဘုရားသခင်ရှိထားသူများ၏ သစ္စာခံခြင်းသည် မပြောင်းမလဲ ရှိနေသည်။ သို့သော် ၎င်းတို့၏ စိတ်နှလုံးထဲတွင် ဘုရားသခင်မရှိသော သူများအတွက်၊ ဘုရားသခင်၏ အမှုသည် ၎င်းတို့ဇာတိပကတိအတွက် အကျိုးမပြုသည်နှင့်တစ်ပြိုင်နက် ဘုရားသခင်နှင့်ဆိုင်သည့် ၎င်းတို့၏အမြင်ကို ၎င်းတို့ ပြောင်းလဲကြပြီး၊ ဘုရားသခင်ထံမှပင် စွန့်ခွာကြလေသည်။ ထိုသို့သောသူများသည် အဆုံးတွင် မြဲမြံစွာ မရပ်တည်မည့်သူများ၊ ဘုရားသခင်၏ ကောင်းချီးမင်္ဂလာများကိုသာ ရှာဖွေပြီး မိမိတို့ကိုယ်ကို ဘုရားသခင်အတွက် အသုံးခံရန်နှင့် မိမိတို့ကိုယ်ကို သူ့အဖို့ ဆက်ကပ်ရန် ဆန္ဒမရှိကြသူများ ဖြစ်သည်။ ထိုသို့သော ယုတ်ညံ့သည့်လူများအားလုံးသည် ဘုရားသခင်၏အမှု အဆုံးသတ်သို့ ရောက်လာသည့်အချိန်တွင် နှင်ထုတ်ခံရလိမ့်မည်ဖြစ်ပြီး၊ မည်သည့် စာနာထောက်ထားခြင်းနှင့်မျှ မထိုက်တန်ကြချေ။ လူ့သဘာဝ မရှိသူများသည် ဘုရားသခင်ကို အမှန်တကယ် ချစ်နိုင်စွမ်း မရှိကြချေ။ ပတ်ဝန်းကျင်က လုံခြုံပြီး စိတ်ချရသောအခါ၊ သို့မဟုတ် အကျိုးအမြတ်များ ရှိသည့်အခါတွင်၊ ၎င်းတို့သည် ဘုရားသခင်ကို လုံးဝ နာခံကြသော်လည်း၊ ၎င်းတို့ ဆန္ဒရှိသည့်အရာသည် အထိခိုက် ခံရသည့်အခါ သို့မဟုတ် နောက်ဆုံးတွင် ငြင်းဆန်ခြင်းခံရသည့်အခါတွင်၊ ချက်ချင်း ပုန်ကန်ကြလေသည်။ တစ်ညတာ အချိန်လေးတွင်ပင်၊ ၎င်းတို့သည် ယုတ္တိယုတ္တာ သို့မဟုတ် အကြောင်းပြချက် မရှိဘဲ၊ ယမန်နေ့က ၎င်းတို့၏ ကျေးဇူးရှင်ကို ၎င်းတို့ အသေအကြေတိုက်မည့် ရန်သူအဖြစ် ရုတ်တရက် ဆက်ဆံရင်း၊ ပြုံးရွှင်နေသည့်၊ ‘စိတ်နှလုံးကောင်း’ ရှိသည့် ပုဂ္ဂိုလ်အဖြစ်မှ ကြည့်ရဆိုးပြီး ရက်စက်ကြမ်းကြုတ်သည့် လူသတ်သမားအဖြစ်သို့ ပြောင်းလဲ သွားနိုင်လေသည်။ မျက်တောင်ပင်မခတ်ဘဲ သတ်ဖြတ်မည့် ဤမကောင်းဆိုးဝါးများကို မနှင်ထုတ်လျှင်၊ ၎င်းတို့သည် ကွယ်ဝှက်သော အန္တရာယ်ဖြစ်လာမည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အမှုနှင့် လူ၏လက်တွေ့လုပ်ဆောင်မှု) ဘုရားနှုတ်ကပတ်တော်တွေကို စဉ်းစားချင့်ချိန်ရင်းနဲ့ ကျွန်မဟာ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့သူတစ်ယောက် ဖြစ်ခဲ့မှန်း ကျွန်မ သဘောပေါက်သွားတယ်။ လူသတ်သမားတွေရဲ့ ခြိမ်းခြောက်မှုကို ရင်ဆိုင်ရတော့၊ ကျွန်မသာ အသတ်ခံလိုက်ရရင် ကယ်တင်ခြင်းခံရတော့မှာ မဟုတ်ဘူးဆိုပြီး ကြောက်သွားတယ်၊ ဒါနဲ့ပဲ ကတိခံဝန်ချက်သုံးမျိုးကို လက်မှတ်ထိုးပြီး ဘုရားသခင်ကို သစ္စာဖောက်လိုက်တယ်။ ပုံမှန်ဆိုရင်တော့ တခြားဘယ်သူတွေ ဘုရားကို သစ္စာဖောက်ဖောက် ကျွန်မကတော့ သစ္စာဖောက်မှာမဟုတ်ဘူးလို့ ပါးစပ်ကပြောတတ်ပြီး၊ ကိုယ့်ကိုယ်ကိုယ် ဘုရားသခင်ကို အမှန်တကယ်ယုံကြည်တဲ့သူတစ်ယောက်လို့တောင် ထင်ခဲ့တာ။ ဒါပေမဲ့ ကိုယ့်အသက်အန္တရာယ်နဲ့ ကြုံလာတဲ့အခါ ကိုယ့်ကိုယ်ကိုယ် ကာကွယ်ဖို့ ကိုယ့်အသက်တစ်ချောင်းအတွက်ပဲ ကယ်တင်ပြီး ဘုရားသခင်ကို သစ္စာဖောက်ခဲ့တယ်။ ကျွန်မမှာ ဘယ်လိုလုပ် လူ့သဘာဝရှိတော့မှာလဲ။ ဘယ်လိုလုပ် ဘုရားသခင်ကို အမှန်တကယ် ယုံကြည်တယ်လို့ ပြောနိုင်မှာလဲ။ အဆင်းနီသော နဂါးကြီးရဲ့ ညှဉ်းဆဲမှုတွေကြားမှာ၊ ဘုရားသခင်အတွက် သက်သေခံဖို့ ဆင်းရဲဒုက္ခအားလုံးကို ခံနိုင်ရည်ရှိတဲ့သူတွေသာလျှင် လူ့သဘာဝရှိတဲ့သူတွေဖြစ်ပြီး၊ ဘုရားသခင်ကို အမှန်တကယ် ယုံကြည်တဲ့သူတွေ ဖြစ်ကြတယ်။ နောက်ဆုံးသောကာလမှာ ဘုရားသခင်ကို ယုံကြည်သူတွေထဲက တစ်ယောက်ဖြစ်လာဖို့ ဘုရားသခင် ကျွန်မအပေါ် ကျေးဇူးပြုခဲ့ပုံကို ပြန်စဉ်းစားမိတယ်။ ဘုရားနှုတ်ကပတ်တော်တွေကို ဖတ်ရှုတော့ လူသားတွေ စာတန်ကြောင့် ဘယ်လိုဖောက်ပြန်ပျက်စီးခဲ့ရသလဲဆိုတဲ့ သမ္မာတရားကိုရော၊ လူသားမျိုးနွယ်ကို ကယ်တင်ဖို့ ဘုရားသခင်ရဲ့ အနှစ်ခြောက်ထောင် စီမံခန့်ခွဲမှုအစီအစဉ်ကိုပါ ကျွန်မ နားလည်လာခဲ့တယ်။ ဘုရားနှုတ်ကပတ်တော်တွေကနေတစ်ဆင့် သမ္မာတရားတချို့ကို နားလည်ပြီး အမှုအရာအများကြီးကို ထိုးထွင်းသိမြင်ခဲ့တယ်၊ ထောင်ထဲမှာ အခက်ခဲဆုံးနဲ့ အနာကျင်ရဆုံးနေ့ရက်တွေကို ဖြတ်ကျော်နိုင်အောင် ကူညီပေးခဲ့တာကလည်း ဘုရားနှုတ်ကပတ်တော်တွေပါပဲ။ ဘုရားသခင်ဆီကနေ ကျွန်မ အများကြီးရရှိခဲ့ပေမဲ့၊ ကိုယ်တော်က ကျွန်မကို သက်သေခံစေချင်တဲ့အချိန်မှာ၊ ကိုယ့်ကိုယ်ကိုယ် ကာကွယ်ဖို့ ကတိခံဝန်ချက်သုံးမျိုးကို လက်မှတ်ထိုးပြီး ကိုယ်တော့်ကို သစ္စာဖောက်ခဲ့တယ်။ ကျွန်မဟာ ဒီလောက်ကြီးမားတဲ့ သစ္စာဖောက်မှုကို ကျူးလွန်ခဲ့တာ၊ တကယ်ကို ကျိန်ခြင်းခံထိုက်တဲ့သူပါပဲ။ အဲဒီအချိန်မှာတော့ ကျွန်မရဲ့ နှစ်ပေါင်းများစွာ ယုံကြည်ခြင်းသက်တမ်းမှာ သမ္မာတရားနဲ့ အသက်ကို လုံးဝမရရှိခဲ့မှန်း နောက်ဆုံးတော့ ကျွန်မ သဘောပေါက်သွားတယ်။ ကျွန်မက အသက်မရှိတဲ့ ဖွဲနုသက်သက်ပဲ၊ ဒီတော့ ဘယ်လိုလုပ်ပြီး မလဲကျဘဲ နေနိုင်မှာလဲ။ ဒီအချက်တွေကို သဘောပေါက်သွားတော့ ကျွန်မမှာ တိုးတက်ဖို့ ကြိုးစားချင်တဲ့ ဆန္ဒဖြစ်လာပြီး အပျက်သဘောမဆန်တော့ဘူး၊ နောင်တရဖို့ ဘုရားသခင်ဆီကို ခဏခဏ ဆုတောင်းခဲ့တယ်။ ကျွန်မရဲ့ အဆုံးသတ်က ဘယ်လိုပဲဖြစ်ပါစေ၊ ဖန်ဆင်းခံတစ်ဦးရဲ့ တာဝန်ကို ထမ်းဆောင်ပြီး သမ္မာတရားကို လိုက်စားဖို့ ကြိုးစားလိုစိတ်ရှိခဲ့တယ်။

၂၀၁၈ ခုနှစ်၊ ဖေဖော်ဝါရီလမှာ ကျွန်မ စာပေဆိုင်ရာ တာဝန်တွေကို ယူခဲ့ရတယ်၊ ကျွန်မ အရမ်းကျေးဇူးတင်ပြီးတော့၊ အရင်က ကျူးလွန်ခဲ့တဲ့ အပြစ်တွေကို ပေးဆပ်ဖို့ ကိုယ့်တာဝန်ကို ကောင်းကောင်းထမ်းဆောင်ချင်ခဲ့တယ်။ တာဝန်ထမ်းဆောင်နေရင်းနဲ့ ကိုယ်ကျူးလွန်ခဲ့တဲ့ သစ္စာဖောက်မှုကို ပြန်စဉ်းစားမိတိုင်း၊ ကျွန်မရဲ့စိတ်နှလုံးက နာကျင်ရတယ်၊ ဒါက ကျွန်မစိတ်နှလုံးထဲမှာ စိုက်ဝင်နေတဲ့ ဆူးတစ်ချောင်းလိုပဲ၊ ကျွန်မကို အရမ်းနာကျင်ပြီး အပြစ်ရှိသလို ခံစားရစေတယ်။ တစ်ခါတလေ ကိုယ့်ကိုယ်ကိုယ် ပြန်မေးမိတယ်၊ “ကတိခံဝန်ချက်သုံးမျိုးကို လက်မှတ်ထိုးတုန်းက ရဲတွေကို ကိုင်တွယ်ဖို့ ဉာဏ်ပညာသုံးနေတာလို့ ငါထင်ခဲ့တာ၊ ဒါပေမဲ့ ဘုရားသခင်က ဒါကို ဘယ်လိုမြင်လဲ” လို့ပေါ့။ အဲဒီအခါ သခင်ယေရှုရဲ့ နှုတ်ကပတ်တော်တွေကို ကျွန်မ တွေးမိတယ်။ “အကြင်သူသည် လူတို့ရှေ့မှာ ငါ့ကိုငြင်းပယ်အံ့။ ကောင်းကင်ဘုံ၌ရှိသော ငါ၏ခမည်းတော်ရှေ့မှာ ထိုသူကို ငါငြင်းပယ်မည်။” (ရှင်မဿဲခရစ်ဝင် ၁၀:၃၃) ကျွန်မက စာတန်ရှေ့မှာ ကတိခံဝန်ချက်သုံးမျိုးကို လက်မှတ်ထိုးပြီး ဘုရားသခင်ကို ငြင်းပယ်၊ သစ္စာဖောက်ခဲ့တဲ့အတွက်၊ ဘုရားသခင်ကလည်း ကျွန်မကို သူ့ကိုယုံကြည်တဲ့သူတစ်ယောက်အဖြစ် အသိအမှတ်မပြုဘူး၊ ဘာလို့လဲဆိုတော့ ကျွန်မရဲ့ “ဉာဏ်ပညာ” ဆိုတာက သမ္မာတရားရှေ့မှာ အရာမထင်ဘဲ ကိုယ့်ကိုယ်ကိုယ်ရော တခြားသူတွေကိုပါ လှည့်စားနေတာသက်သက်ပဲလေ။ ဉာဏ်ပညာဆိုတာ ဘုရားသခင်ဆီကလာတဲ့ အပြုသဘောဆောင်တဲ့အရာဖြစ်ပြီး၊ အဲဒါကို အသုံးပြုခြင်းဟာ ဘုရားအိမ်တော်ရဲ့ အကျိုးစီးပွားကို ကာကွယ်စောင့်ရှောက်တဲ့ လုပ်ရပ်ဖြစ်တယ်။ ဒါပေမဲ့ ကျွန်မကတော့ ကိုယ့်ကိုယ်ကိုယ် ကာကွယ်ဖို့အတွက် “ဉာဏ်ပညာ” ကို သုံးခဲ့တယ်၊ သူ့ရဲ့သဘာဝကိုက ဘုရားသခင်ကို သစ္စာဖောက်ခြင်းပဲ။ လူတွေရှေ့မှာ ဘုရားသခင်ကို ငြင်းပယ်ပြီး သစ္စာဖောက်တဲ့သူတွေဟာ ဘုရားသခင်ရဲ့ ပြစ်တင်ရှုတ်ချခြင်းကို ခံရတယ်၊ ဘုရားသခင်က လူတွေ သူ့ကိုသစ္စာဖောက်တာကို ရွံရှာတယ်။ ဘုရားသခင်အလိုရှိတာက လူတွေဟာ စာတန်ရှေ့မှာ ကိုယ်တော့်အတွက် သက်သေခံဖို့၊ ကိုယ်တော့်နာမတော်ကို အမြဲတမ်းစွဲကိုင်ထားပြီး ကိုယ်တော့်ကို ဘယ်တော့မှ မငြင်းပယ်ဖို့ပဲ။ ဒါပေမဲ့ ကျွန်မပြောတဲ့ “ဉာဏ်ပညာ” ဆိုတာကတော့ ကိုယ့်အသက်တစ်ချောင်းအတွက် ကြည့်ပြီး သိက္ခာမဲ့တဲ့ဘဝနဲ့ ရှင်သန်နေထိုင်ဖို့အတွက် အကြောင်းပြချက်တစ်ခုသက်သက်ပါပဲ။ ဒီအချက်တွေကို သဘောပေါက်သွားတော့ ကိုယ့်ကိုယ်ကိုယ် ပိုပြီးမုန်းတီးမိတယ်၊ ပြီးတော့ စိတ်ထဲမှာ တိတ်တိတ်လေး သန္နိဋ္ဌာန်ချလိုက်တယ်၊ နောင်မှာ ဒီလိုအခြေအနေမျိုးနဲ့ ကြုံလာရင် ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်မယ်၊ ကိုယ့်အသက်တစ်ချောင်းအတွက်ပဲ ကြည့်ပြီး ဘယ်တော့မှ ထပ်မလုပ်တော့ဘူးလို့ပေါ့။

နောက်ပိုင်းမှာလည်း စိတ်ထဲမှာ ဆင်ခြင်မိတယ်၊ “ငါ ဘာလို့ ရှုံးနိမ့်ခဲ့ရတာလဲ။ ညီအစ်ကိုမောင်နှမတချို့က ဘာလို့ ဆိုးရွားတဲ့ ညှဉ်းဆဲမှုကို ခံနိုင်ရည်ရှိပြီး သေတဲ့အထိတောင် ဘုရားသခင်ကို သစ္စာမဖောက်ဘဲ ခိုင်ခိုင်မာမာ ရပ်တည်နိုင်ခဲ့ကြတာလဲ၊ ငါကတော့ ဘာလို့ ဘုရားကို သစ္စာဖောက်ခဲ့ရတာလဲ။ ငါ့ရဲ့ရှုံးနိမ့်မှုရဲ့ အရင်းခံက ဘာလဲ” လို့ပေါ့။ ဆင်ခြင်သုံးသပ်ကြည့်တော့ ကျွန်မက ကိုယ့်အသက်ကို အရမ်းတန်ဖိုးထားလွန်းတယ်ဆိုတာ သဘောပေါက်သွားတယ်။ သေမှာကြောက်လို့ ဘုရားသခင်ကို သစ္စာဖောက်ပြီး ကျွန်မရဲ့သက်သေခံချက်ကို ဆုံးရှုံးခဲ့ရတာပဲ။ တစ်နေ့မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရပြီး သေခြင်းကို ဘယ်လိုရင်ဆိုင်ရမလဲဆိုတာ နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သခင်ယေရှု၏ ထိုတပည့်တော်များသည် မည်သို့ သေဆုံးကြသနည်း။ တပည့်တော်များကြားတွင် မသေမချင်း ကျောက်တုံးဖြင့် ထုသတ်ခံခဲ့ရသူများ၊ မြင်းနောက်မှ ကြိုးဖြင့် ဆွဲခံရသူများ၊ ဇောက်ထိုးမိုးမျှော် ကားစင်တင်ခံရသူများ၊ မြင်းငါးကောင်ဖြင့် ကိုယ်လက်အင်္ဂါများကို တစ်စစီ ဆွဲဖျက်ခံရသူများ ရှိကြသည်။ သေခြင်းတရားမျိုးစုံသည် ၎င်းတို့ပေါ် ကျရောက်ခဲ့သည်။ ၎င်းတို့၏ သေခြင်းတရားများအတွက် အကြောင်းရင်းမှာ အဘယ်နည်း။ ၎င်းတို့သည် ၎င်းတို့၏ ပြစ်မှုများအတွက် ဥပဒေနှင့်လျော်ညီစွာ ကွပ်မျက်ခံရခြင်းလော။ မဟုတ်ပေ၊ ၎င်းတို့သည် သခင်၏ ဧဝံဂေလိကို ဖြန့်ဝေပြီး ကမ္ဘာသူကမ္ဘာသားများ၏ ငြင်းပယ်ခြင်းကို ခံရသောကြောင့် ပြစ်တင်ရှုတ်ချခြင်း၊ ရိုက်နှက်ခြင်း၊ ဆူပူကြိမ်းမောင်းခြင်းနှင့် အသေသတ်ခြင်းတို့ကို ခံခဲ့ရသည်။ ယင်းမှာ ၎င်းတို့ မာတုရဖြစ်ခဲ့သည့် ပုံစံဖြစ်သည်။...အမှန်တကယ်တွင် ဤသည်မှာ ၎င်းတို့၏ ခန္ဓာကိုယ်များ သေဆုံးပြီး ကွယ်လွန်သွားသည့်ပုံစံ ဖြစ်သည်။ ဤသည်မှာ လူ့လောကမှ ၎င်းတို့ ထွက်ခွာသွားသည့် ပုံစံဖြစ်သည်၊ သို့ရာတွင် ယင်းက ၎င်းတို့၏ အဆုံးသတ်နှင့် တူညီသည်ဟု မဆိုလိုပေ။ ၎င်းတို့၏ သေခြင်းတရားနှင့် ထွက်ခွာခြင်းတို့၏ နည်းလမ်းများမှာ မည်သို့ဖြစ်ပါစေ၊ ယင်းတို့က မည်သို့ဖြစ်ပျက်ခဲ့ပါစေ၊ ဘုရားသခင်က ထိုအသက်များ၏၊ ထိုဖန်ဆင်းခံသတ္တဝါများ၏ နောက်ဆုံး အဆုံးသတ်များကို သတ်မှတ်ခဲ့သည့်ပုံစံ မဟုတ်ပေ။ ဤသည်မှာ သင် မဖြစ်မနေ ရှင်းလင်းစွာ တွေ့ရမည့်အရာ တစ်စုံတစ်ခုဖြစ်သည်။ ဆန့်ကျင်ဘက်အားဖြင့် ၎င်းတို့က ဤလောကကို ပြစ်တင်ရှုတ်ချဖို့နှင့် ဘုရားသခင်၏ လုပ်ဆောင်ချက်များကို သက်သေခံဖို့ ဤနည်းလမ်းများကို အတိအကျအားဖြင့် အသုံးပြုခဲ့ခြင်း ဖြစ်သည်။ ဤဖန်ဆင်းခံ သတ္တဝါများက ၎င်းတို့၏ အဖိုးအတန်ဆုံးသော အသက်များကို အသုံးပြုခဲ့သည်။ ၎င်းတို့က ဘုရားသခင်၏ လုပ်ဆောင်ချက်များကို သက်သေခံဖို့၊ ဘုရားသခင်၏ကြီးမြတ်သော တန်ခိုးကို သက်သေခံဖို့နှင့် ဘုရားသခင်၏ လုပ်ဆောင်ချက်များသည် မှန်ကန်ကြောင်း၊ သခင်ယေရှုသည် ဘုရားသခင်ဖြစ်ကြောင်း၊ သူသည် သခင်နှင့် ဘုရားသခင်၏ လူ့ဇာတိခံ ဇာတိပကတိဖြစ်ကြောင်းတို့ကို စာတန်နှင့် လောကတို့အား ကြေညာဖို့ ၎င်းတို့အသက်၏နောက်ဆုံးအခိုက်အတန့်ကို အသုံးပြုခဲ့ကြသည်။ ၎င်းတို့ အသက်များ၏ နောက်ဆုံး အခိုက်အတန့်အထိတွင်ပင် ၎င်းတို့သည် သခင်ယေရှု၏ နာမတော်ကို မည်သည့်အခါမျှ မငြင်းပယ်ခဲ့ပေ၊ ဤသည်မှာ ဤလောကအပေါ် တရားစီရင်ခြင်းပုံစံတစ်မျိုး မဟုတ်သလော။ ၎င်းတို့က လောကကြီးကို ကြေညာဖို့၊ သခင်ယေရှုသည် သခင်ဖြစ်သည်၊ သခင်ယေရှုသည် ခရစ်တော် ဖြစ်သည်၊ သူသည် ဘုရားသခင်၏ လူ့ဇာတိခံ ဇာတိပကတိဖြစ်သည်၊ လူသားမျိုးနွယ် တစ်ရပ်လုံးအတွက် သူပြုလုပ်ခဲ့သည့် ရွေးနုတ်ခြင်းအမှုတော်သည် ဤလူသားမျိုးနွယ် တစ်ရပ်လုံးကို ဆက်လက် ရှင်သန်ခွင့်ပြုကြောင်းကို လူသားတို့အား အတည်ပြုဖို့ ၎င်းတို့၏အသက်များကို အသုံးပြုခဲ့သည်။ ဤအဖြစ်မှန်သည် ထာဝရမပြောင်းလဲပေ။ သခင်ယေရှု၏ ဧဝံဂေလိတရားကို ဖြန့်ချိခြင်းအတွက် မာတုရဖြစ်ခဲ့သောသူတို့သည် ၎င်းတို့၏တာဝန်ကို မည်သည့်အတိုင်းအတာအထိ ထမ်းဆောင်ခဲ့သနည်း။ ယင်းက အဆုံးစွန်အတိုင်းအတာအထိ ဖြစ်ခဲ့သလော။ အဆုံးစွန်အတိုင်းအတာကို မည်သို့ထင်ရှားစေခဲ့သနည်း။ (၎င်းတို့က ၎င်းတို့၏ အသက်များကို ပူဇော်ဆက်ကပ်ကြသည်။) မှန်ပေသည်၊ ၎င်းတို့သည် ၎င်းတို့၏အသက်များဖြင့် အဖိုးအခကို ပေးဆပ်ခဲ့သည်။ မိသားစု၊ ကြွယ်ဝခြင်းနှင့် ဤအသက်တာ၏ ရုပ်ပိုင်းဆိုင်ရာ အရာဝတ္ထုများသည် အပြင်ပန်းအရာများသာ ဖြစ်သည်။ ကိုယ်နှင့်ဆက်စပ်သည့် တစ်ခုတည်းသော အရာမှာ အသက်ဖြစ်သည်။ အသက်ရှင်သည့် လူတိုင်းအတွက် အသက်သည် တန်ဖိုးအထားထိုက်ဆုံးသော အရာ၊ အဖိုးတန်ဆုံးသော အရာဖြစ်ပြီး ဖြစ်ချင်တော့ ဤလူများသည် လူသားမျိုးနွယ်အတွက် ဘုရားသခင်၏ ချစ်ခြင်းနှင့်ပတ်သက်၍ အတည်ပြုချက် အနေဖြင့်လည်းကောင်း၊ သက်သေခံချက် အနေဖြင့်လည်းကောင်း ၎င်းတို့၏ အဖိုးအတန်ဆုံး ပိုင်ဆိုင်မှုဖြစ်သည့် အသက်ကို ပူဇော်ဆက်ကပ်နိုင်ခဲ့ကြသည်။ ၎င်းတို့ သေဆုံးသည့် နေ့ရက်အထိ ၎င်းတို့သည် ဘုရားသခင်၏နာမတော်ကို မငြင်းပယ်ခဲ့ကြသကဲ့သို့ ဘုရားသခင်၏ အမှုတော်ကိုလည်း မငြင်းပယ်ခဲ့ကြဘဲ ဤအဖြစ်မှန် တည်ရှိမှုအတွက် သက်သေခံဖို့ ၎င်းတို့အသက်၏ နောက်ဆုံးအခိုက်အတန့်များကို အသုံးပြုခဲ့ကြသည်။ ဤသည်မှာ အမြင့်မားဆုံး သက်သေခံသည့် ပုံစံမဟုတ်လော။ ဤသည်မှာ တစ်စုံတစ်ဦး၏တာဝန်ကို ထမ်းဆောင်ဖို့ အကောင်းဆုံး နည်းလမ်းဖြစ်သည်။ ဤသည်မှာ တစ်စုံတစ်ဦး၏တာဝန်ကို ကောင်းမွန်စွာ ဖြည့်ဆည်းခြင်း ဆိုသည့်အရာဖြစ်သည်။ စာတန်က ၎င်းတို့ကို ခြိမ်းခြောက်ပြီး ခြောက်လှန့်ကာ အဆုံး၌ စာတန်သည် သူတို့၏ အသက်ကို အဖိုးအခ ပေးစေသည့်အခါတွင်ပင် ၎င်းတို့သည် ၎င်းတို့၏ တာဝန်ကို မစွန့်ပစ်ခဲ့ပေ။ ဤသည်မှာ တစ်စုံတစ်ဦး၏ တာဝန်ကို အဆုံးစွန်သော အတိုင်းအတာအထိ ကောင်းမွန်စွာ ဖြည့်ဆည်းခြင်းဖြစ်ပေသည်။ ဤအရာနှင့်ပတ်သက်၍ ငါ မည်သည့်အရာကို ဆိုလိုသနည်း။ ဘုရားသခင်ကို သက်သေခံဖို့နှင့် သူ၏ဧဝံဂေလိတရားအား ဖြန့်ချိဖို့ တစ်ထေရာတည်းသော နည်းစနစ်ကို သင်တို့ အသုံးပြုစေဖို့ ငါရည်ရွယ်သလော။ ထိုသို့ ပြုလုပ်ရန် မလိုအပ်သော်လည်း ဤသည်မှာ သင်၏တာဝန် ဖြစ်ကြောင်း၊ ဘုရားသခင်က သင့်အား လိုအပ်ပါက ယင်းကို မလွဲမသွေ တာဝန်ရှိသည့်အရာတစ်ခုအဖြစ် သင် လက်ခံသင့်ကြောင်းကို သင်နားလည်ရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) ဘုရားနှုတ်ကပတ်တော်တွေက ကျွန်မရဲ့စိတ်နှလုံးကို တို့ထိခဲ့တယ်။ သခင်ယေရှုနောက်ကို လိုက်ခဲ့တဲ့ တပည့်တော်တွေဟာ သခင့်ရဲ့ ဧဝံဂေလိတရားကို ဖြန့်ချိခဲ့လို့ နည်းလမ်းအမျိုးမျိုးနဲ့ မာတုရအဖြစ် အသေခံခဲ့ကြရတယ်၊ သူတို့ရဲ့သေခြင်းက ဒီဆိုးယုတ်တဲ့မျိုးဆက်ကို တရားစီရင်ခြင်းတစ်ခုဖြစ်ခဲ့ပြီး သူတို့ဟာ ကိုယ့်အသက်ကို အရင်းပြုပြီး ဘုရားသခင်အတွက် သက်သေခံခဲ့ကြတယ်။ ဒါဟာ စာတန်အတွက် အကြီးမားဆုံးသော အရှက်ရစေခြင်းပဲ။ သူတို့ဟာ သူတို့ရဲ့တာဝန်ကို ကောင်းကောင်း ဖြည့်ဆည်းခဲ့ကြတယ်၊ စစ်မှန်တဲ့ ဖန်ဆင်းခံတွေဖြစ်ခဲ့ကြပြီး ဘုရားသခင်ရဲ့ အသိအမှတ်ပြုခြင်းကို ခံခဲ့ကြရတယ်။ သူတို့ရဲ့ခန္ဓာကိုယ်တွေ သေဆုံးသွားပေမဲ့ သူတို့ရဲ့စိတ်ဝိညာဉ်တွေကတော့ ဘုရားသခင်ဆီကို ပြန်သွားခဲ့တယ်။ ကိုယ့်အသက်တစ်ချောင်းအတွက်ပဲကြည့်ပြီး သေမှာကိုကြောက်တဲ့သူတွေကတော့ အသက်ရှင်နေရင်တောင်မှ အသက်မရှိတဲ့ လမ်းလျှောက်နေတဲ့ အလောင်းကောင်တွေလိုပါပဲ၊ သေပြီးတဲ့နောက်မှာလည်း ထာဝရအပြစ်ဒဏ်ပေးခြင်းကို ဆက်ပြီးခံကြရဦးမှာပဲ။ သခင်ယေရှုပြောခဲ့သလိုပဲ။ “အကြင်သူသည် မိမိအသက်ကို ကယ်ဆယ်ခြင်းငှာအလိုရှိ၏။ ထိုသူသည် အသက်ရှုံးလိမ့်မည်။ အကြင်သူသည် ငါ့ကြောင့်အသက်ရှုံး၏၊ ထိုသူသည် အသက်ကို တွေ့လိမ့်မည်။” (ရှင်မဿဲခရစ်ဝင် ၁၆:၂၅) သေခြင်းတရားရဲ့ ခြိမ်းခြောက်မှုကို ရင်ဆိုင်ရတဲ့အခါ ကိုယ့်ကိုယ်ကိုယ် ကာကွယ်ဖို့ ဘုရားသခင်ကို သစ္စာဖောက်ခဲ့ပုံကို ကျွန်မ ပြန်တွေးကြည့်တိုင်း၊ အပြစ်ရှိတယ်လို့ ခံစားရပြီး နှလုံးသားက နာကျင်ရတယ်၊ ကျွန်မရဲ့ စိတ်ဝိညာဉ်က အရမ်းကို ညှဉ်းပန်းခံခဲ့ရတယ်။ ဒီနာကျင်မှုက ခန္ဓာကိုယ်ပိုင်းဆိုင်ရာ ဆင်းရဲဒုက္ခထက် အများကြီး ပိုဆိုးတယ်။ လူတစ်ယောက်ရဲ့ ကံကြမ္မာက ဘုရားသခင်ရဲ့ လက်ထဲမှာရှိပြီး၊ အဆင်းနီသော နဂါးကြီးက ကျွန်မရဲ့ အသက်ရှင်ခြင်းနဲ့ သေဆုံးခြင်းကို ဆုံးဖြတ်ပေးလို့မရဘူးဆိုတာကိုလည်း ကျွန်မ နားလည်ခဲ့တယ်။ တစ်နေ့နေ့မှာ ကျွန်မသာ အဆင်းနီသော နဂါးကြီးရဲ့ ညှဉ်းပန်းနှိပ်စက်မှုကြောင့် သေဆုံးသွားခဲ့ရင်တောင် အဲဒါက ဘုရားသခင်ရဲ့ ခွင့်ပြုချက်နဲ့ဖြစ်မှာဖြစ်ပြီး ကိုယ်တော် ကြိုတင်သတ်မှတ်ထားပြီးသား ဖြစ်လိမ့်မယ်။ ကျွန်မဟာ ဘုရားသခင်ရဲ့ စီစဉ်ညွှန်ကြားခြင်းနဲ့ စီမံခန့်ခွဲမှုတွေကို ကျိုးနွံနာခံသင့်တယ်။ ဘုရားသခင်ကို စိတ်ကျေနပ်စေဖို့ သေရခြင်းက အဓိပ္ပာယ်ရှိတယ်။

၂၀၂၃ ခုနှစ်၊ ဒီဇင်ဘာလရဲ့ ညတစ်ညမှာ၊ အထက်ခေါင်းဆောင်တွေဆီက စာတစ်စောင် ကျွန်မ လက်ခံရရှိခဲ့တယ်၊ အရင်က ကတိခံဝန်ချက်သုံးမျိုးကို လက်မှတ်ထိုးခဲ့တဲ့သူတွေကို စုံစမ်းစစ်ဆေးတော့မယ်လို့ ပြောတယ်။ စာကိုမြင်တော့ ကျွန်မ မှင်တက်သွားပြီး၊ ကိုယ် ကတိခံဝန်ချက်သုံးမျိုးကို လက်မှတ်ထိုးခဲ့တာကို ပြန်စဉ်းစားမိတယ်။ အထူးသဖြင့် ဘုရားနှုတ်ကပတ်တော်မှာ ဒီလိုပြောထားတာကို တွေ့ပြီးတဲ့နောက်မှာပေါ့။ “‘ကတိခံဝန်ချက်သုံးမျိုး’ ကို လက်မှတ်ထိုးသူတို့သည် ဗုံးကို ဖောက်ခွဲပြီး မိမိတို့ကိုယ်ကို အစိတ်စိတ်အမွှာမွှာ ဖြစ်စေခဲ့သူများ မဟုတ်လော။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ကျွန်မ တကယ်ကို ဇာတ်သိမ်းပြီ၊ ကျွန်မရဲ့ ယုံကြည်ခြင်းအသက်တာက ဒီမှာပဲ ပြီးဆုံးသွားပြီလို့ ခံစားလိုက်ရတယ်။ ကျွန်မ မျှော်လင့်ချက်မဲ့သွားတယ်။ ကတိခံဝန်ချက်သုံးမျိုးကို လက်မှတ်ထိုးပြီး ဘုရားသခင်ကို သစ္စာဖောက်တော့ ကျွန်မဟာ ငရဲနဲ့ အပြစ်ဒဏ်ပေးခြင်းကို ခံရကိန်းရှိသူဖြစ်မှန်း ကျွန်မ သိခဲ့တယ်။ ဘုရားအိမ်တော်က ကျွန်မကို ဘယ်လိုပဲကိုင်တွယ်ပါစေ ဒါက ကျိုးကြောင်းဆီလျော်တယ်လို့ ခံစားခဲ့ရတယ်၊ သေရင်တောင် ကိုယ့်အပြစ်နဲ့ကိုယ် ခံရတာပဲလို့ပေါ့။ အဲဒီညက အလုပ်ထဲက ပြဿနာတွေကို ဖြေရှင်းဖို့ ကျွန်မမှာ စိတ်အင်အားမရှိခဲ့ဘူး။ ဘာခွန်အားမှ မရှိတော့ဘူး၊ တစ်ညလုံး စကားတစ်ခွန်းမှ မပြောခဲ့ဘူး။ နောက်ရက်တွေမှာတော့ စားမဝင် အိပ်မပျော်နဲ့၊ ကိုယ့်ပြစ်မှားခြင်းကို စဉ်းစားမိတိုင်းမှာ ကောင်းမွန်တဲ့ အဆုံးသတ် ဒါမှမဟုတ် ပန်းတိုင်မရှိတော့ဘူးလို့ ခံစားရတယ်။ ကျွန်မမှာ တော်တော်ကို အထီးကျန်ဝမ်းနည်းနေမိပြီး ဘာကိုမှ လုပ်ဖို့ စိတ်မရှိတော့ဘူး။ အသင်းတော်က ကျွန်မကို ရှင်းလင်းပစ်လိုက်ပြီဆိုတဲ့ အကြောင်းကြားစာကိုပဲ စောင့်နေခဲ့တယ်။ ကျွန်မရဲ့ နာကျင်မှုနဲ့ မျှော်လင့်ချက်မဲ့မှုတွေကြားမှာ ဘုရားသခင်ဆီကို ကျွန်မ ဆုတောင်းခဲ့တယ်၊ ကိုယ်တော်ရဲ့ ရည်ရွယ်ချက်ကို နားလည်နိုင်ဖို့ ဉာဏ်ပွင့်စေပြီး လမ်းပြပေးပါလို့ တောင်းလျှောက်ခဲ့တယ်။

နောက်တစ်နေ့မှာ အတွေ့အကြုံဆိုင်ရာ သက်သေခံချက် ဗီဒီယိုတစ်ခုမှာ ကိုးကားထားတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ တွေ့လိုက်ရပြီး ဘုရားသခင်ရဲ့ ရည်ရွယ်ချက်တွေကို နားလည်မှုတချို့ ရလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအများစုသည် ပြစ်မှားခြင်းအချို့ရှိကြပြီး နာမည်အချို့ပျက်ကြလေသည်။ ဥပမာ လူအချို့သည် ဘုရားသခင်ကို အာခံပြီး ပြစ်မှားစော်ကားသောအရာများကို ပြောဆိုကြပြီးဖြစ်သည်။ လူအချို့သည် ဘုရားသခင်၏ စေခိုင်းချက်ကို ငြင်းဆန်ခဲ့ကြပြီး ၎င်းတို့တာဝန်ကို မထမ်းဆောင်ကြဘဲ ဘုရားသခင်၏ ပစ်ပယ်ခြင်းကို ခံရပြီးဖြစ်သည်။ လူအချို့သည် စုံစမ်းသွေးဆောင်ခြင်းနှင့် ရင်ဆိုင်ခဲ့ရသည့်အခါ ဘုရားသခင်ကို သစ္စာဖောက်ခဲ့ကြသည်။ လူအချို့သည် အဖမ်းခံရသည့်အခါတွင် ‘စာသုံးစောင်’ကို လက်မှတ်ထိုးခြင်းအားဖြင့် ဘုရားသခင်ကို သစ္စာဖောက်ခဲ့ကြသည်။ အချို့မှာ လှူဖွယ်ပစ္စည်းများကို ခိုးယူခဲ့ကြသည်။ အချို့မှာ လှူဖွယ်ပစ္စည်းများကို ဖြုန်းတီးခဲ့ကြသည်။ အချို့မှာ အသင်းတော်အသက်တာကို မကြာခဏ နှောင့်ယှက်ခဲ့ပြီး ဘုရားသခင် ရွေးချယ်ထားသော လူများကို ထိခိုက်နစ်နာစေကြသည်။ အချို့မှာ အုပ်စုများဖွဲ့ပြီး အခြားလူများကို ကြမ်းတမ်းစွာ ကိုင်တွယ်ကြကာ အသင်းတော်ကို ကမောက်ကမဖြစ်အောင် လုပ်ခဲ့ကြသည်။ အချို့မှာ အယူအဆများနှင့် သေခြင်းကို ဖြန့်ကြပြီး ညီအစ်ကိုမောင်နှမများကို နစ်နာစေခဲ့ကြသည်။ အချို့မှာ မကောင်းသောမေထုန်နှင့် လူတကာနှင့် မေထုန်မှီဝဲကြကာ ဆိုးဝါးသော ဩဇာလွှမ်းမိုးမှုတစ်ခု ဖြစ်နေခဲ့သည်။ လူတိုင်းက ပြစ်မှားမှုများနှင့် စွန်းထင်းမှုများရှိသည်ဟု ဆိုရန် လုံလောက်သည်။ သို့တိုင်အောင် လူအချို့သည် သမ္မာတရားကို လက်ခံနိုင်ပြီး နောင်တရနိုင်သည်။ အခြားလူများက သမ္မာတရားကို လက်မခံနိုင်ဘဲ နောင်တရမည့်အစား သေသာသေလိုက်ကြမည်ဖြစ်သည်။ ထို့ကြောင့် လူတို့ကို ၎င်းတို့၏ သဘာဝ အနှစ်သာရနှင့် ၎င်းတို့၏ တစ်သမတ်တည်းဖြစ်သော အပြုအမူတို့နှင့်အညီ ဆက်ဆံသင့်သည်။ နောင်တရနိုင်သောသူတို့သည် ဘုရားသခင်ကို အမှန်တကယ် ယုံကြည်သောသူများ ဖြစ်သည်။ သို့ရာတွင် အမှန်တကယ်ကို နောင်တမရနိုင်သူများအတွက်မူ ရှင်းလင်းပစ်ပြီး နှင်ထုတ်သင့်သည့်သူများကို ရှင်းလင်းပစ်သင့်ပြီး နှင်ထုတ်လိမ့်မည်။ အချို့သောလူတို့သည် ဆိုးယုတ်သည်။ အချို့က မသိနားမလည်ကြပေ။ အချို့ကမူ မိုက်မဲကြပြီး အချို့မှာ လူ့တိရစ္ဆာန်များ ဖြစ်သည်။ လူတိုင်း ကွဲပြားခြားနားကြသည်။ ဆိုးယုတ်သော လူအချို့သည် နတ်ဆိုးဝင်ပူးခြင်းခံရစဉ် အခြားသောလူများမှာမူ စာတန်နှင့် နတ်ဆိုးများ၏ လက်ပါးစေများဖြစ်သည်။ အချို့သည် သဘာဝအားဖြင့် အထူးတလည် ဒုက္ခပေးမည့် လက္ခဏာရှိစဉ် အချို့မှာမူ အထူးသဖြင့် လှည့်စားတတ်ကြသည်။ အချို့သည် ငွေနှင့်ပတ်သက်လာလျှင် အထူးသဖြင့် လောဘကြီးကြပြီး အခြားသောလူများမှာမူ လူတကာနှင့် သောင်းပြောင်းလိင်ဆက်ဆံရခြင်းကို ခုံမင်နှစ်သက်ကြသည်။ လူတိုင်း၏ အပြုအမူသည် ကွဲပြားခြားနားသောကြောင့် လူများအားလုံးကို ၎င်းတို့၏ သဘာဝများဖြင့်လည်းကောင်း၊ ၎င်းတို့၏ တစ်သမတ်တည်းသော အပြုအမူများဖြင့်လည်းကောင်း ပြည့်စုံကျယ်ပြန့်စွာ ရှုမြင်သင့်သည်။...လူအသီးသီးကို ဘုရားသခင်၏ ကိုင်တွယ်ခြင်းသည် ထိုအချိန်က ထိုလူ၏ အခြေအနေများနှင့် နောက်ခံအခြေအနေတို့နှင့်ပတ်သက်သော တကယ့်အခြေအနေများတွင် အခြေခံထားသည့်အပြင် ထိုသူ၏ လုပ်ရပ်များနှင့် အပြုအမူ၊ ပြီးလျှင် ၎င်း၏ သဘာဝ အနှစ်သာရတို့တွင်လည်း အခြေခံထားသည်။ ဘုရားသခင်သည် မည်သူ့ကိုမျှ ဘယ်သောအခါမျှ မတရားသဖြင့် ဆက်ဆံလိမ့်မည်မဟုတ်။ ဤသည်မှာ ဘုရားသခင်၏ ဖြောင့်မတ်ခြင်းတရား၏ ဘက်တစ်ဖက် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို စဉ်းစားချင့်ချိန်ရင်းနဲ့ ကျွန်မ အရမ်းကို စိတ်ထိခိုက်ခံစားရတယ်။ ဘုရားအိမ်တော်က လူတွေကို စည်းမျဉ်းတွေအတိုင်း ကိုင်တွယ်တယ်၊ ဘုရားသခင်ရဲ့ စိတ်သဘောထားမှာ ဘုန်းအာနုဘော်နဲ့ အမျက်ဒေါသရှိသလို မေတ္တာကျေးဇူးတော်နဲ့ သနားကရုဏာလည်း ရှိတယ်။ ကျွန်မက ကတိခံဝန်ချက်သုံးမျိုးကို လက်မှတ်ထိုးပြီး ပြစ်မှုစော်ကားမှုကို ကျူးလွန်ခဲ့တယ်၊ ဒါက ဒီဘဝရော နောင်ဘဝမှာပါ ခွင့်လွှတ်လို့မရတဲ့အရာပဲ။ ဘုရားသခင်ကို သစ္စာဖောက်ပြီးတဲ့နောက်မှာ ကျွန်မရဲ့စိတ်နှလုံးက မှောင်မိုက်သွားပြီး နာကျင်မှုရဲ့ ညှဉ်းပန်းခြင်းထဲမှာ နစ်မွန်းတဲ့အပြင် လမ်းလျှောက်နေတဲ့ အလောင်းကောင်လို အသက်ရှင်ခဲ့ရတယ်။ ဒါဟာ ဘုရားသခင်ရဲ့ ဖြောင့်မတ်မှုပဲ။ ဒါပေမဲ့ ဘုရားသခင်က ကျွန်မကို စွန့်ပစ်မထားခဲ့ပါဘူး၊ ကိုယ်တော့်နှုတ်ကပတ်တော်တွေကနေတစ်ဆင့် ကျွန်မကို ဉာဏ်ပွင့်စေပြီး လမ်းပြခဲ့တယ်၊ အပျက်သဘောနဲ့ နားလည်မှုလွဲမှားခြင်းတွေထဲကနေ လွတ်မြောက်စေခဲ့တယ်။ ဘုရားသခင်ရဲ့ ဖြောင့်မတ်တဲ့ စိတ်သဘောထားထဲမှာ ကိုယ်တော့်ရဲ့ သနားကရုဏာနဲ့ ကယ်တင်ခြင်းလည်း ရှိတယ်ဆိုတာကို ကျွန်မ ခံစားခဲ့ရတယ်။ ဘုရားသခင်က လူတွေရဲ့ အဆုံးသတ်ကို သူတို့ရဲ့လုပ်ဆောင်ချက်တွေရဲ့ နောက်ခံအခြေအနေ၊ သူတို့ရဲ့ သဘာဝ အနှစ်သာရ၊ တစ်သမတ်တည်းရှိတဲ့ အပြုအမူ၊ ပြီးတော့ သူတို့မှာ အမှန်တကယ် နောင်တရခြင်း ရှိမရှိအပေါ်မှာ အခြေခံပြီး ဆုံးဖြတ်တယ်။ ကျွန်မ အဖမ်းခံရပြီး ညှဉ်းဆဲခံခဲ့ရတုန်းက၊ အသက်အန္တရာယ်ခြိမ်းခြောက်ခံရလို့ ခန္ဓာကိုယ်ပိုင်းဆိုင်ရာ အားနည်းသွားတဲ့အချိန်မှာ ဘုရားသခင်ကို သစ္စာဖောက်ခဲ့တာကို ပြန်စဉ်းစားမိတယ်၊ အဲဒီနောက်မှာတော့ ကျွန်မ နောင်တနဲ့ အပြစ်ရှိတဲ့စိတ်တွေနဲ့ ပြည့်နေခဲ့တယ်။ အသင်းတော်က ကျွန်မမှာ ကိုယ့်ကိုယ်ကိုယ် နားလည်မှုတချို့နဲ့ နောင်တရှိတာကို မြင်ပြီး၊ တာဝန်ထမ်းဆောင်ဖို့ အခွင့်အရေးပေးခဲ့တယ်။ အဲဒီအချိန်ကစပြီး ကျွန်မဟာ ကိုယ့်တာဝန်ကို ကောင်းကောင်း ဖြည့်ဆည်းဖို့ အဆက်မပြတ် အစွမ်းကုန်လုပ်ခဲ့တယ်။ ဒါနဲ့ဆန့်ကျင်ဘက်အနေနဲ့ ကတိခံဝန်ချက်သုံးမျိုးကို လက်မှတ်ထိုးခဲ့တဲ့သူတွေထဲက၊ ရှင်းလင်းပစ်တာခံခဲ့ရတဲ့သူတွေကတော့ သူတို့ရဲ့တာဝန်တွေမှာ တစ်သမတ်တည်း ညံ့ဖျင်းစွာလုပ်ဆောင်ခဲ့ကြပြီး ဘုရားသခင်ကို သစ္စာဖောက်ပြီးတဲ့နောက်မှာလည်း အမှန်တကယ် နောင်တမရခဲ့ကြဘူး၊ သူတို့ရဲ့တာဝန်တွေကိုလည်း ကောင်းကောင်းမွန်မွန် မထမ်းဆောင်ခဲ့ကြဘူး။ ဒီလိုလူမျိုးတွေဟာ ဘုရားသခင်က ဖော်ထုတ်ပြီး ဖယ်ရှားရှင်းလင်းတဲ့သူတွေပဲ။ ကတိခံဝန်ချက်သုံးမျိုးကို လက်မှတ်ထိုးတဲ့သူတွေဟာ အစိတ်စိတ်အမွှာမွှာ ဖြစ်သွားပြီး သေလောက်တဲ့အပြစ်ကို ကျူးလွန်ကြတယ်လို့ ဘုရားသခင်က ပြောခဲ့တယ်။ ဒါပေမဲ့ ဘုရားသခင်က လူတွေကို သူတို့ရဲ့ သဘာဝ အနှစ်သာရနဲ့ နောင်တရခြင်းအပေါ်မှာ အခြေခံပြီး ဆက်ဆံတယ်။ ကတိခံဝန်ချက်သုံးမျိုးကို လက်မှတ်ထိုးပြီးတဲ့နောက်မှာ ကျွန်မစိတ်နှလုံးထဲမှာ နက်နက်ရှိုင်းရှိုင်း နောင်တရပြီး ကိုယ့်ကိုယ်ကိုယ် အပြစ်တင်မိတယ်။ ဘုရားသခင်က သူ့ရဲ့နှုတ်ကပတ်တော်တွေကိုသုံးပြီး ကျွန်မကို တရားစီရင်ပြီး ပြစ်တင်ဆုံးမခဲ့တယ်၊ ဒါက ကတိခံဝန်ချက်သုံးမျိုးကို လက်မှတ်ထိုးခြင်းရဲ့ သဘောသဘာဝနဲ့ အကျိုးဆက်တွေကို နားလည်စေခဲ့တယ်၊ ဘုရားသခင်ရဲ့ ဖြောင့်မတ်တဲ့ စိတ်သဘောထားဟာ ပုန်ကန်ပြစ်မှားတာကို သည်းမခံဘူးဆိုတာကို သိရှိစေခဲ့တယ်၊ ဘုရားသခင်ကို ကြောက်ရွံ့တဲ့ စိတ်နှလုံးကို မွေးမြူစေခဲ့ပြီး အမှန်တကယ် နောင်တရစေခဲ့တယ်။ ဒါက ဘုရားသခင်ပြောခဲ့တဲ့ ဒီစကားတွေကို ကျွန်မ အပြည့်အဝ တွေ့ကြုံခံစားစေခဲ့တယ်။ “ဘုရားသခင်၏ သနားကရုဏာနှင့် သည်းခံမှုတို့သည် မနည်းပါးပေ၊ လူသား၏ စစ်မှန်သည့် နောင်တသာ နည်းပါးခြင်းဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၂))

အဲဒီနောက်မှာ ကျွန်မရဲ့ အခြေအနေနဲ့ အတိအကျ သက်ဆိုင်တဲ့ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) ဘုရားသခင်က ကျွန်မရဲ့ အခြေအနေမှန်ကို ဖော်ထုတ်ခဲ့တယ်။ ဒီနှစ်တွေအတွင်းမှာ ကျွန်မက ကောင်းချီးမင်္ဂလာတွေကို လိုက်စားတာကို ရပ်လိုက်ပြီလို့ ထင်ခဲ့တာ၊ ဒါပေမဲ့ ကောင်းချီးမင်္ဂလာရဖို့ လိုအင်ဆန္ဒက ကျွန်မနှလုံးသားထဲမှာ နက်နက်ရှိုင်းရှိုင်း ဝှက်ထားခဲ့တာ၊ အချက်အလက်တွေနဲ့ ထုတ်ဖော်မခံရရင် ဒီကိစ္စနဲ့ပတ်သက်ပြီး ကျွန်မ ပြောင်းလဲသွားပြီလို့ ထင်နေဦးမှာပဲ။ ဒီနှစ်တွေတစ်လျှောက်လုံး ဘုရားသခင်ရဲ့ သနားကရုဏာကြောင့် အသင်းတော်မှာ ကျွန်မ တာဝန်တွေ ထမ်းဆောင်နေခဲ့ရတယ်၊ ဒါကြောင့် ဘုရားသခင်က ကျွန်မကို ခွင့်လွှတ်လိုက်ပြီထင်တယ်ဆိုတဲ့ မမှန်ကန်တဲ့ မျှော်လင့်ချက်ကို ဆက်ပြီး စွဲကိုင်ထားခဲ့တယ်။ ကျွန်မရဲ့တာဝန်တွေမှာ ဒုက္ခခံပြီး အဖိုးအခပေးခဲ့တယ်၊ တာဝန်ကို ဇွဲရှိရှိထမ်းဆောင်နိုင်ဖို့ နာမကျန်းဖြစ်တာကိုတောင် ခံနိုင်ရည်ရှိခဲ့တယ်၊ ဒါကြောင့် ကျွန်မက ဘုရားသခင်အပေါ် သစ္စာရှိပြီလို့ ထင်ခဲ့တာ။ ဒါပေမဲ့ ကတိခံဝန်ချက်သုံးမျိုးကို လက်မှတ်ထိုးတဲ့သူတွေရဲ့ အဆုံးသတ်က ငရဲလို့ မြင်လိုက်ရတဲ့အခါမှာတော့၊ ကျွန်မ ကြက်သေသေသွားတယ်၊ ကောင်းချီးမင်္ဂလာရဖို့ ကျွန်မရဲ့မျှော်လင့်ချက်တွေ လုံးဝပျက်စီးသွားတာကို မြင်တော့၊ ကိုယ့်တာဝန်တွေကို ထမ်းဆောင်ဖို့ လိုအင်ဆန္ဒ ပျောက်သွားပြီး အသင်းတော်အလုပ်ကိုတောင် လှည့်မကြည့်ချင်တော့ဘူး။ အချက်အလက်တွေနဲ့ ရင်ဆိုင်ရတော့မှပဲ ကျွန်မက ဘုရားသခင်နဲ့ အပေးအယူလုပ်ဖို့ ကြိုးစားနေတုန်းပဲဆိုတာကိုရော၊ ကျွန်မရဲ့တာဝန်မှာ ဒုက္ခခံခဲ့တာတွေအားလုံးက ကောင်းချီးမင်္ဂလာတွေအတွက်ပဲဖြစ်တယ်ဆိုတာကိုပါ ကျွန်မ မြင်ခဲ့ရတယ်။ ကောင်းချီးမင်္ဂလာရလိုတဲ့ ကျွန်မရဲ့ရည်ရွယ်ချက်က ဘယ်လောက်တောင် အမြစ်တွယ်နေသလဲဆိုတာကို ကျွန်မ တွေ့လိုက်ရတယ်။ ကိုယ်တော်ရဲ့ ထုတ်ဖော်မှုအတွက် ဘုရားသခင်ကို ကျွန်မ ကျေးဇူးတင်ခဲ့တယ်၊ ဒါက ကျွန်မကို ကိုယ့်ကိုယ်ကိုယ် သိစေခဲ့ပြီး သမ္မာတရားကို လိုက်စားဖို့ ကျွန်မရဲ့စိတ်ပိုင်းဖြတ်မှုကိုလည်း လှုံ့ဆော်ပေးခဲ့တယ်။ အဲဒီနောက်မှာ ကိုယ့်ကိုယ်ကိုယ် ဘုရားသခင်ဆီ အပ်နှံဖို့ ကျွန်မ ဆုံးဖြတ်လိုက်တယ်၊ ဘုရားသခင်က ကျွန်မကို ဘယ်လိုပဲဆက်ဆံပါစေ ကျွန်မလုပ်ရမှာက ကျိုးနွံနာခံပြီးတော့၊ ကျွန်မထမ်းဆောင်သင့်တဲ့ တာဝန်တွေကို ကောင်းကောင်း ဖြည့်ဆည်းဖို့ပဲဆိုတာကို ကျွန်မ သိခဲ့တယ်။ ကျွန်မ ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ သမီးကျူးလွန်ခဲ့တဲ့ အပြစ်တွေကို ကြည့်ရင် သမီးဟာ ဖယ်ရှားခံရသင့်တာ ကြာပါပြီ။ ဒီနှစ်တွေအတွင်းမှာ ကိုယ်တော့်နှုတ်ကပတ်တော်တွေရဲ့ ရေလောင်းပေးခြင်းနဲ့ ထောက်ပံ့ပေးခြင်းကို အခမဲ့ အများကြီး ခံစားခဲ့ရပြီး တော်တော်များများကိုလည်း ရရှိခဲ့ပါတယ်။ အခု ကိုယ်တော်က သမီးကို နှင်ထုတ်ရင်တောင် ကိုယ်တော့်ကို ကျေးဇူးတင်နေဦးမှာပါ။ ဘုရားသခင်။ သမီး ကိုယ်တော့်နောက်ကို ထာဝရလိုက်ချင်ပါတယ်၊ ကောင်းချီးမင်္ဂလာတွေကိုလည်း လိုအင်ဆန္ဒ မရှိတော့ပါဘူး” လို့ပေါ့။ အဲဒီအချိန်မှာ ဘုရားနှုတ်ကပတ်တော်တွေကို ကျွန်မ တွေးမိတယ်။ “ငါသည် မည်သည့် ကောင်းချီးမင်္ဂလာကိုမျှ ရရှိဖို့ရန် မတောင်းဆို။ ငါ တောင်းဆိုသမျှမှာ ဘုရားသခင်၏ ရည်ရွယ်ချက်များနှင့်အညီ ငါ လျှောက်သင့်သည့် လမ်းကြောင့်ကို ငါ လျှောက်နိုင်ဖို့ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လမ်းကြောင်း... (၆)) ဘုရားနှုတ်ကပတ်တော်တွေကို ဆင်ခြင်နေရင်းနဲ့ ကျွန်မရဲ့မျက်ရည်တွေက ထိန်းမနိုင်သိမ်းမရ ကျလာတယ်။ ကျွန်မရဲ့စိတ်နှလုံးက ဘုရားသခင်အပေါ် ကျေးဇူးတင်စိတ်တွေနဲ့ ပြည့်လျှံသွားပြီး ကျွန်မရဲ့စိတ်ဝိညာဉ်က အရင်ကနဲ့မတူဘဲ လွတ်မြောက်သွားသလို ခံစားလိုက်ရတယ်။

တစ်နေ့မှာ အထက်ခေါင်းဆောင်တွေဆီက စာတစ်စောင် ကျွန်မ လက်ခံရရှိခဲ့တယ်။ ကျွန်မ ကတိခံဝန်ချက်သုံးမျိုးကို လက်မှတ်ထိုးခဲ့တဲ့ နောက်ခံအခြေအနေနဲ့၊ ယုံကြည်ခြင်းထဲမှာ တာဝန်ထမ်းဆောင်ခဲ့တဲ့ တစ်သမတ်တည်းရှိတဲ့ အပြုအမူတွေကို ထည့်သွင်းစဉ်းစားပြီး၊ သူတို့က ကျွန်မကို နောင်တရဖို့ အခွင့်အရေးတစ်ခု ပေးခဲ့တယ်၊ ပြီးတော့ စိတ်အေးချမ်းသာစွာနဲ့ တာဝန်တွေကို ထမ်းဆောင်ဖို့ ပြောခဲ့တယ်။ စာကို လက်ခံရရှိလိုက်တဲ့အခိုက်အတန့်မှာပဲ ကျွန်မ အရမ်းကို စိတ်ထိခိုက်ခံစားလိုက်ရတယ်။ လူတွေအပေါ်ထားတဲ့ ဘုရားသခင်ရဲ့ ဖြောင့်မတ်တဲ့ စိတ်သဘောထားဟာ တရားစီရင်ခြင်းနဲ့ ကယ်တင်ခြင်းဖြစ်ပြီး၊ ဒါတွေအားလုံးက ကျွန်မကို သမ္မာတရားကို လိုက်စားတဲ့ မှန်ကန်တဲ့လမ်းကြောင်းကို လျှောက်လှမ်းနိုင်စေဖို့ပဲဆိုတာကို ကျွန်မ ခံစားလိုက်ရတယ်။ အဲဒီအချိန်မှာ ဘုရားသခင်အပေါ် ကျွန်မရဲ့ နားလည်မှုလွဲမှားခြင်းတွေအားလုံး ပြေပျောက်သွားခဲ့တယ်။ တစ်ချိန်တည်းမှာပဲ ကိုယ့်ရဲ့ လှည့်ဖြားတတ်မှုနဲ့ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို နားမလည်ခဲ့တဲ့အတွက် ကိုယ့်ကိုယ်ကိုယ် မုန်းတီးမိတယ်၊ ပြီးတော့ ကိုယ်တော်က ကျွန်မအပေါ်မှာ ကိုယ်တော့်ရဲ့ နှလုံးသွေးနဲ့ရင်းပြီး ဘယ်လောက်တောင် ကြီးမားတဲ့ အဖိုးအခပေးခဲ့သလဲဆိုတာကို ပိုပြီးတော့တောင် သဘောပေါက်လာခဲ့တယ်။ အဲဒီအခါ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ယနေ့ ဘုရားသခင်သည် သင်တို့ကို တရားစီရင်သည်၊ သင်တို့ကို ပြစ်တင်ဆုံးမပြီး ရှုတ်ချသည်၊ သို့သော် သင်တို့၏ ရှုတ်ချခံရခြင်း ဦးတည်ချက်မှာ သင့်အတွက် မိမိကိုယ်ကိုယ် သိရှိဖို့ ဖြစ်သည်ကို သင်သိရမည်။ သူ၏ရှုတ်ချ၊ ပြစ်တင်၊ တရားစီရင်၊ ဆုံးမခြင်းများသည်သင့်ကိုယ်သင်သိနိုင်ဖို့၊ သင်၏ စိတ်သဘောထား ပြောင်းလဲနိုင်ဖို့အလို့ငှာ၊ ထို့အပြင် သင်သည် သင်၏ တန်ဖိုးကို သိရှိပြီး၊ ဘုရားသခင်၏ လုပ်ရပ်အားလုံးသည် ဖြောင့်မတ်ပြီး သူ၏ စိတ်သဘောထားနှင့် သူ့အမှု၏ သတ်မှတ်ချက်များနှင့် အညီဖြစ်သည်၊ သူသည် လူသား၏ ကယ်တင်ခြင်းအတွက် သူ၏ အစီအစဉ်နှင့်အညီ အမှုပြုသကဲ့သို့၊ သူသည် လူကို ချစ်သည့်၊ ကယ်တင်သည့်၊ တရားစီရင်ပြီး ပြစ်တင်ဆုံးမသည့် ဖြောင့်မတ်သော ဘုရားသခင် ဖြစ်သည်ကို မြင်စေဖို့အလို့ငှာ၊ သူသည် ရှုတ်ချသည်၊ ကျိန်ဆိုသည်၊ တရားစီရင်ပြီး ပြစ်တင်ဆုံးမလေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်တို့သည် အဆင့်အတန်းနှင့်ဆိုင်သော ကောင်းချီးမင်္ဂလာများကို ဘေးဖယ်ပြီး လူသားထံ ကယ်တင်ခြင်းကို ဆောင်ကြဉ်းဖို့ ဘုရားသခင်၏ ရည်ရွယ်ချက်ကို နားလည်သင့်၏) ဒီဘုရားနှုတ်ကပတ်တော်တစ်ပိုဒ်ကို အရင်က အကြိမ်တော်တော်များများ ဖတ်ခဲ့ဖူးပေမဲ့ တကယ်ကို နားမလည်ခဲ့ဘူး။ အခု ဒီအတွေ့အကြုံပြီးတဲ့နောက်မှာတော့ ဘုရားသခင်လုပ်ဆောင်တဲ့အရာတွေမှာ လူတွေအပေါ် မုန်းတီးမှုတစ်စက်မှ မပါဘူးဆိုတာကို ကျွန်မ သဘောပေါက်သွားတယ်။ ဘုရားသခင် ဘယ်လိုပဲအမှုပြုပါစေ၊ ပြစ်တင်ရှုတ်ချခြင်း ဒါမှမဟုတ် ကျိန်ဆဲခြင်းတွေ ပါဝင်ရင်တောင်မှ၊ ဒါဟာ လူတွေကို သန့်စင်စေဖို့၊ ဖောက်ပြန်ပျက်စီးတဲ့ စိတ်သဘောထားတွေရဲ့ ချုပ်တည်းမှုနဲ့ ချည်နှောင်မှုတွေကနေ လွတ်မြောက်စေဖို့၊ ပြီးတော့ လူတွေကို စာတန်ရဲ့ အာဏာအောက်ကနေ ကယ်တင်ဖို့ပဲ ဖြစ်တယ်။ လူတွေအပေါ်မှာ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ထုတ်ဖော်ခြင်းဟာ သူတို့အတွက် အကြီးမားဆုံးသော ကယ်တင်ခြင်းပါပဲ။ ကျွန်မဟာ သမ္မာတရားကို လိုက်စားပြီး ဘုရားသခင်ရဲ့ တောင်းဆိုချက်တွေကို ပြည့်မီအောင် ကြိုးစားလိုစိတ်ရှိပါတယ်။ ကျွန်မရဲ့ အဆုံးသတ်က ဘယ်လိုပဲဖြစ်ပါစေ၊ ဖန်ဆင်းရှင်အတွက် အလုပ်လုပ်ပေးနိုင်ရုံသက်သက်ပဲဆိုရင်တောင် စိတ်လိုလက်ရနဲ့ ကျေနပ်မိပါတယ်။ ဘုရားသခင်ကို ကျေးဇူးတင်ပါတယ်။


၁၈။ အသိပညာက လူတစ်ဦး၏ ကံကြမ္မာကို အမှန်တကယ် ပြောင်းလဲပေးနိုင်သလား

ရှဲရ်၊ နီပေါ

ကျွန်တော့်ကို နီပေါနိုင်ငံက ကျေးလက်မိသားစုတစ်ခုမှာ မွေးဖွားခဲ့ပါတယ်။ ကျွန်တော့်မိဘနှစ်ပါးစလုံးက တောင်သူတွေဖြစ်ပြီး သူတို့ရဲ့ မိသားစုအခြေအနေ မကောင်းခဲ့လို့ ပညာသင်ကြားခွင့်မရခဲ့ကြဘူး။ ဒါကြောင့် သူတို့က ကျွန်တော့်ကို ပျိုးထောင်ဖို့ ကြိုးစားပမ်းစား အလုပ်လုပ်ခဲ့ကြတယ်။ သူတို့က ကျွန်တော့်ကို ခဏခဏ ပြောတတ်တယ်။ “သား ဇွဲရှိရှိနဲ့ စာကြိုးစားရမယ်” တဲ့။ ကျွန်တော် စာကောင်းကောင်းမသင်ခဲ့ရင် အနာဂတ်မှာ သင့်တင့်ကောင်းမွန်တဲ့ အလုပ်တစ်ခု ရှာနိုင်မှာမဟုတ်ဘဲ သူတို့လိုပဲ ခက်ခဲတဲ့ဘဝနဲ့ အဆုံးသတ်သွားမယ်ဆိုတာကို သူတို့သိခဲ့ကြတယ်။ ကျွန်တော့်မိဘတွေ ဒီလောက် ပင်ပင်ပန်းပန်း အလုပ်လုပ်နေတာကို မြင်ရတဲ့အခါတိုင်း ကျွန်တော် ပိုပြီးတော့တောင် ကြိုးစားသင့်တယ်လို့ ခံစားရတယ်။ ဒါမှ အနာဂတ်မှာ အလုပ်ကောင်းကောင်းရှာပြီး ပိုက်ဆံတွေအများကြီးရှာနိုင်မယ်၊ မိသားစုအတွက် အိမ်ကြီးကြီးတစ်လုံးဆောက်ပေးပြီး သူတို့ကို ပျော်ရွှင်တဲ့ဘဝမှာ ထားနိုင်မှာပေါ့။ အစပိုင်းမှာတော့ ကျွန်တော်က သာမန်အစိုးရကျောင်းတစ်ကျောင်းမှာ ပညာသင်ခဲ့တယ်။ အဲဒီမှာ သင်ကြားရေးဆိုင်ရာ အထောက်အကူပစ္စည်းတွေ ကောင်းကောင်းမရှိသလို ကျောင်းသားတွေရဲ့ အဆင့်တွေကလည်း ခြုံပြောရရင် ညံ့ကြတယ်။ ကျွန်တော့်သူငယ်ချင်းတွေ အင်္ဂလိပ်ဘာသာနဲ့သင်တဲ့ကျောင်းမှာ ပညာသင်နေကြတာကိုတွေ့တော့ ကျွန်တော်လည်း အဲဒီကျောင်းကို အရမ်း သွားချင်ခဲ့တယ်။ အင်္ဂလိပ်ကျောင်းရဲ့ ကျောင်းလခက အရမ်းစျေးကြီးပေမဲ့၊ ကျွန်တော်သာ ကျောင်းကောင်းကောင်းတစ်ခုမှာ ပညာသင်နိုင်ခဲ့ရင် အနာဂတ်မှာ အလုပ်ကောင်းတစ်ခု ရှာဖို့ ပိုလွယ်မှာပဲလို့ ကျွန်တော့်မိဘတွေကလည်း တွေးခဲ့ကြတယ်။ နောက်ပိုင်းမှာ ကျွန်တော့်ဆန္ဒအတိုင်းပဲ အင်္ဂလိပ်ဘာသာနဲ့သင်တဲ့ အစိုးရကျောင်းတစ်ကျောင်းကို ဝင်ခွင့်ရခဲ့တယ်။ အစပိုင်းမှာတော့ ကျွန်တော့်အဆင့်တွေက သိပ်မကောင်းခဲ့ဘူး၊ ဒါနဲ့ ကျွန်တော် နှစ်ဆတိုးပြီး ကြိုးစားခဲ့တယ်။ နေ့တိုင်း စောစောထပြီး အရင်နေ့က သင်ခဲ့တာတွေကို ပြန်နွှေးတယ်၊ ကိုယ့်အတွက် ပန်းတိုင်တွေချမှတ်တယ်၊ စာလုပ်ဖို့ အစီအစဉ်ဇယားတွေ ဆွဲတယ်၊ ပြီးတော့ နားမလည်တဲ့ အကြောင်းအရာတွေကို ဆရာတွေကို မေးတယ်။ အဆက်မပြတ် ကြိုးစားအားထုတ်မှုကြောင့် ကျွန်တော့်ရဲ့အဆင့်တွေက သိသိသာသာ တိုးတက်လာခဲ့တယ်။

ကျောင်းမှာ ဆရာတွေက အသိပညာကို ကောင်းကောင်းသင်ယူနိုင်မှသာ ပိုကောင်းပြီး ပိုတောက်ပတဲ့ အနာဂတ်ကို ပိုင်ဆိုင်နိုင်မယ်၊ တခြားသူတွေရဲ့ အထင်ကြီးလေးစားမှုကို ရစေမယ့်အလုပ်မျိုးကို ရှာနိုင်မယ်လို့ ကျွန်တော်တို့ကို ခဏခဏ သင်ပေးတယ်။ ကျွန်တော်က ဂုဏ်ရှိပြီး အောင်မြင်မှုကို ရဖို့ ဆရာဝန်တစ်ယောက် ဖြစ်ချင်ခဲ့တယ်၊ ပြီးတော့ ကျွန်တော့်မိသားစု ပျော်ရွှင်တဲ့ဘဝမှာ နေခွင့်ရဖို့အတွက် ပိုက်ဆံလည်း ရှာပေးချင်ခဲ့တယ်၊ ဒါကြောင့် ပိုလို့တောင် စာကြိုးစားခဲ့တယ်။ နေ့တိုင်း အတန်းကို အချိန်မှန်မှန်တက်ပြီး အတန်းတစ်တန်းမှ မပျက်ခဲ့ဘူး။ အတန်းထဲမှာလည်း အာရုံစိုက်ပြီး နားထောင်တယ်၊ ပြီးတော့ အိမ်ပြန်ရောက်ပြီးနောက်မှာ ကျွန်တော့်ရဲ့မှတ်စုတွေကို အထပ်ထပ်အခါခါ ပြန်စဉ်းစားတွေးဆခဲ့တယ်၊ တခြားစာအုပ်တွေနဲ့ အချက်အလက်တွေကိုလည်း ရှာဖတ်တယ်။ ကျွန်တော် နေ့တိုင်း စာလုပ်တာနဲ့ပဲ အလုပ်ရှုပ်နေပြီး သူငယ်ချင်းတွေနဲ့ အပြင်ထွက်လည်ဖို့ အချိန်မရှိသလောက် ဖြစ်ခဲ့တယ်။ တစ်မိနစ်လေးတောင် မဖြုန်းတီးသင့်ဘူးလို့ ကျွန်တော် ခံစားခဲ့ရတယ်။ ကျွန်တော့်ရဲ့အဆင့်တွေက တစ်နေ့တခြား ပိုကောင်းလာပြီး ကျွန်တော့်သူငယ်ချင်းတွေရဲ့ အဆင့်တွေကိုတောင် ကျော်တက်သွားတယ်။ ကျွန်တော် အရမ်းပျော်သွားတယ်၊ ကြိုးစားအားထုတ်နေသရွေ့ ကိုယ်လိုချင်တာမှန်သမျှကို ရနိုင်မယ်လို့ ယုံကြည်ခဲ့တယ်လေ။ ဆရာဝန်တစ်ယောက်ဖြစ်လာမယ်၊ အဆင့်အတန်းနဲ့ ဂုဏ်ရှိမယ်၊ ပြီးတော့ ချမ်းသာကြွယ်ဝမှုတွေ အများကြီး ရမယ်ပေါ့။ ဒါကြောင့် ကျွန်တော် ဆေးကျောင်းအတွက် ဝင်ခွင့်စာမေးပွဲကို ဖြေဆိုဖို့ စီစဉ်ခဲ့တယ်။ ဒါပေမဲ့ ကမ္ဘာ့ကပ်ရောဂါကြောင့် ဝင်ခွင့်စာမေးပွဲအတွက် ပြင်ဆင်ဖို့ ကျောင်းကို ကျွန်တော် မသွားနိုင်ခဲ့ဘူး။ အိမ်မှာပဲ အွန်လိုင်းကနေ ပြင်ဆင်ခဲ့ရတယ်။ အွန်လိုင်းစာမေးပွဲတွေမှာ ကျွန်တော့်အဆင့်တွေက မကောင်းခဲ့ဘူး၊ ဒီအတိုင်းသာ ဆက်သွားနေရင် အဆင့်ကောင်းကောင်းရမှာ မဟုတ်ဘူး၊ အဲဒီအခါကျရင် ပညာသင်ဆုလည်း ရတော့မှာ မဟုတ်ဘူးလို့ ကျွန်တော် စိုးရိမ်ခဲ့တယ်။ ကျွန်တော်တို့ မိသားစုရဲ့ ငွေကြေးအခြေအနေကြောင့် ဒီလောက်ကြီးတဲ့ ကျောင်းလခကို ဘယ်လိုမှကို မတတ်နိုင်ပါဘူး။ နှစ်လသုံးလနေတော့ ကျွန်တော် ဝင်ခွင့်စာမေးပွဲကို ဖြေခဲ့တယ်။ အောင်တော့အောင်ပေမဲ့ ကျွန်တော့်ရဲ့ အမှတ်က ပညာသင်ဆုရရလောက်အောင် မမြင့်ခဲ့ဘူး။ ကျွန်တော် တစ်နှစ်လုံး ကြိုးစားခဲ့သမျှက အလဟဿ ဖြစ်သွားပြီလို့ ခံစားရပြီး ရင်ထဲမှာ ကြေကွဲသွားတယ်။ ဒါပေမဲ့ ကျွန်တော် အရှုံးမပေးခဲ့ဘဲ နောက်နှစ်ရဲ့ ဝင်ခွင့်စာမေးပွဲအတွက် ပြင်ဆင်ဖို့ စတင်ခဲ့တယ်။ ဒါပေမဲ့ ကမ္ဘာ့ကပ်ရောဂါ နောက်တစ်ကြိမ် ဖြစ်ပွားလာတော့ အိမ်မှာပဲ အွန်လိုင်းကနေ ထပ်ပြီး ပြင်ဆင်နိုင်ခဲ့တယ်။ ဒီတစ်ခါတော့ ဘာပဲဖြစ်ဖြစ် ပညာသင်ဆုကို ရအောင်ယူရမယ်လို့ ကျွန်တော် တွေးခဲ့တယ်။ ဒါကြောင့် ပထမနှစ်တုန်းကထက် ပိုပြီးတော့တောင် ကြိုးစားခဲ့တယ်၊ မနက် ၆ နာရီကနေ ည ၁၂ နာရီအထိ စာလုပ်ခဲ့တယ်။ တစ်ခါတလေ အိပ်ရေးမဝလို့ ခေါင်းက လေးလံထိုင်းမှိုင်းနေပေမဲ့ ကျွန်တော် အနားမယူခဲ့ဘူး။ ဒါပေမဲ့ အွန်လိုင်းစာမေးပွဲ တစ်ခုပြီးတစ်ခုမှာ ကျွန်တော့်အဆင့်တွေက ဆက်တိုက်ဆိုသလို မကောင်းတာကို မြင်နေရတော့ တဖြည်းဖြည်းနဲ့ စိုးရိမ်စိတ်တွေ ဝင်လာခဲ့တယ်၊ “ငါသာ ကိုယ့်ရည်မှန်းချက်ကို မရောက်ခဲ့ရင် ငါ့သူငယ်ချင်းတွေနဲ့ အိမ်နီးနားချင်းတွေက ငါ့ကို ဘယ်လိုများ ထင်ကြမလဲ။ ငါ ဆရာဝန်တစ်ယောက် မဖြစ်နိုင်ခဲ့ရင် ငါ့အနာဂတ်က အမှောင်အတိ ကျသွားမှာပဲ။ ထင်ပေါ်ကျော်ကြားဖို့၊ အိမ်ကြီးကြီးတစ်လုံးဆောက်ပြီး ပျော်ရွှင်တဲ့ဘဝမှာ ငါ့မိသားစု နေရစေဖို့ ငါ အမြဲ အိပ်မက်မက်ခဲ့တာ၊ ဒါပေမဲ့လည်း ဒီအိပ်မက်တွေ အကုန်လုံး ပြိုကွဲသွားတော့မှာပဲ” လို့ တွေးမိတယ်။ ဒီအပျက်သဘောဆောင်တဲ့အတွေးတွေက ကျွန်တော့်ကို ပိုပိုပြီးစိုးရိမ်လာစေခဲ့တယ်။ အဲဒါကြောင့် ကျွန်တော့်ရဲ့ စိတ်အခြေအနေက တဖြည်းဖြည်း ဆိုးရွားလာခဲ့ပြီး နောက်ဆုံးမှာတော့ စိတ်ကျရောဂါနည်းနည်း ဝင်လာတယ်။ စိတ်ဓာတ်ကျနေတဲ့အခါမှာ တစ်ညလုံး အိပ်မပျော်ဘူး၊ အစားအသောက်လည်း မစားချင်ဘူး။ တစ်ခါတလေဆို တစ်ညလုံး ငိုနေခဲ့တာမျိုးတောင် ရှိတယ်။ အဲဒီသုံးလအတွင်းမှာ စိတ်ကျရောဂါကြောင့် အရမ်းကို နာကျင်ခံစားခဲ့ရပေမဲ့ ဘယ်လိုလွတ်မြောက်ရမလဲဆိုတာ မသိခဲ့ဘူး။ ကျွန်တော် YouTube မှာ စိတ်ခွန်အားဖြစ်စေတဲ့ ဗီဒီယိုတွေ အများကြီး ကြည့်ခဲ့ပေမဲ့ ကျွန်တော့်ရဲ့အခြေအနေက လုံးဝမတိုးတက်ခဲ့ဘူး။

သုံးလကြာပြီးတဲ့နောက်မှာ ယူကျုပေါ်က သခင့်ကို ချီးမွမ်းတဲ့ ဓမ္မတေးတွေနဲ့ ဆုတောင်းခြင်းအကြောင်း ဗီဒီယိုတွေကို ကျွန်တော် တွေ့ခဲ့တယ်။ အဲဒီဓမ္မတေးတွေနဲ့ ဆုတောင်းခြင်းတွေကို နားထောင်ပြီးနောက်မှာ ကျွန်တော့်စိတ်နှလုံးက တဖြည်းဖြည်းနဲ့ ငြိမ်သက်လာခဲ့တယ်။ ကျွန်တော် မနက်တိုင်း၊ ညတိုင်း စပြီးဆုတောင်းခဲ့တယ်။ ဆုတောင်းပြီးနောက်မှာ ကျွန်တော့်စိတ်ထဲက အပျက်သဘောဆောင်တဲ့အတွေးတချို့က တဖြည်းဖြည်းနဲ့ ပျောက်ကွယ်သွားပြီး စိတ်ခံစားချက်က ကြည်လင်လာတယ်။ နှစ်လလောက် ကျွန်တော် နေ့တိုင်း သမ္မာကျမ်းစာကို ဖတ်ပြီး ဓမ္မတေးတွေကို နားထောင်ခဲ့တယ်။ သခင်ယေရှုရဲ့ နှုတ်ကပတ်တော်တွေကို ကျွန်တော်ဖတ်ခဲ့တယ်။ “ဝန်လေး၍ ပင်ပန်းသော သူအပေါင်းတို့၊ ငါ့ထံသို့ လာကြလော့။ ငါသည် ချမ်းသာပေးမည်။ ငါ့ထမ်းဘိုးကို တင်၍ ထမ်းကြလော့။ ငါ့ထံ၌ နည်းခံကြလော့။ ငါသည် နူးညံ့သိမ်မွေ့နှိမ့်ချသော စိတ် သဘောရှိ၏။ သင်တို့စိတ်နှလုံးသည် သက်သာခြင်းကိုရလိမ့်မည်။ အကြောင်းမူကား၊ ငါ့ထမ်းဘိုးသည် ထမ်းလွယ်၏။ ငါ့ဝန်လည်း ပေါ့၏။” (ရှင်မဿဲခရစ်ဝင် ၁၁:၂၈-၃၀) ဒီနှုတ်ကပတ်တော်တွေက ကျွန်တော့်ကို အကြီးအကျယ်နှစ်သိမ့်မှု ပေးခဲ့တယ်။ သခင်ယေရှုက ကျွန်တော့်ရဲ့ဘေးမှာ ရှိနေပြီး နာကျင်မှုကနေ လွတ်မြောက်အောင် ကူညီပေးနေတယ်လို့ ခံစားခဲ့ရတယ်၊ ကျွန်တော့်စိတ်နှလုံးပေါ်က ဖိအားတွေ အများကြီး လျော့ကျသွားခဲ့ပြီး ကျွန်တော် သခင့်ကို ယုံကြည်လာခဲ့တယ်။ မျက်စိတစ်မှိတ်အတွင်းမှာပဲ သုံးလကုန်သွားပြီး ကျွန်တော် ဝင်ခွင့်စာမေးပွဲကို ဒုတိယအကြိမ် ဝင်ဖြေခဲ့ပေမဲ့ ကျွန်တော့်ရဲ့အဆင့်တွေက ပညာသင်ဆုရရလောက်အောင် အရည်အချင်းမပြည့်မီသေးဘူး၊ ဒီတစ်ခါတော့ အရင်ကလောက် သိပ်မနာကျင်တော့ဘူး။ သုံးလေးရက်ကြာတော့ သူငယ်ချင်းတစ်ယောက်က နိုင်ငံတကာ အင်္ဂလိပ်စာစစ်ပွဲအတွက် ပြင်ဆင်နေပြီး ဩစတြေးလျကို ပညာသင်သွားဖို့ စီစဉ်နေတယ်ဆိုတာကို ကျွန်တော် သိခဲ့ရတယ်။ ဆရာဝန်ဖြစ်လာဖို့က ကျွန်တော့်ရဲ့ တစ်ခုတည်းသော ရွေးချယ်စရာ မဟုတ်ဘူး။ ပညာသင်ပြီး ပိုကောင်းတဲ့ဘဝ ဖန်တီးဖို့ ဩစတြေးလျကို သွားလည်းရနိုင်တာပဲ။ ဒါနဲ့ ကျွန်တော် နိုင်ငံတကာ အင်္ဂလိပ်စာစစ်ပွဲအတွက် စပြီး ပြင်ဆင်ခဲ့တယ်။

စာမေးပွဲအတွက် ပြင်ဆင်နေတုန်းမှာ ဖေ့ဘွတ်ခ်မှာ စာတစ်ပိုဒ်ကို ကျွန်တော်ဖတ်လိုက်မိတယ်။ “ဤကမ္ဘာကြီးထဲသို့ သင်ငိုယိုကာ ရောက်ရှိလာသည့်အချိန်မှစ၍ သင်သည် သင်၏တာဝန်ကို စတင်၍ ဖြည့်ဆည်းရပေတော့သည်။ ဘုရားသခင်၏ အစီအစဉ်နှင့် သူ၏ကြိုတင်ပြဋ္ဌာန်းမှုအတွက် သင်၏ကဏ္ဍကို သင်ဆောင်ရွက်ပြီး သင့်ဘဝ၏ ခရီးစဉ်ကို စတင်ရတော့သည်။ သင့်နောက်ကြောင်းရာဇဝင်က မည်သည့်အရာ ဖြစ်ကောင်းဖြစ်နိုင်ပါစေ၊ သင့်ရှေ့ဆက်ခရီးတို့ မည်သည့်အရာ ဖြစ်ကောင်း ဖြစ်နိုင်ပါစေ၊ မည်သို့ပင် ဖြစ်နေစေကာမူ မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် ကြိုတင်စီစဉ်ခြင်းများကို မရှောင်နိုင်ပေ၊ ပြီးလျှင် မည်သူတစ်ဦးတစ်ယောက်ကမျှ ကိုယ့်ကံကြမ္မာကိုယ် မထိန်းချုပ်နိုင်ပေ။ အကြောင်းမှာ အရာခပ်သိမ်းကို အချုပ်အခြာအာဏာ ကိုင်စွဲထားသော သူတစ်ပါးတည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) ဒီစကားတွေက အရမ်းကို မှန်တယ်လို့ ခံစားလိုက်ရတယ်။ ကျွန်တော်တို့နဲ့ ပတ်သက်တဲ့အရာအားလုံးက ဘုရားသခင်ရဲ့ လက်ထဲမှာ ရှိတယ်။ ကျွန်တော်တို့ရဲ့ ကံကြမ္မာကလည်း ဘုရားသခင်ရဲ့ အချုပ်အခြာအာဏာနဲ့ စီစဉ်မှုအောက်မှာပဲ ရှိတယ်၊ ကိုယ့်ကံကြမ္မာကိုယ် မထိန်းချုပ်နိုင်ဘူး။ ကျွန်တော် ကိုယ့်ရဲ့အတွေ့အကြုံတွေကို စဉ်းစားမိတယ်၊ ကျွန်တော်က ဘုရားသခင်ရဲ့ အချုပ်အခြာအာဏာကို မသိခဲ့ဘူး၊ ကိုယ့်ရဲ့ကြိုးစားအားထုတ်မှုနဲ့ ချမ်းသာလာပြီး ပျော်ရွှင်တဲ့ဘဝကို နေနိုင်မယ်လို့ ထင်ခဲ့တာ။ ဒါပေမဲ့ ဘယ်လောက်ပဲ ကြိုးစားပြီး အစီအစဉ်ဆွဲခဲ့ပါစေ၊ နောက်ဆုံးမှာတော့ ကျရှုံးခဲ့ရပြီး စိတ်ကျရောဂါတောင် ဖြစ်ခဲ့သေးတယ်။ ဒီစာပိုဒ်ကို ဖတ်ပြီးတဲ့နောက်မှာ ကျွန်တော်နားလည်သွားတယ်၊ ကျွန်တော်မွေးဖွားလာတဲ့ မိသားစု၊ ကြီးပြင်းလာတဲ့ ပတ်ဝန်းကျင်၊ ပြီးတော့ အနာဂတ်မှာ ဘယ်လိုဖြစ်မလဲဆိုတာတွေ အားလုံးက ဘုရားသခင် စီစဉ်ထားတာဖြစ်တယ်၊ ဘယ်လောက်ပဲ ကြိုးစားကြိုးစား ကိုယ့်ကံကြမ္မာကို ပြောင်းလဲလို့မရနိုင်ဘူး ဆိုတာကိုပေါ့။ ခဏကြာတော့ ညီအစ်မတစ်ယောက်က အွန်လိုင်းစုဝေးပွဲတစ်ခု တက်ဖို့ ကျွန်တော့်ကို ဖိတ်ခေါ်ခဲ့တယ်။ ဒါပေမဲ့ နောက်တစ်နေ့မှာ ကျွန်တော် နိုင်ငံတကာ အင်္ဂလိပ်စာစစ်ပွဲဖြေရမှာဆိုတော့ ကျွန်တော်ဘယ်လိုလုပ်ဆောင်မလဲဆိုတာ နည်းနည်းစိုးရိမ်နေခဲ့တယ်။ စာမေးပွဲအမှတ်မကောင်းရင် ဩစတြေးလျကို သွားဖို့အိပ်မက်ကို အကောင်အထည်ဖော်နိုင်မှာ မဟုတ်သလို၊ ကျွန်တော့်အနာဂတ်ကလည်း အမှောင်အတိ ကျသွားမှာပဲ။ ဒါက ကျွန်တော့်ရဲ့ နောက်ဆုံးအခွင့်အရေး ဖြစ်နိုင်တယ်၊ ပြီးတော့ ကျွန်တော်သာ ကျရှုံးခဲ့ရင် ကိုယ့်သူငယ်ချင်းတွေကြားထဲမှာ အကြီးမားဆုံး အရှုံးသမား ဖြစ်လာမှာပဲ။ ကျွန်တော့်မိဘတွေနဲ့ သူငယ်ချင်းတွေကလည်း ကျွန်တော့်ကို အရမ်းညံ့တယ်လို့ သေချာပေါက် ထင်ကြမှာပဲ။ ကျွန်တော် ဒီလိုတွေးနေတုန်းမှာပဲ စုဝေးပွဲရဲ့တရားဒေသနာခေါင်းစဉ်က “ငါ ဝမ်းနည်းစရာကောင်းတဲ့ဘဝနဲ့ နေထိုင်နေရတယ်၊ ငါ ဘာလုပ်သင့်လဲ” မှန်း ကျွန်တော်တွေ့ခဲ့ရတယ်။ ကျွန်တော် အဲဒါကို ချက်ချင်းပဲ စိတ်ဝင်စားသွားခဲ့တယ်။ ညီအစ်ကိုတစ်ယောက်က စာပိုဒ်တချို့ကို ဝေမျှခဲ့တယ်။ “လူတို့က ဘုရားသခင်၏ စီစဉ်ညွှန်ကြားမှုနှင့် ဘုရားသခင်၏ အချုပ်အခြာအာဏာကို မသိသည့်အတွက် သူတို့သည် ကံကြမ္မာကို အာခံကာ ပုန်ကန်သည့် သဘောထားနှင့် အမြဲ ရင်ဆိုင်ကြပြီး ဘုရားသခင်၏ ဩဇာအာဏာ၊ အချုပ်အခြာအာဏာ နှင့် ကံကြမ္မာက ပြင်ဆင်ပေးထားသည့် အရာတို့ကို အစဉ်သဖြင့် စွန့်ပစ်ချင်ကြကာ သူတို့၏ လက်ရှိအခြေအနေများကို ပြောင်းလဲကာ ကံကြမ္မာကို ပြောင်းလဲဖို့ အချည်းနှီးမျှော်လင့်ကြလေသည်။ သို့သော်လည်း သူတို့ မည်သည့်အခါမျှ မအောင်မြင်နိုင်သကဲ့သို့ အချိန်တိုင်းတွင် တားဆီးခံရသည်။ ၎င်းတို့၏ စိတ်ဝိညာဉ်များ နက်ရှိုင်းရာတွင် တည်ရှိနေသော ရုန်းကန်မှုသည် နာကျင်မှုကို ဖြစ်စေပြီး ဤနာကျင်မှုသည် ယင်းဘာသာ အရိုးစွဲနေပြီး တစ်ချိန်တည်းမှာပင် ၎င်းတို့၏ အသက်တာကို ဖြုန်းတီးပစ်စေသည်။ ဤနာကျင်မှုကို မည်သည့်အရာက ဖြစ်စေသနည်း။ ဘုရားသခင်၏ အချုပ်အခြာအာဏာကြောင့်လော သို့မဟုတ် လူတစ်ယောက်က ကံမကောင်းစွာနှင့် မွေးဖွားလာသောကြောင့် ဖြစ်သလော။ တစ်ခုမျှ မမှန်ကန်သည်မှာ သိသာထင်ရှား၏။ တကယ့်အကြောင်းရင်းက လူတို့ လျှောက်ကြသည့် လမ်းကြောင်းများ၊ ၎င်းတို့ဘဝကို အသက်ရှင်နေထိုင်ဖို့ လူတို့ရွေးချယ်သည့် နည်းလမ်းများ ကြောင့်ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသောဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း၊ သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ၊ လူသားမျိုးနွယ်သည် ဘုရားသခင်ထံမှ သွေဖည်၍၊ ကိုယ်တော်အား သစ္စာဖောက်ပြီး၊ တိုး၍ ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ညီအစ်ကိုက ဖတ်ပြီးတဲ့နောက်မှာ မိတ်သဟာယပြုတယ်၊ “နှစ်ထောင်နဲ့ချီကြာအောင် စာတန်က လူတွေကို အထင်အမြင်မှားစေပြီး ဖောက်ပြန်ပျက်စီးစေဖို့ ဘုရားမဲ့ဝါဒ၊ ရုပ်ဝါဒနဲ့ ဆင့်ကဲဖြစ်စဉ်ဝါဒတွေကို အသုံးပြုခဲ့တယ်၊ အဲဒါက သူတို့ကို ဘုရားသခင်ရဲ့တည်ရှိမှုကို ငြင်းဆိုစေပြီး ဘုရားသခင်က ကောင်းကင်၊ မြေကြီးနဲ့ အရာခပ်သိမ်းကို ဖန်ဆင်းခဲ့တယ်ဆိုတာကို ငြင်းဆိုစေခဲ့တယ်၊ အကျိုးဆက်အနေနဲ့ လူတွေက ဘုရားသခင်နဲ့ ဝေးကွာသွားပြီး ကိုယ်တော့်ကို မကိုးကွယ်ကြတော့ဘူး။ ဒါတင်မကဘူး၊ စာတန်က ကျော်ကြားမှုနဲ့ အကျိုးအမြတ်ကိုသုံးပြီးတော့လည်း လူတွေကို ဖောက်ပြန်ပျက်စီးစေတယ်၊ ‘ထင်ရှားကျော်ကြားမှုရရှိခြင်း သည် သင်၏ဘိုးဘေးများအတွက် ဂုဏ်အသရေ ယူဆောင်လာသည်’ တို့၊ ‘လူတစ်ဦး၏ ကံကြမ္မာသည် ထိုသူ၏ လက်ထဲတွင် ရှိ၏’ ဆိုတာမျိုးတွေ ပြောတယ်လေ။ ဒီအတွေးအခေါ်တွေနဲ့ အမြင်တွေရဲ့ လွှမ်းမိုးမှုနဲ့ သွတ်သွင်းမှုကို ခံရတော့ ကျွန်တော်တို့က ပိုက်ဆံ၊ ကျော်ကြားမှုနဲ့ အကျိုးအမြတ်ကို ပိုင်ဆိုင်မှသာ တခြားသူတွေရဲ့ လေးစားမှုကိုရပြီး ပျော်ရွှင်တဲ့ဘဝကို နေနိုင်တယ်လို့ ယုံကြည်လာကြတယ်။ ဒါကြောင့် လူအများကြီးက ချမ်းသာတဲ့ဘဝမှာ နေနိုင်ဖို့ နေ့တိုင်း ကြိုးစားရုန်းကန်နေကြတယ်။ သူတို့က အချိန်ပိုတွေ ဆင်းပြီး အလုပ်လုပ်ကြတော့ နောက်ဆုံးမှာ ငယ်ငယ်ရွယ်ရွယ်နဲ့ ရောဂါတွေ ဖြစ်လာကြတယ်။ တချို့လူတွေက သူတို့ရဲ့အလုပ်အကိုင်မှာ အောင်မြင်ဖို့အတွက် လှည့်ကွက်တွေနဲ့ အကြံအစည်အမျိုးမျိုးကို အားကိုးကြတယ်၊ တခြားသူတွေကို အသုံးချပြီး လှည့်ဖြားကြတယ်၊ ရှေ့ရောက်ဖို့အတွက် သူတို့ကို ရက်ရက်စက်စက် နင်းချေကြတယ်။ သူတို့ အောင်မြင်သွားရင်တောင်မှ သူတို့ရဲ့ စိတ်နှလုံးထဲမှာ ငြိမ်သက်ခြင်းမရှိကြဘူး၊ ဆင်းရဲဒုက္ခထဲမှာ နေထိုင်ကြရတုန်းပဲ။ အားထုတ်မှုတွေ အများကြီးလုပ်ပေမဲ့ မထင်ပေါ်နိုင်တဲ့သူတွေလည်း အများကြီးရှိတယ်။ အကျိုးဆက်အနေနဲ့ သူတို့က အဆိုးမြင်စိတ်တွေဝင်ပြီး မျှော်လင့်ချက်မဲ့သွားကြတယ်၊ လောကကြီးကိုတောင် စိတ်ကုန်လာကြပြီး ပြီးတော့ တချို့က ကိုယ့်ကိုယ်ကိုယ်သတ်သေတာမျိုးနဲ့ သူတို့ရဲ့ဘဝတွေကို အဆုံးသတ်ဖို့ ရွေးချယ်ကြတယ်။ ဒါတွေအားလုံးက လူတွေ စာတန်ရဲ့ ဒုက္ခပေးနှိပ်စက်မှုကို ခံရလို့ ဖြစ်ရတာတွေပါပဲ” တဲ့။ ညီအစ်ကိုရဲ့ မိတ်သဟာယဖွဲ့ခြင်းက ကျွန်တော့်စိတ်ထဲမှာ နက်နက်ရှိုင်းရှိုင်း စွဲထင်သွားပြီး ကျွန်တော်ကြုံတွေ့ခဲ့ရတဲ့ အခက်အခဲတွေကို ပြန်သတိရမိတယ်။ ငယ်ငယ်ကတည်းက မိဘတွေ ပင်ပင်ပန်းပန်း အလုပ်လုပ်နေတာကို မြင်ခဲ့ရလို့ အဆင့်အတန်းနဲ့ ဂုဏ်ရှိဖို့ စာကြိုးစားပြီး ဆရာဝန်တစ်ယောက် ဖြစ်ချင်ခဲ့တယ်၊ အဲဒီလိုနဲ့ ကျွန်တော့်မိသားစုကို ပျော်ရွှင်တဲ့ဘဝမှာ ထားနိုင်မှာပေါ့။ ဒီအတွက် ကျွန်တော် အားထုတ်မှုတွေ အများကြီး လုပ်ခဲ့တယ်။ အထူးသဖြင့် အင်္ဂလိပ်ကျောင်းကို ပြောင်းပြီးတဲ့နောက်မှာ ပိုပြီးတော့တောင် စာကြိုးစားခဲ့တယ်။ သူငယ်ချင်းတွေနဲ့ အပြင်ထွက် မလည်တော့ဘူး၊ အိမ်အလုပ်တွေ လုပ်နေရင်းတောင် ဘာစာလုပ်ရမလဲဆိုတာကို တွေးနေခဲ့တယ်။ ကျွန်တော် ညနက်တဲ့အထိလည်း ခဏခဏ စာကျက်ခဲ့တယ်။ အတန်းဖော်တွေကြားထဲမှာ ထင်ပေါ်ကျော်ကြားဖို့ တစ်နေ့ကို ၁၂ နာရီကနေ ၁၅ နာရီအထိ စာလုပ်ခဲ့တယ်။ ဒါပေမဲ့ နောက်ဆုံးမှာတော့ ကျွန်တော် ကျရှုံးခဲ့ရတုန်းပဲ။ စိတ်ကျရောဂါပါ ဖြစ်လာပြီး ဆေးကျောင်းတက်မယ့် အစီအစဉ်တွေကို မဖြစ်မနေ ရပ်တန့်ခဲ့ရတယ်။ သူငယ်ချင်းတွေထက် အများကြီး နောက်ကျကျန်ခဲ့တယ်ဆိုတဲ့ အကြောင်းကို တွေးမိတိုင်း ကျွန်တော့်စိတ်နှလုံးက နာကျင်ခဲ့တယ်၊ ပြီးတော့ ကျွန်တော့်ရင်ဘတ်ပေါ်မှာ ကျောက်တုံးကြီးတစ်တုံး တင်ထားသလို ခံစားခဲ့ရတယ်။ ကိုယ့်အနာဂတ်က အမှောင်အတိ ကျသွားပြီလို့ ခံစားခဲ့ရတယ်၊ ကိုယ့်ရှေ့ရေးကို တွေးပြီး စိုးရိမ်နေလို့ တစ်ညလုံး မအိပ်နိုင်တဲ့ညတွေလည်း ခဏခဏ ရှိခဲ့တယ်။ ကျွန်တော် စပြီး တွေးလာတယ်၊ “ငါ့ဘဝက ဘာလို့ ဒီလို အခက်အခဲထဲ ကျရောက်သွားရတာလဲ။ ငါက ဘာအတွက်များ ဒီလောက် အသည်းအသန် ကြိုးစားနေခဲ့တာလဲ။ ပျော်ရွှင်တဲ့ဘဝကို ငါ တောင့်တခဲ့တာပါ၊ ဒါဆိုရင် ဘာလို့ ငါ့ဘဝက ပိုပိုဆိုးလာရတာလဲ” လို့ပေါ့။ ဒါပေမဲ့ အခုတော့ ကျွန်တော် နားလည်သွားပြီ။ ကျွန်တော့်ဒုက္ခရဲ့ အရင်းအမြစ်က စာတန်ရဲ့ ဖောက်ပြန်ပျက်စီးမှုပဲ။ ကျွန်တော်က ပိုက်ဆံ၊ ကျော်ကြားမှုနဲ့ အကျိုးအမြတ်တွေရဲ့ ကျွန်တစ်ယောက် လုံးလုံးဖြစ်သွားခဲ့တယ်။ ဘုရားသခင်ရဲ့ နှုတ်ကပတ်တော်တွေရဲ့ ဖော်ထုတ်မှုသာ မရှိခဲ့ရင် စာတန်က ပိုက်ဆံ၊ ကျော်ကြားမှု၊ အကျိုးအမြတ်နဲ့ အဆင့်အတန်းတွေကိုသုံးပြီး လူတွေကို ဖောက်ပြန်ပျက်စီးစေတယ်ဆိုတာကို ကျွန်တော် သိခဲ့မှာမဟုတ်ဘူး။ အဆင့်အတန်း၊ ကျော်ကြားမှုနဲ့ အကျိုးအမြတ်တွေက စာတန်က လူတွေအပေါ် တပ်ဆင်ထားတဲ့ မမြင်ရတဲ့ သံခြေကျင်းတွေပဲ၊ အဲဒါက သူတို့ကို လွတ်မြောက်ဖို့ အရမ်းခက်ခဲစေတယ်။ ဂုဏ်သတင်းနဲ့ အဆင့်အတန်းကို ရဖို့အတွက် ကျွန်တော် ကိုယ့်ကိုယ်ကိုယ် စာတန်ဆီကို လုံးလုံးလျားလျား ပေးအပ်ခဲ့ပြီး အဆုံးမရှိတဲ့ အခက်အခဲတွေကို ခံစားခဲ့ရတယ်။ ကျွန်တော် ဒီသမ္မာတရားတွေကို နားလည်နိုင်ပြီး ဒီလိုနိုးကြားမှုရှိခဲ့တာက ဘုရားသခင်ရဲ့မေတ္တာနဲ့ ကယ်တင်ခြင်းပဲ။

ပြီးတော့ ညီအစ်ကိုက နောက်ထပ် မေးခွန်းတစ်ခု ပို့လိုက်တယ်။ “ဒါဆိုရင် ဒီဒုက္ခဝေဒနာကနေ ကျွန်တော်တို့ ဘယ်လိုလွတ်မြောက်နိုင်မလဲ” တဲ့။ အဲဒီနောက်မှာ သူက နောက်ထပ် စာပိုဒ်တချို့ကို ပို့ပေးခဲ့တယ်။ “အရည်အချင်း၊ ဉာဏ်ပညာ၊ စိတ်စွမ်းအား မတူညီမှုများကို ထည့်သွင်းစဉ်းစားခြင်း မရှိဘဲ၊ လူအားလုံးသည် ကံကြမ္မာ၏ ရှေ့မှောက်တွင် ညီတူညီမျှဖြစ်ပြီး ကြီးမြတ်သူနှင့် သေးနုတ်သူ၊ မြင့်သောသူနှင့် နိမ့်သောသူ၊ ချီးမြှောက်ခံရသူနှင့် နှိမ့်ကျသောသူတို့ကြား မခွဲခြားပေ။ လူတစ်ယောက်က မည်သည့် အလုပ်အကိုင်ကို ရှာဖွေလိုက်စားသည်၊ စားဝတ်နေရေးအတွက် မည်သည့်အလုပ်လုပ်သည်၊ ဘဝတွင် ကြွယ်ဝချမ်းသာမှု မည်မျှ စုဆောင်းသည် စသည်တို့သည် မိမိ၏မိဘ၊ မိမိပါရမီ၊ အားစိုက်ထုတ်မှုများ သို့မဟုတ် ရည်ရွယ်ချက်တို့နှင့် ဆုံးဖြတ်ခြင်း မဟုတ်ဘဲ ဖန်ဆင်းရှင်က ကြိုတင်သတ်မှတ်ထားခြင်း ဖြစ်ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) “လူတို့သည် ကံကြမ္မာက မည်သည့်အရာဖြစ်ကြောင်း မသိသည့်အခါတွင် သို့မဟုတ် ဘုရားသခင်၏ အချုပ်အခြာအာဏာကို နားမလည်သည့်အခါတွင် ၎င်းတို့သည် မြူများကြားတွင် မိမိသဘောအတိုင်း ရုန်းကန်လှုပ်ရှားကာ စမ်းတဝါးဝါးသွားနေခြင်းသာ ဖြစ်ပြီး ထိုခရီးသည် အလွန်ခက်ခဲကြမ်းတမ်းကာ အလွန်ပင် စိတ်နှလုံးပူဆွေးခြင်းကို ဖြစ်စေသည်။ ထို့ကြောင့် လူတို့သည် လူသား၏ ကံကြမ္မာအပေါ် ဘုရားသခင်၏ အချုပ်အခြာအာဏာကို သတိပြုမိလာသည့်အခါ ပါးနပ်သူများက ကံကြမ္မာကို ဆက်လက်၍ ဆန့်ကျင်ကာ ရုန်းကန်လှုပ်ရှားပြီး ၎င်းတို့၏ အသက်တာပန်းတိုင်များဆိုသည့် အရာများကို ကိုယ့်နည်းနှင့်ကိုယ် လိုက်စားမည့်အစား ဘုရားသခင်၏ အချုပ်အခြာအာဏာကို သိဖို့နှင့် လက်ခံဖို့အပြင် ‘ဘဝကောင်းတစ်ခုကို ကိုယ့်လက်နှင့်ကိုယ် တည်ထောင်ရန် ကြိုးစားခြင်း’ ဟူသည့် စိတ်ဆင်းရဲစရာ နေ့ရက်များကို နှုတ်ဆက်ဖို့ ဆုံးဖြတ်ကြသည်။ လူတစ်ယောက်သည် ဘုရားသခင်မရှိသည့်အခါ၊ ဘုရားသခင်ကို မမြင်နိုင်သည့်အခါ၊ ဘုရားသခင်၏ အချုပ်အခြာအာဏာကို အမှန်တကယ်နှင့် ရှင်းရှင်းလင်းလင်း မသိသည့်အခါ နေ့တိုင်းက အဓိပ္ပာယ်မရှိ၊ တန်ဖိုးမရှိဖြစ်ကာ ဖော်ပြ၍မရနိုင်လောက်အောင် စိတ်မချမ်းမြေ့စရာ ဖြစ်သည်။ လူတစ်ဦးသည် မည်သည့်နေရာ၌ရှိပါစေ၊ သူ၏ အလုပ်က မည်သည့်အရာဖြစ်ပါစေ ၎င်း၏အသက်ရှင်မှု နည်းလမ်းနှင့် ၎င်းလိုက်စားသည့် ပန်းတိုင်က ၎င်းအား အဆုံးမရှိသည့် စိတ်နှလုံးပူဆွေးခြင်းနှင့် ဖြေသိမ့်ရန် ခက်ခဲသော စိတ်ဆင်းရဲခြင်းတို့ကို ဖြစ်စေသည်မှာ ပြန်လှည့်ကြည့်ဖို့ အားမထုတ်နိုင်သည့် အတွေ့အကြုံများ ဖြစ်လေသည်။ ဖန်ဆင်းရှင်၏ အချုပ်အခြာအာဏာကို လက်ခံသည့်အခါမှသာ၊ သူ၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံပြီး စစ်မှန်သော လူသားအသက်တာကို ရရှိခြင်းအား လိုက်စားသည့်အခါမှသာ လူတစ်ဦးသည် စိတ်နှလုံးပူဆွေးခြင်းနှင့် စိတ်ဆင်းရဲမှုများအားလုံးမှ ဖြည်းဖြည်းချင်း ရုန်းထွက်နိုင်မည် ဖြစ်ကာ လူ့အသက်တာ၏ အနှစ်မဲ့ခြင်းအားလုံးကို ဖြည်းဖြည်းချင်း ဖယ်ရှားနိုင်လေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) “အဆုံးတွင်တော့ လူသားသည် လူသားသာ ဖြစ်ပြီး ဘုရားသခင်၏ အဆင့်အတန်းနှင့် အသက်ကို မည်သည့်လူသားကမျှ အစားမထိုးနိုင်ပေ။ လူသားမျိုးနွယ် လိုအပ်သည့်အရာမှာ အယောက်တိုင်း ဝဝလင်လင် ကျွေးမွေးခံရပြီး သာတူညီမျှဖြစ်ကာ လွတ်လပ်သည့် တရားမျှတသော လူမှုအဖွဲ့အစည်းကိုသာ မဟုတ်ပေ။ လူသားမျိုးနွယ် လိုအပ်သည်မှာ ဘုရားသခင်၏ ကယ်တင်ခြင်းနှင့် ၎င်းတို့အဖို့ သူ၏ အသက်အထောက်အပံ့ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ဒီစာပိုဒ်တွေကို ဖတ်ပြပြီးတဲ့နောက်မှာ ညီအစ်ကိုက မိတ်သဟာယဖွဲ့တယ်၊ “ဘုရားသခင်က လူသားမျိုးနွယ်ရဲ့ ကံကြမ္မာအပေါ်မှာ အချုပ်အခြာအာဏာ ကိုင်စွဲထားတယ်။ ခေတ်ကာလတွေ မတိုင်ခင်ကတည်းက ကျွန်တော်တို့ ဘယ်လိုမိသားစုမျိုးမှာ မွေးဖွားလာမယ်၊ ဘယ်အလုပ်အကိုင်ကို လိုက်စားမယ်၊ ပြီးတော့ ဘယ်လောက်ကြွယ်ဝမှုကို ပိုင်ဆိုင်မယ်ဆိုတာကို ကြိုတင်သတ်မှတ်ထားခဲ့တယ်။ ဖန်ဆင်းခံတွေအနေနဲ့ ကျွန်တော်တို့ ကံကြမ္မာနဲ့ ဆန့်ကျင်ပြီး မရုန်းကန်သင့်ဘူး၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံသင့်တယ်၊ ပြီးတော့ ဖန်ဆင်းရှင်က ကျွန်တော်တို့အတွက် ပြင်ဆင်ပေးထားသမျှ အရာအားလုံးကို လက်ခံသင့်တယ်။ အဲဒီလိုလုပ်မှသာ ကျွန်တော်တို့ရဲ့ စိတ်နှလုံးထဲမှာ ငြိမ်သက်ခြင်းနဲ့ ပျော်ရွှင်ခြင်းကို သိရှိနိုင်မှာဖြစ်ပြီး၊ စိုးရိမ်ပူပန်မှုကင်းကင်းနဲ့ စိတ်အေးလက်အေး နေထိုင်နိုင်မှာပါ” တဲ့။ ညီအစ်ကိုက မိတ်သဟာယဖွဲ့ပြီးနောက်မှာ ဆရာဝန်တစ်ယောက်ဖြစ်လာဖို့ဆိုတဲ့ ကိုယ့်ရည်မှန်းချက် အောင်မြင်ဖို့ ကျွန်တော် ဘယ်လောက်တောင် ပင်ပင်ပန်းပန်း ကြိုးစားအားထုတ်ခဲ့ရသလဲဆိုတာကို တွေးမိတယ်။ ဒါပေမဲ့ ဒါက နောက်ဆုံးမှာတော့ ကျရှုံးခြင်းနဲ့ပဲ အဆုံးသတ်ခဲ့ရတယ်၊ ဘာကြောင့် ဒီအရာတွေအားလုံး ကျွန်တော့်အပေါ်မှာ ဖြစ်ပျက်ခဲ့ရသလဲဆိုတာကို ကျွန်တော် နားမလည်ခဲ့ဘူး။ ကျွန်တော် ကံမကောင်းဘဲ မွေးဖွားလာခဲ့လို့လား၊ ဒါမှမဟုတ် ကျွန်တော် ကြိုးစားအားထုတ်မှု မလုံလောက်ခဲ့လို့လား။ အခုတော့ ကျွန်တော် နားလည်သွားပြီ၊ ကျွန်တော် ဒီလောက်တောင် ဒုက္ခခံခဲ့ရတဲ့အကြောင်းရင်းက ဘုရားသခင်ရဲ့ အချုပ်အခြာအာဏာကို မသိခဲ့လို့ပဲ။ ဘုရားသခင်က လူ့ကံကြမ္မာအပေါ်မှာ အချုပ်အခြာအာဏာ ကိုင်စွဲထားတယ်၊ ပြီးတော့ ကျွန်တော်မွေးဖွားလာမယ့် မိသားစုမျိုး၊ ကျွန်တော်လိုက်စားမယ့်အလုပ်အကိုင်၊ ကျွန်တော့်ဘဝမှာ ပိုင်ဆိုင်မယ့် ကြွယ်ဝမှုပမာဏ၊ ပြီးတော့ ကျွန်တော်ဘယ်အသက်အရွယ်မှာ သေဆုံးမလဲဆိုတာမျိုးတွေက ဘုရားသခင်က ကြိုတင်သတ်မှတ်ထားခဲ့တာပဲ။ ကျွန်တော် စိုးရိမ်ပူပန်မှုနဲ့ ဒုက္ခဝေဒနာကနေ လွတ်မြောက်ချင်တယ်ဆိုရင် ဘုရားသခင်ရဲ့ အချုပ်အခြာအာဏာကို လက်ခံပြီး ကိုယ်တော်စီစဉ်တဲ့ အခြေအနေတွေကို ကျိုးနွံနာခံရမယ်။ လာမယ့် နိုင်ငံတကာ အင်္ဂလိပ်စာစစ်ပွဲလိုပဲ၊ ရလဒ်ဘယ်လိုပဲဖြစ်ဖြစ် ကျွန်တော် လက်ခံပြီး ကျိုးနွံနာခံဖို့ ဆန္ဒရှိခဲ့တယ်။ စုဝေးပွဲပြီးသွားတဲ့အခါမှာ ဘုရားသခင်ဆီကို ကျွန်တော် ဆုတောင်းခဲ့တယ်၊ “အို ဘုရားသခင်၊ ဒီစုဝေးပွဲကို တက်ခွင့်ပေးခဲ့တဲ့အတွက် ကိုယ်တော့်ကို အများကြီး ကျေးဇူးတင်ပါတယ်။ လူတွေရဲ့ နာကျင်မှုနဲ့ အခက်အခဲအားလုံးက စာတန်ကြောင့်ဖြစ်ရတာဆိုတာကို ဒီနေ့မှပဲ သား နားလည်သဘောပေါက်ခဲ့တယ်။ စာတန်က သားကို အထင်အမြင်မှားစေပြီး ဖောက်ပြန်ပျက်စီးစေဖို့ အဆင့်အတန်း၊ ကျော်ကြားမှုနဲ့ အကျိုးအမြတ်ကို အသုံးပြုခဲ့တယ်၊ အဲဒါက သားကို ကိုယ်တော်ရဲ့ အချုပ်အခြာအာဏာ မသိနားမလည်အောင်လုပ်ခဲ့တယ်။ ဒါကြောင့် သားဟာ ကိုယ့်ကံကြမ္မာကိုယ် ရေးချင်ခဲ့ပြီး အမှောင်ထဲမှာ နေထိုင်ခဲ့မိပါတယ်။ သားကို ဉာဏ်အလင်းပေးပြီး စာတန်ရဲ့ ပရိယာယ်တွေကို ထွင်းဖောက်မြင်နိုင်စေခဲ့တဲ့အတွက် ကိုယ်တော့်ကို ကျေးဇူးတင်ပါတယ်။ မနက်ဖြန်ရဲ့စာမေးပွဲရလဒ် ဘယ်လိုပဲဖြစ်ဖြစ် သား ဝမ်းမြောက်ဝမ်းသာနဲ့ လက်ခံပါ့မယ်” လို့ပေါ့။ နောက်တစ်နေ့ စာမေးပွဲဖြေတဲ့အခါမှာ ကျွန်တော့်စိတ်နှလုံးက အရမ်းကို ငြိမ်သက်နေခဲ့တယ်။ စာမေးပွဲကို အဆင်ပြေပြေ ဖြေဆိုပြီးတဲ့နောက်မှာ အိမ်ကိုပြန်လာခဲ့တယ်။ နောက်ပိုင်းမှာ ကျွန်တော် စာမေးပွဲအောင်သွားတယ်ဆိုတာ သိလိုက်ရတော့ အရမ်းကို ပျော်သွားတယ်။ အဲဒီနောက်ပိုင်းရက်တွေမှာ ဩစတြေးလျကို သွားဖို့ ပြင်ဆင်နေရင်းနဲ့ အနန္တတန်ခိုးရှင် ဘုရားသခင် အသင်းတော်ရဲ့ စုဝေးပွဲတွေကိုလည်း တက်ရောက်ခဲ့တယ်။ အဲဒီအချိန်အတောအတွင်းမှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေ အများကြီးကို ကျွန်တော်ဖတ်ခဲ့တယ်။ လူသားမျိုးနွယ်ကို ကယ်တင်ဖို့ ဘုရားသခင်ရဲ့ အမှုတော်အဆင့်သုံးဆင့်၊ ဘုရားသခင်ရဲ့နာမတော်တွေရဲ့ နက်နဲမှု၊ လူ့ဇာတိခံယူခြင်းရဲ့ နက်နဲမှု၊ သမ္မာကျမ်းစာရဲ့ အတွင်းဇာတ်လမ်း၊ နောက်ဆုံးသောကာလက ဘုရားသခင်ရဲ့ တရားစီရင်ခြင်းအမှုနဲ့ တခြားအရာတွေကို နားလည်လာခဲ့တယ်။ အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှုဖြစ်တယ်ဆိုတာကို ကျွန်တော့်စိတ်နှလုံးထဲကနေ လက်ခံခဲ့တယ်။

အချိန်နည်းနည်းကြာတော့ ကျွန်တော့်မိဘတွေနဲ့ မောင်နှမတွေကို ဧဝံဂေလိတရားကို စပြီး ဟောပြောခဲ့တယ်၊ သူတို့အားလုံးက ဘုရားသခင်ရဲ့ အမှုတော်သစ်ကို လက်ခံခဲ့ကြတယ်။ ရုရှား-ယူကရိန်းစစ်ပွဲ ရုတ်တရက်ထဖြစ်ပြီး နေရာတိုင်းမှာလည်း ဘေးအန္တရာယ်တွေ ခဏခဏ ဖြစ်နေတာမြင်တော့ ဘုရားသခင်ရဲ့ အမှုတော်က အဆုံးသတ်ခါနီးပြီဆိုတာကို ကျွန်တော် သဘောပေါက်လာတယ်။ ဒါပေမဲ့ လူအများကြီးက ဘုရားသခင်ရဲ့ ကယ်တင်ခြင်းကို လက်မခံကြသေးဘူး၊ အခုချိန်မှာ ဧဝံဂေလိ တရားဟောတာဟာ အရမ်းကို အရေးကြီးတယ်ဆိုတာကို ကျွန်တော် သဘောပေါက်ခဲ့တယ်။ ကျွန်တော်သာ ဩစတြေးလျကို သွားခဲ့ရင် ကိုယ့်တာဝန်ကိုယ်ထမ်းဆောင်ဖို့ အချိန်ကန့်သတ်ချက် ရှိသွားမှာပဲ။ ဒါပေမဲ့ သြစတြေးလျကို သွားဖို့ ဒီအခွင့်အရေးက အတော် ရခဲလွန်းခဲ့တယ်၊ ကျွန်တော်သာ မသွားခဲ့ရင် အရင်က ကြိုးစားခဲ့သမျှတွေ အကုန် အလဟဿ ဖြစ်သွားမှာပဲ။ အဲဒီအခါကျရင် ငါ့အနာဂတ်ကရော ဘယ်လိုဖြစ်သွားမလဲ။ ဒီအခွင့်အရေးကောင်းကို ကျွန်တော် လက်လွှတ်မခံချင်ခဲ့ဘူး။ ကျွန်တော့်မိသားစု၊ အိမ်နီးနားချင်းတွေနဲ့ သူငယ်ချင်းတွေအားလုံးက ကျွန်တော် ဩစတြေးလျကို သွားတော့မယ်ဆိုတာ သိထားကြတယ်၊ ဒီတော့ ကျွန်တော်သာ မသွားခဲ့ရင် သူတို့က ကျွန်တော့်ကို ဘယ်လိုထင်ကြမလဲ။ ပိုအရေးကြီးတာက ကျွန်တော်က ပိုက်ဆံပိုရှာပြီး ချမ်းသာတဲ့ဘဝမှာ နေချင်ခဲ့တာ၊ ပညာသွားမသင်ခဲ့ရင် ကျွန်တော့်ဆန္ဒတွေက ပြည့်ဝနိုင်မှာ မဟုတ်ဘူး။ တစ်ဖက်မှာက ကျွန်တော့်ရဲ့ ပညာရေး၊ နောက်တစ်ဖက်မှာက ကျွန်တော့်ရဲ့ တာဝန်။ ကျွန်တော် ဘာရွေးရမလဲဆိုပြီး အရမ်းကို စိတ်ရှုပ်ထွေးခဲ့တယ်။

တစ်နေ့မှာ အနန္တတန်ခိုးရှင် ဘုရားသခင် အသင်းတော်ရဲ့ ဝက်ဘ်ဆိုဒ်မှာ “မိခင်တစ်ယောက်၏ မေတ္တာ” ဆိုတဲ့ ရုပ်ရှင်တစ်ကားကို ကျွန်တော် တွေ့ခဲ့တယ်။ အဲဒီထဲမှာ ကျွန်တော့်ကို အထူးပဲ တို့ထိခဲ့တဲ့ ဘုရားသခင်ရဲ့ နှုတ်ကပတ်တော် စာပိုဒ်တချို့ ပါဝင်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူသား အသိပညာတွင် အခြေခံ စာကြောင်းများနှင့် ရိုးရှင်းသည့် အယူဝါဒများ ပါရှိသည်သာမက၊ အချို့သော အတွေးများနှင့် အမြင်များအပြင်၊ လူသား၏ အဓိပ္ပာယ်မရှိမှု၊ အစွဲအလမ်းများနှင့် စာတန်ဆန်သော အဆိပ်များလည်း ပါရှိသည်။ အချို့သော အသိပညာသည် လူကိုပင် အထင်အမြင်မှားစေကာ ဖောက်ပြန်ပျက်စီးစေနိုင်သည်။ ထိုအရာသည် စာတန်၏ အဆိပ်နှင့် အကျိတ်ဖြစ်ပြီး၊ တစ်စုံတစ်ဦးက ဤအသိပညာကို လက်ခံကာ နားလည်သည်နှင့်တစ်ပြိုင်နက်၊ စာတန်၏ အဆိပ်သည် သူ၏ စိတ်နှလုံးတွင် အကျိတ်တစ်ခုအဖြစ်သို့ ကြီးထွားလိမ့်မည်။ ဤအကျိတ်သည် သူ၏ တစ်ကိုယ်လုံးသို့ ပျံ့နှံ့သွားလိမ့်မည်ဖြစ်ကာ သူသည် ဘုရားနှုတ်ကပတ်တော်များဖြင့် အနာငြိမ်းခြင်းမခံစားရဘဲ သမ္မာတရားဖြင့် ကုသခြင်းမခံရလျှင် အကျိုးဆက်အနေဖြင့် သေခြင်းကို မလွဲမသွေ ခံရလိမ့်မည်ဖြစ်သည်။ ထို့ကြောင့်၊ လူတို့က အသိပညာကို ပိုမိုရရှိလေ၊ ပိုမို သဘောပေါက်လေ၊ ဘုရားသခင်၏ တည်ရှိခြင်းကို ၎င်းတို့ ယုံကြည်ဖို့ အလားအလာ သာ၍ နည်းပါးလေဖြစ်သည်။ ထိုအစား၊ အသိပညာသည် ၎င်းတို့ မြင်နိုင်၊ တို့ထိနိုင်သည့်အရာတစ်ခုဖြစ်ပြီး၊ ၎င်းတို့၏ ဘဝများရှိ အမှုအရာများဖြင့် အများအားဖြင့် ဆက်စပ်သည်နှင့်အမျှ ဘုရားသခင်ကို အမှန်တကယ် ငြင်းပယ်ကာ အတိုက်အခံလုပ်ကြလိမ့်မည်ဖြစ်သည်။ လူတို့သည် ကျောင်းတွင် အသိပညာများစွာကို လေ့လာသင်ယူကာ ရရှိနိုင်သော်လည်း၊ အသိပညာ၏ အရင်းအမြစ်နှင့် ဝိညာဉ်ရေးရာနယ်ပယ်နှင့် ထိုအသိပညာ၏ ဆက်စပ်မှုကို မမြင်နိုင်ကြပေ။ ဘုရားမဲ့ဝါဒ၏ အယူမှားများနှင့်လည်းကောင်း၊ အတွေးမှားများနှင့်လည်းကောင်း သက်ဆိုင်သည့် အထူးသဖြင့် အတွေးအခေါ်ဆိုင်ရာ ရုပ်ဝါဒနှင့် ဆင့်ကဲဖြစ်စဉ်တို့နှင့်အတူ လူတို့ သင်ယူကာ သဘောပေါက်ကြသည့် အသိပညာအများစုက ဘုရားနှုတ်ကပတ်တော်များ၏ သမ္မာတရားကို ဆန့်ကျင်လေသည်။ ထိုအရာတို့သည် ဧကန်အမှန် ဘုရားသခင်ကို အတိုက်အခံလုပ်သည့် များပြားလှသောအတွေးမှားများ ဖြစ်သည်။...မည်သို့ဆိုစေကာမူ၊ ဤအသိဉာဏ်နှင့်ဆိုင်သည့် အရာများသည် လူတို့အား မှားယွင်းသည့် စိတ်ကူးကို ပေးလိမ့်မည်ဖြစ်ပြီး၊ ဘုရားသခင်ထံမှ ၎င်းတို့ကို လမ်းလွဲစေလိမ့်မည်။ သင်တို့ ယုံကြည်ခြင်း ရှိမရှိ၊ သို့မဟုတ် ယနေ့တွင် ထိုအရာကို သင်တို့ လက်ခံနိုင်ခြင်း ရှိမရှိက အရေးမကြီးပေ။ ဤအမှန်တရားကို သင် ဝန်ခံမည့်နေ့ရက် ရောက်လာလိမ့်မည်။ အသိပညာက လူတို့အား ပျက်စီးခြင်းဆီသို့၊ ငရဲဆီသို့ ဆိုက်ရောက်စေနိုင်ပုံကို သင်တို့ အမှန်တကယ် နားလည်ကြသလော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏စိတ်သဘောထားပြောင်းလဲခြင်းအပေါ် လက်တွေ့လုပ်ဆောင်ခြင်း လမ်းကြောင်း) “ဤသည်မှာ မည်သို့သော အသိပညာနည်း၊ သင်တို့ ငါ့အား ပြောပြနိုင်သလော။ ထိုအရာသည် လူ့အထဲသို့ စာတန်သွတ်သွင်းထားသည့် ‘ပါတီကို ချစ်ပါ၊ နိုင်ငံကို ချစ်ပါ၊ မိမိဘာသာတရားကို ချစ်ပါ’ နှင့် ‘ဉာဏ်အမြော်အမြင်ရှိသူတစ်ဦးသည် အခြေအနေကို နာခံ၏’ ကဲ့သို့သော ရှင်သန်နေထိုင်ရန်အတွက် စည်းမျဉ်းများနှင့် အတွေးအမြင်များဖြစ်သည် မဟုတ်လော။ ယင်းမှာ ကြီးမြတ်သော လူတို့၏စိတ်ကူးများ၊ နာမည်ကျော်ကြားသူတို့၏ တည်ကြည်မှု သို့မဟုတ် လူစွမ်းကောင်းတို့၏ ရဲရင့်သောစိတ်ဓာတ် သို့တည်းမဟုတ် သိုင်းဝတ္ထုများထဲမှ ဇာတ်လိုက်များ၊ ဓါးသမားများ၏ သူရဲကောင်းစိတ်ဓာတ်နှင့် ကြင်နာတတ်မှုတို့ကဲ့သို့ စာတန်က လူ့အထဲတွင် သွတ်သွင်းပေးလိုက်သည့် ဘဝ၏ ‘မြင့်မားသော ရည်သန်မျှော်မှန်းချက်များ’ ဖြစ်သည်မဟုတ်လော။ ဤအယူအဆတို့သည် မျိုးဆက်များ တစ်ခုပြီးတစ်ခုအပေါ် လွှမ်းမိုးလျက်ရှိနေသကဲ့သို့၊ မျိုးဆက်တစ်ခုစီ၏ လူတို့သည် ဤအယူအဆတို့ကို လက်ခံလာကြရ၏။ ၎င်းတို့သည် ၎င်းတို့၏ ဘဝများကိုပင် စွန့်လွှတ်အနစ်နာခံမည်ဖြစ်သော ‘မြင့်မားသော ရည်သန်မျှော်မှန်းချက်များ’ နောက်သို့ လိုက်ရာတွင် အစဉ်သဖြင့် ရုန်းကန်ကြိုးစားကြသည်။ ဤသည်မှာ လူတို့ကို ဖောက်ပြန်ပျက်စီးစေရန်အတွက် အသိပညာကို စာတန်အသုံးပြုသော နည်းလမ်းနှင့် ချဉ်းကပ်မှုများဖြစ်သည်။ ဤသို့ဆိုလျှင် စာတန်သည် လူတို့ကို ဤလမ်းကြောင်းသို့ ဦးဆောင်ခေါ်ယူပြီးသည့်နောက်တွင် ၎င်းတို့သည် ဘုရားသခင်ကို ကျိုးနွံနာခံပြီး ကိုးကွယ်နိုင်ကြသလော။ ဘုရားသခင်၏ နှုတ်ကပတ်တော်များကို လက်ခံပြီး သမ္မာတရားကို လိုက်စားနိုင်ကြသလော။ လုံးဝ မလုပ်ဆောင်နိုင်ကြပေ။ အဘယ်ကြောင့်ဆိုသော် ၎င်းတို့သည် စာတန်၏ လမ်းလွဲစေခြင်းကို ခံရပြီးဖြစ်သောကြောင့်ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော် ဒီစာပိုဒ်တွေကို ဖတ်ပြီးနောက်မှာ စာတန်က အသိပညာကိုသုံးပြီး လူတွေကို ဘယ်လို ဖောက်ပြန်ပျက်စီးစေတယ်ဆိုတာကို ကျွန်တော်နားလည်သွားတယ်။ ဒီရုပ်ရှင်ထဲမှာလိုပဲ၊ ဇာတ်ဆောင်ရဲ့အမေက ပညာသိပ်အတတ်ကြီး မဟုတ်ခဲ့လို့ အလုပ်ကောင်းကောင်းမရှာနိုင်ခဲ့ဘူး၊ သူ့ကုမ္ပဏီမှာလည်း ရာထူးတိုးဖို့ အခွင့်အရေးတစ်စက်မှလည်း မရခဲ့ဘူး။ ဒါကြောင့် သူက သူ့သားသမီးကို တက္ကသိုလ်ကောင်းကောင်းတစ်ခုကို ဝင်ခွင့်ရစေချင်ခဲ့တယ်၊ ဒါမှ သူ့ကလေးက အလုပ်ကောင်းကောင်းရှာနိုင်မယ်၊ ရာထူးကြီးကြီး အတိုးခံရပြီး ကျော်ကြားမှုနဲ့ အကျိုးအမြတ်ကို ရနိုင်မှာကိုး။ စာတန်က အသိပညာကိုသုံးပြီး လူတွေကို ဖောက်ပြန်ပျက်စီးစေတယ်၊ အသိပညာနဲ့ ဘွဲ့လက်မှတ်တွေရှိမှသာ အနာဂတ်ကောင်းကို ရရှိနိုင်မယ်၊ အသိပညာဆိုတာ အရာအားလုံးကို ရရှိနိုင်တယ်လို့ သူတို့ကို ထင်မြင်စေတယ်။ သူတို့က ဘုရားသခင်က အရာအားလုံးကို ဖန်ဆင်းခဲ့တာကို မယုံကြည်ကြဘူး၊ ဘုရားသခင်ရဲ့ အချုပ်အခြာအာဏာကိုလည်း မယုံကြည်ကြဘူး။ ဒီလို အတွေးအခေါ်တွေက ဘုရားသခင်ကို ဆန့်ကျင်ဘက်ပြုတဲ့ အတွေးအခေါ်တွေပဲ။ စာတန်က လူတွေထဲကို စာတန်ဆန်တဲ့ အဆိပ်အတောက်အမျိုးမျိုးကို သွတ်သွင်းဖို့ အသိပညာနဲ့ သိပ္ပံပညာကိုလည်း အသုံးပြုတယ်၊ လူတွေ အသိပညာများများရလေလေ၊ ပို ဖောက်ပြန်ပျက်စီးပြီး မာနထောင်လွှားလေလေပဲ။ လူတွေ ပညာတတ်လေလေ၊ အဆင့်အတန်းနဲ့ နာမည်ဂုဏ်သတင်းကို ပိုလိုက်စားလေလေပဲ၊ ပြီးတော့ ဇိမ်ခံဘဝကို တောင့်တကြတယ်။ သူတို့က ကျော်ကြားမှုနဲ့ အကျိုးအမြတ်အတွက် အချင်းချင်း တိုက်ခိုက်ကြတယ်၊ ဘာနည်းလမ်းကိုမဆို သုံးဖို့တောင် ဝန်မလေးကြဘူး။ ဒီဆန္ဒတွေ မပြည့်ဝခဲ့ရင် သူတို့ စိတ်ဓာတ်ကျကြတယ်၊ ပြီးတော့ တချို့က ကိုယ့်ကိုယ်ကိုယ်သတ်သေဖို့ ရွေးတဲ့အထိတောင် ဒုက္ခခံစားကြရတယ်။ လူတွေ အသိပညာကို လိုက်စားလေလေ၊ ဘုရားသခင်နဲ့ ဝေးကွာလေလေပဲ။ ကျွန်တော်က စာတန်ရဲ့ အဆိပ်သင့်ခံခဲ့ရတဲ့သူတွေထဲက တစ်ယောက်ပဲ။ ငယ်ငယ်ကတည်းက ကိုယ့်ကြိုးစားအားထုတ်မှုတွေ၊ အသိပညာကို သင်ယူတာမျိုးတွေနဲ့ ကိုယ့်ကံကြမ္မာကို ပြောင်းလဲချင်ခဲ့တယ်။ ဒီအတွက် ကျွန်တော် အရမ်းကြိုးစားပမ်းစား အလုပ်လုပ်ခဲ့ပြီး ဒုက္ခတွေ အကြီးကြီး ခံစားခဲ့ရတယ်။ နောက်ဆုံးမှာ စိတ်ကျရောဂါပါ ဖြစ်လာပြီး ကျွန်တော့်ဘဝက ပိုပြီးတော့တောင် ဆိုးရွားလာခဲ့တယ်။ အခုတော့ ကျွန်တော် နားလည်သွားပြီ၊ စာတန်က အသိပညာကိုသုံးပြီး ကျွန်တော့်ကို ပြန်လမ်းမရှိတဲ့ လမ်းကြောင်းပေါ်ကို ဖြားယောင်းခဲ့တာပဲ။ ကျွန်တော်သာ ဒီလမ်းကြောင်းအတိုင်း ဆက်သွားခဲ့ရင် ကျွန်တော်က စာတန်ရဲ့ ဖောက်ပြန်ပျက်စီးစေမှုကို ပိုပိုပြီးနက်နက်ရှိုင်းရှိုင်း ခံလာရမှာ သေချာတယ်၊ နောက်ဆုံးမှာတော့ သူနဲ့အတူ ငရဲကို သွားရမှာပဲ။ လူတစ်ယောက်ရဲ့ ကံကြမ္မာက ဘုရားသခင်ရဲ့ လက်ထဲမှာ ရှိတာပါ၊ ဒါပေမဲ့ ကျွန်တော်ကတော့ အသိပညာကတစ်ဆင့် ကိုယ့်ကံကြမ္မာကို အမြဲ ပြောင်းလဲချင်ခဲ့တယ်။ ကျွန်တော်က ဘုရားသခင်ရဲ့ အမိန့်နဲ့ပြဋ္ဌာန်းချက်ကို ဆန့်ကျင်နေခဲ့တာ မဟုတ်ဘူးလား။ စဉ်းစားကြည့်လိုက်တော့ အသိပညာက ကျွန်တော့်ကံကြမ္မာကို တကယ်ပဲ ပြောင်းလဲပေးနိုင်လား။ အသိပညာကတစ်ဆင့် ကျွန်တော် တကယ်ပဲ ပိုက်ဆံနဲ့ ဂုဏ်သတင်းကို ရနိုင်လို့လား။ ဒါက ကျွန်တော့်မိဘတွေနဲ့ မိသားစုကို ပျော်ရွှင်တဲ့ဘဝတစ်ခု ပေးနိုင်လို့လား။ တချို့လူတွေက အရမ်းနှံ့စပ်ပြီး ပညာတတ်ကြီးတွေ ဖြစ်ကြပေမဲ့ သူတို့လိုချင်တဲ့အလုပ်ကို မရှာနိုင်ကြဘူး၊ ပိုက်ဆံလည်း အများကြီး မရှာနိုင်ကြဘူး။ တစ်ဖက်မှာကျတော့ ပညာမတတ်တဲ့သူတွေ၊ အသိပညာသိပ်မရှိတဲ့သူတွေက ချမ်းသာကြွယ်ဝမှုတွေ အများကြီး ပိုင်ဆိုင်ကြပြန်ရော။ ဒါကနေ လူတစ်ယောက်ရဲ့ ကံကြမ္မာကို ဘုရားသခင်က အစကတည်းက ကြိုတင်သတ်မှတ်ထားပြီးသားဆိုတာကို တွေ့နိုင်တယ်။ ဒါက လူတစ်ယောက်မှာ အသိပညာ ဘယ်လောက်ရှိသလဲဆိုတာနဲ့ ဘာမှမဆိုင်ဘူး။ ရုပ်ရှင်ကြည့်နေရင်းနဲ့ ဒီမေးခွန်းတွေကို ကျွန်တော် တွေးတောနေခဲ့တယ်။

အဲဒီနောက်မှာ ဘုရားသခင်ရဲ့ နောက်ထပ်နှုတ်ကပတ်တော်တွေကို ကျွန်တော် ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့က ဘုရားသခင်ကို အမှန်တကယ် သိကျွမ်းကာ သမ္မာတရားကို နားလည်ပြီး ရရှိသည့်အခါတွင် ဘဝအပေါ် ၎င်းတို့၏ လောကအမြင်နှင့် သဘောထားတို့သည် စစ်မှန်သော ပြောင်းလဲမှုတစ်ခု ကြုံတွေ့ရသည်။ ယင်းနောက်တွင် ၎င်းတို့၏ အသက်စိတ်သဘောထား၌လည်း စစ်မှန်သော ပြောင်းလဲမှုတစ်ခု ပေါ်ပေါက်လာသည်။ လူများ၌ မှန်ကန်သည့် ဘဝရည်မှန်းချက်များ ရှိသည့်အခါ၊ သမ္မာတရားကို လိုက်စားနိုင်ပြီး သမ္မာတရားအတိုင်း ကျင့်ကြံပြုမူကြသည့်အခါ၊ ၎င်းတို့သည် ဘုရားသခင်ကို အကြွင်းမဲ့ ကျိုးနွံနာခံပြီး သူ့နှုတ်ကပတ်တော်များအားဖြင့် အသက်ရှင်သည့်အခါ၊ မိမိတို့ စိတ်နှလုံး၏ နက်ရှိုင်းရာအထိ တည်ငြိမ်ခြင်းကို ခံစားရပြီး လင်းလက်သည့်အပြင် ၎င်းတို့၏ စိတ်နှလုံးများသည် မှောင်မိုက်ခြင်း ကင်းသည့်အခါ၊ ပြီးလျှင် ၎င်းတို့သည် ဘုရားသခင်၏ မျက်မှောက်တော်၌ လုံးလုံးလျားလျား အချုပ်အချယ်ကင်းပြီး လွတ်မြောက်စွာ အသက်ရှင်နိုင်သည့်အခါ ထိုအခါမှသာ ၎င်းတို့သည် စစ်မှန်သော လူ့အသက်တာကို ရရှိနိုင်ပြီး ထိုအခါမှသာ ၎င်းတို့သည် သမ္မာတရားနှင့် လူ့သဘာဝတို့ကို ပိုင်ဆိုင်သည့်သူများ ဖြစ်လာကြပြီးဖြစ်သည်။ ထို့အပြင် သင်နားလည်ပြီး ရရှိခဲ့သည့် သမ္မာတရားအားလုံးသည် ဘုရားနှုတ်ကပတ်တော်နှင့် ဘုရားသခင်ကိုယ်တော်တိုင်ထံမှ လာသည်။ ဖန်ဆင်းရှင်ဖြစ်လေသူ အမြင့်ဆုံးသော ဘုရား၏ အသိအမှတ်ပြုခြင်းကို သင်ရရှိသောအခါမှသာ၊ ထို့ပြင် သင်သည်စံနှုန်းပြည့်မီသော ဖန်ဆင်းခံတစ်ဦးဖြစ်ပြီး လူသားပုံသဏ္ဌာန်အတိုင်း အသက်ရှင်နေထိုင်နေသည်ဟု သူပြောသောအခါမှသာ သင်၏ ဘဝသည် အဓိပ္ပာယ်အရှိဆုံး ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) “သမ္မာတရား လိုက်စားခြင်းကို ကြိုးစားလုပ်ဆောင်ခြင်းအပေါ်သာ အာရုံစိုက်လော့။ ပြီးလျှင် သင်၏ ပြဿနာများအားလုံးကို သင် ဖြေရှင်းနိုင်လိမ့်မည်။ သင်၏ ကိုယ်ပိုင် ပြဿနာများကို သင် ဖြေရှင်းနိုင်သည့်အခါ တိုးတက်မှု သင် ပြုလုပ်ပြီးဖြစ်လိမ့်မည်ဖြစ်ကာ သင် ကြီးထွားရင့်ကျက်ပြီးဖြစ်လိမ့်မည်။ လူတို့သည် ၎င်းတို့၏ဘဝအပေါ် အမြင်နှင့် ၎င်းတို့ ဖြစ်တည်ခြင်း၏ အဓိပ္ပာယ်နှင့် အခြေခံအကြောင်းရင်းတို့ လုံးလုံးလျားလျား ပြောင်းလဲသွားသည့်နေ့အထိ တွေ့ကြုံရသောအခါ၊ ၎င်းတို့၏အရိုးထဲအထိ ပြောင်းလဲသွားပြီး အခြားလူတစ်ဦး ဖြစ်သွားသောအခါ ဤအရာမှာ မယုံကြည်နိုင်လောက်အောင်ဖြစ်သည် မဟုတ်လော။ ဤသည်မှာ ကြီးစွာသောပြောင်းလဲမှုတစ်ခု၊ ကမ္ဘာတုန်လောက်သော ပြောင်းလဲမှုတစ်ခု ဖြစ်သည်။ သင်သည် လောကကြီး၏ ကျော်ကြားခြင်း၊ အကျိုးအမြတ်၊ အဆင့်အတန်း၊ ငွေကြေး၊ အပျော်အပါး၊ တန်ခိုးအာဏာနှင့် ဂုဏ်အသရေတို့ကို စိတ်ဝင်စားခြင်းမရှိတော့သကဲ့သို့ ၎င်းတို့ကို အလွယ်တကူ စွန့်လွှတ်နိုင်သောအခါမှသာ သင်၌ လူသားတစ်ဦး၏ ပုံသဏ္ဌာန်ရှိလိမ့်မည်။ အဆုံးတွင် ဘုရားသခင်၏ စုံလင်စေခြင်းခံရမည့် သူများမှာ ဤကဲ့သို့သော လူစုတစ်စု ဖြစ်သည်၊ ၎င်းတို့သည် သမ္မာတရားအတွက် အသက်ရှင်ကြသည်၊ ဘုရားသခင်အတွက် အသက်ရှင်ကြပြီး၊ တရားမျှတသောအရာအတွက် အသက်ရှင်ကြ၏။ ဤသည်မှာ စစ်မှန်သော လူသားတစ်ဦး၏ ပုံသဏ္ဌာန် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) အရင်တုန်းကတော့ အသိပညာရပြီး ပိုက်ဆံများများရှာနိုင်မှသာ အနာဂတ်ကောင်းကို ရနိုင်မယ်လို့ ကျွန်တော်ထင်ခဲ့တယ်၊ ဒါပေမဲ့ တကယ်တမ်းမှာတော့ ဒီအရာတွေအားလုံးက ဗလာတွေပဲ။ အသိပညာက ကျွန်တော့်ရဲ့ ကံကြမ္မာကို မပြောင်းလဲနိုင်ဘူး။ ကျွန်တော် အသိပညာတွေရပြီး ပိုက်ဆံတွေရှာနိုင်ခဲ့ရင်တောင်မှ ဒါက ကျွန်တော့်ရဲ့ စိတ်နှလုံးကို ငြိမ်သက်ခြင်း မပေးနိုင်ဘူး။ ဘုရားနှုတ်ကပတ်တော်တွေကို ဖတ်ပြီးနောက်မှာ အသိပညာက ကျွန်တော့်ကံကြမ္မာကို မပြောင်းလဲနိုင်ဘူး၊ ပြီးတော့ သမ္မာတရားကို လိုက်စားပြီး ဘုရားနှုတ်ကပတ်တော်တွေအတိုင်း နေထိုင်မှသာ ဘုရားသခင်ရဲ့အသိအမှတ်ပြုခြင်းကို ရရှိနိုင်ပြီး ကံကြမ္မာကောင်းတစ်ခု ရှိနိုင်တယ်ဆိုတာကို ကျွန်တော်သဘောပေါက်ခဲ့တယ်။ ဘုရားသခင်ကို ယုံကြည်ပြီး သမ္မာတရားကို လိုက်စားခြင်းကသာ တန်ဖိုးရှိပြီး အဓိပ္ပာယ်ရှိတဲ့ ဘဝကို နေထိုင်နိုင်မယ့် တစ်ခုတည်းသော နည်းလမ်းပဲ။ ဒီလောကကြီးထဲမှာ လူအများကြီးက ပိုက်ဆံရှာဖို့၊ ရုပ်ဝတ္ထုဆိုင်ရာ သာယာမှုတွေ ပိုရဖို့အတွက် အချင်းချင်း ပြိုင်ဆိုင်နေကြတယ်၊ မကောင်းမှုတွေ အမျိုးမျိုးကို လုပ်နေကြတယ်။ ဒီလူတွေက သူတို့ရဲ့အလုပ်အကိုင်မှာ အောင်မြင်မှုရရှိဖို့ တခြားသူတွေကို အသုံးချပြီး လှည့်ဖြားကြတယ်၊ ဒါပေမဲ့ သူတို့ရဲ့ အတွင်းစိတ်ထဲမှာတော့ ရုန်းကန်နေရပြီး စိတ်မအေးချမ်းကြဘူး။ အဲဒီလို အသက်ရှင်နေရတာက အရမ်း နာကျင်စရာကောင်းလိုက်တာ။ ဘုရားသခင်ကို ယုံကြည်ပြီး ကိုယ်တော်ရဲ့ နှုတ်ကပတ်တော်တွေကို စားသောက်ပြီး ဒီစာတန်ဆန်တဲ့ အတွေးအခေါ်တွေကို လက်လွှတ်ပြီး ဘုရားသခင်ရဲ့ နှုတ်ကပတ်တော်အတိုင်း အသက်ရှင်မှသာ လူတစ်ယောက်က စာတန်ရဲ့ ညှဉ်းပန်းမှုကို ရှောင်ရှားနိုင်ပြီး အဓိပ္ပာယ်ရှိတဲ့ဘဝနဲ့ နေထိုင်နိုင်မှာပါ။ ဘုရားသခင်ရဲ့ နှုတ်ကပတ်တော်တွေက ကျွန်တော့်ရဲ့ စိတ်နှလုံးကို ဖွင့်ပေးခဲ့တယ်။ လူတွေက ချမ်းသာကြွယ်ဝမှု၊ ဂုဏ်သတင်း၊ ဒါမှမဟုတ် အဆင့်အတန်းမရှိဘဲ အသက်ရှင်နိုင်တယ်၊ ဒါပေမဲ့ ဘုရားသခင်ရဲ့ ကာကွယ်စောင့်ရှောက်မှုနဲ့ လမ်းပြမှုမရှိဘဲ အသက်ရှင်ဖို့ကတော့ ခက်ခဲတယ်ဆိုတာကို ကျွန်တော် သဘောပေါက်သွားတယ်။ အခုဆိုရင် နေ့တိုင်း ဘုရားသခင်ရဲ့ နှုတ်ကပတ်တော်တွေကို စားသောက်ပြီး ကျွန်တော့်ရဲ့ တာဝန်ကို ထမ်းဆောင်နေတယ်၊ လောကကြီးက တန်ဖိုးထားတဲ့ ဂုဏ်သတင်းကျော်ကြားမှု ဒါမှမဟုတ် အဆင့်အတန်းတွေကို မရရှိခဲ့ပေမဲ့ ဘုရားသခင်ရဲ့ နှုတ်ကပတ်တော်တွေကို ဖတ်ပြီး တဖြည်းဖြည်း ပုံမှန်လူ့သဘာဝအတိုင်း ကျွန်တော် အသက်ရှင်နေထိုင်လာတယ်၊ ကိုယ့်ရဲ့ ဖောက်ပြန်ပျက်စီးခြင်းနဲ့ စာတန်ဆန်တဲ့ သဘာဝကို သိလာတယ်၊ ပြီးတော့ အရာအားလုံးကို သမ္မာတရားနဲ့ ရှုမြင်တတ်ဖို့ လက်တွေ့လုပ်ဆောင်နေတယ်။ ဒါမှ တကယ့်ကို အဓိပ္ပာယ်ရှိတဲ့ ဘဝပဲ။ ကျွန်တော်သာ ဩစတြေးလျကို သွားပြီး ပညာသင်ခဲ့မယ်ဆိုရင် ချမ်းသာကြွယ်ဝမှု၊ ဂုဏ်သတင်းနဲ့ အောင်မြင်မှုကို ရရင်တောင်မှ သမ္မာတရားနဲ့ အသက်ကို ရရှိမှာ မဟုတ်ဘူး။ အဲဒါဆိုရင် ကျွန်တော့်ဘဝကို အလဟဿ ဖြုန်းတီးလိုက်တာ မဟုတ်ဘူးလား။ ကျွန်တော် ကိုယ့်ရဲ့ ဘဝအပေါ်ထားတဲ့ အမြင်ကို ပြောင်းလဲရမယ်။ လောကီစည်းစိမ်တွေ၊ အဆင့်အတန်းတွေ၊ ဒါမှမဟုတ် ဂုဏ်တွေကို နောက်ထပ် လိုက်စားတော့မှာ မဟုတ်ဘူး၊ အဲဒီအစား ကျွန်တော့်ရဲ့ တာဝန်ကို ကောင်းကောင်းဖြည့်ဆည်းပြီး သမ္မာတရားကို လိုက်စားဖို့ ကြိုးစားအားထုတ်သွားမယ်။ ဒီလို အသက်ရှင်မှသာ ဘဝက တန်ဖိုးရှိပြီး အဓိပ္ပာယ်ရှိမှာပါ။

တစ်နေ့ စုဝေးပွဲတစ်ခုမှာ ညီအစ်ကိုမောင်နှမတွေက ကျွန်တော့်စိတ်နှလုံးကို တကယ်ပဲ တို့ထိခဲ့တဲ့ ဘုရားနှုတ်ကပတ်တော်တစ်ပိုဒ်ကို ဖတ်ခဲ့ကြတယ်။ အနန္တတန်ခိုးရှင် ဘုရားသခင် ပြောသည်မှာ “သင် ထမ်းထားရသည့် ဝန်ထုပ်ဝန်ပိုးများ၊ သင့်အတွက် စေခိုင်းချက်တာဝန်နှင့် သင်၏ တာဝန်ဝတ္တရားများကို သင်သိရှိသလော။ သမိုင်းတွင်သည့် အထူးတာဝန်နှင့်သက်ဆိုင်သော သင်၏အသိစိတ် အဘယ်မှာနည်း။ နောင်လာမည့်ခေတ်၏ သခင်အဖြစ် သင် မည်သို့ ကောင်းမွန်စွာ အစေခံမည်နည်း။ သခင်ဖြစ်ခြင်း၏ ခိုင်မာသောအသိစိတ်တစ်ခု သင်၌ ရှိသလော။ အရာခပ်သိမ်းတို့၏ သခင်ဟူသည်ကို သင် မည်သို့ ရှင်းပြအပ်သနည်း။ ယင်းသည် အသက်ရှင်သော သတ္တဝါအားလုံးနှင့် ကမ္ဘာလောကထဲရှိ ရုပ်ဝတ္ထုအရာအားလုံး၏ သခင် အမှန်တကယ် ဟုတ်သလော။ အမှု၏ နောက်တစ်ဆင့် တိုးတက်မှုအတွက် သင်၌ မည်သည့်အစီအစဉ်များ ရှိသနည်း။ ၎င်းတို့ကို ထိန်းကျောင်းရန် သင့်ကို လူမည်မျှက စောင့်မျှော်နေကြသနည်း။ သင်၏အလုပ်တာဝန်သည် ကြီးလေးသောအရာတစ်ခုလော။ ၎င်းတို့သည် အမှောင်ထဲတွင် မြည်တမ်းလျက် ဆင်းရဲ မွဲတေကြသည်၊ သနားဖွယ် ဖြစ်ကြသည်၊ မျက်စိကန်းကြပြီး မည်သည့်အရာကို လုပ်ရမှန်းမသိ ဖြစ်နေကြပေသည်၊ လမ်း အဘယ်မှာနည်း။ ကြယ်ကြွေသကဲ့သို့ ရုတ်တရက် သက်ဆင်းပြီး လူကို နှစ်ပေါင်းများစွာ ဖိနှိပ်ထားသည့် အမှောင်ထု၏ အင်အားများကို ဖြိုခွင်းဖို့ အလင်းကို ၎င်းတို့ တမ်းတလေစွ။ ၎င်းတို့သည် ယင်းအတွက် စိုးရိမ်တကြီး မျှော်လင့်ပြီး နေ့ရောညပါ အောက်မေ့တမ်းတကြသည်မှာ ဤအရာကို မည်သူက အပြည့်အဝ သိနိုင်မည်နည်း။ အလင်းရောင် ဖြတ်သန်းလင်းလက်သည့် ထိုနေ့တွင်ပင် အလွန်အမင်း ဆင်းရဲဒုက္ခ ခံစားနေရသော ဤလူတို့သည် လွတ်မြောက်ရန် မျှော်လင့်ချက်မရှိဘဲ မှောင်မိုက်သော အကျဉ်းတိုက်တစ်ခုထဲတွင် အကျဉ်းကျခံရလျက် ရှိနေကြ၏။ မည်သည့်အခါမှ ၎င်းတို့ အငိုရပ်မည်နည်း။ မည်သည့်အခါတွင်မျှ အနားပေးခြင်းမခံခဲ့ရသော ဤနုနယ်သော ဝိညာဉ်များ၏ ကံဆိုးမိုးမှောင်ကျမှုသည် အကြင်နာကင်းမဲ့သော အနှောင်အဖွဲ့များနှင့် အေးစက်သော သမိုင်းတို့ဖြင့် ဤအခြေအနေတွင် ၎င်းတို့ ချည်နှောင်ခံထားရသည်မှာ ကြာမြင့်ပြီဖြစ်သည်။ ၎င်းတို့၏ မြည်တမ်းခြင်းအသံကို မည်သူ ကြားဖူးသနည်း။ ၎င်းတို့၏ စိတ်မချမ်းမြေ့သော အခြေအနေကို မည်သူ မြင်တွေ့ဖူးသနည်း။ ဘုရားသခင်၏ စိတ်နှလုံးသည် မည်မျှ ဝမ်းနည်းကြေကွဲပြီး စိုးရိမ်ပူပန်သည်ကို သင်တွေးဖူးသလော။ သူကိုယ်တိုင်၏ လက်ဖြင့် ဖန်ဆင်းခဲ့သော အပြစ်မဲ့လူသားမျိုးနွယ်သည် ထိုသို့သော ညှဉ်းပန်းမှု ခံစားနေရသည်ကို သူ မည်သို့ မြင်ရက်နိုင်မည်နည်း။ တကယ်တမ်းမူ လူသားများသည် အဆိပ်ခတ်ခံထားရသည့် သားကောင်များ ဖြစ်ကြပေသည်။ ပြီးလျှင် လူသားသည် ဤနေ့အထိ ရှင်ကျန်ခဲ့သော်လည်း လူသားမျိုးနွယ်သည် အချိန်ကြာမြင့်စွာကတည်းက ဆိုးယုတ်သူ၏ အဆိပ်ခတ်ခံထားရသည်ကို မည်သူ သိခဲ့လိမ့်မည်နည်း။ သင်သည် သားကောင်များထဲမှ တစ်ဦးဖြစ်သည်ကို သင် မေ့လျော့ပြီလော။ သင်သည် ဤအသက်ရှင်ကျန်ရစ်သူများအားလုံးကို ကယ်တင်ဖို့ ဘုရားသခင်အတွက် သင်၏ချစ်ခြင်းကြောင့် ကြိုးပမ်းရန် လိုလားလျက် မရှိသလော။ လူသားမျိုးနွယ်ကို ကိုယ့်အသွေးအသားသဖွယ် ချစ်ခင်သည့် ဘုရားသခင်ကို ပြန်လည်ပေးဆပ်ရန် သင်၏ ခွန်အားဟူသမျှကို ဆက်ကပ်ဖို့ သင် လိုလားခြင်း မရှိသလော။ သင်၏ ထူးခြားသော အသက်တာကို အသက်ရှင်ရန် ဘုရားသခင်၏အသုံးပြုခံရခြင်းကို သင်မည်သို့ အတိအကျ သဘောပေါက်နားလည်မည်နည်း။ သင်သည် ဘုရားသခင်ကို အစေခံသည့် ဘုရားတရားကိုင်းရှိုင်းသော လူတစ်ဦး၏ အဓိပ္ပာယ်ရှိသော အသက်တာကို အသက်ရှင်ဖို့ သန္နိဋ္ဌာန်နှင့် ယုံကြည်ခြင်းတို့ အမှန်တကယ် ရှိသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏အနာဂတ် အထူးတာဝန်ကို မည်သို့ အာရုံစိုက်၍ လုပ်ဆောင်သင့်သနည်း) ဘုရားသခင်ရဲ့ ဒီနှုတ်ကပတ်တော်ကို ဖတ်ပြီးတဲ့နောက်မှာ ကျွန်တော် ရှက်သွားတယ်။ ကျွန်တော့်နိုင်ငံ နီပေါမှာ ဘုရားသခင်ရဲ့ ကယ်တင်ခြင်းကို မရသေးတဲ့လူတွေ အများကြီး ရှိနေသေးတယ်။ သူတို့က စာတန်ရဲ့ အာဏာအောက်မှာ အရမ်းကို ဆင်းရဲဒုက္ခရောက်ပြီး နေထိုင်နေကြရပြီး ဘာမျှော်လင့်ချက်မှ မမြင်နိုင်ကြဘူး။ နောက်ဆုံးသောကာလမှာ ဘုရားသခင်က လူသားမျိုးနွယ်ကို ကယ်တင်ဖို့ လူ့ဇာတိခံခဲ့တယ်၊ ဘုရားသခင်က လူတွေဟာ ကိုယ်တော်ရဲ့အသံကို ကြားနိုင်ပြီး ဖန်ဆင်းရှင်ရဲ့ကယ်တင်ခြင်းကို လက်ခံရရှိဖို့ ဖန်ဆင်းရှင်ရဲ့အနားကို ပြန်လာနိုင်မယ်လို့ မျှော်လင့်တယ်။ ဘုရားသခင်က ကျွန်တော့်ကို အမှောင်ထဲကနေ အလင်းထဲကို ခေါ်ဆောင်ပြီး ကိုယ်တော်ရဲ့ အသံတော်ကို ကြားနိုင်စေခြင်းနဲ့ ကျေးဇူးပြုတော်မူခဲ့တယ်၊ ဒါကြောင့် ဘုရားသခင်ရဲ့ ဧဝံဂေလိတရားကို လူတွေအများကြီးဆီကို ဟောပြောဖို့ ကျွန်တော့်မှာ တာဝန်ရှိခဲ့တယ်။ ကျွန်တော်သာ ဩစတြေးလျကို ပညာသင်သွားခဲ့ရင် အဲဒီမှာ ပညာရေးဆိုင်ရာ ဖိအားတွေက ကြီးမှာပဲ၊ စုဝေးပွဲတွေ တက်နိုင်ပါ့မလား၊ ကိုယ့်တာဝန်ကို ထမ်းဆောင်နိုင်ပါ့မလားဆိုတာကလည်း စဉ်းစားစရာပါပဲ။ လောကီအနာဂတ်ကို လိုက်စားဖို့အတွက်နဲ့ပဲ သမ္မာတရားကိုရပြီး ကယ်တင်ခြင်းခံရမယ့် ဒီအခွင့်အရေးကို ကျွန်တော် လက်လွှတ်သင့်လို့လား။ ဒါ့အပြင် ကြီးမားတဲ့ကပ်ဘေးတွေက စတင်ပြီးသွားပြီ၊ ကမ္ဘာစစ်တွေကလည်း အချိန်မရွေး ရုတ်တရက် ထဖြစ်နိုင်တယ်၊ ဒါပေမဲ့ လူအများကြီးက ဘုရားသခင်ရဲ့ အမှုတော်သစ်အကြောင်းကို မသိကြသေးဘူး။ ငါသာ ကိုယ့်အနာဂတ်အတွက်ပဲ စိုးရိမ်နေမယ်ဆိုရင် လုံးဝ အသိတရားကင်းမဲ့ရာကျမှာပဲ။ ဒါကိုတွေးမိတော့ ဩစတြေးလျကို ပညာသင်သွားမယ့် အခွင့်အရေးကို စွန့်လွှတ်ဖို့၊ အဲဒီအစား သမ္မာတရားကို လိုက်စားပြီး တာဝန်ကို ကောင်းကောင်းမွန်မွန် ထမ်းဆောင်ဖို့ ကျွန်တော် ဆုံးဖြတ်လိုက်တယ်။

ကျွန်တော် အခု ဘုရားအိမ်တော်မှာ ကိုယ့်တာဝန်ကို ထမ်းဆောင်နေတာ နှစ်နှစ်ရှိပြီ၊ တာဝန်ထမ်းဆောင်နေရင်းနဲ့ အရင်က နားမလည်ခဲ့တဲ့ သမ္မာတရားတွေ အများကြီးကို နားလည်လာခဲ့တယ်။ နေ့တိုင်း ဘုရားသခင်ရဲ့ နှုတ်ကပတ်တော်တွေကို စားသောက်ပြီး ကိုယ့်တာဝန်ကို ထမ်းဆောင်တယ်၊ အရမ်းကို ပြည့်စုံတဲ့ဘဝနဲ့ နေထိုင်နေရတယ်။ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ဖြည့်ဆည်းနိုင်တာကသာ အဓိပ္ပာယ်ရှိတဲ့ ဘဝကို နေထိုင်နိုင်မယ့် တစ်ခုတည်းသော နည်းလမ်းဖြစ်တယ်ဆိုတာကို ကျွန်တော် ကိုယ်တွေ့ခံစားခဲ့ရတယ်။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၁၉။ ငွေကြေး၊ ကျော်ကြားမှုနှင့် အကျိုးအမြတ်နောက်ကို ကျွန်မ မလိုက်တော့ပါ

အယ်မီလီ၊ ဖိလစ်ပိုင်

ကျွန်မက မောင်နှမ ဆယ်ယောက်ရှိတဲ့ ဆင်းရဲတဲ့ မိသားစုမှာ ကြီးပြင်းလာခဲ့တာပါ။ ငယ်ငယ်ကတည်းက ကျွန်မဟာ ငွေအများကြီးရှာပြီးတော့ မိသားစုကို ဆင်းရဲတွင်းကနေ ဆွဲထုတ်ပေးချင်ခဲ့တယ်။ ကောလိပ်တက်နေတုန်း အတန်းဖော်တစ်ယောက်က စီးပွားရေးဆိုင်ရာ ဆွေးနွေးပွဲတစ်ခုကို တက်ဖို့ ဖိတ်ခေါ်ခဲ့တယ်။ အဲဒီမှာ ဟောပြောသူတွေက သူတို့ရဲ့ ဆင်းရဲရာကနေ ချမ်းသာလာတဲ့အတွေ့အကြုံတွေကို ဝေမျှခဲ့တာက ကျွန်မကို တော်တော် အားကျစေခဲ့တယ်။ ကျွန်မလည်း အောင်မြင်တဲ့ အမျိုးသမီး စီးပွားရေးလုပ်ငန်းရှင်တစ်ယောက် ဖြစ်ချင်လာတယ်။ ပြီးတော့ ငွေအများကြီးရှာတာ၊ အိမ်တွေ၊ ကားတွေ ပိုင်ဆိုင်တာ၊ ကမ္ဘာပတ်ပြီး ခရီးသွားတာ စတာတွေကို လုပ်ချင်လာတယ်ပေါ့။ ဒီလိုဆိုရင် ကျွန်မကိုသိတဲ့သူတွေက ကျွန်မကို ဆင်းရဲတွင်းကနေ ရုန်းထွက်နိုင်ခဲ့တဲ့ စံပြဆင်းရဲသားလေးတစ်ယောက်အနေနဲ့ မြင်ကြပြီး သူတို့က ကျွန်မကို အထင်ကြီးလေးစားကြမှာပေါ့။ ဘွဲ့ရပြီးနောက်မှာ ကျွန်မ ယူအေအီးကို သွားခဲ့ပြီး ကုမ္ပဏီတစ်ခုမှာ ဧည့်ကြိုဝန်ထမ်းအဖြစ် အလုပ်လုပ်ခဲ့တယ်။ ဝင်ငွေကနည်းတော့ အချိန်ပိုင်းအလုပ်တွေကို တောက်လျှောက်ရှာနေခဲ့ရတယ်။ မကြာမကြာဆိုသလို နေ့ဘက်မှာ ပုံမှန်အလုပ်လုပ်ပြီး ညဘက်မှာ အပိုစီးပွားရေးတစ်ခု လုပ်ခဲ့ရတယ်။ ရင်းနှီးမြှုပ်နှံမှုအမျိုးမျိုးကိုလည်း ကျွန်မ ကြိုးစားလုပ်ကြည့်ခဲ့ပေမဲ့ အားလုံး အရှုံးနဲ့ အဆုံးသတ်သွားပြီး ကျွန်မဘဝက ပိုလို့တောင် ခက်ခဲလာခဲ့တယ်။ အဲဒီအချိန်တုန်းက ကျွန်မ တော်တော်လေး စိတ်ဓာတ်ကျခဲ့ပြီး နားမလည်နိုင်ခဲ့ဘူး။ “ငွေရှာဖို့ အရမ်းကြိုးစားပမ်းစား အလုပ်လုပ်ခဲ့တာပဲ၊ ဘာလို့ ကိစ္စတွေက ဒီလိုမျိုးတွေချည်းပဲ ဆက်ဖြစ်နေရတာလဲ။ ဘယ်လောက်ပဲ ကြိုးစားပမ်းစား အလုပ်လုပ်လုပ်၊ ရင်းနှီးမြှုပ်နှံမှုတွေ လုပ်လုပ် ဘာလို့ ဆက်ပြီး ရှုံးနိမ့်နေရတာလဲ” ပေါ့။ ကျွန်မ လုံးလုံးကို ခြေကုန်လက်ပန်းကျနေပြီ။

၂၀၂၀ ခုနှစ်၊ ဖေဖော်ဝါရီလမှာတော့ ကျွန်မဟာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့တယ်။ ဘုရားနှုတ်ကပတ်တော်တစ်ပိုဒ်က ကျွန်မကို တကယ်ကို တို့ထိခံစားစေခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ငါတို့၏ဖြစ်တည်မှုအလုံးစုံသည် ဘုရားသခင်ထံမှလာပြီး ဘုရားသခင်၏ အချုပ်အခြာအာဏာကြောင့် တည်ရှိသည့်အတွက်၊ လူသားမျိုးနွယ်ဝင်များနှင့် ဘုရားတရားကိုင်းရှိုင်းသော ခရစ်ယာန်များ အနေဖြင့် ဘုရားသခင်၏တာဝန်ပေးစေခိုင်းချက်ကို ဖြည့်ဆည်းခြင်းအတွက် ငါတို့၏ စိတ်နှင့် ခန္ဓာများကို ဆက်ကပ်ပူဇော်ရန်မှာ ငါတို့အားလုံး၏ တာဝန်နှင့် ဝတ္တရားဖြစ်သည်။ အကယ်၍ ငါတို့၏စိတ်နှင့် ခန္ဓာတို့သည် ဘုရားသခင်၏ တာဝန်ပေးစေခိုင်းချက်အတွက် ဆက်ကပ်ထားခြင်း မဟုတ်သကဲ့သို့၊ လူသားမျိုးနွယ်၏ တရားမျှတသော အကြောင်းတရားအတွက် မဟုတ်ပါက၊ ငါတို့၏ ဝိညာဉ်များသည် ဘုရားသခင်၏ တာဝန်ပေးစေခိုင်းချက်အတွက် မာတုရဖြစ်ခဲ့ကြသူများ၏ ရှေ့မှောက်တွင် အရှက်ရလိမ့်မည် ဖြစ်ပြီး၊ ငါတို့ကို အရာရာ ထောက်ပံ့ပေးပြီးဖြစ်သည့် ဘုရားသခင်အတွက် များစွာသာ၍ မထိုက်တန်ဟု ခံစားရလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကနေတစ်ဆင့် ကျွန်မနားလည်လာတာက ဖန်ဆင်းခံတွေအနေနဲ့ ကျွန်မတို့ဟာ ဖန်ဆင်းခံတစ်ဦးရဲ့ တာဝန်ကို ဖြည့်ဆည်းသင့်တယ်၊ ဒါဟာ ကျွန်မတို့ရဲ့ တာဝန်နဲ့ ဝတ္တရားဖြစ်တယ် ဆိုတာပါပဲ။ ဘာဖြစ်လို့လဲဆိုတော့ ဘုရားသခင်က ကျွန်မတို့မိသားစု၊ မိဘတွေ၊ ကြီးပြင်းလာရတဲ့ ပတ်ဝန်းကျင်အပါအဝင် အရာအားလုံးကို ကျွန်မတို့အတွက် စီစဉ်ပေးထားလို့ပါပဲ။ ဒါတွေအားလုံးက ဘုရားသခင်က အစောကြီးကတည်းက ကြိုတင်သတ်မှတ်ထားပြီးသားဖြစ်ပြီး ဖန်ဆင်းခံတွေအနေနဲ့ ကျွန်မတို့ဟာ ကိုယ်တော့်ရဲ့မေတ္တာကို ပြန်လည်ပေးဆပ်သင့်တယ်လေ။ ဘုရားနှုတ်ကပတ်တော်တွေက ကျွန်မကို အရမ်းတို့ထိလှုပ်ရှားစေခဲ့ပြီး ဘုရားသခင်ရဲ့မေတ္တာကို ပြန်ဆပ်ဖို့ ကိုယ့်တာဝန်ကို ထမ်းဆောင်ချင်ခဲ့တယ်။ ဒါပေမဲ့ ကျွန်မနားလည်တဲ့ သမ္မာတရားက သိပ်နည်းတော့ ငွေကြေးရဲ့ စုံစမ်းသွေးဆောင်မှုကို ကျွန်မ မတွန်းလှန်နိုင်ခဲ့ဘူး။ ကျွန်မရဲ့စိတ်က ငွေရှာဖို့အပေါ်မှာပဲ တောက်လျှောက် အာရုံစိုက်နေခဲ့တယ်။

နောက်ပိုင်းမှာ ကျွန်မဟာ ဧည့်ကြိုဝန်ထမ်းကနေ လူ့စွမ်းအားအရင်းအမြစ်ဆိုင်ရာ လက်ထောက်တစ်ယောက် ဖြစ်လာခဲ့ပြီး လစာလည်း တိုးလာခဲ့တယ်။ ဒါပေမဲ့ ကျွန်မ သိပ်မပျော်ခဲ့ဘူး။ ဘာလို့လဲဆိုတော့ ဒီအလုပ်က ကျွန်မကို ချမ်းသာအောင် မလုပ်ပေးနိုင်သလို တခြားသူတွေ အားကျလေးစားအောင်လည်း မလုပ်ပေးနိုင်လို့ပဲ။ ဒီအတိုင်းသာ ဆက်သွားနေရင် ဘယ်တော့မှ အိမ်ပြန်ဆောက်နိုင်မှာလဲ၊ မိသားစုဘဝကို မြှင့်တင်ပေးပြီး သူတို့ကို ခရီးတွေ ဘယ်တော့မှ လိုက်ပို့နိုင်မှာလဲ။ ဒါကြောင့် ကျွန်မဟာ လစာပိုကောင်းတဲ့အလုပ်ကို ရှာဖို့ ဒါမှမဟုတ် အပိုအလုပ်တွေ ပိုလုပ်ဖို့ လိုအပ်ခဲ့တယ်။ ဒါနဲ့ ကိုယ်ရေးရာဇဝင်တချို့ကို ထပ်ပို့လိုက်တယ်။ မကြာခင်မှာပဲ တခြားကုမ္ပဏီတစ်ခုရဲ့ အရောင်းဌနမှာ အုပ်ချုပ်ရေးဆိုင်ရာ လက်ထောက်အဖြစ် အလုပ်သစ်တစ်ခု စတင်ခဲ့တယ်။ ကျွန်မ တကယ်ကို ပျော်သွားတယ်။ ဘာလို့လဲဆိုတော့ ပုံသေလစာအပြင် ကော်မရှင်ကြေးတွေလည်းရမှာ ဖြစ်သလို၊ ကျွန်မသာ ကောင်းကောင်းလုပ်ဆောင်နိုင်မယ်ဆိုရင် အပိုဆုကြေးတွေပါ ရဦးမှာလေ။ ကျွန်မစိတ်ထဲမှာ တွေးလိုက်တယ် “နောက်ဆုံးတော့ ငွေပိုရှာဖို့ အခွင့်အရေး ရပြီ။ ကိုယ့်ရပ်ရွာမှာ အိမ်တစ်လုံးဆောက်ပြီးသွားရင် အဲဒီကလူတွေက ငါ့ကို မော့ကြည့်ပြီး အားကျလေးစားကြမှာ သေချာတယ်” လို့ပေါ့။ ဒါက အလုပ်သစ်တစ်ခုဖြစ်ပြီး ကျွန်မမှာ အတွေ့အကြုံလည်းမရှိတော့ ကိုယ်လိုချင်တဲ့ လစာကောင်းကောင်းရဖို့အတွက် အချိန်အများကြီးပေးပြီး သင်ယူခဲ့ရတယ်။ ငွေပိုရှာနိုင်ဖို့အတွက် မကြာခဏဆိုသလို အချိန်ပိုတွေ ဆင်းခဲ့ရတယ်။ အဲဒီအချိန်အတောအတွင်းမှာ ကျွန်မရဲ့အချိန်နဲ့ ခွန်အားအားလုံးကို အလုပ်ထဲမှာပဲ နှစ်မြှုပ်ထားခဲ့တယ်။ အလုပ်မှာဆိုရင် အချိန်မှန်မစားဖြစ်တာတွေ၊ တစ်ခါတလေဆို စားဖို့တောင် မေ့သွားတာတွေ မကြာခဏ ဖြစ်ခဲ့တယ်။ အထူးသဖြင့် မန်နေဂျာ ဒါမှမဟုတ် လုပ်ဖော်ကိုင်ဖက်တွေက အရေးကြီးကိစ္စတစ်ခုကို ကိုင်တွယ်ဖို့ ကျွန်မကို လိုအပ်လာတဲ့အခါမျိုးတွေမှာပေါ့၊ ကျွန်မ နေမကောင်းဖြစ်နေရင်တောင် အလုပ်ကို ဆက်လုပ်ခဲ့ရတယ်။ အဲဒီအချိန်က ကျွန်မဟာ ဧဝံဂေလိအမှုဆောင်တစ်ယောက်ပါ။ ဒါပေမဲ့ အလုပ်အရမ်းများတော့ ဧဝံဂေလိတရားကို ဟောဖို့ အချိန်သိပ်မရှိခဲ့ဘူး။ အိမ်ပြန်ရောက်ရင်တောင် အလုပ်လုပ်နေတုန်းပဲ။ ခေါင်းဆောင်က ကျွန်မကို စုဝေးပွဲတွေ ဦးဆောင်ကျင်းပပေးဖို့ တာဝန်ပေးတဲ့အခါ အများအားဖြင့် ကျွန်မ ငြင်းခဲ့တယ်။ ဘာလို့လဲဆိုတော့ ဘုရားနှုတ်ကပတ်တော်တွေကို ဆင်ခြင်သုံးသပ်ဖို့ အချိန်မရှိလို့ပါ။ အဲဒီအပြင် တစ်နေကုန်အလုပ်လုပ်ပြီးသားမို့ ပင်ပန်းနေပြီ၊ စုဝေးပွဲကို ဦးဆောင်ဖို့ ခွန်အားလည်းမရှိတော့ဘဲ အနားပဲယူချင်တော့တယ်။ အဲဒီအချိန်တုန်းက စုဝေးပွဲတွေမှာလည်း ကျွန်မ စိတ်မပါဘူး၊ အများအားဖြင့် အွန်လိုင်းကနေ စုဝေးပွဲတက်ရင်းနဲ့ တစ်ဖက်ကလည်း အလုပ်လုပ်နေခဲ့တယ်။ တစ်ခါတလေဆို စုဝေးပွဲတက်ရင်းတောင် အိပ်ပျော်သွားခဲ့တယ်။ ကျွန်မက ငွေရှာဖို့အပေါ်မှာပဲ အာရုံစိုက်နေခဲ့တော့ ဧဝံဂေလိတရားဟောတဲ့နေရာမှာ အသီးအပွင့်မကောင်းခဲ့ဘူး။ ကျွန်မ စိတ်ထဲမှာ အရမ်းကို အပြစ်ရှိသလို ခံစားခဲ့ရတယ်၊ “အလုပ်အတွက်ဆိုရင် ပင်ပန်းနေရင်တောင်၊ နေမကောင်းရင်တောင် ငါက ဆက်လုပ်ခဲ့တာပဲ။ ဒါပေမဲ့ ကိုယ့်တာဝန်အပေါ်မှာတော့ ဝတ်ကျေတမ်းကျေလုပ်ပြီး စိတ်မပါ့တပါနဲ့ လုပ်နေပါလား” လို့ တွေးမိတယ်။ ကိုယ့်ကိုယ်ကိုယ် အပြစ်တင်မိပေမဲ့လည်း ကိုယ့်အမှားကိုယ်တော့ အလွယ်တကူပဲ ခွင့်လွှတ်လိုက်တယ်၊ စိတ်ထဲမှာ ဒီလိုတွေးလိုက်တယ်လေ “ငါက အရောင်းဌာနမှာ လူသစ်ပဲ ရှိသေးတာ၊ ဒီအလုပ်ကို ကျွမ်းကျင်သွားရင် တာဝန်ထမ်းဆောင်ဖို့ အချိန်ပိုရလာမှာပါ” လို့ပေါ့။ ဒါပေမဲ့ အခြေအနေတွေက ကျွန်မထင်သလို ဖြစ်မလာခဲ့ဘူး။ အလုပ်နဲ့ ပိုကျွမ်းဝင်လာလေလေ၊ အလုပ်လုပ်ရတဲ့အချိန်က ပိုကြာလာလေလေပဲ။ အားလပ်ချိန်ပိုရမလာတဲ့အပြင် ပိုလို့တောင် အလုပ်များလာခဲ့တယ်။ ကျွန်မရဲ့စိတ်နှလုံးက ဂနာမငြိမ်ဖြစ်စပြုလာတယ်။ ဘာလို့လဲဆိုတော့ ဖန်ဆင်းခံတစ်ယောက်အနေနဲ့ တာဝန်ထမ်းဆောင်ဖို့က ကျွန်မရဲ့ ဝတ္တရားနဲ့ တာဝန်ဖြစ်တယ်၊ ဘုရားသခင်ရဲ့မေတ္တာကို ပြန်ဆပ်ဖို့အတွက် ကိုယ့်တာဝန်ကို ကောင်းကောင်းထမ်းဆောင်သင့်တယ်ဆိုတာကို ကျွန်မသိလို့ပဲ။ ဒါပေမဲ့ ကျွန်မက ကိုယ့်တာဝန်ကို မဖြည့်ဆည်းခဲ့ဘူး။ တစ်ချိန်တည်းမှာပဲ ကျွန်မ တကယ်ကို ကြောက်လည်းကြောက်လာတယ်။ ဘာလို့လဲဆိုတော့ ကျွန်မက လောကီအရာတွေကိုပဲ အမြဲလိုက်စားနေတော့ ကျွန်မရဲ့စိတ်နှလုံးက ဘုရားသခင်နဲ့ တဖြည်းဖြည်း ပိုပိုပြီး ဝေးကွာသွားလို့ပဲ။ ကိုယ့်တာဝန်မှာ သန့်ရှင်းသောဝိညာဉ်တော်ရဲ့ လမ်းပြမှုကိုလည်း မခံစားရတော့ဘူး၊ ဧဝံဂေလိတရားဟောတာကလည်း အသီးအပွင့်မရှိတော့ဘူး။ ကျွန်မ စိတ်နှလုံးထဲကနေ ဘုရားသခင်ဆီကို ဆုတောင်းခဲ့တယ် “အနန္တတန်ခိုးရှင် ဘုရားသခင်၊ အခု သမီးဟာ လမ်းပျောက်နေသလို ခံစားနေရပါတယ်။ သန့်ရှင်းသော ဝိညာဉ်တော်ရဲ့ အလုပ်ကိုလည်း မခံစားရတော့ဘူး၊ ကိုယ်တော်ရဲ့ လမ်းပြမှုကိုလည်း မခံစားရတော့ပါဘူး။ ကျေးဇူးပြုပြီး သမီးကို ကူညီတော်မူပါ” လို့ပေါ့။

နောက်ပိုင်းမှာ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်ခဲ့ရတယ်။ “သင်တို့ထဲ၌ အမှားနှင့် အမှန်ကြား ဝေခွဲမရဖြစ်နေသူ များစွာရှိသည် မဟုတ်လော။ အပြုသဘောဆောင်ခြင်းနှင့် အပျက်သဘောဆောင်ခြင်း၊ အဖြူနှင့်အမည်း၊ မိသားစုနှင့် ဘုရားသခင်၊ သားသမီးနှင့် ဘုရားသခင်၊ သဟဇာတကျခြင်းနှင့် ပြိုကွဲခြင်း၊ ကြွယ်ဝခြင်းနှင့် ဆင်းရဲခြင်း၊ အဆင့်အတန်းနှင့် သာမန်ဖြစ်ခြင်း၊ ပံ့ပိုးအားပေးမှုခံရခြင်းနှင့် ငြင်းပယ်ခံရခြင်း စသည်တို့ကြားမှ ရုန်းကန်မှုများအားလုံးတွင် သင်တို့ပြုလုပ်ခဲ့သည့် ရွေးချယ်မှုများနှင့်ပတ်သက်၍ သင်တို့သည် သေချာပေါက် မသိနားမလည်ခြင်း မဟုတ်။ သဟဇာတကျသောမိသားစုနှင့် အိမ်ထောင်ကွဲ မိသားစုအကြားဆိုလျှင် သင်တို့သည် တုံ့ဆိုင်းမနေဘဲ ပထမတစ်ခုကို ရွေးကြသည်၊ စည်းစိမ်ဥစ္စာနှင့် တာဝန်ဝတ္တရား ဆိုလျှင်လည်း ကမ်းခြေသို့ ပြန်ဆိုက် လိုစိတ်ပင် မရှိဘဲ ပထမတစ်ခုကိုသာ ထပ်ရွေးကြသည်၊ ဇိမ်ခံခြင်းနှင့် ဆင်းရဲမှုအကြားဆိုလျှင်လည်း ပထမတစ်ခုကိုသာ ရွေးကြသည်၊ သားသမီးများ၊ ဇနီး၊ ခင်ပွန်းနှင့် ငါနှင့်အကြားဆိုလျှင်လည်း ပထမတစ်ခုကိုသာ ရွေးကြသည်၊ အယူအဆများနှင့် သမ္မာတရား ဆိုလျှင်လည်း ပထမတစ်ခုကိုသာ ရွေးကြဆဲဖြစ်သည်။ သင်တို့၏ အမျိုးမျိုးသော ဒုစရိုက်အမှုများကို ရင်ဆိုင်ရသည့်အတွက်၊ ငါသည် သင်တို့အပေါ်၌ ယုံကြည်ခြင်း ကင်းမဲ့သွားခဲ့ကာ အလွန်အမင်းပင် အံ့အားသင့်မိလေသည်။ သင်တို့၏ စိတ်နှလုံးများသည် မထင်မှတ်လောက်အောင်ပင် ပျော့ပျောင်းလာနိုင်စွမ်း မရှိချေ။ နှစ်ပေါင်းများစွာ ငါ အသုံးခံခဲ့သည့် ကြီးမားသော အဖိုးအခသည် အံ့အားသင့်စရာ ကောင်းလောက်အောင် သင်တို့၏ စွန့်ပစ်ခြင်းနှင့် လက်မှိုင်ချခြင်းမှလွဲ၍ ငါ့အား မည်သည့်အရာမျှ မဆောင်ကြဉ်းပေးခဲ့သော်လည်းသို့သော် တစ်ယောက်ချင်းစီ၏ရှေ့၌ ငါ၏နေ့ရက်ကို အလုံးစုံချခင်းထားပြီး ဖြစ်သည့်အတွက် သင်တို့အပေါ်ထားသော ငါ၏မျှော်လင့်ချက်များမှာ တစ်နေ့ပြီးတစ်နေ့ ပိုကြီးထွားလာ၏။ သို့တိုင်အောင် သင်တို့သည် အမှောင်ထုနှင့် ဆိုးယုတ်သော အရာများကို လိုက်စားနေကြဆဲဖြစ်ကာ ယင်းတို့ကို စွန့်လွှတ်ဖို့ ငြင်းဆန်ကြသည်။ ထိုသို့ဆိုလျှင် သင်တို့၏ အဆုံးသတ်ကား အဘယ်အရာဖြစ်မည်နည်း။ ဤအကြောင်းကို သင်တို့ သေသေချာချာ တွေးကြည့်ဖူးသလော။ အကယ်၍ သင်တို့ကို ထပ်ရွေးခိုင်းပါက သင်တို့၏ရပ်တည်ချက်သည် မည်သို့ဖြစ်လိမ့်မည်နည်း။ ယခင်အတိုင်းပင် ဖြစ်ကြဦးမည်လော။ သင်တို့က ငါ့ကို စိတ်ပျက်မှုနှင့် နာကျင်ဖွယ် ဝမ်းနည်းမှုတို့ကို ထပ်ပေးဦးမည်လော။ သင်တို့၏ နှလုံးသားများသည် ငွေ့ငွေ့လေးသာ နွေးနေဦးမည်လော။ ငါ၏ နှလုံးသားကို နှစ်သိမ့်စေဖို့ရန်အတွက် အဘယ်အရာလုပ်ရမည်ကို သင်တို့ မသိဘဲနေဦးမည်လော။ ယခုအခိုက်အတန့်၌ သင်တို့သည် အဘယ်အရာကို ရွေးချယ်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားသခင် ဖော်ထုတ်ပြတာက လူတစ်ယောက်ရဲ့ တကယ့်အခြေအနေပါပဲ။ အကြိမ်ပေါင်းများစွာမှာ ကျွန်မတို့ဟာ ဘာကအမှန်၊ ဘာကအမှားလဲ၊ ဘာတွေက အပြုသဘောဆောင်တဲ့အရာ၊ ဘာတွေက အပျက်သဘောဆောင်တဲ့အရာလဲဆိုတာကို သိကြတယ်။ ဒါပေမဲ့ ကျွန်မတို့ဟာ ဒီမှားယွင်းပြီး အပျက်သဘောဆောင်တဲ့အရာတွေကိုပဲ ရွေးချယ်နေတုန်းပဲ။ အနန္တတန်ခိုးရှင် ဘုရားသခင်ရဲ့ အမှုတော်ကို လက်ခံခဲ့တဲ့အချိန်ကစပြီး၊ ဖန်ဆင်းခံတစ်ယောက်အနေနဲ့ ကိုယ့်တာဝန်ကို ဖြည့်ဆည်းသင့်မှန်း ကျွန်မသိခဲ့တယ်။ ဒါပေမဲ့ တခြားသူတွေရဲ့ အားကျလေးစားမှုကို ခံရဖို့၊ ငွေပိုရဖို့နဲ့ ပိုကောင်းတဲ့ ရုပ်ပစ္စည်းဘဝကို ခံစားနိုင်ဖို့အတွက် တစ်နေကုန် အလုပ်ကြိုးစားလုပ်ပြီး အချိန်နဲ့ခွန်အားတွေ အများကြီးကို ပေးဆပ်ခဲ့တယ်။ ကိုယ့်တာဝန်ကို စိတ်နှလုံးအကြွင်းမဲ့နဲ့ လုံးဝမထမ်းဆောင်ခဲ့ပါဘူး။ ညဘက် အလုပ်ပြီးတဲ့နောက်မှာ ကိုယ့်တာဝန်အတွက် အချိန်ပေးသင့်ပေမဲ့ ကျွန်မစိတ်ထဲမှာ တွေးနေခဲ့တာအားလုံးက ငွေပိုဘယ်လိုရှာရမလဲ ဆိုတာချည်းပဲ၊ ဧဝံဂေလိတရားဟောဖို့ ဒါမှမဟုတ် တာဝန်ထမ်းဆောင်ဖို့ စိတ်မရှိတော့ဘူး။ ကျွန်မထင်တာကတော့ ကိုယ်တာဝန်ကို ထမ်းဆောင်နေသရွေ့ ဒါနဲ့တင် လုံလောက်ပြီပေါ့၊ တာဝန်က အသီးအပွင့်ရှိရဲ့လားဆိုတာကို လုံးဝဂရုမစိုက်ခဲ့ဘူး။ ကိုယ့်တာဝန်အပေါ်မှာ ကျွန်မက တကယ်ကို မထီမဲ့မြင်ပြုတဲ့ သဘောထားရှိခဲ့မှန်း မြင်ခဲ့ရတယ်။ ကျွန်မက ဘုရားသခင်ကို ယုံကြည်ခဲ့ပေမဲ့ ကိုယ်တော့်နောက်ကို အမှန်တကယ် မလိုက်နိုင်ခဲ့ဘဲ လောကီအရာတွေကိုပဲ ရွေးချယ်ပြီး ဘာသာတရားမရှိသူရဲ့ လမ်းစဉ်အတိုင်း လျှောက်လှမ်းနေတုန်းပဲ။ ဘုရားသခင်က ကျွန်မကို တာဝန်ထမ်းဆောင်ဖို့ အခွင့်အရေးပေးနေတုန်းမှာ ဒီအခွင့်အရေးကို ဆုပ်ကိုင်ပြီး တန်ဖိုးထားသင့်တယ်၊ ပြီးတော့ ကိုယ့်ရဲ့အချိန်နဲ့ခွန်အားကို သမ္မာတရားကို လိုက်စားပြီး တာဝန်ကို ဖြည့်ဆည်းတဲ့အပေါ်မှာပဲ အာရုံစိုက်သင့်တယ်။ ဒါကမှ တန်ဖိုးအရှိဆုံးနဲ့ အဓိပ္ပာယ်အရှိဆုံးအရာပဲလေ။ အဲဒီအချိန်ကစပြီး ကျွန်မဟာ စုဝေးပွဲတွေကို တက်တက်ကြွကြွ စပြီးတက်ခဲ့တယ်၊ အလုပ်များတာကြောင့် ကိုယ့်တာဝန်ကို ထိခိုက်စေတာမျိုး မဖြစ်စေတော့ဘူး။ အရင်ကဆို အိမ်ပြန်ရောက်ရင် အချိန်ပိုတွေဆင်းတယ်၊ ည ၁၁ နာရီမှာတောင် အလုပ်ဖုန်းတွေ လက်ခံဖြေဆိုခဲ့ပေမဲ့ အခုတော့ ည ၈ နာရီနောက်ပိုင်းမှာ ဘယ်အလုပ်ဖုန်းမှ မကိုင်တော့သလို၊ စာတွေကိုလည်း မစစ်တော့ဘူး။ နောက်ပြီး အရင်က ကျွန်မ ဆုတောင်းတာ ရှားတယ်၊ ဝတ်ပြုကိုးကွယ်ခြင်းကိုလည်း ပုံမှန်မလုပ်ခဲ့ဘူး။ အခုတော့ မနက်စောစောထပြီး ဘုရားနှုတ်ကပတ်တော်တွေဖတ်တယ်၊ ဓမ္မတေးတွေနားထောင်တယ်၊ ပြီးတော့ အတွေ့အကြုံသက်သေခံချက် ဗီဒီယိုတွေ ကြည့်တယ်။ ကိုယ့်ရဲ့နားရက်မနက်မှာ ဧဝံဂေလိ လက်ခံနိုင်ခြေရှိသူတွေကို စုဝေးပွဲတက်ဖို့ ဖိတ်ခေါ်တယ်၊ နေ့လယ်ဘက်တွေမှာတော့ သူတို့နဲ့အတူ စုဝေးပွဲလုပ်တယ်။ အလုပ်မှာ အားလပ်ချိန်ရရင်တောင် ကိုယ့်တာဝန်ကို မြန်မြန်ထမ်းဆောင်ဖြစ်ခဲ့တယ်။ ဒီလိုကျင့်ကြံရင်းနဲ့ ကျွန်မရဲ့စိတ်နှလုံးထဲမှာ ငြိမ်သက်ခြင်းနဲ့ ပျော်ရွှင်ခြင်းကို ခံစားခဲ့ရတယ်။

မကြာခင်မှာပဲ သူငယ်ချင်းတစ်ယောက်က ရင်းနှီးမြှုပ်နှံမှုတစ်ခုမှာ ပါဝင်ဖို့ ကျွန်မကို ဖိတ်ခေါ်တယ်။ သူက အဲဒီရင်းနှီးမြှုပ်နှံမှုမှာ ပါဝင်လိုက်ရင် ငွေအများကြီးရှာနိုင်မယ်၊ ကားဝယ်နိုင်ရုံတင်မကဘဲ အိမ်ပါဆောက်နိုင်မယ်၊ တခြားနိုင်ငံတွေကိုတောင် ခရီးသွားနိုင်မယ်လို့ ကတိပေးခဲ့တယ်။ ဒါတွေအားလုံးက ကျွန်မရဲ့ အိပ်မက်တွေချည်းပဲလေ။ ကျွန်မစိတ်ထဲမှာ တွေးလိုက်တယ် “ရင်းနှီးမြှုပ်နှံမှုဆိုတာက ပိုက်ဆံထည့်လိုက်ရုံပဲ၊ လတိုင်း အမြတ်ငွေရမှာဆိုတော့ ကိုယ့်တာဝန်ကို ထိခိုက်မှာမဟုတ်ပါဘူး” လို့ပေါ့။ ဒီလိုနဲ့ ကျွန်မအစ်မနဲ့ ကျွန်မက ပီဆိုငါးသိန်းသုံးပြီးတော့ အဲဒီရင်းနှီးမြှုပ်နှံမှုမှာ ပါဝင်လိုက်တယ်။ ရင်းနှီးမြှုပ်နှံပြီး ပထမနှစ်လမှာတော့ အမြတ်ငွေတွေ ရခဲ့ပေမဲ့ တတိယလရောက်တော့ သူတို့က အမြတ်ငွေ မပေးတော့ဘူး။ ဒီတော့ ကျွန်မတို့ ပိုက်ဆံပြန်တောင်းတော့ သူတို့က အကြောင်းပြချက်အမျိုးမျိုးပေးပြီး ငြင်းခဲ့တယ်။ ကျွန်မ အရမ်းဒေါသထွက်ခဲ့တယ်။ အရင်းကို ပြန်လိုချင်တယ်၊ ဒါပေမဲ့ ဘယ်လောက်ပဲကြိုးစားကြိုးစား ပြန်မရခဲ့ဘူး။ ကျွန်မ အရမ်းဝမ်းနည်းသွားတယ်၊ ဘာလို့လဲဆိုတော့ ဒါက အိမ်ပြန်ပြီး အိမ်ဆောက်ဖို့ သီးသန့်ဖယ်ထားတဲ့ ပိုက်ဆံဖြစ်နေလို့ပဲ။ ရင်းနှီးမြှုပ်နှံမှုမှာ ဆုံးရှုံးသွားတဲ့ပိုက်ဆံကို မြန်မြန်ပြန်ရှာနိုင်မယ့် နည်းလမ်းတစ်ခုကိုပဲ ကျွန်မ ရှာချင်နေခဲ့တယ်။ ဒါနဲ့ ကျွန်မ အလုပ်ကို ပိုပြီးကြိုးစားလုပ်တယ်၊ မကြာခဏ အချိန်ပိုတွေဆင်းခဲ့တယ်။ ဒါပေမဲ့ ကုမ္ပဏီဖွဲ့စည်းပုံအပြောင်းအလဲကြောင့် ကျွန်မရဲ့လစာက နောက်ကျပြီးမှ ထုတ်ပေးခဲ့တယ်။ အဲဒီအချိန်မှာ ကျွန်မလက်ထဲမှာ ပိုက်ဆံသိပ်မကျန်တော့ဘဲ အိမ်ငှားခပေးဖို့နဲ့ အစားအသောက်ဝယ်ဖို့တောင် ပြဿနာဖြစ်လာခဲ့တယ်။ ဒီကိစ္စတွေက ကျွန်မရဲ့စိတ်နှလုံးကို လွှမ်းမိုးထားတော့ ကိုယ့်တာဝန်ကို ထမ်းဆောင်တဲ့နေရာမှာ ကျွန်မ နောက်တစ်ကြိမ် စိတ်မပါ့တပါနဲ့ ဝတ်ကျေတမ်းကျေ ဖြစ်လာပြန်ရော။ ဧဝံဂေလိ လက်ခံနိုင်ခြေရှိသူတွေကို စုဝေးပွဲတက်ဖို့ ဖိတ်ခေါ်ရုံပဲဖိတ်ခေါ်ပြီး သူတို့ရဲ့ပြဿနာတွေကို တကယ်နားလည်အောင်လုပ်ပေးတာ၊ ဖြေရှင်းပေးတာတွေ မလုပ်ခဲ့ဘူး။ ဒီအတိုင်းသာ ဆက်သွားနေရင် ကိုယ့်ရဲ့အခြေအနေက ပိုပိုပြီးဆိုးလာမှာပဲ၊ နောက်ဆုံးမှာ သန့်ရှင်းသော ဝိညာဉ်တော်ရဲ့ အလုပ်ကို ဆုံးရှုံးပြီး ဘုရားသခင်ရဲ့ စွန့်ပစ်တာကို ခံရနိုင်တယ်ဆိုတာကို ကျွန်မ သဘောပေါက်လာတယ်။ ဒါနဲ့ ကျွန်မ ဘုရားသခင်ဆီကို ဆုတောင်းခဲ့တယ် “အို ဘုရားသခင်၊ ဒီသုံးလလုံးလုံးမှာ သမီးက ကိုယ့်တာဝန်ထက် ကိုယ့်ရဲ့ကိုယ်ပိုင်အလုပ်ကိုပဲ ဦးစားပေးခဲ့မိပါတယ်။ သမီးရဲ့စိတ်နှလုံးက ငွေပိုရှာဖို့နဲ့ ရင်းနှီးမြှုပ်နှံထားတဲ့ငွေကို ဘယ်လိုပြန်ရမလဲဆိုတာတွေနဲ့ပဲ လုံးလုံးပြည့်နေခဲ့ပါတယ်။ အို ဘုရားသခင်၊ ကျေးဇူးပြုပြီး သမီးကို စွန့်မပစ်ပါနဲ့။ သမီးကို ဉာဏ်အလင်းပေးပြီး ကိုယ်တော့်ရဲ့အနားကို၊ မှန်ကန်တဲ့လမ်းခရီးပေါ်ကို ပြန်ရောက်အောင် လမ်းပြတော်မူပါ။ သမီးရဲ့စိတ်ကို နှောင့်ယှက်ပြီး ကိုယ်တော်နဲ့ဝေးကွာစေတဲ့အရာတွေကို သမီး စွန့်လွှတ်ချင်ပါတယ်” လို့ပေါ့။

ဒီနောက်မှာတော့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်ခဲ့ရတယ်။ “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကို ထိန်းချုပ်နိုင်စွမ်း မရှိပေ။ လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။ သင်သည် မိမိ၏ ကိုယ်ပိုင်အလားအလာများကို သိနိုင်လျှင်၊ မိမိ၏ ကံကြမ္မာကို ထိန်းချုပ်နိုင်လျှင် သင်ကို ဖန်ဆင်းခံတစ်ဦးဟု ခေါ်ဆိုခြင်း ခံရဦးမည်လော။ အတိုချုပ်ဆိုရလျှင် ဘုရားသခင်သည် မည်သို့ပင် အလုပ်လုပ်စေကာမူ ကိုယ်တော်၏ အမှုတော်ရှိသမျှသည် လူ၏အကျိုးအလို့ငှာသာ ဖြစ်၏။ ယင်းမှာ ဘုရားသခင်မှ ကောင်းကင်၊ မြေကြီးနှင့် အရာခပ်သိမ်းကို လူသားအား အစေခံရန် ဖန်ဆင်းခဲ့ခြင်းနှင့် တူ၏။ ဘုရားသခင်သည် လ၊ နေနှင့် ကြယ်များကို လူသားအတွက် ဖန်ဆင်းခဲ့သည်၊ ကိုယ်တော်သည် တိရစ္ဆာန်များနှင့် အပင်များကို လူသားအတွက် ဖန်ဆင်းခဲ့သည်၊ ကိုယ်တော်သည် နွေဦး၊ နွေ၊ ဆောင်းဦးနှင့် ဆောင်းကို လူသားအတွက် ဖန်ဆင်းတော်မူခဲ့သည်ဟူ၍ စသည်ဖြင့် ဤအရာအားလုံးကို လူသား၏ တည်ရှိမှုအလို့ငှာ ဖန်ဆင်းခဲ့ခြင်း ဖြစ်၏။ ထို့ကြောင့် ဘုရားသခင်သည် လူကို မည်သို့ ပြစ်တင်ဆုံးမကာ တရားစီရင်သည်ဖြစ်စေ၊ အားလုံးသည် လူ၏ ကယ်တင်ခြင်းအတွက်သာ ဖြစ်၏။ သူသည် လူသားထံမှ ၎င်း၏ ဇာတိဆန်သည့် မျှော်လင့်ချက်များကို ဖယ်ရှားပစ်သော်လည်း ယင်းသည် လူသားကို သန့်စင်စေခြင်းအတွက်ဖြစ်ပြီး လူကို သန့်စင်စေခြင်းသည် လူ၏ တည်ရှိမှုအလို့ငှာ လုပ်ဆောင်ခြင်း ဖြစ်၏။ လူ၏ ပန်းတိုင်သည် ဖန်ဆင်းရှင်၏ လက်ထဲတွင်ရှိ၏၊ ထို့ကြောင့် လူသည် မိမိကိုယ်ကို မည်သို့ ထိန်းချုပ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားနှုတ်ကပတ်တော်တွေကနေတစ်ဆင့် ကျွန်မနားလည်လာတာက လူတစ်ယောက်ရဲ့ ကံကြမ္မာဟာ ဘုရားသခင်ရဲ့ လက်ထဲမှာ ရှိပြီး လူတွေက ကိုယ့်ကံကြမ္မာကိုယ် မပြောင်းလဲနိုင်ဘူး ဆိုတာပါပဲ။ လူတွေက ကိုယ့်ရဲ့ပန်းတိုင်ကိုရောက်ဖို့ ဘယ်လောက်ပဲ ကြိုးစားပမ်းစား အလုပ်လုပ်လုပ်၊ သက်သောင့်သက်သာနဲ့ လှပတဲ့ဘဝကို ဘယ်လောက်ပဲ တောင့်တနေပါစေ၊ အဲဒါကို ရရှိမလား၊ မရရှိဘူးလားဆိုတာက သူတို့အပေါ်မှာ မူမတည်ပါဘူး။ ကျွန်မကိစ္စမှာလိုပဲပေါ့။ အလုပ်ပြောင်းပြီး ရင်းနှီးမြှုပ်နှံမှုလုပ်ခြင်းအားဖြင့် ငွေပိုရှာပြီး ကိုယ့်အိပ်မက်တွေကို အကောင်အထည်ဖော်ချင်တယ်၊ တောက်ပတဲ့အနာဂတ်ကို ပိုင်ဆိုင်ချင်ခဲ့တယ်။ ဒါပေမဲ့ ငွေပိုမရှာနိုင်ခဲ့တဲ့အပြင် ရင်းနှီးမြှုပ်နှံမှုက ရှုံးပြီး ငွေအများကြီး ဆုံးရှုံးခဲ့တယ်၊ အချိန်နဲ့ခွန်အားတွေ အများကြီးကိုလည်း အလဟဿ ဖြုန်းတီးမိခဲ့တယ်။ ကိုယ့်တာဝန်ကိုလည်း ကောင်းကောင်းမဖြည့်ဆည်းနိုင်ခဲ့ဘဲ ကျွန်မရဲ့ဘဝက ပိုလို့တောင် ဆိုးရွားလာခဲ့တယ်။ ဒါက ကျွန်မကို နားလည်စေခဲ့တာကတော့ လူတစ်ယောက်ဟာ ချမ်းသာမလား၊ ဆင်းရဲမလားဆိုတာက သူတို့မမွေးဖွားခင်ကတည်းက ကြိုတင်သတ်မှတ်ထားပြီးသား ဆိုတာပါပဲ။ ဘုရားသခင်က ကျွန်မရဲ့ကံကြမ္မာထဲမှာ ချမ်းသာကြွယ်ဝမှုကို မသတ်မှတ်ထားဘူးဆိုရင် ကျွန်မဘယ်လောက်ပဲ ငွေရှာဖို့ ကြိုးစားလုပ်ဆောင်ပါစေ၊ နောက်ဆုံးမှာ ရှုံးနိမ့်မှုနဲ့ပဲ အဆုံးသတ်မှာပါပဲ။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ရင်းနဲ့ ကိုယ့်ရဲ့ပြဿနာတွေအပေါ် ပိုပြီး ရှင်းရှင်းလင်းလင်း သိမြင်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ငွေသည် ကမ္ဘာကို လည်ပတ်စေသည်’ ဟူသည်မှာ စာတန်၏ အတွေးအခေါ်တစ်ခု ဖြစ်သည်။ ယင်းမှာ လူ့အဖွဲ့အစည်းတိုင်းရှိ လူတို့ကြားတွင် အလွန် ပျံ့နှံ့နေပြီး ရေပန်းစားမှုတစ်ခုဖြစ်သည်ဟု သင် ဆိုနိုင်ပေသည်။ အကြောင်းမှာ ယင်းကို လူတစ်ဦးချင်းစီတိုင်း၏ စိတ်နှလုံးထဲတွင် သွတ်သွင်းထားခဲ့ပြီးဖြစ်သောကြောင့် ဖြစ်သည်။ ၎င်းတို့သည် အစပိုင်းတွင် ဤဆိုရိုးစကားကို လက်မခံခဲ့ကြသော်လည်း လက်တွေ့ဘဝနှင့် ထိတွေ့သောအခါ ဖွင့်ဟပြောရန်မလိုသည့် နားလည်မှုဖြင့် လက်ခံခဲ့ကြပြီး ဤစကားများသည် အမှန်စင်စစ် မှန်ကန်သည်ဟု စတင်ခံစားလာခဲ့ကြသည်။ ဤသည်မှာ စာတန်က လူကို ဖောက်ပြန်ပျက်စီးစေသည့် ဖြစ်စဉ်တစ်ခု မဟုတ်လော။ လူတို့သည် ဤဆိုရိုးစကားနှင့်ပတ်သက်၍ တူညီသော အတိုင်းအတာရှိသည့် အတွေ့အကြုံဆိုင်ရာ သိမြင်မှု မရှိနိုင်သော်လည်း လူတိုင်းသည် ၎င်းတို့၏ ပတ်ဝန်းကျင်တွင် ဖြစ်ပျက်ခဲ့သော အမှုအရာများနှင့် မိမိတို့၏ ကိုယ်ပိုင်အတွေ့အကြုံများကို အခြေခံ၍ ဤဆိုရိုးစကားအပေါ် အတိုင်းအတာအမျိုးမျိုးရှိသော အနက်ဖွင့်ဆိုချက်နှင့် အသိအမှတ်ပြုမှု ရှိကြသည်။ ယင်းမှာ မမှန်ကန်သလော။ လူတစ်ဦးသည် ဤဆိုရိုးစကားနှင့်ပတ်သက်၍ မည်မျှ နက်ရှိုင်းသော အတွေ့အကြုံ ရှိသည်ဖြစ်စေ ယင်းက ၎င်းတို့၏ စိတ်နှလုံးအပေါ် မည်သို့သော အပျက်သဘောဆောင်သည့် အကျိုးသက်ရောက်မှု ရှိခဲ့သနည်း။ ယင်းမှာ သင်တို့တစ်ဦးချင်းစီတိုင်း ပါဝင်သည်ဟု ဆိုနိုင်သည့် ဤလောကရှိ လူတို့သည် ၎င်းတို့၏ စိတ်သဘောထားမှ တစ်စုံတစ်ခုကို ထုတ်ဖော်ပြသကြသည်။ ယင်းမှာ အဘယ်အရာဖြစ်သနည်း။ ယင်းမှာ ငွေကို ကိုးကွယ်ခြင်း ဖြစ်သည်။ ဤအရာကို လူတို့၏ စိတ်နှလုံးများမှ ဖယ်ရှားရန် လွယ်ကူပါသလော။ မလွယ်ကူပေ။ ဤသည်မှာ စာတန်၏ လူကို ဖောက်ပြန်ပျက်စီးစေခြင်းသည် အမှန်တကယ် နက်ရှိုင်းကြောင်း ပြသနေခြင်းပင်တည်း။ စာတန်သည် လူတို့ကို ဖြားယောင်းသွေးဆောင်ရန် ငွေကို အသုံးပြုပြီး ၎င်းတို့အားလုံးကို ငွေနှင့် ရုပ်ဝတ္ထုပစ္စည်းများကို ကိုးကွယ်စေရန် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ ထင်ရှားပေါ်လွင်သနည်း။ ဤလောကတွင် သင်တို့သည် ငွေမရှိဘဲ အသက်မရှင်နိုင်ဟုလည်းကောင်း၊ ယင်းမရှိဘဲ တစ်နေ့တာမျှပင် မဖြတ်သန်းနိုင်ဟုလည်းကောင်း သင်တို့ မထင်ကြသလော။ လူတို့တွင် ငွေမည်မျှရှိသည်က ၎င်းတို့၏ အဆင့်အတန်း မည်မျှမြင့်မားသည်ကိုလည်းကောင်း၊ ၎င်းတို့ မည်မျှ ဂုဏ်သရေ ရှိသည်ကိုလည်းကောင်း ဆုံးဖြတ်သည်။ ဆင်းရဲသားတို့သည် မိမိတို့ ခေါင်းမဖော်နိုင်ဟု ခံစားရသော်လည်း ချမ်းသာသူတို့မှာမူ မြင့်မားသော အဆင့်အတန်းရှိကြပြီး ခေါင်းမော့ရင်ကော့ကာ ကျယ်လောင်စွာ စကားပြောနိုင်ပြီး မာနထောင်လွှား၍ အထိန်းအကွပ်မဲ့သော ပုံစံဖြင့် နေထိုင်ကြသည်။ ဤဆိုရိုးစကားနှင့် ရေပန်းစားမှုတို့က လူတို့ထံသို့ အဘယ်အရာကို ဆောင်ကြဉ်းပေးသနည်း။ လူများစွာတို့သည် ငွေရှာရန်အလို့ငှာ မည်သည့် စွန့်လွှတ်မှုကိုမဆို ပြုလုပ်ရန် လိုလားကြသည်မှာ အမှန် မဟုတ်လော။ လူများစွာတို့သည် ပိုမိုသောငွေကို လိုက်စားရာတွင် မိမိတို့၏ ဂုဏ်သိက္ခာနှင့် တည်ကြည်မှုကို မဆုံးရှုံးကြသလော။ လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။ ဤနည်းလမ်းနှင့် ဤဆိုရိုးစကားကို အသုံးပြုရုံမျှဖြင့် စာတန်သည် လူကို ထိုသို့သော အတိုင်းအတာအထိ ဖောက်ပြန်ပျက်စီးစေသည်။ စာတန်၏ ရည်ရွယ်ချက်သည် ယုတ်မာသည် မဟုတ်လော။ ဤသည်မှာ မလိုမုန်းထားသော လှည့်ကွက်တစ်ခု မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) ဘုရားနှုတ်ကပတ်တော်တွေကနေ ကျွန်မသိလာတာက “ငွေကြေးသည် ကမ္ဘာကို လည်ပတ်စေသည်” ဆိုတာဟာ စာတန်ရဲ့ အတွေးအခေါ်တစ်ခု ဆိုတာပါပဲ။ အစပိုင်းမှာတော့ ဒီစကားအပေါ်မှာ ကျွန်မမှာ ပိုင်းခြားသိမြင်မှု မရှိခဲ့ဘူး၊ ကျွန်မသိခဲ့တာက ငွေမရှိရင် လူတွေက ဘဝကောင်းကောင်းနဲ့ မနေနိုင်ဘူး၊ ကိုယ်လိုချင်တာကို မရနိုင်ဘူး ဆိုတာပဲ။ အခု စဉ်းစားကြည့်တော့ ဒါဟာ လူတွေကို ဖောက်ပြန်ပျက်စီးစေဖို့ စာတန်အသုံးပြုတဲ့ နည်းလမ်းတစ်ခုဆိုတာ အမှန်ပါပဲ။ စာတန်ဟာ ငွေကြေးကနေတစ်ဆင့် လူတွေကို ဖောက်ပြန်ပျက်စီးစေပြီး သွေးဆောင်ဖြားယောင်းတယ်၊ ငွေရှိမှသာ သူများရဲ့လေးစားမှုကို ခံရမယ်၊ လူ့အသိုင်းအဝိုင်းမှာ နေရာတစ်နေရာရပြီး အထင်ကြီးခံရမယ်လို့ သူတို့ကို ယုံကြည်လာအောင် လုပ်တယ်။ ကျွန်မက ဒီစာတန်ရဲ့ အတွေးအခေါ်တွေအတိုင်း အသက်ရှင်ခဲ့ပြီး ငွေရှာဖို့ တောင့်တတဲ့စိတ်နဲ့ ပြည့်နေခဲ့တယ်။ လစဉ်ပုံသေဝင်ငွေနဲ့ မကျေနပ်နိုင်တော့ ရင်းနှီးမြှုပ်နှံမှုထဲကို ဝင်လုပ်ခဲ့တယ်။ ဒီလိုနည်းနဲ့ ငွေပိုရှာပြီး ကိုယ့်ဘဝရဲ့အိပ်မက်တွေဖြစ်တဲ့ အိမ်ဆောက်တာ၊ မိသားစုနဲ့အတူ ခရီးသွားတာ၊ တခြားသူတွေ မော့ကြည့်ပြီး အားကျလေးစားရတဲ့ဘဝမျိုးနဲ့ နေထိုင်တာတွေကို အကောင်အထည်ဖော်နိုင်မယ်လို့ ကျွန်မထင်ခဲ့တယ်။ ငွေကြေးနဲ့ ရုပ်ပစ္စည်းဆိုင်ရာ သာယာမှုကို လိုက်စားဖို့အတွက် ကျွန်မဟာ ကိုယ့်တာဝန်ကို အကြိမ်ကြိမ် ဘေးဖယ်ထားခဲ့ပြီး ကျွန်မရဲ့စိတ်နှလုံးက ဘုရားသခင်နဲ့ တဖြည်းဖြည်း ပိုပိုပြီး ဝေးကွာသွားခဲ့တယ်။ အမှောင်ထုထဲမှာ အသက်ရှင်ခဲ့ပြီး သန့်ရှင်းသော ဝိညာဉ်တော်ရဲ့ အလုပ်ကို မခံစားနိုင်ခဲ့ဘူး။ အခုတော့ စာတန်ရဲ့ အကြံအစည်တွေနဲ့ ပရိယာယ်တွေကို ကျွန်မ ရှင်းရှင်းလင်းလင်း မြင်လာပြီ။ အဲဒါကတော့ လူတွေကို ငွေကြေးရဲ့ ကျော့ကွင်းထဲမှာ ပိတ်မိစေပြီး သူတို့ရဲ့စိတ်နှလုံးတွေကို ဘုရားသခင်ဆီကနေ လမ်းလွဲစေတယ်၊ ကိုယ်တော့်ကို သစ္စာဖောက်စေတယ်၊ နောက်ဆုံးမှာတော့ သူနဲ့အတူ ငရဲထဲကို ချပစ်ခြင်းခံရတဲ့အထိပါပဲ။ ချမ်းသာတဲ့လူအများကြီးကိုလည်း ကျွန်မ တွေ့ခဲ့ရတယ်။ သူတို့က သာယာချမ်းမြေ့တဲ့ဘဝနဲ့ နေထိုင်ပြီး သူတို့လိုချင်တာမှန်သမျှကို ဝယ်နိုင်ကြတယ်၊ ဥပမာ လှပတဲ့အိမ်တွေ၊ ဈေးကြီးတဲ့ကားတွေ စတာတွေလိုမျိုးပေါ့၊ အပေါ်ယံကြည့်ရင်တော့ ပူပင်သောကကင်းတဲ့ဘဝနဲ့ နေထိုင်နေပုံရပေမဲ့ တကယ်တမ်းမှာ သူတို့ မပျော်ကြဘူး။ တချို့ဆိုရင် ကာလရှည်ကြာ အရက်သောက်တာ၊ မူးယစ်ဆေးသုံးတာတွေကြောင့် ဖြစ်ရတဲ့ ဆိုးရွားတဲ့ရောဂါတွေနဲ့ သေဆုံးကြရတယ်၊ ဘယ်လောက်ပဲ ချမ်းသာကြွယ်ဝမှုတွေ၊ အဆင့်အတန်းတွေ ရှိနေပါစေ သူတို့အသက်ကို မကယ်နိုင်ခဲ့ဘူး။ တချို့က နှစ်ပေါင်းများစွာ ကြိုးစားပမ်းစားလုပ်ပြီး သူတို့ရဲ့စီးပွားရေးလုပ်ငန်းတွေကို တည်ထောင်ခဲ့ပေမဲ့ နောက်ဆုံးမှာ ဒေဝါလီခံလိုက်ရပြီး အကြွေးတွေတင်ကျန်ခဲ့တယ်။ တချို့လူတွေက ဖိအားကိုမခံနိုင်ဘဲ ကာလရှည် စိတ်ကျရောဂါဖြစ်ပြီး နောက်ဆုံးမှာ ကိုယ့်ကိုယ်ကိုယ် သတ်သေသွားကြတယ်။ ဒီလိုဥပမာတွေ အများကြီးပါပဲ။ စာတန်က ငွေကြေးနဲ့ သာယာချမ်းမြေ့တဲ့ဘဝတွေကိုသုံးပြီး လူတွေကို သွေးဆောင်ဖြားယောင်းတယ်၊ လူတွေကို ပိုပိုပြီး ဟာလာဟင်းလင်းဖြစ်တဲ့၊ ဆိုးညစ်ပြီး ယုတ်ညံ့တဲ့ဘဝတွေနဲ့ အသက်ရှင်နေထိုင်စေတယ်။ ဒါကို သဘောပေါက်သွားပြီးတဲ့နောက်မှာ ရင်းနှီးမြှုပ်နှံထားတဲ့ငွေကို ဘယ်လိုပြန်ရမလဲဆိုတာကို ကျွန်မ မစဉ်းစားတော့ဘူး၊ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံပြီး ကိုယ့်ရဲ့စိတ်နှလုံးကို တာဝန်ထဲမှာ နှစ်မြှုပ်ဖို့ ဆန္ဒရှိလာတယ်။

၂၀၂၄ ခုနှစ်၊ ဇန်နဝါရီလ ၂ ရက်နေ့မှာ ကျွန်မတို့ကုမ္ပဏီကို မန်နေဂျာအသစ်တစ်ယောက် ပြောင်းလာပြီး ကျွန်မရဲ့အလုပ်ဝန်က တိုးလာခဲ့တယ်။ မူလအလုပ်အပြင် သူ့ရဲ့အတွင်းရေးမှူးလည်း ဖြစ်လာခဲ့တယ်။ ဒါက ကျွန်မကို ပိုပြီးအလုပ်များစေခဲ့ပြီး အလုပ်အတွက် တစ်နေ့ ၂၄ နာရီလုံးလုံးနီးပါး အသင့်အနေအထားမှာ ရှိနေခဲ့ရတယ်။ ဒါပေမဲ့ ဒီတစ်ခါတော့ ဘာပဲဖြစ်ဖြစ်၊ ဒါက ကိုယ့်တာဝန်ကို ထိခိုက်စေလို့မဖြစ်ဘူးလို့ ကိုယ့်ကိုယ်ကိုယ် ပြောခဲ့တယ်။ နောက်ပိုင်းမှာ အသင်းတော်ရဲ့ ကြီးကြပ်ရေးမှူးတစ်ယောက်က ဧဝံဂေလိတရားဟောပြောပြီး သက်သေခံဖို့ လေ့ကျင့်ချင်စိတ်ရှိလားလို့ မေးတော့ ကျွန်မ သဘောတူခဲ့တယ်။ ကျွန်မ တကယ်ကို ဝမ်းမြောက်ခဲ့ပြီး ဒါဟာ ဘုရားသခင်က ကျွန်မကို ပေးတဲ့အခွင့်အရေးတစ်ခုလို့ ခံစားခဲ့ရတယ်။ ကျွန်မ ဘုရားသခင်ကို ယုံကြည်တာ ဒီလောက်ကြာနေပြီ၊ ဒါပေမဲ့ ငွေနောက်ကိုပဲ အမြဲလိုက်ခဲ့ပြီး ကိုယ့်တာဝန်ကို ကောင်းကောင်းမထမ်းဆောင်ခဲ့ဘူး၊ ဒီတော့ ဒီတစ်ခါတော့ ဒီအခွင့်အရေးကို တကယ်တန်ဖိုးထားရမယ်။ အဲဒီအချိန်ကစပြီး ဧဝံဂေလိတရားဟောတဲ့အပေါ်မှာ အချိန်ပိုပေးခဲ့တယ်။ ဒါပေမဲ့ ကျွန်မအလုပ်က ပိုပိုပြီးများလာတယ်၊ ညဘက် အလုပ်ကနေ အိမ်ပြန်ရောက်ရင်တောင် နားလို့မရဘူး။ မန်နေဂျာက မကြာခဏဆိုသလို ဖုန်းခေါ်တာ၊ စာပို့တာတွေတောင် လုပ်သေးတယ်။ တစ်ခါတလေ ကျွန်မက ဧဝံဂေလိ လက်ခံနိုင်ခြေရှိသူတစ်ယောက်နဲ့ မိတ်သဟာယဖွဲ့နေတုန်းမှာ မန်နေဂျာ ဒါမှမဟုတ် လုပ်ဖော်ကိုင်ဖက်တွေက ဖုန်းခေါ်လာတတ်တယ်၊ အဲဒါက ကျွန်မစိတ်ကို မငြိမ်သက်နိုင်အောင် လုပ်ခဲ့တယ်။ ဒါပေမဲ့ ကိုယ့်တာဝန်ကို ထမ်းဆောင်ဖို့အခွင့်အရေးကို နောက်တစ်ခါ ထပ်မဆုံးရှုံးချင်တော့ဘူး၊ ဒါနဲ့ ကျွန်မကို လမ်းပြဖို့နဲ့ စာတန်ရဲ့ ချည်နှောင်မှုတွေကနေ ရုန်းထွက်လွတ်မြောက်ဖို့ ခွန်အားပေးဖို့ ဘုရားသခင်ဆီကို ကျွန်မ ဆုတောင်းခဲ့တယ်။ သခင်ယေရှုရဲ့ နှုတ်ကပတ်တော်ကို ကျွန်မ သတိရလိုက်တယ်။ “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) သခင်ရဲ့နှုတ်ကပတ်တော်တွေကနေ ကျွန်မနားလည်လာတာက ကျွန်မသာ ချမ်းသာကြွယ်ဝမှုတွေ အများကြီးရခဲ့ရင်တောင်၊ ဂုဏ်သတင်းနဲ့ အဆင့်အတန်းကိုပါ ရခဲ့ရင်တောင်၊ ကျွန်မမှာ ဘုရားသခင်ရဲ့ ကာကွယ်စောင့်ရှောက်မှုမရှိဘူး၊ သမ္မာတရားနဲ့အသက်ကိုလည်း မရရှိခဲ့ဘူးဆိုရင် နောက်ဆုံးမှာ ကျွန်မရဲ့အဆုံးသတ်က ပျက်စီးခြင်းပဲ ဖြစ်နေဦးမှာပဲ။ ဒီလောကမှာ ချမ်းသာတဲ့လူအများကြီးက ရုပ်ပစ္စည်းကြွယ်ဝမှုတွေ အလျှံပယ်ရှိကြတယ်၊ ဒါပေမဲ့ ကပ်ဘေးတွေကျရောက်လာတဲ့အခါ သူတို့ရဲ့ငွေက သူတို့ကို လုံးဝကယ်တင်နိုင်မှာမဟုတ်ဘူး၊ သူတို့ကံကြမ္မာပါရင် သေသင့်ရင် သေရမှာပဲ။ ကပ်ဘေးတွေရှေ့မှာ ငွေကြေးနဲ့ အဆင့်အတန်းက အသုံးမဝင်ဘူး။ ပြီးတော့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်ခဲ့ရတယ်။ “ဤအခြေအနေမှ မိမိကိုယ်ကို လွတ်မြောက်စေရန် အလွယ်ကူဆုံးနည်းလမ်းမှာ မိမိ၏ ယခင် အသက်ရှင်နေထိုင်ပုံကို ကျောခိုင်းရန်၊ မိမိ၏ ယခင် ဘဝရည်မှန်းချက်များကို ကျောခိုင်းရန်၊ မိမိ၏ ယခင် အသက်ရှင်နေထိုင်ပုံ၊ ဘဝအမြင်၊ လိုက်စားမှုများ၊ လိုအင်ဆန္ဒများနှင့် ရည်သန်မျှော်မှန်းချက်များကို အကျဉ်းရုံးသုံးသပ်ကာ စိစစ်ပြီး ထို့နောက် ယင်းတို့ကို လူသားအတွက်ထားရှိသော ဘုရားသခင်၏ ရည်ရွယ်ချက်များ၊ တောင်းဆိုချက်များနှင့် နှိုင်းယှဉ်ကာ ယင်းတို့ထဲမှ တစ်ခုခုသည် ဘုရားသခင်၏ ရည်ရွယ်ချက်များနှင့် သဟဇာတဖြစ်ခြင်း ရှိမရှိ၊ ဘုရားသခင်၏ တောင်းဆိုချက်များနှင့် ကိုက်ညီခြင်း ရှိမရှိ၊ ယင်းတို့သည် မှန်ကန်သော ဘဝတန်ဖိုးများကို ပေးဆောင်ခြင်း ရှိမရှိ၊ လူတစ်ဦးကို သမ္မာတရား ပို၍ပို၍ နားလည်သဘောပေါက်စေခြင်း ရှိမရှိနှင့် လူတစ်ဦးကို လူ့သဘာဝနှင့် လူသားပုံသဏ္ဌာန်ဖြင့် အသက်ရှင်နေထိုင်စေခြင်း ရှိမရှိတို့ကို ကြည့်ရှုစစ်ဆေးရန် ဖြစ်၏။ ဘဝတွင် လူတို့ကြိုးစားအားထုတ်သည့် ပန်းတိုင် အမျိုးမျိုးနှင့် ၎င်းတို့၏ မတူကွဲပြားသော အသက်ရှင်နေထိုင် နည်းမျိုးစုံကိုသင့်အနေဖြင့် ထပ်တလဲလဲ စုံစမ်းစစ်ဆေးပြီး ဂရုတစိုက် စိတ်ဖြာကြည့်သည့်အခါ ဖန်ဆင်းရှင်က လူသားမျိုးနွယ်ကို ဖန်ဆင်းခဲ့သည့်အချိန်က သူ၏ နဂိုမူလ ရည်ရွယ်ချက်နှင့် မည်သည့်အရာကမျှ ကိုက်ညီမှုမရှိသည်ကို သင်တွေ့ရလိမ့်မည်။ ၎င်းတို့အားလုံးက ဖန်ဆင်းရှင်၏ အချုပ်အခြာအာဏာနှင့် ဂရုစိုက်မှု၏ အဝေးသို့ လူတို့ကို ဆွဲခေါ်သွားသည်။ ၎င်းတို့အားလုံးသည် လူများကို အကျင့်ပျက်ပြားလာစေသည့်၊ ငရဲသို့ ဦးတည်ခေါ်ဆောင်သွားသည့် ထောင်ချောက်များသာ ဖြစ်သည်။ ဤအရာကို သင်အသိအမှတ်ပြုပြီးနောက် သင်လုပ်ဆောင်သင့်သည့် အရာမှာ သင်၏ ဘဝအပေါ် ရှုမြင်ပုံဟောင်းကို လက်လွှတ်ပြီး ထောင်ချောက် အမျိုးမျိုးမှ ဝေးဝေးနေကာ သင့်ဘဝကို ဘုရားသခင်အား တာဝန်ယူစေ၍ ယင်းအတွက် အစီအစဉ်များ ပြုလုပ်စေဖို့၊ ကိုယ်ပိုင်ရွေးချယ်မှုများ မပြုလုပ်ဘဲ ဘုရားသခင်၏ စီစဉ်ညွှန်ကြားမှုများနှင့် လမ်းပြမှုတို့ကို ကျိုးနွံနာခံဖို့သာ၊ ဘုရားသခင်ကို ကိုးကွယ်သည့်လူတစ်ယောက် ဖြစ်လာရန်သာ လိုက်စားဖို့ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေကနေ ကျွန်မနားလည်လာတာက ကျွန်မဟာ ကိုယ့်ရဲ့နေထိုင်မှုပုံစံအဟောင်းကနေ ရုန်းထွက်ပြီး ဘုရားသခင်ရဲ့ အလိုတော်နဲ့ တောင်းဆိုချက်တွေအတိုင်း အသက်ရှင်သင့်တယ် ဆိုတာပါပဲ။ ကိုယ့်ကိုယ်ကိုယ် ပြန်ဆင်ခြင်ကြည့်တော့၊ ကျွန်မက ဘုရားသခင်ကို ယုံကြည်တာ နှစ်အနည်းငယ်ရှိပြီဖြစ်ပေမဲ့ အရာရာအပေါ်ထားတဲ့ ကျွန်မရဲ့အမြင်တွေက မပြောင်းလဲသေးတဲ့အတွက် ငွေအများကြီးရှာချင်နေတုန်းပဲ၊ တခြားသူတွေ မော့ကြည့်လေးစားရအောင် အဆင့်အတန်းနဲ့ ကျော်ကြားမှုကို လိုက်စားခဲ့တယ်။ အလုပ်နဲ့ပဲ အမြဲတမ်း အလုပ်ရှုပ်နေခဲ့ပြီး ဝန်ထုပ်ဝန်ပိုးမရှိဘဲ ကိုယ့်တာဝန်ကို ဝတ်ကျေတမ်းကျေ ထမ်းဆောင်ခဲ့တယ်၊ အကျိုးဆက်အနေနဲ့ သန့်ရှင်းသော ဝိညာဉ်တော်ရဲ့ အလုပ်ကို ဆုံးရှုံးပြီး ဟာလာဟင်းလင်းဖြစ်ခြင်းနဲ့ အမှောင်ထုထဲမှာ အသက်ရှင်ခဲ့ရတယ်၊ သမ္မာတရားကို လက်တွေ့ကျင့်သုံးဖို့နဲ့ ကိုယ့်တာဝန်ကို ထမ်းဆောင်ဖို့ အခွင့်အရေးတွေ အများကြီးကို လွဲချော်ခဲ့တယ်။ ငွေကြေး၊ ကျော်ကြားမှုနဲ့ အကျိုးအမြတ်တွေက ကျွန်မကိုပေးတဲ့ သာယာမှုက ယာယီပဲဖြစ်ပြီး ကျွန်မအသက်ကို မကယ်နိုင်ခဲ့ဘူး။ သမ္မာတရားကို လိုက်စားမှသာ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားပြီး ကယ်တင်ခြင်းကို ရရှိနိုင်မှာပါ။ အဲဒီအချိန်အတောအတွင်းမှာ ကျွန်မဟာ မှန်ကန်တဲ့ဆုံးဖြတ်ချက်ချနိုင်အောင် လမ်းပြပေးဖို့ ဘုရားသခင်ဆီကို မကြာခဏ ဆုတောင်းခဲ့တယ်။

၂၀၂၄ ခုနှစ်၊ ဖေဖော်ဝါရီလ ၆ ရက်နေ့မှာ မန်နေဂျာဆီကို ကျွန်မ အလုပ်ထွက်စာ တင်ခဲ့တယ်။ သူက အရမ်းအံ့ဩသွားပြီး ဘာလို့အလုပ်ထွက်တာလဲလို့ မေးတယ်၊ သူသဘောမတူဘူးလို့တောင် ပြောခဲ့သေးတယ်။ ဒါပေမဲ့ ကျွန်မက “ညဘက်တွေနဲ့ နားရက်တွေမှာ ကျွန်မလုပ်ရမယ့် ပိုအရေးကြီးတဲ့ကိစ္စတွေ ရှိပါတယ်။ ဒါကြောင့် ဒီအလုပ်ကို ကျွန်မ ဆက်မလုပ်နိုင်တော့ပါဘူး” လို့ ပြတ်ပြတ်သားသား ပြောခဲ့တယ်။ နောက်ဆုံးမှာတော့ သူလည်း သဘောတူပြီး လက်မှတ်ထိုးပေးရုံကလွဲလို့ တခြားနည်းလမ်းမရှိတော့ဘူး။ ဖေဖော်ဝါရီလ ၁၂ ရက်နေ့မှာ ကျွန်မ အဲဒီကုမ္ပဏီကနေ ထွက်ခဲ့တယ်။ အလုပ်ထွက်ပြီးတဲ့နောက်မှာ စိတ်ထဲက ဝန်ထုပ်ဝန်ပိုးကြီးတစ်ခုကို ချလိုက်ရသလိုမျိုး ကျွန်မ တကယ်ကို ပေါ့ပါးသွားတယ်လို့ ခံစားခဲ့ရတယ်။ အတွင်းစိတ်ကနေ ပျော်ရွှင်မှုကို အမှန်တကယ် ခံစားခဲ့ရတယ်။ ၂၀၂၄ ခုနှစ်၊ ဖေဖော်ဝါရီလ ၂၈ ရက်နေ့မှာ ကျွန်မလျှောက်ထားခဲ့တဲ့ အလုပ်သစ်တစ်ခုမှာ အလုပ်ခန့်ခံခဲ့ရတယ်။ ခံစားခွင့်တွေကလည်း မဆိုးဘူး၊ မန်နေဂျာက ခြောက်လကြာရင် လစာတိုးပေးမယ်လို့ ကတိပေးခဲ့တယ်။ ဒီအလုပ်က တကယ်ကို ဆွဲဆောင်မှုရှိခဲ့ပါတယ်။ ဒါပေမဲ့ ဒီအလုပ်ကလည်း အရင်အလုပ်လိုပဲ အလုပ်များမှာပဲ၊ အဲဒီအခါကျရင် ကိုယ့်တာဝန်ကို ဘယ်လိုမှ ထမ်းဆောင်နိုင်မှာမဟုတ်ဘူးလို့ ကျွန်မ စဉ်းစားမိတယ်။ မှန်ကန်တဲ့ရွေးချယ်မှုလုပ်နိုင်အောင် လမ်းပြပေးဖို့ ဘုရားသခင်ဆီကို ကျွန်မ ဆုတောင်းခဲ့တယ်။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “ပုံမှန်လူတို့အနေဖြင့်လည်းကောင်း၊ ဘုရားသခင်ကို ချစ်ရန် ကြိုးပမ်းသူများအဖြစ်လည်းကောင်း နိုင်ငံတော်သို့ ဝင်ရောက်၍ ဘုရားသခင်၏ လူများဖြစ်လာခြင်းသည် သင်တို့၏ စစ်မှန်သော အနာဂတ်ဖြစ်သည့်အပြင် အလွန်တရာ တန်ဖိုးနှင့် အဓိပ္ပာယ်ရှိသော အသက်တာတစ်ခုလည်း ဖြစ်၏။ သင်တို့ထက် သာ၍ ကောင်းချီးခံစားရသောသူ တစ်ဦးမျှ မရှိပေ။ ဤအရာကို အဘယ်ကြောင့် ငါပြောသနည်း။ အဘယ်ကြောင့်ဆိုသော် ဘုရားသခင်ကို မယုံကြည်သော သူတို့သည် ဇာတိပကတိအတွက် အသက်ရှင်ကြပြီး စာတန်အတွက် အသက်ရှင်ကြသည်၊ သို့သော် ယနေ့တွင် သင်တို့သည် ဘုရားသခင်အတွက် အသက်ရှင်ကြပြီး ဘုရားသခင်၏ အလိုတော်ကို လိုက်လျှောက်ရန် အသက်ရှင်ကြပေသည်။ ယင်းမှာ သင်တို့၏ အသက်တာများသည် အဆုံးစွန် အဓိပ္ပာယ်ရှိသည်ဟု ငါ ပြောရသည့် အကြောင်းရင်း ဖြစ်သည်။ ဘုရားသခင်ရွေးချယ်ထားသော ဤလူအုပ်စုသည်သာ အဓိပ္ပာယ်အရှိဆုံးဖြစ်သည့် အသက်တာကို အသက်ရှင်နေထိုင်နိုင်သည်။ ကမ္ဘာမြေပေါ်ရှိ အခြားမည်သူမျှ သင်တို့ကဲ့သို့ ထိုသို့သော တန်ဖိုးနှင့် အဓိပ္ပာယ် ရှိသည့် အသက်တာတစ်ခုကို အသက်ရှင်နေထိုင်နိုင်ခြင်း မရှိကြပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အသစ်ဆုံးသောအမှုကို သိပြီး သူ၏ ခြေလှမ်းများနောက် လိုက်လော့) ဘုရားနှုတ်ကပတ်တော်တွေကနေ ကျွန်မနားလည်လာတာက သမ္မာတရားကို လိုက်စားပြီး ကိုယ့်တာဝန်ကို ကောင်းကောင်းထမ်းဆောင်တာကသာ ဘဝကို စစ်မှန်တဲ့တန်ဖိုးနဲ့ အဓိပ္ပာယ်ပေးတာဖြစ်ပြီး ဒါဟာ ဖန်ဆင်းခံတစ်ယောက်အနေနဲ့ ကျွန်မလိုက်စားသင့်တဲ့အရာပဲ ဆိုတာပါပဲ။ သမ္မာတရားကို လိုက်စားပြီး ရရှိတဲ့သူတွေသာ ဘုရားသခင်ရဲ့ နိုင်ငံတော်ထဲကို ဝင်ရောက်ဖို့ အရည်အချင်းပြည့်မီပြီး သူတို့ဟာ အမှန်တကယ် ကောင်းချီးမင်္ဂလာ ခံစားရတဲ့သူတွေပဲ ဖြစ်တယ်။ ဒါပေမဲ့ ငွေကြေး၊ ချမ်းသာမှု၊ ကျော်ကြားမှုနဲ့ အကျိုးအမြတ်တွေကိုပဲ အမြဲလိုက်စားနေတဲ့သူတွေကတော့ စာတန်ရဲ့ စွမ်းအားအောက်မှာ အသက်ရှင်နေကြပြီး နောက်ဆုံးမှာ ဘုရားသခင်ရဲ့ စွန့်ပစ်တာကို ခံရမှာပဲ။ ကျွန်မသာ အလုပ်အတွက်ကြောင့် ကိုယ့်တာဝန်ကို နောက်တစ်ခါ ထပ်ပြီးစွန့်လွှတ်လိုက်မယ်ဆိုရင် ကျွန်မ အမှောင်နဲ့ ဗလာဖြစ်ခြင်းထဲမှာ ထပ်ပြီးနေထိုင်ရင်းနဲ့ အဆုံးသတ်မှာ သေချာတယ်၊ နောက်ဆုံးမှာတော့ ကိုယ့်ရဲ့ကယ်တင်ခြင်းရမယ့်အခွင့်အရေးကို ဖျက်ဆီးလိုက်မိမှာပဲ။ ဒါနဲ့ ကျွန်မ အဲဒီအလုပ်ကို ငြင်းလိုက်တယ်။ ဒီလိုနည်းနဲ့ ကိုယ့်တာဝန်ကို ထမ်းဆောင်ဖို့ အချိန်ပိုရနိုင်ခဲ့တယ်။ ခြောက်လကြာပြီးတဲ့နောက်မှာ သင့်တော်တဲ့အလုပ်တစ်ခုကို ကျွန်မ ရှာတွေ့ခဲ့တယ်။ အလုပ်ချိန်တွေက ကျွန်မရဲ့တာဝန်နဲ့ မတိုက်ခဲ့ဘူး၊ ပြီးတော့ အချိန်ပိုလည်း မရှိခဲ့ဘူး။ လစာက နည်းနည်းနည်းပေမဲ့ တည်ငြိမ်အေးချမ်းတယ်လို့ ကျွန်မခံစားရတယ်၊ ဘာလို့လဲဆိုတော့ အခု ကျွန်မမှာ တာဝန်ထမ်းဆောင်ဖို့ အချိန်ရှိနေပြီလေ။ အခု ကျွန်မဟာ အသင်းတော်မှာ တာဝန်ထမ်းဆောင်နေပြီး ဧဝံဂေလိတရားဟောဖို့နဲ့ နောက်ဆုံးသောကာလက ဘုရားသခင်ရဲ့ အမှုတော်ကို သက်သေခံဖို့ အခွင့်အရေးရနေပါတယ်။ ဒါက တကယ်ပဲ မင်္ဂလာရှိတဲ့အရာတစ်ခုပဲ။ ကျွန်မတို့အတွက် ကိုယ့်ရဲ့အခြေခံလိုအပ်ချက်တွေကို ဖြည့်ဆည်းဖို့တင် လုံလောက်တယ်ဆိုတာကို ကျွန်မ နားလည်လာခဲ့တယ်၊ ကိုယ့်တာဝန်ကို ကောင်းကောင်းဖြည့်ဆည်းတာနဲ့ ဘုရားသခင်ရဲ့ ကယ်တင်ခြင်းကို ရရှိဖို့ သမ္မာတရားကို လိုက်စားတာကသာ အရေးကြီးဆုံးနဲ့ တန်ဖိုးအရှိဆုံးအရာတွေပဲ ဖြစ်ပါတယ်။ ဘုရားသခင်ကို ကျေးဇူးတင်ပါတယ်။


၂၀။ ရိုးသားသူတစ်ယောက် ဖြစ်လာခြင်းဖြင့် ငြိမ်သက်ခြင်းနှင့် ပျော်ရွှင်မှုကို ကျွန်ုပ် ရရှိခဲ့

ယန်ချောင်၊ တရုတ်ပြည်

ကျွန်တော့် မိသားစု ငွေရေးကြေးရေး အခြေအနေက တော်တော်လေး သာမန်ပါပဲ။ မိဘတွေက ဘာလက်မှုပညာမှ မတတ်တော့ လယ်စိုက်ပြီးပဲ အသက်မွေးရုံပဲ တတ်နိုင်ခဲ့တယ်။ ရွာနားက စက်ရုံတစ်ရုံမှာ ကျွန်တော့်အဖေက အလုပ်လုပ်ရင်း ငွေနည်းနည်းရှာနိုင်ခဲ့တယ်။ ဝင်ငွေနည်းပေမဲ့ ကျွန်တော်တို့ မိသားစု ငါးယောက် စားဝတ်နေရေးအတွက်တော့ လောက်ငှပါတယ်။ ဒါပေမဲ့ ကျွန်တော့်အသက် ၁၂ နှစ် ပြည့်ခါစမှာ ဒီအခြေအနေကို မကျေနပ်နိုင်ဘဲ သူဌေးတွေရဲ့ ဘဝကို အရမ်းအားကျခဲ့တယ်။ ကျွန်တော့်မှာ သူငယ်ချင်းကောင်းတစ်ယောက်ရှိတယ်၊ သူ့အိမ်က ကုန်တင်ကားကြီး ပိုင်တယ်။ သူတို့ရဲ့ နေထိုင်မှုအဆင့်အတန်းက ရွာမှာရှိတဲ့ မိသားစုတွေအားလုံးထဲမှာ ထိပ်တန်းစာရင်းဝင်ဆိုတော့ လူတိုင်းက သူတို့ကို အားကျကြတာပေါ့။ သူ့ဆွေမျိုးသားချင်းတွေထဲက လူတွေကလည်း ကိစ္စတစ်ခုခုရှိရင် ဒီမိသားစုနဲ့ပဲ လာတိုင်ပင်ကြတယ်။ ဒါတွေကိုမြင်တော့ ကျွန်တော် ကြီးလာရင် ပိုက်ဆံပိုရှာပြီး သူတို့မိသားစုလို ဘဝမျိုး နေရမယ်လို့ ဆုံးဖြတ်လိုက်တယ်။ ဒီလိုအင်ဆန္ဒက ကျွန်တော့်စိတ်ထဲမှာ အရမ်းကို စွဲမြဲနေခဲ့တာ။ ကျောင်းတက်တုန်းက စာသိပ်မလုပ်နိုင်တော့ မူလတန်းပြီးချိန်မှာ ပိုက်ဆံရှာဖို့ ဆောက်လုပ်ရေးလုပ်ငန်းခွင် ဝင်လုပ်ခဲ့တယ်။ ၁၇ နှစ်သားအရွယ်မှာတော့ လက်သမားပညာ စသင်ခဲ့တာပေါ့။ တဖြည်းဖြည်းနဲ့ လူမှုပတ်ဝန်းကျင် လွှမ်းမိုးမှုရဲ့ ပုံသွင်းမှုအောက်မှာ “ငွေသာလျှင် ပထမ” နဲ့ “ငွေကြေးသည် ကမ္ဘာကို လည်ပတ်စေသည်” ဆိုတာတွေက ကျွန်တော့်ဆောင်ပုဒ်တွေ ဖြစ်လာပြီး ငွေအတွက် လိုအင်ဆန္ဒက ပိုပြင်းပြလာစေတယ်။

လက်သမားဆရာဆီမှာ နှစ်အတော်ကြာ လုပ်ခဲ့ပေမဲ့ ပိုက်ဆံ သိပ်မရခဲ့ဘူး။ “ဒီအတိုင်းသာ ဆက်သွားရင် သူများတွေ အားကျတဲ့ဘဝမျိုးနဲ့ ငါ ဘယ်တော့မှ နေရမှာလဲ” လို့ တွေးမိတာပေါ့။ ဒါကြောင့် ကျွန်တော် လမ်းကြောင်းပြောင်းပြီး အတွင်းပိုင်းအလှဆင်လုပ်ငန်းလုပ်ရင်း ကိုယ့်လုပ်ငန်းနဲ့ကိုယ် ဖြစ်လာခဲ့တယ်။ အစပိုင်းမှာတော့ အလုပ်ပိုရဖို့အတွက် ဈေးအများကြီး လျှော့ပေးတယ်၊ ပစ္စည်းတွေကိုလည်း ဖောက်သည်တွေနဲ့အတူ သွားဝယ်ပြီး အလုပ်ကို ကောင်းကောင်း ကြိုးစားလုပ်ပေးခဲ့တယ်။ ဆောက်လုပ်ရေးပစ္စည်းဆိုင်ပိုင်ရှင် လာပို့တဲ့ ပစ္စည်းတွေ အရည်အသွေးမကောင်းရင် ကောင်းတဲ့ပစ္စည်းနဲ့ ပြန်လဲပေးဖို့ ကျွန်တော် ပြောတယ်။ ကျွန်တော်က ဖောက်သည်တွေအတွက် အဲဒီလို စဉ်းစားပေးတော့ သူတို့က အရမ်းကျေးဇူးတင်ကြတယ်။ ကျွန်တော်တို့ လက်ရာကကောင်း၊ ဈေးကလည်းသက်သာတော့ ဖောက်သည်တွေဆီက ချီးကျူးမှုတွေရပြီး တဖြည်းဖြည်းနဲ့ အလုပ်တွေ ပိုရလာတာပေါ့။ နောက်ပိုင်းမှာ ဆောက်လုပ်ရေးပစ္စည်းဆိုင်ပိုင်ရှင်က ပုံမှန်ဖောက်သည် ပိုရချင်လို့ဆိုပြီး ကျွန်တော့်ကို ညစာသီးသန့် ဖိတ်ကျွေးတယ်။ သူက “ပစ္စည်းဝယ်ရင် တခြားသူဌေးတွေက ခင်ဗျားကို ပွဲခ ဘယ်လောက်ပေးလဲ” လို့ မေးတယ်။ ကျွန်တော်လည်း နားမလည်တာနဲ့ “ဘာပွဲခလဲ။ ဘယ်သူမှ ကျွန်တော့်ကို ဘာမှ မပေးပါဘူး” လို့ ပြန်မေးလိုက်တယ်။ ဆိုင်ပိုင်ရှင်က အံ့ဩသွားပြီး “ခင်ဗျားက ရိုးလွန်းတာပဲဗျာ။ အဲဒီလိုလုပ်နေရင် ပိုက်ဆံဘယ်လောက်များ ရမှာမို့လို့လဲ။ အခုက ဘယ်ခေတ်ရောက်နေပြီလဲ။ ခေတ်မီအောင်နေစမ်းပါ။ ‘ဉာဏ်နီဉာဏ်နက်မရှိဘဲ မချမ်းသာနိုင်’ ဆိုတဲ့ ဆိုရိုးအတိုင်းပေါ့။ ဘယ်လောကမှာမဆို ပွဲခယူတာက ဓမ္မတာပဲလေ။ ယေဘုယျအားဖြင့် ဖောက်သည်တွေက အိမ်ပြင်ရင် ပစ္စည်းဖိုး ယွမ် တစ်သောင်း၊ နှစ်သောင်းလောက် သုံးကြတာ။ အဲဒီထဲကနေ ခင်ဗျား ပွဲခ တစ်ထောင်၊ နှစ်ထောင်လောက် ရနိုင်တယ်။ ဘာမှပင်ပင်ပန်းပန်း လုပ်စရာမလိုဘဲ ပါးစပ်လှုပ်ရုံနဲ့ ရနိုင်တာကို ဘာလို့ မယူမှာလဲ။ ဒီလိုလုပ်ဗျာ။ ကျွန်တော့်ဆီ ဖောက်သည်တွေ ခေါ်လာခဲ့၊ ခင်ဗျား တစ်နှစ်ကို ယွမ် သောင်းနဲ့ချီ ပိုရစေရမယ်လို့ ကျွန်တော် အာမခံတယ်” လို့ ပြောတယ်။ အစက ဒါကိုကြားတော့ ပိုက်ဆံရှာဖို့ နည်းလမ်းကောင်းပဲလို့ ထင်လိုက်မိပေမဲ့ “ဒါ ဖောက်သည်တွေကို လိမ်တာ မဟုတ်ဘူးလား” လို့ တွေးမိပြန်တယ်။ ကျွန်တော်လိပ်ပြာမသန့်တာနဲ့ “ကျွန်တော်တော့ လုပ်နိုင်မယ်မထင်ဘူးဗျာ။ ကျွန်တော့်ဖောက်သည် အများစုက အသိမိတ်ဆွေတွေ မိတ်ဆက်ပေးတာ။ ကျွန်တော် သူတို့ကို လိမ်မှန်းသိသွားရင် ဒီအလုပ် ဆက်လုပ်လို့ရမှာ မဟုတ်တော့ဘူး” လို့ ပြောလိုက်တယ်။ ဆိုင်ပိုင်ရှင်က ယုံကြည်ချက်ရှိရှိနဲ့ “ကျွန်တော် ဒီလိုလုပ်လာတာ ဆယ်စုနှစ်ချီနေပြီ၊ ဘယ်ဖောက်သည်မှ ပြဿနာလာရှာတာ မရှိဘူး၊ စိတ်မပူပါနဲ့။ ခင်ဗျား နည်းလမ်းပြောင်းမှဖြစ်မယ်၊ မဟုတ်ရင် ပိုက်ဆံရမှာ မဟုတ်ဘူး။ လူတွေ ပြောလေ့ရှိတယ်လေ ‘ကိုယ့်လက်ထဲကပိုက်ဆံ မယူတာ အရူးပဲ’ တဲ့။ စဉ်းစားကြည့်လေ။ မမှန်ဘူးလား” လို့ ပြောတယ်။ သူပြောတာ အဓိပ္ပာယ်ရှိတယ်၊ သူနဲ့တွဲလုပ်ရင် ငါ ပိုက်ဆံအများကြီး ပိုရှာနိုင်မယ်လို့ ကျွန်တော် တွေးမိတယ်။ ဒါ့အပြင် ရိုးရိုးသားသားပဲ ဆက်လုပ်နေရင် ငါလိုချင်တဲ့ သူများအားကျရတဲ့ အဆင့်မြင့်တဲ့ဘဝကို ဘယ်တော့မှ ရောက်နိုင်မှာလဲ။ နောက်ပြီး ငါနဲ့လုပ်ငန်းတူ တခြားလူတွေဆို အလုပ်ကို ကားမောင်းသွားကြတာ၊ မြင်ရတာ အထင်ကြီးစရာကြီး၊ ဖောက်သည်တွေကလည်း သူတို့ကို အထင်ကြီးလေးစားကြတယ်။ တစ်ဖက်မှာတော့ အသေးစားကုမ္ပဏီပိုင်ရှင်ဖြစ်ရဲ့သားနဲ့ ငါဟာ ဆိုင်ကယ် စီးနေရတယ်။ သိက္ခာကျလွန်းတာပေါ့။ ဒါတွေကို တွေးမိတော့ ကျွန်တော် သဘောတူလိုက်တယ်။ ရက်နည်းနည်းကြာတော့ သူငယ်ချင်းရဲ့ ဆွေမျိုးက သူ့ရုံးခန်းပြင်ဖို့ လိုလို့ဆိုပြီး ပစ္စည်းဝယ်ပေးဖို့ အကူအညီလာတောင်းတယ်။ ဆောက်လုပ်ရေးပစ္စည်းဆိုင်ပိုင်ရှင်က “ဒါ အခွင့်အရေးကောင်းပဲ။ သူ့အတွက် ဈေးနည်းနည်းပိုတင်လိုက်ရင် ခင်ဗျားပွဲခ ပိုရမှာ” လို့ ကျွန်တော့်ကို ပြောတယ်။ ကျွန်တော် လိပ်ပြာသန့်မှာ မဟုတ်ဘူးလို့ ခံစားလိုက်ရတယ်။ ကျွန်တော် မလုပ်ရက်တာကို သူမြင်တော့ “ခင်ဗျားက ရိုးလွန်းတာပဲ၊ အခုခေတ်မှာ ဘယ်သူက လိပ်ပြာသန့်တာကို အလေးထားနေလို့လဲ။ ခင်ဗျား ဖောက်သည် သက်သာအောင်လုပ်ပေးလဲ သူက ခင်ဗျားကောင်းကြောင်း တစ်စက်မှ ပြောမှာမဟုတ်ဘူး။ စိတ်မပူပါနဲ့၊ ဘောက်ချာမှာ ဘာပြဿနာမှ သူတွေ့မှာမဟုတ်ပါဘူး” လို့ ပြောတယ်။ ဒါပေမဲ့ ကျွန်တော်က နည်းနည်း ဝန်လေးနေတုန်းဆိုတော့ ပွဲခ နည်းနည်းလျှော့ယူဖို့ပဲ သဘောတူလိုက်တယ်။ ပြီးတော့ ပစ္စည်းဆိုင်ရှင်က ကုမ္ပဏီကိုလာပြီး သူငယ်ချင်းရဲ့ ဆွေမျိုးဆီ ဘောက်ချာ ပေးလိုက်တယ်။ သူသိသွားမှာစိုးလို့ ကျွန်တော့် ရင်တွေ တဒိန်းဒိန်းခုန်ပြီး လှိုက်ဖိုနေတာ။ “သူငယ်ချင်းရဲ့ဆွေမျိုးက ပါးနပ်တဲ့သူ။ ဒီထဲမှာ မရိုးမသားလုပ်ထားတာ သူသိသွားရင် ငါ လုံးလုံး သိက္ခာကျမှာ မဟုတ်ဘူးလား” လို့ တွေးမိတယ်။ စိတ်လှုပ်ရှားနေလို့ ကိုယ့်သူငယ်ချင်းရဲ့ ဆွေမျိုးမျက်နှာကို ကျွန်တော် မကြည့်ရဲဘူး။ ကျွန်တော် စိုးရိမ်နေတုန်းမှာပဲ “ပစ္စည်းတွေအကုန် စစ်ပြီးပြီလား” လို့ သူက မေးတယ်။ ကျွန်တော် တွေးမိတယ်။ “တစ်ခုခုမှားနေတာများ သူတွေ့သွားလား” လို့ပေါ့။ နည်းနည်းကြောက်သွားပြီး စိတ်မလုံမလဲနဲ့ “စစ်ပြီးပါပြီ” လို့ ပြောလိုက်တယ်။ မထင်မှတ်ဘဲနဲ့ သူက ဈေးနှုန်းကိုကြည့်ပြီး လက်မှတ်ထိုးပေးလိုက်တယ်၊ ပြီးတော့ ပစ္စည်းတွေ ရောင်းလိုက်တဲ့ ဆိုင်ရှင်ကို ငွေစာရင်းဌာနမှာ ပိုက်ဆံသွားထုတ်ဖို့ တိုက်ရိုက် ပြောလိုက်တယ်။ အဲဒီကျမှ ကျွန်တော် နည်းနည်း စိတ်အေးသွားတော့တယ်။ ကိုယ့်ဘာသာ တွေးမိတယ်။ “နောက်ဆို ကိုယ့်လိပ်ပြာမလုံတဲ့ ဒီလိုကိစ္စမျိုးတွေ သိပ်မလုပ်တာ ကောင်းမယ်။ လုပ်လိုက်ရင် ကိုယ့်လိပ်ပြာသန့်မှာ မဟုတ်ဘူး” လို့ပေါ့။

ပြီးတော့ ဆောက်လုပ်ရေးပစ္စည်းဆိုင်ရှင်က ကျွန်တော့်ကို ပွဲခ ယွမ် ၂,၈၀၀ ပေးပြီး ထမင်းပါ လိုက်ကျွေးတယ်။ လွယ်လွယ်လေးရလာတဲ့ ပိုက်ဆံကိုကြည့်ပြီး ကျွန်တော် ကိုယ့်ဘာသာ တွေးမိတယ်၊ “ဘာမှ အားမစိုက်ရဘဲ စကားပြောရုံနဲ့ ငါ ဒီလောက်ပိုက်ဆံ ရလိုက်တာ။ ‘ဉာဏ်နီဉာဏ်နက်မရှိဘဲ မချမ်းသာနိုင်’ ဆိုတဲ့စကားက တကယ် အဓိပ္ပာယ်ရှိတာပဲ။ ဒါက စီမံကိန်းအသေးလေးပဲ ရှိသေးတာ။ စီမံကိန်းအကြီးနည်းနည်းသာ ငါယူနိုင်ရင် ပိုက်ဆံဘယ်လောက်တောင် ရလိုက်မလဲ။ ဒီလိုသာ ဆက်လုပ်ရင် ငါ့ဝင်ငွေက အတော်လေးများလာမှာ သေချာတယ်။ သုံးလေးနှစ်အတွင်းမှာ ငါ သူဌေးလို နေနိုင်တော့မှာပဲ” လို့ပေါ့။ ဒါပေမဲ့ ဒါက ကိုယ့်ဂုဏ်သတင်းကိုယ် ရောင်းစားပြီးရလာတဲ့ ပိုက်ဆံဆိုတာ တွေးမိပြန်တော့ စိတ်မသန့်ပြန်ဘူး။ တစ်ဖက်မှာလည်း အရင်ကလိုပဲ ရိုးရိုးသားသား ဆက်လုပ်နေရင် ငါ ပိုက်ဆံအများကြီး လုံးဝ ရမှာ မဟုတ်ဘူး။ ရက်အတော်ကြာ ကျွန်တော် ဝေခွဲမရဖြစ်နေခဲ့တယ်၊ နောက်ဆုံးတော့ လက်တစ်ကမ်းမှာရနိုင်တဲ့ ပိုက်ဆံကိုကြည့်ပြီး အကျိုးအမြတ်ကိုပဲ ရွေးလိုက်တော့တယ်။ အဲဒီအချိန်ကစပြီး “ဉာဏ်နီဉာဏ်နက်မရှိဘဲ မချမ်းသာနိုင်” ဆိုတာ ကျွန်တော့်ဆောင်ပုဒ် ဖြစ်လာတော့တာပဲ။ ပိုက်ဆံပိုရပြီး ဇိမ်ကျကျနေနိုင်ဖို့အတွက် ဖောက်သည်တွေအပေါ် ကျွန်တော် အမြဲ လှည့်စားပြီး လိပ်ပြာမလုံတဲ့ကိစ္စတွေ လုပ်ခဲ့တယ်။ တစ်ခါတုန်းက အရည်အသွေးညံ့တဲ့ ပျဉ်ပြားတစ်ပုံ ဝယ်လိုက်ပြီး “ဖောက်သည်လာရင် အလုပ်မစနဲ့ဦး။ ခင်ဗျားတို့သုံးနေတဲ့ ပစ္စည်းတွေကို ပေးမမြင်နဲ့” လို့ အလုပ်သမားတွေကို မှာထားတယ်။ ဒါပေမဲ့ အလုပ်လုပ်နေတုန်းမှာပဲ ဖောက်သည်က ရုတ်တရက် ဝင်လာတယ်။ ကျွန်တော် အရမ်း ရင်ထိတ်သွားပြီး လက်ဖဝါးတွေပါ ချွေးပြန်လာတယ်၊ ဖောက်သည်က အပြစ်အနာအဆာ တွေ့သွားမှာ အရမ်းကြောက်နေခဲ့တာ။ ဒါကိုသာ မိသွားရင် လက်ခဆုံးမယ့်အပြင် ပစ္စည်းဖိုးပါ ဆုံးမှာ။ ကံကောင်းလို့ အဲဒီတုန်းက ဖောက်သည် သတိမထားမိလိုက်ဘူး။ အလုပ်ဆင်းလို့ အိမ်ရောက်တော့လဲ စိတ်ပူနေတုန်းပဲ “ညဘက် ဖောက်သည်က လုပ်ငန်းခွင်ကို သွားကြည့်မလား။ ပစ္စည်းမှာ ပြဿနာရှိနေတာများ သူတွေ့သွားရင် ဘယ်လိုလုပ်မလဲ” လို့ပေါ့။ ကျွန်တော် တစ်ချိန်လုံး စိတ်တထင့်ထင့်ဖြစ်နေရတာ၊ အလုပ်ပြီးလို့ ငွေရှင်းပြီးတဲ့အထိ စိတ်မအေးခဲ့ရဘူး။ တဖြည်းဖြည်းနဲ့ ပိုက်ဆံပိုရှာနိုင်လာတယ်၊ အိမ်ဝယ်နိုင်ပြီး စုမိဆောင်းမိ ရှိလာရုံတင်မကဘူး ဆွေမျိုးတွေ၊ သူငယ်ချင်းတွေရဲ့ အားကျတာ၊ ချီးကျူးတာကိုပါ ခံလာရတယ်။ အရင်တုန်းက ပိုက်ဆံမရှိတော့ သိတဲ့လူတွေနဲ့တွေ့ရင် ကျွန်တော်က စကားပြောပေမယ့် သူတို့က ပြန်မပြောကြဘူး။ အခုကျတော့ သူတို့ ကျွန်တော်နဲ့တွေ့ရင် အမြဲ အရင်နှုတ်ဆက်တယ်၊ ပြီးတော့ ပြုံးပြုံးရွှင်ရွှင်နဲ့ ကြိုဆိုကြတယ်။ တစ်ခါတလေ ကျွန်တော် အကူအညီတောင်းရင် သူတို့ထဲက အများစုက ချက်ချင်း သဘောတူကြတယ်။ “ငွေသည် အဓိကမဟုတ်သော်လည်း၊ ငွေမရှိလျှင် ဘာမျှလုပ်နိုင်မည်မဟုတ်”၊ “ငွေကြေးသည် ကမ္ဘာကို လည်ပတ်စေသည်” ဆိုတဲ့ ဆိုရိုးတွေက တော်တော်မှန်တယ်လို့ ကျွန်တော် ခံစားမိတယ်။ ဒါပေမဲ့ တစ်ခါတလေကျတော့ ဆင်ခြင်သုံးသပ်မိတယ်။ ပြီးခဲ့တဲ့သုံးလေးနှစ်မှာ လိပ်ပြာမလုံဘဲ ကျွန်တော် ပိုက်ဆံရှာခဲ့ပြီး အိမ်တွေ ကားတွေ ဝယ်နိုင်ခဲ့ပေမယ့် ကျွန်တော် သိပ်မပျော်ဘူးခဲ့တာကိုပေါ့။ အဲဒီအစား တစ်နေ့ကုန် စိုးရိမ်ပူပန်မှုတွေ၊ သံသယတွေနဲ့ နေခဲ့ရတယ်။ ကျွန်တော် ဒီလို မရိုးမသားလုပ်ထားတာတွေ ဖောက်သည်တွေသိသွားရင် ကျွန်တော့်ကို သေချာပေါက် လက်ညှိုးထိုးပြီး အပြစ်ပြောကြမှာ။ အဲဒီမြင်ကွင်းကို ကျွန်တော် တွေးတောင်မတွေးရဲဘူး။ ကျွန်တော်နဲ့ ဖောက်သည်တွေက တစ်မြို့နယ်တည်းသားတွေဆိုတော့ အမြဲမြင်တွေ့နေရတာ။ ဒါပေမဲ့ တစ်ခါတလေ သူတို့နဲ့ ပက်ပင်းတိုးရင် ကျွန်တော် ခေါင်းမမော့ရဲဘူး၊ သူတို့မျက်လုံးကို တည့်တည့်မကြည့်ရဲဘူး။ ကိုယ့်စိတ်ထဲက ပြစ်တင်ရှုတ်ချတာ၊ စွပ်စွဲတာတွေကို ကျွန်တော် မဖျောက်ဖျက်နိုင်ခဲ့ဘူး။ တစ်ခါတလေ ဖောက်သည်တွေ ကိုယ့်အိမ်တံခါးထိ ရောက်လာတယ်လို့တောင် အိမ်မက်မက်ပြီး လန့်နိုးလာတာမျိုးတောင် ရှိတယ်။ တစ်ခါတလေလည်း တွေးမိတယ် “လူတွေကို မလိမ်နဲ့တော့။ အရင်ကလိုပဲ အလုပ်ကို ရိုးရိုးသားသားနဲ့ ကောင်းကောင်းလုပ်တာ ပိုကောင်းမယ်။ ပိုက်ဆံနည်းနည်းပဲရလဲ ဖြစ်ပါတယ်” လို့ပေါ့။ ဒါပေမဲ့ ကလေးတွေကြီးလာရင် ကိစ္စအဝဝအတွက် ပိုက်ဆံလိုဦးမှာ၊ ပြီးတော့ ပိုက်ဆံမရှိရင် ငါ့ရဲ့ နေထိုင်မှုအဆင့်အတန်းကလည်း ကျသွားမှာလို့ တွေးမိပြန်ရော။ ကျွန်တော် နည်းနည်း မလိုလားသလိုဖြစ်ပြီး ဗျာများသွားတာပေါ့။ ကျွန်တော် ခဏခဏ သက်ပြင်းချမိတယ်။ “ဘဝက ဘာလို့ ဒီလောက် နာကျင်ရတာလဲ” လို့ပေါ့။

၂၀၁၃၊ အောက်တိုဘာလမှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်တော် လက်ခံခဲ့ပြီး အသင်းတော် အသက်တာကို စပြီး အသက်ရှင်ခဲ့တယ်။ စုဝေးပွဲတွေမှာ ညီအစ်ကိုမောင်နှမတွေအားလုံးက ရင်ထဲရှိတာတွေကို ပွင့်ပွင့်လင်းလင်း ပြောကြတယ်။ သူတို့ရဲ့ နေ့စဉ်အသက်တာမှာ ဖောက်ပြန်ပျက်စီးမှုတွေကို ဘယ်လိုထုတ်ဖော်မိကြောင်း ဆွေးနွေးကြတာ ကျွန်တော် တွေ့လိုက်ရတယ်။ ဒါက လူ့အဖွဲ့အစည်းမှာဆို ခင်ဗျား ဘယ်တော့မှ မြင်ရမှာမဟုတ်ဘူး။ တစ်ခါတုန်းက စုဝေးပွဲတစ်ခုမှာ ညီအစ်မတစ်ယောက်က ရိုးသားသူတစ်ယောက်ဖြစ်ဖို့ သူ့အတွေ့အကြုံကို မိတ်သဟာယပြုတယ်။ ပစ္စည်းရောင်းဖို့ သူနဲ့သူ့အမျိုးသားက လူတွေကို ဘယ်လို လိမ်ညာလှည့်ဖြားခဲ့လဲဆိုတာ သူပြောပြတော့၊ ကျွန်တော်လည်း ကိုယ်ချင်းစာမိပြီး ပြောလိုက်တယ် “ဒီလောကကြီးမှာ လူတွေက တဖြည်းဖြည်း ပိုဆိုးလာတယ်။ မင်းကငါ့ကိုလိမ်၊ ငါကမင်းကိုလိမ်နဲ့ချည်းပဲ။ ကျွန်တော့်လိုပေါ့၊ ဆောက်လုပ်ရေးမှာ ရိုးရိုးသားသားပဲ လုပ်နေရင် ဘယ်တော့မှ ပိုက်ဆံရမှာမဟုတ်ဘူး။ ပိုက်ဆံပိုရဖို့ဆိုရင် ဉာဏ်ဆင်ပြီး လိမ်မှရတာ” လို့ ပြောလိုက်တယ်။ ညီအစ်မက ပြောတယ်၊ “ဒါတွေအားလုံးက စာတန်က လူတွေကို ဖောက်ပြန်ပျက်စီးစေတဲ့ ရလဒ်တွေလေ။ အဲဒါက ကျွန်မတို့ကို အပြစ်ထဲမှာ အသက်ရှင်စေတယ်၊ ကိုယ့်ကျင့်ကြံပြုမူပုံမှာ လူပီသတဲ့ အခြေခံစည်းတွေ ပျောက်ဆုံးစေပြီး လိပ်ပြာမသန့်တာမျိုးကိုတောင် မခံစားမိသလောက် ဖြစ်စေတယ်” လို့ပေါ့။ အဲဒီအချိန်တုန်းက ဘုရားနှုတ်ကပတ်တော်တစ်ပိုဒ်ကို ကျွန်တော်တို့ ဖတ်လိုက်ကြတယ်။ “လူသား၏ မည်သည့်လက္ခဏာသွင်ပြင်များကို ဖောက်ပြန်ပျက်စီးစေရန် စာတန်က ဤခေတ်ရေစီးကြောင်းတစ်ခုစီကို အသုံးပြုသနည်း။ စာတန်သည် အဓိကအားဖြင့် လူသား၏ အသိစိတ်၊ ခံစားချက်၊ လူ့သဘာဝ၊ ကိုယ်ကျင့်တရားများနှင့် ဘဝအမြင်ရှုထောင့်များကို ဖောက်ပြန်ပျက်စီးစေသည်။ ပြီးလျှင် ဤလူမှုရေး ခေတ်ရေစီးကြောင်းများသည် လူတို့ကို တဖြည်းဖြည်းချင်း အဆင့်နိမ့်စေပြီး ဖောက်ပြန်ပျက်စီးစေသည် မဟုတ်လော။ လူများက လူမှုရေးခေတ်ရေစီးကြောင်းထဲရှိ ငွေကြေး၊ ရုပ်ဝတ္တုဆိုင်ရာ လိုအင်ဆန္ဒများ၊ မကောင်းမှုနှင့် အကြမ်းဖက်မှုတို့ကို အမှုမဲ့အမှတ်မဲ့ဖြင့် ရိုသေလေးမြတ်ရန်အလို့ငှာ လူများကို နတ်ဆိုးများ၏ အသိုက်ထဲသို့ တစ်လှမ်းချင်း သွေးဆောင်ရန် ဤလူမှု ခေတ်ရေစီးကြောင်းများကို စာတန် အသုံးပြုလေသည်။ ဤအရာတို့သည် လူသား၏ စိတ်နှလုံးထဲသို့ ဝင်ရောက်သွားသည်နှင့်၊ လူသားသည် မည်သည့်အရာ ဖြစ်လာသနည်း။ လူသားသည် နတ်ဆိုးနှင့် စာတန်ဖြစ်လာသည် တကား။ အဘယ်ကြောင့်နည်း။ လူသား၏စိတ်နှလုံးထဲတွင် မည်သည့် စိတ်ပိုင်းဆိုင်ရာ ယိမ်းယိုင်မှုကြောင့် ဖြစ်သနည်း။ လူသားက မည်သည့်အရာကို မြတ်နိုးသနည်း။ လူသားသည် ငြိမ်သက်ခြင်း မဆိုထားနှင့်၊ အလှတရား သို့မဟုတ် ကောင်းမြတ်ခြင်းကို ချစ်ခင်နှစ်သက်ခြင်းမရှိဘဲလျက်၊ ဆိုးယုတ်မှုနှင့် အကြမ်းဖက်မှုတို့တွင် စတင် ပျော်မွေ့ကြသည်။ လူတို့သည် ပုံမှန် လူ့သဘာဝတွင် ရိုးရှင်းသောဘဝတစ်ခုကို နေထိုင်ရန် လိုလားခြင်းမရှိဘဲ၊ ယင်းအစား ၎င်းတို့ကို ကန့်သတ်ချုပ်ချယ်မှုများဖြစ်စေ၊ နှောင်ကြိုးများဖြစ်စေ ကင်းမဲ့လျက် မိမိတို့၏ ဇာတိပကတကို ဖြည့်ဆည်းဖို့ အစွမ်းကုန် ကြိုးစားရင်း၊ တစ်နည်းအားဖြင့် မိမိတို့ ဆန္ဒရှိသည့် မည်သည့်အရာကိုမဆို လုပ်ဆောင်ရင်း၊ မြင့်မားသောအဆင့်အတန်းနှင့် ကြီးမားသော ကြွယ်ဝမှုကို ခံစားပျော်မွေ့ရန်၊ ဇာတိပကတိ သာယာမှုများထဲတွင် ပျော်မြူးရန် ဆန္ဒရှိကြလေသည်။...လူတို့ကြားတွင် မည်သည့်ချစ်ခင်မှုမျှ မရှိတော့၊ မိသားစုဝင်တို့ကြားတွင် မည်သည့် ချစ်ခြင်းမေတ္တာမျှ မရှိတော့၊ ဆွေမျိုးများနှင့် မိတ်ဆွေများကြားတွင် မည်သည့်နားလည်မှုမျှ မရှိတော့ပေ။ လူသားချင်း ဆက်ဆံရေးတို့သည် အကြမ်းဖက်မှုအသွင် ဆောင်လာလေပြီ။ လူအယောက်ချင်း စီတိုင်းသည် ၎င်းတို့၏ ရောင်းရင်းလူသားတို့ကြား ရှင်သန်နေထိုင်ဖို့ရန် အကြမ်းဖက်သော နည်းလမ်းတို့ကို အသုံးပြုဖို့ ကြိုးစားကြ၏။ မိမိတို့၏ နေ့စဉ်အစာကို အကြမ်းဖက်မှုသုံးလျက် အရယူကြသည်။ အကြမ်းဖက်မှုကို သုံးလျက် ၎င်းတို့၏ ရာထူးနေရာများကို ရယူပြီး၊ ၎င်းတို့၏ အကျိုးအမြတ်များကို ရရှိကြသကဲ့သို့၊ ၎င်းတို့ လုပ်ချင်သည့် မည်သည့်အရာကိုမဆို လုပ်ဆောင်ဖို့ အကြမ်းဖက်ပြီး ကောက်ကျစ်ဆိုးယုတ်သော နည်းလမ်းများကို သုံးကြလေသည်။ ဤလူ့သဘာဝသည် ထိတ်လန့်စရာ မကောင်းပါသလော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) စာတန်က ကျွန်တော်တို့ကို သွေးဆောင်ဖို့ ကျော်ကြားမှု၊ အကျိုးအမြတ်နဲ့ ငွေကြေးကို အသုံးပြုပြီး အရာအားလုံးထက် ငွေကို တန်ဖိုးထားစေမှန်း ဘုရားနှုတ်ကပတ်တော်တွေကနေ ကျွန်တော် နားလည်လိုက်ရတယ်။ ပိုက်ဆံရဖို့နဲ့ သူများတွေ အထင်ကြီးလေးစားတာခံရဖို့အတွက် ကျွန်တော်တို့က မရိုးမသားလုပ်ကြတယ်၊ လိပ်ပြာမလုံဘဲ သူများကို လိမ်ကြတယ်။ မိသားစုသံယောဇဉ်၊ သူငယ်ချင်းသံယောဇဉ်ကိုတောင် ဂရုမစိုက်တော့ဘဲ အသိစိတ်နဲ့ ဆင်ခြင်တုံတရား အကုန်ပျောက်ဆုံးကုန်ကြတာ။ ကျွန်တော် စီးပွားရေး စလုပ်တုန်းက ရိုးရိုးသားသားနဲ့ ပိုက်ဆံရှာနိုင်ခဲ့သေးတယ်ဆိုတာရယ်၊ ဒါပေမဲ့ သူများတွေက လိမ်ညာပြီး ပိုက်ဆံအများကြီး ရှာနိုင်တာ၊ ပြည့်ပြည့်စုံစုံ နေရတာ၊ အထင်ကြီးလေးစားခံရတာတွေကို မြင်တော့ ကျွန်တော်ပါ လိုက်ပြီး ရေလိုက်ငါးလိုက်နေရင်း လိပ်ပြာမလုံတော့ဘူး၊ နည်းလမ်းမျိုးစုံသုံးပြီး ဖောက်သည်တွေကို လိမ်ခဲ့တာတွေရယ်ကို ပြန်တွေးမိတယ်။ ပွဲခယူရုံတင်မကဘူး၊ ဆောက်လုပ်ရေးပစ္စည်းတွေမှာလဲ ကျွန်တော် မရိုးမသား လုပ်ခဲ့တယ်။ ပိုက်ဆံတချို့ ရခဲ့ပေမယ့် အဲဒါတွေက လိမ်ညာလှည့်ဖြားပြီး ရလာတာတွေလေ၊ ပြီးတော့ ကျွန်တော် တစ်နေ့ကုန် ရင်တမမ ဖြစ်နေခဲ့ရတာ။ ဒါတွေအားလုံးက စာတန်က လူသားမျိုးနွယ်ကို ဖောက်ပြန်ပျက်စီးစေတဲ့ အကျိုးဆက်ဖြစ်မှန်း ပေါ်သွားတာပေါ့။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်ဖြစ်ပြီး ဘုရားသခင်က ဘယ်လိုလူမျိုးကို နှစ်သက်လဲဆိုတာ နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်က ရိုးသားသူကို နှစ်သက်မှန်း သင်တို့သိထားသင့်သည်။ ဘုရားသခင်၌ သစ္စာစောင့်သိခြင်း၏ အနှစ်သာရ ရှိသဖြင့် သူ၏နှုတ်ကပတ်တော်များကို အစဉ်သဖြင့် ယုံကြည်စိတ်ချနိုင်သည်။ ထို့အပြင် သူ၏ လုပ်ဆောင်ချက်များမှာ အမှားကင်းပြီး သံသယ ရှိရန်မလိုပေ၊ ဤအကြောင်းကြောင့် သူ့အပေါ် ပကတိ ရိုးသားသူများကို ဘုရားသခင်က နှစ်သက်ခြင်း ဖြစ်သည်။ ရိုးသားခြင်းဟူသည်မှာ သင်၏စိတ်နှလုံးကို ဘုရားသခင်ထံ ပေးအပ်ခြင်းကို ဆိုလို၏၊ မည်သည့်အရာ၌မဆို ဘုရားသခင်အပေါ် လှည့်ဖြားခြင်းမရှိဘဲ အရာခပ်သိမ်း၌ ကိုယ်တော့်ထံ ပွင့်လင်းခြင်း၊ အဖြစ်မှန်များကို မည်သည့်အခါမျှ မဖုံးကွယ်ခြင်း၊ သင့်အထက်ရှိသူများကို လှည့်ဖြားရန် မကြိုးစားခြင်းနှင့် သင့်အောက်ရှိသူများထံမှ အမှုအရာများကို မဖုံးကွယ်ခြင်း၊ ဘုရားသခင်၏ မျက်နှာလိုမျက်နှာရလုပ်ရန်သာ ကြိုးပမ်းသည့်အရာများကို မလုပ်ဆောင်ခြင်းပင် ဖြစ်သည်။ အတိုချုံး၍ဆိုရလျှင် ရိုးသားခြင်း ဆိုသည်မှာ သင်၏ လုပ်ရပ်များနှင့် စကားများတွင် စင်ကြယ်ဖို့နှင့် ဘုရားသခင်ကို ဖြစ်စေ၊ လူသားကိုဖြစ်စေ မလှည့်စားခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သတိပေးချက် သုံးချက်) ဘုရားသခင်က သစ္စာစောင့်သိပြီး သန့်ရှင်းမှန်း ဘုရားနှုတ်ကပတ်တော်တွေကနေ ကျွန်တော် နားလည်ခဲ့တယ်။ ဘုရားသခင်က လုံးလုံး ရိုးရိုးသားသား စကားပြောပြီး သူ့နှုတ်ကပတ်တော်တွေမှာ စင်ကြယ်တယ်။ ပြီးတော့ ရိုးသားသူတွေကို သူ နှစ်သက်တယ်။ ဘုရားသခင်က ကျွန်တော်တို့ကို သူ့နှုတ်ကပတ်တော်တွေအတိုင်း အမြဲတမ်း ပြောဆိုဆောင်ရွက်တာ၊ ပွင့်လင်းပြီး ရိုးတာ ဘုရားသခင်ကိုရော လူကိုပါ လှည့်စားဖို့ မကြိုးစားတာကို မျှော်လင့်တယ်။ ဒီလိုမှပဲ ကျွန်တော်တို့က လူသားပုံသဏ္ဌာန်နဲ့ အသက်ရှင်နေထိုင်နိုင်ပြီး ဘုရားသခင်ရဲ့ အသိအမှတ်ပြုတာ ခံရမှာ။ ဘုရားသခင်ရဲ့ ရည်ရွယ်ချက်ကို နားလည်လိုက်တော့၊ ဆောက်လုပ်ရေးအလုပ်လုပ်တဲ့အခါ ဘုရားသခင်ရဲ့ စိစစ်မှုကို လက်ခံပြီး ဖောက်သည်တိုင်းအပေါ် ရိုးသားရမယ်ဆိုတာ ကျွန်တော် သိလိုက်တယ်။ ပြီးခဲ့တဲ့သုံးလေးနှစ်မှာ ပိုက်ဆံရှာဖို့အတွက် ကျွန်တော် တစ်နေ့လုံး လိမ်ညာလှည့်ဖြားခဲ့တာတွေ၊ လိပ်ပြာမလုံဘဲ ကျင့်ကြံပြုမူခဲ့တာတွေကို တွေးမိတယ်။ ဒါက ဘုရားသခင် စက်ဆုပ်ရွံရှာပြီး မုန်းတီးအောင် လုပ်တာပဲ။ ဒါကြောင့် ကျွန်တော် ရိုးသားသူဖြစ်ဖို့ စပြီးလေ့ကျင့်တယ်၊ ဖောက်သည်ဆီက ပိုက်ဆံပိုမယူတော့ဘူး၊ ငွေမျက်နှာပဲကြည့်ပြီး အလုပ်မလုပ်တော့ဘူး။ ဒီလိုလုပ်လိုက်တော့ အများကြီး စိတ်အေးသွားသလို ခံစားရပြီး စိတ်ထဲမှာလဲ ငြိမ်သက်ပြီး အေးချမ်းသွားတယ်။ ဒါပေမဲ့ ခဏကြာတော့ ဒီလိုနည်းနဲ့ စီမံကိန်းတွေကို လုပ်ရင် တကယ်ကို ပိုက်ဆံ သိပ်မရှာနိုင်မှန်း သတိထားမိလာတယ်။ ဘုရားသခင်က ကျွန်တော်တို့ကို ရိုးသားသူဖြစ်ဖို့ တောင်းဆိုပေမယ့်၊ အခုခေတ်မှာ ဘယ်နယ်ပယ်မှာမဆို လှည့်ကွက်သုံးပြီး လိမ်မှ ပိုက်ဆံရှာလို့ရတာလေ။ ကျွန်တော် တော်တော်လေး ဗျာများသွားတာပေါ့။ ဘယ်လို လက်တွေ့လုပ်ဆောင်ရမလဲဆိုတာ မသိခဲ့ဘူး။ နည်းနည်းတွေဝေပြီးနောက်မှာ ကျွန်တော် ကိုယ်ကျိုးစီးပွားကိုပဲ ပြန်ရွေးလိုက်တယ်။ “ရိုးသားသူလုပ်ဖို့က အချိန်ယူရမှာ။ နောက်မှ ရိုးသားသူဖြစ်ဖို့ လက်တွေ့လုပ်ဆောင်လဲ ဘယ်တော့မှ နောက်မကျပါဘူး” လို့ ကိုယ့်ဘာသာ တွေးလိုက်တယ်။ တစ်ခါတုန်းက ဖောက်သည်တစ်ယောက်အတွက် အိမ်ပြင်ပေးတုန်း အကောင်းစားတွေကို အညံ့စားတွေနဲ့ အစားထိုးလိုက်ပြီး အရည်အသွေးကောင်းတွေကို တုပြီးထုတ်ထားတဲ့ သာမန်ပစ္စည်းတွေ သုံးလိုက်တယ်။ သိပ်မကြာပါဘူး၊ ပြင်ထားတဲ့နေရာကို ဖောက်သည်က မတော်တဆ ရေစိုအောင်လုပ်မိရာကနေ အရည်အသွေးပြဿနာတွေ ပေါ်လာပါလေရော။ ကျွန်တော်သုံးထားတဲ့ပစ္စည်းတွေက အညံ့စားတွေမှန်း ဖောက်သည်က ရိပ်မိသွားပြီး၊ ရှင်းရမယ့်ငွေထဲကနေ ယွမ် တစ်သောင်း အတင်းဖြတ်ထားလိုက်တယ်။ ဒါတောင်မှ ကျွန်တော် အသိမဝင်သေးဘူး။ နောက်ထပ် ခဏကြာတော့ အထည်ဆိုင်ပိုင်ရှင်တစ်ယောက်က သူ့ဆိုင်မျက်နှာစာကို ပြင်ပေးဖို့ ပြောလာတယ်။ ကျွန်တော့်အတွေ့အကြုံအရ အထည်ဆိုင်မျက်နှာစာဆိုတာ တကယ့်ကို ခဏခဏ လဲနေကျလေ။ “သူ့ကို ပစ္စည်းကောင်းကောင်း မသုံးပေးလဲ သူသိမှာမဟုတ်ဘူး၊ ငါ ပိုက်ဆံပိုရှာနိုင်မှာ။ အရင်တစ်ခါ ဆုံးရှုံးလိုက်တဲ့ တစ်သောင်းကို ဒီပရောဂျက်ကနေ ပြန်ယူလို့ရတယ်” လို့ တွေးလိုက်တယ်။ ဒါနဲ့ သူ့ဆိုင်အတွက် သာမန်ပစ္စည်းတွေကိုပဲ သုံးလိုက်တယ်။ အလုပ်လုပ်နေတုန်း အလုပ်သမားတစ်ယောက်က “သူဌေးကတော့ စီးပွားရှာတတ်ပါ့ဗျာ။ သူဌေးသုံးနေတဲ့ အပြားတွေက အလူမီနီယံကွန်ပိုဆစ်ပြားတွေ မဟုတ်ရုံတင်မကဘူး အကြမ်းထည်တွေပဲ။ ဒီပရောဂျက်ကနေ အမြတ်တော်တော်ရမှာပဲနော်” လို့ ပြောတယ်။ ကျွန်တော်က ဒေါသတကြီးနဲ့ “ဒီလိုမလုပ်ရင် ပြီးခဲ့တဲ့တစ်ခါ ရှုံးတာကို မင်း လျော်ပေးမလား” လို့ ပြောလိုက်တယ်။ အလုပ်က မြန်မြန်ဆန်ဆန် ပြီးသွားတယ်၊ ဒါပေမဲ့ ပိုက်ဆံမရှင်းခင်မှာပဲ ဖောက်သည်က ဖုန်းဆက်လာပြီး အပြားကွာကျလို့ လူတစ်ယောက်ကို ထိခိုက်ဒဏ်ရာရတော့မလို့ဖြစ်သွားတယ်လို့ ပြောတယ်။ ကျွန်တော်ရောက်သွားတော့ အထည်ဆိုင်ပိုင်ရှင်က ဒေါသတကြီးနဲ့ “ရှင် ကျွန်မဆိုင်မှာ အညံ့စားပစ္စည်းတွေ သုံးထားတာပဲ။ ပိုက်ဆံကိစ္စ ဘယ်လိုလုပ်မလဲ” လို့ ပြောတယ်။ ကျွန်တော်လည်း ရွေးစရာမရှိတော့လို့ အမှားဝန်ခံပြီး တောင်းပန်လိုက်ရတယ်၊ “အခုချက်ချင်း ပြန်ပြင်ပေးပါ့မယ်။ ပစ္စည်းဖိုးပဲ ယူပါ့မယ်၊ လက်ခ မယူတော့ပါဘူး” လို့ပေါ့။ ဖောက်သည်က လက်ခံလိုက်တယ်။ အဲဒီနောက်မှာ ကျွန်တော် မရှင်းမလင်းဖြစ်ပြီး မတွေးဘဲ မနေနိုင်ဘူး၊ “ဒီရက်ပိုင်း ဘာလို့ အမြဲတမ်း အဆင်မပြေဖြစ်နေရတာလဲ။ ဒီအခွင့်အရေးသုံးပြီး အရှုံးတွေကာမိအောင် လုပ်ချင်တာ၊ အခုတော့ အရှုံးတွေက ပိုပိုကြီးလာပါရောလား။ ကံကောင်းလို့ ဒီတစ်ခါ လူမထိသွားတာ၊ မဟုတ်ရင် ငါ ဒုက္ခရောက်ပြီ” လို့ပေါ့။ အဲဒီအချိန်အတွင်းမှာ ကျွန်တော် စပြီးတွေးတောသုံးသပ်မိတယ်၊ “ဘုရားသခင်က ရိုးသားသူကို ချစ်မှန်း ငါကောင်းကောင်းသိသားနဲ့၊ ပြုပြင်ဆောက်လုပ်ရေးတွေ လုပ်တဲ့အခါ လူတွေကို မရမက လိမ်နေတုန်းပါလား။ ဒါ ဘာကြောင့်လဲ” ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ကျွန်တော်ဖတ်လိုက်တော့ စိတ်နှလုံး နည်းနည်း လင်းလက်သွားတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်ဆိုသည်မှာ အဘယ်နည်း။ ယင်းကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက၊ သူတို့က ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက်တာများ ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ ထိုသို့လုပ်ဆောင်ခြင်းသည် မိမိတို့ကိုယ်တိုင်အတွက်သာ ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ ဆိုးယုတ်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤဆိုးယုတ်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအချက် ဖြစ်လာနှင့်ပြီးဖြစ်သည်။ နှစ်ထောင်ချီကြာသည်အထိ ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရားနှုတ်ကပတ်တော်တွေရဲ့ ဖော်ထုတ်ချက်ကနေ ကျွန်တော် နားလည်ခဲ့တာက စာတန်ဟာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “ငွေသာလျှင် ပထမ” နဲ့ “ဉာဏ်နီဉာဏ်နက်မရှိဘဲ မချမ်းသာနိုင်” တို့လိုမျိုး စာတန်ဆန်တဲ့ အဆိပ်အတောက်တွေကို သုံးပြီး လူတွေကို စုံစမ်းသွေးဆောင်လို့ ဖောက်ပြန်ပျက်စီးစေတယ်ဆိုတာပါပဲ။ လူတွေက ဒီအရာတွေအတိုင်း အသက်ရှင်တဲ့အခါ ပိုပိုပြီး တစ်ကိုယ်ကောင်းဆန်လာတယ်၊ စက်ဆုပ်စရာကောင်းလာပြီး အကျိုးအမြတ်ကိုသာ ရှေ့တန်းတင်လာကြတယ်။ နိုင်ငံတွေ၊ လူမျိုးတွေကနေ မိသားစုတွေ၊ တစ်ဦးတစ်ယောက်ချင်းစီအထိ အားလုံးက ကိုယ့်အကျိုးစီးပွားအတွက်ဆို ဉာဏ်ဆင်ပြီး လိမ်ဖို့ ဝန်မလေးကြဘူး။ ကိုယ့်လိုအင်ဆန္ဒဖြည့်ဖို့အတွက် သူများအကျိုးစီးပွားကို ထိခိုက်ဖို့တောင် လိုလားကြတယ်။ သူတို့ရဲ့ အသိစိတ်က ဝါးမြိုခံလိုက်ရပြီး လူ့သဘာဝ ပျောက်ဆုံးကုန်ကြတယ်။ အစတုန်းကတော့ ကျွန်တော် လိပ်ပြာလုံလုံနဲ့ အိမ်ပြင်ပေးနိုင်ခဲ့သေးတယ်၊ ဖောက်သည်တွေအတွက် အလုပ်ကောင်းအောင် ပိုပြီး ဒုက္ခခံဖို့ လိုလားခဲ့တယ်။ နည်းနည်းပင်ပန်းပေမဲ့ စိတ်ထဲမှာတော့ ငြိမ်သက်ပြီး အေးချမ်းတယ်။ နောက်ပိုင်းကျတော့ ကျွန်တော့်လုပ်ငန်းက လူတွေအားလုံး ကားတွေမောင်း၊ တစ်နှစ်ကို ယွမ် တစ်သိန်းကျော် ရနေတာမြင်တော့ ကျွန်တော် အရမ်းအားကျမိတယ်။ သူများ အထင်ကြီးလေးစားတာခံရဖို့၊ အဆင့်မြင့်မြင့် နေနိုင်ဖို့အတွက် ကျွန်တော် လိမ်တယ်၊ လိပ်ပြာမလုံဘဲ ပွဲခတွေ ယူခဲ့တယ်။ အရည်အသွေးကောင်းတွေကို တုပြီးထုတ်ထားတဲ့ အညံ့စားတွေကို အကောင်းစားတွေအနေနဲ့ လိမ်ပြီးရောင်းခဲ့တယ်၊ ဖောက်သည်တွေ သိသွားတာတောင် ကျွန်တော် မရပ်ခဲ့ဘူး။ ငွေနောက်လိုက်တာကို စွန့်လွှတ်ရမယ့်အစား လိပ်ပြာမလုံတဲ့အလုပ်ကိုပဲ လုပ်တော့မယ်လို့ ဆုံးဖြတ်ခဲ့တာ။ ဆိုးယုတ်တဲ့ရေစီးကြောင်းက ကျွန်တော့်ကို လုံးလုံးဝါးမြိုသွားပြီဆိုတာ ကျွန်တော် မြင်လိုက်ရတယ်။ ကိုယ်ကျိုးအတွက်နဲ့ ကိုယ်ကျင့်ကြံပြုမူပုံက အခြေခံစည်းတွေကို ကျွန်တော် စွန့်လွှတ်ခဲ့တယ်၊ ဖောက်သည်တွေကို မရိုးမသား လိမ်ညာပြီး တဖြည်းဖြည်း ပိုတစ်ကိုယ်ကောင်းဆန်လာတယ်၊ လောဘကြီးလာတယ်၊ ပြီးတော့ ကိုယ့်တည်ကြည်မှုနဲ့ သိက္ခာကို ဆုံးရှုံးခဲ့ရတယ်။ အဲဒီနှစ်တွေတစ်လျှောက် သူများကိုလိမ်ပြီး ပိုက်ဆံတချို့ရခဲ့ပေမဲ့ ကိုယ့်နေ့ရက်တွေကို ပျော်ပျော်ရွှင်ရွှင်နဲ့ မကုန်ဆုံးခဲ့ပါဘူး။ လူတွေကို လိမ်နေတာ တွေးမိလိုက်တာနဲ့ ရင်ထဲမှာ ပူလောင်ပြီး သူငယ်ချင်းတွေ၊ ဖောက်သည်တွေကို မျက်နှာချင်းမဆိုင်ရဲဘူး။ ကျွန်တော့်စိတ်ထဲမှာ အမြဲတမ်း မသိုးမသန့်ဖြစ်ပြီး လိပ်ပြာမလုံခဲ့ဘူး။ ညဘက်ဆို ကောင်းကောင်းတောင် အိပ်မပျော်ဘူး၊ တစ်ခါတလေ အိမ်မက်ဆိုးမက်ပြီး လန့်နိုးတတ်တယ်။ ဘုရားသခင်ကို စယုံကြည်ပြီးတဲ့နောက်မှာ၊ ဘုရားသခင်က ရိုးသားသူကို နှစ်သက်မှန်း၊ ရိုးသားသူကသာ ကယ်တင်ခံရပြီး ဘုရားသခင်ရဲ့ နိုင်ငံတော်ထဲ ဝင်ခွင့်ရမယ်ဆိုတာ ကျွန်တော် ကောင်းကောင်း သိခဲ့တယ်။ ဒါပေမဲ့ ကျွန်တော့်စိတ်နှလုံးက မကောင်းဆိုးဝါး ပူးထားသလိုပဲ၊ အကျိုးအမြတ်အတွက် လှည့်ဖြားခဲ့တယ်၊ အပြစ်ထဲမှာ အသက်ရှင်ပြီး ရုန်းမထွက်နိုင် ဖြစ်ခဲ့တယ်။ ဘုရားနှုတ်ကပတ်တော်တွေရဲ့ ဖော်ထုတ်ချက်သာ မရှိရင် လိမ်ညာလှည့်ဖြားတာ ဘယ်လောက်ဆိုးရွားလဲဆိုတာ ကျွန်တော် နားလည်ခဲ့မှာ မဟုတ်ဘူး။ ဆိုးယုတ်တဲ့ ရေစီးကြောင်းထဲ နက်သထက်နက်အောင် ဆက်နစ်ဝင်သွားမှာ၊ ပြီးတော့ လိပ်ပြာမလုံဘဲ မတရားတဲ့အကျိုးအမြတ်တွေ ရှာနေမိမှာ။ နောက်ဆုံးကျရင် စာတန်ရဲ့ ဝါးမြိုတာခံရပြီး သူနဲ့အတူ ငရဲထဲကျလို့ အပြစ်ဒဏ်ပေးတာခံရမှာ။ ဘုရားသခင်ရဲ့ ကယ်တင်ခြင်းအတွက် ကိုယ်တော့်ကို လှိုက်လှိုက်လှဲလှဲ ကျေးဇူးတင်ခဲ့တယ်၊ ပြီးတော့ ဖောက်သည်တွေကို နောက်ထပ် မလိမ်တော့ဘူး၊ မလှည့်ဖြားတော့ဘူးလို့ တိတ်တဆိတ် ဆုံးဖြတ်ချက်ချလိုက်တယ်။ အမှန်အတိုင်းပြောမယ်၊ ရိုးရိုးသားသား လုပ်မယ်၊ ပြီးတော့ တည်ကြည်ပြီး သိက္ခာရှိရှိတဲ့ လူတစ်ယောက်ဖြစ်အောင် နေရမယ်။

ခဏကြာတော့ ကျွန်တော့်ဆီ စမ်းသပ်မှုတစ်ခု ရောက်လာတယ်။ မိတ်ဆက်ပေးရာကနေတစ်ဆင့် ယွမ် ခုနစ်သောင်းတန် ပရောဂျက်တစ်ခု ကျွန်တော် လက်ခံရရှိခဲ့တယ်။ ဖောက်သည်က အသက် ၂၀ ကျော်လောက်ပဲ ရှိသေးတယ်၊ အိမ်ပြင်တာနဲ့ပတ်သက်ပြီး ဘာမှ မသိဘူး။ စီမံကိန်း ဘတ်ဂျက်အတိုင်း ပိုက်ဆံမရှင်းဘဲ သုံးလိုက်တဲ့ ပစ္စည်းအရေအတွက်ပေါ်မူတည်ပြီး ရှင်းမှာကို ကျွန်တော်တို့ သဘောတူလိုက်တယ်။ သဘောတူပြီးတာနဲ့ အလုပ်စလုပ်ကြတယ်။ ဖောက်သည်က လုပ်ငန်းခွင်ကို သိပ်မလာဘူးဆိုတော့ ကိုယ့်ဘာသာ တွေးမိတယ်၊ “ဒါ အခွင့်အရေးကောင်းပဲ။ အဖြစ်သဘောလုပ်ရင် ယွမ်ထောင်နဲ့ချီပြီးသက်သာသွားလို့ ကိုယ့်အိတ်ထဲ ထည့်လို့ရတယ်” လို့ တွေးမိတယ်။ ဒါပေမဲ့ “ငါ ရိုးသားသူ ဖြစ်ရမယ်၊ လိမ်တာ၊ ညာတာတွေ ရပ်ရမယ်” လို့ တွေးမိပြန်ရော။ ဒါပေမဲ့ ပိုက်ဆံရှာဖို့ ဒီအခွင့်အရေးကောင်းကို လက်မလွှတ်နိုင်သေးဘူး။ “ရိုးသားသူဖြစ်ဖို့ လက်တွေ့လုပ်ဆောင်လိုက်ရင် လက်တစ်ကမ်းမှာရမယ့် ဒီအလကားရတဲ့ပိုက်ဆံ ဆုံးရှုံးသွားမှာ။ ပြီးတော့ ဒီလိုအခွင့်အရေးမျိုးက ရှားတယ်။ ဒီတစ်ခါ လွတ်သွားရင် နောက်ထပ် ဘယ်တော့ရမလဲ မသိနိုင်ဘူး” လို့ပေါ့။ ဘာရွေးရမှန်းမသိ ဖြစ်နေချိန်မှာပဲ ဘုရားနှုတ်ကပတ်တော်တွေကို ဖတ်မိပြီး ရင်ထဲမှာ ခွန်အားရရှိခဲ့တယ်။ ဘုရားသခင်က ပြောသည် “လူတို့အား ရိုးသားကြရန် ဘုရားသခင် တောင်းဆိုခြင်းမှာ သူသည် လှည့်ဖြားတတ်သောသူများကို အမှန်တကယ် စက်ဆုပ်ရွံရှာကြောင်းနှင့်၊ ၎င်းတို့ကို မနှစ်သက်ကြောင်း သက်သေပြခြင်းဖြစ်သည်။ လှည့်ဖြားတတ်သောသူများကို ဘုရားသခင်၏ မနှစ်သက်ခြင်းသည် အမှုအရာများကို သူတို့၏ ပြုမူပုံများ၊ သူတို့၏ စိတ်သဘောထားများ၊ ပြီးလျှင် သူတို့၏ ရည်ရွယ်ချက်များနှင့် လှည့်ဖြားခြင်းနည်းလမ်းများကိုလည်း မနှစ်သက်ခြင်းပင် ဖြစ်၏။ ဘုရားသခင်သည် ဤအရာအားလုံးကို နှစ်သက်ခြင်း မရှိချေ။ လှည့်ဖြားတတ်သောသူများသည် သမ္မာတရားကို လက်ခံနိုင်၍ မိမိတို့၏ လှည့်ဖြားတတ်သော စိတ်သဘောထားကို ဝန်ခံပြီး ဘုရားသခင်၏ ကယ်တင်ခြင်းကို လက်ခံရန် လိုလားပါက ထိုသူတို့၌လည်း ကယ်တင်ခြင်းခံရရန် မျှော်လင့်ချက် ရှိကြ၏။ အကြောင်းမူကား ဘုရားသခင်သည် မည်သူ့ကိုမျှ ဘက်မလိုက်သကဲ့သို့ သမ္မာတရားသည်လည်း ဘက်လိုက်ခြင်း မရှိသောကြောင့် ဖြစ်၏။ သို့ဖြစ်၍ ငါတို့သည် ဘုရားသခင်ကို ကျေနပ်စေသောသူများ ဖြစ်လိုသည်ရှိသော် ရှေးဦးစွာ မိမိတို့၏ ကျင့်ကြံပြုမူခြင်းဆိုင်ရာ စည်းမျဉ်းများကို ပြောင်းလဲရမည်၊ စာတန်၏ အတွေးအခေါ်များအတိုင်း အသက်ရှင်နေထိုင်ခြင်းကို ရပ်တန့်ရမည်၊ မိမိတို့၏ ဘဝများကို အသက်ရှင်နေထိုင်ရန် လိမ်လည်ခြင်းနှင့် လှည့်ဖြားခြင်းကို အမှီပြုခြင်းအား ရပ်တန့်ပြီး မိမိတို့၏ လိမ်လည်မှုအားလုံးကို စွန့်ပယ်ကာ ရိုးသားသောသူများ ဖြစ်လာရန် ကြိုးစားရမည်။ ထိုအခါ ကျွန်ုပ်တို့အပေါ် ဘုရားသခင်၏ အမြင်သည် ပြောင်းလဲလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) လူတွေ လှည့်ဖြားပြီး လိမ်ညာတာကို ဘုရားသခင် အမုန်းဆုံးပဲ။ လူတွေကို ရိုးသားသူဖြစ်ဖို့၊ ပြောဆိုလုပ်ကိုင်သမျှမှာ ပွင့်လင်းပြီး ရိုးသားဖို့၊ သူများကို မလှည့်စားဖို့၊ မလိမ်ညာဖို့ ဘုရားသခင်က တောင်းဆိုတယ်။ ကျွန်တော် ရိုးသားသူဖြစ်ဖို့ လက်တွေ့လုပ်ဆောင်ရမယ်၊ သူများကို လှည့်ဖြားတာတွေ၊ လိမ်တာတွေ ရပ်ရမယ်။ ဒါကြောင့် ပစ္စည်းဘယ်လောက်လိုလဲဆိုတာကို ကျွန်တော် ရိုးရိုးသားသားပဲ တွက်ချက်လိုက်တယ်။ ပရောဂျက် ပြီးခါနီးတော့ ကျွန်တော် တွက်ကြည့်လိုက်တာ ယွမ် ၅၇,၀၀၀ ပဲ ကျပြီး တစ်သောင်းကျော် ပိုနေတယ်။ ဒါက အလုပ်သမားနှစ်ယောက်ရဲ့ တစ်လစာနဲ့ ညီမျှတယ်။ ကျန်တဲ့ပိုက်ဆံကို ကျွန်တော်ပဲ ယူထားရမလား၊ ဒါမှမဟုတ် ဖောက်သည်ကို အမှန်အတိုင်း ပြောပြရမလား၊ ဒါမှမဟုတ် တစ်ဝက်စီ ခွဲယူလိုက်ရမလားလို့ ကျွန်တော် စဉ်းစားနေခဲ့တယ်။ ဒါကတော့ မျှမျှတတ ဖြစ်ခဲ့မှာပဲ။ ဘာလို့လဲဆိုတော့ ကျွန်တော် ဝယ်ထားတဲ့ ပစ္စည်းတွေက ဈေးသက်သာလို့ ပရောဂျက်မှာလည်း အလေအလွင့်မရှိဘူးလေ၊ ပြီးတော့ သူသက်သာအောင် ကျွန်တော် ကူညီပေးခဲ့တာ။ ဒါပေမဲ့ ဘောက်ချာဖွင့်ခါနီးကျတော့ စိတ်ထဲမှာ မသိုးမသန့် ဖြစ်လာတယ်။ လူတွေကို ငါ ထပ်လိမ်ဖို့ ကြိုးစားနေပြန်ပြီဆိုတာ သတိပြုမိပြီး ဘုရားနှုတ်ကပတ်တော်တွေကို သတိရလိုက်တယ်။ “ဘုရားသခင်သည် သင်၏နံဘေး၌ ရှိကာ၊ သင်၏ စကားလုံးတိုင်းနှင့် လုပ်ဆောင်မှုတိုင်းကို အကဲခတ်နေပြီး သင်လုပ်ဆောင်သမျှနှင့် သင်၏ အတွေးများထဲတွင် မည်သည့် အပြောင်းအလဲများ ဖြစ်ပျက်သည်ကို စောင့်ကြည့်နေသည်၊ ဤသည်မှာ ဘုရားသခင်၏ အလုပ်ပင်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ စိတ်နေသဘောထားနှင့် သူ့အမှုတော်မှရရှိမည့် ရလဒ်များကို သိနားလည်ပုံ) ဘုရားနှုတ်ကပတ်တော်တွေကို စဉ်းစားသုံးသပ်ကြည့်တော့ ကျွန်တော် နည်းနည်း ကြောက်သွားတယ်၊ ဘုရားသခင်က ကျွန်တော့်ဘေးနားမှာရပ်ပြီး ကြည့်နေသလိုပဲ။ ရိုးသားသူ ဖြစ်ရမယ်၊ ပိုက်ဆံအတွက်နဲ့ မလိမ်ရဘူး၊ မညာရဘူးဆိုပြီး ဘုရားနှုတ်ကပတ်တော်တွေက ကျွန်တော့်ကို ထပ်သတိပေးတယ်။ ဒါကြောင့် ကျွန်တော် ဖောက်သည်ဆီကနေ ကျသင့်ငွေအမှန်အတိုင်းပဲ အမြန်ကောက်ခံလိုက်တယ်။ ဖောက်သည်က ဝမ်းသာအားရ ကျေးဇူးတင်စကား ပြောတယ် “ဒီအတွက် ကျေးဇူးအများကြီးတင်ပါတယ်ဗျာ။ ခင်ဗျား ကျွန်တော့်ကို သက်သာအောင် လုပ်ပေးလိုက်တာပဲ။ ဒီတစ်ခါတော့ ကျွန်တော် အလုပ်အပ်တဲ့လူမှန်သွားပြီ။ မရိုးသားတဲ့လူသာ ငှားမိရင် ကျွန်တော် ပိုက်ဆံပိုကုန်ခဲ့မှာ” တဲ့။ သူဒီလိုပြောတာကြားတော့ ကျွန်တော့်ရင်ထဲမှာ တကယ်ကို ပျော်ပြီး ငြိမ်းချမ်းသွားတယ်။

နောက်ပိုင်းမှာ တစ်ခါတလေ အမြတ်အများကြီးရနိုင်တဲ့ ဆောက်လုပ်ရေး ပရောဂျက်တွေ ကြုံတဲ့အခါ လှည့်ဖြားချင်တဲ့၊ လိမ်ချင်တဲ့အတွေးတွေ ဝင်လာတုန်းပဲ၊ ဒါပေမဲ့ ဘုရားသခင်ဆီ ဆုတောင်းပြီး ဘုရားနှုတ်ကပတ်တော်နဲ့အညီ လက်တွေ့လုပ်ဆောင်တယ်၊ ရိုးသားသူဖြစ်ဖို့ လက်တွေ့လုပ်ဆောင်တယ်။ ဒီလို လက်တွေ့လုပ်ဆောင်လိုက်တော့ စိတ်ထဲမှာ အရမ်းငြိမ်းချမ်းတယ်၊ အရင်ကထက် ပရောဂျက်တွေ ပိုရလာတယ်။ အဲဒီထဲက ၈၀ ရာခိုင်နှုန်းက တခြားဖောက်သည်တွေ အသိချင်း မိတ်ဆက်ပေးရာကနေ ရတာတွေလေ။ ဖောက်သည်တွေအားလုံးက ကျွန်တော်တို့ ရိုးသားတယ်၊ အလုပ်ကောင်းကောင်းလုပ်တယ်၊ ပစ္စည်းကောင်းသုံးတယ်ဆိုပြီး ချီးကျူးကြတယ်။ အလုပ်လုပ်နေတုန်း ကျွန်တော်တို့ကို တစ်ချိန်လုံး စောင့်ကြည့်နေစရာ မလိုတော့ဘူး၊ ကျွန်တော်တို့လုပ်တဲ့အလုပ်အပေါ် သူတို့ အရမ်းစိတ်ချကြတယ်။ ကျွန်တော် ဒီလိုပြောင်းလဲနိုင်ခဲ့တာဟာ ဘုရားနှုတ်ကပတ်တော်နဲ့အညီ လက်တွေ့လုပ်ဆောင်နိုင်ခဲ့လို့ပါပဲ။ ကျွန်တော့်ဆီ ကိုယ်တော်ရဲ့ ကယ်တင်ခြင်းလက်ကမ်းပေးပြီး အပြစ်နွံထဲကနေ ကယ်တင်ပေးခဲ့တဲ့ ဘုရားသခင်ကို ကျေးဇူးတင်ပါတယ်။ ဘုရားသခင်ကို ကျွန်တော့် စိတ်နှလုံးထဲက လှိုက်လှိုက်လှဲလှဲ ကျေးဇူးတင်ပါတယ်။


၂၁။ ကျေးဇူးတော်တွေကို မွေ့လျော်ခံစားဖို့သာ ရှာဖွေခြင်းက ဘုရားသခင်ကို စစ်မှန်သော ယုံကြည်ခြင်းဖြစ်ပါသလား

မုရှန်၊ တရုတ်ပြည်

ကျွန်မ သခင်ယေရှုကို ရှာမတွေ့ခင်က နာကျင်မှုတွေ၊ စမ်းသပ်မှုတွေ၊ ကျရှုံးမှုတွေနဲ့ အနှောင့်အယှက်တွေ အများကြီး ခံစားခဲ့ရတယ်။ ပထမဆုံး၊ လမစေ့ဘဲမွေးခဲ့တဲ့ ကျွန်မရဲ့ အမြွှာသားနှစ်ယောက်က အသက်မရှင်ခဲ့ပါဘူး။ နောက်ပိုင်း စီးပွားရေးမှာလည်း ဆက်တိုက်ဆိုသလို ကျရှုံးခဲ့ပြီး လူတွေရဲ့ အကြံအဖန်လုပ်တာကိုလည်း ခံခဲ့ရတယ်၊ ကျွန်မ စီးပွားရေးဆက်မလုပ်နိုင်တော့တဲ့အထိ ဖြစ်သွားခဲ့တယ်။ ဒါပေမဲ့ ကျွန်မအတွက် သည်းခံရအခက်ဆုံးအရာကတော့ ကျွန်မခင်ပွန်းရဲ့ သစ္စာဖောက်မှုပဲ။ ဒီလို ရိုက်ချက်တွေ တစ်ခုပြီးတစ်ခုက ကျွန်မကို အသက်ဆက်ရှင်သန်ဖို့ သတ္တိတွေ ပျောက်လုနီးပါးဖြစ်တဲ့အထိ နှိပ်စက်ခဲ့တယ်။ ၂၀၀၁ ခုနှစ်မှာ သခင်ယေရှုကို ရှာတွေ့တော့မှပဲ ကျွန်မ မျှော်လင့်ချက်ကို မြင်တွေ့ခဲ့ရတယ်။ သခင့်ကို ရှာတွေ့ပြီးတဲ့နောက်မှာ ကျွန်မ သမ္မာကျမ်းစာကို စဖတ်ခဲ့တယ်၊ စုဝေးပွဲတွေကို တက်ရောက်ခဲ့တယ်၊ နေ့တိုင်း သခင့်ဆီ ဆုတောင်းပြီး ဝန်ထုပ်ဝန်ပိုးတွေ၊ နာကျင်မှုတွေကို ကိုယ်တော့်ဆီ အပ်နှံခဲ့တယ်။ ပြီးတော့ မသိလိုက်ခင်မှာပဲ ကျွန်မရဲ့နာကျင်မှုတွေနဲ့ စိုးရိမ်မှုတွေ ပျောက်ကွယ်သွားခဲ့ပြီး အရင်က တစ်ခါမှမကြုံဖူးတဲ့ ငြိမ်သက်ခြင်းနဲ့ တည်ငြိမ်မှုကို နှလုံးသားထဲမှာ ရရှိခဲ့တယ်။ လူကလည်း အများကြီး ပျော်ရွှင်ပေါ့ပါးလာခဲ့တယ်။ နောက်ပိုင်းမှာ ကျွန်မ သားတစ်ယောက် ထပ်မွေးခဲ့ပြီး ဘဝက တဖြည်းဖြည်း သာယာချောမွေ့လာခဲ့တယ်။ ဒီအပြောင်းအလဲတွေကြောင့် သခင်ယေရှုဟာ တကယ်ကို သစ္စာရှိပြီး အံ့ဩဖို့ကောင်းတယ်လို့ ကျွန်မ ခံစားခဲ့ရတယ်၊ သခင့်ကို ရှာတွေ့ခဲ့တဲ့အတွက် အရမ်းဝမ်းသာခဲ့ပြီး ကျွန်မကို ကယ်တင်ခဲ့တဲ့ သခင်ယေရှုကိုလည်း တကယ်ကို ကျေးဇူးတင်ခဲ့ပါတယ်။

၂၀၀၃ ခုနှစ်၊ မေလမှာတော့ ကျွန်မဟာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ပြီး သခင့်ရဲ့ ပြန်ကြွလာခြင်းကို ကြိုဆိုခဲ့တယ်။ ဒါက လူသားမျိုးနွယ်ကို ကယ်တင်ခြင်းဖြစ်တဲ့ ဘုရားသခင်ရဲ့အမှုတော်မှာ နောက်ဆုံးအဆင့်ဖြစ်တယ်၊ လူရဲ့အပြစ်တရားရဲ့ အရင်းအမြစ်နဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ ရည်ရွယ်ပြီး၊ နောက်ဆုံးမှာ ကယ်တင်ခြင်းခံရသူတွေကို ဘုရားသခင်ရဲ့ နိုင်ငံတော်ထဲ ဆောင်ယူသွားမယ်ဆိုတာ ကျွန်မ သင်ယူခဲ့ရတယ်။ ကျွန်မ တကယ်ကို ကောင်းချီးမင်္ဂလာခံစားရတယ်လို့ ခံစားခဲ့ရပြီး အရမ်းကို စိတ်လှုပ်ရှားပြီး ပျော်ရွှင်ခဲ့တယ်၊ ပြီးတော့ ဇွဲရှိရှိနဲ့ လိုက်စားဖို့ စိတ်ပိုင်းဖြတ်ခဲ့တယ်။ အဲဒီနောက်ပိုင်းမှာ ကျွန်မဟာ နေ့တိုင်း အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဆုတောင်းပြီး ဖတ်ရှုခဲ့တယ်၊ စုဝေးပွဲတွေကိုလည်း မိုးရွာရွာ နေပူပူ မပျက်မကွက် တက်ရောက်ခဲ့တယ်။ ကျွန်မယုံကြည်ခြင်းကို ခင်ပွန်းက ဆန့်ကျင်ခဲ့ပေမဲ့ ကျွန်မ ဘောင်ခတ်မခံခဲ့ဘူး၊ အိမ်မှာ ဧည့်ခံဝတ်ပြုတဲ့တာဝန်ကိုလည်း ထမ်းဆောင်ခဲ့တယ်၊ အချိန်ရရင်ရသလို ဧဝံဂေလိတရားကိုလည်း ဟောပြောခဲ့တယ်။ ကျွန်မ ဒီလို စိတ်အားထက်သန်မှုနဲ့ လိုက်စားနေတာကို ဘုရားသခင်က သေချာပေါက် အသိအမှတ်ပြုမှာပဲ၊ ကျေးဇူးတော်နဲ့ ကောင်းချီးမင်္ဂလာတွေကို ပိုပြီးတော့တောင် ပေးသနားမှာပဲ၊ ပြီးတော့ အနာဂတ်မှာ ငြိမ်းချမ်းပြီး ဘေးကင်းလုံခြုံတဲ့ဘဝကို ပေးသနားမှာပဲလို့ ကျွန်မထင်ခဲ့တယ်။

နောက်ပိုင်းမှာ ကျွန်မရဲ့ တစ်နှစ်အရွယ်သားလေးက ခဏခဏ ဖျားတယ်၊ တော်တော်ဆိုးတဲ့ ပန်းနာရင်ကျပ်ရောဂါရှိပြီး တခါတခါ အဖျားက ၃၉ ဒီဂရီ စင်တီဂရိတ်အထိ တက်တယ်။ တစ်ခါတလေ သူအန်တယ်၊ အဖျားပျောက်ဆေးကလည်း မသက်သာဘဲ၊ ဆေးရုံမှာ လေးငါးရက် ဒါမှမဟုတ် လဝက်လောက်အထိ ဆက်တိုက် အကြောထဲဆေးသွင်းကုသမှု ခံယူရမှ သက်သာလာတယ်။ ကျွန်မကလေးက နေ့တိုင်း ဆေးထိုးဆေးသောက်ပြီး သူ့ရဲ့ ဖောင်းအိအိမျက်နှာလေးက တဖြည်းဖြည်း ပိန်ကျသွားပြီး အရင်ကလို သွေးရောင်လွှမ်းပြီး ကြည်လင်တောက်ပတဲ့ အရောင်အသွေးမရှိတော့တာကို မြင်ရတော့ ကျွန်မ ရင်နာလွန်းလို့ မျက်ရည်ကျခဲ့ရတယ်၊ ဒီရောဂါ သူ့အစား ကျွန်မအပေါ်မှာ ကျရောက်ခဲ့ရင် သိပ်ကောင်းမှာပဲလို့သာ ဆန္ဒဖြစ်မိတယ်။ ဆရာဝန်က ဒါဟာ မွေးရာပါ ဓာတ်မတည့်တဲ့ ပန်းနာရင်ကျပ်ရောဂါလို့ ပြောတယ်။ ပြီးတော့ ဒီရောဂါက အထူးကုသမှု အစီအစဉ်မရှိဘဲ ရောဂါကို ထိန်းချုပ်ဖို့ သမားရိုးကျ ကုသမှုပဲ လုပ်လို့ရတဲ့အတွက် တော်တော်လေး ဒုက္ခများတဲ့ရောဂါလို့ သူတို့က ပြောတယ်၊ ဒါပေမဲ့ ကလေးကြီးလာပြီး ကိုယ်ခံအားစနစ် ပိုကောင်းလာရင်တော့ အခြေအနေ သက်သာလာနိုင်တယ်လို့လည်း သူတို့က ပြောခဲ့တယ်။ ဆရာဝန်ရဲ့ ရေရေရာရာမရှိတဲ့ စကားတွေကို ကြားရတော့ ကျွန်မလည်း နာကျင်ပြီး အားကိုးရာမဲ့ ဖြစ်သွားခဲ့တယ်။ ကျွန်မကလေးရဲ့ရောဂါကို ကုသပေးဖို့ ဘုရားသခင်ဆီမှာ မကြာမကြာ ဆုတောင်းခဲ့ပါတယ်။ ဒါပေမဲ့ ကျွန်မကလေးရဲ့ရောဂါက ဘယ်တော့မှ မသက်သာခဲ့ဘူး၊ ကျွန်မမှာလည်း အယူအဆတွေ စပြီးဝင်လာတယ်၊ “ငါ အမြဲတမ်း ငါ့ရဲ့လိုက်စားမှုမှာ စိတ်အားထက်သန်ခဲ့တယ်၊ နေ့တိုင်း ဆုတောင်းပြီး ဘုရားနှုတ်ကပတ်တော်တွေကို ဖတ်ခဲ့တယ်၊ ပြီးတော့ ငါ စုဝေးပွဲတွေမှာ ဘယ်တော့မှ မနှောင့်နှေးခဲ့ဘူး၊ ငါ့တာဝန်တွေကိုလည်း တက်တက်ကြွကြွ ထမ်းဆောင်နေခဲ့တာပဲ။ ဘုရားသခင်က ငါ့ကို ကောင်းချီးပေးသင့်တာပေါ့၊ ဟုတ်တယ်မလား။ ငါ သခင်ယေရှုကို ယုံကြည်တုန်းကဆို ကျေးဇူးတော်တွေ၊ ကောင်းချီးတွေ၊ ငြိမ်သက်ခြင်းနဲ့ ပျော်ရွှင်မှုတွေ ရှိခဲ့တယ်။ ဒါပေမဲ့ အခု အနန္တတန်ခိုးရှင် ဘုရားသခင်ကို ယုံကြည်တော့ ဘာလို့ ကလေးရဲ့ရောဂါကို ကုသမပေးရတာလဲ။ ဘုရားသခင်က အနန္တတန်ခိုးရှင်ပဲ၊ ဒါဆိုရင် ကိုယ်တော်က ငါ့သားရဲ့ရောဂါကို စကားတစ်ခွန်းတည်းနဲ့ ကုသပေးလို့မရဘူးလား။ ဘုရားသခင်က ဘာလို့ ငါ့ရဲ့ဆုတောင်းသံကို နားမထောင်ရတာလဲ” လို့ တွေးနေမိတယ်။ ကျွန်မ အထူးသဖြင့် ဆွေမျိုးတစ်ယောက်ရဲ့ကလေးက အဖျားကြီးတာကို ကုသမှုနောက်ကျလို့ ဦးနှောက်ပျက်စီးသွားခဲ့တာကို အမှတ်ရမိတယ်။ ကျွန်မသားက ငယ်ငယ်လေးပဲ ရှိသေးတယ်၊ ခဏခဏ အဖျားကြီးတာက သူ့ဦးနှောက်ကို ထိခိုက်ပြီး ဉာဏ်ရည်ကို သက်ရောက်မှုရှိစေမလားလို့ ကျွန်မ တွေးပူမိတယ်။ ဒီလိုစဉ်းစားမိရုံနဲ့ ကျွန်မ ရင်မှာ မချိမဆန့်နာကျင်မှုတွေနဲ့ ပြည့်နှက်သွားတယ်။ အရင်က အမြွှာနှစ်ယောက်ကလည်း ဆုံးသွားပြီ၊ ပြီးတော့ ဆရာဝန်က ကျွန်မခန္ဓာကိုယ်က ကိုယ်ဝန်ရဖို့ ခက်ခဲတယ်လို့ ပြောခဲ့တယ်၊ ဒီတော့ သားလေးသာ တစ်ခုခုဖြစ်သွားရင် ကျွန်မ ဘယ်လိုဆက်အသက်ရှင်ရမှာလဲ။ ဒီအကြောင်းတွေအားလုံးကို တွေးပြီး ကျွန်မ မထိန်းနိုင်ဘဲ ရှိုက်ကြီးတငင် ငိုကြွေးမိတော့တာပေါ့၊ ငိုရင်းနဲ့ပဲ ဘုရားသခင်ကို အသည်းအသန် ဆုတောင်းခဲ့တယ်၊ ကျွန်မသားကို သနားကရုဏာထားပြီး စောင့်ရှောက်ဖို့၊ သူ့ရောဂါကို အမြန်ဆုံး ပျောက်ကင်းစေဖို့ တောင်းလျှောက်ခဲ့တယ်။ ဒါပေမဲ့ ကျွန်မ ဘယ်လောက်ပဲ ဆုတောင်းဆုတောင်း ဘုရားသခင်က ကျွန်မကို နားမထောင်သလိုပါပဲ။ ခဏအကြာမှာ ကျွန်မကလေးရဲ့ရောဂါက မသက်သာတဲ့အပြင် အဖျားတက်တာ ပိုပိုစိပ်လာတယ်၊ ဖျားပြီဆိုတာနဲ့ သူ အသက်ရှူလို့မဝဘူး၊ ဘာမှလည်း စားမဝင်ဘူး၊ စားလိုက်ရင်လည်း ပြန်အန်တယ်။ ဒီလောက်ငယ်ငယ်ရွယ်ရွယ်နဲ့ ဒီဒုက္ခဝေဒနာတွေ အများကြီးခံစားနေရတဲ့ ကလေးကို မြင်ရတာ ကျွန်မ ရင်ထဲမှာ မခံမရပ်နိုင်အောင် နာကျင်ခံစားရပြီး ဘုရားသခင်အပေါ် သံသယတွေ စဝင်လာခဲ့တယ်၊ “ငါ သခင်ယေရှုကို ယုံကြည်တုန်းက ကိုယ်တော်က ငါ ရောဂါအတွက် ဆုတောင်းတဲ့အခါ အမြဲတမ်း ကုသပေးခဲ့တယ်၊ ဒါပေမဲ့ အခု အနန္တတန်ခိုးရှင် ဘုရားသခင်ကို ယုံကြည်လာတော့ ဘာလို့ ငါ့ဆုတောင်းတွေက အရာမရောက်တော့တာလဲ။ ငါ ယုံကြည်တာ မှားနေသလား။ အနန္တတန်ခိုးရှင် ဘုရားသခင်က တကယ်ပဲ ပြန်ကြွလာတဲ့ သခင်ယေရှု ဟုတ်ရဲ့လား” လို့ တွေးမိတယ်။ ကလေးက ခဏခဏ ဖျားနေတော့ ကျွန်မရဲ့ အာရုံတွေအားလုံးက သူ့ကို ပြုစုစောင့်ရှောက်ဖို့အပေါ်မှာပဲ ရှိနေခဲ့တယ်။ စုဝေးပွဲတွေ တက်တာမမှန်တော့ဘူး၊ ဘုရားနှုတ်ကပတ်တော်တွေကို စားသောက်ဖို့ အာရုံမစိုက်နိုင်ခဲ့ဘူး၊ ဆုတောင်းရင်လည်း ပြောစရာ ဘာမှမရှိခဲ့ဘူး။ ကျွန်မရဲ့နှလုံးသားက ဘုရားသခင်နဲ့ ဝေးကွာလာခဲ့တယ်။

နောက်ပိုင်းမှာ ညီအစ်မတချို့က ကျွန်မကို ကူညီထောက်ပံ့ဖို့ ရောက်လာကြပြီး ဘုရားနှုတ်ကပတ်တော်တချို့ကို ကျွန်မဖတ်ဖို့ ရှာပေးခဲ့တယ်။ ကျွန်မ အနန္တတန်ခိုးရှင် ဘုရားသခင်ရဲ့ ဒီနှုတ်ကပတ်တော်တွေကို ဖတ်ခဲ့ရတယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။...လူတို့လုပ်သမျှ အားလုံးမှာ သူတို့၏ ကြီးမားသော အဖိုးအခ၏ ပမာဏ တစ်ခုခုကို လိုအပ်သည်။ အမှန်တကယ် ဒုက္ခခံစားရခြင်း မပါဝင်ဘဲ၊ သူတို့သည် ဘုရားသခင်ကို စိတ်မကျေနပ်စေနိုင်ပေ။ သူတို့သည် ဘုရားသခင်ကို စိတ်ကျေနပ်စေခြင်းနှင့် နီးတောင် မနီးစပ်ပေ။ သူတို့က အနှစ်သာရမပါသည့် ဆောင်ပုဒ်များကို စကားကြောရှည်နေခြင်းပင် ဖြစ်သည်။ ဤအနှစ်သာရမရှိသည့် ဆောင်ပုဒ်များက ဘုရားသခင်ကို စိတ်ကျေနပ်စေနိုင်ပါသလား။ ဘုရားသခင်နှင့် စာတန်တို့သည် ဝိညာဉ်ရေးရာ နယ်ပယ်ထဲ တိုက်ပွဲ ဆင်နွှဲနေစဉ်တွင် သင်က ဘုရားသခင်ကို မည်ကဲ့သို့ စိတ်ကျေနပ်မှု ပေးသင့်သနည်း။ ပြီးလျှင် သူ့ကို သင်၏ သက်သေခံချက်တွင် မည်ကဲ့သို့ ခိုင်မာစွာ ရပ်တည်သင့်သနည်း။ သင့်ထံ ဖြစ်ပျက်သည့် အရာတိုင်းက ကြီးမားသော စမ်းသပ်မှုဖြစ်ပြီး သက်သေခံဖို့အတွက် ဘုရားသခင်က သင့်ကို လိုအပ်သည့်အချိန် ဖြစ်ကြောင်းကို သင်သိသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ကျွန်မညီအစ်မတစ်ယောက်က ပြောတယ်၊ “ကျွန်မတို့ဘဝမှာ စိတ်ပျက်စရာကိစ္စတွေ အများကြီး ဖြစ်တတ်တယ်၊ ကိစ္စတစ်ခုချင်းစီရဲ့ နောက်ကွယ်မှာ ဝိညာဉ်ရေးရာတိုက်ပွဲတစ်ခု ရှိနေတယ်။ ဘုရားသခင်ဘက်ကကြည့်ရင် ဘုရားသခင်က ကျွန်မတို့ကို စမ်းသပ်နေတာ၊ ကိုယ်တော့်အပေါ် ယုံကြည်ခြင်းရှိမရှိ၊ သက်သေခံချက်မှာ ခိုင်ခိုင်မာမာ ရပ်တည်နိုင်မလားဆိုတာကို ကြည့်နေတာပေါ့။ စာတန်ဘက်ကကြည့်ရင်တော့ စာတန်က ကျွန်မတို့ကို တိုက်ခိုက်ပြီး စုံစမ်းသွေးဆောင်နေတာ၊ သူ့ရဲ့ရည်ရွယ်ချက်က ကျွန်မတို့ကို ဘုရားသခင်ရဲ့ အမှုတော်ကို သံသယဝင်စေပြီး၊ အဆုံးမှာ ဘုရားသခင်ကို ငြင်းပယ်ပြီး သစ္စာဖောက်စေဖို့ပဲ။ ဒါက ယောဘကြုံခဲ့ရသလိုပေါ့။ အပေါ်ယံမှာတော့ ဓားပြတွေက သူ့ဥစ္စာပစ္စည်းတွေကို လုယူသွားသလို၊ သူကိုယ်တိုင်လည်း အနာစိမ်းတွေနဲ့ ဖုံးလွှမ်းနေသလို ထင်ခဲ့ရတယ်၊ ဒါပေမဲ့ တကယ့်တကယ်မှာတော့ ဒါဟာ ယောဘ ဘယ်ဘက်မှာရပ်တည်မလဲဆိုတာကို ကြည့်ဖို့အတွက်နဲ့ စာတန်က ဘုရားသခင်နဲ့ အလောင်းအစားလုပ်နေခဲ့တာပဲ။ ဒီနေ့မှာ အနန္တတန်ခိုးရှင် ဘုရားသခင်က ကျွန်မတို့ကို ကယ်တင်ဖို့ သမ္မာတရားကို ဖော်ပြဖို့ ကြွလာခဲ့ပြီ၊ စာတန်က ဒါကို လက်မခံနိုင်ဘူး၊ ဒါကြောင့် စာတန်က ကျွန်မတို့ကလေးရဲ့ နာမကျန်းမှုကို အသုံးချပြီး ကျွန်မတို့ကို တိုက်ခိုက်နှောင့်ယှက်နေတာ၊ ကျွန်မတို့ ဘုရားသခင်ကို သံသယဝင်အောင်၊ ဒါမှမဟုတ် ကိုယ်တော့်ကို ငြင်းပယ်ပြီး စွန့်ခွာသွားအောင်တောင် ကြိုးစားနေတာပေါ့။ ကျွန်မတို့ စာတန်ရဲ့ ပရိယာယ်တွေကို ထိုးထွင်းမြင်နိုင်ဖို့ ဘုရားသခင်ကို ပိုဆုတောင်းပြီး အားကိုးဖို့ လိုတယ်” တဲ့။ ညီအစ်မရဲ့ မိတ်သဟာယဖွဲ့တာကို ကြားပြီးတဲ့နောက်မှာ ကျွန်မ ကိုယ့်ရဲ့အပြုအမူတွေနဲ့ ကျွန်မထုတ်ဖော်နေတဲ့အရာတွေကို ဆင်ခြင်သုံးသပ်ခဲ့တယ်၊ ပြီးတော့ ကျွန်မမှာ ဘုရားသခင်အပေါ်စစ်မှန်တဲ့ယုံကြည်မှု၊ ဒါမှမဟုတ် ကျိုးနွံနာခံမှုမရှိဘူး။ စာတန်ရဲ့ ပရိယာယ်တွေကိုလည်း ပိုင်းခြားသိမြင်နိုင်စွမ်းမရှိဘူးဆိုတာကို ကျွန်မ တွေ့ခဲ့ရတယ်။ ကျွန်မက ကိုယ့်ရဲ့စိတ်အားထက်သန်မှုအပေါ်မှာပဲ အားကိုးပြီး ယုံကြည်နေခဲ့တာ၊ သခင်ယေရှုက လူမမာတွေကို ကုသပေးတယ်၊ နတ်ဆိုးတွေကို နှင်ထုတ်တယ်၊ ကျေးဇူးတော်နဲ့ ကောင်းချီးတွေ ပေးသနားတယ်၊ အနန္တတန်ခိုးရှင် ဘုရားသခင်က ပြန်ကြွလာတဲ့ သခင်ယေရှုဖြစ်လို့၊ ကိုယ်တော်ကလည်း လူမမာတွေကို ကုသပေးဖို့၊ နတ်ဆိုးတွေကို နှင်ထုတ်ဖို့ နိမိတ်လက္ခဏာတွေနဲ့ အံ့ဩဖွယ်ရာတွေကို သေချာပေါက် ပြနိုင်မှာပဲလို့ ကိုယ့်ရဲ့အယူအဆတွေ၊ စိတ်ကူးတွေနဲ့ ထင်မြင်ခဲ့တယ်။ ဒါကြောင့် ကျွန်မကလေးကို ကုသပေးဖို့ ဘုရားသခင်ဆီမှာ တောင်းလျှောက်ပြီး အဆက်မပြတ် ဆုတောင်းခဲ့တာပေါ့။ ဘုရားသခင်က ကျွန်မရဲ့ စိတ်အားထက်သန်တဲ့ လိုက်စားမှုကို သေချာပေါက် ငဲ့ကွက်ပြီး ကျွန်မကလေးကို အမြန်ဆုံး ကုသပေးမှာပဲလို့ ကျွန်မထင်ခဲ့တယ်။ ဒါပေမဲ့ တကယ့်လက်တွေ့က ကျွန်မထင်ထားတာနဲ့ လုံးဝဆန့်ကျင်ဘက်ဖြစ်နေပြီး၊ ကလေးရဲ့အခြေအနေက မသက်သာတဲ့အပြင် ပိုဆိုးလာတဲ့အခါမှာတော့ ဘုရားသခင်ကို ကျွန်မ သံသယဝင်လာတယ်၊ ပြီးတော့ ကျွန်မ ဆုတောင်းဖို့၊ စုဝေးပွဲတက်ဖို့နဲ့ ကိုယ့်တာဝန်တွေကို ထမ်းဆောင်ဖို့ စိတ်အားထက်သန်မှု ပျောက်ဆုံးသွားခဲ့တယ်။ ကျွန်မ ကိုယ့်ကိုယ်ကိုယ်တောင် မသိလိုက်ဘဲ ဖောက်ပြန်ပျက်စီးမှု အများကြီးကို ထုတ်ဖော်ခဲ့တယ်။ ကျွန်မရဲ့ အတွေးအခေါ်တွေက လုံးဝမှန်ကန်တယ်လို့တောင် ထင်နေခဲ့သေးတာ၊ ဒါပေမဲ့ ဘုရားသခင်ကို ယုံကြည်ရာမှာ ကျွန်မ တော်တော်ကို နားဝေတိမ်တောင်ဖြစ်ခဲ့ပါလားလို့ သဘောပေါက်လိုက်တယ်။ ကျွန်မရဲ့ချို့ယွင်းချက်တွေကို သဘောပေါက်သွားပြီး ဘုရားနှုတ်ကပတ်တော်တွေကို သတိရှိရှိ ပိုပြီးစားသောက်တယ်၊ စုဝေးပွဲတွေကို ပိုတက်တယ်၊ ပြီးတော့ ဒီအခြေအနေမှာ ခိုင်ခိုင်မာမာ ရပ်တည်နိုင်ဖို့၊ ကျွန်မကလေးရဲ့ နာမကျန်းမှုကနေ သင်ခန်းစာတွေ သင်ယူနိုင်ဖို့ ယုံကြည်ခြင်းနဲ့ ခွန်အားပေးသနားပါလို့ ဘုရားသခင်ဆီမှာ တောင်းလျှောက်ခဲ့တယ်။

တစ်နေ့မှာ ဘုရားနှုတ်ကပတ်တော် သုံးလေးပိုဒ်ကို ကျွန်မ ဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “လူသား၏ အယူအဆများတွင် ဘုရားသခင်သည် နိမိတ်လက္ခဏာများနှင့် အံ့သြဖွယ်အမှုများကို အစဉ်အမြဲ ပြသရမည်၊ မကျန်းမာသောသူများကို အစဉ်အမြဲ အနာငြိမ်းစေရမည်ဖြစ်ပြီး နတ်ဆိုးများကို အစဉ်အမြဲ နှင်ထုတ်ရမည်ဖြစ်ကာ ယေရှုကဲ့သို့ အစဉ်အမြဲ ဖြစ်ရမည် ဖြစ်သည်။ သို့သော်လည်း ဤအကြိမ်တွင် ဘုရားသခင်သည် ထိုသို့ လုံးဝမဟုတ်ပေ။ နောက်ဆုံးသော ကာလအတွင်းတွင် ဘုရားသခင်သည် နိမိတ်လက္ခဏာများနှင့် အံ့သြဖွယ်အမှုများကို ပြသနေဆဲဖြစ်ခဲ့ပါက၊ နတ်ဆိုးများကို ဆက်လက် မောင်းထုတ်နေဆဲဖြစ်ပြီး မကျန်းမာသောသူများကို အနာငြိမ်းစေဆဲ ဖြစ်ခဲ့ပါက၊ သူသည် ယေရှုကဲ့သို့နည်းတူ အတိအကျ လုပ်ဆောင်ခဲ့မည်ဆိုပါက ဘုရားသခင်သည် တူညီသော အလုပ်တစ်ခုကို ထပ်လုပ်နေခြင်း ဖြစ်မည်ဖြစ်သည့်အပြင် ယေရှု ပြုခဲ့သော အမှုသည် မည်သည့်အဓိပ္ပာယ် သို့မဟုတ် မည်သည့်တန်ဖိုးမျှ ရှိမည် မဟုတ်ပေ။ ထို့ကြောင့် ဘုရားသခင်သည် ခေတ်တိုင်းတွင် အမှု၏ အဆင့်တစ်ခုကို ဆောင်ရွက်လေသည်။ သူ့အမှု၏ အဆင့်အသီးသီး ပြီးစီးသည်နှင့်တစ်ပြိုင်နက် မကြာမီ နတ်ဆိုးများက ယင်းကို လိုက်တုကြပြီး စာတန်သည် ဘုရားသခင်နောက် ထက်ကြပ်မကွာ စတင် လိုက်သည့်နောက်တွင် ဘုရားသခင်သည် မတူကွဲပြားသော နည်းစနစ်တစ်ခုကို ပြောင်းလဲလေသည်။ ဘုရားသခင်သည် သူ့အမှု၏ အဆင့်တစ်ဆင့်ကို ပြီးစီးသည်နှင့်တစ်ပြိုင်နက် ယင်းကို နတ်ဆိုးများက လိုက်တုကြလေသည်။ ဤအရာနှင့်ပတ်သက်၍ သင်တို့ ရှင်းရှင်းလင်းလင်း ဖြစ်ရမည်။ ယနေ့ ဘုရားသခင်၏ အမှုသည် အဘယ်ကြောင့် ယေရှု၏ အမှုနှင့် မတူ ကွဲပြားရသနည်း။ ယနေ့ ဘုရားသခင်သည် အဘယ်ကြောင့် နိမိတ်လက္ခဏာများနှင့် အံ့သြဖွယ်ရာများကို မပြသနည်း၊ နတ်ဆိုးများကို မနှင်ထုတ်သနည်း၊ ပြီးလျှင် အဘယ်ကြောင့် မကျန်းမာသောသူများကို အနာမငြိမ်းစေသနည်း။ ယေရှု၏ အမှုသည် ပညတ်တော်ခေတ်အတွင်း လုပ်ဆောင်ခဲ့သော အမှုနှင့် တူညီခဲ့မည်ဆိုပါက၊ သူသည် ကျေးဇူးတော်ခေတ်၏ ဘုရားသခင်ကို ကိုယ်စားပြုပြီး ဖြစ်နိုင်မည်လော။ သူသည် ကားစင်တင်ခံရခြင်း အမှုကို ပြီးစီးပြီး ဖြစ်နိုင်မည်လော။ ပညတ်တော်ခေတ်ထဲကကဲ့သို့ ယေရှုသည် ဗိမာန်တော်ထဲသို့ဝင်ပြီး ဥပုသ်နေ့ကို စောင့်ထိန်းခဲ့ပါက၊ သူသည် မည်သူမျှ၏ နှိပ်စက်ညှဉ်းပန်းခြင်းကို ခံခဲ့ရမည် မဟုတ်သကဲ့သို့၊ အားလုံးက ကြိုဆိုလက်ခံခဲ့ကြမည် ဖြစ်သည်။ ထိုသို့ဖြစ်ခဲ့မည်ဆိုပါက၊ သူသည် ကားစင်တင်ခံရပြီး ဖြစ်နိုင်မည်လော။ ရွေးနုတ်ခြင်းအမှုကို သူ ပြီးစီးပြီးဖြစ်နိုင်မည်လော။ နောက်ဆုံးသော ကာလ၏ လူ့ဇာတိခံ ဘုရားသခင်သည် ယေရှုပြုခဲ့သကဲ့သို့ နိမိတ်လက္ခဏာများနှင့် အံ့သြဖွယ်ရာများကို ပြသမည်ဆိုပါက၊ အဘယ် အဓိပ္ပာယ် ရှိမည်နည်း။ နောက်ဆုံးသောကာလအတွင်းတွင် ဘုရားသခင်သည် သူ့အမှု၏ နောက်တစ်ပိုင်း၊ သူ၏ စီမံခန့်ခွဲမှု အစီအစဉ်၏ အစိတ်အပိုင်းကို ကိုယ်စားပြုသည့် အရာတစ်ခုကို လုပ်မှသာ၊ လူသားသည် ဘုရားသခင်နှင့် ပတ်သက်သည့် သာ၍ နက်ရှိုင်းသော အသိပညာကို ရရှိနိုင်ပြီး ထိုအခါမှသာ ဘုရားသခင်၏ စီမံခန့်ခွဲမှု အစီအစဉ် ပြီးစီးနိုင်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ လက်ရှိအမှုတော်ကို သိကျွမ်းခြင်း) “ဤခေတ်အတောအတွင်း ဘုရားသခင် လုပ်ဆောင်သော အမှုသည် အဓိကအားဖြင့် လူသားအတွက် အသက်နှုတ်ကပတ်တော်များ ထောက်ပံ့ပေးခြင်း၊ လူသား၏ သဘာဝ အနှစ်သာရ၊ ပြီးလျှင် ၎င်း၏ဖောက်ပြန်ပျက်စီးသော စိတ်သဘောထားတို့ကို ဖော်ထုတ်ခြင်းနှင့် ဘာသာရေးဆိုင်ရာ အယူအဆများ၊ မြေရှင်ပဒေသရာဇ်စနစ် အတွေးအခေါ်၊ ခေတ်မမီတော့သော အတွေးအခေါ်အပြင် လူသား၏ အသိပညာနှင့် ယဉ်ကျေးမှုများကို ဖယ်ရှားရှင်းလင်းခြင်း ဖြစ်သည်။ ဤအရာများအားလုံးတို့ကို ဘုရားသခင်၏ နှုတ်ကပတ်တော်များအားဖြင့် ဖော်ထုတ်ခြင်းမှတစ်ဆင့် သန့်စင်စေရမည် ဖြစ်သည်။ နောက်ဆုံးသောကာလတွင်၊ ဘုရားသခင်သည် လူသားကို စုံလင်စေရန် နိမိတ်လက္ခဏာများနှင့် အံ့ဖွယ်ရာများကို အသုံးမပြုဘဲ၊ သူ၏နှုတ်ကပတ်တော်များကို အသုံးပြုသည်။ လူသားသည် ဘုရားသခင်၏ နှုတ်ကပတ်တော်များထဲ၌ ဘုရားသခင်၏ ဉာဏ်ပညာနှင့် ချစ်ခင်နှစ်လိုဖွယ်ကောင်းခြင်းတို့ကို မြင်လာစေရန်နှင့် ဘုရားသခင်၏ စိတ်သဘောထားကို နားလည်လာစေရန်၊ ပြီးလျှင် ဘုရားသခင်၏ နှုတ်ကပတ်တော်များမှတစ်ဆင့် လူသားသည် ဘုရားသခင်၏ လုပ်ဆောင်ချက်များကို ရှုမြင်ရန်အလို့ငှာ၊ ဘုရားသခင်သည် လူသားကို ထုတ်ဖော်ရန်၊ လူသားကို တရားစီရင်ရန်၊ လူသားကို ပြစ်တင်ဆုံးမရန်နှင့် လူသားကို စုံလင်စေရန် သူ၏နှုတ်ကပတ်တော်များကို အသုံးပြုလေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ လက်ရှိအမှုတော်ကို သိကျွမ်းခြင်း) “ယနေ့တွင် နောက်ဆုံးသောကာလ၌ ဘုရားသခင် ပြီးမြောက်သည်မှာ အဓိကအားဖြင့် ‘နှုတ်ကပတ်တော် လူ့ဇာတိခံယူသည်’ ဟူသည့် အချက်ဖြစ်သည်ကို သင်တို့အားလုံးအဖို့ ရှင်းရှင်းလင်းလင်း ဖြစ်သင့်ပေသည်။ ကမ္ဘာမြေပေါ်က သူ၏ တကယ့်အမှုမှတစ်ဆင့်၊ လူသားက သူ့ကို သိရန်နှင့် သူနှင့် ထိတွေ့ဆက်ဆံရန်၊ ပြီးလျှင် သူ၏ လက်တွေ့ကျသော လုပ်ဆောင်ချက်များကို မြင်ရန် သူ လုပ်ဆောင်ခဲ့သည်။ သူသည် နိမိတ်လက္ခဏာများနှင့် အံ့သြဖွယ်ရာများကို ပြနိုင်သကဲ့သို့၊ ထိုသို့ သူမလုပ်ဆောင်နိုင်သော အချိန်များလည်း ရှိသည်ကို ဘုရားသခင်သည် လူသားအား ရှင်းရှင်းလင်းလင်း တွေ့မြင်စေသည်။ ဤသည်မှာ ခေတ်အပေါ် မူတည်ပေသည်။ ဤအရာမှ ဘုရားသခင်သည် နိမိတ်လက္ခဏာများနှင့် အံ့သြဖွယ်ရာများကို ပြသနိုင်စွမ်း မရှိဘဲ၊ ယင်းအစား လုပ်ဆောင်ရမည့် အမှုနှင့် အညီ၊ ပြီးလျှင် ခေတ်နှင့်အညီ သူ၏ အမှုပြုခြင်း နည်းလမ်းအား ပြောင်းလဲသည်ကို သင် မြင်နိုင်ပေသည်။ အမှု၏ လတ်တလောအဆင့်တွင်၊ သူသည် နိမိတ်လက္ခဏာများနှင့် အံ့သြဖွယ်ရာများကို မပြသပေ။ ယေရှုခေတ်၌ နိမိတ်လက္ခဏာအချို့နှင့် အံ့သြဖွယ်ရာအချို့ကို သူပြသခဲ့သည်မှာ ထိုခေတ်၌ သူ၏အမှုသည် မတူကွဲပြားသောကြောင့် ဖြစ်သည်။ ယနေ့တွင် ဘုရားသခင်သည် ထိုအမှုကို မလုပ်ဆောင်သကဲ့သို့၊ လူအချို့က နိမိတ်လက္ခဏာများနှင့် အံ့သြဖွယ်ရာများကို သူ ပြသနိုင်စွမ်းမရှိဟု ယုံကြည်ကြသည် သို့မဟုတ်ပါက နိမိတ်လက္ခဏာများနှင့် အံ့သြဖွယ်ရာများကို သူမပြလျှင်၊ ဘုရားသခင် မဟုတ်ဟု ၎င်းတို့ တွေးထင်ကြလေသည်။ ယင်းမှာ အတွေးမှားတစ်ခု မဟုတ်လော။ ဘုရားသခင်သည် နိမိတ်လက္ခဏာများနှင့် အံ့သြဖွယ်ရာများကို ပြသနိုင်သော်လည်း၊ သူသည် မတူကွဲပြားသောခေတ်တွင် အမှုပြုနေခြင်းဖြစ်သောကြောင့်၊ ထိုကဲ့သို့သောအမှုကို သူ မလုပ်ဆောင်ပေ။ ဤသည်မှာ မတူကွဲပြားသော ခေတ်ဖြစ်သောကြောင့်၊ ဘုရားသခင်က ထုတ်ဖော်သည့် လုပ်ဆောင်ချက်သည်လည်း မတူကွဲပြားလေသည်။ ဘုရားသခင်၌ လူသား၏ယုံကြည်ခြင်းသည် နိမိတ်လက္ခဏာများနှင့် အံ့သြဖွယ်ရာများ၌ ယုံခြင်းမဟုတ်သကဲ့သို့၊ နိမိတ်လက္ခဏာများ၌လည်း ယုံခြင်းမဟုတ်ဘဲ၊ အသစ်သောခေတ်အတွင်း သူ၏ လက်တွေ့ကျသော အမှုကို ယုံကြည်ခြင်း ဖြစ်သည်။ ဘုရားသခင်၏ အမှုပြုသည့် နည်းဟန်မှတစ်ဆင့် လူသားသည် ဘုရားသခင်ကို သိလာပြီး ဤအသိပညာက လူ၏အထဲ၌ ယုံကြည်မှု၊ ဆိုလိုသည်မှာ ဘုရားသခင်၏အမှုနှင့် လုပ်ဆောင်ချက်များ၌ ယုံကြည်မှုကို ဖြစ်ပေါ်စေသည်။ အမှု၏ဤအဆင့်တွင်၊ ဘုရားသခင်သည် အဓိကအားဖြင့် စကားပြောဆိုသည်။ နိမိတ်လက္ခဏာများနှင့် အံ့သြဖွယ်ရာများကို မြင်ရဖို့ မစောင့်ဆိုင်းနှင့်။ တစ်ခုတစ်လေကိုမျှ သင်တွေ့ရလိမ့်မည် မဟုတ်။ ဤသည်မှာ အဘယ်ကြောင့်ဆိုသော် သင်သည် ကျေးဇူးတော်ခေတ်အတွင်းတွင် မွေးဖွားခဲ့ခြင်း မဟုတ်သောကြောင့် ဖြစ်သည်။ သင်‌ မွေးဖွားခဲ့ပါက၊ နိမိတ်လက္ခဏာများနှင့် အံ့သြဖွယ်ရာများကို မြင်တွေ့နိုင်ပြီး ဖြစ်ပေမည်၊ သို့သော် သင်သည် နောက်ဆုံးသောကာလအတွင်း မွေးဖွားခဲ့သောကြောင့်၊ ဘုရားသခင်၏ လက်တွေ့ကျခြင်းနှင့် ပုံမှန်ဖြစ်မှုတို့ကိုသာ သင် တွေ့နိုင်သည်။ နောက်ဆုံးသောကာလအတွင်းတွင် သဘာဝလွန်ယေရှုကို မြင်တွေ့ရဖို့ မမျှော်လင့်နှင့်။ သင်သည် မည်သည့် ပုံမှန် လူသားနှင့်မျှ မကွဲပြားသည့် လက်တွေ့ကျသော လူ့ဇာတိခံ ဘုရားသခင်ကိုသာ မြင်နိုင်ပေသည်။ ခေတ်အသီးသီးတွင်၊ ဘုရားသခင်သည် မတူကွဲပြားသော လုပ်ဆောင်ချက်များကို ထုတ်ဖော်သည်။ ခေတ်အသီးသီးတွင်၊ သူသည် သူ၏ လုပ်ဆောင်ချက်များထဲမှ တစ်စိတ်တစ်ဒေသကို ထုတ်ဖော်ပြီး၊ ခေတ်အသီးသီး၏ အမှုသည် ဘုရားသခင်၏ စိတ်သဘောထား၏ တစ်စိတ်တစ်ဒေသနှင့် ဘုရားသခင်၏ လုပ်ဆောင်ချက်များ၏ တစ်စိတ်တစ်ဒေသကို ကိုယ်စားပြုလေသည်။ ဘုရားသခင် ထုတ်ဖော်သည့် လုပ်ဆောင်ချက်သည် သူ အမှုပြုသည့် ခေတ်နှင့်အတူ ခြားနား၏၊ သို့သော် ယင်းတို့အားလုံးသည် လူသားအား သာ၍ နက်ရှိုင်းသည့် ဘုရားသခင်နှင့် ပတ်သက်သော အသိပညာ၊ သာ၍ စစ်မှန်ကာ ျခိုင်မာသော ဘုရားသခင်၌ ယုံကြည်မှုကို ပေးလေသည်။ လူက ဘုရားသခင်၏ လုပ်ဆောင်ချက်များ အားလုံးကြောင့်၊ ဘုရားသခင်သည် အလွန်အံ့ဖွယ်၊ အလွန်ကြီးမြတ်သောကြောင့်၊ သူသည် အနန္တတန်ခိုးရှိပြီး နားလည်၍မရနိုင်သောကြောင့်၊ ဘုရားသခင်ကို ယုံကြည်ခြင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ လက်ရှိအမှုတော်ကို သိကျွမ်းခြင်း)

ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မရဲ့စိတ်နှလုံးက အများကြီး ပိုပြီး လင်းလက်တောက်ပလာတယ်။ ဘုရားသခင် နောက်ဆုံးသောကာလမှာ လုပ်ဆောင်နေတဲ့ အမှုတော်အပေါ် ကျွန်မ နားလည်မှုတချို့ ရရှိခဲ့တယ်။ ဘုရားသခင် နောက်ဆုံးသောကာလမှာ အမှုတော်ကို လုပ်ဆောင်တဲ့အခါ နိမိတ်လက္ခဏာတွေနဲ့ အံ့ဩဖွယ်ရာတွေကို မပြနိုင်တာ မဟုတ်ဘူး၊ ဒါပေမဲ့ ဒီနောက်ဆုံးသောခေတ်မှာ ဘုရားသခင်က အဲဒီနည်းလမ်းနဲ့ အမှုမပြုတော့ဘူး။ အခု ဘုရားသခင် လုပ်ဆောင်နေတာက လူတွေကို စုံလင်စေဖို့၊ သန့်စင်စေဖို့ နှုတ်ကပတ်တော်တွေကို အသုံးပြုတဲ့ အမှုတော်ဖြစ်တယ်။ ကိုယ်တော်ရဲ့ နှုတ်ကပတ်တော်တွေကနေတစ်ဆင့် လူတွေရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားတွေ၊ လူတွေရဲ့ အတွေးအခေါ်ဟောင်းတွေ၊ ဘုရားသခင်အပေါ်ထားတဲ့ လူတွေရဲ့ ဘာသာရေး အယူအဆအမျိုးမျိုးကို ဖော်ထုတ်ပြီး လူတွေကို သူတို့ရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားနိုင်စေတယ်။ ဘုရားသခင်ရဲ့ နောက်ဆုံးသောကာလ အမှုတော်က လူမမာတွေကို ကုသပေးတာ၊ နတ်ဆိုးတွေကို နှင်ထုတ်တာ၊ နိမိတ်လက္ခဏာတွေနဲ့ အံ့ဩဖွယ်ရာတွေကို ပြတာတွေပဲ ဖြစ်နေသေးရင်၊ ဘုရားသခင်ကို ထူးထူးခြားခြား သဘာဝလွန်တယ်လို့ လူတွေကို မြင်စေတာဖြစ်ပြီး၊ လူတွေရဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ ဘုရားသခင်အပေါ်မှာထားတဲ့ သူတို့ရဲ့ ပုန်ကန်မှုနဲ့ အတိုက်အခံလုပ်မှုက အလွယ်တကူ ထုတ်ဖော်ခံရမှာ မဟုတ်ဘူး၊ ကျွန်မတို့လည်း ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဘယ်တော့မှ သိရှိလာမှာ မဟုတ်သလို၊ သန့်စင်ပြီး ပြောင်းလဲခြင်းခံရဖို့ဆိုတာ ဝေးရောပေါ့။ ကျွန်မလိုပေါ့၊ ဆုတောင်းလိုက်တာနဲ့ ကလေးရဲ့ရောဂါက ချက်ချင်းပျောက်သွားခဲ့မယ်ဆိုရင်၊ ကျွန်မမှာ ဘုရားသခင်အပေါ် ဘာအယူအဆမှ ရှိမှာမဟုတ်ဘူး၊ ကိုယ်တော့်ကို သံသယလည်း ဝင်မှာမဟုတ်ဘူး၊ ပြီးတော့ ကိုယ့်ကိုယ်ကိုယ် ဘုရားသခင်အပေါ် ယုံကြည်ခြင်းကြီးမားတယ်၊ တကယ်ကို လိုက်စားနေတဲ့သူလို့ ထင်နေဦးမှာပဲ။ ဒါပေမဲ့ ကလေးရဲ့ရောဂါ မပျောက်ကင်းတဲ့အခါမှာတော့ ကျွန်မမှာ ဘုရားသခင်အပေါ် နားလည်မှုလွဲမှားတာတွေ၊ အယူအဆတွေ ဖြစ်လာတယ်၊ ဘုရားသခင်က ကျွန်မရဲ့ဆုတောင်းသံကို နားမထောင်ဘူးလို့ ညည်းညူတယ်၊ ဘုရားသခင်ကိုတောင် သံသယဝင်ခဲ့တယ်။ ဆုမတောင်းချင်ဘူး၊ စုဝေးပွဲတွေ မတက်ချင်တော့ဘူး၊ အစပိုင်းက စိတ်အားထက်သန်မှုက ချက်ချင်း ပျောက်ကွယ်သွားခဲ့တယ်။ အဖြစ်မှန်တွေနဲ့ ရင်ဆိုင်ရတဲ့အခါမှာတော့ ကျွန်မရဲ့ ဖောက်ပြန်ပျက်စီးမှု၊ ပုန်ကန်မှု၊ ဘုရားသခင်အပေါ်ထားတဲ့ အယူအဆတွေ အပြည့်အဝ ထုတ်ဖော်ခံလိုက်ရတယ်။ အဲဒီအခါမှပဲ နိမိတ်လက္ခဏာတွေနဲ့ အံ့ဩဖွယ်ရာတွေ ပြသလား၊ ဒါမှမဟုတ် ရောဂါတွေ ပျောက်ကင်းပြီး နတ်ဆိုးတွေ နှင်ထုတ်ခံရသလားဆိုတာအပေါ် အခြေခံပြီး ဒီအမှုက ဘုရားသခင်ဆီက ဟုတ်မဟုတ် တိုင်းတာတဲ့ ကျွန်မရဲ့အမြင်ရှုထောင့်က မှားယွင်းပြီး အဓိပ္ပာယ်မဲ့တယ်ဆိုတာကို ကျွန်မ သဘောပေါက်ခဲ့တယ်။ ဘုရားသခင်က ခေတ်တစ်ခေတ်စီမှာ အမှုတော်တစ်ဆင့်ကို လုပ်ဆောင်တယ်၊ ခေတ်သစ်တစ်ခုက အမှုတော်သစ်တစ်ခုကို လိုအပ်တယ်။ ကျေးဇူးတော်ခေတ်မှာ သခင်ယေရှုက ရွေးနုတ်ခြင်းအမှုကို ဆောင်ရွက်ခဲ့ပြီး၊ လူမမာတွေကို ကုသပေးတယ်၊ နတ်ဆိုးတွေကို နှင်ထုတ်တယ်၊ နိမိတ်လက္ခဏာနဲ့ အံ့ဩဖွယ်ရာတချို့ကို ပြသခဲ့တယ်။ ဒါပေမဲ့ အခုက နိုင်ငံတော်ခေတ်၊ နောက်ဆုံးသောခေတ်ဖြစ်ပြီး၊ ဘုရားသခင်က သူ့ရဲ့နှုတ်ကပတ်တော်တွေကနေတစ်ဆင့် လူတွေကို တရားစီရင်ခြင်းနဲ့ သန့်စင်ခြင်းအမှုတော်ကို ဆောင်ရွက်နေတယ်၊ ဒီလိုနဲ့ လူအားလုံးကို အမျိုးအစားအလိုက် ခွဲခြားပြီး၊ အဲဒီနောက်မှာ ကောင်းတဲ့သူတွေကို ဆုချပြီး ဆိုးတဲ့သူတွေကို အပြစ်ဒဏ်ပေးတယ်၊ ပြီးတော့ ဒီခေတ်ဟောင်းကို အဆုံးသတ်တယ်။ အနန္တတန်ခိုးရှင် ဘုရားသခင်သာ သခင်ယေရှုလိုမျိုး နိမိတ်လက္ခဏာတွေနဲ့ အံ့ဩဖွယ်ရာတွေကိုပြ၊ လူမမာတွေကို ကုသ၊ နတ်ဆိုးတွေကို နှင်ထုတ်ပြီး အမှုပြုနေဦးမယ်ဆိုရင်၊ ကိုယ်တော်ရဲ့အမှုတော်ကို ထပ်ခါထပ်ခါ လုပ်နေတာ မဟုတ်ဘူးလား။ ဒီလိုဆိုရင် ခေတ်ကို ဘယ်လိုများ အဆုံးသတ်နိုင်မှာလဲ။ ဒါ့အပြင်၊ နတ်ဆိုးတွေကလည်း ဘုရားသခင်လုပ်ဆောင်ခဲ့တဲ့ အမှုကို အတုခိုးနိုင်တယ်၊ နိမိတ်လက္ခဏာတွေနဲ့ အံ့ဩဖွယ်ရာတွေ ပြသလား၊ လူတွေရဲ့ရောဂါကို ကုသပေးသလားဆိုတာနဲ့ ဘုရားသခင်ရဲ့ အမှုတော်ဟုတ်မဟုတ်ကို ကျွန်မ တိုင်းတာခဲ့မယ်ဆိုရင်၊ စာတန်နဲ့ နတ်ဆိုးတွေရဲ့အလုပ်ကို ဘုရားသခင်ရဲ့အမှုတော်အဖြစ် သတ်မှတ်မိပြီး၊ ဘုရားသခင်ကို ပြစ်မှားစော်ကားနေတာပဲ ဖြစ်သွားမှာပေါ့။ နာမည်ခံအနေနဲ့တော့ ကျွန်မက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့တယ်၊ ဒါပေမဲ့ ဘုရားသခင်အပေါ် ကျွန်မမှာ တကယ့်နားလည်မှုမရှိခဲ့ဘူး၊ ပြီးတော့ ကျွန်မ ဘုရားသခင်ရဲ့ နောက်ဆုံးအမှုတော်ကို ကျေးဇူးတော်ခေတ်မှာ ကိုယ်လိုချင်တာရဖို့သက်သက်ပဲ ရှာဖွေတဲ့ အမြင်ရှုထောင့်နဲ့ပဲ ကြည့်နေခဲ့တယ်။ ကျွန်မက ဖိနပ်အသစ်နဲ့ လမ်းအဟောင်းကို လျှောက်ဖို့ ကြိုးစားနေခဲ့တာပါပဲ။ ဒီလိုယုံကြည်ခြင်းမျိုးက ဘုရားသခင်ရဲ့ အသိအမှတ်ပြုခြင်းနဲ့ မကိုက်ညီဘူး။ ဘုရားသခင်ရဲ့ နောက်ဆုံးသောကာလ အမှုတော်က လူတွေကို နိမိတ်လက္ခဏာတွေ၊ အံ့ဩဖွယ်ရာတွေနဲ့ စုံလင်စေဖို့ ရည်ရွယ်တာမဟုတ်ဘဲ၊ ကိုယ်တော်ရဲ့ နှုတ်ကပတ်တော်တွေနဲ့ စုံလင်စေဖို့ပဲ ဖြစ်တယ်။ ဒါဟာ တကယ်ကို ဘုရားသခင်ရဲ့ အနန္တတန်ခိုးနဲ့ ဉာဏ်ပညာပါပဲ။ နိမိတ်လက္ခဏာတွေနဲ့ အံ့ဩဖွယ်ရာတွေကို ပြခဲ့မယ်ဆိုရင်၊ လူတွေက မြင်တာနဲ့ အကုန်ယုံကြည်ကြမှာပဲ၊ အတိုက်အခံလုပ်တာတွေ ရှိတော့မှာမဟုတ်ဘူး၊ ဒီလိုဆိုရင် ဆိတ်နဲ့ သိုး၊ တောပင်နဲ့ စပါး၊ ယုံကြည်သူအစစ်နဲ့ အယောင်ဆောင်ယုံကြည်သူ၊ အစေခံကောင်းနဲ့ အစေခံဆိုးတွေကို ဘယ်လိုများ ပိုင်းခြားသိမြင်နိုင်တော့မှာလဲ။ ဘုရားသခင်က လူတွေကို စုံလင်အောင်ပြုလုပ်ခြင်း၊ ထုတ်ဖော်ခြင်းနဲ့ ဖယ်ရှားရှင်းလင်းခြင်းအလုပ်ကို ဘယ်လိုလုပ်ဆောင်နိုင်တော့မှာလဲ။ အခု အနန္တတန်ခိုးရှင် ဘုရားသခင်က လူတွေကို သိမ်းပိုက်ပြီး ကယ်တင်ဖို့ သမ္မာတရားကို ဖော်ပြပြီး အမှုပြုတယ်၊ နိမိတ်လက္ခဏာတွေနဲ့ အံ့ဩဖွယ်ရာတွေကို မပြဘူး။ ကိုယ်တော်က လူတွေ သမ္မာတရားကို လက်ခံနိုင်မလားဆိုတာကိုပဲ ကြည့်တယ်၊ ဒီနည်းနဲ့ ဘုရားသခင်ကို အမှန်တကယ် ယုံကြည်တဲ့သူတွေကိုပဲ ကယ်တင်နိုင်မှာဖြစ်ပြီး၊ နတ်ဆိုးစာတန်နဲ့ သက်ဆိုင်တဲ့သူတွေကတော့ ဖော်ထုတ်ခံရပြီး ဖယ်ရှားရှင်းလင်းခံရမှာပဲ။ ဘုရားသခင်ရဲ့ အမှုတော်က ပိုပြီး သာမန်ဖြစ်ပြီး လက်တွေ့ကျလေလေ၊ အထဲမှာ ကိုယ်တော်ရဲ့ ဉာဏ်ပညာ ပိုပြီးပါဝင်လေလေပဲဆိုတာကို ကျွန်မ မြင်တယ်။ ဘုရားသခင် ဒီလိုအမှုပြုတဲ့နည်းလမ်းက တကယ်ကို အံ့ဩဖို့ကောင်းလိုက်တာ။ အဖြစ်မှန်တွေရဲ့ ထုတ်ဖော်မှုနဲ့ ဘုရားနှုတ်ကပတ်တော်တွေရဲ့ ဖော်ထုတ်မှုသာ မရှိခဲ့ဘူးဆိုရင်၊ ကျွန်မ ဘုရားသခင်ကို မရေရာမှုတွေ အယူအဆတွေနဲ့ ယုံကြည်နေခဲ့တယ်ဆိုတာကို ဘယ်တော့မှ သဘောပေါက်မှာ မဟုတ်ဘူး၊ ဘုရားသခင်ကို ကျွန်မ အတိုက်အခံလုပ်ပြီး ပုန်ကန်နေတုန်းပဲဆိုတာကိုလည်း သဘောပေါက်မှာမဟုတ်ဘူး၊ ပြီးတော့ ဘုရားသခင်ရဲ့ လက်တွေ့ကျတဲ့အမှုအပေါ်မှာ နားလည်မှုတစ်ခုခု ရဖို့ဆိုတာ ဝေးရောပေါ့။ အဲဒီအချိန်မှာ ကျွန်မ စိတ်ထဲ ကြီးမားတဲ့ သက်သာရာရမှုနဲ့ လွတ်မြောက်မှုကို ခံစားခဲ့ရတယ်၊ ပြီးတော့ ကလေးရဲ့ရောဂါကို ဖယ်ရှားပေးဖို့ ဘုရားသခင် နိမိတ်လက္ခဏာတွေနဲ့ အံ့ဩဖွယ်ရာတွေပြဖို့ကိုလည်း အသည်းအသန် မမျှော်လင့်တော့ဘူး။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့ရတယ်။ “ဘုရားသခင်၌ ယုံကြည်မှုက မည်သည့်အရာဖြစ်သည်ကို ယခု သင်တို့ နားလည်ပါသလော။ ဘုရားသခင်၌ ယုံကြည်မှုမှာ နိမိတ်လက္ခဏာများနှင့် အံ့သြဖွယ်ရာများကို ရှုမြင်ရခြင်းလော။ ယင်းသည် ကောင်းကင်ဘုံသို့ တက်ခြင်းကို ဆိုလိုသလော။ ဘုရားသခင်၌ ယုံကြည်ခြင်းသည် အနည်းငယ်မျှ မလွယ်ကူပေ။ ထိုဘာသာရေးအလေ့အထများကို သန့်စင်ပစ်သင့်သည်။ မကျန်းမာသူများကို ကျန်းမာစေခြင်းနှင့် နတ်ဆိုးများကို နှင်ထုတ်ခြင်းတို့ကို လိုက်စားခြင်း၊ နိမိတ်လက္ခဏာများနှင့် အံ့သြဖွယ်ရာများကို အာရုံစိုက်ခြင်း၊ ဘုရားသခင်၏ သာ၍များသော ကျေးဇူးတော်၊ ငြိမ်သက်ခြင်းနှင့် ဝမ်းမြောက်ခြင်းတို့ကို တပ်မက်ခြင်း၊ ဇာတိပကတိ၏ အလားအလာများနှင့် သက်သောင့်သက်သာဖြစ်ခြင်းများကို လိုက်စားခြင်းတို့သည် ဘာသာရေး အလေ့အထများဖြစ်ကြပြီး ထိုသို့သော ဘာသာရေး အလေ့အထများသည် မရေရာသော ယုံကြည်မှုမျိုးဖြစ်သည်။ ယနေ့တွင် ဘုရားသခင်၌ ယုံကြည်မှု အစစ်အမှန်မှာ အဘယ်အရာနည်း။ ယင်းသည် ဘုရားသခင်၏ နှုတ်ကပတ်တော်ကို သင်၏ အသက် စစ်မှန်မှု အဖြစ် လက်ခံခြင်းနှင့် ဘုရားသခင်ကို စစ်မှန်သည့် ချစ်ခြင်းအား ရရှိဖို့အလို့ငှာ ဘုရားသခင်၏နှုတ်ကပတ်တော်မှ သူ့ကို သိကျွမ်းခြင်း ဖြစ်သည်။ ရှင်းအောင်ဆိုရလျှင် ဘုရားသခင်၌ ယုံကြည်မှုဆိုသည်မှာ သင်သည် ဘုရားသခင်ကို ကျိုးနွံနာခံနိုင်ရန်၊ ဘုရားသခင်အား ချစ်နိုင်ရန်နှင့် ဘုရားသခင်၏ ဖန်ဆင်းခံ သတ္တဝါတစ်ဦးအနေနှင့် ဖြည့်ဆည်းသင့်သော တာဝန်ကို ကောင်းမွန်စွာ ဖြည့်ဆည်းနိုင်ဖို့အလို့ငှာ ဖြစ်သည်။ ဤသည်မှာ ဘုရားသခင်၌ ယုံကြည်ခြင်း၏ ရည်မှန်းချက်ဖြစ်သည်။ သင်သည် ဘုရားသခင်၏ ချစ်ဖွယ်ကောင်းမှု နှင့်ဆိုင်သည့် အသိ၊ ဘုရားသခင်သည် သူ၏ ကြည်ညိုခြင်း မည်မျှ ခံထိုက်တန်ကြောင်းနှင့်ဆိုင်သည့် အသိ၊ ဘုရားသခင်သည် သူ၏ဖန်ဆင်းခံများ၌ ကယ်တင်ခြင်းအမှုကို မည်သို့လုပ်ဆောင်ပြီး ၎င်းတို့ကို စုံလင်စေခြင်း နှင့်ဆိုင်သည့် အသိပညာကို ရရှိရမည်ဖြစ်သည်။ ဤအရာများသည် ဘုရားသခင်၌ သင်၏ယုံကြည်မှုနှင့်ဆိုင်သည့် မရှိမဖြစ် လိုအပ်သောအရာများ ဖြစ်သည်။ ဘုရားသခင်၌ ယုံကြည်ခြင်းဆိုသည်မှာ အဓိကအားဖြင့် ဇာတိပကတိနှင့် သက်ဆိုင်သော အသက်တာမှ ဘုရားသခင်ကို ချစ်ခြင်းနှင့်ဆိုင်သည့် အသက်တာသို့ ပြောင်းလဲခြင်း၊ ဖောက်ပြန်ပျက်စီးခြင်း အတွင်း အသက်ရှင်ခြင်းမှ ဘုရားသခင်၏ နှုတ်ကပတ်တော်များနှင့် သက်ဆိုင်သော အသက်တာအတွင်း အသက်ရှင်ခြင်းသို့ ပြောင်းလဲခြင်း ဖြစ်သည်။ ယင်းသည် စာတန်၏တန်ခိုးအောက်မှ ထွက်လာခြင်းနှင့် ဘုရားသခင်၏ စောင့်ရှောက်မှုနှင့် ကာကွယ်မှုအောက်၌ အသက်ရှင်ခြင်း ဖြစ်သည်။ ယင်းသည် ဘုရားသခင်ကို ကျိုးနွံနာခံမှုနှင့် ဇာတိပကတိကို ကျိုးနွံနာခံခြင်း မရှိမှုတို့အား စွမ်းဆောင်ရရှိနိုင်ခြင်း ဖြစ်သည်။ ယင်းသည် ဘုရားသခင်အား သင်၏ စိတ်နှလုံးတစ်ခုလုံးကို ရယူခွင့်ပေးခြင်း၊ ဘုရားသခင်အား သင့်ကို စုံလင်စေရန် အခွင့်ပေးခြင်းနှင့် ဖောက်ပြန်ပျက်စီးသော ဆိုးယုတ်သည့် စိတ်သဘောထားမှ မိမိကိုယ်ကိုယ် လွတ်မြောက်စေခြင်းတို့ ဖြစ်သည်။ ဘုရားသခင်ကို ယုံကြည်ခြင်းသည် အဓိကအားဖြင့် သင်တို့၌ ဘုရားသခင်၏ ကြီးမြတ်သော တန်ခိုးနှင့် ဘုန်းအသရေကို ထင်ရှားစေရန်အလို့ငှာ၊ ဘုရားသခင်၏ အလိုတော်ကို သင်လိုက်လျှောက်နိုင်ပြီး ဘုရားသခင်၏ အစီအစဉ်ကို ပြီးမြောက်စေနိုင်ရန်အလို့ငှာနှင့် စာတန်၏ရှေ့၌ ဘုရားသခင်အဖို့ သင်သက်သေခံနိုင်စေရန်အလို့ငှာ ဖြစ်သည်။ ဘုရားသခင်ကို ယုံကြည်ခြင်းသည် နိမိတ်လက္ခဏာများနှင့် အံ့ဖွယ်အမှုများကို မြင်တွေ့ရန်အလို့ငှာ မဖြစ်သင့်ပေ၊ သို့မဟုတ် သင်၏ ကိုယ်ပိုင်ဇာတိပကတိအတွက်လည်း မဖြစ်သင့်ပေ။ ယင်းသည် ဘုရားသခင်ကို သိကျွမ်းခြင်းကို လိုက်စားရန်၊ ဘုရားသခင်ထံ ကျိုးနွံနာခံနိုင်ရန်၊ ပေတရုကဲ့သို့ပင် မိမိသေဆုံးသည်အထိ ကိုယ်တော့်ထံ ကျိုးနွံနာခံရန်အလို့ငှာ ဖြစ်သင့်၏။ ဤသည်တို့မှာ ဘုရားသခင်၌ ယုံကြည်ခြင်း၏ အဓိက ရည်မှန်းချက်များ ဖြစ်သည်။...သင်၏ ဘုရားသခင်ကို ယုံကြည်ခြင်း၌ နိမိတ်လက္ခဏာများနှင့် အံ့ဖွယ်အမှုများကို အစဉ်အမြဲ မြင်တွေ့လိုပါက ဘုရားသခင်ကို ယုံကြည်ခြင်းအပေါ် ဤအမြင်သည် မှားယွင်း၏။ ဘုရားသခင်ကို ယုံကြည်ခြင်းသည် အဓိကအားဖြင့် ဘုရားသခင်၏ နှုတ်ကပတ်တော်ကို အသက်၏လက်တွေ့ကျမှုအဖြစ် လက်ခံခြင်း ဖြစ်၏။ လူတို့သည် ဘုရားသခင်၏ နှုတ်မှထွက်သော နှုတ်ကပတ်တော်အားလုံးကို လက်တွေ့လုပ်ဆောင်၍ မိမိတို့အပေါ်၌ အကောင်အထည်ဖော်သောအခါ ဘုရားသခင်၏ ရည်မှန်းချက်သည် ပြည့်စုံ၏။ ဘုရားသခင်ကို ယုံကြည်ခြင်း၌ လူသည် ဘုရားသခင်၏ စုံလင်စေခြင်းကို ခံရရန်၊ ဘုရားသခင်ထံ ကျိုးနွံနာခံနိုင်ရန်နှင့် ဘုရားသခင်ထံသို့ လုံးဝဥဿုံ ကျိုးနွံနာခံခြင်းကို ရရှိရန် လိုက်စားသင့်၏။ သင်သည် ညည်းညူခြင်းမရှိဘဲ ဘုရားသခင်ကို ကျိုးနွံနာခံနိုင်ပါက၊ ဘုရားသခင်၏ ရည်ရွယ်ချက်များကို အလေးထားနိုင်ပါက၊ ပေတရု၏ ဝိညာဉ်ရင့်ကျက်မှုကို စွမ်းဆောင်ရရှိနိုင်ပြီး ဘုရားသခင်ပြောဆိုသည့် ပေတရု၏ပုံစံကို ပိုင်ဆိုင်နိုင်ပါက၊ ယင်းသည် ဘုရားသခင်၌ ယုံကြည်မှုတွင် အောင်မြင်မှုကို သင်ရရှိပြီးသော အချိန်ဖြစ်လိမ့်မည်ဖြစ်ပြီး၊ ယင်းက သင်သည် ဘုရားသခင်၏ ရယူခြင်းခံရပြီးဖြစ်သည်ကို ညွှန်ပြပေမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အရာအားလုံးကို ဘုရားသခင်၏ နှုတ်ကပတ်တော်ဖြင့် ဖြစ်မြောက်အောင်မြင်သည်) ဘုရားနှုတ်ကပတ်တော်တွေကနေ ဘုရားသခင်ကို ယုံကြည်ခြင်းနဲ့ပတ်သက်တဲ့ မှန်ကန်တဲ့အမြင်ကို ကျွန်မ နားလည်ခဲ့တယ်။ ဘုရားသခင်ကို ယုံကြည်ခြင်းဆိုတာ ကျေးဇူးတော်နဲ့ ကောင်းချီးတွေ ရရှိဖို့အတွက် မဟုတ်ဘူး၊ ဇာတိပကတိရဲ့ ငြိမ်းချမ်းသာယာတဲ့ ဘဝတစ်ခုအတွက်လည်း မဟုတ်ဘူး။ ဒါက ဘုရားသခင်ကို အမှန်တကယ် ယုံကြည်ခြင်း မဟုတ်ဘူး။ ဘုရားသခင်က သမ္မာတရားကို ကျွန်မတို့လိုက်စားနိုင်ဖို့ မျှော်လင့်ပါတယ်၊ အကြောင်းကိစ္စတွေဖြစ်ပျက်တဲ့အခါ ကိုယ်တော်ရဲ့နှုတ်ကပတ်တော်တွေအတိုင်း နေထိုင်ပြီး၊ ဘုရားသခင်ကို သက်သေခံပြီး ဘုန်းထင်ရှားစေဖို့အတွက် ကျွန်မတို့ရဲ့ တကယ့် အသက်ရှင်နေထိုင်မှုကို အသုံးပြုဖို့ မျှော်လင့်ပါတယ်။ ဒါမှသာ ဘုရားသခင်ကို အမှန်တကယ် ယုံကြည်ခြင်းဖြစ်တယ်။ ကျွန်မကလေးရဲ့ရောဂါ ပျောက်ကင်းဖို့ တစ်ခုတည်းကိုပဲ ကျွန်မ အာရုံစိုက်နေခဲ့တယ်၊ ဘုရားသခင်ရဲ့ ရည်ရွယ်ချက်က ဘာလဲ၊ ဘုရားသခင်အတွက် ကျွန်မ သက်သေခံချက်မှာ ဘယ်လိုခိုင်ခိုင်မာမာ ရပ်တည်ရမလဲဆိုတာကို မသိခဲ့ဘူး။ ကျွန်မက ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားထဲမှာ လုံးလုံးလျားလျား နစ်မွန်းနေပြီး၊ ကိုယ့်အယူအဆတွေနဲ့ ဘုရားသခင်ကို တရားစီရင်တယ်၊ ဘောင်ခတ်တယ်၊ ဘုရားသခင်ကိုတောင် သံသယဝင်ပြီး သူ့ရဲ့ အမှုတော်ကို ငြင်းပယ်ခဲ့တယ်။ ကျွန်မမှာ ဘုရားသခင်အပေါ် ဘယ်လို ရိုးသားမှု၊ ဘယ်လို ကျိုးနွံနာခံခြင်းမျိုးများ ရှိခဲ့လို့လဲ။ တကယ်ကို သက်သေခံချက် လုံးဝ မရှိခဲ့ဘူး။ ကလေးဖျားနေတဲ့အချိန်မှာ ဘုရားသခင်က ကျွန်မရဲ့သဘောထားကိုလည်း စေ့စေ့စပ်စပ် ကြည့်ရှုစစ်ဆေးနေခဲ့တယ်၊ ကိုယ်တော့်အပေါ် ကျွန်မမှာ တကယ့်ယုံကြည်ခြင်းနဲ့ ကျိုးနွံနာခံခြင်း ရှိမရှိကို ကြည့်နေခဲ့တယ်။ ကျွန်မ ကိုယ့်ရဲ့အယူအဆတွေကို ဘေးဖယ်ထားရမယ်၊ ပြီးတော့ ကျွန်မကလေးရဲ့ရောဂါနဲ့ ဘာပဲဖြစ်ဖြစ် ကျွန်မ အရမ်း အပျက်သဘောဆောင်တာ၊ အားနည်းတာ၊ ဒါမှမဟုတ် ဘုရားသခင်ဆီကနေ လမ်းလွဲတာမျိုး ဆက်ဖြစ်လို့မရဘူး။

ဒါပေမဲ့ သန္နိဋ္ဌာန်ချဖို့က လွယ်ပေမဲ့၊ သမ္မာတရားကို တကယ်လက်တွေ့လုပ်ဆောင်ဖို့ကျတော့ အများကြီး ပိုခက်တယ်။ တစ်နေ့ နေ့လယ်ခင်းမှာ ကျွန်မတို့ စုဝေးပွဲလုပ်တော့မယ့်အချိန်မှာပဲ၊ ကလေးက ထပ်ဖျားပြန်ရော၊ ဒါက စာတန်က ကျွန်မကို စုံစမ်းသွေးဆောင်ဖို့ ကြိုးစားနေတာ၊ စုဝေးပွဲကို လက်လျှော့အောင် ကြိုးစားနေတာပဲဆိုတာကို စိတ်နှလုံးထဲမှာ ရှင်းရှင်းလင်းလင်း သိလိုက်တယ်။ ကျွန်မ ဘုရားနှုတ်ကပတ်တော်ကို တွေးမိတယ်။ “စာတန်ရှေ့မှာ သင်က သက်သေမခံနိုင်လျှင် စာတန်က သင့်ကို ရယ်မောပါလိမ့်မည်။ စာတန်သည် သင့်ကို ရယ်စရာတစ်ခု၊ ကစားစရာတစ်ခုအနေနှင့် ဆက်ဆံပါလိမ့်မည်။ သင့်ကို မကြာခဏ အရူးလုပ်ပြီး ရူးနှမ်းသွားအောင် လုပ်ပါလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ကျွန်မ အများဆုံးစိုးရိမ်တာက ကျွန်မကလေးပဲဆိုတာကို စာတန် သိခဲ့တယ်၊ ဒါကြောင့် ကျွန်မကို နှောင့်ယှက်ဖို့ ကြိုးစားပြီး မစုဝေးအောင် တားဆီးဖို့ ကျွန်မကလေးရဲ့ရောဂါကို ဆက်ပြီးအသုံးပြုခဲ့တယ်။ အရင်တုန်းက ကျွန်မ သမ္မာတရားကို နားမလည်တော့ စာတန်ရဲ့ ပရိယာယ်တွေကို ထိုးထွင်းမမြင်နိုင်ခဲ့ဘူး၊ စုဝေးပွဲနဲ့ ကလေးရဲ့ နာမကျန်းမှုကြားမှာ ပဋိပက္ခဖြစ်တိုင်း ကျွန်မ ထိတ်လန့်တကြားနဲ့ စုဝေးပွဲကို အမြန်စွန့်လွှတ်ပြီး ကလေးကို ဆရာဝန်ဆီ ခေါ်သွားခဲ့တယ်၊ စာတန်ရဲ့ ဦးဆောင်မှုကို ခံခဲ့ရတယ်။ ကျွန်မ အသင်းတော်စည်းဝေးပွဲမရှိတဲ့အခါ ကလေးက မဖျားဘူး၊ ဒါပေမဲ့ စုဝေးပွဲရှိပြီဆိုတာနဲ့ သူက ဖျားတော့တာပဲ။ ကျွန်မ ဒါကို စဉ်းစားလေလေ၊ ဒါဟာ လုံးဝ စာတန်ရဲ့ ပရိယာယ်ဖြစ်မှန်း ပိုပြီးရှင်းရှင်းလင်းလင်း ဖြစ်လာလေလေပဲ၊ ကျွန်မ စာတန်ရဲ့ ချည်နှောင်ချုပ်ချယ်တာကို ဆက်ပြီးမခံနိုင်တော့ဘူးဆိုတာကိုလည်း သိလိုက်တယ်။ ကျွန်မ စိတ်နှလုံးထဲကနေ ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ သမီး စာတန်ရဲ့ လှည့်စားတာတွေ၊ ညှဉ်းပန်းနှိပ်စက်တာတွေကို မခံချင်တော့ဘူး။ သမီး ညီအစ်ကိုမောင်နှမတွေနဲ့အတူ စုဝေးချင်ပါတယ်။ ကျေးဇူးပြုပြီး သမီးကို ကူညီတော်မူပါ” လို့ပေါ့။ ဆုတောင်းပြီးတဲ့နောက်မှာ ကျွန်မရဲ့စိတ်နှလုံးက နည်းနည်းတည်ငြိမ်သွားတယ်။ ကျွန်မ သားလေးကို ကြည့်လိုက်တော့ အဖျားက နည်းနည်းပဲရှိပြီး၊ သူက လန်းလန်းဆန်းဆန်းပဲ ရှိနေသေးတယ်၊ ဒါကြောင့် သူ့ကို ယောက္ခမလက်ထဲ အပ်ခဲ့ပြီး၊ အဖျားကျဆေးနည်းနည်း တိုက်ခိုင်းခဲ့တယ်၊ ပြီးတော့ ကျွန်မ စုဝေးပွဲကို သွားခဲ့တယ်။ ကျွန်မ အံ့ဩသွားတာကတော့၊ စုဝေးပွဲပြီးလို့ ပြန်လာတဲ့အခါမှာ ကလေးက အရုပ်တွေနဲ့ ပျော်ပျော်ရွှင်ရွှင် ဆော့ကစားနေတာကို တွေ့လိုက်ရတယ်။ ယောက္ခမက ဆေးမတိုက်ရဘဲ အဖျားကျသွားတယ်လို့ ပြောတယ်။ အဲဒီအချိန်မှာ ကျွန်မ အရမ်းကို ပျော်ရွှင်ပြီး စိတ်လှုပ်ရှားလွန်းလို့ မျက်ရည်တွေ ကျလာတယ်။ အရင်တုန်းက သားလေးဖျားရင် အဖျားက ဘယ်တော့မှ မကျဘဲ၊ သက်သာဖို့ ဆေးရုံမှာ အကြောဆေးသွင်းပြီး ကုသမှုခံယူခဲ့ရတာတွေကို ကျွန်မ ပြန်စဉ်းစားမိတယ်၊ ဒါပေမဲ့ ဒီတစ်ခါမှာတော့ ဆေးမတိုက်ရဘဲနဲ့ကို အဖျားက ကျသွားခဲ့တယ်။ ကျွန်မ မယုံနိုင်လောက်အောင် ဖြစ်ခဲ့တယ်၊ စိတ်နှလုံးထဲမှာတော့ ဘုရားသခင်ကို အဆက်မပြတ် ကျေးဇူးတင်ပြီး ချီးမွမ်းနေခဲ့ပါတယ်။ ဒီအတွေ့အကြုံကနေ ကျွန်မ နားလည်ခဲ့တာက၊ အစပိုင်းမှာ ကျွန်မကလေး ဖျားတဲ့အခါ ကျွန်မ ဘုရားသခင်ဆီကို ဆုတောင်းခဲ့ပေမဲ့ ဘုရားသခင်က ကလေးကို ကုသမပေးခဲ့ဘူး။ ဒီအထဲမှာ ဘုရားသခင်ရဲ့ ဉာဏ်ပညာ ပါဝင်နေတယ်။ အဲဒီအချိန်တုန်းက ကျွန်မရဲ့စိတ်နှလုံးက အယူအဆတွေ၊ စိတ်ကူးစိတ်သန်းတွေနဲ့ ဘုရားသခင်အပေါ်မှာထားတဲ့ ဘောင်ခတ်မှုတွေနဲ့ ပြည့်နှက်နေခဲ့တယ်၊ ဘုရားသခင်ရဲ့ နောက်ဆုံးသောကာလ အမှုတော်က ဘုရားနှုတ်ကပတ်တော်ကတစ်ဆင့် လူတွေကို သိမ်းပိုက်ပြီး စုံလင်အောင်ပြုလုပ်တယ်ဆိုတာကို နားမလည်ခဲ့ဘူး၊ စာတန်ရဲ့ စုံစမ်းသွေးဆောင်မှုတွေ၊ နှောင့်ယှက်မှုတွေနဲ့ပတ်သက်ပြီးတော့လည်း ဘာပိုင်းခြားသိမြင်မှုမှ မရှိခဲ့ဘူး။ ဘုရားသခင်က ကျွန်မကို သန့်စင်စေဖို့၊ ကျွန်မ သမ္မာတရားကို နားလည်ပြီး ဘုရားသခင်ကို သိကျွမ်းလာအောင်၊ စာတန်ရဲ့ နှောင့်ယှက်မှုတွေ၊ စုံစမ်းသွေးဆောင်မှုတွေကို ထပ်ခါထပ်ခါ ကျွန်မအပေါ် ကျရောက်စေခဲ့တယ်။ ဒီဖြစ်စဉ်ထဲမှာ၊ ကျွန်မက ဘုရားသခင်အပေါ်ထားတဲ့ အယူအဆတွေ၊ နားလည်မှုလွဲတာတွေ၊ ညည်းညူတာတွေနဲ့ သံသယတွေကို ထုတ်ဖော်ခဲ့တယ်၊ အဲဒီနောက်မှာ ဘုရားသခင်က နှုတ်ကပတ်တော်တွေကိုသုံးပြီး ကျွန်မကို ဉာဏ်အလင်းပေးပြီး လမ်းပြခဲ့တယ်၊ ကျွန်မရဲ့ အယူအဆတွေနဲ့ ဖောက်ပြန်ပျက်စီးမှုတွေကို ဖော်ထုတ်ပြီး တရားစီရင်ခဲ့တယ်၊ ဘုရားသခင်ရဲ့ နောက်ဆုံးသောကာလက အမှုတော်ရဲ့ ပုံမှန်ဖြစ်ပြီး လက်တွေ့ကျတဲ့ သဘာဝကို နားလည်စေခဲ့တယ်၊ ပြီးတော့ ကိုယ့်ရဲ့ကိုယ်ပိုင်ပုန်ကန်မှုနဲ့ အတိုက်အခံလုပ်မှုကို အသိအမှတ်ပြုစေခဲ့တယ်၊ စာတန်ရဲ့ အကြံအစည်တွေကို ပိုင်းခြားသိမြင်တတ်အောင် သင်ဖို့လည်း ကူညီပေးခဲ့တယ်။ နောက်ဆုံးမှာ ကျွန်မ ကိုယ့်ရဲ့အယူအဆတွေကို ဘေးဖယ်ထားပြီး ကိုယ့်ရဲ့ဇာတိပကတိကို ပုန်ကန်နိုင်ခဲ့တယ်၊ ပြီးတော့ သမ္မာတရားကို လက်တွေ့လုပ်ဆောင်နိုင်ခဲ့တယ်။ ဘုရားသခင် ဒီလိုနည်းနဲ့ အမှုပြုတာက တကယ်ကို အနန္တတန်ခိုးရှင်ဖြစ်ပြီး လက်တွေ့ကျတယ်၊ ပြီးတော့ အရမ်း ဉာဏ်ပညာကြီးတယ်ဆိုတာကို ကျွန်မ တွေ့ခဲ့ရတယ်။ ဒီအတွေ့အကြုံကနေတစ်ဆင့် ဘုရားနှုတ်ကပတ်တော်တွေရဲ့ အာဏာနဲ့ တန်ခိုးကို ကျွန်မ တကယ်အသိအမှတ်ပြုလာခဲ့တယ်၊ ပြီးတော့ ဘုရားသခင်က လူတွေကို သိမ်းပိုက်ပြီး စုံလင်စေဖို့၊ ပြီးတော့ သူတို့ရဲ့စိတ်နှလုံးတွေကို ရရှိဖို့ လက်တွေ့ကျတဲ့ နှုတ်ကပတ်တော်တွေနဲ့ လက်တွေ့ကျတဲ့ အလုပ်ကို သုံးခဲ့တယ်ဆိုတာ ကျွန်မတွေ့ခဲ့ရတယ်။ နောက်ဆုံးသောကာလမှာ ဘုရားသခင် ဒီနည်းနဲ့ အမှုပြုတာက နိမိတ်လက္ခဏာတွေနဲ့ အံ့ဩဖွယ်ရာတွေ ပြတာထက် အများကြီး ပိုပြီး အဓိပ္ပာယ်ရှိတယ်။ ဒါက ကျွန်မကို ဘုရားနှုတ်ကပတ်တော်တစ်ပိုဒ်ကို သတိရစေခဲ့တယ်။ “နောက်ဆုံးသောကာလ၏ အမှုတွင် နှုတ်ကပတ်တော်၏ အင်အားသည် နိမိတ်လက္ခဏာများနှင့် အံ့ဖွယ်အမှုများ၏ သရုပ်သကန်များ၏ အင်အားထက် ပိုမို ကြီးမားပြီး နှုတ်ကပတ်တော်၏ သြဇာအာဏာသည် နိမိတ်လက္ခဏာများနှင့် အံ့ဖွယ်အမှုများ၏ သြဇာအာဏာကို ကျော်လွန်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံယူခြင်း၏ နက်နဲရာအချက် (၄)) ဒီနှုတ်ကပတ်တော်တွေက တကယ် စစ်မှန်တာပဲ။

နောက်ပိုင်းမှာ ဘုရားနှုတ်ကပတ်တော် နောက်ထပ်နှစ်ပိုဒ်ကို ကျွန်မ ဖတ်ခဲ့ရပြီး၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားအပေါ် နားလည်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “၎င်းတို့ကို ငါ အနာငြိမ်းစေနိုင်၍သာ ငါ့ကို များစွာသောသူတို့က ယုံကြည်ကြသည်။ ၎င်းတို့၏ခန္ဓာကိုယ်များမှ မသန့်ရှင်းသော ဝိညာဉ်များကို နှင်ထုတ်ရန် ငါ၏တန်ခိုးကို အသုံးပြုနိုင်၍သာ ငါ့ကို များစွာသောသူတို့က ယုံကြည်ကြပြီး၊ ငါ့ထံမှ ငြိမ်သက်ခြင်းနှင့် ဝမ်းမြောက်ခြင်းတို့ကို ၎င်းတို့ ရနိုင်လိမ့်မည် ဖြစ်သောကြောင့်သာ ငါ့ကို များစွာသော သူတို့က ယုံကြည်ကြပေသည်။ သာ၍ကြီးမားသော ရုပ်ဝတ္ထုဆိုင်ရာ ကြွယ်ဝမှုကို ငါ့ထံမှ တောင်းခံရန်သာ များစွာသောသူတို့က ငါ့ကို ယုံကြည်ကြသည်။ ဤဘဝကို အေးအေးချမ်းချမ်း ကုန်ဆုံးပြီး၊ နောင်ဘဝတွင် ဘေးကင်းလုံခြုံမှုရှိဖို့ရန်သာ များစွာသောသူတို့က ငါ့ကို ယုံကြည်ကြသည်။ ငရဲ၏ဒုက္ခဆင်းရဲကို ရှောင်ရှားပြီး၊ ကောင်းကင်၏ကောင်းချီးမင်္ဂလာများ ရရှိရန် များစွာသောသူတို့က ငါ့ကို ယုံကြည်ကြသည်။ များစွာသောသူတို့က ယာယီ ကိုယ်စိတ်ချမ်းသာခြင်းအတွက်သာ ငါ့ကို ယုံကြည်သော်လည်း၊ နောင်ဘဝ၌ မည်သည့်အရာမျှ ရရှိရန် မကြိုးစားကြပေ။ လူများအပေါ် ငါ၏ အမျက်ဒေါသကို ပေးအပ်ပြီး တစ်ချိန်က ၎င်းတို့ ပိုင်ဆိုင်ခဲ့သည့် ဝမ်းမြောက်ခြင်းနှင့် ငြိမ်သက်ခြင်းတို့ကို ငါ သိမ်းယူချိန်တွင် ၎င်းတို့သည် သံသယရှိလာ၏။ ငါသည် လူတို့အား ငရဲ၏ ဆင်းရဲဒုက္ခကို ပေးအပ်ပြီး ကောင်းကင်၏ ကောင်းချီးမင်္ဂလာတို့ကို ပြန်လည် သိမ်းယူသည့်အခါ ၎င်းတို့သည် ဒေါသထောင်းခနဲထွက်လေ၏။ လူများက ၎င်းတို့ကို ရောဂါငြိမ်းစေရန် ငါ့အား တောင်းဆိုပြီး ငါသည် ၎င်းတို့ကို အလေးဂရုမပြုသည့်အပြင် ၎င်းတို့အပေါ် စက်ဆုပ်ရွံရှာမှု ခံစားရသည့်အခါ ၎င်းတို့သည် အောက်လမ်းဆေးဝါးနှင့် မှော်အတတ်တို့၏ နည်းလမ်းကိုသာ ရှာရန် ငါ့ထံမှ ထွက်သွားလေသည်။ ငါ့ထံမှ ၎င်းတို့ တောင်းဆိုခဲ့ပြီးသမျှအားလုံးကို ငါသိမ်းယူလိုက်ချိန်တွင်၊ ၎င်းတို့အားလုံးက အစအနရှာ၍မရအောင် ပျောက်သွားကြ၏။ သို့ဖြစ်၍ ငါ၏ ကျေးဇူးတော်သည် အလွန်ပေါလျှံပြီး ရရန် အကျိုးကျေးဇူးများမှာ အလွန် များလွန်းသောကြောင့် လူများသည် ငါ၌ ယုံကြည်ခြင်း ရှိသည်ဟု ငါဆို၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) “ငါ့ကို သင်တို့ အဘယ်ကြောင့် ယုံကြည်ကြသည်ကို သင်တို့ နားလည်သင့်သည်။ သင်တို့သည် ငါ၏အလုပ်သင် သို့မဟုတ် ငါ၏လူနာ ဖြစ်ရန်သာ သို့မဟုတ် ကောင်းကင်ဘုံရှိ ငါ၏ သန့်ရှင်းသူများအနက် တစ်ဦးဖြစ်လာရန်သာ ဆန္ဒရှိပါက၊ သင်တို့၏ ငါ့နောက်လိုက်ခြင်းသည် အဓိပ္ပာယ်မဲ့ပေလိမ့်မည်။ ထိုသို့သော ပုံစံဖြင့် ငါ့နောက်လိုက်ခြင်းသည် အားအင်ဖြုန်းတီးခြင်းတစ်ခု သက်သက် ဖြစ်သည်။ ငါ၌ ဤယုံကြည်ခြင်းမျိုးရှိခြင်းသည် သင်၏ နေ့ရက်များကို အေးအေးဆေးဆေး အချိန်ဖြုန်းခြင်းမျှ၊ သင်၏ပျိုရွယ်မှုကို အချည်းနှီးကုန်လွန်စေခြင်းမျှသာ ဖြစ်ပေမည်။ အဆုံးတွင် သင်တို့သည် မည်သည့်အရာမျှ ရရှိမည်မဟုတ်။ ယင်းသည် အချည်းနှီး အားထုတ်မှု ဖြစ်မည် မဟုတ်လော။ ငါသည် ဂျူးလူမျိုးများအလယ်မှ ထွက်ခွာလာခဲ့သည်မှာ ကြာပြီဖြစ်ပြီး ငါသည် လူသား၏သမားတော် မဟုတ်တော့သကဲ့သို့၊ လူသားအတွက် ဆေးလည်း မဟုတ်တော့ပေ။ ငါသည် လူသားအတွက် သဘောရှိ မောင်းနှင်ဖို့ သို့မဟုတ် သတ်ဖြတ်ဖို့ ဝန်တင်တိရစ္ဆာန်တစ်ကောင် မဟုတ်တော့ပေ။ ယင်းထက်၊ လူသားက ငါ့ကို သိနိုင်ဖို့အလို့ငှာ၊ လူသားကို တရားစီရင်ရန်နှင့် ပြစ်တင်ဆုံးမရန် လူသားအလယ် ငါ ကြွလာပြီး ဖြစ်သည်။ တစ်ချိန်က ငါသည် ရွေးနုတ်ခြင်းအမှု ပြုခဲ့သည်ကို သင်သိသင့်သည်။ တစ်ချိန်က ငါသည် ယေရှုဖြစ်ခဲ့သော်လည်း၊ တစ်ချိန်က ယေဟောဝါ ဖြစ်ခဲ့သော်လည်း နောင်တွင် ယေရှု ဖြစ်လာသကဲ့သို့၊ ငါသည် ယေရှုအဖြစ် ထာဝရ ရှိမနေနိုင်ခဲ့ပေ။ ငါသည် လူသားမျိုးနွယ်၏ဘုရားသခင်၊ ဖန်ဆင်းခြင်း၏ အရှင် ဖြစ်သော်လည်း၊ ငါသည် ယေရှု သို့မဟုတ် ယေဟောဝါအဖြစ် ထာဝရရှိမနေနိုင်ပေ။ ငါသည် လူသားက သမားတော် တစ်ယောက်အဖြစ် ယူဆခဲ့သည့်အရာ ဖြစ်သော်လည်း၊ ဘုရားသခင်သည် လူသားမျိုးနွယ်အတွက် သမားတော်တစ်ဦးမျှ ဖြစ်သည်ဟု ဆို၍မရနိုင်ပေ။ ထို့ကြောင့် သင်သည် ငါ၌ ယုံကြည်ခြင်းတွင် အမြင်ဟောင်းများကို ကိုင်စွဲထားပါက မည်သည့်အရာမျှ ရရှိမည်မဟုတ်။ ‘လူသား၏ ဘုရားသခင်သည် ချစ်ဖွယ်ကောင်းပေစွ။ သူသည် အကျွန်ုပ်ကို အနာရောဂါ ငြိမ်းစေကာ ကောင်းချီးမင်္ဂလာများ၊ ငြိမ်သက်ခြင်းနှင့် ဝမ်းမြောက်ခြင်းတို့ ပေး၏။ ဘုရားသခင်သည် လူသားတို့အဖို့ ကောင်းမြတ်လွန်းပေတကား။ ကျွန်ုပ်တို့သည် ကိုယ်တော်၌ ယုံကြည်ခြင်းသာရှိပါက၊ ငွေကြေးနှင့် ချမ်းသာကြွယ်ဝမှုတို့ အတွက် စိတ်ပူစရာမလိုပါ။’ ဟု ယနေ့ သင်သည် ငါ့ကို မည်မျှပင် ချီးမွမ်းသည်ဖြစ်စေ၊ ငါသည် ငါ၏မူလအမှုကို အနှောင့်အယှက်ဖြစ်စေ၍ မဖြစ်ပေ။ ယနေ့ သင်သည် ငါ့ကိုယုံကြည်ပါက၊ ငါ၏ ဘုန်းအသရေကိုသာ ရရှိမည်ဖြစ်ပြီး၊ ငါ၏သက်သေခံရန် ထိုက်တန်မည်ဖြစ်ကာ၊ အခြားအရာတိုင်းသည် သာမည ဖြစ်လိမ့်မည်။ ဤသည်ကို ရှင်းလင်းစွာ သင်သိရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) ဘုရားနှုတ်ကပတ်တော်တွေကို သေချာတွေးကြည့်ပြီး ကျွန်မရဲ့ယုံကြည်ခြင်းထဲက ယုတ်ညံ့တဲ့ ရည်ရွယ်ချက်တွေကို တွေ့မြင်ခဲ့ရတယ်။ အရင်က သခင်ယေရှုကို ယုံကြည်တုန်းက သခင်ပေးသနားတဲ့ ကျေးဇူးတော်၊ ငြိမ်သက်ခြင်းနဲ့ ပျော်ရွှင်မှုကို ကျွန်မ မွေ့လျော်ခံစားခဲ့ရတယ်၊ ဒါကြောင့် သခင့်ကို ယုံကြည်တာက တကယ့်ကို ကောင်းချီးမင်္ဂလာပဲလို့ ထင်ခဲ့တယ်။ အနန္တတန်ခိုးရှင် ဘုရားသခင်ကို ရှာတွေ့ပြီးတဲ့နောက်မှာတော့ ဘုရားသခင်က လူတွေကို ကယ်တင်ဖို့ သမ္မာတရားကို ဖော်ပြပြီး၊ နောက်ဆုံးမှာ ကောင်းကင်နိုင်ငံတော်ထဲ ခေါ်ဆောင်သွားတာကို တွေ့ခဲ့ရလို့၊ ကျွန်မ ပိုပြီးတော့တောင် တက်တက်ကြွကြွနဲ့ လိုက်စားခဲ့တယ်။ နေ့တိုင်း ဘုရားနှုတ်ကပတ်တော်တွေကို စားသောက်ပြီး ဘုရားသခင်ဆီ ဆုတောင်းတယ်၊ စုဝေးပွဲတွေကို ဘယ်တော့မှ နောက်မကျဘူး၊ ဧဝံဂေလိတရားကိုလည်း ဟောတယ်၊ ဧည့်ခံဝတ်ပြုတဲ့တာဝန်ကိုလည်း ယူတယ်။ ကျွန်မ ဒါတွေအားလုံးကို လုပ်ခဲ့တာက ဘုရားသခင် ကျေနပ်စေဖို့ပဲ။ ဒီလိုလုပ်ရင် ဘုရားသခင်က ကျွန်မကို ပိုပြီး ကျေးဇူးပြုပြီး ကောင်းချီးပေးမှာပဲလို့ ထင်ခဲ့တယ်။ ကျွန်မ ဘုရားသခင်ကို ယုံကြည်တာက ကိုယ့်ရဲ့ ကောင်းချီးခံစားချင်တဲ့ ဆန္ဒကို ဖြည့်ဆည်းဖို့ ဘုရားသခင်ကို အသုံးချချင်လို့ပဲဆိုတာ တွေ့လိုက်ရတယ်။ ဘုရားသခင် ဘယ်အမှုတော်ကို လုပ်ဆောင်နေသလဲဆိုတာကို ကျွန်မ လုံးဝဂရုမစိုက်ခဲ့ဘူး၊ ဘုရားသခင်က လူတွေအပေါ် ဘာတွေတောင်းဆိုထားသလဲဆိုတာကိုလည်း ဂရုမစိုက်ခဲ့ဘူး၊ လူတွေက ဘုရားသခင်ရဲ့ ရည်ရွယ်ချက်နဲ့ ကိုက်ညီအောင်၊ ဘုရားသခင်ကို နှစ်သက်ကျေနပ်စေအောင် ဘယ်လိုယုံကြည်သင့်သလဲ၊ ဘယ်လိုလူမျိုးက နိုင်ငံတော်ထဲ ဝင်နိုင်သလဲ၊ ကျွန်မရဲ့ ယုံကြည်တဲ့နည်းလမ်းက ဘုရားသခင်ရဲ့ အသိအမှတ်ပြုခြင်းနဲ့ ကိုက်ညီသလား၊ ဒါမှမဟုတ် ဘုရားသခင်ကို ယုံကြည်ခြင်းရဲ့ မှန်ကန်တဲ့အမြင်က ဘာလဲ၊ ဒီအရာတွေကို ကျွန်မ ဘာတစ်ခုမှ မသိခဲ့သလို၊ စဉ်းလည်း မစဉ်းစားခဲ့ဖူးဘူး။ စိတ်အားထက်သန်မှုကိုပဲ အားကိုးပြီး စုဝေးပွဲတက်တယ်၊ ဧဝံဂေလိတရားကို ဟောတယ်၊ ဒါတွေကို လုပ်တာနဲ့ ဘုရားသခင်ကျေနပ်တဲ့သူဖြစ်ပြီ၊ ဘုရားသခင်ရဲ့ ကောင်းချီးတွေကို ရသင့်တယ်လို့ ထင်ခဲ့တယ်။ ကလေးက အဖျားကြီးပြီး မကျတဲ့အခါ၊ ကျွန်မ ဆုတောင်းခဲ့တဲ့ ကျေးဇူးတော်နဲ့ ကောင်းချီတွေက ဘယ်မှာမှ မတွေ့ရတော့ဘူး။ ကျွန်မက သမ္မာတရားကို မရှာဖွေဘူး၊ ကိုယ့်ကိုယ်ကိုယ်လည်း မဆင်ခြင်မသုံးသပ်ခဲ့ဘူး။ အဲဒီအစား စိတ်နှလုံးထဲမှာ ဘုရားသခင်ကို သံသယဝင်ပြီး ကိုယ်တော်ရဲ့ အမှုတော်ကို ငြင်းပယ်ခဲ့တယ်။ ကျွန်မမှာ ကောင်းချီးမင်္ဂလာတွေလိုချင်တဲ့ ဆန္ဒက အရမ်း ပြင်းပြနေမှန်း တွေ့လိုက်ရတယ်။ ဘုရားသခင်က ဖန်ဆင်းရှင်ဖြစ်ပြီး၊ ကျွန်မက ဖန်ဆင်းခံတစ်ယောက်ပဲ၊ ဒါကြောင့် ဖန်ဆင်းခံတစ်ယောက်အနေနဲ့ ဘုရားသခင်ကို ယုံကြည်ပြီး တာဝန်ထမ်းဆောင်တာက လုံးဝကို သဘာဝကျပြီး ကျိုးကြောင်းခိုင်လုံမျှတတယ်။ ကျွန်မ ဘုရားသခင်နဲ့ အပေးအယူလုပ်ဖို့ မကြိုးစားသင့်ဘူး၊ ကိုယ်တော့်ဆီကနေ ကျိုးကြောင်းမဆီလျော်တဲ့ တောင်းဆိုမှုတွေ လုပ်ဖို့ဆိုတာ ဝေးရောပေါ့။ အခုတော့ ကျွန်မကလေးရဲ့ နာမကျန်းမှုထဲမှာ ဘုရားသခင်ရဲ့ ကောင်းမြတ်တဲ့ ရည်ရွယ်ချက်တွေ ပါဝင်နေတယ်ဆိုတာကို ကျွန်မ တကယ်ကို နားလည်သွားပြီ။ ဒါက ကျွန်မရဲ့ စာတန်ဆန်တဲ့ စိတ်သဘောထားနဲ့ ယုံကြည်ခြင်းအပေါ်ထားတဲ့ မှားယွင်းပြီး အဓိပ္ပာယ်မဲ့တဲ့ အမြင်တွေကို ဆင်ခြင်သုံးသပ်ပြီး နားလည်စေခဲ့တယ်။ တစ်ခုခုက တကယ်ပဲ ဘုရားသခင်ရဲ့အမှုတော်ဟုတ်မဟုတ်ကို အကဲဖြတ်တဲ့အခါ နိမိတ်လက္ခဏာတွေနဲ့ အံ့ဩဖွယ်ရာတွေ ပြသလား၊ လူမမာတွေကို ကုသပေးပြီး နတ်ဆိုးတွေကို နှင်ထုတ်ပေးတာ ဖြစ်ပေါ်သလား၊ ကျေးဇူးတော်နဲ့ ကောင်းချီးတွေ ပေးသလားဆိုတာအပေါ်မှာ အခြေမခံသင့်ဘဲ၊ အဲဒီအမှုတော်ကနေတစ်ဆင့် သမ္မာတရားကို ဖော်ပြနိုင်သလား၊ ဒီအမှုတော်က လူတွေကို ဘုရားသခင်အပေါ် ပိုပြီးနားလည်လာစေနိုင်သလား၊ ဒီအမှုတော်က လူတွေရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားတွေကို သန့်စင်ပြီး ပြောင်းလဲပေးနိုင်သလား၊ ဒီအမှုတော်က လူတွေကို ကယ်တင်ပြီး စုံလင်စေနိုင်သလား ဆိုတာအပေါ်မှာ အခြေခံသင့်တယ်ဆိုတာကိုလည်း ကျွန်မ သိရှိနားလည်ခဲ့တယ်။ ဒီအကျိုးသက်ရောက်မှုတွေကို ရရှိနိုင်တယ်ဆိုရင်၊ ဒါဟာ သေချာပေါက် ဘုရားသခင်ရဲ့ အမှုတော်ပဲ ဖြစ်တယ်။

ကျွန်မကလေးရဲ့ နာမကျန်းမှုကို ဖြတ်သန်းပြီးတဲ့နောက်မှာ ကိုယ်တော်ရဲ့ အမှုတော်အပေါ် နားလည်မှုတချို့ ရရှိခဲ့တယ်၊ ကျွန်မရဲ့ ယုံကြည်ခြင်းမှာလည်း မှန်ကန်တဲ့အမြင်တွေ၊ မှန်ကန်တဲ့လိုက်စားမှုတွေ ရရှိခဲ့တယ်။ ဒါဟာ ကျွန်မအတွက် ဘုရားသခင်ရဲ့ တကယ့်ကယ်တင်ခြင်းဖြစ်ပြီး၊ ကျွန်မအပေါ်ထားတဲ့ ကိုယ်တော်ရဲ့ ကြီးမြတ်တဲ့ ချစ်ခြင်းမေတ္တာပဲ။ ဒီချစ်ခြင်းမေတ္တာက ကျွန်မ အရင်ကတောင်းခဲ့တဲ့ ကျေးဇူးတော်နဲ့ ကောင်းချီးတွေထက် အများကြီး ပိုကြီးမြတ်တယ်။ ရင်ထဲက လှိုက်လှိုက်လှဲလှဲ ဘုရားသခင်ကို ကျေးဇူးတင်ခဲ့ပါတယ်။ ဒီအချက်ကို သိရှိနားလည်သွားတဲ့အခါ၊ ကျွန်မရဲ့ယုံကြည်ခြင်းမှာ ကျေးဇူးတော်နဲ့ ကောင်းချီးတွေကိုပဲ ရှာဖွေပြီး သမ္မာတရားကို မလိုက်စားခဲ့တဲ့အတွက် ရှက်ရွံ့ပြီး အပြစ်ရှိသလို ခံစားခဲ့ရတယ်၊ ပြီးတော့ ကျွန်မ တကယ်ကို မိုက်မဲတယ်၊ မသိနားမလည်ဖြစ်တယ်၊ မျက်စိကန်းခဲ့တယ်ဆိုတာကိုလည်း ခံစားခဲ့ရတယ်။ ကျွန်မ ကောင်းချီးမင်္ဂလာတွေ ရရှိဖို့ ရည်ရွယ်ချက်တွေကို စွန့်လွှတ်ပြီး ကိုယ့်ရဲ့ယုံကြည်ခြင်းမှာ မှန်ကန်တဲ့လမ်းကြောင်းကို လျှောက်လှမ်းရမယ်။


၂၂။ အစွမ်းအစ ညံ့ဖျင်းမှုကြောင့် ကိုယ့်ကိုယ်ကိုယ် လက်မလျှော့တော့ပါ

ဆူးယန်၊ တရုတ်ပြည်

၂၀၂၃ ခုနှစ်၊ နိုဝင်ဘာလမှာ ဒေသနာတွေကို အကဲဖြတ်ရွေးချယ်တဲ့ တာဝန်ကို ကျွန်မ စထမ်းဆောင်ခဲ့တယ်။ အရင်တုန်းက ခေါင်းဆောင်ဖြစ်ခဲ့ပေမဲ့ ကျွန်မရဲ့အစွမ်းအစက ညံ့ပြီး တကယ့်အလုပ်ကို မလုပ်နိုင်လို့ ဖြုတ်ချခံခဲ့ရတာကို တွေးမိတော့ စာနဲ့ပတ်သက်တဲ့ ဒီတာဝန်ကို ထမ်းဆောင်နိုင်တာဟာ ဘုရားသခင်ရဲ့ ချီးမြှောက်ခြင်းနဲ့ ကျေးဇူးတော်ပဲဆိုတာ ကျွန်မ သိခဲ့တယ်။ ကျွန်မအစွမ်းအစ ညံ့ဖျင်းတာတောင်မှ အကောင်းဆုံးကြိုးစားပြီး ပူးပေါင်းဆောင်ရွက်ဖို့ လိုလားခဲ့တဲ့အတွက် နောက်ပိုင်းမှာ စည်းမျဉ်းတွေကို တက်တက်ကြွကြွ လေ့လာခဲ့တယ်။ တခြားညီအစ်ကိုမောင်နှမတွေအားလုံးက သူတို့သင်ယူခဲ့တဲ့ စည်းမျဉ်းတွေကို သူတို့ရဲ့ တာဝန်တွေမှာ အသုံးချနိုင်ကြပြီး အချိန်အတန်ကြာတော့ သူတို့အားလုံး တိုးတက်လာကြတာကို ကျွန်မ တွေ့ခဲ့ရတယ်၊ သူတို့ကို ကျွန်မ တကယ် အားကျမိတယ်။ ဒါပေမဲ့ ကျွန်မ ကိုယ့်ကိုယ်ကိုယ် ပြန်ကြည့်လိုက်တော့ လေ့လာနေတုန်းမှာ စည်းမျဉ်းတွေကို နားလည်နိုင်ပေမဲ့ ဒါပေမဲ့ တကယ်တမ်း အသုံးချရတဲ့အခါမှာတော့ ကျွန်မက အချက်အလက်တွေကို မဆက်စပ်နိုင်ခဲ့ဘူး၊ စည်းမျဉ်းတွေကို ပြောင်းလွယ်ပြင်လွယ် မသုံးနိုင်ခဲ့ဘူး။ ကျွန်မရွေးလိုက်တဲ့ ဒေသနာတွေမှာ အမြဲတမ်း လမ်းလွဲမှုတွေနဲ့ ပြဿနာတွေ ရှိနေခဲ့တယ်။ ကျွန်မ ကိုယ့်ဘာသာကိုယ် တွေးမိတယ်။ “ငါ့အစွမ်းအစက အရမ်းကို ညံ့လွန်းတယ်။ အစွမ်းအစကောင်းပြီး ဉာဏ်ကောင်းတဲ့လူတွေလောက်ပဲ ဒီတာဝန်ကို ကောင်းကောင်းထမ်းဆောင်နိုင်ပုံရတယ်။ အရင်တုန်းက ခေါင်းဆောင်အနေနဲ့ အလုပ်ကိစ္စအမျိုးမျိုးကို တာဝန်ယူခဲ့ပေမဲ့ ငါ့အစွမ်းအစ ညံ့ပြီး အလုပ်လုပ်နိုင်စွမ်း မရှိတာကြောင့် ငါ့တာဝန်မှာ ရလဒ်မရခဲ့ဘူး။ အခု ဒေသနာတွေ ရွေးချယ်အကဲဖြတ်တဲ့ အလုပ်တစ်ခုတည်းကို ငါလေ့လာပြီးခဲ့တာတောင် ဘာရလဒ်မှ မရသေးဘူး။ ဒီတာဝန်ကိုတောင် ငါ ကောင်းကောင်းမလုပ်နိုင်ရင် ကယ်တင်ခြင်းရဖို့ အခွင့်အရေး ဆုံးရှုံးသွားမှာ ငါ စိုးရိမ်တယ်” လို့ပေါ့။ ဒီအကြောင်း တွေးလိုက်မိတာနဲ့ လေ့လာဖို့ စိတ်အားထက်သန်မှုအားလုံး ပျောက်ဆုံးသွားတယ်။ အစွမ်းအစညံ့တဲ့ ငါ့အတွက်တော့ လေ့လာရတာ အကျိုးမရှိဘူးလို့ ခံစားလိုက်ရတယ်။ အဲဒီနောက်မှာ ကျွန်မက တာဝန်မှာ ဝတ်ကျေတမ်းကျေပဲ လုပ်တော့တယ်၊ စည်းမျဉ်းတွေအပေါ် အားမစိုက်ထုတ်ချင်တော့ဘူး။ ကျွန်မရွေးတဲ့ ဒေသနာတွေမှာလည်း ပြဿနာတွေ ခဏခဏ ရှိလာတာပေါ့။ နောက်ပိုင်းမှာ ခေါင်းဆောင်က ကျွန်မကို ကူညီဖို့ ညီအစ်မကျောက်ရင်းကို စီစဉ်ပေးတယ်။ ကျွန်မက သူ့ဆီကနေ အလေးအနက် သင်ယူချင်ပြီး တာဝန်ကောင်းကောင်းထမ်းဆောင်နိုင်ဖို့ စည်းမျဉ်းတွေကို အမြန်ဆုံး ကျွမ်းကျင်အောင်လုပ်ချင်ခဲ့တယ်။ ဒါပေမဲ့ ကျောက်ရင်းက အစွမ်းအစ ကောင်းပြီး ဉာဏ်ကောင်းတာ၊ စည်းမျဉ်းတွေကို လက်တွေ့လုပ်ဆောင်နိုင်တာ၊ ပြီးတော့ သူ့တာဝန်မှာ ရလဒ်ကောင်းတွေ ရနေတာကို တွေ့လိုက်ရတဲ့အခါ၊ ပြီးတော့ ကိုယ့်ကိုယ်ကိုယ် ပြန်ကြည့်တော့ အစွမ်းအစက ညံ့၊ ဉာဏ်ကထိုင်းပြီး ကိုယ့်တာဝန်မှာ ရလဒ်တွေ ဆိုးနေတော့ ကျွန်မ ကိုယ့်ဘာသာကိုယ် တွေးမိတယ်။ “ငါ့လို အစွမ်းအစမျိုးနဲ့ ဒီတာဝန်ကို တကယ်ပဲ ကောင်းကောင်း လုပ်နိုင်ပါ့မလား။ မလုပ်နိုင်ဘဲ ဖယ်ရှားရှင်းလင်းခံရရင် ကယ်တင်ခြင်းရဖို့ အခွင့်အရေး ဆုံးရှုံးသွားမှာ မဟုတ်ဘူးလား” လို့ပေါ့။ ဒီအတွေးနဲ့ ကျွန်မ စိတ်ထဲမှာ စပြီး ညည်းညူလာတယ်။ “ဘုရားသခင်၊ ကိုယ်တော်က သမီးတို့အားလုံးကို ဖန်ဆင်းခဲ့တာပါ။ ဘာလို့ သူများတွေကိုကျတော့ ဒီလောက်ကောင်းတဲ့ အစွမ်းအစတွေ ပေးပြီး သမီးကိုကျတော့ ဒီလောက်ညံ့တဲ့ အစွမ်းအစ ပေးရတာလဲ” လို့ပေါ့။ ဒီလို တွေးလေလေ၊ ကျွန်မစိတ်နှလုံးက ပိုပြီး မှောင်မိုက်လေလေပဲ။ ဘုရားသခင်ကို ညည်းညူနေမိမှန်း သတိထားမိလိုက်တော့ ကျွန်မ ဆက်မတွေးရဲတော့ဘဲ ကျွန်မစိတ်နှလုံးကို ကာကွယ်ပေးဖို့ ဘုရားသခင်ကို တောင်းလျှောက်ခဲ့တယ်။ နောက်ပိုင်းမှာ ကျောက်ရင်းက ကျွန်မရဲ့ ဒေသနာ ရွေးချယ်အကဲဖြတ်မှုတွေမှာရှိတဲ့ လမ်းလွဲမှုတွေအကြောင်း ကျွန်မနဲ့ မိတ်သဟာယပြုတယ်။ သူက ကျွန်မရဲ့ အားနည်းချက်တွေကို တစ်ခုပြီးတစ်ခု ထောက်ပြတဲ့အခါမှာ၊ ကျွန်မ ပိုပြီးတော့တောင် စိတ်မချမ်းမသာဖြစ်သွားတယ်။ ဒီတာဝန်ကို ထမ်းဆောင်နေတာ လနဲ့ချီနေပြီ၊ ဒါတောင် ပြဿနာတွေ အများကြီး ရှိနေတုန်းပဲလို့ ခံစားရတယ်။ ကျွန်မရဲ့ အစွမ်းအစက တကယ်ကို စံမမီခဲ့ဘူး။ စည်းမျဉ်းတွေ လေ့လာနေတုန်း ကျောက်ရင်းက ကျွန်မကို မိတ်သဟာယပြုခိုင်းပေမဲ့ ကျွန်မကတော့ ကျွန်မအစွမ်းအစနဲ့ဆိုရင် မိတ်သဟာယပြုရင်တောင် နောက်ပိုင်းမှာ အသုံးချနိုင်မှာ မဟုတ်ပါဘူးလို့ တွေးပြီး ဝတ်ကျေတမ်းကျေ စကားနည်းနည်းပဲ ပြောလိုက်တယ်။ ရလဒ်အနေနဲ့ နှစ်ရက်ကြာ လေ့လာမှုကနေ ကျွန်မ ဘာမှ မရလိုက်ဘူး။ ကျွန်မရဲ့ အခြေအနေ မှားနေမှန်း သတိထားမိပြီး ဘုရားသခင်ဆီ ကျွန်မ ဆုတောင်းလိုက်တယ်။ “ဘုရားသခင်၊ ကျွန်မ အစွမ်းအစ ညံ့တယ်လို့ပဲ အမြဲ ခံစားနေရပါတယ်။ ဒီတာဝန်ကို ကောင်းကောင်း မထမ်းဆောင်နိုင်ရင် ဖြုတ်ချခံရပြီး ဖယ်ရှားရှင်းလင်းခံရမယ်လို့ ခံစားရပါတယ်။ သမီး ဒီအပျက်သဘောဆောင်တဲ့ ခံစားချက်တွေထဲမှာ ပိတ်မိနေပြီး ရုန်းမထွက်နိုင်ပါဘူး။ ချစ်ရပါသော ဘုရားသခင်၊ သမီးကို ဉာဏ်ပွင့်စေပြီး လမ်းပြပေးဖို့ တောင်းလျှောက်ပါတယ်” လို့ပေါ့။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ တွေးမိတယ်။ “မိမိ၏တာဝန်ကို ကောင်းစွာ ထမ်းဆောင်နိုင်သော စွမ်းရည်သည် လူတစ်ဦး၏ အစွမ်းအစအပေါ်တွင် လုံးလုံးမူတည်ခြင်း မဟုတ်ဘဲ မိမိ၏တာဝန်၊ မိမိ၏စရိုက်တို့အပေါ် ၎င်း၏ သဘောထား၊ မိမိ၏ လူ့သဘာဝ ကောင်းမကောင်းနှင့် သမ္မာတရားကို လက်ခံနိုင်ခြင်း ရှိမရှိတို့အပေါ်တွင် အဓိကအားဖြင့် မူတည်သည်။ ဤအရာများသည် အရင်းခံပြဿနာများ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) လူတစ်ယောက်က ကိုယ့်တာဝန်ကို ကောင်းကောင်းလုပ်နိုင်ခြင်း ရှိမရှိ ဆိုတာ အဲဒီလူရဲ့ အစွမ်းအစအပေါ်မှာပဲ လုံးလုံး မမူတည်ဘူး၊ တာဝန်အပေါ်ထားတဲ့ သူ့ရဲ့ သဘောထားနဲ့ သမ္မာတရားကို လက်ခံနိုင်ခြင်းရှိမရှိ ဆိုတာပေါ်မှာပဲ အဓိကမူတည်တယ်လို့ ဘုရားသခင်က ပြောထားတယ်။ လူတစ်ယောက်မှာ ဘယ်လိုအစွမ်းအစမျိုး ရှိတယ်ဆိုတာကို ဘုရားသခင်က ကြိုတင်ပြဋ္ဌာန်းထားပြီးသားပါ။ သူတို့က အစွမ်းကုန်ကြိုးစားပြီး တာဝန်မှာ စည်းမျဉ်းတွေအတိုင်း လုပ်ဆောင်နေသရွေ့ ဘုရားသခင်ရဲ့ ရည်ရွယ်ချက်နဲ့ ကိုက်ညီမှာပါ။ ဒါပေမဲ့ နောက်တော့ တာဝန်အပေါ်ထားတဲ့ ကျွန်မကိုယ်ပိုင် သဘောထားကို ကြည့်မိတယ်။ ကျွန်မရဲ့ ဒေသနာ အကဲဖြတ်မှုတွေမှာ လမ်းလွဲမှုတွေ အများကြီး ပါနေတဲ့အခါမှာ၊ အခက်အခဲတွေကို ကျော်လွှားဖို့ နည်းလမ်းတွေကို ကျွန်မ ဦးနှောက်ခြောက်အောင် မစဉ်းစားခဲ့ဘူး။ အဲဒီအစား ကျွန်မက အပျက်သဘောဆောင်လာပြီး ကိုယ့်ကိုယ်ကိုယ် ဆုံးဖြတ်သတ်မှတ်ခဲ့တယ်။ ကျွန်မက လေ့လာသင့်တာတွေကို လေ့လာပြီးသားဖြစ်လို့ ကျွန်မရဲ့ အစွမ်းအစနဲ့ဆိုရင် ဘယ်လောက်ပဲ ကြိုးစားကြိုးစား စည်းမျဉ်းတွေကို ဘယ်တော့မှ ကျွမ်းကျင်မှာ မဟုတ်ဘူး၊ ကိုယ့်တာဝန်ကို ကောင်းကောင်း ထမ်းဆောင်နိုင်မှာ မဟုတ်ဘူးလို့ တွေးခဲ့တယ်။ ဒါကြောင့် ကျွန်မ ကြိုးစားချင်စိတ် ပျောက်သွားတယ်။ ပြန်စဉ်းစားကြည့်လိုက်ရင် ဒါတွေဟာ သမ္မာတရားကို လက်ခံတဲ့လူတစ်ယောက်ရဲ့ သရုပ်သကန်တွေ မဟုတ်ဘူး။ ကျွန်မသာ မကြိုးစားရင် သန့်ရှင်းသော ဝိညာဉ်တော်က ကျွန်မကို လမ်းပြဖို့ အလုပ်မလုပ်နိုင်ဘူး၊ ပြီးတော့ ကျွန်မက တာဝန်ကို သေချာပေါက် ကောင်းကောင်း လုပ်နိုင်မှာ မဟုတ်ဘူး။

အဲဒီနောက်မှာ ဘုရားနှုတ်ကပတ်တော်တွေကို ဖတ်ပြီးတော့ ကျွန်မပြဿနာအပေါ် နားလည်မှုတချို့ ပိုရလာတယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့က မိမိတို့၏ အစွမ်းအစများ အလွန်နိမ့်ကျကာ သဘောပေါက်နားလည်နိုင်စွမ်း ကင်းမဲ့သည်ဟု ခံစားရသောကြောင့် မိမိတို့ကိုယ်ကိုယ် ဘောင်ခတ်ပြီး သမ္မာတရားကို ၎င်းတို့ မည်မျှ လိုက်စားသည်ဖြစ်စေ ဘုရားသခင်၏ သတ်မှတ်ချက်များကို ဖြည့်ဆည်းနိုင်လိမ့်မည်မဟုတ်ဟု ခံစားကြသည်။ ၎င်းတို့ မည်မျှ ကြိုးစားသည်ဖြစ်စေ အသုံးမဝင်သကဲ့သို့ ထိုမျှသာရှိသောကြောင့် ၎င်းတို့သည် အမြဲ အပျက်သဘောဆောင်ကာ အကျိုးဆက်အနေဖြင့် ဘုရားသခင်ကို နှစ်ချီ၍ ယုံကြည်ပြီးသည့်နောက်တွင်ပင် မည်သည့် သမ္မာတရားမျှ မရရှိသေးချေ။ သမ္မာတရားကိုလိုက်စားဖို့ အလုပ်ကြိုးစားခြင်းမရှိဘဲ သင်၏ အစွမ်းအစ အလွန်ညံ့ဖျင်းသည်ဟု သင်ပြောပါက မိမိကိုယ်ကိုယ် အရှုံးပေးပြီး အပျက်သဘောဆောင်သည့် အခြေအနေတွင် အမြဲ အသက်ရှင်သည်။ အကျိုးဆက်အနေဖြင့် သင် နားလည်သင့်သည့် သမ္မာတရားကို နားမလည်ပါက သို့မဟုတ် သင် တတ်စွမ်းနိုင်သမျှ သမ္မာတရားကို လက်တွေ့လုပ်ဆောင်ခြင်း မရှိပါက သင်သည် မိမိကိုယ်ကိုယ် ဟန့်တားနေသည့်သူ မဟုတ်ပါလော။ သင်၏ အစွမ်းအစက လုံလောက်အောင် မကောင်းဟု သင် အမြဲပြောပါက ဤသည်မှာ တာဝန်ကို ရှောင်လွှဲကာ အချောင်ခိုခြင်း ဖြစ်သည် မဟုတ်လော။ သင်သည် ဆင်းရဲဒုက္ခခံနိုင်ပါက အဖိုးအခပေးနိုင်ပြီး သန့်ရှင်းသော ဝိညာဉ်တော်၏ အလုပ်ကို ရရှိနိုင်ပါက သမ္မာတရားအချို့ကို မလွဲမသွေ သင် နားလည်နိုင်လိမ့်မည်ဖြစ်ပြီး စစ်မှန်မှုအချို့ထဲသို့ ဝင်ရောက်နိုင်လိမ့်မည် ဖြစ်သည်။ သင်သည် ဘုရားသခင်ကို မကြည့်၊ မမှီခိုသကဲ့သို့ မည်သည့် အားထုတ်မှုမျှမပြုဘဲ သို့မဟုတ် အဖိုးအခမပေးဘဲ ကိုယ့်ဘဝကို လက်လျှော့ပြီး တကယ်ကို အရှုံးပေးပါက သင်သည် အသုံးမကျသူတစ်ဦး ဖြစ်သကဲ့သို့ အသိတရားနှင့် အသိစိတ် တစ်စက်မျှ မရှိပေ။ သင်၏ အစွမ်းအစ ညံ့ဖျင်းသည်ဖြစ်စေ၊ ပြောင်မြောက်သည်ဖြစ်စေ အသိစိတ်နှင့် ဆင်ခြင်တုံတရား အနည်းငယ်ရှိပါက သင်သည် သင် လုပ်သင့်သည့်အရာနှင့် သင်၏လုပ်ငန်းတာဝန်တို့ကို သင့်တင့်လျောက်ပတ်စွာ အဆုံးသတ်သင့်သည်။ စွန့်ခွာပြေးသူတစ်ဦးဖြစ်ခြင်းသည် ဆိုးရွားသောအရာဖြစ်ပြီး ဘုရားသခင်ကို သစ္စာဖောက်ခြင်း ဖြစ်သည်။ ဤအရာသည် ကယ်တင်၍ မရနိုင်ပေ။ သမ္မာတရားကို လိုက်စားခြင်းသည် ခိုင်မာသော ဆန္ဒတစ်ခု လိုအပ်ပြီး အလွန် အပျက်သဘောဆောင်သည့် လူများ သို့မဟုတ် အားနည်းသော လူများသည် မည်သည့်အရာမျှ ဖြစ်မြောက်ခြင်း ရှိလိမ့်မည် မဟုတ်ပေ။ ၎င်းတို့သည် ဘုရားသခင်ကို အဆုံးတိုင်အောင် ယုံကြည်နိုင်ခြင်း ရှိမည် မဟုတ်ချေ။ ထို့ပြင် သမ္မာတရားကို ရရှိဖို့ ၎င်းတို့ဆန္ဒရှိပြီး စိတ်သဘောထား ပြောင်းလဲမှုတစ်ခုကို ၎င်းတို့ စွမ်းဆောင်ရရှိလိုပါက ၎င်းတို့၌ မျှော်လင့်ချက် သာ၍ နည်းပေသေးသည်။ သန္နိဋ္ဌာန် ချမှတ်ထားပြီး သမ္မာတရားကို လိုက်စားသည့် သူများသာလျှင် ယင်းကို ရရှိနိုင်ပြီး ဘုရားသခင်အားဖြင့် စုံလင်စေခြင်းခံရနိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင် ဖော်ထုတ်ခဲ့တာက ကျွန်မရဲ့ အခြေအနေ အတိအကျပဲ။ ညီအစ်ကိုမောင်နှမတွေက သူတို့လေ့လာထားတဲ့ စည်းမျဉ်းတွေကို အသုံးချပြီး တာဝန်မှာ ရလဒ်ကောင်းတွေ ရနေတာကို ကျွန်မ တွေ့ခဲ့တယ်။ ဒါပေမဲ့ ကျွန်မကတော့ လေ့လာပြီးတဲ့နောက်မှာ မတိုးတက်လာတဲ့အပြင် လမ်းလွဲမှုတွေနဲ့ ပြဿနာတွေ အမြဲ ရှိနေခဲ့တယ်။ ရလဒ်အနေနဲ့ ကျွန်မက အစွမ်းအစညံ့တယ်၊ ဉာဏ်ထိုင်းတယ်ဆိုပြီး ကိုယ့်ကိုယ်ကိုယ် ဆုံးဖြတ်သတ်မှတ်လိုက်တယ်၊ အပျက်သဘောဆောင်တဲ့ ခံစားချက်တွေကြားမှာ အသက်ရှင်ပြီး စည်းမျဉ်းတွေအပေါ် အားစိုက်ထုတ်ချင်စိတ် မရှိတော့ဘူး။ ခေါင်းဆောင်က ကျွန်မကို လမ်းပြဖို့ ကျောက်ရင်းကို စီစဉ်ပေးခဲ့တာက ကျွန်မအတွက်ရော၊ အလုပ်အတွက်ပါ အကျိုးရှိပါတယ်။ ဒါပေမဲ့ သူ့အစွမ်းအစ ကောင်းတာ၊ စည်းမျဉ်းတွေကို မြန်မြန်ဆန်ဆန် နားလည်သဘောပေါက်တာ၊ ပြီးတော့ တာဝန်မှာ ရလဒ်ကောင်းတွေ ရနေတာကို တွေ့လိုက်ရတဲ့အခါ ကျွန်မရဲ့ အားနည်းချက်တွေကို ဖြည့်ဆည်းဖို့ သူ့ရဲ့ အားသာချက်တွေကနေ မသင်ယူခဲ့ဘူး။ အဲဒီအစား ကျွန်မကို အစွမ်းအစကောင်းတွေ မပေးလို့ဆိုပြီး ဘုရားသခင်ကို အပြစ်တင်ခဲ့တယ်၊ ပြီးတော့ အစွမ်းအစညံ့လို့ ဘာမှ ကောင်းကောင်းမလုပ်နိုင်ပါဘူးဆိုပြီး ကိုယ့်ကိုယ်ကိုယ် ဆုံးဖြတ်သတ်မှတ်ခဲ့တယ်။ ကိုယ့်တာဝန်အတွက် စိတ်အားထက်သန်မှု ပျောက်ဆုံးသွားပြီး စည်းမျဉ်းတွေကို တွေးဆဖို့ အားမထုတ်ချင်တော့ဘူး။ ကျွန်မက ဇွဲလုံ့လမရှိဘဲ အရမ်းကို ပျော့ညံ့ပြီး၊ အသုံးမကျတဲ့ လူညံ့တစ်ယောက်ပဲဆိုတာ ကျွန်မ မြင်လိုက်ရတယ်။ လူ့သဘာဝကောင်းတဲ့ လူတွေက ဘုရားသခင်ရဲ့ ရည်ရွယ်ချက်ကို ထည့်တွက်စဉ်းစားပေးပြီး တာဝန်အပေါ် တာဝန်သိစိတ် ရှိကြတယ်။ အခက်အခဲတွေ ကြုံရရင်တောင် သူတို့က အပျက်သဘောမဆောင်ဘူး၊ မခိုကပ်ဘူး၊ ကိုယ့်ကိုယ်ကိုယ် လက်မလျှော့ကြဘူး။ သူတို့ရဲ့ မကျေနပ်ချက်တွေကို တာဝန်အပေါ် မပုံချဘူး၊ ဘုရားသခင်ကို ငြင်းခုံတာ၊ အထင်လွဲတာမျိုးဆို ပိုလို့တောင် မလုပ်ကြဘူး။ ဒါပေမဲ့ ကျွန်မကတော့ အစွမ်းအစညံ့လို့ ဘယ်လောက်ကြိုးစားကြိုးစား တာဝန်ကို ကောင်းကောင်းထမ်းဆောင်နိုင်မှာ မဟုတ်ဘူးလို့ အခိုင်အမာယုံကြည်ပြီး ကိုယ့်ကိုယ်ကိုယ် ဆုံးဖြတ်သတ်မှတ်ခဲ့တယ်။ စည်းမျဉ်းတွေကို လေ့လာဖို့ မလိုလားတော့ဘဲ တာဝန်ကို ဝတ်ကျေတမ်းကျေ၊ ပြီးစလွယ်ပဲ လုပ်ခဲ့တယ်။ ဒါက ကျွန်မရဲ့ ဒေသနာ အကဲဖြတ်မှုတွေမှာ လမ်းလွဲမှုတွေ၊ ပြဿနာတွေ အများကြီး ဖြစ်စေပြီး အလုပ်ကို နှောင့်နှေးစေခဲ့တယ်။ ဘုရားသခင်က သမ္မာတရားတွေ အများကြီး ထောက်ပံ့ပေးပြီး ကျွန်မကို ကူညီဖို့ ညီအစ်ကိုမောင်နှမတွေကို စီစဉ်ပေးခဲ့ပေမဲ့ ကျွန်မက တာဝန်မှာ စိတ်မပါဘဲ တာဝန်မဲ့ခဲ့တယ်။ အခက်အခဲတွေ ကြုံရတဲ့အခါ တပ်ပြေးတစ်ယောက်လို ပြုမူခဲ့တယ်။ ကျွန်မက ဘုရားနှုတ်ကပတ်တော်တွေကို စားသောက်ပြီး မွေ့လျော်ခံစားဖို့ တကယ် မထိုက်တန်ခဲ့ဘူး။ ကျွန်မသာ ဒီအတိုင်း ဆက်လုပ်နေရင် တကယ်ပဲ ဖယ်ရှားရှင်းလင်းခံရမှာပဲ။ ဒါကို တွေးကြည့်တော့ ကျွန်မရဲ့ တာဝန်ကို ဒီလောက် အပျက်သဘောဆောင်ပြီး မတက်ကြွတဲ့ပုံစံနဲ့ သဘောထားလို့ မဖြစ်တော့ဘူးဆိုတာကို ကျွန်မ သဘောပေါက်ခဲ့တယ်၊ တာဝန်ကောင်းကောင်း ထမ်းဆောင်နိုင်ဖို့ ကျွန်မ အစွမ်းကုန် ကြိုးစားရမယ်။ တဖြည်းဖြည်းနဲ့ တာဝန်မှာ လမ်းကြောင်းနည်းနည်း စတွေ့လာပြီး ရလဒ်တချို့ ရရှိနိုင်ခဲ့တယ်။

တစ်နေ့မှာ ဘုရားနှုတ်ကပတ်တော်တွေကို ဖတ်ပြီးတော့ ဘုရားသခင်ရဲ့ ရည်ရွယ်ချက်တွေကို ကျွန်မ နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ငါ့အစွမ်းအစက နည်းသော်လည်း ငါ့ထံတွင် ရိုးသားသည့် နှလုံးသားတစ်ခု ရှိသည်’ ဟု ဆိုသည်။ ဤစကားလုံးများသည် အလွန်စစ်မှန်သည်ဟု ထင်ရပြီး ဘုရားသခင်က လူများကို လုပ်ဆောင်ခိုင်းသည့် သတ်မှတ်ချက်တစ်ခုအကြောင်းကို ပြောသည်။ မည်သည့်လိုအပ်ချက်နည်း။ လူများသည် အစွမ်းအစနည်းပါက ယင်းသည် ကမ္ဘာပျက်သောကိစ္စ မဟုတ်ပေ၊ သို့သော် သူတို့တွင် ရိုးသားသောနှလုံးသားတစ်ခု ပိုင်ဆိုင်ရမည်၊ ထိုသို့ပိုင်ဆိုင်လျှင် သူတို့သည် ဘုရားသခင်၏ အသိအမှတ်ပြုခြင်းကို ရနိုင်လိမ့်မည်။ သင့်အခြေအနေ သို့မဟုတ် နောက်ကြောင်းရာဇဝင်က မည်သို့ပင်ရှိစေ သင်သည် ရိုးသားသောလူတစ်ဦး ဖြစ်ရမည်၊ ရိုးရိုးသားသား ပြောဆိုရမည်၊ ရိုးရိုးသားသား ပြုမူရမည်၊ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ထမ်းဆောင်နိုင်ရမည်၊ သင့်တာဝန်ကို သစ္စာစောင့်သိရမည်၊ ဖြတ်လမ်းမလိုက်ရ၊ စိတ်မချရသော သို့မဟုတ် လိမ်လည်လှည့်ဖြားတတ်သောသူတစ်ဦး မဖြစ်ရ၊ မုသားမပြောရ သို့မဟုတ် မလှည့်စားရ၊ စကားကို ဝေ့လည်ကြောင်ပတ် မပြောရ။ သင်သည် သမ္မာတရားအတိုင်း ပြုမူရမည်ဖြစ်ပြီး သမ္မာတရားလိုက်စားသော သူတစ်ဦးဖြစ်ရမည်။ လူများစွာက သူတို့သည် အစွမ်းအစညံ့ပြီး သူတို့၏ တာဝန်ကို မည်သည့်အခါမျှ ကောင်းစွာ မထမ်းဆောင်ဟုဖြစ်စေ၊ စံနှုန်းပြည့်မီအောင် မလုပ်ဆောင်ဟုဖြစ်စေ ထင်ကြသည်။ သူတို့ လုပ်ဆောင်သည့်အရာတွင် အစွမ်းကုန် လုပ်ဆောင်ကြသော်လည်း စည်းမျဉ်းများကို သူတို့ မည်သည့်အခါမျှ နားလည်သဘောမပေါက်နိုင်ကြချေ။ ပြီးလျှင် အလွန်ကောင်းမွန်သော ရလဒ်များရအောင် မလုပ်နိုင်ကြသေးပေ။ နောက်ဆုံးတွင် သူတို့လုပ်နိုင်သမျှအားလုံးမှာ သူတို့သည် အစွမ်းအစ ညံ့လွန်းသည်ဟု မကျေမနပ်ပြောကြပြီး အပျက်သဘောဆောင်လာကြခြင်းသာ ဖြစ်သည်။ သို့ဖြစ်၍ လူတစ်ယောက်သည် အစွမ်းအစညံ့နေသည့်အခါတွင် ရှေ့ဆက်ရန်လမ်း မရှိတော့သလော။ အစွမ်းအစ ညံ့ခြင်းသည် သေစေနိုင်သောရောဂါတစ်ခု မဟုတ်ပေ၊ သည့်ပြင် ဘုရားသခင်က အစွမ်းအစညံ့သောလူများကို သူမကယ်တင်ပါဟု မည်သည့်အခါကမှ မပြောခဲ့ပေ။ ဘုရားသခင်သည် ရိုးသားသော်လည်း မသိနားမလည်သော သူများကြောင့် သူဝမ်းနည်းကြေကွဲရသည်ဟု ယခင်က ပြောခဲ့သည်။ မသိနားမလည်ခြင်း ဆိုသည်မှာ အဘယ်နည်း။ ကိစ္စအတော်များများတွင် မသိနားမလည်ခြင်းသည် အစွမ်းအစညံ့ခြင်းမှ လာသည်။ လူများ အစွမ်းအစညံ့သောအခါ သူတို့ သမ္မာတရားအကြောင်း နားလည်ခြင်းသည် ပေါ့တန်လေသည်။ တိကျမှု သို့မဟုတ် လက်တွေ့ကျမှု လုံလုံလောက်လောက် မရှိချေ။ ပြီးလျှင် မကြာခဏ အပေါ်ယံအဆင့် သို့မဟုတ် တိုက်ရိုက်အဓိပ္ပာယ်သာ နားလည်ခြင်းဖြင့် အကန့်အသတ်ရှိနေသည်၊ အယူဝါဒနှင့် စည်းမျဉ်းစည်းကမ်းများမျှသာ နားလည်ခြင်းဖြင့် အကန့်အသတ် ရှိနေသည်။ ထို့ကြောင့်သာ သူတို့သည် ပြဿနာများစွာကို ရှင်းရှင်းလင်းလင်း မမြင်နိုင်ကြဘဲ သူတို့၏တာဝန်ကို ထမ်းဆောင်နေစဉ်အတွင်း စည်းမျဉ်းများကို မည်သည့်အခါမျှ နားလည်သဘောမပေါက်နိုင်ခြင်း သို့မဟုတ် သူတို့၏တာဝန်ကို ကောင်းစွာ မလုပ်ဆောင်နိုင်ခြင်း ဖြစ်သည်။ ထိုသို့ဆိုလျှင် ဘုရားသခင်သည် အစွမ်းအစ ညံ့သောလူများကို အလိုမရှိသလော။ (သူအလိုရှိပါသည်။) ဘုရားသခင်က မည်သည့်လမ်းကြောင်းနှင့် ဦးတည်ရာတို့ဆီသို့ လူများကို ညွှန်ပြသနည်း။ (ရိုးသားသောလူတစ်ယောက်ဖြစ်ခြင်းဆီသို့ ညွှန်ပြပါသည်။) ထိုသို့ပြောရုံမျှဖြင့် သင်သည် ရိုးသားသော လူတစ်ယောက် ဖြစ်နိုင်သလော။ (မဖြစ်နိုင်ပါ၊ သင့်တွင် ရိုးသားသော လူတစ်ယောက်၏ သရုပ်သကန်များ ရှိရမည်။) ရိုးသားသောလူတစ်ယောက်၏ သရုပ်သကန်များက မည်သည်တို့နည်း။ ပထမအချက်မှာ ဘုရားသခင်၏နှုတ်ကပတ်တော်များအကြောင်း သံသယမရှိခြင်းဖြစ်သည်။ ၎င်းသည် ရိုးသားသော လူတစ်ယောက်၏ သရုပ်သကန်များအနက်မှ တစ်ခုဖြစ်သည်။ ဤသည်မှလွဲ၍ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) အစွမ်းအစညံ့ဖျင်းတာက သေနိုင်လောက်တဲ့ အားနည်းချက် မဟုတ်ဘူးဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ အစွမ်းအစညံ့တဲ့လူတွေ ကယ်တင်ခြင်းမရနိုင်ဘူးလို့ ဘုရားသခင် ဘယ်တုန်းကမှ မပြောခဲ့ပါဘူး။ လူတွေရဲ့ မတူညီတဲ့ အစွမ်းအစတွေအပေါ်မူတည်ပြီး ဘုရားသခင်မှာ မတူညီတဲ့ သတ်မှတ်ချက်တွေ ရှိပါတယ်။ လူတစ်ယောက်က ရိုးသားတဲ့ စိတ်နှလုံးနဲ့ ကိုယ့်တာဝန်ကို ချဉ်းကပ်နိုင်သရွေ့၊ သူနားလည်သလောက် သမ္မာတရားကို လက်တွေ့လုပ်ဆောင်ပြီး တာဝန်မှာ အစွမ်းကုန် ကြိုးစားသရွေ့ ဘုရားသခင်က သူ့ကို ဖယ်ရှားရှင်းလင်းမှာ မဟုတ်ပါဘူး။ ကျွန်မရဲ့ အစွမ်းအစ ညံ့တာ၊ စည်းမျဉ်းတွေနဲ့ပတ်သက်လာရင် အနုစိတ် မတွေးခေါ်နိုင်တာ၊ ပြီးတော့ ကျွန်မရဲ့ နားလည်သဘောပေါက်နိုင်စွမ်းက ညီအစ်မလောက် မကောင်းတာတွေက အမှန်တရားပါပဲ။ ဒါပေမဲ့ စည်းမျဉ်းတွေကို ကျွန်မ လုံးဝ နားမလည်နိုင်တာတော့ မဟုတ်ပါဘူး၊ နည်းနည်းလေး ပိုနှေးတာပဲ ရှိတာပါ။ ဒါကြောင့် ဘုရားသခင်ကို ပိုပြီး ဆုတောင်းသင့်တယ်၊ နှုတ်ကပတ်တော်တွေကို တွေးဆဖို့ ပိုပြီး အားထုတ်သင့်တယ်။ ကျွန်မရဲ့ ဒေသနာ အကဲဖြတ်မှုတွေမှာရှိတဲ့ ပြဿနာတွေကို ညီအစ်မတွေ ထောက်ပြတဲ့အခါ ကျွန်မရဲ့ အားနည်းချက်တွေကို ဖြည့်ဆည်းဖို့ အဲဒီပြဿနာတွေအပေါ် အာရုံစိုက်ပြီး စည်းမျဉ်းတွေကို လေ့လာသင့်တာပေါ့။ အဲဒါက မြန်မြန်ဆန်ဆန် တိုးတက်မယ့် နည်းလမ်းပါပဲ။ ဒါဟာ ဘုရားသခင်ရဲ့ မေတ္တာ၊ ကျွန်မအတွက် သီးသန့် မျက်နှာသာပေးမှုတစ်ခုပါပဲ။ ဘုရားသခင်ရဲ့ ရည်ရွယ်ချက်တွေကို နားလည်ပြီးနောက်မှာ ကျွန်မ အပျက်သဘော မဆောင်တော့ဘဲ ကိုယ့်အနာဂတ်အတွက် စီစဉ်တာကို ရပ်လိုက်တယ်။ ညီအစ်ကိုမောင်နှမတွေရဲ့ ကောင်းမွန်တဲ့ လက်တွေ့လုပ်ဆောင်မှု လမ်းကြောင်းတွေကို မှတ်သားဖို့၊ စည်းမျဉ်းတွေကို လက်တွေ့ကျကျ လေ့လာဖို့၊ ကလိမ်ကကျစ်မကျဘဲ၊ ကိုယ့်ကိုယ်ကိုယ် ညှာတာမနေဘဲ ကိုယ့်တာဝန်ကို ကောင်းကောင်း ဖြည့်ဆည်းဖို့ အစွမ်းကုန် ကြိုးစားဖို့ လိုလားလာခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေ ပိုဖတ်ဖြစ်ခဲ့ပြီး ကျွန်မအပျက်သဘောဆောင်ရခြင်းရဲ့ အရင်းမြစ်ကို နားလည်မှုတချို့ ရရှိခဲ့တယ်။ ဘုရားသခင်က ပြောသည် “ဘုရားသခင်၌ လူသားမျိုးနွယ်၏ ယုံကြည်မှုနှင့်ပတ်သက်၍ ဝမ်းနည်းဖွယ် အကောင်းဆုံးသော အရာမှာ၊ လူသည် ဘုရားသခင်၏ အမှုအလယ်တွင် မိမိကိုယ်တိုင်၏ စီမံခန့်ခွဲမှုကို ဦးစီးဦးရွက်ပြုသော်လည်း၊ ဘုရားသခင်၏ စီမံခန့်ခွဲမှုကို အလေးဂရုမပြုခြင်း ဖြစ်သည်။ လူသား၏အကြီးမားဆုံးသော ကျရှုံးမှုသည် ဘုရားသခင်ကို ကျိုးနွံနာခံဖို့နှင့် ကိုးကွယ်ရန် ကြိုးစားနေသည့် တစ်ချိန်တည်းတွင်၊ လူသားသည် မိမိ၏ ကိုယ်ပိုင်အကြိုက်နှစ်သက်ဆုံး ခရီးပန်းတိုင်ကို တည်ဆောက်နေကာ အကြီးမားဆုံး ကောင်းချီးမင်္ဂလာနှင့် အကောင်းဆုံး ခရီးပန်းတိုင်ကို မည်သို့ ရရှိမည်ကို ကြံစည်နေပုံတွင် တည်ရှိလေသည်။ ၎င်းတို့မည်မျှ သနားဖွယ်ကောင်းသည်၊ မုန်းတီးဖွယ်ကောင်းပြီး၊ ရင်နင့်ဖွယ်ကောင်းသည်ကို နားလည်လျှင်ပင်၊ မည်မျှက ၎င်းတို့၏ စံများနှင့် မျှော်လင့်ချက်များကို အဆင်သင့် စွန့်လွှတ်နိုင်သနည်း။ ပြီးလျှင် မည်သူသည် ၎င်း၏ ကိုယ်ပိုင်ခြေလှမ်းများကို ရပ်တန့်နိုင်ပြီး မိမိတို့အတွက်သာ စဉ်းစားခြင်းမှ ရပ်တန့်နိုင်သနည်း။ ဘုရားသခင်သည် သူ၏စီမံခန့်ခွဲမှုကို ပြီးပြည့်စုံစေအောင် သူနှင့်အတူ နီးကပ်စွာ ပူးပေါင်းလုပ်ဆောင်မည့်သူများ လိုအပ်ပေသည်။ သူ၏ စီမံခန့်ခွဲခြင်း အမှုအဖို့ စိတ်နှင့် ခန္ဓာတစ်ခုလုံးကို ဆက်ကပ်ခြင်းအားဖြင့် သူ့ကို ကျိုးနွံနာခံမည့်သူများကို သူ လိုအပ်လေသည်။ သူသည် အနည်းငယ်ပေးပြီး ဆုလာဘ်ချီးမြှင့်ခံရဖို့ စောင့်ဆိုင်းသူများကို လိုအပ်ဖို့ မဆိုထားနှင့်၊ နေ့စဉ် သူ့ထံမှ တောင်းခံရန် လက်ဖြန့်သည့်လူများကို မလိုအပ်ပေ။ မဖြစ်စလောက် ပံ့ပိုးမှုပြုလုပ်ပြီးနောက် မိမိတို့၏ အောင်ဆုများ အပေါ် အခြေပြုသောသူတို့ကို ဘုရားသခင်က စက်ဆုပ်ရွံရှာသည်။ သူ၏ စီမံခန့်ခွဲခြင်း အမှုကို သဘောမကျဖြစ်ကာ ကောင်းကင်ဘုံသို့ သွားခြင်းနှင့် ကောင်းချီးမင်္ဂလာများ ရရှိခြင်းအကြောင်းကိုသာ ဆွေးနွေးလိုကြသည့် သွေးအေးသူများကို သူ မုန်းသည်။ သူသည် လူသားမျိုးနွယ်ကို ကယ်တင်ရာတွင် သူ လုပ်ဆောင်သည့် အမှုက ပေးသည့် အခွင့်အရေးကို ကောင်းကောင်း အသုံးချသူများအတွက် သာ၍ ကြီးမားသည့် စက်ဆုပ်ရွံရှာမှု ရှိလေသည်။ ယင်းမှာ အဘယ့်ကြောင့်ဆိုသော် ဤလူတို့သည် ဘုရားသခင်က သူ၏စီမံခန့်ခွဲခြင်း အမှုမှတစ်ဆင့် မည်သည့်အရာ စွမ်းဆောင်လိုပြီး မည်သည့်အရာ ရရှိလိုသည်ကို လုံးဝ ဂရုမစိုက်ဖူးကြသောကြောင့် ဖြစ်သည်။ ၎င်းတို့သည် ကောင်းချီးမင်္ဂလာများ ရရှိရန် ဘုရားသခင်၏အမှုက ပေးသည့် အခွင့်အရေးအား ၎င်းတို့ မည်သို့အသုံးချနိုင်သည်ဆိုသည်ကိုသာ စိတ်ဝင်စားကြလေသည်။ ၎င်းတို့၏ မျှော်လင့်ချက်များနှင့် ကံကြမ္မာတို့ဖြင့် လုံးလုံးလျားလျား နစ်မြုပ်လျက်၊ ၎င်းတို့သည် ဘုရားသခင်၏ စိတ်နှလုံးနှင့် ပတ်သက်၍ အလေးမထားကြပေ။ ဘုရားသခင်၏ စီမံခန့်ခွဲခြင်း အမှုကို သဘောမကျသကဲ့သို့၊ လူသားမျိုးနွယ်ကို ဘုရားသခင် မည်သို့ ကယ်တင်သည်ဆိုသည်နှင့် သူ၏ ရည်ရွယ်ချက်များကို အနည်းငယ်မျှပင် စိတ်ဝင်စားခြင်း မရှိသောသူတို့သည် ဘုရားသခင်၏ စီမံခန့်ခွဲခြင်းအမှုမှ ခွဲထွက်သည့် နည်းလမ်းဖြင့် မိမိတို့ကိုယ်ကိုယ်အား ကျေနပ်စေသည့် အရာကိုသာ လုပ်ဆောင်နေကြလေသည်။ ၎င်းတို့၏အပြုအမူကို ဘုရားသခင်က နှစ်သက်လက်ခံဖို့မဆိုထားနှင့်၊ ဘုရားသခင်က အောက်မေ့ခြင်း မရှိသကဲ့သို့ လက်ခံခြင်းလည်း မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) “ကောင်းချီးခံစားရခြင်းသည် ကောင်းကင်ဘုံထက်ကြီးမြတ်သည်၊ အသက်ထက် ပိုကြီးမြတ်သည်၊ သမ္မာတရားကို လိုက်စားခြင်း၊ စိတ်သဘောထားဆိုင်ရာ ပြောင်းလဲခြင်း၊ သို့မဟုတ် တစ်ကိုယ်ရေ ကယ်တင်ခြင်းထက်ပို၍ အရေးကြီးသည်၊ မိမိတာဝန်ကို ကောင်းစွာလုပ်ဆောင်ခြင်း၊ စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်းထက် ပို၍အရေးကြီးသည်ဟု အန္တိခရစ်တစ်ယောက်က မြင်သည်။ ၎င်းတို့သည် စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်း၊ မိမိတို့တာဝန်ကို ကောင်းစွာထမ်းဆောင်ပြီး ကယ်တင်ခံရခြင်းသည် ပြောဆိုဖို့ပင် သို့မဟုတ် မှတ်ချက်ပေးဖို့ပင် ထိုက်တန်မှုသိပ်မရှိသည့် သေးနုပ်သောအရာများဖြစ်သည်ဟု ထင်မြင်သော်လည်း၊ ကောင်းချီးရရှိခြင်းကမူ ၎င်းတို့၏ တစ်ဘဝလုံးတွင် မည်သည့်အခါမျှ မေ့၍မရနိုင်သော တစ်ခုတည်းသောအရာဖြစ်သည်။ မည်သည့်အရာကို ၎င်းတို့ ကြုံတွေ့ရသည်ဖြစ်စေ၊ ကြီးသည်ဖြစ်စေ၊ သေးငယ်သည်ဖြစ်စေ ၎င်းတို့သည် ယင်းကို ကောင်းချီးခံစားရခြင်းနှင့် ဆက်စပ်ပြီး အလွန်အမင်း သတိထားပြီး အာရုံစိုက်ကြသည်။ ပြီးလျှင် အစဉ်သဖြင့် မိမိတို့ကိုယ်တိုင်အတွက် ထွက်ပေါက်တစ်ခု ထားထားကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားနှုတ်ကပတ်တော်ရဲ့ ဖော်ထုတ်မှုကနေ အန္တိခရစ်တွေဟာ သူတို့ကိုယ်ကျိုးအတွက် ကောင်းချီးမင်္ဂလာတွေနဲ့ အကျိုးအမြတ်တွေ ရဖို့ ဘုရားသခင်ကို ယုံကြည်ကြမှန်း ကျွန်မ တွေ့ခဲ့ရတယ်။ သူတို့က စိတ်သဘောထား ပြောင်းလဲမှု ရရှိဖို့နဲ့ ဘုရားသခင်ကို ကျေနပ်စေဖို့ သမ္မာတရားကို မလိုက်စားကြဘူး။ အဲဒီအစား သူတို့က သူတို့ရဲ့ တာဝန်တွေမှာ သူတို့ရဲ့ ကြိုးစားအားထုတ်မှုတွေနဲ့ အသုံးခံမှုတွေကို ဘုရားသခင်ရဲ့ ကောင်းချီးမင်္ဂလာတွေနဲ့ လဲလှယ်ဖို့ ကြိုးစားကြတယ်။ သူတို့က ဘုရားသခင်ကို အသုံးချပြီး ကိုယ်တော်နဲ့ အပေးအယူလုပ်ဖို့ ကြိုးစားနေကြတာ။ ကောင်းချီးမင်္ဂလာတွေ ရရှိတာကို သမ္မာတရား လိုက်စားတာ၊ ဒါမှမဟုတ် စိတ်သဘောထား ပြောင်းလဲတာထက် ပိုအရေးကြီးတယ်လို့ သူတို့ မြင်ကြတယ်။ ကျွန်မရဲ့ ကိုယ်ပိုင် သရုပ်သကန်တွေက အန္တိခရစ်တစ်ယောက်ရဲ့ သရုပ်သကန်တွေနဲ့ အတူတူပဲဆိုတာ ကျွန်မ တွေ့လိုက်ရတယ်။ ဘုရားသခင်ကို စယုံကြည်လာခဲ့ကတည်းက အသင်းတော်က ကျွန်မကို လူသစ်တွေကို ရေလောင်းပေးဖို့စီစဉ်တာပဲဖြစ်ဖြစ်၊ ခေါင်းဆောင် ဒါမှမဟုတ် အမှုဆောင်တစ်ယောက်လုပ်ဖို့ စီစဉ်တာပဲဖြစ်ဖြစ်၊ ပူးပေါင်းဆောင်ရွက်ဖို့အတွက် ကျွန်မ အမြဲတမ်း ဒုက္ခခံပြီး အဖိုးအခ ပေးဖို့ လိုလားခဲ့တယ်။ ဘာလို့လဲဆိုတော့ တာဝန်တွေ ပိုထမ်းဆောင်ပြီး ကောင်းမှုတွေ ပိုပြင်ဆင်ရင် ကယ်တင်ခြင်းရနိုင်ပြီး ကောင်းကင်နိုင်ငံတော်ကို ဝင်ရောက်နိုင်မယ်ဆိုတာ ကျွန်မ သိထားလို့ပါပဲ။ ဒါပေမဲ့ ကျွန်မရဲ့ အစွမ်းအစ ညံ့ဖျင်းမှုက ကျွန်မကို ခေါင်းဆောင်မှုတာဝန် မထမ်းဆောင်နိုင်အောင် တားဆီးထားပြီး၊ ဒေသနာတွေကို အကဲဖြတ်တဲ့အခါမှာ စည်းမျဉ်းတွေကို အသုံးမချနိုင်တာကို မြင်တော့၊ ဘယ်တာဝန်ကိုမှ ကောင်းကောင်း မထမ်းဆောင်နိုင်ဘဲ ဖယ်ရှားရှင်းလင်းခံရမှာ၊ ကယ်တင်ခြင်းရဖို့ မျှော်လင့်ချက် ပျောက်ဆုံးသွားမှာကို ကျွန်မ စိုးရိမ်ခဲ့တယ်။ ကောင်းချီးမင်္ဂလာရဖို့ ကျွန်မရဲ့ လိုအင်ဆန္ဒ ကြေမွပျက်စီးသွားပြီလို့ ခံစားရတဲ့အခါ ကျွန်မ အပျက်သဘောဆောင်ပြီး ကိုယ့်ကိုယ်ကိုယ် ဆုံးဖြတ်သတ်မှတ်ခဲ့တယ်၊ ကိုယ့်ကိုယ်ကိုယ် လက်လျှော့ခဲ့တယ်။ တာဝန်မှာ ဝတ်ကျေတမ်းကျေ၊ ပြီးစလွယ်ပဲ လုပ်ခဲ့တယ်။ ဘုရားသခင်ကို ယုံကြည်တာနဲ့ ကိုယ့်တာဝန်မှာ ဘုရားသခင်နဲ့ အပေးအယူလုပ်ဖို့ပဲ ကျွန်မ ကြိုးစားနေခဲ့မှန်း တွေ့လိုက်ရတယ်။ ကျွန်မက ဘုရားသခင်ကို လှည့်စားပြီး အသုံးချနေခဲ့တာပါ။ ကျွန်မက အကျိုးအမြတ်ကို ပထမဦးစားပေးတဲ့ ယုတ်ညံ့တဲ့လူတစ်ယောက်ပေါ့။ စိတ်သဘောထား ပြောင်းလဲဖို့ လိုက်စားမဲ့အစား အပေးအယူလုပ်ဖို့ ရည်ရွယ်ချက်နဲ့ ကျွန်မ တာဝန်ထမ်းဆောင်နေခဲ့တာ။ ဒီအတိုင်းသာ ဆက်သွားရင် ကယ်တင်ခြင်း မရနိုင်ရုံတင်မကဘဲ ဘုရားသခင် ဖယ်ရှားရှင်းလင်းတာနဲ့ အပြစ်ဒဏ်ပေးတာကိုပါ ခံရမှာပါ။ တွေးဆမှုတွေကနေ ဒါကို သဘောပေါက်လိုက်တဲ့အခါ ကျွန်မ အရမ်းကို အပြစ်ရှိတယ်လို့ ခံစားရတာနဲ့ ဒူးထောက်ပြီး ဆုတောင်းလိုက်တယ်။ “ချစ်ရပါသော ဘုရားသခင်၊ တာဝန်ထမ်းဆောင်ဖို့ ဒီအခွင့်အရေးနဲ့ ကိုယ်တော် သမီးကို ကျေးဇူးပြုခဲ့ပေမဲ့ သမီးကတော့ ကောင်းချီးမင်္ဂလာအတွက် လိုအင်ဆန္ဒကိုပဲ အမြဲ ဖက်တွယ်ထားမိပါတယ်။ သမီးက အရမ်းကို တစ်ကိုယ်ကောင်းဆန်ပြီး စက်ဆုပ်ရွံရှာစရာ ကောင်းပါတယ်။ အို ဘုရားသခင်၊ သမီး နောင်တဖို့ လိုလားနေပါတယ်” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကနေတစ်ဆင့် ဘုရားသခင်ရဲ့ ရည်ရွယ်ချက်တွေနဲ့ သတ်မှတ်ချက်တွေကို ကျွန်မ ပိုပြီး ရှင်းရှင်းလင်းလင်း နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်၏အလိုဆန္ဒမှာ လူတိုင်း စုံလင်စေခြင်းခံရဖို့၊ နောက်ဆုံးတွင် သူ၏ရယူခြင်းခံရဖို့၊ သူ၏ လုံးဝသန့်စင်စေခြင်းကို ခံရဖို့နှင့် သူချစ်သော လူများဖြစ်လာကြရန် ဖြစ်၏။ သင်တို့ ခေတ်နောက်ကျန်နေသည် သို့မဟုတ် အရည်အချင်း ညံ့ဖျင်းသည်ဟု ငါပြောသည် မပြောသည်မှာ အရေးမကြီးပေ။ ဤအရာအားလုံးမှာ အမှန်တရားဖြစ်၏။ ငါ ဤသို့ပြောဆိုခြင်းမှာ ငါသည် သင်တို့ကို ကယ်တင်ရန် လိုလားခြင်းမရှိဖို့ မဆိုထားနှင့်၊ သင့်ကို စွန့်ပစ်ရန် ငါရည်ရွယ်သည်၊ ငါသည် သင်တို့၌ မျှော်လင့်ချက် ကုန်ဆုံးသည်ကို သက်သေမပြပေ။ ယနေ့တွင် ငါသည် သင်တို့၏ ကယ်တင်ခြင်းအမှုကို လုပ်ဆောင်ရန် ကြွလာပြီဖြစ်သည်၊ ဆိုလိုသည်မှာ ငါ လုပ်ဆောင်သည့်အမှုသည် ကယ်တင်ခြင်းအမှု၏ အဆက် ဖြစ်ပေသည်။ လူတိုင်း စုံလင်စေခြင်း ခံရမည့် အခွင့်အရေးရှိ၏။ သင်သည် လိုလားခြင်းရှိမှသာ၊ သင်သည် လိုက်စားရှာဖွေခြင်းရှိမှသာ၊ အဆုံးတွင် သင်သည် ဤရလဒ်ကို ရရှိနိုင်လိမ့်မည် ဖြစ်ပြီး၊ သင်တို့ထဲမှ တစ်ဦးမျှ စွန့်ပစ်ခံရမည် မဟုတ်ပေ။ သင်သည် အရည်အချင်းညံ့ဖျင်းပါက၊ သင်နှင့်သက်ဆိုင်သည့် ငါ၏ သတ်မှတ်ချက်များသည် သင်၏ညံ့ဖျင်းသည့် အရည်အချင်းနှင့်အညီ ဖြစ်လိမ့်မည်။ သင်သည် အရည်အချင်းမြင့်မားပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏မြင့်မားသည့် အရည်အချင်းနှင့်အညီ ဖြစ်လိမ့်မည်။ သင်သည် မသိနားမလည်ဖြစ်ကာ စာမတတ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏ စာမတတ်ခြင်းနှင့်အညီ ဖြစ်လိမ့်မည်။ သင်သည် စာတတ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင် စာတတ်မြောက်သည့် အချက်နှင့်အညီ ဖြစ်လိမ့်မည်။ သင်သည် သက်ကြီးရွယ်အို တစ်ဦးဖြစ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏ အသက်နှင့်အညီ ဖြစ်လိမ့်မည်။ သင်သည် ဧည့်ဝတ်ပျူငှာနိုင်စွမ်း ရှိပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် ဤတတ်စွမ်းနိုင်မှုနှင့်အညီ ဖြစ်လိမ့်မည်။ သင်သည် ဧည့်ဝတ်ပျူငှာမှုမပေးနိုင်ဘဲ၊ ဧဝံဂေလိတရား ဖြန့်ဝေခြင်းဖြစ်စေ၊ အသင်းတော်ကို စောင့်ရှောက်ခြင်းဖြစ်စေ၊ အခြားသော အထွေထွေအရေးကိစ္စများကို အာရုံစိုက်လုပ်ဆောင်ခြင်း ဖြစ်စေ၊ တာဝန်တချို့ကိုသာ လုပ်ဆောင်နိုင်သည်ဟု သင်ဆိုပါက သင့်ကို ငါ၏စုံလင်စေခြင်းသည် သင်ဆောင်ရွက်သည့် တာဝန်နှင့်အညီ ဖြစ်လိမ့်မည်။ သစ္စာစောင့်သိခြင်း၊ တကယ့်အဆုံးထိ ကျိုးနွံနာခံခြင်းနှင့် ဘုရားသခင်ကို အဆုံးစွန် ချစ်ခြင်းရှိဖို့ ကြိုးစားခြင်းသည် သင် ဖြစ်မြောက်ရမည့်အရာ ဖြစ်ပြီး၊ ဤအရာသုံးခုထက် သာ၍ ကောင်းမွန်သော လက်တွေ့လုပ်ဆောင်မှုများ မရှိပေ။ နောက်ဆုံးတွင် လူသားသည် ဤအရာသုံးခုကို ရရှိရန်လိုအပ်ပြီး၊ ၎င်းတို့ကို ရရှိနိုင်ပါက စုံလင်စေခြင်းခံရလိမ့်မည်ဖြစ်သည်။ သို့ရာတွင်၊ အရေးကြီးဆုံးမှာ သင်သည် အမှန်တကယ် လိုက်စားရှာဖွေရမည်၊ သင်သည် ရှေ့သို့နှင့် အထက်သို့ တက်ကြွစွာ တက်လှမ်းရမည်ဖြစ်ပြီး၊ ယင်းနှင့်ပတ်သက်၍ မတုန်မလှုပ် မနေရ။ လူတိုင်းတွင် စုံလင်စေခြင်းခံရရန် အခွင့်အရေးရှိပြီး၊ စုံလင်စေခြင်းခံရနိုင်စွမ်း ရှိကာ၊ ဤသည်မှာ မှန်ကန်ကြောင်းကို ငါပြောပြီးဖြစ်သော်လည်း၊ သင်သည် သင်၏ လိုက်စားရှာဖွေမှုတွင် သာ၍ ကောင်းမွန်ရန် မကြိုးစားပေ။ အကယ်၍ သင်သည် ဤစံသုံးရပ်ကို မရရှိပါက၊ အဆုံးတွင် ဖယ်ရှားရှင်းလင်းခြင်းခံရပေမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားသခင်က လူတွေကို မတူညီတဲ့ အစွမ်းအစတွေ ပေးထားပြီး လူတွေအပေါ်ထားတဲ့ ကိုယ်တော်ရဲ့ သတ်မှတ်ချက်တွေကလည်း မတူညီဘူးဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ အစွမ်းအစကောင်းတဲ့သူတွေမှာ သူတို့နဲ့သက်ဆိုင်တဲ့ သတ်မှတ်ချက်တွေ ရှိသလို အစွမ်းအစညံ့တဲ့သူတွေမှာလည်း သူတို့နဲ့သက်ဆိုင်တဲ့ သတ်မှတ်ချက်တွေ ရှိပါတယ်။ ကိုယ့်အစွမ်းအစက မြင့်မားတာပဲဖြစ်ဖြစ်၊ နိမ့်ကျတာပဲဖြစ်ဖြစ် ကိုယ့်ဆက်ကပ်မှုကို ပေးလှူနိုင်သရွေ့၊ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျေနပ်စေသရွေ့ ကိုယ့်မှာ ကယ်တင်ခြင်းရဖို့ အခွင့်အရေး ရှိမှာပါပဲ။ ဒါပေမဲ့ လူသားမျိုးနွယ်ကို ကယ်တင်ရာမှာ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်မတွေကို ကျွန်မ နားမလည်ခဲ့ဘူး။ ကျွန်မရဲ့ ညံ့ဖျင်းတဲ့ အစွမ်းအစကြောင့် ကယ်တင်ခြင်းမရနိုင်ဘူး၊ အစွမ်းအစကောင်းပြီး ဉာဏ်ထက်တဲ့သူတွေမှာပဲ မျှော်လင့်ချက်ဆိုတာ ရှိတယ်လို့ ကျွန်မ ထင်ခဲ့တယ်။ ကျွန်မရဲ့ အမြင်က အရမ်းကို လွဲချော်နေခဲ့တာပါ။ လူတစ်ယောက် ကယ်တင်ခြင်းရနိုင်ခြင်း ရှိမရှိဆိုတာက သူတို့ သမ္မာတရားကို လိုက်စားမှု ရှိမရှိ၊ သူတို့ရဲ့ စိတ်သဘောထား ပြောင်းလဲမှု ရှိမရှိ၊ ပြီးတော့ တာဝန်မှာ ဆက်ကပ်မှုနဲ့ ကျိုးနွံနာခံမှု ပြသခြင်း ရှိမရှိဆိုတာတွေအပေါ် အခြေခံပါတယ်။ ကျွန်မသိတဲ့ ဉာဏ်ကောင်းပြီး အစွမ်းအစနည်းနည်းရှိတဲ့ ခရိုင်ခေါင်းဆောင်တစ်ယောက်အကြောင်း ကျွန်မ တွေးမိတယ်။ ညီအစ်ကိုမောင်နှမတွေ အားလုံးက သူ့ကို အထင်ကြီးကြတယ်။ ဒါပေမဲ့ သူတာဝန်ထမ်းဆောင်တဲ့အခါ သူများတွေနဲ့ သဟဇာတဖြစ်အောင် မပူးပေါင်းဆောင်ရွက်နိုင်ခဲ့ဘူး။ သူက အာဏာရှင်ဆန်ဆန် ပြုမူပြီး အသင်းတော်အလုပ်ကို အနှောင့်အယှက်ပေး၊ အဖျက်အမှောင့်လုပ်ခဲ့တယ်။ ညီအစ်ကိုမောင်နှမတွေက သူ့ကို မိတ်သဟာယပြုပေးတဲ့အခါ သူက လက်မခံဘဲ ခေါင်းမာမာနဲ့ နောင်တရဖို့ ငြင်းဆန်ခဲ့တယ်။ နောက်ဆုံးမှာ သူ နှင်ထုတ်ခံခဲ့ရတယ်။ တစ်ဖက်မှာကျတော့ နောက်ထပ် ညီအစ်မတစ်ယောက်ရဲ့ အစွမ်းအစက နည်းနည်းညံ့ပေမဲ့ သူက တော်တော်လေး အလေးအနက်ထားတယ်။ သူ့တာဝန်မှာ အခက်အခဲတွေ ကြုံရတဲ့အခါ ဘုရားသခင်ကို ဆုတောင်းပြီး ကိုယ့်ရဲ့ ဖောက်ပြန်ပျက်စီးမှုကို ဖြေရှင်းဖို့ သမ္မာတရားရှာဖွေတာကို အာရုံစိုက်ခဲ့တယ်၊ ပြီးတော့ သူ့တာဝန်မှာ ရလဒ်တချို့ ရရှိနိုင်ခဲ့တယ်။ ဒီအချက်တွေကနေတစ်ဆင့် လူတစ်ယောက်က အစွမ်းအစကောင်းပြီး ဉာဏ်ထက်ရင်တောင် သမ္မာတရားကို မလိုက်စားရင်၊ ပြီးတော့ သူတို့ရဲ့ စိတ်သဘောထား မပြောင်းလဲရင် ကယ်တင်ခြင်းမရနိုင်ဘူးဆိုတာကို ကျွန်မ နားလည်ခဲ့တယ်။ ကျွန်မက အစွမ်းအစ ညံ့ဖျင်းတာတောင်မှ ကျွန်မ နားလည်သဘောပေါက်နိုင်တဲ့ သမ္မာတရား စည်းမျဉ်းအားလုံးကို လက်တွေ့လုပ်ဆောင်သင့်ပြီး ကိုယ့်တာဝန်မှာ အားသွန်ခွန်စိုက် ကြိုးစားသင့်တယ်။ ဒီနည်းနဲ့ဆိုရင် တစ်နေ့ကျလို့ ကျွန်မ တကယ် အရည်အချင်းမမီလို့ ဖြုတ်ချခံရရင်တောင် ကျွန်မမှာ နောင်တရစရာ ရှိမှာ မဟုတ်ဘူး။ ဘုရားသခင်က ကျွန်မကို ကောင်းမွန်တဲ့ အစွမ်းအစနဲ့ ဆုကျေးဇူးတွေ မပေးတာရဲ့ နောက်ကွယ်မှာ သူ့ရဲ့ ရည်ရွယ်ချက် ရှိမှန်းလည်း ကျွန်မ သဘောပေါက်လိုက်တယ်။ ကျွန်မမှာ မာနထောင်လွှားတဲ့ စိတ်သဘောထား ရှိတယ်။ ကျွန်မက ဘာမှမဟုတ်တာ ရှင်းနေပေမဲ့ ကိုယ့်တာဝန်တွေမှာ ညီအစ်ကိုမောင်နှမတွေနဲ့ ပူးပေါင်းဆောင်ရွက်တဲ့အခါမှာ၊ မာနထောင်လွှားပြီး ကိုယ့်ကိုယ်ကိုယ် မှန်တယ်လို့ သဘောထားနေတုန်းပဲ၊ သူတို့နဲ့ သဟဇာတဖြစ်အောင် မပူးပေါင်းဆောင်ရွက်နိုင်ခဲ့ဘူး။ အခုတော့ ကျွန်မရဲ့ ညံ့ဖျင်းတဲ့ အစွမ်းအစကြောင့် တာဝန်မှာ ဆုတ်ယုတ်မှုတွေ ဆက်တိုက်ကြုံရလို့ ကျွန်မ မာနမထောင်လွှားနိုင်တော့ဘူး။ ကျွန်မက တာဝန်ကို နှိမ့်ချပြီး ထမ်းဆောင်နိုင်လာတယ်။ ကျွန်မ မသိတာ၊ နားမလည်တာ ရှိတဲ့အခါ ရှာဖွေနိုင်တယ်၊ ညီအစ်ကိုမောင်နှမတွေရဲ့ အကြံပြုချက်တွေကို လက်ခံနိုင်တယ်။ ဒါက ကျွန်မရဲ့ ဖောက်ပြန်ပျက်စီးတဲ့ စိတ်သဘောထားနဲ့ အနှောင့်အယှက်ပေးတာ၊ အဖျက်အမှောင့်လုပ်တာတွေကို မဖြစ်စေဖို့လည်း တားဆီးပေးတယ်။ ကျွန်မရဲ့ ညံ့ဖျင်းတဲ့ အစွမ်းအစက ကျွန်မကို ကာကွယ်ပေးနေတာပဲ။

အဲဒီနောက်မှာ ကျွန်မ ဘုရားသခင်ကို ဆုတောင်းပြီး စည်းမျဉ်းတွေနဲ့ ဘုရားနှုတ်ကပတ်တော်တွေကို တွေးဆဖို့ အချိန်ပိုပေးခဲ့တယ်။ အချိန်အတန်ကြာတော့ တာဝန်မှာ တိုးတက်မှုတချို့ ရှိလာပြီး ရလဒ်တချို့ ရရှိခဲ့တယ်။ တစ်နေ့မှာ ကျွန်မရဲ့ အတွေ့အကြုံတွေအကြောင်း ညီအစ်မတစ်ယောက်နဲ့ မိတ်သဟာယပြုတော့ သူက ပြောတယ်။ “အစ်မ အခုတလော အရင်ကထက်စာရင် တကယ် တိုးတက်မှုတချို့ ရှိလာတယ်။ အစွမ်းအစညံ့တာက အရေးမကြီးပါဘူး။ ကျွန်မတို့က သမ္မာတရားကို လက်တွေ့လုပ်ဆောင်ဖို့ လိုလားပြီး သန့်ရှင်းသော ဝိညာဉ်တော်ရဲ့ အမှုတော်ကို ရရှိနိုင်သရွေ့ အစွမ်းအစညံ့တဲ့ အားနည်းချက်ကို ဘုရားသခင်က ဖြည့်ဆည်းပေးမှာပါ” တဲ့။ ဒီအချက်ကို ကျွန်မ တကယ် သဘောတူပြီး ဘုရားသခင် ပြောထားတာကို နားလည်သဘောပေါက်လိုက်တယ်။ “သင်တို့၏ ဘုရားသခင်၏ နှုတ်ကပတ်တော်ကို နားလည်နိုင်စွမ်းသည် အားနည်းကောင်း အားနည်းနေနိုင်သည်။ သို့သော် ဘုရားသခင်၏ နှုတ်ကပတ်တော်ကို သင်လက်တွေ့ကျင့်သုံးသောအခါ ကိုယ်တော်သည် ဤအပြစ်အနာအဆာကို ကုစားပေးနိုင်သည်...” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာတရားကိုသင်နားလည်သွားသည်နှင့် သင်သည် ၎င်းကိုလက်တွေ့လုပ်ဆောင်သင့်သည်) ဘုရားသခင်က လူတစ်ယောက်ရဲ့ အစွမ်းအစကို မကြည့်ဘဲ သူတို့ နားလည်ပြီးတဲ့နောက်မှာ သမ္မာတရားကို လက်တွေ့လုပ်ဆောင်နိုင်ခြင်း ရှိမရှိ ဆိုတာကိုပဲ ကြည့်မှန်း ကျွန်မ နားလည်ခဲ့တယ်။ လူတစ်ယောက်က သမ္မာတရားကို လက်တွေ့လုပ်ဆောင်တဲ့အခါ ဘုရားသခင်က သူတို့ရဲ့ ပင်ကိုယ်အစွမ်းအစအပေါ် အခြေခံပြီး ဉာဏ်ပွင့်စေတယ်၊ လမ်းပြပေးတယ်၊ သူတို့တာဝန်မှာ လမ်းကြောင်းရှာတွေ့နိုင်အောင် လုပ်ပေးတယ်။ ဘုရားသခင်ကို ကျေးဇူးတင်ပါတယ်။


၂၃။ မနာလိုစိတ်ကို ကျွန်မ ဘယ်လိုဖြေရှင်းခဲ့သလဲ

ဝမ်ရှန်း၊ တရုတ်နိုင်ငံ

၂၀၁၉ ခုနှစ်မှာ ကျွန်မကို ဗီဒီယိုအဖွဲ့ရဲ့ အဖွဲ့ခေါင်းဆောင်အနေနဲ့ ရွေးကောက်ခဲ့ကြတယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ တော်တော်လေး အရည်အချင်းရှိပုံပဲ၊ မဟုတ်ရင် သူတို့ ငါ့ကို ရွေးကောက်မှာ မဟုတ်ဘူး” လို့ပေါ့။ တစ်ချိန်တည်းမှာပဲ ကိုယ့်တာဝန်ကို စိတ်နှစ်ပြီး ကောင်းကောင်းထမ်းဆောင်မယ်လို့ သန္နိဋ္ဌာန်ချခဲ့တယ်။ အဲဒီအချိန်တုန်းက အစ်မရှောင်ယာရဲ့ 3D စွမ်းရည်က အတော်လေး ထူးချွန်တော့ လူတိုင်းက နည်းပညာပိုင်းဆိုင်ရာ ပြဿနာတစ်ခုခုရှိရင် သူ့ဆီကိုပဲ သွားကြတယ်။ လူတိုင်း ရှောင်ယာ့နားမှာ ဝိုင်းပြီး မေးခွန်းတွေမေးနေကြတာကိုမြင်တော့ စိတ်ထဲမှာ မခံချိမခံသာဖြစ်မိပေမဲ့ အဲဒါကို မှန်မှန်ကန်ကန် ကိုင်တွယ်နိုင်ခဲ့တယ်။ ဘာပဲဖြစ်ဖြစ် ကျွန်မရဲ့ အထူးပြုတာက 2D ရုပ်သွင်နည်းပညာ ဖြစ်ပြီး 3D နည်းပညာအကြောင်း သိပ်မသိတော့ လူတွေ သူ့ကို အကူအညီတောင်းတာက ပုံမှန်ပါပဲ။ ပြီးတော့ အစ်မစူးကျဲကလည်း ကျွန်မကို နည်းပညာဆိုင်ရာ မေးခွန်းတချို့ မေးတတ်တော့ ကျွန်မအတွက် အခြေအနေက မျှမျှတတရှိတာပေါ့။ ဒါပေမဲ့ နောက်ပိုင်းမှာ ညီအစ်မတွေက နည်းပညာကိစ္စတွေအတွက်တင် မဟုတ်ဘဲ သူတို့ရဲ့ အသက် ဝင်ရောက်မှုမှာရှိတဲ့ ပြဿနာတွေ၊ အခက်အခဲတွေကို မိတ်သဟာယဖွဲ့ဖို့ပါ ရှောင်ယာ့ဆီကို သွားကြတော့တာပဲ။ အဲဒီအချိန်မှာ ကျွန်မ တကယ်ကို မခံချိမခံသာ ဖြစ်လာတော့တာပဲ။ “ငါက အဖွဲ့ခေါင်းဆောင်လေ၊ ဘာလို့ ငါ့ဆီ ဘယ်သူမှ မလာကြတာလဲ။ ငါက ရှောင်ယာလောက် မတော်ဘူးလို့ သူတို့ ထင်နေကြတာလား။ ဒါဆို အစကတည်းက ဘာလို့ ငါ့ကို ခေါင်းဆောင်အဖြစ် ရွေးခဲ့ကြသေးလဲ။ ဒါက ငါ့ကို အကျပ်ရိုက်အောင် လုပ်နေတာပဲ မဟုတ်ဘူးလား” ပေါ့။ ညီအစ်မတွေ အတူတူ မိတ်သဟာယဖွဲ့နေတာ မြင်တိုင်း ကျွန်မလည်း ပါဝင်ချင်တယ်၊ ဒါပေမဲ့ သူတို့အားလုံး ရှောင်ယာ့နားမှာ ဝိုင်းနေတာကို မြင်လိုက်တာနဲ့ ချက်ချင်းပဲ စိတ်ပြောင်းသွားတယ်။ “နင်က အခုတောင် လူတွေရဲ့ အဓိကအာရုံစိုက်မှုကို ခံနေရတာ၊ အဖွဲ့ခေါင်းဆောင်ဖြစ်တဲ့ ငါသာ အဲဒီကို သွားလိုက်ရင် နင်က ပိုထင်ပေါ်သွားပြီး ပိုတော်တဲ့ပုံ ပေါက်သွားမယ်၊ ငါကတော့ ပိုပြီးတော့တောင် အရေးမပါသလို ဖြစ်သွားမှာ မဟုတ်ဘူးလား” လို့ တွေးမိတယ်။ ဒါကြောင့် ကျွန်မ လှည့်ထွက်ပြီး ဝိညာဉ်ရေးရာ ဆက်ကပ်ဖို့ တခြားအခန်းထဲကို တစ်ယောက်တည်း သွားလိုက်တယ်။ အပြင်ကနေ ရှောင်ယာရဲ့ ရယ်သံကို ရံဖန်ရံခါ ကြားရတဲ့အခါ ကျွန်မနားထဲမှာ တော်တော် ကန့်လန့်ကြီးပဲ၊ သူက သူ့ရဲ့ “ဩဇာအရှိန်အဝါ” ကို တမင်သက်သက် ကြွားလုံးထုတ်နေသလိုပဲ။ အဲဒီနောက်မှာ သူ့အပေါ် ကျွန်မရဲ့ မကျေနပ်မှုတွေက တိုးပြီးရင်း တိုးလာတယ်။ “ငါက အဖွဲ့ခေါင်းဆောင်ဆိုတာ ရှင်းနေတာပဲ၊ ဒါပေမဲ့ လူတိုင်းက နင့်ကိုပဲ ဝိုင်းဝိုင်းလည်နေကြတယ်။ ဘယ်လို ငါ သိက္ခာဆည်ရမှာလဲ။ နင်က ငါ့ခံစားချက်ကို ထည့်မစဉ်းစားဘူး။ သိက္ခာလေးတော့ ဆည်လို့ရအောင် အနည်းဆုံးတော့ ပါဝင်ဖို့ ငါ့ကို ဖိတ်လို့ရနိုင်ခဲ့တာပဲ။ ငါ့ကို အဖွဲ့ခေါင်းဆောင်အနေနဲ့ နင် လုံးဝလေးစားမှုမရှိဘူးဆိုတာ ငါသိလိုက်ရပြီ” လို့ပေါ့။ နောက်ပိုင်းကျတော့ ကျွန်မ စဉ်းစားလာတယ်၊ စုဝေးပွဲတွေမှာ ကျွန်မရဲ့ မိတ်သဟာယကသာ ပိုပြီး ဉာဏ်အလင်း ပါလာရင် လူတွေက သူတို့ပြဿနာတွေကို မိတ်သဟာယဖွဲ့ဖို့ ငါ့ဆီကို လာကြမှာလားလို့ပေါ့။ ဒီလိုဆိုရင် ငါလည်း သိက္ခာနည်းနည်း ပြန်ဆည်နိုင်မှာပဲလေ။ ဒီလိုနဲ့ စုဝေးပွဲတွေမှာ ကျွန်မရဲ့ မိတ်သဟာယကို ဘယ်လို ထူးခြားအောင်လုပ်ရမလဲဆိုတာ ခေါင်းခြောက်အောင် စဉ်းစားတယ်၊ ဒါပေမဲ့ ကျွန်မ ကြိုးစားလေလေ၊ စိတ်ထဲမှာ ပိုပြီး ဟာတာတာဖြစ်လေလေပဲ။ ကျွန်မရဲ့ မိတ်သဟာယက ခြောက်ကပ်ပြီးတော့ အရသာမရှိခဲ့ဘူး၊ ပြီးသွားတော့လည်း ဘယ်သူမှ ကျွန်မဆီကို မိတ်သဟာယဖွဲ့ဖို့ မလာခဲ့ကြဘူး။ တဖြည်းဖြည်းနဲ့ တခြားညီအစ်မတွေအပေါ်မှာလည်း အပျက်သဘောဆောင်တဲ့အမြင် ဖြစ်လာခဲ့တယ်။ သူတို့နဲ့ စကားမပြောချင်ဘူး၊ အထူးသဖြင့် ရှောင်ယာကိုဆို လုံးဝ အသိအမှတ်မပြုချင်ခဲ့ဘူး။ အလုပ်ကိစ္စ ဆွေးနွေးဖို့ မဖြစ်မနေ လိုအပ်တဲ့အခါကျမှ အင်တင်တင်နဲ့ စကားပြောခဲ့တယ်၊ အဲဒီလိုအခါမှာတောင် မျက်နှာထားတည်တည်၊ လေသံမာမာနဲ့ ပြောခဲ့တယ်။ ကျွန်မ ဒီလိုဖြစ်နေတာကို မြင်တော့ ရှောင်ယာကလည်း ကျွန်မကို စကားမပြောရဲတော့ဘူး။

တစ်ညနေမှာတော့ လူတိုင်းက ရှောင်ယာ့နားမှာ ဝိုင်းပြီး မေးခွန်းတွေ ထပ်မေးကြတယ်၊ စူးကျဲတောင် ပါသေးတယ်။ သူတို့တွေ ပြောရင်းဆိုရင်း ရယ်ရင်းမောရင်း ဆွေးနွေးနေကြတာကို ကြည့်ရင်း ကျွန်မ ရုတ်တရက် ဝိုင်းပယ်ခံထားရသလို ခံစားလိုက်ရပြီး ရှောင်ယာက ကျွန်မကို တမင်သက်သက် စိတ်တိုအောင် လုပ်နေတယ်လို့ ထင်မိတယ်။ စဉ်းစားလေလေ ဒေါသထွက်လေပဲ။ ခဏကြာတော့ ရှောင်ယာက ကျွန်မကို မေးခွန်းတစ်ခုမေးတယ်။ ကျွန်မ သူ့ကို ပြန်ဖြေဖို့ စိတ်ကူးမရှိတာနဲ့ မကြားချင်ယောင်ဆောင်နေလိုက်တယ်။ သူ နောက်တစ်ခေါက် ထပ်မေးတော့ ကျွန်မက သူ့ကို အရမ်းပြင်းထန်တဲ့ လေသံနဲ့ ပက်ခနဲ ပြန်အော်လိုက်တယ်။ ရှောင်ယာက နည်းနည်းကြောင်သွားပြီး “နင် ဘာဖြစ်နေတာလဲ” လို့မေးတယ်။ ကျွန်မက “ဘာမှမဖြစ်ဘူး” လို့ ဒေါသတကြီးနဲ့ ပြန်ပြောလိုက်တယ်။ ကျွန်မ ဒီလိုဖြစ်နေတာကိုမြင်တော့ ရှောင်ယာလည်း သူ့နေရာမှာသူ ပြန်ထိုင်လိုက်ရုံကလွဲပြီး ဘာမှမတတ်နိုင်ခဲ့ဘူး။ ကျွန်မ အရမ်းကို စိတ်ထိခိုက်ပြီးတော့ မွန်းကျပ်လာလို့ တခြားအခန်းထဲ ဝင်သွားပြီး ငိုတော့တာပဲ။ ရှောင်ယာက ကျွန်မအခြေအနေကို လာကြည့်ပေမဲ့ ကျွန်မ သူ့ကို လျစ်လျူရှုထားလိုက်တယ်၊ ကျွန်မရဲ့ နာကျင်မှုတွေအားလုံးက သူ့ကြောင့်ဖြစ်ရတာလို့ ခံစားနေမိတယ်လေ။ အဲဒီနောက်မှာတော့ ကျွန်မ စိတ်ထဲမှာ သူ့နဲ့ တိတ်တိတ်လေး ပြိုင်ဆိုင်လာတယ်။ မနက်တိုင်း ဝိညာဉ်ရေးရာ ဆက်ကပ်ချိန်မှာ တခြားညီအစ်မတွေ မိတ်သဟာယဖွဲ့ပြီးသွားရင် ကျွန်မ ဝင်ပြောတတ်တယ်၊ ဒါပေမဲ့ ရှောင်ယာ အလှည့်ပြီးသွားရင်တော့ ကျွန်မ လုံးဝကို တိတ်ဆိတ်နေလိုက်တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ နင့်ကို ဒီအတိုင်းပဲ လျစ်လျူရှုထားလိုက်မယ်၊ အရှက်ရအောင် အလုပ်ခံရတဲ့ ခံစားချက် ဘယ်လိုရှိလဲဆိုတာ နင့်ကို မြည်းစမ်းခိုင်းရမယ်” လို့ပေါ့။ အလုပ်ကိစ္စ ဆွေးနွေးတဲ့အခါ တခြားသူတွေ ပြောပြီးတာနဲ့ ကျွန်မက မြန်မြန်ဆန်ဆန်ပဲ အမြင်တွေ ဝင်ပြောတယ်၊ ဒါပေမဲ့ ရှောင်ယာ ပြောပြီးသွားရင်တော့ ဘာမှမကြားလိုက်သလိုမျိုးနဲ့ သူ့ကို အဖက်မလုပ်ဘဲ နေလိုက်တယ်။ ရှောင်ယာနဲ့ တခြားညီအစ်မတွေအပေါ် ကျွန်မရဲ့ သဘောထားက သိသိသာသာ ကွာခြားနေတော့ တခြားညီအစ်မတွေကလည်း နည်းနည်း ဘောင်ခတ်ခံလာရတယ်။ အလုပ်ဆွေးနွေးပွဲတွေမှာ သူတို့စိတ်ထဲရှိတာကို လွတ်လွတ်လပ်လပ် မပြောရဲကြတော့ဘူး၊ အဲဒါကြောင့် အလုပ်ကလည်း ထိရောက်မှုမရှိသလို စုဝေးပွဲတွေရဲ့ ရလဒ်ကလည်း မကောင်းခဲ့ဘူး။ ကျွန်မက ဒီလိုလုပ်လိုက်ရင် ရှောင်ယာကို နည်းနည်း ဦးချိုးနိုင်မယ်လို့ ထင်ခဲ့တာ၊ ဒါပေမဲ့ သူက တကယ်တမ်းတော့ သိပ်ပြီး မထိခိုက်ခဲ့ဘူး။ လူတိုင်းနဲ့ သူ့ရဲ့ ဆက်ဆံရေးက ကောင်းနေတုန်းပဲ၊ လူတွေကလည်း ပြဿနာရှိရင် သူ့ဆီကိုပဲ သွားကြတုန်းပဲ။ အဲဒါကြောင့် ကျွန်မ အရမ်းဒေါသထွက်ခဲ့ရတယ်။ နောက်ပိုင်းမှာ ကျွန်မ တာဝန်နဲ့ပတ်သက်တဲ့ ကိစ္စတွေကို အရင်ဆုံး စပြီး မဆွေးနွေးတော့ဘူး။ ရှောင်ယာနဲ့လည်း စကားမပြောချင်ဘူး၊ တခြားညီအစ်မတွေကိုလည်း အရေးမလုပ်ချင်တော့ဘူး။ နေ့တိုင်း တစ်ယောက်တည်းပဲ နေပြီး စိတ်ထဲမှာ အရမ်းကို ဖိနှိပ်ခံရပြီးတော့ စိတ်ဆင်းရဲနေခဲ့တယ်။

အဲဒီနောက်ပိုင်း အချိန်ကာလတစ်ခုအထိ ညနေတိုင်း ညစာစားပြီးရင် ကျွန်မရဲ့ဗိုက်က ဖောင်းလာတတ်ပြီး၊ အရမ်းကို နေရထိုင်ရခက်ခဲ့တယ်။ ကုထုံးအမျိုးမျိုးကို စမ်းကြည့်ခဲ့ပေမဲ့ ဘာတစ်ခုမှ အလုပ်မဖြစ်ခဲ့ဘူး။ တစ်ညနေမှာ ရှောင်ယာရော ဧည့်ခံတဲ့အိမ်က အစ်မရောက ဒီလိုရောဂါမျိုးကြုံရရင် ကိုယ့်ကိုယ်ကိုယ် ဆင်ခြင်သုံးသပ်ပြီး သင်ခန်းစာယူဖို့လိုတယ်လို့ ကျွန်မကို သတိပေးခဲ့ကြတယ်။ အဲဒီအခါမှသာ ကျွန်မ ဘုရားသခင်ဆီ ဆုတောင်းပြီး ကိုယ့်ကိုယ်ကိုယ် သိနားလည်အောင် ဉာဏ်ပွင့်စေပြီး လမ်းပြပေးဖို့ တောင်းလျှောက်ခဲ့တယ်။ ဆုတောင်းနေတုန်းမှာ ရှောင်ယာအပေါ် မနာလိုဖြစ်ခဲ့တဲ့ မြင်ကွင်းတွေက တစ်ခုပြီးတစ်ခု စိတ်ထဲမှာ ပေါ်လာပြီး ဒီကိစ္စကို ဆင်ခြင်သုံးသပ်ဖို့ လိုနေပြီဆိုတာကို သဘောပေါက်သွားတယ်။

ဝိညာဉ်ရေးရာ ဆက်ကပ်ချိန်မှာ ဘုရားနှုတ်ကပတ်တော်တချို့ကို ဖတ်လိုက်ရတော့ ကိုယ့်အခြေအနေကို နည်းနည်း နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် အခြားသူများက မိမိတို့ထက် ပို၍ သာလွန်သည်ကိုဖြစ်စေ၊ မိမိတို့ထက် ပို၍ မြင့်မားသည်ကိုဖြစ်စေ၊ မိမိတို့က လျစ်လျူရှုခြင်း ခံရစဉ် အခြားသူများက အသိအမှတ်ပြုခြင်း ခံရမည်ကိုဖြစ်စေ အစဉ် စိုးရွံ့ကြသဖြင့် ၎င်းတို့သည် အခြားလူများအား တိုက်ခိုက်ပြီး ဖယ်ကြဉ်ကြလေသည်။ ဤသည်မှာ ပင်ကိုစွမ်းရည်ရှိသူများအား မနာလိုဖြစ်ခြင်း မဟုတ်လော။ ယင်းမှာ တစ်ကိုယ်ကောင်းဆန်ပြီး စက်ဆုပ်ဖွယ် ဖြစ်သည် မဟုတ်လော။ ဤသည်မှာ မည်သည့် စိတ်သဘောထားမျိုး ဖြစ်ပါသနည်း။ ယင်းမှာ ရက်စက်ကြမ်းကြုတ်သော စိတ်သဘောထားဖြစ်၏။ အခြားသူများအတွက် မတွေးဘဲ၊ သို့မဟုတ် ဘုရားအိမ်တော်၏ အကျိုးစီးပွားများကို ထည့်မတွက်ဘဲ ကိုယ်ကျိုးအတွက်ကိုသာ စဉ်းစားသည့်သူများ၊ မိမိ၏ကိုယ်ပိုင် တစ်ကိုယ်ကောင်းဆန်သော လိုအင်ဆန္ဒများကိုသာ ဖြည့်ဆည်းသည့်သူများတွင် ဆိုးသော စိတ်သဘောထားတစ်ခု ရှိပြီး သူတို့ကို ဘုရားသခင် မနှစ်သက်ပါ။ ဘုရားသခင်၏ ရည်ရွယ်ချက်များကို အလေးထားခြင်းအား သင် အမှန်တကယ် ပြနိုင်စွမ်းရှိပါက အခြားလူတို့ကို မျှမျှတတ သင်ဆက်ဆံနိုင်လိမ့်မည်။ သင်သည် လူကောင်းတစ်ယောက်ကို အကြံပြုထောက်ခံပေးပြီး လေ့ကျင့်စေကာ တာဝန်တစ်ခုကို ထမ်းဆောင်စေ၍ ဤနည်းအားဖြင့် ဘုရားအိမ်တော်တွင် ပင်ကိုစွမ်းရည်ရှိသူတစ်ယောက်ကို ဖြည့်သွင်းပါက သင်၏အလုပ်ကို ပို၍ မလွယ်ကူစေသလော။ သို့ဆိုလျှင် သင်သည် သင်၏တာဝန်၌ သစ္စာစောင့်သိသည် မဟုတ်လော။ ဤသည်မှာ ဘုရားသခင် ရှေ့မှောက်၌ ကောင်းမှုတစ်ခုဖြစ်သည်။ ယင်းသည် ခေါင်းဆောင်များအဖြစ် အစေခံသည့်သူများ အနည်းဆုံးအနေဖြင့် ပိုင်ဆိုင်သင့်သည့် အသိစိတ်နှင့် ဆင်ခြင်တုံတရား ဖြစ်ပေသည်။ သမ္မာတရားကို လက်တွေ့လုပ်ဆောင်နိုင်သော သူများသည် ၎င်းတို့ လုပ်ဆောင်သည့် အမှုအရာများတွင် ဘုရားသခင်၏ စိစစ်ခြင်းကို လက်ခံနိုင်ကြသည်။ သင်သည် ဘုရားသခင်၏စိစစ်ခြင်းကို လက်ခံသောအခါ သင်၏နှလုံးသည် တည့်မတ်လာလိမ့်မည် ဖြစ်သည်။ အကယ်၍ သင်သည် အခြားသူများ မြင်စေရန်အတွက်သာ လုပ်ဆောင်ပြီး သူတစ်ပါးတို့၏ ချီးမွမ်းမှုနှင့် လေးစားမှုကို အစဉ်ရလိုကာ သင်သည် ဘုရားသခင်၏စိစစ်ခြင်းကို လက်မခံပါက သင်၏စိတ်နှလုံးထဲ၌ ဘုရားသခင် ရှိသေးသလော။ ထိုသို့သောလူများတွင် ဘုရားသခင်ကို ကြောက်ရွံ့သော စိတ်နှလုံး မရှိကြချေ။ သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ လူ၏ အကျိုးစီးပွားများကို ထည့်သွင်းမစဉ်းစားနှင့်။ သင်၏ ကိုယ်ပိုင်သိက္ခာ၊ ဂုဏ်သတင်းနှင့် အဆင့်အတန်းကို မစဉ်းစားနှင့်။ သင်သည် ပထမဦးစွာ ဘုရားအိမ်တော်၏ အကျိုးများကို ထည့်တွက်စဉ်းစားရမည်ဖြစ်ပြီး ယင်းတို့ကို သင်၏ဦးစားပေးချက် ဖြစ်စေရမည်၊ သင်သည် ဘုရားသခင်၏ရည်ရွယ်ချက်များကို အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ချင့်ချိန်စဉ်းစားခြင်းဖြင့် အစပြုသင့်သည်။ ဤအရာများကို သင် စဉ်းစားရမည်။ ယင်းတို့ကို မကြာခဏ တွေးပြီး နားလည်အောင် ကြံဆလျှင် သင်၏တာဝန်ကို ကောင်းစွာ ထမ်းဆောင်ရန် သင့်အတွက် သာ၍ လွယ်ကူလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားနှုတ်ကပတ်တော်ကို ဖတ်ပြီးမှ မနာလိုဝန်တိုတဲ့ အခြေအနေမှာ ကျွန်မ ရှင်သန်နေခဲ့တယ်ဆိုတာ သဘောပေါက်သွားတယ်။ ရှောင်ယာ ရောက်လာပြီးကတည်းက လူတိုင်းက ပြဿနာရှိရင် အဖွဲ့ခေါင်းဆောင်ဖြစ်တဲ့ ကျွန်မဆီမလာဘဲ သူ့ဆီကိုပဲ သွားကြတာကို မြင်တော့ ကျွန်မစိတ်နှလုံးက ဟန်ချက်မမျှတော့ဘူး။ သူက ကျွန်မရဲ့ အရှိန်အဝါကို လုယူသွားတယ်လို့ ခံစားရပြီး မနာလိုဖြစ်သလို မကျေမနပ်လည်း ဖြစ်ခဲ့တယ်။ အဖွဲ့ခေါင်းဆောင်တစ်ယောက်အနေနဲ့ ကျွန်မရဲ့ ဂုဏ်သိက္ခာလို့ခေါ်တဲ့အရာကို ကယ်တင်ဖို့၊ စုဝေးပွဲတွေအတွင်းမှာ အစ်မတွေက ကျွန်မကို လေးစားလာအောင် ကျွန်မရဲ့မိတ်သဟာယကို ဘယ်လို ထိုးထွင်းသိမြင်မှုရှိအောင် လုပ်ရမလဲဆိုတာကို ဦးနှောက်ခြောက်အောင် စဉ်းစားခဲ့တယ်။ ဒီလိုဆိုရင် သူတို့က အသက် ဝင်ရောက်မှုမှာ ပြဿနာအခက်အခဲတွေရှိတဲ့အခါ ဖြေရှင်းဖို့ ကျွန်မဆီကို မိတ်သဟာယလာဖွဲ့ကြမှာပေါ့လေ။ ဒါပေမဲ့ ကျွန်မ ဒီလို ကြိုးစားလေလေ၊ ဘာမှ မိတ်သဟာယဖွဲ့လို့ မရလေပဲ။ အဲဒီနောက်မှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မှု မလုပ်ဘဲ၊ အဲဒီအစား ရှောင်ယာအပေါ်ထားတဲ့ ကျွန်မရဲ့ နာကြည်းမှုက ပိုလို့တောင် ပြင်းထန်လာခဲ့တယ်။ စုဝေးပွဲတွေမှာပဲဖြစ်ဖြစ်၊ အလုပ်ဆွေးနွေးပွဲတွေမှာပဲဖြစ်ဖြစ်၊ တခြားဘယ်သူပဲ ဘာပြောပြော ကျွန်မက တက်တက်ကြွကြွနဲ့ တုံ့ပြန်တယ်၊ ဒါပေမဲ့ ရှောင်ယာ စကားပြောပြီဆိုရင်တော့ သူ့ကို အဖက်မလုပ်ဘဲ တမင်သက်သက် တိတ်ဆိတ်သွားအောင်လုပ်ပြီး အရှက်ရအောင် လုပ်ခဲ့တယ်။ ဒါဟာ သူ့ကို သွယ်ဝိုက်တဲ့နည်းနဲ့ တိုက်ခိုက်ပြီး ဖယ်ကျဉ်တာပဲပေါ့။ ဒါပေမဲ့ ကျွန်မ အံ့ဩသွားတာက လူတိုင်းနဲ့ ရှောင်ယာရဲ့ ဆက်ဆံရေးက ကောင်းမြဲကောင်းနေတုန်းပဲ။ ကျွန်မ ဒေါသအရမ်းထွက်လာပြီး ဘယ်သူနဲ့မှ စကားမပြောချင်တော့ဘူး၊ နောက်ပြီး ကိုယ့်တာဝန်အပေါ်မှာတောင် ဒေါသ ပုံချခဲ့မိတယ်။ ကိုယ့်ထက်တော်တဲ့သူတွေကို မနာလိုဖြစ်တာက ကျွန်မကို စိတ်ထားကျဉ်းမြောင်းပြီး သဘောထား သေးသိမ်စေခဲ့တယ်၊ တခြားသူတွေ ကိုယ့်ထက်သာတာကို ကြည့်မရနိုင်ခဲ့ဘူး။ ကိုယ့်ထက်သာတဲ့သူကို မြင်လိုက်တာနဲ့ နည်းလမ်းမျိုးစုံနဲ့ တိုက်ခိုက်ဖယ်ကျဉ်ဖို့ပဲ ကြိုးစားတော့တာပဲ။ ကိုယ်လိုချင်တာ မရတဲ့အခါမှာတော့ အပျက်သဘောဆောင်ပြီး အလုပ်မှာ ပေါ့လျော့လာတယ်၊ ကိုယ့်တာဝန်ကိုတောင် လျစ်လျူရှုလာတယ်။ ကျွန်မက ကိုယ့်ရဲ့ တကယ့်အလုပ်ကို လုံးဝ လျစ်လျူရှုနေခဲ့တာပဲ။ တကယ်တမ်းတော့ ရှောင်ယာမှာ ကောင်းမွန်တဲ့ ကျွမ်းကျင်မှုစွမ်းရည်တွေရှိတယ်၊ ပြီးတော့ သူက ပြဿနာတွေကို ဖြေရှင်းဖို့ သမ္မာတရားကို မိတ်သဟာယဖွဲ့နိုင်တယ်။ ညီအစ်မတွေက သူတို့ရဲ့ပြဿနာတွေအတွက် သူ့ဆီသွားတဲ့အခါ ကျွန်မတို့ရဲ့တာဝန်အတွက်ရော ညီအစ်မတွေရဲ့ အသက် ဝင်ရောက်မှုအတွက်ပါ အကျိုးရှိတယ်။ ကျွန်မတို့တွေ တစ်ယောက်ရဲ့အားသာချက်ကို တစ်ယောက်ယူပြီး ကိုယ့်အားနည်းချက်ကို ဖြည့်စွက်ကြဖို့၊ တစ်ယောက်ကိုတစ်ယောက်ကူညီပြီး တာဝန်ကိုကောင်းကောင်းထမ်းဆောင်နိုင်ဖို့အတွက် ဘုရားသခင်က ကျွန်မဘေးမှာ ကျွန်မထက်တော်တဲ့သူတွေကို စီစဉ်ပေးခဲ့တာပဲ။ တစ်ချိန်တည်းမှာ ကျွန်မလည်း ဆက်ပြီး တိုးတက်နိုင်တာပေါ့။ ကျွန်မ ရှောင်ယာနဲ့ ပူးပေါင်းဆောင်ရွက်သင့်တယ်၊ သူ့ကို မနာလိုဖြစ်တာ၊ ဖယ်ကျဉ်တာတွေ မလုပ်သင့်ဘူး။ အဲဒီနောက်မှာ ကျွန်မ လူတိုင်းကို ပွင့်ပွင့်လင်းလင်းပြောပြီး အဲဒီအချိန်တုန်းက ရှောင်ယာအပေါ် မနာလိုဖြစ်ခဲ့တဲ့ ကိုယ့်အခြေအနေကို မိတ်သဟာယဖွဲ့ခဲ့တယ်။ ရှောင်ယာက ကျွန်မကို အပြစ်မမြင်တဲ့အပြင် ကျွန်မကိုကူညီဖို့ ဘုရားနှုတ်ကပတ်တော်တချို့ကိုတောင် ရှာပေးခဲ့သေးတယ်။ ကျွန်မ အရမ်းရှက်မိပြီး နည်းနည်းလည်း နောင်တရမိတယ်၊ နောက်ဆိုရင် ကျွန်မတို့တာဝန်ကိုကောင်းကောင်း ဖြည့်ဆည်းဖို့ သူနဲ့ ကောင်းကောင်းပူးပေါင်းဆောင်ရွက်ရမယ်လို့ တွေးခဲ့တယ်။ မမျှော်လင့်ဘဲ အဲဒီနေ့ကစပြီး ကျွန်မ ဗိုက်ပွတာ ပျောက်သွားခဲ့တယ်။ အဲဒီနောက်မှာ လူတိုင်းက ရှောင်ယာ့နားမှာ ဝိုင်းပြီး မေးခွန်းတွေမေးနေကြတာကို မြင်တော့ ကျွန်မ သိပ်ပြီး စိတ်မကောင်းမဖြစ်တော့ဘူး၊ ညီအစ်မတွေနဲ့လည်း သဟဇာတရှိရှိ ပူးပေါင်းဆောင်ရွက်နိုင်ခဲ့တယ်။

ကျွန်မရဲ့ ဖောက်ပြန်ပျက်စီးတဲ့ စိတ်သဘောထားအပေါ် နားလည်မှုက အရမ်းတိမ်တော့ သိပ်မကြာခင်မှာပဲ ကျွန်မရဲ့အကျင့်ဟောင်းတွေ ပြန်ထလာခဲ့တယ်။ ညီအစ်မတချို့ အမြဲတမ်း ရှောင်ယာ့နားမှာဝိုင်းပြီး မေးခွန်းတွေမေးနေတာကို မြင်တော့ ကျွန်မရဲ့ ရာထူးနေရာကို တပ်မက်တဲ့စိတ်က ပြန်ပြီးတော့ သောင်းကျန်းလာပြန်ရော။ အဲဒီအချိန်မှာ အန်ကျဲက ကိစ္စတချို့ကြောင့် ရှောင်ယာအပေါ် အမြင်စောင်းနေခဲ့တယ်။ ကျွန်မက ပြဿနာကိုဖြေရှင်းပြီး သူတို့နှစ်ယောက်ကြားက အတားအဆီးကို ဖယ်ရှားပေးသင့်တာပေါ့။ ဒါပေမဲ့ ကျွန်မက အန်ကျဲနဲ့ မိတ်သဟာယဖွဲ့နေပုံရပေမဲ့၊ တကယ်တမ်းမှာတော့ အဲဒီမိတ်သဟာယကို အခွင့်ကောင်းယူပြီး ရှောင်ယာရဲ့အမှားတွေကို တမင်ထောက်ပြပြောဆိုခဲ့တယ်။ ဒါကြောင့် အန်ကျဲရဲ့ ရှောင်ယာအပေါ် အမြင်စောင်းတာက ပိုပြီးတော့တောင် ဆိုးသွားပြီး အဲဒီနောက်ပိုင်း အန်ကျဲက သူ့ပြဿနာတွေအတွက် ရှောင်ယာဆီမသွားတော့ဘဲ ကျွန်မဆီကိုပဲ လာတော့တယ်။ ဒါပေမဲ့ ရှောင်ယာ့ဘေးမှာ ညီအစ်မနှစ်ယောက်က အမြဲတမ်းဝိုင်းနေတော့ နှိုင်းယှဉ်ကြည့်ရင် ကျွန်မက အားနည်းနေတုန်းပဲ။ အဲဒီအခါမှာ ကျွန်မ အကြံတစ်ခု ထုတ်လိုက်တယ်၊ “ငါသာ သူ့ရှေ့မှာ မာနကို ခဝါချပြီး ဟန်ဆောင်လိုက်ရင်၊ ငါတို့နှစ်ယောက် ‘ပြန်ပြီး သင့်မြတ်သွားရင်’ သူက ငါ့အလုပ်ကို ထောက်ပံ့ပေးမှာပဲ။ အဲဒီအခါကျရင် ငါ့ရဲ့အဖွဲ့ခေါင်းဆောင်ရာထူးက လုံခြုံသွားမှာမဟုတ်ဘူးလား” ပေါ့။ ဒီလိုနဲ့ ကျွန်မ ရှောင်ယာကို ပြောလိုက်တယ်၊ “ကြည့်လေ၊ ငါက အဖွဲ့ခေါင်းဆောင်ဆိုပေမဲ့ နေရာတော်တော်များများမှာ နင့်လောက်မတော်ဘူး။ နင်က ရာထူးခေါင်းစဉ်မရှိတာပဲရှိတာ၊ တကယ်တမ်းတော့ အဖွဲ့ခေါင်းဆောင်နဲ့ အတူတူပဲ။ နောက်ဆိုရင် ငါတို့တွေ အဖွဲ့ရဲ့အလုပ်ကို ကောင်းကောင်းပြီးမြောက်အောင် အတူတူ ပူးပေါင်းဆောင်ရွက်ကြရအောင်” လို့ပေါ့။ အဲဒီနောက်ပိုင်း တာဝန်နဲ့ပတ်သက်တဲ့ ကိစ္စအားလုံးကို ကျွန်မက အရင်ဆုံး ရှောင်ယာနဲ့ တိုင်ပင်တယ်။ ကျွန်မတို့ရဲ့ တာဝန်နဲ့ပတ်သက်ပြီး သူ့မှာ စိတ်ကူးတွေ၊ အကြံပြုချက်တွေ ရှိတိုင်းမှာလည်း သူက အရင်ဆုံး ကျွန်မရဲ့အမြင်ကို မေးပြီး ကျွန်မက တခြားညီအစ်မတွေနဲ့ ဆက်သွယ်ပြောဆိုခဲ့တယ်။ ရှောင်ယာက ကိစ္စတိုင်းမှာ ကျွန်မနဲ့ စပြီး တိုင်ပင်တာကို မြင်တော့ ကျွန်မ စိတ်ထဲမှာ ကြိတ်ပြီး ပျော်နေခဲ့တယ်။ “နောက်ဆုံးတော့ ငါ့ပြိုင်ဘက်ကို ကိုယ့်ရဲ့လက်အောက်ငယ်သားအဖြစ် ပြောင်းလဲလိုက်နိုင်ပြီ၊ အဓိကနေရာကိုလည်း တရားသဖြင့် ရယူနိုင်ခဲ့ပြီ” လို့ပေါ့။ ဒီလိုနဲ့ပဲ ကျွန်မတို့ “သဟဇာတရှိရှိ ပူးပေါင်းဆောင်ရွက်” ခဲ့ကြတာ တော်တော်ကြာခဲ့တယ်။ နောက်ပိုင်းမှာ ကျွန်မရဲ့ တာဝန်အပြောင်းအလဲကြောင့် ရှောင်ယာနဲ့ ခွဲခဲ့ရတယ်။

သိပ်မကြာခင်မှာ အန္တိခရစ်တွေက သူတို့နဲ့ သဘောထားမတိုက်ဆိုင်တဲ့သူတွေကို ဘယ်လိုတိုက်ခိုက်ဖယ်ကျဉ်တယ်ဆိုတာကို ဖော်ထုတ်ထားတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်မိတော့ အရင်တုန်းက ကျွန်မ ပြုမူခဲ့ပုံတွေကို ချက်ချင်းပြန်သတိရသွားတယ်။ အနန္တတန်ခိုးရှင် ဘုရားသခင် ပြောသည်မှာ “အန္တိခရစ်တစ်ဦး၌ အမြင်မတူသူများကို တိုက်ခိုက်ကာ ကြဉ်ထားခြင်းအတွက် ပရိယာယ်များနှင့် နည်းစနစ်များစွာ ရှိသည်။ လူသိရှင်ကြား ထိပ်တိုက်ရင်ဆိုင်မှုနှင့် စွန့်ပယ်ခြင်းတို့အပြင် သူ၏ အားအကောင်းဆုံး ပရိယာယ်တွင် အမြင်မတူသူများကို သိမ်းသွင်းစည်းရုံးကာ ထိုသူတို့အားလုံးကို သူ့အား နားထောင်အောင် လုပ်ဆောင်ခြင်းတို့ပါဝင်သည်။ အကယ်၍ အမြင်မတူသူများက နားမထောင်လျှင် အန္တိခရစ်သည် ဘာသာတရားမရှိသူတို့က နိုင်ငံရေးပြိုင်ဘက်များနှင့် ဆက်ဆံသည့် နည်းလမ်းအတိုင်းပင် ထိုသူတို့အား ဖိနှိပ်မည်၊ ချုပ်ချယ်မည်၊ ပြီးလျှင် သိက္ခာချမည်။ အန္တိခရစ်များသည် ဤမျှ ကောက်ကျစ်ဆိုးယုတ်ပြီး ရက်စက်ကြမ်းကြုတ်လေ၏။ သို့သော် တစ်ခါတစ်ရံ အန္တိခရစ်များသည် လူတို့ကို သိမ်းသွင်းစည်းရုံးဖို့အတွက် နူးညံ့သောနည်းလမ်းကို အသုံးပြုမည်။ ဥပမာ အမြင်မတူသူတစ်ဦး၏ ထင်မြင်ချက်က ၎င်းတို့၏ ထင်မြင်ချက်များနှင့်အညီ မဟုတ်လျှင် ၎င်းတို့က ထိုသူ မည်သည့်အရာ နှစ်သက်ပြီး သူ၏ အားနည်းချက်များက မည်သည့်နေရာ၌ရှိသည်ကို အကဲခတ်လျက် သူ့အား ကျိုးနွံစေဖို့ စက်ဆုပ်ဖွယ်နည်းလမ်းမျိုးစုံကို အသုံးပြုမည်ဖြစ်သည်။ သို့မဟုတ်ပါက ၎င်းတို့သည် အမြင်မတူသူ၏ ရှေ့တွင် ကျိုးနွံနာခံမှုကို အယောင်ဆောင်ပြီး မိမိတို့၏ အမှားများကို ဝန်ခံမည်၊ သို့မဟုတ် အမြင်မတူသူအတွက် အကျိုးကျေးဇူးများကို ဖြစ်ပေါ်စေဖို့နှင့် သူ့အား ကျေနပ်အားရစေဖို့ သို့မဟုတ် သူ၏ အရင်းနှီးဆုံး မိတ်ဆွေများအား အမြင်မတူသူကို ဖျောင်းဖျကောင်း ဖျောင်းဖျစေဖို့အတွက် မည်သည့်အရာကိုမဆို ပြုလုပ်မည်ဖြစ်သည်။ ထို့နောက် ၎င်းတို့သည် ထိုအမြင်မတူသူအား သမ္မာတရားနှင့် ပတ်သက်၍ မိတ်သဟာယပြုနေသကဲ့သို့ ဟန်ဆောင်လျက် ‘အသင်းတော်အလုပ်အတွက် ကျွန်ုပ်တို့တွဲလုပ်နေခြင်းမှာ တကယ့်ကို အံကိုက်ဖြစ်သည်။ ကျွန်ုပ်တို့သည် အနာဂတ်တွင် ဤအသင်းတော်ကို တစ်ဝက်စီ ဝေယူနိုင်သည်။ ကျွန်ုပ်သည် ခေါင်းဆောင်တစ်ဦး ဖြစ်လင့်ကစား သင်၌ရှိသော မည်သည့်အကြံပြုချက်များကိုမဆို နားထောင်မည်။ အမှန်တွင် သင်နှင့် ပူးပေါင်းဆောင်ရွက်နေမည့်သူမှာ ကျွန်ုပ်ပင်ဖြစ်သည်’ ဟု ဆို၏။ ထိုအမြင်မတူသူသည် သမ္မာတရားကို နားမလည်သည့်သူ တစ်ဦးဖြစ်ပါက အန္တိခရစ်အနေဖြင့် ၎င်းကို စည်းရုံးဖို့ လွယ်ကူမည် ဖြစ်သည်။ သမ္မာတရားကို နားလည်သည့်သူများသည် ဤအရာကို ချက်ချင်းရိပ်စားမိပြီး ‘ဤလူသည် အကြံသမား ဖြစ်သည်၊ ကောင်းပြီ။ ၎င်းသည် ပွင့်ပွင့်လင်းလင်း တိုက်ခိုက်နေခြင်း မဟုတ်ဘဲ လှည့်ကွက်တစ်ခုကို သုံးနေခြင်းဖြစ်သည်။ ခက်ခဲသော နည်းဗျူဟာအစား ၎င်းက ညင်သာစွာ လာနေသည်’ ဟု ပြောလိမ့်မည်။ အန္တိခရစ်တစ်ဦးအတွက်မူ အမြင်မတူသူသည် သူ၏ ဂုဏ်အဆင့်အတန်းနှင့် အာဏာအတွက် ခြိမ်းခြောက်မှုတစ်ခု ဖြစ်သည်။ ၎င်းတို့၏ ဂုဏ်အဆင့်အတန်းနှင့် အာဏာကို ခြိမ်းခြောက်သည့်သူ မည်သူမဆို၊ ထိုသူသည် မည်သူဖြစ်နေပါစေ၊ အန္တိခရစ်တို့က သူတို့ကို ရှင်းလင်းဖယ်ရှားဖို့ မည်သည့်အရာမဆို လုပ်လိမ့်မည်။ ဤလူများကို နာခံအောင် အမှန်တကယ် မလုပ်နိုင်လျှင်၊ သို့မဟုတ်မစည်းရုံးနိုင်လျှင် အန္တိခရစ်တို့သည် သူတို့ကို ဖြုတ်ချလိမ့်မည်၊ သို့မဟုတ်ရှင်းလင်းပစ်လိမ့်မည်။ အဆုံး၌ အန္တိခရစ်တို့သည် အကြွင်းမဲ့ အာဏာရရှိဖို့နှင့် ထင်ရာစိုင်းဖို့ဟူသည့် မိမိတို့၏ ပန်းတိုင်ကို စွမ်းဆောင်ရရှိလိမ့်မည်။ ဤသည်မှာ မိမိတို့၏ ဂုဏ်အဆင့်အတန်းနှင့် အာဏာကို ထိန်းသိမ်းဖို့ အန္တိခရစ်များ အသုံးပြုနေကျ နည်းနိဿယများထဲမှ တစ်ခုဖြစ်သည်။ ၎င်းတို့သည် အမြင်မတူသူများကို တိုက်ခိုက်ပြီး ကြဉ်ထားသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၂- အမြင်မတူသူများကို ၎င်းတို့ တိုက်ခိုက်ကာ ကြဉ်ထားကြ၏) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ တုန်လှုပ်သွားတယ်။ အဲဒါက အဲဒီတုန်းက ရှောင်ယာအပေါ်မှာ ကျွန်မသုံးခဲ့တဲ့ လှည့်ကွက်နဲ့ အတူတူပဲ မဟုတ်ဘူးလား။ ကျွန်မ သူ့ရှေ့မှာ မာနကိုခဝါချပြီး ဟန်ဆောင်ခဲ့ချိန်မှာ ကျွန်မက တကယ်တမ်း သူ့ကို စည်းရုံးသိမ်းသွင်းဖို့ ကြိုးစားနေခဲ့တာပဲဆိုတာ ကျွန်မ သဘောပေါက်ခဲ့တယ်၊ ဒါက သဘောထားမတိုက်ဆိုင်သူကို တိုက်ခိုက်ဖယ်ကျဉ်တဲ့ နည်းလမ်းတစ်ခုပဲလေ။ အဲဒီအချိန်ကို ပြန်တွေးကြည့်တော့ ရှောင်ယာ့ဘေးမှာ အမြဲတမ်း ညီအစ်မတွေ ဝိုင်းနေကြတယ်၊ အလုပ်ပြဿနာပဲဖြစ်ဖြစ်၊ အသက် ဝင်ရောက်မှုမှာ အခက်အခဲပဲဖြစ်ဖြစ် လူတိုင်းက သူ့ဆီကိုပဲ သွားချင်ကြတာကို ကျွန်မ မြင်ခဲ့တယ်။ ကျွန်မ သူ့ကို ဘယ်တော့မှ ယှဉ်နိုင်မှာမဟုတ်ဘူးလို့ ခံစားခဲ့ရတယ်။ ဒါကြောင့် အဖွဲ့ခေါင်းဆောင်ရာထူးကို လုံခြုံအောင်လုပ်ဖို့အတွက် ကျွန်မ ပိုပြီး သိမ်မွေ့တဲ့နည်းလမ်းကို သုံးခဲ့တယ်။ ကျွန်မ သူ့ရှေ့မှာ ကိုယ့်ကိုယ်ကိုယ် တမင်နှိမ့်ချဟန်ဆောင်ခဲ့တယ်။ “ငါ နင့်လောက်မတော်ပါဘူး”၊ “နင်က တကယ်တော့ အဖွဲ့ခေါင်းဆောင်နဲ့ အတူတူပါပဲ” ဆိုတဲ့စကားတွေ ပြောပြီး အပေါ်ယံမှာတော့ ကျွန်မက အရမ်းနှိမ့်ချတဲ့ပုံပေါက်ပေမဲ့ တကယ်တမ်းမှာတော့ သူ့ကို ကိုယ့်ဘက်ပါအောင်ဆွဲပြီး ကိုယ့်လက်ထောက်ဖြစ်လာအောင်၊ ကိုယ့်အလုပ်မှာ ပူးပေါင်းဆောင်ရွက်လာအောင် လုပ်ချင်ခဲ့တာ။ ဒီလိုဆိုရင် လူတိုင်းက ကျွန်မကိုပဲ ဝိုင်းဝိုင်းလည်နေကြတော့မှာလေ။ အပေါ်ယံမှာတော့ ကျွန်မတို့ “သဟဇာတဖြစ်” နေပုံရတာပေါ့၊ ဒါပေမဲ့ အဲဒီနောက်ကွယ်က ကျွန်မရဲ့ရည်ရွယ်ချက်တွေက အရမ်းကို စက်ဆုပ်ရွံရှာစရာကောင်းပြီး ယုတ်ညံ့သိမ်ဖျင်းတယ်၊ ဘုရားသခင်ကလည်း ဒါကို စက်ဆုပ်ရွံရှာတယ်။ ဘာသာတရားမရှိသူတွေရဲ့လောကမှာ အာဏာအတွက် ပြိုင်ဘက်တွေနဲ့ နည်းလမ်းမျိုးစုံသုံးပြီး ယှဉ်ပြိုင်ကြတဲ့ နိုင်ငံရေးသမားတွေကို ကျွန်မ စဉ်းစားမိတယ်။ သူတို့က ပြိုင်ဘက်တွေကို အသရေဖျက်ချင်ဖျက်၊ မဖျက်ရင်လည်း ကိုယ့်အတွက်အသုံးချဖို့ ပရိယာယ်တွေသုံးပြီး သိမ်းသွင်းကြတယ်။ ကိုယ့်ရဲ့ရာထူးနေရာကို ကာကွယ်ဖို့အတွက် ကျွန်မလည်း ခေါင်းခြောက်အောင်စဉ်းစားပြီး ဘယ်လိုပဲ စက်ဆုပ်စရာကောင်းပြီး ယုတ်ညံ့တဲ့နည်းလမ်းကိုမဆို သုံးဖို့ဝန်မလေးခဲ့ဘူး။ ဒါက ဘယ်လိုလုပ် ယုံကြည်သူတစ်ယောက်ရဲ့ အပြုအမူဖြစ်မှာလဲ။ ကျွန်မက မယုံကြည်သူတစ်ယောက်နဲ့ ဘာမှမခြားတော့ဘူးလေ။ တကယ့်ကို စက်ဆုပ်စရာကောင်းလိုက်တာ။

ကျွန်မ ဘာလို့ ရှောင်ယာနဲ့ အမြဲတမ်းပြိုင်ဆိုင်နေရတာလဲဆိုတာကို စပြီး ချင့်ချိန်စဉ်းစားမိတယ်။ အဓိကကတော့ အဖွဲ့ခေါင်းဆောင်တစ်ယောက်အနေနဲ့ လူတွေအားလုံးထဲမှာ ကျွန်မက နံပါတ်တစ်ဖြစ်ရမယ်၊ ဘယ်အဖွဲ့ဝင်ကမှ ကျွန်မထက်ပိုကောင်းတာ၊ သာလွန်တာမျိုး မရှိရဘူးလို့ ခံစားခဲ့ရလို့ပဲ။ အဲဒီနောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မတွေ့လိုက်ရတယ်။ “သင်သည် မည်သည့်အရာကိုလုပ်လုပ်၊ ထိုအရာက အရေးကြီးသည်ဖြစ်စေ၊ မကြီးသည်ဖြစ်စေ သင့်ကိုကူညီရန်၊ သင့်ကို နည်းပေးလမ်းညွှန်မှုများ ပေးရန်၊ အကြံဉာဏ်ပေးရန်နှင့် အမှုအရာများကို သင်နှင့် ပူးပေါင်းလုပ်ကိုင်ရန် တစ်စုံတစ်ယောက်ကို သင် အမြဲတမ်း လိုအပ်နေလိမ့်မည်။ ဤသည်မှာ အမှုအရာများကို ပို၍ မှန်မှန်ကန်ကန် လုပ်ဆောင်ရန်၊ ပို၍ အမှားနည်းရန်၊ လမ်းလွဲဖို့ ဖြစ်နိုင်ခြေနည်းပါးရန် သေချာစေဖို့ တစ်ခုတည်းသော နည်းလမ်းဖြစ်သည်။ ဤသည်မှာ ကောင်းသောအရာဖြစ်သည်။ အထူးသဖြင့် ဘုရားသခင်ကို အစေခံခြင်းသည် အရေးကြီးပြီး သင်၏ ဖောက်ပြန်ပျက်စီးသော စိတ်သဘောထားကို မဖြေရှင်းခြင်းသည် သင့်ကို အန္တရာယ်ဖြစ်စေနိုင်သည်။ လူတို့တွင် စာတန်ဆန်သော စိတ်သဘောထားများ ရှိပြီး အချိန်မရွေး၊ နေရာမရွေး ဘုရားသခင်ကို ပုန်ကန်ပြီး ဆန့်ကျင်နိုင်သည်။ စာတန်ဆန်သော စိတ်သဘောထားများဖြင့် အသက်ရှင်သောသူတို့သည် ဘုရားသခင်ကို အချိန်မရွေး ငြင်းဆန်နိုင်၊ ဆန့်ကျင်နိုင်ပြီး သစ္စာဖောက်နိုင်သည်။ အန္တိခရစ်များက အလွန်မိုက်မဲ၏၊ ၎င်းတို့သည် ဤအရာကို သဘောမပေါက်ကြဘဲ ‘ငါသည် အာဏာရရှိရန် လုံလောက်သော ဒုက္ခကို ခံခဲ့ရပြီးပြီ၊ အဘယ်ကြောင့် အခြားမည်သူနှင့်မဆို မျှဝေရမည်နည်း။ ထိုအာဏာကို အခြားလူတို့အား ပေးခြင်းက ငါကိုယ်တိုင်အတွက် လုံးဝ ရှိတော့မည် မဟုတ်ဟူသည့် သဘောမဟုတ်လော။ အာဏာမရှိဘဲနှင့် ငါ၏ ပါရမီများနှင့် အရည်အချင်းများကို မည်သို့ ထင်ရှားစေနိုင်မည်နည်း’ ဟူ၍ တွေးကြသည်။ လူတို့ကို ဘုရားသခင်က အပ်နှံခဲ့သည်မှာ အာဏာ၊ သို့မဟုတ် အဆင့်အတန်းမဟုတ်ဘဲ တာဝန်တစ်ခုဖြစ်သည်ကို ၎င်းတို့ မသိကြပေ။ အန္တိခရစ်တို့သည် အာဏာနှင့် အဆင့်အတန်းကိုသာ လက်ခံကြသည်။ တာဝန်များကို ဘေးဖယ်ထားကြပြီး၊ တကယ့်အလုပ်ကို မလုပ်ဆောင်ကြပေ။ ထိုအစား ကျော်ကြားမှု၊ အကျိုးအမြတ်နှင့် အဆင့်အတန်းနောက်ကိုသာ လိုက်ကြပြီး ဩဇာအာဏာကိုသာ ဖမ်းဆုပ်လိုသည်။ ဘုရားသခင် ရွေးချယ်ထားသောသူများကို ထိန်းချုပ်လိုသည်။ ပြီးလျှင် ဂုဏ်အဆင့်အတန်း၏ အကျိုးအမြတ်များ၌ မွေ့လျော်ကြသည်။ အမှုအရာများကို ဤသို့ လုပ်ဆောင်ခြင်းသည် အလွန် အန္တရာယ်ရှိသည်။ ဤသည်မှာ ဘုရားသခင်ကို ဆန့်ကျင်ခြင်းဖြစ်သည်။ မိမိတို့တာဝန်ကို မှန်မှန်ကန်ကန် လုပ်ဆောင်ခြင်းထက် ကျော်ကြားမှု၊ အကျိုးအမြတ်နှင့် အဆင့်အတန်းတို့နောက်ကိုသာ လိုက်သော မည်သူမဆိုသည် မီးနှင့် ဆော့ကစားနေခြင်းဖြစ်ပြီး ၎င်းတို့၏ အသက်ကို ဆော့ကစားနေခြင်း ဖြစ်သည်။ မီးနှင့် ၎င်းတို့၏အသက်နှင့် ဆော့ကစားသူတို့သည် အချိန်မရွေး မိမိတို့ကိုယ်ကို ပျက်စီးခြင်းသို့ ရောက်စေနိုင်သည်။ ယနေ့တွင် ခေါင်းဆောင်၊ သို့မဟုတ် အမှုဆောင်တစ်ယောက်အဖြစ် သင်သည် ဘုရားသခင်ကို အစေခံနေခြင်းဖြစ်ပြီး ယင်းမှာ သာမန်ကိစ္စမဟုတ်ပေ။ သင်တို့သည် မည်သည့်လူပုဂ္ဂိုလ်အတွက်မျှ အမှုကိစ္စများကို လုပ်ဆောင်နေခြင်းမဟုတ်၊ လစာရရန်နှင့် ဝမ်းစာအတွက် အလုပ်လုပ်နေခြင်းလည်း သာ၍ပင် မဟုတ်ပေ။ ထိုအစား သင်သည် အသင်းတော်တွင် သင်၏ တာဝန်ကို ထမ်းဆောင်နေခြင်းဖြစ်သည်။ အထူးသဖြင့် ဤတာဝန်သည် ဘုရားသခင်၏ တာဝန်ပေးစေခိုင်းချက်မှလာခဲ့ခြင်းဖြစ်သည်။ သို့ဖြစ်၍ ယင်းကို ထမ်းဆောင်ခြင်းမှာ မည်သည့်အရာကို ဆိုလိုသနည်း။ သင်တို့သည် မိမိတို့၏ တာဝန်အတွက် ဘုရားသခင်ထံ၌ တာဝန်ခံရမည်ဟူ၍ ဖြစ်၏။ သင်သည် ယင်းကို ကောင်းမွန်စွာ ထမ်းဆောင်သည်ဖြစ်စေ၊ မထမ်းဆောင်သည်ဖြစ်စေ နောက်ဆုံး၌ ဘုရားသခင်ထံ စာရင်းရှင်းရမည်ဖြစ်ပြီး အဆုံးသတ်တစ်ခု ရှိရမည်ဖြစ်သည်။ အကြောင်းမှာ သင်လက်ခံခဲ့သည့်အရာသည် ဘုရားသခင်၏ တာဝန်ပေးစေခိုင်းချက်၊ မြင့်မြတ်သော တာဝန်တစ်ခုဖြစ်သောကြောင့်ဖြစ်ပြီး ဤတာဝန်သည် မည်မျှအရေးကြီးပါစေ၊ အသေးအဖွဲဖြစ်ပါစေ လေးနက်သည့် အရာတစ်ခု ဖြစ်သည်။ မည်မျှ လေးနက်သနည်း။ သေးငယ်သောအတိုင်းအတာတွင် ယင်းသည် ဤဘဝသက်တမ်းတွင် သမ္မာတရားအား သင်ရနိုင်ခြင်း ရှိမရှိပါဝင်ပြီး ဘုရားသခင်က သင့်အား ရှုမြင်သည့်ပုံစံ ပါဝင်သည်။ ပို၍ ကြီးမားသောအတိုင်းအတာတွင် ယင်းသည် သင်၏ ရှေ့ရေး၊ ကံကြမ္မာ၊ သင်၏ အဆုံးသတ်အပေါ် တိုက်ရိုက် ဆက်နွှယ်နေသည်။ သင်သည် မကောင်းမှုကျူးလွန်ပြီး ဘုရားသခင်ကို ဆန့်ကျင်လျှင် ရှုတ်ချခံရပြီး အပြစ်ဒဏ်ပေးခံရမည်။ သင်၏တာဝန်ကို ထမ်းဆောင်သောအခါ သင်လုပ်ဆောင်သမျှတိုင်းကို ဘုရားသခင်က မှတ်သားထားသည်။ ထိုအရာကို အမှတ်ပေးပြီး အကဲဖြတ်ပုံအတွက် ဘုရားသခင်တွင် သူ၏ ကိုယ်ပိုင်စည်းမျဉ်းများ၊ စံနှုန်းများရှိသည်။ ဘုရားသခင်သည် သင်၏ တာဝန်ထမ်းဆောင်မှု အလုံးစုံအပေါ် အခြေခံ၍ သင်၏ အဆုံးသတ်ကို ဆုံးဖြတ်တော်မူ၏။ ဤသည်မှာ အရေးကြီးသော ကိစ္စတစ်ခု ဖြစ်သလော။ အမှန်ပင် ဖြစ်သည်။ ထို့ကြောင့် သင်သည် တာဝန်တစ်ခုပေးအပ်ခြင်း ခံရလျှင် ယင်းသည် သင်ကိုင်တွယ်ရမည့် သင်၏ကိုယ်ပိုင်အမှုကိစ္စ ဟုတ်သလော။ (မဟုတ်ပါ။) ထိုအလုပ်သည် သင့်ဘာသာ ပြီးမြောက်နိုင်သော အရာတစ်ခုမဟုတ်။ သို့သော် ယင်းအတွက် သင်တာဝန်ယူရန် အမှန်ပင် လိုအပ်သည်။ ဤတာဝန်မှာ သင့်တာဝန်ဖြစ်သည်။ ထိုတာဝန်ပေးစေခိုင်းချက်ကို သင်ပြီးမြောက်ရမည်။ ဤသည်မှာ မည်သည့်အရာနှင့် သက်ဆိုင်သနည်း။ ပူးပေါင်းဆောင်ရွက်ခြင်းနှင့်လည်းကောင်း၊ အစေခံရာ၌ မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း၊ သင့်တာဝန်ကို ထမ်းဆောင်ရန် မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း၊ သင်၏ တာဝန်ပေးစေခိုင်းချက်ကို ပြီးမြောက်ရန် မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း၊ ဘုရားအလိုတော်ကို သင်လိုက်လျှောက်သည့်ပုံစံဖြစ်ရန် မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း သက်ဆိုင်သည်။ ဤအရာများနှင့် သက်ဆိုင်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားနှုတ်ကပတ်တော်ကို ဖတ်ပြီးမှ ညီအစ်ကိုမောင်နှမတွေက ကျွန်မကို အဖွဲ့ခေါင်းဆောင်အဖြစ် ရွေးချယ်ခဲ့တာဟာ ကျွန်မကို ရာထူးနေရာတစ်ခု ပေးခဲ့တာမဟုတ်ဘဲ တာဝန်ဝတ္တရားတစ်ခုကို ပေးခဲ့တာပဲဆိုတာကို ကျွန်မ နားလည်သွားခဲ့တယ်။ ကျွန်မက လူတိုင်းနဲ့ သဟဇာတရှိရှိ ပူးပေါင်းဆောင်ရွက်ရမှာ၊ ဘယ်သူ့မှာပဲ အားသာချက်ရှိရှိ အဲဒီအားသာချက်တွေကို အပြည့်အဝအသုံးချခွင့် ပေးခဲ့ရမှာ။ တစ်ယောက်ရဲ့အားသာချက်ကို တစ်ယောက်ကယူပြီး ကိုယ့်အားနည်းချက်ကို ဖြည့်စွက်မှသာ ကျွန်မတို့ တာဝန်ကို ကောင်းကောင်း ဖြည့်ဆည်းနိုင်မှာလေ။ ဥပမာ၊ ရှောင်ယာက နည်းပညာပိုင်းမှာ ကျွမ်းကျင်သလို သူ့ရဲ့ အသက် ဝင်ရောက်မှုကိုလည်း အလေးထားတယ်။ ကျွန်မက သူ့ရဲ့အားသာချက်တွေကို ပိုပြီး ထုတ်ဖော်ပြသခွင့် ပေးသင့်တယ်။ ဒါက အသင်းတော်ရဲ့ အလုပ်အတွက် အကျိုးရှိရုံသာမကဘဲ ကျွန်မရဲ့ကိုယ်ပိုင်တာဝန်ကို ကောင်းကောင်း ဖြည့်ဆည်းရာမှာလည်း အကူအညီဖြစ်မှာပဲ။ ဒါပေမဲ့ အဖွဲ့ခေါင်းဆောင်ဖြစ်လာတဲ့အချိန်ကစပြီး ကျွန်မက အဖွဲ့ခေါင်းဆောင်ဆိုတဲ့ ရာထူးနေရာပေါ်မှာ ကိုယ့်ကိုယ်ကိုယ် တင်ထားခဲ့တယ်။ တစ်နေ့လုံး စဉ်းစားနေတာက လူတိုင်းနဲ့ ဘယ်လိုသဟဇာတရှိရှိ ပူးပေါင်းဆောင်ရွက်ပြီး တာဝန်ကိုကောင်းကောင်းထမ်းဆောင်မလဲဆိုတာ မဟုတ်ဘဲ၊ ကိုယ့်ရဲ့ရာထူးနေရာနဲ့ ပုံရိပ်ကိုပဲ စွဲလမ်းနေခဲ့တယ်။ ကျွန်မထက် သာလွန်သွားတဲ့ ဘယ်သူ့ကိုမဆို ပြိုင်ဘက်တစ်ယောက်လို မြင်ပြီး သူတို့ကို နှိမ်နင်းဖို့ နည်းလမ်းပေါင်းစုံနဲ့ ကြိုးစားခဲ့တယ်၊ ကိုယ့်လုပ်ရပ်ကြောင့် သူတို့ထိခိုက်နစ်နာသွားမလား၊ အလုပ်ရဲ့တိုးတက်မှုကို ထိခိုက်သွားမလားဆိုတာကို နည်းနည်းလေးမှ ထည့်မစဉ်းစားခဲ့ဘူး။ ဒါက ဘယ်လိုလုပ် တာဝန်ထမ်းဆောင်တာ ဖြစ်မှာလဲ။ ကျွန်မက အသင်းတော်အလုပ်ကို ရှင်းရှင်းလင်းလင်း နှောင့်ယှက်နေခဲ့တာပဲ။ အဆင်းနီသော နဂါးကြီးရဲ့ နိုင်ငံမှာ အရာရှိတွေက သူတို့ရဲ့ လက်အောက်ငယ်သားတွေက သူတို့ထက် ပိုထင်ပေါ်ကျော်ကြားတာ၊ ဒါမှမဟုတ် သူတို့ရဲ့ အရှိန်အဝါ လုယူတာကို ဘယ်တော့မှ ခွင့်မပြုဘူးဆိုတာ ကျွန်မ တွေးမိတယ်။ တစ်ယောက်ယောက်က သူတို့ရဲ့ရာထူးနေရာ ခြိမ်းခြောက်ခံနေရပြီလို့ ခံစားရလိုက်တာနဲ့ အဲဒီလူကို မလဲပြိုမချင်း ဖိနှိပ်ညှဉ်းပန်းတော့တာပဲ။ ပြီးတော့ အသင်းတော်ထဲမှာ ရာထူးနေရာအတွက် ယှဉ်ပြိုင်ကြတဲ့ အန္တိခရစ်တွေလည်း ရှိတယ်။ သူတို့က ကိုယ့်ထက်တော်တဲ့ ဘယ်သူ့ကိုမဆို မျက်စိထဲမှာ ဆူးငြောင့်ခလုတ်လို သဘောထားပြီး ဖိနှိပ်ဖယ်ကျဉ်ကြတယ်၊ ဘုရားသခင်ရဲ့ အိမ်တော်အလုပ်ကို ပြင်းပြင်းထန်ထန် နှောင့်ယှက်ပြီး နောင်တတစ်စက်မှ မရဘဲ နောက်ဆုံးမှာ အသင်းတော်ကနေ နှင်ထုတ်ခံရတယ်။ ရာထူးနေရာကို လိုက်စားခြင်းရဲ့ အကျိုးဆက်တွေက ကြောက်စရာကောင်းတယ်ဆိုတာကို ကျွန်မ မြင်ခဲ့တယ်။ အဖွဲ့ခေါင်းဆောင်လုပ်ခဲ့တဲ့တစ်လျှောက်လုံး ကျွန်မက ကျော်ကြားမှုနဲ့ အကျိုးအမြတ်အတွက် အမြဲတမ်း ပြိုင်ဆိုင်နေခဲ့တယ်။ အဖွဲ့ခေါင်းဆောင်ဆိုတဲ့ ရာထူးနေရာကို ဆုပ်ကိုင်ထားခဲ့ပေမဲ့ တာဝန်ကိုတော့ ကောင်းကောင်းမဖြည်းဆည်းခဲ့ဘူး။ ကိုယ့်ထက်တော်တဲ့သူတွေကိုတောင် တိုက်ခိုက်ဖယ်ကျဉ်ပြီး အသင်းတော်အလုပ်ကို နှောင့်ယှက်ခဲ့တယ်။ ကျွန်မမှာ ကျန်ခဲ့တာဆိုလို့ ဘုရားသခင် စက်ဆုပ်ရွံရှာတဲ့ ပြစ်မှားခြင်းတွေချည်းပဲ။ ကျွန်မ တကယ်ကို နောင်တရမိတယ်။ အချိန်ကိုသာ နောက်ပြန်လှည့်လို့ရမယ်ဆိုရင် ရှောင်ယာနဲ့ရော တခြားသူတွေနဲ့ရော သဟဇာတရှိရှိ ပူးပေါင်းဆောင်ရွက်ပြီး တာဝန်ကို ကောင်းကောင်း ဖြည့်ဆည်းချင်ခဲ့တယ်။

နောက်ပိုင်းမှာ ကျွန်မ အတွေ့အကြုံသက်သေခံချက် ဗီဒီယိုတစ်ခုကို ကြည့်ခဲ့ရတယ်၊ အဲဒီထဲမှာ ကိုးကားထားတဲ့ ဘုရားနှုတ်ကပတ်တော်တစ်ပိုဒ်က ကျွန်မရဲ့အခြေအနေနဲ့ တစ်ထပ်တည်းပဲ။ အနန္တတန်ခိုးရှင် ဘုရားသခင် ပြောသည်မှာ “ဩဇာအာဏာနှင့် အဆင့်အတန်းကို ရရှိရန်အလို့ငှာ အသင်းတော်တွင် အန္တိခရစ်များ လုပ်ဆောင်သည့် ပထမဆုံးသောအရာမှာ အခြားလူတို့၏ ယုံကြည်ကိုးစားမှုနှင့် လေးစားမှုတို့ကို ကြိုးစားရယူဖို့ ဖြစ်သည်။ ထိုသို့ဖြင့် ၎င်းတို့သည် ပိုများသည့် လူတို့ကို သိမ်းသွင်းစည်းရုံးနိုင်မည်ဖြစ်ပြီး ပိုများသည့်လူတို့အား ၎င်းတို့ကို ကြည်ညိုလေးစားအောင်၊ ကိုးကွယ်အောင် လုပ်နိုင်မည်ဖြစ်သည့်အပြင် ထိုသို့ဖြင့် အသင်းတော်တွင် အဆုံးအဖြတ် ပေးပိုင်ခွင့်ရရှိခြင်းနှင့် ဩဇာအာဏာ ကိုင်စွဲခြင်းတည်းဟူသော ၎င်းတို့၏ ရည်မှန်းချက်ကို စွမ်းဆောင်ရရှိနိုင်မည် ဖြစ်သည်။ ဩဇာအာဏာကို ရရှိခြင်းနှင့် ပတ်သက်လာသည့်အခါ ၎င်းတို့သည် အခြားလူများနှင့် ပြိုင်ဆိုင်ခြင်းနှင့် ယှဉ်ပြိုင်တိုက်ခိုက်ခြင်းတွင် အကျွမ်းကျင်ဆုံး ဖြစ်ကြသည်။ သမ္မာတရားကို လိုက်စားသောလူများ၊ အသင်းတော်တွင် ဂုဏ်သိက္ခာ ရှိသောသူများနှင့် ညီအစ်ကို မောင်နှမများ၏ ချစ်ခြင်းကို ခံရသောသူများသည် ၎င်းတို့၏ အဓိက ရန်ဘက်ဖြစ်သည်။ ၎င်းတို့၏ အဆင့်အတန်းကို ခြိမ်းခြောက်မှုတစ်ခု ဖြစ်စေသည့် မည်သူမဆိုသည် ၎င်းတို့၏ ရန်ဘက်ဖြစ်သည်။ ၎င်းတို့သည် ၎င်းတို့ထက် အားကောင်းသော သူတို့နဲ့ မတွန့်မဆုတ်ဘဲ ယှဉ်ပြိုင်ကြပြီး ၎င်းတို့ထက် အားနည်းသောသူတို့ကို မည်သည့် သနားစိတ်မျှ လုံးဝ မခံစားရဘဲ ယှဉ်ပြိုင်ကြသည်။ ၎င်းတို့၏ စိတ်နှလုံးများက ယှဉ်ပြိုင်ခြင်း၊ တိုက်ခိုက်ခြင်း အတွေးအခေါ်များနှင့် ပြည့်နေသည်။ လူတို့က ယှဉ်ပြိုင်ကာ တိုက်ခိုက်ခြင်း မရှိလျှင် မည်သည့် အကျိုးကျေးဇူးမျှ ရရှိနိုင်ကြမည် မဟုတ်သကဲ့သို့ ယှဉ်ပြိုင်ခြင်းနှင့် တိုက်ခိုက်ခြင်းတို့အားဖြင့်သာ ၎င်းတို့ အလိုရှိသည့်အရာများကို ၎င်းတို့ ရရှိနိုင်ကြသည်ဟု ၎င်းတို့က ယုံကြည်ကြသည်။ အဆင့်အတန်းကို ရရှိရန်နှင့် လူတစ်စုအတွင်းတွင် ပြိုင်ဘက်ကင်းသော နေရာတစ်ခုကို ရယူရန်အလို့ငှာ မည်သူနှင့်မဆို ယှဉ်ပြိုင်ရန် လိုအပ်သည့် မည်သည့်အရာကိုမဆို ၎င်းတို့ လုပ်ဆောင်ကြပြီး ၎င်းတို့၏ အဆင့်အတန်းကို ခြိမ်းခြောက်မှုတစ်ခုဖြစ်စေသည့် လူတစ်ဦးကိုမျှ ၎င်းတို့ ချမ်းသာမပေးကြပေ။ မည်သူနှင့် ၎င်းတို့ ဆက်ဆံရသည်ဖြစ်စေ ဤဆက်ဆံရေးများသည် ယှဉ်ပြိုင်မှုများ၊ တိုက်ခိုက်မှုများနှင့် ပြည့်နေပြီး ၎င်းတို့ အသက်ကြီးသည်အထိ ဆက်လက်၍ ယှဉ်ပြိုင်ပြီး တိုက်ခိုက်နေကြသည်။ ၎င်းတို့က ‘ထိုလူကို ငါ တိုက်ခိုက်လျှင် အနိုင်ရနိုင်မည်လော’ဟု မကြာခဏ ဆိုကြသည်။ စကားပြောကောင်းပြီး ကျိုးကြောင်းဆီလျော်သော၊ အဆီအငေါ် တည့်သော၊ စနစ်ကျသော ပုံစံတစ်ခုဖြင့် စကားပြောနိုင်သူ မည်သူမဆိုသည် ၎င်းတို့ မနာလိုဖြစ်ကာ အတုခိုးသည့် ပစ်မှတ်ဖြစ်လာသည်။ ထို့ထက်ပင်ပို၍ ထိုသူတို့သည် ၎င်းတို့၏ ရန်ဘက်ဖြစ်လာသည်။ သမ္မာတရားကို လိုက်စားပြီး ယုံကြည်ခြင်း ရှိကာ ညီအစ်ကို မောင်နှမများကို မကြာခဏ ကူညီပြီး ပံ့ပိုးပေးနိုင်သည့်အပြင် ထိုသူတို့ အပျက်သဘောဆောင်ခြင်းနှင့် အားနည်းခြင်းတို့မှ လွတ်မြောက်လာရန် ထောက်ကူပေးနိုင်သည့်သူ မည်သူမဆိုအပြင် အလုပ်အကိုင်တစ်ခုခုတွင် ကျွမ်းကျင်ပြီး ညီအစ်ကို မောင်နှမများ၏ လေးစားမှု အတော်အတန် ရသောသူ မည်သူမဆိုသည်လည်း ၎င်းတို့၏ ရန်ဘက်ဖြစ်လာကြလေသည်။ ၎င်းတို့၏ အလုပ်တွင် ရလဒ်များရကာ အထက်၏ အသိအမှတ်ပြုခြင်း ရရှိသူမည်သူမဆိုသည် ၎င်းတို့အတွက် သာ၍ပင် ကြီးမားသော ရန်ဘက်တစ်ခု အလိုအလျောက် ဖြစ်လာသည်။...အန္တိခရစ်များသည် မည်သည့်နေရာတွင် ၎င်းတို့ ရှိသည်ဖြစ်စေ အမြင့်ဆုံးသော နေရာကို မလွဲမသွေ ယူလိုခြင်းမျိုး မဟုတ်ပေ။ နေရာတစ်ခုကို ၎င်းတို့ သွားသည့်အခါတိုင်းတွင် ၎င်းတို့ကို ပြုမူဆောင်ရွက်ရန် တွန်းအားပေးနေသော စိတ်သဘောထားတစ်ခုနှင့် စိတ်နေစိတ်ထားတစ်ခု ရှိကြသည်။ ဤစိတ်နေစိတ်ထားက အဘယ်နည်း။ ယင်းက ‘ငါ ပြိုင်ရမည်။ ပြိုင်ရမည်။ ပြိုင်ရမည်’ ဟူ၍ဖြစ်သည်။ အဘယ်ကြောင့် ‘ပြိုင်ရမည်’ သုံးခု ဖြစ်သနည်း။ အဘယ်ကြောင့် ‘ပြိုင်ရမည်’ တစ်ခုတည်း မဖြစ်သနည်း။ (ယှဉ်ပြိုင်ခြင်းက သူတို့၏ ဘဝဖြစ်လာပေပြီ။ သူတို့ ရှင်သန်သည့်အရာ ဖြစ်သည်။) ဤသည်မှာ ၎င်းတို့၏ စိတ်သဘောထား ဖြစ်သည်။ ၎င်းတို့သည် လွန်ကဲစွာ မာနထောင်လွှားပြီး ထိန်းရန်ခက်သော စိတ်သဘောထားတစ်ခုဖြင့် မွေးလာခဲ့ကြသည်။ ဆိုလိုသည်မှာ မိမိတို့ကိုယ်ကို ပြိုင်ဖက်ကင်းအဖြစ် မြင်ခြင်းနှင့် ငါဟူသော အတ္တဆန်ခြင်း အလွန်အမင်း ရှိခြင်းဖြစ်သည်။ ၎င်းတို့၏ ဤအလွန့်အလွန် မာနထောင်လွှားသော စိတ်သဘောထားကို မည်သူကမျှ မကန့်သတ်နိုင်ပေ။ ၎င်းတို့ကိုယ်တိုင်လည်း မထိန်းချုပ်နိုင်ပေ။ ထို့ကြောင့် ၎င်းတို့၏ ဘဝသည် တိုက်ခိုက်ခြင်း၊ ယှဉ်ပြိုင်ခြင်းအကြောင်းသာ ဖြစ်သည်။ မည်သည့်အရာကို တိုက်ခိုက်၊ ယှဉ်ပြိုင်ကြသနည်း။ သဘောသဘာဝအားဖြင့် ၎င်းတို့သည် ကျော်ကြားမှု၊ အကျိုးအမြတ်၊ အဆင့်အတန်း၊ ဂုဏ်သိက္ခာနှင့် ကိုယ့်အကျိုးစီးပွားတို့အတွက် ယှဉ်ပြိုင်ကြသည်။ မည်သည့်နည်းလမ်းများကို ၎င်းတို့ အသုံးပြုရမည်ဖြစ်စေ၊ လူတိုင်းက ၎င်းတို့ကို နာခံသရွေ့၊ ၎င်းတို့ကိုယ်တိုင်အတွက် အကျိုးအမြတ်နှင့် အဆင့်အတန်းကို ရရှိသရွေ့ ၎င်းတို့၏ ပန်းတိုင်ကို ရရှိပြီးဖြစ်သည်။ ယှဉ်ပြိုင်ရန် ၎င်းတို့၏ စိတ်ဆန္ဒသည် ယာယီ ဖျော်ဖြေမှုတစ်ခုမဟုတ်ပေ။ ယင်းသည် ဆိုးယုတ်သော သဘာဝမှလာသည့် စိတ်သဘောထားမျိုးဖြစ်သည်။ ယင်းသည် ကောင်းကင်ဘုံနှင့် တိုက်ခိုက်သော၊ ကမ္ဘာမြေကြီးနှင့် တိုက်ခိုက်သော၊ လူတို့နှင့် တိုက်ခိုက်သော အဆင်းနီသော နဂါးကြီး၏ စိတ်သဘောထားကဲ့သို့ ဖြစ်သည်။ ယခုတွင် အန္တိခရစ်များက အသင်းတော်၌ အခြားလူများနှင့် တိုက်ခိုက်၊ ယှဉ်ပြိုင်သောအခါ မည်သည့်အရာကို ၎င်းတို့ အလိုရှိသနည်း။ ၎င်းတို့သည် ဂုဏ်သတင်းနှင့် အဆင့်အတန်းအတွက် ယှဉ်ပြိုင်ကြသည်မှာ သံသယရှိစရာမလိုပေ။ သို့သော် အဆင့်အတန်းကို ရလျှင် ယင်းသည် ၎င်းတို့အတွက် မည်သည့်အကျိုး ရှိသနည်း။ အခြားလူများက ၎င်းတို့ကို နားထောင်လျှင်၊ လေးစားလျှင်၊ ကိုးကွယ်လျှင် ၎င်းတို့အတွက် မည်သည့်ကောင်းကျိုးရှိသနည်း။ အန္တိခရစ်များကိုယ်တိုင်ပင် ဤအရာကို ရှင်းမပြနိုင်ပေ။ လက်တွေ့တွင် ၎င်းတို့သည် ဂုဏ်သတင်းနှင့် အဆင့်အတန်းကို မွေ့လျော်ခံစားလိုသည်။ လူတိုင်းအား ၎င်းတို့ကို ပြုံးပြစေလိုပြီး မြှောက်ပင့်ကာ ဖားလျက်ဖြင့် ကြိုဆိုနှုတ်ဆက်ခြင်းခံလိုသည်။ ထို့ကြောင့် အန္တိခရစ်က အသင်းတော်သို့ သွားသည့်အခါတိုင်းတွင် တစ်ခုသောအရာကို လုပ်ဆောင်သည်။ အခြားလူများနှင့် တိုက်ခိုက်၊ ယှဉ်ပြိုင်သည်။ ၎င်းတို့သည် အာဏာနှင့် အဆင့်အတန်းကို ရရှိလျှင်ပင် မပြီးသေးပေ။ ၎င်းတို့၏ အဆင့်အတန်းကို ကာကွယ်ပြီး ၎င်းတို့၏ အာဏာကို လုံခြုံစိတ်ချရစေရန်အတွက် ဆက်လက်ပြီး အခြားလူများနှင့် တိုက်ခိုက်၊ ယှဉ်ပြိုင်သည်။ ၎င်းတို့ သေသည်အထိ ဤသို့ လုပ်ဆောင်ကြလိမ့်မည်။ ထို့ကြောင့် အန္တိခရစ်တို့၏ အတွေးအခေါ်သည် ‘အသက်ရှင်နေသရွေ့ အရှုံးမပေးနှင့်’ ဟူ၍ ဖြစ်သည်။ အသင်းတော်တွင် ဤသို့သော ဆိုးယုတ်သောသူ တစ်ယောက် ရှိလျှင် ညီအစ်ကိုမောင်နှမများကို အနှောင့်အယှက် ပေးမည်လော။ ဥပမာ လူတိုင်းက ဘုရားနှုတ်ကပတ်တော်ကို တိတ်ဆိတ်စွာဖြင့် စားသောက်ပြီး သမ္မာတရားကို မိတ်သဟာယဖွဲ့နေကြသည်ဟု ဆိုပါစို့ ပတ်ဝန်းကျင်က အေးချမ်းပြီး စိတ်နေစိတ်ထားက သာယာမည်ဖြစ်သည်။ ဤအချိန်တွင် အန္တိခရစ်တစ်ဦးက မကျေနပ်ချက်များဖြင့် တနုံ့နုံ့ ဒေါသထွက်လိမ့်မည် ဖြစ်သည်။ သမ္မာတရားကို မိတ်သဟာယဖွဲ့သူများအား မနာလိုဖြစ်ပြီး မုန်းတီးလိမ့်မည်။ ၎င်းတို့သည် ထိုသူတို့ကို စတင်တိုက်ခိုက်ပြီး ဝေဖန်မှုများ ပြုလုပ်လိမ့်မည်။ ဤအရာက အေးချမ်းသော ပတ်ဝန်းကျင်ကို နှောင့်ယှက်မည်မဟုတ်လော။ ၎င်းတို့သည် အခြားလူများကို နှောင့်ယှက်ပြီး ရွံရှာစေရန် ရောက်လာသည့် ဆိုးယုတ်သူများ ဖြစ်သည်။ ဤသည်မှာ အန္တိခရစ်များ၏ ပုံစံဖြစ်သည်။ တစ်ခါတစ်ရံတွင် အန္တိခရစ်များသည် ၎င်းတို့ယှဉ်ပြိုင်ပြီး ဖိနှိပ်သည့်သူများကို ဖျက်ဆီးရန်၊ သို့မဟုတ် အနိုင်ယူရန် ကြိုးစားနေခြင်း မဟုတ်ပေ။ ဂုဏ်သတင်း၊ အဆင့်အတန်း၊ ပကာသနနှင့် ဂုဏ်သိက္ခာတို့ကို ၎င်းတို့ ရရှိပြီး လူများကို ၎င်းတို့အား လေးစားစေသရွေ့ ၎င်းတို့၏ ပန်းတိုင်ကို ရရှိပြီးဖြစ်သည်။ ၎င်းတို့ယှဉ်ပြိုင်နေစဉ်တွင် သိသာသည့် စာတန်ဆန်သော စိတ်သဘောထားတစ်မျိုးကို ထုတ်ဖော်ကြသည်။ ဤသည်မှာ မည်သည့် စိတ်သဘောထားဖြစ်သနည်း။ ၎င်းတို့ မည်သည့် အသင်းတော်တွင် ထွက်ပေါ်လာသည်ဖြစ်စေ အခြားလူများနှင့် အမြဲ ယှဉ်ပြိုင်ကာ တိုက်ခိုက်လိုကြခြင်းဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းအတွက် အမြဲ တိုက်ခိုက်လိုကြခြင်း ဖြစ်ပြီး အသင်းတော်က ဖရိုဖရဲ ဖြစ်ကာ ဝရုန်းသုန်းကား အခြေအနေထဲသို့ ရောက်သွားသည့်အခါတွင်သာ၊ ၎င်းတို့က အဆင့်အတန်း ရရှိပြီး လူတိုင်းက ၎င်းတို့ကို အလျှော့ပေးကြသည့်အခါတွင်သာ ၎င်းတို့၏ ရည်မှန်းချက် ပြီးမြောက်ပြီးဖြစ်သည်ဟု ခံစားကြသည်။ ဤသည်မှာ အန္တိခရစ်များ၏ သဘာဝဖြစ်သည်။ ဆိုလိုသည်မှာ ၎င်းတို့သည် မိမိတို့၏ ရည်မှန်းချက်များကို စွမ်းဆောင်ရရှိရန် ယှဉ်ပြိုင်ခြင်းနှင့် တိုက်ခိုက်ခြင်းတို့ကို အသုံးပြုကြလေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) ဘုရားနှုတ်ကပတ်တော်ကနေ၊ ဂုဏ်သိက္ခာနဲ့ ရာထူးနေရာအတွက် တခြားသူတွေနဲ့ အမြဲတမ်းတိုက်ခိုက်နေပြီး အသင်းတော်ကို ပရမ်းပတာဖြစ်အောင် လုပ်တာဟာ ဘုရားသခင်က ပြစ်တင်ရှုတ်ချပြီး ဖယ်ရှားရှင်းလင်းတဲ့ အန္တိခရစ်တွေရဲ့ လမ်းကြောင်းကို လျှောက်လှမ်းနေတာပဲဆိုတာကို ကျွန်မ နားလည်ခဲ့တယ်။ ပြန်ကြည့်လိုက်တော့၊ ကျွန်မက အဖွဲ့ခေါင်းဆောင်ဖြစ်တဲ့အတွက် အဖွဲ့ထဲမှာ ကိုယ့်ရာထူးက အမြင့်ဆုံးဖြစ်သင့်တယ်၊ လူတိုင်းက ကိုယ့်ကိုပဲ ဝိုင်းဝိုင်းလည်နေသင့်တယ်လို့ အမြဲတမ်း ယုံကြည်ခဲ့တယ်။ လူတိုင်းက ရှောင်ယာ့နားမှာ ဝိုင်းပြီး မေးခွန်းတွေမေးနေတာကို မြင်တဲ့အခါ သူက ကျွန်မရဲ့ရာထူးနေရာကို လုယူသွားပြီလို့ ယုံကြည်ခဲ့တယ်။ ကျွန်မက “ဂူတစ်ဂူထဲ၌ ခြင်္သေ့နှစ်ကောင်မအောင်း” ဆိုတဲ့ စာတန်ရဲ့အဆိပ်အတောက်ရဲ့ ချုပ်ကိုင်မှုကို ခံခဲ့ရတယ်။ ကျွန်မ ရှောင်ယာကို အခွင့်အရေးရတိုင်း ပစ်မှတ်ထားခဲ့ပြီး သူတို့ကွယ်ရာမှာ အန်ကျဲနဲ့ သူ့ကြားမှာ ပြဿနာတွေဖြစ်အောင်တောင် ဖန်တီးခဲ့တယ်။ နောက်ဆုံးမှာ ကိုယ်မနိုင်တော့ဘူးဆိုတာကို သိသွားတဲ့အခါ ရှောင်ယာကို ကိုယ့်ဘက်ပါအောင် ဆွဲခေါ်ခဲ့တယ်။ အပေါ်ယံမှာတော့ ပူးပေါင်းဆောင်ရွက်တယ်လို့ ပြောပေမဲ့ လူတိုင်းက ကိုယ့်ကို ဝိုင်းဝိုင်းလည်နေအောင်၊ သူ့ကိုအသုံးချင်ခဲ့တာ၊ ကျွန်မစကား နားထောင်စေချင်ခဲ့တာ။ ဒီလိုနည်းနဲ့ ကျွန်မ အဖွဲ့ခေါင်းဆောင်ဆိုတဲ့နေရာကို လုံခြုံအောင် လုပ်နိုင်မှာလေ။ ကျွန်မရဲ့ ကျော်ကြားမှုနဲ့ အကျိုးအမြတ်အတွက် တိုက်ပွဲမှာ ရှောင်ယာကို နာကျင်စေခဲ့ရုံတင်မကဘူး၊ တခြားညီအစ်မတွေကိုလည်း အလုပ်ကိစ္စဆွေးနွေးတဲ့အခါ ဘောင်ခတ်ခံရပြီး လွတ်လွတ်လပ်လပ် မပြောရဲအောင် လုပ်ခဲ့တယ်၊ ဒါက အလုပ်ရဲ့တိုးတက်မှုကိုလည်း ထိခိုက်စေခဲ့တယ်။ ကျွန်မကို အဖွဲ့ခေါင်းဆောင်အဖြစ် ရွေးကောက်တင်မြှောက်ခဲ့တဲ့ အကြောင်းရင်းတစ်ခုလုံး ကျွန်မတို့ရဲ့ တာဝန်ကို ကောင်းကောင်းဖြည့်ဆည်းဖို့အတွက် လူတိုင်းကို ဦးဆောင်ဖို့ပဲ၊ ဒါပေမဲ့ အဲဒီအစား ကျွန်မက ရာထူးနေရာအတွက် ပြိုင်ဆိုင်တာ၊ မနာလိုမှုတွေနဲ့ အငြင်းပွားမှုတွေဖြစ်အောင် လှုံ့ဆော်တာ၊ သူများတွေကို သူတို့နောက်ကွယ်မှာ ဝေဖန်တာ၊ ညီအစ်မတွေကြားထဲမှာ သွေးခွဲတာတွေကိုပဲ လုံးလုံး အာရုံရောက်နေခဲ့တယ်။ ကျွန်မ အဖွဲ့ကို ပရမ်းပတာဖြစ်အောင် လုပ်ခဲ့တယ်။ ကျွန်မက စာတန်ရဲ့ အစေခံတစ်ယောက်လိုပဲ ပြုမူနေခဲ့တာ မဟုတ်ဘူးလား။ ကျွန်မ ကိုယ့်ကိုယ်ကိုယ် လူ့စိတ်နှလုံးကို နှောင့်ယှက်တဲ့၊ လူတိုင်းကို စိတ်အနှောင့်အယှက်ဖြစ်စေတဲ့ ယင်ကောင်ပုပ်တစ်ကောင်လိုပဲ မြင်မိတယ်။ ကျွန်မက သမ္မာတရားကိုလိုက်စားပြီး ကယ်တင်ခြင်းကိုရရှိဖို့အတွက် မိသားစုနဲ့ အလုပ်အကိုင်ကို စွန့်လွှတ်ပြီး တာဝန်ထမ်းဆောင်ခဲ့တာ။ ဒါပေမဲ့ ကျွန်မက ရာထူးနေရာကို လိုက်စားခြင်းကို အရေးကြီးဆုံးအရာအဖြစ် သဘောထားပြီး ကျော်ကြားမှုနဲ့ အကျိုးအမြတ်အတွက် အမြဲတမ်း တိုက်ခိုက်နေခဲ့တယ်။ ရလဒ်အနေနဲ့ အသင်းတော်ရဲ့ အလုပ်ကို နှောင့်ယှက်ပြီး အဖျက်အမှောင့်လုပ်ခဲ့တယ်၊ ပြီးတော့ အန္တိခရစ်တစ်ယောက်ရဲ့ လမ်းကြောင်းပေါ်ကို လျှောက်လှမ်းခဲ့တယ်၊ ဒါပေမဲ့ အဲဒါကို နည်းနည်းလေးတောင် သတိမထားမိခဲ့ဘူး။ ကျွန်မ တွေးလေလေ၊ ပိုပြီး စိတ်မကောင်းဖြစ်လေလေပဲ။ ကျွန်မ ပေါလုအကြောင်းကို တွေးမိတယ်။ အဲဒီတုန်းက ယုံကြည်သူတွေကြားထဲမှာ ပေတရုရဲ့ ဩဇာအရှိန်အဝါ ကြီးမားတာကိုမြင်တော့ သူ မနာလိုဖြစ်ခဲ့တယ်။ ပေတရုဟာ အသင်းတော်ကို ထိန်းကျောင်းဖို့အတွက် သခင်ယေရှု ခန့်အပ်ထားတဲ့သူမှန်း ကောင်းကောင်းသိရဲ့သားနဲ့ သူက ပေတရုကို နှိမ့်ချပြီး ကိုယ့်ကိုယ်ကိုယ် မြှင့်တင်ဖို့ အစွမ်းကုန် ကြိုးစားခဲ့တယ်၊ လူတိုင်းက သူ့ကို အထင်ကြီးလေးစားပြီး ကြည်ညိုလေးမြတ်အောင် သူက တမန်တော်တွေအားလုံးရဲ့ အကြီးအကဲဖြစ်တယ်လို့ ပြောခဲ့တယ်။ နောက်ပိုင်းမှာ သူက ခေါင်းမာမာနဲ့ နောင်တမရတဲ့အပြင် အဆင့်အတန်းအတွက် ဘုရားသခင်နဲ့ပါ ယှဉ်ပြိုင်ဖို့ ကြိုးစားခဲ့ပြီး သူအသက်ရှင်နေခြင်းဟာ ခရစ်တော်ပဲလို့ မျက်နှာပြောင်တိုက်ပြီး ပြောခဲ့တယ်။ သူက ဘုရားသခင်ရဲ့ စိတ်သဘောထားကို အကြီးအကျယ် ပုန်ကန်ပြစ်မှားခဲ့ပြီး ဘုရားသခင်ရဲ့ အပြစ်ဒဏ်ကို ခံခဲ့ရတယ်။ ကျွန်မ လျှောက်လှမ်းနေတဲ့လမ်းကြောင်းက ပေါလုနဲ့ တစ်ထပ်တည်းပဲ။ ကျွန်မသာ နောင်တမရရင် သူ့လိုပဲ ဘုရားသခင်ရဲ့ စက်ဆုပ်ရွံရှာခြင်းနဲ့ ဖယ်ရှားရှင်းလင်းခြင်းကို ခံရတော့မှာပဲ။

နောက်ပိုင်းမှာ ဘုရားနှုတ်ကပတ်တော်ထဲမှာ လက်တွေ့လုပ်ဆောင်ရမယ့် လမ်းကြောင်းကို ကျွန်မ ရှာတွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဤအရာများကို စွန့်လွှတ်ရန်နှင့် လက်လွှတ်ရန် သင်ယူရမည်၊ အခြားသူများကို ထောက်ခံရန်နှင့် ကောင်းမွန်သော အခွင့်အရေးများရှိသည့်အခါ အခြားသူများကို ထင်ပေါ်ကျော်ကြားခွင့်ပြုရန် သင်ယူရမည်။ သင်သည် ထင်ပေါ်ကျော်ကြားရန်နှင့် ထွန်းလင်းတောက်ပရန် အခွင့်အရေးများကို ကြုံတွေ့သည့်အခါတိုင်း ယှဉ်ပြိုင်ခြင်း သို့မဟုတ် ပြိုင်ဆိုင်ခြင်း မပြုရပေ။ သင်သည် သင်၏ကိုယ်ပိုင်အကျိုးစီးပွားများကို စွန့်လွှတ်နိုင်ရမည်ဖြစ်သော်လည်း သင်၏တာဝန်ထမ်းဆောင်မှုကိုမူ မထိခိုက်စေရ။ မထင်မရှား အလုပ်လုပ်သော၊ မိမိကိုယ်ကို မကြွားဝါသော၊ မိမိ၏တာဝန်ကိုလည်း သစ္စာစောင့်သိစွာ ထမ်းဆောင်သောသူတစ်ဦး ဖြစ်ပါစေ။ သင်သည် သင်၏မာနနှင့် အဆင့်အတန်းကို စွန့်လွှတ်လေလေ၊ သင်၏အကျိုးစီးပွားများကို ပို၍ စွန့်လွှတ်လေလေ၊ သင်သည် ပို၍ ငြိမ်းချမ်းမှုကို ခံစားရလေလေ ဖြစ်မည်၊ သင်၏စိတ်နှလုံးထဲတွင် အလင်း ပို၍ရှိလာမည်ဖြစ်ပြီး သင်၏အခြေအနေသည် ပို၍ ကောင်းမွန်လာလိမ့်မည်။ သင်သည် ပို၍ ယှဉ်ပြိုင်ပြီး ပြိုင်ဆိုင်လေလေ၊ သင်၏အခြေအနေသည် ပို၍ မှောင်မိုက်လာလေလေ ဖြစ်မည်။ သင်သည် ငါ့ကိုမယုံကြည်ပါက စမ်းကြည့်လိုက်။ သင်သည် ဤသို့သော ဖောက်ပြန်ပျက်စီးသည့် အခြေအနေကို ပြုပြင်ပြောင်းလဲလိုပါက၊ ကျော်ကြားမှု၊ အကျိုးအမြတ်နှင့် အဆင့်အတန်း၏ ထိန်းချုပ်မှုကို မခံလိုပါက သင်သည် သမ္မာတရားကို ရှာဖွေရမည်၊ ကျော်ကြားမှု၊ အကျိုးအမြတ်နှင့် အဆင့်အတန်း၏ အနှစ်သာရကို ထိုးထွင်းသိမြင်ရမည်၊ ထို့နောက် ယင်းတို့ကို လက်လွှတ်ပြီး စွန့်လွှတ်ရမည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) “ကျင့်ကြံပြုမူခြင်းအတွက် သင်တို့၏ အခြေခံသဘောတရားများမှာ အဘယ်နည်း။ သင်၏ ရာထူးအဆင့်အတန်းနှင့်အညီ ကျင့်ကြံပြုမူသင့်သည်။ သင်၏ သင့်တော်သော နေရာကို ရှာဖွေသင့်ပြီး သင် ထမ်းဆောင်သင့်သည့်တာဝန်ကို ကောင်းမွန်စွာ ထမ်းဆောင်သင့်သည်။ သို့မှသာ သင်သည် ဆင်ခြင်တုံတရား ရှိသောလူတစ်ဦးဖြစ်သည်။ ဥပမာအားဖြင့် သင်သည် အတတ်ပညာပိုင်းဆိုင်ရာ ကျွမ်းကျင်မှု တစ်ခုခုတွင် ကျွမ်းကျင်ပြီး စည်းမျဉ်းများကို နားလည်သဘောပေါက်လျှင် သင်သည် မိမိ၏ တာဝန်ကို တာဝန်ယူသင့်ပြီး ထိုနယ်ပယ်၌ သင့်တင့်လျောက်ပတ်သော စစ်ဆေးမှုများ ပြုလုပ်သင့်သည်။ အကြံဉာဏ်များနှင့် ထိုးထွင်းသိမြင်မှုများကို ပေးနိုင်၍ အခြားသူတို့အား မိမိတို့၏ တာဝန်များကို ပို၍ကောင်းမွန်စွာ ထမ်းဆောင်နိုင်ရန် သင် လှုံ့ဆော်ပေးနိုင်ပါက သင်သည် အကြံဉာဏ်များ ပေးသင့်ကြ၏။ သင်တို့သည် မိမိတို့အတွက် မှန်ကန်သောနေရာကို ရှာတွေ့နိုင်ပြီး သင်တို့၏ ညီအစ်ကိုမောင်နှမများနှင့် သဟဇာတရှိရှိ ပူးပေါင်းဆောင်ရွက်နိုင်လျှင် သင်သည် သင်၏တာဝန်ကို ကောင်းမွန်စွာ ဖြည့်ဆည်းနေလိမ့်မည်ဖြစ်သည်။ ဤသည်မှာ သင်၏ နေရာအတိုင်း ကျင့်ကြံပြုမူခြင်းဟု ဆိုလိုသည့်အရာဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ကိုယ်တော့်နှုတ်ကပတ်တော်တွေကို ဖတ်ပြီးတဲ့နောက် ကျွန်မနားလည်သွားတာက၊ သိက္ခာနဲ့ ရာထူးနေရာရဲ့ ဘောင်ခတ်မှုတွေ၊ ချည်နှောင်မှုတွေကနေ လွတ်မြောက်ချင်တယ်ဆိုရင် ဒီအရာတွေကို စွန့်လွှတ်တတ်ဖို့နဲ့ လက်လွှတ်တတ်ဖို့ သင်ယူရမယ်၊ ကိုယ့်တာဝန်ကို ပထမနေရာမှာ ထားရမယ် ဆိုတာပါပဲ။ ဘယ်သူ့မှာပဲ အားသာချက်ရှိရှိ၊ အဲဒီအားသာချက်တွေကို အပြည့်အဝအသုံးချခွင့် ပေးသင့်တယ်၊ အဲဒါမှ ကျွန်မတို့က ကိုယ့်အားနည်းချက်တွေကို ဖြည့်ဆည်းဖို့ တစ်ယောက်ဆီကနေ တစ်ယောက်သင်ယူပြီး ကိုယ့်တာဝန်ကို ကောင်းကောင်း ဖြည့်ဆည်းနိုင်မှာပေါ့။ ဒါက အသင်းတော်အလုပ်အတွက်ရော ညီအစ်ကိုမောင်နှမတွေရဲ့ အသက် ဝင်ရောက်မှုအတွက်ပါ အကျိုးရှိမယ်၊ ပြီးတော့ ကျွန်မလည်း တခြားသူတွေရဲ့ အားသာချက်ကနေ ကိုယ့်ရဲ့အားနည်းချက်ကို ဖြည့်တင်းဖို့ သင်ယူနိုင်မှာ။ ဒါကိုနားလည်သွားတော့ ကျွန်မ ကိုယ့်ကိုယ်ကိုယ် ပြောလိုက်တယ်- နောက်ဆိုရင် ဘယ်တာဝန်ပဲထမ်းဆောင်ရပါစေ၊ ကိုယ့်ထက်တော်တဲ့ ညီအစ်ကိုမောင်နှမတွေကို ကြုံရတဲ့အခါ သူတို့ဆီကနေ ပိုပြီးသင်ယူရမယ်၊ သူတို့နဲ့ သဟဇာတရှိရှိ ပူးပေါင်းဆောင်ရွက်ရမယ် လို့ပေါ့။

၂၀၂၅ ခုနှစ်မှာ ကျွန်မ လီဘင်း၊ စူးထင်တို့နဲ့အတူ စာနဲ့ပတ်သက်တဲ့တာဝန်ကို ပူးပေါင်းထမ်းဆောင်ခဲ့တယ်။ လီဘင်းက ဆောင်းပါးတွေရွေးချယ်တဲ့ စည်းမျဉ်းတွေနဲ့ပတ်သက်ပြီး စူးထင်ကို ခဏခဏမေးနေတာကို မြင်တော့ စိတ်ထဲမှာ နည်းနည်း မသက်မသာဖြစ်သွားတယ်။ “အဲဒီစည်းမျဉ်းတွေ ငါလည်းသိတာပဲ။ လီဘင်းက ငါ့ကို စူးထင်လောက် မတော်ဘူး ထင်နေလို့ ငါ့ကို မေးဖို့တောင် စိတ်မကူးခဲ့တာလား” လို့ပေါ့။ ကျွန်မရဲ့ မနာလိုစိတ်က နောက်တစ်ခါ ထကြွလာပြီဆိုတာကို သဘောပေါက်သွားပြီး ဘုရားနှုတ်ကပတ်တော်ကို ကျွန်မ စဉ်းစားမိတယ်။ “သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ လူ၏ အကျိုးစီးပွားများကို ထည့်သွင်းမစဉ်းစားနှင့်။ သင်၏ ကိုယ်ပိုင်သိက္ခာ၊ ဂုဏ်သတင်းနှင့် အဆင့်အတန်းကို မစဉ်းစားနှင့်။ သင်သည် ပထမဦးစွာ ဘုရားအိမ်တော်၏ အကျိုးများကို ထည့်တွက်စဉ်းစားရမည်ဖြစ်ပြီး ယင်းတို့ကို သင်၏ဦးစားပေးချက် ဖြစ်စေရမည်၊ သင်သည် ဘုရားသခင်၏ရည်ရွယ်ချက်များကို အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ချင့်ချိန်စဉ်းစားခြင်းဖြင့် အစပြုသင့်သည်။ ဤအရာများကို သင် စဉ်းစားရမည်။ ယင်းတို့ကို မကြာခဏ တွေးပြီး နားလည်အောင် ကြံဆလျှင် သင်၏တာဝန်ကို ကောင်းစွာ ထမ်းဆောင်ရန် သင့်အတွက် သာ၍ လွယ်ကူလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ကျွန်မတို့ထဲမှာ စူးထင်က ဒီတာဝန်ကို အကြာဆုံးထမ်းဆောင်ခဲ့တဲ့သူဖြစ်ပြီး စည်းမျဉ်းတွေကို ပိုပြီးတော့ နားလည်သဘောပေါက်တယ်။ သူက ပိုပြီး မိတ်သဟာယဖွဲ့ရင် ကျွန်မတို့အားလုံး ပိုပြီး ရရှိနိုင်တာဆိုတော့ ကျွန်မတို့ရဲ့ တာဝန်ကို ကောင်းကောင်း ထမ်းဆောင်ရာမှာ အကျိုးရှိမှာပဲ။ ဒါ့အပြင် ပြဿနာ ပြေလည်သွားသရွေ့တော့ ညီအစ်ကိုမောင်နှမတွေက ဘယ်သူ့ကိုမေးမေး ကိစ္စမရှိဘူး။ တန်ဖိုးမရှိတဲ့ ရာထူးနေရာအတွက် ပြိုင်ဆိုင်နေစရာမလိုဘူး၊ ကိုယ့်တာဝန်ကို ပထမနေရာမှာ ထားရမယ်။ ကျွန်မ ဒီလိုတွေးလိုက်တော့ သိပ်ပြီး စိတ်မကောင်းမဖြစ်တော့ဘူး။ နောက်ပိုင်းမှာ ကျွန်မ ဘုရားနှုတ်ကပတ်တော်အတိုင်း လက်တွေ့လုပ်ဆောင်ဖို့ အာရုံစိုက်ခဲ့တယ်။ ကျွန်မထက် တစ်နေရာရာမှာ ပိုသာတဲ့ ညီအစ်ကိုမောင်နှမတစ်ယောက်ကို တွေ့တိုင်းမှာ သူတို့ဆီကနေ သင်ယူဖို့ အလေးထားခဲ့တယ်၊ အဲဒါမှ ကျွန်မတို့က တစ်ယောက် အားသာချက်တွေကို တစ်ယောက်က ယူပြီး ကိုယ့်တာဝန်ကို ကောင်းကောင်းထမ်းဆောင်ဖို့ ပူးပေါင်းဆောင်ရွက်နိုင်မှာပေါ့။ တဖြည်းဖြည်းနဲ့ ကျွန်မရဲ့စိတ်သဘောထား ပိုပြီးတော့ ပြည့်ဝလာတယ်လို့ ခံစားရပြီး သိက္ခာနဲ့ ရာထူးနေရာရဲ့ ဘောင်ခတ်မှုကို သိပ်မခံရတော့ဘူး။ ကျွန်မရဲ့အခြေအနေက တစ်နေ့တခြား ပိုကောင်းလာခဲ့တယ်။ ကျော်ကြားမှုနဲ့ အကျိုးအမြတ်အတွက် ယှဉ်ပြိုင်တာက အဓိပ္ပာယ်မရှိဘဲ လူတစ်ယောက်ကို နာကျင်မှုနဲ့ ဖိနှိပ်မှုထဲမှာပဲ အသက်ရှင်စေတယ်ဆိုတာကို ကျွန်မ ပိုပြီးတော့တောင် အသိအမှတ်ပြုလာခဲ့တယ်။ သမ္မာတရားကို လိုက်စားပြီး ကိုယ့်တာဝန်ကို ကောင်းကောင်းလုပ်ဆောင်ခြင်းကသာ တကယ် တန်ဖိုးရှိပြီး အဓိပ္ပာယ်ရှိတယ်။


၂၄။ အိန္ဒိယမိန်းကလေးတစ်ဦး၏ ခက်ခဲသော ယုံကြည်ခြင်းလမ်းကြောင်း

ကျွန်မက ခရစ်ယာန်မိသားစုမှာ မွေးဖွားခဲ့တာပါ။ အဖေက သင်းအုပ်ဆရာတစ်ယောက်ဖြစ်ပြီး၊ ကျွန်မအမေကလည်း အသင်းတော်မှာ အစေခံတယ်။ ကျွန်မ ငယ်ငယ်ကတည်းက သူတို့နဲ့အတူ သခင့်ကို ယုံကြည်ခဲ့တယ်။ ကျွန်မမိဘတွေက သခင့်ကို အရမ်းကိုင်းရှိုင်းတဲ့ ယုံကြည်သူတွေဖြစ်ပြီး တခြားသူတွေအပေါ်မှာလည်း အရမ်း ဖော်ရွေကြတယ်။ ကျွန်မတို့မိသားစုက အရမ်း သာယာတယ်။ ငယ်ငယ်တုန်းက သူငယ်ချင်းတွေဆိုရင် ပျော်ရွှင်ရတဲ့ မိသားစုရှိလို့ ကျွန်မကို အားကျကြတယ်၊ ကျွန်မလည်း တော်တော် ကံကောင်းတယ်လို့ ခံစားခဲ့ရတယ်။ ကျွန်မ အသက်ကြီးလာတော့၊ ဘေးနားကလူတွေ အပြစ်ခဏခဏကျူးလွန်ကြတာကို မြင်ရတယ်၊ ကျွန်မလည်း အပြစ်ရဲ့ နှောင်ဖွဲ့မှုအောက်မှာ နေနေခဲ့ရတယ်။ ကိုယ့်အကျိုးစီးပွားကို ကာကွယ်ဖို့အတွက်၊ ကျွန်မ လိမ်ပြောတယ်၊ စိတ်လိုက်မာန်ပါလုပ်တယ်၊ ပြီးတော့ သူများတွေကို မနာလိုဖြစ်ပြီး မုန်းတီးတာတွေလည်း ရှိခဲ့တယ်။ ကျွန်မ အရမ်း ဒုက္ခပေးခဲ့တယ်။ ဒီလိုဖြစ်နေတဲ့ ကိုယ့်ပုံစံကို ကိုယ်တောင် မကြိုက်ဘူး၊ ဒီတော့ ဘုရားသခင်က ကျွန်မကို ဘယ်လိုလုပ် နှစ်သက်နိုင်မှာလဲ။ ကျွန်မ ခဏခဏ ငိုပြီး ဘုရားသခင်ဆီ အပြစ်ဝန်ခံခဲ့ပေမဲ့ ပြီးသွားရင် အမှုမဲ့အမှတ်မဲ့ အပြစ်ထပ်လုပ်မိပြန်ရော။ ကျွန်မ အရမ်း စိတ်ပူမိတယ် နောင်တမရဘဲ၊ မပြောင်းလဲဘဲ ဒီအတိုင်းသာ ဆက်သွားရင်၊ အဆုံးမှာ ကောင်းကင်နိုင်ငံတော်ကို ဝင်နိုင်ပါ့မလားပေါ့။ ဒါနဲ့ ကျွန်မအဖေကို မေးလိုက်တယ်။ “သမီး အပြစ်ခဏခဏ လုပ်မိနေတယ်၊ သခင်က ခွင့်လွှတ်ပါ့မလား။ စစ်မှန်တဲ့ နောင်တရဖို့ ဘာလုပ်ရမလဲ” လို့ပေါ့။ အဖေက ပြောတယ်။ “စိတ်မပူပါနဲ့။ သခင့်ဆီ အပြစ်ဝန်ခံပြီး နောင်တရသရွေ့၊ ကိုယ်တော်က အဖေတို့အပြစ်တွေကို ခွင့်လွှတ်မှာပါ။ သခင်က အဖေတို့ကို စွန့်ပစ်မှာ မဟုတ်ပါဘူး” တဲ့။ အဖေ့အဖြေက ကျွန်မရဲ့ ဝေခွဲမရဖြစ်မှုတွေကို လုံးဝ မဖြေရှင်းပေးနိုင်ခဲ့ပါဘူး။

၂၀၂၀ မတ်လမှာ၊ ကမ္ဘာ့ကူးစက်ရောဂါက ပိုပိုဆိုးလာပြီး နေရာတွေအကုန် ပိတ်ဖို့ အမိန့်ထုတ်ခံရတယ်။ အဲဒီအချိန်တုန်းက ကျွန်မက သူနာပြုဘွဲ့အတွက် တက်နေတာ၊ ကျောင်းပိတ်လိုက်လို့ အိမ်လည်းပြန်ခဲ့ရတယ်။ ဧပြီလမှာ၊ အနန္တတန်ခိုးရှင် ဘုရားသခင် အသင်းတော်ရဲ့ အွန်လိုင်း စုဝေးပွဲတက်ဖို့ ကျွန်မရဲ့သူငယ်ချင်း အယ်လာဆီကနေ ဖေ့စ်ဘွတ်မှာ ဖိတ်ခေါ်မှုတစ်ခု လက်ခံရရှိခဲ့တယ်။ စုံစမ်းလေ့လာမှု တစ်ခု လုပ်ပြီးတဲ့နောက်မှာ၊ ဘုရားသခင်ရဲ့ လူ့ဇာတိခံယူခြင်း သမ္မာတရားကို ကျွန်မ နားလည်လာတယ်။ လူသားမျိုးနွယ်ကို ကယ်တင်ဖို့ ဘုရားသခင်က အမှုတော် သုံးဆင့် လုပ်တယ်ဆိုတာကို သိလာပြီး၊ နောက်ဆုံးသော ကာလ တရားစီရင်ခြင်း အမှုတော်က လူတွေရဲ့ စာတန်ဆန်တဲ့ စိတ်သဘောထားတွေကို သန့်စင်ပြီး ပြောင်းလဲပေးဖို့၊ အပြစ်ရဲ့ နှောင်ဖွဲ့မှုကနေ လွတ်မြောက်စေပြီး အပြည့်အဝ ကယ်တင်ဖို့ ဖြစ်တယ်ဆိုတာ တွေ့ရှိခဲ့တယ်။ ဒါက အပြစ်ကနေ လွတ်မြောက်ဖို့ ကျွန်မ ရှာဖွေနေခဲ့တဲ့ လမ်းကြောင်း အတိအကျပဲ။ အနန္တတန်ခိုးရှင် ဘုရားသခင် ဖော်ပြတဲ့ နှုတ်ကပတ်တော်တွေက နှစ်ချီကြာ ကျွန်မကို နှိပ်စက်နေတဲ့ ဇဝေဇဝါဖြစ်မှုတွေကို ဖယ်ရှားပေးလိုက်တယ်၊ အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှုပဲလို့ စိတ်နှလုံးထဲကနေ အခိုင်အမာ ယုံကြည်လိုက်တယ်။ အဲဒီနောက်ပိုင်း၊ စုဝေးပွဲတွေ ခဏခဏ တက်တယ်။ စုဝေးပွဲတိုင်းကနေ သမ္မာတရားတချို့ကို နားလည်နိုင်ခဲ့ပြီး ကျွန်မစိတ်နှလုံးက တကယ်ကို ထောက်ပံ့ခံရတယ်။ နောက်ပိုင်းမှာ အနန္တတန်ခိုးရှင် ဘုရားသခင် အသင်းတော်က ဘုရားနှုတ်ကပတ်တော် ဓမ္မတေးတွေကို ဖေ့စ်ဘွတ်မှာ ကျွန်မ မျှဝေခဲ့တယ်။ အဲဒါကို သင်းအုပ်ဆရာတစ်ယောက် မြင်သွားတယ်။ သူက အနန္တတန်ခိုးရှင် ဘုရားသခင်ကို ကျွန်မ ယုံကြည်တဲ့အကြောင်း အဖေ့ကို သွားပြောတယ်။ အဖေက ကျွန်မကို မေးခွန်းထုတ်ပါလေရော။ “နင် အနန္တတန်ခိုးရှင် ဘုရားသခင် အသင်းတော်ရဲ့ အွန်လိုင်း စုဝေးပွဲတွေ တက်နေတာလား။ နင် မိစ္ဆာဒိဋ္ဌိအယူကို ယုံကြည်နေတယ်လို့ တစ်ယောက်ယောက်က ငါ့ကို လာပြောတယ်။ နင်သိလား။ အနန္တတန်ခိုးရှင် ဘုရားသခင် အသင်းတော် ဟောပြောတဲ့ လမ်းခရီးက သမ္မာကျမ်းစာနဲ့ မညီညွတ်ဘူး။ နင် အဲဒါကို ဆက်မယုံကြည်ရဘူး။ ငါ့သမီးက ဘယ်လိုလုပ်ပြီး ငါ့စကားကိုနားမထောင်ဘဲ တခြားလမ်းခရီးတစ်ခုကို ယုံကြည်နိုင်ရတာလဲ” တဲ့။ အဖေက သူ့သိက္ခာဆယ်ဖို့ကိုပဲ အရမ်းစိုးရိမ်ပြီး ဒီလိုတောင် ပြောတယ်။ “ငါ့သမီးအရင်းခေါက်ခေါက်တောင် ငါဆုံးမတာတွေကို နားမထောင်ချင်ဘူး။ ဒီတော့ သူများတွေကို ငါ ဘယ်လို ဆက်ဆုံးမနိုင်မှာလဲ” တဲ့။ ကျွန်မ ပြောလိုက်တယ်။ “အဖေ၊ သမီးတို့အားလုံး အပြစ်ထဲမှာ အသက်ရှင်ပြီး အမှုမဲ့အမှတ်မဲ့ အပြစ်ခဏခဏ လုပ်မိတာ၊ လွတ်မြောက်ချင်ရင်တောင် မလွတ်မြောက်နိုင်တာကို အဖေလည်း သိတာပဲ။ ဒါက သမီးတို့အတွင်းထဲက အပြစ်ရှိတဲ့ သဘာဝ မဖြေရှင်းရသေးလို့လေ။ နောက်ဆုံးသော ကာလမှာ၊ အနန္တတန်ခိုးရှင် ဘုရားသခင်က သမ္မာတရားကို ဖော်ပြပြီး တရားစီရင်ခြင်း အမှုတော်ကို ပြုတာက သမီးတို့ရဲ့ အပြစ်ရှိတဲ့ သဘာဝကို ဖြေရှင်းဖို့၊ သမီးတို့ကို သန့်စင်ပေးပြီး အပြစ်ကနေ ကယ်တင်ဖို့ အတိအကျပဲ” လို့ပေါ့။ ဒါကို ကြားပြီးနောက်မှာ၊ အဖေက အရမ်း ဒေါသထွက်ပြီး ပြောတယ်။ “ဘုရားသခင်က အမှုတော်အသစ်ပြုဖို့ဆိုတာ မဖြစ်နိုင်ဘူး။ အဖေတို့ မသန့်စင်သေးပေမဲ့၊ သခင့်ဆီ ဆုတောင်းပြီး ဝန်ချသရွေ့၊ ကိုယ်တော်က အဖေတို့ကို ခွင့်လွှတ်မှာပါ။ တရားစီရင်ခြင်းနဲ့ သန့်စင်ခြင်း အမှုတော် တစ်ခုမှ လိုကို မလိုပါဘူး” တဲ့။ ကျွန်မ အဖေ့ကို ပြောလိုက်တယ်။ “ကျမ်းစာထဲက ပရောဖက်ပြုချက် အများကြီးမှာ သခင် ပြန်ကြွလာတဲ့အခါ နောက်ထပ် အမှုတော်တစ်ဆင့် ပြုမယ်ဆိုတာ ဖော်ပြထားတယ်။ သခင်ယေရှု ပြောခဲ့သည်မှာ ‘သင်တို့အား ငါပြောစရာစကားအများရှိသော်လည်း၊ သင်တို့သည် ယခုမခံနိုင်ကြ။ သမ္မာတရားနှင့်ပြည့်စုံသော ထိုဝိညာဉ်တော်သည် ရောက်လာသောအခါ၊ သမ္မာတရားကို သင်တို့အား အကြွင်းမဲ့ သွန်သင်ပြလိမ့်မည်။ ထိုဝိညာဉ်တော်သည် ကိုယ်အလိုအလျောက်ဟောပြောမည်မဟုတ်။ ကြား သမျှတို့ကို ဟောပြောလိမ့်မည်။ နောင်လာလတံ့သောအရာတို့ကိုလည်း သင်တို့အား ဘော်ပြလိမ့်မည်။’ (ရှင်ယောဟန်ခရစ်ဝင် ၁၆:၁၂-၁၃) ‘ကိုယ်တော်၏သမ္မာတရားအားဖြင့် သူတို့ကိုသန့်ရှင်းစေတော်မူပါ။ ကိုယ်တော်၏နှုတ်ကပတ်သည် သမ္မာတရားဖြစ်ပါ၏။’ (ရှင်ယောဟန်ခရစ်ဝင် ၁၇:၁၇) ဘုရားသခင်က သမ္မာတရား ဖော်ပြဖို့နဲ့ လူတွေကို သူတို့အပြစ်တွေကနေ သန့်စင်ပေးဖို့ နောက်ဆုံးသော ကာလမှာ ကြွလာတယ်ဆိုတာ ဒါက ပြောပြနေတာပါ။ အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်က ဒီပရောဖက်ပြုချက်တွေကို အပြည့်အဝ ပြည့်စုံစေပါတယ်။ သခင်က သန့်ရှင်းပါတယ်။ ‘သန့်ရှင်းခြင်းပါရမီမရှိလျှင်၊ အဘယ်သူမျှ ထာဝရဘုရားကို မဖူးမမြင်ရ။’ (ဟေဗြဲသြဝါဒစာ ၁၂:၁၄) သမီးတို့အားလုံး အခု အပြစ်ထဲမှာ ရှင်သန်နေကြတာလေ။ သမီးတို့က တစ်ကိုယ်ကောင်းဆန်တယ်၊ လောဘကြီးတယ်၊ မာနထောင်လွှားတယ်၊ ကိုယ့်ကိုယ်ကိုယ် မှန်တယ်လို့ ယူမှတ်တယ်၊ ပြီးတော့ ခဏခဏ ကိုယ်ရည်သွေးကြတယ်။ လိမ်တယ်၊ လှည့်စားတယ်၊ ကျော်ကြားမှုနဲ့ အကျိုးအမြတ်အတွက် ပြိုင်ဆိုင်ကြတယ်၊ စသည်ဖြင့်ပေါ့။ ဒီအပြစ်တွေကို မဖယ်ရှားဘဲနဲ့ ကောင်းကင်နိုင်ငံတော် ဝင်ဖို့ သမီးတို့ လုံးဝ အရည်အချင်း မပြည့်မီပါဘူး” လို့ပေါ့။ ဒါပေမဲ့ အဖေက ကျွန်မပြောတာတွေကို လုံးဝ နားမထောင်ခဲ့ဘူး။ ကျွန်မ အနန္တတန်ခိုးရှင် ဘုရားသခင်ကို ငြင်းပယ်အောင် အနန္တတန်ခိုးရှင် ဘုရားသခင် အသင်းတော်ကို ပုတ်ခတ်ဖို့ စီစီပီ အသုံးပြုတဲ့ အခြေအမြစ်မရှိတဲ့ ကောလာဟလတွေ အကုန်လုံးကို သူ ကျွန်မကို ပြောပြတယ်။ ပြီးတော့ ဝမ်းနည်းတဲ့ မျက်နှာထားနဲ့ ပြောတယ်။ “ဒါတွေအားလုံး ငါ့အပြစ်ပါ။ ငါ နင့်ကို ကောင်းကောင်း ဂရုမစိုက်ခဲ့မိလို့၊ နင် သူတို့ရဲ့ အထင်အမြင်မှားအောင်တာ ခံလိုက်ရပြီ” တဲ့။ ဒီစကားတွေကို ကြားတော့ ကျွန်မ အရမ်း ဝမ်းနည်းမိပြီး၊ စိတ်နည်းနည်း ထိခိုက်ခဲ့တယ်။ ကျွန်မကို လမ်းပြပေးဖို့ တောင်းပန်ရင်း စိတ်ထဲကနေ ဘုရားသခင်ဆီ တိတ်တဆိတ် ဆုတောင်းခဲ့တယ်။ အနန္တတန်ခိုးရှင် ဘုရားသခင်ကို ကျွန်မ ယုံကြည်ခဲ့တဲ့ နှစ်လအတွင်းမှာ၊ ဘုရားနှုတ်ကပတ်တော် အများကြီးကို ဖတ်ခဲ့ရပြီး အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေ အားလုံးက သမ္မာတရား ဖြစ်တယ်ဆိုတာ တွေ့ခဲ့ရပုံကို ကျွန်မ ပြန်စဉ်းစားမိတယ်။ အဲဒီနှုတ်ကပတ်တော်တွေက ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ပစ်ပယ်ဖို့နဲ့ ပုံမှန် လူ့သဘာဝနဲ့အညီ အသက်ရှင်နေထိုင်ဖို့ လမ်းပြပေးနေခဲ့တာလေ။ ဘုရားသခင်ရဲ့ ဖြောင့်မတ်တဲ့ စိတ်သဘောထားနဲ့ပတ်သက်တဲ့ အသိပညာတချို့ကိုလည်း ပေးခဲ့တယ်။ ကျွန်မစိတ်နှလုံးထဲမှာ ဘုရားနှုတ်ကပတ်တော်ကို တကယ် တောင့်တခဲ့ပြီး၊ ဘုရားနှုတ်ကပတ်တော်တွေကို စားသောက်တိုင်း၊ သန့်ရှင်းသော ဝိညာဉ်တော် ရှိနေခြင်းကို ကျွန်မ မွေ့လျော်နိုင်ခဲ့တယ်။ ကျွန်မစိတ်နှလုံးက ထောက်ပံ့ခံရပြီး ငြိမ်သက်ခြင်းနဲ့ ဝမ်းမြောက်ခြင်း ရှိခဲ့တယ်။ ဒါက ကျွန်မ ကိုယ်တိုင် တွေ့ကြုံခဲ့ရတဲ့အရာပါ။ အနန္တတန်ခိုးရှင် ဘုရားသခင် ဖော်ပြတဲ့ သမ္မာတရားတွေကသာ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ပေးနိုင်ပြီး၊ အပြစ်ရဲ့ နှောင်ဖွဲ့မှုကနေ ကယ်တင်နိုင်မယ်ဆိုတာ ကျွန်မ ရှင်းရှင်းလင်းလင်း သိပါတယ်။ အဖေ ဘာပြောပြော၊ အနန္တတန်ခိုးရှင် ဘုရားသခင်ကို ယုံကြည်တာကို ကျွန်မ ဇွဲမလျှော့ဘဲ ဆက်ယုံကြည်ရမယ်။ အဖေ့ကို ဖုန်းထဲက အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေ ပြချင်ပေမဲ့၊ သူက ဖုန်းထုတ်ခွင့် မပေးဘဲ ကျွန်မကို အော်ငေါက်တယ်။ “နင် တစ်ခုခု သိချင်ရင်၊ ကျမ်းစာဖတ်။ နင် နားမလည်ရင်၊ ငါ့ကို လာမေး။ တခြားသွန်သင်ချက်တွေကို မစဉ်းမစား နားမထောင်နဲ့” တဲ့။ အဖေက ကျမ်းစာထဲက စာသားတွေကိုပဲ ဖက်တွယ်ထားပြီး သမ္မာတရားကို လက်မခံလို့ ကျွန်မ အရမ်း စိတ်ဓာတ်ကျမိတယ်။ အဲဒီအချိန်မှာ၊ အဖေက ကျွန်မဖုန်းကို သိမ်းသွားတယ်။ သူ ပြန်ပေးပါ့မလား၊ ဒါမှမဟုတ် အွန်လိုင်း စုဝေးပွဲတွေကို ကျွန်မ ဆက်တက်နိုင်ပါ့မလားဆိုတာ မသိတော့ဘူး။ ကိုယ့်မိသားစုရဲ့ ညှဉ်းပန်းနှိပ်စက်တာ ခံရတာက တွေ့ကြုံရ လွယ်ကူတဲ့ကိစ္စ မဟုတ်မှန်း ကျွန်မ သိတဲ့အပြင် ဝိညာဉ်ရင့်ကျက်မှု အားနည်းလို့ ကျွန်မ ခိုင်ခိုင်မာမာ မရပ်တည်နိုင်မှာကိုလည်း စိုးရိမ်မိတယ်။ ကျွန်မကို လမ်းပြဖို့နဲ့ ကာကွယ်ပေးဖို့ တောင်းပန်ရင်း စိတ်ထဲကနေ ဘုရားသခင်ဆီ တိတ်တဆိတ် ဆုတောင်းခဲ့တယ်။

ခဏနေတော့၊ အနန္တတန်ခိုးရှင် ဘုရားသခင် အသင်းတော်ကနေ ထွက်ဖို့ အဖေက ထပ်ပြောတယ်။ ကျွန်မ တိတ်နေတာကို မြင်တော့၊ သူ အရမ်း ဒေါသထွက်လာပြီး ကျွန်မကို မေးတယ်။ “နင် ငါ ဆုံးမတာတွေကို နာခံမှာလား၊ ဒါမှမဟုတ် သခင်ယေရှု ပြန်ကြွလာခြင်းအကြောင်း ဟောပြောတဲ့ အဲဒီတရုတ်လူမျိုးတွေနောက် လိုက်မှာလား” တဲ့။ ကျွန်မ ပြန်ဖြေလိုက်တယ်။ “သမီး ဘုရားသခင်နောက် လိုက်မယ်” လို့ပေါ့။ ကျွန်မ အဲဒီလိုပြောပြီးပြီးချင်းမှာပဲ အဖေက ကျွန်မပါးကို ရိုက်လိုက်တယ်။ သူ နောက်ထပ် နှစ်ခါ ထပ်မေးတယ်၊ နှစ်ခါစလုံး ကျွန်မအဖြေက ဒီအတိုင်းပဲ။ ကျွန်မဖြေလိုက်တိုင်း သူ ကျွန်မကို ပါးရိုက်ခဲ့တယ်။ မောင်လေးက ပြောတယ်။ “မမ၊ ဘာလို့ ဒီလောက် ခေါင်းမာနေရတာလဲ။ အဖေပြောတာ နားထောင်ပြီး၊ အရင်ကလိုပဲ သားတို့မိသားစု သာသာယာယာ နေကြပါစို့” တဲ့။ ကျွန်မ ဘာမှမပြောဘူး၊ အဖေက ဒေါသတကြီးနဲ့ တခြားအခန်းထဲ ဝင်သွားတယ်။ သခင်ယေရှုပြောခဲ့တာကို ကျွန်မ သတိရလိုက်တယ်။ “မြေပေါ်သို့ ငြိမ်သက်ခြင်းကို စေလွှတ်အံ့သောငှါ ငါလာသည်ဟုမထင်ကြနှင့်။ ငြိမ်သက်ခြင်းကို စေလွှတ်အံ့သောငှါ ငါလာသည်မဟုတ်။ ဓါးကို စေလွှတ်အံ့သောငှါ ငါလာသတည်း။ အဘနှင့်သား၊ အမိနှင့်သမီး၊ ယောက္ခမနှင့် ချွေးမအချင်းချင်း ကွဲပြားစေခြင်းငှါ ငါလာသတည်း။” (ရှင်မဿဲခရစ်ဝင် ၁၀:၃၄-၃၅) ကျွန်မ သိခဲ့တာက သခင်ပြန်ကြွလာခဲ့ပြီ၊ လူတချို့က ကိုယ်တော့်အသံတော်ကို မှတ်မိပြီး ကိုယ်တော့်နောက်ကို လိုက်နိုင်ကြပေမဲ့၊ ကိုယ်တော်ကို မမှတ်မိတဲ့ တခြားသူတွေကတော့ ကိုယ်တော်ကို အတိုက်အခံလုပ်ကြလိမ့်မယ်။ ကျွန်မတို့က မိသားစုတစ်စုတည်းဖြစ်ပေမဲ့လည်း၊ ဒီအကြောင်းကြောင့်ပဲ ကွဲပြားသွားကြလိမ့်မယ်။ ဒါက ကျွန်မ ရင်ဆိုင်ရမဲ့အရာတစ်ခုပဲ။ နှစ်မိနစ် သုံးမိနစ်လောက်နေတော့၊ အဖေက ကျွန်မကို အဲဒီအခန်းထဲ ခေါ်သွားတယ်။ တုတ်ချောင်း ရှည်ရှည်တုတ်တုတ်ကြီး တစ်ချောင်းကို ကိုင်ရင်း “ငါ့ကို ပြောစမ်း။ နင် ဘယ်သူ့စကား နားထောင်မှာလဲ” လို့ မေးတယ်။ ကျွန်မက “သမီး ဘုရားသခင်စကားကိုပဲ နားထောင်မယ်” လို့ ပြောလိုက်တယ်။ ကျွန်မအဖေက ဒေါသအကြီးအကျယ်ထွက်သွားပြီး၊ တုတ်အဖျားနဲ့ ကျွန်မပခုံးကို ထိုးလိုက်တာ ကျွန်မပခုံး အညိုအမည်းစွဲသွားတယ်။ မောင်လေးကလည်း ဘေးကနေ အော်ပြီး အနန္တတန်ခိုးရှင် ဘုရားသခင်ကို မယုံကြည်ဖို့ ပြောတယ်။ အဖေက ပြောတယ်။ “အခု ငါက စာတန်ပဲ။ မင်း ငါ့စကားနားမထောင်ရင် မင်းကို ငါသတ်ပစ်မယ်” တဲ့။ အဲဒီအချိန်မှာ၊ ကျွန်မ အရမ်း အံ့သြသွားတယ်။ တစ်ချိန်က ကျွန်မ ယုံကြည်လေးစားခဲ့တဲ့ အဖေ၊ သခင့်ကို ယုံကြည်ရာမှာ အရမ်း ဖော်ရွေပြီး နှိမ့်ချပုံရတဲ့ ဒီလူက ဒီလိုစကားတွေ ပြောထွက်မယ်လို့ ကျွန်မ ဘယ်တုန်းကမှ မတွေးခဲ့မိဘူး။ သူက ယုံကြည်သူဖြစ်လာတာ နှစ်အများကြီး ကြာခဲ့ပြီ၊ နေရာစုံမှာ တရားဟောဖူးတဲ့ သင်းအုပ်ဆရာကြီး ဖြစ်ပေမဲ့၊ ဘုရားသခင်ရဲ့ နောက်ဆုံးသောကာလ အမှုတော်က သူ့ကို ထုတ်ဖော်တာ လုံးလုံး ခံလိုက်ရပြီ။ သခင်ယေရှု ပြန်ကြွလာတဲ့ သတင်းကို ကြားတဲ့အခါ၊ ရှာဖွေလိုစိတ် လုံးဝ မရှိခဲ့ဘူး။ အနှစ်သာရအနေနဲ့ သူက မယုံကြည်သူတစ်ယောက်ပဲ။ အစတုန်းကတော့၊ ဘုရားသခင်အတွက် ကျွန်မ သက်သေခံတာကို အဖေ နားထောင်မယ်လို့ ထင်ခဲ့တာ၊ ဒါပေမဲ့ အဲဒီအချိန်မှာ၊ သူက သင်းအုပ်ဆရာ ဖြစ်ပေမဲ့၊ ဘုရားသခင်ကို ကြောက်ရွံ့တဲ့ စိတ်နှလုံး လုံးဝ မရှိမှန်း ကျွန်မ သိလိုက်ရတယ်။ သူက ဘုရားသခင်ကို အစေခံပေမဲ့ ကိုယ်တော်ကို အတိုက်အခံလုပ်တဲ့ အယောင်ဆောင်သိုးထိန်းတစ်ယောက်ပဲ။ သူက သမ္မာတရားကို မချစ်ခဲ့ဘူး၊ သူဂရုစိုက်ခဲ့တာက သူ့ရဲ့သိက္ခာပဲ။ သူက အပေါ်ယံမှာပဲ ဘာသာတရားကိုင်းရှိုင်းပုံပေါ်ခဲ့ပေမဲ့ အတွင်းစိတ်ထဲမှာတော့ သူက သမ္မာတရားကို မုန်းတီးခဲ့တယ်။ ကျွန်မ အဖေ့ကို ပြောလိုက်တယ်။ “မှန်တဲ့ လမ်းခရီးကို သမီး စွန့်လွှတ်မှာ မဟုတ်ဘူး” လို့ပေါ့။ အဖေ အရမ်း ဒေါသထွက်ပြီး ကျွန်မဖုန်းထဲက ညီအစ်ကို မောင်နှမတွေ အားလုံးရဲ့ အဆက်အသွယ်တွေကို ဖျက်ပစ်ဖို့ အမိန့်ပေးတယ်။ ကျွန်မကို ဆက်ပြီး ခြိမ်းခြောက်တဲ့အပြင် ပါးလည်း စပြီးတော့ ရိုက်လာတယ်။ အဖေ့ကို ဒီလိုမြင်ရတော့၊ ကျွန်မ အရမ်း ကြောက်ပြီး နည်းနည်း အားနည်းသွားတယ်။ ဘုရားသခင်ကို ယုံကြည်တာကြောင့် ဒီလို ညှဉ်းပန်းနှိပ်စက်တာ ခံရမယ်လို့ ကျွန်မ ဘယ်တုန်းကမှ မတွေးခဲ့မိဘူး။ နောက်ထပ် ဘာတွေ ရင်ဆိုင်ရဦးမလဲ မသိဘူး။ နောင်မှာ ပိုနာကျင်ရတာတွေ ခံရရင်၊ ဒါမှမဟုတ် သေဘေး ကြုံရရင်၊ သက်သေခံချက်မှာ ကျွန်မ ခိုင်ခိုင်မာမာ ရပ်တည်နိုင်ပါ့မလား။ အဲဒီအချိန်မှာ တရုတ်ပြည်မှာ စီစီပီရဲ့ နှိပ်စက်ညှဉ်းပန်းမှုကို ခံခဲ့ရတဲ့ ညီအစ်ကိုမောင်နှမတွေရဲ့ အတွေ့အကြုံတွေကို ကျွန်မ သတိရသွားတယ်။ သူတို့က ညှဉ်းပန်းနှိပ်စက်မှုအမျိုးမျိုးကြားထဲမှာ ဘုရားသခင်အတွက် သူတို့သက်သေခံချက်မှာ ခိုင်ခိုင်မာမာ ရပ်တည်နိုင်ခဲ့ကြတယ်။ ကျွန်မခံစားနေရတဲ့ ဒီနှိပ်စက်မှုနည်းနည်းလောက်က ဘာများပြောပလောက်လို့လဲ။ ဘုရားသခင်က သူ့ရှေ့မှောက်ကို ခေါ်ဆောင်ပြီး သမ္မာတရားနဲ့ ထောက်ပံ့ပေးရင်း ကျွန်မကို ကျေးဇူးပြုခဲ့တာလေ။ သက်သေခံချက်မှာ ကျွန်မ ခိုင်ခိုင်မာမာ ရပ်တည်သင့်တယ်။ ကျွန်မ သတ္တိနည်းရုံနဲ့ မှန်တဲ့လမ်းခရီးကို စွန့်လွှတ်လို့မဖြစ်ဘူး။ ကျွန်မရဲ့ ခိုင်မာတဲ့ သဘောထားကို မြင်တော့၊ အဖေက ရုတ်တရက် တုတ်နဲ့ ကျွန်မခေါင်းကို အားကုန် ရိုက်ပါလေရော။ မောင်လေးက ကျွန်မခေါင်းကွဲသွားမှာ စိုးရိမ်လို့၊ အဖေ့ကို တားဖို့ ဝင်လာပြီး ကျွန်မကို အော်တယ်။ “နင် အဖေ့လက်ချက်နဲ့ သေချင်နေတာလား။ နင် ဘာလို့ ဒီလောက် ခေါင်းမာနေရတာလဲ။ နင် မှားပါတယ်လို့ ဝန်ခံလိုက်ရုံလေးကို ဘာလို့ မလုပ်နိုင်ရတာလဲ” တဲ့။ အဖေက ကျွန်မဆံပင်ကို ဆွဲပြီး ဟိုတွန်းဒီတွန်း လုပ်တယ်၊ ပြီးတော့ တုတ်ဖျားနဲ့ ကျွန်မပခုံးကို ဆက်တိုက် ထိုးတယ်။ ပခုံးမှာ အညိုအမည်းတွေ စွဲသွားတဲ့အထိ သူ မရပ်ခဲ့ဘူး။ အဖေ့ကို ဒီလိုမြင်ရတော့၊ ကျွန်မစိတ်ထဲ နည်းနည်း အားနည်းသွားတယ်။

နောက်ပိုင်းမှာ၊ ကျွန်မကို ယုံကြည်ခြင်းနဲ့ ခွန်အားပေးတဲ့ ဘုရားနှုတ်ကပတ်တော် တစ်ပိုဒ်ကို ဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “မည်သည့်အခြေအနေများကို သင်ကြုံရသည်ဖြစ်စေ သင်၏ စိတ်ပိုင်းဖြတ်ချက်ကို ပြောင်းလဲ၍မရနိုင်သည့် အဆင့်သို့ သင်ရောက်ရှိရမည်။ ထိုအခါမှသာ သင်သည် သမ္မာတရားကို အမှန်တကယ် ချစ်ပြီး လိုက်စားသည့်သူတစ်ယောက် ဖြစ်လိမ့်မည်။ တစ်စုံတစ်ခုက သင့်အပေါ်သို့ ကျရောက်ပြီး သင်သည် အခက်အခဲ အနည်းငယ် ကြုံရသောအခါ နောက်ဆုတ်လျှင်၊ အပျက်သဘောဆောင်ပြီး စိတ်ဓာတ်ကျလျှင်၊ သင်၏ စိတ်ပိုင်းဖြတ်ချက်ကို လက်လျှော့လျှင် ဤသည်မှာ အလုပ်ဖြစ်မည်မဟုတ်ပေ။ သင်သည် သင်၏အသက်ကို စွန့်လွှတ်ပြီး ‘မည်သည့်အရာ ဖြစ်ပျက်ပါစေ၊ ငါသေမည့်သဘောဖြစ်လျှင်ပင် သမ္မာတရားကိုဖြစ်စေ၊ သမ္မာတရားအား လိုက်စားရန် ငါ၏ ပန်းတိုင်ကိုဖြစ်စေ လက်လျှော့မည်မဟုတ်’ ဟု ပြောရန် သန္နိဋ္ဌာန် ရှိရမည်။ ဤသို့ဆိုလျှင် မည်သည့်အခက်အခဲကမျှ သင့်အား တားဆီးနိုင်မည်မဟုတ်ပေ။ သင်သည် အမှန်ပင် အခက်အခဲများကို ကြုံရလျှင်၊ သင်သည် ထွက်ပေါက်မရှိသည့်နေရာသို့ တွန်းပို့ခံရလျှင် ဘုရားသခင်က အရေးယူဆောင်ရွက်လိမ့်မည်။ ထို့အပြင် သင့်ထံတွင် ဤနားလည်မှုရှိရမည်။ ‘ငါသည် မည်သည့်အရာကို ကြုံရပါစေ ထိုအရာများအားလုံးသည် သမ္မာတရားအား လိုက်စားရာ၌ ငါသင်ယူရမည့် သင်ခန်းစာများဖြစ်သည်။ ထိုအရာများကို ဘုရားသခင်က စီစဉ်ထားခြင်းဖြစ်သည်။ ငါသည် အားနည်းနိုင်သည်။ သို့သော် အပျက်သဘောမဆောင်ပေ။ ဤသင်ခန်းစာများကို သင်ယူရန် အခွင့်အရေးကို ငါ့အားပေးသည့်အတွက် ဘုရားသခင်အား ငါ ကျေးဇူးတင်သည်။ ငါ့အတွက် ဤအခြေအနေကို စီစဉ်ပေးသည့်အတွက် ဘုရားသခင်ကို ကျေးဇူးတင်သည်။ ဘုရားသခင်နောက်သို့လိုက်ပြီး သမ္မာတရားကို ရရှိရန် ငါ၏ စိတ်ပိုင်းဖြတ်ချက်ကို လက်လျှော့၍ မဖြစ်ပါ။ ငါသည် ယင်းနှင့်ပတ်သက်၍ လက်လျှော့လျှင်၊ စာတန်ထံ အလျှော့ပေးလိုက်ခြင်း၊ မိမိကိုယ်ကို ဖျက်ဆီးပြီး ဘုရားသခင်အား သစ္စာဖောက်ခြင်းနှင့် အလားတူပင်ဖြစ်လိမ့်မည်’ ဟူ၍ ဖြစ်သည်။ ဤသည်မှာ သင့်တွင်ရှိရမည့် စိတ်ပိုင်းဖြတ်ချက်မျိုးဖြစ်သည်။ မည်သည့်အသေးအဖွဲကိစ္စများကို သင် ကြုံရပါစေ ၎င်းတို့အားလုံးသည် သင်၏ အသက်တာဖွံ့ဖြိုးတိုးတက်မှုတွင် ဖြစ်ရပ်ငယ်များဖြစ်သည်။ ထိုအရာများကို သင်၏ တိုးတက်မှုဦးတည်ချက်အား ပိတ်ဆို့ခွင့် မပြုရပေ။ အခက်အခဲများနှင့် သင် ကြုံတွေ့ရသောအခါ သင်သည် ရှာဖွေပြီး စောင့်ဆိုင်းနိုင်သည်။ သို့သော် သင်၏ တိုးတက်မှု ဦးတည်ချက်သည် မပြောင်းလဲရပေ။ ဤသည်မှာ မမှန်ကန်သလော။ (မှန်သည်။) အခြားလူများက မည်သည့်အရာကို ပြောသည်ဖြစ်စေ၊ သင့်ကို မည်သို့ ဆက်ဆံသည်ဖြစ်စေ၊ ဘုရားသခင်က သင့်အား မည်သို့ဆက်ဆံသည်ဖြစ်စေ သင်၏ စိတ်ပိုင်းဖြတ်ချက်သည် မပြောင်းလဲရပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်) ကျွန်မ သူ့နောက်လိုက်တာကို ဇွဲမလျှော့ဖို့ ဘုရားသခင် မျှော်လင့်တယ်ဆိုတာ ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ ဘယ်သူကမှ ကျွန်မကို မထောက်ခံဘဲ လူတိုင်းက ကျွန်မကို ငြင်းပယ်ခဲ့ရင်တောင်၊ ကျွန်မ ဘုရားသခင်ကို သစ္စာဖောက်လို့ မရဘူး။ ကျွန်မသက်သေခံချက်မှာ ခိုင်ခိုင်မာမာ ရပ်တည်ခဲ့ရတယ်။ အရင်က ညီအစ်ကိုမောင်နှမတွေ မိတ်သဟာယဖွဲ့တာကို ကျွန်မကြားတဲ့အခါ၊ ဒုက္ခဆင်းရဲတွေနဲ့ စမ်းသပ်မှုတွေက ဘုရားသခင်ရဲ့ကောင်းချီးတွေပဲလို့ ပြောကြတာ၊ အဲဒါ ဘာအဓိပ္ပာယ်လဲဆိုတာ ကျွန်မ နားမလည်ခဲ့ဘူး။ ဒါပေမဲ့ ဒီအတွေ့အကြုံကတစ်ဆင့် ကျွန်မ နားလည်မှုတချို့ ရခဲ့တယ်။ ကျွန်မမိသားစုရဲ့ နှိပ်စက်ညှဉ်းပန်းမှုကတစ်ဆင့်၊ စာတန်ရဲ့အရုပ်ဆိုးအကျည်းတန်မှုနဲ့ ဆိုးညစ်မှုကို ကျွန်မ တွေ့ခဲ့ရတယ်။ ကျွန်မ ဘုရားသခင်ကို သစ္စာဖောက်အောင်၊ ကယ်တင်ခြင်းရဖို့ ကိုယ့်အခွင့်အရေး ဆုံးရှုံးအောင် ကျွန်မကို အတင်းအကျပ်ခိုင်းဖို့ ကျွန်မရဲ့ မိသားစုကို စာတန်က အသုံးပြုချင်ခဲ့တယ်၊ ဒါပေမဲ့ ဘုရားသခင်က ကျွန်မကို အမြဲကာကွယ်ပေးခဲ့တယ်၊ ယုံကြည်ခြင်းပေးခဲ့တယ်၊ အခက်အခဲတစ်ခုပြီးတစ်ခုကို ကျော်လွှားနိုင်အောင် ကျွန်မကို လမ်းပြခဲ့တယ်။ သမ္မာတရားကို နားလည်ပြီး ပိုင်းခြားသိမြင်မှု ရရှိနိုင်အောင်လို့၊ ကျွန်မကို စုံလင်အောင် ပြုလုပ်ပေးဖို့ မိသားစုဆီက ညှဉ်းပန်းနှိပ်စက်မှုကို ကျွန်မဆီ ရောက်လာခွင့်ပေးခဲ့တာလေ။ ဘုရားသခင်တစ်ပါးတည်းသာ လူတွေကို အချစ်ဆုံးဆိုတာ ကျွန်မ ခံစားခဲ့ရတယ်။ ကျွန်မ ကိုယ့်ဘာသာ ဆုံးဖြတ်ခဲ့တယ်၊ “ငါ့ဇာတိပကတိ ဘယ်လောက်ပဲ အားနည်းနေပါစေ၊ သမ္မာတရားကို လိုက်စားတာကို ငါ ဘယ်တော့မှ လက်လျှော့မှာမဟုတ်ဘူး” လို့ပေါ့။ နောက်ပိုင်းမှာ၊ သူနာပြုစာမေးပွဲ အွန်လိုင်း ဖြေရမှာမို့လို့ ဖုန်းပြန်ရခဲ့တယ်။ ဒါပေမဲ့ ကျွန်မမိဘတွေက အနန္တတန်ခိုးရှင် ဘုရားသခင် အသင်းတော်ရဲ့ အွန်လိုင်း စုဝေးပွဲတွေကို ကျွန်မ ဆက်တက်မှာ စိုးရိမ်လို့၊ ကျွန်မကို မျက်ခြေမပြတ် စောင့်ကြည့်တယ်။ ကျွန်မ ခဏခဏ ဆူပူကြိမ်းမောင်း ခံရတဲ့အပြင် မိသားစုကလည်း ကျွန်မကို အေးစက်စက်နဲ့ ခါးခါးသီးသီး ပြောဆိုကြတယ်။ ကျွန်မ အရမ်း နာကျင်ပြီး အားနည်းတယ်လို့ ခံစားရလို့၊ ယုံကြည်ခြင်းပေးဖို့နဲ့ ကျွန်မစိတ်နှလုံးကို ခွန်အားဖြည့်ပေးဖို့ ဘုရားသခင်ဆီ ခဏခဏ ဆုတောင်းခဲ့တယ်။

၂၀၂၀ နိုဝင်ဘာလက ရက်တစ်ရက်မှာ၊ ကျွန်မ အွန်လိုင်း စုဝေးပွဲ တက်နေတုန်း၊ အမေက ရုတ်တရက် အခန်းထဲ ဝင်လာပြီး ပြောတယ်။ “နင် အနန္တတန်ခိုးရှင် ဘုရားသခင်ကို ယုံကြည်တာ တစ်ယောက်ယောက်က သိသွားပြီး နင့်အဖေကို မေးနေပြီ။” အဲဒီနောက် အဖေက မီးဖိုချောင်ထဲ ကျွန်မကို ခေါ်သွားပြီး အနန္တတန်ခိုးရှင် ဘုရားသခင် အသင်းတော်ရဲ့ စုဝေးပွဲတွေ တက်နေတုန်းလားလို့ မေးတယ်။ ကျွန်မက “တက်နေတယ်” လို့ ဖြေလိုက်တယ်။ အဖေက လေသံပျော့ပျော့နဲ့ ပြောတယ်။ “ငါ့သမီးရယ်၊ နင် ဘာလို့ အနန္တတန်ခိုးရှင် ဘုရားသခင် အသင်းတော်ရဲ့ စုဝေးပွဲတွေ တက်နေရသေးတာလဲ။ အဲဒါ မှန်တဲ့ လမ်းခရီး မဟုတ်ဘူးလို့ ငါ နင့်ကို အရင်က သတိပေးပြီးပြီပဲ တဲ့။ သမီး အနန္တတန်ခိုးရှင် ဘုရားသခင်အသင်းတော်ကနေ ထွက်သွားပြီလို့ အဖေ လုပ်ဖော်ဆောင်ဖက်တွေကို ပြောထားပြီးပြီ၊ ဒါပေမဲ့ သမီးက သူတို့ရဲ့ စုဝေးပွဲတွေ တက်နေတုန်းပဲ။ သမီးလုပ်တာ အဖေ အရမ်းစိတ်ပျက်ရတယ်” တဲ့။ ကျွန်မ ရှင်းပြဖို့ ကြိုးစားပေမဲ့၊ အဖေက ကျွန်မမျက်နှာကို တံတွေးနဲ့ ထွေးပြီး မျက်လုံးကို လက်သီးနဲ့ ထိုးတယ်။ အမေက သူ့ကို တားဖို့ ဝင်လာတော့၊ အဖေက ကျွန်မဆံပင်ကို ဆွဲဖို့ ကြိုးစားရင်း အသင်းတော်မှာ သခင့်ကို ယုံကြည်ရာမှာ သူ့စကားနားမထောင်ရင်၊ ကျွန်မကို သတ်မယ်လို့ ပြောတယ်။ အဲဒီအချိန်မှာ ကျွန်မ အရမ်း ကြောက်ပြီး၊ စိတ်ထဲကနေ ဘုရားသခင်ဆီ တိတ်တဆိတ် ဆုတောင်းခဲ့တယ်။ အနန္တတန်ခိုးရှင် ဘုရားသခင်ကို ကျွန်မ မငြင်းပယ်တာ မြင်တော့၊ အဖေက နောက်နည်းလမ်းတစ်ခု သုံးတယ်။ သူက ပြောတယ်။ “အဖေ တရားဟောခဲ့တာ နှစ်တွေအများကြီးရှိပြီ၊ အဖေ့တရားဒေသနာတွေမှာ ပြဿနာရှိတယ်လို့ ဘယ်သူကမှ တစ်ခါမှမပြောခဲ့ဘူး၊ ဒါပေမဲ့ အခု အဖေ့သမီးအရင်းက အဖေ့ကို ဆန့်ကျင်နေပြီ။ သမီးက အဖေ့တရားဒေသနာတွေကို နားကိုမထောင်ဘဲ တခြားသူတွေရဲ့တရားဒေသနာတွေက မှန်တယ်လို့ ထင်နေမှတော့၊ အဖေ သင်းအုပ်ဆရာအဖြစ်ကနေ နုတ်ထွက်တော့မယ်။ နင်တို့ပစ္စည်းတွေ သိမ်း၊ ဒီည ငါတို့ ဇာတိမြေကို ပြန်ကြမယ်” တဲ့။ အမေနဲ့ မောင်လေးတွေ အကုန်လုံး ငိုပြီး၊ ကျွန်မကို စိတ်ပြောင်းဖို့ တောင်းပန်ကြတယ်။ အဖေက ဒေါသထွက်ပြီး၊ သတိပေးတာ၊ ရိုက်ဖို့လုပ်တာတင် မကဘဲ၊ နံရံကိုလည်း ဒေါသတကြီး ထိုးတယ်။ သူ ဒီညပဲ ကားမောင်းထွက်ပြီး သူ့အသက်ကို အဆုံးစီရင်တော့မယ်လို့ ပြောခဲ့တယ်။ ကျွန်မ ကြောက်လန့်သွားတယ်။ ကျွန်မအဖေသာ တကယ်ပဲ တစ်ခုခုဖြစ်သွားရင် သူ့အပေါ် တာဝန်ပျက်ကွက်ခဲ့တယ်ဆိုပြီး ကျွန်မ စိတ်မကောင်းဖြစ်ရမှာ။ ဒီအခြေအနေက ကျွန်မအတွက် စမ်းသပ်မှုတစ်ခုဆိုတာ သိပေမဲ့၊ ကျွန်မ အရမ်း ကြောက်နေတုန်းပဲ။ ကျွန်မအမေက ကျွန်မကို အဖေ့ဆီသွားပြီး အတင်းတောင်းပန်ခိုင်းခဲ့တယ်၊ အဖေတစ်ခုခုဖြစ်ခဲ့ရင်၊ အဲဒါအားလုံးက ကျွန်မတာဝန်ပဲ၊ သူ ကျွန်မကို ခွင့်လွှတ်မှာမဟုတ်ဘူး၊ ကျွန်မရဲ့မွေးချင်းတွေကလည်း ကျွန်မကို ခွင့်လွှတ်မှာမဟုတ်ဘူးလို့ ပြောခဲ့တယ်။ အမေကလည်း ကျွန်မ အရမ်း စိတ်နှလုံးမာကျောပြီး သူတို့ခံစားချက်တွေကို ထည့်မတွက်ဘူးလို့ ပြောတယ်။ ကျွန်မမိသားစု ဒီလောက်တောင် နာကျင်ဝမ်းနည်းနေတာကို မြင်တော့ ကျွန်မ အရမ်းအားနည်းခဲ့တယ်။ အဲဒီအချိန်မှာပဲ စာတန်က လူတွေကို ဖောက်ပြန်ပျက်စီးစေဖို့ အသုံးပြုတဲ့နည်းလမ်းတွေကို ဖော်ပြထားတဲ့ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “ပထမသည်ကား ထိန်းချုပ်ခြင်းနှင့် အကျပ်ကိုင်ခြင်း ဖြစ်သည်။ ဆိုလိုသည်မှာ စာတန်သည် သင်၏နှလုံးသားကို ထိန်းချုပ်ရန်အတွက် ဖြစ်နိုင်သမျှ အရာအားလုံးကို ပြုလုပ်လိမ့်မည်ဖြစ်သည်။ ‘အကျပ်ကိုင်ခြင်း’ ဆိုသည်မှာ မည်သည့်အရာကို ဆိုလိုသနည်း။ ယင်းမှာ သင်မနာခံပါက ခံစားရမည့် အကျိုးဆက်များကို သင့်အား တွေးတောစေလျက် သင့်အား သူ့ကိုနာခံစေဖို့ ခြိမ်းခြောက်မှု နှင့် အတင်းအဓမ္မ နည်းလမ်းများအား အသုံးပြုခြင်းကို ဆိုလိုသည်။ သင်သည် ကြောက်ရွံ့ပြီး မဖီဆန်ရဲသောကြောင့် သင်သည် အလျှော့ပေးလေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဒါတွေအားလုံးရဲ့နောက်ကွယ်မှာ စာတန်ရဲ့လှည့်ဖြားမှုတွေရှိတယ်ဆိုတာ ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ စာတန်က လူတွေကို ထိန်းချုပ်ဖို့၊ အကျပ်ကိုင်ဖို့ နည်းလမ်းအမျိုးမျိုးကို အသုံးပြုပြီး ဘုရားသခင်ကို သူတို့ သစ္စာဖောက်အောင် လုပ်တယ်။ ကျွန်မ ဘဝမှာ၊ မိသားစုက ကျွန်မအတွက် အရမ်း တန်ဖိုးရှိတယ်။ ကျွန်မကြောင့် သူတို့ တစ်ခုခု ဖြစ်သွားရင်၊ ကိုယ့်ကိုယ်ကိုယ် ဘယ်တော့မှ ခွင့်လွှတ်နိုင်မှာ မဟုတ်ဘူး။ အဖေက သူ့ကိုယ့်သူ ကားနဲ့တိုက်ပြီး အဆုံးစီရင်မယ်ပြောတဲ့အပြင် ကျွန်မကို ခွင့်မလွှတ်ဘူးလို့ အမေက ပြောတဲ့အခါ၊ အနန္တတန်ခိုးရှင် ဘုရားသခင်ကို ဇွဲမလျှော့ဘဲ ဆက်ယုံကြည်ရင်၊ မိသားစု အားလုံးက ကျွန်မကို ဝေဖန်ပြစ်တင်ပြီး အိမ်ကနေ မောင်းထုတ်ကြတော့မယ်လို့ ကျွန်မ ခံစားလိုက်ရတယ်။ ဒါက ကျွန်မကို အားနည်းစေတယ်။ ဒါပေမဲ့ ဘုရားသခင်ကို ကျွန်မ သစ္စာဖောက်အောင် လုပ်ဖို့ကြိုးစားရာမှာ စာတန်က မိသားစု ချစ်ခင်တွယ်တာမှုကို အသုံးပြုပြီး ခြိမ်းခြောက်နေတယ်ဆိုတာ ဘုရားနှုတ်ကပတ်တော်က ကျွန်မကို သဘောပေါက်စေခဲ့တယ်။ ကျွန်မသာ အဖေ့စကားကိုနားထောင်ပြီး ဘုရားသခင်ကို သစ္စာဖောက်ခဲ့ရင်၊ ကျွန်မမှာ သက်သေခံချက် ရှိတော့မှာမဟုတ်ဘူး။ ကျွန်မ အနန္တတန်ခိုးရှင် ဘုရားသခင်နောက်ကို လုံးဝလိုက်ကိုလိုက်ရမယ်၊ သူတို့စကားကို နားထောင်လို့မဖြစ်ဘူးလို့ စိတ်ပိုင်းဖြတ်ခဲ့တယ်။

အဲဒီညမှာ၊ အဖေက ဖုန်းကို ထပ်သိမ်းသွားပြီး၊ အမေက ကျွန်မကို စောင့်ကြည့်ဖို့ အတူလာအိပ်တယ်။ ကျွန်မ စုဝေးပွဲတွေ တက်ဖို့၊ ဒါမှမဟုတ် ညီအစ်ကို မောင်နှမတွေနဲ့ တွေ့ဖို့ အရမ်း ခက်ခဲသွားအောင်လို့၊ ကျောင်းကို အမြန်ဆုံး ပြန်ပို့မယ်လို့လည်း သူတို့ ပြောကြတယ်။ ဘာလို့လဲဆိုတော့ အဲဒီမှာ ကျွန်မဖုန်းသုံးခွင့်ရမှာမဟုတ်ဘူး၊ အပြင်ထွက်ခွင့်လည်း တော်ရုံတန်ရုံ ရမှာမဟုတ်ဘူး၊ အိပ်ရာထဲ လှဲရင်း၊ ကျွန်မ ငိုတာ မရပ်နိုင်ခဲ့ဘူး။ ခွန်အားနဲ့ သတ္တိပေးဖို့ ဘုရားသခင်ဆီ ဆုတောင်းခဲ့တယ်။ ကျွန်မသာ ဘုရားသခင်ကို ဆက်ပြီးယုံကြည်လို့ ကိုယ့်တာဝန်ထမ်းဆောင်ချင်ရင် အိမ်ကထွက်သွားဖို့ တစ်ခုပဲ ရွေးချယ်စရာရှိမှန်း ကျွန်မသိခဲ့တယ်။ မဟုတ်ရင်၊ ဘုရားသခင်ကို ကျွန်မ ယုံကြည်တာကို ကန့်သတ်ချုပ်ချယ်ဖို့ သူတို့ ကျွန်မကို ကျောင်း ပြန်ပို့ကြတော့မှာ။ ဒါပေမဲ့ ကျွန်မက မိန်းကလေးတစ်ယောက်ပါ၊ အိမ်ကထွက်သွားရင် ဘယ်ကိုသွားနိုင်မှာလဲ။ ကျွန်မမှာ ပိုက်ဆံမရှိတော့၊ နောင်မှာ ဘယ်လို အသက်ရှင်မလဲ။ ဒါပေမဲ့ အိမ်မှာနေရင်လည်း၊ ဘုရားနောက်လိုက်ခွင့် သူတို့ ပေးမှာ မဟုတ်ဘူး။ ကျွန်မ ဘာလုပ်သင့်သလဲ။ အဲဒီရက်တွေအတောအတွင်း၊ ကျွန်မ အိပ်မပျော်ဘဲ စိတ်တွေ အရမ်း ရှုပ်ထွေးနေခဲ့တယ်။ ကျွန်မက အကြီးဆုံးသမီးဖြစ်တဲ့အတွက် ကျွန်မရဲ့မောင်နှမငယ်တွေကို စောင့်ရှောက်ရာမှာ ကျွန်မမိဘတွေကို ကူညီဖို့ တာဝန်ယူသင့်ခဲ့တယ်လို့ တစ်ခါတလေ ကျွန်မထင်ခဲ့တယ္။ ကျွန်မက ကျောင်းမှာ အသက်မွေးဝမ်းကျောင်းပညာရပ်ဆိုင်ရာ လေ့ကျင့်မှုခံယူနေခဲ့တာ၊ ဘွဲ့ရရင် အလုပ်ရှာနိုင်မှာ။ ကျွန်မမိဘတွေက ကျွန်မအပေါ်မှာ မျှော်လင့်ချက်အများကြီး ထားခဲ့ကြတယ်။ ကျွန်မ ဘယ်လိုလုပ်ပြီး ကျွန်မရဲ့ပညာရေးကို စွန့်လွှတ်နိုင်မှာလဲ။ ဒါပေမဲ့ ဖန်ဆင်းခံတစ်ယောက်အနေနဲ့၊ သူ့အိမ်တော်မှာ ကိုယ့်တာဝန်ကို ထမ်းဆောင်ဖို့ အခွင့်အရေးပေးရင်း ဘုရားသခင်က ကျွန်မကို ကျေးဇူးပြုခဲ့တာလေ။ ဒါက ဘုရားသခင်ရဲ့ ချီးမြှောက်မှုဖြစ်ပြီး၊ ပိုတိတိကျကျပြောရရင် ဒါက ကျွန်မ ကောင်းကောင်း ဖြည့်ဆည်းသင့်တဲ့ တာဝန်ပဲ။ ကျွန်မရဲ့ပညာရေးနဲ့ ယုံကြည်ခြင်းကြားမှာ ဘယ်လိုရွေးချယ်ရမှာလဲ။ ဒါကို ထပ်ခါတလဲလဲ စဉ်းစားရင်းနဲ့၊ ကျွန်မ စိတ်ဒုက္ခရောက်ပြီး နာကျင်ရတယ်။ အဲဒီအချိန်တုန်းက ဘုရားနှုတ်ကပတ်တော်တစ်ပိုဒ်ကို ကျွန်မ တွေးမိခဲ့တယ်။ “နိုးထလော့၊ ညီအစ်ကိုတို့။ နိုးထလော့၊ ညီအစ်မတို့။ ငါ၏နေ့ရက်သည် ကြန့်ကြာလိမ့်မည်မဟုတ်။ အချိန်သည် အသက်ဖြစ်ပြီး၊ ဆုံးရှုံးသွားသော အချိန်ကို အဖတ်ဆယ်ဖို့ ဆိုသည်မှာ အသက်ကို ကယ်တင်ဖို့ဖြစ်၏။ အချိန်သည် အလှမ်းမဝေးလှပေ။ အကယ်၍ သင်တို့သည် ကောလိပ် ဝင်ခွင့်စာမေးပွဲ ကျရှုံးပါက ယင်းကို တစ်ကြိမ်ပြီး တစ်ကြိမ် ပြန်လေ့လာနိုင်သည်။ သို့သော် ငါ၏နေ့ရက်သည် နောက်ထပ် ကြန့်ကြာလိမ့်မည်မဟုတ်။ အမှတ်ရကြလော့။ အမှတ်ရကြလော့။ ဤသည်တို့မှာ ငါ၏ ကြင်နာသော တိုက်တွန်းသည့် နှုတ်ကပတ်တော်များဖြစ်၏။ ကမ္ဘာကြီး၏ နိဂုံးသည် သင်တို့၏မျက်စိရှေ့တွင် ဖွင့်ဟပြီးဖြစ်ကာ ကြီးမားသော ကပ်ဘေးသည် မကြာမီ ရောက်လာတော့မည်။ မည်သည့်အရာ သာ၍ အရေးကြီးသနည်း။ သင်တို့၏ အသက်တာလော သို့မဟုတ် သင်တို့၏အိပ်စက်ခြင်း၊ သင်တို့၏အစားအသောက်နှင့် အဝတ်အစားတို့လော။ ဤအရာများကို ချိန်ဆရန် သင့်အတွက် အချိန်ကျရောက်လာလေပြီ။ နောက်ထပ် သံသယမရှိလေနှင့်။ သင်သည် ဤအရာများကို အတည်ယူရန် အလွန်ကြောက်ရွံ့နေသည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၃၀)) ကပ်ဘေးတွေ စတင်နေပြီဆိုတာ ဘုရားနှုတ်ကပတ်တော်ကနေ ကျွန်မ သိထားတော့၊ ၂၀၁၆ ခုနှစ်မှာ ကျွန်မနေထိုင်တဲ့နေရာမှာ ပြင်းအား ၆.၇ ရှိတဲ့ ငလျင်တစ်ခု လှုပ်ခဲ့တယ်၊ ၂၀၂၀ ပြည့်နှစ်မှာတော့ ကမ္ဘာလုံးဆိုင်ရာ ကိုဗစ်-၁၉ ကပ်ရောဂါကြီး ဖြစ်ပွားခဲ့တယ်။ ဘေးအန္တရာယ်တွေက ပိုပိုပြီး ကြီးမားလာနေတယ်။ လူသားမျိုးနွယ်ကို ကယ်တင်ခြင်းအမှုတော်ကို ဆောင်ရွက်ဖို့ ဘုရားသခင်ရဲ့ တိတ်တဆိတ်ကြွရောက်လာခြင်းက ပြီးဆုံးတော့မှာဖြစ်ပြီး၊ အချိန်က အခုဆိုရင် အရမ်းနည်းနေပြီ။ ကျွန်မသာ ပညာရေးကို ဆက်ပြီးပြီးဆုံးအောင် လုပ်ခဲ့ရင်၊ အဲဒါက သမ္မာတရားကို ကျွန်မလိုက်စားတာနဲ့ ကျွန်မအသက်တာကြီးထွားမှုကို နှောင့်နှေးစေလိမ့်မယ်။ ကျောင်းဆက်မတက်ချင်တော့ဘူး။ နောင်မှာ အခက်အခဲ အများကြီး ရင်ဆိုင်ရမယ်ဆိုတာ သိပေမဲ့၊ ဘုရားသခင်က ကျွန်မအတွက် လမ်းဖွင့်ပေးမယ်လို့ ယုံကြည်တယ်။

အဲဒီအချိန်တုန်းက၊ မက်ဆေ့ခ်ျတွေ စစ်ဖို့ ညီမလေးဖုန်းကို သုံးပြီး ဖေ့စ်ဘွတ် အကောင့်ထဲ ဝင်ကြည့်လေ့ရှိတယ်။ ညီအစ်ကို မောင်နှမတွေက ကျွန်မကို ကူညီဖို့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေ ခဏခဏ ပို့ပေးကြတယ်။ ဘုရားသခင်ရဲ့ နှုတ်ကပတ်တော်တွေကို ကျွန်မ တွေ့ခဲ့ရတယ်။ “‘အောင်မြင်သောသူများ’ အဖြစ် ဘုရားသခင် ရည်ညွှန်းသောသူများမှာ စာတန်၏ စွမ်းအားအောက်၊ စာတန်၏ ဝိုင်းထားခြင်းခံရချိန်၊ ဆိုလိုသည်မှာ အမှောင်အင်အားများ အလယ်တွင် မိမိတို့ကိုယ်ကို တွေ့ရချိန်တွင် ၎င်းတို့၏ သက်သေခံချက်တွင် ခိုင်မာစွာ ရပ်တည်နိုင်ကြဆဲ ဖြစ်ပြီး ဘုရားသခင်၌ မိမိတို့၏ ပင်ကို ယုံကြည်စိတ်ချမှုနှင့် မိမိတို့၏ ကိုးကွယ် ဆက်ကပ်မှုတို့ကို ထိန်းသိမ်းနိုင်ကြဆဲ ဖြစ်သောသူများ ဖြစ်သည်။ သင်သည် မည်သို့ပင်ဖြစ်စေ ဘုရားသခင်၏ ရှေ့မှောက်တွင် ဖြူစင်သော စိတ်နှလုံးကို ထိန်းသိမ်းနိုင်ဆဲဖြစ်ပြီး ဘုရားသခင်အတွက် သင်၏ ရိုးသားစစ်မှန်သော ချစ်ခြင်းမေတ္တာကို ထိန်းသိမ်းနိုင်ဆဲဖြစ်ပါက၊ သင်သည် ဘုရားသခင်၏ ရှေ့တွင် သင်၏သက်သေခံချက်၌ ခိုင်မာစွာ ရပ်တည်နေခြင်း ဖြစ်ပြီး ဤသည်မှာ ဘုရားသခင်က ‘အောင်မြင်သောသူ’ တစ်ဦး ဖြစ်ခြင်းအဖြစ် ရည်ညွှန်းသော အရာဖြစ်သည်။ သင့်ကို ဘုရားသခင် ကောင်းချီးပေးသည့်အချိန်တွင် သင်၏ လိုက်စားရှာဖွေမှုသည် ထူးကဲသာလွန်သော်လည်း၊ သင်သည် သူ၏ ကောင်းချီးမင်္ဂလာများမရှိဘဲ နောက်ဆုတ်လိုက်ပါက၊ ဤသည်မှာ သန့်ရှင်းစင်ကြယ်မှုဖြစ်သလော။ ဤလမ်း မှန်ကန်သည်ဟု သင်သေချာသည့်အတွက်၊ အဆုံးထိတိုင် သင် လိုက်လျှောက်ရမည်။ ဘုရားသခင်ထံ သင်၏ကိုးကွယ်ဆည်းကပ်ခြင်းကို သင် ထိန်းသိမ်းရမည်။ သင့်ကို စုံလင်စေဖို့ ဘုရားသခင် ကိုယ်တော်တိုင် ကမ္ဘာမြေပေါ်သို့ ကြွလာပြီးဖြစ်သည်ကို သင် မြင်ရပြီးဖြစ်သည့်အတွက်၊ သင်၏ စိတ်နှလုံးကို သူ့အား လုံးလုံးလျားလျား ပေးအပ်သင့်ပေသည်။ သူမည်သည့်အရာကို လုပ်ဆောင်သည်ဖြစ်စေ၊ တကယ့်အဆုံးတွင် သင့်အတွက် မလိုလားအပ်သော ရလဒ်ကို သူဆုံးဖြတ်ပေးလျှင်ပင်၊ သင်သည် သူ့နောက်လိုက်နိုင်ဆဲဖြစ်ပါက၊ ဤသည်မှာ ဘုရားသခင်ရှေ့တွင် သင်၏ သန့်ရှင်းစင်ကြယ်မှုကို ထိန်းသိမ်းခြင်း ဖြစ်သည်။ သန့်ရှင်းသော ဝိညာဉ်ခန္ဓာနှင့် အပျိုစင်ကို ဘုရားသခင်ထံ ဆက်ကပ်ခြင်းသည် ဘုရားသခင်ရှေ့တွင် ရိုးသားစစ်မှန်သော စိတ်နှလုံးကို ထိန်းသိမ်းခြင်းဟု ဆိုလိုသည်။ လူသားမျိုးနွယ်အတွက်၊ ရိုးသားစစ်မှန်ခြင်းသည် သန့်စင်ဖြူစင်ခြင်းဖြစ်ပြီး၊ ဘုရားသခင်အပေါ် စစ်မှန်ရိုးသားနိုင်စွမ်းသည် သန့်စင်ဖြူစင်ခြင်းကို ထိန်းသိမ်းခြင်း ဖြစ်သည်။ ဤသည်မှာ သင်လက်တွေ့လုပ်ဆောင်သင့်သောအရာဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်အပေါ် သင်၏ သစ္စာစောင့်သိခြင်းကို သင် ထိန်းသိမ်းသင့်သည်) ဘုရားသခင်က အောင်မြင်သူများ ဖြစ်စေချင်တဲ့သူတွေဟာ စမ်းသပ်မှုတွေကြားမှာ ဘုရားသခင်ကို စစ်မှန်တဲ့ စိတ်နှလုံး ပေးနိုင်တဲ့သူတွေ ဖြစ်တယ်ဆိုတာ ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ ဒီလူတွေက စမ်းသပ်မှုတွေ ပိုကြုံရလေ၊ သူတို့ရဲ့ ဘုရားသခင်ကို ချစ်တဲ့ စိတ်နှလုံးက ပိုအားကြီးလာလေပဲ။ လူတွေကို စုံလင်အောင် ပြုလုပ်ဖို့ ဘုရားသခင်က စမ်းသပ်မှုတွေကို အသုံးပြုတယ်ဆိုတာ ကျွန်မ တွေ့ခဲ့ရတယ်။ ပြန်စဉ်းစားကြည့်ရင်၊ ဒါက တကယ် မှန်ပါတယ်။ ညှဉ်းပန်းနှိပ်စက်မှု ကြုံရတိုင်း၊ ဘုရားသခင်အပေါ် ကျွန်မရဲ့ ယုံကြည်ခြင်းက နည်းနည်း ပိုခိုင်မာလာတယ်။ ဒီထပ်ခါတလဲလဲ ညှဉ်းပန်းနှိပ်စက်မှုက ကျွန်မရဲ့ ယုံကြည်ခြင်းကို စုံလင်စေဖို့နဲ့ ကျွန်မရဲ့ ဝိညာဉ်ရင့်ကျက်မှုကို ကြီးထွားလာစေဖို့အတွက် ကျွန်မရဲ့ ဝိညာဉ်ရင့်ကျက်မှုအတိုင်း ဘုရားသခင်က လက်တွေ့ကျကျ စီစဉ်ပေးထားတဲ့ ပတ်ဝန်းကျင်တွေပါပဲ။ ကျွန်မ စိတ်နှလုံးထဲကနေ ဘုရားသခင်ကို ကျေးဇူးတင်ခဲ့တယ်။ ဘုရားနှုတ်ကပတ်တော်က မှန်တဲ့ လမ်းခရီးကို စွဲကိုင်ဖို့ ကျွန်မကို ယုံကြည်ခြင်းနဲ့ သတ္တိ ပေးခဲ့တယ်။ ဘုရားသခင်ကို ကျိုးနွံနာခံနိုင်ပြီး သူ့အတွက် ကိုယ့်သက်သေခံချက်မှာ ခိုင်ခိုင်မာမာ ရပ်တည်နိုင်အောင်၊ ပြီးတော့ နောင်မှာ ဘယ်လို နာကျင်မှုမျိုးပဲ ရင်ဆိုင်ရပါစေ ဘုရားသခင်ကို မညည်းညူမိအောင် ကျွန်မကို ကူညီဖို့ တောင်းလျှောက်ရင်း ဘုရားသခင်ဆီ ကျွန်မ ဆုတောင်းခဲ့တယ်။ ညနေခင်းတစ်ခုမှာ၊ အရင်က စုဝေးပွဲတစ်ခုမှာ မိတ်သဟာယပြုခဲ့ဖူးတဲ့ ပေတရုရဲ့ အတွေ့အကြုံတွေကို ကျွန်မ သတိရမိတယ်။ သူ ၁၈ နှစ်အရွယ်မှာ ပေတရုက သူ့မိဘတွေ၊ မိသားစု၊ လောကီရှေ့ရေးတွေကို စွန့်လွှတ်ပြီး ဘုရားသခင်ကို ယုံကြည်ခြင်းလမ်းကြောင်းကို လျှောက်လှမ်းခဲ့တယ်။ နောက်ပိုင်းမှာ သခင့်ရဲ့ခေါ်သံကို သူကြားတဲ့အခါ၊ တခြားဘာကိုမှ ဂရုမစိုက်ဘဲ သခင့်နောက်ကို သူလိုက်ခဲ့တယ်။ ဒါက ကျွန်မကို အများကြီး စဉ်းစားစေခဲ့တယ်။ အနန္တတန်ခိုးရှင် ဘုရားသခင်ဟာ စစ်မှန်တဲ့ဘုရားသခင်၊ ပြန်ကြွလာပြီဖြစ်တဲ့ သခင်ယေရှုပဲဆိုတာ ကျွန်မသိခဲ့ပေမဲ့ ဘုရားနောက်လိုက်ဖို့ ကျွန်မက ဘာအဖိုးအခမှ မပေးဆပ်ရသေးဘူး။ ကျွန်မ ဘုရားသခင်နောက်ကို စွဲစွဲမြဲမြဲ မလိုက်နိုင်ခဲ့ဘူး။ ကျွန်မ တကယ်ကို ရှက်မိခဲ့တယ်။ ဒီလိုတွေးမိတော့ ကျွန်မစိတ်နှလုံးက တောက်ပသွားပြီး၊ ဘုရားသခင်က ကျွန်မကို ရွေးချယ်မှုတစ်ခုလုပ်ဖို့ လမ်းပြနေတယ်လို့ ခံစားခဲ့ရတယ်။ ကျွန်မ ဘုရားသခင်နောက်ကို စွဲစွဲမြဲမြဲလိုက်ပြီး ကိုယ့်တာဝန်ကို ထမ်းဆောင်ဖို့ လိုအပ်ခဲ့တယ်။ ဒါနဲ့ ညီအစ်ကို မောင်နှမတွေကို ဆက်သွယ်ဖို့ ညီမလေးဖုန်းကို သုံးလိုက်ပြီး၊ ကျွန်မ ကျောင်းထွက်ပြီး ဘုရားနောက်လိုက်ချင်တဲ့အကြောင်း၊ ပြီးတော့ မိဘတွေက ထပ်တားဖို့ ကြိုးစားရင် အိမ်ကနေ ထွက်ပြေးမယ်ဆိုတဲ့အကြောင်း ပြောပြလိုက်တယ်။ ညီမတစ်ယောက်က ကျွန်မနဲ့ မိတ်သဟာယပြုတယ်၊ “ညီမလေးက မိန်းကလေးလေ၊ အဲဒီလို ထွက်ပြေးရင် မိသားစုက စိတ်ပူမှာပေါ့။ အစ်မတို့တွေ ဘုရားနောက်လိုက်တာက လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ ညီမလေး ဘုရားနောက်လိုက်ဖို့ ရွေးချယ်တယ်ဆိုတာ မိဘတွေကို သေသေချာချာ ရှင်းပြလို့ရပါတယ်။ သူတို့က တားဖို့ ကြိုးစားနေတုန်းဆိုရင်တော့၊ ညီမလေး လျှောက်သင့်တဲ့ ဘဝလမ်းကြောင်းကို ရွေးချယ်ရလိမ့်မယ်” တဲ့။ အဲဒီအစ်မ ပြောတာ မှန်တယ်လို့ ခံစားရပြီး၊ အဖေ့ကို ကိုယ့်ရပ်တည်ချက်အကြောင်း ဘယ်လို ပြောပြရမလဲဆိုတာ စဉ်းစားမိတယ်။

မထင်မှတ်ဘဲ၊ နောက်ရက်နည်းနည်းကြာတော့၊ ကျွန်မအပေါ် မိဘတွေရဲ့ သဘောထားက ရုတ်တရက် အရမ်း ကောင်းလာတယ်။ ကျွန်မ မွေးကတည်းက ကျွန်မကို ဂရုစိုက်ဖို့ သူတို့ ဘယ်လောက် ပင်ပင်ပန်းပန်း လုပ်ခဲ့ရတယ်ဆိုတာ ပြောပြကြတယ်။ အဖေက ခဏခဏ ပြောတယ်၊ “အဖေ့သမီးလေးရေ၊ သမီးကို အဖေတို့တွေ ဘယ်လောက်ချစ်တယ်ဆိုတာ သိလား။ သမီး ငယ်ငယ်တုန်းက ပန်းနာရင်ကျပ် ရှိတော့ ညဘက်ဆို အသက်ရှူရခက်တယ်။ အမေနဲ့ အဖေက သမီးကို ပေါင်ပေါ်တင်ပြီး ဆေးတိုက်ခဲ့ရတာ။ ညဘက်ဆို သမီး အိပ်ရအဆင်ပြေအောင် အဖေတို့တွေ တစ်လှည့်စီ ပွေ့ထားပေးရတယ်။ အဖေတို့သာ အဲဒီလို ဂရုမစိုက်ခဲ့ရင် သမီး ဘယ်လိုလုပ်ပြီး သက်သာလာနိုင်မှာလဲ။ နောင်မှာ လူတကာထက် သာအောင်လို့ သမီးကို အကောင်းဆုံး ပညာရေးပေးဖို့ အဖေတို့တွေ ခြိုးခြံချွေတာခဲ့ရတာ။ အဖေတို့ပိုက်ဆံတွေ အကုန်လုံး သမီးအတွက် သုံးခဲ့ရတာလေ။ အဖေတို့ကျေးဇူးကို သမီး မမေ့နဲ့နော်” တဲ့။ မိဘတွေရဲ့ စကားကို ကြားတော့၊ ကျွန်မ ရင်ထဲ နာကျင်ရပြီး၊ သူတို့အပေါ် အကြွေးတင်နေသလို ခံစားရတယ်။ နောက်ပိုင်း စုဝေးပွဲတစ်ခုမှာ၊ ကျွန်မရဲ့ အခြေအနေအကြောင်း ရင်ဖွင့် မိတ်သဟာယပြုခဲ့တယ်။ ညီမတစ်ယောက်က အနန္တတန်ခိုးရှင် ဘုရားသခင်ရဲ့ နှုတ်ကပတ်တော် တစ်ပိုဒ်ကို ဖတ်ပြတယ်။ “ကျွန်ုပ်တို့၏ အသက်များနှင့် ဝိညာဉ်များအားလုံးဘုရားသခင်ထံမှ လာပြီး၊ သူက ဖန်ဆင်းခဲ့ခြင်းဖြစ်သည်။ ကျွန်ုပ်တို့၏ မိဘများထံမှ မဟုတ်သကဲ့သို့် သဘာဝမှ သေချာပေါက် မဟုတ်ဘဲ၊ ဘုရားသခင်က ကျွန်ုပ်တို့အား ပေးထားခြင်းဖြစ်သည်။ ကျွန်ုပ်တို့၏ သားသမီးများက ကျွန်ုပ်တို့ထံမှ မွေးဖွားကြသည့်အတိုင်း၊ ကျွန်ုပ်တို့၏ ခန္ဓာကိုယ်သည်သာ မိဘများထံမှ မွေးဖွားခြင်း ဖြစ်သော်လည်း ၎င်းတို့၏ ကံကြမ္မာသည် ဘုရားသခင်လက်ထဲတွင် လုံးဝ ရှိပေသည်။ ဘုရားသခင်ကို ကျွန်ုပ်တို့ ယုံကြည်နိုင်သည်မှာ သူက ကျွန်ုပ်တို့ကို ပေးထားသည့် အခွင့်အရေးတစ်ခု ဖြစ်သည်။ ယင်းကို သူက စီမံထားပြီး၊ သူ၏ ကျေးဇူးတော် ဖြစ်သည်။ ထို့ကြောင့် အခြားတစ်ဦးတစ်ယောက်ထံ သင်၏ ဝတ္တရား သို့မဟုတ် တာဝန်ကို ဖြည့်ဆည်းရန် သင့်အတွက် မလိုအပ်ပေ။ သင်သည် ဖန်ဆင်းခံတစ်ဦးအဖြစ် သင်၏ တာဝန်ကို ဘုရားသခင်ထံတွင်သာ ဖြည့်ဆည်းသင့်သည်။ ဤသည်မှာ အခြားမည်သည့်အရာမဆိုထက် လူတို့လုပ်ဆောင်ရမည့်အရာ၊ မိမိဘဝ၏ အဓိက အရေးကိစ္စအဖြစ် လုပ်ဆောင်သင့်သည့် အဓိကအရာ ဖြစ်သည်။ သင်သည် သင်၏ တာဝန်ကို ကောင်းစွာ မဖြည့်ဆည်းပါက၊ သင်သည် အရည်အချင်းပြည့်မီသည့် အဖန်ဆင်းခံ သတ္တဝါတစ်ဦး မဟုတ်ပေ။ အခြားသူများ၏ အမြင်တွင်၊ သင်သည် ဇနီးကောင်းနှင့် ချစ်ခင်တတ်သော မိခင်တစ်ဦး၊ ထူးကဲသာလွန်သော အိမ်ရှင်မတစ်ဦး၊ သားသမီးဝတ်ရှိသော သမီးတစ်ဦးနှင့် လူမှုအဖွဲ့အစည်း၏ တော်ဖြောင့်သော အဖွဲ့ဝင်တစ်ဦး ဖြစ်ကောင်းဖြစ်နိုင်သော်လည်း ဘုရားသခင်၏ ရှေ့မှောက်တွင် သင်သည် သူ့ကို ပုန်ကန်သည့်သူ၊ မိမိတို့၏ ဝတ္တရားများ သို့မဟုတ် တာဝန်ကို လုံးဝ မဖြည့်ဆည်းသည့်သူ၊ ဘုရားသခင်၏ စေခိုင်းချက်တာဝန်ကို လက်ခံရရှိခဲ့သော်လည်း မပြီးမြောက်ခဲ့သည့်သူတစ်ဦး၊ လမ်းတစ်ဝက်တွင် လက်လျှော့ခဲ့သူတစ်ဦး ဖြစ်ပေသည်။ ဤကဲ့သို့သော တစ်စုံတစ်ဦးသည် ဘုရားသခင်၏ နှစ်သက်လက်ခံမှုကို ရရှိနိုင်သလော။ ဤကဲ့သို့သော လူများသည် သုံးမရပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော် ဖတ်ပြီးတဲ့နောက်မှာ မိဘတွေက ကျွန်မအတွက် အများကြီး ပေးဆပ်ခဲ့တယ်၊ ကျွန်မကို ဂရုအစိုက်ဆုံးသူတွေ ဖြစ်တယ်၊ ဘုရားနောက်လိုက်ဖို့ ရွေးချယ်တာက သူတို့အပေါ် အကြွေးတင်နေတာပဲလို့ ကျွန်မ ယုံကြည်ခဲ့တာ မှားမှန်း သဘောပေါက်လိုက်တယ်။ တကယ်တော့၊ ဒီအရာအားလုံးကို ကျွန်မဆီ ပေးသနားခဲ့တာ ဘုရားသခင်ပါ။ ကျွန်မအသက်နဲ့ ကြီးပြင်းဖို့ လိုအပ်တဲ့အရာ အားလုံးကို ဘုရားသခင်က ပေးသနားခဲ့တာလေ။ မိဘတွေက ကျွန်မကို ကျွေးမွေးပြုစုပျိုးထောင်တာကလည်း ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကြောင့်ပါပဲ။ ကျွန်မ အကြွေးတင်နေတာက ဘုရားသခင်ပါ၊ မိဘတွေကို မဟုတ်ပါဘူး။ ကျွန်မ ပျော်မွေ့ခံစားဖို့ ကောင်းတဲ့အရာတွေ အကုန်ပေးခဲ့တယ်၊ ပညာရေးကောင်းကောင်း ပေးခဲ့တယ်၊ ပြီးတော့ ကျွန်မကို အရမ်းချစ်တယ်လို့ မိဘတွေ ပြောခဲ့တာကို ပြန်စဉ်းစားမိတယ်။ တကယ်တော့၊ သူတို့က ကျွန်မအပေါ် အပေါ်ယံပဲ ကောင်းခဲ့တာပါ။ သခင် ပြန်ကြွလာခြင်းဆိုတဲ့ အရေးကိစ္စကြီးနဲ့ ရင်ဆိုင်ရတဲ့အခါ၊ မှန်တဲ့ လမ်းခရီးကို ကျွန်မ လက်မခံအောင် သူတို့ အမြဲ တားဖို့ ကြိုးစားခဲ့တယ်။ ဒါက ဘယ်လိုလုပ် မေတ္တာ ဖြစ်မှာလဲ။ ဘုရားသခင်ကို ကျွန်မ သစ္စာဖောက်အောင် သွေးဆောင်ဖို့ သူတို့ ဒီလိုစကားတွေ ပြောခဲ့တာပဲ။ စာတန်ရဲ့ ပရိယာယ်တွေကို မြင်နိုင်အောင် လုပ်ပေးတဲ့ ဘုရားနှုတ်ကပတ်တော်ရဲ့ လမ်းပြမှုကို ကျွန်မ ကျေးဇူးတင်တယ်။ နောက်ပိုင်းမှာ၊ အနန္တတန်ခိုးရှင် ဘုရားသခင်ရဲ့ အမှုတော်အကြောင်း သူ့ကို နောက်တစ်ကြိမ် သက်သေခံတဲ့ စာတစ်စောင်ကို အဖေ့ဆီရေးဖို့ တစ်ညလုံး အချိန်ပေးခဲ့တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို မဖတ်ရတဲ့အခါ ဘယ်လိုခံစားရကြောင်းလည်း ရေးခဲ့ပြီး၊ အနန္တတန်ခိုးရှင် ဘုရားသခင်နောက် လိုက်ဖို့ ကျွန်မရဲ့ ခိုင်မာတဲ့ ဆုံးဖြတ်ချက်ကို ဖော်ပြခဲ့တယ်။ စာအဆုံးမှာ ကျွန်မ ဒီလိုရေးခဲ့တယ်၊ “သခင်ပြန်ကြွလာခြင်းဆိုင်ရာ ပရောဖက်ပြုချက်တွေ ပြည့်စုံနှင့်ပြီးပြီ။ အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှုပဲ။ သမီး အဖေ့ကို အများကြီး မိတ်သဟာယဖွဲ့ခဲ့ပြီးပြီ၊ ဒါပေမဲ့ အဖေက နားမထောင်ဘဲ သမီးကိုတောင် နှိပ်စက်ပြီး တားဆီးနေတယ်။ အခု သမီး ယုံကြည်ခြင်းလွတ်လပ်ခွင့်ပေးဖို့ အဖေ့ကို တောင်းဆိုတယ်၊ စုဝေးပွဲတွေတက်ဖို့ သမီးကို ခွင့်ပြုပါ။ အဖေသာ သမီးကို ဆက်ပြီးတားဆီးနေရင် တစ်နေ့ကျရင် သမီး အိမ်ကနေ ထွက်သွားလိမ့်မယ်။ ကျွန်မတို့က ဒီမိုကရေစီနိုင်ငံမှာ နေထိုင်နေကြတာ၊ ဒါတောင်မှ အဖေက သမီးရဲ့ လွတ်လပ်တဲ့ ယုံကြည်ခွင့်ကို လုယူသွားခဲ့ပြီ။ သမီး အနန္တတန်ခိုးရှင် ဘုရားသခင်နောက်ကို အမြဲလိုက်ဖို့ စိတ်ပိုင်းဖြတ်ထားတယ်၊ အဖေ သမီးကို တားလို့မရဘူး” လို့ပေါ့။ အဲဒီနောက် အဖေ့ကို အဲဒီစာ ပေးဖတ်လိုက်တယ်။ ဖတ်ပြီးတဲ့နောက်၊ အဖေက ကျွန်မကို ပြောတယ်၊ “နင့်ကို အနန္တတန်ခိုးရှင် ဘုရားသခင် ဆက်မယုံကြည်ဖို့ ငါ တားမြစ်တယ်။ ငါ နင့်ကို သုံးခါ သတိပေးပြီးပြီ။ နင် ဘာလို့ ဆက်ယုံကြည်ဖို့ ခေါင်းမာနေရတာလဲ။ ဘာလို့ ဒီကိစ္စကို ထပ်ခါတလဲလဲ ပြောနေရတာလဲ။ သူတို့အသင်းတော်ကို နင် ဘာလို့ ဝင်ချင်နေရသေးတာလဲ” တဲ့။ ကျွန်မ အဖေ့ကို ပြောလိုက်တယ်၊ “သမီး ပြောစရာရှိတာတွေ ပြောပြီးပြီ။ ဘာပဲဖြစ်ဖြစ်၊ အနန္တတန်ခိုးရှင် ဘုရားသခင်နောက် လိုက်တာကို သမီး စွန့်လွှတ်မှာ မဟုတ်ဘူး” လို့ပေါ့။ အဖေ ခဏလောက် တိတ်သွားတယ်၊ “အဖေ သမီးကို ပညာသင်ပေးခဲ့တာက သမီးက အဖေ့ကို နည်းလမ်းအမျိုးမျိုးနဲ့ ကူညီနိုင်ဖို့ပဲ၊ ဒါပေမဲ့ အခု သမီးရဲ့အသိပညာက အဖေ့ထက်သာလွန်သွားပြီ၊ သမီးက အဖေ့ကို မကူညီရုံတင်မကဘူး၊ အဖေ ဆုံးမတာတွေက မှားတယ်လို့တောင် သမီးက ပြောနေသေးတယ်။ အဖေ ဘယ်လိုလုပ်ပြီး တခြားသူတွေကို တရားဟောနိုင်တော့မှာလဲ။ အဖေ ဘယ်လိုလုပ်ပြီး သင်းအုပ်ဆရာလုပ်နိုင်တော့မှာလဲ။ သမီးသာ အဖေ့ကိုချစ်ရင် အဖေပြောတဲ့အတိုင်း လုပ်ရမယ်။ ကျမ်းစာထဲမှာ သားသမီးတွေက မိဘစကားကို နာခံရမယ်လို့ ပြောထားတယ်။ အဖေ့စကားကို နာခံမှသာ၊ သမီးယုံကြည်တဲ့လမ်းခရီးက မှန်ကန်တယ်ဆိုတာကို သက်သေပြနိုင်မှာ” တဲ့။ ကျွန်မ အနန္တတန်ခိုးရှင် ဘုရားသခင်နောက်ကို လိုက်တာက သင်းအုပ်ဆရာတစ်ယောက်အနေနဲ့ သူ့ရဲ့အဆင့်အတန်းကို ထိခိုက်မှာ၊ ယုံကြည်သူတွေကြားထဲမှာ သူ့ရဲ့ဂုဏ်သတင်းကို ပျက်စီးစေမှာကို သူကြောက်နေတယ်ဆိုတာ ကျွန်မသိခဲ့တယ်။ ကျွန်မက “သမီး ခရစ်ယာန်မိသားစုမှာ မွေးဖွားခဲ့ရလို့၊ ငယ်ငယ်ကတည်းက ဘုရားသခင်ရှိမှန်း သိခဲ့ရလို့ အရမ်းကံကောင်းပါတယ်။ ဒါပေမဲ့ အဖေ့သွန်သင်ချက်အားလုံးက မှန်တာတော့မဟုတ်ဘူး။ အဖေပြောတဲ့ မှန်ကန်တဲ့အရာတွေကို သမီး နာခံပါ့မယ်၊ ဒါပေမဲ့ အဖေပြောတဲ့ မမှန်ကန်တဲ့အရာတွေကိုတော့ သမီး နာခံလို့မရဘူး။ သမီး ဘုရားသခင်ရဲ့နောက်ဆုံးသောကာလ အမှုတော်ကို လက်ခံခဲ့ပြီးပြီ၊ သခင်ယေရှု ပြန်ကြွလာတာကို ကြိုဆိုခဲ့ပြီးပြီ။ သမီးကို တားဆီးရာမှာ၊ အဖေက သမီးကို ဘုရားသခင်ရဲ့အသံတော်ကို ကြားခွင့်မပေးဘဲ ဘုရားသခင်ကို ကျိုးနွံနာခံခွင့်မပေးဘူး။ သမီး ဘယ်လိုလုပ်ပြီး အဖေ့စကားကို နားထောင်နိုင်မှာလဲ” လို့ ပြောလိုက်တယ်။ ကျွန်မ လျှော့ပေးမှာ မဟုတ်မှန်း မြင်တော့၊ အဖေက ဆက်ပြောတယ်၊ “နင့်ကို ငါ အတင်းမတိုက်တွန်းတော့ဘူး။ နင့်လမ်း နင်ရွေးလို့ရတယ်။ ဒါပေမဲ့ နင် သိထားရမှာက ငါပြောတာ နင် နားထောင်ရင် အဖေတို့တွေ အတူတူ သာသာယာယာ နေလို့ရတယ်။ အနန္တတန်ခိုးရှင် ဘုရားသခင်နောက် လိုက်ဖို့ နင် ရွေးချယ်ရင် အဖေတို့မိသားစု ပြိုကွဲလိမ့်မယ်၊ ဘာလို့လဲဆိုတော့ အဖေတို့ လျှောက်တဲ့လမ်းက မတူဘူးလေ။ အဲဒါက အခုအချိန်ကစပြီး ကိုယ့်လမ်းကိုယ် လျှောက်ရမယ်ဆိုတဲ့ အဓိပ္ပာယ်ပဲ” တဲ့။ ကျွန်မ နည်းနည်း ကြောက်သွားပြီး တွေးမိတယ်၊ “မိသားစုနဲ့ ကွဲကွာသွားရင်၊ ငါ ဘယ်သွားရမလဲ။ ငါ့ဘာသာ ဘယ်လို အသက်ရှင်မလဲ” လို့ပေါ့။ ဒါပေမဲ့ အရာအားလုံး ဆုံးရှုံးရရင်တောင်၊ ဘုရားသခင်ကို ကျွန်မ သစ္စာမဖောက်နိုင်ဘူးဆိုတာ သိတယ်။ ဒါနဲ့ အဖေ့ကို နောက်တစ်ကြိမ် ပြတ်ပြတ်သားသား ပြောလိုက်တယ်၊ “သမီး အနန္တတန်ခိုးရှင် ဘုရားသခင်နောက် လိုက်ပြီး မှန်ကန်တဲ့ လမ်းကြောင်းကို လျှောက်ချင်တယ်” လို့ပေါ့။

ဒီနောက်မှာတော့ ကျွန်မ တခြားဒေသက သူငယ်ချင်းတစ်ယောက်အိမ်မှာ သွားနေခဲ့တယ်။ ကျွန်မသူငယ်ချင်းက ဘုရားသခင်ကို မယုံကြည်ပေမဲ့၊ ညှဉ်းပန်းနှိပ်စက်ခံရတဲ့ ကျွန်မအတွေ့အကြုံကို ကြားတဲ့အခါ သူ ကျွန်မကို နားလည်ပေးနိုင်ခဲ့တယ်။ နောက်ပိုင်းမှာ၊ လူ့အခွင့်အရေး အဖွဲ့အစည်းတစ်ခုဆီ ကျွန်မ အကူအညီတောင်းခဲ့တယ်။ ကျွန်မရဲ့ ထွက်ဆိုချက်ကို ကြားပြီးနောက်မှာ၊ ကျွန်မရဲ့ လွတ်လပ်စွာ ယုံကြည်ခွင့်ကို မိသားစုက နှောင့်ယှက်ရင်၊ တရားစွဲလို့ရပြီး မိဘတွေကို သတိပေးစာ ထုတ်လို့ရတယ်လို့ ဝန်ထမ်းတွေက ပြောပြတယ်။ အဲဒီနောက်၊ သူတို့က ကျွန်မကို ခိုလှုံရေးစခန်းတစ်ခုဆီ ခေါ်သွားတယ်။ ဒီမှာ အသက်ရှင်ဖို့ လိုအပ်တာတွေ ရှိပေမဲ့၊ အသင်းတော် အသက်တာ မရှိတဲ့အပြင် ဘုရားနှုတ်ကပတ်တော်လည်း မဖတ်ရတော့၊ ကျွန်မစိတ်နှလုံးက အရမ်း နာကျင်နေတုန်းပဲ။ နောက်ပိုင်းမှာ၊ ညီအစ်ကို မောင်နှမတွေကို ဆက်သွယ်ဖို့ သူများဖုန်းကို ကျွန်မ သုံးခဲ့တယ်။ ကျွန်မကို ရှာဖို့အတွက် မိဘတွေက ရဲနဲ့ ပူးပေါင်းကြံစည်ပြီး၊ ကျွန်မနဲ့ အဆက်အသွယ်ရှိတဲ့ ညီအစ်ကို မောင်နှမ သုံးယောက်ကို ဖမ်းသွားတယ်လို့ ညီမ ဆစ်လ်ဗီးယားက ပြောပြတယ်။ ကျွန်မ လန့်သွားတယ်။ ရဲတွေ ဒီလိုလုပ်မယ်လို့ ဘယ်တုန်းကမှ မထင်ခဲ့ဘူး။ ဒါနဲ့ အကူအညီရဖို့ လူ့အခွင့်အရေး အဖွဲ့အစည်းဆီ ကျွန်မ သွားခဲ့တယ်။ မထင်မှတ်ဘဲ၊ အဲဒီနေ့ နေ့လယ်မှာ၊ မိဘတွေက ရဲအရာရှိ အများကြီးကို လူ့အခွင့်အရေး အဖွဲ့အစည်းရှိတဲ့နေရာဆီ ခေါ်လာကြတယ်။ အမေက ငိုပြီး အိမ်ပြန်လိုက်ဖို့ တောင်းပန်တယ်၊ ကျွန်မရဲ့ ယုံကြည်ခြင်းကို သူတို့ မနှောင့်ယှက်ပါဘူးလို့ ပြောတယ်။ အဲဒီနောက် ကျွန်မတို့ သဘောတူညီချက်တစ်ခု ရခဲ့ပြီး လူ့အခွင့်အရေး အဖွဲ့အစည်းက အမေ့ကို သဘောတူညီချက်စာချုပ်မှာ လက်မှတ်ထိုးခိုင်းတယ်။ ညီအစ်ကို မောင်နှမတွေကို ပြန်လွှတ်ပေးပြီးပြီလို့ ပြောပြီး ရဲတွေက ကျွန်မကို လှည့်စားခဲ့တယ်။ ဒါပေမဲ့ ရဲစခန်းရောက်တော့၊ ညီအစ်ကို မောင်နှမတွေက အချုပ်ခန်းထဲမှာ ပိတ်လှောင်ခံထားရတုန်းပဲ၊ ပြီးတော့ ရက်ရက်စက်စက် အရိုက်ခံထားရတယ်။ ညီမတစ်ယောက်ဆို သတိလစ်တဲ့အထိ အရိုက်ခံထားရတယ်။ ကျွန်မ အိမ်ကထွက်လာရတဲ့ အကြောင်းရင်းနဲ့ မိသားစုက ကျွန်မကို ဘယ်လို ညှဉ်းပန်းနှိပ်စက်ခဲ့တယ်ဆိုတာ ရဲကို ပြောပြခဲ့တယ်၊ အိန္ဒိယနိုင်ငံက ဒီမိုကရေစီနိုင်ငံ ဖြစ်ပြီး လွတ်လပ်စွာ ယုံကြည်ခွင့်ကို ဥပဒေနဲ့ ကာကွယ်ထားကြောင်း၊ ယုံကြည်ခြင်းကို စွန့်လွှတ်ဖို့ မိဘတွေက ထပ်ခါတလဲလဲ အတင်းအကျပ် လုပ်တာက အိန္ဒိယဥပဒေနဲ့ မညီညွတ်ကြောင်း ကျွန်မ ရှင်းပြတယ်။ အမျိုးသား ရဲအရာရှိတစ်ယောက်က ကျွန်မကို ဒေါသတကြီး အော်ငေါက်တယ်၊ “ဘာ ယုံကြည်ခြင်းလဲ။ တော်လိုက်တော့။ ယုံကြည်ခြင်းအတွက် နင့်မိဘတွေကို နင် သစ္စာဖောက်ခဲ့တာ။ ဘာပဲဖြစ်ဖြစ် ကိုယ့်မိဘတွေကိုယ် နာခံရမယ်” တဲ့။ ရဲအရာရှိက အော်ငေါက်နေတာနဲ့ ကျွန်မ ကြောက်လန့်သွားတယ်။ အရင်တုန်းက၊ စီစီပီ အစိုးရက ဘုရားသခင်ကို အတိုက်အခံလုပ်တယ်ဆိုတာပဲ ကျွန်မ သိခဲ့တာ။ အခုတော့ ဒီက ရဲအရာရှိ အများကြီးကလည်း ဘုရားသခင်ကို အတိုက်အခံလုပ်ပြီး မုန်းတီးကြတာ ကျွန်မ မြင်လိုက်ရပြီ။ နောက်ဆုံးမှာ၊ ရဲမှူးက အပြီးသတ် ပြောတယ်၊ “ငါတို့တွေ သဘောတူညီချက်တစ်ခု ရဖို့လိုတယ်။ မင်း အိမ်ပြန်ပြီး မိဘတွေနဲ့ နေရမယ်၊ မင်းမိဘတွေကလည်း မင်းကို ဆက်ပြီး ညှဉ်းပန်းနှိပ်စက်တာ၊ ဘုရားသခင်ကို မယုံကြည်အောင် တားဆီးတာမျိုး မလုပ်ရတော့ဘူး။ အိန္ဒိယ ဖွဲ့စည်းပုံအခြေခံဥပဒေ ပုဒ်မ ၂၅ ကနေ ၂၈ အရ၊ အိန္ဒိယနိုင်ငံသားတွေမှာ လွတ်လပ်စွာ ကိုးကွယ်ယုံကြည်ခွင့် ရှိတယ်။ ခင်ဗျားတို့အားလုံး ဒါကို မှတ်ထားရမယ်” တဲ့။ အမေက သဘောတူခဲ့တယ်။

ရဲစခန်းက ပြန်လာပြီး သုံးရက်မြောက်နေ့မှာ၊ ဝမ်းကွဲတွေက မိဘတွေနဲ့ ပူးပေါင်းကြံစည်ပြီး၊ ဇာတိမြေကို ပြန်ဖို့နဲ့ အဲဒီက အသင်းတော်တစ်ခုကို သွားဖို့ ကျွန်မကို လှည့်စားခဲ့ကြတယ်။ သူတို့ပြောတဲ့ “မကောင်းဆိုးဝါးတွေ” ကို နှင်ထုတ်ဖို့အတွက် ကျွန်မကို ဆုတောင်းပေးဖို့ အဲဒီက သင်းအုပ်ဆရာကို ခိုင်းကြတယ်။ မသွားဖို့ ကျွန်မ ကြိုးစားပြီး ခုခံပေမဲ့၊ သူတို့ကို မယှဉ်နိုင်ခဲ့ဘူး။ ဒါနဲ့၊ သူတို့ ဘာလုပ်ကြမလဲဆိုတာ ကျွန်မ သတိထားပြီး စောင့်ကြည့်နေလိုက်တယ်။ သူတို့ အတူတူ သီချင်းဆိုကြတယ်၊ မျက်လုံးမှိတ်၊ လက်တွေမြှောက်ပြီး မျက်ရည်တွေကျရင်း အရမ်း ဝမ်းနည်းနေတဲ့ပုံစံမျိုးနဲ့ပေါ့။ မိန်းကလေးတစ်ယောက် သတိလစ်သွားတော့၊ သူတို့က ခုံတန်းလျားတစ်ခုဆီ မသွားပြီး သူဆုံးသွားပြီ၊ ဒါပေမဲ့ ပြန်နိုးလာလိမ့်မယ်လို့ ပြောကြတယ်။ အဲဒီမိန်းကလေးက ကောင်းကင်ဘုံက သတင်းစကားတချို့ သယ်လာမယ်လို့ သူတို့ ယုံကြည်ကြတယ်။ ပြီးတော့ ကျွန်မ အထင်အမြင်မှားအောင် လုပ်ခံရပြီဆိုပြီး ပေါက်ကရတွေ စပြောတော့တာပဲ။ ဒီဘာသာရေးသမားတွေ တခြားသူတွေကို ဘယ်လို လှည့်စားတယ်ဆိုတာ သူတို့ရဲ့ လုပ်ရပ်တွေကနေ ကျွန်မ မြင်ခဲ့ရတယ်။ ပြီးတော့ ပိုင်းခြားသိမြင်မှု ကြီးထွားလာအောင်၊ စာတန်ရဲ့ ကောက်ကျစ်ဆိုးယုတ်မှုကို ရှင်းရှင်းလင်းလင်း မြင်နိုင်အောင်၊ ဒီဘာသာရေးသမားတွေ သူများတွေကို ဘယ်လို လှည့်စားပြီး အထင်အမြင်မှားအောင် လုပ်တယ်ဆိုတာ ရှင်းရှင်းလင်းလင်း မြင်နိုင်အောင်လို့ ဒီအရာတွေကို တွေ့ကြုံရဖို့ ဘုရားသခင် ကျွန်မကို ခွင့်ပြုခဲ့တာဆိုတာကိုလည်း ကျွန်မ နားလည်ခဲ့တယ်။ နာရီပိုင်းအတွင်းမှာပဲ၊ သူတို့က ရောက်နေတဲ့လူ အများကြီးကို လှည့်စားခဲ့ကြတယ်။ ကျွန်မ ကိုယ့်ကိုယ်ကိုယ် တိတ်တဆိတ် ပြောလိုက်တယ်၊ “သူတို့ ဘာပဲပြောပြော၊ ဘာပဲဖြစ်ဖြစ်၊ ငါ့ရပ်တည်ချက်မှာ ငါ ခိုင်မာစွာ ရပ်တည်ရမယ်” လို့ပေါ့။ နောက်ဆုံးမှာ၊ သူတို့အားလုံး ကျွန်မကို ဝိုင်းတိုက်ခိုက်ကြတဲ့အခါမှာတောင် ကျွန်မ စိတ်မထိခိုက်ခဲ့ပါဘူး။ အနန္တတန်ခိုးရှင် ဘုရားသခင်အပေါ် ကျွန်မရဲ့ ယုံကြည်ခြင်းက ခိုင်မာနေတုန်းပဲဆိုတာ မြင်တော့၊ မိသားစုက ပိုတောင် မယုံနိုင်စရာကောင်းတာတစ်ခု လုပ်ကြတယ်။ နောက်ရက် မနက်မှာ၊ ကျွန်မရဲ့ ဝမ်းကွဲတွေနဲ့ မိဘတွေက စုန်းအတတ် သုံးတဲ့နေရာတစ်ခုဆီ ကျွန်မကို အတင်းအကျပ် ခေါ်သွားကြတယ်။ ဒါ ကျွန်မ ဘယ်တုန်းကမှ စိတ်ကူးမယဉ်ဖူးတဲ့အရာပါ။ သခင်ယေရှုကို နှစ်ပေါင်းများစွာ ယုံကြည်ခဲ့တဲ့ ကျွန်မမိဘတွေက သူတို့မို့လို့ ဒါမျိုး လုပ်ရက်ကြတယ်။ မှော်ဆရာတစ်ယောက်က တစ်ယောက်ယောက်ကို ပြုစားတဲ့အခါ၊ အဲဒီလူ ရူးသွားနိုင်တယ်လို့ ကျွန်မ ကြားဖူးတယ်။ ကျွန်မ စိတ်ထဲ နည်းနည်း ကြောက်သွားတယ်။ ဒါပေမဲ့ အနန္တတန်ခိုးရှင် ဘုရားသခင် အသင်းတော် ဝက်ဘ်ဆိုက်ပေါ်က ညှဉ်းပန်းနှိပ်စက်မှုကြားက ရရှိသော အသက်တာသစ် ဆိုတဲ့ ရုပ်ရှင်ကို ကျွန်မ သတိရလိုက်တယ်။ ရုပ်ရှင်ထဲမှာ၊ ဘုရားသခင်ကို သစ္စာဖောက်အောင် အတင်းအကျပ်လုပ်ဖို့၊ စိတ်ဖောက်ပြန်သွားအောင် ကြိုးစားရာမှာ ရဲတွေက ညီမတစ်ယောက်ကို ဆေးတိုက်ကြတယ်။ ဒါပေမဲ့ အဲဒီညီမက ရဲတွေရဲ့ ဖျက်ဆီးတာနဲ့ ညှဉ်းပန်းနှိပ်စက်တာကို ကျော်လွှားဖို့ ဘုရားနှုတ်ကပတ်တော်ကို မှီခိုခဲ့ပြီး၊ နောက်ဆုံးမှာ သူ့သက်သေခံချက်မှာ ခိုင်ခိုင်မာမာ ရပ်တည်တဲ့အပြင် စာတန်ကို အရှက်ရစေခဲ့တယ်။ ဒါကို တွေးမိတော့၊ ကျွန်မ သတ္တိတချို့ ရရှိခဲ့တယ်။ ဖြစ်ပျက်ခဲ့တာ အကုန်လုံးကို ပြောပြထားတဲ့ စာတစ်စောင်ကို ညီမ ဆစ်လ်ဗီးယားဆီ ပို့လိုက်တယ်။ ဘုရားသခင်ကို မှီခိုဖို့ သူက ပြောပြီး ဘုရားနှုတ်ကပတ်တော်တချို့ကိုလည်း ကျွန်မကို ပို့ပေးတယ်။ ဘုရားနှုတ်ကပတ်တော် တစ်ပိုဒ်က ကျွန်မကို ခွန်အားပေးခဲ့ပြီး၊ ဖြစ်လာမဲ့အရာကို ရင်ဆိုင်ဖို့ ယုံကြည်ခြင်း ပိုပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်က လူတစ်ဦးကို ရွေးချယ်ပြီး ထိုသူကို စာတန်၏အာဏာမှ သူ၏အိမ်တော်ထဲသို့ ပို့ဆောင်သောအခါ စာတန်သည် ဘုရားသခင်အား သတ်မှတ်ချက် တစ်စုံတစ်ရာ ပြဋ္ဌာန်းဝံ့သလော။ မည်သည့်သတ်မှတ်ချက်ကိုမျှ မပြဋ္ဌာန်းဝံ့သကဲ့သို့ မည်သည့်အရာကိုမျှလည်း မပြောဝံ့ချေ။ အကယ်၍ ဘုရားသခင်က ‘ဤသူသည် ငါ့အပိုင်ဖြစ်၏။ ထိုသူကို သင့်အား ထိခွင့်မပေး’ ဟု ဆိုပါက စာတန်သည် ကျိုးနွံစွာဖြင့် ထိုသူကို အပ်နှံရသည်။ ဤသူ၏ အစားအစာ၊ အဝတ်အစား၊ နေထိုင်စရာ၊ သယ်ယူပို့ဆောင်ရေးနှင့် လှုပ်ရှားမှုတိုင်းသည် ဘုရားသခင်၏ စောင့်ရှောက်မှုနှင့် စောင့်ကြပ်မှုအောက်၌ရှိပြီး ဘုရားသခင်၏ ခွင့်ပြုချက်မရှိဘဲ စာတန်သည် ထိုလူကို နောက်တစ်ကြိမ် မထိဝံ့ပေ။ ဤအရာက မည်သည့်အရာကို ညွှန်းဆိုသနည်း။ ဆိုလိုသည်မှာ ထိုလူသည် ဘုရားသခင်၏ စောင့်ရှောက်မှုနှင့် အကာအကွယ်အောက်တွင် လုံးလုံးလျားလျား နေထိုင်ကြောင်း၊ ပြင်ပစွမ်းအားများ၏ နှောင့်ယှက်ခြင်း၊ သို့မဟုတ် ဝင်ရောက်စွက်ဖက်ခြင်း မရှိဘဲ ၎င်း၏ နေ့စဉ် ပျော်ရွှင်မှု၊ ဝမ်းနည်းမှုနှင့် နာကျင်မှုအားလုံးမှာ ဘုရားမျက်လုံးများ၏ ကြည့်ရှုစစ်ဆေးမှုအောက်၊ သူ၏ စောင့်ရှောက်မှုနှင့် အကာအကွယ်အောက်တွင် ရှိကြောင်း ဆိုလိုခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဖန်ဆင်းခံတစ်ဦး၏တာဝန်အား ကောင်းမွန်စွာထမ်းဆောင်ခြင်းအားဖြင့်သာလျှင် အသက်ရှင်ခြင်း၌ တန်ဖိုးရှိ၏) စာတန်လည်း ဘုရားလက်ထဲမှာ ရှိတယ်ဆိုတာရယ်၊ ဘုရားသခင် ခွင့်မပြုဘဲနဲ့ စာတန်က ဘာမှ မလုပ်ရဲဘူးဆိုတာရယ်ကို ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ မိသားစုက ကျွန်မကို ခြောက်လှန့်ဖို့ ဘယ်နည်းလမ်းပဲ သုံးပါစေ၊ ဘုရားသခင်ကို သစ္စာဖောက်အောင် အတင်းအကျပ်လုပ်ဖို့ ဘယ်လို လှည့်ကွက်တွေပဲ သုံးရင်သုံးပါစေ ကျွန်မ မကြောက်တော့ဘူး။ ခရစ်ယာန်တွေ ဖြစ်ရက်နဲ့ ဝိညာဉ်ဆိုးတွေကို ကိုးကွယ်ဖို့ သွားနိုင်တာ၊ သခင့်ကို နှစ်ပေါင်းများစွာ ယုံကြည်ပြီးမှ ဘုရားသခင်ကို သစ္စာဖောက်ပြီး အရှက်ရစေတဲ့အရာတွေ လုပ်နိုင်တာကို မြင်တော့၊ ကျွန်မ တော်တော်ကို စိတ်ပျက်မိတယ်။ ကျွန်မ အနန္တတန်ခိုးရှင် ဘုရားသခင်ကို လက်ခံလိုက်တာလေး တစ်ခုတည်းကြောင့်၊ ကျွန်မကို နှောင့်ယှက်ဖို့နဲ့ မှန်သော လမ်းခရီးကို သစ္စာဖောက်ခိုင်းဖို့ သူတို့ ဒီနည်းလမ်းတွေကို သုံးခဲ့ကြတာ။ သူတို့ သမ္မာတရားကို တော်တော်ကို မုန်းကြတာပဲ။ ကျွန်မ အမေ့ကို ပြောလိုက်တယ်၊ “အမေ ဘာလို့ ဒါကို လုပ်နေတာလဲ။ ဒါ ပြုစားခြင်းအတတ်လေ၊ ဒါ စာတန်နဲ့ ဝိညာဉ်ဆိုးတွေပဲဆိုတာ အမေ မသိဘူးလား။ အမေတို့က သခင့်ကို ယုံကြည်သူတွေလေ၊ ဒါတောင်မှ ဘုရားသခင်ရဲ့ အမှုတော်အသစ်ကို သမီး လက်မခံအောင် တားဖို့အတွက် စာတန်နဲ့ ဝိညဉ်ဆိုးတွေဘက်ကို အမေတို့ တကယ် လှည့်သွားကြပြီ” လို့ပေါ့။ အမေက ပြောတယ်၊ “အမေတို့ ဒါလုပ်တာ နင့်ကောင်းကျိုးအတွက်ပါ။ ဘုရားသခင်ဆီ အမေတို့ဆုတောင်းတာတွေက နင့်ကို မပြောင်းလဲနိုင်ခဲ့ဘူး၊ ဒါပေမဲ့ ဒီကိစ္စအတွက် စာတန်က ကူညီနိုင်တယ်။ အမေတို့ သူတို့ကို ကိုးကွယ်ဖို့ လာတာ မဟုတ်ပါဘူး” တဲ့။ သူတို့ရဲ့သရုပ်မှန်ကို မြင်လိုက်ရတော့ ကျွန်မ အရမ်းဝမ်းနည်းခဲ့တယ်။ သူတို့က မယုံကြည်သူတွေနဲ့ ဘာမှ မခြားပါဘူး။ ကျွန်မ မထင်မှတ်ထားတာက၊ မှော်ဆရာက ကျွန်မကို မိသားစု ခေါ်လာတဲ့ ရည်ရွယ်ချက်ကို သိတော့၊ ကျွန်မကို ပြောတယ်။ “သမီးလေး၊ မင်းယုံကြည်တဲ့ဘုရားသခင်ကို ဆုတောင်းပါ။ ဘုရားသခင်က တစ်ပါးတည်းပဲရှိတယ်၊ မင်းယုံကြည်တဲ့ဘုရားသခင်က မှန်ကန်တဲ့တစ်ပါးပဲ” တဲ့။ ကျွန်မ အရမ်း ဝမ်းသာခဲ့ရပြီး၊ ဘုရားသခင်ရဲ့ ကာကွယ်မှုကို တကယ် မြင်တွေ့ခဲ့ရတယ်။ ဘုရားသခင်က အရာခပ်သိမ်းကို အုပ်စိုးတာပါ။ သူတို့ ကြိုးပမ်းမှုတွေ အားလုံး ပြီးတဲ့နောက်၊ ကျွန်မကို ဘာမှ လုပ်လို့မရမှန်း မိဘတွေ မြင်တော့၊ စုဝေးပွဲတွေ တက်တာကို ဆက်မချုပ်ချယ်တော့ဖို့၊ ယုံကြည်ခြင်းကို ဆက်မနှောင့်ယှက်တော့ဖို့၊ ပြီးတော့ ကျောင်းတက်မတက် ဂရုမစိုက်တော့ဖို့ သူတို့ သဘောတူလိုက်ကြတယ်။ ၂၀၂၁၊ ဇန်နဝါရီ ၁၂ မှာ၊ အိမ်မှာ အွန်လိုင်း စုဝေးပွဲတွေကို ကျွန်မ နောက်ဆုံးမှာ ပေါ်ပေါ်ထင်ထင် တက်နိုင်ခဲ့တယ်။ တစ်ခါတလေ ကျွန်မ စုဝေးပွဲတက်တာ မြင်ရင် မိဘတွေက ဆူပူပြီး ကျောင်းပြန်တက်ဖို့ ဖျောင်းဖျကြသေးပေမဲ့ ကျွန်မ စိတ်မထိခိုက်တော့ပါဘူး။ နောက်ပိုင်းမှာ ကျွန်မ အိမ်ကနေထွက်ခဲ့ပြီး အသင်းတော်မှာ အချိန်ပြည့်တာဝန်ကို စတင်ထမ်းဆောင်ခဲ့တယ်။

ဒီအတွေ့အကြုံကို ဖြတ်သန်းခဲ့ပြီးတဲ့နောက်မှာ၊ အရာအားလုံးက ဘုရားသခင်ရဲ့လက်ထဲမှာပဲရှိတယ်ဆိုတာ ကျွန်မ တကယ်ပဲ ခံစားခဲ့ရတယ်။ ဘုရားသခင်က ကျွန်မရဲ့ယုံကြည်ခြင်းကို စုံလင်စေဖို့ ဒီခက်ခဲတဲ့အခြေအနေတွေကို အသုံးပြုခဲ့တယ်၊ ကျွန်မမိသားစုနဲ့ ဘာသာရေးသမားတွေကို ကျွန်မရဲ့ ပိုင်းခြားသိမြင်မှု ကြီးထွားလာစေဖို့လည်း ခွင့်ပြုခဲ့တယ်။ ကျွန်မမိသားစုက မျိုးဆက်ပေါင်းများစွာ သခင့်ကို ယုံကြည်ခဲ့ကြပြီး၊ တော်တော်များများက သင်းအုပ်ဆရာတွေပဲ။ အရင်က သူတို့က ဘုရားသခင်ကို စိတ်ရင်းမှန်နဲ့ အစေခံပြီး ဘုရားသခင်ကို ချစ်ကြတယ်လို့ ကျွန်မ ထင်ခဲ့ဖူးပေမဲ့ ဘုရားသခင်ရဲ့နောက်ဆုံးသောကာလ အမှုတော်က သူတို့အားလုံးကို ထုတ်ဖော်ခဲ့တယ်။ အခုတော့ သူတို့ရဲ့သမ္မာတရားကို မုန်းတီးတဲ့အနှစ်သာရကို ကျွန်မ ရှင်းရှင်းလင်းလင်း မြင်ခဲ့ရပြီ။ သူတို့က ဘုရားသခင်ကို စိတ်ရင်းမှန်နဲ့ လုံးဝမယုံကြည်ကြဘူး။ သူတို့က ဘုရားသခင်ကို အတိုက်အခံလုပ်ကြတယ်။ ဘုရားနှုတ်ကပတ်တော်တွေရဲ့ ဦးဆောင်မှုနဲ့ လမ်းပြမှုကြောင့်သာ၊ ကျွန်မမိသားစုရဲ့ ဘက်ပေါင်းစုံက တိုက်ခိုက်မှုတွေကြားထဲမှာ ကျွန်မ ခိုင်ခိုင်မာမာ ရပ်တည်နိုင်ခဲ့တာ။ ဘုရားသခင်ကို ကျေးဇူးတင်ပါတယ်။ အနန္တတန်ခိုးရှင် ဘုရားသခင်နောက်ကို လိုက်ခဲ့တဲ့အတွက် ကျွန်မ ဘယ်တော့မှ နောင်တရမှာမဟုတ်ဘူး။


၂၅။ ကျွန်မအမေကို ရှင်းလင်းပစ်တော့မယ်လို့ သိလိုက်ရတဲ့အခါ

နန်ရှင်း၊ တရုတ်နိုင်ငံ

၂၀၂၁ ခုနှစ်၊ ဩဂုတ်လမှာ အသင်းတော်က သန့်စင်ခြင်းအလုပ်ကို လုပ်နေခဲ့ပြီး ခေါင်းဆောင်က ကျွန်မကို ကျွန်မအမေအကြောင်း သုံးသပ်ချက်တစ်ခု ရေးခိုင်းတယ်။ ကျွန်မ နည်းနည်းတော့ စိတ်မပူဘဲမနေနိုင်ခဲ့ဘူး။ ကျွန်မအမေက အိမ်မှာ သီးသန့်ခွဲနေရတာ မကြာသေးဘူးလေ။ သူ့ရဲ့ တာဝန်ထမ်းဆောင်မှု စွမ်းဆောင်ရည်အကြောင်းကို ကျွန်မ မသိခဲ့ပေမဲ့ သီးသန့်ခွဲနေပြီးနောက်မှာ သူက ပိုက်ဆံရှာပြီး ချမ်းသာတဲ့ဘဝနဲ့ နေထိုင်ဖို့အတွက် အလုပ်လုပ်ဖို့ကိုပဲ ဆက်ပြီးစဉ်းစားနေခဲ့တယ်၊ ပြီးတော့ သူ့ရဲ့ လိုက်စားမှုနောက်ကွယ်က အမြင်ရှုထောင့်တွေက ဘာသာတရား မရှိသူတွေရဲ့ အမြင်ရှုထောင့်တွေလိုပဲ၊ မယုံကြည်သူ အပြုအမူတချို့ကို ပြသခဲ့တယ်ဆိုတာကို ကျွန်မ သိခဲ့တယ်။ ကျွန်မအမေက စုံစမ်းစစ်ဆေးခံနေရပြီး အသင်းတော်ကနေ ဖယ်ရှားခံရနိုင်တယ်လို့ တွေးမိတဲ့အခါ ကျွန်မစိတ်ထဲမှာ တော်တော်လေး ရှုပ်ထွေးသွားတယ်။ “ငါ့အမေက ဘုရားသခင်ကို ယုံကြည်လာတာ နှစ်သုံးဆယ်ရှိပြီ၊ ဆွေမျိုးတွေရဲ့ လှောင်ပြောင်တာတွေ၊ ကဲ့ရဲ့တာတွေကို အမြဲတမ်း ခံခဲ့ရတယ်၊ ငါ့အဖေကလည်း သူ့ကို ခဏခဏ ဖိနှိပ်ပြီး၊ ရိုက်နှက်ဆဲဆိုပေမဲ့ သူက ဘုရားသခင်ကို ဘယ်တော့မှ မစွန့်ခွာခဲ့ဘူး။ ငါ့ကိုတောင် ယုံကြည်ခြင်းနဲ့ ကြီးပြင်းစေခဲ့တယ်၊ ငါ အချိန်ပြည့် တာဝန်ထမ်းဆောင်တော့ ထောက်ပံ့ပေးခဲ့တယ်။ ပြီးတော့ သူက အသင်းတော်မှာလည်း တောက်လျှောက် တာဝန်ထမ်းဆောင်နေခဲ့ပြီး နေ့တိုင်း ဆုတောင်း၊ ဘုရားနှုတ်ကပတ်တော်တွေ ဖတ်နေခဲ့တာပဲ။ ဒီတစ်လော သူ့အခြေအနေ မကောင်းလို့ အပျက်သဘောဆောင်ပြီး ပျက်စီးသွားတာ ဖြစ်နိုင်ပေမဲ့ ဘုရားသခင်ကို ရိုးရိုးသားသား ယုံကြည်တဲ့သူတစ်ယောက်လို့တော့ သူ့ကို သတ်မှတ်သင့်ပါတယ်။ ဒါကြောင့် သူက ရှင်းလင်းပစ်တာ ခံရဖို့ မထိုက်တန်လောက်ဘူး၊ ဟုတ်တယ်မလား” လို့ပေါ့။ အိမ်ပြန်ရောက်တော့ ကျွန်မက သူ့ရဲ့ ပြဿနာတွေကို ထောက်ပြချင်စိတ်ပဲ ရှိခဲ့တယ်။ ဒါမှ သူက ဆင်ခြင်သုံးသပ်ပြီး နားလည်လာမယ်၊ အမြန်ဆုံး နောင်တရပြီး ပြောင်းလဲလာမယ်လေ။ ကျွန်မ အမေ့ကို ဘာကြောင့် သီးခြားခွဲခံခဲ့ရတာလဲလို့ မေးခဲ့တယ်။ သူကပြောတယ်၊ အရင်နှစ် အောက်တိုဘာလတုန်းက သူက ဧည့်ခံဝတ်ပြုတဲ့တာဝန်ကို စထမ်းဆောင်ခဲ့တယ်၊ ဒါပေမဲ့ အိမ်အသစ်ကို ပြောင်းသွားတဲ့အခါ အိမ်သုံးပစ္စည်းတွေ မရှိလို့ အထွေထွေရေးရာအဖွဲ့ကို ပစ္စည်းတွေ လာပို့ပေးဖို့ စာသုံးစောင် ရေးတောင်းခဲ့တယ်၊ ဒါပေမဲ့ သူတို့က လာမပို့ပေးခဲ့ဘူးလို့ သူကပြောတယ်။ ဒီတော့ ကျွန်မအမေက အိမ်ပြန်ပြီး ဆယ်ရက်ကျော်လောက် နေခဲ့တာပေါ့။ နောက်ပိုင်းမှာ ခေါင်းဆောင်က သူ့ကို တာဝန်ကို စွန့်ပစ်ခဲ့ပြီး တာဝန်မသိတတ်ဘူးဆိုပြီး ပြင်းပြင်းထန်ထန် ပြုပြင်ခဲ့တယ်။ နောက်တစ်ခါမှာကျတော့ ကျွန်မအမေက ညီအစ်ကိုမောင်နှမတချို့ အိမ်ပြောင်းတာကို ကူညီနေပြီးတော့ အမေက အဖမ်းခံရတဲ့ ညီမတစ်ယောက်ရဲ့ လျှပ်စစ်ဆိုင်ကယ်ကို ငှားစီးခဲ့တယ်။ နောက်နေ့မှာ ခေါင်းဆောင်က ကျွန်မအမေကို ပြုပြင်ခဲ့တယ်၊ ဒါက အန္တရာယ်တွေ ဖြစ်လာနိုင်တယ်လို့ ပြောပြီးတော့ သူက အမေ့ကို ချက်ချင်း ပုန်းဖို့ ပြောခဲ့တယ်။ အဲဒီအချိန်တုန်းက ကျွန်မအမေက တော်တော်လေး အတိုက်အခံလုပ်ပြီး အိမ်ကို တန်းပြန်သွားခဲ့တာ။ အဲဒီနောက်ပိုင်းမှာ ခေါင်းဆောင်က သူ့ကို ဘာတာဝန်မှ မပေးတော့ဘူးတဲ့။ ကျွန်မအမေက ၂၀၂၀ မှာ အချိန်ပြည့် တာဝန်ထမ်းဆောင်ဖို့ အိမ်ကနေ ထွက်လာခဲ့တယ်၊ ဒါပေမဲ့ နှစ်ရက်ပဲကြာသေးတယ်၊ ခေါင်းဆောင်က သူ့ကို အိမ်ပြန်ခိုင်းခဲ့တယ်၊ အဖေက အမေ့ကိုရဲတိုင်လိုက်ရင် ညီအစ်ကိုမောင်နှမတွေအတွက် အန္တရာယ်ဖြစ်နိုင်တယ်လို့ ပြောတယ်။ သူအိမ်ပြန်ရောက်ပြီးနောက်မှာ ခေါင်းဆောင်က ဘယ်တာဝန်မှ သူ့ကို ချက်ချင်း ပြန်မပေးခဲ့ဘူးတဲ့။ ဒါကိုကြားတော့ ကျွန်မ တကယ်ကို ဒေါသထွက်သွားတယ်၊ တွေးလိုက်တယ်၊ “ငါ့အမေက သူ့သဘောနဲ့သူ တာဝန်ထမ်းဆောင်ဖို့ ထွက်လာခဲ့တာကို ခေါင်းဆောင်က ဘာလို့တားရတာလဲ။ ဒါက သူ့ရဲ့ တာဝန်ထမ်းဆောင်ခွင့်ကို လုယူတာ၊ သူ့ရဲ့ စိတ်အားထက်သန်မှုကို ရိုက်ချိုးတာပဲ။ ခေါင်းဆောင်တွေနဲ့ အမှုဆောင်တွေက စည်းမျဉ်းတွေကို နားမလည်ဘဲ ငါ့အမေကို ပေါ့ပေါ့ဆဆ ရှင်းလင်းပစ်လိုက်ရင် ဒါက လူကောင်းတစ်ယောက်ကို မတရားလုပ်တာ မဟုတ်ဘူးလား။ ဒါ အတော်မတရားတာပဲ။ မဖြစ်ဘူး၊ ငါ ဒီကိစ္စကို အောက်ခြေအထိ လိုက်ရမယ်၊ ငါ့အမေ မတရားတဲ့ စွပ်စွဲချက်တွေ ခံစားရတာ အဖြစ်မခံနိုင်ဘူး” လို့ပေါ့။

သုံးလေးရက်ကြာတော့ ကျွန်မ အသင်းတော်ခေါင်းဆောင်နဲ့ အမှတ်မထင်တွေ့ဖြစ်တော့ သူ့ကို မေးလိုက်တယ်၊ “ကျွန်မအမေက တာဝန်ထမ်းဆောင်ဖို့ အပြင်ထွက်လာရတာ လွယ်တာမဟုတ်ဘူး၊ အစ်မက ဘာလို့ သူ့ကို ပြန်လွှတ်လိုက်ရတာလဲ။ ဒါကြောင့် သူ အချိန်အကြာကြီး အပျက်သဘောဆောင်တဲ့ အခြေအနေမှာ ရောက်သွားခဲ့တယ်” လို့ပေါ့။ ခေါင်းဆောင်ကပြောတယ်၊ အဓိကကတော့ ကျွန်မအဖေရဲ့ လူ့သဘာဝက ရက်စက်ကြမ်းကြုတ်လို့ပါတဲ့၊ ကျွန်မအမေသာ အိမ်မှာမရှိရင် သူက ရဲတိုင်လိုက်နိုင်ပြီး တခြားညီအစ်ကိုမောင်နှမတွေကို အမှုပတ်သွားနိုင်တယ်တဲ့။ သူက ဆက်ပြောသေးတယ်၊ ကျွန်မအမေက အမြဲတမ်း သူ့စိတ်ခံစားချက်အတိုင်းပဲ လုပ်တတ်ပြီး တော်တော်လေး ဇွတ်တရွတ်နိုင်တယ်တဲ့။ သူ အပြုသဘောဆောင်တဲ့အချိန်မှာတော့ ဘာမဆိုလုပ်ဖို့ ဆန္ဒရှိပေမဲ့ ဒါပေမဲ့ သူ အပျက်သဘောဆောင်တဲ့အခါ ဘယ်သူကပဲ မိတ်သဟာယဖွဲ့ဖို့၊ ကူညီဖို့ ကြိုးစားပါစေ သူ နားမထောင်ဘူး၊ ပြီးတော့ သူ့တာဝန်ကို စွန့်ပစ်တတ်တယ်တဲ့။ သူက တာဝန်ကို သူကျေနပ်သလို သဘောထားပြီး တစ်ဇွတ်ထိုးလုပ်ခဲ့တယ်။ ညီအစ်ကိုမောင်နှမအများစုက သူ့ကို မယုံကြည်ရဲကြဘူးတဲ့။ သူတာဝန်ထမ်းဆောင်ဖို့ အိမ်ကထွက်လာတာက ကောင်းကျိုးထက် ဆိုးကျိုးက ပိုများနေတဲ့အတွက် သူ့ကို အိမ်ပြန်ဖို့ စီစဉ်လိုက်ရတာပါတဲ့။ ခေါင်းဆောင်က ဆက်ပြောသေးတယ်၊ “သူ ဧည့်ခံဝတ်ပြုတဲ့တာဝန်ထမ်းဆောင်ပြီး အိမ်အသစ်ကို ပြောင်းသွားတော့ အိမ်မှာ အိမ်သုံးပစ္စည်းတချို့မရှိတာကို သူတွေ့တယ်၊ ဒါပေမဲ့ သူက ကိုယ့်ပိုက်ဆံနဲ့ကိုယ် မဝယ်ချင်တော့ အထွေထွေရေးရာအဖွဲ့ကို စာရေးပြီး ဒီပစ္စည်းတွေကို တစ်ရက်အတွင်း ပို့ပေးရမယ်ဆိုပြီး တောင်းဆိုခဲ့တယ်။ ဒါပေမဲ့ အချိန်က အရမ်းကပ်နေတော့ အထွေထွေကိစ္စရပ်များဆိုင်ရာအဖွဲ့က စာကိုရတဲ့အချိန်မှာ သူသတ်မှတ်ထားတဲ့ နောက်ဆုံးရက်က ကျော်သွားပြီ။ အဲဒီအခါမှာ သူက ညီအစ်ကိုမောင်နှမတွေကို အပြစ်တင်တယ်၊ တာဝန်ကိုတောင် စွန့်ပစ်ပြီး အိမ်ကို ဆယ့်ငါးရက်လောက် ပြန်သွားခဲ့တယ်။ နောက်ပိုင်းမှာ သူက သူ့တာဝန်မှာ တာဝန်မသိတတ်တဲ့အတွက် ပြုပြင်ခြင်းခံခဲ့ရတယ်၊ သူက ပါးစပ်ကတော့ အမှားကိုဝန်ခံပေမဲ့ နောက်ပိုင်းကျတော့လည်း ဒီအတိုင်းပဲ။ နောက်တစ်ခါမှာကျတော့ သူကိုယ်တိုင်မှာ လျှပ်စစ်ဆိုင်ကယ်ရှိလျက်သားနဲ့ အဖမ်းခံရတဲ့ ညီမတစ်ယောက်ပိုင်တဲ့ဆိုင်ကယ်ကိုပဲ ဇွတ်တောင်းစီးတော့ အန္တရာယ်ရှိတဲ့ အခြေအနေတစ်ခု ဖြစ်သွားတာပေါ့။ ညီအစ်ကိုမောင်နှမတွေက သူ့ကို နောက်ပိုင်းမှာ ပြုပြင်တဲ့အခါ သူက ကမူးရှူးထိုးဖြစ်ပြီး ပြောတော့တာပဲ၊ ‘ကျွန်မ ကောင်းကောင်းလုပ်တဲ့အခါကျတော့ ရှင်တို့က အသိအမှတ်မပြုဘူး၊ အမှားတစ်ခု လုပ်မိတာနဲ့ ရှင်တို့က ပြုပြင်တော့တာပဲ။ ကျွန်မ ဒါကို သည်းမခံနိုင်တော့ဘူး။ ဒီတာဝန်ကို ကျွန်မ ဆက်မထမ်းဆောင်တော့ဘူး။ အိမ်ပြန်တော့မယ်။ ငရဲကျရင်တောင်၊ ကျွန်မ မလုပ်တော့ဘူး’ ဆိုပြီးတော့လေ။ ကျွန်မနဲ့ ကြီးကြပ်ရေးမှူးနှစ်ယောက်လုံးက သူနဲ့ မိတ်သဟာယဖွဲ့ပေးခဲ့ပေမဲ့ သူက နည်းနည်းလေးမှ လက်မခံဘဲ သူ့အိတ်ကိုဆွဲပြီး ထွက်သွားတော့တာပဲ” တဲ့။ ခေါင်းဆောင်ဆီက ဒီအကြောင်းအားလုံးကို ကြားရတော့ ကျွန်မ တုန်လှုပ်သွားခဲ့တယ်။ ကိစ္စတွေက အမေပြောခဲ့သလို မဟုတ်ခဲ့ဘူး။ သူက ဒီလောက်တောင် ဇွတ်တရွတ်နိုင်ပြီး အသင်းတော်အလုပ်ကို ဒီလောက်တောင် အဖျက်အမှောင့်လုပ်ပြီး နှောင့်ယှက်လိမ့်မယ်လို့ ကျွန်မ မထင်ထားခဲ့ဘူး။ ခေါင်းဆောင်က သူ့ရဲ့ မပြောင်းလဲတဲ့အပြုအမူကို နားလည်ချင်တာ မဆန်းပါဘူး။ ကျွန်မအမေရဲ့ မယုံကြည်သူအပြုအမူက အရမ်းသိသာနေတော့ ဒီတစ်ခါတော့ သူ တကယ် အရှင်းလင်းပစ်ခံရတော့မယ်လို့ ကျွန်မစိုးရိမ်သွားတယ်။ သူသာ တကယ် အရှင်းလင်းပစ်ခံလိုက်ရရင် သူ့ရဲ့ ယုံကြည်ခြင်းခရီးက အဆုံးသတ်သွားတော့မှာပဲ၊ နောက်ဆုံးကျရင် ကပ်ဘေးတွေထဲမှာ အပြစ်ပေးခံရတော့မှာ။ သနားစရာကောင်းလိုက်တာ။ ဒီလိုတွေးမိတော့ ကျွန်မ စိတ်မကောင်းဖြစ်သွားတယ်။ ကျွန်မအမေက တကယ်ပဲ အရှင်းလင်းပစ်ခံရမဲ့အဆင့်ကို ရောက်သွားပြီလား။ ကျွန်မသာ သူနဲ့ ထပ်ပြီးမိတ်သဟာယဖွဲ့ရင်၊ ပြီးတော့ သူက နောင်တရတဲ့ လက္ခဏာတွေ ပြရင် သူ အသင်းတော်မှာ အလုပ်လုပ်ပေးနိုင်သေးလောက်တယ်လို့ ကျွန်မ ခံစားခဲ့ရတယ်။ ဒါနဲ့ ကျွန်မ ခေါင်းဆောင်ကို မေးလိုက်တယ်၊ “ကျွန်မအမေရဲ့ အပြုအမူတွေအရဆိုရင် သူနဲ့ မိတ်သဟာယဖွဲ့တော့ ဒီပြဿနာတွေရဲ့ သဘာဝနဲ့ အကျိုးဆက်တွေကို ရှင်းရှင်းလင်းလင်း ရှင်းပြခဲ့သလား။ ဘုရားနှုတ်ကပတ်တော်တွေနဲ့ သူ့ကို စိစစ် ဖော်ထုတ်ခဲ့သလား။ သူက နားလည်မှုအားနည်းတယ်၊ အစွမ်းအစနိမ့်တယ်၊ ဒါမှမဟုတ် ပြင်းပြင်းထန်ထန် ဖောက်ပြန်ပျက်စီးတဲ့ စိတ်သဘောထားရှိတယ်ဆိုရင် သူက အဲဒီအခါ ပိုပြီးတော့တောင် မိတ်သဟာယဖွဲ့တာတွေ၊ ပြုပြင်တာတွေကို လိုအပ်တာပေါ့” လို့ပေါ့။ ဒီလိုကြားတော့ ခေါင်းဆောင်က “ကျွန်မတို့ သူနဲ့ မိတ်သဟာယဖွဲ့ခဲ့တယ်၊ ဒါပေမဲ့ သူက လက်မခံခဲ့ဘူး။ ရှင် သူနဲ့ မိတ်သဟာယဖွဲ့ကြည့်ပြီးတော့ သူ နောင်တရပြီး ပြောင်းလဲတဲ့ လက္ခဏာတစ်ခုခု ပြသလားဆိုတာကို ကြည့်လို့ရတယ်” လို့ ပြောပါတယ်။

အိမ်ပြန်ရောက်တာနဲ့ ကျွန်မ အမေနဲ့ အမြန်ဆုံး မိတ်သဟာယဖွဲ့လိုက်တယ်၊ အသင်းတော်မှာ သူလုပ်ခဲ့တဲ့ အရာအားလုံးကို ပြန်သုံးသပ်ပြီး တစ်ခုချင်းစီကို မိတ်သဟာယဖွဲ့ပြီး စိတ်ဖြာလေ့လာဆွေးနွေးခဲ့တယ်။ ဒါပေမဲ့ သူက နောင်တရတဲ့၊ ဒါမှမဟုတ် အပြစ်ဝန်ခံတဲ့ လက္ခဏာတစ်ခုမှ မပြဘဲ အဲဒီအစား တခြားသူတွေနဲ့ သီးခြားကိစ္စတွေအပေါ်မှာပဲ စွဲလမ်းနေခဲ့တယ်။ သူကပြောတယ်၊ “ဘာလို့ ငါတစ်ယောက်တည်းကိုပဲ ဆင်ခြင်သုံးသပ်ခိုင်းနေရတာလဲ။ ခေါင်းဆောင်တွေကျတော့ ဘာအမှားမှ မလုပ်ဘူးလား။ သူတို့ပြောတဲ့စကားတွေကိုပဲ နားထောင်မနေနဲ့၊ သူတို့လည်း မှားနိုင်တာပဲ။ တစ်ခါတလေ ခေါင်းဆောင်တွေရဲ့ စီစဉ်မှုတွေကလည်း စည်းမျဉ်းတွေနဲ့ ဆန့်ကျင်တာပဲ။ မဟုတ်ရင် ဘုရားသခင်က အခု ခေါင်းဆောင်အယောင်ဆောင်တွေကို ပိုင်းခြားသိမြင်ခြင်းအကြောင်း နှုတ်ကပတ်တော်တွေ အများကြီးကို ဘာလို့ဖော်ပြနေမှာလဲ။ ဒါက ဒီနေ့ခေတ်မှာ ခေါင်းဆောင်အယောင်ဆောင်တွေ အများကြီး ရှိနေလို့ပဲ...” အမေက အမှားအမှန်ကို ငြင်းခုံနေသေးတာကို မြင်တော့ ကျွန်မ အရမ်းကို စိုးရိမ်ပြီး စိတ်ပျက်သွားတယ်။ ဒါနဲ့ သူ့ကို ကျွန်မ သတိပေးလိုက်တယ်၊ “အမေသာ မဆင်ခြင်မသုံးသပ်ဘူး၊ နောင်တမရဘူးဆိုရင် ရှင်းလင်းပစ်ခံရမှာနော်” လို့ပေါ့။ အဲဒါကိုကြားတော့ ကျွန်မအမေက ပါးစပ်ကတော့ ပြောင်းလဲပြီး နောင်တရချင်ပါတယ်လို့ ပြောပေမဲ့ မကြာခင်မှာပဲ ကျွန်မကို ပြောတယ်၊ “ငါ့အထင်တော့ နင် အခု အလုပ်တစ်ခု ရှာတာ အကောင်းဆုံးပဲ၊ ဘုရားကိုယုံကြည်တာကို အရမ်းအတည်ပေါက်ကြီး မလုပ်သင့်ဘူး။ အလုပ်လုပ်ရင်းနဲ့ တစ်ချိန်တည်းမှာ တာဝန်ထမ်းဆောင်နေတဲ့လူတွေ အများကြီးပဲ၊ သူတို့လည်း ဘုရားသခင်ကို ယုံကြည်နေသေးတာပဲ မဟုတ်ဘူးလား။ ပြီးတော့ အချိန်ပြည့် တာဝန်ထမ်းဆောင်နေတဲ့လူတွေအားလုံးထဲမှာ တစ်ယောက်ပိုတာ၊ လျော့တာက အရေးမကြီးပါဘူး။ ကိုယ့်အတွက် ထွက်ပေါက်တစ်ခု ထားခဲ့သင့်ပြီး ကိုယ့်အနာဂတ်အကြောင်းကို စဉ်းစားသင့်တယ်။ ငါက နင့်အမေလေ၊ ငါ ဒါတွေအားလုံးပြောနေတာ နင့်အတွက် ကောင်းဖို့ပဲ။ နင်သာ ငါ့စကားကို နားမထောင်ရင် နောင်တရလိမ့်မယ်” တဲ့။ သူ့ဆီက ဒီစကားတွေကိုကြားရတော့ ကျွန်မ ဒေါသလည်းထွက်၊ စိုးရိမ်လည်းစိုးရိမ်မိတယ်။ နောက်တစ်လကျော်လောက်မှာ ကျွန်မ သူနဲ့ ဘယ်လိုပဲ မိတ်သဟာယဖွဲ့ပါစေ၊ သူက သူ့ကိုယ်သူ ဆင်ခြင်သုံးသပ်တာ၊ သိလာတာမျိုး လုံးဝမရှိခဲ့ဘူး။ အဲဒီအစား သူက သူ့ကိုယ်သူ အကြောင်းပြချက်တွေပေးပြီး ငြင်းခုန်တယ်၊ အဖြစ်မှန်တွေကို လိမ်ညာပြီး ခေါင်းဆောင်တွေနဲ့ အမှုဆောင်တွေရဲ့ အမှားတွေကိုပဲ လိုက်ရှာနေခဲ့တယ်။ သူက ကျွန်မကို လောကီအရာတွေကို လိုက်စားအောင် ဖြားယောင်းဖို့ ကြိုးစားခဲ့ပြီး ကျွန်မ စုဝေးပွဲသွားတာ၊ တာဝန်ထမ်းဆောင်တာတွေကို အကြိမ်ကြိမ် အဟန့်အတားလုပ်ခဲ့တယ်။ သူ့ရဲ့ အနှစ်သာရကို ကျွန်မ လုံးဝ မြင်သွားတယ်၊ သူက မယုံကြည်သူတစ်ယောက်ပဲ။

ကျွန်မ ဘုရားနှုတ်ကပတ်တော်တွေကို စဉ်းစားမိတယ်၊ “အကယ်၍ ယုံကြည်သူများသည် မိမိတို့၏ အပြောအဆိုနှင့် အပြုအမူတို့၌ ဘာသာတရားမရှိသူများကဲ့သို့ပင် လေးနက်မှုမရှိဘဲ၊ ထိန်းမနိုင်သိမ်းမနိုင်ဖြစ်ပါက၊ ၎င်းတို့သည် ဘာသာတရားမရှိသူများထက်ပင် ပို၍ ကောက်ကျစ်ဆိုးယုတ်ကြ၏။ ၎င်းတို့သည် သမားရိုးကျ နတ်ဆိုးများ ဖြစ်ကြလေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာတရားကို လက်တွေ့မလုပ်ဆောင်သောသူများကို သတိပေးချက်) “လူအချို့သည် ၎င်းတို့အပေါ်တွင် တစ်စုံတစ်ခု ဖြစ်ပျက်သောအခါတိုင်းတွင် မလိုအပ်ဘဲ ငြင်းခုံပြီး အကျိုးမရှိသောအရာများကို လုပ်ဆောင်သည်မှာ ဆိုးယုတ်ခြင်းမရှိသလော။ ဤသည်မှာ ကြီးမားသော ပြဿနာဖြစ်သည်။ စိတ်ရှင်းလင်းသောလူတို့သည် ဤအမှားကို ပြုလုပ်မည်မဟုတ်ပေ။ သို့သော် အဓိပ္ပာယ်မရှိသောသူများသည် ဤကဲ့သို့ဖြစ်ကြသည်။ ၎င်းတို့က အခြားလူများသည် ၎င်းတို့ကို အခက်အခဲဖြစ်အောင်ပြုလုပ်သည်၊ အခြားလူများသည် ၎င်းတို့ကို တမင်ရည်ရွယ်၍ ခက်ခဲအောင်ပြုလုပ်သည်ဟု အစဉ်သဖြင့် စိတ်ကူးထင်မြင်ကြသည်။ ထို့ကြောင့် ၎င်းတို့သည် အခြားလူများကို အစဉ် ရန်မူကြသည်။ ဤသည်မှာ လမ်းလွဲခြင်းမဟုတ်လော။ ၎င်းတို့သည် သမ္မာတရားနှင့် ပတ်သက်သောအခါတွင် အားစိုက်ထုတ်ခြင်းမရှိ။ ၎င်းတို့တွင် တစ်စုံတစ်ခု ဖြစ်ပျက်သောအခါ အရေးမကြီးသောအရာများကို အငြင်းပွားရန် နှစ်သက်ကြပြီး ရှင်းပြရန် တောင်းဆိုကြသည်။ သိက္ခာဆည်ရန် ကြိုးစားကြသည်။ ပြီးလျှင် ဤကိစ္စရပ်များကို ချဉ်းကပ်ရန်အတွက် လူသား၏ ဖြေရှင်းချက်များကို အစဉ် အသုံးပြုကြသည်။ ဤသည်မှာ အသက်ဝင်ရောက်မှုအတွက် အကြီးမားဆုံး အဟန့်အတားဖြစ်သည်။ သင်သည် ဘုရားသခင်ကို ဤသို့ ယုံကြည်လျှင်၊ သို့မဟုတ် ဤသို့ လက်တွေ့လုပ်ဆောင်လျှင် သင်သည် ဘုရားသခင်ရှေ့သို့ မည်သည့်အခါမျှ မလာရောက်သောကြောင့် သမ္မာတရားကို မည်သည့်အခါမျှ ရရှိလိမ့်မည်မဟုတ်ပေ။ သင်သည် ဘုရားသခင်က သင့်အတွက် ပြင်ဆင်ပေးသည့် အရာအားလုံးကို လက်ခံရရှိရန် ဘုရားသခင်ရှေ့သို့ မည်သည့်အခါမျှ မလာသကဲ့သို့ ဤအရာအားလုံးကို ချဉ်းကပ်ရန်အတွက် သမ္မာတရားကို အသုံးမပြုပေ။ ထိုအစား သင်သည် အမှုအရာများကို ချဉ်းကပ်ရန် လူသား၏ ဖြေရှင်းချက်များကို အသုံးပြုသည်။ ထို့ကြောင့် ဘုရားသခင်၏ အမြင်တွင် သင်သည် သူ့ထံမှ အလွန်ဝေးကွာသည်အထိ လမ်းလွဲသွားပြီဖြစ်သည်။ သင်၏ စိတ်နှလုံးသည် သူ့ထံမှ ဝေးကွာသွားရုံမကဘဲ သင်၏ ဖြစ်တည်မှုတစ်ခုလုံးက သူ၏ မျက်မှောက်တော်တွင် အသက်မရှင်ပေ။ ဤသည်မှာ အမှုအရာများကို အစဉ်သဖြင့် အလွန်အကျွံ စိစစ်ပြီး မလိုအပ်ဘဲ ငြင်းခုံမှုများပြုသူတို့ကို ဘုရားသခင် မြင်သည့်ပုံစံဖြစ်သည်။...ငါ သင်တို့ကို ပြောသည်။ ဘုရားသခင်ကို ယုံကြည်သူတစ်ယောက်သည် မည်သည့်တာဝန်ကို ထမ်းဆောင်သည်ဖြစ်စေ၊ ပြင်ပအမှုကိစ္စများကို ကိုင်တွယ်သည်ဖြစ်စေ၊ ဘုရားအိမ်တော်၏ အမျိုးမျိုးသော အလုပ်၊ သို့မဟုတ် ကျွမ်းကျင်မှုနယ်ပယ်များနှင့် ဆက်စပ်သောတာဝန်ကို ထမ်းဆောင်သည်ဖြစ်စေ ဘုရားသခင်ရှေ့သို့ ကြိမ်ဖန်များစွာ မလာလျှင်လည်းကောင်း၊ ဘုရားသခင်၏ မျက်မှောက်တော်တွင် အသက်မရှင်လျှင်လည်းကောင်း၊ ဘုရားသခင်၏ စိစစ်မှုကို လက်မခံရဲလျှင်လည်းကောင်း၊ ဘုရားသခင်ထံမှ သမ္မာတရားကို မရှာဖွေလျှင်လည်းကောင်း သူသည် မယုံကြည်သူတစ်ယောက်ဖြစ်သည်။ ၎င်းတို့သည် ဘာသာတရားမရှိသူတစ်ယောက်နှင့် မကွာခြားပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်) ဘုရားသခင်က ပြောတယ်၊ လူတစ်ယောက်ဟာ ဘုရားသခင်ကို ရှာတွေ့ပြီးနောက်မှာ သူ့ရဲ့ ပြောဆိုပြုမူပုံတွေက ဘာသာတရားမရှိသူတွေနဲ့ အတူတူပဲဖြစ်နေသေးရင်၊ ဘာပဲဖြစ်ဖြစ် ဘုရားသခင်ဆီကနေ အရာရာကို ဘယ်တော့မှ လက်မခံဘူးဆိုရင်၊ လူတွေနဲ့ ပြဿနာတွေကိုပဲ အမြဲအာရုံစိုက်နေပြီး သမ္မာတရားကို ဘယ်တော့မှ လက်မခံဘူးဆိုရင် အဲဒီလိုလူမျိုးက မယုံကြည်သူတစ်ယောက်ပဲတဲ့။ ကျွန်မအမေက ဘုရားသခင်ကို နှစ်တွေအများကြီး ယုံကြည်ခဲ့ပေမဲ့ ဘုရားသခင်ဆီကနေ အမှုအရာတွေကို ဘယ်တော့မှ လက်မခံခဲ့ဘူးဆိုတာကို ကျွန်မ စဉ်းစားမိတယ်။ သူက စုဝေးပွဲတက်ပြီး သူ့တာဝန်ကို ထမ်းဆောင်ဖို့ ဆန္ဒရှိတယ်လို့ ပြောခဲ့ပေမဲ့ အဲဒါက ဘယ်တော့မှ စစ်မှန်တာမဟုတ်ခဲ့ဘူး။ သူ့ရဲ့ ဇာတိပကတိ အကျိုးစီးပွားတွေ ပါဝင်ပတ်သက်လာတဲ့အခါတိုင်း သူက သူ့တာဝန်ကို ဘေးဖယ်လိုက်တာပဲ။ ညီအစ်ကိုမောင်နှမတွေက သူနဲ့ အကြိမ်ကြိမ် မိတ်သဟာယဖွဲ့ပေးပေမဲ့ သူက ဘယ်တစ်ခုကိုမှ လက်မခံခဲ့ဘူး။ သီးသန့်ခွဲနေရပြီးနောက်မှာတောင် သူက သူ့ပြဿနာတွေကို မဆင်ခြင်မသုံးသပ်ဘဲ အဖြစ်မှန်တွေကို လိမ်ညာတယ်၊ မကျေမနပ်နဲ့ အော်ငိုပြိး ငြီးငြူတယ်။ သူက အဖျက်အမှောင့်လုပ်ပြီး နှောင့်ယှက်ခဲ့တဲ့အဖြစ်မှန်ကို ဝန်ခံဖို့ ငြင်းဆန်ခဲ့တယ်၊ သူမက လူတွေနဲ့ ကိစ္စတွေအပေါ်မှာ စွဲလမ်းခဲ့တယ်၊ လူတွေကို မရပ်မနား နှောင့်ယှက်တယ်၊ ပြီးတော့ ခေါင်းဆောင်တွေနဲ့ အမှုဆောင်တွေရဲ့ အပြစ်တွေကို အမိအရအသုံးချခဲ့တယ်။ သူ ကောင်းချီးမင်္ဂလာတွေ ရဖို့ မျှော်လင့်ချက်မရှိဘူးဆိုတာ မြင်သွားတော့ ချမ်းသာတဲ့ဘဝကို လိုက်စားပြီး အစားအသောက်၊ အဝတ်အစားနဲ့ သာယာမှုတွေကိုပဲ စပြီးအာရုံစိုက်တော့တယ်။ သူက အယူအဆတွေကိုတောင် ဖြန့်တယ်၊ အပျက်သဘောဆောင်တာတွေကို ပွင့်အံချတယ်၊ ပြီးတော့ ကျွန်မ စုဝေးပွဲတက်တာ၊ တာဝန်ထမ်းဆောင်တာတွေကို နှောင့်ယှက်ပြီး အဟန့်အတားလုပ်ခဲ့တယ်။ သူက ကျွန်မကို သူ့လိုမျိုး ပိုက်ဆံအတွက် အလုပ်လုပ်ဖို့၊ ပြီးတော့ လောကီလမ်းကြောင်းကို လျှောက်လှမ်းဖို့ ဖြားယောင်းခဲ့တယ်။ ကျွန်မအမေက ဘုရားသခင်ကို နှစ်တွေအများကြီး ယုံကြည်ခဲ့ပေမဲ့ သမ္မာတရားကို လုံးဝလက်မခံခဲ့ဘူး၊ သူ့ရဲ့စကားတွေ၊ အပြုအမူတွေ၊ အမြင်ရှုထောင့်တွေက ဘာသာတရားမရှိသူတွေနဲ့ တစ်ပုံစံတည်းပဲဖြစ်နေတယ်ဆိုတာကို ကျွန်မ မြင်ခဲ့တယ်၊ သူက လုံးလုံးကို မယုံကြည်သူတစ်ယောက်ပဲ။ အသင်းတော်က ဖယ်ရှားခြင်း အလုပ်ကို လုပ်ဆောင်နေတော့ သူ့ရဲ့ အပြုအမူအားလုံးကို ကျွန်မ ရေးမှတ်ပြီး ခေါင်းဆောင်တွေကို သတင်းပို့သင့်တယ်။ ဒါပေမဲ့ အဲဒီလိုလုပ်လိုက်ရင် သူက သေချာပေါက် အရှင်းလင်းပစ်ခံရမှာပဲ။ ကျွန်မ ငယ်ငယ်တုန်းက ကျွန်မတို့မိသားစုက မိန်းကလေးတွေထက် ယောက်ျားလေးတွေကို ပိုမျက်နှာသာပေးခဲ့တာကို ကျွန်မ စဉ်းစားမိတယ်။ ကျွန်မအဘွား၊ အဒေါ်နဲ့ ဦးလေးတွေအားလုံးက ကျွန်မအပေါ် အေးစက်စက်နိုင်ခဲ့ကြတယ်၊ ကျွန်မအဖေကလည်း ကျွန်မကို ဘယ်တော့မှ ဂရုမစိုက်ခဲ့ဘူး။ သူ နေ့တိုင်းလုပ်တာဆိုလို့ ဆေးလိပ်သောက်တာနဲ့ အရက်သောက်တာပဲ၊ ပြီးတော့ စိတ်မကြည်တဲ့အခါကျရင် ဆဲဆိုတယ်၊ လူတွေကို ရိုက်နှက်တယ်၊ ပစ္စည်းတွေကို ရိုက်ခွဲတယ်။ အိမ်မှာတော့ ကျွန်မနဲ့ အမေပဲ တစ်ယောက်ကိုတစ်ယောက် မှီခိုနေခဲ့ကြတယ်။ ကျွန်မအမေက ကျွန်မကို ဘုရားသခင်ရှေ့မှောက် ခေါ်ဆောင်လာခဲ့ပြီး အချိန်ပြည့် တာဝန်ထမ်းဆောင်ဖို့လည်း ထောက်ပံ့ပေးခဲ့တယ်။ သူက ကျွန်မအတွက် သူ့ရဲ့ကြီးမားတဲ့ အဖိုးအခတွေ အများကြီးကို ပေးဆပ်ခဲ့တယ်။ သူ့အပြုအမူတွေကို ကျွန်မ သတင်းပို့ခဲ့မှန်းသာ သူသိသွားရင် သူ ရင်ကွဲနာကျမှာ မဟုတ်ဘူးလား။ သူ ကျွန်မအပေါ် တကယ်ပဲ စိတ်ပျက်သွားမှာ မဟုတ်ဘူးလား။ ဒီလိုလုပ်တာက ကျွန်မမှာ တကယ် အသိတရား မရှိရာကျပြီး သူ့ကို တကယ် စိတ်ပျက်အောင် လုပ်သလိုဖြစ်မယ်လို့ ကျွန်မ ခံစားရတယ်။ ဒီအတွေးနဲ့ ကျွန်မ မျက်ရည်တွေကို ထပ်ပြီးမထိန်းနိုင်တော့ဘူး၊ ပြီးတော့ စိတ်ထဲမှာ အရမ်းကို ရှုပ်ထွေးပြီး နာကျင်ခံစားရတယ်။ အကြိမ်ကြိမ်အခါခါ စဉ်းစားပြီးတဲ့နောက်မှာတော့ ကျွန်မအမေရဲ့ မယုံကြည်သူအပြုအမူတွေကို ကျွန်မ သတင်းမပို့ဖြစ်ခဲ့ဘဲ အဲဒီကိစ္စကို ဘေးဖယ်ထားလိုက်တယ်။

တစ်လကျော်လောက်ကြာတော့ ခေါင်းဆောင်က ကျွန်မကို အမေ့ရဲ့ အပြုအမူအကြောင်း ထပ်ရေးခိုင်းပြန်ရော။ ကျွန်မ နည်းနည်း စိတ်မကောင်းဖြစ်နေသေးတော့ ဘုရားသခင်ဆီကို ဆုတောင်းပြီး ရှာဖွေခဲ့တယ်၊ “အို ဘုရားသခင်၊ အသင်းတော်က ကျွန်မအမေ့ကို မယုံကြည်သူတစ်ယောက်အနေနဲ့ သတင်းအချက်အလက်တွေ စုစည်းနေပါတယ်။ သူတို့က သူ့ရဲ့အပြုအမူတွေကို သတင်းပို့ဖို့ သမီးကို လိုအပ်နေပါတယ်၊ ဒါပေမဲ့ သမီး နည်းနည်း တုံ့ဆိုင်းနေတုန်းပဲ၊ သူ့အပြုအမူတွေကို သတင်းပို့လိုက်ရင် သမီးမှာ အသိတရား မရှိရာကျမယ်လို့ တွေးမိလို့ပါ။ ဒီကိစ္စကို ဘယ်လိုကိုင်တွယ်ရမလဲ သမီးမသိပါဘူး၊ ဒီအခြေအနေကို ဖြေရှင်းဖို့ သမီးကို ကူညီတော်မူပါ” ပေါ့။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ဘုရားသခင်သည် တစ်စုံတစ်ယောက်အပေါ်၌ အမှုကိုစတင်သည့်အခါ၊ တစ်စုံတစ်ယောက်အား ရွေးချယ်ပြီးသည့်အခါ၊ သူသည် ဤသတင်းကို မည်သူကိုမျှ ထုတ်ဖော်ပြောဆိုခြင်း မရှိသလို၊ စာတန်ထံ ထုတ်ဖော်ပြောဆိုခြင်း မရှိဘဲ၊ မည်သည့် ထည်ဝါခံ့ညားသော အမူအရာကိုမျှ သာ၍မပြုပေ။ ဘုရားသခင်သည် အလွန်တိတ်ဆိတ်စွာ၊ သဘာဝကျစွာဖြင့်ပင် လိုအပ်သောအရာကို လုပ်ဆောင်သည်။ ဦးစွာပထမ သူသည် သင့်အတွက် မိသားစုတစ်စုကို ရွေးချယ်သည်။ သင့်မိသားစု၏ နောက်ခံသမိုင်း၊ သင့်မိဘများ၊ သင့်ဘိုးဘေးများ ဤအရာအားလုံးကို ဘုရားသခင်က ကြိုတင် ရွေးချယ်သည်။ တစ်နည်းဆိုရသော်၊ ဘုရားသခင်သည် ဤဆုံးဖြတ်ချက်တို့ကို စိတ်ကူးပေါက်ရာ လုပ်ခြင်းမဟုတ်၊ ယင်းထက် အချိန်ကြာမြင့်စွာ ကတည်းက ဤအမှုကို သူစတင်ခဲ့ခြင်းဖြစ်သည်။ သင့်အတွက် မိသားစုတစ်စုကို ဘုရားသခင် ရွေးချယ်ပြီးသည်နှင့်၊ သင်မွေးဖွားလာမည့် နေ့စွဲကို သူ ရွေးချယ်၏။ ထို့နောက်၊ သင် ငိုယိုမွေးဖွားကာ လောကထဲ ရောက်လာစဉ် ဘုရားသခင်က စောင့်ကြည့်၏။ သင်၏ မွေးဖွားခြင်းကို သူစောင့်ကြည့်၏၊ သင်က ပထမဆုံးသော စကားများ ဟသည်ကို စောင့်ကြည့်၏၊ သင်က မည်သို့ လမ်းလျှောက်ရမည်ကို သင်ယူသည်နှင့်အမျှ သင်၏ ပထမဆုံးခြေလှမ်းများ ဒယိမ်းဒယိုင်ဖြစ်ကာ တော့တီးတော့တ ဖြစ်သည်ကို သူစောင့်ကြည့်၏။ အစပထမ၌ သင်သည် ခြေတစ်လှမ်းကို လှမ်းကာ နောက်တစ်လှမ်းကို လှမ်း၏— ယခုသော် သင်သည် ပြေးနိုင်သည်၊ ခုန်နိုင်သည်၊ စကားပြောနိုင်ပြီး သင်၏ခံစားချက်တို့ကို ဖော်ပြနိုင်သည်...လူသားက ကြီးပြင်းလာသည်နှင့်အမျှ၊ စာတန်၏ စူးစိုက်သော အကြည့်သည် ကျားတစ်ကောင်က သားကောင်ကို ကြည့်နေသကဲ့သို့ လူတိုင်းအပေါ်တွင် စူးစိုက်ကြည့်လေသည်။ သို့ရာတွင် သူ၏အမှုကို လုပ်ဆောင်ရာ၌ ဘုရားသခင်သည် လူများ၊ အဖြစ်အပျက်များ သို့မဟုတ် အမှုအရာများ၊ အချိန်နှင့် နေရာတို့မှ ထွက်ပေါ်သည့် ကန့်သတ်ချက်များကို လုံးဝ မခံရပေ။ သူသည် ပြုသင့်သည်ကို ပြုကာ၊ သူ ပြုရမည့်အရာကို ပြုလေသည်။ ကြီးပြင်းခြင်းဖြစ်စဉ်တွင် သင် မကြိုက်နှစ်သက်သည့် အရာများစွာအပြင် နာမကျန်း ဖြစ်ခြင်းနှင့် စိတ်ပျက်ခြင်းများကိုပါ တွေ့ကြုံနိုင်သည်။ သို့သော် ဤလမ်းကို သင် လျှောက်သည်နှင့်အမျှ၊ သင်၏ အသက်တာနှင့် သင်၏အနာဂတ်သည် ဘုရားသခင်၏ ဂရုစိုက်မှုအောက်၌ လုံးဝ ရှိ၏။ ဘုရားသခင်သည် သင့်ကို ကာကွယ်လျက်၊ စောင့်ရှောက်လျက်၊ သင်၏ဘေးတွင် ရှိနေသည့် အတွက်၊ သူသည် သင်၏အသက်တာ တစ်ခုလုံးကို တာရှည်ခံဖို့ စစ်မှန်သည့်အာမခံချက်တစ်ခုကို ပေးသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်တွေကို ဖတ်ပြီးနောက်မှာ ကျွန်မ နားလည်လာတယ်။ ကျွန်မတို့ မွေးဖွားလာတဲ့မိသားစု၊ ကျွန်မတို့ ကြီးပြင်းလာမှုနဲ့ ကျွန်မတို့ရဲ့ ရှင်သန်နေထိုင်မှု အခြေအနေတွေအားလုံးကို ဘုရားသခင်က ကြိုတင်ပြဋ္ဌာန်းပြီး စီစဉ်ထားခဲ့တာပဲ။ ကျွန်မ ဒီနေ့ အသက်ရှင်နေတယ်၊ ဘုရားသခင်ကို ယုံကြည်နိုင်ပြီး အသင်းတော်မှာ ကိုယ့်တာဝန်ကို ထမ်းဆောင်နိုင်တယ်ဆိုတဲ့အချက်က လုံးဝကို ဘုရားသခင်ရဲ့ လမ်းပြမှုနဲ့ ကာကွယ်စောင့်ရှောက်မှုကြောင့်ပဲ။ ကျွန်မအမေ ကျွန်မကို မွေးတုန်းက မွေးရခက်ပြီး အခြေအနေက စိုးရိမ်စရာဖြစ်ခဲ့တယ်။ ဆရာဝန်က ကျွန်မအဖေ့ကို လူကြီးကိုကယ်မလား၊ ကလေးကိုကယ်မလားလို့ မေးခဲ့တယ်။ ကျွန်မအဖေက အရမ်းကြောက်ပြီး လက်တွေတုန်နေခဲ့တယ်၊ သူ ဘာလုပ်ရမှန်းမသိခဲ့ဘူး။ အဲဒီအချိန်မှာ ကျွန်မအမေက သခင်ယေရှုဆီကို ဆုတောင်းခဲ့တယ်၊ ဘုရားသခင်ရဲ့ ကာကွယ်စောင့်ရှောက်မှုကြောင့်ပဲ ကျွန်မရော အမေရော အသက်ရှင်ခဲ့ရတာပါ။ ပြီးတော့ ကျွန်မငယ်ငယ်တုန်းက ဆော့နေရင်းနဲ့ သဲတွေပါတဲ့ တုတ်တစ်ချောင်းနဲ့ မျက်လုံးကို ထိုးမိခဲ့တယ်။ ကျွန်မရဲ့ ညာဘက်မျက်လုံးက ချက်ချင်း ဘာမှမမြင်ရတော့ဘူး။ ကျွန်မ လန့်သွားပြီး မျက်စိကွယ်တော့မယ်လို့ ထင်ခဲ့တယ်။ မျက်လုံးကို ပွတ်နေခဲ့ပေမဲ့ သဲက ထွက်မလာခဲ့ဘူး။ စိုးရိမ်စိတ်နဲ့ ကျွန်မလုပ်နိုင်တာဆိုလို့ စိတ်ထဲကနေ သခင်ယေရှုကို အော်ဟစ်တိုင်တည်ဖို့ပဲ ရှိခဲ့တယ်။ အဲဒီနောက်မှာ ကျွန်မမျက်လုံးက မျက်ရည်တွေ ဆက်တိုက်ကျလာပြီး သဲတွေက အကုန်ထွက်သွားခဲ့တယ်။ အဆုံးမှာတော့ ကျွန်မရဲ့ ညာဘက်မျက်လုံးက ဘယ်ဘက်မျက်လုံးနဲ့ ယှဉ်လိုက်ရင် နည်းနည်းလေး ချိုင့်ဝင်သွားခဲ့ပေမဲ့ အမြင်အာရုံကတော့ ပုံမှန်ရှိတုန်းပဲ။ ကျွန်မက ကံကောင်းတာသက်သက်ပဲလို့ ထင်ခဲ့ဖူးတယ်။ ဒါပေမဲ့ ဘုရားနှုတ်ကပတ်တော်တွေကို ဖတ်ပြီးနောက်မှာတော့ ကျွန်မကို နောက်ကွယ်ကနေ စောင့်ကြည့်ပြီး ကာကွယ်ပေးနေခဲ့တာ ဘုရားသခင်ပဲဆိုတာကို နောက်ဆုံးမှာ ကျွန်မ သဘောပေါက်ခဲ့တယ်။ ကျွန်မအမေက ကျွန်မကို ပြုစုပျိုးထောင်ဖို့ အများကြီး ဒုက္ခခံခဲ့ပြီး ကျွန်မကို ဘုရားသခင်ရှေ့မှောက် ခေါ်ဆောင်လာခဲ့တယ်လို့ ထင်ရတယ်၊ ဒါပေမဲ့ ဘုရားနှုတ်ကပတ်တော်တွေအရဆိုရင် ကျွန်မ ဘယ်အချိန်မှာ မွေးဖွားလာခဲ့တယ်၊ ဘယ်လိုပတ်ဝန်းကျင်မျိုးမှာ ကြီးပြင်းလာခဲ့တယ်၊ ဘယ်လိုလူတွေနဲ့ တွေ့ဆုံမယ်၊ ဘယ်လိုအရာတွေကို တွေ့ကြုံခံစားရမယ်၊ ဘယ်အချိန်မှာ တာဝန်ထမ်းဆောင်ဖို့ ဘုရားသခင်ရဲ့ အိမ်တော်ကို ရောက်လာမယ်ဆိုတာတွေအားလုံးဟာ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေအောက်မှာပဲ ရှိခဲ့တာပဲ။ ဘုရားသခင်က ကျွန်မကို ခြေလှမ်းတိုင်းကို ဦးဆောင်နေခဲ့တယ်။ ဒီလိုတွေးမိတော့ ကျွန်မ အရမ်းစိတ်လှုပ်ရှားသွားပြီး “ဘုရားသခင်က တကယ်ကို ကြီးမြတ်တာပဲ။ ကိုယ်တော့်ရဲ့ မေတ္တာက အရမ်းစစ်မှန်တာပဲ” လို့တွေးမိတယ်။ ဒါပေမဲ့ ကျွန်မအမေက ကျွန်မကို ပြုစုပျိုးထောင်ဖို့ ဒုက္ခဆင်းရဲခံပြီး ပင်ပန်းခဲ့တဲ့အတွက် ကျွန်မ သူ့ကို ကျေးဇူးကြွေးတင်တယ်လို့ ဆက်ပြီးခံစားနေခဲ့တယ်။ ဒါကြောင့် သူ့ကို အသင်းတော်မှာ ဆက်ထားနိုင်ဖို့အတွက် သူက မယုံကြည်သူတစ်ယောက်ဖြစ်တဲ့ သရုပ်သကန်တွေအများကြီးကို ကျွန်မ သိသိကြီးနဲ့ ဖုံးကွယ်ခဲ့တယ်၊ သူ့ကို အကာအကွယ်ပေးခဲ့ပြီး အသင်းတော်အလုပ်ကို မစောင့်ရှောက်ခဲ့ဘူး။ ဒါကမှ တကယ့်ကို အသိတရား ကင်းမဲ့တာကို ပြတာပဲ။

ဘုရားနှုတ်ကပတ်တော်တွေမှာ ပြောထားတာကိုလည်း ကျွန်မ ဖတ်ခဲ့ရတယ်။ “အယောက်တိုင်း၏ ရလဒ်သည် ၎င်းတို့၏ အပြုအမူမှလာသော အနှစ်သာရနှင့်အညီ ဆုံးဖြတ်ခြင်း ဖြစ်ပြီး၊ ယင်းကို အမြဲ သင့်တင့်လျောက်ပတ်စွာ ဆုံးဖြတ်ထားခြင်း ဖြစ်သည်။ မည်သူမျှ အခြားသူ၏ အပြစ်များကို မသယ်ပိုးနိုင်ပေ။ ထို့ထက်မက မည်သူမျှ အခြားသူကိုယ်စား အပြစ်ပေးခြင်းကို လက်မခံနိုင်ပေ။ ဤသည်မှာ အကြွင်းမဲ့ဖြစ်သည်။...အဆုံးသတ်တွင် ဖြောင့်မတ်ခြင်းကို လုပ်ဆောင်သူများမှာ ဖြောင့်မတ်ခြင်းကို လုပ်ဆောင်သူများဖြစ်ပြီး မကောင်းမှုပြုသူများသည် မကောင်းမှုပြုသူများ ဖြစ်ကြသည်။ ဖြောင့်မတ်ခြင်းကို လုပ်ဆောင်သည့်သူတို့သည် နောက်ဆုံးတွင် ရှင်သန်ခွင့် ရကြလိမ့်မည် ဖြစ်သော်လည်း၊ မကောင်းမှုပြုသူများသည် ဖျက်ဆီးခံကြရလိမ့်မည်။ သန့်ရှင်းသူများသည် သန့်ရှင်းသူများ ဖြစ်သည်။ ၎င်းတို့သည် မညစ်ညမ်းကြပေ။ ညစ်ညမ်းသောသူတို့သည် ညစ်ညမ်းသူများ ဖြစ်ကြပြီး ၎င်းတို့ထဲမှ အစိတ်အပိုင်းတစ်ခုမျှ မသန့်ရှင်းပေ။ ဆိုးယုတ်သူတစ်ဦး၏ ကလေးများသည် ဖြောင့်မတ်သော လုပ်ဆောင်ချက်များကို ဆောင်ရွက်လျှင်ပင်၊ ပြီးလျှင် ဖြောင့်မတ်သူတစ်ဦး၏ မိဘများက ဆိုးယုတ်သော လုပ်ဆောင်ချက်များ ကျူးလွန်လျှင်ပင် ဖျက်ဆီးခံရမည့် လူများမှာ ဆိုးယုတ်သောသူများသာ ဖြစ်ပြီး၊ ရှင်သန်မည့်သူများမှာ ဖြောင့်မတ်သောသူများသာ ဖြစ်သည်။ ယုံကြည်သော ခင်ပွန်းသည်တစ်ဦးနှင့် ဘာသာတရားမရှိသော ဇနီးတစ်ဦးအကြားတွင် မည်သည့် ဆက်နွှယ်မှုမျှ မရှိသကဲ့သို့၊ ယုံကြည်သော သားသမီးများနှင့် ဘာသာတရားမရှိသော မိဘများကြားတွင် မည်သည့်ဆက်နွှယ်မှုမျှ မရှိပေ။ ဤလူနှစ်မျိုးနှစ်စားသည် လုံးဝ သဟဇာတ မဖြစ်ပေ။ ငြိမ်သက်ခြင်း ချမ်းသာထဲသို့ မဝင်ရောက်မီတွင် လူများ၌ ဇာတိပကတိဆိုင်ရာ မိသားစု ချစ်ခင်တွယ်တာမှု ရှိသော်လည်း ငြိမ်သက်ခြင်းချမ်းသာထဲသို့ ဝင်ရောက်ပြီးသည်နှင့်တစ်ပြိုင်နက် ပြောဆိုစရာ ဇာတိပကတိဆိုင်ရာ မိသားစု ချစ်ခင်တွယ်တာမှု ရှိတော့မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) “ရေများသည် ဟုန်းဟုန်းမြည်ကြလိမ့်မည်၊ တောင်များ ပြိုလဲကြလိမ့်မည်၊ မြစ်ကြီးများ ပြိုကွဲကြလိမ့်မည်၊ လူသားသည် အစဉ် ပြောင်းလဲသွားလိမ့်မည်၊ နေသည် တိုး၍ မှိန်သွားလိမ့်မည်၊ လသည် မှောင်သွားမည်၊ လူသားသည် အေးချမ်းမှုဖြင့် အသက်ရှင်ခြင်း နေ့ရက်များ နောက်ထပ် ရှိတော့မည်မဟုတ်၊ မြေပေါ်တွင် ငြိမ်သက်အေးချမ်းသည့်အချိန်များ ရှိတော့မည် မဟုတ်၊ ကောင်းကင်တို့သည် တစ်ဖန် မည်သည့်အခါမျှ တည်ကြည်ကာ ဆိတ်ငြိမ်လိမ့်မည် မဟုတ်သကဲ့သို့ အဓွန့်ရှည်စွာ တည်တံတော့မည် မဟုတ်ပေ။ အရာခပ်သိမ်းသည် အသစ်ပြုပြင်ခံရလိမ့်မည်ဖြစ်ပြီး၊ ၎င်းတို့၏ မူလအသွင်ကို ပြန်ရကြလိမ့်မည်။ ကမ္ဘာမြေပေါ်ရှိ အိမ်ထောင်စုအပေါင်းသည် တစ်ကွဲတစ်ပြားစီဖြစ်လိမ့်မည်ဖြစ်ပြီး၊ မြေကြီးပေါ်ရှိ တိုင်းနိုင်ငံအားလုံး အစိတ်စိတ် အမြွှာမြွှာ ပြိုကွဲလိမ့်မည်။ ခင်ပွန်းနှင့် ဇနီးသည်တို့အကြား ပြန်လည်ပေါင်းစည်းသည့် နေ့ရက်များ ကုန်ဆုံးလိမ့်မည်၊ အမိနှင့်သားတို့ တစ်ဖန်ပြန်တွေ့တော့မည်မဟုတ်၊ အဖနှင့်သမီးတို့ မည်သည့်အခါမျှ တစ်ဖန်ပြန်ဆုံတော့မည် မဟုတ်ပေ။ မြေကြီးပေါ် ရှိဖူးသော အရာအားလုံးကို ငါ ချေမှုန်းမည်။ ငါသည် ခံစားချက် မရှိသည့်အတွက်၊ လူများကို ၎င်းတို့၏ ခံစားချက်များအား ဖော်ပြခွင့် ငါမပေးသကဲ့သို့ လွန်ကဲသောအတိုင်းအတာ တစ်ခုအထိ လူတို့၏ ခံစားချက်များကို ငါ တိုး၍ မုန်းတီးမိပြီဖြစ်သည်။ ငါသည် ဘေးဖယ်ခံခဲ့ရကာ ထိုသို့ဖြင့် ၎င်းတို့၏အမြင်ထဲတွင် ငါသည် ‘အခြားသူ’ ဖြစ်သွားခဲ့သည်မှာ လူသားတို့အကြားက ခံစားချက်များကြောင့် ဖြစ်သည်။ ငါသည် မေ့လျော့ခြင်းခံရပြီးဖြစ်သည်မှာ လူသားတို့အကြားရှိ ခံစားချက်များကြောင့် ဖြစ်သည်။ သူ၏ ‘အသိစိတ်’ကို ရယူရန် အခွင့်ကောင်းကို မလွတ်တမ်း အသုံးချသည်မှာ လူသား၏ ခံစားချက်များကြောင့် ဖြစ်သည်။ သူသည် ငါ၏ပြစ်တင်ဆုံးမမှုကို အစဉ်ပင် အလွန်အမင်း မနှစ်မြို့သည်မှာ လူသား၏ ခံစားချက်များကြောင့် ဖြစ်သည်။ ငါ့ကို မျှတမှုမရှိသကဲ့သို့ မတရားဟု ဆိုကာ ငါ၏အမှုအရာများကို ကိုင်တွယ်ရာတွင် လူသား၏ ခံစားချက်များကို ငါ အလေးဂရုမပြုဟု သူဆိုသည်မှာ လူသား၏ ခံစားချက်များကြောင့် ဖြစ်ပေသည်။ ငါသည် မြေကြီးပေါ်တွင် ဆွေမျိုးသားချင်းများလည်း ရှိပါသလော။ ငါ၏ စီမံခန့်ခွဲမှု အစီအစဉ်တစ်ခုလုံးအတွက်၊ အစားအစာ သို့မဟုတ် အိပ်စက်ခြင်းကို မစဉ်းစားဘဲ နေ့ရောညပါ ငါကဲ့သို့ မည်သူ အလုပ်လုပ်ဖူးသနည်း။ လူသားသည် ဘုရားသခင်နှင့် အဘယ်သို့ နှိုင်းယှဉ်၍ရနိုင်မည်နည်း။ လူသားသည် ဘုရားသခင်နှင့် အဘယ်သို့ သဟဇာတ ဖြစ်နိုင်မည်နည်း။ ဖန်ဆင်းသော ဘုရားသခင်သည် ဖန်ဆင်းခံရသော လူသားနှင့် အဘယ်သို့ အမျိုးအစား တူနိုင်မည်နည်း။ ငါသည် မြေကြီးပေါ်တွင် လူသားနှင့်အတူတကွ မည်သို့ အစဉ်နေပြီး ဆောင်ရွက်နိုင်မည်နည်း။ ငါ၏ စိတ်နှလုံးအတွက် အဘယ်သူ ပူပန်နိုင်သနည်း။ လူသား၏ ဆုတောင်းချက်များလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၂၈)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ ဘုရားသခင် အမှုတော်ရဲ့ လမ်းကြောင်းကို နားလည်လာခဲ့တယ်။ အဲဒါက ဘုရားသခင်ကို အတိုက်အခံလုပ်တဲ့သူအားလုံးကို သူ့ကို အမှန်တကယ်ယုံကြည်တဲ့သူတွေနဲ့ ခွဲခြားဖို့ပဲ။ ဘုရားသခင်ကို အမှန်တကယ် ယုံကြည်တဲ့သူတွေက ကိုယ်တော်ရဲ့ ကာကွယ်စောင့်ရှောက်မှုနဲ့ ကျေးဇူးတော်ကို ရရှိမယ်၊ သူ့ကို အတိုက်အခံလုပ်တဲ့သူတွေကတော့ ကျိန်ဆဲခြင်းနဲ့ အပြစ်ဒဏ်ပေးတာကို ခံရမှာပါ။ ဘုရားသခင်က လူတစ်ယောက်ချင်းစီရဲ့ အဆုံးသတ်ကို သူတို့ရဲ့ အပြုအမူနဲ့ လုပ်ရပ်တွေ၊ ပြီးတော့ သူတို့ရဲ့ သဘာဝ အနှစ်သာရကို အခြေခံပြီး ဆုံးဖြတ်တယ်၊ မျက်နှာသာပေးတာတွေ၊ ကြိုးကိုင်ခြယ်လှယ်တာမျိုးတွေဆိုတာ မရှိဘူး။ ဘုရားသခင်ရဲ့ အိမ်တော်မှာ သမ္မာတရားက အာဏာစက်တည်တယ်၊ မျက်နှာလိုက်တာတွေ၊ မျက်နှာသာပေးတာတွေ မရှိဘူး။ အခု ဘုရားသခင်ရဲ့ အလုပ်က အဆုံးသတ်ခါနီးပြီဆိုတော့ လူအမျိုးမျိုးကို တစ်ယောက်ပြီးတစ်ယောက် ထုတ်ဖော်နေပြီ။ ဒါက တောပင်တွေကို စပါးတွေနဲ့ ခွဲခြားရမယ့်အချိန်ပဲ။ ဒါက ဘုရားသခင်ရဲ့ စစ်ထုတ်ခြင်းအချိန်ပဲ။ ကျွန်မအမေနဲ့ ကျွန်မက သွေးသားအရ အရမ်းကို နီးစပ်ပေမဲ့ သူ့ရဲ့ နောက်ဆုံးအဆုံးသတ်ကတော့ ကျွန်မ ဆုံးဖြတ်ပေးနိုင်တဲ့အရာ မဟုတ်ဘူး။ သခင်ယေရှု ပြောခဲ့သည်မှာ “ထိုအခါ လယ်၌ရှိသော လူနှစ်ယောက်တို့တွင် တစ်ယောက်ကိုသိမ်းယူ၍ တစ်ယောက်မူကား နေရစ်ရလတံ့။ ကြိတ်ဆုံကြိတ်သောသူနှစ်ယောက်တို့တွင် တစ်ယောက်ကို သိမ်းယူ၍ တစ်ယောက်မူကား နေရစ်ရလတံ့။” (ရှင်မဿဲခရစ်ဝင် ၂၄:၄၀-၄၁) ကျွန်မအမေက ဒီဘဝမှာ ဘယ်လိုဒုက္ခဆင်းရဲမျိုးကို ခံရမလဲ၊ သူ့ရဲ့ နောက်ဆုံးအဆုံးသတ်နဲ့ ပန်းတိုင်က ဘာဖြစ်မလဲဆိုတာက သူ့ကိုယ်ပိုင်ရွေးချယ်မှုတွေအပေါ်မှာ မူတည်ပြီး သူလျှောက်လှမ်းတဲ့လမ်းကြောင်းက ဆုံးဖြတ်ပေးမှာပဲ။ ကျွန်မ သူနဲ့ ဘယ်လောက်ပဲ မိတ်သဟာယဖွဲ့ပါစေ၊ သူ့ကို အသင်းတော်မှာ ဆက်ထားဖို့ ဘယ်လိုပဲ ကြိုးစားပါစေ၊ သူ့ရဲ့ သဘာဝ အနှစ်သာရက မယုံကြည်သူတစ်ယောက်ရဲ့ သဘာဝအနှစ်သာရပဲ၊ သူ အသင်းတော်မှာ နေတာက အသင်းတော်အသက်တာကို နှောင့်ယှက်ရုံပဲရှိမယ်၊ ညီအစ်ကိုမောင်နှမတွေရဲ့ အခြေအနေတွေကို ထိခိုက်စေမယ်၊ ပြီးတော့ အနှေးနဲ့အမြန်ဆိုသလို သူက ထုတ်ဖော်ပြီး ဖယ်ရှားရှင်းလင်းခံရမှာပဲ။ ကျွန်မအမေရဲ့ အပြုအမူတွေကို သတင်းမပို့တာက ချစ်ခင်တွယ်တာမှုအရ ပြုမူနေတာပဲ။ သူ့တာဝန်မှာ ကျွန်မအမေက အမြဲတမ်း ဝတ်ကျေတမ်းကျေလုပ်ပြီး ခိုကပ်လုပ်တယ်၊ ပြီးတော့ သူ့တာဝန်ကို ခဏခဏ စွန့်ပစ်တတ်တယ်။ ညီအစ်ကိုမောင်နှမတွေက သူနဲ့ မိတ်သဟာယဖွဲ့တဲ့အခါ ပါးစပ်ကတော့ သဘောတူပေမဲ့ နောက်ပိုင်းကျတော့ အသင်းတော်ရဲ့ အကျိုးစီးပွားကို လုံးဝ ထည့်မစဉ်းစားဘဲ တစ်ဇွတ်ထိုးပြုမူနေတုန်းပဲ။ ခေါင်းဆောင်က သူ့ကို ဖော်ထုတ်ပြီး ပြုပြင်တဲ့အခါ သူက လွဲမှားတဲ့အကြောင်းပြချက်တွေနဲ့ ငြင်းခုံပြီး ဒေါသထွက်ခဲ့တယ်။ သူ ဖြုတ်ချခံရပြီးနောက်မှာ သူက လူတွေကို မရပ်မနား နှောင့်ယှက်တယ်၊ အဖြစ်မှန်တွေကို လိမ်ညာတယ်၊ ပြီးတော့ သူ မတရားလုပ်ခံရတယ်လို့ အော်ဟစ်ခဲ့တယ်။ သူက အသင်းတော်မှာ ဘာအပြုသဘောဆောင်တဲ့ အခန်းကဏ္ဍကမှ မပါဝင်ဘဲ အမြဲတမ်း အဖျက်အမှောင့်လုပ်ပြီး နှောင့်ယှက်တယ်၊ ညီအစ်ကိုမောင်နှမတွေရဲ့ တာဝန်ထမ်းဆောင်မှု စွမ်းရည်ကိုလည်း ထိခိုက်ခဲ့တယ်။ ကျွန်မအမေက အသင်းတော်ကို အများကြီး အဖျက်အမှောင့်လုပ်ပြီး နှောင့်ယှက်ခဲ့တယ်၊ ပြီးတော့ သူက သမ္မာတရားကို နည်းနည်းလေးမှ လက်မခံခဲ့ဘူး။ သူ့ရဲ့ မယုံကြည်သူအပြုအမူက အရမ်းကို သိသာနေပြီ၊ သူ အရှင်းလင်းပစ်ခံရသင့်တယ်ဆိုတာကို ကျွန်မ ကောင်းကောင်းသိနေခဲ့တယ်။ ဒါပေမဲ့ ကျွန်မက သူ့ကို အကာအကွယ်ပေးနေခဲ့ပြီး သူ့အပြုအမူတွေကို သတင်းပို့ဖို့ ဆန္ဒမရှိခဲ့ဘူး။ ဒါက ကျွန်မက စာတန်ကို အကာအကွယ်ပေးပြီး မယုံကြည်သူတစ်ယောက်ကို ဖုံးကွယ်ပေးနေတာ မဟုတ်ဘူးလား။ ချစ်ခင်တွယ်တာမှုနဲ့ အသက်ရှင်နေတာက ကျွန်မကို အမှားအမှန် မခွဲခြားနိုင်အောင်နဲ့ လုံးဝ ဆင်ခြင်တုံတရားမဲ့အောင် လုပ်ခဲ့တယ်။ ကျွန်မ ဘုရားသခင်နဲ့ ဆန့်ကျင်ဘက်မှာ ရပ်တည်နေတာ မဟုတ်ဘူးလား။ အဲဒီအချိန်မှာမှ ဘုရားသခင်က လူ့စိတ်ခံစားချက်တွေကို ဘာလို့ ဒီလောက်တောင် စက်ဆုပ်ရွံရှာရသလဲဆိုတာကို ကျွန်မ နောက်ဆုံးမှာ တွေ့ကြုံခံစားခဲ့ရတယ်။ ဘုရားသခင်က ပြောသည် “ငါသည် ဘေးဖယ်ခံခဲ့ရကာ ထိုသို့ဖြင့် ၎င်းတို့၏အမြင်ထဲတွင် ငါသည် ‘အခြားသူ’ ဖြစ်သွားခဲ့သည်မှာ လူသားတို့အကြားက ခံစားချက်များကြောင့် ဖြစ်သည်။ ငါသည် မေ့လျော့ခြင်းခံရပြီးဖြစ်သည်မှာ လူသားတို့အကြားရှိ ခံစားချက်များကြောင့် ဖြစ်သည်။ သူ၏ ‘အသိစိတ်’ကို ရယူရန် အခွင့်ကောင်းကို မလွတ်တမ်း အသုံးချသည်မှာ လူသား၏ ခံစားချက်များကြောင့် ဖြစ်သည်။ သူသည် ငါ၏ပြစ်တင်ဆုံးမမှုကို အစဉ်ပင် အလွန်အမင်း မနှစ်မြို့သည်မှာ လူသား၏ ခံစားချက်များကြောင့် ဖြစ်သည်။ ငါ့ကို မျှတမှုမရှိသကဲ့သို့ မတရားဟု ဆိုကာ။” ဒီလိုတွေးမိတော့ ကျွန်မ ဘုရားသခင်အပေါ်မှာ တကယ်ကို အကြွေးတင်တယ်လို့ ခံစားရပြီး စိတ်ထဲမှာ ဘုရားသခင်ရဲ့ သတ်မှတ်ချက်အတိုင်း လက်တွေ့လုပ်ဆောင်ချင်တဲ့ ပြင်းပြတဲ့ဆန္ဒတစ်ခု ရှိလာခဲ့တယ်။ ဒီကိစ္စနဲ့ပတ်သက်ပြီး ကျွန်မ ဆက်ပြီး မတွေဝေနိုင်တော့ဘူးဆိုတာကို ကျွန်မသိလိုက်တယ်၊ ဒါနဲ့ ကျွန်မအမေရဲ့ အပြုအမူအားလုံးကို သတင်းပို့ခဲ့လိုက်တယ်။

တစ်လကြာတော့ ကျွန်မ အိမ်ပြန်ရောက်တဲ့အခါ ကျွန်မအမေက သူ အသင်းတော်ကနေ ရှင်းလင်းပစ်ခံလိုက်ရပြီဆိုတာကို မျက်နှာသေနဲ့ ပြောပြတယ်။ ပြီးတော့ သူက ကျွန်မကို အပြစ်တင်တယ်၊ “နင်က ဘာလို့ ငါနင့်ကိုပြောခဲ့တာတွေအားလုံးကို သူတို့ကို သွားပြောရတာလဲ။ နင်က တကယ်ကို ကျေးဇူးမသိတတ်တာပဲ၊ နင့်မှာ အသိတရားလည်းမရှိဘူး။ ကိုယ့်အမေကိုတောင် နင် သစ္စာဖောက်လိမ့်မယ်လို့ ငါ မယုံနိုင်ဘူး” တဲ့။ သူ့ဆီက ဒီစကားတွေကိုကြားရတော့ ကျွန်မ အရမ်းကို နာကျင်ပြီး စိတ်ဆင်းရဲသွားတယ်။ သူ့အပေါ်မှာ ကျွန်မ အမှားတစ်ခုခု လုပ်ခဲ့မိသလိုပဲ၊ သူ့ကို မျက်နှာချင်းဆိုင်ဖို့ ရှက်သလို ခံစားရတယ်။ ဒါပေမဲ့ ခဏကြာတော့ ကျွန်မ ပြန်စဉ်းစားမိတယ်၊ “ငါက ဘာလို့ ငါ့အမေရဲ့ စွပ်စွဲတာတွေ၊ မကျေမနပ်ပြောတာတွေကို ဒီလောက်ကြောက်နေရတာလဲ။ ငါက စည်းမျဉ်းတွေအတိုင်း ပြုမူခဲ့တာပဲ” လို့ပေါ့။ ချစ်ခင်တွယ်တာမှုနဲ့ ထပ်ပြီးဘောင်ခတ်ခံနေရတယ်ဆိုတာကို ကျွန်မ သဘောပေါက်ခဲ့တယ်၊ ဒါကြောင့် စိတ်နှလုံးထဲမှာ ဘုရားသခင်ဆီကို တိတ်တဆိတ် ဆုတောင်းခဲ့တယ်၊ “ဘုရားသခင်၊ ဒီအခြေအနေမှာ သမီး လက်တွေ့လုပ်ဆောင်ရမယ့် မှန်ကန်တဲ့နည်းလမ်းက ဘာပါလဲ” ပေါ့။ အဲဒီအချိန်မှာ ဘုရားနှုတ်ကပတ်တော်တစ်ပိုဒ်ကို ကျွန်မ စဉ်းစားမိလိုက်တယ်။ “ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။ ဤသည်မှာ လိုက်နာသင့်သည့် စည်းမျဉ်းဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်တွေက ကျွန်မရဲ့စိတ်ထဲမှာ အရမ်းကို ဉာဏ်အလင်းပွင့်သွားသလို ခံစားရစေခဲ့တယ်။ ကျွန်မအမေ အရှင်းလင်းပစ်ခံရတာက သူက အဖျက်အမှောင့်လုပ်ပြီး နှောင့်ယှက်တာတွေ အများကြီးလုပ်ခဲ့တယ်၊ သမ္မာတရားကို နည်းနည်းလေးမှ လက်မခံခဲ့ဘူး၊ ပြီးတော့ အသင်းတော်မှာ ဘာအပြုသဘောဆောင်တဲ့ သက်ရောက်မှုမှ မရှိခဲ့လို့ပဲ။ သူ့အပြုအမူတွေကို သတင်းပို့ခဲ့တဲ့အတွက် ကျွန်မက သူ့အပေါ်မှာ ဘာအမှားမှ လုပ်နေတာမဟုတ်ဘူး။ အဲဒီအစား ကျွန်မက သမ္မာတရားကို လက်တွေ့လုပ်ဆောင်နေတာ၊ စည်းမျဉ်းအတိုင်း ပြုမူနေတာဖြစ်လို့ အပြစ်ရှိသလို ခံစားနေစရာမလိုဘူး။ ကျွန်မအမေ ရှင်းလင်းပစ်ခံရတာက အသင်းတော်ရဲ့ စည်းမျဉ်းတွေကို အခြေခံတာပဲ။ သူက အခု နောင်တမရတဲ့အပြင် ဒီလိုစကားမျိုးတွေတောင် ပြောသေးတယ်။ သူ့ရဲ့ သဘာဝ အနှစ်သာရက မယုံကြည်သူတစ်ယောက်ရဲ့ သဘာဝအနှစ်သာရပဲဆိုတာကို ကျွန်မ ပိုပြီးတော့တောင် သေချာသွားတယ်။ ဒီလိုလူတစ်ယောက်သာ အသင်းတော်မှာ ဆက်ရှိနေရင် သူက ညီအစ်ကိုမောင်နှမတွေရဲ့ အသင်းတော်အသက်တာကို နှောင့်ယှက်မှာ သေချာတယ်၊ ပြီးတော့ သူများတွေအတွက် ဘာအကျိုးကျေးဇူးမှ ဆောင်ကြဉ်းပေးမှာမဟုတ်ဘူး။ သူတို့ကို ရှင်းလင်းပစ်ရမယ်။ ဘုရားသခင်က ကိုယ်တော်ချစ်သောအရာကို ချစ်ပြီး၊ ကိုယ်တော်မုန်းသောအရာကို မုန်းဖို့ ပြောထားတယ်။ ကျွန်မ စည်းမျဉ်းတွေအတိုင်း ပြုမူခဲ့တာ ဘာအမှားမှ မလုပ်ခဲ့ဘူး။ ဒီလိုတွေးမိတော့ ကျွန်မ စိတ်သက်သာရာရသွားပြီး ကျွန်မအမေအပေါ်မှာ အကြွေးတင်သလို ခံစားရတာတွေ၊ အပြစ်ရှိသလို ခံစားရတာတွေ မရှိတော့ဘူး။

ကျွန်မအမေ ရှင်းလင်းပစ်ခံရတဲ့အတွေ့အကြုံကို ဖြတ်သန်းပြီးနောက်မှာ မယုံကြည်သူတွေရဲ့ အပြုအမူအပေါ်မှာ ကျွန်မ ပိုင်းခြားသိမြင်မှုတချို့ ရခဲ့တယ်၊ ပြီးတော့ လူတွေကို ချစ်ခင်တွယ်တာမှုအပေါ် အခြေခံပြီး ဆက်ဆံတဲ့အခါ ကိုယ့်လုပ်ရပ်တွေမှာ စည်းမျဉ်းကင်းမဲ့သွားတယ်ဆိုတာကို ကျွန်မ မြင်ခဲ့တယ်။ ချစ်ခင်တွယ်တာမှုအပေါ် အခြေခံပြီး ဆက်ပြီးမပြုမူနိုင်တော့ဘူးဆိုတာကို ကျွန်မသိလိုက်တယ်။ ဒီသင်ခန်းစာကို သင်ယူဖို့ အခွင့်အရေးပေးခဲ့တဲ့အတွက် ဘုရားသခင်ကို ကျေးဇူးတင်ပါတယ်။


၂၆။ အောက်သက်ကျေကျေနဲ့ ကိုယ့်တာဝန်ကို ထမ်းဆောင်ဖို့ ကျွန်မ သင်ယူခဲ့ရ

လုဟန်၊ တရုတ်ပြည်

၂၀၂၃ ခုနှစ်၊ ဧပြီလမှာ ခေါင်းဆောင်တွေဆီက စာတစ်စောင် ကျွန်မ လက်ခံရရှိခဲ့တယ်။ ကျွန်မမှာ မာနထောင်လွှားတဲ့ စိတ်သဘောထားရှိတယ်၊ လူတွေကို ရွေးချယ်ခန့်အပ်တဲ့အခါ သမ္မာတရား စည်းမျဉ်းတွေကို မရှာဖွေဘဲ ကိုယ့်အလိုဆန္ဒအပေါ် အခြေခံပြီး မသင့်တော်တဲ့လူတွေကို အမြဲ ရွေးချယ်ခဲ့လို့ အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ခဲ့တယ်လို့ အဲဒီစာမှာ ပြောထားတယ်။ မိတ်သဟာယပြုပြီးတဲ့နောက်မှာတောင် ကျွန်မက အခြေအနေကို ပြောင်းလဲအောင် မလုပ်ခဲ့ဘူး၊ ခေါင်းဆောင်လုပ်တဲ့ တစ်နှစ်တာကာလအတွင်းမှာလည်း ကျွန်မက သိပ်တိုးတက်မလာခဲ့ဘူးလို့လည်း ပြောထားတယ်။ ခြုံပြောရရင်တော့ ကျွန်မမှာ သာမန်အစွမ်းပဲ ရှိပြီး ခေါင်းဆောင် အမှုဆောင်အနေနဲ့ ဆက်လက်ပျိုးထောင်ဖို့ မသင့်တော်ဘူးလို့ အကဲဖြတ်ခံရတာပေါ့။ စာရေးသားတဲ့ဘက်မှာ ပါရမီနည်းနည်းရှိလို့ ကျွန်မကို စာနဲ့ပတ်သက်တဲ့ တာဝန် ပေးအပ်လိုက်တယ်။ ခေါင်းဆောင်တွေရဲ့စာကို ဖတ်လိုက်ရတော့ ကျွန်မရဲ့ စိတ်နှလုံးက အကြီးအကျယ် ထိုးနှက်ခံလိုက်ရတယ်။ ကျွန်မရဲ့ ညံ့ဖျင်းတဲ့ အစွမ်းအစကြောင့် ခေါင်းဆောင်တာဝန်က ကျွန်မနဲ့ မသင့်တော်ဘူးလို့ ခေါင်းဆောင်တွေက ဆိုလိုချင်တာပါ။ အဲဒါက ကျွန်မအနေနဲ့ ခေါင်းဆောင် အမှုဆောင်အဖြစ် ဆက်ပြီး တာဝန်မထမ်းဆောင်နိုင်တော့ဘူးဆိုတဲ့ အဓိပ္ပါယ်ပဲ။ ဒီလိုနဲ့ ညီအစ်ကိုမောင်နှမတွေရဲ့ အထင်ကြီးလေးစားမှုကို ကျွန်မ ဆုံးရှုံးရမယ့်အပြင် သမ္မာတရားရရှိဖို့ အခွင့်အရေးအများကြီးကိုလည်း ဆုံးရှုံးရမှာဖြစ်ပြီး ကယ်တင်ခြင်းခံရမယ့် မျှော်လင့်ချက်ကလည်း နည်းပါးသွားမှာပဲ။ ဒီလိုတွေးမိတော့ ကျွန်မ တော်တော်လေး စိတ်ဓာတ်ကျသွားတယ်။ ညဘက်ရောက်တော့ အိပ်ရာထဲမှာ လူးလှိမ့်နေပြီး လုံးဝ အိပ်မပျော်နိုင်ဘဲ ကိုယ့်ဘာသာကိုယ် တွေးမိတယ်၊ “ငါ အစွမ်းအစ ညံ့ဖျင်းလို့ ငါ တာဝန်ပြောင်းရွှေ့ခံလိုက်ရတာ။ ငါ ရှေ့ဆုံးရောက်ဖို့ ဘယ်တော့မှ အခွင့်အရေး ရတော့မှာ မဟုတ်ဘူး။ ငါက ထာဝရ အညတြ တစ်ယောက်ပဲ ဖြစ်တော့မှာ။ စာနဲ့ပတ်သက်တဲ့ တာဝန်ကို ထမ်းဆောင်တဲ့အခါ နေ့တိုင်း ငါလုပ်ရမှာက ဆောင်းပါးတွေကို စိစစ်ပြီး စာတွေပြန်ဖို့ပဲ ရှိတော့မယ်။ အဲဒါက အလုပ်ရဲ့ ကဏ္ဍပေါင်းစုံအတွက် စီစဉ်တာတွေ၊ ဆုံးဖြတ်ချက်ချတာတွေ လုပ်ရတဲ့၊ ဒါမှမဟုတ် အလုပ်ကို လမ်းပြဖို့ ညီအစ်ကိုမောင်နှမတွေနဲ့ စုဝေးပွဲတွေ လုပ်ရတဲ့ ခေါင်းဆောင်တစ်ယောက် ဖြစ်ရတာနဲ့ ဘာမှမဆိုင်ဘူး။ သူတို့ရဲ့ အထင်ကြီးလေးစားမှုနဲ့ ထောက်ခံမှုကို ငါ ဘယ်တော့မှ ထပ်ပြီး ခံစားရတော့မှာ မဟုတ်ဘူး။ ဒါ့အပြင် ငါ ဘာဖြစ်လို့ တာဝန်က ဖြုတ်ချခံခဲ့ရလဲဆိုတာ ငါ့ကိုသိတဲ့ ညီအစ်ကိုမောင်နှမတွေကို ခေါင်းဆောင်တွေက သေချာပေါက် ပြောပြမှာ။ သူတို့က ငါ့ကိုတောင် ပိုင်းခြားသိမြင်လောက်မှာပဲ။ အဲဒီကျရင် ငါ့နာမည်က ရေစုန်မျောပြီး နေရာအနှံ့ အရှက်ကွဲတော့မှာပဲ” လို့ပေါ့။ ပိုတွေးမိလေလေ၊ ကျွန်မဘဝက မှေးမှိန်ပြီး အနာဂတ်က လုံးဝ မျှော်လင့်ချက်မဲ့နေတယ်လို့ ခံစားရလေလေဖြစ်ပြီး မျက်ရည်တွေက ထိန်းမရသိမ်းမရ ကျလာတော့တာပဲ။ ကျွန်မရဲ့ ဒီအတွေးတွေ မှားမှန်း သဘောပေါက်လိုက်မိတယ်၊ ပြီးတော့ ကိုယ့်ကိုယ်ကိုယ် ပြန်စုစည်းပြီး ကိုယ့်တာဝန်မှာ ကိုယ့်ရဲ့ စိတ်နှလုံးကိုဆက်ကပ်ချင်ခဲ့တယ်။ ဒါပေမဲ့ ကျွန်မရဲ့ ညံ့ဖျင်းတဲ့ အစွမ်းအစကြောင့် တာဝန်ပြောင်းရွှေ့ခံခဲ့ရတာကို သတိရမိတိုင်းမှာ၊ ရင်ထဲမှာ ဓားနဲ့မွှေနေသလို ခံစားခဲ့ရတယ်။ ကိုယ့်တာဝန်ကို ထမ်းဆောင်ရာမှာ စိတ်နှလုံးကို ငြိမ်သက်အောင် မထားနိုင်ခဲ့ဘူး၊ တစ်ခါတလေဆို ပုန်းပြီးတော့ပဲ တိတ်တိတ်လေး ငိုမိတယ်။ အဲဒီအချိန်အတောအတွင်းမှာ ကျွန်မက နေ့တိုင်း ကိုယ့်တာဝန်မှာ ဝတ်ကျေတမ်းကျေပဲ လုပ်ပြီး အလုပ်တစ်ခုလုံးကို သိပ်ဂရုမစိုက်ဘဲ ကိုယ့်အလုပ်ကိုယ်နိုင်နင်းတာနဲ့ပဲ ရောင့်ရဲနေခဲ့တာ။ ကျွန်မအဖွဲ့ထဲက ညီအစ်ကိုမောင်နှမတွေ အလုပ်မှာ ပေါ့လျော့နေတာ၊ အဖွဲ့ခေါင်းဆောင်က သူ့တာဝန်မှာ ဝန်တာထားတဲ့စိတ် မရှိဘဲ အလုပ်အတွက် သင့်တင့်တဲ့ အစီအစဉ်တွေ မဆွဲတာကို တွေ့တဲ့အခါ အဲဒါက ကိုယ်နဲ့ ဘာမှမဆိုင်ဘူးလို့ ခံစားရပြီး ဖြေရှင်းဖို့ မိတ်သဟာယမဖွဲ့ခဲ့ဘူး။ ကိုယ့်တာဝန်မှာ ဝန်တာထားတဲ့စိတ် မရှိတဲ့အတွက် ဘာရလဒ်မှ မထွက်ခဲ့ဘူး။ ကြီးကြပ်ရေးမှူးက ကျွန်မရဲ့ ပြဿနာတွေကို ထောက်ပြပြီး ကျွန်မကို ပြုပြင်တော့မှပဲ ပြဿနာရဲ့ လေးနက်မှုကို ကျွန်မ သဘောပေါက်သွားတယ်။ ဒီအတိုင်းသာ ဆက်သွားနေရင် ဖြုတ်ချခံရမယ်လို့ စိုးရိမ်မိလို့ ကိုယ့်ပြဿနာတွေကို ဖြေရှင်းဖို့ သမ္မာတရားကို ရှာဖွေချင်ခဲ့တယ်။ ကျွန်မ ဆုတောင်းလိုက်တယ်၊ “အို ချစ်လှစွာသော ဘုရားသခင်၊ သမီးရဲ့ အခြေအနေက အရမ်းဆိုးနေပြီး ဘယ်တော့မှ အားမတင်းနိုင် ဖြစ်နေပါတယ်၊ ဒါပေမဲ့ ဘာကြောင့်ဖြစ်ရသလဲဆိုတာကို သမီးမသိဘူး။ ကိုယ့်ပြဿနာတွေကို နားလည်ပြီး သင်ခန်းစာယူနိုင်အောင် သမီးကို ဉာဏ်ပွင့်စေတော်မူပါ” လို့ပေါ့။

ဆုတောင်းချိန်မှာ ကျွန်မရဲ့ အခြေအနေနဲ့ တိုက်ရိုက်သက်ဆိုင်တဲ့ ဘုရားနှုတ်ကပတ်တော်တစ်ပိုဒ်ကို ဖတ်ခဲ့တယ်။ ဘုရားသခင်က ပြောသည် “လူအချို့သည် ခေါင်းဆောင်ရာထူးမှ ဖြုတ်ချခြင်းခံရပြီး ၎င်းတို့အနေဖြင့် နောက်ထပ် ပျိုးထောင်ခြင်း သို့မဟုတ် အသုံးပြုခြင်း ခံရတော့မည်မဟုတ်ဟု အထက်က ပြောသည်ကို ၎င်းတို့ ကြားသောအခါ၊ ဖယ်ရှားရှင်းလင်းခြင်းခံရသည့်အလား အလွန့်အလွန် ဝမ်းနည်းကြပြီး ခါးသီးစွာ ငိုကြွေးကြသည်။ ဤသည်မှာ အဘယ်ပြဿနာ ဖြစ်သနည်း။ ၎င်းတို့ နောက်ထပ် ပျိုးထောင်မခံရခြင်း သို့မဟုတ် အသုံးပြုမခံရခြင်းသည် ၎င်းတို့အနေဖြင့် ဖယ်ရှားရှင်းလင်းခြင်းခံရသည်ဟု ဆိုလိုသလော။ ယင်းက ၎င်းတို့အနေဖြင့် ကယ်တင်ခြင်း မရရှိနိုင်ဟု ဆိုလိုသလော။ ကျော်ကြားမှု၊ အကျိုးအမြတ်နှင့် အဆင့်အတန်းတို့သည် ၎င်းတို့အတွက် အမှန်တကယ် အလွန် အရေးကြီးသလော။ အကယ်၍ ၎င်းတို့သည် သမ္မာတရားကို လိုက်စားသောသူတစ်ဦး ဖြစ်ပါက၊ မိမိတို့၏ ကျော်ကြားမှု၊ အကျိုးအမြတ်နှင့် အဆင့်အတန်းကို ဆုံးရှုံးသောအခါ မိမိတို့ကိုယ်ကို ဆင်ခြင်သုံးသပ်သင့်ပြီး စစ်မှန်သော နောင်တကို ခံစားသင့်သည်။ ၎င်းတို့သည် သမ္မာတရားကို လိုက်စားခြင်း လမ်းကြောင်းကို ရွေးချယ်သင့်သည်၊ ဘဝကို အသစ်ပြန်စသင့်ပြီး အလွန်ဝမ်းမနည်းသင့် သို့မဟုတ် အလွန်မငိုကြွေးသင့်ပေ။ ၎င်းတို့အနေဖြင့် တကယ့်အလုပ်ကို မလုပ်သကဲ့သို့ သမ္မာတရားကို မလိုက်စားခြင်းတို့ကြောင့် ဘုရားအိမ်တော်၏ ဖြုတ်ချခြင်းကို ခံခဲ့ရကြောင်း မိမိတို့၏ စိတ်နှလုံးထဲ၌ သိရှိပြီး ဘုရားအိမ်တော်က ၎င်းတို့ကို နောက်ထပ် ရာထူးတိုးပေးတော့မည်မဟုတ်ဟုဖြစ်စေ၊ တစ်ဖန် အသုံးပြုခြင်းခံရမည်မဟုတ်ဟုဖြစ်စေ ပြောသည်ကို ၎င်းတို့ ကြားရပါက၊ ၎င်းတို့ ရှက်ရွံ့သင့်သည်၊ ဘုရားသခင်ကို အကြွေးတင်ပြီး ဘုရားသခင်ကို စိတ်ပျက်စေခဲ့သည်ဟု ခံစားသင့်ပေသည်။ ၎င်းတို့အနေဖြင့် ဘုရားသခင်၏ အသုံးပြုခြင်းကို မခံထိုက်ကြောင်း သိရှိသင့်ပြီး ဤနည်းဖြင့် ၎င်းတို့ကို ဆင်ခြင်တုံတရား အနည်းငယ်ရှိသည်ဟု မှတ်ယူ၍ရနိုင်ပေသည်။ သို့ရာတွင် ဘုရားအိမ်တော်က ၎င်းတို့ကို နောက်ထပ် ပျိုးထောင်တော့မည်မဟုတ်၊ သို့မဟုတ် အသုံးပြုတော့မည်မဟုတ်သည်ကို ၎င်းတို့ ကြားသောအခါ ၎င်းတို့သည် အပျက်သဘောဆောင်ပြီး ဝမ်းနည်းကြကာ ဤအရာ ၎င်းတို့အနေဖြင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားနေပြီး သမ္မာတရားကို လိုက်စားသောသူတစ်ဦး မဟုတ်ကြောင်းကို ပြသသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားနှုတ်ကပတ်တော်တွေက ကျွန်မရဲ့ စိတ်နှလုံးကို တိုက်ရိုက်ပြောလိုက်တော့ ကျွန်မ အရမ်းရှက်ပြီး အရမ်းလည်း ထိမိသွားခဲ့တယ်။ ဒီတာဝန် ပြောင်းရွှေ့မှုမှာ၊ ကျွန်မမှာ သာမန်အစွမ်းပဲ ရှိပြီး ခေါင်းဆောင်အဖြစ် ပျိုးထောင်ဖို့ မသင့်တော်ဘူးလို့ ခေါင်းဆောင်တွေ အကဲဖြတ်တာကို ကြားရတာက ပြင်းထန်တဲ့ ထိုးနှက်ချက်တစ်ခု ဖြစ်ခဲ့တယ်။ ကျွန်မရဲ့ အစွမ်းညံ့ဖျင်းမှုကြောင့် တာဝန်ပြောင်းရွှေ့ခံရတာမို့ ခေါင်းဆောင်တစ်ယောက်အနေနဲ့ လေ့ကျင့်ခွင့်၊ ရှေ့ဆုံးရောက်ဖို့ အခွင့်အရေး ဘယ်တော့မှ ထပ်ရတော့မှာမဟုတ်ဘူးလို့ ခံစားခဲ့ရတယ်။ ကျွန်မဘဝက မှေးမှိန်ပြီး အနာဂတ်က မျှော်လင့်ချက်မဲ့နေတယ်လို့ ခံစားရပြီးတော့ ကိုယ့်တာဝန်အပေါ် အေးစက်စက် ဖြစ်နေခဲ့တာပေါ့။ အဆင့်အတန်းအတွက် ကျွန်မရဲ့ အလိုဆန္ဒက အရမ်းပြင်းထန်နေမှန်း ကျွန်မ မြင်ခဲ့တယ်။ အရင်က ခေါင်းဆောင်တစ်ယောက်ဖြစ်ခဲ့တုန်းက ကျွန်မမှာ အကန့်အသတ်မရှိတဲ့ အားအင်တွေ အပြည့်ရှိခဲ့တယ်။ အသင်းတော်အလုပ်ကို မနက်ကနေ ညအထိ လှည့်လည်လုပ်ဆောင်ခဲ့ပြီး ပြဿနာတစ်ခုခုတွေ့တိုင်းမှာ ကျွန်မ ပါဝင်ဖြေရှင်းခဲ့တယ်။ ကျွန်မမှာ စစ်မှန်တဲ့ ဝန်တာထားတဲ့စိတ် ရှိပြီး ဘုရားသခင်ရဲ့ ရည်ရွယ်ချက်ကို အလေးထားတဲ့သူလို့ ခံစားခဲ့ရတယ်။ ဒါပေမဲ့ ခေါင်းဆောင်တာဝန် ဆုံးရှုံးပြီးတဲ့နောက်မှာတော့ ကျွန်မက လေလျှော့သွားတဲ့ ဘောလုံးလိုဖြစ်ပြီး ဘယ်လိုမှ အားမတင်းနိုင်တော့ဘူး။ နေ့တိုင်း ကိုယ့်တာဝန်မှာ ဝတ်ကျေတမ်းကျေပဲ လုပ်တော့တယ်။ အဖွဲ့ခေါင်းဆောင်က သူ့တာဝန်မှာ ဝန်တာထားတဲ့စိတ် မရှိတာ၊ အဖွဲ့ရဲ့အလုပ်က စနစ်တကျမရှိဘဲ ရှုပ်ထွေးနေတာကို တွေ့တာတောင် မမြင်ချင်ယောင်ဆောင် နေခဲ့တယ်။ အပြင်လူတစ်ယောက်လိုပဲ အလုပ်တွေ နှောင့်နှေးကြန့်ကြာနေတာကို ဒီတိုင်း ထားခဲ့တာ။ ဒီလိုနည်းနဲ့ တာဝန်ထမ်းဆောင်ပြီး ဘုရားသခင်ရဲ့ ရည်ရွယ်ချက်တွေကို လုံးဝ အလေးမထားမိခဲ့ဘူး။ ဆင်းဆင်းရဲရဲ အလုပ်လုပ်ပြီး အပင်ပန်းခံနေခဲ့ရုံ သက်သက်ပဲ။ ကျွန်မရဲ့ အရင်က တက်ကြွမှုနဲ့ ဝန်တာထားတဲ့စိတ်တွေ အားလုံးဟာ ဂုဏ်သတင်းနဲ့ အဆင့်အတန်းအတွက်ပဲ ဖြစ်ပြီး သမ္မာတရား လိုက်စားတဲ့လမ်းကြောင်းကို လျှောက်လှမ်းနေတာ မဟုတ်မှန်း ကျွန်မ မြင်လိုက်ရတယ်။ တကယ်တော့ ကျွန်မရဲ့ အစွမ်းအစညံ့ဖျင်းမှုက အဖြုတ်ခံရတဲ့ အကြောင်းရင်းတွေထဲက တစ်ခုပဲရှိသေးတယ်၊ အဓိကအကြောင်းရင်းက ကျွန်မရဲ့ မာနထောင်လွှားတဲ့ သဘာဝနဲ့ သမ္မာတရားကို လက်မခံဘဲ ငြင်းဆန်မှုပါပဲ။ အဆင့်အတန်း ဆုံးရှုံးလို့ တစ်နေ့ကုန် စိတ်ဓာတ်ကျပြီး အသင်းတော်အလုပ်ကို နှောင့်နှေးစေမယ့်အစား ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ကောင်းကောင်းမွန်မွန် ဆင်ခြင်သုံးသပ်ပြီး နားလည်ဖို့၊ ပြီးတော့ စစ်မှန်တဲ့ နောင်တရရှိဖို့ ဒီဖြုတ်ချခံမှုကို သုံးခဲ့သင့်တာပါ။ ဒါက မကောင်းမှုပြုတာ ဖြစ်ပြီး ဘုရားသခင် ရွံရှာတဲ့အရာပါပဲ။ အဲဒီနောက်မှာတော့ ကိုယ့်ကိုယ်ကိုယ် ဆင်ခြင်သုံးသပ်ပြီး သိမြင်နိုင်ဖို့ ကျွန်မပြဿနာတွေနဲ့ သက်ဆိုင်တဲ့ ဘုရားနှုတ်ကပတ်တော်တွေကို ရှာဖွေခဲ့တယ်။ အတိတ်တုန်းက မာနထောင်လွှားတဲ့ စိတ်သဘောထားအပေါ် အခြေခံပြီး တာဝန်ထမ်းဆောင်ခဲ့တာ၊ ဉာဏ်ပညာနဲ့ ဆုကျေးဇူးအပေါ်မှာပဲ မူတည်ပြီး လူတွေကို ရွေးချယ်ခန့်အပ်ခဲ့တာတွေကို ကျွန်မ မြင်ခဲ့ရတယ်။ ခေါင်းဆောင်တွေက ကျွန်မနဲ့ သမ္မာတရားစည်းမျဉ်းတွေကို မိတ်သဟာယဖွဲ့တဲ့အခါမှာ ကျွန်မက လုံးဝ နားမထောင်ခဲ့ဘူး။ ရလဒ်အနေနဲ့ ကျွန်မက မသင့်တော်တဲ့လူတွေကို ရွေးချယ်ခဲ့တယ်၊ အသင်းတော်ရဲ့ အလုပ်ကို နှောင့်ယှက်ပြီး အဖျက်အမှောင့်လုပ်ခဲ့တယ်၊ ပြီးတော့ အလုပ်တာဝန်အမျိုးမျိုးကို တစ်ပိုင်းတစ်စ ရပ်တန့်နေတဲ့ အခြေအနေမှာ ထားခဲ့တယ်။ ခေါင်းဆောင်တွေက ကျွန်မကို ဖြုတ်ချလိုက်တာ မှန်ပါတယ်၊ သူတို့က အသင်းတော်အလုပ်ကို ကာကွယ်နေကြတာပါ။ အသင်းတော်က ကျွန်မကို တာဝန်ထမ်းဆောင်ဖို့ အခွင့်အရေး ပေးထားတုန်းမို့ ကျွန်မ အဲဒါကို တန်ဖိုးထားပြီး ကောင်းကောင်းမွန်မွန် နောင်တရသင့်တယ်။ အဲဒီနောက်မှာ ကျွန်မ ကိုယ့်ရဲ့ စိတ်နှလုံးကို ကိုယ့်တာဝန်မှာ ဆက်ကပ်ခဲ့ပြီး အဖွဲ့ရဲ့ အလုပ်မှာ တက်တက်ကြွကြွနဲ့ ပါဝင်လုပ်ဆောင်ခဲ့တယ်။ ကျွန်မတို့ တိုးတက်မှု နှေးကွေးရတဲ့ အကြောင်းရင်းတွေကို သေချာ တွေးဆခဲ့ပြီး ပြဿနာတွေ တွေ့တဲ့အခါ မိတ်သဟာယပြုပြီး ဖြေရှင်းဖို့ သက်ဆိုင်ရာ သမ္မာတရား စည်းမျဉ်းတွေကို ရှာဖွေခဲ့တယ်။ အဖွဲ့ခေါင်းဆောင်က ဝန်တာမထားတာကို မြင်တော့ ကျွန်မ ဒါကို ထောက်ပြပြီး သူနဲ့ မိတ်သဟာယဖွဲ့ခဲ့တယ်။ သူက သူ့ရဲ့ပြဿနာတွေကို နားလည်မှုတချို့ ရရှိခဲ့ပြီး အခြေအနေတွေကို ပြောင်းလဲပြီး နောင်တရဖို့ လိုလားခဲ့တယ်။ နောက်ပိုင်းမှာ ကျွန်မတို့ အလုပ်ကို အတူတူ စီစဉ်ခဲ့ကြတယ်၊ အပြန်အလှန် ကြီးကြပ်ပြီး တစ်ယောက်အားသာချက်ကို တစ်ယောက် သင်ယူခဲ့ကြတယ်။ အချိန်အတန်ကြာတော့ အလုပ်ရဲ့ရလဒ်တွေက တိုးတက်မှုတချို့ စပြလာတယ်။

ဇွန်လရဲ့ တစ်ရက်မှာတော့ အထက်ခေါင်းဆောင်တွေက ဘုရားအိမ်တော် စာမူကြမ်းကို စိစစ်ပြင်ဆင်တဲ့အဖွဲ့မှာ တာဝန်ထမ်းဆောင်ဖို့ ဆန္ဒရှိလားလို့ ရုတ်တရက် မေးလာတယ်။ ဒါကိုကြားတော့ ကျွန်မ စိတ်ဒွိဟ ဖြစ်သွားတယ်။ စာနဲ့ပတ်သက်တဲ့ တာဝန် ပေးအပ်ခံရပြီးနောက် ကျွန်မရဲ့ စိတ်မချမ်းမသာဖြစ်တဲ့ အခြေအနေကို တွေးမိပြီး ရာထူးတိုးဖို့ မထိုက်တန်ဘူးလို့ ခံစားခဲ့ရတယ်။ တစ်ချိန်တည်းမှာပဲ ကျွန်မ နည်းနည်း စိုးရိမ်မိတယ်၊ “စာမူကြမ်းကို စိစစ်ပြင်ဆင်တဲ့အဖွဲ့မှာ စာနဲ့ပတ်သက်တဲ့ တာဝန်ကို ထမ်းဆောင်ဖို့ ငါ ရွေးချယ်လိုက်ရင် ခေါင်းဆောင်ပြန်ဖြစ်ဖို့ အခွင့်အရေး ဘယ်တော့မှ ရတော့မှာ မဟုတ်ဘူး။ အဲဒါဆိုရင် ငါ့ကို တခြားသူတွေထက် ထင်ပေါ်ကျော်ကြားအောင် လုပ်ဖို့ ခက်ခဲသွားမှာ မဟုတ်ဘူးလား” လို့ပေါ့။ ဒီလိုတွေးမိတော့ ကျွန်မ တကယ် ငြင်းချင်ခဲ့ပေမဲ့ အသင်းတော်က အလုပ်ရဲ့ လိုအပ်ချက်အပေါ် မူတည်ပြီး တာဝန်တွေကို အမြဲ စီစဉ်ပေးတယ် ဆိုတာရယ်၊ ဖန်ဆင်းခံတစ်ယောက်မှာ ရှိသင့်တဲ့ ဆင်ခြင်တုံတရားက ကျိုးနွံနာခံဖို့ဖြစ်တယ် ဆိုတာရယ်ကို သိတဲ့အတွက် သွားဖို့ သဘောတူလိုက်တယ်။ အစတုန်းကတော့ ကိုယ့်တာဝန်ကို ကောင်းကောင်းလုပ်ချင်တဲ့ လိုအင် ဆန္ဒနည်းနည်း ရှိပေမဲ့ ကျွန်မရဲ့ အခြေအနေက တကယ် မပြောင်းလဲသေးတဲ့အတွက် ကိစ္စတစ်ခု ဖြစ်လာတာနဲ့ ကျွန်မ ထပ်ပြီး ထုတ်ဖော်ခံလိုက်ရတယ်။ တစ်ခါတုန်းက၊ ခေါင်းဆောင်အဖြစ်ကနေ ဖြုတ်ချခံခဲ့ရတဲ့ ညီအစ်မတစ်ယောက် ကိုယ့်ကိုယ်ကိုယ် သိမြင်မှုတချို့ ရရှိပြီး နောင်တရလို့ မကြာခင်မှာပဲ ခေါင်းဆောင်အနေနဲ့ ပြန်ရွေးကောက်ခံရတယ်ဆိုတာ ကျွန်မ သိလိုက်ရတယ်။ ကျွန်မ အရမ်း အားကျမိတယ်၊ “ဘုရားသခင်က သူ့ကို ဘာလို့ ဒီလောက်တောင် ကျေးဇူးပြုပြီး ဒီလောက်ကောင်းတဲ့ အစွမ်းအစတွေ ပေးရတာလဲ။ ငါနဲ့ သူနဲ့က အသက်ချင်း သိပ်မကွာပေမဲ့ ငါ့အစွမ်း ညံ့ဖျင်းလို့ ခေါင်းဆောင်ဖြစ်ဖို့ အခွင့်အရေးကို ထာဝရ ဆုံးရှုံးလိုက်ရပြီ။ ဒီကနေ့ကစပြီး ငါက မပြောပလောက်တဲ့ အဖွဲ့သားလေး တစ်ယောက်ပဲ ဖြစ်တော့မှာ။ ဘုရားသခင်က ငါ့ကိုကျ ဘာလို့ အစွမ်းအစကောင်းတွေ မပေးခဲ့တာလဲ” လို့ပေါ့။ ဒီလိုတွေးမိတဲ့အခါ ကျွန်မက ဘုရားသခင်ရဲ့ ချီးမြှောက်တာ၊ မျက်နှာသာပေးတာ မခံရသလို သူများတွေရဲ့ အထင်ကြီးလေးစားမှုကိုလည်း မရခဲ့ဘူးလို့ ခံစားရပြီး ရှင်းပြလို့မရတဲ့ ဝမ်းနည်းမှုနဲ့ ဆုံးရှုံးမှုကို ခံစားလိုက်ရတယ်။ တစ်ခါတလေ ဒီအကြောင်းတွေကို မတွေးမိအောင် ကိုယ့်ကိုယ်ကိုယ် ကြိုးစားပြီး ချုပ်တည်းပေမဲ့ ကိုယ့်တာဝန်ပြီးလို့ ခဏလောက် နားလိုက်တာနဲ့ ဒီအတွေးတွေက ထိန်းမရသိမ်းမရ ပေါ်လာတော့တာပဲ။ ကျွန်မ ဒီအကြောင်းကို ပိုပြီးတွေးလေလေ၊ စိတ်နှလုံးက ပိုပြီး မငြိမ်မသက်ဖြစ်လေလေပဲ။ တာဝန်ကို မစွန့်ပစ်ရဲခဲ့ပေမဲ့ ကျွန်မလုပ်သမျှ ဘာကိစ္စအတွက်မှ ဘယ်လိုမှ အားမတင်းနိုင်ခဲ့ဘူး။ နေ့တိုင်း ဝတ်ကျေတမ်းကျေပဲ လုပ်ပြီး ဘာရလဒ်မှ မထွက်ခဲ့ဘူး။

တစ်ရက် ဝတ်ပြုနေတုန်းမှာ ဘုရားနှုတ်ကပတ်တော် တစ်ပိုဒ်ကို ဖတ်လိုက်ရပြီး ကျွန်မ အခြေအနေ နည်းနည်း တိုးတက်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်ကို ယုံကြည်ကြသူတို့တွင် မည်သည့်ပြဿနာများ ရှိသည်ဖြစ်စေ၊ ထိုပြဿနာများက အဆင့်အတန်း၊ ကျော်ကြားမှု၊ အကျိုးအမြတ်၊ ကြွယ်ဝမှုတို့ကို ရဖို့ အားထုတ်ခြင်း ဖြစ်နေသည်ဖြစ်စေ၊ ပုဂ္ဂလိက ရည်မှန်းချက်နှင့် လိုအင်ဆန္ဒများကို ဖြည့်ဆည်းခြင်း ဖြစ်နေသည်ဖြစ်စေ မည်သို့ပင် ဖြစ်စေကာမူ ပြဿနာတိုင်းကို သမ္မာတရားလိုက်စားခြင်းမှတစ်ဆင့် ဖြေရှင်းရမည်။ မည်သည့်ပြဿနာမျှ သမ္မာတရားကို ကျော်လွှား၍မရ။ မည်သည့်ကိစ္စမျှ သမ္မာတရားနှင့် ကင်းကွာနေခြင်းမရှိ။ အကြင်လူသည် ဘုရားသခင်အပေါ် သူ၏ ယုံကြည်မှုတွင် သမ္မာတရားဆီမှ ထွက်ခွာသွားသည်နှင့် သူ၏ ယုံကြည်မှုသည် ဗလာကျင်းလေသည်။ အခြားမည်သည့်အရာကို ဖွေရှာခြင်းကမျှ အသုံးမဝင်တော့ပေ။ အချို့လူတို့သည် အထင်ကြီးဖွယ်ကောင်းပြီး ကြီးကျယ်ခမ်းနားသော တာဝန်များကို လုပ်နေကာ သူတို့ကို အခြားသူများ အထင်ကြီးအားကျလာအောင် လုပ်နေရုံမျှဖြင့် စိတ်ချမ်းသာနေကြသည်။ ဤသည်ကား အသုံးဝင်ပါ၏လော။ ဤသည်ကား သင်၏ နောက်ဆုံး အဆုံးသတ်မဟုတ်သလို နောက်ဆုံး ဆုလာဘ်လည်း မဟုတ်။ ထို့ပြင် ယင်းသည် သင်၏ ပန်းတိုင်လည်း မုချ မဟုတ်။ ထို့ကြောင့် သင်မည်သည့်တာဝန်ကို ထမ်းဆောင်သည်ဖြစ်စေ ယင်းသည် ယာယီမျှသာဖြစ်သည်။ ထာဝစဉ်အတွက် မဟုတ်။ ယင်းသည် ဘုရားသခင်က သင့်အပေါ် အပ်နှင်းထားသော အသိအမှတ်ပြုခြင်း မဟုတ်။ သင့်ကို ချီးမြှင့်ထားသော ဆုလာဘ်လည်း မဟုတ်ပေ။ နောက်ဆုံးတွင် လူတို့ အနေဖြင့် ကယ်တင်ခြင်းကို ရနိုင်မရနိုင်ခြင်းက သူတို့ မည်သည့်တာဝန်ကို လုပ်ဆောင်သည် ဟူသည့်အပေါ် မူတည်ခြင်း မရှိဘဲ၊ သူတို့သည် သမ္မာတရားကို နားလည်ပြီး ရရှိနိုင်ခြင်း ရှိမရှိနှင့် အဆုံးတွင် ၎င်းတို့သည် ဘုရားသခင်အပေါ် အလုံးစုံ ကျိုးနွံနာခံနိုင်ခြင်းရှိမရှိ၊ ဘုရားစီစဉ်ညွှန်ကြားခြင်း၏ ပြုသမျှကိုခံပြီး ၎င်းတို့၏ အနာဂတ်နှင့် ကံတရားကို ထည့်မစဉ်းစားဘဲ စံနှုန်းပြည့်မီသော ဖန်ဆင်းခံတစ်ဦးဖြစ်လာခြင်းရှိမရှိအပေါ်တွင် မူတည်သည်။ ဘုရားသခင်သည် ဖြောင့်မတ်ပြီး သန့်ရှင်းသည်။ ဤသည်မှာ လူသားမျိုးနွယ်ခပ်သိမ်းကို သူတိုင်းတာသည့် စံနှုန်းများ ဖြစ်သည်။ ဤစံနှုန်းများမှာ ပြောင်းလဲ၍မရ။ ဤသည်ကို သင်မှတ်ထားရမည်။ ဤစံနှုန်းများကို သင်၏ စိတ်တွင် ကမ္ပည်းထိုးထားလော့။ ထို့ပြင် မစစ်မှန်သည့် အရာအချို့ကို လိုက်စားရန် အခြားလမ်းကြောင်းတစ်ခုခု ရှာဖွေခြင်းအား မည်သည့်အခါတွင်မျှ မစဉ်းစားနှင့်။ ကယ်တင်ခြင်းရရှိလိုသောသူ အားလုံးနှင့် သက်ဆိုင်သည့် ဘုရားသခင် သတ်မှတ်ထားသော စံနှုန်းများမှာ ထာဝရ ပြောင်းလဲခြင်း မရှိပေ။ သင် မည်သူမည်ဝါ ဖြစ်စေကာမူ ယင်းတို့က အမြဲတမ်း ဤအတိုင်းဖြစ်သည်။ ဘုရားသခင် တောင်းဆိုသော စံနှုန်းများအတိုင်း ဘုရားသခင်ကို ယုံကြည်ခြင်းအားဖြင့်သာ ကယ်တင်ခြင်းကို သင် ရရှိနိုင်သည်။ သင်က မရေမရာဖြစ်သောအရာများကို လိုက်စားဖို့ အခြားလမ်းကြောင်းကို ရှာဖွေပြီး သင်သည် ကံကောင်းပြီး အောင်မြင်လိမ့်မည်ဟု စိတ်ကူးလျှင် သင်သည် ဘုရားသခင်ကို အာခံပြီး သစ္စာဖောက်သောသူတစ်ယောက်ဖြစ်ကာ ဘုရားသခင်၏ ကျိန်ဆဲခြင်းနှင့် အပြစ်ဒဏ်ပေးခြင်းကို သေချာပေါက် ခံရမည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ လူတစ်ယောက်က ခေါင်းဆောင် ဒါမှမဟုတ် အမှုဆောင်တစ်ယောက်ဖြစ်ရုံနဲ့ နောက်ဆုံးမှာ ကောင်းမွန်တဲ့ အဆုံးသတ်တစ်ခု ရရှိမှာမဟုတ်ဘူးဆိုတာကို ကျွန်မ နားလည်ခဲ့တယ်။ လူတစ်ယောက် သမ္မာတရား ရရှိခြင်းရှိမရှိနဲ့ သူတို့ရဲ့ ဖောက်ပြန်ပျက်စီးတဲ့ စိတ်သဘောထား ပြောင်းလဲခြင်း ရှိမရှိ ဆိုတာအပေါ် မူတည်ပြီး လူတစ်ယောက်ရဲ့ အဆုံးသတ်ကို ဘုရားသခင်က ဆုံးဖြတ်တာပါ။ ကျွန်မက ဘုရားသခင်ရဲ့ ဖြောင့်မတ်တဲ့ စိတ်သဘောထားကို နားမလည်ခဲ့ဘူး။ ခေါင်းဆောင်ဖြစ်တာက ဂုဏ်ရှိပြီး သူများတွေရဲ့ အထင်ကြီးလေးစားမှုကို ရစေရုံသာမက သမ္မာတရား ရရှိဖို့ အခွင့်အရေး ပိုများပြီး ကယ်တင်ခံရဖို့ မျှော်လင့်ချက် ပိုကြီးမားတယ်လို့ ကျွန်မ အမြဲ ခံစားခဲ့ရတယ်၊ ဒါကြောင့် ခေါင်းဆောင်ဖြစ်တဲ့သူတွေကို ကျွန်မ အားကျခဲ့တာ။ ကျွန်မရဲ့ ဒီအမြင်က သမ္မာတရားနဲ့ မညီပါဘူး။ အရင်က ခေါင်းဆောင်ဖြစ်ခဲ့ပေမဲ့ သမ္မာတရား မလိုက်စားဘဲ လမ်းကြောင်းအမှားကို လျှောက်ခဲ့လို့ နောက်ဆုံးမှာ ထုတ်ဖော်ပြီး ဖယ်ရှားရှင်းလင်းခံရတဲ့ လူအများကြီးကို ကျွန်မ တွေးမိတယ်။ ကျွန်မသိတဲ့ ယန် ဆိုတဲ့တစ်ယောက်ကို ကြည့်ပါ။ ခေါင်းဆောင်ဖြစ်ခဲ့တဲ့ကာလမှာ သူ့ရဲ့ မာနထောင်လွှားတဲ့ သဘာဝကြောင့် နာမည်ကျော်ကြားမှု၊ အကျိုးအမြတ်နဲ့ အဆင့်အတန်းကို လိုက်စားခဲ့တယ်။ နာမည်ကျော်ကြားမှုနဲ့ အကျိုးအမြတ်အတွက် ညီအစ်ကိုမောင်နှမတွေနဲ့ ပြိုင်ဆိုင်ပြီး သူ့နဲ့ သဘောထားမတိုက်ဆိုင်တဲ့သူတွေကို နောက်ကျောဓားနဲ့ထိုးတာ၊ အပယ်ခံဖြစ်အောင် လုပ်တာမျိုးတွေတောင် လုပ်ခဲ့တယ်။ နောက်ဆုံးကျတော့ သူက အသင်းတော်အလုပ်ကို အကြီးအကျယ် အဖျက်အမှောင့်လုပ်ပြီး နှောင့်ယှက်ခဲ့လို့ သီးခြားခွဲထုတ်ခံလိုက်ရတယ်။ ပြီးတော့ အမြဲတမ်း ခေါင်းဆောင် အမှုဆောင် လုပ်ခဲ့တဲ့ ဒန် ဆိုတဲ့လူတစ်ယောက် ရှိခဲ့တယ်။ သူ့ရဲ့ ဆုကျေးဇူးတွေနဲ့ ပါရမီတွေက ထူးချွန်ပြောင်မြောက်ပေမဲ့ သူ့တာဝန်မှာ ကိုယ့်ကိုယ်ကိုယ် အမြဲ ချီးမြှောက်ပြီး ကြွားဝါတယ်၊ အာဏာလက်ဝါးကြီးအုပ်ပြီး သူနဲ့ ပူးပေါင်းဆောင်ရွက်နေတဲ့ ညီအစ်ကိုမောင်နှမတွေကို ဘေးဖယ်ထားတယ်။ သူက ဒုစရိုက်အမှုတွေ အများကြီး ပြုလုပ်ခဲ့လို့ အန္တိခရစ်အဖြစ် သတ်မှတ်ခံရပြီး နှင်ထုတ်ခံလိုက်ရတယ်။ ဒီကျရှုံးသူတွေရဲ့ နမူနာတွေကနေ ခေါင်းဆောင်ဖြစ်ရုံနဲ့ ကိုယ်က ကယ်တင်ခြင်းခံရမယ်၊ စုံလင်အောင် ပြုခြင်းခံရမယ်ဆိုပြီး အာမခံချက်မပေးနိုင်မှန်း ကျွန်မ မြင်လိုက်ရတယ်။ အဓိက သော့ချက်က ကိုယ် သမ္မာတရား လိုက်စားပြီး လမ်းကြောင်းအမှန်ကို လျှောက်ခြင်း ရှိမရှိ ဆိုတာပါပဲ။ ခေါင်းဆောင်တွေနဲ့ အမှုဆောင်တွေက လူ၊ ဖြစ်ရပ်နဲ့ အမှုအရာတွေကို ပိုပြီး ကြုံတွေ့ရတော့ သူတို့မှာ လေ့ကျင့်ဖို့ အခွင့်အရေး ပိုရတာတော့ သေချာပါတယ်။ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ သမ္မာတရား လိုက်စားခြင်းအပေါ် သူတို့ အာရုံစိုက်နိုင်ရင် သမ္မာတရားတွေ ပိုရရှိမှာ သေချာတယ်၊ အဲဒါက စုံလင်အောင် ပြုခြင်းခံရဖို့အတွက် အကျိုးရှိတာပေါ့။ ဒါပေမဲ့ သူတို့ သမ္မာတရား မလိုက်စားဘဲ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေ မပြောင်းလဲရင် ခေါင်းဆောင်ဖြစ်ရင်တောင် သူတို့ ကယ်တင် မခံရနိုင်ဘူး။ သူတို့သာ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေအပေါ် အခြေခံပြီး မကောင်းမှုလုပ်ဆောင်ပြီး အသင်းတော်ရဲ့ အလုပ်ကို နှောင့်ယှက်ပြီး အဖျက်အမှောင့်လုပ်ခဲ့ရင်၊ နောက်ဆုံးမှာ ထုတ်ဖော်ပြီး ဖယ်ရှားရှင်းလင်းခံရမှာပဲ။ အခု ကိုယ်ထမ်းဆောင်နေတဲ့ တာဝန်က ကိုယ့်ရဲ့ အနာဂတ် အဆုံးသတ်နဲ့ ပန်းတိုင်ကို မဆုံးဖြတ်ပါဘူး။ သမ္မာတရား လိုက်စားပြီး ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားမှပဲ ကိုယ်က ရှင်သန်ကျန်ရစ်နိုင်မှာပါ။ ဒါကို သဘောပေါက်လိုက်တော့ ကျွန်မ စိတ်နှလုံးက အများကြီး လင်းလက်သွားခဲ့တယ်၊ ဂုဏ်သရေရှိပြီး လူတွေ အထင်ကြီးအားကျစေမယ့် တာဝန်တွေကို အခု ကျွန်မ မလိုက်စားသင့်တော့မှန်း မြင်လိုက်ရတယ်။ စိတ်သဘောထား ပြောင်းလဲဖို့အတွက် ကျွန်မ သမ္မာတရား လိုက်စားရမယ်၊ အဲဒါက အရေးအကြီးဆုံးပဲ။ အဲဒီနောက်မှာတော့ ကိုယ့်တာဝန်အပေါ်ထားတဲ့ ကျွန်မရဲ့ စိတ်ထား နည်းနည်း ပြောင်းလဲသွားတယ်။ အားလပ်ချိန် ရတိုင်း ဘုရားနှုတ်ကပတ်တော်တွေကို တွေးဆပြီး အတွေ့အကြုံဆိုင်ရာ သက်သေခံချက် ဆောင်းပါးတွေ ရေးတယ်။ အရင်ကထက် ကိုယ့်တာဝန်ကို ပိုဂရုစိုက်လာပြီး ရလဒ်တချို့ စထွက်လာခဲ့တယ်။

နောက်ပိုင်းမှာ ကျွန်မပြဿနာတွေကို သိမြင်ဖို့ အရမ်းအထောက်အကူပြုတဲ့ နောက်ထပ် ဘုရားနှုတ်ကပတ်တော် အပိုဒ်တချို့ကို ကျွန်မ ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။ ၎င်းတို့ကို တောင်များ၏အတွင်းပိုင်း အလွန်ရှေးကျသော တောထဲ၌ သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို ဘေးဖယ်ထားမည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားလျှင် ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။ အန္တိခရစ်များသည်လည်း ဘုရားသခင်ကို ယုံကြည်ကြသော်လည်း ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားမှုကို ဘုရားသခင်အပေါ် ယုံကြည်မှုနှင့် ညီတူညီမျှဖြစ်သည်ဟု မြင်ပြီး ဤအရာနှစ်ခုကို တန်းတူရည်တူ ထားရှိလေသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ဂုဏ်သတင်းနှင့် အဆင့်အတန်းတို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။ ၎င်းတို့သည် ကျော်ကြားမှု၊ အကျိုးအမြတ် သို့မဟုတ် အဆင့်အတန်းမရှိ၊ မည်သူကမျှ ၎င်းတို့ကို မမျှော်ကိုး၊ သို့မဟုတ် အထင်မကြီး၊ သို့မဟုတ် မလိုက်နာဟု ၎င်းတို့က ခံစားရလျှင် ၎င်းတို့အလွန် စိတ်ပျက်ကြသည်။ ဘုရားသခင်၌ ယုံကြည်ခြင်းသည် အဓိပ္ပာယ်မရှိ၊ ယင်းတွင် တန်ဖိုးမရှိဟု ၎င်းတို့ ယုံကြည်ကြသည်၊ ‘ဘုရားသခင်၌ ထိုသို့သော ယုံကြည်ခြင်းသည် ကျရှုံးမှုတစ်ခု ဖြစ်သလော။ ငါသည် မျှော်လင့်ချက် မမဲ့သလော’ ဟု မိမိတို့ကိုယ်ကို ဆိုကြသည်။ ၎င်းတို့သည် ဤအရာများကို ၎င်းတို့စိတ်နှလုံးထဲတွင် မကြာခဏ တွက်ချက်ကြသည်။ ဘုရားအိမ်တော်တွင် ၎င်းတို့ကိုယ်တိုင်အတွက် နေရာတစ်နေရာကို မည်သို့ ရရှိအောင် ကြိုးစားနိုင်မည်၊ အသင်းတော်တွင် မြင့်မြတ်သည့် ဂုဏ်သတင်းကို မည်သို့ရရှိနိုင်သည်၊ ၎င်းတို့ စကားပြောသည့်အခါ လူတို့က နားထောင်အောင် မည်သို့လုပ်ဆောင်နိုင်သည်နှင့် ၎င်းတို့ပြုမူလုပ်ဆောင်သည့်အခါ မိမိတို့အား ပံ့ပိုးကြအောင် မည်သို့လုပ်ဆောင်နိုင်သည်၊ ၎င်းတို့ မည်သည့်နေရာသို့ရောက်ပါစေ လူများက ၎င်းတို့နောက်လိုက်အောင် မည်သို့လုပ်ဆောင်နိုင်သည်၊ အသင်းတော်တွင် ဩဇာညောင်းမှု မည်သို့ရရှိနိုင်သည်၊ ပြီးလျှင် ကျော်ကြားမှု၊ အကျိုးအမြတ်နှင့် အဆင့်အတန်း မည်သို့ရရှိနိုင်သည် ဟူသည့် ဤအရာများကို ၎င်းတို့၏ စိတ်နှလုံးထဲတွင် အလွန်ပင် အာရုံစိုက်ကြသည်။ ဤအရာများသည် ထိုသို့သောသူများ လိုက်စားသည့်အရာများဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) “သင့်လိုက်စားမှု၏ ဦးတည်ချက်၊ သို့မဟုတ် ပန်းတိုင်က မည်သည့်အရာဖြစ်စေ၊ အဆင့်အတန်းနှင့် ဂုဏ်သတင်းကို လိုက်စားခြင်းအား ပြန်လည်သုံးသပ်ခြင်းမရှိလျှင်၊ ဤအရာကို ဘေးချထားရန် အလွန်ခက်ခဲသည်ဟု မြင်လျှင် ယင်းက သင်၏ အသက်ဝင်ရောက်မှုအပေါ် သက်ရောက်လိမ့်မည်။ သင်၏ စိတ်နှလုံးတွင် အဆင့်အတန်းက နေရာတစ်နေရာရှိနေသရွေ့ ယင်းသည် သင်၏ ဘဝဦးတည်ချက်နှင့် သင့်လိုက်စားမှု၏ ပန်းတိုင်ကို အပြည့်အဝ ထိန်းချုပ်နိုင်စွမ်းရှိမည်ဖြစ်ပြီး လွှမ်းမိုးနိုင်စွမ်း ရှိမည်ဖြစ်သည်၊ ဤသို့ဆိုလျှင် သင်သည် သမ္မာတရား လက်တွေ့ကျမှုသို့ ဝင်ရောက်ရန်၊ သင်၏ စိတ်သဘောထားပြောင်းလဲမှုကို ရရှိခြင်းနှင့်ပတ်သက်ပြီး မည်သည့်အရာကိုမျှ ပြောစရာမလိုတော့ရန် သင့်အတွက် အလွန် ခက်ခဲလိမ့်မည်။ သင်သည် အဆုံးတွင် ဘုရားသခင်၏ လက်ခံမှုကို ရနိုင်ခြင်း ရှိမရှိက သိသာသည်မှာ မှန်သည်။ ထို့အပြင် သင်၏ အဆင့်အတန်းကို လိုက်စားခြင်းအား မည်သည့်အခါမျှ မစွန့်လွှတ်နိုင်လျှင် ဤအရာသည် သင်၏ တာဝန်ကို စံနှုန်းပြည့်မီသည့် နည်းလမ်းတစ်ခုဖြင့် ထမ်းဆောင်နိုင်ရန် သင်၏ အရည်အချင်းအပေါ် သက်ရောက်လိမ့်မည်။ ဤသည်မှာ သင့်အနေဖြင့် စံနှုန်းပြည့်မီသည့် ဖန်ဆင်းခံတစ်ယောက်ဖြစ်လာရန် အလွန်ခက်ခဲစေလိမ့်မည်။ အဘယ်ကြောင့် ငါ ဤသို့ပြောသနည်း။ လူတို့သည် ဂုဏ်အဆင့်အတန်းကို လိုက်စားသောအခါတွင် ဘုရားသခင်က အစက်ဆုပ်ဆုံးဖြစ်သည်။ အဘယ်ကြောင့်ဆိုသော် အဆင့်အတန်းကိုလိုက်စားခြင်းသည် စာတန်ဆန်သော စိတ်သဘောထားတစ်ခုဖြစ်သည်။ ယင်းက လမ်းမှားတစ်ခုဖြစ်သည်။ စာတန်၏ ဖောက်ပြန်ပျက်စီးခြင်းမှ မွေးဖွားလာသည်။ ယင်းသည် ဘုရားသခင်ရှုတ်ချသည့်အရာဖြစ်သည်။ ဘုရားသခင် တရားစီရင်ပြီး သန့်စင်သည့် အရာပင်ဖြစ်သည်။ အဆင့်အတန်းကို လူတို့ လိုက်စားသောအခါတွင် ဘုရားသခင်က အစက်ဆုပ်ဆုံးဖြစ်သည်။ သို့တိုင်အောင် သင်သည် ခေါင်းမာစွာဖြင့် အဆင့်အတန်းအတွက် ယှဉ်ပြိုင်သည်။ ယင်းကို မပျက်မကွက် ချစ်မြတ်နိုးပြီး ကာကွယ်သည်။ သင်ကိုယ်တိုင်အတွက် ရယူဖို့ အစဉ် ကြိုးစားသည်။ ဤအရာအားလုံးတွင် ဘုရားသခင်ကို ဆန့်ကျင်ခြင်းဖြစ်သည့် စရိုက်အနည်းငယ် မရှိသလော။ ဘုရားသခင်က ရာထူးအဆင့်အတန်းကို လူတို့အတွက် မစီမံခဲ့ချေ။ ဘုရားသခင်သည် လူတို့အား သမ္မာတရား၊ လမ်းခရီးနှင့် အသက်ကို ပေးအပ်သည်၊ ဤသို့ဖြင့် ရာထူးအဆင့်အတန်းနှင့် သြဇာတိက္ကမရှိပြီး လူထောင်ပေါင်းတို့၏ ကြည်ညိုခံရသောသူတစ်ဦး မဟုတ်ဘဲ နောက်ဆုံးတွင် စံနှုန်းပြည့်မီသော ဖန်ဆင်းခံတစ်ဦး၊ သေးနုပ်ပြီး အရေးမပါသော ဖန်ဆင်းခံတစ်ဦး ဖြစ်လာစေသည်။ ထို့အတွက်ကြောင့် ယင်းကို မည်သည့်ရှုထောင့်မှ ကြည့်သည်ဖြစ်စေ ရာထူးအဆင့်အတန်းကို လိုက်စားခြင်းက တစ်ဖက်ပိတ်လမ်းဖြစ်သည်။ ရာထူးအဆင့်အတန်းကို လိုက်စားခြင်းအတွက် သင်၏အကြောင်းပြချက်က အဘယ်မျှ ကျိုးကြောင်းဆီလျော်သည်ဖြစ်စေ ဤလမ်းကြောင်းက လမ်းကြောင်းမှားတစ်ခုပင် ဖြစ်နေဆဲဖြစ်ကာ ဘုရားသခင်၏ လက်ခံခြင်းကို မခံရပေ။ သင်သည် အဘယ်မျှ ခက်ခက်ခဲခဲကြိုးစားသည်ဖြစ်စေ၊ သို့မဟုတ် အဖိုးအခကို အဘယ်မျှ ကြီးကြီးမားမားပေးဆပ်သည်ဖြစ်စေ ရာထူးအဆင့်အတန်းကို အလိုရှိပါက ဘုရားသခင်သည် သင့်ကို ပေးမည်မဟုတ်ပေ။ အကယ်၍ ယင်းကို ဘုရားသခင်မပေးပါက ယင်းကိုရရှိရန် ကြိုးစားရာတွင် သင် ကျရှုံးလိမ့်မည်ဖြစ်ပြီး၊ အကယ်၍ သင် ဆက်လက်ကြိုးစားနေပါက ရလဒ်တစ်ခုတည်းသာရှိလိမ့်မည်။ သင်သည် ထုတ်ဖော်ခံရပြီး ဖယ်ရှားရှင်းလင်းခြင်းခံရမည်ဖြစ်ကာ လမ်းဆုံးတစ်ခုဖြင့် ကြုံရလိမ့်မည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃))

အန္တိခရစ်တွေက ဂုဏ်သတင်းနဲ့ အဆင့်အတန်းကို သူတို့အသက်ထက်တောင် ပိုအရေးကြီးတယ်လို့ သဘောထားမှန်း ဘုရားသခင်က ဖော်ထုတ်ထားတယ်။ သူတို့က ဂုဏ်သတင်းကောင်း ရရှိဖို့နဲ့ မြင့်မားတဲ့ အဆင့်အတန်း ရရှိဖို့ကို သူတို့ရဲ့ လိုက်စားမှု ပန်းတိုင်အဖြစ် သတ်မှတ်ပြီး ဘုရားအိမ်တော်မှာ ခြေကုပ်ရယူဖို့နဲ့ သူများတွေ အထင်ကြီးလေးစားတာ ခံရဖို့ သူတို့စိတ်နှလုံးထဲမှာ အမြဲ ကြံစည်နေကြတယ်။ နာမည်ကျော်ကြားမှု၊ အကျိုးအမြတ်နဲ့ အဆင့်အတန်းကို ဆုံးရှုံးလိုက်ရပြီး ညီအစ်ကိုမောင်နှမတွေရဲ့ အထင်ကြီးလေးစားမှုနဲ့ ကိုးကွယ်မှုကို ဆုံးရှုံးလိုက်ပြီဆိုတာနဲ့ သူတို့က အင်အားတွေ အကုန် ဆုံးရှုံးပြီး အသက်ရှင်ရတာ အဓိပ္ပာယ်မရှိဘူးလို့ ခံစားကြတယ်။ ဒါနဲ့ ကိုယ့်ကိုယ်ကိုယ် နှိုင်းယှဉ်ကြည့်တော့ ကျွန်မရဲ့ အပြုအမူက အန္တိခရစ်တစ်ယောက်ရဲ့ အပြုအမူနဲ့ တူနေခဲ့တယ်ဆိုတာကို ကျွန်မ မြင်ခဲ့ရတယ်။ “ထင်ရှားကျော်ကြားမှုရရှိခြင်း” “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏”၊ ပြီးတော့ “ဗိုလ်ချုပ်မဖြစ်ချင်သော စစ်သားသည် စစ်သားကောင်းတစ်ဦး မဟုတ်ပေ” ဆိုတာလိုမျိုး စာတန်ရဲ့ အဆိပ်အတောက်တွေနဲ့ ကျွန်မ အသက်ရှင်နေခဲ့တာကိုး။ အဓိပ္ပာယ်ရှိပြီး တန်ဖိုးရှိတဲ့ ဘဝတစ်ခုကို ရှင်သန်ဖို့အတွက် တခြားသူတွေထက် ထင်ပေါ်ကျော်ကြားအောင် နေရမယ်လို့ ယုံကြည်ခဲ့တယ်။ ကျောင်းတုန်းက ကျွန်မ စာကြိုးစားတယ်။ အတန်းခေါင်းဆောင်အနေနဲ့ ရွေးချယ်ခံရပြီးနောက်မှာ အတန်းဖော်တွေအားလုံးက ကျွန်မကို အထင်ကြီးပြီး ချီးကျူးကြတယ်။ ကျွန်မ အရမ်းဂုဏ်ယူပြီး ဘယ်လောက်ပဲ ဒုက္ခခံရပါစေ တန်တယ်လို့ ထင်ခဲ့တယ်။ ဘုရားသခင်ကို တွေ့ပြီးနောက်မှာ ခေါင်းဆောင်တစ်ယောက်ဖြစ်ရတာက အဆင့်အတန်းနဲ့ ဂုဏ်သိက္ခာကို ဆောင်ကြဉ်းပေးတယ်ဆိုတာကို ကျွန်မ မြင်ခဲ့တော့ ခေါင်းဆောင်ဖြစ်ဖို့ ကျွန်မ အမြဲ လိုက်စားခဲ့တယ်။ ခေါင်းဆောင်အဖြစ် ရွေးကောက်ခံရပြီး ညီအစ်ကိုမောင်နှမတွေရဲ့ အထင်ကြီးလေးစားမှုကို ရရှိတဲ့အခါ ကျွန်မရဲ့ စိတ်နှလုံးက ပျားရည်လို ချိုမြိန်နေခဲ့တယ်။ ဘုရားသခင်ကို ယုံကြည်ပြီး တာဝန်ထမ်းဆောင်ရာမှာ ကြိုးစားစရာ တစ်ခုခု ရှိတယ်လို့ ခံစားရတဲ့အတွက် ကျွန်မက အလုပ်ရဲ့ ကဏ္ဍပေါင်းစုံမှာ တက်တက်ကြွကြွ ပါဝင်ခဲ့တယ်၊ နေ့တိုင်း ညဉ့်နက်တဲ့အထိ အလုပ်လုပ်ခဲ့ပြီး ဘယ်တော့မှ မပင်ပန်းခဲ့ဘူး။ ကျွန်မက ခေါင်းဆောင်ဖြစ်ဖို့ မသင့်တော်ဘူးလို့ အထက်ခေါင်းဆောင်တွေ ပြောတာကို ကြားလိုက်ရတဲ့အခါ တူကြီးနဲ့ ထုခံလိုက်ရသလို ခံစားလိုက်ရတယ်။ ကျွန်မ ခေါင်းဆောင် မဖြစ်နိုင်တော့ဘူး၊ ညီအစ်ကိုမောင်နှမတွေရဲ့ အထင်ကြီးလေးစားမှုနဲ့ ကိုးကွယ်မှုကို ဘယ်တော့မှ ထပ်ရတော့မှာ မဟုတ်ဘူး၊ ပြီးတော့ သူတို့ရဲ့ ပိုင်းခြားသိမြင်တာကိုတောင် ခံရနိုင်တယ်ဆိုတဲ့ အတွေးက ကျွန်မဘဝကို အောက်ဆုံးထိ ထိုးကျသွားစေသလို ခံစားရစေတယ်။ ကျွန်မ စိတ်ပိုင်းဆိုင်ရာ အကြီးအကျယ် ဝေဒနာခံစားရပြီး အရာရာမှာ လုံးဝ အင်အားမရှိတော့ဘူး။ ကျွန်မကို အစွမ်းအစကောင်းတွေ မပေးခဲ့လို့ ဘုရားသခင်ကိုတောင် ညည်းညူခဲ့တယ်၊ နေ့ရက်တွေကို နားလည်မှုလွဲမှားခြင်း၊ စိတ်မချမ်းမသာဖြစ်ခြင်းတွေနဲ့ တွေတွေဝေဝေ ရှင်သန် ဖြတ်သန်းခဲ့ပြီး ကိုယ့်တာဝန်မှာ ဝန်တာမထားဘဲ ကိုယ့်အလုပ်မှာ ဘာရလဒ်မှ မရခဲ့ဘူး။ ကျွန်မက ဂုဏ်သတင်းနဲ့ အဆင့်အတန်းကို ကျွန်မရဲ့ အသက်လို သဘောထားပြီး သမ္မာတရား လိုက်စားတာ၊ ကိုယ့်တာဝန်ကို ကောင်းကောင်းထမ်းဆောင်တာထက် ပိုအရေးကြီးတယ်လို့ သတ်မှတ်ခဲ့တာ။ အဆင့်အတန်း ရှိတုန်းကတော့ ကျွန်မ တက်တက်ကြွကြွ လိုက်စားခဲ့ပေမဲ့ ဂုဏ်သတင်းနဲ့ အဆင့်အတန်း ဆုံးရှုံးသွားတဲ့အခါ ကျွန်မရဲ့ ဝိညာဉ် နှုတ်ယူခံလိုက်ရသလိုဖြစ်ပြီး တာဝန်မှာ အပျက်သဘောဆောင်လာခဲ့တယ်၊ ခိုကပ်ခဲ့တယ်။ အဆင့်အတန်းအတွက် ကျွန်မရဲ့ လိုအင်ဆန္ဒက အရမ်းပြင်းထန်လွန်းခဲ့တယ်။ ကျွန်မက ညံ့ဖျင်းတဲ့ အစွမ်းအစရှိပြီး မာနထောင်လွှားတယ်၊ သမ္မာတရားလက်တွေ့ကျမှု တစ်စက်မှ မရှိဘဲ၊ ခေါင်းဆောင်တာဝန်အတွက် လုံးဝ မသင့်တော်ဘူးဆိုတာ ရှင်းနေခဲ့တာပဲ။ ဒါတောင်မှ ကျွန်မက ခေါင်းဆောင်ဖြစ်ဖို့ကို မတွေးဘဲ မနေနိုင်သေးသလို ပြီးတော့ သာမန် စာနဲ့ပတ်သက်တဲ့ အမှုဆောင်တစ်ယောက်ဖြစ်ဖို့ မလိုလားခဲ့ဘူး။ တစ်နေ့ကျရင် ခေါင်းဆောင် ပြန်ဖြစ်ပြီး ညီအစ်ကိုမောင်နှမတွေရဲ့ အထင်ကြီးလေးစားမှုနဲ့ ကိုးကွယ်မှုကို ခံစားရမယ်ဆိုတဲ့ အချည်းနှီး အိပ်မက်ကို မက်နေခဲ့တာ။ ကျွန်မက အရမ်း မာနထောင်လွှားပြီး ကိုယ့်ကိုယ်ကိုယ် အထင်ကြီးလွန်းတယ်၊ ပြီးတော့ ဆင်ခြင်တုံတရား လုံးဝ ကင်းမဲ့နေတာပဲ။ ခေါင်းဆောင်ဖြစ်ချင်တဲ့ ကျွန်မရဲ့ ဆန္ဒက ဘုရားသခင်ရဲ့ ရည်ရွယ်ချက်ကို အလေးထားဖို့၊ ဒါမှမဟုတ် ဘုရားသခင်ကို ကျေနပ်စေဖို့ လုံးဝ မဟုတ်သလို ကယ်တင်ခံရဖို့နဲ့ သမ္မာတရားကို အမှန်တကယ် လိုက်စားဖို့လည်း မဟုတ်ပါဘူး။ အဲဒါ အားလုံးက ကျွန်မရဲ့ ဝင့်ဝါမှုကို ဖြည့်ဆည်းဖို့နဲ့ အဆင့်အတန်းရဲ့ အကျိုးကျေးဇူးကို ခံစားပျော်မွေ့ဖို့ပါပဲ။ ကျွန်မက အန္တိခရစ်တစ်ယောက်ရဲ့ လမ်းကြောင်းကို လျှောက်လှမ်းနေခဲ့တာပဲ။ ဒီလမ်းကြောင်းအတိုင်း ကျွန်မ ခေါင်းမာမာနဲ့ ဆက်လိုက်စားရင် ဘုရားသခင်ကို ပိုပြီး ပုန်ကန်မိလာရုံ၊ အတိုက်အခံ လုပ်မိလာရုံပဲ ရှိတော့မှာ၊ နောက်ဆုံးမှာ ဘုရားသခင်ရဲ့ စိတ်သဘောထားကို ပုန်ကန်ပြစ်မှားမိပြီး အန္တိခရစ် တစ်ယောက်လိုပဲ ဘုရားသခင်ရဲ့ ထုတ်ဖော်ခြင်းနဲ့ ဖယ်ရှားရှင်းလင်းခြင်း ခံရမှာပဲ။ ဒါကို သဘောပေါက်လိုက်တော့ ကျွန်မ ကြောက်သွားတယ်။ ဂုဏ်သတင်းနဲ့ အဆင့်အတန်းကို လိုက်စားခြင်းရဲ့ သဘာဝနဲ့ အကျိုးဆက်တွေက အရမ်း ပြင်းထန်လွန်းတယ်လို့ ကျွန်မ ခံစားလိုက်ရတယ်။ ဒီနေ့ ခေါင်းဆောင် မဖြစ်ရတာက အဆင့်အတန်းအတွက် ကျွန်မရဲ့ လိုအင်ဆန္ဒကို ပြုပြင်ဖို့၊ ကိုယ်တော့်ကို ကျိုးနွံနာခံတတ်ဖို့၊ ဖန်ဆင်းခံတစ်ယောက်ရဲ့ နေရာမှာ ကျိုးကျိုးနွံနွံ ရပ်တည်ပြီး ဖန်ဆင်းခံတစ်ယောက်ရဲ့ တာဝန်ကို ကောင်းကောင်းထမ်းဆောင်တတ်အောင် သင်ပေးဖို့ ဘုရားသခင်ရဲ့ နည်းလမ်းပါပဲ။ ဒါက ကျွန်မအပေါ်ထားတဲ့ ဘုရားသခင်ရဲ့ ကာကွယ်မှုနဲ့ ကယ်တင်ခြင်းပါ။ ကျွန်မ ရင်ထဲမှာ ဘုရားသခင်အတွက် ကျေးဇူးတင်စိတ်တွေ ပြည့်နှက်နေပြီး ဂုဏ်သတင်းနဲ့ အဆင့်အတန်းကို မလိုက်စားချင်တော့ဘူး။

နောက်ပိုင်းမှာ ကျွန်မက ဘုရားနှုတ်ကပတ်တော် နောက်ထပ်အပိုဒ်တချို့ကို ဖတ်ပြီး စည်းမျဉ်းတွေနဲ့ လက်တွေ့လုပ်ဆောင်ဖို့ လမ်းကြောင်းကို တွေ့ရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားအိမ်တော်သည် လူတိုင်းကို အကောင်းဆုံးအသုံးချပြီး တစ်ဦးချင်းစီအတွက် အံဝင်ခွင်ကျဖြစ်စေရန် အတိအကျ စီစဉ်ပေးသည့်နည်းလမ်းဖြင့် လူတို့ကို အသုံးပြုသည်။ သင်၌ ကောင်းသော လူ့သဘောဝရှိသော်လည်း သင်၏ အစွမ်းအစက ညံ့ဖျင်းပါက၊ သင်သည် သင်၏ တာဝန်ကို စိတ်နှလုံးအကြွင်းမဲ့နှင့် အစွမ်းရှိသမျှဖြင့် ကောင်းစွာ ထမ်းဆောင်သင့်သည်။ ဘုရားသခင်၏ အသိအမှတ်ပြုခြင်းကို ခံရရန်အလို့ငှာ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရမည်ဟု မဆိုလိုပေ။ သင့်ဘာသာ ဒုက္ခခံလိုစိတ်ပင်ရှိသော်လည်း ခေါင်းဆောင်တစ်ဦးအနေဖြင့် ဒုက္ခခံရမည့်နည်းလမ်းဖြက့် သင့်ဘာသာ ဒုက္ခမခံနိုင်သည့်အပြင်၊ ခေါင်းဆောင်တစ်ဦးဖြစ်ရန် သင့်၌ ရှိသင့်သော အစွမ်းအစကို သင်မပိုင်ဆိုင်ဘဲ ယင်းကို စံမမီလျှင်၊ သင် မည်သည့်အရာကို လုပ်ဆောင်နိုင်သနည်း။ မိမိကိုယ်ကို အတင်းအကျပ်မပြုနှင့် သို့မဟုတ် မိမိကိုယ်ကို အခက်တွေ့အောင် မလုပ်နှင့်။ သင်သည် ၂၅ ကီလိုကို သယ်နိုင်ပါက ၂၅ ကီလိုသာ သယ်လော့။ ‘၂၅ ကီလိုက မလုံလောက်ပါ။ ကျွန်ုပ် ပို၍ပင် သယ်ချင်သည်။ ကျွန်ုပ် ကီလို ၅၀ သယ်ချင်သည်။ ပင်ပန်းနွမ်းနယ်၍ သေသွားလျှင်ပင် ယင်းကို လုပ်လိုစိတ်ရှိသည်’ဟု ပြောဆိုလျက်၊ သင်၏ အကန့်အသတ်များကို ကျော်လွန်၍ မိမိကိုယ်ကို တွန်းအားပေးခြင်းဖြင့် ကြွားဝါရန် မကြိုးစားနှင့်။ သင်သည် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ရန် အရည်အချင်းမပြည့်မီသော်လည်း၊ သင်သည် ကြွားဝါရန် သင်၏ အကန့်အသတ်များကို ကျော်လွန်၍ မိမိကိုယ်ကို တွန်းအားအေးနေဆဲဖြစ်လျှင်၊ သင်သည် ပင်ပန်းနွမ်းနယ်သွားမည် မဟုတ်သော်လည်း၊ သင်သည် အသင်းတော်အလုပ်ကို နှောင့်နှေးမှုများ ဖြစ်စေလိမ့်မည်၊ သင်သည် အလုပ်၏ တိုးတက်မှုနှင့် ထိရောက်မှုကို ထိခိုက်စေလိမ့်မည်ဖြစ်ပြီး၊ လူများစွာ၏ အသက်တိုးတက်မှုကို နှောင့်နှေးစေလိမ့်မည်၊ ဤသည်မှာ သင် မထမ်းဆောင်နိုင်သည့် တာဝန်ဖြစ်ပေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) “သင်သည် အစွမ်းအစညံ့ဖျင်းသည့်တိုင်အောင် ခေါင်းဆောင်ဖြစ်လိုလျက်၊ သို့မဟုတ် အဘက်ဘက်မှ အလုပ်အားလုံးအတွက် တာဝန်ယူလိုလျက်၊ သို့မဟုတ် အသိအမှတ်ပြုခြင်းခံစေသည့်အရာတစ်ခုကို လုပ်ဆောင်လိုလျက် သင်၏ အချိန်အားလုံးကို ကုန်ဆုံးဆဲဖြစ်လျှင်၊ ဤသည်မှာ ရည်မှန်းချက်ဖြစ်သည်။ ရည်မှန်းချက်ကြီးခြင်းသည် ဘေးဥပဒ်ကို ဆောင်ကြဉ်းပေးနိုင်သည်၊ ထို့ကြောင့် သင်သည် ယင်းကို သတိထားသင့်သည်။ လူအားလုံးသည် တိုးတက်လိုစိတ်ရှိကြပြီး သမ္မာတရားဆီသို့ ကြိုးပမ်းလိုစိတ်ရှိကြရာ ယင်းမှာ ပြဿနာမဟုတ်ပေ။ အချို့လူများတွင် အစွမ်းအစရှိသည်၊ ခေါင်းဆောင်များဖြစ်ရန် စံသတ်မှတ်ချက်များနှင့် ကိုက်ညီသည်၊ သမ္မာတရားဆီသို့ ကြိုးပမ်းနိုင်စွမ်းရှိသည်၊ ဤသည်မှာ ကောင်းသောအရာတစ်ခု ဖြစ်သည်။ အခြားသူများမှာမူ အစွမ်းအစကို မပိုင်ဆိုင်ကြပေ၊ ထို့ကြောင့် ၎င်းတို့သည် မိမိတို့၏ ကိုယ်ပိုင်တာဝန်ကို စွဲကိုင်ထားသင့်ပြီး မိမိတို့ရှေ့မှောက်၌ရှိသော တာဝန်ကို ကောင်းမွန်စွာ ထမ်းဆောင်ကာ ယင်းကို စည်းမျဉ်းနှင့်အညီ၊ ဘုရားအိမ်တော်၏ လိုအပ်ချက်များနှင့်အညီ လုပ်ဆောင်သင့်သည်၊ ၎င်းတို့အတွက်မူ ယင်းမှာ ပိုကောင်းသည်၊ ပိုလုံခြုံသည်၊ ပို၍ လက်တွေ့ကျသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) “ခေါင်းဆောင် သို့မဟုတ် အမှုဆောင်တစ်ဦးဖြစ်ရန်၊ လူတစ်ဦးသည် အစွမ်းအစ အဆင့်တစ်ခုခုကို ပိုင်ဆိုင်ရန် လိုအပ်သည်။ လူတစ်ဦး၏ အစွမ်းအစသည် ၎င်းတို့၏ အလုပ်လုပ်နိုင်စွမ်းနှင့် သမ္မာတရား စည်းမျဉ်းများကို ၎င်းတို့ သဘောပေါက်သည့် အတိုင်းအတာအား အဆုံးအဖြတ်ပေးသည်။ သင်၏ အစွမ်းအစသည် အတော်အတန် ချို့တဲ့ပြီး သင်သည် သမ္မာတရားကို လုံလောက်အောင် နက်နက်နဲနဲ သဘောပေါက်နားလည်မှုမရှိသော်လည်း၊ သင် နားလည်နိုင်သလောက် လက်တွေ့လုပ်ဆောင်နိုင်ပြီး၊ သင် နားလည်သည့်အရာကို လက်တွေ့အသုံးချနိုင်ကာ၊ သင်၏ စိတ်နှလုံးထဲတွင် ဖြူစင်ရိုးသားသည့်အပြင်၊ သင်ကိုယ်တိုင်ကို ကိုယ်စားပြု၍ မည်သည့်အရာအတွက်မျှ အကြံအစည်မထုတ်ဘဲ သို့မဟုတ် ကျော်ကြားမှု၊ အကျိုးအမြတ်နှင့် အဆင့်အတန်းကို မလိုက်စားဘဲ၊ ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို သင် လက်ခံနိုင်လျှင်၊ သင်သည် မှန်ကန်သောသူတစ်ဦး ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂၀)) ဘုရားနှုတ်ကပတ်တော် ဖတ်ပြီးတဲ့နောက်မှာ ဘုရားအိမ်တော်မှာ ခေါင်းဆောင် အမှုဆောင် ဖြစ်ဖို့ဆိုတာ သမ္မာတရား လိုက်စားရုံတင် မကဘူး၊ အတိုင်းအတာတစ်ခုအထိ အစွမ်းအစနဲ့ အလုပ်လုပ်နိုင်စွမ်း ရှိဖို့ လိုအပ်မှန်း ကျွန်မ နားလည်သွားတယ်။ ဒါမှသာ အသင်းတော်အလုပ်ကို ကောင်းကောင်းလုပ်နိုင်မှာကိုး။ အတိတ်တုန်းက အသင်းတော်က ကျွန်မကို ခေါင်းဆောင်အဖြစ် လေ့ကျင့်ဖို့ အခွင့်အရေးတွေ ပေးခဲ့ပြီး ကျွန်မကလည်း ကြိုးကြိုးစားစား လိုက်စားခဲ့ပါတယ်။ ဘုရားနှုတ်ကပတ်တော်နဲ့အညီ ညီအစ်ကိုမောင်နှမတွေရဲ့ ပြဿနာတွေ၊ အခက်အခဲတွေကို ကျွန်မ ဖြေရှင်းပေးနိုင်ပေမဲ့ လူတွေကို ရွေးချယ်ခန့်အပ်တာ၊ ဒါမှမဟုတ် ဆုံးဖြတ်ချက်ချရတဲ့ အလုပ်လိုမျိုး အဓိက ကိစ္စတွေနဲ့ပတ်သက်လာရင် လူတွေကို ပိုင်းခြားသိမြင်တာ၊ သင့်တော်သလို ရွေးချယ်တာမျိုး ကျွန်မ မလုပ်နိုင်ခဲ့ဘူး။ စည်းမျဉ်းတချို့ကို အယူဝါဒ သဘောအရ ကျွန်မ သိပေမဲ့ လက်တွေ့အသုံးချတဲ့အခါ အမြဲတမ်း မှားယွင်းခဲ့တယ်။ ကျွန်မက မာနထောင်လွှားပြီး သူများတွေရဲ့ အကြံပြုချက်ကိုလည်း နားမထောင်ဘူး၊ မသင့်တော်တဲ့လူတွေကို အမြဲ ရွေးချယ်ခန့်အပ်မိလို့ အသင်းတော်အလုပ်မှာ အဖျက်အမှောင့်တွေဖြစ်ပြီး နှောင့်ယှက်ခံခဲ့ရတယ်။ ကျွန်မရဲ့ အစွမ်းအစက တကယ် ညံ့ဖျင်းမှန်း ကျွန်မ မြင်လိုက်ရတယ်။ ကျွန်မသာ ခေါင်းဆောင်အဖြစ် ဆက်လုပ်ရင် ညီအစ်ကိုမောင်နှမတွေကို ထိခိုက်စေရုံမက အသင်းတော်အလုပ်ကိုလည်း အဖျက်အမှောင့်လုပ်ပြီး နှောင့်ယှက်မိမှာ။ အခု အသင်းတော်က ကျွန်မရဲ့ အစွမ်းအစနဲ့ အားသာချက်တွေအပေါ် အခြေခံပြီး စာနဲ့ပတ်သက်တဲ့ တာဝန်ကို ခန့်အပ်ပေးခဲ့တယ်၊ ကျွန်မရဲ့ အရည်အချင်းတွေကို အကောင်းဆုံး အသုံးချတာဖြစ်သလို ကျွန်မရဲ့ အတိုင်းအတာနဲ့လည်း ကိုက်ညီပါတယ်။ ဒါက ကျွန်မအတွက် ကာကွယ်မှုလည်း ဖြစ်ပါတယ်။ ဂုဏ်သတင်းနဲ့ အဆင့်အတန်းအတွက် ကျွန်မရဲ့ လိုအင်ဆန္ဒက အရမ်းပြင်းထန်လွန်းလို့ ကျွန်မသာ ခေါင်းဆောင်ဖြစ်ရင် အဆင့်အတန်းအတွက် ပင်ပင်ပန်းပန်း လုပ်ဖို့ ထိန်းမနိုင်သိမ်းမရ တက်ကြွနေမှာပဲ၊ ကိုယ့်ရဲ့ အလုပ်နဲ့ ဒေသနာတွေမှာ အခွင့်အရေးရတိုင်းမှာ ကိုယ့်ကိုယ်ကိုယ် ကြွားဝါနေမှာပဲ၊ ပြီးတော့ သမ္မာတရား စည်းမျဉ်းတွေကို ရှာဖွေဖို့ ဘုရားရှေ့မှာ ကိုယ့်ကိုယ်ကိုယ် ငြိမ်သက်အောင် ထားနိုင်မှာမဟုတ်ဘူး။ အဆင့်အတန်းအတွက်လည်း ကျွန်မရဲ့ ရည်မှန်းချက်ကို ဖြည့်ဆည်းဖို့ အဖျက်အမှောင့်လုပ်ပြီး နှောင့်ယှက်မိသလို အန္တိခရစ်တစ်ယောက်ရဲ့ လမ်းကြောင်းကိုလည်း လျှောက်လှမ်းမိမှာပဲ။ ဒါကြောင့် ခေါင်းဆောင် မဖြစ်ရတာက ကျွန်မအတွက် တကယ်တော့ ကောင်းတဲ့ကိစ္စပါပဲ။ အခု ကျွန်မရဲ့ စာနဲ့ပတ်သက်တဲ့ တာဝန်မှာ၊ ဘုရားနှုတ်ကပတ်တော်တွေကို စားသောက်ပြီး သမ္မာတရားကို တွေးဆဖို့ ကိုယ့်ရဲ့ စိတ်နှလုံးကို ပိုပြီး ငြိမ်သက်အောင် ထားနိုင်တယ်။ ဒါက ကျွန်မ ကိုယ့်ကိုယ်ကိုယ် ဆင်ခြင်သုံးသပ်ပြီး သိမြင်ဖို့ အထောက်အကူပြုသလို ကျွန်မရဲ့ အသက် ဝင်ရောက်မှုအတွက်လည်း အကျိုးရှိပါတယ်။ ဒါက ကျွန်မရဲ့ မာနနဲ့ ရည်မှန်းချက်ကို ချုပ်တည်းမှုတစ်ခုလည်းဖြစ်ပြီး ဒါက ကျွန်မကို ကာကွယ်ပေးပါတယ်။ ဒါက ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေပါပဲ။ ကျွန်မက အသင်းတော်ရဲ့ အစီအစဉ်တွေကို ကျိုးနွံနာခံပြီး ကိုယ့်နေရာမှာ ရပ်တည်သင့်တယ်၊ စာနဲ့ပတ်သက်တဲ့ တာဝန်ကို ကောင်းကောင်းထမ်းဆောင်သင့်တယ်။ ဒီလို တွေးလိုက်တော့ ကျွန်မ စိတ်နှလုံးက အများကြီး လင်းလက်သွားတယ်။ လေးလံတဲ့ ဝန်ထုပ်တစ်ခုကို ပစ်ချလိုက်သလို ခံစားခဲ့ရပြီး အရမ်းကို လွတ်လပ်ပေါ့ပါးသွားခဲ့တယ်။

တစ်နေ့ကျတော့ အသင်းတော်ခေါင်းဆောင်အနေနဲ့ ညီအစ်မချီယာ ရွေးကောက်ခံရတာကို သိလိုက်ရပြီး ကျွန်မ တစ်ချက် မနာလိုစိတ် ဝင်မိတယ်။ “သူ့မှာ အစွမ်းအစကောင်းရှိပြီး အသင်းတော်မှာ ခေါင်းဆောင်အနေနဲ့ အဓိက အခန်းကဏ္ဍကနေ ပါဝင်နိုင်တယ်၊ ငါကတော့ စာနဲ့ပတ်သက်တဲ့ တာဝန်ပဲ လုပ်နိုင်တယ်။ ခေါင်းဆောင်ဖြစ်ဖို့နဲ့ အထင်ကြီးခံရဖို့ အခွင့်အရေး ငါ ဘယ်တော့မှ ရတော့မှာ မဟုတ်ဘူး” လို့ပေါ့။ ဒီအတွေးတွေ သူ့ဟာသူ ပေါ်လာတဲ့အခါ ကျွန်မရဲ့ အဆင့်အတန်းအတွက် လိုအင်ဆန္ဒက ထပ်ပြီး ထကြွလာမှန်း ချက်ချင်း သဘောပေါက်လိုက်ပြီး၊ ကိုယ့်အတွေးတွေကို ပုန်ကန်လိုက်တယ်။ ဘုရားနှုတ်ကပတ်တော်ကို ကျွန်မ တွေးမိတယ်။ “ဖန်ဆင်းခံ လူသားမျိုးနွယ်အဖွဲ့ဝင်တစ်ဦးအနေဖြင့် သင်သည် သင်၏ သင့်လျော်သောနေရာကို ထိန်းသိမ်းပြီး လိမ္မာသောဟန်အမူအရာဖြင့် ကျင့်ကြံပြုမူရမည်။ ဖန်ဆင်းရှင်က တာဝန်ပေးစေခိုင်းထားသည့်အရာကို တာဝန်သိတတ်စွာနှင့် မြဲမြံစွာ ဆုပ်ကိုင်ထားရမည်။ စည်းကျော်၍ မလုပ်ရ၊ သို့မဟုတ် မိမိတတ်နိုင်သည့် နယ်ပယ်ထက် ကျော်၍မလုပ်ရ၊ သို့မဟုတ် ဘုရားသခင် စက်ဆုပ်သည့် အရာများကို မလုပ်ရ။ ကြီးမြတ်သောသူတစ်ဦး၊ မဟာလူသားတစ်ဦး သို့မဟုတ် ကြီးကျယ်ခမ်းနားသောပုဂ္ဂိုလ်တစ်ဦးဖြစ်ခြင်းကို မလိုက်စားနှင့်။ ပြီးလျှင် ဘုရားဖြစ်အောင်လည်း မလိုက်စားနှင့်။ ဤသည်တို့အားလုံးမှာ လူတို့တွင် မရှိသင့်သည့် ဆန္ဒများဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) “လုပ်ငန်းဆောင်တာများသည် မတူပေ။ ကိုယ်တစ်ခုတည်းရှိ၏။ မီးပွင့်တစ်ခုစီအတွက် ပြိုးပြိုးပြက်ပြက် အလင်းရောင်တစ်ခု ရှိသင့်သည့်အတွက် သင်တို့အသီးသီးက သင်၏ တာဝန်ကို ထမ်းဆောင်သင့်သည်၊ သင်တို့အသီးသီးက သင်၏ တာဝန်ကို အကောင်းဆုံးထမ်းဆောင်လျက် မိမိ၏ နေရာတွင်ရှိသင့်သည်။ ပြီးလျှင် အသက်တာ၌ ရင့်ကျက်မှုကို ရှာဖွေသင့်၏။ ထိုသို့ဖြင့် ငါသည် စိတ်ကျေနပ်ခြင်း ရှိလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၂၁)) ဘုရားနှုတ်ကပတ်တော်တွေကို တွေးဆရင်း ဘုရားသခင်ရဲ့ ရည်ရွယ်ချက်ကို ကျွန်မ နားလည်သွားတယ်။ ဘုရားသခင်က လူတိုင်းကို မတူညီတဲ့ အစွမ်းအစတွေ ပေးထားပြီး မတူညီတဲ့ တာဝန်တွေကို စီစဉ်ပေးထားပါတယ်၊ တာဝန်တွေမှာ အဆင့်အတန်း အနိမ့်အမြင့်ဆိုတာ မရှိပါဘူး။ ကျွန်မ ကိုယ့်နေရာမှာ ရပ်တည်ပြီး သမ္မာတရား လိုက်စားသင့်တယ်၊ ဘုရားသခင်ရဲ့ စိတ်နှလုံးကို နှစ်သိမ့်ဖို့ ကိုယ့်တာဝန်ကို ကောင်းကောင်းထမ်းဆောင်သင့်တယ်။ အဲဒါကမှ အဓိပ္ပာယ် အရှိဆုံးပါပဲ။ ဒီလိုတွေးမိတော့ ကိုယ့်တာဝန်အတွက် ကျွန်မ စိတ်နှလုံးတည်ငြိမ်အောင် ထားနိုင်ခဲ့တယ်။ တစ်ခါတလေ တာဝန်ကို ကောင်းကောင်း မထမ်းဆောင်ခဲ့တဲ့အခါ ကျွန်မရဲ့ အားနည်းချက်တွေ ဘယ်မှာရှိသလဲ၊ ပြီးတော့ ဘယ်လိုတိုးတက်အောင် လုပ်ပြီး ကျော်လွှားနိုင်မလဲဆိုတာကို တွေးဆဖြစ်တယ်။ ဒီလိုနည်းနဲ့ အချိန်တစ်ခုကြာ လက်တွေ့လုပ်ဆောင်ပြီးတဲ့နောက်မှာ ကိုယ့်တာဝန်မှာ ရလဒ်ကောင်းတချို့ ရရှိနိုင်ခဲ့ပါတယ်။ ကျွန်မကို ဒီပြောင်းလဲမှုတွေ ရှိလာအောင် ဦးဆောင်ပေးခဲ့တဲ့ ဘုရားသခင်ကို ကျေးဇူးတင်ပါတယ်။


၂၇။ ကျွန်မသည် သူတစ်ပါး၏ ပြဿနာများကို ထောက်ပြရန် အဘယ်ကြောင့် မရဲဝံ့ခဲ့သနည်း

ရှူဟွေး၊ တရုတ်ပြည်

အရင်တုန်းက ကျွန်မ အိမ်နီးနားချင်းတွေနဲ့ ဆက်ဆံတဲ့အခါ သူတို့ထဲက တစ်ယောက်က စကားကို တည့်တိုးပြောတတ်တာကို သတိထားမိတယ်။ သူက တစ်ယောက်ယောက် မှားနေတာကို တွေ့လိုက်တိုင်း တိုက်ရိုက်ထောက်ပြတတ်တယ်၊ အကျိုးဆက်အနေနဲ့ လူတွေကို ခဏခဏ စိတ်ဆိုးအောင် လုပ်မိတာပေါ့။ တခြားအိမ်နီးချင်းတွေအားလုံးက သူ့ကွယ်ရာမှာ သူ့အကြောင်း အတင်းပြောကြတယ်၊ “ဒီလောက် စမတ်ကျပုံရတဲ့လူတစ်ယောက်က ဘယ်လိုဖြစ်လို့ ဒီလောက်မိုက်မဲတဲ့အရာတွေ လုပ်နိုင်ရတာလဲ” တဲ့။ အချိန်ကြာလာတော့ သူတို့အချင်းချင်း စကားပြောနေတုန်း သူရောက်လာပြီဆိုတာနဲ့ အိမ်နီးချင်းတွေအားလုံးက လူစုခွဲသွားကြတယ်။ တဖြည်းဖြည်းနဲ့ သူက တစ်ယောက်တည်း အထီးကျန်ဖြစ်သွားတာပေါ့။ ဒီအဖြစ်အပျက်တွေက ကျွန်မကို ပြင်းပြင်းထန်ထန်သက်ရောက်ခဲ့တယ်၊ ဒါကြောင့် လူတွေက ကျွန်မကို မကြိုက်မှာစိုးလို့ နောင်မှာ တခြားသူတွေနဲ့ ဆက်ဆံတဲ့အခါ သူ့လို ပွင့်ပွင့်လင်းလင်းမပြောသင့်ဘူးလို့ ကျွန်မ ယုံကြည်ခဲ့တယ်။ ဆိုရိုးစကားတွေအရဆိုရင်တော့ “မိတ်ဆွေကောင်းများ၏အပြစ်များအပေါ် နှုတ်ဆိတ်နေပေးခြင်းသည် ကြာရှည်၍ ကောင်းမွန်သော ခင်မင်မှုဖြစ်စေ၏”၊ ပြီးတော့ “သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်” တဲ့လေ။ တခြားလူတွေရဲ့ ပြဿနာတွေကို ကိုယ်သတိပြုမိတဲ့အခါ ကိုယ့်စိတ်နှလုံးထဲမှာ သိထားရုံနဲ့ လုံလောက်ပြီ၊ လူတွေကို ထောက်ပြနေစရာမလိုဘူး။ ကိုယ်သာ ထောက်ပြလိုက်ရင် သူတို့ကို မျက်နှာပျက်စေပြီး ကိုယ်က သူတို့ကို စိတ်ခုစေနိုင်တယ်။ ဒါကြောင့် တခြားသူတွေရဲ့ ပြဿနာတွေကို ကျွန်မ သတိပြုမိတဲ့အခါတိုင်း တိုက်ရိုက်မပြောခဲ့ဘူး။ ကျွန်မပတ်ဝန်းကျင်က အိမ်နီးနားချင်းတွေအားလုံးက ကျွန်မနဲ့ ပေါင်းသင်းရတာကို သဘောကျကြတယ်၊ ကျွန်မကို ဘာမဆို ပြောဖို့ ဆန္ဒရှိကြတယ်။ သူတို့က ကျွန်မကို လူချစ်လူခင်ပေါတယ်၊ ပေါင်းလို့သင်းလို့လွယ်တယ်ဆိုပြီး ချီးကျူးကြသေးတယ်။ ဘုရားသခင်ကို စယုံကြည်ပြီးနောက်မှာတော့ ကျွန်မက ညီအစ်ကိုမောင်နှမတွေနဲ့ ဆက်ဆံရေးကိုလည်း ဒီနည်းအတိုင်းပဲ ကိုင်တွယ်ခဲ့တယ်။ သူတို့ရဲ့ ပြဿနာတွေ ဒါမှမဟုတ် ဖောက်ပြန်ပျက်စီးမှု ထုတ်ဖော်တာတွေကို ကျွန်မ သတိပြုမိရင် ကျွန်မ ထောက်ပြပြီး ဖော်ထုတ်ဖို့ ဆန္ဒမရှိခဲ့ဘူး။ ဒီလိုလုပ်တာက သူတို့ကို အရှက်ရစေပြီး သူတို့ရဲ့ အားနည်းချက်တွေကို ထောက်ပြသလို ဖြစ်မှာပဲ၊ ပြီးတော့ သူတို့ကို စိတ်ဆိုးအောင်လုပ်မိမှာလို့ ကျွန်မ ယုံကြည်ခဲ့တယ်။ လောကနဲ့ ဆက်ဆံရေးဆိုင်ရာ ဒီနည်းလမ်းတွေကို မှီခိုပြီး နေထိုင်ခြင်းဟာ သမ္မာတရားနဲ့ ဆန့်ကျင်တယ်ဆိုတာကို အချို့အရာတွေကို တွေ့ကြုံပြီးမှသာ ကျွန်မ နားလည်ခဲ့တယ်။

၂၀၂၃ ခုနှစ်၊ စက်တင်ဘာလလယ်မှာ ကျွန်မ အသင်းတော်တစ်ခုကို ခေါင်းဆောင်တစ်ယောက်အနေနဲ့ အမှုတော်ဆောင်ဖို့ သွားခဲ့တယ်။ ညီအစ်ကိုမောင်နှမတချို့က ဧဝံဂေလိတရား ဟောပြောနေတဲ့ ညီအစ်မ ကျောက်ကျိန်းက မာနထောင်လွှားတဲ့ စိတ်သဘောထားရှိတယ်လို့ တိုင်ကြတယ်။ သူက တခြားလူတွေရဲ့ ခံစားချက်ကို ထည့်မစဉ်းစားဘဲ စကားပြောတယ်၊ သူနဲ့ဆက်ဆံရတာ နည်းနည်းဘောင်ခတ်ခံရတယ်လို့ သူတို့ ခံစားရတယ်ပေါ့။ သူတို့က ကျွန်မကို ကျောက်ကျိန်းနဲ့ မိတ်သဟာယဖွဲ့ပြီး သူ့ရဲ့ပြဿနာတွေကို စိတ်ဖြာလေ့လာဆွေးနွေးပေးဖို့၊ သူကိုယ်သူ နားလည်အောင် ကူညီပေးဖို့ တောင်းဆိုကြတယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ သူ့ရဲ့ပြဿနာတွေကို ကူညီပြီး စိတ်ဖြာလေ့လာဆွေးနွေးပေးရမှာပဲ။ မဟုတ်ရင် သူက သူ့ရဲ့ မာနထောင်လွှားတဲ့ စိတ်သဘောထားကို အခြေခံပြီး ဆက်ပြောဆိုပြုမူနေမှာ။ ညီအစ်ကိုမောင်နှမတွေ သူကြောင့် ဘောင်ခတ်ခံရရုံတင်မကဘူး၊ အလုပ်ကိုလည်း ထိခိုက်မှာပဲ” ပေါ့။ ဒါပေမဲ့ နောက်တော့ ကျွန်မ တွေးမိတယ်၊ “ငါက ဒီအသင်းတော်မှာ လူသစ်၊ ကျောက်ကျိန်းနဲ့လည်း မရင်းနှီးဘူး။ ငါ ရောက်ရောက်ချင်း သူ့ကို ဖော်ထုတ်ပြီး စိတ်ဖြာလေ့လာဆွေးနွေးရင် သူ့အတွက် အရှက်ရစရာ ဖြစ်မှာမဟုတ်ဘူးလား။ နောက်ဆိုရင် ဘယ်လိုလုပ် အဆင်ပြေပြေ ဆက်ဆံကြမလဲ” ပေါ့။ စဉ်းစားပြီးနောက်မှာတောင် ကျွန်မ ဘာလုပ်ရမှန်း မသိသေးဘူး၊ နောက်ဆုံးတော့ ကျောက်ကျိန်းကို မတွေ့ချင်တွေ့ချင်နဲ့ သွားတွေ့ခဲ့ရတယ်။ သူနဲ့တွေ့တဲ့အခါ ကျွန်မပါးစပ်ကို တိပ်နဲ့ကပ်ထားသလိုပဲ၊ အတော်ကြာတဲ့အထိ စကားတစ်ခွန်းမှ မပြောနိုင်ခဲ့ဘူး။ နောင်မှာ သူနဲ့ ခဏခဏ တွေ့နေရဦးမှာကို ကျွန်မ စဉ်းစားမိတယ်။ သူ့ကိုသာ စိတ်ဆိုးအောင်လုပ်မိရင် ကိုယ့်ဒုက္ခကိုယ်ရှာနေတာပဲ ဖြစ်မှာပေါ့။ သူ့ပြဿနာတွေကို နောက်မှ စိတ်ဖြာလေ့လာဆွေးနွေးပြီး ဖော်ထုတ်ဖို့ ကျွန်မ ဆုံးဖြတ်လိုက်တယ်။ ဒါကြောင့် ကျွန်မက သူ့ကို နောင်မှာ စကားပြောပုံ သတိထားဖို့နဲ့၊ ပြီးတော့ မျက်နှာမှာ မကျေနပ်မှုကို မပြဖို့၊ ဒါက လူတွေကို ဘောင်ခတ်သလိုဖြစ်စေတတ်တယ်ဆိုတာကိုပဲ သူ့ကို စောင်းပါးရိပ်ခြည် သတိပေးခဲ့တယ်။ ကျောက်ကျိန်းက ဒါကိုကြားတော့ “ကျွန်မက စကားကို တည့်တိုးပြောတတ်တယ်၊ တခြား ဘာသဘောမှ မရှိပါဘူး။ နောက်ဆိုရင် သတိထားပါ့မယ်” လို့ ပြောတယ်။ အိမ်အပြန်လမ်းမှာ၊ ကျောက်ကျိန်းက ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဘာမှနားလည်မသွားဘူးဆိုတာကို စဉ်းစားမိပြီး စိတ်နှလုံးထဲမှာ ကိုယ့်ကိုယ်ကိုယ် အပြစ်တင်မိတယ်။ ဒါပေမဲ့ နောက်တော့ ကျွန်မ စဉ်းစားမိတယ်၊ “ငါ သူ့ကို ပြဿနာတချို့ ထောက်ပြပြီးပြီပဲ။ အနာဂတ်မှာ သူ မာနထောင်လွှားတဲ့ စိတ်သဘောထားကို ထပ်ပြီးထုတ်ဖော်တာကို ငါတွေ့ရင် အဲဒီအခါကျမှ သူနဲ့ မိတ်သဟာယဖွဲ့ပြီး သူ့ကို ဖော်ထုတ်နိုင်တာပဲ” လို့ပေါ့။ မကြာခင်မှာပဲ ရေလောင်းခြင်း သင်းထောက်က ရေလောင်းခြင်းအဖွဲ့ခေါင်းဆောင် ဝမ်ဟုန်ဟာ တာဝန်မထမ်းဆောင်ဘဲ စုဝေးပွဲတွေ မတက်ရောက်ဖို့ ပတ်ဝန်းကျင်ဆိုင်ရာ အန္တရာယ်တွေကို အကြောင်းပြချက်အဖြစ် အကြိမ်တွေအများကြီး အသုံးပြုခဲ့တယ်၊ သူတာဝန်ယူထားတဲ့ အဖွဲ့နှစ်ဖွဲ့ကိုလည်း လျစ်လျူရှုထားတယ်လို့ သတင်းပို့လာတယ်။ အခြေအနေကို နားလည်ပြီးနောက်မှာ သူက အဖမ်းခံရပြီး ထောင်ကျမှာကို ကြောက်နေတယ်ဆိုတာကို ကျွန်မ တွေ့ခဲ့ရတယ်။ ကြောက်ရွံ့မှုနဲ့ နေထိုင်ရင်း တစ်ယောက်ယောက်က သူ့နောက်ကို လိုက်နေတယ်လို့ အမြဲတမ်း သံသယဝင်နေခဲ့တယ်။ မိတ်သဟာယဖွဲ့ပေးတာ အများကြီး သူလက်ခံရရှိခဲ့ပေမဲ့ ဘာနားလည်မှုမှ သူမရခဲ့ဘူး၊ ဒါကြောင့် ရေလောင်းပေးခြင်း သင်းထောက်က ကျွန်မကို သူမနဲ့ မိတ်သဟာယဖွဲ့စေချင်ခဲ့တယ်။ ကျွန်မ ဝမ်ဟုန်ကို အမြန်ဆုံးရှာပြီး မိတ်သဟာယဖွဲ့ရမယ်ဆိုတာ သိပေမဲ့၊ နောက်တော့ ကျွန်မ တွေးမိပြန်တယ်၊ “ငါနဲ့ ဝမ်ဟုန်က တစ်ခါမှမတွေ့ဖူးသေးဘူး။ ငါ ရောက်ရောက်ချင်း သူ့ရဲ့ပြဿနာတွေကို ဖော်ထုတ်လိုက်ရင် ငါ့ကို မစာနာတတ်ဘူးလို့ သူထင်သွားမလား။ သူ့ကို စိတ်ဆိုးအောင်လုပ်မိရင် ဘယ်လိုလုပ်မလဲ။ ငါက ဒီအသင်းတော်မှာ လူသစ်ရှိသေးတာ။ ငါသာ ဒီလူရဲ့ပြဿနာတွေကို စိတ်ဖြာလေ့လာဆွေးနွေး၊ ဟိုလူကို တန်းပြီးဖော်ထုတ်နဲ့ လူတိုင်းကို စိတ်ဆိုးအောင်လုပ်မိရင်၊ အဲဒီအခါ လူတိုင်းက ငါ့ကို ဆန့်ကျင်ပြီး ဝိုင်းပယ်ကြမှာပဲ။ အဲဒီအခါကျရင် နောက်နောင် ခေါင်းဆောင်ပိုင်းအလုပ်ကို လုပ်ရတာ ခက်ခဲတော့မှာပေါ့။ အသင်းတော်ရဲ့ အလုပ်ကဏ္ဍအားလုံးနဲ့ ရင်းနှီးသွားတဲ့အထိ စောင့်လိုက်တာ ပိုကောင်းမယ်” ပေါ့။ ဒါကြောင့် ကျွန်မ ဝမ်ဟုန်ကို သွားမပြောဘဲ ရေလောင်းပေးခြင်း သင်းထောက်ကိုပဲ သူနဲ့ မိတ်သဟာယဖွဲ့ခိုင်းခဲ့တယ်။ ဒါပေမဲ့ သူ့ရဲ့မိတ်သဟာယဖွဲ့မှုက ဘာရလဒ်မှ ထွက်မလာခဲ့ဘူး။ ဒီလိုနဲ့ ဝမ်ဟုန်ရဲ့ ပြဿနာက အကြိမ်ကြိမ်ကြန့်ကြာနေခဲ့ပြီး၊ သူဟာ တစ်လကျော်ကြာတဲ့အထိ ဘာစုဝေးပွဲမှလည်းမတက်၊ သူ့တာဝန်လည်းမထမ်းဆောင်ဘဲ နေခဲ့တယ်။ နှစ်လကြာပြီးနောက်မှာ အထက်ခေါင်းဆောင်တွေက ကျွန်မတို့ကို ကျွန်မတို့ရဲ့တာဝန်တွေကို ဘယ်လောက်ကောင်းကောင်း ဖြည့်ဆည်းနေသလဲ၊ ပြီးတော့ ညီအစ်ကိုမောင်နှမတွေရဲ့ လမ်းလွဲမှုတွေ၊ ပြဿနာတွေ၊ ဒါမှမဟုတ် ဖောက်ပြန်ပျက်စီးတဲ့ အခြေအနေတွေကို တွေ့ရှိတဲ့အခါ ချက်ချင်း ပြင်ဆင်ပြီး ကူညီပေးမှုရှိမရှိ မေးမြန်းဖို့ စာရေးခဲ့ကြတယ်။ စာထဲမှာ ခေါင်းဆောင်တွေနဲ့ အမှုဆောင်တွေရဲ့ တာဝန်ဝတ္တရားတွေနဲ့ပတ်သက်တဲ့ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကိုးကားဖော်ပြထားတယ်၊ အဲဒါက ကျွန်မရဲ့စိတ်နှလုံးကို တို့ထိခဲ့တယ်။ ကျွန်မ ဒီအသင်းတော်ကို ပထမဆုံးရောက်လာတုန်းက ညီအစ်ကိုမောင်နှမတွေက ကျောက်ကျိန်းရဲ့ ပြဿနာကို သတင်းပို့ခဲ့တာကို ပြန်စဉ်းစားမိတယ်။ ကျွန်မက ကျောက်ကျိန်းကို သူ့ရဲ့ပြဿနာအကြောင်း အပေါ်ယံပဲ ပြောခဲ့ပြီး၊ သူ့ရဲ့ မာနထောင်လွှားတဲ့ စိတ်သဘောထားကို အားကိုးပြီး ပြုမူလုပ်ဆောင်ခြင်းရဲ့ သဘောသဘာဝနဲ့ အကျိုးဆက်တွေကို စိတ်ဖြာလေ့လာဆွေးနွေးမှု မလုပ်ပေးခဲ့ဘူး။ အကျိုးဆက်အနေနဲ့ ကျောက်ကျိန်းက ကိုယ့်ကိုယ်ကိုယ် နားလည်မှုမရှိခဲ့ဘဲ၊ သူ့ရဲ့ မာနထောင်လွှားတဲ့ စိတ်သဘောထားကလည်း လုံးဝမပြောင်းလဲခဲ့ဘူး။ ဒါ့အပြင် ဝမ်ဟုန်ကလည်း ကြောက်ရွံ့စိတ်နဲ့ အမြဲတမ်း အသက်ရှင်နေပြီး စုဝေးပွဲတွေ မတက်ခဲ့ဘူး။ သူက သူ့တာဝန်တွေကို မထမ်းဆောင်ခဲ့ဘူး။ ဒီလိုဖြစ်နေတာတောင် ကျွန်မက သူ့ကို မိတ်သဟာယဖွဲ့တာ၊ ကူညီတာ မလုပ်ခဲ့ဘူး။ အသင်းတော်ခေါင်းဆောင်တစ်ယောက်အနေနဲ့ ညီအစ်ကိုမောင်နှမတစ်ယောက်ရဲ့ ပြဿနာကို သတိပြုမိပြီး မထောက်ပြဘူး၊ မကူညီဘူး၊ ကိုယ့်တာဝန်ကို မဖြည့်ဆည်းဘူးဆိုရင်၊ ဒါဟာ ငါက တကယ့်အလုပ်ကို မလုပ်ဘူးဆိုတဲ့ အဓိပ္ပာယ် မသက်ရောက်ဘူးလား။ ဒီလိုတွေးမိတဲ့အခါ ကျွန်မ အပြစ်ရှိသလို ခံစားရပြီး စိတ်မသက်မသာဖြစ်ခဲ့တယ်။ အဲဒီနောက်မှာတော့ ကျွန်မ ကျောက်ကျိန်းကို ရှာပြီး၊ မာနထောင်လွှားတဲ့ စိတ်သဘောထားနဲ့ ပြုမူလုပ်ဆောင်ခြင်းရဲ့ ပေါ်လွင်မှုတွေ၊ သဘောသဘာဝနဲ့ အကျိုးဆက်တွေကို ဖော်ထုတ်ပြီး စိတ်ဖြာလေ့လာဆွေးနွေးပေးခဲ့တယ်။ ကျွန်မပြောတာကို နားထောင်ပြီးတဲ့နောက်မှာ သူက ကိုယ့်ကိုယ်ကိုယ် နားလည်မှုတချို့ရသွားပြီး ပြုပြင်ပြောင်းလဲဖို့လည်း စိတ်ဆန္ဒရှိလာတယ်။ နောက်ပိုင်းမှာ ကျွန်မ ရေလောင်းပေးခြင်း သင်းထောက်နဲ့အတူ ဝမ်ဟုန်ကို သွားတွေ့ခဲ့တယ်။ ကျွန်မတို့ ဘုရားနှုတ်ကပတ်တော်တွေကို ပေါင်းစပ်တယ်၊ သူ့ရဲ့ပြဿနာတွေကို မိတ်သဟာယဖွဲ့ပြီး စိတ်ဖြာလေ့လာဆွေးနွေးခဲ့ကြတယ်၊ ပြီးတော့ သူက တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့ သူ့ရဲ့ ဖောက်ပြန်ပျက်စီးတဲ့ စိတ်သဘောထားကို နားလည်သွားခဲ့တယ်။ နောက်ပိုင်းမှာ သူက သူ့ရဲ့တာဝန်ကို ပြန်ပြီး စထမ်းဆောင်ခဲ့တယ်။ မိတ်သဟာယဖွဲ့ပြီးနောက်မှာ ကျွန်မ စိတ်ကူးထားသလို သူတို့ကို စိတ်ဆိုးအောင်လုပ်မိတာမျိုး မဖြစ်ဘဲ၊ ဆန့်ကျင်ဘက်အနေနဲ့ သူတို့ကို ကူညီခဲ့တယ်ဆိုတာကို တွေ့လိုက်ရတဲ့အခါ၊ သူတို့နဲ့ စောစောစီးစီး မိတ်သဟာယမဖွဲ့ခဲ့မိတာကို ကျွန်မ နောင်တရမိတယ်။

အဲဒီနောက်မှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်။ ကျွန်မရဲ့ညီအစ်ကိုမောင်နှမတွေရဲ့ ပြဿနာတွေကို ဖော်ထုတ်ပြီး စိတ်ဖြာလေ့လာဆွေးနွေးဖို့ မဝံ့ရဲအောင် လုပ်ခဲ့တဲ့ ဖောက်ပြန်ပျက်စီးတဲ့ စိတ်သဘောထားက ဘာလဲပေါ့။ ကျွန်မ ဘုရားသခင်ဆီကို ဆုတောင်းခဲ့တယ်၊ “အို ဘုရားသခင်၊ သမီးက ခေါင်းဆောင်တစ်ယောက်အနေနဲ့ ညီအစ်ကိုမောင်နှမတွေရဲ့ ပြဿနာတွေကို တွေ့တဲ့အခါ သမ္မာတရားနဲ့ မိတ်သဟာယဖွဲ့သင့်တယ်၊ ပြဿနာတွေကို ထောက်ပြပြီး ကူညီပေးသင့်ပါတယ်။ ဒါပေမဲ့ သမီးက သူတို့ကို စိတ်ဆိုးအောင်လုပ်မိမှာ ကြောက်ခဲ့လို့ သူတို့ရဲ့ပြဿနာတွေကို မိတ်သဟာယဖွဲ့ပြီး မဖော်ထုတ်ရဲခဲ့ပါဘူး။ ဒီလိုလုပ်တာက ကိုယ်တော်ရဲ့ ရည်ရွယ်ချက်နဲ့ မကိုက်ညီဘူးဆိုတာ သမီးသိပါတယ်။ ကိုယ့်ကိုယ်ကိုယ် နားလည်ပြီး သင်ခန်းစာယူနိုင်အောင် သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။ ရှာဖွေနေတုန်းမှာ ဘုရားသခင်ရဲ့ နှုတ်ကပတ်တော်ကို ကျွန်မ ဖတ်ရှုခဲ့ရတယ်။ “‘မိတ်ဆွေကောင်းများ၏ အပြစ်များအပေါ် နှုတ်ဆိတ်နေပေးခြင်းသည် ကြာရှည်၍ ကောင်းမွန်သော ခင်မင်မှုကို ဖြစ်စေ၏’ ဆိုသော လောကီဆိုင်ရာ ဆက်ဆံမှုများအတွက် အတွေးအခေါ်တွင် ယုံကြည်မှုတစ်ခုရှိသည်။ ဤသည်မှာ မိတ်ဆွေကောင်းဆက်ဆံရေးကို ထိန်းသိမ်းရန်အတွက် မိမိတို့မိတ်ဆွေ၏ ပြဿနာများကို ရှင်းရှင်းလင်းလင်း မြင်လျှင်ပင် နှုတ်ဆိတ်နေရမည်ဟု ဆိုလိုသည်။ သူတစ်ပါးတို့၏ မျက်နှာကို မရိုက်ခြင်း သို့မဟုတ် သူတစ်ပါးတို့၏အားနည်းချက်များကို မဖော်ခြင်းဟူသော စည်းမျဉ်းများအတိုင်း လိုက်နာကြသည်။ ၎င်းတို့သည် အချင်းချင်း လှည့်စားကြသည်။ အချင်းချင်း ဖုံးကွယ်ကြပြီး အချင်းချင်း လျှို့ဝှက်ကြံစည်မှု ပြုလုပ်ကြသည်။ အခြားလူမှာ မည်သို့သောသူမျိုး ဖြစ်သည်ကို အလွန်ပင် ရှင်းလင်းစွာ သိသော်လည်း တဲ့တိုးမပြောကြဘဲ မိမိတို့၏ ဆက်ဆံရေးကို ထိန်းသိမ်းရန် စဉ်းလဲသော နည်းလမ်းများကို အသုံးချကြသည်။ ဤသို့သော ဆက်ဆံရေးများကို အဘယ်ကြောင့် ထိန်းသိမ်းချင်သနည်း။ ဤလူ့အဖွဲ့အစည်း၊ မိမိ၏အဖွဲ့အတွင်းတွင် ရန်သူများရှိအောင် မပြုလုပ်လိုခြင်းဖြစ်သည်။ ထိုသို့ပြုလုပ်လျှင် မိမိကိုယ်ကို အန္တရာယ်ရှိသော အခြေအနေများ ကျရောက်စေခြင်း ဖြစ်သည်ဟု ဆိုလိုပေမည်။ တစ်စုံတစ်ဦးကို သူ၏ အားနည်းချက်များအား သင်ဖော်ပြီးနောက်၊ သို့မဟုတ် သူ့ကို နာကျင်အောင် လုပ်ပြီးနောက် ထိုသူသည် သင်၏ ရန်သူဖြစ်လာပြီး သင့်ကို အန္တရာယ်ပြုမည်ကို သိကာ သင်သည် ထိုအခြေအနေသို့ မကျရောက်လိုပါက ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဟု ဆိုသည့် လောကီဆိုင်ရာ ဆက်ဆံမှုများအတွက် အတွေးအခေါ် ယုံကြည်မှုကို သင် အသုံးချသည်။ ဤအရာအရ လူနှစ်ယောက်သည် ဤသို့သော ဆက်ဆံရေးတွင်ရှိလျှင် စစ်မှန်သည့်မိတ်ဆွေများအဖြစ် အကျုံးဝင်သလော။ (မဝင်ပါ။) အချင်းချင်း၏ ယုံကြည်ရသူဖြစ်ဖို့မဆိုထားနှင့်၊ စစ်မှန်သော မိတ်ဆွေများမဟုတ်ပေ။ ဤသို့ဆိုလျှင် ဤသည်မှာ အတိအကျ မည်သည့်ဆက်ဆံရေးမျိုးဖြစ်သနည်း။ အခြေခံ လူမှုဆက်ဆံရေးတစ်ခု မဟုတ်သလော။ (ဟုတ်ပါသည်။) ဤသို့သော လူမှုဆက်ဆံရေးများတွင် လူတစ်ဦးနှင့် တစ်ဦးကြား ရင်းရင်းနှီးနှီး ပွင့်ပွင့်လင်းလင်း ဆွေးနွေးခြင်းများကို မလုပ်ဆောင်နိုင်သကဲ့သို့ လေးနက်သော ဆက်သွယ်မှုကို မရနိုင်ပေ။ ၎င်းတို့ ဆန္ဒရှိသလို မပြောနိုင်ပေ။ ၎င်းတို့၏ စိတ်နှလုံးတွင်ရှိသောအရာ၊ သို့မဟုတ် သူတစ်ပါးတို့တွင် ၎င်းတို့မြင်သော ပြဿနာများ၊ သို့မဟုတ် သူတစ်ပါးတို့အတွက် အကျိုးဖြစ်မည့်စကားများကို ၎င်းတို့ ထုတ်မပြောနိုင်ပေ။ ထိုအစား အခြားသူများ၏ မျက်နှာသာပေးခြင်းကို ဆက်လက်ထိန်းသိမ်းထားနိုင်ဖို့ ကြားကောင်းသော စကားများကို ရွေးပြောသည်။ အခြားသူများက ၎င်းတို့အပေါ် ရန်လိုသောအတွေးများ မဖြစ်လာစေရန် တားဆီးဖို့အလို့ငှာ ၎င်းတို့သည် အမှန်တရားအကြောင်း မပြောရဲကြပေ၊ သို့မဟုတ် စည်းမျဉ်းများကို မစောင့်ထိန်းရဲကြပေ။ တစ်စုံတစ်ဦးကို မည်သူကမျှ မခြိမ်းခြောက်နေသောအခါ ထိုသူသည် အတော်အတန် သက်သာ၊ အေးချမ်းစွာဖြင့် အသက်ရှင်ရသည် မဟုတ်လော။ ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့်ဆိုရိုးကို အားပေးမြှင့်တင်ဖို့မှာ လူတို့၏ ပန်းတိုင်မဟုတ်သလော။ (ဟုတ်ပါသည်။) ဤသည်မှာ မိမိကိုယ်ကို ထိန်းသိမ်းခြင်းသည် ပန်းတိုင်ဖြစ်သော သတိထားရှောင်ခြင်း နည်းလမ်းတစ်မျိုးဖြင့် ကလိမ်ကကျစ်ကျပြီး လှည့်စားတတ်သည့် ရှင်သန်မှု နည်းလမ်းတစ်ခု ဖြစ်သည်မှာ ရှင်းသည်။ ဤသို့အသက်ရှင်ရာတွင် ယုံကြည်ရသူ မရှိပေ။ သူတို့နှစ်သက်သည့်အရာ မှန်သမျှကို ပြောနိုင်သည့် ရင်းနှီးသောမိတ်ဆွေများမရှိပေ။ လူတို့ကြားတွင် တစ်ဦးချင်းစီက ၎င်းတို့ လိုအပ်သည့်အရာကို ထိုပေါင်းသင်းဆက်ဆံရေးမှ ယူဆောင်ခြင်းဖြင့် အပြန်အလှန် သတိထားရှောင်ခြင်း၊ အပြန်အလှန် အသုံးချခြင်းနှင့် အပြန်အလှန် ကျိတ်ကြံစည်ခြင်းများ ရှိကြသည်။ ဤသို့မဟုတ်သလော။ ဤအရာ၏ အရင်းအမြစ်တွင် ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့် ပန်းတိုင်သည် သူတစ်ပါးတို့အား စိတ်ဆိုးအောင်ပြုလုပ်ပြီး ရန်သူများဖြစ်စေခြင်းကို တားဆီးရန်၊ မည်သူ့ကိုမျှ မထိခိုက်စေခြင်းအားဖြင့် မိမိကိုယ်ကို ကာကွယ်ရန်ဖြစ်သည်။ ဤသည်မှာ မိမိကိုယ်ကိုမထိခိုက်အောင် ထိန်းသိမ်းရန် အကြင်သူ ခံယူသည့် နည်းပရိယာယ်နှင့် နည်းလမ်းဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၈)) ဘုရားသခင်ရဲ့ နှုတ်ကပတ်တော်တွေက ဖော်ထုတ်ထားတာကနေ ကျွန်မ နားလည်လိုက်ရတာကတော့၊ “သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်” ဆိုတဲ့ လောကီဆက်ဆံရေး အတွေးအခေါ်အတိုင်း အသက်ရှင်နေမယ်ဆိုရင် ကိုယ့်ကိုယ်ကိုယ် ပိုပိုပြီး ကောက်ကျစ်စဉ်းလဲလာပြီး လှည့်ဖြားတတ်လာစေလိမ့်မယ် ဆိုတာပါပဲ။ ကိုယ့်စိတ်ထဲမှာ တကယ်ရှိတဲ့စကားကို ဘယ်သူ့ကိုမှ မပြောနိုင်တော့ဘူး၊ တခြားတစ်ယောက်အတွက် အကျိုးရှိစေမယ့် စကားမျိုးကိုတောင် မပြောရဲတော့ဘူး၊ ပြီးတော့ သူတို့ကို ဘာမှ တကယ်တမ်း ကူညီပေးနိုင်မှာ မဟုတ်ဘူး။ ဒါက ဘာသာတရားမရှိသူတွေက လောကီဆက်ဆံရေးတွေကို ကိုင်တွယ်ဖြေရှင်းတဲ့ နည်းလမ်းပဲ။ ဒီနှစ်တွေအားလုံးမှာ ကျွန်မက စာတန်ရဲ့ လောကီဆက်ဆံရေး အတွေးအခေါ်အတိုင်း အသက်ရှင်ခဲ့တယ်။ ကျွန်မက “သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်” ဆိုတာကို ကိုယ့်ရဲ့ ရှင်သန်ရပ်တည်ရေး နည်းလမ်းအဖြစ် မှတ်ယူခဲ့တယ်။ တခြားတစ်ယောက်ရဲ့ ပြဿနာတွေ၊ အားနည်းချက်တွေကို သတိပြုမိတဲ့အခါ ပါးပါးနပ်နပ်လေး သတိပေးလိုက်ရုံနဲ့ လုံလောက်ပြီ၊ ပြီးတော့ သူတို့ကို ဖော်ထုတ်တာ၊ ဒါမှမဟုတ် စိတ်ဖြာလေ့လာဆွေးနွေးတာ မလုပ်သင့်ဘူး၊ မဟုတ်ရင် သူတို့ကို စိတ်ဆိုးအောင်လုပ်မိပြီး ရန်သူဖြစ်စေမယ်၊ ကိုယ့်ကိုယ်ကိုယ် ထိခိုက်စေမှာပဲလို့ ကျွန်မ ယုံကြည်ခဲ့တယ်။ ကျွန်မရဲ့ အိမ်နီးနားချင်းတစ်ယောက်ယောက်မှာ မှားနေတာတစ်ခုခုကို တွေ့ရင်တောင် ဘာမှမပြောခဲ့ဘူး၊ အိမ်နီးနားချင်းတွေကို စိတ်ဆိုးအောင်လုပ်မိပြီး အကျိုးဆက်အနေနဲ့ ဝိုင်းပယ်ခံရမှာကို ကြောက်လို့ ဘုရားသခင်ကို ယုံကြည်ပြီးနောက်မှာတောင် ဒီအမြင်အတိုင်းပဲ ဆက်ပြီး အသက်ရှင်ခဲ့တယ်။ အသင်းတော်ခေါင်းဆောင်တစ်ယောက်အနေနဲ့ ကျွန်မရဲ့ညီအစ်ကိုမောင်နှမတွေ ထုတ်ဖော်တဲ့ ဘယ်ဖောက်ပြန်ပျက်စီးမှုကိုမဆို ကျွန်မတွေ့တဲ့အခါ၊ ကျွန်မက မေတ္တာနဲ့ ကူညီပြီး သူတို့ရဲ့ ပြဿနာတွေကို ထောက်ပြပေးသင့်တယ်။ ဒါက ကျွန်မ ဖြည့်ဆည်းသင့်တဲ့ တာဝန်ပဲ၊ ဒါပေမဲ့ ကျွန်မက တကယ့်အလုပ်ကို တစ်စက်မှ မလုပ်ခဲ့ဘူး။ ညီအစ်ကိုမောင်နှမတွေက ကျောက်ကျိန်းရဲ့ ပြဿနာကို သတင်းပို့တဲ့အခါ၊ ကျွန်မသာ သူနဲ့ မိတ်သဟာယမဖွဲ့ဘဲ သူ့ရဲ့ပြဿနာကို စိတ်ဖြာလေ့လာဆွေးနွေးတာမလုပ်ရင်၊ သူ့ကိုယ်သူ နားလည်ပြီး ပြုပြင် ပြောင်းလဲအောင် မကူညီရင်၊ သူက ညီအစ်ကိုမောင်နှမ အများကြီးကို ပိုပြီး ဘောင်ခတ်မှာဖြစ်ပြီး အလုပ်ကိုလည်း ထိခိုက်စေမယ်ဆိုတာကို ကောင်းကောင်းသိတယ်။ ဒါပေမဲ့ သူ့ကို စိတ်ဆိုးအောင်လုပ်မိရင် နောင်မှာ အတူတူ ပေါင်းသင်းရခက်မှာနဲ့၊ ခေါင်းဆောင်ပိုင်းအလုပ် လုပ်ရခက်မှာကို ကြောက်ခဲ့တယ်။ ဒါကြောင့် ကျွန်မက အပေါ်ယံပဲ ပြောခဲ့တယ်။ အကျိုးဆက်အနေနဲ့ ကျောက်ကျိန်းက သူ့ရဲ့ မာနထောင်လွှားတဲ့ စိတ်သဘောထားကို ဘာမှနားလည်မှုမရှိခဲ့ဘဲ လုံးဝမပြောင်းလဲခဲ့ဘူး။ ဝမ်ဟုန်ရဲ့ ကိစ္စမှာလည်း ဒီအတိုင်းပဲ။ ဝမ်ဟုန်က ကြောက်ရွံ့စိတ်နဲ့ အသက်ရှင်နေပြီး၊ စုဝေးပွဲမတက်၊ တာဝန်မထမ်းဆောင်တာကြောင့် အလုပ်ကို နှောင့်နှေးစေခဲ့တာကို ကျွန်မ ရှင်းရှင်းလင်းလင်း မြင်ခဲ့တယ်။ ဒါပေမဲ့ ကျွန်မသာ သူ့ရဲ့ပြဿနာတွေကို ပထမဆုံးအကြိမ် တွေ့ဆုံချိန်မှာ ဖော်ထုတ်ပြီး စိတ်ဖြာလေ့လာဆွေးနွေးရင်၊ သူက ကျွန်မကို မစာနာဘူးလို့ ပြောမှာပဲလို့ ကျွန်မ တွေးခဲ့တယ်။ သူ့ကို စိတ်ဆိုးအောင်လုပ်မိရင် ဘယ်လိုလုပ်မလဲ။ ဒါကြောင့် ကျွန်မက သူ့ပြဿနာတွေကို ဖော်ထုတ်ဖို့၊ ထောက်ပြဖို့ မလုပ်ချင်ခဲ့ဘူး၊ ပြီးတော့ ဉာဏ်များပြီး အဲ့ဒီပြဿနာကို ရေလောင်းပေးခြင်း သင်းထောက်ဆီ ပုံချပြီး ဖြေရှင်းခိုင်းလိုက်သေးတယ်။ ကျွန်မက လူတွေနဲ့ ဆက်ဆံရေးကို ထိန်းသိမ်းဖို့ စာတန်ဆန်တဲ့ အတွေးအခေါ်တွေကို သုံးခဲ့တယ်။ အပြင်ပန်းမှာတော့ လူတိုင်း အဆင်ပြေပြေ ပေါင်းသင်းနေကြသလို ထင်ရတယ်၊ တကယ်တမ်းမှာတော့ ကျွန်မက ကျွန်မရဲ့ညီအစ်ကိုမောင်နှမတွေကို ထိခိုက်စေခဲ့ပြီး အလုပ်ကို နှောင့်နှေးစေခဲ့တယ်။ ကျွန်မသာ သမ္မာတရားကို စောစောစီးစီး လက်တွေ့လုပ်ဆောင်ပြီး ကျောက်ကျိန်းနဲ့ ဝမ်ဟုန်ရဲ့ ပြဿနာတွေကို ဖော်ထုတ်ပြီး စိတ်ဖြာလေ့လာဆွေးနွေးပေးခဲ့မယ်ဆိုရင်၊ သူတို့က သူတို့ကိုယ်သူတို့ စောစောစီးစီး နားလည်ခဲ့ကြမှာဖြစ်ပြီး၊ အသင်းတော်ရဲ့အလုပ်နဲ့ သူတို့ရဲ့ အသက်ဝင်ရောက်မှုအပေါ် ဖြစ်ခဲ့တဲ့ ထိခိုက်ပျက်စီးမှုတွေကိုလည်း ရှောင်ရှားနိုင်ခဲ့မှာပဲ။ “သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်” ဆိုတာဟာ အပြုသဘောဆောင်တဲ့အရာ မဟုတ်ဘဲ၊ ကောက်ကျစ်စဉ်းလဲပြီး လှည့်ဖြားတတ်တဲ့ လောကီဆက်ဆံရေးကို ကျင့်သုံးတဲ့နည်းလမ်းတစ်ခုသာ ဖြစ်တယ်ဆိုတာကို ကျွန်မ မြင်ခဲ့တယ်။ ဒါဟာ သမ္မာတရားနဲ့ လုံးဝကို ဆန့်ကျင်နေတယ်။ ကျွန်မသာ စာတန်ရဲ့ အတွေးအခေါ်တွေအတိုင်း ဆက်ပြီးအသက်ရှင်ခဲ့မယ်ဆိုရင်၊ တခြားသူတွေကိုရော ကိုယ့်ကိုယ်ကိုယ်ပါ ထိခိုက်စေမယ့် အရာအများကြီးကို လုပ်မိမှာဖြစ်ပြီး၊ အသင်းတော်ရဲ့ အလုပ်ကို အဖျက်အမှောင့်လုပ်ခြင်းနဲ့ အနှောင့်အယှက်ပေးခြင်းတွေ ဖြစ်စေပြီး ဘုရားသခင်ရဲ့ ရွံရှာမုန်းတီးမှုကို ခံရမှာပါပဲ။ နောက်ဆုံးမှာတော့ ကျွန်မဟာ ထုတ်ဖော်ခံရပြီး ဖယ်ရှားရှင်းလင်းခြင်းကို ခံရမှာပါ။

နောက်ပိုင်းမှာ ကျွန်မ ဘုရားသခင်ရဲ့ နှုတ်ကပတ်တော်တွေကို ထပ်ပြီး ဖတ်ရှုခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဟူသော ဆိုရိုးစကားတွင် ‘ဖော်’ ဆိုသည့်စကားသည် ကောင်းသလော၊ ဆိုးသလော။ ‘ဖော်’ ဆိုသည့် စကားသည် ဘုရားနှုတ်ကပတ်တော်အတွင်းတွင် လူတို့ ထုတ်ဖော်ခံရခြင်း၊ သို့မဟုတ် ဖွင့်ပြခံရခြင်းကို ရည်ညွှန်းသည့် အဆင့်တွင်ရှိသလော။ (မရှိပါ။) လူသား၏ ဘာသာစကားတွင် တည်ရှိသည့်ပုံစံအရ ‘ဖော်’ ဟူသည့် စကားအပေါ် ငါ၏ နားလည်မှုတွင် ယင်းကို မဆိုလိုပေ။ ယင်း၏ အနှစ်သာရသည် အတော်အတန် မလိုမုန်းထားသော ပုံစံတစ်ခုဖြင့် ဖော်ထုတ်ခြင်းဖြစ်သည်။ ယင်းသည် လူတို့၏ ပြဿနာများနှင့် ချို့ယွင်းချက်များ၊ သို့မဟုတ် သူတစ်ပါးတို့မသိသည့် အချို့သောအရာများနှင့် အပြုအမူများ၊ သို့မဟုတ် နောက်ကွယ်တွင် လုပ်ဆောင်နေသည့် အချို့သော ကြံစည်မှု၊ အယူအဆ၊ သို့မဟုတ် အမြင်များအား ထုတ်ဖော်ခြင်းကို ဆိုလိုသည်။ ဤသည်မှာ ‘သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသော ဆိုရိုးစကားတွင်ရှိသော ‘ဖော်’ ဟူသော စကား၏ အဓိပ္ပာယ်ဖြစ်သည်။ လူနှစ်ယောက်သည် ဆက်ဆံရေးကောင်းစွာအဆင်ပြေပြီး အတွင်းရေးများကို ပြောဆိုကြသောသူများဖြစ်ကာ ၎င်းတို့ကြားတွင် မည်သည့်အတားအဆီးမျှ မရှိလျှင်၊ ၎င်းတို့တစ်ဦးချင်းစီက အချင်းချင်းအပေါ် အကျိုးဖြစ်စေပြီး အကူအညီဖြစ်စေဖို့ မျှော်လင့်လျှင် အတူတကွထိုင်ပြီး ပွင့်လင်းစွာ၊ ရိုးသားစွာဖြင့် အချင်းချင်း၏ ပြဿနာများကို ချပြခြင်းက ၎င်းတို့အတွက် အကောင်းဆုံးဖြစ်လိမ့်မည်။ ဤသည်မှာ သင့်တင့်လျောက်ပတ်သည်။ အခြားလူများ၏ အားနည်းချက်များကို ဖော်ခြင်းမဟုတ်ပေ။ သင်သည် အခြားလူတစ်ယောက်၏ ပြဿနာကို မြင်တွေ့သော်လည်း ထိုသူသည် သင်၏ အကြံကို လက်မခံနိုင်သေးသည်ကို မြင်လျှင် စကားများခြင်း၊ ပဋိပက္ခဖြစ်ခြင်းကို ရှောင်ကြဉ်ရန် မည်သည့်အရာကိုမျှ မပြောနှင့်။ သင်သည် ထိုသူကို ကူညီလိုလျှင် သူ၏ အမြင်ကို သိအောင်ပြုလုပ်ပြီး သူ့အား ရှေးဦးစွာ မေးလော့။ ‘မင်းမှာ ပြဿနာ နည်းနည်းရှိနေတာကို ငါသိတယ်။ မင်းကို အကြံနည်းနည်း ပေးဖို့ ငါ ဆန္ဒရှိတယ်။ မင်း လက်ခံနိုင်မလားဆိုတာ ငါမသိပါဘူး။ လက်ခံမယ်ဆိုရင် ငါပြောပြမယ်။ လက်မခံရင် လောလောဆယ် ဒီတိုင်းထားလိုက်ပြီး ဘာမှ မပြောတော့ဘူး’ ဟူ၍ ဖြစ်သည်။ ထိုသူက ‘ငါ မင်းကို ယုံတယ်။ မင်းပြောစရာ ဘာပဲရှိရှိ အလွန်အကျွံဖြစ်မှာမဟုတ်ဘူး။ ငါ လက်ခံနိုင်ပါတယ်’ ဟု ပြောလျှင် သင်က ခွင့်ပြုချက်ရရှိပြီးဖြစ်သည့် သဘောဖြစ်သည်။ ထို့နောက် သူ၏ ပြဿနာများကို သူ့အား တစ်ခုချင်း ပြောပြနိုင်သည်။ သူသည် သင်ပြောသည့်အရာကို အပြည့်အဝ လက်ခံမည်သာမက ယင်းမှနေ အကျိုးဖြစ်လိမ့်မည်။ သင်တို့နှစ်ယောက်သည် ပုံမှန် ဆက်ဆံရေးကို ထိန်းသိမ်းနိုင်ဆဲ ဖြစ်လိမ့်မည်။ ဤသည်မှာ ရိုးသားစစ်မှန်မှုဖြင့် အချင်းချင်း ဆက်ဆံခြင်းမဟုတ်လော။ (ဟုတ်သည်။) ယင်းသည် သူတစ်ပါးတို့နှင့် ဆက်ဆံခြင်းအတွက် မှန်ကန်သော နည်းလမ်းဖြစ်သည်။ သူတစ်ပါးတို့၏ အားနည်းချက်များကို ဖော်ခြင်းမဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၈)) ဘုရားနှုတ်ကပတ်တော်တွေကနေ တခြားသူတွေရဲ့ အားနည်းချက်တွေကို ထောက်ပြခြင်းဆိုတာ ဘာလဲ၊ ပြီးတော့ မှန်ကန်တဲ့ ထောက်ပြကူညီခြင်းဆိုတာ ဘာလဲဆိုတာကို ကျွန်မ နားလည်ခဲ့တယ်။ တစ်စုံတစ်ယောက်ရဲ့ အားနည်းချက်တွေကို ထောက်ပြခြင်းဟာ မလိုမုန်းထားတဲ့ တိုက်ခိုက်မှုတစ်ခုဖြစ်ပြီး၊ သူတစ်ပါးရဲ့ အားနည်းချက်တွေ၊ ကိုယ်ရေးကိုယ်တာကိစ္စတွေ၊ နောက်ပြီး အထိမခံနိုင်ဆုံး အရာတွေကို တမင်တကာ မလွှတ်တမ်း အသုံးချတာပဲ။ ဒါဟာ တမင်တကာ အရှက်ခွဲတာဖြစ်ပြီး သူတို့ကို နစ်နာမှုတွေပဲ ယူဆောင်လာပေးတယ်။ အခြားတစ်ဖက်မှာတော့ ဘုရားသခင်ရဲ့အိမ်တော်မှာ ကျွန်မတို့ရဲ့ ညီအစ်ကိုမောင်နှမတွေက ဖောက်ပြန်ပျက်စီးတဲ့ စိတ်သဘောထားတွေ ထုတ်ဖော်တာ၊ ဒါမှမဟုတ် စည်းမျဉ်းတွေနဲ့ ဆန့်ကျင်ပြီး ပြုမူလုပ်ဆောင်တာကို တွေ့တဲ့အခါ၊ ကျွန်မတို့က သူတို့ရဲ့ပြဿနာတွေကို ဘုရားသခင်ရဲ့ နှုတ်ကပတ်တော်တွေနဲ့အညီ ဖော်ထုတ်၊ စိတ်ဖြာလေ့လာဆွေးနွေးပြီး ထောက်ပြတယ်၊ ပြီးတော့ သူတို့ရဲ့ ဖောက်ပြန်ပျက်စီးတဲ့ စိတ်သဘောထားကို နားလည်အောင် ကူညီပေးတယ်။ ဒါက သူတို့ရဲ့ အသက်ဝင်ရောက်မှုအတွက် အကျိုးရှိတယ်။ ဒီလိုမျိုး စိတ်ဖြာလေ့လာဆွေးနွေးခြင်းနဲ့ ဖော်ထုတ်ခြင်းဟာ သူတို့ကို ထောက်ပြခြင်းမဟုတ်ဘဲ မေတ္တာနဲ့ ကူညီတာသာ ဖြစ်ပါတယ်။ ကျောက်ကျိန်းရဲ့ ပြဿနာကို ကိုင်တွယ်ဖြေရှင်းရာမှာ၊ ကျွန်မက သူမရဲ့ မာနထောင်လွှားတဲ့ စိတ်သဘောထားကို ဘုရားသခင်ရဲ့ နှုတ်ကပတ်တော်တွေနဲ့အညီ ဖော်ထုတ်ပြီး စိတ်ဖြာလေ့လာဆွေးနွေးတဲ့အခါ၊ သူ ပြုပြင်ပြောင်းလဲနိုင်ဖို့၊ အသက်ဝင်ရောက်မှု ရရှိနိုင်အောင် သူ့ပြဿနာတွေကို ဆင်ခြင်သုံးသပ်ပြီး သိရှိအောင် ကူညီပေးနေခဲ့တာပဲ၊ ပြီးတော့ သူ့ရဲ့ ညီအစ်ကိုမောင်နှမတွေနဲ့ သဟဇာတရှိရှိ ပူးပေါင်းဆောင်ရွက်ပြီး သူ့တာဝန်ကို ကောင်းကောင်းထမ်းဆောင်နိုင်ဖို့လည်း ဖြစ်တယ်။ ဒါက သူ့အတွက် အကျိုးရှိတဲ့အရာ ဖြစ်ခဲ့တယ်။ ဒါ့အပြင် ကျွန်မက ဝမ်ဟုန်နဲ့ မိတ်သဟာယဖွဲ့ပြီး သူ့ရဲ့ တစ်ကိုယ်ကောင်းဆန်ပြီး ကိုယ့်ကိုယ်ကိုယ် ကာကွယ်တဲ့ ပြဿနာကို စိတ်ဖြာလေ့လာဆွေးနွေးတဲ့အခါ၊ ရည်ရွယ်ချက်က သူ့ရဲ့ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့ သဘာဝအနှစ်သာရကို နားလည်မှုရရှိအောင် ကူညီဖို့ပဲ၊ ဒါမှ သူက နောင်တရပြီး ပြုပြင်ပြောင်းလဲကာ သူ့တာဝန်ကို ထမ်းဆောင်နိုင်မှာပေါ့။ ဒါကလည်း ဝမ်ဟုန်ကို ကူညီပေးနေတာပဲ။ ဒီလိုမျိုး ဖော်ထုတ်ခြင်းနဲ့ စိတ်ဖြာလေ့လာဆွေးနွေးခြင်းဟာ သမ္မာတရားစည်းမျဉ်းတွေနဲ့ ကိုက်ညီပြီး အပြုသဘောဆောင်တဲ့အရာတစ်ခုဖြစ်တယ်၊ ဒါက လူတွေကို ထောက်ပြနေတာ မဟုတ်ဘူး။ ထောက်ပြခြင်းနဲ့ မှန်ကန်တဲ့ လမ်းညွှန်ကူညီမှုကြားက ခြားနားချက်ကို ဆုံးဖြတ်ဖို့၊ အဓိကကြည့်ရမယ့်အရာက ရည်ရွယ်ချက်နဲ့ စတင်တဲ့အချက်ပဲ။ ပြီးတော့ ကျွန်မက တခြားလူတွေရဲ့ ပြဿနာတွေကို ဖော်ထုတ်ပြီး စိတ်ဖြာလေ့လာဆွေးနွေးလိုက်ရင် သူတို့ကို စိတ်ဆိုးအောင်လုပ်မိပြီး ရန်သူလို သဘောထားခံရမှာကို အမြဲတမ်း စိုးရိမ်ခဲ့တယ်၊ အဲ့ဒါက ကျွန်မရဲ့ခေါင်းဆောင်ပိုင်းအလုပ်ကို ပိုခက်ခဲစေမှာလေ။ ဒါကြောင့် ကျွန်မက လူတွေနဲ့ဆက်ဆံရေးကို အမြဲလိုလို ထိန်းသိမ်းခဲ့တယ်။ တကယ်တော့ ဘုရားသခင်ရဲ့ အိမ်တော်က လူ့အဖွဲ့အစည်းနဲ့ မတူဘူး။ ဘုရားသခင်ရဲ့အိမ်တော်မှာ သမ္မာတရားက အုပ်စိုးတယ်။ ကိုယ့်တာဝန်ကို ကောင်းကောင်းထမ်းဆောင်ဖို့ဆိုရင် သမ္မာတရား စည်းမျဉ်းတွေအတိုင်း ပြုမူလုပ်ဆောင်ရမယ်၊ ပြီးတော့ တခြားသူတွေနဲ့ ကောင်းမွန်တဲ့ဆက်ဆံရေးတွေကို ထိန်းသိမ်းမှသာ အလုပ်ကို ကောင်းကောင်းလုပ်နိုင်တယ်ဆိုတာက မဟုတ်ဘူး။ ကျွန်မရဲ့ အတွေးအခေါ်တွေက အရမ်းကို လွဲမှားနေပြီး သမ္မာတရားနဲ့ လုံးဝမကိုက်ညီဘူးဆိုတာကို ကျွန်မ နားလည်ခဲ့ရတယ်။

ကျွန်မ ဆက်ပြီး ရှာဖွေခဲ့တယ်။ ဘယ်လို ဖောက်ပြန်ပျက်စီးတဲ့ စိတ်သဘောထားက ကျွန်မကို တခြားလူတွေရဲ့ ပြဿနာတွေကို မဖော်ထုတ်ရဲအောင် လုပ်ခဲ့တာလဲပေါ့။ ကျွန်မ ဘုရားသခင်ရဲ့ နှုတ်ကပတ်တော်ကို ဖတ်ရှုခဲ့တယ်။ “အသိစိတ်နှင့် ဆင်ခြင်တုံတရား နှစ်ခုလုံးတို့သည် လူတစ်ဦး၏ လူ့သဘာဝ၏ အစိတ်အပိုင်းများ ဖြစ်သင့်သည်။ ယင်းတို့နှစ်ခုလုံးသည် အခြေခံအကျဆုံးနှင့် အရေးအကြီးဆုံး ဖြစ်သည်။ အသိစိတ် ကင်းမဲ့ပြီး သာမန်လူ့သဘာဝ၏ ဆင်ခြင်တုံတရားမရှိသူသည် မည်သည့် လူစားမျိုး ဖြစ်သနည်း။ ယေဘုယျအားဖြင့် ပြောရလျှင်၊ သူသည် လူ့သဘာဝကင်းမဲ့သူ ဖြစ်သည်၊ ညံ့ဖျင်းသော လူ့သဘာဝကို ပိုင်ဆိုင်သည့်လူတစ်ဦး ဖြစ်သည်။ ပို၍ အသေးစိတ်ကြည့်လျှင် ဤလူသည် လူ့သဘာဝ ပျောက်ဆုံးနေသည့် မည်သည့်သရုပ်သကန်ကို ထုတ်ဖော်ပြသနည်း။ ဤကဲ့သို့သောလူတို့တွင် မည်သည့်စရိုက်လက္ခဏာများကို တွေ့ရပြီး မည်သည့် သီးသန့် သရုပ်သကန်တို့ကို တင်ပြသည်ဆိုသည်ကို ပိုင်းခြားစိစစ်ကြည့်ပါ။ (သူတို့သည် တစ်ကိုယ်ကောင်းဆန်ပြီး ယုတ်မာသည်။) တစ်ကိုယ်ကောင်းဆန်ပြီး ယုတ်မာသည့် လူများသည် မိမိတို့၏ လုပ်ဆောင်ချက်များတွင် ဝတ်ကျေတမ်းကျေဖြစ်ကြပြီး ၎င်းတို့ကို ပုဂ္ဂိုလ်ရေးအရ မပတ်သက်သည့် မည်သည့်အရာကိုမဆို အဖက်မလုပ်ဘဲ နေတတ်ကြသည်။ ဘုရားသခင်၏အိမ်တော်၏ အကျိုးများကို ၎င်းတို့ အရေးမထားကြသကဲ့သို့၊ ဘုရားသခင်၏ ရည်ရွယ်ချက်များကိုလည်း အရေးထားခြင်း မပြကြပေ။ ၎င်းတို့၏ တာဝန်များကို ဆောင်ရွက်ခြင်း သို့မဟုတ် ဘုရားသခင်အတွက် သက်သေခံခြင်း ဝန်ထုပ်ကို သူတို့ တာဝန်မယူကြသကဲ့သို့၊ တာဝန်သိစိတ် မရှိကြပေ။...ဤလူစားမျိုးသည် အသိစိတ်နှင့် ဆင်ခြင်တုံတရား ရှိပါသလော။ (မရှိပါ။) အသိစိတ်နှင့် ဆင်ခြင်တုံတရားမရှိသော ဤသို့ ပြုမူသည့် လူတစ်ဦးသည် မိမိကိုယ်ကိုယ် အပြစ်တင်မှု ခံစားရသလော။ ဤကဲ့သို့သောလူတို့သည် မိမိကိုယ်ကိုယ် အပြစ်တင်စိတ်မရှိပေ။ ဤလူသားမျိုး၏ အသိစိတ်သည် မည်သည့်အကျိုးအတွက်မျှ အသုံးမတည့်ပေ။ ၎င်းတို့သည် လိပ်ပြာမသန့်ခြင်းကို လုံးဝ မခံစားကြဖူးပေ။ သို့ဆိုလျှင်၊ ၎င်းတို့သည် သန့်ရှင်းသော ဝိညာဉ်တော်၏ အပြစ်တင်မှု သို့မဟုတ် ဆုံးမပဲ့ပြင်မှုကို ၎င်းတို့ ခံစားနိုင်သလော။ မခံစားနိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ စိတ်နှလုံးကို ဘုရားသခင်အား ပေးအပ်ခြင်းအားဖြင့် သမ္မာတရားကို ရရှိနိုင်သည်) ဘုရားသခင်ရဲ့ နှုတ်ကပတ်တော်တွေကို ဖတ်ပြီးနောက်၊ ကျွန်မရဲ့ နှလုံးသားကို ထိုးဖောက်သွားသလို ခံစားလိုက်ရတယ်၊ ကျွန်မလုပ်ခဲ့တဲ့အရာတွေအတွက် အပြစ်ရှိသလို ခံစားရပြီး စိတ်မသက်မသာဖြစ်ခဲ့တယ်။ အသိစိတ်နဲ့ လူ့သဘာဝရှိတဲ့လူတွေက သူတို့ရဲ့တာဝန်တွေမှာ ဝန်တာထားပြီး တာဝန်ယူစိတ်ရှိတယ်၊ အသင်းတော်ရဲ့ အကျိုးစီးပွားကို အမြဲလိုလို ထည့်စဉ်းစားပြီး၊ အသင်းတော်ရဲ့အလုပ်ကို အဖျက်အမှောင့်လုပ်ပြီး နှောင့်ယှက်တဲ့အရာတွေကို လုပ်တဲ့လူတွေကို ဖော်ထုတ်ပြီး လေ့လာစိတ်ဖြာဆွေးနွေးပေးကြတယ်။ ဆန့်ကျင်ဘက်အနေနဲ့ လူ့သဘာဝမရှိတဲ့သူတွေက ပထမဆုံးစဉ်းစားတာက လူတွေကို စိတ်ဆိုးအောင်လုပ်မိမှာနဲ့ ရန်သူဖြစ်မှာကို ကြောက်တာပဲ။ သူတို့က ကိုယ့်အကျိုးစီးပွားကိုပဲ ကာကွယ်ပြီး လူ့အကြိုက်လိုက်သူတွေလို ပြုမူကြတယ်၊ အသင်းတော်ရဲ့ အကျိုးစီးပွားကိုတော့ လုံးဝမကာကွယ်ကြဘူး။ ကျွန်မ ကိုယ့်ကိုယ်ကိုယ် ဆင်ခြင်သုံးသပ်တဲ့အခါ၊ ကျွန်မဟာ ဘုရားသခင် ဖော်ထုတ်ခဲ့တဲ့ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့ လူ့သဘာဝညံ့ဖျင်းသူတစ်ယောက်ဖြစ်တယ်ဆိုတာကို ကျွန်မ တွေ့ခဲ့ရတယ်။ ညီအစ်ကိုမောင်နှမတွေက ကျောက်ကျိန်းကြောင့် ဘောင်ခတ်ခံနေရပြီး၊ ဒါက အသင်းတော်ရဲ့အလုပ်နဲ့ ညီအစ်ကိုမောင်နှမတွေရဲ့ အသက်ဝင်ရောက်မှုအပေါ်မှာ သက်ရောက်မှုရှိနေပြီဆိုတာကို ကျွန်မ ရှင်းရှင်းလင်းလင်း သိခဲ့တယ်။ ဒါ့အပြင် ဝမ်ဟုန်က သူ့ရဲ့ ဘေးကင်းလုံခြုံရေးအတွက် အန္တရာယ်တွေကို အကြောင်းပြချက်အဖြစ် အသုံးပြုပြီး သူ့ရဲ့တာဝန်တွေကို စွန့်လွှတ်ခဲ့တယ်။ အသင်းတော်ခေါင်းဆောင်တစ်ယောက်အနေနဲ့ ကျွန်မက သူတို့နဲ့ မိတ်သဟာယဖွဲ့ပြီး ဒီပြဿနာတွေကို အမြန်ဆုံး စိတ်ဖြာလေ့လာဆွေးနွေးသင့်တယ်၊ ဒါမှ သူတို့က ဒီလိုဆက်လုပ်နေခြင်းရဲ့ ထိခိုက်မှုနဲ့ အကျိုးဆက်တွေကို နားလည်နိုင်မယ်၊ သူတို့ရဲ့အခြေအနေတွေကို အချိန်မီ ပြောင်းလဲပြီး သူတို့ရဲ့တာဝန်ကို ကောင်းကောင်းထမ်းဆောင်နိုင်မှာပေါ့။ ဒါပေမဲ့ ကျွန်မက သူတို့ကို စိတ်ဆိုးအောင်လုပ်မိရင် သူတို့က ကျွန်မကို မကျေမနပ်ဖြစ်ပြီး ဝိုင်းပယ်ကြမှာကို ကြောက်ခဲ့တယ်၊ ဒါကြောင့် သူတို့နဲ့ မိတ်သဟာယမဖွဲ့ခဲ့ဘူး။ အမြဲလိုလို ကျွန်မက ကိုယ့်အကျိုးစီးပွားကိုပဲ ကာကွယ်ခဲ့ပြီး၊ လူတွေနဲ့ ကောင်းမွန်တဲ့ဆက်ဆံရေးကို ထိန်းသိမ်းဖို့နဲ့ သူတို့အပေါ်မှာ အထင်အမြင်ကောင်းကျန်ရစ်ဖို့ကိုပဲ စဉ်းစားခဲ့တယ်။ အသင်းတော်ရဲ့ အကျိုးစီးပွားကို လုံးဝထည့်မစဉ်းစားခဲ့ဘူး၊ ညီအစ်ကိုမောင်နှမတွေရဲ့ အသက်တာတွေ နစ်နာဆုံးရှုံးမှု ခံစားရမလားဆိုတာကိုလည်း ထည့်မစဉ်းစားခဲ့ဘူး။ ကျွန်မဟာ လုံးဝကို တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတယ်၊ ပြီးတော့ တရားမျှတစိတ် တစ်စက်လေးမှ မရှိခဲ့ဘူး။ ကျွန်မက ကိုယ့်တာဝန်ကို လုံးဝထမ်းဆောင်နေတာ မဟုတ်ဘူး။ ကျွန်မက မကောင်းမှုလုပ်ပြီး ဘုရားသခင်ကို အတိုက်အခံလုပ်နေတာပဲ။ ကျွန်မသာ နောင်တရပြီး မပြောင်းလဲဘူးဆိုရင် နောက်ဆုံးမှာ ဘုရားသခင်ရဲ့ ရွံရှာမုန်းတီးမှုကို ခံရပြီး ဖယ်ရှားရှင်းလင်းခြင်းကို ခံရမှာပဲ။ ဒါကို နားလည်သွားတဲ့အခါ ကျွန်မလုပ်ခဲ့တဲ့အရာတွေအတွက် နောင်တရမိတယ်။ ဘုရားသခင်ကို အကြွေးတင်သလို ခံစားရပြီး၊ ညီအစ်ကိုမောင်နှမတွေကိုလည်း စိတ်ပျက်အောင်လုပ်ခဲ့မိတယ်လို့ ခံစားရတယ်။ ကျွန်မ ဘုရားသခင်ဆီကို ဆုတောင်းခဲ့တယ်၊ “ဘုရားသခင်၊ သမီး နောင်တရပြီး လူ့သဘာဝနဲ့ တရားမျှတစိတ်ရှိတဲ့သူတစ်ယောက် ဖြစ်လာဖို့ ဆန္ဒရှိပါတယ်။ နောင်မှာ ကိုယ်တော့်ရဲ့ ရည်ရွယ်ချက်တွေကို အလေးထားပြီး အသင်းတော်ရဲ့ အကျိုးစီးပွားကို ကာကွယ်ချင်ပါတယ်” လို့ပေါ့။

ဆုတောင်းခြင်းနဲ့ ရှာဖွေခြင်းကတစ်ဆင့် ဘုရားသခင်ရဲ့ နှုတ်ကပတ်တော်ထဲမှာ လက်တွေ့လုပ်ဆောင်ဖို့ လမ်းကြောင်းတစ်ခုကို ကျွန်မ ရှာတွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အကယ်၍ သင်သည် ဘုရားသခင်နှင့် ပုံမှန် ဆက်ဆံရေးကို တည်ထောင်လိုပါက သင်၏စိတ်နှလုံးသည် သူ့ထံသို့ လှည့်ရမည်။ ယင်းကို အခြေခံအုတ်မြစ်အဖြစ်ထား၍ ထို့နောက်တွင် သင်သည် အခြားသူများနှင့်လည်း ပုံမှန် ဆက်ဆံရေးများ ရှိလိမ့်မည်။ သင့်တွင် ဘုရားသခင်နှင့် ပုံမှန် ဆက်ဆံရေးမရှိပါက အခြားသူများနှင့် ဆက်ဆံရေးကို သင်မည်မျှပင် ထိန်းသိမ်းစေကာမူ သင်သည် မည်မျှပင် အလုပ်ကြိုးစားစေကာမူ၊ သို့မဟုတ် သင်သည် မည်မျှပင် အားစိုက်ထုတ်စေကာမူ အားလုံးသည် လောကီဆိုင်ရာ ဆက်ဆံရေးများအတွက် လူသား၏ အတွေးအခေါ်နှင့်သာ ဖြစ်ပေမည်။ သင်သည် ဘုရားနှုတ်ကပတ်တော်နှင့်အညီ ပုံမှန် လူလူချင်း ပေါင်းသင်းဆက်ဆံရေးများကို ထူထောင်ခြင်းထက် လူများအလယ်ရှိ သင်၏ ဂုဏ်အဆင့်အတန်းကို ထိန်းသိမ်းနေပြီး လူ့အမြင်ရှုထောင့်များနှင့် လူ့အတွေးအခေါ်များအားဖြင့် သူတို့၏ ချီးမွမ်းခြင်းကို ကြိုးပမ်းရရှိလိမ့်မည်။ သင်သည် အခြားသူများနှင့် သင်၏ ဆက်ဆံရေးများအပေါ် အာရုံစိုက်မည့်အစား ဘုရားသခင်နှင့် ပုံမှန်ဆက်ဆံရေးကို ထိန်းသိမ်းကာ သင်၏ စိတ်နှလုံးကို ဘုရားသခင်ထံ ပေးအပ်၍ ကိုယ်တော်အား ကျိုးနွံနာခံရန် သင်ယူလိုလျှင် သင်၏ လူအပေါင်းတို့နှင့် ဆက်ဆံရေးများသည်လည်း အလိုအလျောက် ပုံမှန်ဖြစ်လာပေမည်။ ဤသို့ဆိုလျှင် ဤဆက်ဆံရေးများသည် ဇာတိပကတိဖြင့် တည်ဆောက်ခြင်း ဖြစ်လိမ့်မည်မဟုတ်ဘဲ ဘုရားသခင်ကို ချစ်ခြင်းဆိုင်ရာ အခြေခံအုတ်မြစ်ပေါ်တွင် တည်ဆောက်ခြင်း ဖြစ်လိမ့်မည်။ သင်သည် အခြားလူတို့နှင့် ဇာတိပကတိဆိုင်ရာ အပြန်အလှန်ဆက်ဆံမှုများ မရှိလုနီးပါး ဖြစ်လိမ့်မည်။ သို့သော် ဝိညာဉ်ရေးအဆင့်တစ်ခုတွင် သင်တို့ကြား၌ မိတ်သဟာယဖွဲ့ခြင်း ရှိမည်ဖြစ်သည့်အပြင် အပြန်အလှန်ချစ်ခြင်း၊ နှစ်သိမ့်ခြင်း၊ ပံ့ပိုးခြင်းတို့လည်း ရှိလိမ့်မည်။ ဤအရာအားလုံးတို့ကို ဘုရားသခင်အား ကျေနပ်စေရန် ဆန္ဒတစ်ခု၏ အခြေခံအုတ်မြစ်အပေါ်တွင် လုပ်ဆောင်သည်။ ဤပေါင်းသင်းဆက်ဆံရေးများကို လူသား၏ လောကီဆိုင်ရာ ဆက်ဆံရေးအတွက် အတွေးအခေါ်များအားဖြင့် ထိန်းသိမ်းထားခြင်း မဟုတ်ပေ။ ယင်းတို့သည် သင့်အနေဖြင့် ဘုရားသခင်အတွက် ဝန်တာထားစိတ် ရှိသည့်အခါတွင် အလိုအလျောက် ဖြစ်ပေါ်သည်။ ဤဆက်ဆံရေးများသည် သင့်ထံမှ လူသား၏ အားထုတ်မှု တစ်ခုတလေကို မလိုအပ်ဘဲ ဘုရားနှုတ်ကပတ်တော်များ၏ စည်းမျဉ်းများနှင့်အညီ လက်တွေ့လုပ်ဆောင်ဖို့ကိုသာ လိုအပ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် ပုံမှန်ဆက်ဆံရေးတစ်ခုတည်ဆောက်ရန် အလွန်အရေးကြီး၏) ဘုရားနှုတ်ကပတ်တော်တွေကနေ ကျွန်မတို့ရဲ့ ညီအစ်ကိုမောင်နှမတွေနဲ့ ဆက်ဆံရေးမှာ တခြားသူတွေကို သမ္မာတရားစည်းမျဉ်းတွေနဲ့အညီ ဆက်ဆံသင့်တယ်ဆိုတာကို ကျွန်မ နားလည်ခဲ့တယ်။ ကျွန်မတို့ရဲ့ ညီအစ်ကိုမောင်နှမတွေဆီမှာ ဘယ်လို ဖောက်ပြန်ပျက်စီးတဲ့ စိတ်သဘောထားမျိုးကိုမဆို တွေ့ရှိတဲ့အခါ၊ သူတို့နဲ့ မေတ္တာနဲ့ မိတ်သဟာယဖွဲ့ပြီး ကူညီပေးသင့်တယ်။ သူတို့က ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်လာကာ အသက်ဝင်ရောက်မှုတချို့ ရရှိနိုင်အောင်လို့ပေါ့။ တခြားသူတွေနဲ့ ကျွန်မတို့ရဲ့ဆက်ဆံရေးတွေကို ထိန်းသိမ်းဖို့ လောကီဆက်ဆံရေးအတွက် အတွေးအခေါ်တွေကို ကျွန်မတို့ အားမကိုးသင့်ဘူး။ တစ်ခါတလေ၊ တခြားလူတွေက ကိုယ့်ပြဿနာကိုယ် မမြင်တဲ့အခါ၊ ကျွန်မတို့က သူတို့ကို ဖော်ထုတ်ပြီး လေ့လာစိတ်ဖြာဆွေးနွေးပေးရမယ်။ သူတို့သာ သမ္မာတရားကို လိုက်စားတဲ့ ညီအစ်ကိုမောင်နှမတွေဖြစ်နေသရွေ့၊ သူတို့က ဒါကို မှန်မှန်ကန်ကန် သဘောထားနိုင်ပြီး နောက်ပိုင်းမှာ ပြုပြင်ပြောင်းလဲမှုတွေ လုပ်နိုင်လိမ့်မယ်။ ဒါပေမဲ့ သမ္မာတရားကို မလိုက်စားတဲ့သူတွေကတော့ ကိစ္စတွေကို ထောက်ပြပြီး ဖော်ထုတ်ခံရတဲ့အခါ ပြန်အငြင်းအခုံလုပ်ပြီး အတိုက်အခံလုပ်ကြမှာပဲ။ ဒါက သူတို့ရဲ့ ဖော်ထုတ်မှုတစ်ခုဖြစ်တယ်၊ ပြီးတော့ တစ်ချိန်တည်းမှာပဲ သူတို့အပေါ်မှာ ထိုးထွင်းသိမြင်မှုတချို့ ရရှိအောင် ကျွန်မတို့ကို ကူညီပေးတယ်။ နောက်ပိုင်းမှာ၊ ရေလောင်းပေးခြင်း သင်းထောက်က သူ့တာဝန်မှာ ဝန်တာမထားတာကို ကျွန်မ သတိထားမိတယ်။ သူက အလုပ်ကို အကောင်အထည်ဖော်ရာမှာ အချိန်ဆွဲနေပြီး၊ ကိုယ့်ရဲ့ အရည်အသွေးက ညံ့ဖျင်းတယ်၊ သမ္မာတရားကို နားမလည်ဘူးလို့ ပြောပြီး ဆင်ခြေတွေတောင် ရှာခဲ့သေးတယ်။ သူ့တာဝန်မှာ ပိုပြီး ဝန်တာထားလာအောင်လို့ သူ့ပြဿနာတွေကို ထောက်ပြချင်ခဲ့တယ်၊ ဒါပေမဲ့ နောက်တော့ ကျွန်မ တွေးမိတယ်၊ “ငါသာ သူ့ပြဿနာတွေကို တိုက်ရိုက်ဖော်ထုတ်ပြီး သူ့ကို စိတ်ဆိုးအောင်လုပ်မိရင်၊ နောင်မှာ ငါတို့နှစ်ယောက် ဘယ်လိုလုပ် ပူးပေါင်းဆောင်ရွက်ကြမလဲ” ပေါ့။ ဒီလိုတွေးမိတဲ့အခါ ကျွန်မ နည်းနည်းတွန့်ဆုတ်သွားတယ်။ နောက်ပိုင်းမှာ၊ အရင်က ကျွန်မဖတ်ဖူးတဲ့ ဘုရားသခင်ရဲ့ နှုတ်ကပတ်တော်တချို့ကို ကျွန်မ စဉ်းစားမိတယ်၊ ကျွန်မက စာတန်ဆန်တဲ့ လောကီဆက်ဆံရေးအတွက် အတွေးအခေါ်တွေကို အားကိုးပြီး တခြားသူတွေနဲ့ ကျွန်မရဲ့ဆက်ဆံရေးတွေကို ထိန်းသိမ်းဖို့ ထပ်ပြီးကြိုးစားနေမိပြန်ပြီဆိုတာကို ကျွန်မ သဘောပေါက်ခဲ့တယ်။ ကျွန်မက တခြားသူတွေနဲ့ဆက်ဆံရေးကို ဘယ်လောက်ပဲ ကောင်းအောင် ထိန်းသိမ်းပါစေ၊ ဒါက သမ္မာတရားကို လက်တွေ့လုပ်ဆောင်နေတာမဟုတ်ဘူး၊ ဘုရားသခင်ကလည်း ဒါကို အသိအမှတ်မပြုဘူး။ ကျွန်မက ဇာတိပကတိကို ပုန်ကန်ပြီး သမ္မာတရားကို လက်တွေ့လုပ်ဆောင်ဖို့ သန္နိဋ္ဌာန်ချနိုင်အောင် ဘုရားသခင်ကို ဆုတောင်းခဲ့တယ်။ နောက်ပိုင်းမှာ၊ ရေလောင်းပေးခြင်း သင်းထောက်ရဲ့ တာဝန်မှာ ဝတ်ကျေတမ်းကျေလုပ်တဲ့ ပြဿနာကို ကျွန်မ ထောက်ပြခဲ့တယ်၊ ပြီးတော့ ဝတ်ကျေတမ်းကျေလုပ်ခြင်းရဲ့ သဘောသဘာဝနဲ့ အကျိုးဆက်တွေအကြောင်းကို မိတ်သဟာယဖွဲ့ပေးခဲ့တယ်။ ကျွန်မ မိတ်သဟာယဖွဲ့ပြီးတဲ့နောက်မှာ သူက သူ့ပြဿနာကို နားလည်သွားခဲ့တယ်၊ သူ့ရဲ့ဇာတိပကတိကို ပုန်ကန်ပြီး သမ္မာတရားကို လက်တွေ့လုပ်ဆောင်ဖို့ ဆန္ဒရှိလာတယ်။ လူတွေကို သမ္မာတရားစည်းမျဉ်းတွေနဲ့အညီ ဆက်ဆံတဲ့အခါ စိတ်သက်သာရာရတယ်ဆိုတာကို ကျွန်မ တွေ့ကြုံခံစားခဲ့ရတယ်။ ဘုရားသခင်ကို ကျေးဇူးတင်ပါတယ်။


၂၈။ ကျွန်မ ယခု သေခြင်းတရားကို တည်ငြိမ်စွာ ရင်ဆိုင်နိုင်ပါပြီ

လီရွှေ၊ တရုတ်ပြည်

အစကတည်းက ကျွန်မက ကျန်းမာရေးသိပ်မကောင်းဘူး။ အိမ်ထောင်ကျပြီးနောက်မှာ မိသားစုနဲ့ စီးပွားရေးနှစ်ခုလုံးကို ကြည့်ရှုစောင့်ရှောက်ရင်း အလုပ်များခဲ့ရပြီး နေ့တိုင်း အချိန်မှန်မစားနိုင်၊ မနားနိုင်ခဲ့ဘူး။ နှစ်တွေအများကြီး မနားမနေ လှုပ်ရှားရုန်းကန်ပြီး ပင်ပန်းနွမ်းနယ်ခဲ့ရလို့ ကျွန်မရဲ့ကျန်းမာရေးက ပိုပိုပြီး ဆိုးရွားလာခဲ့တယ်။ ကျွန်မမှာ နှလုံးကြွက်သားရောင်ရောဂါ၊ အစာအိမ်အဝရောင်ရောဂါ၊ သည်းခြေအိတ်ရောင်ရောဂါနဲ့ မူးမော်တတ်တဲ့ရောဂါတွေ ဖြစ်လာခဲ့တယ်။ ကျွန်မမှာ အရိုးဆူးပေါက်တာတွေလည်းရှိပြီး ကျောရိုးအပေါ်ပိုင်းက ခဏခဏ နာကျင်တတ်တယ်။ ကျွန်မရဲ့တစ်ကိုယ်လုံးနီးပါး ရောဂါဘယတွေနဲ့ ပြည့်နှက်နေခဲ့တယ်။ အထူးသဖြင့် ကျွန်မရဲ့ နှလုံးကြွက်သားရောင်ရောဂါက အရမ်းပြင်းထန်တော့ အလုပ်နည်းနည်းလေးလုပ်လိုက်တာနဲ့ ရင်ဘတ်ထဲမှာ မွန်းကျပ်ပြီး အသက်ရှူမဝတော့ဘူး။ အဲဒီနှစ်တွေတစ်လျှောက်မှာ ကျွန်မဟာ ရောဂါဝေဒနာရဲ့ ညှဉ်းပန်းနှိပ်စက်မှုကို ခံစားခဲ့ရပြီး အရမ်းကို ဒုက္ခရောက်ခဲ့တယ်။ အချိန်အများစု အိမ်မှာပဲ အနားယူနိုင်ခဲ့ပြီး ကိုယ့်ကိုယ်ကိုယ် အသုံးမကျတဲ့လူတစ်ယောက်လို ခံစားခဲ့ရတယ်။ လမ်းပေါ်မှာ ခွန်အားအပြည့်နဲ့ လူတွေကို မြင်တဲ့အခါ ကျွန်မ တကယ်ကို အားကျခဲ့ပြီး ခဏခဏ တွေးမိခဲ့တယ်။ “ငါ ဘယ်တော့များမှ သူတို့လိုမျိုး ကျန်းမာတဲ့ခန္ဓာကိုယ်ကို ပိုင်ဆိုင်နိုင်မှာလဲ” ပေါ့။

၂၀၀၄ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ တစ်နှစ်ကျော်လောက်ကြာတော့ ကျွန်မရဲ့ရောဂါတွေက အခြေခံအားဖြင့် ပျောက်ကင်းသွားပြီး ဘုရားသခင်ကို ကျွန်မ တကယ်ပဲ ကျေးဇူးတင်မိတယ်။ ကျွန်မ တိတ်တဆိတ် သန္နိဋ္ဌာန်ချလိုက်တယ်၊ “ကိုယ်တော်ရဲ့မေတ္တာကို ပြန်ဆပ်ဖို့ ငါ ဘုရားသခင်ကို စိတ်နှလုံးအကြွင်းမဲ့နဲ့ ယုံကြည်ရမယ်” လို့ပေါ့။ အဲဒီနောက်မှာ ညီအစ်ကိုမောင်နှမတွေ အခက်အခဲကြုံတာကိုတွေ့ရင် ကျွန်မ အစွမ်းကုန် ကူညီပေးခဲ့ပြီး ဘယ်လိုတာဝန်ပဲ ခန့်အပ်ခံရပါစေ ကျွန်မ အကောင်းဆုံး ကြိုးစားထမ်းဆောင်ခဲ့တယ်။ ၂၀၀၉ ခုနှစ်မှာ ခေါင်းဆောင်က ကျွန်မနဲ့ မိတ်သဟာယဖွဲ့ပြီး လူသစ်တွေကို ရေလောင်းပေးဖို့ တောင်းဆိုခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါတို့အိမ်က စီးပွားရေးက ငါ့အပေါ်မှာပဲ လုံးလုံးမူတည်နေတာ၊ တာဝန်ကို ရံဖန်ရံခါ ထမ်းဆောင်တာက ပိုက်ဆံရှာတဲ့အပေါ်မှာ မထိခိုက်ဘူး။ ဒါပေမဲ့ လူသစ်တွေကို ရေလောင်းပေးရမယ်ဆိုရင် အချိန်နဲ့ အင်အားတွေ ပိုကုန်တော့မှာ။ စီးပွားရေးကို ကိုင်တွယ်မယ့်သူမရှိရင် ပိတ်ချလိုက်ရမှာ မဟုတ်လား” ပေါ့။ နည်းနည်းတော့ ချီတုံချတုံ ဖြစ်သွားတယ်။ ဒါပေမဲ့ နောက်တော့ ဘုရားသခင်က ကျွန်မရဲ့ရောဂါတွေကို ပျောက်ကင်းအောင်ကုပေးခဲ့တာ၊ ဘုရားသခင်က ကျွန်မကို ဒီလောက်ကြီးမားတဲ့ ကျေးဇူးတော်ကို ပေးခဲ့ပုံကို စဉ်းစားမိပြီး၊ ဘုရားသခင်ရဲ့မေတ္တာကို ပြန်ဆပ်ဖို့ ကိုယ့်တာဝန်ကို ကောင်းကောင်းထမ်းဆောင်ရမယ်ဆိုတာကို ကျွန်မသိခဲ့တယ်။ ကျွန်မ အခုသာ ပိုက်ဆံရှာတာကို စွန့်လွှတ်ပြီး ကိုယ့်တာဝန်ကို ပိုပြီး အားစိုက်ထုတ်ရင် ဘုရားသခင်က ကျွန်မကို သေချာပေါက် ကာကွယ်စောင့်ရှောက်ပြီး ကျန်းမာရေးကောင်းအောင် လုပ်ပေးမှာပဲ၊ ပြီးတော့ ဘုရားရဲ့ အမှုတော် ပြီးသွားတဲ့အခါမှာ၊ ဘုရားက ကျွန်မကို ကပ်ဘေးဒုက္ခတွေခံရတာကနေ ကာကွယ်ပေးမယ်၊ ကောင်းကင်နိုင်ငံတော်ထဲဝင်ပြီး ကြီးမားတဲ့ ကောင်းချီးတွေကို ခံစားခွင့်ပေးမှာပဲလို့ တွေးမိတယ်။ ဒါကြောင့် ဒီတာဝန်ကို ကျွန်မလက်ခံလိုက်ပြီး စီးပွားရေးကိုတော့ ခင်ပွန်းလက်ထဲ အပ်လိုက်တယ်။ တစ်ခါတလေ ဧဝံဂေလိတရားဟောဖို့ တစ်နေ့ကို မိုင်ဆယ်ဂဏန်းချီပြီး လမ်းလျှောက်ရပြီး အိမ်ပြန်ရောက်တဲ့အခါ ခြေကျင်းဝတ်တွေ ရောင်နေတတ်တယ်။ ဒါပေမဲ့ ကျွန်မစိတ်နှလုံးထဲမှာ ဘယ်တော့မှ မညည်းညူခဲ့ဘူး။ နောင်တစ်ချိန်မှာ ဘုရားရဲ့ကျေးဇူးတော်နဲ့ ကောင်းချီးတွေကို ပိုပြီးရရှိမယ်၊ ပြီးတော့ ကောင်းကင်နိုင်ငံတော်ထဲကို ဝင်ရောက်ရမယ်ဆိုတဲ့အကြောင်း စဉ်းစားမိတဲ့အခါ တာဝန်ထမ်းဆောင်ဖို့ ကျွန်မမှာ ပိုပြီးတော့တောင် စိတ်အားထက်သန်လာခဲ့တယ်။

၂၀၁၇ ခုနှစ်ရဲ့ တစ်နေ့မှာ ကျွန်မ ရင်သားမှာ အကျိတ်မာမာတစ်ခုကို မတော်တဆ စမ်းမိခဲ့တယ်။ ဆေးရုံသွားပြပြီးတဲ့နောက်မှာ ဆရာဝန်က “ဒီအကျိတ်က ကင်ဆာဟုတ်မဟုတ် ဆုံးဖြတ်ဖို့ အသားစယူပြီး စစ်ဆေးဖို့လိုတယ်။ ကင်ဆာအကျိတ်ဆိုရင်တော့ ခွဲစိတ်ဖို့ လိုလိမ့်မယ်” လို့ ပြောတယ်။ အဲဒီအချိန်မှာ ကျွန်မနည်းနည်းကြောက်သွားပြီး စဉ်းစားမိတယ်၊ “ကင်ဆာအကျိတ်သာဆိုရင် ငါသေရတော့မှာပဲ မဟုတ်လား။ ဒါက ကုရာနတ္ထိဆေးမရှိတဲ့ ရောဂါပဲ” ပေါ့။ ဒါပေမဲ့ နောက်တော့ ကျွန်မတွေးတယ်၊ “ငါက ဖန်ဆင်းခံတစ်ယောက်ပဲ၊ ငါ ရှင်မလား၊ သေမလားဆိုတာက ဘုရားသခင်ရဲ့လက်ထဲမှာပဲရှိတာ။ ဘုရားကသာ ငါ့ကိုဆက်အသက်ရှင်စေချင်ရင် ကင်ဆာဖြစ်နေရင်တောင် ငါသေမှာမဟုတ်ဘူး” လို့ပေါ့။ ဒီလိုတွေးလိုက်တော့ ကျွန်မရဲ့ကြောက်စိတ်က သက်သာသွားတယ်။ အသားစယူစစ်ဆေးတဲ့အဖြေထွက်လာတော့ ဆရာဝန်က ကျွန်မမှာ ရင်သားကင်ဆာဖြစ်နေတယ်လို့ ပြောပြီး ခွဲစိတ်မှုလုပ်ဖို့ ရက်ချိန်းပေးခဲ့တယ်။ သုံးနာရီမပြည့်ခင်မှာပဲ ခွဲစိတ်မှုက အောင်အောင်မြင်မြင် ပြီးဆုံးသွားတယ်။ ဒါဟာ ဘုရားသခင်ရဲ့ ကာကွယ်စောင့်ရှောက်မှုမှန်း ကျွန်မသိလို့ သူ့ကို အရမ်းပဲကျေးဇူးတင်မိတယ်။ ကျွန်မ ဒီလိုရောဂါကြီးကြီးမားမားနဲ့တောင် ဘုရားသခင်ကို မညည်းညူခဲ့ဘဲ၊ ဘုရားသခင်က ကျွန်မရဲ့ကင်ဆာကို သေချာပေါက် ဖယ်ရှားပေးမှာပဲလို့လည်း ကျွန်မစဉ်းစားခဲ့တယ်။ ခွဲစိတ်ပြီးတဲ့နောက်မှာ ဓာတုကုထုံးကို ကျွန်မခံယူခဲ့တယ်။ ဆေးသွင်းပြီးရင် ဆေးရုံကဆင်းရတော့မယ်လို့ ကျွန်မထင်ထားခဲ့တာ။ အံ့သြစရာကောင်းတာက ဆရာဝန်က ကျွန်မရဲ့အခြေအနေက အတော်လေးပြင်းထန်တယ်၊ ကင်ဆာဆဲလ်တွေက သွေးဖြူကျိတ်တွေအထိ ပျံ့နှံ့သွားပြီလို့ ပြောတယ်။ ဓာတုကုထုံးက ထိရောက်မှုမရှိဘူး၊ ပြီးတော့ ကျွန်မ ဓာတ်ရောင်ခြည်ကုထုံး ခံယူရမယ်လို့လည်း သူကပြောခဲ့တယ်။ ကျွန်မ လုံးဝ ကြက်သေသေသွားတယ်။ ဓာတ်ရောင်ခြည်ကုထုံးက အရမ်းနာကျင်တယ်၊ စားသမျှ အကုန်အန်ထုတ်ရပြီး လူက အရမ်းကို အားနည်းသွားတယ်လို့ တခြားလူနာတွေဆီက ကျွန်မကြားဖူးထားတယ်။ တချို့ဆို လမ်းတောင်မလျှောက်နိုင်တော့လို့ မိသားစုဝင်တွေက ဘီးတပ်ကုလားထိုင်နဲ့ တွန်းပေးရတယ်။ တချို့ဆို ဓာတ်ရောင်ခြည်ကုထုံးခံယူပြီးတာတောင် ကင်ဆာကို မထိန်းချုပ်နိုင်ဘဲ နောက်ဆုံးတော့ သေသွားတာပဲတဲ့။ ကျွန်မ အရမ်းကို ကြောက်သွားပြီး တွေးမိတယ်၊ “ဓာတ်ရောင်ခြည်ကုထုံးက ဒီလောက်နာကျင်တာ ငါခံနိုင်ရည်ရှိပါ့မလား။ ဓာတ်ကင်ပြီးတာတောင် ကင်ဆာဆဲလ်တွေကို မထိန်းချုပ်နိုင်ရင် ငါသေသွားမှာလား။ ဒီအတိုင်းသာ ငါသေသွားရင် ကယ်တင်ခြင်းရဖို့ အခွင့်အရေးကို ဆုံးရှုံးသွားမှာ မဟုတ်ဘူးလား။ ဒါဆိုရင် ငါ ဒီနှစ်တွေအားလုံး စွန့်လွှတ်အနစ်နာခံမှုတွေနဲ့ အသုံးခံခဲ့တာတွေအားလုံးက အလကားဖြစ်သွားမှာ မဟုတ်ဘူးလား။ ငါ ဒီနှစ်တွေအားလုံး ဒုက္ခခံပြီး အသုံးခံခဲ့တာကို ဘုရားက ဘာလို့ ငါ့ကို မစောင့်ရှောက်ရတာလဲ။ ဆေးရုံခန်းထဲက လူနာတော်တော်များများက ဘုရားသခင်ကိုတောင် မယုံကြည်ဘူး၊ ဒါပေမဲ့ ဓာတုကုထုံးခံယူပြီးနောက်မှာ သူတို့ရဲ့ကင်ဆာက ထိန်းချုပ်နိုင်ကြပြီး ဆေးရုံကဆင်းသွားကြတယ်။ ငါက ဘုရားသခင်ကို ယုံကြည်ပေမဲ့ ဘာသာတရားမရှိသူတွေထက် ပိုဆိုးရတာက ဘာဖြစ်လို့လဲ။ ဘုရားသခင်က ငါ့ကို စွန့်ပစ်လိုက်တာများလား” လို့ပေါ့။ ဒီလိုတွေးမိတော့ ကျွန်မ ကလေးတစ်ယောက်လို ထိန်းမနိုင်သိမ်းမရ ငိုကြွေးမိတယ်၊ အရမ်းကို စိတ်ဆင်းရဲလွန်းလို့ အစားလည်းမစားနိုင်၊ အိပ်လည်းမအိပ်နိုင်ဘူး။ ဘုရားနှုတ်ကပတ်တော်တွေကို ဖတ်တဲ့အခါလည်း အပေါ်ယံပဲ ဖတ်ခဲ့ပြီး ဆုတောင်းဖို့ စကားလုံးတွေတောင် ရှာမတွေ့နိုင်ခဲ့ဘူး။ စိတ်နှလုံးထဲမှာ အမှောင်ဖုံးပြီး နာကျင်မှုတွေနဲ့ ပြည့်နေခဲ့တယ်။ ကျွန်မရဲ့စိတ်ပျက်အားငယ်မှုထဲမှာ ကျွန်မ ဒူးထောက်ပြီး ဘုရားသခင်ဆီကို ဆုတောင်းခဲ့တယ်၊ “ဘုရားသခင်၊ ဓာတ်ရောင်ခြည်ကုထုံး ခံယူရမယ်ဆိုတဲ့အကြောင်း စဉ်းစားလိုက်တာနဲ့ ကျွန်မအရမ်းကို ကြောက်နေမိတယ်။ သမီးသာ သေသွားခဲ့ရင် ကယ်တင်ခြင်းရဖို့ အခွင့်အရေးကို ဆုံးရှုံးသွားမှာကို စိုးရိမ်မိတယ်။ ဘုရားသခင်၊ အခုသမီးအရမ်းကို အားနည်းနေပါတယ်။ ကျေးဇူးပြုပြီး ကိုယ်တော်ရဲ့ရည်ရွယ်ချက်ကို နားလည်အောင် လမ်းပြပေးတော်မူပါ၊ ပြီးတော့ ဒီအခြေအနေကို တွေ့ကြုံခံစားဖို့ သတ္တိကို ပေးတော်မူပါ” လို့ပေါ့။ ဆုတောင်းပြီးတဲ့နောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မသတိရလိုက်တယ်။ “ဘုရားသခင်နောက်သို့ လိုက်ရန်မှာ လူသားများအတွက် မှန်ကန်ပြီး လမ်းကို ကြာကြာဆင်းလျှောက်သွားလေ ပိုလင်းလက်လာလေ ဖြစ်သည်။ ဘုရားသခင်က သင့်ကို လမ်းလွဲစေမည်မဟုတ်သကဲ့သို့ သူက သင့်ကို စာတန်ထံ အပ်နှံလျှင်ပင် ဘုရားသခင်သည် အဆုံးထိ တာဝန်ယူသည်။ သင့်ထံတွင် ဤယုံကြည်ခြင်း ရှိရမည်ဖြစ်ပြီး ဤသည်မှာ ဘုရားသခင်အပေါ် ဖန်ဆင်းခံများ ရှိသင့်သည့် သဘောထား ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏ အချုပ်အခြာအာဏာကို သိရှိမည့် နည်းလမ်း) ဘုရားနှုတ်ကပတ်တော်တွေက ကျွန်မကို ယုံကြည်ခြင်းတွေ ပေးခဲ့တယ်။ ကျွန်မ ယောဘအကြောင်းကို စဉ်းစားမိတယ်။ ဘုရားသခင်က ယောဘကို စုံစမ်းသွေးဆောင်ဖို့ စာတန်ကို ခွင့်ပြုခဲ့ပေမဲ့ ယောဘရဲ့အသက်ကို မယူဖို့ စာတန်ကို အမိန့်ပေးခဲ့တယ်။ ဒါကြောင့် ယောဘရဲ့ဇာတိပကတိက အကြီးအကျယ် ဒုက္ခခံခဲ့ရပေမဲ့ စာတန်ရဲ့အန္တရာယ်ကြောင့် သူအသက်မဆုံးရှုံးခဲ့ဘူး။ ကျွန်မကင်ဆာဖြစ်ပြီး ခန္ဓာကိုယ်က အရမ်းအားနည်းနေပေမဲ့ ကျွန်မ အသက်ရှင်နေသေးတယ်၊ ပြီးတော့ ခွဲစိတ်မှုက ချောချောမွေ့မွေ့ ပြီးဆုံးသွားတယ်ဆိုတဲ့အချက်ကလည်း ဘုရားသခင်ရဲ့ ကာကွယ်စောင့်ရှောက်မှုကြောင့် မဟုတ်ဘူးလား။ ကျွန်မ ဘုရားသခင်ကို ယုံကြည်ခြင်းရှိသင့်တယ်။

အဲဒီနောက်မှာ ဘုရားနှုတ်ကပတ်တော်ကို ကျွန်မဖတ်ခဲ့တယ်။ “ဘုရားသခင်က လူတို့ကို စစ်ဆေးလေလေ၊ လူတို့၏ နှလုံးသားများသည် ဘုရားသခင်ကို ချစ်နိုင်လေလေ ဖြစ်၏။ ၎င်းတို့ စိတ်နှလုံးထဲရှိ ညှဉ်းပန်းနှိပ်စက်မှုသည် ၎င်းတို့၏အသက်များ အတွက် အကျိုးရှိသည်၊ ၎င်းတို့သည် ဘုရားသခင်၏ ရှေ့မှောက်တွင် သာ၍ ငြိမ်သက်ခြင်း ရှိနိုင်ကြသည်၊ ဘုရားသခင်နှင့် ၎င်းတို့၏ ဆက်ဆံရေးသည် သာ၍နီးစပ်ပြီး၊ ၎င်းတို့သည် ဘုရားသခင်၏ အလွန့်အလွန် ကြီးမားသော ချစ်ခြင်းမေတ္တာနှင့် သူ၏ အမြင့်မားဆုံးသော ကယ်တင်ခြင်းကို သာ၍ကောင်းစွာ မြင်နိုင်ကြလေသည်။ ပေတရုသည် စစ်ဆေးခြင်းကို အကြိမ်ရာချီ ကြုံတွေ့ခဲ့သကဲ့သို့၊ ယောဘသည်လည်း စမ်းသပ်ခြင်းအချို့ကို ဖြတ်သန်း ခဲ့ရသည်။ သင်တို့သည် ဘုရားသခင်၏ စုံလင်စေခြင်းကို ခံရရန် ဆန္ဒရှိပါက၊ သင်တို့သည်လည်း စစ်ဆေးခြင်းကို အကြိမ်ရာချီ ကြုံရမည်ဖြစ်သည်။ ဤဖြစ်စဉ်ကို သင်တို့ ဖြတ်သန်းပြီး ဤအဆင့်ပေါ်တွင် အားထားရမည်။ ထိုအခါမှသာ သင်တို့သည် ဘုရားသခင်၏ ရည်ရွယ်ချက်များ အထမြောက်အောင် လုပ်ဆောင်နိုင်လိမ့်မည်ဖြစ်ပြီး၊ ဘုရားသခင်၏ စုံလင်စေခြင်း ခံရလိမ့်မည် ဖြစ်သည်။ စစ်ဆေးခြင်းသည် လူတို့ကို ဘုရားသခင် စုံလင်စေသည့် အကောင်းဆုံး နည်းလမ်းဖြစ်၏။ စစ်ဆေးခြင်းနှင့် ခါးသီးသော စမ်းသပ်ခြင်းများသည်သာ လူတို့၏ စိတ်နှလုံးများတွင် ဘုရားသခင်အတွက် စစ်မှန်သော ချစ်ခြင်းမေတ္တာကို ဖော်ထုတ်ပေးနိုင်သည်။ ဒုက္ခမရှိဘဲ၊ လူတို့သည် ဘုရားသခင်အတွက် စစ်မှန်သောချစ်ခြင်း ကင်းမဲ့သည်။ အတွင်း၌ ၎င်းတို့ စစ်ကြောခြင်းမခံရပါက၊ အမှန်တကယ် စစ်ဆေးခြင်းကို ခံရခြင်းမရှိပါက၊ ၎င်းတို့၏စိတ်နှလုံးများသည် ပြင်ပဝန်းကျင်တွင် ရောက်ရာပေါက်ရာသွားလိမ့်မည်။ အတိုင်းအတာ တစ်ခုအထိ စစ်ဆေးခြင်းခံရပြီးနောက်၊ သင်သည် သင်ကိုယ်တိုင်၏ အားနည်းချက်များနှင့် အခက်အခဲများကို မြင်ရလိမ့်မည်၊ သင်မည်မျှ ချို့တဲ့နေပြီး၊ သင်ကြုံရသည့် ပြဿနာများစွာကို သင်မနိုင်သည်ကို မြင်ရလိမ့်မည်ဖြစ်ကာ၊ သင်မည်မျှ ပုန်ကန်ခဲ့သည်ကို သင်မြင်ရလိမ့်မည်။ လူတို့သည် စမ်းသပ်မှုများအတွင်း၌သာ မိမိတို့၏ စစ်မှန်သော အခြေအနေများကို အမှန်တကယ် သိနိုင်ကြသည်။ စမ်းသပ်မှုများက လူတို့ကို ပို၍ပင် စုံလင်အောင်လုပ်ဆောင်နိုင်စွမ်းရှိသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စစ်ဆေးခြင်းကိုကြုံတွေ့ခြင်းအားဖြင့်သာ လူသားသည် စစ်မှန်သော ချစ်ခြင်းမေတ္တာကို ပိုင်ဆိုင်နိုင်သည်) “ဘုရားသခင်၌ သူတို့၏ ယုံကြည်ခြင်းတွင် လူတို့ ရှာဖွေကြသည့်အရာမှာ အနာဂတ်အတွက် ကောင်းချီးမင်္ဂလာများကို ရရှိရန်ဖြစ်သည်၊ ဤသည်မှာ သူတို့၏ ယုံကြည်ခြင်းထဲက သူတို့၏ ရည်ရွယ်ချက်ဖြစ်သည်။ လူအပေါင်း၌ ဤရည်ရွယ်ချက်နှင့် မျှော်လင့်ချက် ရှိကြသည်။ သို့သော်လည်း သူတို့၏သဘာဝဗီဇအတွင်းမှ ဖောက်ပြန်ပျက်စီးခြင်းကို စမ်းသပ်မှုများနှင့် စစ်ဆေးခြင်းတို့အားဖြင့် ဖြေရှင်းရမည်ဖြစ်သည်။ သင်တို့အနေဖြင့် သန့်စင်စေခြင်း မခံရသေးသော၊ ဖောက်ပြန်ပျက်စီးခြင်းကို ဖွင့်ပြသော မည်သည့်ကဏ္ဍများတွင်မဆို ယင်းကဏ္ဍများ၌ စစ်ဆေးခြင်းကို သင်ခံရမည်၊ ဤသည်မှာ ဘုရားသခင်၏ အစီအစဉ်ဖြစ်သည်။ ဘုရားသခင်သည် သင့်အတွက် ပတ်ဝန်းကျင်တစ်ခုကို ဖန်တီးပေးသည်၊ သင်၏ဖောက်ပြန်ပျက်စီးခြင်းကို သင်သိနိုင်ရန် ထိုနေရာတွင် သင့်ကို မဖြစ်မနေ အစစ်ဆေးခံစေသည်။ အဆုံးတွင် သင်သည် သင်၏ ရည်ရွယ်ချက်များနှင့် အလိုဆန္ဒများကို စွန့်လွှတ်ရန်၊ ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံရန် သေသာသေလိုသည့် အနေအထားသို့ ရောက်သည်။ ထို့ကြောင့် အကယ်၍ လူတို့သည် နှစ်အနည်းငယ် စစ်ဆေးခံရခြင်း မရှိပါက၊ အကယ်၍ ၎င်းတို့သည် အတိုင်းအတာတစ်ခုအထိ ဒုက္ခဆင်းရဲခြင်းကို မခံရပါက ၎င်းတို့သည် ၎င်းတို့၏အတွေးများနှင့် စိတ်နှလုံးများထဲမှ ဇာတိပကတိဖောက်ပြန်ပျက်စီးခြင်း၏ ဘောင်ခတ်မှုများကို ဖယ်ရှားနိုင်မည် မဟုတ်ပေ။ လူတို့သည် မိမိတို့၏ ဆိုးယုတ်သော သဘာဝ၏ ဘောင်ခတ်မှုများကို ခံနေရသေးသော မည်သည့်ကဏ္ဍများတွင်မဆို၊ ၎င်းတို့၏ ကိုယ်ပိုင် အလိုဆန္ဒများ၊ ၎င်းတို့၏လိုအင်များ ရှိနေသေးသော မည်သည့်ကဏ္ဍများတွင်မဆို ၎င်းတို့သည် ယင်းကဏ္ဍများတွင် ဒုက္ခဆင်းရဲခံသင့်သည်။ ဒုက္ခဆင်းရဲထဲ၌သာ သင်ခန်းစာများကို သင်ယူနိုင်ပြီး၊ ယင်းမှာ သမ္မာတရားကို ရနိုင်စွမ်းနှင့် ဘုရားသခင်၏ ရည်ရွယ်ချက်များကို နားလည်နိုင်စွမ်းရှိခြင်းကို ဆိုလိုသည်။ အမှန်အားဖြင့် သမ္မာတရားများစွာကို ဆင်းရဲဒုက္ခနှင့် စမ်းသပ်မှုများအား တွေ့ကြုံခြင်းဖြင့် နားလည်ကြခြင်း ဖြစ်သည်။ သက်သောင့်သက်သာရှိပြီး လွယ်ကူသော ပတ်ဝန်းကျင်တစ်ခု၌ ရှိသောအခါ၊ သို့မဟုတ် အခြေအနေများ ကောင်းမွန်နေသောအခါ၌ မည်သူမျှ ဘုရားသခင်၏ ရည်ရွယ်ချက်များကို နားလည်နိုင်ခြင်း၊ ဘုရားသခင်၏ အနန္တတန်ခိုးနှင့် ဉာဏ်ပညာကို အသိအမှတ်ပြုနိုင်ခြင်း၊ သို့မဟုတ် ဘုရားသခင်၏ ဖြောင့်မတ်သော စိတ်သဘောထားကို နားလည်သဘောပေါက်ခြင်း ရှိနိုင်မည် မဟုတ်ပေ။ ထိုအရာမှာ ဖြစ်နိုင်လိမ့်မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးနောက်မှာ ကျွန်မ ဘုရားသခင်ရဲ့ရည်ရွယ်ချက်ကို နည်းနည်းပိုပြီး နားလည်လာခဲ့တယ်။ ဘုရားသခင်က လူတွေကို သန့်စင်ဖို့အတွက် စစ်ကြောစစ်ဆေးပြီး၊ သူတို့ကို သမ္မာတရားရှာဖွေစေတယ်၊ သူတို့ရဲ့ ဖောက်ပြန်ပျက်စီးမှု၊ မစင်ကြယ်မှုနဲ့ ရည်ရွယ်ချက်တွေကို သိလာစေတယ်။ ဒါက လူတွေကို ဘုရားသခင်အကြောင်း စစ်မှန်တဲ့နားလည်မှုရရှိစေပြီး သူ့အပေါ် စစ်မှန်တဲ့မေတ္တာကို ဖြစ်ပေါ်စေတယ်။ ကျွန်မကင်ဆာဖြစ်တာက ဘုရားက ကျွန်မကို ဖော်ထုတ်ပြီး ဖယ်ရှားရှင်းလင်းဖို့ ကြိုးစားနေတာမဟုတ်ဘဲ ကျွန်မမှာ ဖောက်ပြန်ပျက်စီးတဲ့ စိတ်သဘောထားရှိပြီး ယုံကြည်ခြင်းမှာ မစင်ကြယ်မှုတွေ ရှိနေလို့ပဲ။ ဒီလိုအခြေအနေမျိုးကနေတစ်ဆင့်သာ ဒီအရာတွေကို ဖော်ထုတ်နိုင်မှာဖြစ်တယ်။ အရင်က ကျွန်မ ဘုရားသခင်ကို ယုံကြည်ပြီး ကိုယ့်တာဝန်ကို ထမ်းဆောင်ဖို့ ကိုယ့်စီးပွားရေးကို စွန့်လွှတ်ခဲ့တယ်၊ ပြီးတော့ ကိုယ့်တာဝန်မှာ ဘယ်လောက်ပဲဒုက္ခခံရပါစေ ညည်းညူးတာမရှိခဲ့ဘူး။ ကျွန်မက ဒီစွန့်လွှတ်အနစ်နာခံမှုတွေနဲ့ အဖိုးအခပေးခဲ့တာတွေကို အရင်းအနှီးတစ်ခုလို အမြဲသဘောထားခဲ့ပြီး ကိုယ့်ကိုယ်ကိုယ် ဘုရားကို ကျိုးနွံနာခံပြီး ချစ်တဲ့သူတစ်ယောက်လို့တောင် ထင်ခဲ့တယ်။ ဒါပေမဲ့ အခု ကင်ဆာဖြစ်ပြီး ဓာတ်ရောင်ခြည်ကုထုံး ခံယူရတော့မယ်ဆိုတော့ ကျွန်မ ဘုရားသခင်ကို လုံးဝယုံကြည်ခြင်းမရှိဘဲ ကိုယ်တော်ကို နားလည်မှုလွဲခဲ့တယ်၊ ကိုယ်တော်က ကျွန်မကို မလိုချင်တော့ဘူးလို့ ထင်ခဲ့တယ်။ ကိုယ့်ရဲ့ကြိုးပမ်းမှုတွေနဲ့ အသုံးခံခဲ့တာတွေကို အရင်းအနှီးလုပ်ပြီး ကိုယ်တော်က ကျွန်မကို မကာကွယ်ပေးဘူးလို့ ညည်းညူရင်း ဘုရားသခင်နဲ့ ငြင်းခုံဖို့ ကြိုးစားခဲ့တယ်။ ကျွန်မဟာ တကယ်ကို ပုန်ကန်တတ်ပြီး ဘုရားအပေါ်မှာ တောင်းဆိုမှုတွေ၊ မျှော်လင့်ချက်တွေနဲ့ ပြည့်နေခဲ့တာကို ကျွန်မတွေ့ခဲ့ရတယ်။ ဒီရောဂါကို မကြုံတွေ့ခဲ့ရရင် ကျွန်မရဲ့ ဖောက်ပြန်ပျက်စီးတဲ့ စိတ်သဘောထားနဲ့ ဘုရားကိုယုံကြည်ခြင်းအပေါ်ထားတဲ့ မမှန်ကန်တဲ့ ရည်ရွယ်ချက်တွေကို ကျွန်မဘယ်တော့မှ သိမှာမဟုတ်ဘူး။ ဘုရားရဲ့အမှုတော်ပြီးဆုံးတဲ့အချိန်အထိ ကျွန်မမှာ ပြောင်းလဲမှုတစ်စုံတစ်ရာမှ မရှိခဲ့ရင် ကယ်တင်ခြင်းရဖို့ အခွင့်အရေးကို လုံးဝဆုံးရှုံးသွားမှာပဲ။ ကျွန်မရင်ဆိုင်ခဲ့ရတဲ့ ဒီရောဂါမှာ ဘုရားသခင်က ကျွန်မကို ဖယ်ရှားရှင်းလင်းဖို့မဟုတ်ဘဲ ကျွန်မကို ကယ်တင်ဖို့ ကြိုးစားနေတာပဲ။ ဒါပေမဲ့ ကျွန်မက ဘုရားရဲ့ ရည်ရွယ်ချက်ကို နားမလည်ဘဲ သူ့ကို အထင်လွဲပြီး ညည်းညူခဲ့မိတယ်။ ဒီလိုတွေးမိတော့ စိတ်ထဲမှာ အရမ်းကို နောင်တရပြီး ရှက်မိတယ်။ ကိုယ်တော့်ဆီကို နောင်တရဖို့နဲ့ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဆင်ခြင်သုံးသပ်ဖို့၊ သမ္မာတရားကို ရှာဖွေဖို့ ဆန္ဒနဲ့ စိတ်နှလုံးထဲမှာ ဘုရားသခင်ဆီကို တိတ်တဆိတ် ဆုတောင်းခဲ့တယ်။

ကျွန်မရှာဖွေနေတုန်းမှာပဲ ဘုရားနှုတ်ကပတ်တော်ကို ဖတ်ခဲ့ရတယ်။ “လူသား၏ ဘုရားသခင်နှင့် ဆက်ဆံရေးမှာ ပကတိ မိမိ၏ကိုယ်ကျိုးစီးပွားတစ်ခုမျှသာ ဖြစ်ပေသည်။ ယင်းသည် ကောင်းချီးမင်္ဂလာများ လက်ခံရရှိသူနှင့် ပေးသူတို့အကြား ဆက်ဆံရေးတစ်ခု ဖြစ်သည်။ ရှင်းရှင်းပြောပါက၊ အလုပ်သမားတစ်ဦးနှင့် အလုပ်ရှင်တစ်ဦးတို့အကြား ဆက်ဆံရေးဖြစ်၏။ အလုပ်သမားသည် အလုပ်ရှင် ချပေးသော ဆုလာဘ်များကို လက်ခံရရှိရန်သာ အလုပ်ကြိုးစားလုပ်သည်။ ထိုသို့သော ဆက်ဆံရေးတစ်ရပ်တွင် ချစ်ခင်ခြင်းမရှိပေ၊ အကျိုးစီးပွားကို အရင်းခံသော ဆက်ဆံရေးတစ်ခု၊ အပေးအယူသာ ရှိသည်။ ချစ်ခြင်း သို့မဟုတ် အချစ်ခံရခြင်းမရှိ၊ ပေးကမ်းစွန့်ကြဲခြင်းနှင့် သနားကရုဏာသာ ရှိသည်။ နားလည်မှုမရှိ၊ ခိုကိုးရာမဲ့သော၊ မျိုသိပ်ထားသော နာကြည်းမှုနှင့် လှည့်ဖြားခြင်းသာ ရှိသည်။ ရင်းနှီးမှုမရှိ၊ ဖြတ်သန်းမရနိုင်သည့် ကွာဟချက်သာ ရှိသည်။ အမှုအရာများက ဤအဆင့်သို့ ရောက်ပြီးဖြစ်သဖြင့်၊ မည်သူသည် ထိုသို့သော လမ်းကြောင်းတစ်ခုကို ပြောင်းပြန် လှည့်နိုင်မည်နည်း။ ဤဆက်ဆံရေးက မည်မျှ ကြောက်မက်ဖွယ်ဖြစ်လာပြီး ဖြစ်သည်ကို လူမည်မျှက အမှန်တကယ် နားလည်နိုင်စွမ်းရှိသနည်း။ လူများသည် ကောင်းချီးမင်္ဂလာခံစားရခြင်း၏ ဝမ်းမြောက်မှုတွင် မိမိတို့ကိုယ်ကိုယ် နှစ်မြုပ်ထားသည့်အခါ၊ ဘုရားသခင်နှင့် ထိုသို့သော ဆက်ဆံရေးက မည်မျှရှက်ဖွယ်ကောင်းပြီး မြင်မကောင်း ရှုမကောင်း ဖြစ်သည်ကို မည်သူမျှ စိတ်မကူးနိုင်ဟု ငါယုံကြည်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) “ဘုရားသခင်အပေါ် လူတို့ တောင်းဆိုမှုများ အမြဲပြုကြခြင်းနှင့်ပတ်သက်သည့် ပြဿနာမှာ အဘယ်နည်း။ ၎င်းတို့သည် ဘုရားသခင်အကြောင်း အယူအဆများ အမြဲ ရှိကြခြင်းနှင့်ပတ်သက်သည့် ပြဿနာမှာ အဘယ်နည်း။ လူ၏ သဘာဝအတွင်းတွင် မည်သည့်အရာ ပါရှိသနည်း။ ၎င်းတို့ထံ မည်သည့်အရာ ဖြစ်ပျက်သည်ဖြစ်စေ၊ သို့မဟုတ် မည်သည့်အရာကို ၎င်းတို့ ကိုင်တွယ်ဖြေရှင်းနေရသည်ဖြစ်စေ၊ လူတို့သည် မိမိတို့ကိုယ်ပိုင် အကျိုးစီးပွားများကို အမြဲ ကာကွယ်ကြပြီး မိမိတို့ကိုယ်ပိုင် ဇာတိပကတိအတွက် စိုးရိမ်ကြကာ ၎င်းတို့အတွက် အသုံးဝင်သည့် အကြောင်းပြချက်များ၊ သို့မဟုတ် ဆင်ခြေများ အမြဲ ရှာဖွေကြသည်ကို ငါသိရှိပြီးဖြစ်သည်။ သမ္မာတရားကို အနည်းငယ်မျှ ရှာဖွေခြင်း၊ သို့မဟုတ် လက်ခံခြင်းမရှိကြသကဲ့သို့ ၎င်းတို့ လုပ်ဆောင်သမျှတိုင်းသည် မိမိတို့ကိုယ်ပိုင် ဇာတိပကတိကို ခုခံပြောဆိုရန်အလို့ငှာဖြစ်ပြီး မိမိတို့ကိုယ်ပိုင် ရှေ့ရေးများအတွက် ကြံဖန်ခြင်း ဖြစ်သည်။ ၎င်းတို့သည် အကျိုးအမြတ်ရရှိနိုင်သည့် မည်သည့်အရာကိုမဆို ရရှိလိုလျက် ဘုရားသခင်ထံမှ ကျေးဇူးတော်ကို တောင်းခံကြသည်။ လူတို့သည် အဘယ်ကြောင့် ဘုရားသခင်အပေါ် အလွန်များသည့် တောင်းဆိုမှုများစွာ ပြုကြသနည်း။ ဤအရာက လူတို့သည် သဘာဝအားဖြင့် လောဘကြီးကြောင်းနှင့် ဘုရားသခင်၏ ရှေ့မှောက်တွင် ၎င်းတို့သည် မည်သည့်အသိစိတ်မျှ လုံးဝ ပိုင်ဆိုင်ခြင်းမရှိကြောင်း သက်သေပြပေသည်။ လူတို့ လုပ်ဆောင်သမျှတိုင်းတွင် ၎င်းတို့အနေဖြင့် ဆုတောင်းနေသည်ဖြစ်စေ၊ မိတ်သဟာယပြုနေသည်ဖြစ်စေ၊ တရားဟောနေသည်ဖြစ်စေ ၎င်းတို့၏ လိုက်စားမှုများ၊ အတွေးများနှင့် ပြင်းပြသောဆန္ဒများ၊ ဤအရာများအားလုံးသည် ဘုရားသခင်အပေါ် တောင်းဆိုချက်များဖြစ်ပြီး သူ့ထံမှ အမှုအရာများကို တောင်းခံရန် ကြိုးပမ်းမှုများဖြစ်သည်။ ထိုအရာများအားလုံးကို ဘုရားသခင်ထံမှ တစ်စုံတစ်ရာ ရရှိရမည့် မျှော်လင့်ချက်ဖြင့် လူတို့က လုပ်ဆောင်ကြခြင်း ဖြစ်သည်။ လူအချို့က ‘ဤသည်မှာ လူသားသဘာဝဖြစ်သည်’ဟု ဆိုကြသည်၊ ယင်းမှာ မှန်ပေ၏။ ထို့အပြင် လူတို့က ဘုရားသခင်အပေါ် အလွန်များလွန်းသည့် တောင်းဆိုချက်များ ပြုလုပ်ခြင်းနှင့် အလွန်များလွန်းသည့် လွန်ကဲသော စိတ်ဆန္ဒများရှိခြင်းတို့က လူတို့သည် အသိတရားနှင့် အသိစိတ် အမှန်တကယ် ကင်းမဲ့ကြကြောင်း သက်သေပြပေသည်။ ၎င်းတို့အားလုံးသည် မိမိတို့ကိုယ်ကျိုးအတွက် အမှုအရာများကို တောင်းဆိုကာ တောင်းခံနေကြသည်၊ သို့မဟုတ် မိမိတို့အတွက် ငြင်းခုံပြီး ဆင်ခြေများရှာဖွေရန် ကြိုးစားနေကြသည်။ ၎င်းတို့သည် ဤအရာအားလုံးကို မိမိတို့အတွက် လုပ်ဆောင်ကြသည်။ အမှုအရာများစွာတွင် လူတို့ လုပ်ဆောင်သည့်အရာမှာ လုံးဝ အသိစိတ်မဲ့သည်ကို မြင်နိုင်သည်။ ယင်းမှာ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသည့် ဆိုးယုတ်သော ဆင်ခြင်တွေးခေါ်မှုစနစ်သည် လူ၏ သဘာဝ ဖြစ်လာနှင့်ပြီးဖြစ်ကြောင်း ပြည့်စုံသော သက်သေဖြစ်သည်။ လူတို့က ဘုရားသခင်အပေါ် အလွန်များသည့် တောင်းဆိုချက်များ ပြုခြင်းက မည်သည့် ပြဿနာကို ဖော်ပြပါသနည်း။ လူတို့သည် စာတန်၏ ဖောက်ပြန်ပျက်စီးခြင်းကို အတိုင်းအတာတစ်ခုထိ ခံရပြီးဖြစ်ကြောင်းနှင့် ဘုရားသခင်ကို ၎င်းတို့၏ ယုံကြည်မှုတွင် သူ့ကို ဘုရားအဖြစ် လုံးဝ သဘောမထားကြကြောင်းကို ဖော်ပြပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတို့သည် ဘုရားသခင်ကို အလွန်မြောက်မြားစွာ တောင်းဆိုကြသည်) ဘုရားသခင်က လူရဲ့သဘာဝက တစ်ကိုယ်ကောင်းဆန်ပြီး စက်ဆုပ်စရာကောင်းတယ်၊ ဘာပဲလုပ်လုပ် ကိုယ့်အကျိုးအတွက်ပဲ လုပ်ကြတယ်လို့ ဖော်ထုတ်ထားတယ်။ ဘုရားကိုယုံကြည်ခြင်းမှာတောင် ကိုယ်ပိုင်ရည်ရွယ်ချက်တွေ ပါနေပြီး အပြင်ပန်း ဒုက္ခခံမှုတွေ၊ အသုံးခံမှုတွေနဲ့ ကောင်းမွန်တဲ့ပန်းတိုင်ကို လဲလှယ်ဖို့ အချည်းနှီး မျှော်လင့်ကြတယ်။ ဘုရားသခင် ဖော်ထုတ်ခဲ့တာက ကျွန်မရဲ့အခြေအနေကို တစ်ပုံစံတည်းပဲ။ ကျွန်မ ဘုရားသခင်ကို မတွေ့ခင်က ရောဂါတွေနဲ့ ပြည့်နှက်နေခဲ့ပြီး ဘုရားသခင်ကို တွေ့ပြီးနောက်မှာ ကျွန်မရဲ့ရောဂါတွေအားလုံး ပျောက်ကင်းသွားခဲ့တယ်။ ဒါကြောင့် ဘုရားသခင်ကို ကျေးဇူးတင်ချီးမွမ်းပြီး သူ့ရဲ့မေတ္တာကို ပြန်ဆပ်ဖို့ သန္နိဋ္ဌာန်ချခဲ့တယ်၊ ပြီးတော့ အသင်းတော်က ကျွန်မကို ဘယ်လိုတာဝန်ပဲ စီစဉ်ပေးပါစေ ကျွန်မ တက်တက်ကြွကြွ ဆောင်ရွက်ခဲ့တယ်။ ကိုယ့်စီးပွားရေးကိုတောင် ဘေးဖယ်ထားပြီး ဘုရားသခင်အတွက် အချိန်ပြည့် ကိုယ့်ကိုယ်ကိုယ်အသုံးခံခဲ့တယ်။ ကင်ဆာဖြစ်နေမှန်း သိလိုက်ရတဲ့အခါ အပေါ်ယံမှာတော့ ကျွန်မနည်းနည်း ကျိုးနွံနာခံသလို ပုံစံပြခဲ့ပေမဲ့ တကယ်တမ်းမှာတော့ “ကျိုးနွံနာခံခြင်း” နဲ့ ဘုရားရဲ့ ကာကွယ်စောင့်ရှောက်မှုကို လဲလှယ်ဖို့ ကြိုးစားနေခဲ့တာ၊ ဘုရားက ကျွန်မရဲ့ရောဂါကို ကုသပေးဖို့ မျှော်လင့်နေခဲ့တာ။ ဘာသာတရားမရှိသူတွေ ကင်ဆာကနေ ပြန်ကောင်းလာတာကို မြင်တဲ့အချိန် ကျွန်မက ဓာတုကုထုံးပြီးတဲ့နောက် ဓာတ်ရောင်ခြည်ကုထုံး ခံယူရဦးမယ်၊ ဒုက္ခခံရရုံတင်မကဘူး အသက်အန္တရာယ်ပါ ရှိလာတဲ့အခါမှာတော့ ကျွန်မရဲ့ သရုပ်မှန် ဖော်ထုတ်ခံရတာပဲ။ ဘုရားက ကျွန်မကို မစောင့်ရှောက်ဘူးလို့ စညည်းညူလာပြီး ကျွန်မရဲ့ရောဂါကို ဖယ်ရှားပေးဖို့ မတော်တရော် တောင်းဆိုခဲ့တယ်။ ကျွန်မရဲ့ယုံကြည်ခြင်းက ကောင်းချီးမင်္ဂလာတွေရဖို့ ရည်ရွယ်ချက်တွေနဲ့ တွန်းအားပေးခံခဲ့ရတယ်၊ ပြီးတော့ ကျွန်မရဲ့ဒီနှစ်တွေအားလုံး ကြိုးပမ်းမှုနဲ့ အသုံးခံခဲ့တာတွေအားလုံးက ဖန်ဆင်းခံတစ်ဦးရဲ့တာဝန်ကို ဖြည့်ဆည်းဖို့ မဟုတ်ဘဲ ကျွန်မရဲ့ဒုက္ခနဲ့ အသုံးခံမှုတွေကို ကျေးဇူးတော်၊ ကောင်းချီးမင်္ဂလာတွေ၊ ကောင်းကင်ဘုံက ဆုလာဘ်တွေနဲ့ လဲလှယ်ဖို့ ကြိုးစားနေခဲ့တာပဲဆိုတာကို ကျွန်မတွေ့ခဲ့ရတယ်။ ကျွန်မ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ။ ပေါလုက ဥရောပတခွင်မှာ ဧဝံဂေလိတရားကို ဟောပြောခဲ့ပြီး ဒုက္ခတွေအများကြီး ခံခဲ့ရတယ်၊ ဒါပေမဲ့ ဒါက ဘုရားဆီကနေ ဆုလာဘ်တွေနဲ့ သရဖူကို တောင်းဆိုဖို့ပဲ။ နောက်ဆုံးမှာ သူက ဒီလို အရှက်မရှိတဲ့ စကားတွေကိုတောင် ပြောခဲ့သေးတယ်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေသြဝါဒစာဒုတိယစောင် ၄:၇-၈) ပေါလုလိုပဲ ကျွန်မရဲ့ ကြိုးပမ်းမှုနဲ့ အသုံးခံခဲ့တာတွေက ရည်ရွယ်ချက်တွေနဲ့ ပြည့်နေခဲ့ပြီး ဘုရားအပေါ်မှာ စစ်မှန်တဲ့စိတ် ဒါမှမဟုတ် သစ္စာစောင့်သိမှု တစ်စက်မှမရှိခဲ့ဘူး။ ကျွန်မက ဘုရားကို နောက်ဆုံးအားကိုးရာတစ်ခုလို၊ ကျွန်မကို ဆုလာဘ်တွေ၊ လုပ်အားခတွေပေးတဲ့ အလုပ်ရှင်တစ်ယောက်လို သဘောထားခဲ့တယ်။ ကျွန်မရဲ့ ဒုက္ခခံမှုတွေ၊ အသုံးခံခဲ့တာတွေအားလုံးက ဘုရားဆီကနေ အကျိုးအမြတ်တွေရဖို့သက်သက်ပဲ။ ဒီအခြေအနေမှာ ကျွန်မ ဘုရားသခင်ကို လှည့်စားပြီး အမြတ်ထုတ်ဖို့ ကြိုးစားနေခဲ့တယ်။ ဒါက တကယ်ကို ဘုရားသခင်အတွက် ရွံရှာစရာကောင်းတယ်။ ကျွန်မရဲ့ မှားယွင်းတဲ့ လိုက်စားမှုနောက်ကွယ်က အမြင်တွေကို မပြောင်းလဲဘဲ စိတ်သဘောထား ပြောင်းလဲမှုကို မလိုက်စားရင် ဘယ်လောက်ပဲ တက်တက်ကြွကြွနဲ့ တာဝန်ထမ်းဆောင်ပါစေ နောက်ဆုံးမှာ ကယ်တင်ခြင်းကို ရရှိမှာမဟုတ်ဘူး။ ကျွန်မစိတ်နှလုံးထဲမှာ ဘုရားသခင်ဆီ ကျွန်မဆုတောင်းခဲ့တယ်၊ “ဘုရားသခင်၊ ဒီကင်ဆာရောဂါ အတွေ့အကြုံကနေတစ်ဆင့် သမီးကိုယ်တော့်ကို နှစ်တွေအများကြီး ယုံကြည်ခဲ့ပေမဲ့ ကိုယ်တော့်အပေါ်မှာ စစ်မှန်တဲ့စိတ် ဒါမှမဟုတ် သစ္စာစောင့်သိမှု မရှိခဲ့ဘူးဆိုတာကို သမီးတွေ့ခဲ့ရပါတယ်။ သမီးရဲ့တာဝန်မှာတောင် သမီး ကိုယ်တော်ဆီက ကျေးဇူးတော်နဲ့ ကောင်းချီးမင်္ဂလာတွေကိုပဲ တောင်းဆိုဖို့ ကြိုးစားနေခဲ့ပါတယ်။ သမီးဘယ်လောက် တစ်ကိုယ်ကောင်းဆန်ပြီး စက်ဆုပ်စရာကောင်းလဲဆိုတာကို အခု သမီးမြင်ပါပြီ။ ဘုရားသခင်၊ သမီး ဒီလိုမျိုး ကိုယ်တော့်ကို ပုန်ကန်ချင်စိတ် မရှိတော့ပါဘူး။ ဘယ်လိုအခြေအနေပဲ ကျရောက်ပါစေ၊ သမီး သမ္မာတရားကို ရှာဖွေဖို့နဲ့ ကိုယ်တော်ရဲ့စီစဉ်ညွှန်ကြားမှုတွေနဲ့ စီမံခန့်ခွဲမှုတွေကို ကျိုးနွံနာခံဖို့ ဆန္ဒရှိပါတယ်” လို့ပေါ့။

ကျွန်မဝတ်ပြုနေတုန်းမှာပဲ ဘုရားနှုတ်ကပတ်တော်တွေကို ဖတ်ခဲ့ရတယ်။ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။ ဤအရာတစ်ခုကို သင်တို့အား ငါပြောပါရစေ။ သူ၏တာဝန်နှင့်သက်ဆိုင်သည့် လူ၏ စွမ်းဆောင်မှုသည် သူလုပ်ဆောင်သင့်သည့်အရာ ဖြစ်ပြီး သူသည် သူ၏တာဝန်ကို ဆောင်ရွက်နိုင်စွမ်း မရှိပါက ဤသည်မှာ သူ၏ ပုန်ကန်မှုဖြစ်သည်။ လူသည် တဖြည်းဖြည်း ပြောင်းလဲသည်မှာ သူ၏တာဝန်ကို လုပ်ဆောင်ခြင်း ဖြစ်စဉ်မှတစ်ဆင့်ဖြစ်ပြီး သူ၏ သစ္စာစောင့်သိမှုကို ပြသသည်မှာ ဤဖြစ်စဉ်မှတစ်ဆင့် ဖြစ်ပေသည်။ ထိုသို့ဖြင့် သင်သည် သင်၏တာဝန်ကို ပို၍ လုပ်ဆောင်နိုင်လေ၊ သာ၍ များသည့် သမ္မာတရားကို သင် ရရှိလေဖြစ်လိမ့်မည် ဖြစ်ပြီး သင်၏ဖော်ပြချက်သည် သာ၍ စစ်မှန်လာလေ ဖြစ်လိမ့်မည် ဖြစ်သည်။ ၎င်းတို့၏တာဝန်ကို လုပ်ဆောင်ရာတွင် ဟန်ဆောင်လုပ်ပြရုံမျှလုပ်ပြပြီး သမ္မာတရားကို မရှာဖွေသောသူတို့သည် အဆုံးတွင် ဖယ်ရှားရှင်းလင်းခြင်းကို ခံရလိမ့်မည်၊ အဘယ့်ကြောင့်ဆိုသော် ထိုသို့သော လူတို့သည် ၎င်းတို့၏ တာဝန်ထမ်းဆောင်ခြင်း၌ သမ္မာတရားအား လက်တွေ့လုပ်ဆောင်ခြင်း မရှိကြသကဲ့သို့၊ ၎င်းတို့၏ တာဝန်ကို ဖြည့်ဆည်းခြင်းတွင် သမ္မာတရားကို လက်တွေ့မလုပ်ဆောင်ကြသည့် အတွက် ဖြစ်သည်။ ၎င်းတို့သည် မပြောင်းမလဲ ရှိနေသူများဖြစ်ပြီး ကံမကောင်းအကြောင်းမလှခြင်းကို ခံစားရလိမ့်မည်။ ၎င်းတို့၏ ဖော်ပြချက်များသည် မစင်ကြယ်သည်သာမက၊ ၎င်းတို့ ဖော်ပြသည့် အရာတိုင်းသည် ဆိုးယုတ်လေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဘုရားနှုတ်ကပတ်တော်ကို ဖတ်ပြီးတဲ့နောက်မှာ တာဝန်ထမ်းဆောင်ခြင်းရဲ့ အဓိပ္ပာယ်ကို ကျွန်မမှန်မှန်ကန်ကန် နားလည်လာခဲ့တယ်။ ကျွန်မတို့က ဖန်ဆင်းခံတွေဖြစ်တော့ ကိုယ့်တာဝန်ကို ထမ်းဆောင်တာက လုံးဝ သဘာဝကျပြီး ကျိုးကြောင်းခိုင်လုံမျှတတယ်။ ဒါက ကျွန်မတို့ လုပ်သင့်တဲ့အရာပဲ။ ကျွန်မတို့ ဒါကို ဘုရားသခင်နဲ့ အပေးအယူလုပ်ဖို့ အားသာချက်အနေနဲ့ အသုံးမပြုသင့်ဘူး။ ကျွန်မတို့ ကောင်းချီးခံစားရမလား၊ ဒါမှမဟုတ် ကံဆိုးမိုးမှောင်ကျမလားဆိုတာက ကိုယ့်တာဝန်ကို ထမ်းဆောင်ခြင်းနဲ့ ဘာမှမဆိုင်ဘူး၊ ကိုယ့်တာဝန်ကို ထမ်းဆောင်ရုံနဲ့ အဆုံးမှာ ကောင်းချီးတွေ အာမခံထားတာမျိုး မဟုတ်ဘူး။ ဘုရားသခင်က ကြည့်တာက ကျွန်မတို့ရဲ့ စိတ်သဘောထားမှာ ပြောင်းလဲမှုရှိမရှိကိုပဲ။ ကျွန်မတို့ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို ခံယူပြီး ဖောက်ပြန်ပျက်စီးတဲ့ စိတ်သဘောထားက ပြောင်းလဲသွားတယ်၊ ဘုရားကို စစ်မှန်တဲ့ ကျိုးနွံနာခံမှုရရှိပြီး ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းနိုင်မှသာ၊ ဘုရားသခင်ရဲ့ အသိအမှတ်ပြုခြင်းကို ရရှိနိုင်မှာဖြစ်တယ်။ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားက သန့်စင်ခြင်းမခံရသေးရင် အဲဒီအခါကျရင် ကျွန်မတို့ ဘယ်လောက်ပဲ ပြေးလွှားလှုပ်ရှားခဲ့ပါစေ၊ ဒါမှမဟုတ် ကိုယ့်ကိုယ်ကိုယ် အသုံးခံပါစေ ကောင်းချီးတွေ ရရှိမှာမဟုတ်ဘူး။ ဒီရောဂါက သေရေးရှင်ရေးဖြစ်ခဲ့တဲ့အချိန်ကို ကျွန်မပြန်စဉ်းစားမိတယ်။ ကျွန်မ အတိတ်က ဒုက္ခနဲ့ အသုံးခံခဲ့တာတွေကို ဘုရားသခင်က ကျွန်မကို ကာကွယ်ပေးဖို့ တောင်းဆိုတဲ့ အရင်းအနှီးအနေနဲ့ မှတ်ယူခဲ့တယ်၊ ကိုယ်ကအဖိုးအခပေးခဲ့ပြီးပြီမို့လို့ ဘုရားက ကျေးဇူးတော်ချပေးသင့်တယ်လို့ မှားမှားယွင်းယွင်း ထင်ခဲ့တယ်။ ဘုရားရဲ့ ကျေးဇူးတော်နဲ့ ကောင်းချီးတွေ အများကြီးကို ကျွန်မခံစားခဲ့ရပေမဲ့ ကိုယ့်တာဝန်ကို ကိုယ့်ရဲ့ဝတ္တရားတစ်ခုလို မသတ်မှတ်ခဲ့ဘူး။ ကျွန်မ ကြိုးပမ်းမှု၊ ဒါမှမဟုတ် အသုံးခံမှုနည်းနည်းလေးအတွက် ဘုရားသခင်ဆီက ကောင်းချီးတွေနဲ့ ဆုလာဘ်တွေ တောင်းဆိုခဲ့တယ်။ ကျွန်မ တကယ်ကို အသိတရားနဲ့ ဆင်ခြင်တုံတရား ကင်းမဲ့လိုက်တာ။ ဘုရားသခင်က ကျွန်မကို လူပင်လယ်ပြင်ကျယ်ကြီးထဲကနေ သူ့ရဲ့အိမ်တော်ဆီကို ပြန်ခေါ်ဆောင်လာပြီး တာဝန်တစ်ခုကို ထမ်းဆောင်ခွင့်ပေးခဲ့တယ်။ ဘုရားရဲ့ ရည်ရွယ်ချက်က ကျွန်မကို တာဝန်ထမ်းဆောင်ရင်း သမ္မာတရားကိုရှာဖွေစေဖို့၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ပြောင်းလဲစေဖို့၊ ဒီနည်းနဲ့ ကျွန်မ သန့်စင်ပြီး ကယ်တင်ခြင်းခံရဖို့ပဲ။ ကျွန်မဘုရားကို ကျိုးနွံနာခံပြီး သူ့ကို စိတ်ကျေနပ်အောင် ကြိုးစားသင့်တယ်။ ဒီလိုတွေးမိတော့ ကျွန်မ တိတ်တဆိတ် သန္နိဋ္ဌာန်ချလိုက်တယ်၊ “ဓာတ်ကင်ပြီးတာတောင် ငါ့ကင်ဆာ မပျောက်ခဲ့ရင်၊ ငါ သေရင်တောင်မှ၊ ဘုရားရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ ဆန္ဒရှိနေဦးမှာပဲ။ ဘုရားကို ဘယ်တော့မှ ထပ်ပြီး မညည်းညူတော့ဘူး။ ဓာတ်ရောင်ခြည်ကုထုံးနဲ့ ကင်ဆာကို ကုသလို့ပျောက်နိုင်ခဲ့ရင် အဲဒီနောက်မှာ သမ္မာတရားကို ပိုပြီးတော့တောင် စိတ်အားထက်ထက်သန်သန်နဲ့ လိုက်စားမယ်၊ ပြီးတော့ ဘုရားသခင်ရဲ့မေတ္တာကို ပြန်ဆပ်ဖို့ ကိုယ့်တာဝန်ကို ကောင်းကောင်း ဖြည့်ဆည်းမယ်” လို့ပေါ့။ ဒီအရာတွေကို နားလည်သွားတော့ ကျွန်မ သိပ်ပြီးတွေးမနေတော့ဘဲ ခင်ပွန်းကို ဓာတ်ရောင်ခြည်ကုထုံးအတွက် ဆေးရုံလိုက်ပို့ခိုင်းလိုက်တယ်။ ဆေးရုံမှာ ဆရာဝန်က ကျွန်မကို ဓာတ်ရောင်ခြည်ကုထုံး နေရာချထားတဲ့ ပုံစံခွက်လုပ်ဖို့ လက်မောင်းမြှောက်ခိုင်းခဲ့တယ်။ ဒါပေမဲ့ ကျွန်မရဲ့လက်က အရမ်းနာနေတော့ ပခုံးအမြင့်အထိတောင် မမြှောက်နိုင်ခဲ့ဘူး။ စက်က ရောဂါဖြစ်တဲ့နေရာကို ပစ်မှတ်ထားလို့မရတော့ ပုံစံခွက်လုပ်လို့မရခဲ့ဘူး။ ဆရာဝန်က ကျွန်မကို အိမ်ပြန်ပြီး သုံးလေးရက် လေ့ကျင့်ခန်းလုပ်ခိုင်းဖို့၊ ပြီးတော့ လက်မောင်းမြှောက်နိုင်တဲ့အခါ ပြန်လာခိုင်းဖို့ကလွဲပြီး ဘာမှမတတ်နိုင်ခဲ့ဘူး။ အိမ်ပြန်ရောက်တော့ ကျွန်မ မနှောင့်နှေးရဲဘဲ လေ့ကျင့်ခန်းကို ဆက်လုပ်ခဲ့တယ်။ ဒါပေမဲ့ သုံးရက်ကြာတဲ့အထိ ကျွန်မရဲ့လက်က မြှောက်လို့မရသေးဘူး။ ကျွန်မ ဆေးရုံကုတင်ပေါ်မှာ လှဲပြီး ဘုရားသခင်ဆီ တိတ်တဆိတ် ဆုတောင်းခဲ့တယ်၊ “ဘုရားသခင်၊ ဒီနေ့ ဓာတ်ရောင်ခြည်ကုထုံးကို အဆင်ပြေပြေ ခံယူနိုင်သည်ဖြစ်စေ၊ မခံယူနိုင်သည်ဖြစ်စေ ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို သမီးကျိုးနွံနာခံဖို့ ဆန္ဒရှိပါတယ်” လို့ပေါ့။ ကျွန်မ သတိတောင်မထားမိခင်မှာပဲ ကျွန်မ လက်မောင်းကို မြှောက်ပြီး ခေါင်းနောက်မှာ ထားနိုင်ခဲ့တယ်။ ဆရာဝန်က ဒါကိုမြင်တော့ ကျွန်မအတွက် ပုံစံခွက်ကို ချက်ချင်းလုပ်ပေးခဲ့တယ်။ ဓာတ်ရောင်ခြည်ကုထုံးခံယူနေတုန်းမှာ ကျွန်မသိပ်ပြီး ဒုက္ခမခံခဲ့ရဘူး၊ ဘေးထွက်ဆိုးကျိုးတွေလည်း သိပ်မရှိခဲ့ဘူး၊ ဒါဟာ ကျွန်မအတွက် ဘုရားသခင်ရဲ့ ကာကွယ်စောင့်ရှောက်မှုဖြစ်တယ်ဆိုတာကို ကျွန်မ ရှင်းရှင်းလင်းလင်း သိလိုက်တယ်။ ဘုရားသခင်ကို တကယ်ပဲ ကျေးဇူးတင်မိတယ်။ ဒီနည်းနဲ့ ဓာတ်ရောင်ခြည်ကုထုံး ဆယ့်ခုနစ်ကြိမ် ခံယူပြီးနောက်မှာ ကျွန်မရဲ့ရောဂါကို ထိန်းချုပ်နိုင်ခဲ့တယ်။ အဲဒီနောက်မှာတော့ ညီအစ်ကိုမောင်နှမတွေနဲ့အတူ တာဝန်တွေကို ဆက်ပြီး ထမ်းဆောင်ခဲ့တယ်။

၂၀၂၀ ခုနှစ်မှာ ကျွန်မ ဧည့်ခံခြင်း တာဝန်ကို ထမ်းဆောင်နေခဲ့တယ်။ အလုပ်လိုအပ်ချက်ကြောင့် ရံဖန်ရံခါ အပြင်ထွက်ပြီး ကိစ္စတွေကို ဆောင်ရွက်ရတတ်တယ်၊ တစ်ခါတလေ ကိစ္စတွေပြီးလို့ ညနေပိုင်း အိမ်ပြန်ရောက်တဲ့အခါ အရမ်းပင်ပန်းတယ်လို့ ခံစားရတယ်။ တစ်ခါက လူနာတစ်ယောက် ပြောခဲ့ဖူးတာကို ကျွန်မသတိရမိတယ်၊ “ကင်ဆာဖြစ်ပြီးရင် လုံးဝ အပင်ပန်းမခံရဘူး၊ မဟုတ်ရင် အလွယ်တကူ ပြန်ဖြစ်တတ်တယ်။ ကင်ဆာပြန်ဖြစ်ရင် ကုလို့မရတော့တာမျိုး ဖြစ်နိုင်တယ်” တဲ့။ ဆရာဝန်ကလည်း ကျွန်မကို ပိုပြီးနားနေဖို့နဲ့ အလုပ်မပိဖို့ အကြံပေးခဲ့တယ်။ အထူးသဖြင့် ဆေးရုံတက်နေတုန်းက ကြားခဲ့ရတဲ့ ကင်ဆာပြန်ဖြစ်လို့ သေဆုံးသွားတဲ့ ဖြစ်ရပ်တွေအားလုံးကို စဉ်းစားမိတဲ့အခါ ကျွန်မ နည်းနည်းကြောက်သွားခဲ့တယ်။ ကင်ဆာ ပြန်ဖြစ်လာရင် ဘယ်လိုလုပ်မလဲ။ ငါ အဲဒါကြောင့် သေသွားမှာလား။ ဒါပေမဲ့ အဲဒီအချိန်မှာ တရုတ်ကွန်မြူနစ်ပါတီက ညီအစ်ကိုမောင်နှမတွေကို အရူးအမူး ဖမ်းဆီးနေခဲ့တော့ ကျွန်မက ပတ်ဝန်းကျင်ကို ကာကွယ်ပြီး သူတို့ကို ဘေးကင်းအောင် စောင့်ရှောက်ပေးဖို့ လိုအပ်တယ်၊ ဒါကြောင့် ကျွန်မ ဆေးရုံကို နောက်ဆက်တွဲရက်ချိန်းအတွက် သွားဖို့ အချိန်မရှိခဲ့ဘူး။ ကျွန်မ ကိုယ့်တာဝန်မှာ ဇွဲရှိရှိနဲ့ ဆက်လုပ်နေပုံပေါက်ပေမဲ့ ကျွန်မရဲ့ရောဂါအတွက် ခဏခဏ စိုးရိမ်ခဲ့ပြီး ရံဖန်ရံခါ ဒီလိုတွေးမိလာတယ်၊ “ငါ့ကျန်းမာရေးက မကောင်းပေမဲ့ ဒီနှစ်တွေအားလုံးမှာ ကိုယ့်တာဝန်ကို ထမ်းဆောင်တာကို ဘယ်တော့မှ မရပ်ခဲ့ဘူး။ ဘုရားသခင်က ငါ့ကင်ဆာကို ပြန်မဖြစ်အောင် သေချာပေါက် ကာကွယ်ပေးမှာပဲ၊ ဟုတ်တယ်မလား” လို့ပေါ့။ ကျွန်မ ဘုရားနဲ့ နောက်တစ်ကြိမ် အပေးအယူလုပ်ဖို့ ကြိုးစားနေမှန်း ကိုယ့်ကိုယ်ကိုယ် သဘောပေါက်သွားတယ်၊ ဒါနဲ့ ဒီရည်ရွယ်ချက်ကို ပုန်ကန်ဖို့ ဘုရားသခင်ဆီ အမြန်ဆုတောင်းလိုက်တယ်။ နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ကျွန်မဖတ်ခဲ့ပြီး သေရေးရှင်ရေးကို နည်းနည်းပိုပြီး ထိုးထွင်းသိမြင်လာခဲ့တယ်။ ဘုရားသခင်က ပြောသည် “၎င်းတို့၏ လူ့ဘဝ ဆယ်စုနှစ် အတွေ့အကြုံများ၌ ဖန်ဆင်းရှင်၏ အချုပ်အခြာအာဏာ ဆိုင်သည့် သိနားလည်မှု ရရှိပြီးသူသည် ဘဝ၏ အဓိပ္ပါယ်နှင့် တန်ဖိုးအတွက် မှန်ကန်သည့် အသိအမှတ်ပြု တန်ဖိုးထားမှု ရှိသည့်သူဖြစ်သည်။ ထိုသို့သော လူသည် ဖန်ဆင်းရှင်၏ အချုပ်အခြာအာဏာနှင့်ဆိုင်သော စစ်မှန်သည့် အတွေ့အကြုံနှင့် သိနားလည်မှုတို့နှင့်အတူ ဘဝရည်ရွယ်ချက်နှင့်ဆိုင်သည့် နက်ရှိုင်းသော အသိပညာတစ်ခု ရှိသကဲ့သို့၊ ထို့ထက်ပို၍ ဖန်ဆင်းရှင်၏ သြဇာအာဏာကို ကျိုးနွံနာခံနိုင်လေသည်။ ထိုသို့သော လူသည် ဖန်ဆင်းရှင်၏ လူသားမျိုးနွယ်ကို ဖန်ဆင်းခြင်း အဓိပ္ပါယ်ကို နားလည်သည်။ လူသားသည် ဖန်ဆင်းရှင်ကို ကိုးကွယ်သင့်သည်၊ လူသားပိုင်ဆိုင်သည့် အရာရာတိုင်းက ဖန်ဆင်းရှင်ဆီကလာပြီး သိပ်မဝေးလှသည့် အနာဂတ်တစ်နေ့တွင် သူ့ထံသို့ ပြန်သွားလိမ့်မည်ဆိုသည်ကို နားလည်သည်။ ဤလိုလူမျိုးသည် ဖန်ဆင်းရှင်က လူသား၏ မွေးဖွားမှုကို စီစဉ်ပြီး လူသား၏ သေဆုံးမှုအပေါ်မှာ အချုပ်အခြာ အာဏာ ရှိသည်၊ ရှင်ခြင်းနှင့် သေခြင်းနှစ်ခုလုံးသည် ဖန်ဆင်းရှင်၏ သြဇာအာဏာအားဖြင့် ကြိုတင်ပြဋ္ဌာန်းထားခြင်းဖြစ်သည်ကို နားလည်သည်။ ထို့ကြောင့် ဤအရာများကို အမှန်တကယ် သဘောပေါက်သည့်အခါ သေခြင်းကို ကျိုးကြောင်းမမြင်ဘဲ ထိတ်လန့်ခြင်းနှင့် ဆန့်ကျင်ရုန်းကန်ခြင်းထက် သေခြင်းကို တည်တည်ငြိမ်ငြိမ်နှင့် ရင်ဆိုင်နိုင်လာသည်၊ လောကီ ပိုင်ဆိုင်မှုများကို တည်တည်ငြိမ်ငြိမ်နှင့် ဘေးဖယ်ထားနိုင်သည်၊ ဖြစ်လာသည့်အရာ အားလုံးကို လက်ခံပြီး ပျော်ရွှင်စွာကျိုးနွံ နာခံလာနိုင်ကာ၊ ဖန်ဆင်းရှင်က စီစဉ်ထားသည့် နောက်ဆုံး ဘဝဆုံမှတ်ကို ကြိုဆိုနိုင်လေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ မွေးခြင်း၊ အိုခြင်း၊ နာခြင်း၊ သေခြင်း အားလုံးက ဘုရားသခင်ရဲ့ လက်ထဲမှာပဲ ရှိတယ်၊ ပြီးတော့ လူတစ်ယောက်ရဲ့သေဆုံးချိန်ကို ဘုရားသခင်က ကြိုတင်သတ်မှတ်ထားပြီးသားဖြစ်တယ်ဆိုတာကို ကျွန်မ နားလည်ခဲ့တယ်။ ဒါက ဘာသာတရားမရှိသူတွေ ပြောသလို အလုပ်ပိရင် ကင်ဆာပြန်ဖြစ်ပြီး သေဆုံးရတယ်ဆိုတာမျိုး မဟုတ်ဘူး။ ဘုရားကသာ ကျွန်မကို ဒီအသက်အရွယ်အထိပဲ အသက်ရှင်ဖို့ ကြိုတင်သတ်မှတ်ထားရင် ကျွန်မ နေ့တိုင်း အိပ်ရာထဲမှာ နားနေပြီး အရမ်းကာရော အားမစိုက်ရင်တောင်မှ သေခြင်းတရားကနေ လွတ်မြောက်နိုင်ဦးမှာ မဟုတ်ဘူး။ ကင်ဆာပြန်ဖြစ်မှာစိုးလို့သာ ကျွန်မတာဝန်ကို ထမ်းဆောင်တာကို ရပ်လိုက်မယ်ဆိုရင် ဒါဟာ ဘုရားကို စစ်မှန်တဲ့ ပုန်ကန်ခြင်း ဖြစ်မှာပဲ။ နောက်ဆုံးမှာ ကျွန်မကင်ဆာ ပြန်မဖြစ်ခဲ့ရင်တောင် ကိုယ့်တာဝန်ကို ကောင်းကောင်း မဖြည့်ဆည်းခဲ့ဘူးဆိုရင် ကျွန်မဘဝက အချည်းနှီးပဲ ဖြစ်သွားမှာ၊ ပြီးတော့ ဘုရားသခင်ရဲ့ စက်ဆုပ်ရွံရှာမှုကိုလည်း ခံရမှာပဲ။ ကျွန်မအသက်ရှင်မလား၊ သေမလားဆိုတာက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေအပေါ်မှာပဲ မူတည်တယ်၊ ပြီးတော့ ကျွန်မရဲ့စိုးရိမ်ပူပန်မှုတွေက အဲဒါကို မပြောင်းလဲနိုင်ဘူးဆိုတာကိုလည်း ကျွန်မနားလည်ခဲ့တယ်။ ကျွန်မလုပ်ရမှာက ဘုရားရဲ့အစီအစဉ်တွေကို ကျိုးနွံနာခံပြီး ကိုယ့်တာဝန်ကို ကောင်းကောင်းဖြည့်ဆည်းဖို့ပဲ။ ဒါဆိုရင် တစ်နေ့နေ့မှာ ဒီလောကကြီးကနေ ငါထွက်ခွာသွားခဲ့ရင်တောင် ကျွန်မရဲ့ဘဝက တန်ဖိုးရှိခဲ့မှာပဲ။ ဒီလိုသိနားလည်သွားတော့ ကျွန်မ ကင်ဆာ ပြန်ဖြစ်မလား၊ သေမလားဆိုတာကို မစိုးရိမ်တော့ဘူး။

အဲဒီနောက်မှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မဖတ်ခဲ့တယ်၊ လက်တွေ့လုပ်ဆောင်ရမယ့် လမ်းကြောင်းက ပိုပြီးတော့တောင် ရှင်းလင်းလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်၌ သင်၏ယုံကြည်ခြင်းနှင့် သမ္မာတရားကို လိုက်စားခြင်း၌ သင်က ‘ဘုရားသခင်က ကျွန်ုပ်အပေါ် မည်သည့်ရောဂါ သို့မဟုတ် သဘောမတူဖွယ် ဖြစ်ရပ်များကို ကျရောက်ခွင့်ပြုပါစေ၊ ဘုရားသခင် မည်သည့်အရာကို လုပ်ဆောင်ပါစေ ကျွန်ုပ်သည် ကျိုးနွံနာခံပြီး ဖန်ဆင်းခံတစ်ယောက်အဖြစ် ကျွန်ုပ်၏ နေရာတွင် နေရမည်။ အခြားအရာအားလုံးထက်ပိုပြီး သမ္မာတရား၏ ဤရှုထောင့်ဖြစ်သည့် ကျိုးနွံနာခံခြင်းကို ကျွန်ုပ် လက်တွေ့လုပ်ဆောင်ရမည်၊ ယင်းကို ကျွန်ုပ် အကောင်အထည်ဖော်ရမည်။ ပြီးလျှင် ဘုရားသခင်ကို ကျိုးနွံနာခံခြင်း လက်တွေ့ကျမှုတွင် အသက်ရှင်နေထိုင်သည်။ ထို့အပြင် ဘုရားသခင်က ကျွန်ုပ်ကို တာဝန်ပေးစေခိုင်းသည့် အရာနှင့် ကျွန်ုပ်ထမ်းဆောင်သင့်သည့် တာဝန်ကို ကျွန်ုပ် ဘေးဖယ်၍မဖြစ်ပေ။ ကျွန်ုပ်၏ နောက်ဆုံးထွက်သက်တွင်ပင် ကျွန်ုပ်သည် မိမိ၏တာဝန်ကို စွဲစွဲမြဲမြဲ ထိန်းသိမ်းရမည်’ ဟု ဆိုနိုင်လျှင် ဤသည်မှာ သက်သေခံချက်ပေးခြင်း မဟုတ်လော။ သင်၌ ဤသန္နိဋ္ဌာန်မျိုးနှင့် ဤအခြေအနေမျိုး ရှိသည့်အခါ သင်သည် ဘုရားသခင်နှင့်ပတ်သက်၍ ညည်းညူနိုင်သေးသလော။ မဟုတ်ပေ၊ သင် မညည်းညူနိုင်ပေ။ ထိုသို့သော အချိန်တစ်ခုတွင် သင်သည် သင့်ကိုယ်သင် ‘ဘုရားသခင်က ကျွန်ုပ်ကို ဤဇီဝအသက်ကို ပေးသည်၊ သူသည် ဤနှစ်များ တစ်လျှောက် ကျွန်ုပ်အတွက် ထောက်ပံ့ပေးကာ ကွယ်ကာပေးပြီးဖြစ်သည်၊ သူသည် ကျွန်ုပ်ထံမှ နာကျင်မှုများစွာ ယူပြီးဖြစ်သည်၊ ကျွန်ုပ်ကို ကျေးဇူးတော်များစွာနှင့် သမ္မာတရားများစွာတို့ကို ပေးပြီးဖြစ်သည်။ ကျွန်ုပ်သည် မျိုးဆက်များကြာအောင် လူများ နားမလည်သေးသည့် သမ္မာတရားများနှင့် နက်နဲမှုများကို နားလည်ပြီးဖြစ်သည်။ ကျွန်ုပ်သည် ဘုရားသခင်ထံမှ များစွာ ရရှိပြီးဖြစ်သောကြောင့် ဘုရားသခင်ကို ကျွန်ုပ် ပြန်လည်ပေးဆပ်ရမည်။ ယခင်က ကျွန်ုပ်၏ ဝိညာဉ်ရင့်ကျက်မှုသည် အလွန် နုနယ်သည်၊ ကျွန်ုပ်သည် မည်သည့်အရာကိုမျှ နားမလည်ဘဲ ကျွန်ုပ် ပြုသမျှအရာအားလုံးသည် ဘုရားသခင်ကို နာကျင်စေသည်။ ကျွန်ုပ်သည် အနာဂတ်တွင် ဘုရားသခင်ကို ပြန်လည်ပေးဆပ်ဖို့ နောက်ထပ် အခွင့်အရေး ရှိနိုင်မည် မဟုတ်ပေ။ ဤနှစ်များတစ်လျှောက် ကျွန်ုပ်အတွက် ထောက်ပံ့ပေးခြင်းသည် အချည်းနှီးမဖြစ်ဘဲ အကျိုးဖြစ်ထွန်းပြီးဖြစ်သည်ကို ဘုရားသခင် တွေ့မြင်နိုင်ဖို့အလို့ငှာ ကျွန်ုပ် အသက်ရှင်ဖို့ အချိန်မည်မျှ ကျန်ပါစေ ကျွန်ုပ်၌ရှိသည့် အနည်းငယ်သော ခွန်အားကို ပူဇော်ဆက်ကပ်ပြီး ဘုရားသခင်အတွက် ကျွန်ုပ် လုပ်ဆောင်နိုင်သည့်အရာကို လုပ်ဆောင်ရမည်။ ဘုရားသခင်ကို နှစ်သိမ့်မှု ဆောင်ကြဉ်းပေးပါရစေ၊ ပြီးလျှင် သူ့ကို မနာကျင်စေတော့သကဲ့သို့ စိတ်မပျက်စေတော့ပေ’ ဟု တွေးလိမ့်မည်။ ဤနည်းလမ်းဖြင့် တွေးတောခြင်းကရော အဘယ်သို့ ရှိသနည်း။ ‘ဤရောဂါက မည်သည့်အချိန်တွင် ပျောက်မည်နည်း။ ပျောက်သည့်အချိန်တွင် ကျွန်ုပ်၏ တာဝန်ကို အစွမ်းကုန် ထမ်းဆောင်ပြီး သစ္စာစောင့်သိမည်။ ကျွန်ုပ်သည် မကျန်းမာသည့်အခါတွင် မည်သို့ သစ္စာစောင့်သိနိုင်သနည်း။ ဖန်ဆင်းခံတစ်ဦး၏ တာဝန်ကို ကျွန်ုပ် မည်သို့ ထမ်းဆောင်နိုင်သနည်း။’ ဟု တွေးလျက် သင့်ကိုယ်သင် မည်သို့ကယ်တင်ဖို့၊ သို့မဟုတ် လွတ်မြောက်ဖို့ မတွေးလေနှင့်။ သင်၌ ထွက်သက် တစ်ခုရှိသမျှ ကာလပတ်လုံး သင်သည် သင်၏တာဝန်ကို ထမ်းဆောင်နိုင်စွမ်း မရှိသလော။ သင်သည် ထွက်သက်တစ်ခု ရှိသမျှကာလပတ်လုံး ဘုရားသခင်ကို အရှက်မရစေအောင် လုပ်နိုင်စွမ်းရှိသလော။ သင်၌ ထွက်သက်တစ်ခု ရှိသမျှကာလပတ်လုံး သင်၏စိတ်သည် ကြည်လင်သမျှကာလပတ်လုံး သင်သည် ဘုရားသခင်နှင့်ပတ်သက်၍ မညည်းညူနိုင်စွမ်း ရှိသလော။ (ရှိပါသည်။) ယခုအခါတွင် ‘ဟုတ်ပါသည်’ ဟု ပြောရသည်မှာ လွယ်ကူသော်လည်း ဤသည်က သင့်ကို အမှန်တကယ် ဖြစ်ပျက်သည့်အခါတွင် ယင်းက အလွန်လွယ်ကူ လိမ့်မည် မဟုတ်ပေ။ ထို့ကြောင့် သင်တို့သည် သမ္မာတရားကို လိုက်စားရမည်၊ သမ္မာတရားနှင့် ပတ်သက်၍ မကြာခဏ အလုပ်ကြိုးစားရမည် ဖြစ်ပြီး၊ ‘ဘုရားသခင်၏ ရည်ရွယ်ချက်များကို ကျွန်ုပ် မည်သို့ ကျေနပ်စေနိုင်သနည်း။ ဘုရားသခင်၏ချစ်ခြင်းမေတ္တာကို ကျွန်ုပ် မည်သို့ ပြန်ပေးဆပ်နိုင်သနည်း။ ဖန်ဆင်းခံတစ်ဦး၏ တာဝန်ကို ကျွန်ုပ် မည်သို့ ထမ်းဆောင်နိုင်သနည်း။’ ဟု တွေးခြင်း၌ သာ၍ အချိန် ကုန်ဆုံးရမည်။ ဖန်ဆင်းခံတစ်ဦး ဆိုသည်မှာ အဘယ်နည်း။ ဘုရားသခင်၏နှုတ်ကပတ်တော်များကို နားထောင်ရုံမျှသည် ဖန်ဆင်းခံတစ်ဦး၏ တာဝန်ဖြစ်သလော။ မဟုတ်ပေ။ ယင်းက ဘုရားသခင်၏ နှုတ်ကပတ်တော်ကို အသက်ရှင် နေထိုင်ဖို့ ဖြစ်သည်။ သင်သည် ဤအရာများကို အသက်ရှင်နေထိုင်နိုင်ပြီး သူ့အား သက်သေခံနိုင်ဖို့အလို့ငှာ ဘုရားသခင်သည် သင့်အား သမ္မာတရားများစွာ၊ လမ်းခရီးများစွာနှင့် အသက်များစွာကို ပေးပြီးဖြစ်သည်။ ဤသည်မှာ ဖန်ဆင်းခံတစ်ဦး လုပ်ဆောင်သင့်သည့် အရာဖြစ်သည်။ ပြီးလျှင် ယင်းမှာ သင်၏ တာဝန်နှင့် ဝတ္တရားတို့ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်း၌သာလျှင် ရှေ့ဆက်ရာ လမ်းကြောင်းရှိသည်) ဘုရားရဲ့ ကျွန်မတို့အပေါ်ထားတဲ့ တောင်းဆိုချက်တွေက အရမ်းရိုးရှင်းတယ်၊ အဲဒါက ကျိုးနွံနာခံခြင်းရဲ့ လက်တွေ့ကျမှုနဲ့ အသက်ရှင်နေထိုင်ဖို့ပဲ၊ ရောဂါဝေဒနာနဲ့ဖြစ်စေ၊ တခြားအခက်အခဲတွေနဲ့ဖြစ်စေ ကြုံတွေ့ရပါစေ ကိုယ့်တာဝန်ကို ကောင်းကောင်းဖြည့်ဆည်းရမယ်ဆိုတာကို ကျွန်မနားလည်ခဲ့တယ်။ ကျွန်မရဲ့အသက်ကို ဘုရားက ပေးထားတာ၊ ရှေ့ဆက်ပြီးတော့ ကျွန်မရဲ့ရောဂါ ပြန်ဖြစ်မလား၊ ကျွန်မသေမလားဆိုတာ အားလုံးက ဘုရားသခင်ရဲ့ လက်ထဲမှာပဲ ရှိတယ်၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မကျိုးနွံနာခံဖို့ ဆန္ဒရှိခဲ့တယ်။ ကျွန်မက ခန္ဓာကိုယ် နည်းနည်းပင်ပန်းတယ်လို့ ခံစားရုံလေးပါ၊ ဒါက ကျွန်မရဲ့ကင်ဆာ ပြန်ဖြစ်လာပြီလို့ ဆိုလိုတာမှ မဟုတ်တာ။ ပြီးတော့ ကျွန်မ အိပ်ရာကနေ မထနိုင်လောက်အောင် ပင်ပန်းနွမ်းနယ်နေတာ မဟုတ်ဘူး။ အထူးသဖြင့် တရုတ်ကွန်မြူနစ်ပါတီက ညီအစ်ကိုမောင်နှမတွေကို အရူးအမူး ဖမ်းဆီးနေတော့ ကိုယ့်စိတ်နှလုံးကို တာဝန်ပေါ်မှာပဲ အာရုံစိုက်ထားသင့်တယ်၊ ညီအစ်ကိုမောင်နှမတွေ သူတို့ရဲ့တာဝန်တွေကို အေးအေးချမ်းချမ်း ထမ်းဆောင်နိုင်အောင် ကာကွယ်စောင့်ရှောက်ပေးဖို့ ဘုရားသခင်ကို ဆုတောင်းပြီး အားကိုးသင့်တယ်။ အဲဒီနောက်မှာတော့ ကျွန်မ တာဝန်ကို ပုံမှန်အတိုင်းပဲ ဆက်ပြီးထမ်းဆောင်ခဲ့တယ်။ တစ်ခါတလေ ခန္ဓာကိုယ် မအီမသာဖြစ်ရင် ပိုနားလိုက်တယ်၊ နေလို့ကောင်းသွားရင် ထပြီး ဘုရားနှုတ်ကပတ်တော်ကို ဖတ်တယ်။ အပြင်ထွက်ပြီး ကိစ္စတွေဆောင်ရွက်ဖို့လိုရင်လည်း ကိုယ့်ရောဂါအကြောင်း သိပ်ပြီးတွေးမနေဘဲ ပုံမှန်အတိုင်းပဲ အပြင်ထွက်တယ်။ ခဏကြာပြီးနောက်မှာ ကျွန်မ ဆေးရုံကို နောက်ဆက်တွဲရက်ချိန်း ပြန်သွားပြတဲ့အခါ ကင်ဆာက ပြန်မဖြစ်ခဲ့ဘူး။ ကျွန်မဒီလိုပဲ တာဝန်ကိုဆက်ထမ်းဆောင်ရင်း သုံးလေးလကြာတိုင်း ဆေးရုံကို နောက်ဆက်တွဲရက်ချိန်းပြန်သွားပြတယ်၊ အခုဆိုရင် နှစ်တွေအများကြီး ကြာသွားပြီ ကျွန်မရဲ့ကင်ဆာက ပြန်မဖြစ်တော့ဘူး။ ဘုရားသခင်ရဲ့ ကာကွယ်စောင့်ရှောက်မှုနဲ့ လမ်းပြမှုအတွက် ကျွန်မတကယ်ကို ကျေးဇူးတင်မိပါတယ်။

ဒီရောဂါဝေဒနာကနေတစ်ဆင့် လူသားမျိုးနွယ်ကို ကယ်တင်ဖို့ ဘုရားသခင်ရဲ့ ရည်ရွယ်ချက်ကို ကျွန်မပိုပြီး နားလည်လာခဲ့တယ်၊ ဘုရားသခင်က ဘယ်လိုအခြေအနေမျိုးကိုပဲ ဖန်တီးပေးပါစေ၊ အဲဒါတွေအားလုံးက လူကိုသန့်စင်ဖို့၊ လူရဲ့ဖောက်ပြန်ပျက်စီးတဲ့ စိတ်သဘောထားနဲ့ ယုံကြည်ခြင်းထဲက မစင်ကြယ်မှုတွေကို ဖယ်ရှားပေးဖို့ပဲ ဖြစ်တယ်ဆိုတာကို ကျွန်မတွေ့ခဲ့ရတယ်။ တစ်ချိန်တည်းမှာပဲ လူတစ်ယောက် အသက်ရှင်နေတုန်းမှာ သူတို့ဟာ သမ္မာတရားကို လိုက်စားသင့်တယ်၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံသင့်တယ်၊ ပြီးတော့ ကိုယ့်တာဝန်ကို ကောင်းကောင်း ဖြည့်ဆည်းသင့်တယ်ဆိုတာကိုလည်း ကျွန်မနားလည်လာခဲ့တယ်။ ဒါဟာ အဓိပ္ပာယ်ရှိရှိ၊ တန်ဖိုးရှိရှိ နေထိုင်ဖို့ တစ်ခုတည်းသောနည်းလမ်းပဲ။ အခုအချိန်ကစပြီး ကျွန်မ သမ္မာတရားကို စိတ်အားထက်ထက်သန်သန်နဲ့ လိုက်စားမယ်၊ စိတ်သဘောထားပြောင်းလဲမှုကို လိုက်စားပြီး ဘုရားကို စိတ်ကျေနပ်အောင် ကိုယ့်တာဝန်ကို ကောင်းကောင်းဖြည့်ဆည်းသွားမယ်။ ဘုရားသခင်ကို ကျေးဇူးတင်ပါတယ်။


၃၀။ ကျွန်မရဲ့သားအပေါ်ထားတဲ့ မျှော်လင့်ချက်တွေ ပျက်သုဉ်းသွားပြီးတဲ့နောက်

ချန်မော့၊ တရုတ်ပြည်

ကျွန်မက ပညာတတ်မိသားစုတစ်စုမှာ မွေးဖွားခဲ့တာပါ။ ကျွန်မမိဘတွေက “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်” “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”၊ ပြီးတော့ “ထင်ရှားကျော်ကြားမှုရရှိခြင်း သည် သူ၏ဘိုးဘေးများအတွက် ဂုဏ်အသရေ ယူဆောင်လာသည်” ဆိုပြီး အမြဲတမ်း သင်ပေးခဲ့ကြတယ်။ ကျွန်မက ဒီအတွေးအခေါ်တွေနဲ့ ခံယူချက်တွေကို စိတ်ထဲမှာ လက်ခံထားခဲ့ပြီး အဲဒီအတွက် အမြဲတမ်း ကြိုးစားခဲ့တယ်။ ပညာကိုအသုံးချပြီး ကိုယ့်ကံကြမ္မာကိုယ်ပြောင်းလဲချင်ခဲ့တာလေ။ ကောလိပ်တက်ခွင့်ရရင် သိက္ခာရှိတဲ့အလုပ်တစ်ခု ရနိုင်မယ်လို့ ကျွန်မယုံကြည်ခဲ့တယ်။ အဲဒါဆိုရင် ပင်ပင်ပန်းပန်း ကာယအလုပ်တွေ မလုပ်ရဘဲ ရုံးမှာထိုင်နိုင်မယ်၊ လူတွေကလည်း ကိုယ့်ကို အထင်ကြီးလေးစားကြမှာပေါ့။ ဒါပေမဲ့ ကိစ္စတွေက ကျွန်မဖြစ်စေချင်သလို ဖြစ်မလာခဲ့ဘဲ ကောလိပ်ဝင်ခွင့် မရခဲ့ပါဘူး။ နောက်ပိုင်းမှာ ဘိလပ်မြေထုတ်ကုန်စက်ရုံတစ်ခုမှာ အလုပ်သမားတစ်ယောက် ဖြစ်လာခဲ့တယ်။ ကျွန်မ အိမ်ထောင်ကျပြီးတဲ့နောက်မှာတော့ ကျွန်မက သာမန်အလုပ်သမားတစ်ယောက်ဖြစ်လို့ ယောက္ခမက ကျွန်မကို အထင်သေးပြီး ခဏခဏ ဒုက္ခပေးခဲ့တယ်။ သူက ကျွန်မကို နုံချာချာ အလုပ်သမားတစ်ယောက်လို့ ပြောတတ်တယ်။ ယောက္ခမရဲ့ လှောင်ပြောင်ပြီး အထင်သေးတဲ့ စကားတွေကြားရတဲ့အခါ ကျွန်မ ပြန်မပြောရဲခဲ့ဘဲ စိတ်ထဲမှာ အရမ်းကို ဝမ်းနည်းခံစားခဲ့ရတယ်။ ဒါနဲ့ ကျွန်မ ကလေးကို ပြုစုပျိုးထောင်ရင်းနဲ့ စာတွေဆက်သင်ဖို့ ဆုံးဖြတ်လိုက်တယ်။ ဒီလိုနဲ့ ကောလိပ်ဝင်ခွင့်ရပြီးသွားတဲ့နောက် အရာရှိတစ်ယောက်ဖြစ်လာနိုင်ပြီး အဲဒီအခါကျရင် ကျွန်မယောက္ခမက ကျွန်မကို အထင်သေးတော့မှာ မဟုတ်ဘူးပေါ့။

၁၉၈၆ ခုနှစ်မှာတော့ ကျွန်မ မျှော်လင့်ထားတဲ့အတိုင်း ကောလိပ်ဝင်ခွင့်စာမေးပွဲကို ဖြေဆိုခဲ့ပြီး အောင်လက်မှတ်တစ်ခု ရခဲ့ပါတယ်။ ဘွဲ့ရပြီးတော့ စက်ရုံကိုပြန်လာပြီး အရာရှိဖြစ်လာခဲ့တယ်။ နောက်ပိုင်းမှာ တိရစ္ဆာန်အစာထုတ်လုပ်တဲ့ စက်ရုံခွဲရဲ့ ဒါရိုက်တာအဖြစ် ရာထူးတိုးခဲ့တယ်။ ကျွန်မရဲ့ အတန်းဖော်တွေ၊ လုပ်ဖော်ကိုင်ဖက်တွေအားလုံးက ကျွန်မကို အရမ်းလေးစားကြတယ်။ ကျွန်မကို စွမ်းဆောင်နိုင်တဲ့အမျိုးသမီးတစ်ယောက်လို့ ပြောကြတယ်။ ဆွေမျိုးမိတ်ဆွေတွေအားလုံးကလည်း ကျွန်မကို ချီးကျူးကြတာပေါ့။ ကျွန်မကိုသိတဲ့လူတိုင်းက လမ်းမှာတွေ့ရင် နွေးနွေးထွေးထွေး နှုတ်ဆက်ကြတယ်။ ယောက္ခမရဲ့ သဘောထားကလည်း အရင်လိုမဟုတ်ဘဲ ပြောင်းသွားပြီး ကျွန်မနဲ့စကားပြောတဲ့အခါတိုင်း မျက်နှာမှာ အပြုံးပန်းဝေနေတတ်တယ်။ အိမ်နီးနားချင်းတွေကိုတောင် ကျွန်မရဲ့အရည်အချင်းတွေအကြောင်း ကြွားလုံးထုတ်ပြောတတ်သေးတယ်။ နောက်ဆုံးတော့ ကျွန်မ မျက်နှာပန်းလှခဲ့ရပါတယ်။ သက်ပြင်မချဘဲ မနေနိုင်ဘူး၊ “အဆင့်အတန်းရှိတာနဲ့ မရှိတာ တကယ်ကို ကွာတာပဲနော်” လို့ပေါ့။ တခြားသူတွေရဲ့ ချီးမွမ်းမှုတွေကြားမှာ ပျော်မွေ့နေတုန်း ကျွန်မမှာ တာဝန်တစ်ခုရှိသေးတယ်ဆိုတာ သတိရလာတယ်၊ ကျွန်မသားကို ကောင်းကောင်းပျိုးထောင်ပေးရမယ်၊ အဲဒါမှ သူလည်း ကျွန်မလိုပဲ အသိပညာတွေပိုတတ်ပြီး ကောလိပ်ဝင်ခွင့်ရမယ်။ အနာဂတ်မှာ သူက ကျွန်မကိုကျော်တက်ပြီး အစိုးရ အလုပ်အကိုင်ကို လိုက်စားနိုင်မယ်၊ အာဏာနဲ့ အဆင့်အတန်းတွေရမယ်၊ လူတွေကြားမှာ ထင်ပေါ်ကျော်ကြားပြီး ကျွန်မတို့ဘိုးဘေးတွေအတွက် ဂုဏ်ဆောင်နိုင်မှာပေါ့။ အဲဒီအခါကျရင် သူ့အမေဖြစ်တဲ့ ကျွန်မကလည်း စိန်နားကပ်ရောင်နဲ့ ပါးပြောင်လို့ရမှာပေါ့။ ဒါနဲ့ ကျွန်မသား အလယ်တန်းကျောင်းရောက်တဲ့အခါ ကျွန်မရဲ့အဆက်အသွယ်တွေသုံးပြီး ဒေသမှာအကောင်းဆုံးကျောင်းတစ်ကျောင်းကို သူ့အတွက် ရှာပေးခဲ့တယ်။ သူ့ကို စာကြိုးစားဖို့ ခဏခဏပြောပြီး ကောလိပ်ဝင်ခွင့်ရမှ အလုပ်ကောင်းကောင်းရမယ်၊ အနာဂတ်ကောင်းရှိမယ်လို့ သင်ပေးခဲ့တယ်။ ကျွန်မသားကလည်း ကျွန်မကို စိတ်မပျက်စေခဲ့ပါဘူး။ သူ့ရဲ့စာသင်ရလဒ်က အတန်းထဲမှာ ထိပ်ဆုံးခြောက်ယောက်ထဲမှာ အမြဲပါတယ်။ သူ့ရဲ့အတန်းပိုင်ဆရာက ကျွန်မကို ပြောတယ်၊ “ခင်ဗျားတို့သားကို ကောင်းကောင်းပျိုးထောင်ပေးရမယ်နော်။ သူက အရမ်းတော်တယ်၊ ချင်းဟွာ ဒါမှမဟုတ် ပီကင်းတက္ကသိုလ်ကို ဝင်နိုင်တဲ့အရည်အချင်းရှိတယ်” တဲ့။ ဆရာ့စကားကိုကြားတော့ ကျွန်မ တကယ်ကို ပျော်သွားပြီး စိတ်ထဲမှာ တွေးမိတယ်၊ “ငါ့သားကတော်တယ်၊ သူ့အတွက်က ထိပ်တန်းတက္ကသိုလ်တစ်ခုဝင်ဖို့ ပြဿနာမဟုတ်ဘူး။ အနာဂတ်မှာ အလုပ်ကောင်းကောင်းတစ်ခုရှာဖို့ဆိုတာကတော့ ပိုလို့တောင် ထမင်းစားရေသောက်ဖြစ်သေးတယ်” လို့ပေါ့။ ကျွန်မက အလုပ်အကိုင်အောင်မြင်နေတယ်၊ သားကလည်း ကျောင်းမှာစာတော်တယ်။ ဒါတွေကြောင့် အနာဂတ်အတွက် မျှော်လင့်ချက်တွေနဲ့ ပြည့်နှက်နေခဲ့တာပေါ့။ ဒါပေမဲ့ နောက်ပိုင်းဖြစ်လာတဲ့အရာတွေကတော့ လုံးဝကို မမျှော်လင့်ထားတဲ့အရာတွေပါပဲ။

၁၉၉၅ ခုနှစ်ရဲ့ ဒုတိယနှစ်ဝက်ကစပြီး ကျွန်မ ကန်ထရိုက်ယူထားတဲ့ တိရစ္ဆာန်အစာစက်ရုံခွဲက အမြတ်အစွန်းရှိရာကနေ အရှုံးပေါ်တဲ့ဘက်ကို ရောက်သွားတယ်။ ဒီအတွက် ကျွန်မ အရမ်းကို စိုးရိမ်ပူပန်ခဲ့ရတယ်။ ပြီးတော့ ကျွန်မ တီဘီရောဂါအပြင်းအထန်ဖြစ်လာပြီး အားနည်းလွန်းလို့ အလုပ်မသွားနိုင်တော့ဘူး။ ဒါနဲ့ စာချုပ်ကို စောစောစီးစီးဖျက်သိမ်းလိုက်တော့ စက်ရုံက ကျွန်မကို လစာမပေးတော့ဘူး။ အဲဒီအချိန်တုန်းက ကျွန်မယောက်ျားက အလုပ်မရှိတာ နှစ်နဲ့ချီနေပြီး သင့်တော်တဲ့အလုပ်တစ်ခု ဘယ်တော့မှ မရှာနိုင်ခဲ့ဘူး။ တိုက်ခန်းတစ်ခန်းဝယ်ပြီးတဲ့နောက်မှာတော့ ကျွန်မတို့ရဲ့ လက်ကျန်စုငွေလေးတွေကလည်း ကုန်တော့မလိုဖြစ်နေပြီ။ ကျွန်မသားကလည်း အထက်တန်းကျောင်းတက်တော့မှာဆိုတော့ ကုန်ကျစရိတ်ကလည်း များတယ်။ ဝင်ငွေမရှိဘဲနဲ့ သူ့ရဲ့ပညာရေးကို ဘယ်လိုဆက်ပြီး ထောက်ပံ့နိုင်မှာလဲ။ နောက်ပိုင်းမှာ ကျွန်မယောက်ျားက သူနဲ့အတူ လမ်းဘေးဈေးဆိုင်ခင်းပြီး ကုန်ပစ္စည်းတွေရောင်းဖို့ ပြောလာတယ်။ ကျွန်မ စိတ်ထဲမှာ အရမ်းနာကျင်ပြီး တွေးမိတယ်၊ “ငါ့လို ဂုဏ်သရေရှိတဲ့ စက်ရုံဒါရိုက်တာတစ်ယောက်က အခုတော့ လမ်းဘေးမှာ ဈေးရောင်းရတဲ့အခြေအနေထိ ရောက်သွားရပါလား။ စက်ရုံကလုပ်ဖော်ကိုင်ဖက်တွေ ဒါမှမဟုတ် ငါ့ကိုသိတဲ့လူတွေသာ ဒါကိုမြင်သွားရင် ငါတော့ လုံးလုံး သိက္ခာကျတာပဲ” လို့ပေါ့။ ဒါပေမဲ့ နောက်တော့ ကျွန်မပြန်တွေးမိတယ်၊ “အခုချိန်မှာ ငါ သိက္ခာကျနိုင်တယ်၊ ဒါပေမဲ့ နောင်တစ်ချိန်မှာ ငါ့သား တက္ကသိုလ်ကဘွဲ့ရပြီး အောင်မြင်လာတဲ့အခါ သူက ငါ့ကို မျက်နှာပန်းလှစေမှာပဲ။ ငါ့သားရဲ့ တက္ကသိုလ်ပညာရေးအတွက် ငွေစုဖို့ဆိုရင် သိက္ခာနည်းနည်းကျပြီး ဒုက္ခနည်းနည်းခံရတာ တန်ပါတယ်” လို့ပေါ့။

၁၉၉၈ ခုနှစ်၊ ဧပြီလမှာ ကံကောင်းထောက်မလို့ ကျွန်မဟာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ရတယ်။ ဘုရားသခင်ရဲ့ နှုတ်ကပတ်တော်တွေကနေတစ်ဆင့် ဒီအဆင့်အမှုတော်ဟာ လူသားမျိုးနွယ်ကို ကယ်တင်ဖို့ ဘုရားသခင်ရဲ့ နောက်ဆုံးအကြိမ်အမှုတော်ဖြစ်တဲ့အကြောင်း၊ လူတွေသာ ဘုရားသခင်ကိုမယုံကြည်ဘဲ ကိုယ်တော့်ရဲ့ကယ်တင်ခြင်းကို လက်မခံဘူးဆိုရင် သူတို့မှာ ပညာဘယ်လောက်ပဲဆည်းပူးပါစေ၊ ဘွဲ့ ဒါမှမဟုတ် အဆင့်အတန်း ဘယ်လောက်ပဲမြင့်မြင့် နောက်ဆုံးမှာ ပျက်စီးရမှာပဲဆိုတာ ကျွန်မ နားလည်ခဲ့တယ်။ ဒါပေမဲ့ ကံကြမ္မာကိုပြောင်းလဲဖို့ ပညာကိုလိုက်စားရမယ်ဆိုတဲ့ အတွေးအခေါ်အမြင်တွေက ကျွန်မထဲမှာ အမြစ်အရင်းစွဲနေခဲ့ပြီး ကျွန်မသားက လူတွေကြားမှာ ထင်ပေါ်ကျော်ကြားပြီး ကိုယ့်ဘိုးဘေးတွေကို ဂုဏ်ဆောင်စေချင်တဲ့ မျှော်လင့်ချက် ရှိနေတုန်းပဲ။ မမျှော်လင့်ဘဲ ကျွန်မသား အထက်တန်းကျောင်း ပထမနှစ်ရောက်တဲ့အခါမှာ သူက စာဆက်မသင်ချင်တော့ဘဲ အဲဒီအစား စစ်ထဲဝင်ချင်လာတယ်။ ကျွန်မ အံ့ဩသွားပြီး စိတ်ထဲမှာ တွေးမိတယ်၊ “စစ်သားဆိုတာ ပင်ပန်းတဲ့အလုပ်ပဲ။ အဲဒါနဲ့ ဘာအနာဂတ် တိုးတက်မှု အလားအလာမျိုး ရှိမှာလဲ။ တက္ကသိုလ်ဝင်ခွင့်ရပြီး ဘွဲ့ကောင်းကောင်းရမှ အလုပ်ကောင်းကောင်းရှာလို့ရမှာ။ အဲဒီအခါမှ ရာထူးကြီးပြီး လစာကောင်းတဲ့ အရာရှိတစ်ယောက်၊ လူကုံလွှာတစ်ယောက်ဖြစ်ဖို့ အခွင့်အရေးရမှာ” လို့ပေါ့။ ကျွန်မသားကို သူဖြစ်ချင်သလို လုံးဝဖြစ်ခွင့်မပေးနိုင်ဘူး။ ဒါကြောင့် သူ့ကို ညင်ညင်သာသာနဲ့ ဖျောင်းဖျဖို့ ကြိုးစားခဲ့တယ်၊ “သားရယ်၊ သားက အရမ်းတော်တာပဲ။ ဆရာတွေအားလုံးက သားဟာ ချင်းဟွာ ဒါမှမဟုတ် ပီကင်းတက္ကသိုလ်ဝင်ဖို့ အရည်အချင်းရှိတဲ့သူလို့ ပြောကြတယ်။ တက္ကသိုလ်ဝင်ခွင့်စာမေးပွဲဖြေဖို့ နှစ်နှစ်ပဲလိုတော့တယ်။ အခုချိန်မှာ ကျောင်းထွက်ပြီး စစ်ထဲဝင်လိုက်ရင် သားတစ်သက်လုံး နောင်တရနေလိမ့်မယ်။ စစ်သားတွေ စစ်ထဲကထွက်လာတဲ့အခါ ဘယ်လိုအလုပ်ပဲခန့်အပ်ခံရပါစေ အလုပ်သမားအဆင့်ပဲ သတ်မှတ်ခံရတာ၊ ဘာတိုးတက်မှု အလားအလာမှ မရှိဘူး။ တက္ကသိုလ်ဘွဲ့ရှိမှ အလုပ်ကောင်းကောင်းရှာလို့ရမှာ။ အနည်းဆုံးတော့ ရုံးမှာထိုင်ရတဲ့အလုပ်၊ အရာရှိအဆင့်၊ ခန့်အပ်လွှာနဲ့အလုပ်မျိုး ရနိုင်မှာပေါ့။ ကြိုးစားရင် ရာထူးတိုးဖို့ အခွင့်အရေးတွေ အများကြီးရှိလိမ့်မယ်။ အလုပ်အကိုင်အောင်မြင်ပြီး အဆင့်အတန်းရှိမှ ဒီလူ့အသိုင်းအဝိုင်းမှာ ခြေကုပ်တစ်နေရာရမှာ။ အခုခေတ်မှာ လူ့အသိုင်းအဝိုင်းရဲ့ ပြိုင်ဆိုင်မှုက အရမ်းပြင်းထန်တယ်၊ ပညာနဲ့ ဘွဲ့မရှိရင် အောက်တန်းစားပဲ။ ဒါတွေအားလုံးကို မေမေက သားရဲ့အနာဂတ်အတွက် စဉ်းစားပြီး ပြောနေတာနော်” လို့ပေါ့။ အကြိမ်ကြိမ်ဖျောင်းဖျပြီးတဲ့နောက်မှာတော့ သူက အင်တင်တင်နဲ့ ကျောင်းဆက်တက်ခဲ့တယ်။ တစ်နေ့မနက်မှာ ကျွန်မယောက်ျားက သားဖြစ်သူ အိမ်မှာ အချိန်ဆွဲနေပြီး ကျောင်းမသွားချင်တာကိုတွေ့တော့ သူ့ကို ရိုက်လိုက်တယ်။ ကျွန်မသားက ချက်ချင်းပဲ အိမ်ကနေထွက်ပြေးသွားပြီး ညအရမ်းမိုးချုပ်မှ သူ့ကို ပြန်ရှာတွေ့ခဲ့တယ်။ ကျွန်မကလေးက စာမသင်ချင်ဘဲ စစ်ထဲဝင်ချင်နေမှန်း ကျွန်မသိတယ်၊ ဒါပေမဲ့ သူ့ကို ခွင့်မပြုနိုင်ခဲ့ဘူး။ ကျွန်မ တတ်နိုင်သမျှ နည်းလမ်းပေါင်းစုံနဲ့ သူ့ကိုဖျောင်းဖျတော့ နောက်ဆုံးမှာ သူက စိတ်မပါပေမဲ့ ကျောင်းသွားဖို့ သဘောတူခဲ့တယ်။ အဲဒီအချိန်တုန်းက ကျွန်မသားက နေ့တိုင်း မျက်မှောင်ကြုတ်နေပြီး ကျွန်မတို့နဲ့ စကားမပြောချင်ခဲ့ဘူး။ ဒါပေမဲ့ ကျွန်မတွေးမိတယ်၊ “မင်း အခုနားလည်သည်ဖြစ်စေ၊ နားမလည်သည်ဖြစ်စေ၊ နောင်တစ်ချိန်မှာ မင်း အောင်မြင်ကျော်ကြားလာတဲ့အခါကျရင် မင်း ငါတို့ရဲ့ အပင်ပန်းခံတဲ့ ရည်ရွယ်ချက်ကို နားလည်လာမှာပါပဲ” လို့ပေါ့။ နောက်ပိုင်းမှာ သူ တကယ်ပဲ တက္ကသိုလ်ဝင်ခွင့်ရခဲ့ပြီး ကျွန်မအရမ်းပျော်ခဲ့တယ်။ နှစ်ပေါင်းများစွာ မျှော်လင့်ခဲ့သမျှ နောက်ဆုံးတော့ ကျေနပ်စရာကောင်းတဲ့ ရလဒ်ထွက်လာခဲ့ပြီ။ ဒါပေမဲ့ ပျော်နေပေမဲ့လည်း သူ့ကိုတက္ကသိုလ်ပို့ဖို့ ကုန်ကျစရိတ်အတွက် ကျွန်မ စိုးရိမ်ခဲ့ရပြန်တယ်။ ကျွန်မတို့မိသားစုမှာ သူ့ကိုတက္ကသိုလ်ပို့ဖို့ ပိုလျှံတဲ့ငွေမရှိခဲ့ဘူး။ ဒါနဲ့ သားရဲ့ကျောင်းလခကို ပေးဖို့ ကျွန်မရဲ့ဘဝတစ်ဝက်လုံး ကြိုးစားရှာဖွေပြီးဝယ်ထားတဲ့ တိုက်ခန်းကိုရောင်းလိုက်ရတယ်၊ ပြီးတော့ ဘာအပြင်အဆင်မှမလုပ်ထားတဲ့ တိုက်ခန်းတစ်ခန်းမှာ ငှားနေခဲ့တယ်။ ကျွန်မသား ဘွဲ့ရတော့မဲ့အချိန်မှာ သူ့အတွက် ဘဏ်မှာအလုပ်တစ်ခုရဖို့ လူတစ်ယောက်ကို ယွမ်တစ်သောင်းပေးခဲ့တယ်။ ကျွန်မသားရဲ့အနာဂတ်အတွက် ပြင်ဆင်စရာရှိတာအားလုံးကို ကျွန်မလုပ်ပေးခဲ့ပြီး သူဘွဲ့လက်မှတ်ရလာပြီး ဘဏ်မှာအလုပ်တန်းဝင်ဖို့ကိုပဲ စောင့်နေခဲ့တာပေါ့။ ဒါပေမဲ့ နောက်ထပ်မမျှော်လင့်ထားတဲ့အရာတစ်ခု ဖြစ်လာခဲ့တယ်။

တစ်နေ့မှာ ကျွန်မသားက သူ နောက်ဆုံးနှစ်မှာ တက္ကသိုလ်ကနေ ထွက်လိုက်ပြီလို့ ပြောလာတယ်။ သူ ကျောင်းလခမသွင်းခဲ့လို့ ဘွဲ့လက်မှတ်မရနိုင်တော့ဘူးတဲ့။ ဒီသတင်းကိုကြားတော့ ကျွန်မနားကိုတောင် မယုံနိုင်ခဲ့ဘူး။ ငါ နားကြားမှားသွားတာလား။ ဒါပေမဲ့ ကျွန်မသားရဲ့ တည်ငြိမ်နေတဲ့ မျက်နှာအမူအရာကို မြင်လိုက်တော့ ဒါဟာအမှန်ပဲဆိုတာ သိလိုက်ရပြီး မျက်ရည်တွေ မဆယ်နိုင်တော့ဘူး။ ကျွန်မ ငိုရင်းနဲ့ သားကို ညည်းညူပြီး အပြစ်တင်ပြောဆိုခဲ့တယ်။ ဒေါသထွက်လွန်းလို့ တစ်ကိုယ်လုံး အားမရှိတော့သလို ခံစားခဲ့ရတယ်။ စိတ်ထဲမှာ “ငါ သူ့ကိုတက္ကသိုလ်ပို့ပေးနိုင်ဖို့ အခြေအနေတွေဖန်တီးပေးရင်း ဒီနှစ်တွေအတွင်းမှာ အရမ်းအလုပ်ကြိုးစားခဲ့ရတာ။ သူအောင်မြင်ပြီး သူ့အမေဖြစ်တဲ့ငါ့အတွက် ဂုဏ်ဆောင်ပေးစေချင်ရုံလေးပဲ မျှော်လင့်ခဲ့တာ။ သူ ဒီလိုလုပ်လိမ့်မယ်လို့ ငါယုံတောင်မယုံနိုင်ဘူး။ အခုကစပြီး လူတွေကို ငါဘယ်လိုမျက်နှာပြရမလဲ။” အဲဒီအချိန်တုန်းက ဓာတ်ကြိုးကိုကိုင်ပြီး ကိုယ့်ကိုယ်ကိုယ် အဆုံးစီရင်လိုက်ချင်စိတ် တကယ်ပေါက်ခဲ့တယ်။ အဲဒီအချိန်တုန်းက ကျွန်မ စားမဝင်အိပ်မပျော်ဖြစ်ခဲ့တယ်။ ခေါင်းထဲမှာ ကလေးရဲ့အနာဂတ်အတွက် စိုးရိမ်ပူပန်မှုတွေနဲ့ ပြည့်နေခဲ့တယ်။ “ရှေ့ဆက်ပြီး ဘယ်လိုလုပ်ရမလဲ။ သူ့ပညာရေးကို ထောက်ပံ့ဖို့ တိုက်ခန်းလည်း ရောင်းလိုက်ရပြီ၊ အခု နေစရာ အတည်တကျ မရှိတော့ဘူး။ ငါ့ဘဝတစ်ဝက်လုံး ကြိုးစားခဲ့သမျှ အကုန်လုံး ပျက်စီးသွားပြီ” လို့ တွေးနေမိတယ်။ ကျွန်မရဲ့နာကျင်မှုက အထွတ်အထိပ်ရောက်နေချိန်မှာ ဘုရားသခင်ဆီကို ဆုတောင်းခဲ့တယ်၊ ကိုယ်တော် ကျွန်မကို ဒီနာကျင်မှုကနေ လွတ်မြောက်အောင် ဦးဆောင်ပေးပါလို့ပေါ့။

ရှာဖွေနေတုန်းမှာ “လူ့ကံကြမ္မာကို ဘုရားသခင်ရဲ့ လက်တော်က ထိန်းချုပ်ထားတယ်” ဆိုတဲ့ ဘုရားသခင်ရဲ့ နှုတ်ကပတ်တော်ဓမ္မတေးတစ်ပုဒ်ကို ကျွန်မကြားခဲ့ရတယ်။ “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကို ထိန်းချုပ်နိုင်စွမ်း မရှိပေ။ လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။ သင်သည် မိမိ၏ ကိုယ်ပိုင်အလားအလာများကို သိနိုင်လျှင်၊ မိမိ၏ ကံကြမ္မာကို ထိန်းချုပ်နိုင်လျှင် သင်ကို ဖန်ဆင်းခံတစ်ဦးဟု ခေါ်ဆိုခြင်း ခံရဦးမည်လော။ အတိုချုပ်ဆိုရလျှင် ဘုရားသခင်သည် မည်သို့ပင် အလုပ်လုပ်စေကာမူ ကိုယ်တော်၏ အမှုတော်ရှိသမျှသည် လူ၏အကျိုးအလို့ငှာသာ ဖြစ်၏။ ယင်းမှာ ဘုရားသခင်မှ ကောင်းကင်၊ မြေကြီးနှင့် အရာခပ်သိမ်းကို လူသားအား အစေခံရန် ဖန်ဆင်းခဲ့ခြင်းနှင့် တူ၏။ ဘုရားသခင်သည် လ၊ နေနှင့် ကြယ်များကို လူသားအတွက် ဖန်ဆင်းခဲ့သည်၊ ကိုယ်တော်သည် တိရစ္ဆာန်များနှင့် အပင်များကို လူသားအတွက် ဖန်ဆင်းခဲ့သည်၊ ကိုယ်တော်သည် နွေဦး၊ နွေ၊ ဆောင်းဦးနှင့် ဆောင်းကို လူသားအတွက် ဖန်ဆင်းတော်မူခဲ့သည်ဟူ၍ စသည်ဖြင့် ဤအရာအားလုံးကို လူသား၏ တည်ရှိမှုအလို့ငှာ ဖန်ဆင်းခဲ့ခြင်း ဖြစ်၏။ ထို့ကြောင့် ဘုရားသခင်သည် လူကို မည်သို့ ပြစ်တင်ဆုံးမကာ တရားစီရင်သည်ဖြစ်စေ၊ အားလုံးသည် လူ၏ ကယ်တင်ခြင်းအတွက်သာ ဖြစ်၏။ သူသည် လူသားထံမှ ၎င်း၏ ဇာတိဆန်သည့် မျှော်လင့်ချက်များကို ဖယ်ရှားပစ်သော်လည်း ယင်းသည် လူသားကို သန့်စင်စေခြင်းအတွက်ဖြစ်ပြီး လူကို သန့်စင်စေခြင်းသည် လူ၏ တည်ရှိမှုအလို့ငှာ လုပ်ဆောင်ခြင်း ဖြစ်၏။ လူ၏ ပန်းတိုင်သည် ဖန်ဆင်းရှင်၏ လက်ထဲတွင်ရှိ၏၊ ထို့ကြောင့် လူသည် မိမိကိုယ်ကို မည်သို့ ထိန်းချုပ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဒီဓမ္မတေးကို ကျွန်မ အကြိမ်ကြိမ်ထပ်ခါထပ်ခါ နားထောင်ခဲ့တယ်။ ဘုရားသခင်ရဲ့ နှုတ်ကပတ်တော်တွေကို စဉ်းစားချင့်ချိန်ရင်းနဲ့ လူတစ်ယောက်ချင်းစီရဲ့ ကံကြမ္မာကို ဘုရားသခင်က အချုပ်အခြာအာဏာ ကိုင်စွဲပြီး အမိန့်နဲ့ ပြဋ္ဌာန်းထားတယ်ဆိုတာကို ကျွန်မ နားလည်သွားတယ်။ ကိုယ်ဘယ်လောက်ပဲ ကြိုးစားကြိုးစား၊ ဘယ်လောက်ပဲ ရုန်းကန်ရုန်းကန် ကိုယ့်ရဲ့အနာဂတ်နဲ့ ကံကြမ္မာကို ပြောင်းလဲလို့မရဘူး၊ တခြားသူတွေရဲ့ကံကြမ္မာကိုဆို ပိုလို့တောင် မပြောင်းလဲနိုင်ဘူး။ ကျွန်မဘဝရဲ့ ပထမတစ်ဝက်ကို ပြန်တွေးကြည့်တယ်။ ပညာတွေပိုသင်ယူပြီး ကိုယ့်ကံကြမ္မာကိုယ်ပြောင်းလဲချင်ခဲ့တယ်၊ ဒါပေမဲ့ နောက်ပိုင်းမှာ စက်ရုံက အရှုံးပေါ်ပြီး ကျွန်မလည်း နေမကောင်းဖြစ်ခဲ့တယ်။ အလုပ်ထွက်ရုံကလွဲပြီး ရွေးချယ်စရာမရှိခဲ့ဘူး။ ဒါတွေအားလုံးက တကယ်ကို ကျွန်မဆုံးဖြတ်လို့ရတဲ့ကိစ္စတွေ မဟုတ်ခဲ့ဘူး။ ကျွန်မသားကိုလည်း ငယ်ငယ်ကတည်းက စကားနဲ့ရော၊ အလုပ်နဲ့ပါ သင်ကြားပြသခဲ့ပြီး သူက ကျွန်မဖြစ်စေချင်သလို တက္ကသိုလ်တက်ပြီး အရာရှိတစ်ယောက်ဖြစ်လာမယ်လို့ မျှော်လင့်ခဲ့တယ်။ ဒါကိုဖြစ်မြောက်အောင်လို့ ကျွန်မရဲ့ဘဝတစ်ဝက်လုံးက ချွေး၊ သွေး၊ မျက်ရည်တွေနဲ့ အပင်ပန်းခံပြီး ကြိုးစားခဲ့ရတယ်၊ ဒါပေမဲ့ သူက ကျွန်မဖြစ်စေချင်သလို မလုပ်ခဲ့ဘဲ နောက်ဆုံးမှာ တက္ကသိုလ်ဘွဲ့လက်မှတ် မရခဲ့ဘူး။ ဒီအချက်အလက်တွေက ကျွန်မသားမှာ အနာဂတ်ကောင်းနဲ့ ကံကြမ္မာကောင်း ရှိမရှိဆိုတာ ကျွန်မထိန်းချုပ်နိုင်တဲ့အရာ မဟုတ်ဘူးဆိုတာကို သဘောပေါက်စေခဲ့တယ်။ ကျွန်မ ဘယ်လောက်ပဲရုန်းကန်ရုန်းကန်၊ ဘယ်လောက်ပဲအနစ်နာခံခံ အားလုံးက အချည်းနှီးပါပဲ။ ဘာဖြစ်လို့လဲဆိုတော့ ကျွန်မက သေးငယ်တဲ့ ဖန်ဆင်းခံတစ်ယောက်ပဲဖြစ်လို့ပါ၊ ဘုရားသခင်က ကျွန်မရဲ့ကံကြမ္မာနဲ့ ကျွန်မသားရဲ့ကံကြမ္မာကို အချုပ်အခြာအာဏာ ကိုင်စွဲပြီး အမိန့်နဲ့ ပြဋ္ဌာန်းထားတယ်။ ကျွန်မ ကိုယ့်ကံကြမ္မာကိုယ်တောင် မထိန်းချုပ်နိုင်ဘဲနဲ့ သားရဲ့အနာဂတ်နဲ့ ကံကြမ္မာကို ထိန်းချုပ်ချင်နေခဲ့တာပဲ။ ကျွန်မဟာ တကယ်ကို မသိနားမလည်ဘဲ မာနထောင်လွှားလိုက်တာ။ ကျွန်မ ဒီလောက်တောင် နာကျင်ခံစားရတဲ့အကြောင်းရင်းက ဘုရားသခင်ရဲ့ အချုပ်အခြာအာဏာကို တစ်စက်မှ နားမလည်ဘဲ အဲဒီအချုပ်အခြာအာဏာကို မနာခံနိုင်ခဲ့လို့ပါပဲ။ ဒီအရာတွေကို သိနားလည်သွားတဲ့အခါ ကျွန်မဟာ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို နာခံပြီး သားကိုအပြစ်တင်တာတွေ ရပ်ပစ်ဖို့ ဆန္ဒရှိသွားတယ်။ သူသာ သာမန်ဘဝတစ်ခုနဲ့ အသက်ရှင်ရမယ်ဆိုရင် ဒါဟာ ဘုရားသခင်ရဲ့ အချုပ်အခြာအာဏာရယ်၊ အမိန့်နဲ့ ပြဋ္ဌာန်းချက်ရယ်ကြောင့်ပဲ။ ကျွန်မ သူ့ကို ဘုရားသခင်ဆီမှာ အပ်နှံပြီး ဖြစ်လာမဲ့အတိုင်း လက်ခံလိုက်သင့်တယ်။

ဒီနောက်ပိုင်းမှာ ကျွန်မ ဆက်ပြီးတွေးမိတယ်။ ငါ့သား ဘွဲ့မရခဲ့တာနဲ့ပဲ ငါဘာလို့ ဒီလောက်တောင် နာကျင်ခံစားခဲ့ရတာလဲ။ ငါဘာလို့ ပညာနဲ့ ဘွဲ့လက်မှတ်တွေကို ဒီလောက်အရေးကြီးတယ်လို့ သတ်မှတ်ခဲ့တာလဲ။ ဒါရဲ့ အမြစ်ခံအကြောင်းရင်းက ဘာလဲ။ ကျွန်မ ဘုရားသခင်ရဲ့ နှုတ်ကပတ်တော်တွေကို ဖတ်ခဲ့တယ်။ “လူအချို့က အသိပညာသည် ဤလောကတွင် တန်ဖိုးရှိသည့်အရာတစ်ခုဖြစ်သည်ဟုလည်းကောင်း၊ ၎င်းတို့ အသိပညာ သာ၍ ရှိလေ၊ ၎င်းတို့၏ အဆင့်အတန်းက ကြီးမားလေဖြစ်ပြီး ၎င်းတို့ ပိုတော်လေဖြစ်သည်၊ သာ၍ ဂုဏ်ရှိကာ ယဉ်ကျေးလေဖြစ်သည်ဟုလည်းကောင်း တွေးထင်ကြသည်။ ထို့ကြောင့် အသိပညာမရှိဘဲနှင့် ၎င်းတို့ အဆင်မပြေနိုင်ပေ။ လူအချို့က သင်သည် ကြိုးစားလေ့လာကာ သင်၏ အသိပညာကို ကြွယ်ဝစေလျှင်၊ အရာအားလုံးကို သင် ပိုင်ဆိုင်လိမ့်မည်၊ သင့်အနေဖြင့် အဆင့်အတန်း၊ ငွေကြေး၊ အလုပ်ကောင်းတစ်ခုနှင့် အနာဂတ်ကောင်းတစ်ခု ပိုင်ဆိုင်လိမ့်မည်ဟု တွေးထင်ကြသည်။ အသိပညာမရှိဘဲနှင့် ဤလောကတွင် အသက်ရှင်ရန် မဖြစ်နိုင်ဟု ၎င်းတို့ ယုံကြည်ကြသည်။ တစ်စုံတစ်ဦးသည် အသိပညာမရှိလျှင်၊ လူတိုင်းက သူ့ကို အထင်သေးကြသည်။ မည်သူကမျှ ၎င်းတို့နှင့် အပေါင်းအသင်း မလုပ်လိုဘဲ ၎င်းတို့ ခွဲခြားဆက်ဆံခံရကြသည်။ အသိပညာမရှိသောသူတို့သည် လူ့အဖွဲ့အစည်း၏ အနိမ့်ဆုံးအဆင့်တွင်သာ အသက်ရှင်နိုင်ကြသည်။ ထိုသို့ဖြင့် ၎င်းတို့သည် အသိပညာကို ကိုးကွယ်ကာ အလွန့်အလွန် မြင့်မားပြီး အရေးကြီးသည့်အရာ၊ သမ္မာတရားထက်ပင် သာ၍ မြင့်မားပြီး အရေးကြီးသည့်အရာအဖြစ် မှတ်ယူကြသည်။...ထိုအရာကို သင် မည်သို့ ကြည့်သည်ဖြစ်စေ၊ ဤသည်မှာ လူ့အတွေးများနှင့် အမြင်များ၏ သွင်ပြင်လက္ခဏာတစ်ခု ဖြစ်သည်။ ရှေးခေတ်ဆိုရိုးတစ်ခုရှိသည်။ ‘စာအုပ်တစ်သောင်း ဖတ်ပါ၊ မိုင်တစ်သောင်း ခရီးနှင်ပါ’ဟူ၍ ဖြစ်သည်။ သို့ရာတွင် ဤသည်မှာ မည်သည့်အရာကို ဆိုလိုသနည်း။ သင် သာ၍ စာဖတ်လေ၊ သာ၍ နှံ့စပ်ကာ ကြီးပွားချမ်းသာလေ ဖြစ်လိမ့်မည်ဟု ဆိုလိုပေသည်။ သင်သည် လူအုပ်စုအားလုံး၏ အလွန်အလေးထားခြင်းခံရမည်ဖြစ်ပြီး၊ အဆင့်အတန်းရှိလိမ့်မည်။ လူတိုင်းက ၎င်းတို့၏ စိတ်နှလုံးများတွင် ဤအတွေးမျိုးများ ရှိထားကြသည်။ တစ်စုံတစ်ဦးသည် ကံအကြောင်းမလှသည့် မိသားစု အခြေအနေများကြောင့် ကောလိပ် အောင်လက်မှတ်မရရှိနိုင်လျှင်၊ သူ၏ ဘဝတစ်ခုလုံး ထိုအရာကို နောင်တရလိမ့်မည်ဖြစ်ပြီး၊ သူ၏ သားသမီးများနှင့် မြေးများအနေဖြင့် သာ၍ စာလေ့လာသင့်သည်၊ တက္ကသိုလ် ဘွဲ့တစ်ခုကို ရယူသင့်သည် သို့မဟုတ် နိုင်ငံခြားသို့ပင် ပညာသင်သွားသင့်သည်ဟု ဆုံးဖြတ်ကြလိမ့်မည်ဖြစ်သည်။ ဤသည်မှာ အသိပညာကို လူတိုင်း၏ ဆာငတ်မှုဖြစ်ပြီး ထိုအသိပညာကို ၎င်းတို့ စဉ်းစား၊ ရှုမြင်ပြီး ကိုင်တွယ်ပုံဖြစ်သည်။ ထို့ကြောင့်၊ မိဘများစွာတို့သည် မိသားစု ဥစ္စာဓနကို ဖြုန်းတီးသည်အထိပင် လုပ်ဆောင်လျက်၊ မိမိတို့သားသမီးများအား မြေတောင်မြှောက်ပေးရန် အစွမ်းကုန် အားထုတ် သို့မဟုတ် သုံးစွဲကြပြီး အားလုံးမှာ မိမိတို့ သားသမီးများ ပညာလေ့လာရန်အတွက် ဖြစ်သည်။ ၎င်းတို့၏ သားသမီးများကို ဆုံးမပဲ့ပြင်ရာတွင် အချို့မိဘများ လုပ်ဆောင်သည့် အတိုင်းအတာများမှာ အဘယ်နည်း။ တစ်ညတွင် သုံးနာရီသာ အိပ်ခွင့်ရသည်၊ စာလေ့လာပြီး ဖတ်ရှုရန် အဆက်မပြတ် အတင်းဖိအားပေးခံရသည်၊ သို့မဟုတ် ၎င်းတို့အား လုံးဝ အိပ်စက်ခွင့်မပေးဘဲ ရှေးခေတ်လူများကို အတုယူစေပြီး ဆံပင်ကို မျက်နှာကြက်နှင့် ချည်နှောင်စေသည်။ ဤဇာတ်လမ်း၊ ဤအဖြစ်ဆိုးမျိုးများသည် ရှေးခေတ်များမှသည် ပစ္စုပ္ပန်ကာလထိ အမြဲ ဖြစ်ပျက်ပြီးဖြစ်ကာ ယင်းတို့သည် အသိပညာအပေါ် လူသားမျိုးနွယ်၏ ဆာငတ်မှုနှင့် ကိုးကွယ်မှု အကျိုးဆက်များ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏စိတ်သဘောထားပြောင်းလဲခြင်းအပေါ် လက်တွေ့လုပ်ဆောင်ခြင်း လမ်းကြောင်း) ဘုရားသခင်ရဲ့ နှုတ်ကပတ်တော်တွေက ကျွန်မရဲ့စိတ်နှလုံးကို တို့ထိခဲ့တယ်။ ကျွန်မဟာ “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်” “စာအုပ်ပေါင်း သောင်းချီဖတ်၊ ခရီးပေါင်း သောင်းချီသွား” နဲ့ “အသိပညာသည် သင်၏ကံကြမ္မာကို ပြောင်းလဲနိုင်၏” ဆိုတဲ့ စာတန်ဆန်တဲ့ အတွေးအခေါ်အမြင်တွေရဲ့ ချည်နှောင်တာကို ခံခဲ့ရပြီး ပညာကို အထူးတလည် ကိုးကွယ်ခဲ့တယ်။ ပညာတတ်ရင် လူကြီးလူကောင်းတစ်ယောက်ဖြစ်ပြီး တခြားသူတွေရဲ့ လေးစားမှုကို ခံရမဲ့ အနာဂတ်ကောင်းရှိမယ်၊ အဲဒါမှ ဘဝဟာ တန်ဖိုးရှိမယ်လို့ ကျွန်မယုံကြည်ခဲ့တယ်။ ပညာမတတ် ဒါမှမဟုတ် ဘွဲ့မရှိရင် ပင်ပင်ပန်းပန်းအလုပ်လုပ်ပြီး အောက်တန်းစားဘဝနဲ့ နေရမယ်၊ လူတွေရဲ့အထင်သေးတာကို ခံရမယ်၊ တစ်သက်လုံး လူ့အသိုင်းအဝိုင်းရဲ့ အောက်ခြေမှာပဲနေပြီး ဘယ်တော့မှ ခေါင်းမဖော်နိုင်ဘူးလို့ ကျွန်မယုံကြည်ခဲ့တယ်။ ပညာတတ်ရင် အရာအားလုံးကို ပိုင်ဆိုင်နိုင်မယ်လို့ ကျွန်မယုံကြည်ခဲ့လို့ အိမ်ထောင်ကျပြီး ကလေးရပြီးတဲ့နောက်မှာတောင် ပညာဆည်းပူးတာကို လက်မလျှော့ခဲ့ဘူး။ ကျွန်မ ကောလိပ်ကဘွဲ့ရပြီး စက်ရုံကိုပြန်ရောက်တဲ့အခါ ချက်ချင်းပဲ အရာရှိဖြစ်လာခဲ့ပြီး တစ်ဆင့်ပြီးတစ်ဆင့် ရာထူးတိုးတဲ့အပြင် အရေးကြီးတဲ့တာဝန်တွေ ထမ်းဆောင်ခွင့်ရခဲ့တယ်။ မကြာခင်မှာပဲ ကျွန်မတို့မိသားစုသုံးယောက် တိုက်ခန်းကျယ်ကြီးတစ်ခုကို ပြောင်းရွှေ့နေထိုင်ခဲ့ကြပြီး ကျွန်မကိုမြင်တဲ့လူတိုင်းက မနာလိုတဲ့အကြည့်တွေနဲ့ ကြည့်ပြီး အလျင်ဦးအောင် နှုတ်ဆက်ကြတယ်၊ စက်ရုံကဝန်ထမ်းတွေအားလုံးကလည်း ကျွန်မကို အရမ်းလေးစားကြတယ်။ ကျွန်မလိုချင်တဲ့ ကျော်ကြားမှုနဲ့ အကျိုးအမြတ်ကို ရခဲ့တယ်၊ ဒါတွေအားလုံးဟာ ကျွန်မကြိုးစားသင်ယူခဲ့တဲ့ ပညာနဲ့ ရခဲ့တဲ့ဘွဲ့ကြောင့်ရယ်လို့ ကျွန်မယုံကြည်ခဲ့တယ်။ ဒါကြောင့် ပညာက ကံကြမ္မာကို ပြောင်းလဲနိုင်တယ်ဆိုတာကို ပိုပြီးတော့တောင် ယုံကြည်လာခဲ့ပြီး ကျွန်မသားက ဘွဲ့ကောင်းကောင်းရပြီး အနာဂတ်မှာ အောင်မြင်ကျော်ကြားလာဖို့ မျှော်လင့်ခဲ့တယ်၊ အဲဒါမှ ကျွန်မကလည်း စိန်နားကပ်ရောင်နဲ့ ပါးပြောင်လို့ရမှာပေါ့။ ကျွန်မသားက စစ်ထဲဝင်ချင်တယ်လို့ ပြောလာတဲ့အခါ သူ့စိတ်ထဲမှာ တကယ်ဘာဖြစ်ချင်လဲဆိုတာကို ကျွန်မမမေးခဲ့ဘူး။ အဲဒီအစား စစ်ထဲဝင်ပြီးရင် အနာဂတ်အလားအလာ မရှိဘူးလို့ပဲ ကျွန်မယုံကြည်ခဲ့ပြီး သူ့ကို တက္ကသိုလ်တက်ဖို့ အတင်းအကျပ်ဖိအားပေးခဲ့တယ်။ ကျွန်မသား တက္ကသိုလ်တက်နိုင်ဖို့အတွက် ကျွန်မဘဝတစ်ဝက်လုံး ကြိုးစားရှာဖွေပြီးဝယ်ထားတဲ့ တိုက်ခန်းကိုတောင် ရောင်းပစ်ခဲ့တယ်။ ကျွန်မသားက နောက်ဆုံးနှစ်ကျောင်းလခကို မသွင်းခဲ့လို့ တက္ကသိုလ်ဘွဲ့လက်မှတ်မရတော့ဘူးဆိုတာ သိလိုက်ရတဲ့အခါ ကျွန်မရဲ့မျှော်လင့်ချက်တွေ လုံးဝတစ်စစီဖြစ်သွားပြီး အကြီးအကျယ် စိတ်ပျက်အားငယ်ခဲ့ရတယ်။ ကိုယ့်ကိုယ်ကိုယ် အဆုံးစီရင်လိုက်ချင်စိတ်ပဲ ပေါက်နေခဲ့တယ်။ ကျော်ကြားမှုနဲ့ အကျိုးအမြတ်တွေကြောင့် ကျွန်မ တကယ်ကို မျက်စိကန်းခဲ့တာပဲ။ တကယ်တော့ လူတိုင်းရဲ့ကံကြမ္မာက ဘုရားသခင်ရဲ့လက်ထဲမှာရှိပြီး ပညာသင်ယူရုံနဲ့ ပြောင်းလဲလို့မရပါဘူး။ ကျွန်မရဲ့အိမ်နီးချင်း ဌာနခွဲမှူး ဝမ်အကြောင်း တွေးမိတယ်။ သူ့မှာ ပညာအရည်အချင်းများများစားစားမရှိပေမဲ့ အခု ဝန်ထမ်းရေးရာဗျူရိုမှာ ဌာနခွဲမှူးဖြစ်နေပြီ။ တစ်ဖက်မှာလည်း ကျွန်မရဲ့ကျောင်းနေဖက် သူငယ်ချင်းမတစ်ယောက်က ပီကင်းတက္ကသိုလ်ကို ဝင်ခွင့်ရခဲ့ပေမဲ့ ဘွဲ့ရပြီး နှစ်နဲ့ချီတဲ့အထိ သင့်တော်တဲ့အလုပ်တစ်ခု ရှာမတွေ့ခဲ့ဘူး။ အခုခေတ်မှာ အလုပ်မရှိတဲ့ တက္ကသိုလ်ဘွဲ့ရတွေ နေရာတိုင်းမှာရှိနေပြီး ဘွဲ့လွန်ကျောင်းသားတွေတောင် ပုံမှန်အလုပ်ရှာမတွေ့ကြတာတွေ အများကြီးပဲ။ “အသိပညာသည် သင်၏ကံကြမ္မာကို ပြောင်းလဲနိုင်၏” ဆိုတဲ့အမြင်ဟာ မှားယွင်းပြီး လုံးဝမခိုင်မာဘူးဆိုတာ ရှင်းနေတာပဲ။ ဒါဟာ သမ္မာတရားနဲ့ ဆန့်ကျင်ဘက်ဖြစ်တယ်။ ကျွန်မ ဘုရားသခင်ကို ယုံကြည်ခဲ့ပေမဲ့ သမ္မာတရားကို နားမလည်ခဲ့ဘဲ ပိုင်းခြားသိမြင်နိုင်စွမ်းမရှိခဲ့ဘူး။ ပညာ၊ ကျော်ကြားမှုနဲ့ အကျိုးအမြတ်ကို ဘယ်အရာထက်မဆို ပိုအရေးကြီးတယ်လို့ သတ်မှတ်ခဲ့ပြီး ဒါတွေဟာ စာတန်က လူတွေကို သွေးဆောင်ဖြားယောင်းပြီး ဝါးမျိုတဲ့နည်းလမ်းတွေပဲဆိုတာကို လုံးဝမသိခဲ့ဘူး။ ဘုရားသခင်ရဲ့ နှုတ်ကပတ်တော်တွေရဲ့ ဖော်ထုတ်မှုကျေးဇူးကြောင့် နောက်ဆုံးမှာ ကျွန်မ အသိတရားပြန်ရလာခဲ့တယ်။ ကျွန်မ စိတ်ထဲကနေ ဘုရားသခင်ဆီကို တိတ်တဆိတ်ဆုတောင်းခဲ့တယ်၊ “ချစ်ရတဲ့ ဘုရားသခင်၊ စာတန်ရဲ့ အတွေးအခေါ်အမြင်တွေကို ပိုင်းခြားသိမြင်နိုင်အောင် လုပ်ပေးခဲ့တဲ့ ကိုယ်တော့်နှုတ်ကပတ်တော်ရဲ့ ထောက်ပံ့မှုနဲ့ ဉာဏ်အလင်းပေးမှုအတွက် ကျေးဇူးတင်ပါတယ်။ ဒီအတွေးအခေါ်အမြင်တွေရဲ့ ချည်နှောင်မှုကို ကျွန်မ မခံချင်တော့ပါဘူး။ ကိုယ်တော် ကျွန်မကို သမ္မာတရားလိုက်စားတဲ့ လမ်းကြောင်းကို လျှောက်လှမ်းနိုင်အောင် လမ်းပြတော်မူပါ” လို့ပေါ့။

နောက်ပိုင်းမှာ ဘုရားသခင်ရဲ့ နောက်ထပ် နှုတ်ကပတ်တော် အပိုဒ်တွေကို ဖတ်ခဲ့ပြီး ကျော်ကြားမှုနဲ့ အကျိုးအမြတ်ကို လူတွေ လိုက်စားခြင်းရဲ့ နောက်ကွယ်မှာ စာတန်ရဲ့ ဒုက္ခပေးတဲ့ ရည်ရွယ်ချက်ရှိနေမှန်း နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့က အသိပညာ သင်ယူခြင်း ဟူသည်မှာ ခေတ်နောက်ကျမကျန်ခဲ့စေရန် သို့မဟုတ် ကမ္ဘာကြီးတွင် နောက်ကျမကျန်စေရန်အတွက် စာအုပ်များ ဖတ်ရှုခြင်း သို့မဟုတ် သင် မသိသေးသောအရာအချို့ကို လေ့လာသင်ယူခြင်းထက် မပိုဟု ပြောကြလိမ့်မည်။ သင့်ကိုယ်တိုင်၏ အနာဂတ်အတွက် သို့မဟုတ် အခြေခံ လိုအပ်ချက်များကို ထောက်ပံ့ရန် စားဝတ်နေရေးအတွက် ငွေရှာရန်အတွက်သာ အသိပညာကို သင်ယူခြင်း ဖြစ်သည်။ အခြေခံ လိုအပ်ချက်များ သက်သက်အတွက်၊ အစားအစာကိစ္စကို ဖြေရှင်းရန် သက်သက်အတွက်ဖြင့် ဆယ်စုနှစ်တစ်ခုစာ ပင်ပင်ပန်းပန်း လေ့လာ သင်ယူသည့် လူတစ်ဦးတလေ ရှိသလော။ ဤကဲ့သို့သောလူမျိုး တစ်ဦးမျှမရှိပေ။ သို့ဆိုလျှင် လူတစ်ဦးသည် ဤနှစ်များအားလုံးအတွက် အဘယ်ကြောင့် ဤဆင်းရဲဒုက္ခခံသနည်း။ ဤသည်မှာ ကျော်ကြားမှုနှင့် အကျိုးအမြတ်အတွက်ဖြစ်သည်။ ကျော်ကြားမှုနှင့် အကျိုးအမြတ်တို့သည် သူ့ကို လက်ယပ်ခေါ်လျက်၊ အဝေးတွင် စောင့်ကြို နေကြ၏။ ၎င်းတို့အနေဖြင့် မိမိတို့၏ကိုယ်ပိုင် လုံ့လဝီရိယ၊ အခက်အခဲများနှင့် ရုန်းကန်မှုများအားဖြင့်သာ ၎င်းတို့ကို ကျော်ကြားမှုနှင့် အကျိုးအမြတ်တို့ကို ရရှိဖို့ ဦးဆောင်မည့် လမ်းကို လိုက်နိုင်သည်ဟု ယုံကြည်ကြလေသည်။ ထိုသို့သော လူသည် သူကိုယ်တိုင်၏ အနာဂတ် လမ်းကြောင်းအတွက်၊ အနာဂတ် ပျော်ရွှင်မှုအတွက်နှင့် ပို၍ကောင်းမွန်သော ဘဝတစ်ခုကို ရရှိဖို့ ဤသို့သော အခက်အခဲများကို ဒုက္ခခံရပေမည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) “လူသားအား သူ၏ထိန်းချုပ်မှု အတွင်းတွင် အခိုင်အမာ ထားရှိရန် စာတန်သည် မည်သည့်အရာကို အသုံးပြုသနည်း။ (ကျော်ကြားမှုနှင့် အမြတ်အစွန်း ဖြစ်ပါသည်။) စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသောဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း၊ သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ၊ လူသားမျိုးနွယ်သည် ဘုရားသခင်ထံမှ သွေဖည်၍၊ ကိုယ်တော်အား သစ္စာဖောက်ပြီး၊ တိုး၍ ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ၊ ၎င်း၏ မသိမသာဖြင့် အန္တရာယ်ရှိသော ရည်ရွယ်ချက်တို့သည် လုံးဝ မုန်းတီးဖွယ်ကောင်းသည် မဟုတ်လော။ သင်တို့သည် ကျော်ကြားမှုနှင့် အမြတ်အစွန်း မပါလျှင် အသက်မရှင်နိုင်ဟု ထင်သည့်အတွက်ကြောင့်၊ စာတန်၏ အန္တရာယ်ရှိသော ရည်ရွယ်ချက်တို့ကို ယနေ့တွင် မြင်ကောင်း မြင်နိုင်ကြမည် မဟုတ်ပေ။ လူတို့သည် ကျော်ကြားမှုနှင့် အမြတ်အစွန်းကို ချန်ထားခဲ့မည်ဆိုလျှင်၊ ၎င်းတို့အနေဖြင့် ရှေ့ခရီးလမ်းကို မြင်နိုင်တော့မည် မဟုတ်၊ ၎င်းတို့၏ ပန်းတိုင်များကို မြင်နိုင်တော့မည်မဟုတ်၊ ၎င်းတို့၏ အနာဂတ်သည်လည်း မှေးမှိန် မှောင်မိုက်လာမည်ဟု ထင်ကြ၏။ သို့ရာတွင် ကျော်ကြားမှုနှင့် အမြတ်အစွန်း ဟူသည် စာတန်က လူသားကို ချည်နှောင်ရန် အသုံးပြုသည့် ကြောက်မက်ဖွယ် ကောင်းသော အချုပ်အနှောင်များ ဖြစ်သည် ဆိုသည်ကို သင်တို့ အားလုံးသည် တစ်နေ့တွင် တဖြည်းဖြည်းဖြင့် သိမြင်လာကြလိမ့်မည်။ ထိုနေ့ရောက်သောအခါ၊ သင်သည် စာတန်၏ ထိန်းချုပ်မှုကို လုံးလုံးလျားလျား ခုခံမည်ဖြစ် သကဲ့သို့၊ စာတန်က သင့်အား ချည်နှောင်ရန် အသုံးပြုသည့် အချုပ်အနှောင်များကိုလည်း လုံးလုံးလျားလျား ခုခံလိမ့်မည်။ စာတန်က သင်၌ သွတ်သွင်းထားသော အရာအားလုံးကို သင်လွှင့်ပစ်ချင်သည့် အချိန်ကျသည့်အခါ၊ သင်သည် စာတန်နှင့် ပြတ်ပြတ်သားသား လမ်းခွဲလိမ့်မည်ဖြစ်ကာ၊ စာတန်က သင့်ထံသို့ ယူဆောင်လာသော အရာအားလုံးကိုလည်း အမှန်ပင် ရွံရှာမုန်းတီး လိမ့်မည် ဖြစ်သည်။ ထိုအချိန်တွင်မှ လူသားမျိုးနွယ်သည် ဘုရားသခင် အတွက် စစ်မှန်သည့် ချစ်ခြင်းနှင့် တမ်းတခြင်း ရှိလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားသခင်ရဲ့ နှုတ်ကပတ်တော်တွေက အရမ်း လက်တွေ့ကျတယ်။ လူတွေ ပညာကို လိုက်စားရခြင်းရဲ့ နောက်ကွယ်ကအကြောင်းရင်းက ကျော်ကြားမှုနဲ့ အကျိုးအမြတ်ကို ရဖို့ပါပဲ။ ကျော်ကြားမှုနဲ့ အကျိုးအမြတ်ကိုရဖို့အတွက် လူတွေဟာ ကြိုးစားပမ်းစားအလုပ်လုပ်ပြီး အခက်အခဲတွေကို ဒုက္ခခံကြတယ်၊ အဲဒီအတွက် ဘယ်လိုအဖိုးအခကိုမဆို ပေးဖို့တောင် ဆန္ဒရှိကြတယ်။ စာတန်က လူတွေကို သွေးဆောင်ဖြားယောင်းဖို့ ပညာကိုသုံးတယ်၊ သူတို့ကို ထိန်းချုပ်ဖို့ ကျော်ကြားမှုနဲ့ အကျိုးအမြတ်ကို သုံးတယ်၊ အဲဒီလိုနဲ့ သူတို့ဟာ သတိတောင်မထားမိဘဲ အဲဒါတွေကြောင့် ဖောက်ပြန်ပျက်စီးသွားကြတယ်။ ကျွန်မကလည်း အဲဒီလိုပဲ။ ငယ်ငယ်ကတည်းက ကျွန်မအဖေက ပညာပိုတတ်ရင် လူကြီးလူကောင်းတစ်ယောက်ဖြစ်လာမယ်၊ ပညာမတတ်ရင်တော့ အောက်တန်းစားတစ်ယောက်ပဲဖြစ်ပြီး ပင်ပန်းတဲ့ကာယအလုပ်တွေ လုပ်ရမှာလို့ သင်ပေးခဲ့တယ်။ ဆရာတွေကလည်း ကျွန်မတို့ကို ကြီးမြတ်တဲ့ရည်သန်မျှော်မှန်းချက်တွေထားဖို့၊ လူတွေကြားမှာ ထင်ပေါ်ကျော်ကြားပြီး ကိုယ့်ဘိုးဘေးတွေအတွက် ဂုဏ်ဆောင်ဖို့ လိုက်စားရမယ်လို့ သင်ပေးခဲ့ကြတယ်။ သတိမထားမိခင်မှာပဲ ဒီအတွေးအခေါ်အမြင်တွေကို ကျွန်မ လက်ခံလိုက်မိတယ်။ ကျော်ကြားမှု၊ အကျိုးအမြတ်နဲ့ အဆင့်အတန်းရဖို့အတွက် ကျွန်မဟာ ဘယ်လိုအခက်အခဲကိုမဆို ခံနိုင်ပြီး ဘယ်လိုအဖိုးအခကိုမဆို ပေးဖို့ ဆန္ဒရှိခဲ့တယ်။ ကျွန်မကိုယ်တိုင် ဒီအရာတွေကို လိုက်စားရုံတင်မကဘဲ ကျွန်မသားကိုပါ လိုက်စားဖို့ အတင်းအကျပ်ဖိအားပေးခဲ့တယ်။ ကျွန်မသား ဘွဲ့မရနိုင်တော့ဘူးဆိုတာ သိလိုက်ရတဲ့အခါ ကျွန်မရဲ့အိပ်မက်တွေ ရုတ်တရက် တစ်စစီဖြစ်သွားတော့ သေပြီး ကိုယ်လွတ်ရုန်းထွက်လိုက်ချင်စိတ် ပေါက်လောက်အောင်တောင် နာကျင်ခံစားခဲ့ရတယ်။ ကျွန်မထဲကို စာတန်သွတ်သွင်းပေးခဲ့တဲ့ ကျော်ကြားမှုနဲ့ အကျိုးအမြတ်ကို လိုက်စားရမယ်ဆိုတဲ့ အတွေးအခေါ်တွေရဲ့ ထိန်းချုပ်မှုကို ကျွန်မခံခဲ့ရတာပဲ။ ဒါဟာ ကျွန်မကို အင်မတန်စိတ်ဆင်းရဲစေရုံသာမက ကျွန်မသားရဲ့ စိတ်ရောကိုယ်ပါ ထိခိုက်စေခဲ့တယ်။ စာတန်က ကျော်ကြားမှုနဲ့ အကျိုးအမြတ်ဆိုတဲ့ မမြင်နိုင်တဲ့ သံခြေကျင်းကို ကျွန်မအပေါ်မှာ တပ်ဆင်ပေးခဲ့ပြီး ကျွန်မကို ကျော်ကြားမှုနဲ့ အကျိုးအမြတ်အတွက် အမြဲတမ်းတိုက်ခိုက်ပြီး ကြိုးစားလုပ်ဆောင်စေခဲ့တယ်။ ကိုယ်ရောစိတ်ပါ ပင်ပန်းနွမ်းနယ်နေပေမဲ့ ဒါကနေ ရုန်းထွက်ဖို့ ကျွန်မမှာ စွမ်းအားမရှိခဲ့ဘူး။ ကျွန်မအတွက် ဘုရားသခင်ရဲ့ ကယ်တင်ခြင်းကြောင့် လူတွေကို ထိခိုက်စေတဲ့ စာတန်ရဲ့နည်းလမ်းတွေကို ပိုင်းခြားသိမြင်နိုင်စွမ်းတချို့ ရလာခဲ့တယ်။ ကျွန်မ ကျော်ကြားမှုနဲ့ အကျိုးအမြတ်ကို ဆက်မလိုက်စားနိုင်တော့ဘူး။ ကျွန်မဟာ ဖန်ဆင်းခံတစ်ယောက်ရဲ့နေရာမှာ ကောင်းကောင်းရပ်တည်ပြီး ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံရမယ်။

နောက်ပိုင်းမှာ ကျွန်မရဲ့အခြေအနေကို ညီအစ်မတစ်ယောက်ကို ပြောပြတော့ သူက ကျွန်မအတွက် ဘုရားသခင်ရဲ့ နှုတ်ကပတ်တော်တစ်ပိုဒ်ကို ရှာပေးခဲ့တယ်။ “ရှေးဦးစွာ သားသမီးများနှင့် ပတ်သက်ပြီး မိဘများက ထားရှိသော ဤသတ်မှတ်ချက်များနှင့် နည်းလမ်းများသည် မှန်သလော၊ မှားသလော။ (မှားပါသည်။) ဤသို့ဆိုလျှင် နောက်ဆုံးတွင် မိဘများက သားသမီးများအပေါ် အသုံးပြုသည့် ဤနည်းလမ်းများနှင့်ပတ်သက်လျှင် အဓိကတရားခံက မည်သည့်နေရာမှ အရင်းခံသနည်း။ ဤသည်မှာ သားသမီးများအပေါ် မိဘများ၏ မျှော်မှန်းချက်များ မဟုတ်သလော။ (ဟုတ်ပါသည်။) မိဘများ၏ ခံစားချက်အရ အသိစိတ်အတွင်းတွင် ၎င်းတို့သည် ၎င်းတို့သားသမီးများ၏ အနာဂတ်နှင့်ပတ်သက်ပြီး အမျိုးမျိုးသော အမှုကိစ္စများကို မှန်းကြည့်ကာ စီစဉ်ပြီး အဆုံးအဖြတ်ပေးသည်။ ပြီးလျှင် ရလဒ်အနေဖြင့် ၎င်းတို့တွင် ဤမျှော်မှန်းချက်များကို ဖြစ်ပေါ်လာသည်။...မိဘများသည် လူကြီးများ၏ အမှုအရာများအပေါ် ရှုမြင်သည့် နည်းလမ်းအပြင် ကမ္ဘာလောက၏ အမှုကိစ္စများနှင့်ပတ်သက်ပြီး လူကြီးတစ်ဦး၏ အမြင်၊ ရှုထောင့်၊ နှစ်သက်မှုတို့ကိုသာ လုံးလုံး အခြေခံပြီး သားသမီးများအပေါ် မျှော်လင့်ချက်များ ပုံအောထားသည်။ ဤသည်မှာ ခံစားချက်အရဖြစ်သည် မဟုတ်လော။ (ဟုတ်ပါသည်။) သင်က ယင်းကို ကောင်းစွာဖွင့်ဆိုရလျှင် ယင်းသည် ခံစားချက်အရဖြစ်သည်ဟု ဆိုနိုင်သည်။ သို့သော် အမှန်တကယ်တွင် အဘယ်သို့ ဖြစ်သနည်း။ ဤခံစားချက်အရဖြစ်ခြင်း၏ အခြားအနက်ဖွင့်ဆိုမှုမှာ အဘယ်နည်း။ ဤသည်မှာ တစ်ကိုယ်ကောင်းဆန်ခြင်း မဟုတ်သလော။ အကျပ်ကိုင်ခြင်း မဟုတ်သလော။ (ဟုတ်ပါသည်။) သင်သည် လူ့အဖွဲ့အစည်းတွင် ဤအလုပ်၊ ထိုအလုပ်ကို၊ ထိုထိုသော အသက်မွေးမှုအလုပ်ကို နှစ်သက်သည်။ လူ့အဖွဲ့အစည်းတွင် အခြေခိုင်ခြင်း၊ မက်မောဖွယ်ဘဝကို နေထိုင်ရခြင်း၊ အရာရှိအဖြစ် အမှုထမ်းရခြင်း၊ သို့မဟုတ် ချမ်းသာခြင်းတို့ကို သင်နှစ်သက်သည်။ ထို့ကြောင့် သင့်သားသမီးများကိုလည်း ထိုအရာများအား သင် လုပ်ဆောင်စေသည်။ ထိုသို့သောသူမျိုး ဖြစ်စေသည်။ ပြီးလျှင် ထိုလမ်းကြောင်းမျိုးကို လျှောက်စေသည်။ သို့သော် ၎င်းတို့သည် အနာဂတ်တွင် ထိုပတ်ဝန်းကျင်၌ နေထိုင်ရခြင်းနှင့် ထိုအလုပ်ကို ထိတွေ့လုပ်ဆောင်ရခြင်းကို နှစ်သက်မည်လော။ ၎င်းတို့သည် ယင်းနှင့် သင့်တော်သလော။ ၎င်းတို့၏ ခရီးပန်းတိုင်များက အဘယ်နည်း။ ၎င်းတို့နှင့်ပတ်သက်ပြီး ဘုရားသခင်၏ အစီအစဉ်များနှင့် ပြဋ္ဌာန်းချက်များက အဘယ်နည်း။ ဤအရာများကို သင်သိသလော။ လူအချို့က ‘ထိုအရာများကို ကျွန်ုပ် ဂရုမစိုက်ပါ။ အရေးကြီးသည်မှာ သူတို့၏မိဘဖြစ်သည့် ကျွန်ုပ်နှစ်သက်သည့်အရာများသာ ဖြစ်သည်။ ကျွန်ုပ်နှစ်သက်သည့် အရာများကို အခြေခံ၍သာ သူတို့အပေါ် မျှော်လင့်ချက်များထားမည်’ ဟု ဆိုသည်။ ဤသည်မှာ အလွန် တစ်ကိုယ်ကောင်းမဆန်သလော။ (ဆန်ပါသည်။) ယင်းသည် အလွန်တစ်ကိုယ်ကောင်းဆန်သည်။ ကောင်းမွန်စွာ ဆိုရလျှင် ယင်းသည် အလွန်တစ်ဖက်သတ်ဆန်သည်။ ၎င်းတို့ဘာသာ အားလုံးကို ဆုံးဖြတ်နေခြင်း ဖြစ်သည်။ သို့သော် ယင်းသည် အမှန်တကယ်တွင် အဘယ်နည်း။ အလွန်တစ်ကိုယ်ကောင်းဆန်ခြင်း ဖြစ်သည်။ ဤမိဘများသည် ၎င်းတို့သားသမီးများ၏ အစွမ်းအစ၊ သို့မဟုတ် ပါရမီကို ထည့်မတွက်ပေ။ လူတစ်ဦးချင်းစီ၏ ကံကြမ္မာနှင့် ဘဝအတွက် ဘုရားသခင်၌ ရှိသော အစီအစဉ်များကို ၎င်းတို့ ဂရုမစိုက်ပေ။ ဤအရာများကို ၎င်းတို့ ထည်မတွက်ပေ။ ၎င်းတို့သည် လိုရာဆွဲတွေးလျက် ၎င်းတို့သားသမီးများအပေါ် ၎င်းတို့၏ ကိုယ်ပိုင်နှစ်သက်မှု၊ ရည်ရွယ်ချက်နှင့် အစီအစဉ်များကို အဓမ္မပုံချသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာတော့ ကျွန်မ ရုတ်တရက် အသိတရားဝင်သွားတယ်။ အရင်တုန်းက ကျွန်မလုပ်ခဲ့သမျှအားလုံးဟာ သားရဲ့အနာဂတ်နဲ့ ကံကြမ္မာအတွက်လို့ ထင်ခဲ့တယ်။ ဘုရားသခင်ရဲ့ နှုတ်ကပတ်တော်တွေရဲ့ ဖော်ထုတ်မှုကနေတစ်ဆင့် ကျွန်မရဲ့လုပ်ဆောင်ချက်တွေနောက်ကွယ်က ရည်ရွယ်ချက်ဟာ ကျော်ကြားမှု၊ အကျိုးအမြတ်နဲ့ အဆင့်အတန်းအတွက် ကျွန်မရဲ့လိုအင်ဆန္ဒကို ဖြည့်ဆည်းဖို့ပဲဖြစ်တယ်ဆိုတာကို နောက်ဆုံးမှာ နားလည်သွားတယ်။ ဘာဖြစ်လို့လဲဆိုတော့ ကျွန်မက အာဏာနဲ့ အဆင့်အတန်းကိုကြိုက်ပြီး တခြားသူတွေရဲ့အထင်ကြီးလေးစားမှုကိုခံရအောင် အရာရှိတစ်ယောက်ဖြစ်ချင်ခဲ့လို့ ကျွန်မရဲ့ ကိုယ်ပိုင်နှစ်သက်မှုတွေနဲ့ လိုအင်ဆန္ဒတွေကို သားအပေါ်မှာ အတင်းအကျပ် သက်ရောက်စေခဲ့တယ်။ သူ စာကြိုးစားပြီး အနာဂတ်မှာ ထင်ပေါ်ကျော်ကြားလာဖို့၊ ရာထူးကြီးကြီးနဲ့ လစာကောင်းကောင်းရပြီး ကျွန်မကလည်း စိန်နားကပ်ရောင်နဲ့ ပါးပြောင်လို့ရနိုင်ဖို့ မျှော်လင့်ခဲ့တယ်။ ကျွန်မလုပ်ခဲ့သမျှအားလုံးဟာ ကိုယ့်ရဲ့ ရည်မှန်းချက်ကြီးမှုနဲ့ လိုအင်ဆန္ဒတွေအတွက်ပဲဖြစ်ပြီး သားရဲ့နှစ်သက်မှုတွေနဲ့ ဆန္ဒတွေကို လုံးဝထည့်မစဉ်းစားခဲ့ဘူး။ ကျွန်မသားက တက္ကသိုလ်မတက်ချင်ဘဲ စစ်ထဲဝင်ချင်တယ်လို့ ပြောလာတဲ့အခါ သူ့ကို အတတ်နိုင်ဆုံး ဖျောင်းဖျပြီး သူ့ဆန္ဒမပါဘဲ တက္ကသိုလ်တက်ဖို့ အတင်းအကျပ်ဖိအားပေးခဲ့တယ်။ ဒီလိုလုပ်ရခြင်းရဲ့ ကျွန်မရည်ရွယ်ချက်ကတော့ သူ အရာရှိတစ်ယောက်ရဲ့လမ်းကိုလိုက်ပြီး အာဏာနဲ့ အဆင့်အတန်းတွေရအောင်လုပ်ဖို့၊ အဲဒါမှ ကျွန်မကလည်း ဂုဏ်ရှိမှာပေါ့။ အပေါ်ယံမှာတော့ ကျွန်မလုပ်ခဲ့သမျှအားလုံးဟာ သားရဲ့အနာဂတ်နဲ့ ကံကြမ္မာအတွက်ပါပဲ။ သားကို ပျိုးထောင်ဖို့ ကျွန်မ အရာအားလုံးကို ပေးဆပ်ခဲ့တယ်။ ဒါပေမဲ့ အနှစ်သာရမှာတော့ ဒါတွေအားလုံးဟာ ကျွန်မရဲ့ အဆင့်အတန်းအပေါ် လိုအင်ဆန္ဒကို ဖြည့်ဆည်းဖို့၊ သားကနေတစ်ဆင့် လူအများရဲ့ လေးစားအထင်ကြီးမှုကို ခံစားဖို့နဲ့ ပိုကောင်းတဲ့ရုပ်ဝတ္ထုဘဝကို ခံစားဖို့အတွက်ပဲ ဖြစ်တယ်။ ကျွန်မလုပ်ခဲ့သမျှအားလုံးဟာ သားရဲ့ကောင်းကျိုးအတွက် လုံးဝမဟုတ်ဘူးဆိုတာကို နောက်ဆုံးမှာ ကျွန်မ ရှင်းရှင်းလင်းလင်းမြင်ခဲ့ရတယ်။ ဒါတွေအားလုံးဟာ ကျွန်မရဲ့ ကိုယ်ပိုင်ရည်မှန်းချက်တွေနဲ့ လိုအင်ဆန္ဒတွေကို ဖြည့်ဆည်းဖို့ပဲဖြစ်တယ်။ ကျွန်မရဲ့သဘာဝက တကယ်ကို တစ်ကိုယ်ကောင်းဆန်ပြီး ယုတ်ညံ့အရုပ်ဆိုးလိုက်တာ။ တကယ်တော့ ကျွန်မသားက အစိုးရဝန်ထမ်းအလုပ်ကို မလုပ်ချင်ခဲ့ဘူး။ သူတစ်ခါက ကျွန်မကို ပြောဖူးတယ်၊ “မေမေ၊ သားက အရာရှိအလုပ်နဲ့ မကိုက်ဘူး။ ဒီလူ့အသိုင်းအဝိုင်းရဲ့ အစိုးရအသိုင်းအဝိုင်းမှာ ခြေကုပ်တစ်နေရာရချင်ရင် စားနိုင်သောက်နိုင်ရမယ်၊ မြှောက်ပင့်တတ်ရမယ်၊ လိမ်ညာတတ်ရမယ်။ ပြီးတော့ မှန်ကန်တဲ့ မိသားစုနောက်ခံနဲ့ အဆက်အသွယ်တွေလည်း ရှိရဦးမယ်၊ ရက်စက်ပြီး ယုတ်မာရဦးမယ်။ သားမှာ ဒါတွေတစ်ခုမှမရှိဘူး။ သာမန်လူတစ်ယောက်အဖြစ် နေရတာပဲ ကောင်းပါတယ်” လို့ပေါ့။ ပြန်စဉ်းစားကြည့်တော့ သားပြောခဲ့တာတွေက တကယ်မှန်တယ်။ စက်မှုနဲ့ ကူးသန်းရောင်းဝယ်ရေးဗျူရိုရဲ့ ဒုတိယညွှန်ကြားရေးမှူးဖြစ်တဲ့ ကျွန်မအစ်မအကြီးဆုံးရဲ့သားအကြောင်းကို ကျွန်မတွေးမိတယ်။ သူတစ်ခါက ကျွန်မကို ပြောဖူးတယ်၊ “အစိုးရအသိုင်းအဝိုင်းထဲကို ဝင်လိုက်တာနဲ့ ကိုယ့်ကိုယ်ကိုယ် မပိုင်တော့ဘူး။ လူတွေက အချင်းချင်း အကွက်ချပြီး ကျိတ်ကြံစည်ကြတယ်၊ ဘယ်သူ့ကိုမှ ကိုယ့်စိတ်ထဲရှိတာ ပြောလို့မရဘူး၊ သိပ်ပြီးတော့လည်း ရင်းရင်းနှီးနှီးနေလို့မရဘူး။ ဘယ်စကားတစ်ခွန်းက လူတစ်ယောက်ကို စော်ကားမိမလဲဆိုတာ မသိနိုင်ဘူး။ ကိုယ်က တခြားသူကို မထိခိုက်ချင်ပေမဲ့ သူတို့က ကိုယ့်ကျောကို ဓားနဲ့ထိုးလိမ့်မယ်။ လူတွေရဲ့ မျက်နှာအမူအရာကို အမြဲကြည့်ပြီး ရှင်သန်နေရတယ်။ အစိုးရအသိုင်းအဝိုင်းထဲကဘဝက ပင်ပန်းလွန်းတယ်” တဲ့။ အရာရှိတစ်ယောက်ဖြစ်လာတာက ကောင်းတဲ့အရာမဟုတ်ပါဘူး။ အစိုးရအသိုင်းအဝိုင်းဆိုတာ ဆိုးဆေးပုံးကြီးတစ်ခုနဲ့တူတယ်၊ ကျွန်မသားသာ ကျွန်မဖြစ်စေချင်သလို အဲဒီထဲကို ဝင်သွားခဲ့မယ်ဆိုရင် ဆယ်နှစ်လောက်ကြာတဲ့အခါ သူကိုယ်တိုင်တောင်မသိလိုက်ဘဲ မကောင်းတဲ့အကျင့်စရိုက်အမျိုးမျိုးနဲ့ စွန်းထင်းသွားမှာပဲ။ သူဟာ ကလိမ်ကကျစ်လုပ်ပြီး လှည့်ဖြားတတ်လာမယ်၊ ကျော်ကြားမှုနဲ့ အကျိုးအမြတ်ကို လိုက်စားမယ်၊ တခြားသူတွေနဲ့ ယှဉ်ပြိုင်မယ်၊ မကောင်းမှုတချို့ကိုတောင် လုပ်မိနိုင်တယ်။ အဲဒီအခါကျရင် သူဟာ ပုံမှန်နဲ့ ငြိမ်းချမ်းတဲ့ဘဝတစ်ခုကို ရှင်သန်နိုင်တော့မှာမဟုတ်ဘူး။ ဒါက သူ့ရဲ့စိတ်ရောကိုယ်ပါ ကြီးမားတဲ့ထိခိုက်မှုနဲ့ အဆုံးမရှိတဲ့နာကျင်မှုတွေကို ဖြစ်စေမှာပဲ။ ကျွန်မသားက အရာရှိမဖြစ်ချင်ဘူး၊ သာမန်လူတစ်ယောက်ပဲ ဖြစ်ချင်ခဲ့တယ်။ ဒါက ကောင်းတဲ့အရာမဟုတ်ဘူးလား။ အခု သူ ပုံမှန်အလုပ်တစ်ခုရှိနေပြီ၊ သူ့ရဲ့လစဉ်လစာက သူ့မိသားစုရဲ့ စားဝတ်နေရေးကို အခြေခံအားဖြင့် ဖူလုံစေနိုင်တယ်။ သူက ကျွန်မဘုရားသခင်ကို ယုံကြည်တာကို မဆန့်ကျင်ဘူး၊ အသင်းတော်က သူ့အကူအညီလိုတဲ့အခါတွေမှာလည်း သူက လိုလိုလားလား ကူညီပေးတယ်။ ဒါကိုက တော်တော်ကောင်းနေပါပြီ။

ဒီအတွေ့အကြုံကို တွေ့ကြုံပြီးတဲ့နောက်မှာ လူတစ်ယောက်ချင်းစီက ဘယ်လိုအလုပ်မျိုးလုပ်ရမယ်၊ ဘယ်လိုအသက်မွေးဝမ်းကျောင်းပြုရမယ်ဆိုတာကို ဘုရားသခင်က အချုပ်အခြာအာဏာ ကိုင်စွဲပြီး အမိန်နဲ့ ပြဋ္ဌာန်းထားတယ်ဆိုတာကို ကျွန်မ ပိုပိုပြီး နားလည်လာတယ်။ ဘုရားသခင်ပြောခဲ့သလိုပဲ။ “လူတစ်ယောက်သည် သာမန်အလုပ်သမားတစ်ယောက်ဖြစ်မည်၊ ပြီးလျှင် ဤဘဝ၌ ကိုယ့်ဝမ်းကိုယ်ဖြည့်ပြီး ကိုယ့်ကိုယ်ကိုယ်ဆင်ရန်အတွက် အခြေခံလုပ်အားခအချို့ကိုသာ ရှာနိုင်မည်ဟု ဘုရားသခင်က စီမံထားသည်။ သို့သော် သူ၏မိဘများက အဖိုးအခဆိုသောအရာ အမျိုးမျိုးကို ပေးဆပ်ပြီး သူ၏ဘဝနှင့် အနာဂတ်ကို ထိန်းချုပ်ဖို့ ကြိုးစားရင်း သူ့အား နာမည်ကြီးတစ်ယောက်၊ ချမ်းသာကြွယ်ဝသူတစ်ယောက်၊ ရာထူးကြီးသော အရာရှိတစ်ယောက်ဖြစ်ရန် အတင်းလုပ်ဆောင်ပြီး သူ အရွယ်မရောက်မီတွင် သူ၏ အနာဂတ်အတွက် အမှုအရာများကို စီမံခန့်ခွဲသည် ဆိုပါစို့။ ဤသည်မှာ မမိုက်မဲသလော။ (မိုက်မဲပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ဘုရားသခင်ရဲ့ ဒီနှုတ်ကပတ်တော်တစ်ပိုဒ်က ကျွန်မဟာ မိုက်မဲရုံတင်မကဘူး၊ လုံးဝကို တုံးအလွန်းတာပဲဆိုတာကို သဘောပေါက်စေခဲ့တယ်။ ကျွန်မခံစားခဲ့ရတဲ့ ဒုက္ခအားလုံးဟာ ကိုယ့်အပြစ်နဲ့ကိုယ်ပါပဲ။ ကျွန်မ သားအပေါ်ထားတဲ့ မျှော်လင့်ချက်တွေကို စွန့်လွှတ်လိုက်ပြီး၊ ကံကြမ္မာကို မတွန်းလှန်တော့ဘဲ၊ ကျော်ကြားမှုနဲ့ အကျိုးအမြတ်ကို လိုက်စားတဲ့လမ်းကို မလျှောက်တော့ဘဲ၊ ဖန်ဆင်းခံတစ်ယောက်ရဲ့နေရာမှာ ရပ်တည်တဲ့အပြင် ဘုရားသခင်ရဲ့ အချုပ်အခြာအာဏာကို အပြုသဘောဆောင်ပြီး ကျိုးနွံနာခံတဲ့ သဘောထားနဲ့ လက်ခံ၊ ရင်ဆိုင်၊ တွေ့ကြုံခံစားနိုင်ခဲ့တဲ့အခါမှာတော့ ဘုရားသခင်ရဲ့ စီစဉ်မှုတွေဟာ တကယ်ကို အံ့ဩဖို့ကောင်းမှန်း မြင်ခဲ့ရတယ်။ ဘုရားသခင်ကို ကျေးဇူးတင်ပါတယ်။


၃၁။ ကျွန်မရဲ့သိမ်ငယ်စိတ်ကို ဖြေရှင်းဖို့ လမ်းကြောင်းတစ်ခု ကျွန်မ ရခဲ့တယ်

ရှောင်ရီ၊ စပိန်နိုင်ငံ

ကျွန်မ ငယ်ငယ်တုန်းက မိဘတွေက စားဝတ်နေရေးအတွက် အလုပ်များပြီး ကျွန်မကို ဂရုစိုက်ဖို့ အချိန်မရှိခဲ့လို့ ကျွေးမွေးပြုစုဖို့ အဖွားအိမ် ပို့ထားခဲ့ကြတယ်။ အဲဒီအချိန်က မိသားစုစီမံကိန်း သန်းခေါင်စာရင်း ကောက်နေတဲ့အချိန်၊ အဖွားအိမ်မှာ ကျွန်မနာမည်စာရင်း မသွင်းထားတော့ ဒဏ်ငွေမဆောင်ရအောင် ရွာက မိသားစုစီမံကိန်း စစ်ဆေးတဲ့အခါတိုင်း အဖွားက ကျွန်မကို ချီပြီး ဝှက်ထားရတယ်။ အိမ်နီးနားချင်းတွေက ကျွန်မမှာ အိမ်ထောင်စုမှတ်ပုံတင် မရှိလို့ လှောင်ပြောင်ပြီး “လူမမည်လေး” လို့ ခေါ်ကြတယ်၊ ပြီးတော့ အမေမရှိတဲ့ကလေးလို့ ပြောကြတယ်။ ကလေးပဲ ရှိသေးပေမဲ့ သူတို့တွေ ကျွန်မကို လှောင်ပြောင်နေမှန်း ကျွန်မ ပြောနိုင်တာပေါ့။ ကျွန်မ အရမ်းကို စိတ်ထိခိုက်ခဲ့ရတယ်။ သူတို့ကိုလည်း မမြင်ချင်ဘူး၊ တခြားကလေးတွေနဲ့လည်း မကစားချင်ခဲ့ဘူး။ အချိန်တော်တော်များများမှာ ကျွန်မက အိမ်ထဲမှာ တစ်ယောက်တည်း တီဗီထိုင်ကြည့်နေခဲ့တယ်၊ ဒါမှမဟုတ် အဖွားနဲ့ ကစားခဲ့တယ်။ ကျွန်မရဲ့ ကလေးဘဝက တော်တော်လေးကို ချုပ်တည်းခံထားရပြီး ငြီးငွေ့စရာကောင်းခဲ့တယ်။ နောက်ပိုင်း ကျောင်းနေရမဲ့အရွယ်ရောက်တော့ မိဘတွေက ကျွန်မကို အိမ်ပြန်ခေါ်သွားတယ်။ ကျွန်မက တသီးတသန့်နေတတ်ပြီး စကားပြောရတာမကြိုက်ဘူး၊ လူတွေ့ရင်လည်း မနှုတ်ဆက်တတ်လို့ အမေက ကျွန်မကို ထုံတယ်၊ ညီမလေးလောက် မလည်ဘူးလို့ ပြောတတ်တယ်။ ကျွန်မကိုယ်တိုင်ကလည်း ကိုယ့်မှာ တော်တော်လိုအပ်ချက်တွေ ရှိတယ်လို့ ထင်နေတော့ လူတွေနဲ့ ပိုပြီးတော့တောင် မဆက်ဆံချင်တော့ဘူး။ တဖြည်းဖြည်းနဲ့ တခြားသူတွေနဲ့ ပြောဆိုဆက်ဆံရတာ ခက်ခဲလာမှန်း ကျွန်မ သတိထားမိလာတယ်၊ သူတို့နဲ့ စကားပြောရင် ဘာပြောရမှန်း၊ ဘယ်အကြောင်းအရာကနေ စပြောရမှန်းကို မသိတော့ဘူး။ တစ်ခါတလေ ကျွန်မစိတ်ထဲမှာ အကြောင်းအရာတွေ၊ ဖော်ပြချင်တဲ့အမြင်တွေ ရှိပေမဲ့ စကားပြောတဲ့အခါ ကြောက်စိတ်နဲ့ စိတ်လှုပ်ရှားမှုကြောင့် ဗလုံးဗထွေးဖြစ်နေရော။ အထူးသဖြင့် လူများတဲ့နေရာမှာ ကိုယ်နဲ့မရင်းနှီးတဲ့သူတွေနဲ့ စကားပြောရရင် ကျွန်မ အရမ်းစိတ်လှုပ်ရှားပြီး မျက်နှာတွေတောင် နီရဲလာတယ်။ ဒါကြောင့် အိမ်ကို ဆွေမျိုးတွေလာလည်တိုင်း ဒါမှမဟုတ် ညစာစားပွဲတစ်ခုခု သွားရတိုင်းမှာ ကျွန်မက ရှောင်လို့ရရင် အမြဲရှောင်တယ်၊ မဖြစ်မနေ သွားရရင်တော့ တိတ်တိတ်လေးပဲ ထောင့်တစ်နေရာမှာ ထိုင်နေခဲ့တယ်၊ တခြားသူတွေ စကားပြောရယ်မောနေတာတွေကို ကြည့်ရင်းပေါ့။

ဘုရားသခင်ကို တွေ့ရှိပြီးနောက်ပိုင်းမှာလည်း ကျွန်မက ဒီအတိုင်းပါပဲ။ တစ်ခါက စုဝေးပွဲတစ်ခုမှာ လူအယောက် ငါးဆယ်ခြောက်ဆယ်လောက် တက်တာကို တွေ့လိုက်ရတော့ ကျွန်မ ချက်ချင်းပဲ လန့်သွားတယ်။ လူအများကြီးနဲ့ဆိုတော့ ကျွန်မ စကားမပြောရဲခဲ့ဘူး။ ကျွန်မက စကားပြော မကျွမ်းကျင်တော့ ကိုယ်ပြောတာ မရှင်းလင်းလို့ တခြားသူတွေ နားမလည်ရင် တော်တော်လေး အနေရခက်ပြီး အရှက်ရစရာကြီး ဖြစ်မှာပဲလို့ ခံစားခဲ့ရတယ်။ ဒါကြောင့် ကြီးကြပ်ရေးမှူးက ကျွန်မကို မိတ်သဟာယပြုခိုင်းတဲ့အခါတိုင်း ကျွန်မက တိတ်တိတ်နေပြီး နားထောင်သူသက်သက်ပဲ လုပ်ဖို့ ရွေးချယ်ခဲ့တယ်။ တစ်ခါတလေ ညီအစ်ကိုမောင်နှမတွေနဲ့ လုပ်ငန်းပိုင်းဆိုင်ရာ ကျွမ်းကျင်မှုတွေ လေ့လာတဲ့အခါ ကြီးကြပ်ရေးမှူးက ကျွန်မတို့ကို ကိုယ့်အတွေးအမြင်တွေ ဝေမျှခိုင်းရင်လည်း စိတ်လှုပ်ရှားပြီး စကားမရှင်းမှာစိုးလို့ မိတ်သဟာယမပြုရဲပြန်ဘူး။ သုံးလေးခေါက်လောက်ဆို ကြီးကြပ်ရေးမှူးက နာမည်တပ်ခေါ်မှ မဖြစ်မနေ မိတ်သဟာယပြုခဲ့ရတယ်။ မိတ်သဟာယပြုနေတုန်းမှာ ကျွန်မ အရမ်းစိတ်လှုပ်ရှားပြီး အသံပါပြောင်းသွားတယ်၊ စကားပြောလေလေ မျက်နှာက ပိုပိုပြီး ပူလာလေပဲ။ နောက်ဆုံးတော့ စကားကို ရှင်းအောင်မပြောနိုင်ဘဲ အရမ်းကို အရှက်ရသလို ခံစားခဲ့ရတယ်။ ကျွန်မ တွေးမိတယ်၊ “ငါ ဘာလို့ဒီလောက် အသုံးမကျရတာလဲ။ ကိုယ့်အမြင်ကို ပြောရုံလေးပဲကို ဘာလို့ ဒီလောက် ခက်ခဲပြီး စိတ်လှုပ်ရှားနေရတာလဲ။ စကားတောင် ရှင်းအောင်မပြောတတ်ဘူး၊ ငါ တကယ်ကို ငတုံးပဲ” ပေါ့။ ကျွန်မနဲ့ ပူးပေါင်းဆောင်ရွက်တဲ့ ညီအစ်မတွေက သဘာဝကျကျနဲ့ ချောချောမွေ့မွေ့ မိတ်သဟာယပြုနေတာကို မြင်တော့ ကျွန်မ အရမ်းကို အားကျမိတယ်၊ “ငါ့မှာ ဘာလို့ အဲဒီလို ယုံကြည်မှုနဲ့ သတ္တိမျိုး မရှိရတာလဲ။ ငါ့အတွက် စကားတစ်ခွန်းပြောဖို့၊ ကိုယ့်အတွေးအမြင်ကို ဖော်ပြဖို့က ဘာလို့ ဒီလောက်တောင် ခက်ခဲနေရတာလဲ” ပေါ့။ နောက်ပိုင်းမှာ ကြီးကြပ်ရေးမှူးက ကျွန်မကို အဖွဲ့ခေါင်းဆောင်တစ်ယောက် ဖြစ်အောင် စီစဉ်ပေးခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါက တသီးတသန့်နေတတ်ပြီး စကားလည်း ကောင်းကောင်းမပြောတတ်ဘူး၊ လူများရင်လည်း စကားမပြောရဲတော့ဘူး။ ညီအစ်ကိုမောင်နှမတွေက မေးခွန်းတွေမေးလာလို့ ငါ ရှင်းရှင်းလင်းလင်း မဖြေနိုင်ရင် ဘယ်လိုလုပ်မလဲ။ အဲဒါဆို အနေရခက်မှာမဟုတ်ဘူးလား” ပေါ့။ ကျွန်မက ကြီးကြပ်ရေးမှူးကို တခြားတစ်ယောက်ယောက် ရှာစေချင်ခဲ့တယ်၊ ကိုယ်တိုင်ကတော့ အဖွဲ့ဝင်တစ်ယောက်အနေနဲ့ပဲ တိတ်တိတ်လေး နေချင်ခဲ့တယ်။ ဒါပေမဲ့ တာဝန်ကို ငြင်းလိုက်ရင် ကြီးကြပ်ရေးမှူးက ကိုယ့်အပေါ် အမြင်မကောင်းဖြစ်သွားမှာကို စိုးရိမ်တော့ အဲဒီအတွေးကို ခေါင်းထဲကဖယ်ထုတ်လိုက်တယ်။ အဲဒီနောက်ပိုင်း ညီအစ်ကိုမောင်နှမတွေရဲ့ အလုပ်ကို နောက်ဆက်တွဲလုပ်ဆောင်ပေးတဲ့အခါမှာလည်း ကျွန်မ ကြောက်နေမိတုန်းပဲ။ သူတို့က မေးခွန်းတွေမေးလာရင် ကျွန်မက တခြားသူတွေကိုပဲ အမြဲတမ်း ဖြေခိုင်းချင်ခဲ့တယ်၊ ကိုယ်က ရှင်းရှင်းလင်းလင်း ရှင်းမပြနိုင်မှာ ဒါမှမဟုတ် သူတို့ရဲ့ပြဿနာတွေကို မဖြေရှင်းပေးနိုင်မှာ စိုးရိမ်လို့ပေါ့။ ရှောင်လွှဲလို့မရတဲ့အခါမျိုးမှာတော့ ဖျစ်ညှစ်ပြီး စကားနည်းနည်းပြောလိုက်ရပေမဲ့ စိတ်ထဲမှာတော့ အရမ်းကို စိတ်လှုပ်ရှားနေတုန်းပါပဲ။ ကိုယ့်ကိုယ်ကိုယ် ဒီလိုဖြစ်နေတာကိုမြင်တော့ အရမ်းကို စိတ်ပျက်မိတယ်။ ဒီအခြေအနေက တခြားသူတွေနဲ့ ပုံမှန်ပြောဆိုဆက်ဆံတာကိုရော၊ ကိုယ့်တာဝန်ကို ထမ်းဆောင်နိုင်စွမ်းကိုပါ ဆိုးဆိုးရွားရွား သက်ရောက်မှုရှိနေမှန်း ကျွန်မ သဘောပေါက်လာတယ်။ ဒီအခြေအနေကို အမြန်ဆုံး မပြောင်းလဲနိုင်ရင် ကိုယ့်တာဝန်မှာ ပိုပိုပြီး တက်ကြွမှုမရှိတော့ဘဲ အလုပ်တွေကို နှောင့်နှေးစေမှာ သေချာတယ်။ ဒါကြောင့် ကိုယ့်ပြဿနာတွေကို ဖြေရှင်းဖို့ သမ္မာတရားကို သတိရှိရှိနဲ့ ကျွန်မ ရှာဖွေခဲ့တယ်။

တစ်နေ့မှာ ကျွန်မရဲ့ အခြေအနေကို အတိအကျ ဖော်ထုတ်တဲ့ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့တယ်။ ဘုရားသခင်က ပြောသည် “၎င်းတို့ထံ မည်သည့်အရာ ဖြစ်ပျက်သည်ဖြစ်စေ သူရဲဘောကြောင်သည့် လူများသည် အခက်အခဲအချို့နှင့် ကြုံရသည့်အခါ နောက်ပြန်တွန့်သွားကြသည်။ ဤသို့ အဘယ်ကြောင့် လုပ်ဆောင်ကြသနည်း။ အကြောင်းရင်းတစ်ခုမှာ ဤအရာကို ၎င်းတို့၏ သိမ်ငယ်သော စိတ်ခံစားချက်က ဖြစ်စေခြင်း ဖြစ်သည်။ ၎င်းတို့သည် သိမ်ငယ်ကြသောကြောင့် လူတို့ရှေ့ မသွားဝံ့ကြချေ။ မိမိတို့ ယူသင့်သည့် တာဝန်နှင့် ဝတ္တရားများကိုပင် မယူနိုင်ကြသကဲ့သို့ မိမိတို့၏ စွမ်းရည်နှင့် အစွမ်းအစ နယ်ပယ်အတွင်းနှင့် မိမိတို့ကိုယ်ပိုင် လူ့သဘာဝ အတွေ့အကြုံ နယ်ပယ်အတွင်းရှိ ၎င်းတို့ အမှန်တကယ် စွမ်းဆောင်ရရှိနိုင်စွမ်းရှိသည့်အရာကို တာဝန်မယူနိုင်ကြချေ။ ဤသိမ်ငယ်သော စိတ်ခံစားချက်သည် ၎င်းတို့ လူ့သဘာဝ၏ သွင်ပြင်လက္ခဏာတိုင်းကို ထိခိုက်၏။ ၎င်းတို့၏ တည်ကြည်မှုကို ထိခိုက်ပြီး ၎င်းတို့၏ ပင်ကိုစရိုက်ကိုလည်း ထိခိုက်သည်မှာ အမှန်ဖြစ်၏။ အခြားသူများအနီးတွင် ရှိချိန် ၎င်းတို့သည် မိမိတို့ ကိုယ်ပိုင် အမြင်များကို ဖော်ပြခဲကြပြီး ၎င်းတို့ကိုယ်ပိုင် ရှုထောင့်၊ သို့မဟုတ် အယူအဆအား ၎င်းတို့ ရှင်းသည်ကို တစ်ခါမျှ သင် မကြားရချေ။ ပြဿနာတစ်ခုကို ၎င်းတို့ ကြုံရသည့်အခါ စကားမပြောဝံ့ကြဘဲ ထိုအစား စဉ်ဆက်မပြတ် နောက်တွန့်ကာ နောက်ဆုတ်ကြလေသည်။ လူအနည်းငယ် ရှိသည့်အခါ ထိုသူတို့ကြားတွင် ထိုင်ရလောက်အောင် သတ္တိရှိကြသော်လည်း လူများစွာရှိသည့်အခါ အခြားသူများကြား မလာဝံ့ဘဲလျက် ထောင့်တစ်နေရာကို ရှာပြီး အလင်းရောင် မှိန်သည့်နေရာကို ဦးတည်ကြလေသည်။ တစ်စုံတစ်ရာကို ခိုင်မာစွာနှင့် တက်ကြွစွာ ပြောဆိုပြီး မိမိတို့ တွေးသည့်အရာ မှန်ကန်သည်ဟု ပြသရန် မိမိတို့ကိုယ်ပိုင် အမြင်များနှင့် အယူအဆများကို ဖော်ပြချင်သည်ဟု ၎င်းတို့ ခံစားရသည့်အခါတိုင်းတွင် ထိုသို့လုပ်ဆောင်ရန် သတ္တိပင် မရှိကြချေ။ ထိုသို့သော စိတ်ကူးများ ရှိသည့်အခါတိုင်းတွင် ၎င်းတို့၏ သိမ်ငယ်သော စိတ်ခံစားချက်သည် တစ်ပြိုင်နက် ပွင့်အံထွက်လာပြီး ‘မည်သည့်အရာကိုမျှ မပြောနှင့်။ သင်သည် မတော်ပါ။ သင်၏ အမြင်များကို မဖော်ပြနှင့်။ သင်၏ စိတ်ကူးများကို မိမိဘာသာ သိမ်းထားပါ။ သင်အမှန်တကယ် ပြောချင်သည့်အရာတစ်ခုခု သင့်စိတ်နှလုံးတွင်ရှိလျှင် ကွန်ပျူတာပေါ်တွင် မှတ်ချက်တစ်ခုသာ ပြုလုပ်ပြီး ထိုအရာကို မိမိဘာသာ ပြန်ပြောင်းစဉ်းစားပါ။ အခြား မည်သူတစ်ဦးတစ်ယောက်ကိုမျှ ထိုအကြောင်းကို သင်သိခွင့်ပေးရမည်မဟုတ်။ တစ်စုံတစ်ရာ သင်အမှားပြောမိလျှင် မည်သို့ ဖြစ်မည်နည်း။ ယင်းမှာ အလွန်ပင် အရှက်ရစရာ ဖြစ်လိမ့်မည်’ဟု ၎င်းတို့ကို ပြောလျက် ၎င်းတို့ကို ထိန်းချုပ်ကာ ချုပ်တည်းစေလေသည်။ ဤအသံက သင်ပြောလိုသည့် စကားများကို ပြန်မျိုသိပ်စေလျက် ဤအရာကို မလုပ်ဆောင်ရန်၊ ထိုအရာကို မလုပ်ဆောင်ရန်၊ ဤအရာကို မပြောရန်၊ ထိုအရာကို မပြောရန် သင့်ကို ပြောမြဲပြောနေသည်။ သင့်စိတ်နှလုံးတွင် အချိန်ကြာမြင့်စွာ သင် ပြန်ပြောင်းတွေးနေခဲ့သည့် သင် ပြောလိုသောအရာ တစ်စုံတစ်ခုရှိသည့်အခါ သင် နောက်ဆုတ်ကာ ထိုအရာကို မပြောဝံ့ချေ၊ သို့မဟုတ်ပါက ထိုအရာကို သင် မပြောသင့်ဟု ယုံကြည်လျက် ပြောဆိုရန် ရှက်မိပြီး သင် ပြောမိပါက အချို့သော စည်းမျဉ်းများကို ဖောက်ဖျက်မိပြီး ဖြစ်သည့်အလား၊ ဥပဒေကို ချိူးဖောက်မိပြီးဖြစ်သည့်အလား သင် ခံစားလေသည်။ တစ်နေ့တွင် သင်၏ ကိုယ်ပိုင် အမြင်များကို သင် တက်ကြွစွာ ဖော်ပြသည့်အခါ သင့်စိတ်အတွင်းနက်နက်တွင် နှိုင်းယှဉ်၍မရအောင် စိတ်အနှောင့်အယှက်ဖြစ်ပြီး မသက်မသာ ခံစားရလေသည်။ အလွန် စိတ်မသက်မသာဖြစ်သည့် ဤခံစားချက်သည် တဖြည်းဖြည်း လျော့ပါးသွားသော်လည်း သင်၏ သိမ်ငယ်သော စိတ်ခံစားချက်သည် စကားပြောလိုခြင်း၊ မိမိကိုယ်ပိုင် အမြင်များကို ဖော်ပြလိုခြင်း၊ ပုံမှန်လူတစ်ဦး ဖြစ်လိုခြင်းနှင့် အခြားလူတိုင်းနှင့်သာ တူလိုခြင်းအတွက် သင် ရှိထားသည့် စိတ်ကူးများ၊ ရည်ရွယ်ချက်များနှင့် အစီအစဉ်များကို ဖြည်းညင်းစွာ ချုပ်တည်းလိုက်လေသည်။ သင့်ကို နားမလည်သူများက သင်သည် စကားနည်းသူ၊ နှုတ်ဆိတ်သူ၊ ရှက်တတ်သည့် ပင်ကိုစရိုက်ရှိသူ၊ လူအုပ်ထဲမှ မထင်ပေါ်ချင်သူတစ်ဦးအဖြစ် ယုံကြည်လိုက်သည်။ အခြားလူများစွာရှေ့တွင် သင် စကားပြောသည့်အခါ သင်သည် ရှက်တက်တက်ဖြစ်ပြီး မျက်နှာနီမြန်းသွားသည်။ သင်သည် အတော်အတန် တသီးတသန့်နေတတ်ပြီး အမှန်တွင် သင် သိမ်ငယ်နေသည်ကို သင်တစ်ဦးသာ သိ၏။...ဤစိတ်ခံစားချက်ကို ဖောက်ပြန်ပျက်စီးသော စိတ်သဘောထားအဖြစ် ပြော၍မရနိုင်သော်လည်း ပြင်းထန်သည့် အပျက်သဘောဆောင်သော အကျိုးဆက်ကို ဖြစ်စေနှင့်ပြီး ဖြစ်သည်။ ထိုအရာက ၎င်းတို့၏ လူ့သဘာဝကို ပြင်းထန်စွာ ထိခိုက်နစ်နာစေပြီး ၎င်းတို့ ပုံမှန်လူ့သဘာဝ၏ အမျိုးမျိုးသော စိတ်ခံစားချက်များ၊ စကားနှင့် လုပ်ရပ်များအပေါ် အလွန်ဆိုးရွားသည့် အကျိုးဆက်များဖြင့် ကြီးမားသည့် အပျက်သဘောဆောင်သော သက်ရောက်မှုတစ်ခု ရှိလေသည်။ ယင်း၏ သေးငယ်သော လွှမ်းမိုးမှုမှာ ၎င်းတို့၏ ပင်ကိုစရိုက်၊ ၎င်းတို့၏ မက်မောမှုများနှင့် ရည်မှန်းချက်များကို ထိခိုက်ရန်ဖြစ်သည်။ ယင်း၏ အကြီးစား လွှမ်းမိုးမှုက ဘဝတွင် ၎င်းတို့၏ ရည်မှန်းချက်များနှင့် ဦးတည်ချက်များကို ထိခိုက်ရန် ဖြစ်သည်။ ဤသိမ်ငယ်သော စိတ်ခံစားချက်၏ အကြောင်းတရားများမှ၊ ယင်း၏ ဖြစ်စဉ်နှင့် လူတစ်ဦးထံ ဆောင်ကြဉ်းသည့် အကျိုးဆက်များမှ၊ သင် ကြည့်သည့် မည်သည့် ရှုထောင့်မဆိုမှ၊ ထိုအရာမှာ လူတို့ လက်လွှတ်သင့်သည့် အရာတစ်ခု ဖြစ်သည် မဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) နှုတ်ကပတ်တော်ကို ဖတ်ပြီးတဲ့နောက်မှာမှ ကျွန်မဟာ တကယ်ကို သိမ်ငယ်စိတ်ရှိတဲ့သူတစ်ယောက်မှန်း သဘောပေါက်သွားတယ်။ ဘုရားသခင် ဖော်ထုတ်ထားတဲ့ သိမ်ငယ်စိတ်ရဲ့ အခြေအနေနဲ့ သရုပ်သကန်တွေအားလုံးဟာ ကျွန်မဆီမှာ ရှိနေခဲ့တယ်။ ကျွန်မရဲ့ စိတ်နှလုံးဟာ သိမ်ငယ်စိတ်ရဲ့ ချည်နှောင်မှုကို ခံနေရပြီး ကိုယ်က ဟိုဟာလည်းမတော်၊ ဒီဟာလည်းမတော်ဘူးလို့ အမြဲခံစားခဲ့ရတယ်။ လူတွေနဲ့ ဆက်ဆံတဲ့အခါ လူများလာရင် စကားမပြောရဲတော့ဘူး၊ ဒါမှမဟုတ် ထောင့်တစ်နေရာမှာ ပုန်းပြီး တိတ်တိတ်လေး နေခဲ့တယ်။ ကိုယ့်တာဝန်မှာ ကိုယ့်အတွေးအမြင်တွေကို ဖော်ပြဖို့ လိုအပ်လာတိုင်းမှာ ကျွန်မ မရည်ရွယ်ဘဲ စိတ်လှုပ်ရှားလာတယ်။ အဲဒီအခါ ကျွန်မစိတ်ထဲမှာရှိတာက အားလုံးနဲ့အတူ ပူးပေါင်းပြီး တာဝန်ကို ဘယ်လိုကောင်းကောင်း ဖြည့်ဆည်းမလဲဆိုတာ မဟုတ်ဘဲ ကိုယ့်ရဲ့ဘာသာစကားကျွမ်းကျင်မှုက အားနည်းတယ်၊ ကိုယ့်စကားက လိုရင်းမရောက်ဘူး၊ တခြားသူတွေကို မိတ်သဟာယပြုစေချင်ခဲ့တယ်။ ကိစ္စတချို့အပေါ်မှာ ကျွန်မမှာ အမြင်တွေ၊ အတွေးအခေါ်တွေ ရှိတဲ့အခါမှာ ချီတုံချတုံ ဖြစ်နေခဲ့တယ်၊ “ငါ ပြောသင့်လား၊ မပြောသင့်ဘူးလား။ ငါ့အမြင်က မှန်ရဲ့လား။ တခြားသူတွေ သဘောတူပါ့မလား။ ထားလိုက်ပါတော့၊ မပြောတာပဲ ကောင်းတယ်။ သူများတွေရဲ့ အမြင်တွေကို နားထောင်လိုက်တာ အကောင်းဆုံးပဲ” လို့ တွေးမိတယ်။ ကျွန်တော့်ရဲ့ ပါးစပ်ကို ပိတ်ပြီး လည်ချောင်းကို ဆို့ထားသလိုမျိုး ဒီအတွေးတွေရဲ့ လွှမ်းမိုးမှုကို မကြာခဏ ခံခဲ့ရတယ်၊ ဒါကြောင့် အခြေအနေတော်တော်များများမှာ ကိုယ့်ရဲ့ အမြင်တွေနဲ့ ရပ်တည်ချက်ကို ဖော်ပြနိုင်ခြင်း မရှိခဲ့ဘူး။ ကြီးကြပ်ရေးမှူးက ကျွန်မကို အဖွဲ့ခေါင်းဆောင်လုပ်ခိုင်းတော့ ဒီတာဝန်ကို ယူထားပြီးမှတော့ ကိုယ့်တာဝန်ကိုယ်ဖြည့်ဆည်းသင့်မှန်း သိပေမဲ့ အလုပ်ကို နောက်ဆက်တွဲလုပ်ဆောင်ပေးရတိုင်းမှာ ကျွန်မ စကားမပြောနိုင်ခဲ့ဘူး၊ ကိုယ်ရှင်းပြတာ မရှင်းလင်းလို့ တခြားသူတွေ နားမလည်မှာကိုပဲ စိုးရိမ်နေခဲ့တယ်။ အဲဒါဆို တကယ်ကို အရှက်ရစရာကြီးပဲလေ။ ဒါကြောင့် ညီအစ်ကိုမောင်နှမတွေရဲ့ မေးခွန်းတွေကို စကားပြောစွမ်းရည် ပိုကောင်းတဲ့သူတစ်ယောက်ယောက်ကို ဖြေစေချင်ခဲ့တယ်၊ ကျွန်မကတော့ ဘေးကနေ နားထောင်ပြီး သဘောတူရုံလုပ်မှာပေါ့။ ရလဒ်အနေနဲ့ ကျွန်မ ဖြည့်ဆည်းသင့်တဲ့ တာဝန်တွေကို မဖြည့်ဆည်းနိုင်ခဲ့ဘဲ ကိုယ့်တာဝန်မှာ ပိုပိုပြီး တက်ကြွမှုမရှိတော့ဘူး ဖြစ်လာတယ်။ ဒီသိမ်ငယ်စိတ်ဆိုတဲ့ အပျက်သဘောဆောင်တဲ့ ခံစားချက်က ကျွန်မအပေါ် တကယ်ကို ကြီးမားတဲ့ သက်ရောက်မှုရှိခဲ့ပြီး ကျွန်မကို ပိုပိုပြီး ကြောက်လာစေတယ်၊ တက်ကြွမှုမရှိ ဖြစ်လာစေတယ်။ ပြီးတော့ တခြားသူတွေနဲ့ ပုံမှန် ဆက်ဆံရေးတောင် မလုပ်နိုင်တော့ဘူး။ ကျွန်တော် တာဝန်ယူစိတ်နဲ့ တွန်းအားကို ဆုံးရှုံးခဲ့တယ်၊ ကိုယ့်ကိုယ်ကိုယ် အပျက်သဘောနဲ့ပဲ ရှုမြင်ပြီး ကိုယ့်ဘာသာကိုယ် အဆုံးအဖြတ်တွေ ချနေမိတယ်၊ နောက်ဆုတ်ချင်တဲ့စိတ်ကလည်း ပိုပိုပြီး ပြင်းထန်လာတယ်။ ဒီသိမ်ငယ်စိတ်တွေနဲ့ ချည်နှောင်ခံရပြီး ကန့်သတ်ခံရတာက ဘယ်လောက်နာကျင်စရာကောင်းတယ်ဆိုတာကို ကျွန်မ တွေ့မြင်ခဲ့ရတယ်။

အဲဒီနောက်မှာ ဒီပြဿနာအတွက် ဖြေရှင်းနည်းကို ကျွန်မ ရှာဖွေခဲ့ပြီး ဘုရားနှုတ်ကပတ်တော်ကို ဖတ်ခဲ့တယ်။ “အပေါ်ယံအားဖြင့် သိမ်ငယ်မှုသည် လူတို့တွင် ထင်ရှားသည့် စိတ်ခံစားမှုတစ်ခု ဖြစ်သည်။ သို့သော် အမှန်တွင် ထိုအရာ၏ ဖြစ်ကြောင်းရင်းမြစ်မှာ လူတို့ အသက်ရှင်နေထိုင်သည့် ဤလူမှုအဖွဲ့အစည်း၊ လူသားမျိုးနွယ်နှင့် ပတ်ဝန်းကျင်တို့ ဖြစ်သည်။ လူတို့၏ ကိုယ်ပိုင် ဓမ္မဓိဋ္ဌာန်ကျသော အကြောင်းပြချက်များကလည်း ယင်းကို ဖြစ်ပေါ်စေသည်။ လူမှုအဖွဲ့အစည်းနှင့် လူသားမျိုးနွယ်သည် စာတန်ထံမှလာသည်မှာ သိသာထင်ရှားပေသည်။ ဆိုးယုတ်သူတစ်ဦး၏ တန်ခိုးအာဏာအောက်တွင် လူသားမျိုးနွယ်အားလုံး တည်သောကြောင့် စာတန်၏ ဖောက်ပြန်ပျက်စီးစေခြင်းကို နက်ရှိုင်းစွာ ခံခဲ့ရပြီး မည်သူကမျှ နောက်မျိုးဆက်ကို သမ္မာတရားနှင့်အညီ၊ သို့မဟုတ် ဘုရားသခင်၏ သွန်သင်ချက်များနှင့်အညီ တကယ့်ကို မသွန်သင်နိုင်ဘဲ ထိုထက် စာတန်ထံမှ လာသည့် အရာများနှင့်အညီ သွန်သင်ကြလေသည်။ ထို့ကြောင့် နောက်မျိုးဆက်နှင့် လူသားမျိုးနွယ်ကို စာတန်နှင့်သက်ဆိုင်သည့် အမှုအရာများအား သွန်သင်ပေးခြင်း အကျိုးဆက်မှာ လူတို့၏ စိတ်သဘောထားများနှင့် အနှစ်သာရကို ဖောက်ပြန်ပျက်စီးစေခြင်းအပြင် လူတို့တွင် အပျက်သဘောဆောင်သော စိတ်ခံစားမှုများ ဖြစ်ပေါ်စေခြင်း ဖြစ်သည်။ ဖြစ်ပေါ်သည့် အပျက်သဘောဆောင်သော စိတ်ခံစားမှုများသည် ယာယီဖြစ်ပါက လူတစ်ဦး၏ ဘဝကို ကြီးမားသည့် သက်ရောက်မှုတစ်ခု ရှိလိမ့်မည် မဟုတ်ပေ။ သို့ရာတွင် လူတစ်ဦး၏ အတွင်းကျကျ စိတ်နှလုံးနှင့် စိတ်ဝိညာဉ်တို့အတွင်းတွင် အပျက်သဘောဆောင်သော စိတ်ခံစားမှုတစ်ခုသည် နက်ရှိုင်းစွာ အမြစ်တွယ်လာပြီး ထိုနေရာတွင် ဖျက်မရအောင် တွယ်ကပ်လာနေပါက ၎င်းတို့သည် ထိုအရာနှင့်ပတ်သက်၍ လုံးဝ မမေ့ပျောက်နိုင်ပါက၊ သို့မဟုတ် မဖယ်ရှားနိုင်ပါက ထိုလူ၏ ဆုံးဖြတ်ချက်တိုင်း၊ လူမျိုးစုံ၊ အဖြစ်အပျက်မျိုးစုံနှင့် အမှုအရာမျိုးစုံကို ၎င်းတို့ ချဉ်းကပ်သည့်နည်းလမ်း၊ စည်းမျဉ်းနှင့်ဆိုင်သည့် အဓိကကျသော ကိစ္စများကို ရင်ဆိုင်ရသည့်အခါ ၎င်းတို့ ရွေးချယ်သည့်အရာနှင့် မိမိတို့ဘဝတွင် ၎င်းတို့ လျှောက်သည့် လမ်းကြောင်းတို့ကို သေချာပေါက် ထိခိုက်လိမ့်မည်။ ဤသည်မှာ တကယ့် လူမှုအဖွဲ့အစည်းက လူတစ်ဦးစီတိုင်းအပေါ် ရှိသည့် သက်ရောက်မှု ဖြစ်သည်။ အခြားသော သွင်ပြင်လက္ခဏာမှာ လူတို့၏ ကိုယ်ပိုင် ဓမ္မဓိဋ္ဌာန်ကျသော အကြောင်းပြချက်များဖြစ်သည်။ ဆိုလိုသည်မှာ လူတို့သည် ကြီးပြင်းလာသည်နှင့်အမျှ မိမိတို့ ရရှိကြသည့် ပညာရေးနှင့် သွန်သင်မှုများ၊ ၎င်းတို့ လက်ခံသည့် ကျင့်ကြံပြုမူရန် နည်းလမ်းများနှင့်အတူ အတွေးများနှင့် စိတ်ကူးများအားလုံးအပြင် အမျိုးမျိုးသော လူသားအဆိုများ၊ အားလုံးသည် စာတန်ထံမှ လာသည်မှာ လူတို့က ၎င်းတို့ ကြုံရသည့် ဤပြဿနာများကို မှန်ကန်သည့် ရှုထောင့်အမြင်နှင့် ရှုထောင့်မှ ကိုင်တွယ်ပြီး ပပျောက်စေနိုင်စွမ်းမရှိသည်အထိပင် ဖြစ်ပေသည်။ ထို့ကြောင့် ဤပြင်းထန်သည့် ပတ်ဝန်းကျင်၏ လွှမ်းမိုးမှုအောက်တွင် အမှုမဲ့အမှတ်မဲ့ ရှိပြီး ထိုအရာ၏ ဖိနှိပ်ပြီး ထိန်းချုပ်ခြင်းကို ခံရလျက် လူသည် အမျိုးမျိုးသော အပျက်သဘောဆောင်သည့် စိတ်ခံစားမှုများ ဖြစ်ပေါ်ကာ ၎င်းတို့ ဖြေရှင်းနိုင်စွမ်း၊ ပြောင်းလဲနိုင်စွမ်း၊ သို့မဟုတ် ပပျောက်စေနိုင်စွမ်း မရှိသည့် ပြဿနာများကို ခုခံရန် ကြိုးစားဖို့ ထိုအရာများကို အသုံးပြုသည်မှလွဲ၍ မည်သည့်အရာကိုမျှ မလုပ်ဆောင်နိုင်ချေ။ ဥပမာအနေဖြင့် သိမ်ငယ်မှု ခံစားချက်ကို ကြည့်ကြစို့။ သင်၏ မိဘများ၊ ဆရာများ၊ သင်၏ လူကြီးသူမများနှင့် သင့်အနီးအနားရှိ အခြားသူအားလုံးတွင် သင်၏ အစွမ်းအစ၊ လူ့သဘာဝနှင့် ပင်ကိုအရည်အသွေးတို့အပေါ် လက်တွေ့မကျသည့် အကဲဖြတ်ချက်တစ်ခုရှိပြီး နောက်ဆုံးတွင် ဤအရာက သင့်ကို လုပ်ဆောင်သည်မှာ သင့်ကို ဝေဖန်ထိုးနှက်ခြင်း၊ ညှဉ်းပန်းနှိပ်စက်ခြင်း၊ ချုပ်ထိန်းခြင်း၊ ကန့်သတ်ခြင်းနှင့် ချည်နှောင်ခြင်းဖြစ်သည်။ နောက်ဆုံးတွင် ခုခံရန် သင် နောက်ထပ် မည်သို့မျှ ခွန်အားမရှိသည့်အခါ မိမိအနေဖြင့် သင့်တော်လှသည်ဟု မယုံကြည်သော်ငြားလည်း စော်ကားမှုများနှင့် အရှက်ရစေခြင်းတို့ကို တိတ်ဆိတ်စွာ လက်ခံရသည့်၊ ဤမမျှတ၊ မတရားသော လက်တွေ့အရှိတရားမျိုးကို တိတ်ဆိတ်စွာ လက်ခံရသည့် ဘဝကို ရွေးချယ်ခြင်းမှလွဲ၍ အခြားရွေးချယ်စရာမရှိပေ။ ဤလက်တွေ့အရှိတရားကို သင်လက်ခံသည့်အခါ သင့်အထဲတွင် နောက်ဆုံး ဖြစ်ပေါ်သည့် ခံစားမှုများမှာ ပျော်ရွှင်သည့်၊ စိတ်ကျေနပ်သည့်၊ အပြုသဘောဆောင်သည့်၊ သို့မဟုတ် တိုးတက်မှုရှိသော စိတ်ခံစားမှုတစ်ခု မဟုတ်ချေ။ သင်သည် လူ့ဘဝအတွက် တိကျပြီး မှန်ကန်သည့် ရည်မှန်းချက်များကို လိုက်စားရန်မဆိုထားနှင့်၊ သာ၍များပြားသော စိတ်လှုံ့ဆော်မှုနှင့် ဦးတည်ချက်တို့ဖြင့် အသက်ရှင်ခြင်းမရှိဘဲ ထို့ထက် သင့်အထဲတွင် နက်နဲသည့် သိမ်ငယ်မှု ခံစားချက်တစ်ခု ဖြစ်ပေါ်လေသည်။ ဤစိတ်ခံစားမှု သင့်အထဲတွင် ဖြစ်ပေါ်သည့်အခါ ခိုကိုးရာမဲ့သည်ဟုသင် ခံစားရသည်။ အမြင်တစ်ခု သင် ဖော်ပြရန် လိုအပ်သည့် ပြဿနာတစ်ခုကို သင် ကြုံရသည့်အခါ သင်၏ အတွင်းကျကျ စိတ်နှလုံးတွင် သင် ပြောလိုသည့် အရာနှင့် သင်ဖော်ပြရန် ဆန္ဒရှိသည့် အမြင်ကို အကြိမ်မည်မျှ သင်စဉ်းစားလိမ့်မည်မှာ မည်သူသိမည်နည်း။ သို့တိုင် သင်သည် ထိုအရာကို မိမိဘာသာပင် ထုတ်မပြောနိုင်ဘဲ ရှိနေဆဲ ဖြစ်သည်။ သင် စွဲကိုင်ခဲ့သည့် အလားတူ အမြင်ကို တစ်စုံတစ်ဦးက ဖော်ပြသည့်အခါ သင်သည် အခြားသူများထက် သာ၍ ညံ့ခြင်းမရှိဟူသည့် အတည်ပြုချက်၊ ခံယူချက်တစ်ခု သင့်စိတ်နှလုံးထဲတွင် သင့်ကိုယ်သင် ခံစားခွင့်ပေးလိုက်သည်။ သို့ရာတွင် အလားတူ အခြေအနေ တစ်ဖန် ဖြစ်ပျက်သည့်အခါ သင်က ‘ငါသည် သာမန်ကာလျှံကာ စကားမပြောနိုင်ပါ၊ မည်သည့်အရာကိုမျှ စိတ်မြန်လက်မြန် မလုပ်နိုင်ပါ၊ သို့မဟုတ် မိမိကိုယ်ကို အဟားခံရသူ ဖြစ်စေ၍ မရပါ။ ငါသည် မတော်ပါ၊ နုံအပါသည်၊ မိုက်မဲပါသည်၊ ငါသည် လူအတစ်ယာက်ဖြစ်ပါသည်။ စကားမပြောဘဲ မည်သို့ ပုန်းကွယ်ပြီး နားထောင်ရုံမျှ နားထောင်ရမည်ကို ကျွန်ုပ် သင်ယူရမည်’ဟု မိမိကိုယ်ကို သင်ပြောနေဆဲ ဖြစ်သည်။ ဤအရာမှ ကျွန်ုပ်တို့ မြင်နိုင်သည်မှာ သိမ်ငယ်မှု ခံစားချက်ဖြစ်ပေါ်သည့် အချိန်မှစ၍ လူတစ်ဦး၏ အတွင်းကျကျ စိတ်နှလုံးတွင် နက်ရှိုင်းစွာ အမြစ်တွယ်လာသည့်အချိန်ထိ ထိုသူသည် မိမိအပေါ် ဘုရားသခင် ပေးသနားခဲ့သည့် မိမိ၏ လွတ်လပ်သော အလိုဆန္ဒနှင့် သဘာဝကျသော လုပ်ပိုင်ခွင့်များ ပိတ်ပင်ခံရသည် မဟုတ်လော။ (ဟုတ်ပါသည်။) ထိုသူသည် ဤအရာများကို ခံစားခွင့်မရဘဲ ပိတ်ပင်ခံထားရပြီး ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်မ ဘာကြောင့် ဒီလောက်တောင် ကြောက်တတ်ပြီး သိမ်ငယ်စိတ်တွေ ရှိနေရသလဲဆိုတာကို ပြန်စဉ်းစားမိတယ်၊ ပြီးတော့ ကိုယ့်ရဲ့အတိတ်ကို မတွေးဘဲ မနေနိုင်ခဲ့ဘူး။ ငယ်ငယ်တုန်းက မိသားစုစီမံကိန်း သန်းခေါင်စာရင်းစစ်တာကို ရှောင်ဖို့ အဖွားအိမ်မှာ ကြီးပြင်းခဲ့ရပြီး အဖွားနဲ့အတူ ခဏခဏ ထွက်ပြေးပုန်းရှောင်ခဲ့ရတယ်။ ဒါက ကျွန်မစိတ်နှလုံးထဲမှာ အရိပ်တစ်ခု ထင်စေခဲ့ပြီး ကျွန်မ တကယ်ကို ကြောက်ရွံ့တတ်လာခဲ့တယ်။ မိဘတွေ မရှိလို့ အိမ်နီးနားချင်းမိသားစုက အဒေါ်တစ်ယောက်က ကျွန်မကို “လူမမည်လေး” လို့ လှောင်ပြောင်ခဲ့သလို၊ ကျွန်မနဲ့ရွယ်တူကလေးတွေကလည်း အမေမရှိတဲ့ကလေးလို့ လှောင်ပြောင်ကြတယ်။ အဲဒီအချိန်မှာ နေမထွက်တဲ့ မီးခိုးရောင်ကောင်းကင်အောက်မှာ နေထိုင်နေရသလိုမျိုး ခံစားခဲ့ရပြီး ကျွန်မ တကယ်ကို အထီးကျန်ပြီး စိတ်ဖိစီးခဲ့ရတယ်။ ကိုယ်က တခြားကလေးတွေနဲ့ မတူဘူးလို့ တွေးနေမိတယ်။ သူတို့ဘေးမှာ မိဘနှစ်ပါးစလုံး ရှိပေမဲ့ ကျွန်မမှာတော့ မရှိခဲ့ဘူး။ အဲဒီနောက်ပိုင်းမှာ ကျွန်မ အပြင်မထွက်ချင်တော့ဘူး၊ လူတွေနဲ့တွေ့ဖို့ ကြောက်လာပြီး တစ်နေ့တခြား စကားနည်းလာခဲ့တယ်။ ကျောင်းစတက်ပြီးနောက်မှာ ကျွန်မက ကြောက်တတ်ပြီး လုံခြုံမှုမရှိဘူးလို့ ခံစားရတဲ့အတွက် အားလပ်ချိန်တွေမှာ အတန်းဖော်တွေနဲ့ စကားအပြောအဆို နည်းပါးခဲ့တယ်။ ကျောင်းဆင်းချိန်မှာ သူတို့တွေ စကားပြော၊ ရယ်မောပြီး ကစားနေကြတာကို ကျွန်မကြည့်ခဲ့တယ်၊ ဒါပေမဲ့ ကျွန်တော်က ကြည့်ပြီး အားကျရုံပဲ တတ်နိုင်ခဲ့တယ်၊ ကိုယ်က သူတို့နဲ့ မတူဘူးလို့ အမြဲခံစားနေခဲ့ရတယ်။ ကျွန်မအတွက် နက်နက်ရှိုင်းရှိုင်း အမှတ်တရဖြစ်စေခဲ့တဲ့ အတွေ့အကြုံတစ်ခုက တရုတ်စာအတန်းမှာ ဖြစ်ခဲ့တာပေါ့။ ကျွန်မက မေးခွန်းဖြေတဲ့အခါ အသံအရမ်းတိုးလို့ ဆရာမက လှောင်တဲ့လေသံနဲ့ ပြောလိုက်တယ်။ “နင့်အတွက် အော်လန်တစ်ခုယူပေးရမှာ” တဲ့။ သူစကားဆုံးတာနဲ့ တစ်တန်းလုံးက ဟားတိုက်ပြီး ရယ်ကြတော့တာပဲ။ အဲဒီအခိုက်အတန့်မှာ ကျွန်မက တစ်တန်းလုံးရဲ့ လှောင်စရာဖြစ်သွားပြီး မျက်နှာကို ဝှက်လို့သာထားချင်ခဲ့တယ်။ ကျွန်တော့်ရဲ့ အဆင့်က သာမန်ဖြစ်ပြီး ဆရာမကလည်း မထီမဲ့မြင်ပြုတဲ့အတွက် ဒီလို လှောင်ပြောင်ခံရပြီးနောက်မှာ ကျွန်မရဲ့ ကိုယ့်ကိုယ်ကိုယ် တန်ဖိုးထားစိတ်က ပြင်းပြင်းထန်ထန် ထိခိုက်သွားခဲ့တယ်။ အိမ်ပြန်ရောက်တော့ မိဘတွေက ခဏခဏ ရန်ဖြစ်နေကြတာကို တွေ့ရတော့ ကျွန်မ ပိုပြီးတော့တောင် စိတ်ဖိစီးပြီး အထီးကျန်တယ်လို့ ခံစားခဲ့ရတယ်။ ဒီစိတ်ခံစားမှုအခြေအနေမှာ အချိန်အကြာကြီး ကျွန်မ ပိတ်မိနေခဲ့တဲ့အတွက် အတွေးတွေ၊ ခံစားချက်တွေ အများကြီးကို ကိုယ့်ဘာသာကိုယ်ပဲ မျိုသိပ်ဖြေရှင်းခဲ့ရတယ်။ ကျွန်မက အမြဲတမ်း တိတ်တိတ်နေပြီး လူတွေနဲ့ဆက်ဆံရာမှာ ဒါမှမဟုတ် အခြေအနေတွေကို ကိုင်တွယ်ရာမှာ အိုးတိုးအန်းတန်းဖြစ်နေတတ်တော့ မိဘတွေက ကျွန်မကို ဒေါသထွက်ပြီး ကူကယ်ရာမဲ့တဲ့ခံစားချက်နဲ့ ချဉ်းကပ်ပြီး ပြောကြတယ်၊ “နင်က ငတုံးလား။ စကားတောင် ကောင်းကောင်းမပြောတတ်ဘူး၊ အာစေးမိနေသလိုပဲ” တဲ့။ အချိန်ကြာလာတော့ ကျွန်မက ကိုယ့်ကိုယ်ကိုယ် အသုံးမကျတဲ့သူ၊ စကားမပြောတတ်တဲ့သူအဖြစ် လက်ခံလိုက်မိတယ်။ ဒီအကဲဖြတ်ချက်တွေက ကျွန်မအပေါ်မှာ စတစ်ကာတွေလို ကပ်နေပြီးတော့ ကျွန်မမှာ သိမ်ငယ်စိတ်တွေ စွဲကျန်ရစ်စေခဲ့တယ်။ အခုအချိန်ထိတောင် ကိုယ့်တာဝန်မှာ အမြင်တွေ ဖော်ပြဖို့ လိုအပ်လာတဲ့အခါမှာ ကျွန်မမှာ အမြင်တွေ၊ အတွေးအခေါ်တွေ ရှင်းရှင်းလင်းလင်းရှိနေပေမဲ့ မပြောရဲခဲ့ဘူး၊ ကျွန်တော့်ရဲ့ စကားတွေက မသင့်တော်ဘဲ ငြင်းပယ်ခံရမှာကို အမြဲတမ်း ကြောက်ခဲ့တယ်၊ အဲဒီလိုဆိုရင် ကျွန်တော့်ကို ပိုဆိုးသွားပုံပေါက်စေမှာလေ။ ဒါပေမဲ့ တကယ်တမ်းမှာတော့ နောက်ပိုင်းမှာ ကျွန်မရဲ့ အမြင်တွေ၊ အကြံပြုချက်တွေ အများကြီးက သင့်တော်ပြီး ထည့်သွင်းစဉ်းစားထိုက်မှန်း သက်သေပြခဲ့တယ်။ ဒီအကြောင်းတွေကို ဆင်ခြင်သုံးသပ်ကြည့်မှ ကျွန်မရဲ့ သိမ်ငယ်စိတ်တွေ ဖြစ်ပေါ်လာရတဲ့ အကြောင်းရင်းကို ပိုပြီး ရှင်းရှင်းလင်းလင်း နားလည်လာခဲ့တယ်။ ပြင်ပဝန်းကျင်အခြေအနေတွေရဲ့ လွှမ်းမိုးမှုကြောင့် ကိုယ့်ကိုယ်ကိုယ် အပျက်သဘောနဲ့ပဲ အမြဲတမ်း ရှုမြင်ပြီး အဆုံးအဖြတ်တွေ ချမှတ်ခဲ့တယ်၊ အချိန်ကြာလာတော့ ကျွန်မရဲ့ တက်ကြွမှုတွေ ပျောက်ဆုံးသွားပြီး တခြားသူနဲ့ ပြောဆိုဆက်ဆံရာမှာရော၊ ကိုယ့်တာဝန်ကို ထမ်းဆောင်ရာမှာပါ ပိုပိုပြီး တက်ကြွမှုမရှိတော့ဘဲ ကြောက်တတ်တဲ့သူ ဖြစ်လာခဲ့တယ်။

အဲဒီနောက်မှာ ကျွန်မ ဆက်ရှာဖွေခဲ့ပြီး ဘုရားနှုတ်ကပတ်တော်တွေကို ဖတ်ခဲ့တယ်။ “သင်၏သိမ်ငယ်သော စိတ်ခံစားချက်ကို မည်သည့် အခြေအနေက ဖြစ်ပေါ်စေသည်ဖြစ်စေ၊ မည်သူ မည်သည့် အဖြစ်အပျက်က ဖြစ်ပေါ်စေသည်ဖြစ်စေ သင်၏ ကိုယ်ပိုင် အစွမ်းအစ၊ သင်၏ ကိုယ်ပိုင် အားသာချက်၊ သင်၏ ပါရမီများနှင့် သင်၏ ကိုယ်ပိုင် ကိုယ်ကျင့်စရိုက်အပေါ် မှန်ကန်သည့် သိနားလည်မှု သင် ရှိထားသင့်သည်။ သိမ်ငယ်နေရန်မှာ မမှန်သကဲ့သို့ ထောင်လွှားနေရန်မှာလည်း မမှန်ပေ။ ထိုအရာနှစ်ခုလုံးသည် အပျက်သဘောဆောင်သော စိတ်ခံစားချက်များ ဖြစ်သည်။ သိမ်ငယ်မှုက သင်၏ လုပ်ရပ်များ၊ သင်၏ အတွေးများကို ချည်နှောင်နိုင်ပြီး သင်၏ အမြင်များနှင့် ရှုထောင့်အမြင်ကို လွှမ်းမိုးနိုင်သည်။ အလားတူစွာ ထောင်လွှားမှုကလည်း ဤအပျက်သဘောဆောင်သည့် သက်ရောက်မှု ရှိသည်။ ထို့ကြောင့် သိမ်ငယ်မှုဖြစ်စေ၊ အခြားသော အပျက်သဘောဆောင်သည့် စိတ်ခံစားချက်ဖြစ်စေ သင်သည် ဤခံစားမှုကို ဖြစ်ပေါ်စေသည့် အဓိပ္ပာယ်ကောက်ခြင်းများအပေါ် မှန်ကန်သည့် သိနားလည်မှု ရှိထားသင့်သည်။ ပထမဦးစွာ ထိုအဓိပ္ပာယ်ကောက်ချက်များသည် မမှန်ကန်ကြောင်းနှင့် သင်၏ အစွမ်းအစ၊ ပါရမီနှင့် စပ်လျဉ်း၍ ဖြစ်စေ၊ သင်၏ ကိုယ်ကျင့်စရိုက်နှင့် စပ်လျဉ်း၍ ဖြစ်စေ သင်နှင့်ပတ်သက်၍ ထိုအရာများက ပြုလုပ်သည့် အကဲဖြတ်ချက်များနှင့် ကောက်ချက်များသည် အမြဲ မှားယွင်းကြောင်း သင် နားလည်သင့်သည်။ ထို့ကြောင့် သင့်ကိုယ်သင် မည်သို့ မှန်ကန်တိကျစွာ အကဲဖြတ်ပြီး သိမြင်ကာ သိမ်ငယ်သော စိတ်ခံစားချက်မှ ရုန်းထွက်လွတ်မြောက်နိုင်မည်နည်း။ မိမိကိုယ်ကို သိကျွမ်းခြင်း၊ သင်၏ လူ့သဘာဝ၊ အစွမ်းအစနှင့် ပါရမီတို့က မည်ကဲ့သို့ရှိပြီး မည်သည့် အားသာချက်များ သင်၌ ရှိသည်ဆိုသည်တို့ကို သိရှိအောင်လုပ်ခြင်းအတွက် အခြေခံအုတ်မြစ်အဖြစ် ဘုရားနှုတ်ကပတ်တော်များကို သင် ခံယူသင့်သည်။...ဤအခြေအနေမျိုးတွင် သင်သည် မှန်ကန်သည့် အကဲဖြတ်မှု ပြုလုပ်ပြီး ဘုရားနှုတ်ကပတ်တော်များအတိုင်း သင့်ကိုယ်သင် မှန်မှန်ကန်ကန် နှိုင်းဆချင့်ချိန်ရမည်ဖြစ်သည်။ သင် သိရှိပြီးသည့်အရာနှင့် သင်၏ အားသာချက်များ တည်ရှိသည့်နေရာကို သင် သတ်မှတ်သင့်ပြီး သင် လုပ်နိုင်သည့် မည်သည့်အရာကိုမဆို သွား၍ လုပ်ဆောင်သင့်သည်။ သင် မလုပ်နိုင်သည့် အရာများ၊ သင်၏ အားနည်းချက်များနှင့် ချို့တဲ့ခြင်းများအတွက်မူ ထိုအရာများကို သင် ဆင်ခြင်သုံးသပ်ကာ သိသင့်ပြီး သင်၏ အစွမ်းအစက မည်သည့်အရာနှင့်တူသည်ဆိုသည်ကိုလည်းကောင်း ထိုအရာက ကောင်းခြင်း၊ ဆိုးခြင်း ရှိမရှိဆိုသည်ကိုလည်းကောင်း မှန်ကန်တိကျစွာ အကဲဖြတ်ပြီး သိရှိသင့်သည်။ သင်၏ ကိုယ်ပိုင် ပြဿနာများအပေါ် နားမလည်နိုင်လျှင်ဖြစ်စေ၊ ရှင်းလင်းသည့် သိမြင်မှု မရရှိနိုင်လျှင်ဖြစ်စေ သင့်အနီးအနားရှိ သိနားလည်မှုရှိသည့်လူများကို သင့်အပေါ် အကဲဖြတ်ချက်ပြုလုပ်ရန် တောင်းဆိုသင့်သည်။ ၎င်းတို့ ပြောဆိုသည့်အရာ မှန်ကန်တိကျခြင်း ရှိသည်ဖြစ်စေ၊ မရှိသည်ဖြစ်စေ သင့်အဖို့ ကိုးကားရန် အနည်းဆုံးအနေဖြင့် တစ်စုံတစ်ခုကို သင့်အား ပေးမည်ဖြစ်ပြီး မိမိကိုယ်ကို အခြေခံကျသော အကဲဖြတ်ချက် သို့မဟုတ် သရုပ်ဖော်ခြင်းတစ်ခု ရရှိဖို့ သင့်ကို ထောက်ကူပေးမည်ဖြစ်သည်။ ထိုအခါ သင်သည် သိမ်ငယ်သော အပျက်သဘောဆောင်သည့် စိတ်ခံစားချက်နှင့်ဆိုင်သော ပဓာနကျသည့် ပြဿနာကို ဖြေရှင်းနိုင်ပြီး ထိုအရာများမှ တဖြည်းဖြည်း လွတ်လာလိမ့်မည်။ သိမ်ငယ်သော စိတ်ခံစားချက်ကို ပိုင်းခြားသိမြင်နိုင်ကာ ယင်းကို သတိပြုမိကာ သမ္မာတရားကို ရှာဖွေပါက ယင်းကို ဖြေရှင်းရန် လွယ်ကူ၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်မရဲ့ သိမ်ငယ်စိတ်တွေကို ဖယ်လွှတ်ဖို့ လမ်းစကို ကျွန်မ တွေ့ရှိခဲ့တယ်။ အဲဒါကတော့ ဘုရားနှုတ်ကပတ်တော်အပေါ် အခြေခံပြီး ကိုယ့်ကိုယ်ကိုယ် ဓမ္မဓိဋ္ဌာန်ကျကျနဲ့ မျှမျှတတ သုံးသပ်ဖို့ပါပဲ။ ကျွန်မဟာ ဒီအမှတ်တရဟောင်းတွေထဲမှာပဲ ဆက်ပြီး နစ်မွန်းနေလို့ မဖြစ်ဘူး၊ အတိတ်ရဲ့အရိပ်တွေနဲ့ တခြားသူတွေရဲ့ မှားယွင်းတဲ့အကဲဖြတ်မှုတွေရဲ့ ဘောင်ခတ်မှုကိုခံရင်း ဒီအရာတွေကို ကျွန်တော့်ရဲ့ အတွေးအခေါ်တွေနဲ့ ဘဝကို ထိန်းချုပ်ခွင့်ပေးတဲ့အထိတောင် ဖြစ်နေခဲ့တယ်။ ကျွန်မဟာ ဘုရားနှုတ်ကပတ်တော်အတိုင်း ကိုယ့်ကိုယ်ကိုယ် တိုင်းတာသုံးသပ်ပြီး ကိုယ့်ရဲ့အားသာချက်နဲ့ အားနည်းချက်တွေကို မှန်မှန်ကန်ကန် ရှုမြင်သင့်တယ်။ ကိုယ့်ကိုယ်ကိုယ် ဓမ္မဓိဋ္ဌာန်ကျကျ ဆုံးဖြတ်နိုင်ဖို့ ပတ်ဝန်းကျင်ကလူတွေရဲ့ အကဲဖြတ်မှုတွေကိုလည်း ထည့်သွင်းစဉ်းစားလို့ရတယ်။ ကျွန်မနဲ့အတူ ပူးပေါင်းဆောင်ရွက်ခဲ့တဲ့ ညီအစ်ကိုမောင်နှမတွေက ကျွန်မကို ဘယ်လိုသုံးသပ်ခဲ့ကြသလဲဆိုတာကို ကျွန်မ သတိရမိတယ်။ သူတို့က ကျွန်မရဲ့အစွမ်းအစက သာမန်ပဲ၊ နားလည်သဘောပေါက်မှုက မလွဲချော်ဘူး၊ အခြေအနေတွေကို ရင်ဆိုင်ရတဲ့အခါ ကိုယ်ပိုင်အတွေးအခေါ်တွေရှိပြီး တာဝန်မှာလည်း ဝန်တာထားတဲ့စိတ်နဲ့ တာဝန်ယူစိတ်ရှိတယ်လို့ ပြောခဲ့ကြတယ်။ ကျွန်မက သိပ်မစွမ်းဆောင်နိုင်ဘူး၊ မထက်မြက်ဘဲ အစွမ်းအစလည်း သိပ်မမြင့်ပေမဲ့ အစွမ်းအစမရှိတဲ့သူ ဒါမှမဟုတ် အတွေးအခေါ်မရှိတဲ့သူတစ်ယောက်လည်း မဟုတ်ဘူးဆိုတာကို ကျွန်မ မြင်လိုက်ရတယ်။ ဒါ့အပြင် ညီအစ်ကိုမောင်နှမတွေက ကျွန်မကို တသီးတသန့်နေတတ်လို့၊ စကားကောင်းကောင်းမပြောတတ်လို့ဆိုပြီး မကြိုက်တာမျိုး မရှိခဲ့ဘူး။ အဲဒီအစား ကျွန်မ စိတ်လှုပ်ရှားပြီး စကားကို ရှင်းရှင်းလင်းလင်း မပြောနိုင်တဲ့အခါမှာ သူတို့က ကျွန်မပြောချင်တာကို ရှင်းလင်းအောင် ကူညီဖြည့်စွက်ပေးခဲ့ကြတယ်။ ဒါကြောင့် အထင်သေးတာ၊ မထီမဲ့မြင်ပြုတာမျိုး မရှိဘဲ ညီအစ်ကိုမောင်နှမတွေကြားက စစ်မှန်တဲ့အကူအညီကို ကျွန်မ ခံစားခဲ့တယ်။

တစ်နေ့မှာ အတွေ့အကြုံဆိုင်ရာ ဆောင်းပါးတစ်ခုထဲမှာ ကိုးကားထားတဲ့ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့ပြီး အဲဒါတွေက ကျွန်မရဲ့ စိတ်နှလုံးကို နည်းနည်း တောက်ပစေခဲ့တယ်၊ ကျွန်မရဲ့ သီးသန့်နေတတ်တဲ့ စရိုက်ရဲ့ ဘောင်ခတ်မှုကနေ လွတ်မြောက်စေခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ပုံမှန် လူ့သဘာဝ၌ နေထိုင်သောလူများသည် ရုပ်ခန္ဓာဆိုင်ရာ ဗီဇများစွာနှင့် ရုပ်ခန္ဓာဆိုင်ရာ လိုအပ်ချက်များစွာ၏ ကန့်သတ်ခြင်းကိုလည်း ခံရသည်။...တစ်ခါတစ်ရံတွင် လူတို့သည် ခံစားချက်များနှင့် ရုပ်ခန္ဓာဆိုင်ရာ လိုအပ်ချက်များ၏ ဘောင်ခတ်ခြင်းကို ခံရနိုင်ပြီး တစ်ခါတစ်ရံတွင် ရုပ်ခန္ဓာဆိုင်ရာ ဗီဇများ၏ ကန့်သတ်ချက်များကိုဖြစ်စေ၊ အချိန်နှင့် ပင်ကိုစရိုက်တို့၏ ကန့်သတ်ချက်များကိုဖြစ်စေ ခံရနိုင်သည်၊ ဤသည်မှာ ပုံမှန်ဖြစ်ပြီး သဘာဝကျသည်။ ဥပမာအနေနှင့်၊ အချို့သောသူတို့သည် ငယ်စဉ်ကတည်းကပင် အတော်အတန် သီးသန့်နေထိုင်တတ်ကြ၏။ သူတို့သည် စကားပြောရန် မနှစ်သက်ကြသည့်အပြင် အခြားသူများနှင့် ပေါင်းသင်းဆက်ဆံရေးတွင်လည်း ရုန်းကန်ကြရသည်။ အသက် သုံးဆယ်၊ လေးဆယ်အရွယ်သို့ ရောက်သည့်တိုင် ဤပင်ကိုစရိုက်ကို သူတို့ ကျော်လွှားနိုင်ခြင်း မရှိသေးပေ။ သူတို့သည် စကားပြောဆိုရာ၌ ကျွမ်းကျင်မှုမရှိသေးပေ၊ သို့မဟုတ် အခြားသူများနှင့် ပေါင်းသင်းဆက်ဆံရေး၌လည်း ကောင်းမွန်ခြင်းမရှိကြသေးပေ။ သူတို့သည် ခေါင်းဆောင်တစ်ဦး ဖြစ်လာပြီးသည့်နောက်တွင် ဤပင်ကိုစရိုက်လက္ခဏာသည် သူတို့၏အလုပ်ကို အတိုင်းအတာတစ်ခုအထိ ကန့်သတ်ပြီး အဟန့်အတားဖြစ်စေကာ ဤသည်က သူတို့ကို မကြာခဏ စိတ်ဆင်းရဲမှုနှင့် စိတ်ပျက်အားငယ်မှုကို ဖြစ်စေလျက် အလွန် ဘောင်ခတ်ခံနေရသကဲ့သို့ ခံစားရစေသည်။ သီးသန့်နေတတ်ခြင်းနှင့် စကားပြောရန် မနှစ်သက်ခြင်းတို့သည် ပုံမှန် လူ့သဘာဝ၏ သရုပ်သကန်များ ဖြစ်ကြသည်။ ၎င်းတို့သည် ပုံမှန်လူ့သဘာဝ၏ သရုပ်သကန်များဖြစ်ကြသောကြောင့် ယင်းတို့ကို ဘုရားသခင်အား ပြစ်မှားခြင်းများဟု ယူဆရမည်လော။ မဟုတ်ပေ၊ ယင်းတို့သည် ပြစ်မှားခြင်းများ မဟုတ်ကြသည့်အပြင် ဘုရားသခင်သည် ၎င်းတို့ကို မှန်မှန်ကန်ကန် ဆက်ဆံလိမ့်မည်။ သင်၏ပြဿနာများ၊ ချို့ယွင်းချက်များ၊ သို့မဟုတ် အပြစ်အနာအဆာများ မည်သို့ပင်ရှိစေ ဘုရားသခင်၏အမြင်တွင် ဤအရာများအနက်မှ တစ်ခုမှ ပြဿနာများမဟုတ်ကြချေ။ သမ္မာတရားကို သင်မည်သို့ရှာဖွေပုံ၊ သမ္မာတရားကို သင်မည်သို့လက်တွေ့လုပ်ဆောင်ပုံ၊ သမ္မာတရားစည်းမျဉ်းများနှင့်အညီ သင်မည်သို့ပြုမူပုံနှင့် ပုံမှန်လူ့သဘာဝ၏ ပင်ကိုအခြေအနေများအောက်တွင် ဘုရားသခင်၏ လမ်းခရီးနောက်သို့ သင်မည်သို့လိုက်လျှောက်ပုံတို့ကိုသာ ဘုရားသခင်က ကြည့်သည်။ ဤအရာများသည် ဘုရားသခင်က ကြည့်သည့်အရာများ ဖြစ်ကြသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ကျွန်မက တသီးတသန့်နေတတ်လို့၊ စကားမပြောတတ်လို့ဆိုပြီး ကိုယ့်ကိုယ်ကိုယ် အမြဲမကြိုက်ခဲ့ဘူး၊ ပြီးတော့ အတန်းဖော်တွေနဲ့ လုပ်ဖော်ကိုင်ဖက်တွေရဲ့ မထီမဲ့မြင်ပြုတာနဲ့ အထင်အမြင်သေးတာကို ခဏခဏ ခံခဲ့ရတယ်၊ ဒါပေမဲ့ ဘုရားသခင်က ဒါတွေဟာ ပုံမှန်လူ့သဘာဝရဲ့ သရုပ်သကန်တွေပဲလို့ ပြောတယ်။ ကျွန်မဟာ တသီးတသန့်နေတတ်တာနဲ့ စကားမပြောတတ်တာက အမှားမဟုတ်ဘူး၊ ရှက်စရာကိစ္စလည်း မဟုတ်ဘူးဆိုတာကို နောက်ဆုံးမှာ ကျွန်မ သဘောပေါက်သွားတယ်။ လူတစ်ယောက်ရဲ့ မွေးရာပါပင်ကိုစရိုက်ကို ပြောင်းလဲလို့မရဘူး၊ ဘုရားသခင်ရဲ့အမှုတော်က လူတစ်ယောက်ရဲ့ ပင်ကိုစရိုက်ကို ပြောင်းလဲဖို့ မဟုတ်ဘူး၊ တသီးတသန့်နေတတ်တဲ့သူကို အပေါင်းအသင်းဝင်ဆန့်တဲ့သူဖြစ်အောင်၊ စကားမပြောတတ်တဲ့သူကို စကားပြောကောင်းတဲ့သူဖြစ်အောင် ပြောင်းလဲပေးတာမျိုး မဟုတ်ဘူး။ ဘုရားသခင်ရဲ့အမှုတော်က လူတစ်ယောက်ရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ပြီး ပြောင်းလဲပေးဖို့ကိုပဲ အာရုံစိုက်တယ်၊ ပုံမှန်လူ့သဘာဝထဲက ချို့တဲ့မှုတွေ၊ လိုအပ်ချက်တွေကို ဘုရားသခင်က အပြစ်မတင်ဘူး။ ဘုရားသခင် ကြည့်တာက လူတစ်ယောက်က သမ္မာတရားကို လိုက်စားနိုင်ခြင်း ရှိမရှိနဲ့ ကိုယ်တော်ရဲ့ နှုတ်ကပတ်တော်အတိုင်း နားထောင်ပြီး လက်တွေ့လုပ်ဆောင်နိုင်ခြင်း ရှိမရှိကိုပါ။ ဒါကို နားလည်သွားတော့ ကျွန်မရဲ့ တသီးတသန့်နေတတ်တဲ့ ပင်ကိုစရိုက်နဲ့ စကားပြောစွမ်းရည်ညံ့ဖျင်းမှုကြောင့် စိတ်မညစ်တော့ဘူး၊ ကိုယ့်ကိုယ်ကိုယ်လည်း မမုန်းတော့ဘူး။ ကိုယ့်ရဲ့ချို့တဲ့မှုတွေကို မှန်မှန်ကန်ကန် ဆက်ဆံသင့်တယ်၊ ကိုယ့်အမြင်ကို ဖော်ပြရမယ့်အခါမှာ “ငါ မလုပ်နိုင်ဘူး။ ငါက တသီးတသန့်နေတတ်တာပဲ၊ စကားမပြောတတ်ဘူး” လို့ အမြဲမတွေးဘဲ အဲဒီအစား ကိုယ့်တာဝန်တွေကို ဖြည့်ဆည်းပြီး စည်းမျဉ်းတွေအတိုင်း လုပ်ဆောင်ရမယ်။ ကိုယ့်တာဝန်တွေကို ရှေ့ဆက်လုပ်ဆောင်တဲ့အခါမှာ ဘုရားနှုတ်ကပတ်တော်အတိုင်း သတိရှိရှိနဲ့ ကျွန်မ လက်တွေ့လုပ်ဆောင်ခဲ့တယ်။

နောက်ပိုင်းမှာ အလုပ်ကို နောက်ဆက်တွဲလုပ်ဆောင်ပေးနေတုန်း ညီအစ်ကိုမောင်နှမတချို့က သူတို့တာဝန်တွေမှာ တက်ကြွမှုမရှိတာကို ကျွန်မ သတိထားမိတယ်။ သူတို့ကို တိုက်တွန်းအားပေးဖို့ ကျွန်မ စဉ်းစားလိုက်တယ်၊ ဒါပေမဲ့ စာပို့တော့မယ့်အချိန်မှာ ကျွန်မ စိုးရိမ်လာတယ်၊ တွေးမိတယ်၊ “ငါ ဒါကို ဘယ်လိုပြောရမလဲ။ စာကို သူတို့ တက်တက်ကြွကြွ တုံ့ပြန်ပါ့မလား။ သူတို့က ငါ့ကို မေးခွန်းတွေမေးလာလို့ ငါ ရှင်းရှင်းလင်းလင်း မဖြေနိုင်ရင် တော်တော် အနေရခက်မှာပဲ” ပေါ့။ ဒီလိုတွေးလိုက်တော့ စာမပို့ရဲတော့ဘူး။ ကျွန်မ သိမ်ငယ်စိတ်ရဲ့ ချည်နှောင်မှုကို နောက်တစ်ခါ ခံနေရပြန်ပြီမှန်း သဘောပေါက်သွားတယ်။ လွန်ခဲ့တဲ့သုံးလေးရက်က ဖတ်ခဲ့တဲ့ ဘုရားနှုတ်ကပတ်တော်ကို ကျွန်မ စဉ်းစားမိလိုက်တယ်။ “သင်၏ပြဿနာများ၊ ချို့ယွင်းချက်များ၊ သို့မဟုတ် အပြစ်အနာအဆာများ မည်သို့ပင်ရှိစေ ဘုရားသခင်၏အမြင်တွင် ဤအရာများအနက်မှ တစ်ခုမှ ပြဿနာများမဟုတ်ကြချေ။ သမ္မာတရားကို သင်မည်သို့ရှာဖွေပုံ၊ သမ္မာတရားကို သင်မည်သို့လက်တွေ့လုပ်ဆောင်ပုံ၊ သမ္မာတရားစည်းမျဉ်းများနှင့်အညီ သင်မည်သို့ပြုမူပုံနှင့် ပုံမှန်လူ့သဘာဝ၏ ပင်ကိုအခြေအနေများအောက်တွင် ဘုရားသခင်၏ လမ်းခရီးနောက်သို့ သင်မည်သို့လိုက်လျှောက်ပုံတို့ကိုသာ ဘုရားသခင်က ကြည့်သည်။ ဤအရာများသည် ဘုရားသခင်က ကြည့်သည့်အရာများ ဖြစ်ကြသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) အဲဒီအခိုက်အတန့်မှာ ကျွန်မမှာ ဦးတည်ချက်နဲ့ လျှောက်ရမဲ့လမ်းကြောင်း ရှိသွားပြီလို့ ခံစားလိုက်ရတယ်။ ညီအစ်ကိုမောင်နှမတွေက တက်တက်ကြွကြွ တုံ့ပြန်သည်ဖြစ်စေ၊ မတုံ့ပြန်သည်ဖြစ်စေ ကိုယ့်တာဝန်ကိုတော့ ဖြည့်ဆည်းသင့်တယ်။ ဒါနဲ့ သူတို့ရဲ့အလုပ်တွေကို တိုက်တွန်းအားပေးဖို့ ကျွန်မ စာပို့လိုက်တယ်။ သူတို့က ကျွန်မကို မေးခွန်းတချို့မေးလာတဲ့အခါ ကျွန်မသိသလောက် ဖြေပေးခဲ့တယ်၊ ဒီလိုလက်တွေ့လုပ်ဆောင်လိုက်ရတော့ စိတ်ထဲမှာ အရမ်းကို တည်ငြိမ်အေးချမ်းသွားတယ်။ ဘုရားနှုတ်ကပတ်တော်တွေက တကယ်ပဲ လူတွေ ဘယ်လိုပြုမူသင့်သလဲဆိုတဲ့ လမ်းညွှန်မှုနဲ့ စံသတ်မှတ်ချက်တွေဖြစ်ကြောင်း ကျွန်မ တွေ့ကြုံခံစားခဲ့ရတယ်။

နောက်ပိုင်းမှာ ညီအစ်မတစ်ယောက်က ကျွန်မကို ဆင်ခြင်သုံးသပ်ဖို့ သတိပေးတယ်၊ ကိုယ့်တာဝန်မှာ အမြဲတမ်း တက်ကြွမှုမရှိဘဲ နောက်ဆုတ်နေတာက သိမ်ငယ်စိတ်ရဲ့ လွှမ်းမိုးမှုအပြင် တခြားဘယ်လို ဖောက်ပြန်ပျက်စီးတဲ့ စိတ်သဘောထားတွေက ဘောင်ခတ်နေသေးလဲပေါ့။ အဲဒီညီအစ်မက ကျွန်မဆီကို ဘုရားနှုတ်ကပတ်တော်တစ်ပိုဒ် ပို့ပေးခဲ့တယ်၊ အဲဒီအချိန်ကျမှပဲ ကျွန်မရဲ့ သိမ်ငယ်စိတ်နောက်ကွယ်က အရင်းမြစ်ကို ကျွန်မ သဘောပေါက်သွားတယ်။ အနန္တတန်ခိုးရှင် ဘုရားသခင် ပြောသည်မှာ “မိသားစုသည် လူတို့အား ဆိုရိုးစကားတစ်ခု၊ သို့မဟုတ် နှစ်ခုဖြင့်သာ ပုံစံသွင်းခြင်းမဟုတ်ဘဲ လူသိများသော ကိုးကားချက်များနှင့် ဆောင်ပုဒ်များ အများအပြားတို့ဖြင့် ပုံစံသွင်းခြင်းဖြစ်သည်။ ဥပမာ သင်၏ မိသားစုရှိ လူကြီးသူမများနှင့် မိဘများသည် ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ ဟူသည့် ဆိုရိုးစကားကို မကြာခဏ ပြောဆိုသလော။ (ပြောဆိုပါသည်။) ၎င်းတို့က သင့်အား ‘လူတို့သည် ၎င်းတို့၏ ဂုဏ်သတင်းအတွက် အသက်ရှင်ရမည်၊ လူတို့သည် အခြားလူများကြားတွင် ကောင်းသော ဂုဏ်သတင်းကို ရအောင်ဖန်တီးပြီး အထင်အမြင်ကောင်းစေရန်အတွက်မှလွဲ၍ ၎င်းတို့၏ ဘဝသက်တမ်းတွင် အခြားမည်သည့်အရာကိုမျှ မရှာဖွေပေ။ သင်မည်သည့်နေရာသို့ သွားသည်ဖြစ်စေ နှုတ်ဆက်ခြင်း၊ စကားစမြည်ပြောဆိုခြင်း၊ ချီးမွမ်းခြင်းတို့၌ ပို၍ ရွှန်းရွှန်းဝေအောင် ပြောပြီး ပို၍ ကြင်နာသော စကားများကို ပြောလော့။ လူတို့အား စိတ်အနှောင့်အယှက်ဖြစ်အောင် မလုပ်ဘဲ ထိုအစား ကောင်းမှုများနှင့် ကြင်နာသော လုပ်ဆောင်မှုများကို ပို၍ လုပ်ဆောင်လော့’ ဟု ပြောနေခြင်းဖြစ်သည်။ မိသားစုက အသုံးပြုသော ဤသီးသန့် ပုံစံသွင်းသည့် သက်ရောက်မှုသည် လူတို့အား ကျော်ကြားမှုနှင့် အကျိုးအမြတ်ကို အလွန်အလေးထားစေသည့် မလွဲဧကန်ဖြစ်သော အကျိုးဆက်ရှိပြီး လူတို့၏ အပြုအမူ၊ သို့မဟုတ် ပြုမူနေထိုင်မှုစည်းမျဉ်းများအပေါ် သက်ရောက်မှုတစ်ခုခုရှိသည်။ ဆိုလိုသည်မှာ ၎င်းတို့သည် ၎င်းတို့၏ ကိုယ်ပိုင်ဂုဏ်သတင်း၊ သိက္ခာ၊ လူတို့၏ စိတ်တွင် ၎င်းတို့ ဖန်တီးသော အမြင်၊ ၎င်းတို့ လုပ်ဆောင်သမျှတိုင်းနှင့် ၎င်းတို့ ဖော်ပြသည့် ထင်မြင်ချက်တိုင်းအပေါ် အခြားလူများ၏ ထင်မြင်ယူဆချက်တို့ကို အလွန်အလေးထားသည်။ ကျော်ကြားမှုနှင့် အကျိုးအမြတ်ကို အလွန်အလေးထားခြင်းအားဖြင့် သင်သည် သင်ထမ်းဆောင်သည့် တာဝန်က သမ္မာတရားနှင့်လည်းကောင်း၊ စည်းမျဉ်းများနှင့်လည်းကောင်း ကိုက်ညီခြင်းရှိမရှိ၊ သင်သည် ဘုရားသခင်ကို ကျေနပ်အောင် လုပ်နေခြင်း ရှိမရှိ၊ သင့်တာဝန်ကို လုံလောက်စွာ ထမ်းဆောင်နေခြင်း ရှိမရှိတို့အပေါ် အလေးထားမှုသည် အမှတ်တမဲ့ နည်းသွားသည်။ သင်သည် ဤအရာများကို သိပ်အရေးမကြီးသော၊ ဦးစားမပေးသောအရာများအဖြစ် မြင်ပြီး သင့်မိသားစုက သင့်အား ပုံစံသွင်းပေးခဲ့သည့် ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ ဟူသည့် ဆိုရိုးစကားကမူ သင့်အတွက် အလွန့်အလွန်အရေးကြီးလာသည်။...သင်လုပ်ဆောင်သမျှတိုင်းသည် သမ္မာတရားအား လက်တွေ့လုပ်ဆောင်ရန် မဟုတ်သကဲ့သို့ ဘုရားသခင်ကို ကျေနပ်စေရန်လည်းမဟုတ်ဘဲ ထိုအစား သင်၏ ကိုယ်ပိုင်ဂုဏ်သတင်းအတွက် ဖြစ်သည်။ ဤသို့ဖြင့် သင်လုပ်ဆောင်သည့် အရာရာတိုင်းသည် စင်စစ်အားဖြင့် မည်သည့်အရာ ဖြစ်လာသနည်း။ စင်စစ်အားဖြင့် ဘာသာရေးလုပ်ဆောင်မှုတစ်ခု ဖြစ်လာသည်။ သင်၏ အနှစ်သာရသည် မည်သည့်အရာ ဖြစ်လာသနည်း။ သင်သည် ဖာရိရှဲစင်စစ် ဖြစ်လာသည်။ သင်၏ လမ်းကြောင်းက မည်သည့်အရာ ဖြစ်လာသနည်း။ အန္တိခရစ်များ၏ လမ်းကြောင်း ဖြစ်လာသည်။ ဤသည်မှာ ဘုရားသခင်က သတ်မှတ်သည့် ပုံစံဖြစ်သည်။ ထို့ကြောင့် သင်လုပ်ဆောင်သမျှတိုင်း၏ အနှစ်သာရသည် အရောင်စွန်းထင်းလာသည်။ ယခင်ကကဲ့သို့ မဟုတ်တော့ပေ။ သင်သည် သမ္မာတရားကို လက်တွေ့မလုပ်ဆောင်နေပေ၊ သို့မဟုတ် မလိုက်စားပေ။ ထိုအစား ကျော်ကြားမှုနှင့် အကျိုးအမြတ်ကို လိုက်စားနေသည်။ အခြေခံအားဖြင့် ဘုရားသခင်၏ ထင်မြင်ချက်တွင် သင်၏ တာဝန်ထမ်းဆောင်မှုသည် တစ်နည်းဆိုရလျှင် မလုံလောက်ပေ။ အဘယ်ကြောင့်နည်း။ အဘယ်ကြောင့်ဆိုသော် သင်သည် ဘုရားသခင်က သင့်အား အပ်နှံခဲ့သောအရာအပေါ်၊ သို့မဟုတ် ဖန်ဆင်းခံအနေဖြင့် သင်၏ တာဝန်အပေါ်ကို ဆက်ကပ်အပ်နှံခြင်းထက် သင်၏ ကိုယ်ပိုင်ဂုဏ်သတင်းအပေါ်သာ ပေးအပ်မြုပ်နှံထားခြင်းကြောင့်ဖြစ်သည်။...အဘယ်ကြောင့်ဆိုသော် သင်လုပ်ဆောင်သမျှတိုင်း၏ အနှစ်သာရမှာ သင်၏ ဂုဏ်သတင်းအတွက်သက်သက်ဖြစ်သောကြောင့်လည်းကောင်း၊ ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ဟူသည့် ဆိုရိုးစကားကို လက်တွေ့လုပ်ဆောင်ရန်အတွက် သက်သက်ဖြစ်သောကြောင့်လည်းကောင်း ဖြစ်သည်။ သင်သည် သမ္မာတရားကို လိုက်စားနေခြင်းမရှိပေ။ သို့တိုင်အောင် ယင်းကို သင်ကိုယ်တိုင်မသိပေ။ ဤဆိုရိုးစကားသည် လုံးဝ မှားယွင်းခြင်းမရှိဟု သင်ထင်သည်။ လူတို့သည် အဘယ်ကြောင့်များ ၎င်းတို့၏ ဂုဏ်သတင်းအတွက် အသက်မရှင်သင့်သနည်း။ ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ဟူသည့် လူသိများသည့် ဆိုရိုးစကားကဲ့သို့ဖြစ်သည်။ ဤဆိုရိုးစကားသည် အလွန်အပြုသဘောဆောင်ပြီး သဘာဝကျသည့်ပုံစံရှိသည်။ ထို့ကြောင့် သင်သည် သတိမမူမိဘဲ ယင်း၏ ပုံစံသွင်းသည့် သက်ရောက်မှုကို လက်ခံပြီး အပြုသဘောဆောင်သောအရာအဖြစ် မှတ်ယူလိုက်သည်။ ဤဆိုရိုးစကားကို အပြုသဘောဆောင်သောအရာအဖြစ် သင် မှတ်ယူလိုက်သည်နှင့် သင်သည် အမှုမဲ့အမှတ်မဲ့ဖြင့် ယင်းကို လိုက်စားပြီး လက်တွေ့လုပ်ဆောင်နေခြင်းဖြစ်သည်။ တစ်ချိန်တည်းတွင် သင်သည် ယင်းကို သမ္မာတရားအဖြစ်၊ သမ္မာတရား၏ စံသတ်မှတ်ချက်အဖြစ် အမှုမဲ့အမှတ်မဲ့ဖြင့်၊ စိတ်ရှုပ်ထွေးစွာဖြင့် အဓိပ္ပာယ်ကောက်လွဲသည်။ သင်သည် ယင်းကို သမ္မာတရား၏ စံသတ်မှတ်ချက်အဖြစ် မှတ်ယူသောအခါ ဘုရားသခင်ပြောသည့်အရာကို သင် နားမထောင်တော့သကဲ့သို့ နားလည်နိုင်ခြင်းလည်းမရှိပေ။ သင်သည် ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ဟူသည့် ဤဆောင်ပုဒ်ကို မစဉ်းမစားဖြင့် လက်တွေ့လုပ်ဆောင်ကာ ယင်းနှင့်အညီ ပြုမူဆောင်ရွက်သည်။ အဆုံး၌ ယင်းမှ သင်ရရှိသည့်အရာမှာ ကောင်းသော ဂုဏ်သတင်းဖြစ်သည်။ သင် ရရှိလိုသောအရာကို သင်ရရှိပြီးဖြစ်သော်လည်း ဤသို့ လုပ်ဆောင်ရာတွင် သင်သည် သမ္မာတရားကို ချိုးဖောက်ပြီး စွန့်ပစ်ခဲ့သည်။ ကယ်တင်ခြင်းခံရရန် အခွင့်အရေးကို ဆုံးရှုံးခဲ့သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၂)) နှုတ်ကပတ်တော်ထဲကနေ ကျွန်မဟာ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုတဲ့ အတွေးအခေါ်ရဲ့ ပြင်းပြင်းထန်ထန် လွှမ်းမိုးမှုကို အမြဲခံခဲ့ရပြီး ကိုယ့်ဂုဏ်သတင်းကို အရမ်းတန်ဖိုးထားတယ်၊ တခြားသူတွေ ကိုယ့်ကို ဘယ်လိုထင်မြင်မလဲဆိုတာကို အရမ်း ဂရုစိုက်တတ်တယ်ဆိုတာကို သဘောပေါက်သွားတယ်။ ကျွန်မက ရုပ်သေးရုပ်တစ်ရုပ်လိုပဲ ဂုဏ်သိက္ခာနဲ့ အဆင့်အတန်းရဲ့ ချည်နှောင်မှုကို ခံခဲ့ရတယ်။ ကြီးကြပ်ရေးမှူးက ကျွန်မကို အဖွဲ့ခေါင်းဆောင်အနေနဲ့ တာဝန်ပေးတာဟာ တကယ်တော့ ကျွန်မအတွက် လေ့ကျင့်ဖို့ အခွင့်အရေးကောင်းတစ်ခုပဲဆိုတာကို ကျွန်မ စဉ်းစားမိတယ်။ ညီအစ်ကိုမောင်နှမတွေနဲ့အတူ ပြောဆိုဆက်ဆံရင်း၊ အတူတကွ သင်ယူရင်းနဲ့ ကိုယ့်ရဲ့ချို့တဲ့မှုတွေကို ဖြည့်ဆည်းဖို့ အခွင့်အရေးကောင်းတစ်ခုလည်း ဖြစ်တယ်။ ကျွန်မရဲ့အမြင်တွေက မှားနေရင်တောင် ညီအစ်ကိုမောင်နှမတွေက ဘယ်လိုလမ်းလွဲမှုမျိုးကိုမဆို ကူညီပြင်ဆင်ပေးနိုင်တယ်။ ဒါပေမဲ့ ကျွန်မက ကိုယ့်ရဲ့မာနကြောင့် အမြဲတမ်း ဘောင်ခတ်ခံခဲ့ရပြီး လူအများကြီးတွေ့လို့ ကိုယ့်အမြင်ကို ဝေမျှရတော့မယ်ဆိုရင် ကိုယ့်ရဲ့ပထမဆုံးတုံ့ပြန်မှုက အမြဲ “ငါ မလုပ်နိုင်ဘူး” ဆိုတာပါပဲ။ ကိုယ့်ရဲ့အားနည်းချက်တွေ ဖော်ထုတ်မိမှာ၊ ညီအစ်ကိုမောင်နှမတွေက ကိုယ့်အပေါ် အမြင်မကောင်းဖြစ်ပြီး အထင်သေးမှာကို ကြောက်ခဲ့တယ်။ ရလဒ์အနေနဲ့ ပြောသင့်တဲ့စကားကို မပြောခဲ့ဘူး၊ ဖြည့်ဆည်းသင့်တဲ့ တာဝန်တွေကိုလည်း မဖြည့်ဆည်းခဲ့ဘူး၊ ဒါကြောင့် ကိုယ့်တာဝန်မှာ အရမ်းကို တက်ကြွမှုမရှိတော့ဘူး ဖြစ်လာခဲ့တယ်။ ကျွန်မက ကိုယ့်ရဲ့မာနနဲ့ အဆင့်အတန်းကို အလေးထားလွန်းခဲ့တယ်။ အဲဒါတွေကို ကာကွယ်ဖို့အတွက် ကျွန်မဟာ သမ္မာတရားကို လက်တွေ့လုပ်ဆောင်ဖို့နဲ့ တာဝန်တွေကို ဖြည့်ဆည်းဖို့ အခွင့်အရေးတွေ အများကြီးကို လွဲချော်ခဲ့ရတယ်၊ သန့်ရှင်းသော ဝိညာဉ်တော်ရဲ့ အလုပ်ကို ရရှိဖို့ အခွင့်အလမ်းတွေ အများကြီးကိုလည်း ကျွန်မ လက်လွှတ်ခဲ့ရတယ်။ ကျွန်မ သမ္မာတရားကို သတိရှိရှိနဲ့ လက်တွေ့လုပ်ဆောင်ရမယ်၊ မာနနဲ့ အဆင့်အတန်းအတွက် အသက်မရှင်တော့ဘူး။

နောက်ပိုင်းမှာ အလုပ်လိုအပ်ချက်အရ တခြားအဖွဲ့တစ်ခုမှာ ကျွန်မ တာဝန်ထမ်းဆောင်ခဲ့ရပြီး အဖွဲ့ခေါင်းဆောင်က ကျွန်မကို ညီအစ်ကိုမောင်နှမတွေရဲ့ အလုပ်ကို လိုက်ကြည့်ပေးဖို့နဲ့ အဖွဲ့လိုက်စုဝေးပွဲတွေကို ဦးဆောင်ဖို့ တာဝန်ပေးခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါက စကားမပြောတတ်ဘူး။ ငါ ရှင်းပြတာ မရှင်းလင်းလို့ ညီအစ်ကိုမောင်နှမတွေက နားမလည်ရင် လူတွေ ငါ့ကို အထင်သေးကြမှာ မဟုတ်ဘူးလား” လို့ပေါ့။ ကျွန်မ နည်းနည်း စိတ်လှုပ်ရှားပြီး နေမထိထိုင်မသာ ဖြစ်ခဲ့တယ်။ ဒါပေမဲ့ ဘုရားသခင်က ကျွန်မကို ဝန်တာတစ်ခုပေးပြီး ပိုပြီးလေ့ကျင့်ခွင့်ရအောင် ဒီတာဝန်ကို ကျွန်မအတွက် ခွင့်ပြုခဲ့တာပဲဆိုတာကို ကျွန်မ သဘောပေါက်သွားတယ်။ ဒါကြောင့် ဒီတာဝန်ကို ကျွန်မ လက်ခံခဲ့တယ်။ အစပိုင်းမှာ ညီအစ်ကိုမောင်နှမတွေနဲ့ စုဝေးတဲ့အခါ ကျွန်မရဲ့ တွဲဖက်နဲ့အတူတူ ပူးတွဲကျင်းပခဲ့တယ်၊ မိတ်သဟာယမပြုခင်မှာ စိတ်လှုပ်ရှားနေတုန်းပဲ၊ ကိုယ် မိတ်သဟာယပြုတာ မကောင်းရင် ညီအစ်ကိုမောင်နှမတွေက အထင်သေးမှာကို စိုးရိမ်နေခဲ့တယ်။ ဒါပေမဲ့ ဒါက ကိုယ့်တာဝန်ပဲလို့ တွေးလိုက်တဲ့အခါ တာဝန်ယူစိတ်တစ်ခု ဝင်လာပြီး သတ္တိရှိရှိနဲ့ မိတ်သဟာယပြုနိုင်ခဲ့တယ်။ မိတ်သဟာယပြုနေစဉ်အတွင်းမှာ စိတ်လှုပ်ရှားနေတုန်းပဲဖြစ်ပေမဲ့ စုဝေးပွဲနည်းနည်းလုပ်ပြီးတဲ့နောက်မှာတော့ ဘုရားနှုတ်ကပတ်တော်ကို စိတ်နှလုံးထဲမှာ သေချာ တွေးဆပြီးတဲ့အခါ မိတ်သဟာယပြုတဲ့အခါမှာ အရင်လောက် စိတ်မလှုပ်ရှားတော့ဘူးဆိုတာကို ကျွန်မ တွေ့ရှိခဲ့တယ်။ ကိုယ့်ရဲ့မိတ်သဟာယပြုခြင်းက ကောင်းလားမကောင်းလားဆိုတာကို သိပ်ပြီး ဂရုမစိုက်တော့ဘူး၊ စိတ်ထဲမှာလည်း ပေါ့ပါးသွားသလို ခံစားခဲ့ရတယ်။ ကျွန်မ ဒီအပြောင်းအလဲလေးကိုတောင် လုပ်နိုင်ခဲ့တာဟာ ဘုရားနှုတ်ကပတ်တော် လမ်းပြမှုရဲ့ ရလဒ်ဖြစ်ပါတယ်။ ဘုရားသခင်ကို ကျေးဇူးတင်ပါတယ်။


၃၂။ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ အယူအဆက မှန်ရဲ့လား

ရီဖေး၊ တရုတ်ပြည်

တရုတ်ပြည်မှာ ရှေးခေတ်ကတည်းက “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ ဆိုရိုးစကားတစ်ခု ရှိခဲ့ပါတယ်။ အမျိုးသမီးတော်တော်များများဟာ သူတို့ရဲ့ ဆွဲဆောင်မှုကိုပြသဖို့နဲ့ သူတို့ကို သဘောကျတဲ့ အမျိုးသားတွေကို စိတ်ကျေနပ်စေဖို့အတွက် ကိုယ့်ကိုယ်ကိုယ် အလှဆင်ခြယ်သပြီး ဝတ်စားဖို့ ကြိုးစားကြတာပေါ့။ ကျွန်မလည်း အတူတူပေါ့။ ကျွန်မ အသက်တစ်ဆယ့်ခုနစ်နှစ်မှာ ပြည်နယ်မြို့တော်က အသက်မွေးဝမ်းကျောင်းသင်ကျောင်းတစ်ကျောင်းကို တက်ခွင့်ရခဲ့တယ်။ အဲဒီနောက်မှာ ကျွန်မဟာ ကျေးလက် ဇာတိမြို့ကို စွန့်ခွာပြီး မြို့ကြီးမှာ ကျောင်းလာတက်ခဲ့တယ်။ အရာအားလုံးက သိပ်ကို အသစ်အဆန်းဖြစ်ပြီး အံ့ဩဖို့ကောင်းခဲ့ပါတယ်။ ကျောင်းတက်နေတုန်းမှာပဲ ကျွန်မရဲ့ချစ်သူနဲ့ တွေ့ဆုံခဲ့ပြီး ကျွန်မတို့ ခဏခဏ စကားပြောကြ၊ တွေ့ဆုံကြတာပေါ့။ သူ ကျွန်မအပေါ် အကောင်းမြင်နေအောင် တွေ့တဲ့အခါတိုင်း ကျွန်မရဲ့ ရုပ်ရည်သွင်ပြင်ကို အမြဲတမ်း ဂရုတစိုက် ပြင်ဆင်ခဲ့တယ်။ သူကလည်း ကျွန်မကို သူ့မိသားစု၊ သူငယ်ချင်းတွေနဲ့ တွေ့ဖို့ ခဏခဏ ခေါ်သွားတတ်တယ်။ သူတို့အားလုံးက ကျွန်မကို တကယ်သဘောကျကြပြီး ကျွန်မရဲ့အလှနဲ့ စန်းတို့ကို ခဏခဏ ချီးကျူးကြတယ်။ သူတို့ ကျွန်မကို ချီးကျူးလိုက်တိုင်း ကျွန်မချစ်သူက အရမ်းကို ပျော်သွားတတ်တယ်။ ကျွန်မကို အပြင်ခေါ်သွားတဲ့အခါ သူ ဂုဏ်ယူရတယ်လို့ သူကပြောတယ်၊ ဒါကြောင့် သူသွားလေရာတိုင်းကို ကျွန်မကို အမြဲတမ်း ခေါ်သွားချင်ခဲ့တယ်။ အဲဒီတုန်းက ကျွန်မတို့နှစ်ယောက်က ခွဲလို့မရလောက်အောင်ပါပဲ။ နောက်ပိုင်းမှာ ကျွန်မတို့ လက်ထပ်ခဲ့ကြတယ်။ အစပိုင်းမှာတော့ သူက ကျွန်မအပေါ် အရမ်းကို ဂရုစိုက်ခဲ့ပါတယ်။ ကျွန်မ ကိုယ်ဝန်ရှိတုန်းက ကိုယ်ဝန်ဆောင်လက္ခဏာတွေ အရမ်းဆိုးတာကို မှတ်မိသေးတယ်၊ ဘာမှလည်း စားမရ၊ သောက်မရခဲ့ဘူး။ သူ အပြင်မှာ အလုပ်သွားလုပ်နေရင်တောင် ကျွန်မကို အမြဲတမ်း သတိတရရှိနေပြီး အချိန်ရတာနဲ့ အိမ်ကိုပြန်လာပြီး ကျွန်မကို ဂရုစိုက်ပေးခဲ့တယ်။ ကျွန်မ အရမ်းကို စိတ်ချမ်းသာခဲ့ပါတယ်။ ဒါပေမဲ့ ကလေးမွေးပြီးတဲ့နောက်မှာတော့ ကျွန်မဘဝက တစ်ဆစ်ချိုး ပြောင်းလဲသွားခဲ့တယ်။ ကျွန်မရဲ့ ကိုယ်လုံးကိုယ်ပေါက်က ပြောင်းလဲသွားပြီး အရင်ကလို မသွယ်လျတော့ဘူး၊ မလှပတော့ဘူးပေါ့။ နေ့တိုင်း ကလေးကို ပြုစုစောင့်ရှောက်ရင်းနဲ့ ခြေကုန်လက်ပန်းကျတဲ့အထိ အလုပ်ရှုပ်နေခဲ့ရပြီး ကိုယ့်ကိုယ်ကိုယ် ပြင်ဆင်ဖို့ အချိန်လည်းမရှိ၊ စိတ်လည်းမပါခဲ့ဘူး။ မိန်းကလေးငယ်တစ်ယောက်ကနေ နွမ်းနယ်နေတဲ့ အိမ်ထောင်ရှင်မကြီးတစ်ယောက်အဖြစ် ကျွန်မ ပြောင်းလဲသွားတာကို မြင်တော့ ကျွန်မအပေါ်ထားတဲ့ ခင်ပွန်းရဲ့သဘောထားက အရင်ကနဲ့မတူတော့ဘူး။ သူက ကျွန်မကို အပြင်မခေါ်တော့ဘူး၊ အဲဒီအစား နေ့တိုင်းနီးပါး အပေါင်းအသင်းတွေနဲ့ အချိန်ဖြုန်းနေပြီး ကျွန်မနဲ့အတူ အိမ်မှာရှိတဲ့အချိန်က ရှားပါးလာတယ်။ ကျွန်မက သူနဲ့ ကလေးကို အပြင်ခေါ်သွားပြီး အပန်းဖြေစေချင်တဲ့အခါတိုင်း သူက လုံးဝ စိတ်မပါဘူး။ ဒါပေမဲ့ သူ့သူငယ်ချင်းတွေက ဖုန်းဆက်ခေါ်လိုက်ရင်တော့ နှစ်ခါမစဉ်းစားဘဲ ချက်ချင်းပဲ ထွက်သွားတော့တာပဲ။ သူက ခွေးမွေးရတာကို သဘောကျတယ်၊ တစ်ခါက ကျွန်မ တံခါးကို သေချာမပိတ်မိလိုက်တော့ သတိမထားမိတဲ့အချိန်မှာ ခွေးက အပြင်ကိုထွက်ပြေးသွားပြီး ပြန်မလာတော့ဘူး။ အဲဒီကိစ္စအတွက် သူက ကျွန်မကို စိတ်ဆိုးပြီး အိမ်ကို နှစ်ရက်ပြန်မလာခဲ့ဘူး။ ဒီလိုကိစ္စတွေက ခဏခဏပါပဲ။ သူ ကျွန်မကို လုံးဝဂရုမစိုက်တော့ဘူးလို့ ခံစားခဲ့ရပြီး ကျွန်မမှာ အရမ်းကို စိတ်ဆင်းရဲခဲ့ရတယ်။ အစပိုင်းမှာတော့ ကျွန်မအပေါ်ထားတဲ့ ခင်ပွန်းရဲ့သဘောထားက ဘာကြောင့် ဒီလောက်ကြီး ပြောင်းလဲသွားရသလဲဆိုတာကို ကျွန်မ နားမလည်နိုင်ခဲ့ဘူး။ တစ်နေ့မှာ ကျွန်မရဲ့အစ်မတစ်ဝမ်းကွဲ ကျွန်မအိမ်ကို ရောက်လာပြီး သူက ကျွန်မကို ဒီလိုလှောင်ပြောင်တဲ့အထိတောင် ပြောခဲ့တယ်၊ “ခုတစ်လော နင့်ကိုယ်နင် မှန်ရော ကြည့်ရဲ့လား။ နင်က စုတ်တီးစုတ်ပြတ်ဖြစ်နေတာ၊ ဘယ်ယောကျ်ားက နင့်ကို လိုချင်မှာလဲ။ နင့်ယောက်ျား ဘာလို့ အိမ်မကပ်ချင်လဲဆိုတာ သိလား။ နင့်လိုရုပ်မျိုးကို တွေ့ဖို့ အိမ်ပြန်လာရမယ်ဆိုရင် ငါတောင် ပြန်လာချင်မှာမဟုတ်ဘူး” တဲ့။ သူ့စကားတွေက ကျွန်မကို တကယ်ပဲ နာကျင်စေခဲ့တယ်။ ကျွန်မခင်ပွန်းက ကျွန်မကို ဒီလိုဆက်ဆံနေရတဲ့အကြောင်းရင်းက ကျွန်မ အရင်ကလို မလှတော့လို့၊ သူက ကျွန်မကို ငြီးငွေ့သွားလို့ပဲကိုး။ သူ့အတွက်တော့ ကျွန်မက မစားချင်ပေမဲ့ မလွှင့်ပစ်ရက်တဲ့အရာတစ်ခုလို ဖြစ်နေခဲ့တာပေါ့။ ကျွန်မ အရမ်းကို နာကျင်ခံစားခဲ့ရပေမဲ့ ဒီအခြေအနေကို ဘယ်လိုအဖတ်ဆယ်ရမှန်းမသိခဲ့ဘူး။ နောက်ပိုင်းမှာ ကျွန်မရဲ့ ကိုယ်လုံးကိုယ်ပေါက်ကို ပြောင်းလဲဖို့ ကြိုးစားရင်းနဲ့ စတင်ဖို့ ဆုံးဖြတ်ခဲ့တယ်။ အလှအပ ကုထုံးတွေနဲ့ ကိုယ်အလေးချိန်ချဖို့ကို ကျွန်မ စပြီး အာရုံစိုက်ခဲ့တယ်။ ဝိတ်ကျဖို့အတွက် ပိန်ဆေးတွေ ခဏခဏသောက်ပြီး ခန္ဓာကိုယ်ပုံသွင်းတဲ့အဝတ်အစားတွေ ဝယ်ခဲ့တယ်။ အပ်စိုက်ကုထုံးနဲ့ မီးခွက်စုပ်တာမျိုးတောင် လုပ်ခဲ့သေးတယ်။ ကိုယ်အလေးချိန်ကျဖို့ နည်းလမ်းပေါင်းစုံကို ကျွန်မ ကြိုးစားခဲ့ပါတယ်။ ဝိတ်ချတာကို အလွန်အကျွံလုပ်ခဲ့လို့ ခဏခဏ မူးဝေပြီး ပျို့အန်တတ်တယ်၊ အရမ်းဆိုးလာတဲ့ အခါမှာဆိုရင် အိပ်ရာထဲမှာ လှဲနေပြီး လှုပ်လို့တောင်မရတော့ဘူး။ ကျွန်မ အရမ်းကို နာကျင်ခံစားခဲ့ရပြီး ကိုယ့်ကိုယ်ကိုယ် ဒီလိုမျိုး ဖျက်ဆီးမပစ်ချင်ခဲ့ဘူး၊ ဒါပေမဲ့ ခင်ပွန်းရဲ့နှလုံးသားကို ပြန်ရဖို့ စဉ်းစားလိုက်တဲ့အခါတိုင်း နာကျင်မှုတွေကို အံကြိတ်ပြီး ခံနိုင်ရည်ရှိအောင် ကြိုးစားခဲ့တယ်။ ကျွန်မရဲ့ ကြိုးစားအားထုတ်မှုက အရာထင်လာခဲ့ပါတယ်။ ဝိတ်ချတဲ့အစီအစဉ်ကို ဇွဲရှိရှိနဲ့လုပ်ခဲ့လို့ နောက်ဆုံးမှာ ကျွန်မ ပိန်သွားခဲ့တယ်။ ကျွန်မအပေါ် ကျွန်မခင်ပွန်းရဲ့ အကြည့်တွေပြောင်းလာတယ်၊ အရင်ကထက် အများကြီး ပိုကောင်းကောင်းမွန်မွန် ဆက်ဆံလာခဲ့တယ်။ တစ်ခါတလေဆိုရင် သူ့သူငယ်ချင်းတွေနဲ့ စုဝေးပွဲတွေကိုတောင် ကျွန်မကို ခေါ်သွားသေးတယ်။ ကျွန်မရဲ့ ပျောက်ဆုံးနေတဲ့ ပျော်ရွှင်မှုတွေ နောက်ဆုံးတော့ ပြန်ရောက်လာသလိုပဲ၊ ကျွန်မ အရမ်းကို ပျော်ခဲ့ရတယ်။ ကျွန်မစိတ်ထဲမှာ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့စကားက ကျိုးကြောင်းဆီလျော်တယ်ဆိုတာကို ပိုပြီးတော့တောင် သေချာသွားခဲ့တယ်။

ဒါပေမဲ့ ပျော်စရာအချိန်တွေက ကြာကြာမခံခဲ့ပါဘူး။ ကျွန်မရဲ့ ပြောင်းလဲမှုတွေဟာ ခင်ပွန်းရဲ့အမြင်မှာ ခဏတာ အသစ်အဆန်းတစ်ခုလိုပဲဖြစ်ပြီး အချိန်ကြာလာတာနဲ့အမျှ သူဟာ အရင်လိုပဲ ကျွန်မနဲ့အတူ အိမ်မှာ အချိန်သိပ်မပေးတော့ဘဲ သူ့ပုံစံဟောင်းကို ပြန်ရောက်သွားခဲ့တယ်။ သူ့မှာ သွားစရာလာစရာတွေ မရှိတဲ့အချိန်မှာတောင် အိမ်မှာ အိပ်နေတာ၊ ဒါမှမဟုတ် တီဗီကြည့်နေတာပဲလုပ်ပြီး ကျွန်မကို ဂရုစိုက်တာ၊ ဒါမှမဟုတ် ကျွန်မနဲ့ စကားစမြည်ပြောတာမျိုး လုံးဝမရှိသလောက်ပါပဲ။ ကျွန်မ အရမ်းကို စိတ်ဆင်းရဲပြီး စိတ်ပျက်ခဲ့ရတယ်။ အဲဒီတုန်းက ကျွန်မဟာ အလုပ်ကို စွန့်လွှတ်၊ ကျွန်မရဲ့ လူမှုရေးအသိုင်းအဝိုင်းတစ်ခုလုံးကို ဖြတ်တောက်ပြီး မျှော်လင့်ချက်အားလုံးကို သူ့အပေါ်မှာ ပုံအပ်ထားခဲ့တယ်။ သူ့အတွက်ဆိုပြီး အိမ်အလုပ်အားလုံးကို တာဝန်ယူရုံတင်မကဘဲ ကျွန်မတို့မိသားစုထဲက ကလေးရော၊ လူကြီးတွေကိုပါ စောင့်ရှောက်ခဲ့တယ်၊ ဒါ့အပြင် သူ့နှလုံးသားကို ရဖို့အတွက် ဝိတ်ချတာနဲ့ အလှအပကုထုံးတွေကို အာရုံစိုက်ခဲ့သေးတယ်။ ဒါပေမဲ့ အပြန်အလှန်အနေနဲ့ ကျွန်မရလိုက်တာကတော့ သူ့ဆီက ဂရုမစိုက်မှုနဲ့ လျစ်လျူရှုမှုတွေပါပဲ။ ကျွန်မ ခဏခဏဆိုသလို အထီးကျန်တယ်၊ အားကိုးရာမဲ့တယ်၊ စိတ်ဆင်းရဲရတယ်၊ မျှော်လင့်ချက်မဲ့တယ်လို့ ခံစားခဲ့ရတယ်။ လမ်းပေါ်မှာ ဒါမှမဟုတ် ရေမြောင်းဘေးမှာ အကြိမ်တွေအများကြီး ကျွန်မတစ်ယောက်တည်း လမ်းလျှောက်ခဲ့တယ်။ အဲဒါတွေအားလုံးကို တကယ်ကို အဆုံးသတ်လိုက်ချင်တယ်။ ဒါပေမဲ့ ကိုယ့်ရဲ့ကလေးငယ်နဲ့ အသက်ကြီးနေပြီဖြစ်တဲ့ မိဘတွေကို သတိရတဲ့အခါ ကျွန်မ လက်မလျှော့ရက်ခဲ့ဘူး။ အကြိမ်ကြိမ်အခါခါ မိုးကောင်းကင်ကို မော့ကြည့်ရင်းနဲ့ ကျွန်မ စိတ်ထဲကနေ အော်ဟစ်နေခဲ့မိတယ်၊ “အထက်ကောင်းကင်ဘုံကြီးရယ်၊ ဘာလို့ ကျွန်မဘဝက ဒီလောက်တောင် စိတ်ဆင်းရဲရတာလဲ။ ကျွန်မ ဘာလုပ်သင့်လဲ” လို့ပေါ့။

နောက်ပိုင်းမှာ နောက်ဆုံးသောကာလက ဘုရားသခင်ရဲ့ ကယ်တင်ခြင်းဟာ ကျွန်မဆီကို ရောက်လာခဲ့ပြီး စုဝေးပွဲတွေမှာ ညီအစ်ကိုမောင်နှမတွေနဲ့အတူ ဘုရားသခင်ရဲ့ နှုတ်ကပတ်တော်တွေကို စားသောက်ရင်းနဲ့ ကျွန်မ နားလည်လာခဲ့တာကတော့ ဘုရားသခင်ဟာ လူသားမျိုးနွယ်ကို နေ့ရောညပါ ကြည့်ရှုစောင့်ရှောက်နေခဲ့ပေမဲ့ လူသားမျိုးနွယ်က စာတန်ရဲ့ ဖောက်ပြန်ပျက်စီးမှုကို ခံထားရတယ်ဆိုတာပါပဲ။ ကျွန်မတို့ဟာ ကိုယ်ဘယ်ကလာတယ်၊ ဘယ်ကိုသွားနေတယ်ဆိုတာကို မသိကြဘူး၊ ဘယ်လိုအသက်ရှင်ရမလဲဆိုတာကို ပိုလို့တောင် မသိကြဘူး။ နာကျင်မှုထဲမှာ အားကိုးရာမဲ့စွာနဲ့ပဲ ရုန်းကန်နေနိုင်ကြတယ်။ ဒါတွေအားလုံးဟာ ကျွန်မတို့က ဘုရားသခင်ရဲ့ နှုတ်ကပတ်တော်တွေကို နားမထောင်ဘဲ ကိုယ်တော်ရဲ့ စောင့်ရှောက်မှုကနေ သွေဖည်သွားခဲ့လို့ဖြစ်ပြီး ဒါတွေကလည်း စာတန်ရဲ့ အထင်အမြင်မှားစေမှုနဲ့ ဒုက္ခပေးမှုတွေကြောင့် ဖြစ်ရတာပါ။ ဖန်ဆင်းခံတစ်ဦးအနေနဲ့ သမ္မာတရားကို လိုက်စားပြီး ကိုယ့်တာဝန်တွေကို ကောင်းကောင်း ဖြည့်ဆည်းသင့်တယ်၊ အဲဒီလိုမှသာ ဘဝဟာ အဓိပ္ပာယ်ရှိတယ်ဆိုတာကိုလည်း ကျွန်မ သဘောပေါက်ခဲ့တယ်။ ညီအစ်ကိုမောင်နှမတွေ ဧဝံဂေလိတရားကို ဟောပြောပြီး သူတို့ရဲ့တာဝန်တွေကို ထမ်းဆောင်ရင်း နေ့စဉ် ပြည့်စုံပြီး ဝမ်းမြောက်တဲ့ဘဝတွေကို ရှင်သန်နေကြတာကို မြင်တဲ့အခါ ကျွန်မ အရမ်းကို အားကျမိတယ်။ ကျွန်မရဲ့နေ့ရက်တွေကတော့ မီးဖိုချောင်အလုပ်တွေနဲ့ ခင်ပွန်းကို ဗဟိုပြုပြီး လည်ပတ်နေခဲ့တယ်။ ကျွန်မဟာ သာမန်ဘဝတစ်ခုကို ရှင်သန်နေခဲ့ပြီး အကျိုးရလဒ်အနေနဲ့ ဘာမှမရရှိခဲ့တဲ့အပြင် နင်းချေခံရပြီး ဒဏ်ရာတွေနဲ့ ပြည့်နှက်နေတဲ့အပြင် မခံမရပ်နိုင်တဲ့ စိတ်ဆင်းရဲမှုတွေနဲ့ လွှမ်းခြုံနေခဲ့ရတယ်။ ဒီလိုဘဝမျိုးက ဘာတန်ဖိုး၊ ဘာအဓိပ္ပာယ်ရှိမှာလဲ။ ကျွန်မနှလုံးသားကို ရှာဖွေပြီး ကိုယ့်ကိုယ်ကိုယ် မေးခွန်းထုတ်မိတယ်၊ “ဒါက ငါတကယ်လိုချင်တဲ့ဘဝလား။ မဟုတ်ဘူး။ မဟုတ်ဘူး၊ မဟုတ်ပါဘူး။ ငါ ဒီလိုမျိုး အသက်မရှင်နိုင်ဘူး” လို့ပေါ့။ ဒါနဲ့ ကျွန်မ အသင်းတော်မှာ ကျွန်မရဲ့တာဝန်တွေကို စပြီးထမ်းဆောင်ခဲ့တယ်။

အဲဒီတုန်းက “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ အယူအဆက မှန်မမှန်ကို ကျွန်မ စဉ်းစားချင့်ချိန်တာမျိုး မရှိခဲ့ဘူး၊ ကျွန်မရဲ့ လိုက်စားမှုက ပြဿနာ ရှိမရှိကိုလည်း မစဉ်းစားခဲ့မိဘူး။ နောက်ပိုင်းမှာ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ စကားရဲ့ မှားယွင်းတဲ့အချက်တွေကို ဘုရားသခင်က ဖော်ထုတ်ထားတာကို ဖတ်လိုက်ရမှသာ ကျွန်မအပေါ်ဖြစ်ပျက်ခဲ့တဲ့ အရာအားလုံးကို ပြန်စဉ်းစားစပြုလာပြီး ကျွန်မရဲ့အတိတ်က လိုက်စားမှုတွေဟာ ဘယ်လောက်တောင် အဓိပ္ပာယ်မဲ့ပြီး မိုက်မဲခဲ့သလဲဆိုတာကို ဆင်ခြင်သုံးသပ်ပြီး နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ဟူသော ဆိုရိုးစကားကိုယ်၌က အမျိုးသမီးများကို အမျိုးသားများနှင့် တန်းတူညီမျှ မဟုတ်သော အနေအထားတွင် ထားရှိသည်။ ယင်းက အမျိုးသားများ နှစ်သက်သဘောကျစေရန် အမျိုးသမီးများကို အလှဆင်ဖို့၊ အမျိုးသားများ၏ ပျော်ရွှင်မှုအတွက် အသက်ရှင်ဖို့အပြင်၊ တစ်စုံတစ်ဦးက ၎င်းတို့ကို နှစ်သက်ပြီး သဘောကျသည့်အခါတိုင်း ဂုဏ်ယူရန် တောင်းဆိုသည်။ ဤသည်မှာ တန်းတူညီမျှ မဟုတ်ပေ၊ ဤအရာကိုယ်၌က အမျိုးသမီးများ၏ နိမ့်ကျသော အဆင့်အတန်းနှင့်ဆိုင်သည့် စစ်မှန်သော ထင်ဟပ်ခြင်းတစ်ခု ဖြစ်သည်။ ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ဟူသော ဆိုရိုးစကား၏ ဆိုလိုရင်းမှာ အမျိုးသမီးတစ်ဦးသည် သူ၏ ကြည့်ကောင်းသော ရုပ်ကြောင့် အခြားသူများ၏ နှစ်သက်ခြင်းကို ခံရသည်ဖြစ်စေ၊ သို့မဟုတ် မျက်စိပသာဒဖြစ်စေရန် မိမိကိုယ်ကို မည်သို့ အလှဆင်ရမည်ကို သိသောကြောင့် အမျိုးသားများ၏ နှစ်သက်မှုကို ဆွဲဆောင်သည်ဖြစ်စေ ထိုအရာကြောင့် သူသည် ပျော်ရွှင်ပြီး ဂုဏ်ယူသင့်သည်ဟူ၍ ဖြစ်သည်။ ဤအရာကိုယ်၌က အမျိုးသမီးများကို သိက္ခာချခြင်း ဖြစ်သည်။ ဤဆိုရိုးစကားက အမျိုးသမီးများအား ၎င်းတို့၏ ဖြစ်တည်မှု တန်ဖိုး၊ ၎င်းတို့၏ ပျော်ရွှင်မှု ရင်းမြစ်မှာ ၎င်းတို့ကို နှစ်သက်သူတစ်ဦး ရှိနေခြင်းဖြစ်ကြောင်းနှင့် အကယ်၍ မရှိပါက ၎င်းတို့သည် ကံမကောင်းဟု ခံစားရပြီး ဝမ်းနည်းသင့်ကြောင်း၊ အဘယ်ကြောင့် မည်သူမျှ ၎င်းတို့အား မနှစ်သက်သည်ဟူသည်နှင့် အမျိုးသမီးများအနေဖြင့် ၎င်းတို့သည် တန်ဖိုးမဲ့ပြီး ရှုံးနိမ့်သော ဘဝဖြင့် အသက်ရှင်နေခြင်း ရှိမရှိဟူသည်တို့ကို ပြန်လည်သုံးသပ်ရမည်ဖြစ်ကြောင်း ပြောပြသည်။ သို့ဖြစ်၍ ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ဟူသော ဆိုရိုးစကားသည် အမျိုးသမီးများကို သိက္ခာချခြင်း မဟုတ်လော။ (ဟုတ်ပါသည်။) ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ ဟူသော စကားစုတွင် သဘောကျသူသည် အများအားဖြင့် ယောက်ျားတစ်ဦးကို ရည်ညွှန်းသည် မဟုတ်လော။ ဤဆိုရိုးစကားကိုယ်၌က အမျိုးသားများကို အမျိုးသမီးများအထက် သခင်များ၏ အနေအထားတွင် ရှိစေသည်။ ယင်းမှာ အမျိုးသမီးတစ်ဦးသည် ယောက်ျားတစ်ဦးဖြစ်သည့် သခင်တစ်ဦးက သူမကို နှစ်သက်ပြီး သဘောကျခြင်းကို ဂုဏ်ယူသင့်သည်ဟု ဆိုလိုသည်။ အကယ်၍ ယောက်ျားတစ်ဦးဖြစ်သည့် သခင်တစ်ဦးက သူမကို မနှစ်သက်ပါက သူမတွင် တစ်စုံတစ်ခု မှားယွင်းနေသည်၊ သူမသည် ချစ်စရာကောင်းခြင်းမရှိ၊ သူမသည် ဘဝတွင် ရှုံးနိမ့်သူဖြစ်ပြီး အမျိုးသမီးတစ်ဦးဖြစ်ရန် အရည်အချင်းပြည့်မီခြင်းမရှိပေ။ သင်မြင်သည့်အတိုင်း ဤသည်မှာ အမျိုးသားများကို အမျိုးသမီးများ၏ လည်ပင်းအပေါ် နင်းပြီး ၎င်းတို့အပေါ် လွှမ်းမိုးအုပ်ချုပ်ခွင့်ပေးလျက်၊ အမျိုးသားများ၏ အဆင့်အတန်းကို မသိမသာ မြှင့်တင်ပေးသည်။ ဤသည်မှာ ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ ဟူသော ဆိုရိုးစကား၏ မှားယွင်းမှု တည်ရှိရာနေရာ ဖြစ်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၄)) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ စကားစုရဲ့ အနှစ်သာရကိုက မှားယွင်းနေတယ်ဆိုတာကို ကျွန်မ နားလည်ခဲ့တယ်။ အမျိုးသားတွေကို အမျိုးသမီးတွေအထက်မှာ ထားတော့ ဒါဟာ အမျိုးသမီးတွေကို တန်ဖိုးနှိမ့်ချတာပဲဖြစ်တယ်ဆိုတာ သံသယဖြစ်စရာမရှိဘူး။ ဒါကြောင့် အမျိုးသမီးတွေဟာ သူတို့ရဲ့မသိစိတ်ထဲမှာ အမျိုးသားတွေကို သူတို့ရဲ့ဦးခေါင်းအဖြစ် ရှုမြင်လာတယ်၊ အမျိုးသမီးတွေရဲ့ဘဝဟာ အမျိုးသားတွေကို ဗဟိုပြုပြီး လည်ပတ်သင့်တယ်လို့ တွေးထင်စေတယ်၊ ပြီးတော့ အမျိုးသားတွေရဲ့ နှစ်သက်တာ၊ သဘောကျတာကို ရရှိတဲ့အခါမှာ ပျော်ရွှင်ရမယ်လို့ ယူဆစေတယ်။ ဒီအယူအဆက အမျိုးသားတစ်ယောက်ရဲ့ နှစ်သက်တာ၊ သဘောကျတာ မရှိရင် သူတို့ဘဝမှာ တန်ဖိုးမရှိတော့သလိုမျိုး၊ မွေးရာပါအားဖြင့် အမျိုးသမီးတွေဟာ အမျိုးသားတွေရဲ့ ပျော်ရွှင်မှုအတွက်ပဲ အသက်ရှင်ကြရသလိုမျိုး အမျိုးသမီးတွေကို တွေးထင်စေတယ်။ ဒီအမြင်က အရမ်းကို အဓိပ္ပာယ်မဲ့ပြီး အမျိုးသမီးတွေအတွက် မမျှတဘူး။ ကျွန်မ ဆယ်ကျော်သက်အရွယ်ကတည်းက ဒီစကားရဲ့ လွှမ်းမိုးမှုကို ပြင်းပြင်းထန်ထန် ခံခဲ့ရတယ်။ အမျိုးသမီးတစ်ယောက်က အမျိုးသားတစ်ယောက်ရဲ့ ချစ်ခင်တွယ်တာမှုကို ရနိုင်ခဲ့ရင် သူ့ဘဝဟာ ပျော်ရွှင်ပြီး စိုးရိမ်စရာကင်းမဲ့သွားပြီလို့ ကျွန်မ ယုံကြည်ခဲ့တယ်။ ဒါကြောင့် ကျွန်မကို ချစ်ပြီး ဂရုစိုက်မယ့် ခင်ပွန်းတစ်ယောက်ကို ရှာတွေ့ဖို့ ကျွန်မ အိပ်မက်မက်ခဲ့တာ ကြာပါပြီ၊ သူနဲ့အတူ လက်တွဲပြီး အိုမင်းသွားတဲ့အထိ နေထိုင်သွားရခြင်းကသာ တကယ့်ကို ပျော်ရွှင်တဲ့ဘဝကို ရှင်သန်ခြင်းရဲ့ တစ်ခုတည်းသောနည်းလမ်းလို့ တွေးထင်ခဲ့တယ်။ နောက်ပိုင်းမှာ ကျွန်မ လက်ရှိခင်ပွန်းနဲ့ တွေ့ဆုံခဲ့တယ်၊ အဲဒီတုန်းက ကျွန်မက နုပျိုတယ်၊ လှပတယ်၊ ကိုယ်လုံးလည်းလှတော့ သူက ကျွန်မကို တကယ်သဘောကျခဲ့တယ်။ သူ့မှာ အချိန်ရတိုင်း အပြင်သွားပြီး ပျော်ပါးဖို့ ကျွန်မကို ခေါ်သွားခဲ့တယ်။ သူ့မိသားစု၊ သူငယ်ချင်းတွေနဲ့လည်း တွေ့ဖို့ ခေါ်သွားခဲ့တယ်။ လူတိုင်းက ကျွန်မရဲ့ရုပ်ရည်ကို ချီးကျူးကြတော့ ဒါက သူ့ကို ကျွန်မအပေါ် ပိုပြီးတော့တောင် ဖူးဖူးမှုတ်ထားစေခဲ့တယ်။ ကျွန်မဟာ ဒီအံ့ဩစရာကောင်းတဲ့ အချစ်ထဲမှာ နစ်မျောနေခဲ့ပြီး မယုံနိုင်လောက်အောင် ပျော်ရွှင်ခဲ့ရတယ်။ အချစ်ကို လန်းဆန်းသစ်လွင်နေစေဖို့အတွက် ကျွန်မတို့တွေ့တဲ့အခါတိုင်း ကျွန်မရဲ့ အလှပဆုံး၊ အတောက်ပဆုံးပုံစံကို သူမြင်ရအောင်လို့ ကျွန်မရဲ့ ရုပ်ရည်သွင်ပြင်ကို အရမ်းဂရုစိုက်ခဲ့တယ်။ လက်ထပ်ပြီးနောက်မှာ ကလေးမွေးခဲ့ပြီး ကျွန်မက မိန်းကလေးငယ်တစ်ယောက်ကနေ နွမ်းနယ်နေတဲ့ အိမ်ထောင်ရှင်မကြီးတစ်ယောက် ဖြစ်သွားခဲ့တယ်။ ကျွန်မအပေါ်ထားတဲ့ ခင်ပွန်းရဲ့သဘောထားက ပိုဆိုးလာပြီး သူ့ရဲ့သဘောကျမှုက တဖြည်းဖြည်း မထီမဲ့မြင်ပြုမှုအဖြစ် ပြောင်းလဲသွားခဲ့တယ်။ ခင်ပွန်းရဲ့ နှစ်သက်မှုကို ရဖို့နဲ့ ကျွန်မတို့ရဲ့ ပျော်ရွှင်တဲ့အိမ်ထောင်ရေးကို ထိန်းသိမ်းဖို့အတွက် အလှအပဆိုင်ရာ ကုထုံးတွေခံယူတယ်၊ ဝိတ်ချတယ်၊ ပြီးတော့ ကိုယ့်ကိုယ်ကိုယ်ပြောင်းလဲဖို့ နည်းလမ်းပေါင်းစုံကို ကြိုးစားခဲ့တယ်။ ကိုယ့်ခန္ဓာကိုယ်ကို ထိခိုက်စေမယ်ဆိုရင်တောင် ကျွန်မ ဂရုမစိုက်ခဲ့ဘူး။ ခင်ပွန်းရဲ့သဘောထား ကျွန်မအပေါ် ကောင်းလာတာကို မြင်ရတဲ့အခါ ကျွန်မစိတ်ထဲမှာ တကယ်ကို ကျေနပ်မိပြီး “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတာကို ကျွန်မတို့အိမ်ထောင်ရေးကို ထိန်းသိမ်းဖို့ သော့ချက်အဖြစ် ပိုပြီးတော့တောင် ရှုမြင်လာခဲ့တယ်။ အိမ်အလုပ်အားလုံးကိုလည်း ကျွန်မ တာဝန်ယူခဲ့တယ်၊ အိမ်ကို သန့်ရှင်းတောက်ပြောင်နေအောင်ထားပြီး ကိုယ့်ကိုယ်ကိုယ်လည်း လှလှပပ ဝတ်စားဆင်ယင်ခဲ့တယ်။ ကျွန်မရဲ့ စိတ်နှလုံးတစ်ခုလုံးကို ခင်ပွန်းအတွက် ရည်စူးထားခဲ့ပေမဲ့ အပြန်အလှန်ရလိုက်တာကတော့ သူ့ရဲ့ ဂရုမစိုက်မှုတွေပါပဲ။ ဘဝမှာ မျှော်လင့်ချက်တစ်စက်မှ မရှိတော့ဘူးလို့ ကျွန်မ ခံစားခဲ့ရပြီး အသက်တောင် မရှင်ချင်တော့ပါဘူး။ ဘုရားသခင်ရဲ့ နှုတ်ကပတ်တော်တွေကို စားသောက်တော့ ကျွန်မခံစားခဲ့ရတဲ့ ဒီဆင်းရဲဒုက္ခအားလုံးဟာ စာတန်ကြောင့် ဖြစ်လာခဲ့တယ်ဆိုတာကို ကျွန်မ နားလည်လာခဲ့တယ်။ ကျွန်မဟာ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ စာတန်ဆန်တဲ့ မိစ္ဆာဒိဋ္ဌိအယူနဲ့ မှားယွင်းပြီး အဓိပ္ပာယ်မဲ့တာတွေကို လိုက်နာနေခဲ့ပြီး သူ့ကိုဘယ်လို စိတ်ကျေနပ်အောင်လုပ်မလဲ၊ သူ့နှလုံးသားကို ဘယ်လိုဆွဲကိုင်ထားမလဲဆိုတာကို ကြိုးစားစဉ်းစားရင်း အချိန်တွေအားလုံး ကုန်ခဲ့ရတယ်၊ ကိုယ့်ရဲ့ပျော်ရွှင်မှုကို ခင်ပွန်းအပေါ်မှာ မူတည်ထားခဲ့တယ်။ ဒါပေမဲ့ အပြန်အလှန်အနေနဲ့ ကျွန်မရခဲ့တာအားလုံးကတော့ စိတ်ဆင်းရဲရတာနဲ့ ခါးသီးမှုတွေပါပဲ။ ကျွန်မ တကယ်ကို မိုက်မဲပြီး တုံးအလိုက်တာ။

အဲဒီနောက်မှာ ဘုရားသခင်ရဲ့ နှုတ်ကပတ်တော် နောက်တစ်ပိုဒ်ကို ကျွန်မဖတ်ခဲ့ရပြီး “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ ဒီမှားယွင်းပြီး အဓိပ္ပာယ်မဲ့တဲ့အမြင်ကို ပိုပြီးတော့တောင် ရှင်းရှင်းလင်းလင်း မြင်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ယောက်ျားများသည် အမျိုးသမီးများကို ၎င်းတို့၏ အသွင်အပြင်နှင့် အဆင်တန်ဆာများအတွက်မျှသာ နှစ်သက်ကြသလော။ သို့မဟုတ် ၎င်းတို့က အမျိုးသမီးများမှာ နူးညံ့သိမ်မွေ့သည်၊ သီလရှိသည်၊ သိက္ခာရှိပြီး ကျက်သရေရှိသည်ဟု မြင်သောကြောင့်သာ နှစ်သက်ကြသလော။ ယောက်ျားများသည် ၎င်းတို့၏ မျက်စိကို ပသာဒဖြစ်စေရန်အတွက်သာ အမျိုးသမီးများကို နှစ်သက်ကြသလော။ (မဟုတ်ပါ၊ ယင်းမှာ ဇာတိပကတိ၏ ကာမစိတ်ဆန္ဒကို ဖြည့်ဆည်းရန် ဖြစ်ပါသည်။) သို့ဆိုလျှင် အမျိုးသမီးများက အမျိုးသားများ နှစ်သက်သဘောကျရန်နှင့် ၎င်းတို့ကို ပျော်ရွှင်စေရန် ကြိုးစားခြင်း၏ ရည်ရွယ်ချက်မှာ အဘယ်နည်း။ (ယင်းမှာလည်း ဇာတိပကတိ၏ ကာမစိတ်ဆန္ဒကို မွေ့လျော်ရန် ဖြစ်ပါသည်။) ဆိုလိုသည်မှာ ယောက်ျားရော မိန်းမပါ အချင်းချင်းနှင့် ပတ်သက်လာသည့်အခါ လိုအပ်ချက်များ ရှိကြပြီး ဤလိုအပ်ချက်များထဲမှ အခြေခံအကျဆုံးမှာ ဇာတိပကတိ၏ ကာမစိတ်ဆန္ဒ လိုအပ်ချက် ဖြစ်သည်။ မိန်းမတစ်ဦးအတွက် ယောက်ျားတစ်ဦး၏ လိုအပ်ချက်မှာ သူ၏ အသွင်အပြင်ကို နှစ်သက်ခြင်းမျှသာ မဟုတ်ဘဲ ထိုအရာကို အခြေခံ၍ သူ့ကို ကာယပိုင်းဆိုင်ရာ နည်းလမ်းဖြင့် ရယူခြင်းဖြစ်သည်၊ ပို၍ ဘွင်းဘွင်းပြောရလျှင် မိမိ၏ ကာမစိတ်ဆန္ဒကို ဖြည့်ဆည်းရန် သူ၏ ခန္ဓာကိုယ်ကို ရယူခြင်း ဖြစ်သည်။ ထို့ကြောင့် ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ ဟူသော ဆိုရိုးစကား၏ နောက်ကွယ်မှ ရည်ရွယ်ချက်မှာ အမှန်တကယ်တွင် ယောက်ျားများ၏ ကာမစိတ်ဆန္ဒကို ဖြည့်ဆည်းရန် ဖြစ်သည်။ ယင်းက အမျိုးသမီးများအား ၎င်းတို့၏ အသွင်အပြင်နှင့် အဆင်တန်ဆာများကို ယောက်ျားများ နှစ်သက်သဘောကျရန် ပြုလုပ်ဖို့ တောင်းဆိုရုံမျှသာမက ယောက်ျားများ၏ ကာမစိတ်ဆန္ဒကိုလည်း ဖြည့်ဆည်းရန် တောင်းဆိုပေသည်။ ယင်းမှာ အသက်ရှင်ရန် အလွန်အောက်တန်းကျသောနည်းလမ်း မဟုတ်လော။ အကယ်၍ အမျိုးသမီးများသည် ဤဆိုရိုးစကား မှန်ကန်သည်၊ ယင်းမှာ ၎င်းတို့ စွမ်းဆောင်ရရှိသင့်ပြီး လိုက်နာသင့်သည့် အရာတစ်ခုဖြစ်သည်ဟု ထင်နေဆဲဖြစ်ပါက အမျိုးသမီးများသည် မိမိတို့ကိုယ်ကို သိက္ခာချနေကြခြင်း ဖြစ်သည်။ ယောက်ျားများသည် အမျိုးသမီးများအပေါ် လိင်ပိုင်းဆိုင်ရာ လိုအပ်ချက်များ ရှိပြီး ၎င်းတို့၏ ခန္ဓာကိုယ်များနှင့် ကစားလိုကြသည်။ အကယ်၍ အမျိုးသမီးများသည် ဤသည်ကို စက်ဆုပ်ရွံရှာဖွယ်ကောင်းပြီး မုန်းတီးဖွယ်ကောင်းသည်ဟု မြင်မည့်အစား၊ ယင်းမှာ ၎င်းတို့ ဘဝတစ်သက်တာ၏ အကြီးမားဆုံးသော ဂုဏ်ယူမှု၊ အဆုံးစွန်သော ဂုဏ်ယူမှုဖြစ်သည်ဟု ခံစားလျက်၊ မိမိတို့ကိုသဘောကျသူများအတွက် မိမိတို့ကိုယ်ကိုယ် အလှဆင်နေဆဲဖြစ်လျှင်၊ ၎င်းတို့သည် မိမိတို့ကိုယ်ကို သိက္ခာချနေကြခြင်းဖြစ်သည် မဟုတ်လော။ (ဟုတ်ပါသည်။) ဤသည်မှာ အမျိုးသမီးများကို ၎င်းတို့၏ လုပ်ပိုင်ခွင့်များအား လုံးဝ ခံစားခွင့်မပေးဘဲ ပိတ်ပင်လိုက်ခြင်း ဖြစ်သည်။ ယင်းသည် အမျိုးသမီးများ၏ ဖြစ်တည်ခွင့်၊ ၎င်းတို့၏ ဂုဏ်သိက္ခာနှင့် ၎င်းတို့၏ လူ့အခွင့်အရေးများကို ပိတ်ပင်သည်သာမက ယင်းမှာ အကြီးမားဆုံးသော ဂုဏ်ဖြစ်သည်ဟု ၎င်းတို့အား တွေးထင်စေသည်။ ဤသည်မှာ ရက်စက်သည် မဟုတ်လော။ လုံးဝ ရက်စက်လှသည်တကား။ ကိုယ်ပိုင်အုပ်ချုပ်ခွင့်နှင့် လူ့အခွင့်အရေး ဘာဆိုဘာမျှ မရှိခြင်းအပြင် အမျိုးသမီးတစ်ဦး၏ ပျော်ရွှင်မှု၊ ဝမ်းမြောက်မှုနှင့် သာယာကြည်နူးခြင်းတို့ကို ယောက်ျားများအား နှစ်သက်စေခြင်းနှင့် ၎င်းတို့ကို အပြည့်အဝ ဖြည့်ဆည်းပေးခြင်းဟူသော အခြေခံအုတ်မြစ်ပေါ်တွင်သာ စွမ်းဆောင်ရရှိနိုင်ပေသည်။ အမျိုးသမီးများက လူမဆန်သော မည်သည့်ဆက်ဆံမှုကို ခံစားရသည်ဖြစ်စေ ၎င်းတို့သည် ထိုအရာ၌ ဂုဏ်ယူနေရန် လိုအပ်ဆဲ ဖြစ်သည်။ ဤသည်မှာ အမျိုးသမီးများကို မတရားဖိနှိပ်ခြင်းနှင့် ဖျက်ဆီးခြင်း မဟုတ်လော။ ခေတ်သစ်အမျိုးသမီးများဖြစ်စေ၊ ရှေးခေတ် အမျိုးသမီးများဖြစ်စေ ၎င်းတို့အားလုံးက ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ ဟူသော ဆိုရိုးစကားကို ၎င်းတို့၏ ဆောင်ပုဒ်၊ ၎င်းတို့၏ ဘဝရည်မှန်းချက်အဖြစ် မှတ်ယူကြသည်။ ဤသည်မှာ လုံးဝ မှားယွင်းသည် မဟုတ်လော။ ဤသည်မှာ စာတန်က လူတို့ကို မတရားဖိနှိပ်ပြီး အထင်အမြင်မှားစေရန် အသုံးပြုသည့် လှည့်ကွက်တစ်ခုဖြစ်သည် မဟုတ်လော။ (ဟုတ်ပါသည်။)...လူတို့က ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ဟု ပြောဆိုခြင်း၏ ရည်ရွယ်ချက်မှာ ယောက်ျားတစ်ဦးက မိန်းမတစ်ဦးကို သဘောကျခြင်းလောက် ဧကန်မုချ မရိုးရှင်းပေ။ ယင်းသည် အမျိုးသားများကို အမျိုးသမီးများအပေါ် လွှမ်းမိုးအုပ်ချုပ်သည့် အနေအထားတွင် လုံးဝ ရှိစေသည်။ ပို၍ တိတိကျကျဆိုရလျှင် ဤဆိုရိုးစကားသည် ယောက်ျားကသာလွန်ပြီး မိန်းမကနိမ့်ကျသည်ဟူသော ဓလေ့စရိုက်အောက်တွင် ပေါ်ပေါက်လာခဲ့ခြင်း ဖြစ်သည်။ ထို့အပြင် လက်တွေ့အရှိတရားမှာ အမျိုးသမီးများသည် မည်သည့် လူမှုစနစ်အောက်တွင်မဆို အားနွဲ့သောအုပ်စုဖြစ်ပြီး ယောက်ျားများ၏ အဖြည့်ခံများနှင့် ကစားစရာများအဖြစ် ရှုမြင်ခံရသည်။ ထို့ကြောင့် ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ ဟူသော ဆိုရိုးစကားသည် အမျိုးသမီးအားလုံးအတွက် လုံးဝ ဂုဏ်သရေပျက်ခြင်း ဖြစ်သည်။ အကယ်၍ အမျိုးသမီးများသည် ဤဆိုရိုးစကားကို အထူးသဖြင့် သဘောတူပါက ယင်းမှာ အမျိုးသမီးများအတွက် ဝမ်းနည်းစရာဖြစ်ပြီး ဤဆိုရိုးစကားကို သဘောတူသော အမျိုးသမီးအားလုံးကို အထင်သေးသင့်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၄)) ဘုရားသခင်ရဲ့ နှုတ်ကပတ်တော်တွေကနေတစ်ဆင့်၊ အမျိုးသားတွေက အမျိုးသမီးတွေကို သဘောကျတာပဲဖြစ်ဖြစ်၊ အမျိုးသမီးတွေက အမျိုးသားတွေ စိတ်ကျေနပ်အောင် ကြိုးစားတာပဲဖြစ်ဖြစ်၊ သူတို့ရဲ့ရည်ရွယ်ချက်က ဇာတိပကတိရဲ့ လိုအင်ဆန္ဒတွေကို လိုက်လျောဖို့ပဲဆိုတာကို ကျွန်မ ရှင်းရှင်းလင်းလင်း မြင်ခဲ့ရတယ်။ ဖောက်ပြန်ပျက်စီးနေတဲ့ လူသားမျိုးနွယ်မှာ ဘဝအပေါ်မှန်ကန်တဲ့အမြင်တွေမရှိကြဘူး၊ ပြီးတော့ ပုံမှန်အိမ်ထောင်ရေးဘဝကို ထိန်းသိမ်းဖို့ သူတို့ရဲ့တာဝန်တွေကို ဘယ်လိုဖြည့်ဆည်းရမလဲဆိုတာကိုလည်း မသိကြဘူး။ အမျိုးသားနဲ့အမျိုးသမီးတွေ အတူပေါင်းသင်းတဲ့အခါ အများအားဖြင့်က သူတို့ရဲ့ ဇာတိပကတိဆိုင်ရာ လိုအင်ဆန္ဒတွေကို ဖြေလျှော့ဖို့ပဲဖြစ်တယ်။ အမျိုးသမီးတွေက အမျိုးသားတွေရဲ့လိုအင်ဆန္ဒတွေကို ဖြည့်ဆည်းပေးဖို့အတွက် အမျိုးသားတွေကို စိတ်ကျေနပ်အောင် လုပ်ပေးဖို့ ကြိုးစားရင်း ကိုယ့်ကိုယ်ကိုယ် အလှဆင်ဖို့ အစွမ်းကုန် ကြိုးစားကြရတယ်။ ဒါပေမဲ့ အမျိုးသားတွေကတော့ သူတို့ရဲ့ပျော်ရွှင်မှုအတွက် အမျိုးသမီးတွေ လှပအောင်ပြင်ဆင်တာကို မျှော်လင့်နေရင်းနဲ့ပဲ အမျိုးသမီးတွေနဲ့ ကစားနေကြတယ်။ ဒီကျိုးကြောင်းဆင်ခြင်မှုက လုံးဝကို အဓိပ္ပာယ်မရှိဘူး။ ဒါဟာ အမျိုးသမီးတွေကို နင်းချေဖျက်ဆီးဖို့ စာတန်ရဲ့ လှည့်ကွက်သက်သက်ပဲ။ ဘုရားသခင်ကသာ ဒါတွေအားလုံးကို ဖော်ထုတ်မပေးခဲ့ဘူးဆိုရင် ဒီစကားက မှန်တယ်လို့ ကျွန်မ ထင်နေမိဦးမှာပဲ။ ကျွန်မ တကယ်ကို မိုက်မဲပြီး ယုတ်ညံ့လိုက်တာ။ ကျွန်မ နုပျို၊ လှပပြီး ကိုယ်လုံးကိုယ်ပေါက်လှခဲ့တုန်းက ခင်ပွန်းနဲ့အတူ အပြင်ထွက်တဲ့အခါ သူ့ကို မျက်နှာပန်းလှစေခဲ့ပြီး သူ့ရဲ့အတ္တကို အပြည့်အဝ ဖြည့်ဆည်းပေးနိုင်ခဲ့တယ်၊ ဒါကြောင့် သူက ကျွန်မကို ကောင်းကောင်းဆက်ဆံခဲ့တယ်။ ကလေးမွေးပြီးတဲ့နောက်မှာတော့ ကျွန်မက အရင်ကလို မသွယ်လျ၊ မလှပတော့ဘူး၊ ဒါကြောင့် သူ့ရဲ့စိတ်ဓာတ်အမှန်တွေ ပေါ်လာခဲ့တယ်။ သူ့ရဲ့အရင်က မြတ်နိုးမှုနဲ့ ခင်မင်တွယ်တာမှုတွေက တဖြည်းဖြည်း မထီမဲ့မြင်ပြုမှုနဲ့ အေးစက်မှုအဖြစ် ပြောင်းလဲသွားခဲ့တယ်။ ခင်ပွန်းရဲ့နှလုံးသားကို ပြန်ရဖို့အတွက် သူ စိတ်ကျေနပ်အောင်လုပ်ဖို့ နည်းလမ်းတွေ ကြိုးစားရှာခဲ့တယ်၊ ကိုယ့်ကိုယ်ကိုယ် လှပအောင်လုပ်ပြီး ဝိတ်ချဖို့ နည်းလမ်းပေါင်းစုံကို သုံးခဲ့တယ်။ ဒါပေမဲ့ ဒါက သူ့ကို ယာယီအသစ်အဆန်းတစ်ခုအနေနဲ့သာ ကျေနပ်စေခဲ့ပြီး ကျွန်မတို့ရဲ့အိမ်ထောင်ရေးဘဝကို တိုးတက်အောင် ဘာတစ်ခုမှ မလုပ်ပေးနိုင်ခဲ့ဘူး။ ကျွန်မတို့က အိမ်တစ်အိမ်တည်းရဲ့ အမိုးအောက်မှာ နေခဲ့ကြပေမဲ့ သူစိမ်းတွေလိုပါပဲ။ အဲဒီခံစားချက်က ကျွန်မကို ခဏခဏဆိုသလို စိုးရိမ်ပူပန်စေပြီး စိတ်ဆင်းရဲစေခဲ့တယ်၊ ကိုယ့်ဘဝကိုယ် အဆုံးသတ်ဖို့အထိတောင် တွေးစေခဲ့တယ်။ ဘုရားသခင်ရဲ့ နှုတ်ကပတ်တော်တွေကို ဖတ်ပြီးမှသာ ကျွန်မ ဆင်ခြင်သုံးသပ်မိပြီး ခင်ပွန်းရဲ့အရင်က ကျွန်မအပေါ်ထားတဲ့ ခင်မင်တွယ်တာမှုက စစ်မှန်တာမဟုတ်ဘူးဆိုတာကို သဘောပေါက်ခဲ့တယ်။ သူက ကျွန်မရဲ့ရုပ်ရည်ကိုပဲ သဘောကျခဲ့တာ။ ပွင့်ပွင့်လင်းလင်း ပြောရရင် သူက ကျွန်မရဲ့နုပျိုမှုနဲ့ အလှကိုပဲ သဘောကျခဲ့တာဖြစ်ပြီး ကျွန်မရဲ့ရုပ်ရည်တွေ မှေးမှိန်သွားပြီး ကိုယ်လုံးကိုယ်ပေါက် ပြောင်းလဲသွားတဲ့အခါ သူ့ရဲ့မထီမဲ့မြင်ပြုမှုနဲ့ အေးစက်မှုအားလုံးက ပေါ်လွင်လာခဲ့တယ်။ သူက ကျွန်မကို ဘယ်တုန်းကမှ တကယ်ဂရုမစိုက်ခဲ့ဘူး၊ ပြီးတော့ ခင်ပွန်းတစ်ယောက်ရဲ့တာဝန်တွေကို ဘယ်လိုဖြည့်ဆည်းရမလဲဆိုတာကိုလည်း သူနားမလည်ခဲ့ဘူး။ ဒီလိုအိမ်ထောင်ရေးမျိုးက ဘယ်လိုလုပ် ပျော်ရွှင်နိုင်မှာလဲ။ ကျွန်မက ဘဝအပေါ်ထားတဲ့ ကိုယ့်အမြင်တွေ၊ တန်ဖိုးထားမှုတွေကို ခင်ပွန်း စိတ်ကျေနပ်အောင် လုပ်တာတွေနဲ့ ချည်နှောင်ထားခဲ့တယ်။ ခင်ပွန်းရဲ့သဘောကျမှုကိုရရင် သူ့နှလုံးသားကို ဆက်ထိန်းထားနိုင်မယ်၊ ပြီးတော့ ဒီနည်းလမ်းနဲ့မှပဲ ကိုယ့်ဘဝက ပျော်ရွှင်ပြီး ဝမ်းမြောက်နိုင်မယ်လို့ တလွဲ တွေးထင်ခဲ့တယ်။ အကျိုးဆက်အနေနဲ့ ကျွန်မဟာ မခံမရပ်နိုင်အောင် ဆင်းရဲဒုက္ခရောက်တဲ့အထိ ကိုယ့်ကိုယ်ကိုယ် ညှဉ်းပန်းခဲ့တယ်။ ဒါတွေအားလုံးဟာ ကျွန်မရဲ့လိုက်စားမှုနောက်ကွယ်က မှားယွင်းတဲ့အမြင်တွေကြောင့် ဖြစ်ခဲ့ရတာပါ။ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ အယူအဆနဲ့သာ အသက်ရှင်မယ်ဆိုရင် စာတန်ရဲ့လှည့်စားမှုကိုပဲ ခံရပြီး နောက်ဆုံးမှာ သူ့ရဲ့သားကောင်ဖြစ်သွားနိုင်တယ်ဆိုတာကို အဲဒီအခါမှပဲ ကျွန်မ ရှင်းရှင်းလင်းလင်း မြင်ခဲ့ရတယ်။ တကယ်ကို သနားစရာကောင်းပြီး ဝမ်းနည်းစရာပါပဲ။

ကျွန်မ ဘုရားသခင်ရဲ့ နှုတ်ကပတ်တော်တွေကို ဆက်ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ ဟူသော ဆိုရိုးစကားက မှန်ကန်သလော၊ မမှန်ကန်သလော (မမှန်ကန်ပါ။) ဤဆိုရိုးစကားသည် အပြုသဘောဆောင်သော အရာတစ်ခု မဟုတ်သည့်အပြင်၊ မှန်ကန်သော အတွေး သို့မဟုတ် ရှုထောင့်တစ်ခုလည်း မဟုတ်ပေ။ သမ္မာကျမ်းစာနှင့် ဘုရားသခင် ဖော်ပြခဲ့သော နှုတ်ကပတ်တော်များထဲတွင် ကြည့်လော့၊ မိန်းမတို့သည် ၎င်းတို့ကို သဘောကျသူများအတွက် အလှဆင်သင့်ကြောင်း ပြောသည့် မည်သည့်ဝါကျတစ်ကြောင်းတလေ ရှိသလော။ ယောက်ျားတို့သည် မိန်းမတို့အထက်တွင် ရှိသည်ဟု ဆိုလျက် ယောက်ျားနှင့် မိန်းမတို့၏ အဆင့်အတန်းကို အဆင့်များအဖြစ် ပိုင်းခြားသည့် ဝါကျတစ်ကြောင်းတလေ ရှိသလော။ မရှိပေ။ သမ္မာကျမ်းစာရှိ ကမ္ဘာဦးကျမ်းတွင် မှတ်တမ်းတင်ထားသည်မှာ မိန်းမသည် ယောက်ျား၏ အရိုးထဲကအရိုး၊ အသားထဲကအသား ဖြစ်သည်ဟူ၍ ဖြစ်သည်။ ယောက်ျားနှင့် မိန်းမတို့သည် ဘုရားသခင် ဖန်ဆင်းခဲ့သော လူသားများ ဖြစ်ကြသည်၊ ၎င်းတို့သည် အဆင့်များ ပိုင်းခြားခြင်း မရှိဘဲ၊ သာလွန်သူနှင့် နိမ့်ကျသူဟူ၍ ခွဲခြားမှုမရှိဘဲ ဘုရားသခင်၏ ရှေ့မှောက်တွင် တန်းတူညီတူ ဖြစ်ကြသည်။ လူတို့ကို သာလွန်သူနှင့် နိမ့်ကျသူဟူ၍ ပိုင်းခြားခြင်းနှင့် အဆင့်အတန်းနှင့်ဆိုင်သော အဆင့်များကို ခွဲခြားခြင်းသည် စာတန်လုပ်ဆောင်သော အရာတစ်ခု ဖြစ်သည်။ ယင်းမှာ စာတန်က မိန်းမများကို ဖိနှိပ်ညဉ်းပန်းခြင်း၏ စစ်မှန်သော သက်သေပင် ဖြစ်သည်။ အစအဦး၌ ဘုရားသခင်က လူသားမျိုးနွယ်ကို ဖန်ဆင်းခဲ့သည့်အချိန်မှစ၍ ယောက်ျားနှင့် မိန်းမတို့သည် ဘုရားသခင်၏ အမြင်တွင် တန်းတူညီမျှ ဖြစ်ခဲ့ကြသည်။ နှစ်ဦးစလုံးသည် ဖန်ဆင်းခံများဖြစ်ကြပြီး ဘုရားသခင်၏ ကယ်တင်ခြင်းကို ခံရမည့်သူများ ဖြစ်ကြသည်။ ဘုရားသခင်သည် ယောက်ျားတို့က သာလွန်ပြီး မိန်းမတို့က နိမ့်ကျသည်ဟု မည်သည့်အခါမျှ မပြောခဲ့သည့်အပြင်၊ ယောက်ျားတို့သည် မိန်းမတို့၏ ဦးခေါင်း သို့မဟုတ် ၎င်းတို့၏ သခင်များ ဖြစ်သင့်သည်ဟုလည်းကောင်း၊ ယောက်ျားတို့သည် မိန်းမတို့အထက်တွင် လွှမ်းမိုးသင့်သည်ဟုလည်းကောင်း၊ မည်သည့်အလုပ်တွင်မဆို ယောက်ျားတို့က မိန်းမတို့ထက် ဦးစားပေးခံရသင့်သည်ဟုလည်းကောင်း၊ သို့မဟုတ် ယောက်ျားတို့တွင် ၎င်းတို့၏ ကိုယ်ပိုင်ထင်မြင်ချက်များရှိပြီး အဓိက ကျောရိုးများဖြစ်စဉ်တွင်၊ မိန်းမတို့က ယောက်ျားတို့၏စကားကို ပို၍နားထောင်သင့်သည်ဟုလည်းကောင်း သူက မည်သည့်အခါမျှ မပြောခဲ့ပေ။ ဘုရားသခင်သည် ထိုသို့သော အရာများကို မည်သည့်အခါမျှ မပြောဆိုခဲ့ပေ။ စာတန်၏ ဖောက်ပြန်ပျက်စီးမှုကြောင့်သာလျှင် ယောက်ျားတို့က သာလွန်ပြီး မိန်းမတို့က နိမ့်ကျသည်ဟူသော ဆိုရိုးစကားများက လူတို့ကြားတွင် ပေါ်ပေါက်လာခဲ့ပြီး၊ ထို့နောက် ဤခေတ်ရေစီးကြောင်းက မိန်းမများကို ယောက်ျား၏ သြဇာအာဏာအောက်တွင် စဉ်ဆက်မပြတ် ဖိနှိပ်ထားလျက်၊ လူ့အဖွဲ့အစည်းတစ်လျှောက်လုံးနှင့် လူသားမျိုးနွယ်အားလုံးတစ်လျှောက်တွင် ဖြစ်ပေါ်လာခဲ့ခြင်းဖြစ်သည်။ သမ္မာတရားကို နားလည်မှုကင်းမဲ့ခြင်းကြောင့် မိန်းမတို့သည် စာတန်၏ အမျိုးမျိုးသော ဆိုးယုတ်သည့် ခေတ်ရေစီးကြောင်းများ၏ လွှမ်းမိုးခြင်းနှင့် အထင်အမြင်မှားစေခြင်းကို ခံရပြီးနောက် ၎င်းတို့သည် ယောက်ျားတို့၏ ဆင့်ပွားဖြစ်သည် သို့မဟုတ် ယောက်ျားတို့ထက် အဆင့်အတန်း နိမ့်သည်ဟု ခံစားကြရသည်။ ထို့ကြောင့် ယနေ့မျက်မှောက်ခေတ်အထိတိုင် များစွာသော မိန်းမတို့သည် ‘မိန်းမတစ်ယောက်သည် သူမကိုသဘောကျသူအတွက် အလှဆင်သည်’ ဟူသော ဆိုရိုးစကားက မှန်ကန်သည်ဟု ယုံကြည်နေကြဆဲ ဖြစ်သည်။ ဤသည်မှာ အလွန် ဝမ်းနည်းဖွယ်ကောင်းသောအရာတစ်ခု ဖြစ်သည်။ လူတို့သည် သမ္မာတရားကို နားမလည်ပါက များစွာသော တိကျသည့် ကိစ္စရပ်များတွင် စာတန်၏ အမျိုးမျိုးသော အတွေးများနှင့် ရှုထောင့်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံနေကြရဆဲ ဖြစ်သည်။ ဤသေးငယ်သော ကိစ္စရပ်လေးတစ်ခုပင်လျှင် အလွန် သရုပ်ဖော်ပြနိုင်သည် မဟုတ်လော။ (ဟုတ်ပါသည်။)...ဖန်ဆင်းခံ လူသားမျိုးနွယ်ဝင်များအနေဖြင့် မိန်းမတို့သည် လိင်နှင့် ခန္ဓာဗေဒပိုင်းတွင်သာ ယောက်ျားတို့နှင့် ကွဲပြားသည်။ အခြားသော ကဏ္ဍများတွင်မူ မည်သည့်ကွဲပြားမှုမျှ လုံးဝမရှိပေ။ ဘုရားသခင်၏ အမြင်တွင် ယောက်ျားနှင့် မိန်းမတို့သည် အဆင့်အတန်း၌ ကွဲပြားမှုမျှ ဘာဆိုဘာမျှ မရှိကြပေ။ ဘုရားသခင်သည် မည်သည့်အခြေအနေအောက်တွင်မျှ သူက ယောက်ျားတို့အပေါ် ထားရှိသော တောင်းဆိုချက်များနှင့် ကွဲပြားသည့် တောင်းဆိုချက်များကို မိန်းမတို့အပေါ် မည်သည့်အခါမျှ မပြုလုပ်ခဲ့ပေ။ ဘုရားသခင် ရွေးချယ်သော လူအရေအတွက်၊ ကယ်တင်ခြင်း၏ မျှော်လင့်ချက်၊ တာဝန်များ ထမ်းဆောင်ရန် ၎င်းတို့၏ အခွင့်အရေးများ၊ ၎င်းတို့ ထမ်းဆောင်နိုင်သော တာဝန်များနှင့် ၎င်းတို့ လုပ်ဆောင်နိုင်သည့် အလုပ်တို့ကဲ့သို့သော ကဏ္ဍများတွင် မိန်းမတို့သည် ယောက်ျားတို့နှင့် အခြေခံအားဖြင့် တန်းတူညီမျှ ဖြစ်ကြသည်။ မိန်းမတို့သည် ယောက်ျားတို့ထက် မလျော့နည်းပေ။ ဤသည်မှာ လက်တွေ့အခြေအနေ ဖြစ်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၄)) ဘုရားသခင်ရဲ့ နှုတ်ကပတ်တော်တွေကနေ ကျွန်မနားလည်ခဲ့တာကတော့ ယောက်ျားဖြစ်စေ၊ မိန်းမဖြစ်စေ လူအားလုံးဟာ ဖန်ဆင်းခံတွေဖြစ်ပြီး ဘုရားသခင်ရှေ့မှာ တန်းတူညီတူရှိကြတယ်။ ယောက်ျားကမြတ်တယ်၊ မိန်းမကနိမ့်တယ်ဆိုတာမျိုး လုံးဝမရှိဘူး။ ဘုရားသခင်က ယောက်ျားနဲ့မိန်းမကို ဖန်ဆင်းခဲ့ပြီး သူတို့အတွက် အိမ်ထောင်ရေးနဲ့ မိသားစုကို စီစဉ်ပေးခဲ့တာဟာ လူတွေအချင်းချင်း အဖော်ပြုပြီး သူတို့ရဲ့တာဝန်တွေကို ဖြည့်ဆည်းကြဖို့ မျှော်လင့်ခဲ့လို့ပဲ။ ဒါပေမဲ့ စာတန်ကတော့ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” တို့ “ယောက်ျားက မိန်းမထက်မြတ်တယ်” တို့လို မိစ္ဆာဒိဋ္ဌိအယူနဲ့ မှားယွင်းပြီး အဓိပ္ပာယ်မဲ့တာတွေကို လူတွေထဲကို သွတ်သွင်းပေးတယ်၊ သူ့ရဲ့ရည်ရွယ်ချက်က အမျိုးသမီးတွေကို ဖိနှိပ်ဖို့နဲ့ ညှဉ်းပန်းနှိပ်စက်ဖို့ပဲ။ အရင်တုန်းက ကျွန်မဟာ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ မှားယွင်းပြီး အဓိပ္ပာယ်မဲ့တဲ့အယူအဆနဲ့ အမြဲတမ်း အသက်ရှင်ခဲ့ပြီး ခင်ပွန်းကို ကျွန်မရဲ့အားကိုးရာ၊ ကျွန်မရဲ့အရာအားလုံးအနေနဲ့ သဘောထားခဲ့တယ်။ သူ စိတ်ကျေနပ်အောင် လုပ်ပေးဖို့ နည်းလမ်းတွေကို ဦးနှောက်ခြောက်အောင် စဉ်းစားခဲ့တယ်၊ သူ့အတွက်နဲ့ ကိုယ့်ကိုယ်ကိုယ်တောင် အမြဲတမ်း ပြောင်းလဲခဲ့တယ်။ ဒါပေမဲ့ အခြေအနေတွေက ကျွန်မထင်သလို ဖြစ်မလာခဲ့ဘူး၊ သူ စိတ်ကျေနပ်အောင် ဘယ်လောက်ပဲ ကြိုးစားပါစေ၊ သူ့ရဲ့စစ်မှန်တဲ့ချစ်ခင်တွယ်တာမှုကို ဘယ်တော့မှ မရခဲ့ဘဲ ကျွန်မတို့နှစ်ယောက်ဟာ တစ်ယောက်နဲ့တစ်ယောက် သူစိမ်းတွေလို ဖြစ်လာခဲ့တယ်။ သူက ကျွန်မကို ဂရုမစိုက်ဘူး၊ မချစ်ဘူးလို့ ကျွန်မက စောဒကတက်ခဲ့ပြီး သူကလည်း ကျွန်မ သူ့ကို နားမလည်ဘူးလို့ စောဒကတက်ခဲ့တယ်။ ကျွန်မတို့ကြားမှာ အချစ်မရှိဘူး၊ အလေးထားမှုမရှိဘူး၊ တစ်ယောက်ကိုတစ်ယောက် မကျေမနပ်ဖြစ်လာကြပြီး ကျွန်မတို့ရဲ့ဆက်ဆံရေးက တဖြည်းဖြည်း ပြိုကွဲခြင်းဆီကို ဦးတည်သွားခဲ့တယ်။ ဒါပေမဲ့ ဘုရားသခင်ရဲ့ နှုတ်ကပတ်တော်တွေကို စားသောက်တော့ ကျွန်မနားလည်ခဲ့တာက မိသားစုဘဝမှာ ဇနီးတစ်ယောက်အနေနဲ့ ကိုယ့်ရဲ့တာဝန်တွေကိုပဲ ဖြည့်ဆည်းဖို့လိုတယ်၊ ခင်ပွန်းရဲ့နှလုံးသားကို ဖက်တွယ်ထားဖို့ ကြိုးစားတာနဲ့ အာရုံက နစ်မြုပ်မနေသင့်ဘူး။ သူ စိတ်ကျေနပ်အောင်လုပ်ဖို့လည်း နည်းလမ်းပေါင်းစုံကို သုံးပြီး ကြိုးစားစရာမလိုဘူးဆိုတာပါပဲ။ အဲဒီလိုလုပ်တာဟာ ကိုယ့်ကိုယ်ကိုယ် ဖျက်ဆီးရာရောက်တယ်။ လင်နဲ့မယားဟာ တစ်ယောက်နဲ့တစ်ယောက် တန်းတူညီတူရှိပြီး တစ်ယောက်ချင်းစီမှာ သူတို့ရဲ့ကိုယ်ပိုင်တာဝန်တွေနဲ့ ဝတ္တရားတွေရှိကြတယ်။ တစ်နည်းအားဖြင့်ပြောရရင် ဘုရားသခင် အမိန့်နဲ့ပြဋ္ဌာန်းပေးထားတဲ့ အိမ်ထောင်ရေးရဲ့ဘောင်အတွင်းမှာ သူတို့ဟာ တစ်ယောက်အပေါ်တစ်ယောက်ထားတဲ့ တာဝန်တွေကို ဖြည့်ဆည်းသင့်ပြီး ဘဝရဲ့အဆင့်တိုင်းကို ဖြတ်သန်းတဲ့အခါမှာ တစ်ယောက်ကိုတစ်ယောက် အပြန်အလှန် ထောက်ပံ့သင့်ကြတယ်။

ဘုရားသခင်ရဲ့ နှုတ်ကပတ်တော်တွေကနေ အရေးကြီးဆုံးသော သမ္မာတရားတစ်ခုကိုလည်း ကျွန်မနားလည်ခဲ့တယ်။ ဖန်ဆင်းခံတစ်ဦးအနေနဲ့ ဘုရားသခင်ပေးအပ်ထားတဲ့ တာဝန်ပေးစေခိုင်းချက်နဲ့ အထူးတာဝန်ကို ကောင်းကောင်း ဖြည့်ဆည်းသင့်တယ်။ ဒါဟာ ဘဝရဲ့စစ်မှန်တဲ့အဓိပ္ပာယ်နဲ့ တန်ဖိုးဖြစ်ပြီး အမှန်ကန်ဆုံးသော လိုက်စားမှုလည်း ဖြစ်တယ်။ ဘုရားသခင်ပြောခဲ့သလိုပါပဲ။ “လူတစ်ယောက်ဘဝ၏ တန်ဖိုးမှာ အဘယ်နည်း။ စားခြင်း၊ သောက်ခြင်း၊ ပျော်ပါးခြင်းကဲ့သို့သော ဇာတိပကတိ သာယာမှုများ၌ မွေ့လျော်ဖို့အတွက်သာ ဖြစ်သလော။ (မဟုတ်ပါ။) ဤသို့ဆိုလျှင် မည်သည့်အရာဖြစ်သနည်း။ ကျေးဇူးပြုပြီး သင်တို့၏ အတွေးများကို ဝေမျှလော့။ (ဖန်ဆင်းခံတစ်ယောက်၏ တာဝန်ကို ထမ်းဆောင်ရန်ဖြစ်သည်။ ဤသည်မှာ အနည်းဆုံးအနေဖြင့် လူတစ်ယောက်က သူ၏ ဘဝတွင် စွမ်းဆောင်ရရှိသင့်သည့်အရာ ဖြစ်သည်။) ဤသည်မှာ မှန်သည်။...တစ်ချက်တွင် ယင်းသည် ဖန်ဆင်းခံတစ်ဦး၏ တာဝန်ကို ဖြည့်ဆည်းခြင်းဖြစ်သည်။ အခြားတစ်ချက်တွင် သင်၏ အရည်အချင်းနှင့် လုပ်ဆောင်နိုင်စွမ်းအတွင်း ရှိသော အရာမှန်သမျှကို သင်တတ်နိုင်သမျှ အကောင်းဆုံး လုပ်ဆောင်ခြင်း၊ အနည်းဆုံးအနေဖြင့် သင်၏ အသိစိတ်က သင့်ကို အပြစ်မတင်သော၊ သင်၏ ကိုယ်ပိုင်အသိတရားဖြင့် ငြိမ်းချမ်းစွာနေနိုင်ပြီး သူတစ်ပါးတို့၏ အမြင်တွင် လက်ခံနိုင်ဖွယ်ဖြစ်သည်ဟု သက်သေပြသောနေရာသို့ ရောက်ရှိခြင်းဖြစ်သည်။ နောက်တစ်ဆင့် တက်လျှင် သင်၏ ဘဝတစ်လျှောက်တွင် သင်မွေးဖွားသည့် မိသားစု၊ သင်၏ ပညာရေးနောက်ခံ၊ သို့မဟုတ် သင်၏ အစွမ်းအစက မည်သို့ရှိသည်ဖြစ်စေ ဘဝတွင် လူတို့ နားလည်သဘောပေါက်သင့်သည့် သဘောတရားများကို သင် နားလည်မှုအချို့ ရှိရမည်။ ဥပမာ မည်သို့သော လမ်းကြောင်းမျိုးကို လူတို့ လျှောက်သင့်သည်၊ မည်သို့ အသက်ရှင်သင့်သည်၊ အဓိပ္ပာယ်ရှိသောဘဝကို မည်သို့ အသက်ရှင်သင့်သည်ဆိုသည်တို့ဖြစ်သည်။ သင်သည် အနည်းဆုံးအနေဖြင့် ဘဝ၏ စစ်မှန်သော တန်ဖိုးအနည်းငယ်ကို စူးစမ်းလေ့လာသင့်သည်။ ဤဘဝကို အချည်းနှီး အသက်ရှင်၍ မရပေ။ ပြီးလျှင် ဤကမ္ဘာမြေပေါ်သို့ အချည်းနှီးရောက်ရှိလာ၍ မရပေ။ အခြားအချက်တွင် သင်သည် သင်၏ဘဝသက်တမ်းအချိန်အတွင်းတွင် သင်၏ တာဝန်ကို ဖြည့်ဆည်းရမည်။ ဤသည်မှာ အရေးကြီးဆုံးဖြစ်သည်။ ကြီးမားသော အထူးတာဝန်၊ တာဝန် သို့မဟုတ် ဝတ္တရားတစ်ခုကို ပြီးမြောက်အောင် လုပ်ဆောင်ခြင်းနှင့်ပတ်သက်၍ ငါတို့ ပြောမည် မဟုတ်။ သို့သော် အနည်းဆုံးအနေဖြင့် တစ်စုံတစ်ခုကို သင်ဖြစ်မြောက်သင့်သည်။ ဥပမာ အသင်းတော်တွင် လူအချို့သည် ဧဝံဂေလိ ဖြန့်ဝေခြင်းအမှုကို အားကုန်စိုက်ထုတ်၍ လုပ်ဆောင်ကြပြီး ၎င်းတို့ တစ်ဘဝလုံး၏ အားအင်ကို ဆက်ကပ်အပ်နှံကြသည်။ အဖိုးအခ ကြီးစွာပေးဆပ်ပြီး လူများစွာကို ရရှိကြသည်။ ဤအတွက်ကြောင့် ၎င်းတို့၏ ဘဝများသည် အချည်းနှီးအသက်ရှင်ခဲ့ခြင်းမရှိ၊ ၎င်းတို့သည် တန်ဖိုးရှိပြီး ကိုယ်စိတ်ချမ်းသာမှု ရှိသည်ဟူ၍ ၎င်းတို့က ခံစားရသည်။ ဖျားနာခြင်း၊ သို့မဟုတ် သေခြင်းကို ရင်ဆိုင်ရသောအခါ ၎င်းတို့၏ တစ်ဘဝလုံးကို အနှစ်ချုပ်ပြီး ၎င်းတို့ အစဉ်လုပ်ဆောင်ခဲ့သမျှတိုင်းကို၊ ၎င်းတို့ လျှောက်ခဲ့သောလမ်းကို ပြန်လည်စဉ်းစားသောအခါ ၎င်းတို့၏ စိတ်နှလုံးတွင် စိတ်သက်သာမှုကို တွေ့ရှိကြသည်။ အပြစ်တင်ခြင်း၊ သို့မဟုတ် နောင်တရခြင်းကို ၎င်းတို့ မခံစားရပေ။ လူအချို့သည် အသင်းတော်ကို ဦးဆောင်စဉ်တွင်၊ သို့မဟုတ် အလုပ်ကဏ္ဍတစ်ခုအတွက် တာဝန်ခံရစဉ်တွင် အစွမ်းကုန် လုပ်ဆောင်ကြသည်။ ၎င်းတို့၏ စွမ်းရည် အပြည့်အဝကို ထုတ်လွှတ်ကြပြီး အားကုန် ထုတ်သုံးကြသည်။ ၎င်းတို့ လုပ်ဆောင်သည့်အလုပ်အတွက် အားအင်အလုံးစုံကို အသုံးပြုပြီး အဖိုးအခပေးဆပ်ကြသည်။ ၎င်းတို့သည် အားကြီးပြီး ခိုင်မာစွာ ရပ်တည်ရန်၊ နောက်မဆုတ်ရန်၊ ထိုအစား ဘုရားသခင်၏ မျက်မှောက်တော်သို့ ပြန်လာပြီး နောက်ဆုံး၌ ဘုရားသခင်အတွက်ပင် သက်သေခံရန်အတွက် ၎င်းတို့၏ ကိုယ်ပိုင်အားနည်းချက်များနှင့် အပျက်သဘောဆောင်ခြင်းတို့အလယ်တွင် ၎င်းတို့၏ ရေလောင်းခြင်း၊ ခေါင်းဆောင်ခြင်း၊ ကူညီပံ့ပိုးခြင်းမှတစ်ဆင့် လူများစွာကို ကူညီကြသည်။ ထို့အပြင် ၎င်းတို့ ခေါင်းဆောင်သည့် အချိန်ကာလအတွင်းတွင် အရေးပါသော အလုပ်များစွာကို ပြီးမြောက်ကြပြီး ဆိုးယုတ်သောသူ တော်တော်များများကို ရှင်းလင်းပစ်သည်။ ဘုရားသခင် ရွေးချယ်ထားသောလူများကို ကာကွယ်ပေးသည်။ ကြီးမားသော ဆုံးရှုံးမှုအချို့ကို ပြန်လည် ရယူပေးသည်။ ဤအောင်မြင်မှုအားလုံးသည် ၎င်းတို့ ခေါင်းဆောင်သည့်အချိန်အတွင်းတွင် ဖြစ်ပေါ်သည်။ ၎င်းတို့လျှောက်ခဲ့သည့်လမ်းကြောင်းကို ပြန်ကြည့်လျှင်၊ ဤနှစ်များတစ်လျှောက်တွင် ၎င်းတို့လုပ်ဆောင်ခဲ့သည့် အလုပ်နှင့် ပေးဆပ်ခဲ့သည့် အဖိုးအခကို ပြန်ပြောင်းတွေးကြည့်လျှင် ၎င်းတို့သည် နောင်တရခြင်း၊ သို့မဟုတ် အပြစ်တင်ခြင်းကို မခံစားရပေ။ ၎င်းတို့သည် ဤအရာများကို လုပ်ဆောင်ခြင်းနှင့်ပတ်သက်၍ မည်သည့်နောင်တမျှ မခံစားရဘဲ တန်ဖိုးရှိသည့်အသက်တာကို အသက်ရှင်နေထိုင်ခဲ့ပြီးဖြစ်ကြောင်းနှင့် ၎င်းတို့၏ စိတ်နှလုံးတွင် တည်ငြိမ်မှုနှင့် ကိုယ်စိတ်ချမ်းသာမှုတို့ ရှိကြသည်ဟု ယုံကြည်ကြ၏။ ယင်းမှာ ကောင်းလှပါတကား။ ဤသည်မှာ ၎င်းတို့ ရရှိပြီးဖြစ်သည့် အသီးအပွင့်ဖြစ်သည် မဟုတ်လော။ (ဟုတ်ပါသည်။) ဤတည်ငြိမ်ပြီး သက်သာသည့် ခံစားချက်သည်၊ ဤနောင်တများမရှိခြင်းသည် အပြုသဘောဆောင်သော အရာများနှင့် သမ္မာတရားကို လိုက်စားခြင်း၏ ရလဒ်နှင့် ရိတ်သိမ်းမှုဖြစ်သည်။ လူတို့အပေါ် မြင့်မားသောစံနှုန်းများကို မထားရှိကြစို့နှင့်။ လူတစ်ယောက်က သူ၏ ဘဝတစ်လျှောက်တွင် သူလုပ်ဆောင်သင့်သည့်၊ သို့မဟုတ် လုပ်ဆောင်ရန် လိုလားသည့် အလုပ်တစ်ခုနှင့် ရင်ဆိုင်ရသည့် အခြေအနေတစ်ခုကို စဉ်းစားကြည့်ကြစို့။ သူ၏ နေရာကို ရှာတွေ့ပြီးနောက်တွင် သူသည် သူ၏နေရာတွင် ခိုင်မာစွာရပ်တည်သည်၊ သူ၏ နေရာကို စွဲကိုင်ထားသည်၊ အပန်းတကြီးလုပ်ရသော အားထုတ်မှုနှင့် သူ၏ အင်အားအားလုံးတို့ကို အသုံးပြုကာ သူ လုပ်ဆောင်သင့်ပြီး ပြီးမြောက်သင့်သည့်အရာကို အောင်မြင်ပြီး ပြီးမြောက်လေသည်။ ၎င်းတို့သည် နောက်ဆုံးတွင် ရှင်းလင်းပြောဆိုရန်အတွက် ဘုရားရှေ့၌ ရပ်သောအခါ အတော်အတန်ပင် ကျေနပ်မှုရှိကြပြီး ၎င်းတို့၏ စိတ်နှလုံးတွင် အပြစ်တင်ခြင်း၊ သို့မဟုတ် နောင်တရခြင်း မရှိပေ။ ၎င်းတို့သည် စိတ်သက်သာရာရကာ တစ်စုံတစ်ခုကို ရရှိပြီးဖြစ်သည်ဟုလည်းကောင်း၊ တန်ဖိုးရှိသော အသက်တာတစ်ခုကို အသက်ရှင်နေထိုင်ခဲ့ပြီးဖြစ်သည်ဟုလည်းကောင်း ခံစားကြရသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) အမျိုးသမီးဘယ်လောက်များများက သူတို့ခင်ပွန်းတွေအတွက် အသက်ရှင်ပြီး သူတို့က ကိုယ့်ခင်ပွန်း စိတ်ကျေနပ်အောင်လုပ်ရင်း တစ်ဘဝလုံး အချိန်ကုန်နေကြသလဲဆိုတာကို ကျွန်မစဉ်းစားမိတယ်။ သူတို့က သူတို့ရဲ့အိမ်ထောင်ရေးနဲ့ မိသားစုကို ကောင်းကောင်းထိန်းသိမ်းနိုင်ရင်တောင်မှ လူတစ်ယောက်ဟာ ဘာအတွက်အသက်ရှင်သင့်သလဲ၊ ဒါမှမဟုတ် တကယ်တန်ဖိုးရှိတဲ့ဘဝကို ဘယ်လိုအသက်ရှင်ရမလဲဆိုတာကို သူတို့မသိကြဘူး။ ဒါကိုမသိဘဲနဲ့ သူတို့ဘဝတွေမှာ ဘာအဓိပ္ပာယ်ရှိတော့မှာလဲ။ နောက်ဆုံးမှာတော့ သူတို့ အချည်းနှီး အသက်ရှင်နေကြတာ မဟုတ်ဘူးလား။ ကျွန်မ တစ်ချိန်က အိမ်ထောင်ရေးပျော်ရွှင်မှုကို လိုက်စားခဲ့ပုံကို ပြန်တွေးမိတယ်။ ကျွန်မခင်ပွန်း စိတ်ကျေနပ်အောင် ကြိုးစားပြီး လုပ်ပေးဖို့အတွက်ပဲ အဓိပ္ပာယ်မရှိတဲ့အရာမျိုးစုံကို လုပ်ခဲ့ပြီး မလိုအပ်တဲ့ ဆင်းရဲဒုက္ခအများကြီးကို ခံစားခဲ့ရတယ်၊ ဒါပေမဲ့ နောက်ဆုံးမှာတော့ ဒဏ်ရာဗရပွနဲ့ ခန္ဓာကိုယ်ကလွဲလို့ ကျွန်မ ဘာများရခဲ့လို့လဲ။ ဆင်ခြင်သုံးသပ်ကြည့်တော့ အဲဒီအတွေ့အကြုံက ကျွန်မရဲ့ မှတ်ဉာဏ်ထဲမှာ တကယ်ကို စွဲထင်နေခဲ့တယ်။ အဲဒါက ကျွန်မဘဝရဲ့ အနိမ့်ဆုံးအချိန်ဖြစ်ခဲ့ပြီး ကျွန်မ အမျှော်လင့်ချက်အမဲ့ဆုံးနဲ့ အနာကျင်ရဆုံးအချိန်လည်း ဖြစ်ခဲ့တယ်။ ဖောက်ပြန်ပျက်စီးတဲ့ လူသားမျိုးနွယ်ဟာ စာတန်ရဲ့ စိတ်သဘောထားတွေနဲ့ ပြည့်နေတယ်၊ တဏှာရာဂနဲ့ ပြည့်နေတယ်၊ ပြီးတော့ အချစ်စစ်ဆိုတာ ဘာလဲဆိုတာကိုတောင် လုံးဝမသိဘူး၊ ကိုယ့်ရဲ့အိမ်ထောင်ရေးကို ဘယ်လိုထိန်းသိမ်းရမလဲဆိုတာကိုပိုလို့တောင် မသိပါဘူး၊ ကျွန်မကို နားလည်စေခဲ့တာက ဘုရားသခင်ရဲ့ နှုတ်ကပတ်တော်တွေပါပဲ။ လူတွေက တစ်ယောက်ကိုတစ်ယောက် အသုံးချပြီး လှည့်စားနေကြတာပဲ။ အချစ်စစ်ဆိုတာ မရှိဘူး။ လူသားမျိုးနွယ်အပေါ်ထားတဲ့ ဘုရားသခင်ရဲ့အချစ်တစ်ခုတည်းသာ အတ္တကင်းတယ်၊ အပေးအယူမရှိဘူး၊ တောင်းဆိုမှုတွေမရှိဘူး။ ဒါဟာ အမှန်ကန်ဆုံးနဲ့ အစစ်မှန်ဆုံးသော အချစ်ပဲ။ အမျိုးသမီးတစ်ယောက်ဟာ သမ္မာတရားကိုမလိုက်စားဘဲ၊ ဖန်ဆင်းခံတစ်ဦးရဲ့တာဝန်ကိုမထမ်းဆောင်ဘဲ ခင်ပွန်း စိတ်ကျေနပ်အောင်လုပ်ဖို့အတွက်ပဲ အသက်ရှင်နေရင် အဲဒီလိုဘဝမျိုးက တကယ်ကို ယုတ်ညံ့လှပါတယ်။

အခုတော့ ကျွန်မ တာဝန်ထမ်းဆောင်ဖို့ အိမ်ကနေ ထွက်ခွာလာခဲ့ပြီ၊ တာဝန်ထမ်းဆောင်နေရင်းနဲ့ ကျွန်မမှာ ဘယ်လိုဖောက်ပြန်ပျက်စီးတဲ့ စိတ်သဘောထားတွေ၊ ဘယ်လိုမှားယွင်းပြီး အဓိပ္ပာယ်မဲ့တဲ့ အတွေးအမြင်တွေရှိလဲဆိုတာကို ဆန်းစစ်ဖို့ အာရုံစိုက်ပြီး အဲဒါတွေကိုဖြေရှင်းဖို့ သမ္မာတရားကို သတိရှိရှိနဲ့ ရှာဖွေနေပါတယ်။ ဒီလိုအသက်ရှင်ခြင်းကမှ အဓိပ္ပာယ်ရှိတယ်လို့ ကျွန်မခံစားရတယ်။ “မိန်းမတစ်ယောက်ဟာ သူ့ကို သဘောကျတဲ့သူအတွက် လှပအောင် ပြင်ဆင်တယ်” ဆိုတဲ့ မှားယွင်းတဲ့ အတွေးအမြင်ကနေ ကျွန်မကို လမ်းပြခေါ်ထုတ်ပေးခဲ့တဲ့အတွက် ဘုရားသခင်ကို ကျေးဇူးတင်ပါတယ်။


၃၃။ လူတို့သည် ဘဝတွင် မည်သည့်အရာကို လိုက်စားသင့်သနည်း

ဝမ်ယင်၊ တရုတ်ပြည်

ကျွန်မကို ၁၉၇၀ ပြည့်လွန်နှစ်တွေတုန်းက သာမန်ကျေးလက်မိသားစုတစ်ခုမှာ မွေးဖွားခဲ့ပါတယ်။ ကျွန်မမှာ မောင်နှမတွေ အများကြီးရှိပြီးတော့ ဘဝက ဆင်းရဲကျပ်တည်းခဲ့တယ်။ ဒါပေမဲ့ ကျွန်မတို့ရွာမှာ ခရိုင်မြို့ထဲမှာ အလုပ်လုပ်ကြတဲ့ မိသားစုတချို့ရှိတယ်။ သူတို့က လစာတွေရတယ်၊ ကောင်းကောင်းစားတယ်၊ တင့်တောင့်တင့်တယ် ဝတ်ကြတယ်။ ရွာကလူတွေကလည်း သူတို့ကို အရမ်းကို ယဉ်ကျေးပြီး လေးစားကြတယ်။ ဒါတွေကို မြင်တဲ့အခါ ကျွန်မ တွေးမိလာတယ်၊ “ပိုက်ဆံရှိတာက ပိုကောင်းတာပဲ။ စားဝတ်နေရေး ပြည့်စုံတယ်၊ လူတွေကလည်း အထင်ကြီးကြတယ်” ပေါ့။ အမေကလည်း ကျွန်မကို ခဏခဏ တိုက်တွန်းတယ်၊ “ငါတို့အိမ်မှာ ချမ်းသာတဲ့ ဆွေမျိုးတစ်ယောက်မှ မရှိဘူး၊ အလုပ်ရဖို့ နည်းလမ်း လည်း မရှိဘူး။ သမီး စာကြိုးစားရမယ်၊ နောင်တစ်ချိန်မှာ တက္ကသိုလ်တက်ပြီး အလုပ်တစ်ခုရှာ၊ သမီး အောင်မြင်သွားမှ အမေစိတ်အေးရမှာ” တဲ့။ ဒါကြောင့် တက္ကသိုလ်ဝင်ခွင့်ရတာကို ကိုယ့်ကံကြမ္မာကို ပြောင်းလဲပေးနိုင်မဲ့ တစ်ခုတည်းသော မျှော်လင့်ချက်အဖြစ် ကျွန်မ သဘောထားခဲ့တယ်။ ဒါပေမဲ့ ကောလိပ်ဝင်ခွင့်စာမေးပွဲ နီးလာတဲ့အချိန်မှာ မထင်မှတ်ထားတာတစ်ခု ဖြစ်လာခဲ့တယ်။ အမေ့မှာ အစာမျိုပြွန်ကင်ဆာဖြစ်နေပြီး ခွဲစိတ်ဖို့ ဆေးရုံတက်ရမှာ၊ အဲဒါက ပိုက်ဆံအများကြီးလိုတယ်။ မိသားစုမှာ ကျွန်မကို ကျောင်းဆက်ထားဖို့ ပိုက်ဆံ တကယ်မရှိခဲ့ဘူး။ အဲဒီအချိန်မှာ ကျွန်မအတွက်တော့ ကမ္ဘာကြီးပြိုကျလာသလိုပါပဲ။ အဲဒီနောက်ပိုင်းရက်တွေမှာ အမေ့ကို ဆေးရုံမှာ ကုသမှုတွေ၊ ကီမိုသွင်းတာတွေအတွက် ကျွန်မ လိုက်ပြီးတော့ ကူညီပေးခဲ့ပေမဲ့ အမေက ဆုံးပါးသွားခဲ့တယ်။ ကျွန်မရဲ့ ကောလိပ်တက်ဖို့ အိပ်မက်တွေလည်း ကြေမွသွားခဲ့ရတယ်။ လူတစ်ယောက်က ကျွန်မမျက်နှာကို တည့်တည့်ကြည့်ပြီးတော့တောင် လှောင်ပြောင်ခဲ့သေးတယ်၊ “မင်းကတော့ အနီရောင်စံအိမ်တွေရဲ့ အိပ်မက်ထဲက ချင်ဝန်လို ကံကြမ္မာမျိုးပဲ။ ရည်မှန်းချက်ကြီးသလောက် ကံမပါဘူး။ ကံကိုသာပုံအပ်လိုက်တော့” တဲ့။ ဒီလှောင်ပြောင်မှုကို ရင်ဆိုင်ရတော့ လောကကြီးရဲ့ပုံစံတွေဟာ ဘယ်လောက် မတည့်တံ့တဲ့အပြင် ကိုယ့်အကျိုးပဲ ကြည့်တတ်ကြပုံကို ကျွန်မ ခံစားလိုက်ရတယ်။ ကိုယ့်မှာ ပိုက်ဆံမရှိရင် လူတိုင်းက အထင်သေးကြမှာပဲ။ အဲဒီအချိန်မှာ ကျွန်မ စိတ်ပိုင်းဖြတ်လိုက်တယ်၊ ကိုယ့်ဂုဏ်သိက္ခာအတွက် တိုက်ခိုက်တွန်းလှန်ဖို့ အားမာန်ရှိရမယ်လို့ပေါ့။ ပိုက်ဆံရှာဖို့ နည်းလမ်းတစ်ခုကို ကျွန်မ မဖြစ်မနေ ရှာရမယ်၊ ဒီလိုနဲ့ တစ်နေ့နေ့မှာ ကျွန်မကို လှောင်ပြောင်ခဲ့တဲ့လူတွေ ကျွန်မကို အမြင်ပြောင်းသွားဖို့ လုပ်ပြနိုင်အောင်ပေါ့။

အိမ်ထောင်ကျပြီးတဲ့နောက်မှာ ဆရာဝန်အလုပ်က ဝင်ငွေလည်းကောင်း၊ လူတွေကလည်း လေးစားကြတော့ ဒါက ရွေးချယ်မှုကောင်းတစ်ခုပဲလို့ ကျွန်မမြင်ခဲ့တယ်။ ဒါကြောင့် ဆေးကျောင်းတက်ရအောင် စာရင်းသွင်းပေးဖို့ ကျွန်မယောက်ျားကို သူ့အဆက်အသွယ်တွေ သုံးပြီး ကူညီခိုင်းခဲ့တယ်။ သုံးနှစ်ကြာ ဆေးပညာသင်တန်းပြီးတဲ့နောက်မှာ ကိုယ်ပိုင်ဆေးခန်း ဖွင့်ခဲ့တယ်။ ကျွန်မက လူတွေကို ကြင်နာတော့ တဖြည်းဖြည်းနဲ့ ကျွန်မဆေးခန်းကို လာကုတဲ့လူတွေ ပိုပိုများလာတယ်။ ကျွန်မက ဆေးပညာကိုလည်း ဆက်ပြီးလေ့လာတယ်၊ အရည်အချင်းလက်မှတ် မျိုးစုံကိုလည်း ရယူခဲ့တယ်။ ကျွန်မရဲ့ ဆေးကုသမှုစွမ်းရည်ကလည်း တိုးတက်လာခဲ့ပြီး မကြာခင်မှာပဲ ဒေသမှာ နာမည်နည်းနည်းရလာတဲ့ ဆရာဝန်တစ်ယောက် ဖြစ်လာခဲ့တယ်။ ကျွန်မက ဆေးခန်းဖွင့်တာကနေ ယောက်ျားရဲ့အလုပ်ထက် ပိုက်ဆံပိုရှာနိုင်ခဲ့တယ်၊ ကိုယ့်လူနာတွေကလည်း ကိုယ့်ကို လေးစားတယ်၊ ကိုယ့်ဆွေမျိုးမိတ်ဆွေတွေကလည်း အထင်ကြီးကြတယ်။ ကျွန်မသူငယ်ချင်းရဲ့ဇနီးကတောင် ကျွန်မကို လူကိုယ်တိုင်တွေ့ပြီး ချီးကျူးခဲ့တယ်၊ “နင်က အခုဆို အဝတ်အစားဝတ်တာ အရမ်း ကျက်သရေရှိလာတာပဲ။ လွန်ခဲ့တဲ့ သုံးလေးနှစ်နဲ့ယှဉ်ရင် လုံးဝကို မတူတော့တဲ့ပုံပေါက်သွားတယ်” တဲ့။ ကျွန်မကိုယ်တိုင်တောင် သတိမထားမိလိုက်ဘဲ မိတ်ဆွေတွေ ပိုပိုများလာခဲ့ပြီး ကျွန်မကို အကူအညီတောင်းတဲ့လူတွေလည်း များလာတယ်။ အရင်က ကျွန်မကို လှောင်ပြောင်ခဲ့တဲ့လူတောင် ကျွန်မကိုတွေ့ရင် မျက်နှာချိုသွေးပြီး မြှောက်ပင့်ပြောဆိုလာတယ်။ “ငွေကြေးသည် ကမ္ဘာကို လည်ပတ်စေသည်” ဆိုတာနဲ့ “မြို့လယ်ခေါင်မှာနေပြီး ဆင်းရဲနေတဲ့အခါမှာ ဘယ်သူကမှ ကိုယ့်ကိုဂရုမစိုက်ကြပေမဲ့ တောတောင်ထဲမှာနေပြီး ချမ်းသာတဲ့အခါမှာ ဘူးသီးမှ အရီးတော်ကြတယ်” ဆိုတာ တကယ်မှန်တာပဲ။ ဆေးခန်းဖွင့်လိုက်တာက ကျွန်မအတွက် ကျော်ကြားမှုရော အကျိုးအမြတ်ပါ ယူဆောင်လာပေးပြီး ကျွန်မရဲ့ အတ္တတွေက အကြီးအကျယ် ကျေနပ်သွားခဲ့တယ်။

နှစ်တွေကြာလာတာနဲ့အမျှ ကျွန်မရဲ့ ဆေးကုသမှုစွမ်းရည်တွေ ဆက်ပြီးတိုးတက်လာတော့ ကျွန်မဆီကို ဆေးကုသဖို့လာတဲ့လူတွေလည်း ပိုပိုများလာတယ်။ အနီးအနားက ကျောင်းတစ်ကျောင်းက ဆရာတချို့က သူတို့ကျောင်းမှာ ဆေးခန်းလာဖွင့်ဖို့ ကျွန်မကို ဖိတ်ခေါ်ခဲ့တယ်။ ဒီလိုပိုက်ဆံရှာဖို့ အခွင့်အရေးကောင်းကို ကျွန်မ လက်လွှတ်မခံခဲ့ပါဘူး။ ကျွန်မ ဆေးခန်းနှစ်ခုကို တပြိုင်တည်း ဖွင့်လှစ်လုပ်ကိုင်ခဲ့ပြီးတော့ ပိုပြီးတော့ အလုပ်များလာခဲ့တယ်။ ကျွန်မယောက်မက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားဟောခဲ့ပေမဲ့ အချိန်အင်အား၊ လူအင်အားရှိသမျှကို ဆေးခန်းတွေမှာပဲ နှစ်မြှုပ်ထားခဲ့လို့ စုံစမ်းစစ်ဆေးဖို့ အချိန်မရှိခဲ့ဘူး။ တစ်ခါက အသက် ၂ နှစ်အရွယ် ကလေးမလေးတစ်ယောက်ကို ဆေးထိုးပြီးတော့ ကျွန်မ အလုပ်သိမ်းခဲ့တယ်။ ထမင်းစားနေတုန်း ရုတ်တရက် ကလေးမိသားစုဆီက ဖုန်းဝင်လာတယ်။ ကလေးက ပါးစပ်က အမြှုပ်တွေထွက်ပြီး တစ်ကိုယ်လုံး တက်နေလို့ ဗဟိုဆေးရုံကြီးမှာ အရေးပေါ်တင်ထားရတယ်၊ အမြန်ဆုံးလိုက်ခဲ့ပါလို့ သူတို့က ကျွန်မကို ပြောတယ်။ ကျွန်မ ကြောက်လွန်းလို့ မျက်နှာ သွေးဆုတ်ဖြူရော်သွားပြီး ဆေးရုံကို အမြန်ပြေးသွားခဲ့တယ်။ တာဝန်ကျဆရာဝန်က “အခုတော့ ဘာမှမဖြစ်တော့ပါဘူး။ ကလေးက ဆေးမတည့်တာ ဖြစ်နိုင်တယ်” လို့ ပြောတယ်။ နောက်တစ်ခါမှာတော့ လူနာတစ်ယောက်ကို အရေပြားမှာ ဆေးမတည့်မှု စမ်းသပ်ကြည့်တော့ ဘာမှမဖြစ်ခဲ့ဘူး။ ဒါပေမဲ့ ဆေးသွင်းနေတုန်းမှာပဲ သူက ရုတ်တရက် တစ်ကိုယ်လုံး တုန်တက်လာတယ်။ ကုတင်တစ်ခုလုံး လှုပ်ခါနေပြီး ကျွန်မရဲ့ နှလုံးက ရင်ဘတ်ထဲကနေ ခုန်ထွက်တော့မလိုပါပဲ။ အရေးပေါ်ကုသမှုလုပ်ပြီးတော့မှ သူ တဖြည်းဖြည်း ပြန်ကောင်းလာခဲ့တယ်။ ဒီအဖြစ်အပျက်နှစ်ခုဖြစ်ပြီးတဲ့နောက်မှာ ကျွန်မရဲ့အာရုံကြောတွေက နေ့တိုင်း တင်းမာနေခဲ့ပြီး ဆေးကုသမှု မတော်တဆဖြစ်မှာကို ကြောက်လို့ တစ်နေ့လုံး ရင်တထိတ်ထိတ်နဲ့ နေခဲ့ရတယ်။ ဆေးခန်းဖွင့်တာက ပိုက်ဆံတချို့ ရှာပေးနိုင်ပြီး လူတွေရဲ့ အထင်ကြီးလေးစားမှုက ကျွန်မရဲ့မာနကို ကျေနပ်စေခဲ့ပေမဲ့ အလုပ်ရှုပ်တဲ့ နေ့တစ်နေ့ပြီးသွားတဲ့အခါ ကျွန်မ ခံစားရတာကတော့ အနှစ်မဲ့ပြီး မရှင်းမလင်းဖြစ်နေသလို ခံစားချက်ပါပဲ။ ကျွန်မက ငယ်ငယ်ကတည်းက သခင်ယေရှုကို ယုံကြည်ခဲ့တာပါ။ ဆေးခန်းမဖွင့်ခင်ကဆိုရင် ဆုတောင်းတာ၊ ကျမ်းစာဖတ်တာတွေ ခဏခဏ လုပ်ခဲ့တယ်။ ဒါပေမဲ့ အခုတော့ ကျွန်မခေါင်းထဲမှာ တစ်နေ့လုံး တွေးနေတာက ဆေးကုတဲ့အခါ ဘယ်လိုသတိထားမလဲ လုပ်ဖော်ကိုင်ဖက်တွေထက်သာအောင် ကိုယ့်ရဲ့ဆေးပညာအရည်အချင်းကို ဘယ်လိုမြှင့်တင်မလဲ ဆိုတာတွေချည်းပဲ။ ဆုလည်းမတောင်းဖြစ်တော့ဘူး၊ ကျမ်းစာလည်း မဖတ်ဖြစ်တော့ဘူး။ ကျွန်မရဲ့စိတ်နှလုံးက ဘုရားသခင်နဲ့ ပိုပိုပြီးတော့ အလှမ်းဝေးကွာသွားခဲ့ပြီး ဘာသာတရား မရှိသူတစ်ယောက်လိုပဲ အသက်ရှင်နေခဲ့တယ်။ ကျွန်မ ပြောင်းလဲချင်ခဲ့ပေမဲ့ တစ်နေ့လုံး အလုပ်များလွန်းလို့ လွတ်မြောက်ဖို့ ခွန်အားမရှိခဲ့ဘူး။

ဘုရားသခင်ကို ယုံကြည်သူတစ်ယောက်အနေနဲ့ ကျွန်မဘဝရဲ့ အချိုးအကွေ့က ၂၀၀၈ ခုနှစ်မှာ ဖြစ်ခဲ့ပါတယ်။ အဲဒီတုန်းက ကျွန်မအသက် ၃၆ နှစ်ရှိပြီ၊ ဒုတိယကလေးကို လွယ်ထားရတဲ့အချိန်ပေါ့။ ကိုယ်ဝန်လေးလအရွယ်မှာ သွေးပေါင်ချိန်အရမ်းတက်နေမှန်း သိခဲ့ရပြီး ခြောက်လ၊ ခုနစ်လလောက်ရောက်တော့ တစ်ကိုယ်လုံး ဖောရောင်လာတယ်၊ သွားတွေလည်း ယိုင်နဲ့လာတယ်၊ ဘယ်အချိန်ကတည်းကလဲမသိဘူး ဆံပင်တွေကလည်း ဖြူကုန်တယ်။ သွေးပေါင်ချိန်က ဆက်ပြီးတက်နေလို့ ဆေးရုံတက်ခဲ့ရတယ်။ တစ်ညမှာတော့ ကျွန်မသွားတော်တော်များများက သွေးတွေထွက်လာပြီး ဗိုက်ကလည်း နည်းနည်းနာလာတယ်။ သွေးသွန်လွန်မယ့် ရှေ့ပြေးလက္ခဏာတွေ ပေါ်လာတော့ ဆရာဝန်တစ်ပြုံကြီးနဲ့ အရေးပေါ် စုပြီးတိုင်ပင်ကြပြီးနောက်မှာ ချက်ချင်း ခွဲမွေးဖို့ ကျွန်မရဲ့ ဆရာဝန်က ဆုံးဖြတ်လိုက်တယ်။ ခွဲစိတ်နေတုန်း ကလေးရော၊ လူကြီးပါ မရှင်လောက်လို့လည်း သူတို့က ပြောခဲ့တယ်။ ကျွန်မ ခွဲစိတ်ကုတင်ပေါ်မှာ လှဲနေရင်း ခွဲစိတ်ကိရိယာတွေရဲ့ တချွင်ချွင်အသံတွေကို နားထောင်နေတုန်းမှာပဲ စိတ်ထဲမှာ ရှုပ်ယှက်ခတ်တဲ့ အတွေးတွေ ပြည့်နေခဲ့တယ်။ “ငါအသက် ၃၆ နှစ်ပဲ ရှိသေးတာ၊ တစ်လျှောက်လုံး ပိုက်ဆံ၊ ကျော်ကြားမှုနဲ့ အကျိုးအမြတ်နောက်ပဲ လိုက်ခဲ့တယ်။ တကယ်လို့ ငါသေသွားခဲ့ရင် ကမ္ဘာကြီးမှာ ပိုက်ဆံတွေ ဘယ်လောက်ပဲများများ ရှိရှိ ဘာအသုံးဝင်တော့မှာလဲ။ ဘယ်ငွေပမာဏကမှ ငါ့အသက်ကို ကယ်နိုင်မှာမဟုတ်ဘူး။ ပိုက်ဆံ၊ ကျော်ကြားမှု၊ အကျိုးအမြတ်နဲ့ လူတွေရဲ့အထင်ကြီးလေးစားမှုဆိုတာတွေအားလုံးက မျက်စိတစ်မှိတ်အတွင်း ပျောက်ကွယ်သွားမဲ့ အရာတွေပဲ မဟုတ်လား” လို့ပေါ့။ ခွဲစိတ်နေတုန်းမှာပဲ ဆရာဝန်က အံ့ဩတဲ့လေသံနဲ့ ပြောတယ်၊ “အချင်းက လေးပုံသုံးပုံလောက် ကွာနေပြီ၊ ဒါပေမဲ့ သွေးသွန်တာမျိုး မရှိဘူး။ ကလေးရော၊ လူကြီးပါ ဘေးကင်းတယ်။ တကယ့်ကို ကံကောင်းတာပဲ” တဲ့။ ဆေးရုံကဆင်းပြီးတဲ့နောက်မှာ ကျွန်မအရမ်းအားနည်းနေလို့ အိမ်မှာပဲ အနားယူခဲ့ရတယ်။ ကျွန်မယောက်မက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်အကြောင်းကို ကျွန်မကို ထပ်ပြီး သက်သေခံခဲ့တယ်။ သူ့ရဲ့မိတ်သဟာယကို နားထောင်ရင်းနဲ့ ဘုရားသခင်ဟာ နောက်ဆုံးသောကာလမှာ သမ္မာတရားကို ဖော်ပြပြီး လူတွေကို ကယ်တင်ဖို့ လူ့ဇာတိခံပြီး ကြွလာတယ်ဆိုတာကို ကျွန်မနားလည်ခဲ့တယ်။ သမ္မာတရားကို လက်ခံမှသာ လူတွေရဲ့ ဖောက်ပြန်ပျက်စီးတဲ့ စိတ်သဘောထားတွေက သန့်စင်ပြောင်းလဲခြင်း ခံရနိုင်မယ်၊ အဲဒီနောက်မှသာ ကပ်ဘေးတွေထဲမှာ ဘုရားသခင်ရဲ့ ကာကွယ်စောင့်ရှောက်မှုကို ခံရပြီး ရှင်သန်ကျန်ရစ်တဲ့အပြင် ကောင်းမွန်တဲ့ ပန်းတိုင်ကို ရရှိနိုင်မှာဖြစ်တယ်။ ကျွန်မရဲ့ အချိန်နဲ့ခွန်အားအားလုံးကို စီးပွားရေးထဲမှာပဲ နှစ်မြှုပ်ထားခဲ့တဲ့ နှစ်တွေကို ကျွန်မ ပြန်တွေးကြည့်မိတယ်။ ဘုရားသခင်ရဲ့ နောက်ဆုံးသောကာလ အမှုတော်ကို စုံစမ်းစစ်ဆေးဖို့ ကျွန်မ ဘယ်တုန်းကမှ မကြိုးစားခဲ့ဘူး။ စစ်မှန်တဲ့ဘုရားသခင်ကိုသာ ကျွန်မ ငြင်းပယ်ခဲ့ရင် ဒါဟာ ဘုရားသခင်ကို အတိုက်အခံလုပ်တာပဲ။ ဒီအတွေးကြောင့် ကျွန်မ နည်းနည်းကြောက်သွားပြီး မှန်တဲ့ လမ်းခရီးကို စူးစမ်းဖို့ စိတ်ပိုင်းဖြတ်လိုက်တယ်။ နောက်ပိုင်းရက်တွေမှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်အများကြီးကို ကျွန်မဖတ်ခဲ့ပြီး သခင်ယေရှုဟာ အနန္တတန်ခိုးရှင် ဘုရားသခင်အနေနဲ့ ပြန်ကြွလာပြီဆိုတာကို သေချာသွားခဲ့တယ်။ အဲဒီနောက်မှာတော့ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့ပြီး အသင်းတော်အသက်တာကို စတင်ခဲ့တယ်။

အချိန်ကာလတစ်ခုကြာပြီးနောက်မှာ ကျွန်မခန္ဓာကိုယ်က ပြန်ကျန်းမာလာပြီး မကြာခင်မှာပဲ ရေလောင်းပေးတဲ့ သင်းထောက်အဖြစ် ရွေးချယ်ခံခဲ့ရတယ်။ တာဝန်တစ်ခု ထမ်းဆောင်နိုင်ဖို့ ကျွန်မကို ချီးမြှောက်တဲ့အတွက် ဘုရားသခင်ကို အရမ်းကျေးဇူးတင်ခဲ့တယ်။ ကျွန်မက စုဝေးပွဲတွေအများကြီး တက်နေရလို့ ဆေးခန်းမှာ မရှိတာကများပြီး လူနာတွေလည်း တဖြည်းဖြည်း နည်းလာခဲ့တယ်။ ကျွန်မ အရမ်းစိုးရိမ်လာပြီး တွေးမိတယ်၊ “ဒီအတိုင်းသာ ဆက်သွားရင် ဘာဖြစ်မလဲ။ ငါ့ဆီမှာ ပြနေကျလူနာတွေအားလုံး တခြားနေရာကို သွားကုကြရင် နောင်ကျရင် ငါ ပိုက်ဆံဘယ်လိုရှာရမလဲ။ ဒီလိုသာဆက်ဖြစ်နေရင် ငါ့ဆေးခန်းတွေ ပိတ်လိုက်ရမှာ မဟုတ်ဘူးလား။ မဖြစ်ဘူး။ ငါ့ကို စုဝေးပွဲအဖွဲ့ နည်းနည်းပဲ တာဝန်ပေးအောင် အသင်းတော်ခေါင်းဆောင်တွေကို ငါ သွားပြောဖို့ လိုအပ်တယ်” လို့ပေါ့။ ဒါပေမဲ့လည်း ကျွန်မ တွေးမိတယ်။ ကျွန်မဟာ ဖန်ဆင်းခံတစ်ယောက်ဖြစ်ပြီး ကိုယ့်စွမ်းနိုင်သလောက် တာဝန်ထမ်းဆောင်သင့်တယ်၊ ဒါဟာ ကျွန်မမှာရှိသင့်တဲ့ အသိတရားနဲ့ ဆင်ခြင်တုံတရားပဲ လို့ပေါ့။ ခေါင်းဆောင်တွေကို ဘာမှမပြောဖြစ်ခဲ့ဘူး။ စုဝေးပွဲတွေမှာ ကျွန်မက အရမ်းကို အနေရခက်ပြီး ဘဝင်မကျခဲ့ဘူး။ ဒီစုဝေးပွဲတက်လို့ ပိုက်ဆံဘယ်လောက်ဆုံးရှုံးသွားလဲဆိုတာကို ခိုးပြီးတွက်နေမိတယ်။ ဘုရားသခင်ရဲ့ နှုတ်ကပတ်တော်တွေကို စဉ်းစားသုံးသပ်ဖို့ ဘုရားရှေ့မှာ စိတ်ကို လုံးဝ ငြိမ်အောင်မထားနိုင်ခဲ့ဘူး။ ကျွန်မရဲ့အခြေအနေက မမှန်မှန်းသိလို့ ဘုရားသခင်ဆီ ဆုတောင်းပြီး ရှာဖွေခဲ့တယ်။ တစ်နေ့မှာ ကျွန်မအတွက် အရမ်း အထောက်အကူဖြစ်တဲ့ ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဘုရားသခင်၏စုံလင်စေခြင်းခံရဖို့ အခွင့်အရေးများကို မရှာဖွေပါက၊ ထို့အပြင် စုံလင်ခြင်းကို သင်ရှာဖွေမှုတွင် အုပ်စုရှေ့တွင်ရှိဖို့ သင် မကြိုးပမ်းပါက၊ သင်သည် နောက်ဆုံးတွင် နောင်တဖြင့် ပြည့်မည်ဖြစ်သည်။ စုံလင်ခြင်းကိုရရှိဖို့ အကောင်းဆုံး အခွင့်အရေးမှာ ယခုဖြစ်သည်။ ယခုအချိန်သည် အလွန့်အလွန် ကောင်းမွန်သောအချိန် ဖြစ်သည်။ သင်သည် ဘုရားသခင်၏ စုံလင်စေခြင်းခံရဖို့ အလေးအနက် မကြိုးစားပါက၊ သူ၏အမှု အဆုံးသတ်သည်နှင့်တစ်ပြိုင်နက် အလွန် နောက်ကျသွားလိမ့်မည်။ သင် အခွင့်အရေးကို လက်လွတ်သွားပြီး ဖြစ်လိမ့်မည်။ သင့် ရည်မှန်းချက်များ မည်မျှပင် ကြီးမားပါစေ၊ ဘုရားသခင်သည် အမှုကို ဆောင်ရွက်နေခြင်း မရှိတော့ပါက၊ သင် မည်မျှပင် အားထုတ်သည်ဖြစ်စေ၊ စုံလင်ခြင်းကို ဘယ်သောအခါမျှ ရရှိနိုင်လိမ့်မည်မဟုတ်။ သင်သည် ဤအခွင့်အရေးကို လက်မလွတ်တမ်း အသုံးချရမည်ဖြစ်ပြီး သန့်ရှင်းသော ဝိညာဉ်တော်က သူ၏ကြီးမြတ်သောအမှုကို လုပ်ဆောင်စဉ် ပူးပေါင်းဆောင်ရွက်ရမည်ဖြစ်သည်။ ဤအခွင့်အရေးကို သင် လက်လွတ်သွားပါက၊ မည်သည့် အားထုတ်မှုကို သင် ပြုပါစေ၊ သင့်ကို နောက်ထပ် အခွင့်အရေးတစ်ခု ပေးမည်မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်စေခြင်းကိုရရှိဖို့အလို့ငှာ ဘုရားသခင်၏ ရည်ရွယ်ချက်များကို အလေးထားလော့) “အကယ်၍ ယခုတွင် ငါသည် သင်တို့ရှေ့၌ ငွေကြေးအချို့ကို ပုံပေးပြီး လွတ်လပ်စွာ ရွေးချယ်ခွင့်ပေးပါက၊ ထို့ပြင် ငါသည် သင်တို့၏ ရွေးချယ်မှုအတွက် သင်တို့ကို ပြစ်တင်ရှုတ်ချမည် မဟုတ်ပါက အများစုသည် ငွေကြေးကိုသာ ရွေးပြီး သမ္မာတရားကို ပစ်ပယ်ကြပေလိမ့်မည်။ သင်တို့ထဲက ပိုကောင်းသောလူများသည် ငွေကြေးကို မယူဘဲ သမ္မာတရားကို အင်တင်တင်နှင့် ရွေးချယ်ကြလိမ့်မည်၊ ထိုနှစ်မျိုးကြားထဲမှ လူများမှာမူ လက်တစ်ဖက်နှင့် ငွေကြေးကို ဖမ်းကိုင်လျက် ကျန်လက်တစ်ဖက်နှင့် သမ္မာတရားကို ဖမ်းကိုင်ကြလိမ့်မည်။ ဤနည်းနှင့်ဆိုပါက သင်တို့၏ ဗီဇရုပ်များသည် ပကတိအတိုင်း ရှင်းသွားလိမ့်မည် မဟုတ်လော။ သမ္မာတရားနှင့် သင်တို့သစ္စာစောင့်သိသော အရာတစ်ခုခုကို ရွေးကြစတမ်း ဆိုပါက သင်တို့အားလုံးသည် ဤနည်းဖြင့်သာ ရွေးချယ်လိမ့်မည်ဖြစ်ပြီး သင်တို့၏ သဘောထားသည် တစ်ပုံစံတည်း ရှိနေရစ်မည်ဖြစ်သည်။ ထိုသို့ဖြစ်သည် မဟုတ်လော။ သင်တို့ထဲ၌ အမှားနှင့် အမှန်ကြား ဝေခွဲမရဖြစ်နေသူ များစွာရှိသည် မဟုတ်လော။ အပြုသဘောဆောင်ခြင်းနှင့် အပျက်သဘောဆောင်ခြင်း၊ အဖြူနှင့်အမည်း၊ မိသားစုနှင့် ဘုရားသခင်၊ သားသမီးနှင့် ဘုရားသခင်၊ သဟဇာတကျခြင်းနှင့် ပြိုကွဲခြင်း၊ ကြွယ်ဝခြင်းနှင့် ဆင်းရဲခြင်း၊ အဆင့်အတန်းနှင့် သာမန်ဖြစ်ခြင်း၊ ပံ့ပိုးအားပေးမှုခံရခြင်းနှင့် ငြင်းပယ်ခံရခြင်း စသည်တို့ကြားမှ ရုန်းကန်မှုများအားလုံးတွင် သင်တို့ပြုလုပ်ခဲ့သည့် ရွေးချယ်မှုများနှင့်ပတ်သက်၍ သင်တို့သည် သေချာပေါက် မသိနားမလည်ခြင်း မဟုတ်။ သဟဇာတကျသောမိသားစုနှင့် အိမ်ထောင်ကွဲ မိသားစုအကြားဆိုလျှင် သင်တို့သည် တုံ့ဆိုင်းမနေဘဲ ပထမတစ်ခုကို ရွေးကြသည်၊ စည်းစိမ်ဥစ္စာနှင့် တာဝန်ဝတ္တရား ဆိုလျှင်လည်း ကမ်းခြေသို့ ပြန်ဆိုက် လိုစိတ်ပင် မရှိဘဲ ပထမတစ်ခုကိုသာ ထပ်ရွေးကြသည်၊ ဇိမ်ခံခြင်းနှင့် ဆင်းရဲမှုအကြားဆိုလျှင်လည်း ပထမတစ်ခုကိုသာ ရွေးကြသည်၊ သားသမီးများ၊ ဇနီး၊ ခင်ပွန်းနှင့် ငါနှင့်အကြားဆိုလျှင်လည်း ပထမတစ်ခုကိုသာ ရွေးကြသည်၊ အယူအဆများနှင့် သမ္မာတရား ဆိုလျှင်လည်း ပထမတစ်ခုကိုသာ ရွေးကြဆဲဖြစ်သည်။ သင်တို့၏ အမျိုးမျိုးသော ဒုစရိုက်အမှုများကို ရင်ဆိုင်ရသည့်အတွက်၊ ငါသည် သင်တို့အပေါ်၌ ယုံကြည်ခြင်း ကင်းမဲ့သွားခဲ့ကာ အလွန်အမင်းပင် အံ့အားသင့်မိလေသည်။ သင်တို့၏ စိတ်နှလုံးများသည် မထင်မှတ်လောက်အောင်ပင် ပျော့ပျောင်းလာနိုင်စွမ်း မရှိချေ။ နှစ်ပေါင်းများစွာ ငါ အသုံးခံခဲ့သည့် ကြီးမားသော အဖိုးအခသည် အံ့အားသင့်စရာ ကောင်းလောက်အောင် သင်တို့၏ စွန့်ပစ်ခြင်းနှင့် လက်မှိုင်ချခြင်းမှလွဲ၍ ငါ့အား မည်သည့်အရာမျှ မဆောင်ကြဉ်းပေးခဲ့သော်လည်းသို့သော် တစ်ယောက်ချင်းစီ၏ရှေ့၌ ငါ၏နေ့ရက်ကို အလုံးစုံချခင်းထားပြီး ဖြစ်သည့်အတွက် သင်တို့အပေါ်ထားသော ငါ၏မျှော်လင့်ချက်များမှာ တစ်နေ့ပြီးတစ်နေ့ ပိုကြီးထွားလာ၏။ သို့တိုင်အောင် သင်တို့သည် အမှောင်ထုနှင့် ဆိုးယုတ်သော အရာများကို လိုက်စားနေကြဆဲဖြစ်ကာ ယင်းတို့ကို စွန့်လွှတ်ဖို့ ငြင်းဆန်ကြသည်။ ထိုသို့ဆိုလျှင် သင်တို့၏ အဆုံးသတ်ကား အဘယ်အရာဖြစ်မည်နည်း။ ဤအကြောင်းကို သင်တို့ သေသေချာချာ တွေးကြည့်ဖူးသလော။ အကယ်၍ သင်တို့ကို ထပ်ရွေးခိုင်းပါက သင်တို့၏ရပ်တည်ချက်သည် မည်သို့ဖြစ်လိမ့်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားနှုတ်ကပတ်တော်တွေကနေ လူသားတွေကို ကယ်တင်ဖို့ ဘုရားသခင်ရဲ့ အရေးတကြီး ရည်ရွယ်ချက်ကို ကျွန်မ မြင်ခဲ့ရတယ်။ အခု ဘုရားသခင်ရဲ့အမှုတော်က လူတွေရဲ့အဆုံးသတ်ကို အဆုံးအဖြတ်ပေးမယ့် အရေးကြီးတဲ့အချိန်ကို ရောက်နေပြီ။ နေရာအနှံ့မှာ ငလျင်၊ အငတ်ဘေး၊ ကပ်ရောဂါတွေအပါအဝင် ကပ်ဘေးအမျိုးမျိုးက ခဏခဏဆိုသလို ကျရောက်နေတယ်။ ဘုရားသခင်ရဲ့အမှုတော်က ပြီးဆုံးခါနီးပြီဖြစ်လို့ ဘုရားသခင်နောက် လိုက်လျှောက်ပြီး သူ့ကယ်တင်ခြင်းကို ကျွန်မတို့ လက်ခံတာဟာ ကယ်တင်ခံရဖို့ ကျွန်မတို့ရဲ့ တစ်ခုတည်းသော အခွင့်အရေးပဲ။ ဒီအခွင့်အရေးကိုသာ လွဲချော်သွားရင် တစ်ဘဝလုံး နောင်တရနေရလိမ့်မယ်။ ရေလောင်းခြင်းတာဝန်ကို ထမ်းဆောင်ခွင့်ရတာက ဘုရားသခင်ရဲ့ ကျေးဇူးတော်ပဲ။ ကိုယ်တော့်ရဲ့ရည်ရွယ်ချက်က ကျွန်မကို တာဝန်ထမ်းဆောင်ရင်းနဲ့ သမ္မာတရားတွေ ပိုပြီးရရှိစေဖို့ပဲ။ ဒါပေမဲ့ ကျွန်မက စုဝေးပွဲတွေများများတက်ရင် ပိုက်ဆံရှာဖို့ အချိန်မရှိမှာကို ကြောက်ခဲ့တယ်။ စုဝေးပွဲတွေမှာလည်း ဘုရားနှုတ်ကပတ်တော်တွေကို စဉ်းစားသုံးသပ်ဖို့ စိတ်ကိုမငြိမ်သက်ထားနိုင်ခဲ့ဘဲ စုဝေးပွဲအဖွဲ့ နည်းနည်းပဲ တာဝန်ယူရအောင် ခေါင်းဆောင်တွေကို ပြောချင်စိတ်တောင် ပေါက်ခဲ့တယ်။ ပိုက်ဆံနဲ့ တာဝန်ကြားမှာ ကျွန်မက ငွေ၊ ကျော်ကြားမှုနဲ့ အကျိုးအမြတ်လိုမျိုး အပြင်ပန်းအရာတွေကိုပဲ စွဲကိုင်ထားပြီး လက်မလွှတ်နိုင်ခဲ့ဘူး။ ဘုရားသခင်ရဲ့အမှုတော် ပြီးဆုံးသွားပြီး ကြီးမားတဲ့ ကပ်ဘေးကြီးတွေ ကျရောက်လာတဲ့အခါမှာ ကျွန်မသာ သမ္မာတရားကို မရရှိသေးဘူးဆိုရင် ကပ်ဘေးတွေထဲမှာ သေကြေပျက်စီးသွားမှာပဲ။ အဲဒီအချိန်ကျမှ ကျွန်မ ဘယ်လောက်ပဲ ငိုကြွေးပြီး အံသွားခဲကြိတ်ပါစေ၊ ဘယ်လောက်ပဲ ခါးခါးသီးသီး နောင်တရနေပါစေ အရမ်း အချိန်နှောင်းသွားမှာပဲ။ ပိုက်ဆံ၊ ကျော်ကြားမှုနဲ့ အကျိုးအမြတ်နောက်လိုက်တာက ဇာတိပကတိအတွက် ကောင်းမွန်တဲ့ ပျော်ရွှင်မှုကို ယူဆောင်လာပေးနိုင်ပြီး လူတွေရဲ့ လေးစားအထင်ကြီးမှုကို ရရှိစေနိုင်ပေမဲ့ ဒါတွေအားလုံးက ခဏတာ ကျေနပ်မှုတစ်ခုပဲဆိုတာကိုလည်း ဘုရားနှုတ်ကပတ်တော်တွေကနေ ကျွန်မ နားလည်ခဲ့ရတယ်။ ကပ်ဘေးကျရောက်လာတဲ့အခါမှာတော့ ပိုက်ဆံက ကိုယ့်အသက်ကို လုံးဝကယ်တင်နိုင်မှာ မဟုတ်ဘူး။ ကျွန်မ ဆေးခန်းတွေဖွင့်ပြီး ပိုက်ဆံနည်းနည်းရှာနိုင်ခဲ့ပေမဲ့ ကလေးမွေးတုန်းက သွေးသွန်လွန်ပြီး သေမလိုဖြစ်ခဲ့ပုံကို ကျွန်မစဉ်းစားမိတယ်။ ဘုရားသခင်ရဲ့ စောင့်ရှောက်မှုနဲ့ ကွယ်ကာမှုကြောင့်သာ မဟုတ်ခဲ့ရင် ဘယ်ပိုက်ဆံပမာဏကမှ ကျွန်မအသက်ကို ကယ်နိုင်မှာမဟုတ်ဘူး။ သူငယ်ချင်းတစ်ယောက်ရဲ့ဇနီးက ဆရာမတစ်ယောက်ပါ၊ သူအသက် ၃၀ ကျော်မှာ ရင်သားကင်ဆာဖြစ်မှန်း သိခဲ့ရတယ်။ ဈေးကြီးတဲ့ နိုင်ငံခြားတင်သွင်းဆေးတွေသုံးတာတောင် သူ့အသက်ကို မကယ်နိုင်ခဲ့ဘဲ နောက်ဆုံးမှာတော့ အသက် ၃၆ နှစ်မှာပဲ ကွယ်လွန်သွားခဲ့တယ်။ နောက်ပြီး ကျွန်မအတန်းဖော်တစ်ယောက်က အရိုးအကြောဆေးရုံတစ်ခုဖွင့်ထားပြီး ကျွန်မတို့ခရိုင်မှာ တော်တော်လေး နာမည်ကြီးတယ်။ မထင်မှတ်ဘဲနဲ့ သူက အသည်းကင်ဆာဖြစ်မှန်းသိခဲ့ရပြီး ခြောက်လအကြာမှာပဲ ကံမကောင်းရှာဘဲ ကွယ်လွန်သွားခဲ့တယ်။ သခင်ယေရှုရဲ့ နှုတ်ကပတ်တော်တွေကို ကျွန်မ သတိရမိတယ်။ “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) အခုနှစ်ပိုင်းတွေမှာ ကပ်ဘေးတွေက ပိုပိုပြီးတော့ ဆိုးရွားလာတယ်၊ ကမ္ဘာတစ်ဝန်းမှာ ငလျင်၊ အငတ်ဘေးနဲ့ ကပ်ရောဂါတွေ ခဏခဏဖြစ်ပွားနေတယ်။ လူတွေအများကြီးက ဒီကပ်ဘေးတွေထဲမှာ ရုတ်တရက် သေဆုံးကြရတယ်။ ကိုယ့်မှာ ပိုက်ဆံဘယ်လောက်ပဲရှိရှိ၊ သေခြင်းတရားကို ရင်ဆိုင်ရတဲ့အခါမှာ အမြဲတမ်းစွမ်းအားမဲ့နေတာပဲ။ ပိုက်ဆံက ဘယ်သူ့အသက်ကိုမှ မကယ်နိုင်ဘူး။ ဘုရားသခင်နောက်လိုက်ပြီး သမ္မာတရားကို လိုက်စားတဲ့အပြင် ဖန်ဆင်းခံတစ်ယောက်ရဲ့တာဝန်ကို ကောင်းကောင်းထမ်းဆောင်မှသာ ဘုရားသခင်ရဲ့ ကယ်တင်ခြင်းကို ခံရပြီး ရှင်သန်ကျန်ရစ်နိုင်မယ်၊ အဲဒီအခါမှသာ ကောင်းမွန်တဲ့ ကံကြမ္မာနဲ့ ပန်းတိုင်ကို ရရှိနိုင်မှာဖြစ်တယ်။ အခု လူသားတွေကို ကယ်တင်တဲ့ ဘုရားသခင်ရဲ့အမှုတော်က မပြီးဆုံးသေးဘူး။ ကျွန်မ သမ္မာတရားကို လေးလေးနက်နက် လိုက်စားပြီး ကိုယ့်တာဝန်ထမ်းဆောင်ခွင့်ရတဲ့ လက်ရှိအခွင့်အရေးကို တန်ဖိုးထားသင့်တယ်။ အဲဒီနောက်ပိုင်းမှာတော့ အချိန်ရရင် ဘုရားနှုတ်ကပတ်တော်တွေကို ပိုပြီးဖတ်ဖြစ်တယ်၊ စုဝေးပွဲတွေမှာလည်း စိတ်ကို ငြိမ်သက်ထားနိုင်ခဲ့တယ်။

နောက်ပိုင်းမှာ ကျန်းမာရေးဌာနက ရပ်ကွက်ဆေးခန်းအားလုံးကို ပေါင်းစည်းပြီး စုပေါင်းစီမံခန့်ခွဲမှုအောက်မှာထားဖို့နဲ့ သမဝါယမကျန်းမာရေးစရိတ် ပြန်အမ်းငွေစနစ်ကို အကောင်အထည်ဖော်ဖို့ လိုအပ်ကြောင်း ကြေညာခဲ့တယ်။ လူနာတွေက ပုဂ္ဂလိကဆေးခန်းတွေမှာ ကုသရင် ဆေးဖိုးဝါးခ ပြန်မရနိုင်တော့ဘူး။ ကျွန်မရပ်ကွက်နားမှာ ဆေးခန်းဖွင့်ထားတဲ့ ဆရာဝန်တချို့က ကျွန်မတို့ ဆေးခန်းတွေပေါင်းဖို့ကိစ္စကို ကျွန်မနဲ့ လာဆွေးနွေးကြတယ်။ ဆေးခန်းတွေပေါင်းပြီးရင် လုပ်ငန်းက ပိုကျယ်ပြန့်လာပြီး ပိုက်ဆံလည်း ပိုရှာနိုင်မှာ သေချာတယ်လို့ ကျွန်မတွေးမိတယ်။ ဆေးခန်းပေါင်းစည်းရေးက ကျွန်မအတွက် အရမ်းကြီးမားတဲ့ စုံစမ်းသွေးဆောင်မှုတစ်ခုပဲ။ ဒါပေမဲ့ အခု ကျွန်မက ရေလောင်းခြင်းတာဝန်ကို ထမ်းဆောင်နေပြီး နေ့တိုင်းလိုလို စုဝေးပွဲတွေရှိတာကို ပြန်စဉ်းစားမိတယ်။ ကိုယ်ပိုင်ဆေးခန်းဖွင့်ထားတုန်းကတော့ ကျွန်မအချိန်က တော်တော်လေး လွတ်လပ်တယ်။ ဆေးခန်းတွေသာ ပေါင်းလိုက်ရင် ကျွန်မရဲ့ မိတ်ဖက်တွေက သူတို့အကျိုးစီးပွားအတွက် ကျွန်မကို ပုံမှန်စုဝေးပွဲသွားတက်တာကနေ တားဆီးမှာသေချာတယ်၊ အဲဒီအခါကျရင် စုဝေးပွဲတက်ဖို့နဲ့ တာဝန်ထမ်းဆောင်ဖို့ အရင်လို လွတ်လပ်တော့မှာ မဟုတ်ဘူး။ ကျွန်မရဲ့အသက်တာလည်း သေချာပေါက် ထိခိုက်နစ်နာမှာပဲ။ စုဝေးပွဲတက်တာနဲ့ ကိုယ့်တာဝန်ထမ်းဆောင်တာကို မထိခိုက်စေဖို့ဆိုရင် ဆေးခန်းတွေကို ပေါင်းလို့မဖြစ်ဘူးဆိုတာ သေချာတယ်။ ဒါပေမဲ့ မပေါင်းဘူးဆိုရင်လည်း ကျွန်မဆေးခန်းတွေမှာ ဆေးဖိုးပြန်တောင်းလို့မရနိုင်တာကိုတွေ့တော့ လူနာတွေက သေချာပေါက်ကို တဖြည်းဖြည်းနဲ့ ပိုနည်းလာမှာပဲ။ အချိန်ကြာလာတာနဲ့အမျှ ကျွန်မဆေးခန်းတွေက ဒေဝါလီခံရမယ့်အခြေအနေကို ရင်ဆိုင်ရမှာဖြစ်ပြီး အဲဒီအခါကျရင် ပိုက်ဆံရှာတဲ့နည်းလမ်း လုံးဝကို ဆုံးရှုံးသွားတော့မှာ။ ဒီလိုရွေးချယ်မှုနဲ့ ရင်ဆိုင်ရတော့ ကျွန်မ တွေဝေနေပြီး သူတို့ကို “ကျွန်မ နည်းနည်းထပ်စဉ်းစားပါရစေဦး” လို့ ပြောလိုက်တယ်။ နောက်ပိုင်းရက်တွေမှာ ကျွန်မရဲ့စိတ်နှလုံးက ဧရာမကျောက်တုံးကြီးတစ်ခုနဲ့ ဖိထားသလိုမျိုး အရမ်းကို လေးလံနေခဲ့တယ်။ ကျွန်မ ဘုရားသခင်ဆီ ဆုတောင်းခဲ့တယ်၊ “ချစ်ရတဲ့ အနန္တတန်ခိုးရှင် ဘုရားသခင်၊ အခု သမီးရဲ့ဆေးခန်းတွေက ဒီပေါင်းစည်းရေးအစီအစဉ်နဲ့ ရင်ဆိုင်နေရပါတယ်။ ဒီကိစ္စနဲ့ပတ်သက်ပြီး သမီးအရမ်း ဒွိဟဖြစ်နေပြီး ဘာလုပ်ရမှန်းမသိပါဘူး။ ကိုယ်တော် သမီးကို လမ်းပြတော်မူပါ” လို့ပေါ့။

အဲဒီနောက်မှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့ပြီး ငွေ၊ ကျော်ကြားမှုနဲ့ အကျိုးအမြတ်ကို ကျွန်မ လိုက်စားရတဲ့ အရင်းအမြစ်ကို နားလည်မှု နည်းနည်း ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ငွေက ကမ္ဘာကို လည်ပတ်စေသည်။’ ဤသည်မှာ ခေတ်ရေစီးကြောင်းတစ်ခုလော။ သင်တို့ပြောခဲ့သည့် ဖက်ရှင်နှင့် အစားအသောက်ကောင်း ခေတ်ရေစီးကြောင်းများနှင့် နှိုင်းယှဉ်ပါက ဤသည်မှာ ပို၍ ဩဇာမကြီးသလော။ ‘ငွေသည် ကမ္ဘာကို လည်ပတ်စေသည်’ ဟူသည်မှာ စာတန်၏ အတွေးအခေါ်တစ်ခု ဖြစ်သည်။ ယင်းမှာ လူ့အဖွဲ့အစည်းတိုင်းရှိ လူတို့ကြားတွင် အလွန် ပျံ့နှံ့နေပြီး ရေပန်းစားမှုတစ်ခုဖြစ်သည်ဟု သင် ဆိုနိုင်ပေသည်။ အကြောင်းမှာ ယင်းကို လူတစ်ဦးချင်းစီတိုင်း၏ စိတ်နှလုံးထဲတွင် သွတ်သွင်းထားခဲ့ပြီးဖြစ်သောကြောင့် ဖြစ်သည်။ ၎င်းတို့သည် အစပိုင်းတွင် ဤဆိုရိုးစကားကို လက်မခံခဲ့ကြသော်လည်း လက်တွေ့ဘဝနှင့် ထိတွေ့သောအခါ ဖွင့်ဟပြောရန်မလိုသည့် နားလည်မှုဖြင့် လက်ခံခဲ့ကြပြီး ဤစကားများသည် အမှန်စင်စစ် မှန်ကန်သည်ဟု စတင်ခံစားလာခဲ့ကြသည်။ ဤသည်မှာ စာတန်က လူကို ဖောက်ပြန်ပျက်စီးစေသည့် ဖြစ်စဉ်တစ်ခု မဟုတ်လော။ လူတို့သည် ဤဆိုရိုးစကားနှင့်ပတ်သက်၍ တူညီသော အတိုင်းအတာရှိသည့် အတွေ့အကြုံဆိုင်ရာ သိမြင်မှု မရှိနိုင်သော်လည်း လူတိုင်းသည် ၎င်းတို့၏ ပတ်ဝန်းကျင်တွင် ဖြစ်ပျက်ခဲ့သော အမှုအရာများနှင့် မိမိတို့၏ ကိုယ်ပိုင်အတွေ့အကြုံများကို အခြေခံ၍ ဤဆိုရိုးစကားအပေါ် အတိုင်းအတာအမျိုးမျိုးရှိသော အနက်ဖွင့်ဆိုချက်နှင့် အသိအမှတ်ပြုမှု ရှိကြသည်။ ယင်းမှာ မမှန်ကန်သလော။ လူတစ်ဦးသည် ဤဆိုရိုးစကားနှင့်ပတ်သက်၍ မည်မျှ နက်ရှိုင်းသော အတွေ့အကြုံ ရှိသည်ဖြစ်စေ ယင်းက ၎င်းတို့၏ စိတ်နှလုံးအပေါ် မည်သို့သော အပျက်သဘောဆောင်သည့် အကျိုးသက်ရောက်မှု ရှိခဲ့သနည်း။ ယင်းမှာ သင်တို့တစ်ဦးချင်းစီတိုင်း ပါဝင်သည်ဟု ဆိုနိုင်သည့် ဤလောကရှိ လူတို့သည် ၎င်းတို့၏ စိတ်သဘောထားမှ တစ်စုံတစ်ခုကို ထုတ်ဖော်ပြသကြသည်။ ယင်းမှာ အဘယ်အရာဖြစ်သနည်း။ ယင်းမှာ ငွေကို ကိုးကွယ်ခြင်း ဖြစ်သည်။ ဤအရာကို လူတို့၏ စိတ်နှလုံးများမှ ဖယ်ရှားရန် လွယ်ကူပါသလော။ မလွယ်ကူပေ။ ဤသည်မှာ စာတန်၏ လူကို ဖောက်ပြန်ပျက်စီးစေခြင်းသည် အမှန်တကယ် နက်ရှိုင်းကြောင်း ပြသနေခြင်းပင်တည်း။ စာတန်သည် လူတို့ကို ဖြားယောင်းသွေးဆောင်ရန် ငွေကို အသုံးပြုပြီး ၎င်းတို့အားလုံးကို ငွေနှင့် ရုပ်ဝတ္ထုပစ္စည်းများကို ကိုးကွယ်စေရန် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ ထင်ရှားပေါ်လွင်သနည်း။ ဤလောကတွင် သင်တို့သည် ငွေမရှိဘဲ အသက်မရှင်နိုင်ဟုလည်းကောင်း၊ ယင်းမရှိဘဲ တစ်နေ့တာမျှပင် မဖြတ်သန်းနိုင်ဟုလည်းကောင်း သင်တို့ မထင်ကြသလော။ လူတို့တွင် ငွေမည်မျှရှိသည်က ၎င်းတို့၏ အဆင့်အတန်း မည်မျှမြင့်မားသည်ကိုလည်းကောင်း၊ ၎င်းတို့ မည်မျှ ဂုဏ်သရေ ရှိသည်ကိုလည်းကောင်း ဆုံးဖြတ်သည်။ ဆင်းရဲသားတို့သည် မိမိတို့ ခေါင်းမဖော်နိုင်ဟု ခံစားရသော်လည်း ချမ်းသာသူတို့မှာမူ မြင့်မားသော အဆင့်အတန်းရှိကြပြီး ခေါင်းမော့ရင်ကော့ကာ ကျယ်လောင်စွာ စကားပြောနိုင်ပြီး မာနထောင်လွှား၍ အထိန်းအကွပ်မဲ့သော ပုံစံဖြင့် နေထိုင်ကြသည်။ ဤဆိုရိုးစကားနှင့် ရေပန်းစားမှုတို့က လူတို့ထံသို့ အဘယ်အရာကို ဆောင်ကြဉ်းပေးသနည်း။ လူများစွာတို့သည် ငွေရှာရန်အလို့ငှာ မည်သည့် စွန့်လွှတ်မှုကိုမဆို ပြုလုပ်ရန် လိုလားကြသည်မှာ အမှန် မဟုတ်လော။ လူများစွာတို့သည် ပိုမိုသောငွေကို လိုက်စားရာတွင် မိမိတို့၏ ဂုဏ်သိက္ခာနှင့် တည်ကြည်မှုကို မဆုံးရှုံးကြသလော။ လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။ ဤနည်းလမ်းနှင့် ဤဆိုရိုးစကားကို အသုံးပြုရုံမျှဖြင့် စာတန်သည် လူကို ထိုသို့သော အတိုင်းအတာအထိ ဖောက်ပြန်ပျက်စီးစေသည်။ စာတန်၏ ရည်ရွယ်ချက်သည် ယုတ်မာသည် မဟုတ်လော။ ဤသည်မှာ မလိုမုန်းထားသော လှည့်ကွက်တစ်ခု မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) ဘုရားနှုတ်ကပတ်တော်တွေက ကျွန်မကို နားလည်စေခဲ့တာကတော့ တာဝန်နဲ့ပိုက်ဆံကြားမှာ ရွေးချယ်မှုတစ်ခုလုပ်ရတိုင်း ကျွန်မက ပိုက်ဆံနဲ့အကျိုးအမြတ်ကိုပဲ အမြဲရွေးချယ်ခဲ့တယ်ဆိုတာပါပဲ။ ဒါရဲ့အဓိကအကြောင်းရင်းက စာတန်ဆန်တဲ့ အတွေးအခေါ်တွေရဲ့ ဒုက္ခပေးလို့ပါပဲ။ ငယ်ငယ်ကတည်းက “ငွေကြေးသည် ကမ္ဘာကို လည်ပတ်စေသည်” နဲ့ “မြို့လယ်ခေါင်မှာနေပြီး ဆင်းရဲနေတဲ့အခါမှာ ဘယ်သူကမှ ကိုယ့်ကိုဂရုမစိုက်ကြပေမဲ့ တောတောင်ထဲမှာနေပြီး ချမ်းသာတဲ့အခါမှာ ဘူးသီးမှ အရီးတော်ကြတယ်” ဆိုတဲ့ စာတန်ဆန်တဲ့ အတွေးအခေါ်တွေက ကျွန်မနှလုံးသားထဲမှာ စွဲထင်နေခဲ့တယ်။ ပိုက်ဆံက လူတွေရဲ့အမြင်မှာ အဆင့်အတန်းတစ်ခုကို ပေးတယ်၊ ပိုက်ဆံရှိမှ ဂုဏ်ယူဝင့်ကြွားနိုင်မယ်၊ ဇိမ်ခံဘဝနဲ့နေနိုင်မယ်၊ တောက်ပပြီး ခမ်းနားတဲ့ဘဝနဲ့ အသက်ရှင်နိုင်မယ်၊ ပိုက်ဆံမရှိခဲ့ရင် တခြားသူတွေရှေ့မှာ နိမ့်ကျမယ်လို့ ကျွန်မယုံကြည်ခဲ့တယ်။ ကျွန်မ ငယ်ငယ်တုန်းက မိသားစုဆင်းရဲလို့ တက္ကသိုလ်တက်ပြီး ကိုယ့်ကံကြမ္မာကို ပြောင်းလဲဖို့ စိတ်ပိုင်းဖြတ်ခဲ့တယ်။ ဒါပေမဲ့ ကောလိပ်ဝင်ခွင့်စာမေးပွဲမတိုင်ခင်မှာ အမေ့ရောဂါက ကျွမ်းနေမှန်း သိလိုက်ရတော့ ကျွန်မရဲ့တက္ကသိုလ်တက်ဖို့အိပ်မက်က ပျက်စီးသွားခဲ့ရတယ်။ လောကီလူတွေရဲ့ လှောင်ပြောင်မှုက ချမ်းသာတဲ့သူတစ်ယောက်ဖြစ်လာဖို့ ကျွန်မရဲ့စိတ်ပိုင်းဖြတ်ချက်ကို မီးလောင်ရာလေပင့်ပေးခဲ့တယ်။ ဆရာဝန်ဖြစ်ရင် ကျော်ကြားမှုရော အကျိုးအမြတ်ပါ ရနိုင်တာကိုမြင်တော့ ဆေးကျောင်းတက်၊ အရည်အချင်းစာမေးပွဲတွေဖြေပြီး ဆေးခန်းဖွင့်ခဲ့တယ်။ သုံးလေးနှစ်ကြာတော့ ကျွန်မ အောင်မြင်မှုတချို့ရလာပြီး လူတွေရဲ့အထင်ကြီးလေးစားမှုနဲ့ ချီးကျူးမှုတွေက ကျွန်မရဲ့အတ္တကို ကျေနပ်စေခဲ့တယ်။ ပိုက်ဆံရှိတာက လူ့ဘဝကို မြင့်မြတ်စေတယ်ဆိုတာကို ကျွန်မ ပိုပြီးတော့တောင် ယုံကြည်လက်ခံလာခဲ့တယ်။ ပိုက်ဆံ၊ ကျော်ကြားမှုနဲ့ အကျိုးအမြတ်ကိုပဲ ကျွန်မဘဝရဲ့ လိုက်စားရမယ့် ပန်းတိုင်အနေနဲ့ သဘောထားခဲ့တယ်။ အဲဒီနှစ်တွေမှာ ငွေကြေးဥစ္စာကို လိုက်စားဖို့အတွက် ကျွန်မရဲ့အချိန်နဲ့ခွန်အားအားလုံးကို ဆေးခန်းလုပ်ငန်းမှာပဲ နှစ်မြှုပ်ထားခဲ့တယ်။ တစ်နေ့လုံး စိတ်ဖိစီးမှုတွေ တော်တော်များလို့ သွေးတိုးရောဂါဖြစ်လာပြီး ကလေးမွေးတုန်းက ကိုယ်ဝန်ဆောင်ချိန်ဖြစ်တတ်တဲ့ သွေးတိုးရောဂါ နောက်ဆက်တွဲဝေဒနာကို ခံစားခဲ့ရတယ်။ ဘုရားသခင်ရဲ့ ကာကွယ်စောင့်ရှောက်မှုသာ မရှိခဲ့ရင် ကျွန်မ အသက်သေတာ ကြာလှပြီ။ ရှစ်နှစ်လုံးလုံး ကျွန်မယောက်မက ကျွန်မကို အကြိမ်ကြိမ်အခါခါ စိတ်ရှည်လက်ရှည်နဲ့ ဧဝံဂေလိတရားဟောခဲ့ပေမဲ့ ကျွန်မက ပိုက်ဆံရှာဖို့ပဲ အလုပ်များနေခဲ့တယ်။ ကျွန်မရဲ့စိတ်ဝိညာဉ်က အမှောင်ဖုံးသွားသလိုပဲ၊ မှန်တဲ့ လမ်းခရီးကို စူးစမ်းဖို့ စိတ်မဝင်စားခဲ့ဘူး။ ဘုရားသခင်ရဲ့ ကယ်တင်ခြင်းကို အကြိမ်ကြိမ် ငြင်းပယ်ခဲ့ပြီး ကျွန်မ ဘုရားသခင်ရဲ့ ကယ်တင်ခြင်းဆိုတဲ့ ကြီးမြတ်တဲ့အခွင့်အရေးနဲ့ လွဲလုနီးပါး ဖြစ်ခဲ့တယ်။ ဘုရားသခင်ကို စတင်ယုံကြည်ပြီးတဲ့နောက်မှာတောင် အရာရာအပေါ် ကျွန်မရဲ့အမြင်က မပြောင်းလဲသေးဘူး။ တာဝန်တွေအများကြီးထမ်းဆောင်ရင်၊ စုဝေးပွဲတွေအများကြီးတက်ရင် ပိုက်ဆံရှာဖို့အခွင့်အရေးနဲ့ လွဲသွားမှာကို ကြောက်လို့ စုဝေးပွဲအဖွဲ့တွေအများကြီးကို တာဝန်မယူချင်ခဲ့ဘူး။ စုဝေးပွဲတွေမှာလည်း ဘုရားနှုတ်ကပတ်တော်တွေကို စဉ်းစားသုံးသပ်ဖို့ စိတ်ကိုငြိမ်အောင်မထားနိုင်ခဲ့လို့ ကျွန်မရဲ့ အသက်ဝင်ရောက်မှုက နစ်နာခဲ့ရတယ်။ ဒါဟာ ဘုရားသခင် ဖော်ထုတ်ခဲ့တဲ့အတိုင်းပါပဲ။ “လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။” ကျွန်မက စာတန်ဆန်တဲ့ ရှင်သန်ခြင်းစည်းမျဉ်းတွေအတိုင်း အသက်ရှင်ခဲ့ပြီး ပိုက်ဆံ၊ ကျော်ကြားမှုနဲ့ အကျိုးအမြတ်နောက်လိုက်တဲ့ မှားယွင်းတဲ့လမ်းကို လျှောက်ခဲ့တယ်။ ဒါက ကျွန်မရဲ့ဇာတိပကတိကို ဒုက္ခတွေဖြစ်စေတဲ့အပြင် ကျွန်မရဲ့အသက်တာအတွက် ပိုလို့တောင် ကြီးမားတဲ့ ဆုံးရှုံးမှုကို ယူဆောင်လာခဲ့တယ်။ အဖြစ်မှန်တွေက သက်သေပြနေတာကတော့ “ငွေကြေးသည် ကမ္ဘာကို လည်ပတ်စေသည်” နဲ့ “ငွေသည် အဓိကမဟုတ်သော်လည်း၊ ငွေမရှိလျှင် ဘာမျှလုပ်နိုင်မည်မဟုတ်” ဆိုတာတွေဟာ စာတန်ဆန်တဲ့ မှားယွင်းပြီး အဓိပ္ပာယ်မဲ့တဲ့ အယူအဆတွေပဲ ဆိုတာပါပဲ။ စာတန်က လူတွေကို ဒုက္ခပေးတဲ့နည်းလမ်းတွေကိုသာ ကျွန်မ ထိုးထွင်းမြင်နိုင်တာမျိုး မရှိဘဲ ပိုက်ဆံ၊ ကျော်ကြားမှုနဲ့ အကျိုးအမြတ်အတွက် ဆက်ပြီးရုန်းကန်နေခဲ့ရင် နောက်ဆုံးမှာ စာတန်ရဲ့ဖမ်းသွားခြင်းကို ခံရမှာဖြစ်ပြီး ကယ်တင်ခံရမယ့်အခွင့်အရေးလည်း ပျက်စီးဆုံးရှုံးသွားမှာ သေချာတယ်။ ဒါကိုနားလည်သွားတော့ ဆေးခန်းတွေမပေါင်းတော့ဖို့ ကျွန်မ ဆုံးဖြတ်လိုက်တယ်၊ အိမ်ငှားစာချုပ်သက်တမ်းစေ့ရင် ဆေးခန်းတွေပိတ်ပြီး ကိုယ့်တာဝန်ထမ်းဆောင်တဲ့အပေါ်မှာပဲ အာရုံစိုက်တော့မယ်လို့ ဆုံးဖြတ်ခဲ့တယ်။ အဲဒီဆရာဝန်တွေက ကျွန်မကို ထပ်ဖုန်းဆက်တဲ့အခါမှာတော့ ဆေးခန်းတွေမပေါင်းတော့ဘူးလို့ ပြတ်ပြတ်သားသား ပြောလိုက်တယ်။ ပိုက်ဆံနည်းနည်းပဲ ရှာနိုင်တော့ပေမဲ့ စုဝေးပွဲတက်ဖို့နဲ့ တာဝန်ထမ်းဆောင်ဖို့ ကျွန်မ လွတ်လပ်ခဲ့တယ်။ ဒီလိုလက်တွေ့လုပ်ဆောင်တော့ ကျွန်မစိတ်နှလုံးက အရမ်းကို ငြိမ်သက်ပြီး အေးချမ်းခဲ့တယ်။

မကြာခင်မှာပဲ အိမ်ငှားစာချုပ်သက်တမ်းစေ့တော့ ကျွန်မ တုံ့ဆိုင်းလာပြန်တယ်။ ဆေးပညာသင်တာကနေ ဆေးခန်းတွေဖွင့်တဲ့အထိ ဆယ်စုနှစ်တစ်ခုလုံး ကြာခဲ့ပုံကို ပြန်စဉ်းစားမိတယ်၊ ဆေးခန်းတွေဖွင့်ဖို့ ကြုံတွေ့ခဲ့ရတဲ့ အခက်အခဲတွေနဲ့ စိုက်ထုတ်ခဲ့ရတဲ့ အပင်ပန်းခံမှုတွေကို ပြန်တွေးမိတော့ ကျွန်မဟာ လက်လွှတ်ဖို့ တကယ်ကို အင်တင်တင် ဖြစ်နေခဲ့တယ်။ ဆေးခန်းတွေပိတ်လိုက်ရင် လောကီဘဝက အရင်ကထက် ဆိုးသွားရုံတင်မကဘူး၊ လူတွေရဲ့ချီးကျူးမှုနဲ့ အထင်ကြီးလေးစားမှုတွေကိုလည်း ဆုံးရှုံးသွားမှာကို ကျွန်မတွေးမိတယ်။ ကျွန်မစိတ်ထဲမှာ တိုက်ပွဲတစ်ခုလို ပြင်းပြင်းထန်ထန် ဖြစ်နေခဲ့ပြီး ဘာလုပ်ရမှန်းမသိလို့ ဒူးထောက်ပြီး ဘုရားသခင်ဆီ စိတ်ထက်ထက်သန်သန် ဆုတောင်းခဲ့တယ်၊ “ချစ်ရတဲ့ အနန္တတန်ခိုးရှင် ဘုရားသခင်၊ အိမ်ငှားစာချုပ်သက်တမ်းစေ့တဲ့အခါ ကိုယ့်တာဝန်ကို ကောင်းကောင်းထမ်းဆောင်ဖို့ ဆေးခန်းတွေပိတ်မယ်လို့ သမီးတစ်ခါက ပြောခဲ့ဖူးပါတယ်။ ဒါပေမဲ့ သမီးစိတ်ထဲမှာ လုံးလုံးမစွန့်လွှတ်နိုင်သေးဘူး။ ကိုယ်တော် သမီးကို ဉာဏ်အလင်းပေး လမ်းပြတော်မူပါ၊ ယုံကြည်ခြင်းနဲ့ ခွန်အားကို ပေးသနားတော်မူပါ” လို့ပေါ့။ အဲဒီနေ့မှာ ကျွန်မ ဆေးခန်းမှာ အလုပ်သွားလုပ်ခဲ့တယ်။ အသွားလမ်းမှာ ပုဂ္ဂလိကဆေးရုံတစ်ခုရှေ့က မည်းနက်နေတဲ့ ခေါင်းတလားတစ်လုံးကို ရုတ်တရက်တွေ့လိုက်တယ်၊ ဘေးမှာလည်း ပန်းခွေတွေချထားတယ်။ ငိုသံသဲ့သဲ့ကို ကြားနေရတော့ ကျွန်မ တုန်လှုပ်သွားတယ်။ ဆေးကုသမှု မတော်တဆဖြစ်တာပဲ။ စုံစမ်းကြည့်တော့ ဒီဆေးရုံမှာ အမျိုးသမီးတစ်ယောက် ကလေးမွေးရင်းနဲ့ သားအမိနှစ်ယောက်လုံး ဆုံးသွားတယ်လို့ သိလိုက်ရတယ်။ ကျွန်မဆေးခန်းတွေမှာ နှစ်တွေကြာအောင် မတော်တဆမှုအသေးအမွှားတွေ ရှိခဲ့ပေမဲ့ အားလုံးက ကြီးကြီးမားမားထိခိုက်မှုမရှိဘဲ ကျော်လွှားနိုင်ခဲ့ပုံကို ကျွန်မ မတွေးဘဲမနေနိုင်ခဲ့ဘူး။ ဒါက ကျွန်မဆေးကုသမှုစွမ်းရည် ကောင်းလို့လည်းမဟုတ်ဘူး၊ ဆေးကုတဲ့အခါ သတိထားလို့လည်း မဟုတ်ဘူး။ ဒါတွေအားလုံးက ဘုရားသခင်ရဲ့ စောင့်ရှောက်မှုနဲ့ ကွယ်ကာမှုကြောင့်ပဲ။ ဘုရားသခင်ရဲ့ စောင့်ရှောက်မှုနဲ့ ကွယ်ကာမှုသာမရှိရင် ဆေးကုသမှု မတော်တဆမှုတစ်ခုတည်းနဲ့ကို ကျွန်မ ဒေဝါလီခံခဲ့ရမှာပါ။ ကျွန်မစိတ်ထဲမှာ ဘုရားသခင်ကို အရမ်းကျေးဇူးတင်မိပြီး ဘုရားသခင်ရဲ့မေတ္တာကို ပြန်ဆပ်ရမယ်ဆိုတာ သိလိုက်တယ်။ ဘုရားသခင်ရဲ့အမှုတော်က ပြီးဆုံးခါနီးပြီ၊ ညီအစ်ကိုမောင်နှမတွေအားလုံးက သူတို့ရဲ့ပန်းတိုင်အတွက် ကောင်းမှုတွေ လုံလုံလောက်လောက် ပြင်ဆင်နိုင်ဖို့ သူတို့ရဲ့တာဝန်တွေကို အလုအယက် ထမ်းဆောင်နေကြတာကို ကျွန်မတွေးမိတယ်။ ဒါပေမဲ့ ကျွန်မကတော့ ဆေးခန်းတွေနဲ့ ရှုပ်ယှက်ခတ်နေပြီး ကိုယ့်တာဝန်တွေမှာ အချိန်နဲ့ခွန်အား ပိုပြီးမနှစ်မြှုပ်နိုင်ခဲ့ဘူး။ ဘုရားသခင်အပေါ် ကျွန်မရဲ့ မပူမအေး ယုံကြည်ခြင်းက ကျွန်မရဲ့တာဝန်ကို အနှောင့်အယှက်ပေးနေရုံတင်မကဘူး၊ ကိုယ့်ရဲ့အသက်တာကိုပါ ထိခိုက်စေနေခဲ့တယ်။ အဲဒီနောက်မှာ ဘုရားနှုတ်ကပတ်တော်ကို ကျွန်မ ဖတ်ခဲ့ပြီး အဓိပ္ပာယ်ရှိတဲ့ ဘဝတစ်ခုကို ဘယ်လို အသက်ရှင်နေထိုင်ရမှန်း သိလာခဲ့တယ်။ ဘုရားသခင်က ပြောသည် “သင်သည် ဖန်ဆင်းခံ သတ္တဝါတစ်ဦး ဖြစ်သည်။ သင်သည် ဘုရားသခင်ကို ကိုးကွယ်သင့်ပြီး အဓိပ္ပါယ်ရှိသော အသက်တာကို လိုက်စားရှာဖွေသင့်သည်မှာ အမှန်ပင် ဖြစ်ပေသည်။ အကယ်၍ သင်သည် ဘုရားသခင်ကို မကိုးကွယ်ဘဲ ညစ်ညမ်းသော သင်၏ ဇာတိပကတိအထဲ၌ အသက်ရှင်ပါက၊ သင်သည် လူ့အသွင်အပြင်ဖြင့် သားရဲတိရစ္ဆာန် တစ်ကောင်သာ ဖြစ်သည်မဟုတ်လော။ သင်သည် လူသားတစ်ဦး ဖြစ်သည့်အတွက်၊ သင့်ကိုယ်သင် ဘုရားသခင်အတွက် အသုံးခံသင့်ပြီး ဆင်းရဲဒုက္ခအားလုံးကို ခံရပ်သင့်ပေသည်။ သင်သည် ယနေ့ခံစားရသော ဆင်းရဲဒုက္ခအနည်းငယ်ကို ဝမ်းမြောက်စွာနှင့် အသေအချာ လက်ခံသင့်ပြီး ယောဘနှင့် ပေတရုကဲ့သို့ အဓိပ္ပါယ်ရှိသော အသက်တာတစ်ခုကို အသက်ရှင်သင့်သည်။...သင်တို့သည် လမ်းကြောင်းမှန်ကို ရှာဖွေသောသူများ၊ တိုးတက်မှုကို ရှာဖွေသောသူများ ဖြစ်ကြသည်။ သင်တို့သည် အဆင်းနီသောနဂါးကြီး၏ တိုင်းနိုင်ငံထဲတွင် ထမြောက်ကြသူများ၊ ဘုရားသခင်က ဖြောင့်မတ်သည်ဟု ခေါ်ဆိုသောသူများ ဖြစ်ကြသည်။ ယင်းမှာ အဓိပ္ပါယ်အရှိဆုံး အသက်တာ ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၂)) ဘုရားနှုတ်ကပတ်တော်တွေကို ဖတ်ရှုတော့ ကျွန်မနားလည်ခဲ့တာကတော့ ဖန်ဆင်းခံတစ်ဦးအနေနဲ့ တစ်ဘဝလုံး ဘုရားသခင်နောက်လိုက်ပြီး ဖန်ဆင်းခံတစ်ဦးရဲ့တာဝန်ကို ကောင်းကောင်းထမ်းဆောင်ဖို့ ရွေးချယ်နိုင်မယ်ဆိုရင် ဒါဟာ တန်ဖိုးအရှိဆုံးနဲ့ အဓိပ္ပာယ်အရှိဆုံး ဘဝပုံစံဖြစ်တယ်ဆိုတာပါပဲ။ ကျွန်မ ပေတရုကို သတိရမိတယ်။ သခင်ယေရှုက သူ့ကိုခေါ်တဲ့အခါမှာ သူက ပိုက်ကွန်တွေကို ပစ်ချပြီး အသက်မွေးဝမ်းကျောင်းပြုတဲ့ ကိရိယာတွေကို စွန့်လွှတ်ခဲ့တယ်။ အရာအားလုံးကို စွန့်ပြီး သခင်ယေရှုနောက်ကို လိုက်ခဲ့တယ်၊ နောက်ဆုံးမှာတော့ သူက သမ္မာတရားကို ရရှိခဲ့ပြီး ဘုရားသခင်ရဲ့ စုံလင်စေခြင်းကို ခံခဲ့ရတယ်။ ကိုယ့်ကိုယ်ကိုယ် ပြန်ကြည့်လိုက်တော့ ကျွန်မက စာတန်ဆန်တဲ့ အတွေးအခေါ်တွေအတိုင်း အသက်ရှင်ခဲ့ပြီး ပိုက်ဆံ၊ ကျော်ကြားမှုနဲ့ အကျိုးအမြတ်နောက်ကို လိုက်ခဲ့တယ်။ တဖြည်းဖြည်းနဲ့ ကျွန်မစိတ်နှလုံးထဲမှာ ဘုရားသခင်ရဲ့နေရာ ပျောက်သွားပြီး မယုံကြည်သူတစ်ယောက်အနေနဲ့ အကျင့်ပျက်သွားခဲ့တယ်။ ဘုရားသခင်ရဲ့ သနားကရုဏာတော်ကြောင့်ပဲ ကိုယ်တော်ရဲ့အိမ်တော်ကို ကျွန်မပြန်ရောက်လာခဲ့တာဖြစ်လို့ အခု ကိုယ့်တာဝန်ထမ်းဆောင်ခွင့်ရတဲ့ အခွင့်အရေးကို အပြည့်အဝ တန်ဖိုးထားသင့်တယ်။ ဘုရားသခင်ပြောခဲ့တာကို ကျွန်မတွေးမိတယ်။ “လူတို့သည် ကမ္ဘာမြေသို့ ရောက်လာကြပြီး ငါ့ကို တစ်ကြိမ်တစ်ခါမျှပင် တွေ့ဆုံရန်မှာ ကြုံတောင့်ကြုံခဲ ဖြစ်သကဲ့သို့၊ သမ္မာတရားကို ရှာဖွေရန်နှင့် ရရှိရန်အလို့ငှာ အခွင့်အရေးလည်း ရခဲလှပေသည်။ သင်တို့သည် ဤနှစ်လိုဖွယ်အချိန်ကို ယခုဘဝတွင် လိုက်စားရမည့် မှန်ကန်သည့်လမ်းကြောင်းအဖြစ် အဘယ်ကြောင့် တန်ဖိုးမထားကြသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူငယ်နှင့် သက်ကြီးရွယ်အိုတို့အတွက် နှုတ်ကပတ်တော်များ) ဒါအမှန်ပဲ။ ဒါဟာ ကယ်တင်ခံရဖို့ ကျွန်မရဲ့ တစ်ခုတည်းသော အခွင့်အရေးပဲ။ ဘုရားသခင်နောက်လိုက်ပြီး သမ္မာတရားကို လိုက်စားဖို့ အလေးအနက်မထားသေးဘူးဆိုရင် ကပ်ဘေးတွေကျရောက်လာတဲ့အခါ ကျွန်မအသက်ပါ ဆုံးရှုံးသွားလိမ့်မယ်။ အဲဒီအခါကျရင် ပိုက်ဆံတွေ သုံးမကုန်ဖြုန်းမကုန်အောင် ရှာနိုင်ခဲ့ရင်တောင် ဘာတန်ဖိုး၊ ဘာအဓိပ္ပာယ်ရှိတော့မှာလဲ။ ကျွန်မက ကိုယ့်ဆေးခန်းတွေဖွင့်ရင်းနဲ့ ကိုယ့်တာဝန်တွေထမ်းဆောင်နေတော့ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းရအောင် ဘုရားနှုတ်ကပတ်တော်တွေဖတ်ပြီး သမ္မာတရားကို ရှာဖွေဖို့ အချိန်သိပ်မရှိခဲ့ဘူး။ အားလပ်ချိန်မှာပဲ ဘုရားသခင်ကို ယုံကြည်တဲ့သူတစ်ယောက်အနေနဲ့ ကျွန်မ ဘယ်အချိန်မှာ သမ္မာတရားကို နားလည်နိုင်မှာလဲ။ သမ္မာတရားကို လိုက်စားပြီး ဖန်ဆင်းခံတစ်ဦးရဲ့တာဝန်ကို ကောင်းကောင်းထမ်းဆောင်မှသာ ကျွန်မတို့ ကယ်တင်ခံရပြီး ကောင်းမွန်တဲ့ ပန်းတိုင်ကို ရရှိနိုင်မယ်။ ဒါဟာ ဘဝရဲ့လမ်းကြောင်းမှန်ပဲ။ ကျွန်မ ဆေးခန်းတွေကို စွန့်လွှတ်ပြီး ကိုယ့်အချိန်အားလုံးကို ဘုရားသခင်အတွက် ကိုယ့်ကိုယ်ကိုယ် အသုံးခံဖို့ မြှုပ်နှံရမယ်။ အဲဒီနောက်မှာတော့ ကျွန်မ ဆေးခန်းတွေကို ပိတ်လိုက်တယ်။

ဒါဟာ ပိုက်ဆံ၊ ကျော်ကြားမှုနဲ့ အကျိုးအမြတ်ကိုသုံးပြီး လူတွေကို အထင်အမြင်မှားစေတဲ့အပြင် ဖောက်ပြန်ပျက်စီးစေတဲ့ စာတန်ရဲ့ ဆိုးညစ်တဲ့ရည်ရွယ်ချက်ကို ပိုင်းခြားသိမြင်နိုင်စေခဲ့တဲ့၊ ပြီးတော့ ဘဝမှာ သမ္မာတရားကို လိုက်စားတဲ့ တန်ဖိုးနဲ့ အဓိပ္ပာယ်ကို နားလည်အောင် ကူညီပေးခဲ့တဲ့ ဘုရားနှုတ်ကပတ်တော်တွေရဲ့ ဦးဆောင်မှုနဲ့ လမ်းပြမှုကြောင့်ပါပဲ။ ကိုယ်တော်ရဲ့နှုတ်ကပတ်တော်တွေရဲ့ ဦးဆောင်လမ်းပြမှုအတွက် ဘုရားသခင်ကို ကျေးဇူးတင်ပါတယ်၊ ဒါက စီးပွားရေးနဲ့ တာဝန်ကြားမှာ အမြော်အမြင်ရှိတဲ့ရွေးချယ်မှုတစ်ခုကို လုပ်နိုင်စေခဲ့ပါတယ်။ ဒီလွန်ခဲ့တဲ့သုံးလေးနှစ်ထဲမှာ ကျွန်မ အသင်းတော်မှာ ကိုယ့်တာဝန်ကို ဆက်ပြီးထမ်းဆောင်ခဲ့တယ်။ ဖောက်ပြန်ပျက်စီးမှုတွေ အများကြီးကို ကျွန်မ ထုတ်ဖော်ပြခဲ့တယ်၊ ဘုရားသခင်ဆီ ဆုတောင်းခြင်း၊ သမ္မာတရားကို ရှာဖွေခြင်း၊ ကိုယ့်ကိုယ်ကိုယ် ဆင်ခြင်သုံးသပ်ပြီး သိကျွမ်းတော့ ကျွန်မရဲ့ဖောက်ပြန်ပျက်စီးတဲ့ စိတ်သဘောထားတွေက အပြောင်းအလဲတချို့ဖြစ်ခဲ့ပြီး တဖြည်းဖြည်းနဲ့ လူသားပုံသဏ္ဌာန်တချို့နဲ့ အသက်ရှင်နေထိုင်နိုင်လာခဲ့တယ်။ ကျွန်မ ကြုံတွေ့ခဲ့ရတဲ့ အပြောင်းအလဲတွေဟာ ဘုရားနှုတ်ကပတ်တော်တွေက ရရှိစေတဲ့ အကျိုးရလဒ်တွေပါပဲ။ ဘုရားသခင်ရဲ့ ကယ်တင်ခြင်းအတွက် ကျေးဇူးတင်ပါတယ်။


၃၄။ သက်ကြီးရွယ်အိုများ သမ္မာတရားကို ပို၍ပင် လိုက်စားသင့်သည်

ရှင်းခေါ့၊ တရုတ်ပြည်

ကျွန်မ အသက်ငါးဆယ်အရွယ်တုန်းက ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ပါတယ်။ ကျွန်မရဲ့တစ်သက်တာမှာ ဘုရားသခင်ရဲ့ ကိုယ်ပိုင်မိန့်မြွက်ချက်တွေကို ကြားရမယ်၊ သခင်ယေရှု ပြန်ကြွလာတာကို ကြိုဆိုရမယ်လို့ ဘယ်တုန်းကမှ အိပ်မက်မမက်ခဲ့ဖူးဘူး။ ကောင်းကင်နိုင်ငံတော်ထဲကို ဝင်ရောက်ဖို့ မျှော်လင့်ချက်ကို မြင်တွေ့ရတာက ကျွန်မကို တကယ့်ရည်ရွယ်ချက်ရှိစေခဲ့တယ်။ နေ့တိုင်း ကျွန်မ စောစောထပြီး ညဉ့်နက်တဲ့အထိ ဘုရားနှုတ်ကပတ်တော်တွေကို ဖတ်ခဲ့တယ်၊ ပြီးတော့ အသင်းတော်က စီစဉ်ပေးတဲ့ ဘယ်တာဝန်ကိုမဆို လက်ခံပြီး ကျိုးနွံနာခံခဲ့တယ်။ ကျွန်မထင်တာကတော့ “ငါသာ ကိုယ့်တာဝန်မှာ ဇွဲရှိရှိနဲ့ ဆက်လုပ်နေမယ်ဆိုရင် ကယ်တင်ခြင်းခံရပြီး ကောင်းကင်နိုင်ငံတော်ကို ဝင်ရမှာပဲ” လို့ပေါ့။ ၂၀၂၃ ခုနှစ်ရောက်တော့ ကျွန်မအသက် ၇၅ နှစ် ပြည့်သွားပြီ။ ကျွန်မ အသက်ကြီးလာပြီ၊ မှတ်ဉာဏ်ကလည်း မကောင်းဘူး၊ နားကလည်းထိုင်း၊ မျက်စိကလည်းမှုန်၊ ခြေထောက်တွေကလည်း သိပ်မခိုင်တော့ဘူး။ အသင်းတော်က ကျွန်မရဲ့အခြေအနေအရ ဧည့်ခံဝတ်ပြုတဲ့တာဝန်ကို ထမ်းဆောင်ဖို့ စီစဉ်ပေးခဲ့တယ်။ ကိုယ်က အသက်ပိုပိုကြီးလာတာနဲ့ ကျန်းမာရေးကလည်း ပိုဆိုးလာတဲ့အကြောင်းကို ကျွန်မတွေးမိတယ်။ မှတ်ဉာဏ်မကောင်းလို့ အမှုအရာတွေကို မေ့လျော့နေတတ်ပြီး တစ်ခါတလေဆို မှတ်ထားတာတွေက ရှုပ်ယှက်ခတ်နေရော။ နောက်ထပ် သုံးလေးနှစ်ကြာလို့ ကျွန်မသာ အသက်ကြီးပြီး သတိဝေဝါးသွားလို့ တာဝန်မထမ်းဆောင်နိုင်တော့ရင် ကျွန်မဟာ အသုံးမကျတဲ့သူ ဖြစ်သွားမှာမဟုတ်ဘူးလား။ ကယ်တင်ခြင်းကိုရော ခံရနိုင်ဦးမှာလား။ တစ်ခါက ကျွန်မ အိမ်အသစ်ပြောင်းပြီးနောက်မှာ အိမ်ပြန်လမ်းရှာရင်း လမ်းပျောက်သွားခဲ့တယ်။ ညီအစ်မတစ်ယောက်က သိသွားတော့ “အစ်မ စိတ်ရှုပ်နေတာလား” လို့ ဒီအတိုင်းပြောခဲ့တယ်။ ကျွန်မလည်း ချက်ချင်းပဲ “မရှုပ်ပါဘူး” လို့ ပြန်ပြောလိုက်တယ်။ ကျွန်မတွေးခဲ့တယ်၊ “ငါ့ကို စိတ်ရှုပ်နေတယ်လို့ သူတို့ထင်ပြီး တာဝန်မထမ်းဆောင်ခိုင်းတာ မလုပ်ဖို့ ငါမျှော်လင့်တယ်။ ငါ့မှာသာ ထမ်းဆောင်စရာတာဝန်မရှိတော့ရင် ငါ့အတွက် ဇာတ်သိမ်းသွားမှာ မဟုတ်ဘူးလား။ အဲဒီအခါကျရင် ဘယ်လိုလုပ် ကယ်တင်ခြင်းခံရနိုင်မှာလဲ” ပေါ့။ ဒါပေမဲ့ နောက်ပိုင်း ပြန်စဉ်းစားကြည့်တော့ ဟင်းချက်တဲ့အခါ ဆားထည့်ဖို့မေ့တာတို့၊ ကြက်သွန်မြိတ်ထည့်ဖို့မေ့တာတို့ ခဏခဏဖြစ်တတ်ပြီး တစ်ခါတလေ လမ်းမှာ လမ်းမှားပြီး အိမ်ပြန်လမ်းမရှာနိုင်တာမျိုးတွေ ဖြစ်တတ်တယ်ဆိုတာကို ကျွန်မ သဘောပေါက်ခဲ့တယ်။ ကျွန်မ ကြောက်လာတယ်။ ကျွန်မတွေးမိတယ်၊ “ငါ တကယ်ပဲ စိတ်ရှုပ်နေပြီလား။ အသင်းတော်က ငါ့ကို တာဝန်တစ်ခုထမ်းဆောင်ဖို့အတွက် သုံးနိုင်ပါဦးမလား။ ငါသာ တာဝန်မထမ်းဆောင်နိုင်တော့ရင် ကယ်တင်ခြင်းကို ခံရနိုင်ပါဦးမလား” လို့ပေါ့။ ကျွန်မ စိုးရိမ်ပူပန်မှုတွေထဲမှာ နစ်မွန်းနေခဲ့တယ်။

၂၀၂၃ ခုနှစ်၊ ဇွန်လမှာ ညီအစ်ကိုမောင်နှမတွေရဲ့ စုဝေးပွဲအတွက် ကျွန်မက ဧည့်ခံခဲ့တယ်။ အဲဒီအချိန်က ကျွန်မတို့ အပေါ်ထပ်တိုက်ခန်းက ပြင်ဆင်နေတော့ နေ့တိုင်း တဒုံးဒုံး တဒိုင်းဒိုင်းနဲ့ ဆူညံနေတာပေါ့။ အဲဒီနောက်မှာ ညီအစ်ကိုမောင်နှမတွေ စုဝေးပွဲကို တော်တော်နဲ့မလာကြတာကိုတွေ့တော့ ကျွန်မ နားမလည်နိုင်ဖြစ်သွားတယ်၊ “ဘာလို့ သူတို့ အခုတလော မလာကြတော့တာလဲ။ သူတို့က ငါ့ကို ဧည့်ခံသူအနေနဲ့ မသုံးတော့တာလား။ ငါ့အသက်အရွယ်နဲ့ ဧည့်ခံတဲ့တာဝန်လောက်ပဲ ထမ်းဆောင်နိုင်တာ။ ဧည့်ခံတဲ့တာဝန်တောင် မထမ်းဆောင်နိုင်တော့ရင် ငါ ကယ်တင်ခြင်းခံရဖို့ အခွင့်အရေး ဆုံးရှုံးသွားမှာမဟုတ်ဘူးလား” လို့ပေါ့။ ကျွန်မ အရမ်းစိုးရိမ်ပြီး သူတို့ပြန်လာကြဖို့ပဲ စိတ်အားထက်ထက်သန်သန်နဲ့ မျှော်လင့်နေခဲ့တယ်။ တစ်ညနေမှာ ညီအစ်မတစ်ယောက်က တံခါးလာခေါက်တော့ ကျွန်မ့ချွေးမက တံခါးသွားဖွင့်ပေးတယ်။ သူတို့ သုံးလေးခါလောက် လာခေါက်ပေမဲ့ ဘယ်သူမှ တံခါးမဖွင့်ဘူးလို့ အဲဒီညီအစ်မက ပြောတယ်။ ကျွန်မ တကယ်ကို စိတ်မကောင်းဖြစ်သွားတယ်။ “ငါအသက်ကြီးပြီး နားထိုင်းနေလို့ သူတို့ခေါက်တာကို မကြားလိုက်တာ မဟုတ်ဘူးလား။ ငါ ကိုယ့်တာဝန်ကို ကောင်းကောင်းမဖြည့်ဆည်းခဲ့ဘူး။ အခု ငါက နားကလည်းထိုင်း၊ မျက်စိကလည်းမှုန်၊ တုံ့ပြန်မှုကလည်းနှေး၊ ခြေထောက်တွေကလည်း မခိုင်တော့ဘူး။ ငါ တကယ်ကို ဘာမှကောင်းကောင်းမလုပ်နိုင်တော့ဘူး။ ဧည့်ခံတဲ့တာဝန်ကိုတောင် ကောင်းကောင်းမထမ်းဆောင်နိုင်ဘူး။ အသက်ကြီးလာတော့ တကယ်ကို အသုံးမကျဖြစ်တာပဲ” လို့ပေါ့။ ကျွန်မက လူငယ်တွေ ဘာသင်သင် မြန်မြန်ဆန်ဆန် တတ်မြောက်ပြီး ဘယ်တာဝန်မျိုးကိုမဆို ထမ်းဆောင်နိုင်တာကို အရမ်းအားကျမိတယ်။ ဘုရားသခင်က လူငယ်တွေကိုပဲ ကြိုက်တယ်လို့ ခံစားရပြီး သူတို့က နောက်ဆုံးမှာ သေချာပေါက် ကယ်တင်ခြင်းခံရမှာပဲလို့ ခံစားခဲ့ရတယ်။ ကျွန်မသာ ဆယ်နှစ်လောက်နောက်ပြန်သွားနိုင်ရင် အသက်ခြောက်ဆယ်ကျော်အရွယ်နဲ့ တာဝန်တချို့ကို ထမ်းဆောင်နိုင်ဦးမှာပဲလို့ တွေးမိတယ်။ တစ်စထက်တစ်စ ကျွန်မရဲ့အခြေအနေက ပိုဆိုးလာပြီး နေ့တိုင်း စိတ်သောကနဲ့ စိုးရိမ်ပူပန်မှုတွေထဲမှာ နစ်မွန်းနေခဲ့တယ်။ ကျွန်မရဲ့ဆုတောင်းခြင်းတွေကလည်း မူမမှန်တော့ဘူး၊ ဘုရားနှုတ်ကပတ်တော်တွေကို ဖတ်တာကလည်း အလင်းရော ဉာဏ်အလင်းရော မပေးတော့ဘူး။ ဘုရားသခင်နဲ့ ကျွန်မရဲ့စိတ်နှလုံးက တစ်စထက်တစ်စ ပိုပိုပြီးတော့ ဝေးကွာသွားခဲ့တယ်။ တစ်နေ့ လမ်းလျှောက်နေတုန်း ကျွန်မ ခြေခေါက်လဲပြီး ခြေထောက်ကအကြောညပ်သွားတယ်။ စုဝေးပွဲတွေကိုတော့ မနှောင့်နှေးခဲ့ပေမဲ့ ကျွန်မ ပိုပြီးတော့တောင် စိုးရိမ်လာတယ်။ ဒီတစ်ခေါက် ချော်လဲတာက စုဝေးပွဲတွေကို မနှောင့်နှေးခဲ့ပေမဲ့ တစ်နေ့နေ့မှာ ကျွန်မသာ နေမကောင်းဖြစ်သွားရင် စုဝေးပွဲတွေ တက်နိုင်တော့မှာမဟုတ်ဘူး၊ တာဝန်လည်း ထမ်းဆောင်နိုင်တော့မှာ မဟုတ်ဘူးလေ။ အဲဒီနောက်မှာ ကျွန်မ တကယ်ပဲ နေမကောင်းဖြစ်ပြီး ဆေးရုံတက်ခဲ့ရတယ်။ အဲဒီအချိန်မှာ ကျွန်မ အရမ်းကို အပျက်သဘောဆောင်နေခဲ့တယ်။ ကျွန်မတွေးမိတယ်၊ “ဒီတစ်ခါတော့ ငါ တကယ်ဇာတ်သိမ်းပြီ၊ စုဝေးပွဲတွေကိုတောင် မတက်နိုင်တော့ဘူး၊ ဘယ်လိုတာဝန်မျိုးကိုမဆို ထမ်းဆောင်ဖို့ဆိုတာ ဝေးရောပေါ့။ ဒါက ငါ့ကို တကယ်ပဲ အသုံးမကျစေတာ မဟုတ်ဘူးလား” လို့ပေါ့။ ဆေးရုံကဆင်းပြီးတဲ့နောက်မှာလည်း ကျွန်မရဲ့အခြေအနေက ဆိုးနေတုန်းပဲ။ ဧည့်ခံတဲ့တာဝန်ကိုတောင် မထမ်းဆောင်နိုင်တော့ရင် ကယ်တင်ခြင်းကို ခံရနိုင်ပါဦးမလားလို့ ကျွန်မ စိုးရိမ်နေခဲ့တယ်။ အဲဒါဆို ကျွန်မ ယုံကြည်ခဲ့တဲ့နှစ်တွေအားလုံး အလကားဖြစ်သွားမှာ မဟုတ်ဘူးလား။ ကျွန်မ ပိုပြီးစဉ်းစားလေလေ၊ ပိုပြီးစိတ်ထိခိုက်ပြီး စိတ်ဆင်းရဲလေလေပဲ။ ဒါနဲ့ ကျွန်မ ဘုရားသခင်ဆီကို ဆုတောင်းခဲ့တယ်၊ ကျွန်မရဲ့ အပျက်သဘောဆောင်တဲ့ အခြေအနေကနေ ရုန်းထွက်နိုင်ဖို့ ဉာဏ်ပွင့်စေပြီး အလင်းပေးဖို့ ကိုယ်တော့်ကို တောင်းလျှောက်ခဲ့တယ်။

တစ်နေ့မှာ သက်ကြီးပိုင်းညီအစ်မတစ်ယောက် ရေးထားတဲ့ အတွေ့အကြုံဆိုင်ရာ သက်သေခံချက်ဆောင်းပါးတစ်ပုဒ်ကို ကျွန်မ ဖတ်လိုက်ရတယ်၊ အဲဒါက ကျွန်မရဲ့အခြေအနေကို အတိအကျ ထင်ဟပ်နေတာပဲ။ အဲဒီထဲမှာ ကိုးကားထားတဲ့ ဘုရားနှုတ်ကပတ်တော်တစ်ပိုဒ်က ကျွန်မကို အရမ်းကို တို့ထိခံစားသွားစေတယ်။ ဘုရားသခင်က ပြောသည် “ညီအစ်ကို မောင်နှမများထဲတွင် အသက် ၆၀ မှ ၈၀ သို့မဟုတ် ၉၀ ခန့်ထိရှိပြီး၊ မိမိတို့၏ အိုမင်းသည့် အသက်အရွယ်ကြောင့် အချို့သော အခက်အခဲများလည်း တွေ့ကြုံကြရသည့် သက်ကြီးရွယ်အိုများလည်း ရှိသည်။ ၎င်းတို့၏ အသက်အရွယ် ထိုသို့ဖြစ်စေကာမူ၊ ၎င်းတို့၏ အတွေးအခေါ်သည် သေချာပေါက် မှန်ကန်ခြင်း သို့မဟုတ် ယုတ္တိတန်ခြင်း သိပ်မရှိသကဲ့သို့၊ ၎င်းတို့၏ စိတ်ကူးများနှင့် အမြင်များသည် သမ္မာတရားနှင့် သေချာပေါက် ကိုက်ညီခြင်း မရှိပေ။ ဤသက်ကြီးရွယ်အိုများသည် အလားတူ ပြဿနာများသာ ရှိကြပြီး၊ ၎င်းတို့က၊ ‘ငါ့ ကျန်းမာရေး သိပ်မကောင်းတော့သကဲ့သို့ မည်သည့်တာဝန်ကို ငါ ထမ်းဆောင်နိုင်သည်နှင့်ပတ်သက်၍ အကန့်အသတ်ရှိသည်။ ဤသေးငယ်သည့် တာဝန်ကိုသာ ငါ ထမ်းဆောင်လျှင်၊ ဘုရားသခင်က ငါ့ကို သတိရပါမည်လား။ တစ်ခါတစ်ရံတွင် ငါ နာဖျားတတ်ပြီး ငါ့ကို စောင့်ရှောက်ဖို့ တစ်စုံတစ်ဦး လိုအပ်သည်။ ငါ့ကို စောင့်ရှောက်ရန် မည်သူမျှ မရှိသည့်အခါ၊ ငါ့တာဝန်ကို ငါ ထမ်းဆောင်နိုင်ခြင်း မရှိပါ။ ထို့ကြောင့် မည်သည့်အရာကို ငါ လုပ်ဆောင်နိုင်သနည်း။ ငါသည် အိုမင်းပြီး၊ ဘုရားနှုတ်ကပတ်တော်များကို ဖတ်သည့်အခါ ထိုနှုတ်ကပတ်တော်များကို မမှတ်မိနိုင်သကဲ့သို့ သမ္မာတရားကို နားလည်ရန် ငါ့အတွက် ခက်ခဲသည်။ သမ္မာတရားနှင့် ပတ်သက်၍ မိတ်သဟာယပြုနေချိန်တွင်၊ ကမောက်ကမဖြစ်ပြီး ယုတ္တိမရှိသော ပုံစံဖြင့် ငါ စကားပြောပြီး ဝေမျှထိုက်သည့် မည်သည့် အတွေ့အကြုံမျှ မရှိပါ။ ငါသည် အိုမင်းပြီဖြစ်ပြီး၊ လုံလောက်သည့် အားအင်မရှိပါ။ ငါ့အမြင်အာရုံသည် သိပ်မကောင်းသကဲ့သို့ ငါ မသန်မာတော့ပါ။ အရာရာသည် ငါ့အတွက် ခက်ခဲ၏။ ငါ့တာဝန်ကို ငါ မထမ်းဆောင်နိုင်ရုံမက၊ အမှုအရာများကို ငါ အလွယ်တကူ မေ့ပြီး၊ တလွဲဖြစ်စေသည်။ တစ်ခါတစ်ရံ ငါ စိတ်ရှုပ်ထွေးပြီး အသင်းတော်နှင့် ငါ၏ ညီအစ်ကို မောင်နှမများအတွက် ပြဿနာများဖြစ်စေသည်။ ငါသည် ကယ်တင်ခြင်း ရရှိလိုပြီး သမ္မာတရားကို လိုက်စားလိုသော်လည်း၊ အလွန်ခက်ခဲသည်။ မည်သည့်အရာကို ငါ လုပ်နိုင်သနည်း’ဟု အမြဲ စိုးရိမ်ပူပန်ကြလေသည်။ ဤအရာများကို ၎င်းတို့ တွေးသည့်အခါ၊ ‘ဘုရားသခင်ကို ငါ ဤအသက်အရွယ်တွင်သာ စတင် ယုံကြည်လာခဲ့သည်မှာ အဘယ်သို့ ဖြစ်ရသနည်း။ မိမိတို့ အသက် ၂၀ နှင့် ၃၀ ခန့်အရွယ်တွင် ရှိကြသူများ သို့မဟုတ် မိမိတို့ အသက် ၄၀၊ ၅၀ ခန့်အရွယ်တွင်ရှိသူများနှင့်ပင် ငါ အဘယ်သို့ မတူရသနည်း။ အလွန်အိုမင်းသည့် ယခုအချိန်တွင်သာ ဘုရားသခင်၏ အမှုတော်ကို ငါ အဘယ်သို့ အမှတ်မထင် ကြုံလာရသနည်း။ ငါ့ ကံကြမ္မာ ဆိုးခြင်းတော့ မဟုတ်ပါ။ အနည်းဆုံးအနေဖြင့် ဘုရားသခင်၏ အမှုတော်ကို ယခု ငါ ကြုံရပြီဖြစ်သည်။ ငါ့ ကံကြမ္မာ ကောင်းမွန်ပြီး၊ ဘုရားသခင်က ငါ့ကို သနားကြင်နာလေပြီ။ ငါ ပျော်ရွှင်ချမ်းမြေ့ခြင်းမရှိသည့်အရာ တစ်ခုသာရှိပြီး ထိုအရာမှာ ငါ အိုမင်းလွန်းခြင်း ဖြစ်သည်။ ငါ့ မှတ်ဉာဏ် သိပ်မကောင်းသကဲ့သို့၊ ငါ့ ကျန်းမာရေးလည်း ထိုမျှမကောင်းပါ။ သို့သော် ငါ့မှာ ခိုင်ခံ့ပြီး မယိမ်းယိုင်သည့် အတွင်းခွန်အား ရှိပါသည်။ ငါ့ ခန္ဓာကိုယ်က ငါ့ကို မနာခံတော့ခြင်းသာဖြစ်ပြီး၊ စုဝေးပွဲများတွင် အတန်ငယ် နားထောင်ပြီးနောက် ငါ အိပ်ငိုက်သွားသည်။ တစ်ခါတစ်ရံ ငါ ဆုတောင်းဖို့ မျက်လုံးများမှိတ်ပြီးနောက် အိမ်မောကျသွားကာ ဘုရားနှုတ်ကပတ်တော်များကို ဖတ်ချိန်တွင် ငါ့စိတ်က ပျံ့လွင့်နေသည်။ အနည်းငယ်မျှ ဖတ်ပြီးနောက်တွင်၊ ငါ အိပ်ငိုက်သွားပြီး၊ တစ်မှေးအိပ်မိကာ နှုတ်ကပတ်တော်များကို သဘောမပေါက်ပါ။ ငါ မည်သည့်အရာကို လုပ်ဆောင်နိုင်သနည်း။ ထိုသို့သော လက်တွေ့ကျသည့် အခက်အခဲများဖြင့်၊ သမ္မာတရားကို ငါ လိုက်စားပြီး နားလည်နိုင်သေးပါသလား။ နားမလည်နိုင်လျှင်၊ သမ္မာတရား စည်းမျဉ်းများအတိုင်း ငါ လက်တွေ့လုပ်ဆောင်နိုင်ခြင်းမရှိလျှင်၊ ငါ၏ ယုံကြည်မှုအားလုံးသည် အချည်းနှီးဖြစ်မည် မဟုတ်ပါလား။ ကယ်တင်ခြင်း ရရှိရန် ငါ ပျက်ကွက်မည်မဟုတ်ပါလား။ မည်သည့်အရာကို ငါ လုပ်ဆောင်နိုင်သနည်း။ ငါ အလွန် စိုးရိမ်မိသည်။ ဤအသက်အရွယ်တွင်၊ မည်သည့်အရာမျှ အရေးမကြီးတော့ပါ။ ဘုရားသခင်ကို ယခု ငါ ယုံကြည်သည့်အတွက်၊ ငါ့မှာ နောက်ထပ် စိုးရိမ်မှုများမရှိတော့ပါ၊ စိတ်သောကရောက်စရာ မည်သည့်အရာမျှ မရှိသကဲ့သို့၊ ငါ၏ သားသမီးများ အရွယ်ရောက်ပြီး သူတို့ကို စောင့်ရှောက်ဖို့ သို့မဟုတ် ပြုစုပျိုးထောင်ဖို့ ငါ့ကို မလိုအပ်ကြတော့ပါ။ ဘဝတွင် ငါ့တွင် ကျန်ရှိသည့် နှစ်ကာလများ၌ ငါ၏ အကြီးမားဆုံးသော ဆန္ဒမှာ သမ္မာတရားကို လိုက်စားရန်၊ ဖန်ဆင်းခံတစ်ဦး၏ တာဝန်ကို လုပ်ဆောင်ရန်နှင့် နောက်ဆုံးတွင် ကယ်တင်ခြင်း ရရှိရန်ဖြစ်သည်။ သို့ရာတွင် ငါ၏ တကယ့် အခြေအနေဖြစ်သည့် အသက်အရွယ်ကြောင့် အမြင်ဝေဝါးပြီး၊ စိတ်ရှုပ်ထွေးခြင်း၊ ကျန်းမာရေး ချို့တဲ့ခြင်း၊ မိမိတာဝန်ကို ကောင်းစွာ မထမ်းဆောင်နိုင်ခြင်းနှင့် တစ်ခါတစ်ရံ ငါ တတ်နိုင်သမျှ လုပ်ဆောင်ရန် ကြိုးစားချိန်တွင် ပြဿနာများ ဖန်တီးနေမိခြင်းတို့ကို ယခု ကြည့်သည့်အခါ၊ ကယ်တင်ခြင်း ရရှိခြင်းသည် ငါ့အတွက် လွယ်ကူမည်မဟုတ်သည့်ပုံ ပေါ်ပေသည်’ဟု တွေးလျက် စတင်စိုးရိမ်သောကရောက်ကြလေသည်။ ဤအရာများကို ၎င်းတို့ အဖန်ဖန် တွေးကြပြီး၊ တိုး၍ ပူပန်သောကရောက်ကြပြီးနောက်၊ ‘လူငယ်များထံသို့သာ ကောင်းသည့်အရာများ ဖြစ်ပျက်ပြီး အိုမင်းသော လူများထံသို့ မဖြစ်ပျက်သည့်အလား ထင်ရသည်။ အမှုအရာများက မည်မျှ ကောင်းမွန်သည်ဖြစ်စေ၊ ထိုအရာများကို ငါ မွေ့လျော်နိုင်တော့မည် မဟုတ်သည့်အလား ထင်ရသည်’ဟု တွေးကြလေသည်။ ဤအရာများကို ၎င်းတို့ စဉ်းစားလေလေ၊ ၎င်းတို့ စိုးရိမ်သောကရောက်ပြီး ကြောင့်ကြလေလေဖြစ်သည်။ ၎င်းတို့သည် မိမိတို့ကိုယ်ကိုနှင့် ပတ်သက်၍ စိုးရိမ်ကြရုံမက၊ နာကျင်မှုကိုလည်းခံစားကြရလေသည်။ ၎င်းတို့ ငိုကြွေးလျှင်၊ အမှန်တကယ်တွင် ငိုကြွေးဖို့မထိုက်တန်ဟု ခံစားကြပြီး၊ မငိုကြွေးပါကလည်း၊ ထိုဝေဒနာ၊ ထိုနာကျင်မှုသည် ၎င်းတို့နှင့်အတူ အမြဲရှိလေသည်။ ဤသို့ဆိုလျှင် မည်သည့်အရာကို ၎င်းတို့ လုပ်ဆောင်သင့်သနည်း။...၎င်းတို့တွင် အမှန်တကယ် ရှေ့ဆက်ရမည့်လမ်း မရှိခြင်းများ ဖြစ်နိုင်မည်လော။ ဖြေရှင်းချက် တစ်ခုတလေ ရှိပါသလော။ (သက်ကြီးရွယ်အိုများသည်လည်း မိမိတို့တာဝန်များကို မိမိတို့ တတ်နိုင်သလောက် ထမ်းဆောင်သင့်ပါသည်။) သက်ကြီးရွယ်အိုများက ၎င်းတို့ တတ်နိုင်သလောက် ၎င်းတို့၏ တာဝန်များကို ထမ်းဆောင်ခြင်းမှာ လက်ခံနိုင်စရာဖြစ်သည်မဟုတ်လော။ သက်ကြီးရွယ်အိုများသည် မိမိတို့၏ အသက်အရွယ်ကြောင့် သမ္မာတရားကို မလိုက်စားနိုင်တော့သည်လော။ သမ္မာတရားကို ၎င်းတို့ နားလည်နိုင်စွမ်း မရှိသလော။ (နားလည်နိုင်စွမ်း ရှိကြပါသည်။) သက်ကြီးရွယ်အိုများသည် သမ္မာတရားကို နားလည်နိုင်ကြသလော။ ၎င်းတို့သည် အချို့ကို နားလည်နိုင်ကြပြီး၊ ငယ်ရွယ်သည့် လူများပင်လည်း အားလုံးကို နားမလည်နိုင်ကြချေ။ သက်ကြီးရွယ်အိုများသည် ၎င်းတို့ မရှင်းမလင်းဖြစ်ကြကြောင်း၊ ၎င်းတို့ မှတ်ဉာဏ်မကောင်းကြောင်းနှင့် ထို့ကြောင့် သမ္မာတရားကို ၎င်းတို့ နားမလည်နိုင်ကြောင်း ယုံကြည်လျက်၊ အမြဲ နားလည်မှုလွဲခြင်းတစ်ခုရှိကြသည်။ ၎င်းတို့ မှန်ကန်ပါသလော။ (မမှန်ပါ။) ငယ်ရွယ်သောလူများသည် သက်ကြီးရွယ်အိုများထက် သာ၍ များစွာ အားအင်ရှိကြပြီး၊ ရုပ်ပိုင်းအရ သာ၍ သန်မာကြသော်လည်း၊ အမှန်တွင် ၎င်းတို့၏ နားလည်၊ သဘောပေါက်ပြီး သိနိုင်စွမ်းသည် သက်ကြီးရွယ်အိုများနှင့် အတူတူပင် ဖြစ်သည်။ သက်ကြီးရွယ်အိုများသည်လည်း တစ်ချိန်က ငယ်ရွယ်ခဲ့ကြသည် မဟုတ်လော။ ၎င်းတို့သည် မွေးရာပါ အိုမင်းကြခြင်း မဟုတ်သကဲ့သို့၊ ငယ်ရွယ်သည့်လူများသည်လည်း တစ်နေ့တွင် အားလုံး အိုမင်းသွားကြမည်ဖြစ်သည်။ သက်ကြီးရွယ်အိုများက ၎င်းတို့ အိုမင်းကြသောကြောင့်၊ ရုပ်ပိုင်းအရ အားနည်းပြီး နေထိုင်မကောင်းသကဲ့သို့ မကောင်းသည့် မှတ်ဉာဏ်များ ရှိကြသောကြောင့် ငယ်ရွယ်သော လူများနှင့် ကွာခြားကြသည်ဟု အမြဲ တွေးမနေရပေ။ အမှန်တွင်၊ ကွာခြားမှုမရှိ။ ကွာခြားမှုမရှိဟု ဆိုသည့်အခါ မည်သည့်အရာကို ငါ ဆိုလိုသနည်း။ တစ်စုံတစ်ဦးသည် အိုမင်းသည်ဖြစ်စေ၊ ငယ်ရွယ်သည်ဖြစ်စေ၊ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ အတူတူပင်ဖြစ်သည်၊ အမှုအရာမျိုးစုံအပေါ် ၎င်းတို့၏ သဘောထားနှင့် အမြင်များ တူညီပြီး၊ အမှုအရာမျိုးစုံအပေါ် ၎င်းတို့၏ ရှုထောင့်အမြင်နှင့်ရပ်တည်ချက်တို့သည် အတူတူပင်ဖြစ်သည်။...သက်ကြီးရွယ်အိုများသည် သမ္မာတရားကို မလိုက်စားနိုင်ခြင်း မဆိုထားနှင့်၊ လုပ်ဆောင်ရန် မည်သည့်အရာမျှ မရှိကြခြင်း မဟုတ်သကဲ့သို့၊ မိမိတို့တာဝန်များကို မထမ်းဆောင်နိုင်ကြခြင်းလည်း မဟုတ်ပေ။ ၎င်းတို့အတွက် လုပ်ဆောင်စရာများစွာ ရှိ၏။ သင်၏ တစ်သက်တာအတွင်း သင် စုဆောင်းပြီးဖြစ်သည့် အမျိုးမျိုးသော အယူလွဲများနှင့် အတွေးမှားများအပြင်၊ အမျိုးမျိုးသော အစဉ်အလာ စိတ်ကူးများနှင့် အယူအဆများ၊ မသိနားမလည်သည့်၊ ခေါင်းမာသည့်အရာများ၊ ရှေးရိုးစွဲ အရာများ၊ ယုတ္တိမရှိသည့် အရာများနှင့် သင် စုဆောင်းပြီးသည့် လိုရာဆွဲပြောသော အရာများအားလုံး သင့်စိတ်နှလုံးတွင် စုပုံနေပြီးဖြစ်ကာ ဤအရာများကို ဖော်ထုတ်၊ စိတ်ဖြာလေ့လာပြီး သတိပြုရန် သင်သည် သာ၍ပင် အချိန်ကုန်ဆုံးသင့်ပေသည်။ သင့်အနေဖြင့် လုပ်ဆောင်ရန် မည်သည့်အရာမျှ မရှိသည်မှာ မဟုတ်ပေ၊ သို့မဟုတ် သင် မျှော်လင့်ချက် ကုန်ဆုံးသည့်အခါ စိတ်ဖိစီး၊ ပူပန်သောကရောက်သင့်သည်ဆိုသည်မှာ မဟုတ်ပေ။ ဤသည်မှာ သင်၏ အလုပ်မဟုတ်သကဲ့သို့ တာဝန်လည်း မဟုတ်ချေ။ ဦးစွာပထမ၊ သက်ကြီးရွယ်အိုများသည် မှန်ကန်သည့် တွေးခေါ်မှုအလေ့အထ ရှိသင့်ကြသည်။ သင်သည် အသက်ကြီးနိုင်ပြီး ရုပ်ပိုင်းအရ အတော်အတန် အိုမင်းနေနိုင်သော်လည်း၊ ငယ်ရွယ်သည့် တွေးခေါ်မှု အလေ့အထ ရှိသင့်နေဆဲ ဖြစ်သည်။ သင်သည် အသက်အိုမင်းလာနေသော်လည်း၊ သင်၏ တွေးခေါ်ခြင်းသည် နှေးကွေးပြီး သင်၏ မှတ်ဉာဏ်အားနည်းသော်လည်း၊ သင့်ကိုယ်သင် သိရှိနိုင်ဆဲ၊ ငါပြောသည့် စကားများကို နားလည်နိုင်ဆဲဖြစ်ပြီး၊ သမ္မာတရားကို နားလည်နိုင်ဆဲဖြစ်ပါက၊ ယင်းမှာ သင်သည် အိုမင်းခြင်းမရှိကြောင်းနှင့် သင်၏ အစွမ်းအစသည် ချို့တဲ့ခြင်း မရှိကြောင်း သက်သေပြပေသည်။ တစ်စုံတစ်ဦးသည် အသက် ၇၀ အရွယ်ခန့်တွင်ရှိသော်လည်း၊ သမ္မာတရားကို နားမလည်နိုင်ပါက၊ ဤသည်မှာ ၎င်းသည် သမ္မာတရားကို နားလည်နိုင်ခြင်း မရှိအောင်ပင် ဝိညာဉ်ရင့်ကျက်မှု အလွန်သေးငယ်ကြောင်း ပြပေသည်။ ထို့ကြောင့် အသက်အရွယ်သည် သမ္မာတရားနှင့် ပတ်သက်လာသည့်အခါ ဆက်စပ်မှုမရှိ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဒီဘုရားနှုတ်ကပတ်တော်ကို ကျွန်မ အခေါက်ခေါက်အခါခါ ဖတ်ခဲ့တယ်၊ ဖတ်လေလေ ကျွန်မရဲ့စိတ်နှလုံးက ပိုပိုပြီးတော့ လင်းထိန်လာသလို ခံစားရလေပဲ။ ဘုရားသခင်ဟာ လူသားတွေရဲ့ အတွင်းသန္တာန်အကျဆုံး စိတ်နှလုံးကို အမှန်တကယ်ပဲ စောင့်ကြည့်လေ့လာတယ်။ ဒီနှုတ်ကပတ်တော်တွေက ကျွန်မအကြောင်း တိုက်ရိုက်ပြောနေတာ မဟုတ်ဘူးလား။ ကျွန်မက အသက်ကြီးတယ်၊ ကျန်းမာရေးမကောင်းဘူး၊ နားကလည်းထိုင်း၊ မျက်စိကလည်းမှုန်၊ မှတ်ဉာဏ်ကလည်း ယိုယွင်းလာလို့ စိုးရိမ်နေခဲ့တာ။ အသက်ကြီးလာတာနဲ့အမျှ တာဝန်မထမ်းဆောင်နိုင်တော့မှာနဲ့ ကယ်တင်ခြင်းခံရဖို့ အခွင့်အရေး ဆုံးရှုံးသွားမှာကို ကျွန်မ ကြောက်ရွံ့ခဲ့တယ်။ ကျွန်မရဲ့နေ့ရက်တွေကို စိတ်သောကနဲ့ စိုးရိမ်ပူပန်မှုတွေထဲမှာ နစ်မွန်းရင်း ကုန်ဆုံးခဲ့ရတယ်။ အဲဒီဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မရဲ့စိတ်နှလုံးက ရုတ်တရက် လွတ်မြောက်သွားသလို ခံစားလိုက်ရတယ်။ ဘုရားသခင်ဟာ သက်ကြီးရွယ်အိုတွေရဲ့ အခက်အခဲတွေကို သိတယ်၊ ပြီးတော့ သက်ကြီးရွယ်အိုတွေ ကိုယ်တော့်ရဲ့ရည်ရွယ်ချက်ကို နားလည်နိုင်ဖို့ ဒီနှုတ်ကပတ်တော်တွေကို ကိုယ်တော် ဖော်ပြခဲ့တာပဲ။ လူငယ်ဖြစ်စေ၊ လူကြီးဖြစ်စေ ဘုရားသခင်က လူတိုင်းကို သမ္မာတရားကို လိုက်စားပြီး ကယ်တင်ခြင်းခံရဖို့ အခွင့်အရေးပေးတယ်။ ဘုရားသခင်ဟာ ဖြောင့်မတ်တယ်ဆိုတာကို ကျွန်မ မြင်ခဲ့ရတယ်။ ဘုရားနှုတ်ကပတ်တော်တွေထဲကနေ ကျွန်မဟာ လက်တွေ့လုပ်ဆောင်ဖို့ လမ်းကြောင်းတစ်ခုကို တွေ့ရှိခဲ့တယ်။ ကျွန်မ အသက်ကြီးနေပေမဲ့ ဘုရားနှုတ်ကပတ်တော်တွေကို နားလည်နိုင်သေးတယ်၊ ကျွန်မကြုံတွေ့ရတဲ့အရာတွေမှာ သမ္မာတရားကို ရှာဖွေသင့်တယ်၊ ပြီးတော့ ကိုယ့်ရဲ့ဖောက်ပြန်ပျက်စီးမှုနဲ့ ချို့တဲ့မှုတွေကို သိလာသင့်တယ်။ သက်ကြီးရွယ်အိုတွေဟာ လူငယ်တွေထက် စိတ်သဘောထားမှာ ဖောက်ပြန်ပျက်စီးမှု မနည်းတဲ့အတွက် နောင်တရခြင်းနဲ့ ပြောင်းလဲခြင်းကို ရရှိဖို့ သမ္မာတရားကို လိုက်စားသင့်တယ်။ ဥပမာအနေနဲ့ ကျွန်မမှာ ပြင်းထန်တဲ့ မာနထောင်လွှားတဲ့ စိတ်သဘောထားရှိခဲ့တယ်၊ တစ်ခါတလေ ညီအစ်ကိုမောင်နှမတွေက ကျွန်မရဲ့ပြဿနာတွေကို ထောက်ပြတဲ့အခါ ကျွန်မ လက်မခံချင်ဘူး။ နေ့စဉ်မိသားစုဘဝမှာလည်း ကျွန်မ့ချွေးမက ကျွန်မစကားကို နားမထောင်တဲ့အခါ ကျွန်မ ဒေါသထွက်ပြီး ဘဝင်မြင့်စိတ်နဲ့ သူ့ကို အထက်စီးကနေ ပြောဆိုဆက်ဆံတယ်။ ဒါတွေအားလုံးဟာ ဖောက်ပြန်ပျက်စီးတဲ့ စိတ်သဘောထားရဲ့ ထုတ်ဖော်ပြမှုတွေပဲ၊ အဲဒါတွေကို ဖြေရှင်းဖို့ ကျွန်မ သမ္မာတရားကို ရှာဖွေဖို့ လိုအပ်တယ်၊ ဒါကြောင့် ကျွန်မမှာ လုပ်စရာဘာမှမရှိတော့ဘူး ဆိုတာမျိုးလည်း မဟုတ်ဘူး။ အခု ကျွန်မမှာ နေ့တိုင်း အိမ်မှာ ဘုရားနှုတ်ကပတ်တော်တွေကို ပိုပြီးဖတ်ဖို့ အချိန်အများကြီးရှိတယ်၊ ကျွန်မကြုံတွေ့ရတဲ့ လူတွေ၊ အမှုအရာတွေနဲ့ ဖြစ်ရပ်တွေမှာ သမ္မာတရားကို ရှာဖွေပြီး ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းလို့ရတယ်။ ညီအစ်ကိုမောင်နှမတွေရဲ့ အတွေ့အကြုံတွေကနေ သင်ခန်းစာယူဖို့ အတွေ့အကြုံဆိုင်ရာ သက်သေခံချက်ဗီဒီယိုတွေကိုလည်း ကြည့်လို့ရတယ်။ အတွေ့အကြုံဆိုင်ရာ သက်သေခံချက်ဆောင်းပါးတွေကို ရေးသားလို့လည်း ရတယ်။ ဘုရားသခင်အတွက် သက်သေခံဖို့ ကိုယ့်ရဲ့စစ်မှန်တဲ့ အတွေ့အကြုံတွေကို ရေးသားလို့လည်း ရတယ်။ ဒါတွေအားလုံးဟာ ကျွန်မ လုပ်သင့်တဲ့အရာတွေပဲ။ ဘုရားသခင်ရဲ့ ရည်ရွယ်ချက်ကို နားလည်သွားတဲ့အခါမှာတော့ ကိုယ်တော့်ကို ကျွန်မ အထင်မလွဲတော့ဘူး၊ အပျက်သဘောဆောင်တဲ့ အခြေအနေထဲမှာလည်း နစ်မွန်းမနေတော့ဘူး ပြီးတော့ တာဝန်ထမ်းဆောင်နိုင်ပါ့မလားဆိုတာကိုလည်း မစိုးရိမ်တော့ဘူး။ အသင်းတော်က ကျွန်မကို တာဝန်တစ်ခုခု ထမ်းဆောင်ဖို့ စီစဉ်သည်ဖြစ်စေ၊ မစီစဉ်သည်ဖြစ်စေ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံမယ်လို့ ကျွန်မ စိတ်ပိုင်းဖြတ်လိုက်တယ်။ အဲဒီအချိန်ကစပြီးတော့ နေ့တိုင်း ဘုရားနှုတ်ကပတ်တော်တွေကို စိတ်အေးလက်အေးနဲ့ ထိုင်ပြီး စားသောက်နိုင်ခဲ့တယ်၊ အမှုအရာတွေ ကြုံလာတဲ့အခါမှာလည်း ဘုရားသခင်ရဲ့ ရည်ရွယ်ချက်ကို ဆုတောင်းပြီး ရှာဖွေနိုင်ခဲ့တယ်။

နောက်ပိုင်းမှာ ကျွန်မ ဘုရားနှုတ်ကပတ်တော် နောက်တစ်ပိုဒ်ကို ဖတ်ခဲ့ရတယ်။ “ငါသည် လူတစ်ဦးစီ၏ ပန်းတိုင်ကို ၎င်း၏အသက်အရွယ်၊ ဝါရင့်ခြင်း၊ ခံစားရသော ဆင်းရဲဒုက္ခပမာဏတို့အပေါ်၌ အခြေခံ၍ ဆုံးဖြတ်ခြင်း မဟုတ်ပေ၊ သနားစရာကောင်းသည့် အတိုင်းအတာတို့အပေါ်၌ အခြေခံ၍ ဆုံးဖြတ်ခြင်း ပို၍ပင် မဟုတ်ဘဲ သမ္မာတရားကို ၎င်းတို့ ပိုင်ဆိုင်ခြင်း ရှိမရှိအပေါ်တွင် မူတည်၍ ဆုံးဖြတ်ခြင်းဖြစ်၏။ ဤအရာမှတစ်ပါး တခြားရွေးချယ်စရာ မရှိ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) “ဘုရားသခင်၏အလိုဆန္ဒမှာ လူတိုင်း စုံလင်စေခြင်းခံရဖို့၊ နောက်ဆုံးတွင် သူ၏ရယူခြင်းခံရဖို့၊ သူ၏ လုံးဝသန့်စင်စေခြင်းကို ခံရဖို့နှင့် သူချစ်သော လူများဖြစ်လာကြရန် ဖြစ်၏။ သင်တို့ ခေတ်နောက်ကျန်နေသည် သို့မဟုတ် အရည်အချင်း ညံ့ဖျင်းသည်ဟု ငါပြောသည် မပြောသည်မှာ အရေးမကြီးပေ။ ဤအရာအားလုံးမှာ အမှန်တရားဖြစ်၏။ ငါ ဤသို့ပြောဆိုခြင်းမှာ ငါသည် သင်တို့ကို ကယ်တင်ရန် လိုလားခြင်းမရှိဖို့ မဆိုထားနှင့်၊ သင့်ကို စွန့်ပစ်ရန် ငါရည်ရွယ်သည်၊ ငါသည် သင်တို့၌ မျှော်လင့်ချက် ကုန်ဆုံးသည်ကို သက်သေမပြပေ။ ယနေ့တွင် ငါသည် သင်တို့၏ ကယ်တင်ခြင်းအမှုကို လုပ်ဆောင်ရန် ကြွလာပြီဖြစ်သည်၊ ဆိုလိုသည်မှာ ငါ လုပ်ဆောင်သည့်အမှုသည် ကယ်တင်ခြင်းအမှု၏ အဆက် ဖြစ်ပေသည်။ လူတိုင်း စုံလင်စေခြင်း ခံရမည့် အခွင့်အရေးရှိ၏။ သင်သည် လိုလားခြင်းရှိမှသာ၊ သင်သည် လိုက်စားရှာဖွေခြင်းရှိမှသာ၊ အဆုံးတွင် သင်သည် ဤရလဒ်ကို ရရှိနိုင်လိမ့်မည် ဖြစ်ပြီး၊ သင်တို့ထဲမှ တစ်ဦးမျှ စွန့်ပစ်ခံရမည် မဟုတ်ပေ။ သင်သည် အရည်အချင်းညံ့ဖျင်းပါက၊ သင်နှင့်သက်ဆိုင်သည့် ငါ၏ သတ်မှတ်ချက်များသည် သင်၏ညံ့ဖျင်းသည့် အရည်အချင်းနှင့်အညီ ဖြစ်လိမ့်မည်။ သင်သည် အရည်အချင်းမြင့်မားပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏မြင့်မားသည့် အရည်အချင်းနှင့်အညီ ဖြစ်လိမ့်မည်။ သင်သည် မသိနားမလည်ဖြစ်ကာ စာမတတ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏ စာမတတ်ခြင်းနှင့်အညီ ဖြစ်လိမ့်မည်။ သင်သည် စာတတ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင် စာတတ်မြောက်သည့် အချက်နှင့်အညီ ဖြစ်လိမ့်မည်။ သင်သည် သက်ကြီးရွယ်အို တစ်ဦးဖြစ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏ အသက်နှင့်အညီ ဖြစ်လိမ့်မည်။ သင်သည် ဧည့်ဝတ်ပျူငှာနိုင်စွမ်း ရှိပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် ဤတတ်စွမ်းနိုင်မှုနှင့်အညီ ဖြစ်လိမ့်မည်။ သင်သည် ဧည့်ဝတ်ပျူငှာမှုမပေးနိုင်ဘဲ၊ ဧဝံဂေလိတရား ဖြန့်ဝေခြင်းဖြစ်စေ၊ အသင်းတော်ကို စောင့်ရှောက်ခြင်းဖြစ်စေ၊ အခြားသော အထွေထွေအရေးကိစ္စများကို အာရုံစိုက်လုပ်ဆောင်ခြင်း ဖြစ်စေ၊ တာဝန်တချို့ကိုသာ လုပ်ဆောင်နိုင်သည်ဟု သင်ဆိုပါက သင့်ကို ငါ၏စုံလင်စေခြင်းသည် သင်ဆောင်ရွက်သည့် တာဝန်နှင့်အညီ ဖြစ်လိမ့်မည်။ သစ္စာစောင့်သိခြင်း၊ တကယ့်အဆုံးထိ ကျိုးနွံနာခံခြင်းနှင့် ဘုရားသခင်ကို အဆုံးစွန် ချစ်ခြင်းရှိဖို့ ကြိုးစားခြင်းသည် သင် ဖြစ်မြောက်ရမည့်အရာ ဖြစ်ပြီး၊ ဤအရာသုံးခုထက် သာ၍ ကောင်းမွန်သော လက်တွေ့လုပ်ဆောင်မှုများ မရှိပေ။ နောက်ဆုံးတွင် လူသားသည် ဤအရာသုံးခုကို ရရှိရန်လိုအပ်ပြီး၊ ၎င်းတို့ကို ရရှိနိုင်ပါက စုံလင်စေခြင်းခံရလိမ့်မည်ဖြစ်သည်။ သို့ရာတွင်၊ အရေးကြီးဆုံးမှာ သင်သည် အမှန်တကယ် လိုက်စားရှာဖွေရမည်၊ သင်သည် ရှေ့သို့နှင့် အထက်သို့ တက်ကြွစွာ တက်လှမ်းရမည်ဖြစ်ပြီး၊ ယင်းနှင့်ပတ်သက်၍ မတုန်မလှုပ် မနေရ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏သာမန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဘုရားသခင်က လူတစ်ယောက်ရဲ့အဆုံးသတ်ကို သူတို့ရဲ့အသက်အရွယ်၊ လုပ်သက်ဝါရင့်မှု၊ ဒါမှမဟုတ် ဘယ်လောက်ဒုက္ခခံခဲ့ရသလဲဆိုတဲ့အပေါ်မှာ အခြေခံပြီး ဆုံးဖြတ်တာမဟုတ်ဘဲ သူတို့မှာ သမ္မာတရား ပိုင်ဆိုင်ခြင်း ရှိမရှိအပေါ်မှာ မူတည်ပြီး ဆုံးဖြတ်တာဖြစ်တယ်ဆိုတာကို ကျွန်မ နားလည်လာခဲ့တယ်။ ကျွန်မက ကိုယ့်ကိုယ်ကိုယ် အသက်ကြီးပြီး အသုံးမကျတော့ဘူးလို့ ထင်ခဲ့တယ်၊ ဒါကြောင့် ဘုရားသခင်ရဲ့ ဖယ်ရှားရှင်းလင်းတာကို ခံရမှာ ကြောက်ခဲ့တယ်။ ဒါက လူတွေကို ကယ်တင်ခြင်းနဲ့ပတ်သက်တဲ့ ဘုရားသခင်ရဲ့ ရည်ရွယ်ချက်ကိုရော၊ လူတွေရဲ့အဆုံးသတ်ကို ဆုံးဖြတ်တဲ့နေရာမှာ ကိုယ်တော်သတ်မှတ်ထားတဲ့ စံနှုန်းကိုရော ကျွန်မ နားမလည်ခဲ့ဘူးဆိုတာကို ပြနေတာပဲ။ ဘုရားသခင်က လူတွေကို ကယ်တင်ပြီး စုံလင်အောင်ပြုလုပ်ပေးတာဟာ သူတို့ရဲ့အသက်အရွယ် ဒါမှမဟုတ် အစွမ်းအစပေါ်မှာ အခြေမခံဘဲ သူတို့ သမ္မာတရားကို လိုက်စားခြင်း ရှိမရှိအပေါ်မှာပဲ အခြေခံတာပါ။ တစ်စုံတစ်ယောက်က သမ္မာတရားကို လက်ခံနိုင်တယ်၊ ဘုရားသခင်အပေါ် သစ္စာစောင့်သိတယ်၊ ပြီးတော့ ဘုရားသခင်ရဲ့ စီစဉ်ညွှန်ကြားမှုနဲ့ စီစဉ်မှုတွေကို ကျိုးနွံနာခံတယ်ဆိုရင် ကိုယ်တော်က သူတို့ကို စွန့်ပစ်မှာမဟုတ်ဘူး။ ကျွန်မက ဘုရားသခင့်အိမ်တော်ကို ဘာသာတရားမရှိသူတွေရဲ့ လောကလိုပဲ မြင်ခဲ့တယ်။ လူ့အဖွဲ့အစည်းထဲမှာ သက်ကြီးရွယ်အိုတွေကို အရေးမလုပ်ဘဲ လျစ်လျူရှုထားကြတယ်၊ ဘုရားသခင့်အိမ်တော်မှာလည်း ဒီလိုပဲဖြစ်မယ်လို့ ကျွန်မ ယူဆခဲ့တယ်၊ အသက်ကြီးသွားရင် ဘုရားသခင်က ကိုယ့်ကို မလိုချင်တော့ဘူးပေါ့။ ဒါဟာ ဘုရားသခင်ကို အထင်လွဲခြင်းဖြစ်သလို ဘုရားသခင်ကို ပြစ်မှားစော်ကားခြင်းလည်း ဖြစ်တယ်။ လောကကြီးကို စာတန်က အုပ်စိုးတယ်၊ စာတန်နတ်ဆိုးက လူတွေကို သူ့အတွက် အလုပ်လုပ်ပေးဖို့ အသုံးချတယ်။ လူတွေ အသက်ကြီးပြီး အလုပ်မလုပ်နိုင်တော့တဲ့အခါ သူတို့ကို စွန့်ပစ်လိုက်တာပဲ။ ဒါပေမဲ့ ဘုရားသခင့်အိမ်တော်မှာတော့ သမ္မာတရားက အာဏာစက်တည်တယ်။ ဘုရားသခင်က လူတွေကို တာဝန်ထမ်းဆောင်ဖို့နဲ့ သမ္မာတရားကို လိုက်စားဖို့ အခွင့်အရေးပေးတယ်၊ တာဝန်ထမ်းဆောင်နေရင်းနဲ့ လူတွေဟာ ကိုယ့်ကိုယ်ကိုယ်သိလာပြီး ပြောင်းလဲကြတယ်၊ ပြီးတော့ သူတို့ရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားကြတယ်။ ကျွန်မ အသက်ဘယ်လောက်ကြီးနေပြီလဲဆိုတာကို တွေးကြည့်မိတယ်၊ ဒါပေမဲ့ ဘုရားသခင်က ကျွန်မကို ကိုယ်တော့်နှုတ်ကပတ်တော်တွေ စားသောက်ခွင့်နဲ့ သမ္မာတရားကို လိုက်စားခွင့်ကို ရုပ်သိမ်းမသွားခဲ့ဘူး။ ဘုရားသခင်က ကျွန်မတို့ကို ရေလောင်းဖို့နဲ့ ထောက်ပံ့ဖို့ နှုတ်ကပတ်တော်တွေကို အဆက်မပြတ် ဖော်ပြနေတယ်။ အမှုအရာတွေ ကြုံလာတဲ့အခါမှာလည်း ကိုယ်တော်က ကျွန်မကို ဉာဏ်ပွင့်စေပြီး လမ်းပြဖို့ သူ့နှုတ်ကပတ်တော်တွေကို အသုံးပြုခဲ့တယ်၊ ဘုရားသခင်ရဲ့ ရည်ရွယ်ချက်ကို နားမလည်ခဲ့တာက ကျွန်မကိုယ်တိုင်ပါပဲ။ ကျွန်မက အသက်ကြီးပြီး စိတ်ရှုပ်နေပြီမို့ ဘုရားသခင်က ကယ်တင်မှာမဟုတ်ဘူးလို့ ထင်ခဲ့တယ်။ ဒါပေမဲ့ တကယ်တမ်းမှာတော့ တစ်စုံတစ်ယောက်က ဘုရားသခင်ကို စိတ်ရင်းမှန်နဲ့ ယုံကြည်ပြီး သမ္မာတရားကို လိုက်စားလိုစိတ်ရှိသရွေ့၊ တစ်နေ့နေ့မှာ သူတို့ တာဝန်မထမ်းဆောင်နိုင်တော့ရင်တောင်မှ ဘုရားသခင့်အိမ်တော်က သူတို့ကို ရှင်းလင်းပစ်တာ၊ ဖယ်ရှားရှင်းလင်းတာမျိုး လုပ်မှာမဟုတ်ဘူး။ ကျွန်မပတ်ဝန်းကျင်မှာ ကျွန်မနဲ့ အသက်အရွယ်မတိမ်းမယိမ်းရှိတဲ့ သက်ကြီးပိုင်း ညီအစ်ကိုမောင်နှမတွေ အများကြီးရှိတယ်။ အခု သူတို့ တာဝန်တွေ အများကြီး မထမ်းဆောင်နိုင်တော့ပေမဲ့ သူတို့က ဘုရားနှုတ်ကပတ်တော်တွေကို ဇွဲရှိရှိနဲ့ စားသောက်ပြီး အသင်းတော်အသက်တာကို ဖြတ်သန်းနေကြတယ်၊ အသင်းတော်ကလည်း သူတို့ကို မရှင်းလင်းပစ်ခဲ့ဘူး။ ဒါပေမဲ့ လူငယ်တချို့ကတော့ အဆက်မပြတ် တာဝန်တွေ ထမ်းဆောင်နေပေမဲ့ သူတို့က သမ္မာတရားကို မလိုက်စားဘဲ သူတို့ရဲ့ဖောက်ပြန်ပျက်စီးတဲ့ စိတ်သဘောထားတွေက ဆိုးရွားပြီး မပြောင်းလဲဘဲရှိနေတော့ နောက်ဆုံးမှာ မကောင်းမှုတွေ အများကြီး ကျုးလွန်ပြီး အသင်းတော်ကနေ ရှင်းလင်းပစ်ခံခဲ့ရတယ်။ ဒါကနေတစ်ဆင့် ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကျွန်မ မြင်ခဲ့ရတယ်။ ဘုရားသခင်က လူတွေကို ကယ်တင်တာဟာ သူတို့ လူငယ်ဖြစ်ခြင်း၊ လူကြီးဖြစ်ခြင်းအပေါ်မှာ မူတည်တာမဟုတ်ဘဲ သူတို့ရဲ့စိတ်နှလုံးကို ကြည့်ပြီး သူတို့ သမ္မာတရားကို လိုက်စားခြင်း ရှိမရှိကို ကြည့်ပြီး ကယ်တင်တာပါ။ အဲဒီအချိန်ကစပြီး ကျွန်မမှာ တာဝန်ရှိသည်ဖြစ်စေ၊ မရှိသည်ဖြစ်စေ ဘုရားနှုတ်ကပတ်တော်တွေကို စိတ်အားထက်ထက်သန်သန်နဲ့ စားသောက်မယ်၊ ဘုရားသခင်ရဲ့အမှုကို တွေ့ကြုံခံစားမယ်၊ ကိုယ့်ရဲ့ချို့တဲ့မှုတွေနဲ့ အားနည်းချက်တွေကို သိလာအောင်လုပ်မယ်၊ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို နားလည်အောင်လုပ်မယ်၊ ပြီးတော့ ဘုရားသခင်ကို အထင်လွဲတာ၊ မကျေမနပ်ပြောတာမျိုး မလုပ်တော့ဘူးလို့ စိတ်ပိုင်းဖြတ်ခဲ့တယ်။

စုဝေးပွဲတစ်ခုမှာ ညီအစ်မတစ်ယောက်က ကျွန်မရဲ့အခြေအနေကို သိသွားတော့ ကျွန်မကို ဘုရားနှုတ်ကပတ်တော်တစ်ပိုဒ် ဖတ်ခိုင်းခဲ့တယ်။ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ဘုရားသခင်ဟာ ဖန်ဆင်းရှင်ဖြစ်ပြီး လူသားဟာ ဖန်ဆင်းခံဖြစ်တယ်၊ လူသားက ကိုယ့်တာဝန်ကို ထမ်းဆောင်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတတယ်ဆိုတာကို ကျွန်မ နားလည်သွားတယ်။ ဒါဟာ လူသားရဲ့ တာဝန်နဲ့ ဝတ္တရားဖြစ်ပြီး ကောင်းချီးမင်္ဂလာခံစားရခြင်း၊ ကံဆိုးမိုးမှောင်ကျခြင်းတို့နဲ့ ဘာမှမဆိုင်ဘူး။ ကိုယ့်တာဝန်ကို ထမ်းဆောင်ရင်း ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို တွေ့ကြုံခံစားပြီး စိတ်သဘောထား ပြောင်းလဲမှုကို ရရှိမှသာ လူတစ်ယောက်ဟာ ဘုရားသခင်ရဲ့ ကောင်းချီးမင်္ဂလာတွေကို ရရှိနိုင်မှာပါ။ ဒါပေမဲ့ ကျွန်မကတော့ ကိုယ့်တာဝန်ကို ထမ်းဆောင်နေသရွေ့ ဘုရားသခင်ရဲ့ ကောင်းချီးမင်္ဂလာကို ခံစားရမှာပဲလို့ ယုံကြည်ခဲ့တယ်၊ ပြီးတော့ တာဝန်ထမ်းဆောင်ရင် ကောင်းချီးမင်္ဂလာခံစားရမှာပဲလို့ ကျွန်မ အမြဲထင်ခဲ့တယ်။ ဒါတွေဟာ ကိုယ့်ရဲ့အယူအဆတွေနဲ့ စိတ်ကူးတွေသက်သက်ပါပဲ။ ပြန်စဉ်းစားကြည့်တော့ ကျွန်မ တာဝန်တော်တော်များများ ထမ်းဆောင်ခဲ့ဖူးတယ်၊ ဒါပေမဲ့ ကိုယ့်တာဝန်မှာ သမ္မာတရားကို မလိုက်စားဘဲ ကိုယ့်သဘောအတိုင်းပဲ အမြဲပြုမူခဲ့တယ်၊ ဘုရားသခင်ရဲ့ ရည်ရွယ်ချက် ဒါမှမဟုတ် သမ္မာတရားကို ဆုတောင်းပြီး ရှာဖွေတာကလည်း ခပ်ရှားရှားပဲ၊ ဒါကြောင့် ရလဒ်အနေနဲ့ ဒီအချိန်အထိ ကျွန်မရဲ့စိတ်သဘောထားက မပြောင်းလဲသလောက်ပဲ။ ဒီလိုပုံစံနဲ့ ကျွန်မ ဘယ်လောက်ပဲ တာဝန်တွေ များများ ထမ်းဆောင်ခဲ့ပါစေ ဘုရားသခင်ရဲ့ အသိအမှတ်ပြုခြင်းကို ရမှာမဟုတ်ဘူး။ သမ္မာတရားကို မလိုက်စားဘဲ ကျွန်မ နှစ်တွေအများကြီး အလဟဿ ဖြုန်းတီးခဲ့တယ်။ ဒီအချိန်ကစပြီး အမှုအရာတွေ ကြုံလာတဲ့အခါ ဘုရားသခင်ရဲ့ ရည်ရွယ်ချက်ကို ရှာဖွေရမယ်၊ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို လက်ခံရမယ်၊ ပြီးတော့ စိတ်သဘောထား ပြောင်းလဲမှုကို ရရှိဖို့ သမ္မာတရားကို လိုက်စားရမယ်။ နောက်ဆုံးမှာ ကျွန်မ ကယ်တင်ခြင်းကို မခံရရင်တောင်မှ ဒါဟာ ကျွန်မရဲ့စိတ်သဘောထား မပြောင်းလဲလို့ ဖြစ်မှာပါ၊ ကျွန်မ အသက်ကြီးလို့ ဘုရားသခင်က မလိုချင်တော့တာကြောင့် မဟုတ်ဘူး။ ကျွန်မ ဘုရားသခင်ဆီကို ဆုတောင်းခဲ့တယ်၊ “အို ဘုရားသခင်၊ သမီး ကိုယ်တော့်ရဲ့ ရည်ရွယ်ချက်ကို အခု နားလည်ပါပြီ။ ကိုယ်တော့်ရဲ့ စီစဉ်ညွှန်ကြားမှုနဲ့ အစီအစဉ်တွေကို သမီး ကျိုးနွံနာခံဖို့ ဆန္ဒရှိပါတယ်၊ ကိုယ်တော့်ကို အထင်လွဲတာ၊ မကျေမနပ်ပြောတာမျိုး မလုပ်တော့ပါဘူး။ ဘယ်လိုတာဝန်ကိုပဲ ထမ်းဆောင်ရပါစေ၊ စိတ်နှလုံးအကြွင်းမဲ့နဲ့ ကိုယ်တော့်ကို ကျေနပ်စေဖို့ ထမ်းဆောင်ချင်ပါတယ်” လို့ပေါ့။

နောက်ပိုင်းမှာ အဲဒီညီအစ်မက ကျွန်မရဲ့အခြေအနေနဲ့ သက်ဆိုင်တဲ့ ဘုရားနှုတ်ကပတ်တော် နောက်တစ်ပိုဒ်ကို ရှာပေးခဲ့တယ်။ ဘုရားသခင်က ပြောသည် “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) ဘုရားသခင်က လူတွေအတွင်းမှာ ကောင်းချီးမင်္ဂလာတွေရရှိဖို့ ဖုံးကွယ်ထားတဲ့ရည်ရွယ်ချက်ကို ဖော်ထုတ်ထားတယ်။ လူတွေက ဘုရားသခင်ကို ယုံကြည်တာဟာ ကိုယ်တော့်ကို ကျေနပ်စေဖို့မဟုတ်ဘဲ ကောင်းချီးမင်္ဂလာတွေနဲ့ အကျိုးကျေးဇူးတွေ ရဖို့အတွက်ပဲ။ သူတို့က တာဝန်ထမ်းဆောင်ဖို့ မိသားစုတွေ၊ အလုပ်အကိုင်တွေကို စွန့်လွှတ်ထားပုံရရင်တောင်မှ အဲဒါအားလုံးဟာ ဘုရားသခင်နဲ့ အပေးအယူလုပ်ဖို့ ကြိုးစားနေတာသက်သက်ပဲ။ ကျွန်မ ဘုရားသခင်ကို ပထမဦးဆုံးတွေ့ရှိခဲ့တဲ့အချိန်ကို ပြန်တွေးကြည့်တော့ ကောင်းကင်နိုင်ငံတော်ကို ဝင်ရောက်ဖို့ မျှော်လင့်ချက်ရှိတယ်လို့ ခံစားခဲ့ရတယ်၊ ဒါကြောင့် ကျွန်မ စိတ်အားထက်ထက်သန်သန်နဲ့ ကိုယ့်ကိုယ်ကိုယ် အသုံးခံခဲ့တယ်။ အသင်းတော်က ကျွန်မအတွက် ဘယ်လိုတာဝန်ပဲ စီစဉ်ပေးပါစေ ကျွန်မ ကျိုးနွံနာခံခဲ့တယ်၊ ပြီးတော့ နေ့တိုင်း မကုန်ခမ်းနိုင်တဲ့ ခွန်အားတွေ ရှိခဲ့တယ်။ ဒါပေမဲ့ ကျွန်မ အသက်ကြီးလာပြီး တာဝန်တွေ နည်းနည်းပဲ ထမ်းဆောင်နိုင်တော့တဲ့အခါ ကျွန်မဟာ ကောင်းချီးမင်္ဂလာတွေ မရတော့မှာကို စိုးရိမ်လာပြီး အဲဒီလိုနဲ့ အပျက်သဘောဆောင်လာခဲ့တယ်။ ဘုရားနှုတ်ကပတ်တော်တွေကို စားသောက်ဖို့လည်း အာရုံမစိုက်တော့ဘူး။ အမှုအရာတွေ ကြုံလာတဲ့အခါမှာလည်း ဘုရားသခင်ရဲ့ ရည်ရွယ်ချက်ကို မရှာဖွေတော့ဘဲ နေ့ရက်တိုင်းကို စိတ်သောကနဲ့ စိုးရိမ်ပူပန်မှုတွေထဲမှာ နစ်မွန်းရင်း ကုန်ဆုံးခဲ့ရတယ်။ ဒီနှစ်တွေတစ်လျှောက်လုံး ကျွန်မ တာဝန်ထမ်းဆောင်ခဲ့တာဟာ ကောင်းချီးမင်္ဂလာတွေနဲ့ ကောင်းကင်နိုင်ငံတော်ကို ဝင်ရောက်ဖို့အတွက် လိုက်စားနေခဲ့တာပဲဆိုတာကို ကျွန်မ မြင်လာခဲ့တယ်၊ ဒါဟာ ဘုရားသခင်ကို ကျေနပ်စေဖို့ မဟုတ်ဘူး။ ဒီလိုနည်းနဲ့ ဘုရားသခင်ကို ယုံကြည်ပြီး တာဝန်ထမ်းဆောင်ခဲ့တာဟာ ဘုရားသခင်နဲ့ အပေးအယူလုပ်ပြီး လှည့်ဖြားဖို့ ကြိုးစားနေခဲ့တာပဲ။ ကျွန်မ တကယ်ကို လူ့သဘာဝကင်းမဲ့လိုက်တာ။ ဒီနှစ်တွေကို ဆင်ခြင်သုံးသပ်ကြည့်တော့ ဘုရားနှုတ်ကပတ်တော်တွေကို ဖတ်ပြီး သမ္မာတရားတချို့ကို ကျွန်မ နားလည်လာခဲ့တယ်၊ ကိုယ့်ရဲ့စာတန်ဆန်တဲ့ သဘာဝအပေါ်မှာလည်း နားလည်မှုတချို့ ရရှိခဲ့တယ်။ လူကို ကယ်တင်ခြင်းနဲ့ပတ်သက်တဲ့ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကိုလည်း နည်းနည်းနားလည်လာခဲ့တယ်။ ကျွန်မ ဘုရားသခင်ဆီကနေ အများကြီး ရရှိခဲ့ပေမဲ့ ကိုယ်တော်နဲ့ အပေးအယူလုပ်ဖို့ ကြိုးစားနေတုန်းပဲ။ ကောင်းချီးမင်္ဂလာတွေ မရတော့ဘူးလို့ ခံစားလိုက်ရတာနဲ့ ကျွန်မ အပျက်သဘောဆောင်လာပြီး ရှေ့ဆက်ပြီး မကြိုးစားချင်တော့ဘူး။ ကျွန်မဟာ တကယ်ကို အသိစိတ်၊ ဆင်ခြင်တုံတရား လုံးဝမရှိဘူး။ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ။ ဘုရားသခင်ကို မယုံကြည်တဲ့ ကျွန်မအရွယ် လူတွေကို ကြည့်လိုက်တယ်။ သူတို့က နေ့ရက်တိုင်းကို စားလိုက်၊ သောက်လိုက်၊ ပျော်ပါးလိုက်နဲ့ပဲ ကုန်ဆုံးကြတယ်၊ အတင်းအဖျင်းမပြောရင် ဖဲရိုက်တာ၊ ဒါမှမဟုတ် မာကျောက်ရိုက်တာတွေ လုပ်ကြတယ်။ ဘဝရဲ့အဓိပ္ပာယ်က ဘာလဲဆိုတာကို သူတို့မသိကြဘူး၊ ပြီးတော့ သူတို့ နေ့တိုင်းလုပ်တာအားလုံးက ထိုင်ပြီး သေဖို့ စောင့်နေတာပဲ။ ဘုရားသခင်ကို ယုံကြည်ခဲ့တဲ့နှစ်တွေအတွင်းမှာ အဓိပ္ပာယ်ရှိတဲ့ ဘဝဆိုတာ ဘယ်လိုမျိုးလဲဆိုတာကို ကျွန်မ နားလည်လာခဲ့တယ်၊ လောကီရဲ့ ပျော်ရွှင်မှုတွေကို မလိုက်စားတော့ဘဲ အဲဒီအစား သမ္မာတရားကို လိုက်စားတယ်၊ ကိုယ့်တာဝန်ကို ကောင်းကောင်းထမ်းဆောင်တယ်၊ ပြီးတော့ ဘုရားသခင်ကို ကျေနပ်စေချင်တယ်။ ကျွန်မ ဘဝရဲ့ ပန်းတိုင်ကို တွေ့ရှိခဲ့ပြီ။ ကျွန်မ ပြည့်စုံပြီး စိတ်အေးချမ်းတယ်လို့ ခံစားရတယ်၊ အခုအချိန်မှာ သေသွားရင်တောင် ကျွန်မရဲ့ဘဝက တန်ဖိုးရှိခဲ့မှာပဲ။ ကျွန်မ ဘုရားသခင်နဲ့ အပေးအယူလုပ်ဖို့ မကြိုးစားသင့်တော့ဘူး၊ ကောင်းချီးခံစားရဖို့သက်သက်အတွက်လည်း မလိုက်စားသင့်တော့ဘူး။

မကြာခင်မှာပဲ အဲဒီညီအစ်မက ကျွန်မကို ဧည့်ခံတဲ့တာဝန်ကို ပြန်ပြီးထမ်းဆောင်ဖို့ လာတောင်းဆိုသွားတယ်။ ကျွန်မ အရမ်းပျော်သွားတယ်။ ဘုရားသခင်က ကျွန်မကို တာဝန်ထမ်းဆောင်ဖို့ နောက်တစ်ကြိမ် အခွင့်အရေးပေးခဲ့ပြီ၊ ကျွန်မ ဒါကို ကောင်းကောင်း တန်ဖိုးထားချင်တယ်။ နောက်ပိုင်းမှာ ကျွန်မ ဒီဘုရားနှုတ်ကပတ်တော်တွေကို ဖတ်ခဲ့ရတယ်။ “မိမိတို့တာဝန်ကို အစွမ်းကုန် ကောင်းစွာ ထမ်းဆောင်နိုင်ခြင်းအပြင် သက်ကြီးရွယ်အိုများ လုပ်ဆောင်နိုင်သည့် အမှုအရာများစွာ ရှိ၏။ သင်သည် ထုံအခြင်း၊ စိတ်မနှံ့ခြင်းမရှိသကဲ့သို့ သမ္မာတရားကို နားမလည်နိုင်ခြင်း မရှိပါက၊ ပြီးလျှင် မိမိကိုယ်ကို မစောင့်ရှောက်နိုင်ခြင်း မဟုတ်ပါက၊ သင် လုပ်ဆောင်သင့်သည့်အရာများစွာ ရှိ၏။ ငယ်ရွယ်သည့်လူများကဲ့သို့ပင်၊ သင်သည် သမ္မာတရားကို လိုက်စားနိုင်သည်၊ သမ္မာတရားကို ရှာဖွေနိုင်ပြီး၊ ဆုတောင်းရန် ဘုရားသခင်ရှေ့မှောက်သို့ သင် မကြာခဏ လာသင့်သည်၊ သမ္မာတရား စည်းမျဉ်းများကို ရှာဖွေသင့်ပြီး၊ သမ္မာတရားကို သင်၏ စံအဖြစ် ထားရှိလျက် ဘုရားနှုတ်ကပတ်တော်များအတိုင်း လုံးလုံးလျားလျား လူများနှင့် အမှုအရာများကို ရှုမြင်ကာ ကျင့်ကြုံပြုမူပြီး ဆောင်ရွက်ရန် ကြိုးပမ်းသင့်သည်။ ဤသည်မှာ သင် လိုက်လျှောက်သင့်သည့် လမ်းကြောင်းဖြစ်ပြီး၊ သင့်ထံတွင် အနည်းငယ်ဖျားနာမှု များစွာရှိသောကြောင့်၊ သို့မဟုတ် သင်၏ ခန္ဓာကိုယ်သည် အိုမင်းရင့်ရော်နေခြင်းကြောင့် သင့်အနေဖြင့် စိတ်ဖိစီး၊ ပူပန်သောကမရောက်သင့်၊ သို့မဟုတ် မစိုးရိမ်သင့်ပေ။ စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို ခံစားခြင်းသည် လုပ်ဆောင်ရန် မှန်ကန်သည့်အရာ မဟုတ်ပေ။ ထိုအရာများသည် ယုတ္တိမရှိသည့် သရုပ်သကန်များ ဖြစ်သည်။...သက်ကြီးရွယ်အိုများသည် ငယ်ရွယ်သည့် လူများကဲ့သို့ပင် ဖောက်ပြန်ပျက်စီးသည့် စိတ်သဘောထားများရှိပြီး ဘဝတွင် ဖောက်ပြန်ပျက်စီးသော စိတ်သဘောထားများကို မကြာခဏ ထုတ်ဖော်ပြကြသကဲ့သို့၊ ငယ်ရွယ်သည့် လူများကဲ့သို့ပင် မိမိတို့တာဝန်များကို ထမ်းဆောင်နေချိန်တွင်၊ သက်ကြီးရွယ်အိုများသည် သင့်တော်သောအရာကို အဘယ်ကြောင့် လုပ်ဆောင်ခြင်းမရှိသကဲ့သို့၊ ထိုအစား မိမိတို့ အိုမင်းသည့် အသက်အရွယ်နှင့် သေဆုံးသည့်နောက် ၎င်းတို့ထံ မည်သည့်အရာဖြစ်ပျက်သည်ဆိုသည်နှင့် ပတ်သက်၍ အမြဲ စိတ်ဖိစီး၊ ပူပန်သောကရောက်ပြီး စိုးရိမ်ကြသနည်း။ ငယ်ရွယ်သည့် လူများကဲ့သို့ပင် မိမိတို့တာဝန်များကို အဘယ်ကြောင့် ၎င်းတို့ ထမ်းဆောင်ခြင်း မရှိကြသနည်း။ ငယ်ရွယ်သည့် လူများကဲ့သို့ သမ္မာတရားကို လိုက်စားခြင်း မရှိကြသနည်း။ ဤအခွင့်အရေးကို သင့်အား ပေးထားပြီးဖြစ်သောကြောင့်၊ ထိုအခွင့်အရေးကို သင် ဆုပ်ကိုင်ခြင်းမရှိသကဲ့သို့ သင်သည် မကြားနိုင်၊ မမြင်နိုင်ဘဲ၊ မိမိကိုယ်ကို မစောင့်ရှောက်နိုင်အောင် အမှန်တကယ် အလွန် အိုမင်းသွားပါက၊ သင် နောင်တရလိမ့်မည်ဖြစ်ပြီး၊ သင်၏ ဘဝသည် ဤသို့ဖြင့် ကုန်လွန်သွားလိမ့်မည်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ ကယ်တင်ခြင်းခံရမလား၊ မခံရမလားဆိုတာကို စိတ်သောကရောက်ပြီး စိုးရိမ်ပူပန်မှုတွေထဲမှာ နစ်မွန်းမနေသင့်ဘူး၊ အရင်ကလိုပဲ ဘုရားသခင်ကို ဆက်ပြီး အထင်လွဲတာ၊ မကျေမနပ်ပြောတာမျိုးလည်း မလုပ်သင့်တော့ဘူးဆိုတာကို နားလည်သွားတယ်။ ကျွန်မလုပ်ရမှာက ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို လိုက်စားရမယ်၊ တကယ်ပဲ သတိဝေဝါးပြီး မလှုပ်ရှားနိုင်တော့တဲ့အထိ မစောင့်ရဘူး၊ အဲဒီအချိန်ကျရင် သမ္မာတရားကို မလိုက်စားခဲ့မိလို့ နောင်တရရင် နောက်ကျသွားမှာလေ။ ဒီနောက်ဆုံးအချိန်ပိုင်းလေးကို အမိအရဆုပ်ကိုင်ပြီးတော့ သမ္မာတရားကို လိုက်စားပြီး စိတ်သဘောထား ပြောင်းလဲမှုကို ရရှိအောင်လုပ်ချင်တယ်။ ပြန်တွေးကြည့်တော့ အရင်က ကျွန်မ ဘုရားနှုတ်ကပတ်တော်တွေကို အပေါ်ယံပဲ ဖတ်ပြီးတော့ သေသေချာချာ မဆင်ခြင်ခဲ့ဘူး၊ ဘုရားသခင်ရဲ့ ရည်ရွယ်ချက်ကိုလည်း နားမလည်ခဲ့ဘူး။ အခု ကျွန်မ အသက်ကြီးလာပြီဆိုတော့ လူငယ်တစ်ယောက်ရဲ့မှတ်ဉာဏ် မရှိတော့ဘူး၊ ဒါပေမဲ့ ဘုရားနှုတ်ကပတ်တော်တွေကို ထပ်ခါထပ်ခါ ဖတ်နိုင်တယ်၊ ပိုပြီး တွေးတောဆင်ခြင်နိုင်တယ်၊ အမှုအရာတွေ ကြုံလာတဲ့အခါမှာ ဘုရားသခင်ရဲ့ ရည်ရွယ်ချက်ကို ရှာဖွေပြီး ကိုယ်တော့်နှုတ်ကပတ်တော်တွေထဲမှာ လက်တွေ့လုပ်ဆောင်ဖို့ လမ်းကြောင်းကို ရှာဖွေနိုင်တယ်။ ဘုရားသခင်ပြောသလိုပဲ၊ “...သမ္မာတရားကို သင်၏ စံအဖြစ် ထားရှိလျက် ဘုရားနှုတ်ကပတ်တော်များအတိုင်း လုံးလုံးလျားလျား လူများနှင့် အမှုအရာများကို ရှုမြင်ကာ ကျင့်ကြုံပြုမူပြီး ဆောင်ရွက်ရန် ကြိုးပမ်းသင့်သည်။” ကျွန်မ ဘုရားသခင်ရဲ့ သတ်မှတ်ချက်တွေအတိုင်း ကြိုးစားရမယ်၊ ကိုယ့်ရဲ့အသက်ဝင်ရောက်မှုကို အာရုံစိုက်ရမယ်၊ ပြီးတော့ ကျွန်မရဲ့သင့်တော်တဲ့အလုပ်ကို လျစ်လျူရှုမနေနိုင်တော့ဘူး။ ကျွန်မကို စိတ်ဆင်းရဲမှုကနေ လမ်းပြပေးခဲ့တဲ့အတွက် ဘုရားသခင်ကို ကျေးဇူးတင်ပါတယ်။

နောက်ပိုင်းမှာ ကျွန်မရဲ့တာဝန်တွေမှာဖြစ်စေ၊ မိသားစုနဲ့ ဆက်ဆံရာမှာဖြစ်စေ အမှုအရာတွေ ကြုံလာတဲ့အခါ ကျွန်မ အဲဒါတွေကို ဘုရားသခင်ဆီကနေ လက်ခံဖို့ သင်ယူခဲ့တယ်၊ ပြီးတော့ ဘုရားသခင်ရဲ့ ရည်ရွယ်ချက်ကို ရှာဖွေပြီး ကိုယ်တော့်နှုတ်ကပတ်တော်တွေအတိုင်း လက်တွေ့လုပ်ဆောင်ခဲ့တယ်။ ကျွန်မရဲ့မာနထောင်လွှားတဲ့ စိတ်သဘောထားက တစ်စထက်တစ်စ ပြောင်းလဲလာခဲ့တယ်၊ ကျွန်မ့သားက ကျွန်မ အရင်ကလို အာဏာမပြတော့ဘူးလို့ ပြောတယ်။ ကျွန်မရဲ့စိတ်နှလုံးထဲကနေ ဘုရားသခင်ကို တကယ်ပဲ ကျေးဇူးတင်မိတယ်။ ကျွန်မကို ဒီပြောင်းလဲမှုဆီကို လမ်းပြခဲ့တာက ဘုရားသခင်ပဲ၊ ဒီအချိန်ကစပြီး ကျွန်မရဲ့နေ့စဉ်အသက်တာမှာ ဘုရားနှုတ်ကပတ်တော်တွေကို လက်တွေ့လုပ်ဆောင်ပြီး တွေ့ကြုံခံစားဖို့၊ ဘုရားသခင်ကို ဘုန်းထင်ရှားစေဖို့ ကိုယ်တော့်အတွက် သက်သေခံဖို့ ဆန္ဒရှိလာခဲ့တယ်။


၃၅။ တကယ့်အလုပ်မလုပ်ခြင်းအပေါ် ဆင်ခြင်သုံးသပ်ခြင်းများ

ရှုယန်၊ တရုတ်ပြည်

၂၀၂၃ ခုနှစ်၊ မေလမှာ ကျွန်မက စာနဲ့ပတ်သက်တဲ့အလုပ်ကို တာဝန်ယူခဲ့တယ်။ အောက်တိုဘာလလယ်မှာ အဖွဲ့တစ်ဖွဲ့ရဲ့ အဖွဲ့ခေါင်းဆောင်က တကယ်အလုပ်မလုပ်လို့ ဖြုတ်ချခံလိုက်ရပြီး နောက်ပိုင်းမှာ ညီအစ်ကို လီကျစ်ကို အဖွဲ့ခေါင်းဆောင်အနေနဲ့ ရွေးချယ်လိုက်တယ်။ အဲဒီအချိန်က ခေါင်းဆောင်က ကျွန်မကို သီးသန့် စာတစ်စောင်ပို့ပြီး သတိပေးခဲ့တယ်၊ လီကျစ်ရဲ့ အစွမ်းအစက သာမန်ပဲ၊ အလုပ်လုပ်နိုင်စွမ်းလဲ မရှိဘူး၊ သူ့ကို ပိုပြီးကူညီထောက်ပံ့ပေးဖို့ ကျွန်မကို တောင်းဆိုခဲ့တယ်။ ဒါနဲ့ အဲဒီနေ့မှာပဲ ကျွန်မ လီကျစ်ဆီကို စာရေးလိုက်တယ်။ အဖွဲ့ဝင်တွေရဲ့ အသေးစိတ်အခြေအနေတွေ၊ အဖွဲ့ထဲမှာ အရေးတကြီးဖြေရှင်းဖို့လိုတဲ့ ပြဿနာတွေ စတာတွေကို မိတ်ဆက်ပေးပြီး အလုပ်တွေကို သင့်တော်သလို ဦးစားပေးလုပ်ဆောင်ဖို့ သူ့ကိုပြောခဲ့တယ်။ လီကျစ်က စာပြန်တယ်၊ အစပိုင်းမှာ သူ့အစွမ်းအစက မလုံလောက်ဘူး၊ အားနည်းချက်တွေ အများကြီးရှိတယ်၊ အဖွဲ့ခေါင်းဆောင်တာဝန်ကို မထမ်းဆောင်နိုင်ဘူးလို့ ခံစားခဲ့ရပေမဲ့ ဘုရားနှုတ်ကပတ်တော်ကို ဖတ်ပြီးတဲ့နောက်မှာ သူ့ရဲ့မမှန်ကန်တဲ့အခြေအနေကို ပြုပြင်ပြောင်းလဲခဲ့ပြီး နောက်လုပ်ဆောင်မယ့်အလုပ်တွေအတွက် အစီအစဉ်ဆွဲပြီးပြီလို့ ပြောပြီး စာပြန်ခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “လီကျစ်မှာ အသက်ဝင်ရောက်မှု နည်းနည်းတော့ရှိသားပဲ။ သူ့အလုပ်လုပ်နိုင်စွမ်း ချို့တဲ့ပေမဲ့ သူက လူမှန်တစ်ယောက်ဖြစ်နေသရွေ့ ချို့ယွင်းချက်တွေကို ကြောက်စရာမလိုဘူး၊ ငါ သူ့ကို ပိုပြီးကူညီထောက်ပံ့ပေးလို့ရတာပဲ” လို့ပေါ့။ သူသာ စည်းမျဉ်းတချို့ကို နားလည်ပြီး အလုပ်အတွေ့အကြုံနည်းနည်းရသွားရင် အဆင်ပြေသွားမှာပါလို့ ကျွန်မ ခံစားမိတယ်။ အဲဒီနောက်မှာ လီကျစ်ရဲ့အလုပ်ကို ကျွန်မ အနီးကပ် လိုက်လံစစ်ဆေးခဲ့တယ်။ ကျွန်မပေးတဲ့ အကြံပြုချက်တွေကို သူက လက်ခံနိုင်တယ်၊ ပြီးတော့ အလုပ်ရဲ့အသေးစိတ်အခြေအနေတွေကိုလည်း အချိန်မီ ပြန်ပေးတယ်။

တစ်လကျော်ကျော်လောက်နေတော့ လီကျိက စာနဲ့ပတ်သက်တဲ့အလုပ်အဖွဲ့ဝင် သုံးယောက်ကို တဖြည်းဖြည်း ရှာတွေ့ခဲ့ပြီး သူတို့အားလုံးမှာ အစွမ်းအစတချို့ ရှိကြတယ်။ ကျွန်မ တော်တော်ပျော်သွားပြီး တွေးမိတယ်၊ “သင့်တော်တဲ့လူရှာဖို့ အမြဲရုန်းကန်ခဲ့ရတာ၊ လီကျစ်က အခုမှရောက်လာပြီးတော့ သင့်တော်တဲ့သူတွေကို ရှာတွေ့ထားတယ်ဆိုတော့ သူ့ရဲ့အလုပ်လုပ်နိုင်စွမ်းက သိပ်ဆိုးပုံမရဘူး” လို့ပေါ့။ ကျွန်မ အဖွဲ့သုံးဖွဲ့ရဲ့အလုပ်ကို တာဝန်ယူရတဲ့အပြင် လူတွေကိုပါ ပျိုးထောင်ပေးရတဲ့အချိန်ကို တွေးမိတယ်။ အဲဒီတုန်းက နေ့တိုင်းအရမ်းအလုပ်များခဲ့တာ၊ ဒါပေမဲ့ အခု လီကျစ်က သူ့အလုပ်ကို တော်တော်လေး ကျွမ်းကျင်နေပြီဆိုတော့ ကျွန်မ နည်းနည်း အနားယူလို့ရပြီပေါ့။ အဲဒီနောက်မှာ သူ့အလုပ်ကို အရင်လို အနီးကပ် လိုက်မကြည့်တော့ဘူး။ လဝက်လောက်ကြာတော့ လီကျစ်တာဝန်ယူတဲ့အဖွဲ့က အတွေ့အကြုံဆိုင်ရာ သက်သေခံချက် ဆောင်းပါးတွေ တစ်ပုဒ်မှ မတင်တာကို ကျွန်မ သတိထားမိတယ်။ ကျွန်မ နည်းနည်း ဇဝေဇဝါဖြစ်သွားတယ်၊ “လီကျစ်က အဖွဲ့ထဲကို အခုမှဝင်လာတဲ့ ညီအစ်မသုံးယောက်မှာ အစွမ်းအစတချို့ ရှိတယ်လို့ ပြောခဲ့တာ၊ ဒါဆိုရင် ဘယ်လိုဖြစ်လို့ သူတို့တာဝန်တွေကနေ ဘာရလဒ်မှ မထွက်လာရတာလဲ။ သူတို့က အခုမှ လေ့ကျင့်ကာစမို့လို့ စည်းမျဉ်းတွေကို နားမလည်သေးလို့များလား” ပေါ့။ ဒီလိုတွေးပြီးတော့ အတွေ့အကြုံဆိုင်ရာ သက်သေခံချက် ဆောင်းပါးတွေ စိစစ်တာနဲ့ပတ်သက်ပြီး အဖွဲ့က ဘယ်လိုအခြေအနေရှိလဲဆိုတာကို သွားစစ်ဆေးကြည့်လိုက်တယ်။ လီကျိက အတွေ့အကြုံဆိုင်ရာ သက်သေခံချက်ဆောင်းပါးတွေနဲ့ပတ်သက်ပြီး ပြဿနာတချို့ကို ရွေးထုတ်နိုင်တာကို ကျွန်မ တွေ့ခဲ့တယ်၊ အလုပ်မှာလည်း သိသာတဲ့လွဲချော်မှုတွေ မရှိဘူး။ ကျွန်မ တွေးမိတယ်၊ “လီကျစ် တာဝန်ယူထားတဲ့အလုပ်က အရင်ကတည်းက ရလဒ်မကောင်းခဲ့တာပဲ။ ရလဒ်တွေ ချက်ချင်း တိုးတက်လာဖို့ မျှော်လင့်လို့ မဖြစ်နိုင်ဘူး။ အချိန်ကြာလာရင် တိုးတက်လာမှာပါ” လို့ပေါ့။ အဲဒီအချိန်တုန်းက ကျွန်မလည်း တွေးမိသေးတယ်၊ “ငါ ထပ်ပြီး စုံစမ်းစစ်ဆေးသင့်သလား” လို့ပေါ့။ ဒါပေမဲ့ တကယ်လို့ ပြဿနာတွေရှိခဲ့ရင် ပြဿနာတွေကို ဖြေရှင်းဖို့ အချိန်အများကြီး ကုန်မှာနဲ့ နောက်ထပ်အဖွဲ့နှစ်ဖွဲ့ရဲ့အလုပ်ကိုလည်း ကျွန်မ လိုက်ကြည့်ရဦးမှာကို တွေးမိတယ်၊ ဒါတွေအားလုံးမှာ ကျွန်မ ဝင်ပါရမယ်ဆိုရင် ကျွန်မ ပင်ပန်းသွားမှာပဲလို့ ခံစားခဲ့ရတယ်။ တော်တော်လေး စဉ်းစားပြီးတဲ့နောက်မှာ နောက်ဆုံးတော့ ဒီကိစ္စကို လီကျိကိုပဲ စုံစမ်းပြီး ဖြေရှင်းခိုင်းလိုက်တာ ပိုကောင်းမယ်လို့ ကျွန်မ ဆုံးဖြတ်ခဲ့တယ်။ တစ်ခါတုန်းက အသစ်ပြောင်းလာတဲ့ ညီအမ လုယွမ်းက လီကျစ်ရဲ့ လိုက်လံစစ်ဆေးမှုနဲ့ ကြီးကြပ်မှုကို အတိုက်အခံလုပ်စိတ် ဖြစ်ခဲ့တယ်၊ အလုပ်ရဲ့တိုးတက်မှုကို အဆက်မပြတ် မေးမြန်းနေတာက သူ့အချိန်တွေကို ဖြုန်းတီးရာကျတယ်လို့ ခံစားခဲ့ရပြီး ဒီအမြင်ကို တခြားသူတွေရှေ့မှာတောင် ထုတ်ပြောတယ်ဆိုတာ ကျွန်မသိခဲ့ရတယ်။ သူ့သဘောထားက မှားတယ်၊ ဒါက လီကျစ်ကို အလုပ်တွေဆက်ပြီး လိုက်ကြည့်လို့မရအောင် လုပ်လိမ့်မယ်ဆိုတာ ကျွန်မသိပေမဲ့ ဒီကိစ္စကို ဆက်စုံစမ်းပြီး ဖြေရှင်းဖို့လည်း မကြိုးစားခဲ့ဘူး၊ လီကျစ်ကိုပဲ လုယွမ်းနဲ့ မိတ်သဟာယဖွဲ့ခိုင်းလိုက်တယ်။ နောက်ပိုင်းမှာ လုယွမ်းက သူ့တာဝန်တွေကို ပုံမှန်အတိုင်းလုပ်ဆောင်နေပြီလို့ လီကျစ်က သတင်းပို့တော့ ကျွန်မလည်း ဒီကိစ္စကို ဆက်ပြီး လိုက်မကြည့်တော့ဘူး။

အချိန်တွေကုန်မှန်းမသိ ကုန်သွားလိုက်တာ ဒီဇင်ဘာလလယ် ရောက်လာခဲ့တယ်။ လီကျစ်တာဝန်ယူတဲ့အဖွဲ့က အတွေ့အကြုံဆိုင်ရာ သက်သေခံချက် ဆောင်းပါးတွေ အများကြီး မတင်ရသေးတာကို ကျွန်မတွေ့လိုက်တယ်။ တစ်ခုခုမှားနေပြီဆိုတာ ကျွန်မ သဘောပေါက်သွားပြီး လီကျစ်ဆီကို အခြေအနေမေးဖို့ အမြန်စာရေးလိုက်တယ်။ သူက သူ့အခြေအနေမကောင်းဘူး၊ ညီအစ်ကိုမောင်နှမတော်တော်များများက သူက တကယ့်အလုပ်မလုပ်နိုင်ဘူး၊ သူတို့တာဝန်တွေမှာ ကြုံနေရတဲ့အခက်အခဲတွေကို မဖြေရှင်းပေးနိုင်ဘူးလို့ ပြောကြတယ်၊ သူ့ကိုတိုင်ကြားဖို့တောင် စဉ်းစားနေကြပြီတဲ့။ အဲဒီအချိန်မှာ ကျွန်မ တုန်လှုပ်သွားတယ်။ သူ အရင်က အလုပ်နည်းနည်း လုပ်နိုင်ခဲ့တာ မဟုတ်ဘူးလား။ ဘယ်လိုဖြစ်ပြီး ရုတ်တရက် အတိုင်ခံရတဲ့အခြေအနေ ရောက်သွားရတာလဲ။ ကျွန်မ နည်းနည်းကြောက်သွားတယ်။ ဒီအဖွဲ့ရဲ့အလုပ်က ဒီလိုဖြစ်သွားတာဟာ ဒီတစ်လျှောက်လုံး ကျွန်မကိုယ်တိုင် တကယ့်အလုပ် မလုပ်ခဲ့တာနဲ့လည်း ဆက်စပ်နေတယ်။ ကျွန်မ အခြေအနေကို နားလည်ဖို့ အဖွဲ့ဆီကို အမြန်သွားလိုက်တယ်။ မမျှော်လင့်ဘဲ လီကျစ်က သူ့အစွမ်းအစက ညံ့တယ်၊ အဖွဲ့ခေါင်းဆောင် မလုပ်နိုင်ဘူးလို့ ခံစားရပြီး တာဝန်ယူပြီး နှုတ်ထွက်သွားတယ်။ ခေါင်းဆောင်က ဘယ်လိုပဲ မိတ်သဟာယဖွဲ့ပြီး ကူညီဖို့ ကြိုးစားပါစေ အရာမထင်ခဲ့ဘူး။ လီကျစ်ထွက်သွားပြီးနောက်မှာ သူတာဝန်ယူခဲ့တဲ့အဖွဲ့မှာ ပြဿနာတွေ အများကြီးရှိနေတာကို ကျွန်မတွေ့လိုက်ရတယ်။ လုယွမ်းက အမြဲတမ်း အပျက်သဘောဆောင်တဲ့စကားတွေ ရင်ဖွင့်နေခဲ့တာပါ။ လီကျစ်ရဲ့ ကြီးကြပ်မှုနဲ့ စစ်ဆေးမှုတွေက သူ့အချိန်ကို ဖြုန်းတီးရာကျတယ်လို့ သူထင်တယ်၊ ဒါကြောင့် လီကျစ်က အလုပ်တွေကို လိုက်လံစစ်ဆေးလို့ မရတော့ဘဲ စာနဲ့ပတ်သက်တဲ့အလုပ်ကို ပြင်းပြင်းထန်ထန် နှောင့်နှေးပြီး အဟန့်အတားဖြစ်စေခဲ့တယ်။ အခုမှ လေ့ကျင့်နေတုန်းဖြစ်တဲ့ ညီအစ်မအသစ်တွေက ထိန်းမနိုင်သိမ်းမရ၊ စည်းကမ်းမရှိဘဲ သူတို့ရဲ့တာဝန်တွေမှာ စည်းမဲ့ကမ်းမဲ့ဖြစ်နေခဲ့တယ်၊ အခက်အခဲကြုံရင် လီကျစ်ဆီကို ပုံချလိုက်တာပဲ။ ဒါပေမဲ့ လီကျစ်က သူတို့ရဲ့ တာဝန်အပေါ်ထားတဲ့ သဘောထားပြဿနာကို တစ်ခါမှ ထောက်ပြခဲ့ခြင်းမရှိသလို အထက်ကိုလည်း သတင်းမပို့ခဲ့ဘူး။ သူက အဖွဲ့ထဲမှာ သူတို့ဖြစ်သလိုနေပြီး ပေါ့ပေါ့ဆဆ လုပ်နေတာကို ဒီအတိုင်း ခွင့်ပြုထားခဲ့တယ်။ ဒါတွေအားလုံးသိပြီးတဲ့နောက်မှာ ကျွန်မ မှင်တက်သွားတယ်။ ဒီသုံးလအတွင်းမှာ လီကျစ်က အလုပ်တွေကို လိုက်လံစစ်ဆေးရာမှာ ဘာအကျိုးသက်ရောက်မှုမှ မရှိခဲ့ဘူး။ အဖွဲ့ဝင်တွေက တာဝန်ကို အရမ်းကို ဝတ်ကျေတမ်းကျေ လုပ်နေခဲ့တာကို ကျွန်မ လုံးဝမသိခဲ့ဘူး။ ဒါက စာနဲ့ပတ်သက်တဲ့အလုပ်ရဲ့ ဒီအပိုင်းကို လုံးဝရပ်ဆိုင်းသွားစေခဲ့တယ်။ ကျွန်မ ပိုပြီး လုံ့လဝီရိယမရှိခဲ့တာကို တကယ်ပဲ နောင်တရခဲ့တယ်။ နောက်ပိုင်းမှာ အဖွဲ့ထဲက မသင့်တော်တဲ့အဖွဲ့ဝင်တွေကို ကျွန်မ ဖြုတ်ချပြီး လူအသစ်တချို့ကို ပြောင်းရွှေ့လိုက်တယ်၊ အဲဒီနောက်မှာမှ အလုပ်က တဖြည်းဖြည်း တိုးတက်လာတော့တယ်။

ဒီဖြစ်ရပ်ပြီးနောက်မှာ ကျွန်မ ကိုယ့်ကိုယ်ကိုယ် အရမ်းအပြစ်တင်မိတယ်။ လီကျစ်ရဲ့အစွမ်းအစက သာမန်ပဲ၊ သူ့အလုပ်လုပ်နိုင်စွမ်းကလည်း သိပ်မကောင်းဘူးဆိုတာ ကျွန်မ ကောင်းကောင်းသိရဲ့သားနဲ့ ဘယ်လိုလုပ်များ ဇက်ကြိုးလွှတ်ပြီး ဒီအဖွဲ့ရဲ့အလုပ်ကို လျစ်လျူရှုထားနိုင်ခဲ့ရတာလဲ။ ကျွန်မသာ အလုပ်တွေကို လိုက်လံစစ်ဆေးပြီး စုံစမ်းဖို့ အာရုံစိုက်ခဲ့မယ်ဆိုရင် လီကျစ်ရဲ့ပြဿနာတွေကို စောစောစီးစီး ရှာတွေ့နိုင်ခဲ့မှာဖြစ်ပြီး ဒီအကျိုးဆက်တွေကိုလည်း ရှောင်ရှားနိုင်ခဲ့မှာပဲ။ အလုပ်က ဒီလိုဖြစ်သွားရတဲ့အတွက် ကျွန်မမှာ ရှောင်လွှဲလို့မရတဲ့ တာဝန်ရှိတယ်။ အဲဒီအချိန်တုန်းက အယောင်ဆောင်ခေါင်းဆောင်တွေကို ဖော်ထုတ်တဲ့ ဘုရားနှုတ်ကပတ်တော်တွေကို ခဏခဏ ကျွန်မ ရှာဖတ်ခဲ့တယ်။ အဲဒီထဲမှာ ကျွန်မရဲ့အခြေအနေနဲ့ အထူးသဖြင့် သက်ဆိုင်တဲ့ အပိုဒ်တစ်ပိုဒ် ရှိခဲ့တယ်။ ဘုရားသခင်က ပြောသည် “အယောင်ဆောင်ခေါင်းဆောင်များသည် အမျိုးမျိုးသော အဖွဲ့ကြီးကြပ်ရေးမှူးများ၏ အလုပ်အခြေအနေများကို မည်သည့်အခါမျှ မေးမြန်းခြင်း သို့မဟုတ် နောက်ဆက်တွဲလုပ်ဆောင်ခြင်း မရှိကြပေ။ ၎င်းတို့သည် မတူညီသော အဖွဲ့များမှ ကြီးကြပ်ရေးမှူးများနှင့် အရေးကြီးသော အလုပ်အမျိုးမျိုးကို တာဝန်ယူထားသည့် ဝန်ထမ်းများ၏ အသက်ဝင်ရောက်မှုကိုလည်းကောင်း၊ အသင်းတော်အလုပ်နှင့် မိမိတို့၏ တာဝန်များအပေါ် ထားရှိသည့် ၎င်းတို့၏ သဘောထားများကိုလည်းကောင်း၊ ဘုရားသခင်ကို ယုံကြည်ခြင်း၊ သမ္မာတရားနှင့် ဘုရားသခင်ကိုယ်တော်တိုင်အပေါ် ထားရှိသည့် သဘောထားများကိုလည်းကောင်း မေးမြန်းခြင်း၊ နောက်ဆက်တွဲလုပ်ဆောင်ခြင်း သို့မဟုတ် နားလည်ထားခြင်းတို့လည်း မရှိကြပေ။ ဤလူများသည် အသွင်ပြောင်းလဲခြင်း သို့မဟုတ် ကြီးထွားတိုးတက်မှု တစ်စုံတစ်ရာ ကြုံတွေ့ခဲ့ပြီးခြင်း ရှိမရှိကို ၎င်းတို့ မသိကြသကဲ့သို့ ၎င်းတို့၏ အလုပ်တွင် တည်ရှိနိုင်သည့် အမျိုးမျိုးသော ပြဿနာများအကြောင်းကိုလည်း ၎င်းတို့ မသိကြပေ။ အထူးသဖြင့် အလုပ်၏ အဆင့်အမျိုးမျိုးတွင် ဖြစ်ပေါ်သည့် အမှားများနှင့် လွဲချော်မှုများက အသင်းတော်၏ အလုပ်နှင့် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုအပေါ် ရှိသော သက်ရောက်မှုများအပြင် ဤအမှားများနှင့် လွဲချော်မှုများ ပြင်ဆင်ပြီးခြင်း ရှိမရှိကိုလည်း ၎င်းတို့ မသိကြပေ။ ၎င်းတို့သည် ဤအရာအားလုံးနှင့်ပတ်သက်၍ လုံးဝ မသိနားမလည်ကြပေ။ အကယ်၍ ၎င်းတို့သည် ဤအသေးစိတ်အခြေအနေများအကြောင်းကို ဘာမျှမသိပါက ပြဿနာများ ပေါ်ပေါက်လာသည့်အခါတိုင်း ၎င်းတို့သည် ဘာသိဘာသာ ဖြစ်သွားကြသည်။ သို့ရာတွင် အယောင်ဆောင် ခေါင်းဆောင်များသည် မိမိတို့၏ အလုပ်ကို လုပ်ဆောင်နေစဉ်တွင် ဤအသေးစိတ်ပြဿနာများကို လုံးဝ ဂရုမစိုက်ကြပေ။ ၎င်းတို့သည် အမျိုးမျိုးသော အဖွဲ့ခေါင်းဆောင်များကို စီစဉ်ပေးပြီး အလုပ်တာဝန်များ ချမှတ်ပြီးနောက်တွင် မိမိတို့၏ အလုပ်သည် ပြီးဆုံးသွားပြီဖြစ်ကြောင်း၊ ယင်းမှာ အလုပ်ကို ကောင်းမွန်စွာ လုပ်ဆောင်ပြီးဖြစ်သည်ဟု မှတ်ယူရမည်ဖြစ်ကြောင်းနှင့် အခြားပြဿနာများ ပေါ်ပေါက်လာပါက ၎င်းတို့နှင့် မသက်ဆိုင်တော့ကြောင်း ယုံကြည်ကြသည်။ အယောင်ဆောင်ခေါင်းဆောင်များသည် အမျိုးမျိုးသော အဖွဲ့ကြီးကြပ်ရေးမှူးများကို ကြီးကြပ်ရန်၊ လမ်းညွှန်ရန်နှင့် နောက်ဆက်တွဲလုပ်ဆောင်ရန် ပျက်ကွက်သောကြောင့်လည်းကောင်း၊ ဤနယ်ပယ်များတွင် မိမိတို့၏ တာဝန်ဝတ္တရားများကို ကောင်းမွန်စွာ မဖြည့်ဆည်းသောကြောင့်လည်းကောင်း ဤသည်က အသင်းတော်၏ အလုပ်ကို ရှုပ်ထွေးသွားစေသည်။ ဤသည်မှာ ခေါင်းဆောင်များနှင့် အမှုဆောင်များ၏ တာဝန်ပေါ့လျော့ခြင်း ဖြစ်သည်။ ဘုရားသခင်သည် လူ့စိတ်နှလုံး၏ နက်ရှိုင်းရာကို စေ့စေ့စပ်စပ် ကြည့်ရှုစစ်ဆေးနိုင်သည်၊ ဤသည်မှာ လူသားများ၌ ကင်းမဲ့သော လုပ်နိုင်စွမ်းတစ်ခု ဖြစ်သည်။ ထို့ကြောင့် အလုပ်လုပ်သည့်အခါ လူတို့သည် ပို၍ လုံ့လဝီရိယရှိရန်နှင့် အာရုံစိုက်ရန် လိုအပ်ပြီး အသင်းတော်အလုပ်၏ ပုံမှန်တိုးတက်မှုကို သေချာစေရန်အတွက် အလုပ်နေရာသို့ ပုံမှန်သွားရောက်၍ နောက်ဆက်တွဲလုပ်ဆောင်ခြင်း၊ ကြီးကြပ်ခြင်းနှင့် လမ်းညွှန်ခြင်းတို့ကို ပြုလုပ်ရန် လိုအပ်သည်။ အယောင်ဆောင်ခေါင်းဆောင်များသည် မိမိတို့၏ အလုပ်တွင် လုံးဝ တာဝန်မဲ့ကြပြီး အမျိုးမျိုးသော အလုပ်များကို မည်သည့်အခါမျှ ကြီးကြပ်ခြင်း၊ နောက်ဆက်တွဲလုပ်ဆောင်ခြင်း သို့မဟုတ် လမ်းညွှန်ခြင်း မရှိကြသည်မှာ သိသာထင်ရှားပေသည်။ ရလဒ်အနေဖြင့် အချို့သော ကြီးကြပ်ရေးမှူးများသည် အလုပ်တွင် ပေါ်ပေါက်လာသည့် အမျိုးမျိုးသော ပြဿနာများကို မည်သို့ဖြေရှင်းရမည်ကို မသိကြဘဲ အလုပ်ကို လုပ်ဆောင်ရန် လုံလောက်သော အရည်အချင်း မရှိသလောက်ဖြစ်နေသည့်တိုင် ကြီးကြပ်ရေးမှူးများအဖြစ် မိမိတို့၏ အခန်းကဏ္ဍတွင် ဆက်လက်ရှိနေကြသည်။ အဆုံးတွင် အလုပ်သည် အကြိမ်ကြိမ်အခါခါ နှောင့်နှေးကြန့်ကြာပြီး ၎င်းတို့သည် အလုပ်ကို လုံးဝ ကမောက်ကမ ဖြစ်သွားစေသည်။ ဤသည်မှာ အယောင်ဆောင်ခေါင်းဆောင်များက ကြီးကြပ်ရေးမှူးများ၏ အခြေအနေများကို မေးမြန်းခြင်း၊ ကြီးကြပ်ခြင်း သို့မဟုတ် နောက်ဆက်တွဲလုပ်ဆောင်ခြင်း မရှိခြင်း၏ အကျိုးဆက်ဖြစ်ပြီး အယောင်ဆောင်ခေါင်းဆောင်များ၏ တာဝန်ပေါ့လျော့ခြင်းကြောင့် လုံးလုံးဖြစ်ပေါ်လာသည့် ရလဒ်တစ်ခု ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၃)) ဘုရားသခင်က အယောင်ဆောင်ခေါင်းဆောင်တွေဟာ သူတို့ရဲ့တာဝန်တွေမှာ တာဝန်မဲ့ကြတယ်၊ တကယ့်အလုပ်မလုပ်ကြဘူးလို့ မိန့်ဆိုထားတယ်။ သူတို့က ကြီးကြပ်ရေးမှူးတစ်ယောက်ကို ရွေးချယ်ပြီးရင် အရာရာ အဆင်ပြေသွားပြီ၊ ချက်ချင်းပဲ လက်လွှတ်လိုက်လို့ရပြီလို့ ထင်ကြတယ်။ ဒါကြောင့် သူတို့က အလုပ်ရဲ့ အမျိုးမျိုးသော အကြောင်းအရာတွေရဲ့ အသေးစိတ်တွေကို မစုံစမ်းကြဘူး၊ နားလည်အောင် မလုပ်ကြဘူး။ ကြီးကြပ်ရေးမှူး ဒါမှမဟုတ် တာဝန်ထမ်းဆောင်နေတဲ့သူတွေက အရည်အချင်းပြည့်မီရဲ့လား၊ အလုပ်က ရပ်တန့်သွားပြီလားဆိုတာကိုတောင် သူတို့မသိဘူး၊ အလုပ်ကို ဆိုးရွားတဲ့ထိခိုက်မှုတွေ ဖြစ်စေတယ်။ ဒါဟာ အယောင်ဆောင်ခေါင်းဆောင် စစ်စစ်ပဲ။ ကျွန်မက ဘုရားသခင် ပြောခဲ့တဲ့ အယောင်ဆောင်ခေါင်းဆောင်မျိုး အတိအကျပဲ။ လီကျစ်ကို အဖွဲ့ခေါင်းဆောင်အဖြစ် ရွေးချယ်ပြီးတဲ့နောက်မှာ သူက စာနဲ့ပတ်သက်တဲ့အလုပ်အဖွဲ့ဝင် သုံးယောက်ကို ရှာတွေ့ခဲ့တာကို ကျွန်မ တွေ့ခဲ့တယ်၊ ပြီးတော့ အလုပ်ကိစ္စနဲ့ပတ်သက်ပြီး သူနဲ့စကားပြောတဲ့အခါတိုင်းမှာ သူ့သဘောထားက အမြဲတမ်း တော်တော်ကောင်းခဲ့တယ်။ ဒါကြောင့် လီကျစ်က အလုပ်ကို ကောင်းကောင်းလုပ်တယ်၊ သူ့ကို အလုပ်နဲ့ပတ်သက်ပြီး စိတ်ချလက်ချ ယုံကြည်လို့ရတယ်လို့ ကျွန်မထင်ခဲ့တယ်။ အဲဒီနောက်မှာ ကျွန်မက ဗျူရိုကရက်တစ်ယောက် ဖြစ်လာခဲ့ပြီး သူ့အလုပ်ကို ကြီးကြပ်တာ၊ လိုက်လံစစ်ဆေးတာတွေ မလုပ်တော့ဘူး။ ရလဒ်အနေနဲ့ လီကျစ်က သူ့တာဝန်တွေမှာ ရုန်းကန်နေခဲ့ရတာကို ကျွန်မမသိခဲ့ဘူး၊ အဖွဲ့ဝင်တွေက လုပ်သင့်လုပ်ထိုက်တဲ့အလုပ်ကို ပစ်ထားပြီး ဝတ်ကျေတမ်းကျေ လုပ်နေတာကိုလည်း လုံးဝမသိခဲ့ဘူး။ တကယ်တော့ သူတို့အဖွဲ့ရဲ့အလုပ်က အမြဲတမ်း ရလဒ်မထွက်ဘူးဆိုတာ ကျွန်မသိတယ်၊ ဒါပေမဲ့ အသေးစိတ်စုံစမ်းလိုက်ရင် ပြဿနာဖြေရှင်းဖို့ အချိန်နဲ့အားကုန်မှာကို စိုးရိမ်လို့ လီကျစ်ကိုပဲ ကိုင်တွယ်ခိုင်းလိုက်တယ်။ ဒါ့အပြင် လู่ယွမ်းက သူ့တာဝန်မှာ တခြားသူတွေကို ကြီးကြပ်ခွင့်မပေးဘူး။ အဖွဲ့ထဲမှာလည်း အပျက်သဘောဆောင်တဲ့စကားတွေ ဆက်ပြီးဖွင့်ချနေခဲ့တယ်၊ ဒါက စာနဲ့ပတ်သက်တဲ့အလုပ်ကို အဟန့်အတားဖြစ်ခဲ့တယ်။ ကျွန်မက သူ့ပြဿနာတွေကို မဖော်ထုတ်ဘဲ လီကျစ်ကိုပဲ ကိုင်တွယ်ခိုင်းခဲ့တယ်၊ အဲဒီနောက်မှာလည်း ရလဒ်ကို လိုက်မကြည့်ခဲ့ဘူး။ ဒါကြောင့် ပြဿနာတွေက မပြေလည်ဘဲ ရှိနေခဲ့ပြီး အလုပ်ရဲ့တိုးတက်မှုကို နှောင့်နှေးစေခဲ့တယ်။ ဒါကိုမြင်တော့ ကျွန်မက အယောင်ဆောင်ခေါင်းဆောင်တစ်ယောက် အမှန်တကယ်ဖြစ်နေမှန်း သဘောပေါက်သွားတယ်။ ကျွန်မရဲ့တာဝန်တွေမှာ ပြစ်မှားခြင်းတွေကလွဲပြီး ဘာမှမကျန်ခဲ့ဘူး။

နောက်ပိုင်းမှာ ကျွန်မ ဆင်ခြင်သုံးသပ်မိတယ်၊ “ငါ ဘာလို့ လီကျစ်ကို ဒီလောက်တောင် ယုံကြည်ခဲ့ရတာလဲ” ပေါ့။ ကျွန်မ ဘုရားနှုတ်ကပတ်တော်ကို ဖတ်ခဲ့တယ်၊ “အယောင်ဆောင်ခေါင်းဆောင်များသည် တကယ့်အလုပ်ကို မလုပ်နေသော၊ သို့မဟုတ် မိမိတို့၏ သင့်တင့်လျောက်ပတ်သော အလုပ်ကို ဂရုမစိုက်နေသော ကြီးကြပ်သူများနှင့်ပတ်သက်၍ မည်သည့်အခါမျှ စုံစမ်းမေးမြန်းခြင်း မရှိကြပေ။ ၎င်းတို့သည် ကြီးကြပ်သူတစ်ယောက် ရွေးချယ်ရန်သာလိုအပ်ပြီး ယင်းမှာ ထိုကိစ္စ၏ အဆုံးသတ်ဖြစ်သည်ဟုလည်းကောင်း၊ နောက်ပိုင်းတွင် ကြီးကြပ်သူက အလုပ်ကိစ္စအားလုံးကို သူကိုယ်တိုင် ကိုင်တွယ်နိုင်သည်ဟုလည်းကောင်း ထင်မြင်ကြသည်။ ထို့ကြောင့် အယောင်ဆောင်ခေါင်းဆောင်များသည် စုဝေးပွဲများကို မကြာခဏ ပြုလုပ်ပြီး အလုပ်ကို ကြီးကြပ်ခြင်းဖြစ်စေ၊ အလုပ်၏ အခြေအနေကို မေးမြန်းခြင်းဖြစ်စေ မရှိဘဲ လက်ရှောင်နေသော အထက်လူကြီးများကဲ့သို့ ပြုမူကြလေသည်။...၎င်းတို့သည် မိမိတို့ကိုယ်တိုင် တကယ့်အလုပ်ကို လုပ်နိုင်စွမ်းမရှိသကဲ့သို့ အဖွဲ့ခေါင်းဆောင်များနှင့် ကြီးကြပ်သူများ၏ အလုပ်နှင့်စပ်လျဉ်း၍လည်း စေ့စပ်တိကျခြင်း မရှိချေ။ ၎င်းတို့သည် အလုပ်နှင့်ပတ်သက်၍ နောက်ဆက်တွဲလုပ်ခြင်းဖြစ်စေ၊ စုံစမ်းမေးမြန်းခြင်းဖြစ်စေ မရှိကြချေ။ လူများအပေါ် ၎င်းတို့၏အမြင်သည် ၎င်းတို့၏ ကိုယ်ပိုင် ထင်မြင်ချက်များနှင့် စိတ်ကူးများအပေါ်တွင်သာ အခြေခံလေသည်။ တစ်စုံတစ်ယောက်သည် အချိန်တစ်ခုကြာ ကောင်းစွာ စွမ်းဆောင်နိုင်ခဲ့သည်ကို မြင်သည့်အခါတွင် ဤသူသည် အစဉ်ထာဝရ ကောင်းမွန်လိမ့်မည်ဟုလည်းကောင်း၊ သူသည် ပြောင်းလဲမည် မဟုတ်ဟုလည်းကောင်း ၎င်းတို့ ထင်ကြသည်။ ဤလူနှင့်ပတ်သက်၍ ပြဿနာရှိကြောင်း ပြောသည့်သူမည်သူ့ကိုမဆို ၎င်းတို့ မယုံကြည်ပေ။ ပြီးလျှင် ထိုလူနှင့်ပတ်သက်၍ လူတစ်ဦးက ၎င်းတို့ကို သတိပေးသည့်အခါတွင် ၎င်းတို့က လျစ်လျူရှုကြသည်။ အယောင်ဆောင်ခေါင်းဆောင်များသည် မိုက်မဲသည်ဟု သင်တို့ထင်သလော။ ၎င်းတို့သည် မိုက်မဲပြီး စဉ်းစားဉာဏ်မဲ့ကြ၏။ မည်သည့်အရာက ၎င်းတို့ကို မိုက်မဲစေသနည်း။ ၎င်းတို့သည် လူတစ်ဦးအပေါ် ပေါ့ပေါ့တန်တန် ယုံကြည်ကိုးစားကြသည်။ ဤလူ ရွေးချယ်ခံရသည့်အချိန်တွင် ဤလူသည် ကျမ်းကျိန်ခဲ့ပြီး သန္နိဋ္ဌာန်ချခဲ့ကာ သူ၏မျက်နှာတွင် မျက်ရည်များစီးကျလျက် ဆုတောင်းခဲ့သောကြောင့် ယင်းမှာ ထိုသူသည် အားကိုး၍ ရနိုင်သည့်သဘောဖြစ်သည်၊ ထိုသူက အလုပ်ကို ကြီးကြပ်ခြင်းနှင့်ပတ်သက်၍ မည်သည့်ပြဿနာမျှ လုံးဝ ရှိလိမ့်မည်မဟုတ်ဟု ယုံကြည်ကြသည်။ အယောင်ဆောင် ခေါင်းဆောင်များသည် လူတို့၏ သဘာဝများအပေါ် သိနားလည်မှုမရှိပေ။ ဖောက်ပြန်ပျက်စီးသော လူသားမျိုးနွယ်၏ တကယ့်အခြေအနေကို မသိနားမလည်ကြပေ။ ၎င်းတို့က ‘လူတစ်ယောက်သည် ကြီးကြပ်သူတစ်ယောက်အဖြစ် ရွေးချယ်ခံရပြီးသည့်အခါတွင် မည်သို့များ ပို၍ဆိုးသွားနိုင်သနည်း။ အလွန်လေးနက်ပြီး စိတ်ချယုံကြည်ရသည့်ပုံစံ ရှိသောသူတစ်ယောက်သည် အလုပ်ကို မည်သို့များ ခေါင်းရှောင်နိုင်သနည်း။ ၎င်းတို့ ခေါင်းရှောင်မည်မဟုတ်၊ ရှောင်မည်လော။ ၎င်းတို့ များစွာ တည်ကြည်မှုရှိကြသည်’ ဟု ဆိုကြသည်။ အယောင်ဆောင်ခေါင်းဆောင်များသည် မိမိတို့၏ ကိုယ်ပိုင် စိတ်ကူးများနှင့် ခံစားချက်များအပေါ် အလွန်အမင်း ယုံကြည်မှုထားသောကြောင့် ဤအရာက အဆုံး၌ ၎င်းတို့ကို အသင်းတော်အလုပ်တွင် ပေါ်ပေါက်သည့် ပြဿနာများစွာကို အချိန်နှင့်တစ်ပြေးညီ ဖြေရှင်းနိုင်စွမ်းမရှိဖြစ်စေကာ ပါဝင်ပတ်သက်သည့် ကြီးကြပ်သူကို ချက်ချင်း ဖြုတ်ချပြီး ၎င်း၏ တာဝန်ခန့်အပ်ခြင်းကို ပြုပြင်ခြင်းမှ ဟန့်တားလေသည်။ ၎င်းတို့သည် အယောင်ဆောင်ခေါင်းဆောင်စစ်စစ်များ ဖြစ်ပေသည်။...အယောင်ဆောင် ခေါင်းဆောင်များ၌ ဆိုးဆိုးရွားရွား အားနည်းချက် ရှိပေသည်။ ၎င်းတို့သည် မိမိတို့၏ ကိုယ်ပိုင်စိတ်ကူးများအပေါ်တွင် အခြေခံ၍ လူတို့ကို ယုံကြည်လွယ်ကြသည်။ ဤသည်မှာ သမ္မာတရားကို နားမလည်ခြင်းကြောင့်ဖြစ်သည်မဟုတ်လော။ ဘုရားနှုတ်ကပတ်တော်သည် ဖောက်ပြန်ပျက်စီးသော လူသားမျိုးနွယ်၏ အနှစ်သာရကို မည်သို့ ထုတ်ဖော်သနည်း။ ဘုရားသခင်က မယုံကြည်ချိန်တွင် ၎င်းတို့သည် အဘယ်ကြောင့် လူတို့ကို ယုံကြည်သင့်သနည်း။ အယောင်ဆောင်ခေါင်းဆောင်များသည် အလွန်ပင် မာနထောင်လွှားပြီး မိမိကိုယ်ကို မှန်သည်ဟု ယူမှတ်ကြသည် မဟုတ်လော။ ၎င်းတို့ စဉ်းစားသည်မှာ ‘ဤလူအပေါ် ငါ ထင်မြင်မှုလွဲခဲ့ခြင်း မဖြစ်နိုင်ပေ။ ငါက သင့်တော်သည်ဟု အကဲဖြတ်ခဲ့သည့် ဤလူနှင့်ပတ်သက်၍ မည်သည့်ပြဿနာမျှ မရှိသင့်ပေ။ ထိုသူသည် အစားအသောက်နှင့် ဖျော်ဖြေရေးများတွင် ပျော်မွေ့ခံစားသည့်သူတစ်ဦး သို့မဟုတ် သက်သာမှုကို နှစ်သက်ပြီး ခက်ခဲပင်ပန်းသော အလုပ်ကို မုန်းတီးသည့်သူတစ်ဦး လုံးဝ မဟုတ်။ ထိုသူသည် လုံးဝ အားကိုးရပြီး ယုံကြည်ထိုက်သည်။ ထိုသူသည် ပြောင်းလဲလိမ့်မည်မဟုတ်။ ပြောင်းလဲခဲ့လျှင် သူနှင့်ပတ်သက်ပြီး ငါမှားယွင်းသည်ဆိုသည့် သဘောဖြစ်မည် မဟုတ်လော’ ဟူ၍ ဖြစ်သည်။ ဤသည်မှာ အဘယ်သို့သော ဆင်ခြင်တွေးခေါ်မှုစနစ်မျိုးနည်း။ သင်သည် ကျွမ်းကျင်သူတစ်မျိုးမျိုး ဖြစ်သလော။ သင်သည် အရာဝတ္ထုများကို ထိုးဖောက်မြင်နိုင်သည့် အမြင်အာရုံရှိသလော။ သင်သည် ထိုသို့သောအထူးကျွမ်းကျင်မှု ရှိသလော။ သင်သည် ဤလူနှင့် တစ်နှစ်၊ သို့မဟုတ် နှစ်နှစ် နေထိုင်နိုင်သော်လည်း ၎င်းတို့၏ သဘာဝအနှစ်သာရကို လုံးလုံး ဖွင့်ချပြရန် သင့်တော်သည့် ပတ်ဝန်းကျင်တစ်ခုမရှိဘဲ ၎င်းတို့အမှန်တကယ် မည်သူမည်ဝါဖြစ်သည်ကို သင်မြင်နိုင်မည်လော။ ၎င်းတို့သည် ဘုရားသခင်၏ ထုတ်ဖော်ခြင်းကို မခံရလျှင် သင်သည် ၎င်းတို့နှင့် သုံးနှစ်၊ သို့မဟုတ် ငါးနှစ်ပင် အတူယှဉ်တွဲနေထိုင်နိုင်ပြီး ၎င်းတို့က မည်သည့်သဘာဝ အနှစ်သာရအမျိုးအစားရှိသည်ကို မြင်ရန် အပြင်းအထန်ကြိုးစားနေဦးမည်ဖြစ်သည်။ ပြီးလျှင် သင်သည် ၎င်းတို့ကို သိပ်မတွေ့ရသောအခါ၊ ၎င်းတို့နှင့်အတူ သိပ်မရှိသောအခါ ဤသည်မှာ မည်မျှပင်ပို၍ မှန်ကန်သနည်း။ အယောင်ဆောင်ခေါင်းဆောင်များသည်ခဏတာအမြင်၊ သို့မဟုတ် လူတစ်ဦးအပေါ် အခြားလူတစ်ယောက်၏ အပြုသဘောဆောင်သော သုံးသပ်ချက်အပေါ် အခြေခံ၍ ထိုသူကို မစဉ်းမစားယုံကြည်ပြီး ထိုသို့သောလူကို အသင်းတော်အလုပ်အား အပ်နှံရဲသည်။ ဤတွင် ၎င်းတို့သည် အလွန်အမင်း ကျိုးကြောင်းမမြင်ဖြစ်နေသည်မဟုတ်လော။ မဆင်မခြင် ပြုလုပ်နေခြင်းမဟုတ်သလော။ ပြီးလျှင် ၎င်းတို့အနေဖြင့် ဤသို့ အလုပ်လုပ်သောအခါ အယောင်ဆောင်ခေါင်းဆောင်များသည် အလွန်အမင်း တာဝန်မသိတတ်ခြင်း မဟုတ်လော။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၃)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မ ဘာလို့ လူတွေကို အလွယ်တကူ ယုံကြည်ခဲ့လဲဆိုတာ နားလည်သွားတယ်။ အဓိကအကြောင်းအရင်းက ကျွန်မက သမ္မာတရားကို နားမလည်ဘဲ အရမ်းကို မာနထောင်လွှားတယ်၊ ကိုယ့်အယူအဆနဲ့ စိတ်ကူးတွေအတိုင်း လူတွေကို တိုင်းတာတယ်။ လူတစ်ယောက်က ခဏလေး ကောင်းကောင်းလုပ်ပြတာနဲ့ အဲဒီလူက တကယ်အလုပ်လုပ်နိုင်တယ်လို့ သတ်မှတ်လိုက်တယ်။ ဒါကြောင့် ကျွန်မက လူတွေကို အလွန်အကျွံယုံကြည်ပြီး အလုပ်ကို ကြီးကြပ်ဖို့နဲ့ လိုက်လံစစ်ဆေးဖို့ ပျက်ကွက်ခဲ့တာပဲ။ တကယ်တော့ ခေါင်းဆောင်က ကျွန်မကို သတိပေးခဲ့ပြီးသား၊ လီကျစ်ရဲ့အစွမ်းအစနဲ့ အလုပ်လုပ်နိုင်စွမ်းက သိပ်မကောင်းဘူး၊ အလုပ်ကို အသေးစိတ်လိုက်ကြည့်ပြီး သူ့ကို ပိုပြီးလမ်းညွှန်ကူညီပေးပါလို့ ပြောခဲ့တယ်။ ဒါပေမဲ့ လီကျိက စာနဲ့ပတ်သက်တဲ့အလုပ်အဖွဲ့ဝင် သုံးယောက်ကို ရှာတွေ့ခဲ့ပြီး အတွေ့အကြုံဆိုင်ရာ သက်သေခံချက်ဆောင်းပါးတွေနဲ့ပတ်သက်ပြီး ပြဿနာတချို့ကို သတိပြုမိခဲ့လို့ သူ့အပေါ်ထားတဲ့ ကျွန်မရဲ့အမြင်ကို ပြောင်းလဲလိုက်တယ်၊ သူ့မှာ အလုပ်လုပ်နိုင်စွမ်းနည်းနည်းရှိတယ်၊ သူ့အစွမ်းအစကလည်း သိပ်မဆိုးပါဘူးလို့ ထင်ခဲ့တယ်။ အဲဒီနောက်မှာ ကျွန်မက သူ့အလုပ်ကို လက်လွှတ်စပယ် ချဉ်းကပ်ခဲ့ပြီး အဲဒါကို လိုက်ကြည့်တာ၊ ဒါမှမဟုတ် မေးမြန်းတာ သိပ်မလုပ်တော့ဘူး။ ရလဒ်အနေနဲ့ ကျွန်မက ပြဿနာအများကြီးကို ရှာမတွေ့၊ မဖြေရှင်းနိုင်ခဲ့ဘဲ အလုပ်ကို နှောင့်နှေးစေခဲ့တယ်။ တကယ်တော့ သေချာပြန်စဉ်းစားကြည့်တော့မှ အဖွဲ့ဝင်သုံးယောက်ထဲက နှစ်ယောက်ကို ခေါင်းဆောင်က ရှာပေးခဲ့တာဖြစ်ပြီး လီကျစ်က သူတို့ရဲ့တာဝန်တွေကို စီစဉ်ပေးရုံပဲ တာဝန်ယူခဲ့တာကို သဘောပေါက်သွားတယ်။ ပြီးတော့ သူက ဆောင်းပါးတွေထဲက ပြဿနာတချို့ကို ရှာတွေ့နိုင်ခဲ့တာကလည်း အရင်က ဆောင်းပါးရေးတာ လေ့ကျင့်ဖူးလို့ စည်းမျဉ်းတချို့ကို နားလည်နိုင်ခဲ့လို့ပဲ။ ဒါပေမဲ့ တကယ့်အလုပ်လုပ်တာနဲ့ သမ္မာတရားကိုအသုံးပြုပြီး ပြဿနာတွေကို ဖြေရှင်းတာနဲ့ပတ်သက်လာရင် အဖွဲ့ဝင်တွေက မမှန်ကန်တဲ့အခြေအနေတွေမှာ နေထိုင်ပြီး သူတို့ရဲ့တာဝန်တွေအပေါ် သဘောထားမကောင်းတာမျိုးတွေမှာတော့ သူ မလုပ်နိုင်တော့ဘူး။ ကျွန်မက သမ္မာတရားစည်းမျဉ်းတွေနဲ့ လူတွေကို မတိုင်းတာခဲ့ဘူး၊ ပြီးတော့ အဲဒီအပေါ်မှာ ကျွန်မက သက်သာမှုကို မွေ့လျော်ပြီး ဒုက္ခခံဖို့၊ အဖိုးအခပေးဖို့ စိတ်မပါဘဲ လီကျစ်ရဲ့အလုပ်ကို အသေးစိတ် လိုက်မကြည့်၊ လမ်းမညွှန်ခဲ့ဘူး၊ ဒါကြောင့် အလုပ်ကို ထိခိုက်စေခဲ့တယ်။ ဒါကို ဆင်ခြင်သုံးသပ်ရင်းနဲ့ ကျွန်မရဲ့စိတ်နှလုံးထဲမှာ အပြစ်ရှိစိတ်နဲ့ နောင်တရစိတ်တွေ ခံစားခဲ့ရတယ်။ ကျွန်မရဲ့ မျက်စိရော နှလုံးသားပါ တကယ်ကို ကန်းနေခဲ့တာပဲလို့ သဘောပေါက်သွားတယ်။

အဲဒီနောက်မှာ တကယ့်အလုပ်ကို ဘယ်လိုလုပ်ရမလဲဆိုတာနဲ့ပတ်သက်ပြီး ဖတ်ဖို့ ဘုရားနှုတ်ကပတ်တော်တွေကို ကျွန်မ ရှာဖွေခဲ့တယ်။ ဘုရားသခင်က ပြောသည် “ခေါင်းဆောင်၊ သို့မဟုတ် အမှုဆောင်တစ်ယောက်သည် မည်သည့်အရေးကြီးသည့်အလုပ်ကို လုပ်ဆောင်သည်ဖြစ်စေ၊ ဤအလုပ်၏ သဘောသဘာဝက မည်သည့်အရာဖြစ်စေ ၎င်းတို့၏ ပထမဦးစားပေးမှာ အလုပ်က မည်သို့သောအခြေအနေရှိနေသည်ကိုနားလည်ပြီး သဘောပေါက်ရန် ဖြစ်သည်။ ၎င်းတို့သည် အမှုကိစ္စများကို ဆက်လက်စစ်ဆေးပြီး မေးခွန်းများမေးကာ သတင်းအချက်အလက်များကို ကိုယ်တိုင်ရယူရန်အတွက် ထိုနေရာတွင် ရှိနေရပေမည်။ ၎င်းတို့သည် ကောလာဟလကိုသာ ယတိပြတ် အမှီပြု၍ မရပေ၊ သို့မဟုတ် အခြားလူတို့၏ အစီရင်ခံချက်များကိုသာ နားထောင်ခြင်း မပြုလုပ်ရပေ။ ထိုအစား ၎င်းတို့သည် ဝန်ထမ်းများ၏ အခြေအနေကိုလည်းကောင်း အလုပ်က မည်သို့ တိုးတက်နေသည်ကိုလည်းကောင်း မိမိတို့ကိုယ်တိုင် ကြည့်ရှုလေ့လာရမည်။ ပြီးလျှင် မည်သည့်အခက်အခဲများရှိသည်ကိုဖြစ်စေ၊ အထက်၏ တောင်းဆိုမှုများနှင့် မကိုက်ညီသည့် ကဏ္ဍတစ်ခုတလေ ရှိမရှိကိုဖြစ်စေ၊ စည်းမျဉ်းများ ချိုးဖောက်ခြင်း ရှိမရှိကိုဖြစ်စေ၊ အဖျက်အမှောင့်လုပ်ခြင်းများ သို့မဟုတ် အနှောင့်အယှက်များ တစ်ခုတလေ ရှိမရှိကိုဖြစ်စေ၊ အတတ်ပညာပိုင်းဆိုင်ရာအလုပ်နှင့် စပ်လျဉ်း၍ ပစ္စည်းကိရိယာ လိုအပ်မှုရှိမရှိကိုဖြစ်စေ၊ ဆီလျော်သော သင်ကြားပို့ချမှုဆိုင်ရာ ပစ္စည်းများ လိုအပ်မှု ရှိမရှိကိုဖြစ်စေ နားလည်ရမည်။ ၎င်းတို့သည် ဤအရာအားလုံးကို နိုင်နိုင်နင်းနင်းဖြစ်ရမည် ဖြစ်သည်။ မည်မျှ များပြားသော အစီရင်ခံချက်များကို ၎င်းတို့ နားထောင်သည်ဖြစ်စေ၊ ကောလာဟလမှ ၎င်းတို့ မည်မျှ ကောက်ယူသည်ဖြစ်စေ ဤအရာတို့သည် ကိုယ်တိုင်သွားရောက်ကြည့်ရှုခြင်းလောက် မကောင်းပေ။ ၎င်းတို့အနေဖြင့် ကိုယ့်မျက်လုံးများဖြင့် အမှုအရာများကို တပ်အပ်မြင်ခြင်းသည် ပိုမို တိကျမှုရှိပြီး ယုံကြည်စိတ်ချရသည်။ ၎င်းတို့သည် အခြေအနေ၏ ကဏ္ဍအားလုံးကို အကျွမ်းဝင်သွားသည်နှင့် တစ်ပြိုင်နက် မည်သည့်အရာဖြစ်ပျက်နေသည်ကို ကောင်းစွာ သိရှိလိမ့်မည်။ သူတို့သည် အစွမ်းအစကောင်းပြီး ပျိုးထောင်ရန် ထိုက်တန်သောသူသည် မည်သူဖြစ်သည်ကို အထူးသဖြင့် ရှင်းလင်းပြီး တိကျမှန်ကန်စွာ သိရှိနားလည်ထားရမည်။ ဤအရာကသာ သူတို့အား လူတို့ကို တိကျမှန်ကန်စွာ ပျိုးထောင်၍ အသုံးပြုနိုင်စေမည်ဖြစ်သဖြင့် ဤသည်မှာ ခေါင်းဆောင်များနှင့် အမှုဆောင်များ မိမိတို့၏ အလုပ်ကို ကောင်းမွန်စွာ လုပ်ဆောင်နိုင်ရန်အတွက် အလွန်အရေးကြီးပေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) ဘုရားသခင်က လက်တွေ့အလုပ်ကို ကောင်းကောင်းလုပ်ဆောင်ဖို့အတွက် အဓိကကျတာက ဇာတိပကတိကို အလေးမထားဖို့နဲ့ တခြားသူတွေရဲ့ သတင်းပို့ချက်တွေကိုပဲ နားမထောင်ဖို့ပဲလို့ မိန့်ဆိုတယ်။ ကျွန်မတို့က ကိုယ်တိုင်ပါဝင်ရမယ်၊ အလုပ်လုပ်တဲ့နေရာထဲကို အတွင်းကျကျ ကိုယ်တိုင် ဆင်းပြီး အလုပ်ရဲ့အသေးစိတ်အချက်အလက်တွေကို နားလည်ရမယ်။ ပြဿနာတွေတွေ့ရင် ဖြေရှင်းရာမှာ ကိုယ်တိုင်ပါဝင်ရမယ်။ အချိန်အတိုင်းအတာတစ်ခုကြာပြီးရင် အလုပ်ရဲ့ရလဒ်တွေကို လိုက်လံစစ်ဆေးရမယ်၊ နောက်ဆက်တွဲမလိုက်ဘဲ အကောင်အထည်ဖော်ရုံသက်သက် မထားရဘူး။ ဒါနဲ့ ကျွန်မ စိတ်နှလုံးထဲကနေ နောက်ထပ် ဗျူရိုကရက် မလုပ်တော့ပါဘူးလို့ ပြောပြီး ဘုရားသခင်ကို ဆုတောင်းလိုက်တယ်။ အဲဒီနောက်မှာ ကျွန်မက အသေးစိတ်အလုပ်လုပ်ဖို့ကို စပြီးအာရုံစိုက်ခဲ့တယ်၊ ပြဿနာတချို့ကို ကိုယ်တိုင်မေးမြန်းပြီး ဖြေရှင်းဖို့ ကြိုးစားခဲ့တယ်။ အဲဒီအချိန်တုန်းက ညီအမ ဆုကျင်း တာဝန်ယူတဲ့အဖွဲ့ရဲ့အလုပ်ကလည်း ဘာရလဒ်မှ မထွက်ဘူး၊ ကျွန်မက အလုပ်ကို သွားစုံစမ်းတဲ့အခါ သူက တကယ့်အလုပ်ကို ဘယ်လိုလုပ်ခဲ့လဲ၊ ပြီးတော့ ဘယ်လို ဒုက္ခခံပြီး အဖိုးအခပေးခဲ့လဲဆိုတာကို သတင်းပို့ခဲ့တယ်။ သူ့သတင်းပို့ချက်ကို ကြားရတော့ ဆုကျင်းက အများကြီး လုပ်ခဲ့တယ်လို့ ထင်ရပေမဲ့ ဒါက အလုပ်ရဲ့ရလဒ်တွေနဲ့ မကိုက်ညီခဲ့ဘူး၊ ဒါကြောင့် ကျွန်မက အလုပ်ကို အသေးစိတ်စပြီး စုံစမ်းကြည့်လိုက်တယ်။ ဆုကျင်းက သူ့ရဲ့နာမည်ဂုဏ်သတင်းနဲ့ အဆင့်အတန်းကို အရမ်းအလေးထားတယ်၊ အလုပ်သတင်းပို့တဲ့အခါ သတင်းကောင်းကိုပဲ တင်ပြပြီး သတင်းဆိုးကိုတော့ မပြောဘူးဆိုတာ ကျွန်မတွေ့လိုက်ရတယ်။ အလုပ်ရဲ့အသေးစိတ်အချက်အလက်တွေကို ကျွန်မမေးမြန်းတဲ့အခါ သူက အဓိကကျတဲ့ပြဿနာတွေကို အမြဲရှောင်လွှဲတယ်၊ စုံစမ်းမေးမြန်းပြီးတဲ့နောက်မှာ ဆုကျင်းမှာ အလုပ်လုပ်နိုင်စွမ်းမရှိဘူးဆိုတာ ကျွန်မအတည်ပြုလိုက်ပြီး သူ့ကို ဖြုတ်ချလိုက်တယ်။ အဲဒီအချိန်မှာ အဖွဲ့ခေါင်းဆောင်လုပ်ဖို့ သင့်တော်တဲ့လူကို ရှာမတွေ့နိုင်ခဲ့လို့ အသေးစိတ်အလုပ်တချို့ကို ကျွန်မကိုယ်တိုင် တာဝန်ယူခဲ့တယ်။ အလုပ်မှာ တကယ်တမ်း ပါဝင်ပြီး လိုက်လံစစ်ဆေးခဲ့တဲ့ နှစ်လအတွင်းမှာ ဆောင်းပါးအလုပ်ရဲ့ရလဒ်တွေ တိုးတက်လာခဲ့ပြီး တကယ့်အလုပ်လုပ်ခြင်းရဲ့ ချိုမြိန်မှုကို ကျွန်မ မြည်းစမ်းခဲ့ရတယ်။

ကျွန်မ မသိလိုက်ခင်မှာပဲ ဧပြီလ ရောက်လာတယ်။ ကျွန်မတာဝန်ယူတဲ့ အဖွဲ့သုံးဖွဲ့ရဲ့အလုပ်က တဖြည်းဖြည်း တိုးတက်မှုတွေပြလာပြီး အဖွဲ့ခေါင်းဆောင်လောင်းတွေကိုလည်း ကျွန်မတို့ ရွေးထုတ်ခဲ့တယ်။ ကျွန်မ စိတ်နှလုံးထဲမှာ အစီအစဉ်ချနေမိတယ်၊ “အလုပ်က နောက်ဆုံးတော့ လမ်းကြောင်းပေါ်ရောက်နေပြီ၊ ပုံမှန်အတိုင်း လိုက်ကြည့်နေသရွေ့ အဆင်ပြေမှာပဲ၊ ငါ နောက်ဆုံးတော့ အနားယူလို့ရပြီ” လို့ပေါ့။ တဖြည်းဖြည်းနဲ့ ကျွန်မက နေ့တိုင်းတင်တဲ့ အတွေ့အကြုံဆိုင်ရာ သက်သေခံချက် ဆောင်းပါးတွေကိုပဲ အာရုံစိုက်တော့တယ်၊ ပြီးတော့ အလုပ်ရဲ့အသေးစိတ်တွေကို စုံစမ်းစစ်ဆေးဖို့ အစပြုလုပ်တာမျိုး မလုပ်တော့ဘူး။ ဇွန်လရဲ့တစ်ရက်မှာ ကျွန်မက အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကြည့်ခဲ့တယ်၊ အဲဒီထဲက ညီအစ်ကိုက အသင်းတော်ခေါင်းဆောင်ဖြစ်ပြီး ဧဝံဂေလိအလုပ်ကို တာဝန်ယူတယ်။ သူက အလုပ်ကို တော်တော်လေး အသေးစိတ်လုပ်ပြီး ဧဝံဂေလိ လက်ခံဖို့ အလားအလာရှိသူတစ်ယောက်ချင်းစီရဲ့ အခြေအနေကို ကောင်းကောင်းသိတယ်။ သူနဲ့ ကိုယ့်ကိုယ်ကိုယ် နှိုင်းယှဉ်ကြည့်လိုက်တော့ ကျွန်မက အများကြီးနောက်ကျကျန်နေမှန်း သဘောပေါက်သွားတယ်။ အထူးသဖြင့် လွန်ခဲ့တဲ့လဝက်အတွင်းမှာ ကျွန်မက အတွေ့အကြုံဆိုင်ရာ သက်သေခံချက် ဆောင်းပါးတွေ တင်လာတာနဲ့ပဲ ကျေနပ်နေခဲ့ပြီး အဖွဲ့တစ်ဖွဲ့ချင်းစီရဲ့ အလုပ်အသေးစိတ်ကို မစုံစမ်းခဲ့ဘူး။ ကျွန်မရဲ့အလုပ်မှာ နည်းနည်းပေါ့လျော့လာမှန်း သဘောပေါက်ပြီး အမြန်ပဲ အခြေအနေကို ပြုပြင်ပြောင်းလဲလိုက်တယ်။ ကျွန်မ အဖွဲ့တချို့ရဲ့အလုပ်ကို စတင်စစ်ဆေးလိုက်တော့မှ အဖွဲ့တစ်ဖွဲ့မှာ မစိစစ်ရသေးတဲ့ အတွေ့အကြုံဆိုင်ရာ သက်သေခံချက် ဆောင်းပါးတွေ တောင်လိုပုံနေတာကို ရှာတွေ့ခဲ့တယ်၊ နောက်အဖွဲ့တစ်ဖွဲ့ကလည်း တာဝန်ထမ်းဆောင်ရာမှာ အရမ်းကို ထိရောက်မှုမရှိဘူး၊ သူတို့အလုပ်ရဲ့ရလဒ်တွေက သိသိသာသာကို ကျဆင်းနေခဲ့တယ်...။ စစ်ဆေးလေလေ ပြဿနာတွေ ပိုတွေ့လေလေပဲ။ ကျွန်မ ကိုယ့်ကိုယ်ကိုယ် အရမ်းစိတ်တိုသွားတယ်၊ “ဒီပြဿနာတွေကို ငါ ဘာလို့ စောစောစီးစီး မတွေ့ခဲ့ရတာလဲ။ ဘယ်လိုလုပ်ပြီး ငါကိုယ်တိုင်ဖြစ်နေရဲ့သားနဲ့ အယောင်ဆောင်ခေါင်းဆောင်တစ်ယောက်ရဲ့လမ်းကို ထပ်လျှောက်မိရတာလဲ” ပေါ့။ အဲဒီနောက်မှာ ကျွန်မ ဆုတောင်းပြီး ရှာဖွေခဲ့တယ်။

ကျွန်မရှာဖွေရာမှာ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်ခဲ့တယ်။ “‘ခေါင်းဆောင်များနှင့် အမှုဆောင်များ၏ တာဝန်များ’ ဟူသည့် အကြောင်းအရာကို ငါတို့ မိတ်သဟာယဖွဲ့နေစဉ် မကြာခဏ ပြောဆိုဆွေးနွေးကြပြီးဖြစ်သည့် နောက်ထပ် အယောင်ဆောင် ခေါင်းဆောင်တစ်မျိုးရှိသည်။ ဤအမျိုးအစားတွင် အစွမ်းအစ အနည်းငယ်ရှိသည်။ ၎င်းတို့သည် ဉာဏ်မထက်မြက်သူများ မဟုတ်ကြပေ။ ၎င်းတို့၏ အလုပ်တွင် နည်းလမ်းများနှင့် နည်းစနစ်များ ရှိသည့်အပြင် ပြဿနာများကို ဖြေရှင်းခြင်းအတွက် အစီအစဉ်များလည်း ရှိကြပြီး ၎င်းတို့အား အလုပ်တစ်ခု ပေးအပ်သည့်အခါ မျှော်လင့်ထားသည့် စံနှုန်းများနှင့် နီးစပ်အောင် အကောင်အထည်ဖော်နိုင်ကြသည်။ အလုပ်တွင် ပေါ်ပေါက်လာသည့် မည်သည့်ပြဿနာကိုမဆို ၎င်းတို့က ရှာဖွေတွေ့ရှိနိုင်ပြီး အချို့ကိုလည်း ဖြေရှင်းပေးနိုင်ကြသည်။ အချို့လူများ တင်ပြသည့် ပြဿနာများကို ကြားရသည့်အခါ သို့မဟုတ် အချို့လူများ၏ အပြုအမူ၊ သရုပ်သကန်များ၊ စကားနှင့် လုပ်ရပ်များကို သတိပြုမိသည့်အခါ ၎င်းတို့၏ စိတ်နှလုံးထဲတွင် တုံ့ပြန်မှုတစ်ခုရှိကြပြီး ၎င်းတို့တွင် ကိုယ်ပိုင်ထင်မြင်ချက်နှင့် သဘောထားတစ်ခု ရှိကြသည်။ ဤလူများက သမ္မာတရားကို လိုက်စားပြီး ဝန်တာစိတ်ရှိကြလျှင် ဤပြဿနာအားလုံးကို ဖြေရှင်း၍ရပေသည်။ သို့သော် ယနေ့ ငါတို့ မိတ်သဟာယဖွဲ့နေသည့် လူအမျိုးအစား၏ တာဝန်အောက်ရှိ အလုပ်တွင်မူ ပြဿနာများက မမျှော်လင့်ဘဲ မပြေမလည်ဖြစ်သွားရသည်။ ယင်းမှာ အဘယ်ကြောင့်နည်း။ အကြောင်းမှာ ဤလူများသည် လက်တွေ့ကျသော အလုပ်ကို မလုပ်ဆောင်ကြသောကြောင့် ဖြစ်သည်။ ၎င်းတို့သည် သက်သာလွယ်ကူမှုကို နှစ်သက်ပြီး ကြိုးစားအားထုတ်ရခြင်းကို မုန်းတီးကြသည်။ ၎င်းတို့သည် အပေါ်ယံအားဖြင့် ဝတ်ကျေတမ်းကျေ အားထုတ်မှုများကိုသာ ပြုလုပ်နေကြသည်။ ၎င်းတို့သည် အလုပ်မရှိဘဲ အားနေခြင်းနှင့် အဆင့်အတန်း၏ အကျိုးအမြတ်များကို မွေ့လျော်ခံစားခြင်းအား နှစ်သက်ကြပြီး လူများကို ဩဇာပေးခြင်းအား နှစ်သက်ကြသည်။ ၎င်းတို့သည် ပါးစပ်ကိုသာ အနည်းငယ် လှုပ်ရှားပြီး အကြံဉာဏ်အချို့ ပေးကာ ထို့နောက်တွင် မိမိတို့၏အလုပ် ပြီးပြီဟု မှတ်ယူကြသည်။ အသင်းတော်၏ လက်တွေ့ကျသော အလုပ် သို့မဟုတ် ဘုရားသခင်က ၎င်းတို့အား အပ်နှံသည့်အရေးကြီးသောအလုပ် တစ်ခုတလေကိုမျှ နှလုံးမသွင်းကြပေ။ ၎င်းတို့တွင် ဤဝန်တာစိတ် မရှိကြသည့်အပြင် ဘုရားအိမ်တော်က ဤအရာများကို ထပ်တလဲလဲအလေးပေးပြောဆိုလျှင်ပင် ၎င်းတို့က နှလုံးမသွင်းကြသေးပေ။...ဤလူအမျိုးအစားနှင့်ပတ်သက်၍ ပြဿနာမှာ အဘယ်အရာဖြစ်သနည်း။ (၎င်းတို့ အလွန်ပျင်းရိကြပါသည်။) မည်သူသည် ဆိုးရွားသော ပြဿနာ ရှိသလောဟူသည်ကို ငါ့အား ပြောလော့။ ပျင်းရိသောလူများလော၊ သို့မဟုတ် အစွမ်းအစနည်းသောလူများလော။ (ပျင်းရိသောလူများဖြစ်ပါသည်။) အဘယ်ကြောင့် ပျင်းရိသောလူများက ဆိုးသောပြဿနာရှိသနည်း။ (အစွမ်းအစနည်းသောလူများသည် ခေါင်းဆောင်၊ သို့မဟုတ် အမှုဆောင် မဖြစ်နိုင်သော်လည်း ၎င်းတို့တတ်စွမ်းနိုင်သမျှ တာဝန်တစ်ခုကို ထမ်းဆောင်သည့်အခါတွင် အတော်အတန် ထိရောက်နိုင်သည်။ သို့ရာတွင် ပျင်းရိသောလူများက မည်သည့်အရာကိုမျှ မလုပ်နိုင်ပေ။ ၎င်းတို့သည် အစွမ်းအစရှိလျှင်ပင် ယင်းက အကျိုးသက်ရောက်မှု မရှိပါ။) ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်တကယ့်အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြ။ ၎င်းတို့သည် ကိုယ်စိတ်ချမ်းသာမှုတွင် ပျော်မွေ့ရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မသင့်တော်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) အစွမ်းအစရှိပေမဲ့ တာဝန်ကို ကောင်းကောင်းမထမ်းဆောင်တဲ့ အဲဒီလို အယောင်ဆောင်ခေါင်းဆောင်တွေကို ဘုရားသခင် ဖော်ထုတ်ထားတာကို ဖတ်ပြီး ကျွန်မရဲ့စိတ်နှလုံးထဲမှာ တုန်လှုပ်သွားတယ်။ အရင်က ကိုယ့်ကိုယ်ကိုယ် သိပ်မပျင်းဘူးလို့ အမြဲတမ်း ထင်ခဲ့တယ်၊ ဘုရားသခင်ဖော်ထုတ်တဲ့ အသုံးမကျတဲ့သူနဲ့ ကိုယ့်ကိုယ်ကိုယ် ဘယ်တော့မှ မဆက်စပ်ခဲ့ဘူး၊ ဒါပေမဲ့ ဒီတစ်ခါတော့ အဖြစ်မှန်တွေရှေ့မှာ ကျွန်မ ဝန်ခံရတော့တယ်၊ ကျွန်မ လက်တွေ့အလုပ်မလုပ်နိုင်ရခြင်းရဲ့ အကြောင်းအရင်းက သက်သာရာကို ချစ်မြတ်နိုးတာ၊ အလုပ်ပင်ပန်းရမှာကို မုန်းတာ၊ သက်သောင့်သက်သာရှိမှုကို တပ်မက်တာ၊ ပြီးတော့ အရမ်းပျင်းတာတွေကြောင့်ပဲ။ အလုပ်ကို ကြီးကြပ်ခဲ့တဲ့အချိန်တွေကို ပြန်ကြည့်တဲ့အခါ အစပိုင်းမှာတော့ ကျွန်မ တာဝန်နည်းနည်းယူနိုင်တယ်၊ ဒုက္ခနည်းနည်းခံနိုင်တယ်၊ အဖိုးအခနည်းနည်းပေးဆပ်နိုင်တယ်၊ အလုပ်ကလည်း တိုးတက်မှုတချို့ ပြခဲ့တယ်။ ဒါပေမဲ့ အလုပ်မှာ ရလဒ်တချို့မြင်လိုက်ရတဲ့အခါ ကျွန်မရဲ့ သက်သောင့်သက်သာရှိမှုကို တပ်မက်တဲ့စိတ်က ပေါ်လာပြီး အလုပ်ကို အဖွဲ့ခေါင်းဆောင်တွေဆီ တွန်းပို့ပြီး ကျွန်မရဲ့ အားလပ်ချိန်ကို တိတ်တိတ်လေး ပျော်မွေ့ခဲ့တယ်။ နေ့တိုင်း ဆောင်းပါးတွေ စိစစ်ရုံနဲ့ပဲ ကျေနပ်နေခဲ့ပြီး အဖွဲ့တစ်ဖွဲ့ချင်းစီရဲ့ ပြဿနာတွေကို စိတ်အားထက်ထက်သန်သန်နဲ့ စဉ်းစားဖို့ စိတ်ပင်ပန်းမခံချင်တော့ဘူး။ ကျွန်မက တာဝန်ထမ်းဆောင်ရာမှာ အစပိုင်းမှာ အားကောင်းခဲ့ပေမဲ့ အဆုံးထိ မလိုက်နိုင်ခဲ့ဘူး၊ ပြီးတော့ အလွယ်ဆုံးလမ်းကို အမြဲတမ်း လိုက်ခဲ့တယ်။ ဒါကြောင့် အလုပ်ထဲက ပြဿနာတွေကို အချိန်မီ ရှာဖွေတွေ့ရှိပြီး ဖြေရှင်းနိုင်ခြင်း မရှိခဲ့ဘူး။ ဘုရားသခင်က လူတွေကို မှန်ကန်တဲ့ကိစ္စတွေကို စဉ်းစားဆင်ခြင်ဖို့ စိတ်ကိုပေးထားတယ်၊ ဒါပေမဲ့ ကျွန်မက ကိုယ့်ဇာတိပကတိကိုပဲ အမြဲအလေးထားပြီး ကိုယ့်ဦးနှောက်ကို ဘယ်တော့မှမသုံးချင်ဘူး၊ ပြဿနာတွေကိုလည်း တွေးတောဖြေရှင်းချင်စိတ်မရှိခဲ့ဘူး။ အသင်းတော်က ကျွန်မကို ဒီလောက်အရေးကြီးတဲ့တာဝန်ကို ထမ်းဆောင်ဖို့ စီစဉ်ပေးခဲ့ပေမဲ့ ကျွန်မက အလုပ်ကို ထိရောက်အောင်လုပ်ဖို့ အဖိုးအခကို ဘယ်လိုပေးရမလဲဆိုတာကို မစဉ်းစားခဲ့ဘူး။ အဲဒီအစား ကျွန်မက သက်သာမှုမှာ မွေ့လျော်ပြီး ကိုယ့်ရဲ့တာဝန်တွေအပေါ် တာဝန်မဲ့နေခဲ့တယ်။ ကျွန်မမှာ တကယ်ကို အသိတရားနဲ့ လူ့သဘာဝ မရှိခဲ့ဘူး။ ကျွန်မက ဘုရားသခင်ပြောတဲ့ အသုံးမကျတဲ့သူမျိုး အတိအကျပဲ ဖြစ်မနေဘူးလား။ အဲဒီနောက်မှာ ကျွန်မရဲ့ဇာတိပကတိကို ပုန်ကန်ဖို့၊ ဘုရားသခင်ဆီ နောင်တရဖို့၊ ပြီးတော့ တကယ့်အလုပ်လုပ်ဖို့ ဆန္ဒနဲ့ ဘုရားသခင်ကို ကျွန်မ ဆုတောင်းခဲ့တယ်။

တစ်နေ့မှာ ဝတ်ပြုခြင်းလုပ်နေတုန်း ကျွန်မ ဘုရားနှုတ်ကပတ်တော်ကို ဖတ်ခဲ့တယ်။ ဘုရားသခင်က ပြောသည် “လက်ရှိတွင် တာဝန်တစ်ခုကို ထမ်းဆောင်ရန် အခွင့်အရေးများစွာ မရှိပေ။ ထို့ကြောင့် သင်တတ်နိုင်သောအချိန်တွင် အခွင့်အလမ်းများကို အမိအရယူရမည်။ တာဝန်တစ်ခုကို ရင်ဆိုင်ရသောအခါတွင် အတိအကျပင် သင့်ကိုယ်သင် အသုံးပြုရမည်။ ဆိုလိုသည်မှာ သင့်ကိုယ်သင် ပေးဆပ်ရမည့်အချိန်၊ ဘုရားအတွက် သင့်ကိုယ်သင် အသုံးခံရမည့်အချိန်၊ အဖိုးအခပေးဆပ်ရန် လိုသည့်အချိန် ဖြစ်သည်။ မည်သည့်အရာကိုမျှ ချုပ်တည်းမထားနှင့်၊ မည်သည့်အကြံအစည်မျှ သိမ်းမထားနှင့်။ လူးသာလွန့်သာ အခြေအနေကို ချန်မထားနှင့်။ သို့မဟုတ် သင့်ကိုယ်သင် ထွက်လမ်း မပေးနှင့်။ သင်သည် လူးသာလွန့်သာ တစ်စုံတရာ ချန်ထားပါက၊ ချင့်တွက်နေပါက သို့မဟုတ် သင်သည် ဉာဏ်များကာ သစ္စာဖောက်ဖျက်တတ်ပါက သင်သည် ညံ့ဖျင်းသော အလုပ်တစ်ခုကို လုပ်ဆောင်ဖို့ သေချာပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်) “သင်သည် အတိုင်းအတာတစ်ခုအထိ အစွမ်းအစကို အမှန်တကယ် ပိုင်ဆိုင်လျှင်၊ သင်တာဝန်ရှိသည့် နယ်ပယ်အတွင်းတွင် အတတ်ပညာဆိုင်ရာ ကျွမ်းကျင်မှုများကို အမှန်တကယ် နားလည်သဘောပေါက်လျှင် သင်၏အလုပ်အကိုင်နှင့်ပတ်သက်ပြီး အကျွမ်းတဝင်ရှိလျှင် သင်သည် စကားတစ်ရပ်ကို လိုက်နာရန်သာလိုပြီး သင်၏တာဝန်တွင် သစ္စာရှိနိုင်လိမ့်မည်။ ယင်းက မည်သည့်စကားဖြစ်သနည်း။ ‘စိတ်နှစ်လုပ်ကိုင်လော့။’ သင်သည် အမှုအရာများအပေါ် စိတ်နှစ်လျှင်၊ လူတို့အပေါ် စိတ်နှစ်လျှင် သင်၏တာဝန်တွင် သစ္စာရှိပြီး တာဝန်သိတတ်နိုင်လိမ့်မည်။ ဤစကားက လက်တွေ့လုပ်ဆောင်ရန် လွယ်ကူသလော။ ဤအရာကို မည်သို့လက်တွေ့လုပ်ဆောင်သနည်း။ ယင်းမှာ ကြားရန် သင်၏နားကို အသုံးပြုဖို့ မဆိုလိုသကဲ့သို့ တွေးရန် သင်၏ စိတ်ကို အသုံးပြုရန်လည်း မဆိုလိုပေ။ ယင်းမှာ သင်၏ စိတ်နှလုံးကို အသုံးပြုခြင်းအား ဆိုလိုသည်။ လူတစ်ဦးသည် မိမိ၏ စိတ်နှလုံးကို အမှန်တကယ် အသုံးပြုနိုင်ပါက တစ်စုံတစ်ယောက်က တစ်ခုခုလုပ်သည်ကို၊ တစ်နည်းနည်းဖြင့် ပြုမူသည်ကို သို့မဟုတ် တစ်စုံတစ်ခုအပေါ် တုံ့ပြန်မှုတစ်မျိုးမျိုးရှိသည်ကို သူ၏ မျက်လုံးများက မြင်သောအခါ၊ သို့မဟုတ် လူအချို့၏ ထင်မြင်ချက်များ သို့မဟုတ် ငြင်းခုံမှုများကို သူ၏ နားများက ကြားသောအခါ ဤအရာများကို တွေးတောချိန်ဆရန် သူ၏ စိတ်နှလုံးကို အသုံးပြုခြင်းအားဖြင့် သူ၏ စိတ်တွင် စိတ်ကူး၊ အမြင်နှင့် သဘောထားအချို့ ဖြစ်ပေါ်လာလိမ့်မည်။ ဤစိတ်ကူး၊ အမြင်နှင့် သဘောထားများသည် ထိုလူ၊ သို့မဟုတ် အမှုအရာအပေါ် လေးနက်သော၊ ထူးခြားသော၊ မှန်ကန်သော နားလည်မှုရှိစေလိမ့်မည်။ တစ်ချိန်တည်းတွင် သင့်တော်သော၊ မှန်ကန်သော အကဲဖြတ်မှုနှင့် စည်းမျဉ်းများဖြစ်ပေါ်လိမ့်မည်။ လူတစ်ဦးသည် မိမိ၏ စိတ်နှလုံးကို အသုံးပြုသည့် ဤသရုပ်သကန်များရှိသည့်အခါမှသာ သူသည် မိမိ၏တာဝန်ကို သစ္စာစောင့်သိသညဟု ဆိုလိုသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၇)) ဘုရားနှုတ်ကပတ်တော်က ကျွန်မကို နားလည်စေခဲ့တယ်၊ ကိုယ့်တာဝန်တွေကို ကောင်းကောင်းဖြည့်ဆည်းပြီး တကယ့်အလုပ်လုပ်ဖို့အတွက် အရင်ဆုံး ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို သတိရှိရှိ ပုန်ကန်ရမယ်၊ ကိုယ့်တာဝန်တွေမှာ စိတ်နှလုံးနှစ်ထားရမယ်။ စိတ်နှလုံးနှစ်ထားသရွေ့တော့ ပြဿနာတွေကို ရှာတွေ့နိုင်ပြီး တကယ်ပဲ ဖြေရှင်းနိုင်မှာပဲ။ ဒီလိုလုပ်မှသာ ကိုယ့်တာဝန်တွေကို သစ္စာရှိရှိ ထမ်းဆောင်နိုင်မှာဖြစ်ပြီး အဲဒါကိုမှ တကယ်အလုပ်လုပ်တယ်လို့ သတ်မှတ်နိုင်မှာပဲ။ စိတ်နှလုံး မနှစ်ဘဲ၊ အားမထုတ်ချင်ဘူး၊ အဖိုးအခမပေးချင်ဘူးဆိုရင် ပြဿနာတွေတွေ့တဲ့အခါ သမ္မာတရားကို ရှာဖွေဖို့ အားထုတ်မှာမဟုတ်ဘူး၊ ပြဿနာတွေကိုတောင် ရှာတွေ့ချင်မှတွေ့မယ်၊ ဖြေရှင်းဖို့ဆိုတာကတော့ ဝေးရောပဲ၊ နောက်ဆုံးမှာတော့ ကိုယ့်တာဝန်တွေကို ကောင်းကောင်းဖြည့်ဆည်းနိုင်မှာမဟုတ်ဘူး။ နောက်ပိုင်းမှာ ကျွန်မနဲ့အတူ လုပ်နေတဲ့ ညီအမနဲ့ အဖွဲ့ထဲကပြဿနာတွေကို တစ်ခုချင်းစီ ဆွေးနွေးခဲ့တယ်။ ကျွန်မတို့ အဖွဲ့ထဲကအလုပ်ကို သေသေချာချာစစ်ဆေးပြီး လွဲချော်မှုတွေ၊ ဟာကွက်တွေကို ရှာတွေ့ခဲ့တယ်၊ အဲဒီနောက်မှာ လက်တွေ့ကျကျ ဆွေးနွေးဖို့ စာရေးခဲ့တယ်၊ အဖွဲ့ထဲမှာ တာဝန်ထမ်းဆောင်ရာမှာ ထိရောက်မှုနည်းတဲ့ပြဿနာကလည်း တဖြည်းဖြည်း ပြေလည်သွားခဲ့တယ်။ ဒါပေမဲ့ ဒီအလုပ်တွေကို တစ်ခါစစ်ဆေး၊ တစ်ခါလိုက်ကြည့်ရုံနဲ့ ပြီးသွားမှာမဟုတ်ဘူး၊ ပုံမှန်လိုက်လံစစ်ဆေးမှုတွေနဲ့ ကြီးကြပ်မှုတွေ လိုအပ်တယ်၊ ဒါက ရေရှည်လုပ်ဆောင်ရမယ့်အလုပ်ဖြစ်တယ်ဆိုတာ ကျွန်မသိခဲ့တယ်။ တစ်ခါတလေ အလုပ်တွေများလာရင် ပျင်းချင်တဲ့ အခြေအနေကို ထုတ်ဖော်ပြမိတုန်းပဲ၊ ဒါပေမဲ့ ကျွန်မ ချက်ချင်းပဲ ကိုယ့်ကိုယ်ကိုယ် ပြုပြင်ပြောင်းလဲပြီး ဇာတိပကတိကို ပုန်ကန်နိုင်ခဲ့တယ်၊ ပြီးတော့ ဘုရားနှုတ်ကပတ်တော်အပေါ် အခြေခံပြီး တကယ့်အလုပ်လုပ်ခဲ့တယ်။ မသိလိုက်မသိဘာသာနဲ့ ကျွန်မတာဝန်ယူတဲ့အဖွဲ့တွေရဲ့ ဆောင်းပါးအလုပ်က သိသာတဲ့ရလဒ်တွေ ပြလာတော့ ကျွန်မ တကယ်ကို ပျော်ရွှင်မိတယ်။ ဒီလိုနည်းနဲ့ တာဝန်ထမ်းဆောင်ရတော့ ကျွန်မ စိတ်နှလုံးထဲမှာ ငြိမ်သက်ခြင်းကို ခံစားခဲ့ရတယ်။

ဒီလိုတွေ့ကြုံပြီးတဲ့နောက်မှာ ကျွန်မသဘောပေါက်သွားတယ်၊ တကယ့်အလုပ်လုပ်ရတာ မခက်ပါဘူး။ စိတ်နှလုံးထားတတ်ဖို့ပဲ လိုတာပါ။ ကိုယ့်ရဲ့ရည်ရွယ်ချက်ကို မှန်ကန်အောင်ထားတဲ့အခါ ဇာတိပကတိရဲ့ သက်သာလွယ်ကူမှုကနေ ရှောင်ခွာပြီး အဲဒီအစား တကယ့်အလုပ်ကို ဘယ်လိုကောင်းကောင်း လုပ်ရမလဲဆိုတာ စဉ်းစားတဲ့ဘက်ကို စိတ်ကိုင်းညွတ်တဲ့အခါ၊ ကိုယ့်စိတ်နှလုံးက မှန်ကန်တဲ့ကိစ္စတွေအပေါ် ပိုပြီးအာရုံစိုက်လာတယ်၊ ကိုယ့်တာဝန်တွေမှာ ဘုရားသခင်ရဲ့ လမ်းပြမှုနဲ့ ကောင်းချီးမင်္ဂလာတွေကို တွေ့ကြုံခံစားနိုင်တယ်၊ ပြဿနာတွေကိုလည်း ပိုပြီးရှင်းရှင်းလင်းလင်း၊ တိတိကျကျ မြင်နိုင်တယ်။ အဓိကကျတာက တကယ်အလုပ်လုပ်ခြင်းနဲ့ ပြဿနာတွေကို ပိုရှာတွေ့နိုင်တယ်၊ သမ္မာတရားနဲ့ ပြဿနာဖြေရှင်းဖို့ လေ့ကျင့်နိုင်ပြီး သမ္မာတရားစည်းမျဉ်းတွေကို ပိုနားလည်လာနိုင်တယ်။ တကယ်အလုပ်လုပ်မှသာ ကိုယ့်တာဝန်ကို ကောင်းကောင်းထမ်းဆောင်နိုင်ပြီး စိတ်နှလုံးထဲမှာ တည်ငြိမ်အေးချမ်းမှု ရှိနိုင်တယ်ဆိုတာကို ကျွန်မ သဘောပေါက်ခဲ့ပါတယ်။ ဘုရားသခင်ကို ကျေးဇူးတင်ပါတယ်။


၃၆။ မျက်စိကန်းပြီးတဲ့နောက်ပိုင်း- ကျွန်တော် ရရှိခဲ့တဲ့အရာ

ချန်ကျို၊ တရုတ်ပြည်

၂၀၁၀ ခုနှစ်မှာ ကျွန်တော့်ဇနီးက ဘုရားသခင်ရဲ့ နိုင်ငံတော် ဧဝံဂေလိတရားကို ကျွန်တော့်ကို ဟောပြောခဲ့တယ်။ ဘုရားနှုတ်ကပတ်တော်တွေကို ဖတ်တော့ အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှုဖြစ်မှန်း၊ လူသားမျိုးနွယ်ကို သန့်စင်ပြီး ကယ်တင်ဖို့ ကိုယ်တော်က သမ္မာတရားကို ဖော်ပြနေမှန်း ကျွန်တော်သိလာရတယ်။ ကျွန်တော် အရမ်းကို ဝမ်းသာသွားပြီး ကိုယ့်ဘာသာ တွေးမိတယ်၊ “အခုချိန်ကစပြီး ဘုရားသခင်ကို စိတ်ထက်ထက်သန်သန် ယုံကြည်ပြီး လိုက်လျှောက်ရမယ်။ နောင်ကျရင် ဘုရားသခင်ရဲ့ ကောင်းချီးတွေနဲ့ ကယ်တင်ခြင်းကိုသာ ရနိုင်မယ်ဆိုရင် တကယ်ကို ကောင်းချီးမင်္ဂလာ ခံစားလိုက်ရမယ့်ဖြစ်ခြင်း” လို့ပေါ့။ နည်းနည်းကြာတော့ ကျွန်တော်ဟာ အသင်းတော်မှာ ယုံကြည်သူအသစ်တွေကို ရေစလောင်းပေးခဲ့ပြီး နောက်ပိုင်းမှာ အသင်းတော်ခေါင်းဆောင်တစ်ယောက် ဖြစ်လာခဲ့တယ်။ နေ့တိုင်း အသင်းတော်ရဲ့ အလုပ်ကိစ္စအမျိုးမျိုးကို ကိုင်တွယ်ရင်း အလုပ်များနေခဲ့တယ်၊ ကျွန်တော်ဟာ တကယ်ကို ပျော်ရွှင်နေခဲ့တယ်၊ ဒီလိုနည်းနဲ့သာ ကိုယ့်တာဝန်ဆက်ထမ်းဆောင်နေသရွေ့ ကျွန်တော်ဟာ ကယ်တင်ခြင်းကို သေချာပေါက် ရရှိမှာပဲလို့ တွေးရင်းပေါ့။ ကိုယ့်တာဝန်မှာ အချိန်ပြည့်မြှုပ်နှံဖို့အတွက် ကျွန်တော်ဟာ အကျိုးအမြတ်များတဲ့ ကိုယ့်သစ်လုပ်ငန်းကို ဆွေမျိုးတစ်ယောက်ဆီ လွှဲပေးခဲ့တယ်။

၂၀၁၇ ခုနှစ်၊ ဇန်နဝါရီလမှာ မြင်လွှာကွာတဲ့အတွက် ကျွန်တော့်ရဲ့ ဘယ်ဘက်မျက်လုံးကို ခွဲစိတ်ခဲ့ရပေမဲ့ ခွဲစိတ်မှုက မအောင်မြင်ခဲ့ဘူး၊ ဒါကြောင့် ကျွန်တော့်အမြင်အာရုံက ၀.၁ ပဲရှိတော့တယ်။ စာလုံးတွေကိုတောင် ရှင်းရှင်းလင်းလင်း မမြင်နိုင်တော့ဘဲ ညာဘက်မျက်လုံးတစ်ဖက်တည်းနဲ့ပဲ ကြည့်ရတော့တယ်။ အစကတော့ ခဏကြာရင် နောက်တစ်ခါ ထပ်ခွဲစိတ်ဖို့ စီစဉ်ထားပေမဲ့ ဇွန်လမှာ ယုဒတစ်ယောက်ရဲ့ သစ္စာဖောက်မှုကြောင့် စီစီပီရဲတွေက ကျွန်တော်တို့ကို နေရာတကာမှာ ဖမ်းဆီးဖို့ ကြိုးစားတော့တာနဲ့ ကျွန်တော်နဲ့ဇနီးလည်း တခြားဒေသကို ထွက်ပြေးခဲ့ရပြီး ဆေးရုံသွားပြီး မကုရဲတော့ဘူး။ အဲဒီအချိန်တုန်းက ကျွန်တော်လုပ်နိုင်တာဆိုလို့ အိမ်မှာနေပြီး စာနဲ့ပတ်သက်တဲ့ တာဝန်တွေ ထမ်းဆောင်ဖို့ပဲရှိတယ်၊ ဒါပေမဲ့ ကွန်ပျူတာကို အကြာကြီးကြည့်တဲ့အခါတိုင်း ကျွန်တော့်အမြင်အာရုံက ဝါးလာပြီး ကိုယ့်တာဝန်ကို ထမ်းဆောင်ဖို့ တော်တော်လေး ခက်ခဲနေတာကို တွေ့ရတယ်။ ကိုယ့်ဘေးနားက ညီအစ်ကိုမောင်နှမတွေရဲ့ မျက်စိတွေက တော်တော်ကောင်းနေတာကိုမြင်တော့ ကိုယ့်ဘာသာ တွေးမိတယ်၊ “ဒီနှစ်တွေအတွင်းမှာ ငါ့စီးပွားရေးကို ငါစွန့်လွှတ်ပြီး အသင်းတော်မှာ ကိုယ့်တာဝန်ထမ်းဆောင်နေခဲ့တာ၊ ဒီတော့ ငါ့ကျမှ မျက်စိရောဂါ ဘာဖြစ်လို့ဖြစ်ရတာလဲ။ ငါ့ညာဘက်မျက်လုံးကလည်း အရင်က ခွဲစိတ်ထားရတာ၊ အဲဒီမျက်လုံးပါ တစ်ခုခုဖြစ်သွားရင် ဘာတာဝန်များ ထမ်းဆောင်နိုင်တော့မှာလဲ။ ကိုယ့်တာဝန်မထမ်းဆောင်ရင် ဘယ်လိုလုပ် ကယ်တင်ခြင်းခံရမှာလဲ” ပေါ့။ ကျွန်တော် ဆေးရုံကို စွန့်စွန့်စားစား သွားကုချင်ပေမဲ့ စီစီပီက ဖမ်းတာခံရမှာ ကြောက်လို့ မသွားရဲခဲ့ဘူး။ ညီအစ်ကိုမောင်နှမတချို့ နေမကောင်းဖြစ်ပြီးနောက်မှာ သူတို့တာဝန်ကို ဇွဲရှိရှိ ထမ်းဆောင်ရင်း နောက်ပိုင်းမှာ လုံးဝ ပြန်ကောင်းသွားကြတာကို ကျွန်တော် တွေးမိတယ်။ ကျွန်တော်သာ ကိုယ့်တာဝန်မှာ ဇွဲရှိရှိ ဆက်ထမ်းဆောင်နေရင် ဘုရားသခင်က ကျွန်တော့်ကိုလည်း သနားကရုဏာထားပြီး ရောဂါကို ကုပေးမှာ မဟုတ်ဘူးလား။ တစ်နေ့နေ့မှာ ကျွန်တော့်မျက်စိလည်း ပြန်ကောင်းသွားနိုင်တာပဲ မဟုတ်လား။ ဒီလိုနဲ့ပဲ ကျွန်တော့်တာဝန်ကို ဆက်ပြီး ထမ်းဆောင်ခဲ့တယ်။

၂၀၂၄ ခုနှစ်၊ မေလ ၁ ရက်နေ့မှာ ကျွန်တော့်ရဲ့ ညာဘက်မျက်လုံးက ရုတ်တရက် ဖူးရောင်ပြီး နာကျင်လာတယ်၊ ခေါင်းမူးပြီး ပျို့အန်ချင်သလို ဖြစ်လာတယ်။ ခဏတာ ဘာကိုမှ မမြင်ရတော့ဘူး။ ခဏကြာတော့ ကိုယ့်ရှေ့မှာ လှုပ်ရှားနေတဲ့ လူရိပ်တွေကို ရိုးတိုးရိပ်တိပ်ပဲ မြင်နိုင်တော့တယ်၊ ဒါပေမဲ့ ကိုယ်သွားနေတဲ့နေရာကို ရှင်းရှင်းလင်းလင်း မမြင်ရဘူး။ ကျွန်တော် ရုတ်တရက် ဘာလုပ်လို့ ဘာကိုင်ရမှန်း မသိဖြစ်သွားပြီး တွေးမိတယ်၊ “ဘာတွေဖြစ်နေတာလဲ။ လွန်ခဲ့တဲ့ အနှစ်နှစ်ဆယ်ကျော်က ငါ့ညာဘက်မျက်လုံးကို မြင်လွှာကွာလို့ ခွဲစိတ်ခဲ့ရတယ်။ ဒါက ရောဂါဟောင်း ပြန်ထတာလား။ ဒါဟာ ဆိုးတာပဲ။ ငါ့ဘယ်ဘက်မျက်လုံးကလည်း မကောင်းသေးဘူး၊ အခု ညာဘက်မျက်လုံးနဲ့ပါ မမြင်ရတော့ဘူး။ မျက်စိနှစ်ဖက်လုံး ကွယ်သွားရင် ဘာတာဝန်မှ ထမ်းဆောင်နိုင်တော့မှာ မဟုတ်ဘူး။ ဘုရားသခင်ရဲ့ အလုပ်က ပြီးဆုံးတော့မှာဖြစ်ပြီး ဒီလို အရေးကြီးတဲ့အချိန်မှာ မျက်စိမမြင်ရရင် အသုံးမကျတဲ့သူ ဖြစ်သွားမှာ မဟုတ်ဘူးလား။ ငါ ဖယ်ရှားရှင်းလင်းခံရမှာလား” ပေါ့။ ကျွန်တော် အရမ်းစိုးရိမ်ပြီး ဘာလုပ်ရမှန်းမသိ ဖြစ်နေခဲ့တယ်။ နောက်တော့ ကျွန်တော့်ရဲ့ ညာဘက်မျက်လုံးက စပ်ဖျဉ်းဖျဉ်းနဲ့ တစ်ချက်တစ်ချက် စူးအောင့်လာတယ်၊ ခေါင်းကလည်း တကယ်ကိုကိုက်ပြီး ဆက်တိုက် ပျို့အန်ချင်နေတယ်။ တခြားနည်းလမ်းမရှိတော့တာနဲ့ ဆေးရုံကို စွန့်စွန့်စားစား သွားစစ်ဆေးလိုက်တယ်။ ဆရာဝန်က ကျွန်တော့်မှာ ရေတိမ်ရောဂါတစ်မျိုး ဖြစ်နေတယ်၊ ဒါကြောင့် မျက်လုံးဖိအားကတက်၊ မျက်ဆံကကျယ်ပြီး မျက်လုံးထဲမှာ သွေးကြောတွေတော်တော်လေး ယောင်ယမ်းနေတယ်တဲ့။ သူက ကျွန်တော့်အမြင်အာရုံဝါးတာက အစက်အပြောက်တွေ မြင်နေရတာမျိုး ဒါမှမဟုတ် မျက်တွင်းမှန်နေရာလွဲတာမျိုးကြောင့် ဖြစ်နိုင်တယ်လို့ ပြောတယ်။ ချက်ချင်းဆေးရုံတက်ဖို့ လိုတယ်၊ မဟုတ်ရင် ညာဘက်မျက်လုံး ကွယ်သွားနိုင်တယ်လို့ သူကပြောတယ်။ ဒီအကြောင်းကို ကြားလိုက်ရတော့ ကျွန်တော်တွေးမိတယ်၊ “ငါတော့ သွားပြီ။ ငါ့ဘယ်ဘက်မျက်လုံးက အမြင်မကောင်းဘူး၊ ညာဘက်မျက်လုံးနဲ့ပါ မမြင်ရတော့ရင် တကယ်ကန်းသွားမှာ မဟုတ်ဘူးလား။ တာဝန်ထမ်းဆောင်ဖို့ဆိုတာ ထားလိုက်ဦး၊ နေ့စဉ်ဘဝကို စီမံကိုင်တွယ်ဖို့တောင် ပြဿနာဖြစ်လာမှာ။ အဲဒီအခါကျရင် ဘယ်လိုလုပ်မလဲ။ ဒီနှစ်တွေမှာ ငါက အသင်းတော်မှာ ကိုယ့်တာဝန်ကို အချိန်ပြည့် ထမ်းဆောင်နေခဲ့တာ၊ ဘယ်လိုလုပ် ဒီလိုရောဂါမျိုး ဖြစ်ရတာလဲ။ ခါးနာတာ ခြေထောက်နာတာမျိုးဆိုရင် တော်သေးတယ်၊ အနည်းဆုံးတော့ ကိုယ့်တာဝန်ကို မထိခိုက်ဘူးလေ။ ဒါပေမဲ့ မျက်စိမမြင်ရလို့ တာဝန်မထမ်းဆောင်နိုင်တော့ရင် အသုံးမကျတဲ့သူ ဖြစ်သွားမှာ မဟုတ်ဘူးလား။ ဒီလိုပုံစံနဲ့ ဘယ်လိုလုပ် ကယ်တင်ခြင်းခံရဦးမှာလဲ” ပေါ့။ ကျွန်တော် ဒီအကြောင်းကို တွေးလေလေ၊ ပိုပြီးစိတ်ဓာတ်ကျလေလေပဲ။ ကျွန်တော် ဆေးရုံမှာ သုံးရက်တက်ခဲ့ပြီး ဆရာဝန်က နည်းအမျိုးမျိုးနဲ့ ကုသပေးပေမဲ့ ကျွန်တော့်မျက်လုံးဖိအားက အတက်အကျ မမှန်ဘူးဖြစ်နေတယ်။ ကျွန်တော့်မျက်ဆံက ပုံမှန်အနေအထားကို ပြန်မရောက်နိုင်ဘဲ နှစ်ထပ်တွေ မြင်နေရတယ်၊ အနီးရော၊ အဝေးပါ ထည့်ထားတဲ့ ဒီဂရီ ၂၀၀၀ လောက်မျက်မှန် တပ်ထားသလိုပဲ။ ကျွန်တော့်အမြင်အာရုံက ၀.၀၄ ပဲရှိတော့တယ်။ ဆရာဝန်က လောလောဆယ်မှာ ထိရောက်တဲ့ ကုသနည်းမရှိသေးဘူး၊ တစ်ခုတည်းသော ရွေးချယ်စရာက အပ်နဲ့စုပ်ထုတ်တဲ့ ခွဲစိတ်မှုကို အရင်လုပ်ကြည့်ဖို့ပဲတဲ့။ ဒီလိုလုပ်မှ မျက်လုံးဖိအားကျမကျ ကြည့်နိုင်မယ်၊ မျက်တွင်းမှန်အခြေအနေကို စစ်ဆေးပြီး ဒုတိယအကြိမ်ခွဲစိတ်မှု လုပ်မလုပ် ဆုံးဖြတ်နိုင်မယ်လို့ ပြောတယ်။ ဒီစကားကိုကြားတော့ ကျွန်တော့်စိတ်တွေ တစ်ခါတည်း ထိုးကျသွားပြီး အိပ်ရာပေါ်မှာလှဲရင်း စိတ်ထဲမှာ လျှောက်တွေးနေမိတယ်၊ “စီစီပီက ငါ့ကို ဒီလောက်နှစ်တွေအကြာကြီး လိုက်ဖမ်းနေတာ၊ ကိုယ့်တာဝန်ထမ်းဆောင်ဖို့ ငါ့စီးပွားရေးကိုလည်း စွန့်လွှတ်ခဲ့တယ်။ မျက်လုံးက တစ်ဖက်တည်းပဲ ကောင်းတာတောင် ငါ့တာဝန်ကို ဆက်လုပ်ခဲ့တယ်၊ ငါ့တာဝန်မှာ အသီးအပွင့်တချို့လည်း ရှိခဲ့တာပဲ၊ ဒီတော့ ဘုရားသခင်က ဘာလို့ငါ့ကို မကာကွယ်ပေးရတာလဲ။ ငါပေးဆပ်ခဲ့တဲ့ အဖိုးအခနဲ့ အသုံးခံခဲ့တာတွေ မလုံလောက်သေးလို့များလား” ပေါ့။ အယူဝါဒသဘောအရတော့ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံသင့်မှန်း ကျွန်တော်သိပေမဲ့ စိတ်ထဲမှာတော့ ဘုရားသခင်က ကျွန်တော့်မျက်စိကို ကုသပေးဖို့ မျှော်လင့်နေတုန်းပဲ။ အံ့ဖွယ်အမှုတစ်ခုသာ ဖြစ်လာခဲ့ရင် ဘယ်လောက်ကောင်းလိုက်မလဲ။ နောက်ပိုင်းမှာ၊ ကျွန်တော့်ဘေးကုတင်က လူနာတစ်ယောက်ကို ကျွန်တော်တွေ့လိုက်တယ်။ သူက မြင်လွှာကွာလို့ ခွဲစိတ်ထားတာ၊ ဒါပေမဲ့ ခွဲစိတ်ပြီးနောက်မှာ သူ့မျက်လုံးဖိအားက မြင့်နေတုန်းပဲ။ သူ့မျက်စိနှစ်ဖက်လုံးက ကွယ်လုနီးပါးဖြစ်နေပြီး လမ်းလျှောက်ရင်တောင် သူ့ဇနီးရဲ့ပခုံးကိုကိုင်ပြီး ဖြည်းဖြည်းချင်း လျှောက်နေရတယ်၊ သူ့အတွက် ကောင်းသွားဖို့ မျှော်လင့်ချက်က ပျောက်နေပြီးသား။ ဒါကိုမြင်တော့ ကျွန်တော်လည်း သူ့လိုဖြစ်သွားမလားဆိုပြီး ထပ်ပြီးစိုးရိမ်လာတယ်။ ရေတိမ်ကြောင့်ဖြစ်တဲ့ အမြင်အာရုံဆုံးရှုံးမှုက ပြန်ပြင်လို့မရတော့ဘူး၊ ပြီးတော့ ဒီရောဂါက လက်ရှိမှာ ပျောက်ကင်းအောင်ကုသလို့မရသေးဘူးလို့ အင်တာနက်မှာ ရေးထားတဲ့အကြောင်း ကျွန်တော့်ကလေးက ပြောပြတယ်။ ဒါကိုကြားတော့ ကျွန်တော် ပိုပြီးစိတ်မကောင်းဖြစ်၊ ပူဆွေးလာပြီး စပြီးညည်းတွားတော့တယ်၊ “ညီအစ်ကိုမောင်နှမ အများကြီး ရောဂါဝေဒနာ ခံစားရတော့ ဘုရားကုသပေးခဲ့တာပဲ၊ ဘာလို့ ကျွန်တော့်ကိုကျတော့ ဘုရားသခင်က ကျေးဇူးမပြုရတာလဲ” ပေါ့။ ကျွန်တော့်စိတ်နှလုံးထဲမှာ ဘယ်လိုမှ ကျိုးနွံနာခံလို့မရဘဲ ဆုမတောင်းချင်တော့ဘူး။ တစ်နေ့လုံး သက်ပြင်းပဲချနေတယ်၊ ထမင်းလည်းမစားချင်ဘူး၊ ကောင်းကောင်းလည်း အိပ်မပျော်ဘူး။ ရက်ပိုင်းအတွင်းမှာပဲ ပေါင်ချိန်တော်တော်ကျသွားတယ်။ ဒုတိယအကြိမ် ခွဲစိတ်ပြီးနောက်မှာ ဆရာဝန်က ကျွန်တော့်မျက်လုံးထဲကို မျက်တွင်းမှန်အတုတစ်ခု ထည့်ပေးခဲ့တယ်။ ခွဲစိတ်ခန်းထဲက ထွက်လာတဲ့အခါ ကျွန်တော့်မျက်လုံးက တစ်စစ်စစ်နဲ့ ကိုက်နေပြီး ခေါင်းကလည်း တော်တော် ကိုက်တယ်။ ကျွန်တော့်မျက်လုံးဖိအားက တိုင်းလို့တောင်မရအောင် မြင့်တက်နေခဲ့တယ်။ ဆရာဝန်လုပ်နိုင်တာကတော့ နာရီဝက်တစ်ခါ ခွဲစိတ်ထားတဲ့အပေါက်ကနေ မျက်လုံးရေကြည်ကို ထုတ်ပြီး မျက်လုံးဖိအားကျဆေးကို သုံးဖို့ပဲရှိတယ်။ ဒါပေမဲ့ ခြောက်နာရီကြာသွားတာတောင် မျက်လုံးဖိအားက ကျမလာဘူး။ ဆရာဝန်က ဒီအခြေအနေက အရမ်းအန္တရာယ်များတယ်၊ ခွဲစိတ်ထားတာတွေ အလဟဿဖြစ်သွားနိုင်ပြီး အမြင်အာရုံကိုလည်း ကယ်နိုင်မှာမဟုတ်ဘူးလို့ ပြောတယ်။ နောင်တစ်ချိန်မှာ ကျွန်တော့်ညာဘက်မျက်လုံးနဲ့ ဘာမှမြင်နိုင်တော့မှာ မဟုတ်ဘူးဆိုတဲ့အတွေးကြောင့် စိတ်ထဲမှာ အရမ်းကို နာကျင်ခံစားရတယ်။ အဲဒီအချိန်ကျမှပဲ ကျွန်တော် နောက်ဆုံးမှာ စပြီး ဆင်ခြင်သုံးသပ်မိတော့တယ်။ ကျွန်တော့်မျက်စိရောဂါ စဖြစ်တဲ့အချိန်ကနေ အခုအချိန်အထိ ကျွန်တော့်မှာ ကျိုးနွံနာခံခြင်းသဘောထား တစ်စက်မှမရှိဘဲ ဘုရားသခင်အပေါ် မကျေနပ်မှုတွေ၊ နားလည်မှုလွဲမှားတာတွေပဲ ရှိခဲ့တယ်၊ ဘုရားကိုယုံကြည်တဲ့သူတစ်ယောက်မှာ ရှိသင့်တဲ့ ဆင်ခြင်တုံတရား တစ်စက်မှ မရှိခဲ့ဘူး။ ဒါနဲ့ ကျွန်တော် ဆုတောင်းပြီး ကိုယ့်မျက်စိရောဂါကို ဘုရားသခင်ရဲ့ လက်ထဲကို အပ်နှံလိုက်တယ်၊ ကိုယ့်မျက်စိ ဘာပဲဖြစ်ဖြစ် ဘုရားသခင်ရဲ့ စီစဉ်ညွှန်ကြားခြင်းတွေနဲ့ အစီအစဉ်တွေကို ကျိုးနွံနာခံဖို့ ဆန္ဒရှိခဲ့တယ်။ မထင်မှတ်ဘဲနဲ့ ခဏအကြာမှာ ကျွန်တော့်မျက်လုံးက မှိန်ပျပျလေး ပြန်မြင်လာရပြီး ကျွန်တော့်မျက်လုံးဖိအားကလည်း တဖြည်းဖြည်း ပုံမှန်ပြန်ဖြစ်လာတယ်။ နောက်တစ်နေ့မှာ ကျွန်တော့်အမြင်အာရုံက ဝါးနေတုန်းပဲဖြစ်ပေမဲ့ ၀.၂ အထိ တိုးတက်လာခဲ့တယ်။ ကျွန်တော် ရုတ်တရက် ဝမ်းသာလုံးဆို့သွားပြီး ဒါဟာ ဘုရားသခင်ရဲ့ သနားကရုဏာဖြစ်တယ်၊ ကျွန်တော့်ရဲ့အားနည်းမှုကို ကိုယ်တော်နားလည်ပေးတယ်ဆိုတာကို သိလိုက်ရလို့ စိတ်ထဲမှာ ဘုရားသခင်ကို မပြတ် ကျေးဇူးတင်နေမိတယ်။

ဆေးရုံကဆင်းပြီးနောက် ကျွန်တော် ဆွေမျိုးတစ်ယောက်ရဲ့အိမ်မှာ အနားယူဖို့ ခဏသွားနေခဲ့တယ်။ ဒီကာလအတွင်းမှာ ခေါင်းဆောင်တွေ၊ ကြီးကြပ်ရေးမှူးတွေနဲ့ တခြားညီအစ်ကိုမောင်နှမတွေကလည်း ကျွန်တော့်ကို စာရေးပြီး ဂရုစိုက်အားပေးကြတယ်၊ ကျွန်တော့်အခြေအနေကိုမေးပြီး ကျွန်တော့်ကို ကူညီထောက်ပံ့ဖို့ ဘုရားနှုတ်ကပတ်တော်တွေကို ရှာဖွေပေးကြတယ်။ ကျွန်တော့်ဇနီးကလည်း ဘုရားနှုတ်ကပတ်တော်တွေကို အသံထွက်ဖတ်ပြတယ်၊ အဲဒီထဲမှာ ဘုရားနှုတ်ကပတ်တော် နှစ်ပိုဒ်က ကျွန်တော့်အတွက် တော်တော်လေး အထောက်အကူဖြစ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “နာမကျန်းဖြစ်ခြင်းနှင့် ဒုက္ခဝေဒနာသည် သင့်ထံသို့ ရောက်လာသောအခါ သင်သည် ဘုရားသခင်ထံ ဆုတောင်းပြီး ဘုရားသခင်ထံမှ ရှာဖွေသလော။ သန့်ရှင်းသော ဝိညာဉ်တော်၏ လုပ်ဆောင်မှုသည် သင့်အား အဘယ်သို့လမ်းပြပြီး ဦးဆောင်သနည်း။ သူသည် သင့်အား ဉာဏ်အလင်းဖွင့်ပြခြင်း၊ အလင်းပေးခြင်းကိုသာ လုပ်ဆောင်သလော။ ဤသည်မှာ သူ၏ တစ်ခုတည်းသော နည်းလမ်းမဟုတ်ပေ။ သူသည် သင့်အား စမ်းသပ်ခြင်း၊ စစ်ဆေးခြင်းကိုလည်း ပြုလုပ်လိမ့်မည်။ ဘုရားသခင်က လူတို့အား အဘယ်သို့ စမ်းသပ်သနည်း။ သူသည် လူတို့အား ဒုက္ခဝေဒနာကို ခံစေခြင်းအားဖြင့် မစမ်းသပ်သလော။ ဒုက္ခဝေဒနာကို ခံရခြင်းသည် စမ်းသပ်ခံရခြင်းနှင့် ဒွန်တွဲနေသည်။ စမ်းသပ်ခြင်းမဟုတ်လျှင် လူတို့သည် မည်သို့များ ဒုက္ခခံစားရမည်နည်း။ ပြီးလျှင် ဒုက္ခခံစားရခြင်း မရှိဘဲ လူများသည် မည်သို့ ပြောင်းလဲနိုင်သနည်း။ ဒုက္ခဝေဒနာကို ခံရခြင်းသည် စမ်းသပ်ခံရခြင်းနှင့် ဒွန်တွဲနေသည်။ ဤသည်မှာ သန့်ရှင်းသော ဝိညာဉ်တော်၏ လုပ်ဆောင်မှုဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်အား ယုံကြည်ခြင်းတွင် သမ္မာတရားကို ရရှိခြင်းသည် အရေးပါဆုံးအရာဖြစ်၏) “နာမကျန်းမှု ဖြစ်ပေါ်လာသည့်အခါ မည်သည့် လမ်းကြောင်းကို လူတို့ လိုက်လျှောက်သင့်သနည်း။ ၎င်းတို့ မည်သို့ ရွေးချယ်သင့်သနည်း။ လူတို့သည် စိတ်ဖိစီးခြင်း၊ သောကနှင့် စိုးရိမ်မှုထဲသို့ မကျဆင်းသင့်သကဲ့သို့၊ မိမိတို့ကိုယ်ပိုင် အနာဂတ် ရှေ့ရေးများနှင့် လမ်းကြောင်းများကို မစဉ်းစားသင့်ပေ။ ထို့ထက် ဤကဲ့သို့သော အချိန်များ၊ ထိုသို့သော အထူးအခြေအနေနှင့် ဆက်စပ်အကြောင်းအရာများတွင် မိမိတို့ကိုယ်ကို လူတို့ သာ၍ တွေ့ရှိပြီး ထိုသို့သော လောလောလတ်လတ် အခက်အခဲများတွင် မိမိတို့ကိုယ်ကို တွေ့ရှိရလေ သမ္မာတရားကို သာ၍ ရှာဖွေပြီး လိုက်စားသင့်ပေသည်။ ဤအရာကို လုပ်ဆောင်ခြင်းအားဖြင့်သာ အတိတ်တွင် သင် ကြားပြီးသည့် တရားဒေသနာများနှင့် သင် နားလည်ပြီးသည့် သမ္မာတရားတို့ အချည်းနှီးဖြစ်လိမ့်မည် မဟုတ်သကဲ့သို့ အကျိုးသက်ရောက်မှု ရှိလိမ့်မည်ဖြစ်သည်။ ဤသို့သော အခက်အခဲများတွင် မိမိကိုယ်ကို တွေ့ရှိရလေ သင်၏ ကိုယ်ပိုင်ဆန္ဒများကို သင် သာ၍ စွန့်လွှတ်သင့်ပြီး ဘုရားသခင်၏ စီစဉ်ညွှန်ကြားမှုများကို ကျိုးနွံနာခံသင့်သည်။ သင့်အတွက် ဤအခြေအနေမျိုးကို ပြင်ဆင်ခြင်းနှင့် ဤအနေအထားကို စီစဉ်ရာတွင် ဘုရားသခင်၏ ရည်ရွယ်ချက်မှာ စိတ်ဖိစီးခြင်း၊ သောကနှင့် စိုးရိမ်မှု စိတ်ခံစားချက်များထဲသို့ သင့်အား ကျဆင်းသွားစေဖို့ မဟုတ်သကဲ့သို့၊ နာမကျန်းမှု ကျရောက်သည့်အခါ သူ သင့်ကို ကုသပျောက်ကင်းစေလိမ့်မည်လောဆိုသည်ကို ကြည့်ဖို့ ဘုရားသခင်ကို သင် စစ်ဆေးကာ ထိုသို့ဖြင့် ကိစ္စရပ်၏ အမှန်တရားကို သိရှိရန် ကြိုးစားဖို့အလို့ငှာလည်း မဟုတ်ပေ။ ထိုသို့သော အခြေအနေများနှင့် အနေအထားများတွင် လက်တွေ့ကျသည့် သင်ခန်းစာများကို သင်ယူနိုင်ရန်၊ သမ္မာတရားနှင့် ဘုရားသခင်ကို ကျိုးနွံနာခံခြင်းထဲသို့ သာ၍ နက်ရှိုင်းသည့် ဝင်ရောက်မှု ရရှိရန်အလို့ငှာနှင့် လူများ၊ အဖြစ်အပျက်များနှင့် အမှုအရာများအားလုံးကို ဘုရားသခင် စီစဉ်ညွှန်ကြားပုံအား သာ၍ ရှင်းလင်းစွာနှင့် တိကျမှန်ကန်စွာ သင် သိရှိရန်အလို့ငှာ ဤအထူးအခြေအနေများနှင့် အနေအထားများကို သင့်အတွက် ဘုရားသခင် ပြင်ဆင်ပေးသည်။ လူ၏ ကံကြမ္မာများသည် ဘုရားသခင်၏ လက်တွင်ရှိပြီး ထိုအရာကို လူတို့ ခံစားနိုင်သည်ဖြစ်စေ၊ မခံစားနိုင်သည်ဖြစ်စေ၊ ထိုအရာကို ၎င်းတို့ အမှန်တကယ် သိသည်ဖြစ်စေ၊ မသိသည်ဖြစ်စေ ဘုရားသခင်ကို ကျိုးနွံနာခံသင့်ပြီး အတိုက်အခံမလုပ်သင့်၊ မငြင်းပယ်သင့်သကဲ့သို့ ဧကန်မုချ မစစ်ဆေးသင့်ပေ။ မည်သို့ပင်ဆိုစေ သင် သေဆုံးသွားနိုင်ပြီး သင် ဘုရားသခင်ကို အတိုက်အခံလုပ်၊ ငြင်းပယ်ကာ စစ်ဆေးပါက သင်၏ အဆုံးသတ်သည် မည်သည့်အရာ ဖြစ်လိမ့်မည်မှာ အလွန်သိသာပေသည်။ ဆန့်ကျင်ဘက်အနေဖြင့် အလားတူ အခြေအနေများနှင့် အနေအထားများတွင် သင်သည် အဖန်ဆင်းခံတစ်ဦးက ဖန်ဆင်းရှင်၏ စီစဉ်ညွှန်ကြားမှုများအား မည်သို့ ကျိုးနွံနာခံသင့်သည်ကို ရှာဖွေနိုင်ပါက၊ သင့်အတွက် ဘုရားသခင် ဖြစ်စေသည့် အခြေအနေများတွင် မည်သည့် သင်ခန်းစာများ သင်ယူရမည်ဆိုသည်နှင့် မည်သည့် ဖောက်ပြန်ပျက်စီးသော စိတ်သဘောထားများ သိရမည်ဆိုသည်တို့ကို ရှာဖွေနိုင်ပြီး ထိုသို့သော အခြေအနေများတွင် ဘုရားသခင်၏ ရည်ရွယ်ချက်များကို သင်နားလည်နိုင်ကာ ဘုရားသခင်၏ တောင်းဆိုချက်များကို ပြည့်မီရန် သင်၏ သက်သေခံချက်ကို ကောင်းမွန်စွာ သက်သေခံနိုင်ပါက ဤသည်မှာ သင်လုပ်ဆောင်သင့်သည့်အရာ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကို ဖတ်ပြီးတဲ့နောက် ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကို ကျွန်တော်ခံစားမိခဲ့တယ်။ ဘုရားသခင်ရဲ့ ရည်ရွယ်ချက်က ကျွန်တော့်ကို စိုးရိမ်ပူပန်မှုနဲ့ ပူဆွေးမှုဆိုတဲ့ အပျက်သဘောဆောင်တဲ့ စိတ်ခံစားချက်တွေထဲမှာ အသက်ရှင်နေစေဖို့မဟုတ်ဘဲ ကျွန်တော့်ကို ဆုတောင်းခွင့်၊ ကိုယ်တော့်ကို အားကိုးခွင့်နဲ့ ကိုယ်တော်ရဲ့ စီစဉ်ညွှန်ကြားခြင်းတွေ၊ အစီအစဉ်တွေကို ကျိုးနွံနာခံခွင့်ပေးဖို့ပဲ။ ဒီကိစ္စကနေတစ်ဆင့် ကျွန်တော် သမ္မာတရားကိုရှာဖွေနိုင်မယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး သိလာနိုင်မယ်။ ဘုရားသခင်က ကျွန်တော့်ရဲ့ ဖောက်ပြန်ပျက်စီးမှုကို သန့်စင်ပေးဖို့ ကျွန်တော့်ရဲ့ရောဂါကို အသုံးပြုနေတာဖြစ်ပြီး ဒါဟာ ကိုယ်တော့်ရဲ့ မေတ္တာပဲ။ ဘုရားသခင်ရဲ့ ရည်ရွယ်ချက်ကို နားလည်သွားတော့ သင်ခန်းစာယူနိုင်ဖို့ ဘုရားသခင် လမ်းပြပေးပါလို့ တောင်းလျှောက်ရင်း နေ့တိုင်းစပြီး ဆုတောင်းခဲ့တယ်။ ကျွန်တော့်ဇနီးကလည်း ဘုရားနှုတ်ကပတ်တော်တွေကို ကျွန်တော့်ကို ခဏခဏ ဖတ်ပြတယ်။ တဖြည်းဖြည်းနဲ့ ကျွန်တော် အရင်လို စိတ်မချမ်းမသာမဖြစ်တော့ဘဲ ကျွန်တော့်အခြေအနေက တော်တော်လေး ကောင်းလာတယ်။ နည်းနည်းကြာတော့ နောက်တစ်ခါ ဆေးစစ်ဖို့ ဆေးရုံပြန်သွားတဲ့အခါ အံ့ဩစရာကောင်းတာကကျွန်တော့်အမြင်အာရုံက ၀.၃ အထိ ရောက်နေခဲ့တယ်။ ကျွန်တော် မျက်မှန်တစ်လက်ထပ်လုပ်လိုက်တော့ ကွန်ပျူတာပေါ်က စာလုံးတွေကို နည်းနည်းပိုရှင်းရှင်းလင်းလင်း မြင်လာရပြီး စာရိုက်တာကိုလည်း သိပ်မထိခိုက်တော့ဘူး။

အဲဒီနောက်မှာ ကျွန်တော် စပြီး တွေးတောဆင်ခြင်လာတယ်၊ “ဒီရောဂါဝေဒနာကြောင့် ညည်းညူတာတွေ၊ နားလည်မှုလွဲမှားတာတွေ အများကြီးကို ငါ ထုတ်ဖော် ခဲ့တယ်၊ ငါ့ရဲ့ ဖောက်ပြန်ပျက်စီးတဲ့ စိတ်သဘောထားနဲ့ပတ်သက်တဲ့ ဘယ်လက္ခဏာကို ဆင်ခြင်သုံးသပ်သင့်လဲ” ပေါ့။ တစ်နေ့မှာ ဘုရားနှုတ်ကပတ်တော်ကို ကျွန်တော် ဖတ်ခဲ့တယ်။ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) “ထိုသို့သော လူတို့သည် ဘုရားသခင် နောက်လိုက်ရာတွင် ရိုးရှင်းသည့် ရည်မှန်းချက်တစ်ခုသာရှိပြီး၊ ယင်းရည်မှန်းချက်မှာ ကောင်းချီးမင်္ဂလာများ ရရှိရန်ဖြစ်သည်။ ထိုသို့သော လူတို့သည် ဤရည်မှန်းချက် တိုက်ရိုက် မပါဝင်သည့် အခြား မည်သည့်အရာကိုမျှ အလေးဂရုပြုဖို့ အပင်ပန်းမခံနိုင်ကြပေ။ ၎င်းတို့အဖို့ ကောင်းချီးမင်္ဂလာများရရှိရန် ဘုရားသခင်ကို ယုံကြည်ခြင်းထက် သာ၍ သဘာဝကျသည့် ရည်မှန်းချက် မရှိချေ။ ယင်းမှာ ၎င်းတို့ယုံကြည်ခြင်း၏ တကယ့်တန်ဖိုး ဖြစ်သည်။ တစ်စုံတစ်ရာသည် ဤရည်မှန်းချက်ကို မပံ့ပိုးပေးပါက၊ ၎င်းတို့သည် ထိုအရာအားဖြင့် လုံးဝ တို့ထိမခံရဘဲရှိမြဲ ရှိကြလေသည်။ ဤသည်မှာ ယနေ့ ဘုရားသခင်၌ ယုံကြည်သူအများစုနှင့် ပတ်သက်သည့် ကိစ္စရပ် ဖြစ်သည်။ ၎င်းတို့အနေဖြင့် ဘုရားသခင်၌ ယုံကြည်သည်နှင့်အမျှ၊ ဘုရားသခင်အတွက်လည်း ၎င်းတို့ အသုံးခံကြသောကြောင့်၊ ဘုရားသခင်ထံ မိမိတို့ကိုယ်ကို ဆက်ကပ် အပ်နှံကြပြီး ၎င်းတို့တာဝန်ကို ထမ်းဆောင်ကြသောကြောင့်၊ ၎င်းတို့၏ ရည်မှန်းချက်နှင့် ရည်ရွယ်ချက်တို့သည် သဘာဝကျပုံပေါ်လေသည်။ ၎င်းတို့သည် ၎င်းတို့၏ငယ်ရွယ်မှုကို စွန့်လွှတ်ကြသည်၊ မိသားစုနှင့် အသက်မွေးအလုပ်တို့ကို စွန့်ပစ်ပြီး၊ မိမိတို့ကိုယ်ကို အလုပ်များစေလျက် အိမ်နှင့်ဝေးရာတွင် နှစ်ပေါင်းများစွာပင် ကုန်ဆုံးကြလေသည်။ ၎င်းတို့၏ နောက်ဆုံးရည်မှန်းချက်ပန်းတိုင်အတွက်၊ ၎င်းတို့သည် မိမိတို့၏ ကိုယ်ပိုင်စိတ်ဝင်စားမှုများကို ပြောင်းလဲကြသည်၊ ဘဝအပေါ် ၎င်းတို့၏ အမြင်နှင့် ၎င်းတို့ ရှာဖွေသည့် ဦးတည်ချက်ကိုပင် ပြောင်းလဲကြသည်။ သို့ရာတွင် ဘုရားသခင်၌ ၎င်းတို့ယုံကြည်မှု၏ ရည်မှန်းချက်ကို မပြောင်းလဲနိုင်ကြပေ။...၎င်းတို့နှင့် အလွန်အနီးကပ် ဆက်စပ်သည့် အကျိုးကျေးဇူးများမှလွဲ၍၊ ဘုရားသခင်ကို မည်သည့်အခါကမျှ နားမလည်ဖူးသော သူတို့က ဘုရားအတွက် အလွန်များလှစွာ ပေးဆပ်ရမည့် အခြားအကြောင်းရင်းတစ်ခုတလေ ရှိနိုင်မည်လော။ ဤတွင် ယခင်က အမည်မဖော်နိုင်ခဲ့သည့် ပြဿနာတစ်ရပ်ကို ငါတို့ ရှာဖွေ တွေ့ရှိပေသည်။ လူသား၏ ဘုရားသခင်နှင့် ဆက်ဆံရေးမှာ ပကတိ မိမိ၏ကိုယ်ကျိုးစီးပွားတစ်ခုမျှသာ ဖြစ်ပေသည်။ ယင်းသည် ကောင်းချီးမင်္ဂလာများ လက်ခံရရှိသူနှင့် ပေးသူတို့အကြား ဆက်ဆံရေးတစ်ခု ဖြစ်သည်။ ရှင်းရှင်းပြောပါက၊ အလုပ်သမားတစ်ဦးနှင့် အလုပ်ရှင်တစ်ဦးတို့အကြား ဆက်ဆံရေးဖြစ်၏။ အလုပ်သမားသည် အလုပ်ရှင် ချပေးသော ဆုလာဘ်များကို လက်ခံရရှိရန်သာ အလုပ်ကြိုးစားလုပ်သည်။ ထိုသို့သော ဆက်ဆံရေးတစ်ရပ်တွင် ချစ်ခင်ခြင်းမရှိပေ၊ အကျိုးစီးပွားကို အရင်းခံသော ဆက်ဆံရေးတစ်ခု၊ အပေးအယူသာ ရှိသည်။ ချစ်ခြင်း သို့မဟုတ် အချစ်ခံရခြင်းမရှိ၊ ပေးကမ်းစွန့်ကြဲခြင်းနှင့် သနားကရုဏာသာ ရှိသည်။ နားလည်မှုမရှိ၊ ခိုကိုးရာမဲ့သော၊ မျိုသိပ်ထားသော နာကြည်းမှုနှင့် လှည့်ဖြားခြင်းသာ ရှိသည်။ ရင်းနှီးမှုမရှိ၊ ဖြတ်သန်းမရနိုင်သည့် ကွာဟချက်သာ ရှိသည်။ အမှုအရာများက ဤအဆင့်သို့ ရောက်ပြီးဖြစ်သဖြင့်၊ မည်သူသည် ထိုသို့သော လမ်းကြောင်းတစ်ခုကို ပြောင်းပြန် လှည့်နိုင်မည်နည်း။ ဤဆက်ဆံရေးက မည်မျှ ကြောက်မက်ဖွယ်ဖြစ်လာပြီး ဖြစ်သည်ကို လူမည်မျှက အမှန်တကယ် နားလည်နိုင်စွမ်းရှိသနည်း။ လူများသည် ကောင်းချီးမင်္ဂလာခံစားရခြင်း၏ ဝမ်းမြောက်မှုတွင် မိမိတို့ကိုယ်ကိုယ် နှစ်မြုပ်ထားသည့်အခါ၊ ဘုရားသခင်နှင့် ထိုသို့သော ဆက်ဆံရေးက မည်မျှရှက်ဖွယ်ကောင်းပြီး မြင်မကောင်း ရှုမကောင်း ဖြစ်သည်ကို မည်သူမျှ စိတ်မကူးနိုင်ဟု ငါယုံကြည်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) ဘုရားသခင်က ကျွန်တော့်ရဲ့ အခြေအနေ အတိအကျကို ဖော်ထုတ်ခဲ့တယ်။ ဘုရားသခင်ကို နှစ်ချီ ယုံကြည်ခဲ့ရာမှာ ကျွန်တော်ဟာ အိမ်နဲ့အလုပ်အကိုင်ကို စွန့်လွှတ်၊ ဒုက္ခဆင်းရဲခံ၊ ကိုယ့်ကိုယ်ကိုယ် အသုံးခံခဲ့တာတွေအားလုံးဟာ ကောင်းချီးမင်္ဂလာတွေရဖို့၊ ကယ်တင်ခြင်းခံရဖို့နဲ့ ကောင်းကင်နိုင်ငံတော်ထဲ ဝင်စားဖို့အတွက်ပဲ ဖြစ်ခဲ့တယ်။ ဘုရားသခင်ကို စတွေ့ခဲ့တဲ့အချိန်ကို ပြန်တွေးကြည့်လိုက်တော့၊ ကိုယ့်တာဝန်ထမ်းဆောင်ပြီး အမှုအရာတွေကိုစွန့်လွှတ်၊ ကိုယ့်ကိုယ်ကိုယ်အသုံးခံနေသရွေ့ ဘုရားသခင်ရဲ့ ကောင်းချီးတွေကို သေချာပေါက်ရရှိမယ်လို့ ကျွန်တော်ယုံကြည်ခဲ့တယ်။ ဒီအကြောင်းကြောင့်ပဲ ကျွန်တော်ဟာ ကိုယ့်တာဝန်ကို တက်တက်ကြွကြွ ထမ်းဆောင်ခဲ့ပြီး ကိုယ့်တာဝန်မနှောင့်နှေးစေဖို့ ကိုယ့်စီးပွားရေးကိုတောင် စွန့်လွှတ်ခဲ့တယ်။ ကျွန်တော့်မှာ အဆုံးမရှိတဲ့ခွန်အားတွေရှိတယ်လို့ ခံစားခဲ့ရပြီး ကျွန်တော့်ရဲ့ တစ်ခုတည်းသောပန်းတိုင်က ကောင်းချီးတွေကို လိုက်စားဖို့ပဲ။ နောက်ပိုင်းမှာ ကျွန်တော့်ဘယ်ဘက်မျက်လုံးက ရောဂါဖြစ်ပြီး အမြင်အာရုံကျဆင်းသွားပေမဲ့ ကိုယ့်တာဝန်ကိုတော့ ဇွဲရှိရှိ ဆက်လုပ်ခဲ့တယ်။ ကျွန်တော်ထင်ခဲ့တာက ဘုရားသခင်ဟာ ကျွန်တော် ကိုယ့်တာဝန်မှာ ဇွဲရှိပြီး ကိုယ်တော့်ကို ကျိုးနွံနာခံတာကို ထောက်ထားလို့ ကျွန်တော့်မျက်စိကို ကုသပေးလိမ့်မယ်၊ နောင်တစ်ချိန်မှာ ကောင်းမွန်တဲ့ပန်းတိုင်တစ်ခုကို ပေးလိမ့်မယ်လို့ပဲ။ မထင်မှတ်ဘဲနဲ့ ကျွန်တော့်ဘယ်ဘက်မျက်လုံးက မကောင်းလာတဲ့အပြင် ညာဘက်မျက်လုံးပါ ရေတိမ်ဖြစ်လာခဲ့တယ်။ ကျွန်တော် ဘာကိုမှမမြင်ရတော့ဘဲ ဘာတာဝန်မှ မထမ်းဆောင်နိုင်တော့ဘူး။ ကောင်းချီးမင်္ဂလာတွေ ရဖို့ မျှော်လင့်ချက်မရှိတော့တာကို မြင်လိုက်ရတဲ့အခါ ကျွန်တော် အရမ်းကို နာကျင်ပူဆွေးခဲ့ပြီး ဘုရားသခင်အပေါ် နားလည်မှုလွဲမှားတာတွေ၊ ညည်းညူတာတွေနဲ့ ပြည့်နှက်နေခဲ့တယ်။ စိတ်ထဲမှာ ဘုရားသခင်နဲ့ ငြင်းခုံနေပြီး ကျွန်တော့်ကိုကုသပေးဖို့ တောင်းဆိုနေခဲ့တယ်။ ဘုရားနှုတ်ကပတ်တော်ရဲ့ တရားစီရင်မှုနဲ့ ဖော်ထုတ်မှုကနေ ကျွန်တော်ဟာ ကိုယ့်တာဝန်ထမ်းဆောင်တာကိုသုံးပြီး ကောင်းကင်နိုင်ငံတော်ရဲ့ ကောင်းချီးတွေအတွက် အလဲအလှယ်လုပ်ဖို့ ကြိုးစားနေခဲ့မှန်း၊ ဘုရားသခင်နဲ့ ကျွန်တော့်ရဲ့ဆက်ဆံရေးဟာ ပွင့်ပွင့်လင်းလင်း ကိုယ်ကျိုးရှာမှုသက်သက်ပဲဖြစ်မှန်း နောက်ဆုံးမှာ မြင်ခဲ့ရတယ်။ ကိုယ့်တာဝန်ထမ်းဆောင်ခဲ့တဲ့ နှစ်တွေတစ်လျှောက်လုံးမှာ ကျွန်တော်ဟာ သမ္မာတရားကို မလိုက်စားခဲ့ဘဲ ကျွန်တော့်ရဲ့ဖောက်ပြန်ပျက်စီးတဲ့ စိတ်သဘောထားကလည်း သိပ်မပြောင်းလဲခဲ့ဘူး။ ကျွန်တော် ဒုက္ခခံပြီး အဖိုးအခပေးဆပ်ခဲ့တာတွေရဲ့ နောက်ကွယ်မှာ ဘုရားသခင်နဲ့ အပေးအယူလုပ်ဖို့ ကွယ်ဝှက်ထားတဲ့ ကြိုးပမ်းမှုတွေပဲ ရှိခဲ့တယ်။ ကျွန်တော်ဟာ ဘုရားသခင်အပေါ် တောင်းဆိုမှုတွေ၊ လှည့်ဖြားမှုတွေနဲ့ ပြည့်နေပြီး စိတ်ရင်းမှန် တစ်စက်မှမရှိခဲ့ဘူး။ နောက်ပိုင်းမှာ ကျွန်တော် စပြီးရှာဖွေခဲ့တယ်၊ “ကျွန်တော့်ယုံကြည်ခြင်းမှာ ကောင်းချီးတွေကို အမြဲတောင့်တနေရတဲ့ အကြောင်းရင်းက ဘာလဲ” ပေါ့။

တစ်နေ့မှာ ဘုရားနှုတ်ကပတ်တော်ကို ကျွန်တော် ဖတ်ခဲ့တယ်။ “လူတို့ လုပ်ဆောင်သမျှတိုင်းတွင် ၎င်းတို့အနေဖြင့် ဆုတောင်းနေသည်ဖြစ်စေ၊ မိတ်သဟာယပြုနေသည်ဖြစ်စေ၊ တရားဟောနေသည်ဖြစ်စေ ၎င်းတို့၏ လိုက်စားမှုများ၊ အတွေးများနှင့် ပြင်းပြသောဆန္ဒများ၊ ဤအရာများအားလုံးသည် ဘုရားသခင်အပေါ် တောင်းဆိုချက်များဖြစ်ပြီး သူ့ထံမှ အမှုအရာများကို တောင်းခံရန် ကြိုးပမ်းမှုများဖြစ်သည်။ ထိုအရာများအားလုံးကို ဘုရားသခင်ထံမှ တစ်စုံတစ်ရာ ရရှိရမည့် မျှော်လင့်ချက်ဖြင့် လူတို့က လုပ်ဆောင်ကြခြင်း ဖြစ်သည်။ လူအချို့က ‘ဤသည်မှာ လူသားသဘာဝဖြစ်သည်’ဟု ဆိုကြသည်၊ ယင်းမှာ မှန်ပေ၏။ ထို့အပြင် လူတို့က ဘုရားသခင်အပေါ် အလွန်များလွန်းသည့် တောင်းဆိုချက်များ ပြုလုပ်ခြင်းနှင့် အလွန်များလွန်းသည့် လွန်ကဲသော စိတ်ဆန္ဒများရှိခြင်းတို့က လူတို့သည် အသိတရားနှင့် အသိစိတ် အမှန်တကယ် ကင်းမဲ့ကြကြောင်း သက်သေပြပေသည်။ ၎င်းတို့အားလုံးသည် မိမိတို့ကိုယ်ကျိုးအတွက် အမှုအရာများကို တောင်းဆိုကာ တောင်းခံနေကြသည်၊ သို့မဟုတ် မိမိတို့အတွက် ငြင်းခုံပြီး ဆင်ခြေများရှာဖွေရန် ကြိုးစားနေကြသည်။ ၎င်းတို့သည် ဤအရာအားလုံးကို မိမိတို့အတွက် လုပ်ဆောင်ကြသည်။ အမှုအရာများစွာတွင် လူတို့ လုပ်ဆောင်သည့်အရာမှာ လုံးဝ အသိစိတ်မဲ့သည်ကို မြင်နိုင်သည်။ ယင်းမှာ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသည့် ဆိုးယုတ်သော ဆင်ခြင်တွေးခေါ်မှုစနစ်သည် လူ၏ သဘာဝ ဖြစ်လာနှင့်ပြီးဖြစ်ကြောင်း ပြည့်စုံသော သက်သေဖြစ်သည်။ လူတို့က ဘုရားသခင်အပေါ် အလွန်များသည့် တောင်းဆိုချက်များ ပြုခြင်းက မည်သည့် ပြဿနာကို ဖော်ပြပါသနည်း။ လူတို့သည် စာတန်၏ ဖောက်ပြန်ပျက်စီးခြင်းကို အတိုင်းအတာတစ်ခုထိ ခံရပြီးဖြစ်ကြောင်းနှင့် ဘုရားသခင်ကို ၎င်းတို့၏ ယုံကြည်မှုတွင် သူ့ကို ဘုရားအဖြစ် လုံးဝ သဘောမထားကြကြောင်းကို ဖော်ပြပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတို့သည် ဘုရားသခင်ကို အလွန်မြောက်မြားစွာ တောင်းဆိုကြသည်) “၎င်းတို့မည်မျှ စစ်ကြောခံရစေကာမူ စိတ်နှလုံးထဲတွင် ဘုရားသခင်ရှိထားသူများ၏ သစ္စာခံခြင်းသည် မပြောင်းမလဲ ရှိနေသည်။ သို့သော် ၎င်းတို့၏ စိတ်နှလုံးထဲတွင် ဘုရားသခင်မရှိသော သူများအတွက်၊ ဘုရားသခင်၏ အမှုသည် ၎င်းတို့ဇာတိပကတိအတွက် အကျိုးမပြုသည်နှင့်တစ်ပြိုင်နက် ဘုရားသခင်နှင့်ဆိုင်သည့် ၎င်းတို့၏အမြင်ကို ၎င်းတို့ ပြောင်းလဲကြပြီး၊ ဘုရားသခင်ထံမှပင် စွန့်ခွာကြလေသည်။ ထိုသို့သောသူများသည် အဆုံးတွင် မြဲမြံစွာ မရပ်တည်မည့်သူများ၊ ဘုရားသခင်၏ ကောင်းချီးမင်္ဂလာများကိုသာ ရှာဖွေပြီး မိမိတို့ကိုယ်ကို ဘုရားသခင်အတွက် အသုံးခံရန်နှင့် မိမိတို့ကိုယ်ကို သူ့အဖို့ ဆက်ကပ်ရန် ဆန္ဒမရှိကြသူများ ဖြစ်သည်။ ထိုသို့သော ယုတ်ညံ့သည့်လူများအားလုံးသည် ဘုရားသခင်၏အမှု အဆုံးသတ်သို့ ရောက်လာသည့်အချိန်တွင် နှင်ထုတ်ခံရလိမ့်မည်ဖြစ်ပြီး၊ မည်သည့် စာနာထောက်ထားခြင်းနှင့်မျှ မထိုက်တန်ကြချေ။ လူ့သဘာဝ မရှိသူများသည် ဘုရားသခင်ကို အမှန်တကယ် ချစ်နိုင်စွမ်း မရှိကြချေ။ ပတ်ဝန်းကျင်က လုံခြုံပြီး စိတ်ချရသောအခါ၊ သို့မဟုတ် အကျိုးအမြတ်များ ရှိသည့်အခါတွင်၊ ၎င်းတို့သည် ဘုရားသခင်ကို လုံးဝ နာခံကြသော်လည်း၊ ၎င်းတို့ ဆန္ဒရှိသည့်အရာသည် အထိခိုက် ခံရသည့်အခါ သို့မဟုတ် နောက်ဆုံးတွင် ငြင်းဆန်ခြင်းခံရသည့်အခါတွင်၊ ချက်ချင်း ပုန်ကန်ကြလေသည်။ တစ်ညတာ အချိန်လေးတွင်ပင်၊ ၎င်းတို့သည် ယုတ္တိယုတ္တာ သို့မဟုတ် အကြောင်းပြချက် မရှိဘဲ၊ ယမန်နေ့က ၎င်းတို့၏ ကျေးဇူးရှင်ကို ၎င်းတို့ အသေအကြေတိုက်မည့် ရန်သူအဖြစ် ရုတ်တရက် ဆက်ဆံရင်း၊ ပြုံးရွှင်နေသည့်၊ ‘စိတ်နှလုံးကောင်း’ ရှိသည့် ပုဂ္ဂိုလ်အဖြစ်မှ ကြည့်ရဆိုးပြီး ရက်စက်ကြမ်းကြုတ်သည့် လူသတ်သမားအဖြစ်သို့ ပြောင်းလဲ သွားနိုင်လေသည်။ မျက်တောင်ပင်မခတ်ဘဲ သတ်ဖြတ်မည့် ဤမကောင်းဆိုးဝါးများကို မနှင်ထုတ်လျှင်၊ ၎င်းတို့သည် ကွယ်ဝှက်သော အန္တရာယ်ဖြစ်လာမည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အမှုနှင့် လူ၏လက်တွေ့လုပ်ဆောင်မှု) ကျွန်တော့်ရဲ့ ကောင်းချီးတွေကို အဆက်မပြတ်လိုက်စားနေမှုဟာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “လူဆိုတာကြံရင်းသေကြသလို ငှက်ဆိုတာပျံရင်းသေကြတယ်” နဲ့ “ဆုလာဘ်မရှိဘဲ လုံးဝ မလုပ်နှင့်” ဆိုတဲ့ စာတန်ဆန်တဲ့ အဆိပ်အတောက်တွေနဲ့ အသက်ရှင်နေတာကနေ မြစ်ဖျားခံတယ်ဆိုတာကို ဘုရားနှုတ်ကပတ်တော်တွေက ကျွန်တော့်ကို နားလည်စေခဲ့တယ်။ ကျွန်တော်လုပ်ခဲ့သမျှအားလုံးက ကိုယ့်အတွက် အကျိုးရှိစေဖို့ ရည်ရွယ်ခဲ့ပြီး ကျွန်တော့်ရဲ့သဘာဝက တော်တော်ကို လောဘကြီးပြီး တစ်ကိုယ်ကောင်းဆန်ခဲ့တယ်။ ကျွန်တော် ဘုရားသခင်ရဲ့ နောက်ဆုံးသောကာလ အမှုတော်ကို စလက်ခံခဲ့တုန်းက၊ ဘုရားသခင်ဟာ လူသားကိုကယ်တင်ဖို့ သူ့အမှုရဲ့ နောက်ဆုံးအဆင့်ကို လုပ်ဆောင်နေမှန်း၊ ဘုရားကိုယုံကြည်ပြီး ကိုဘ့်တာဝန်ထမ်းဆောင်မှသာ ကယ်တင်ခြင်းခံရပြီး ကျန်ရစ်နိုင်မယ့် အခွင့်အရေးရှိမယ်ဆိုတာကို သိခဲ့ရတယ်။ ဒါကို တစ်သက်မှာတစ်ခါသာရတဲ့ အခွင့်အရေးအဖြစ် ကျွန်တော်မြင်ခဲ့ပြီး ကိုယ့်စီးပွားရေးကို မတွေဝေဘဲ စွန့်လွှတ်တဲ့အပြင် အချိန်ပြည့်တာဝန်ထမ်းဆောင်ဖို့ ရွေးချယ်ခဲ့တယ်။ ကောင်းချီးတွေနဲ့ အကျိုးအမြတ်တွေအတွက်သာ မဟုတ်ရင် ကျွန်တော့်မှာ အဲဒီလောက် စိတ်အားထက်သန်မှု ရှိခဲ့မှာမဟုတ်ဘူး။ နှစ်တွေတစ်လျှောက်လုံး မျက်လုံးတစ်ဖက်တည်းနဲ့ပဲ ရှင်းရှင်းလင်းလင်း မြင်နိုင်ပေမဲ့ ကျွန်တော် ကိုယ့်တာဝန်ကို ဇွဲရှိရှိ ဆက်လုပ်ခဲ့တယ်၊ ဒီလိုလုပ်တော့ ကယ်တင်ခြင်းခံရပြီး ကောင်းမွန်တဲ့ပန်းတိုင်တစ်ခု ရရှိမယ်လို့ တွေးခဲ့တယ်။ ကျွန်တော် ဘုရားသခင်ကို အလုပ်ရှင်တစ်ယောက်လို သဘောထားခဲ့ပြီး တာဝန်နည်းနည်းထမ်းဆောင်ပြီးတာနဲ့ အရှက်မရှိဘဲ ဘုရားသခင်ဆီက ကောင်းချီးတွေနဲ့ ကတိတော်တွေကို တောင်းဆိုခဲ့တယ်၊ ဘုရားသခင်ဆီကနေ အကျိုးအမြတ်ဘယ်လိုရနိုင်မလဲဆိုတာကိုပဲတွေးတယ်။ ကျွန်တော့်ညာဘက်မျက်လုံးက ရောဂါဖြစ်ပြီး မျက်စိကွယ်တဲ့အပြင် ဘာတာဝန်မှ မထမ်းဆောင်နိုင်တော့မယ့် အလားအလာနဲ့ ရင်ဆိုင်ရတဲ့အခါ ကျွန်တော်ဟာ အသုံးမကျတဲ့သူတစ်ယောက်ဖြစ်လာပြီး ဖယ်ရှားရှင်းလင်းခံရတော့မယ်လို့ ထင်ခဲ့တယ်။ ကျွန်တော့်ရဲ့နှစ်ပေါင်းများစွာ ကြိုးစားအားထုတ်မှုနဲ့ အသုံးခံမှုတွေအားလုံး အလဟဿဖြစ်သွားနိုင်တယ်၊ ကောင်းချီးတွေရဖို့ မျှော်လင့်ချက် ပျက်စီးသွားနိုင်တယ်လို့ ခံစားခဲ့ရတယ်။ ဒါကြောင့် ကျွန်တော် လက်ကိုမခံနိုင်ဘဲ ဘုရားသခင်အပေါ် နားလည်မှုလွဲမှားတာတွေ၊ ညည်းညူတာတွေနဲ့ ပြည့်နေခဲ့တယ်။ ဘာဖြစ်လို့ ကိုယ်တော်ဟာ ကျွန်တော့်အပေါ်မှာ ဒီလိုရောဂါမျိုး ကျရောက်စေခဲ့သလဲဆိုပြီးတောင် မေးခွန်းထုတ်ခဲ့တယ်။ ကျွန်တော့်ရဲ့ ဒီအပြုအမူတွေက ဘုရားသခင်ဖော်ထုတ်ခဲ့တဲ့ အတိုင်း တိတိကျကျပဲ။ “လူ့သဘာဝ မရှိသူများသည် ဘုရားသခင်ကို အမှန်တကယ် ချစ်နိုင်စွမ်း မရှိကြချေ။ ပတ်ဝန်းကျင်က လုံခြုံပြီး စိတ်ချရသောအခါ၊ သို့မဟုတ် အကျိုးအမြတ်များ ရှိသည့်အခါတွင်၊ ၎င်းတို့သည် ဘုရားသခင်ကို လုံးဝ နာခံကြသော်လည်း၊ ၎င်းတို့ ဆန္ဒရှိသည့်အရာသည် အထိခိုက် ခံရသည့်အခါ သို့မဟုတ် နောက်ဆုံးတွင် ငြင်းဆန်ခြင်းခံရသည့်အခါတွင်၊ ချက်ချင်း ပုန်ကန်ကြလေသည်။ တစ်ညတာ အချိန်လေးတွင်ပင်၊ ၎င်းတို့သည် ယုတ္တိယုတ္တာ သို့မဟုတ် အကြောင်းပြချက် မရှိဘဲ၊ ယမန်နေ့က ၎င်းတို့၏ ကျေးဇူးရှင်ကို ၎င်းတို့ အသေအကြေတိုက်မည့် ရန်သူအဖြစ် ရုတ်တရက် ဆက်ဆံရင်း၊ ပြုံးရွှင်နေသည့်၊ ‘စိတ်နှလုံးကောင်း’ ရှိသည့် ပုဂ္ဂိုလ်အဖြစ်မှ ကြည့်ရဆိုးပြီး ရက်စက်ကြမ်းကြုတ်သည့် လူသတ်သမားအဖြစ်သို့ ပြောင်းလဲ သွားနိုင်လေသည်။” ကျွန်တော့်ယုံကြည်ခြင်းမှာ ဘုရားသခင်ကို ဘုရားသခင်အဖြစ် လုံးဝဆက်ဆံခဲ့တာမဟုတ်ဘူး။ ကျွန်တော့်ရဲ့ တာဝန်ကို ကောင်းချီးတွေနဲ့ ကောင်းကင်နိုင်ငံတော်ထဲဝင်ရောက်ခွင့်အတွက် အလဲအလှယ်လုပ်တဲ့ ပစ္စည်းတစ်ခုအဖြစ် သဘောထားခဲ့တယ်။ အနှစ်သာရအနေနဲ့ ကျွန်တော်ဟာ ဘုရားသခင်ကို အသုံးချပြီး ပရိယာယ်သုံးဖို့ ကြိုးစားနေခဲ့တာပဲ၊ ကြီးမားတဲ့ကောင်းချီးတွေအတွက် ကိုယ့်ရဲ့အဖိုးအခပေးဆပ်မှုနဲ့ ကြိုးစားအားထုတ်မှုကို သုံးပြီး လဲလှယ်နိုင်မယ်လို့တွေးရင်းပေါ့။ ကျွန်တော့်မှာ ဘယ်လိုလုပ်ပြီး လူ့သဘာဝ ဒါမှမဟုတ် ဆင်ခြင်တုံတရား ရှိနိုင်မှာလဲ။ ဒီစမ်းသပ်မှုကျရောက်လာတဲ့အခါ ဘုရားသခင်ကို ဘယ်လိုစိတ်ကျေနပ်အောင်လုပ်မလဲဆိုတာကို ကျွန်တော်မတွေးဘဲ ကိုယ့်ရဲ့အနာဂတ်နဲ့ ပန်းတိုင်အတွက်ပဲ စိုးရိမ်ခဲ့တယ်။ ကျွန်တော်ဟာ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ။ ကျွန်တော် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ချိန်ကစပြီး ဘုရားနှုတ်ကပတ်တော်ရဲ့ ရေလောင်းခြင်းနဲ့ ထောက်ပံ့ကျွေးမွေးခြင်းကို ခံခဲ့ရတယ်၊ ဘုရားသခင်က ကျွန်တော့်ကို ကိုယ့်တာဝန်ထမ်းဆောင်ဖို့ အခွင့်အရေးတွေလည်း ပေးခဲ့တယ်၊ ကိုယ့်တာဝန်ထမ်းဆောင်ရင်းနဲ့ သမ္မာတရားရဲ့ ကဏ္ဍအမျိုးမျိုးကို တဖြည်းဖြည်းနားလည်ပြီး ရရှိစေခဲ့တယ်။ ဒါတွေအားလုံးဟာ ကျွန်တော့်အတွက် ဘုရားသခင်ရဲ့ မေတ္တာနဲ့ ကယ်တင်ခြင်းပဲ၊ ဒါပေမဲ့ ကျွန်တော်ကတော့ ကိုယ့်တာဝန်ကို ကောင်းချီးတွေရဖို့အတွက် ခုတုံးတစ်ခုလို သဘောထားပြုမူခဲ့တယ်။ ဒါဟာ ဘုရားသခင်အတွက် တကယ်ကို စက်ဆုပ်ရွံရှာစရာကောင်းပြီး မုန်းတီးစရာကောင်းလိုက်တာ။ ပေါလုပြောခဲ့တာကို ကျွန်တော်တွေးမိတယ်၊ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) ပေါလုက သူ့ရဲ့ကြိုးစားအားထုတ်မှုနဲ့ ပေးဆပ်ခဲ့တဲ့အဖိုးအခကိုသုံးပြီး ဘုရားသခင်ဆီက ဖြောင့်မတ်ခြင်းသရဖူကို တောင်းဆိုခဲ့တယ်၊ ဘုရားသခင်ကသာ သူ့ကိုမပေးရင် မဖြောင့်မတ်ရာကျမယ်လို့ ပြောခဲ့ပြီး ဘုရားသခင်ကို ပေါ်ပေါ်တင်တင် အော်ဟစ်ဆန့်ကျင်ခဲ့တယ်။ ဒါဟာ ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့တာဖြစ်လို့ ပေါလုဟာ ဘုရားသခင်ရဲ့ အပြစ်ဒဏ်ပေးတာကို ခံခဲ့ရတယ်။ အခု ကျွန်တော်လျှောက်နေတဲ့လမ်းက ပေါလုရဲ့လမ်းကြောင်းအတိုင်း မဟုတ်ဘူးလား။ ကျွန်တော်သာ နောင်တမရရင် နောက်ဆုံးမှာ ငရဲမှာ အပြစ်ဒဏ်ခံရမှာပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်တော် ထပ်ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဘုရားနှုတ်ကပတ်တော်တွေက သိပ်ကိုရှင်းလင်းတာပဲ။ တာဝန်ဆိုတာ လူကိုပေးတဲ့ ဘုရားသခင်ရဲ့ တာဝန်ပေးစေခိုင်းချက်ဖြစ်ပြီး ဖန်ဆင်းခံတစ်ယောက်ရဲ့ ရှောင်လွှဲလို့မရတဲ့ တာဝန်ပဲ။ ဒီထဲမှာ ကိုယ်ကျိုးရှာတဲ့ ရည်ရွယ်ချက်တွေ ဒါမှမဟုတ် မသန့်စင်မှုတွေ မရှိသင့်ဘူး။ သားသမီးတွေက မိဘကို လုပ်ကျွေးပြုစုတာဟာ လုံးဝ သဘာဝကျပြီး ကျိုးကြောင်းခိုင်လုံမျှတသလိုပဲ၊ ဒီထဲမှာ အကျိုးအမြတ်ရှာမှု မရှိသင့်ဘူး။ ဒါ့အပြင် လူတစ်ယောက် ကယ်တင်ခြင်းခံရမလားဆိုတာက ကိုယ့်တာဝန်ထမ်းဆောင်နေတုန်းမှာ သမ္မာတရားကို လိုက်စားတာမျိုး ရှိမရှိ၊ လူတွေနဲ့ အမှုအရာတွေကို ဘုရားနှုတ်ကပတ်တော်တွေအတိုင်း ရှုမြင်တာမျိုး ရှိမရှိ၊ ပြီးတော့ သူ့ရဲ့ဖောက်ပြန်ပျက်စီးတဲ့ စိတ်သဘောထားက သန့်စင်ပြောင်းလဲခြင်း ခံရနိုင်တာမျိုး ရှိမရှိ ဆိုတဲ့အပေါ်မှာ မူတည်တယ်။ တစ်ယောက်ယောက်က ဘုရားသခင်ရဲ့ တောင်းဆိုချက်တွေအတိုင်း ကောင်းကောင်းမွန်မွန် ကျင့်ကြံပြုမူပြီး ကိုယ့်အလုပ်တွေကို တာဝန်သိသိနဲ့ ထမ်းဆောင်နိုင်မယ်ဆိုရင်၊ ဖန်ဆင်းခံတစ်ယောက်ရဲ့နေရာမှာရပ်တည်ပြီး ကိုယ့်တာဝန်ကို ကောင်းကောင်း ဖြည့်ဆည်းနိုင်ရင်၊ ဘယ်လောက်ကြီးမားတဲ့ စမ်းသပ်မှုတွေ၊ စစ်ဆေးခြင်းတွေပဲ ကျရောက်ပါစေ၊ နားလည်မှုလွဲမှားတာတွေ၊ ညည်းညူတာတွေမရှိဘဲ ဘုရားသခင်ရဲ့ စီစဉ်ညွှန်ကြားခြင်းတွေနဲ့ အစီအစဉ်တွေကို ခြွင်းချက်မရှိ ကျိုးနွံနာခံနိုင်မယ်၊ နောက်ဆုံးမှာ ဘုရားသခင်ကို ကျိုးနွံနာခံခြင်းနဲ့ ကြောက်ရွံ့ခြင်းကို ရရှိနိုင်မယ်ဆိုရင် အဲဒီလိုလူမျိုးဟာ ကယ်တင်ခြင်းခံရနိုင်ပြီး နောက်ဆုံးမှာ ကျန်ရစ်မယ့်သူပဲ။ လူတစ်ယောက်က ကိုယ့်တာဝန်ထမ်းဆောင်နိုင်ရုံနဲ့ သူ့ရဲ့ဖောက်ပြန်ပျက်စီးတဲ့ စိတ်သဘောထားက တစ်စက်မှမပြောင်းလဲရင်တောင် ကယ်တင်ခြင်းခံရနိုင်တယ်ဆိုတာမျိုး မဟုတ်ဘူး၊ အဲဒီအမြင်က လုံးဝကို ကျွန်တော့်ရဲ့ ကိုယ်ပိုင်အယူအဆနဲ့ စိတ်ကူးသက်သက်ပဲဖြစ်ပြီး လုံးဝကို ယုတ္တိမရှိဘူး။ အဲဒီအချိန်ကစပြီး ကျွန်တော့်အပေါ်ကျရောက်လာတဲ့ အရာအားလုံးမှာ ဘုရားသခင်ရဲ့ ရည်ရွယ်ချက်တွေကို ရှာဖွေပြီး သမ္မာတရားကိုလိုက်စားဖို့၊ ဘုရားသခင်ရဲ့ ကယ်တင်ခြင်းကို ပြန်ဆပ်ဖို့ ကိုယ့်တာဝန်ကို ကောင်းကောင်း ဖြည့်ဆည်းဖို့ ဆန္ဒရှိခဲ့တယ်။ အဲဒီနောက်ပိုင်းမှာ ကျွန်တော့်အခြေအနေက တော်တော်လေး ပြောင်းလဲသွားတယ်။ တစ်ခါတလေ တရားဒေသနာတွေကို ခဏဖတ်ပြီးရင် မျက်စိက ဝါးလာပြီး နားရပေမဲ့ အရင်ကလိုမျိုး စိတ်ထဲမှာ အဲဒီလောက် ပူဆွေးမှု မခံစားရတော့ဘူး။

ကျွန်တော် ကိုးကွယ်ဝတ်ပြုတဲ့အချိန်မှာ ဒီဘုရားနှုတ်ကပတ်တော်အပိုဒ်တွေကို ကျွန်တော်ဖတ်ခဲ့တယ်။ ဘုရားသခင်က ပြောသည် “နာမကျန်းဖြစ်ခြင်းအကြောင်းကို ငါတို့ ပြောဆိုဆွေးနွေးနေခြင်း ဖြစ်သည်။ ဤသည်မှာ မိမိတို့၏ တစ်သက်တာအတွင်း လူအများစု တွေ့ကြုံရမည့် တစ်စုံတစ်ရာဖြစ်သည်။ ထို့ကြောင့် မည်သည့် အချိန်၊ သို့မဟုတ် မည်သည့် အသက်အရွယ်တွင် လူတို့၏ ခန္ဓာကိုယ်များကို ဖိစီးမည့် နာမကျန်းဖြစ်ခြင်း အမျိုးအစားနှင့် ၎င်းတို့၏ ကျန်းမာရေးက မည်ကဲ့သို့ဖြစ်မည်ဆိုသည်တို့မှာ ဘုရားသခင် စီစဉ်ထားသည့် အရာအားလုံးဖြစ်ပြီး လူတို့သည် မိမိတို့ကိုယ်တိုင်အတွက် ဤအရာများကို ဆုံးဖြတ်၍မရနိုင်ပေ။ လူတစ်ဦး မွေးဖွားလာသည့်အချိန်ကဲ့သို့ပင်ဖြစ်သည်၊ ၎င်းသည် မိမိကိုယ်တိုင်အတွက် မဆုံးဖြတ်နိုင်ပေ။ ထို့ကြောင့် သင့်ကိုယ်သင်အတွက် ဆုံးဖြတ်၍မရနိုင်သည့် အရာများနှင့်ပတ်သက်၍ စိတ်ဖိစီး၊ သောကရောက်ပြီး စိုးရိမ်ခြင်းသည် မိုက်မဲသည် မဟုတ်လော။ (မိုက်မဲပါသည်။) လူတို့သည် မိမိတို့ဘာသာ ဖြေရှင်းနိုင်သည့် အရာများကို ဖြေရှင်းခြင်းအား အစပြုသင့်ပြီး မိမိတို့ဘာသာ မလုပ်ဆောင်နိုင်သည့် အရာများအတွက်မူ ဘုရားသခင်ကို စောင့်ဆိုင်းသင့်၏။ လူတို့သည် ဘုရားသခင်ကို တိတ်ဆိတ်စွာ ကျိုးနွံနာခံပြီး ၎င်းတို့ကို ကွယ်ကာရန် တောင်းလျှောက်သင့်သည်။ ဤသည်မှာ လူတို့ရှိသင့်သည့် တွေးခေါ်မှု အလေ့အထဖြစ်သည်။ နာမကျန်းဖြစ်ခြင်းက အမှန်တကယ် ထိုးနှက်ပြီး သေခြင်းက အမှန်တကယ် နီးကပ်လာသည့်အခါတွင် လူတို့သည် ကျိုးနွံနာခံသင့်ပြီး ဘုရားသခင်ကို စောဒကမတက်သင့်၊ သို့မဟုတ် မပုန်ကန်သင့်၊ သို့မဟုတ် ဘုရားသခင်ကို ပြစ်မှားစော်ကားသည့်အရာများ၊ သို့မဟုတ် သူ့ကို တိုက်ခိုက်သည့်အရာများအား မပြောဆိုသင့်ပေ။ ထိုအစား လူတို့သည် အဖန်ဆင်းခံများအဖြစ် ရပ်တည်ပြီး ဘုရားသခင်ထံမှ လာသည့်အရာအားလုံးကို တွေ့ကြုံကာ အသိအမှတ်ပြုသင့်သည်။ ၎င်းတို့သည် အမှုအရာများကို ၎င်းတို့ကိုယ်တိုင်အတွက် ရွေးချယ်ရန် မကြိုးစားသင့်ပေ။ ဤသည်မှာ သင်၏ ဘဝကို တန်ဖိုးတက်စေသည့် အထူးအတွေ့အကြုံတစ်ခု ဖြစ်သင့်ပြီး ထိုအရာမှာ သေချာပေါက် မကောင်းသည့် အရာတစ်ခု မဟုတ်၊ မှန်သလော။ ထို့ကြောင့် နာမကျန်းဖြစ်ခြင်းနှင့် ပတ်သက်လာသည့်အခါ လူတို့သည် ပထမဦးစွာ နာမကျန်းဖြစ်ရခြင်း ဇာစ်မြစ်နှင့် ပတ်သက်၍ ၎င်းတို့၏ မှားယွင်းသော အတွေးများနှင့် အမြင်များကို ဖြေရှင်းသင့်ပြီး ထို့နောက်တွင် ဤအရာနှင့်ပတ်သက်၍ ၎င်းတို့ စိုးရိမ်ကြလိမ့်မည် မဟုတ်တော့ပေ။ ထို့အပြင် လူတို့သည် သိသည့်အရာ၊ သို့မဟုတ် မသိသည့်အရာများကို ထိန်းချုပ်ပိုင်ခွင့်မရှိကြသကဲ့သို့ ဤအရာများအားလုံးသည် ဘုရားသခင်၏ အချုပ်အခြာအာဏာအောက်တွင် ရှိကြသည်နှင့်အမျှ ထိုအရာများကို ၎င်းတို့ ထိန်းချုပ်နိုင်စွမ်းလည်း မရှိကြချေ။ လူတို့ ရှိသင့်သည့် သဘောထားနှင့် လက်တွေ့လုပ်ဆောင်မှု စည်းမျဉ်းများမှာ စောင့်ဆိုင်းပြီး ကျိုးနွံနာခံရန် ဖြစ်သည်။ လက်တွေ့လုပ်ဆောင်ရန် သိနားလည်ခြင်းမှ အားလုံးကို သမ္မာတရား စည်းမျဉ်းများနှင့်အညီ လုပ်ဆောင်သင့်သည်။ ဤသည်မှာ သမ္မာတရား လိုက်စားရန် ဖြစ်၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) “ထို့ကြောင့် မည်သို့ သင် ရွေးချယ်သင့်ပြီး နာမကျန်းဖြစ်လာခြင်း ကိစ္စကို မည်သို့ သင် ချဉ်းကပ်သင့်သနည်း။ အလွန်ရိုးရှင်းပြီး လိုက်လျှောက်ရမည့် လမ်းကြောင်းတစ်ခု ရှိ၏။ သမ္မာတရားကို လိုက်စားလော့။ သမ္မာတရားကို လိုက်စားပြီး ဘုရားနှုတ်ကပတ်တော်များနှင့် သမ္မာတရား စည်းမျဉ်းများအတိုင်း ကိစ္စရပ်ကို မှတ်ယူလော့။ ဤသည်မှာ လူတို့ရှိသင့်သည့် သိနားလည်မှု ဖြစ်သည်။ ပြီးလျှင် သင် မည်သို့ လက်တွေ့လုပ်ဆောင်သင့်သနည်း။ ဤအတွေ့အကြုံအားလုံးကို သင် ယူပြီး သင် ရရှိပြီးသည့် သိနားလည်မှုနှင့် သင် နားလည်ပြီးဖြစ်သည့် သမ္မာတရားစည်းမျဉ်းများကို သမ္မာတရားနှင့် ဘုရားနှုတ်ကပတ်တော်များအတိုင်း လက်တွေ့လုပ်ဆောင်ကာ ထိုအရာများကို သင်၏ လက်တွေ့အရှိတရားနှင့် အသက်ဖြစ်စေခြင်း ဖြစ်သည်။ ဤသည်မှာ ရှုထောင့်တစ်ခု ဖြစ်သည်။ နောက်ထပ်ရှုထောင့်တစ်ခုမှာ သင်၏ တာဝန်ကို သင်စွန့်ပစ်ရမည်မဟုတ်။ သင် နာမကျန်းဖြစ်သည်ဖြစ်စေ၊ နာကျင်မှုဝေဒနာခံစားရသည်ဖြစ်စေ ထွက်သက်တစ်ခု ကျန်ရှိသရွေ့၊ သင် အသက်ရှင်နေသေးသရွေ့၊ သင်စကားပြောပြီး လမ်းလျှောက်နေသေးသရွေ့ သင်၏ တာဝန်ကို ထမ်းဆောင်ရန် သင့်တွင် အားအင်ရှိနေပြီး အသိတရားရှိရှိ လက်တွေ့ကျသော စိတ်နေသဘောထားဖြင့် သင်၏ တာဝန်ကို ထမ်းဆောင်ရာတွင် ကောင်းမွန်စွာ ပြုမူသင့်သည်။ အဖန်ဆင်းခံတစ်ဦး၏ တာဝန်၊ သို့မဟုတ် ဖန်ဆင်းရှင်က သင့်ကို ပေးထားသည့် တာဝန်ကို သင်စွန့်ပစ်ရမည်မဟုတ်။ သင် မသေသေးသရွေ့ သင်၏ တာဝန်ကို သင် ဖြည့်ဆည်းသင့်ပြီး ကောင်းမွန်စွာ ပြီးစီးအောင်လုပ်သင့်သည်။ လူအချို့က ‘ကိုယ်တော် ပြောသည့် ဤအရာများသည် သိပ်ငဲ့ကွက်ခြင်း မရှိပါ။ ကျွန်ုပ် နေမကောင်းဖြစ်နေပြီး ခံရခက်သည်’ဟု ပြောကြသည်။ သင့်အတွက် ခက်ခဲသည့်အခါ အနားယူနိုင်ပြီး မိမိကိုယ်ကို ဂရုစိုက်ကာ ကုသမှု ခံယူနိုင်သည်။ သင်၏ တာဝန်ကို သင် ထမ်းဆောင်ရန် ဆန္ဒရှိနေဆဲဖြစ်ပါက သင်၏ အလုပ်ပမာဏကို သင် လျှော့ချနိုင်ပြီး သင်၏ နာလန်ထူမှုကို မထိခိုက်သည့် သင့်တော်သော တာဝန်တစ်ခုခုကို သင်ထမ်းဆောင်နိုင်သည်။ ဤအရာက သင်၏ စိတ်နှလုံးတွင် သင်၏တာဝန်ကို မစွန့်ပစ်သေးကြောင်း၊ သင်၏ စိတ်နှလုံးသည် ဘုရားသခင်ထံမှ သွေဖည်ခြင်း မရှိသေးကြောင်း၊ သင့်စိတ်နှလုံးတွင် ဘုရားသခင်၏ နာမကို မစွန့်ပစ်သေးကြောင်းနှင့် သင်၏ စိတ်နှလုံးတွင် သင့်တော်သော အဖန်ဆင်းခံတစ်ဦးဖြစ်ရန် ဆန္ဒကို မစွန့်ပစ်သေးကြောင်း သက်သေပြလိမ့်မည်။ လူအချို့က ‘ထိုအရာအားလုံးကို ကျွန်ုပ် လုပ်ဆောင်ပြီးဖြစ်သည်။ ထို့ကြောင့် ဘုရားသခင်က ကျွန်ုပ်ထံမှ နာမကျန်းမှုကို ယူဆောင်သွားလိမ့်မည်လော’ဟု ဆိုကြသည်။ သူယူဆောင်မည်လော။ (သေချာပေါက် ယူဆောင်မည် မဟုတ်ပါ။) သင့်ထံမှ ထိုနာမကျန်းမှုကို ဘုရားသခင်သည် ယူဆောင်သွားသည်ဖြစ်စေ၊ မယူဆောင်သွားသည်ဖြစ်စေ၊ ဘုရားသခင်က သင့်ကို ကုသပျောက်ကင်းစေသည်ဖြစ်စေ၊ မပျောက်ကင်းစေသည်ဖြစ်စေ သင် လုပ်ဆောင်သည့် အရာသည် အဖန်ဆင်းခံတစ်ဦး လုပ်ဆောင်သင့်သည့် အရာဖြစ်သည်။ ရုပ်ပိုင်းအရ သင်၏ တာဝန်ကို သင်ထမ်းဆောင်နိုင်စွမ်း ရှိသည်ဖြစ်စေ၊ မရှိသည်ဖြစ်စေ၊ အလုပ်တစ်ခုခုကို သင် တာဝန်ယူနိုင်သည်ဖြစ်စေ၊ မယူနိုင်သည်ဖြစ်စေ၊ သင်၏ ကျန်းမာရေးက သင်၏ တာဝန်ကိုထမ်းဆောင်ရန် အခွင့်ပေးသည်ဖြစ်စေ၊ မပေးသည်ဖြစ်စေ သင်၏ စိတ်နှလုံးက ဘုရားထံမှ သွေဖည်သွားရမည်မဟုတ်သကဲ့သို့ သင်၏ စိတ်နှလုံးတွင် သင်၏ တာဝန်ကို သင် မစွန့်ပစ်ရပေ။ ဤနည်းဖြင့် သင်သည် သင်၏ တာဝန်များ၊ သင်၏ ဝတ္တရားများနှင့် သင်၏ အလုပ်ကို ဖြည့်ဆည်းလိမ့်မည်။ ဤသည်မှာ သင် စွဲကိုင်သင့်သည့် သစ္စာရှိခြင်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကနေတစ်ဆင့် လူတစ်ယောက်ဟာ ဘဝရဲ့ ဘယ်အဆင့်မှာပဲ ရောဂါဝေဒနာ ဒါမှမဟုတ် အခက်အခဲကို ကြုံတွေ့ရပါစေ၊ အားလုံးဟာ ဘုရားသခင်ရဲ့ အချုပ်အခြာအာဏာအောက်မှာရှိပြီး ဘုရားသခင်က စီစဉ်ထားတာဖြစ်တယ်၊ အားလုံးမှာ အဓိပ္ပာယ်ရှိတယ်ဆိုတာကို ကျွန်တော်တွေ့ခဲ့ရတယ်။ ကျွန်တော့်လိုပေါ့၊ မျက်စိကွယ်လုနီးပါးဖြစ်စေခဲ့တဲ့ ဒီမျက်စိရောဂါသာ မဖြစ်ခဲ့ဘူးဆိုရင် ကျွန်တော်ဟာ ဘုရားသခင်နဲ့ အပေးအယူလုပ်ဖို့ ကြိုးစားတဲ့ ကိုယ့်ရဲ့စက်ဆုပ်စရာကောင်းတဲ့ ရည်ရွယ်ချက်ကို ဘယ်တော့မှ သိခဲ့မှာမဟုတ်ဘူး၊ ကျွန်တော်ဟာ ပေါလုရဲ့လမ်းကြောင်းအတိုင်း တစ်လျှောက်လုံး လျှောက်နေခဲ့မှန်း ပိုတောင်သိခဲ့မှာမဟုတ်ဘဲ နောက်ဆုံးမှာ ဘုရားသခင်ကို အတိုက်အခံလုပ်လို့ အပြစ်ဒဏ်ပေးတာခံခဲ့ရမှာပဲ။ အဲဒီအချိန်အတွင်းမှာ ကျွန်တော်ဟာ ဝမ်းနည်းပူဆွေးမှုတွေ၊ နာကျင်မှုတွေနဲ့ ပြည့်နေခဲ့ပေမဲ့ အဲဒါက ကျွန်တော့်ကို ကိုယ့်ကိုယ်ကိုယ် ဆင်ခြင်သုံးသပ်ပြီး သိလာစေခဲ့တယ်၊ ကျွန်တော့်အသက်တာမှာ တိုးတက်မှုတချို့ ရရှိခဲ့တယ်။ ဒါတွေအားလုံးဟာ ဘုရားသခင်ရဲ့ ကျေးဇူးတော်ပဲ။ သက်သောင့်သက်သာရှိတဲ့ ပတ်ဝန်းကျင်မှာ ဒီအရာတွေကို ကျွန်တော် ဘယ်တော့မှ သိရှိခဲ့မှာမဟုတ်ဘူး။ ကျွန်တော် ယောဘကိုလည်း တွေးမိတယ်၊ သူက ဘုရားသခင်ကို ကြောက်ရွံ့ခဲ့တယ်။ သူဟာ တကယ်ကို ကြီးမားတဲ့ စမ်းသပ်မှုတွေ၊ စစ်ဆေးခြင်းတွေနဲ့ ရင်ဆိုင်ခဲ့ရတဲ့အခါ သူ့ရဲ့ဥစ္စာပစ္စည်းအားလုံးကို ဓားပြတွေလုသွားတယ်၊ သူ့သားသမီးတွေ သေဆုံးသွားတယ်၊ သူကိုယ်တိုင်လည်း တစ်ကိုယ်လုံး အနာစိမ်းတွေ ပေါက်နေခဲ့တယ်။ သူဟာ ပြာပုံထဲမှာထိုင်ပြီး သူ့ရဲ့အနာတွေကို အိုးခြမ်းပဲ့နဲ့ ကုတ်ခြစ်ပြီး သူ့ရဲ့နာကျင်မှုကို သက်သာအောင်လုပ်ခဲ့တာတောင် သူဟာ နှုတ်နဲ့ မပြစ်မှားခဲ့ဘူး။ သူ့ဇနီးက ဘုရားသခင်ရဲ့နာမကို စွန့်ပယ်ဖို့ပြောတာ၊ သူ့မိတ်ဆွေသုံးယောက်က သူ့ကိုဝေဖန်ကဲ့ရဲ့တာတွေ ကြုံရတဲ့အခါမှာတောင် သူဟာ ဘုရားသခင်ကို မညည်းညူခဲ့ဘူး။ သူက ဒီလိုတောင် ပြောခဲ့တယ်။ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘဝတ္ထု ၁:၂၁) “ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော။” (ယောဘဝတ္ထု ၂:၁၀) ယောဘဟာ ဘုရားသခင်ကို ကျိုးနွံနာခံတာကိုရပ်ရမဲ့အစား၊ ဘုရားသခင် စီစဉ်ညွှန်ကြားခြင်းရဲ့ ပြုသမျှကိုခံတာကို ရပ်ရမဲ့အစား ကိုယ့်ကိုယ်ကိုယ် ကျိန်ဆဲဖို့ကို ပိုနှစ်သက်ခဲ့တယ်၊ ဒီလိုနဲ့ စာတန်ကို အရှက်ရစေခဲ့တယ်။ ပြီးတော့ ပေတရုလည်း ရှိသေးတယ်၊ သူဟာ ခုနစ်နှစ်တာကာလအတွင်းမှာ စမ်းသပ်မှုတွေ၊ စစ်ဆေးခြင်းတွေ ရာပေါင်းများစွာကို တွေ့ကြုံခဲ့ပြီး တစ်လျှောက်လုံး သမ္မာတရားကို လိုက်စားတဲ့လမ်းကြောင်းပေါ်မှာ လျှောက်လှမ်းခဲ့တယ်။ သူဟာ ကိုယ့်ကိုယ်ကိုယ် ဆင်ခြင်သုံးသပ်ပြီး သိဖို့ အာရုံစိုက်ခဲ့တယ်၊ အရာရာတိုင်းမှာ ဘုရားသခင်ရဲ့ ရည်ရွယ်ချက်တွေကို အထမြောက်ဖို့ ကြိုးစားခဲ့တယ်။ နောက်ဆုံးမှာ သူဟာ ဘုရားသခင်ကို အဆုံးစွန်ထိ ချစ်မြတ်နိုးလာပြီး သေသည့်တိုင်အောင် ကျိုးနွံနာခံခဲ့တယ်။ ယောဘရော ပေတရုရော ဘုရားသခင်ဆီက ဘာတောင်းဆိုမှု၊ တောင်းလျှောက်မှုမှ မလုပ်ခဲ့ကြဘူး၊ သူတို့ဘယ်လိုအဆုံးသတ်မျိုး ရမလဲဆိုတာကိုလည်း လုံးဝမစိုးရိမ်ခဲ့ကြဘူး။ သူတို့တွေးခဲ့သမျှက ဘုရားသခင်ကို ဘယ်လိုကျိုးနွံနာခံပြီး စိတ်ကျေနပ်အောင်လုပ်မလဲဆိုတာပဲ၊ နောက်ဆုံးမှာ သူတို့ဟာ ဘုရားသခင်အတွက် သူတို့ရဲ့သက်သေခံချက်မှာ ခိုင်ခိုင်မာမာ ရပ်တည်ခဲ့ကြပြီး စာတန်ကို လုံးဝအရှက်ရစေခဲ့တယ်။ ဒီလူတွေအားလုံးဟာ ကျွန်တော်အတုယူသင့်တဲ့ စံနမူနာတွေပဲ။ ကျွန်တော် သန္နိဋ္ဌာန်တစ်ခုကို ခိုင်ခိုင်မာမာ ချခဲ့တယ်။ “ငါ့မှာ ငါ့တာဝန်ကိုထမ်းဆောင်ဖို့ အခွင့်အရေးရှိနေသရွေ့၊ စာလုံးတွေကို မြင်နိုင်နေသေးသရွေ့၊ ကျွန်တော့်လက်တွေက စာရိုက်နိုင်သေးသရွေ့၊ စိတ်ကြည်လင်နေသေးသရွေ့ ကျွန်တော့်တာဝန်မှာ အစွမ်းကုန် ကြိုးစားသွားမယ်။ တစ်နေ့မှာ ကျွန်တော် မျက်စိကွယ်သွားပြီး ကိုယ့်တာဝန်ကိုမထမ်းဆောင်နိုင်တော့ရင်တောင်မှ ကျိုးနွံနာခံဖို့ ဆန္ဒရှိနေဦးမှာပါ။ မျက်စိမမြင်ရရင်တောင်မှ ဘုရားနှုတ်ကပတ်တော် ရွတ်ဖတ်တာတွေကို နားထောင်လို့ရတယ်၊ စိတ်ထဲမှာ ကိုယ်တော့်နှုတ်ကပတ်တော်တွေကို တွေးတောဆင်ခြင်လို့ရတယ်၊ ပြီးတော့ ကျွန်တော့်ရဲ့ အတွေ့အကြုံဆိုင်ရာ နားလည်သဘောပေါက်မှုတွေကို ဇနီးနဲ့ကလေးတွေကို နှုတ်နဲ့ပြန်ပြောပြလို့ရတယ်၊ ဒါဆိုရင် သူတို့က ကျွန်တော့်အတွက် အတွေ့အကြုံဆိုင်ရာ သက်သေခံချက် ဆောင်းပါးတွေရေးဖို့ ကူညီပေးနိုင်တယ်။ ကိုယ်တော့်ရဲ့ မိတ်သဟာယကို နားထောင်ရအောင် ဘုရားသခင်ရှေ့မှာ ကိုယ့်ကိုယ်ကိုယ် ငြိမ်သက်စေဖို့ကိုလည်း ကျွန်တော် အာရုံစိုက်မယ်၊ ပြီးတော့ ကိုယ့်ကိုယ်ကိုယ် ဆင်ခြင်သုံးသပ်ပြီး သိဖို့နဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ ဘုရားနှုတ်ကပတ်တော်တွေကို အားကိုးမယ်” လို့ပေါ့။ အဲဒီနောက်ပိုင်းအချိန်တွေမှာ ကျွန်တော်ဟာ ဇနီးနဲ့အတူ စုဝေးပွဲတွေတက်ဖို့၊ ဘုရားနှုတ်ကပတ်တော်တွေကို ဖတ်ဖို့ စာဖတ်မျက်မှန်ကို တပ်ခဲ့တယ်။ နေ့တိုင်း တရားဒေသနာတွေကို ဆက်ရေးခဲ့ပြီး အချိန်ရတဲ့အခါ အတွေ့အကြုံဆိုင်ရာ သက်သေခံချက် ဆောင်းပါးတွေကိုလည်း ရေးခဲ့တယ်။ ကွန်ပျူတာကို အကြာကြီးကြည့်လို့ မျက်စိဝါးလာတဲ့အခါ မျက်စဉ်းခတ်ပြီး ခဏနားလိုက်တယ်၊ သက်သာသွားတာနဲ့ ကိုယ့်တာဝန်ကို ဆက်လုပ်တယ်။ မျက်စိခွဲစိတ်ပြီး နှစ်လလောက်အကြာမှာ ဆေးရုံကို နောက်ဆက်တွဲကုသမှုအတွက် သွားခဲ့ပြီး ဆရာဝန်က လေဆာကုထုံးနဲ့ ကုသပေးခဲ့တယ်။ ဒါက ကျွန်တော့်မျက်လုံးထဲက ဖန်ရည်ကြည်နောက်ကျိတာတချို့ကို ရှင်းလင်းပေးလိုက်ပြီး အနီးအနားက အရာတွေကို အရင်ကထက် အများကြီး ပိုရှင်းရှင်းလင်းလင်း မြင်လာရတယ်။ ကွန်ပျူတာပေါ်က စာတွေကိုကြည့်ဖို့ စာဖတ်မျက်မှန် မလိုတော့ဘူး၊ စာလုံးအသေးလေးတွေကိုတောင် ရှင်းရှင်းလင်းလင်း မြင်နိုင်ခဲ့တယ်။ ကျွန်တော် တကယ်ကို စိတ်လှုပ်ရှားသွားပြီး ကိုယ်တော့်ကျေးဇူးတော်အတွက် ဘုရားသခင်ကို စိတ်နှလုံးအကြွင်းမဲ့ ကျေးဇူးတင်ခဲ့တယ်။

ဒီအတွေ့အကြုံကတစ်ဆင့် ကျွန်တော့်ယုံကြည်ခြင်းမှာ ဘုရားသခင်နဲ့ အပေးအယူလုပ်ဖို့ ကြိုးစားခဲ့တာဟာ ဘယ်လောက်တောင် တစ်ကိုယ်ကောင်းဆန်ပြီး စက်ဆုပ်စရာကောင်းလဲဆိုတာကို နားလည်လာခဲ့တယ်။ ကျွန်တော့်ကို ကိုယ့်ကိုယ်ကိုယ် နားလည်သဘောပေါက်မှုတချို့ရစေပြီး ပြောင်းလဲမှုတချို့ကို ဖြစ်စေခဲ့တာဟာ ဘုရားသခင်ရဲ့ နှုတ်ကပတ်တော်တွေပါပဲ။ ကျွန်တော် ဘုရားသခင်ကို စိတ်ရင်းမှန်နဲ့ ကျေးဇူးတင်ပါတယ်။


၃၇။ ဘုရားသခင်အတွက် စွန့်လွှတ်ခြင်းနှင့် အသုံးခံခြင်းတို့သည် ကောင်းချီးပြန်ရသင့်ပါသလား

နင်ယု၊ တရုတ်ပြည်

၂၀၂၂ ခုနှစ်တုန်းက အသင်းတော်တစ်ခုမှာ အစ်မ ကောလီနဲ့ ကျွန်မ ဆုံခဲ့တယ်။ ကျွန်မတို့ စကားပြောတဲ့အခါ သူက ပြီးခဲ့တဲ့ဆယ်နှစ်တုန်းက တာဝန်ထမ်းဆောင်ဖို့ အိမ်ကထွက်လာပြီး ဒီနှစ်တွေတစ်လျှောက်လုံး ခေါင်းဆောင် ဒါမှမဟုတ် အမှုဆောင်အနေနဲ့ အစေခံခဲ့တယ်ဆိုတာ သိလိုက်ရတယ်။ အသင်းတော်က ရေလောင်းဖို့နဲ့ ပံ့ပိုးဖို့လိုတိုင်း သူက အမြဲတမ်း တက်တက်ကြွကြွ ပူးပေါင်းဆောင်ရွက်တယ်။ ပြီးတော့ အခက်အခဲတွေကို ကြံ့ကြံ့ခံပြီး အဖိုးအခပေးနိုင်ခဲ့တယ်။ ဒါပေမဲ့ မကြာသေးခင်ကနှစ်တွေမှာ သူ့လက်မောင်းက အန္တရာယ်ရှိတဲ့ အကျိတ် ပေါက်လာပြီး သုံးနှစ်အတွင်း ခွဲစိတ်မှု လေးကြိမ်တောင် လုပ်ခဲ့ရတယ်။ ဒါကိုကြားတော့ ကျွန်မ အရမ်းကို စိတ်မသက်မသာခံစားခဲ့ရတယ်။ “ဒီအစ်မက ဘုရားသခင်ကို တကယ်ယုံကြည်တယ်။ ပြီးတော့ သူက တာဝန်မှာ စွန့်လွှတ်နိုင်တယ်၊ သူ့ကိုယ်သူ အသုံးခံနိုင်တယ်၊ အခက်အခဲကို ကြံ့ကြံ့ခံပြီး အဖိုးအခပေးနိုင်တယ်။ ဘုရားက သူ့ကို စောင့်ရှောက်ပြီး ကာကွယ်ရမဲ့အစား ဘာဖြစ်လို့ အဲဒီလို ဆိုးရွားတဲ့ ရောဂါတစ်ခုကို ရခွင့်ပေးရတာလဲ။ ငါလည်း နှစ်ချီ စွန့်လွှတ်ပြီး ကိုယ့်ကိုယ်ကိုယ် အသုံးခံပြီးပြီ။ ငါ့ယောကျ်ားရဲ့ ညှဉ်းပန်းနှိပ်စက်တာ ခံရတုန်းကတောင် တာဝန်ကို မစွန့်လွှတ်ခဲ့ဘူး။ အခု ငါ့အသက် ၅၀ နီးပါးရှိပြီ၊ ဇာတ်ကြောတက်တာတွေ၊ ပခုံးနာတာတွေက ပိုဆိုးလာနေပြီ။ နောင်ကျရင် ဘုရားသခင်က ငါ့ကို ဘေးကင်းအောင် ထားပါ့မလားဆိုတာတောင် မသိတော့ဘူး။ တစ်နေ့နေ့ကျရင် ငါလည်း သူလိုမျိုး ဆိုးရွားတဲ့ ရောဂါတစ်ခု ဖြစ်ရင် ဘယ်လိုလုပ်မလဲ” ပေါ့။ အဲဒါနဲ့ပတ်သက်လို့ ကျွန်မ နောက်ထပ် ဘာတစ်ခုမှ မတွးရဲတော့သလို နည်းနည်း စိတ်ဓာတ်မကျဘဲ မနေနိုင်အောင်ဖြစ်ခဲ့တယ်။ အဲဒီအတောအတွင်းမှာ ကောလီရဲ့ အခြေအနေနဲ့ပတ်သက်လို့ ကျွန်မ ဆက်တိုက်ကို စိုးရိမ်နေမိတယ်။ သူ နာကျင်ခံစားနေရတဲ့ကြားကနေ သမ္မာတရားကို ရှာဖွေပြီး ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားကို ဆင်ခြင်သုံးသပ်ပြီး နားလည်သဘောပေါက်နေတယ်၊ ဘုရားသခင်ကို မညည်းညူဘဲ ကျိုးနွံနာခံနိုင်ပြီး သူ့တာဝန်ကို တတ်နိုင်သလောက် အကောင်းဆုံး ထမ်းဆောင်နေတုန်းပဲဆိုတာ သိလိုက်ရတဲ့အခါ သူ့ရဲ့ စစ်မှန်တဲ့ ယုံကြည်ခြင်းနဲ့ ဘုရားအတွက် သူအသုံးခံခဲ့တာတွေ အားလုံးကို ထောက်ထားပြီး သူ့ကို ဘုရားက ကွယ်ကာမယ်၊ သူ့ရောဂါကို ပျောက်ကင်းစေမယ်လို့ ကျွန်မဘာသာ မျှော်လင့်နေခဲ့မိတာကို တွေ့ရတယ်။ အဲဒီနောက်ပိုင်း ကျွန်မတို့ တွေ့ကြတဲ့အခါတိုင်း ကျွန်မ ပထမဆုံးလုပ်တာက သူ့အခြေအနေကို မေးတာပါပဲ။ တစ်ခါတုန်းကတော့ စိုးရိမ်ရလောက်အောင် အခြေအနေဆိုးတာမျိုး ဘာမှမရှိတော့ဘူးလို့ ဆရာဝန်က ပြောတဲ့အကြောင်း အစ်မကောလီက ကျွန်မကို ပြောပြတယ်။ ဒီသတင်းကြားတော့ ကျွန်မ အထူးတလည်ကို ဝမ်းသာသွားပြီး တွေးမိတာက “ဘုရားသခင်က သူ့အတွက် ကိုယ့်ကိုယ်ကိုယ် စစ်မှန်စွာ အသုံးခံတဲ့သူတွေကို တကယ် စောင့်ရှောက်တဲ့ပုံပဲ။ ဒီအဆင့်မှာရှိတဲ့ ဘုရားရဲ့အမှုတော်က ကျေးဇူးတော်ခေတ်မှာ ရောဂါငြိမ်းစေပြီး နတ်ဆိုးနှင်ထုတ်တဲ့ သခင်ယေရှုရဲ့ အမှုလိုမျိုး မဟုတ်ပေမဲ့ ဘုရားသခင်ရဲ့ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုနဲ့ စစ်ဆေးခြင်း အမှုတော်ကလည်း သူ့ရဲ့ ကောင်းချီးတွေ ပါရှိတာပဲလေ။ လူတွေက ဖျားနာနေချိန်မှာ သင်ခန်းစာယူသရွေ့၊ ဘုရားသခင်ကို မညည်းညူဘဲ ကိုယ်တော့်အတွက် သက်သေခံချက်မှာ ခိုင်မာစွာ ရပ်တည်သရွေ့ ကိုယ်တော်က သူတို့ကို ဘေးကင်းလုံခြုံအောင် စောင့်ရှောက်ဦးမှာပဲ။ ယောဘက ဘုရားသခင်ရဲ့ စမ်းသပ်မှုတွေကို ဖြတ်သန်းရတုန်းကလိုမျိုးပေါ့။ သူက ပိုင်ဆိုင်မှုတွေအများကြီးနဲ့ သားသမီးအားလုံးကို ဆုံးရှုံးခဲ့ရပြီး သူ့ခန္ဓာကိုယ်က အနာစိမ်းတွေနဲ့ ဖုံးလွှမ်းနေခဲ့ပေမဲ့၊ ဒါပေမဲ့ သူက မညည်းညူဘဲ ဘုရားသခင်ရဲ့ နာမတော်ကို ချီးမွမ်းခဲ့ပြီး ဘုရားသခင်အတွက် သက်သေခံချက်မှာ ခိုင်မာစွာ ရပ်တည်ခဲ့တယ်။ နောက်ဆုံးကျတော့ သူ့ရောဂါပျောက်ကင်းသွားပြီး ဘုရားသခင်က သူ့ကို အရင်ကထက်တောင် ပိုများတဲ့ စည်းစိမ်တွေနဲ့ ကောင်းချီးပေးခဲ့တယ်။ သူ့သားသမီးတွေကလည်း ပိုချောမောလှပပြီး သူ့သက်တမ်းကလည်း နှစ်ဆတိုးခဲ့တာလေ။ ဘုရားသခင်က အရမ်းဖြောင့်မတ်တာပဲ” ပေါ့။ ဒီလိုတွေးလိုက်တော့ ကျွန်မရဲ့ စိတ်မချမ်းမသာဖြစ်တာတွေ ချက်ချင်း ပျောက်သွားပြီး တာဝန်မှာ ပြန်အားအင်ပြည့်လာသလို ခံစားလိုက်ရတယ်။

ကျွန်မ အံ့သြသွားတာက နောက်ထပ်လနည်းနည်းအကြာမှာ အစ်မကောလီရဲ့ ကင်ဆာရောဂါ ပြန်ဖြစ်လာပြီး လက်မောင်းဖြတ်ပစ်လိုက်ရတယ်လို့ ကြားလိုက်ရတာပါပဲ။ ကျွန်မ ငိုင်သွားတယ်။ “ရလဒ်က ဘယ်လိုလုပ် ဒီလိုဖြစ်ရတာလဲ။ ကောလီက ဘုရားကို တကယ်ယုံကြည်ပြီး ဥစ္စာပစ္စည်းတွေ စွန့်လွှတ်ခဲ့သလို နှစ်ချီပြီး ကိုယ့်ကိုယ်ကိုယ် အသုံးခံခဲ့တဲ့အပြင်၊ သူ အကြီးအကျယ် နေမကောင်းဖြစ်တုန်းကတောင် ဘုရားသခင်ကို သစ္စာမဖောက်ဘဲ တတ်နိုင်သလောက် တာဝန်ထမ်းဆောင်ခဲ့တာလေ။ ဘာဖြစ်လို့ ဘုရားသခင်က သူ့ကို လုံးဝ ပျောက်ကင်းအောင် မကုပေးခဲ့တာလဲ။ သူက ဘာလို့များ လက်မောင်း ဖြတ်ပစ်လိုက်ရတာလဲ” ပေါ့။ ကျွန်မ အဲဒါကို နားမလည်နိုင်ခဲ့ဘူး။ “သူက သက်သေခံချက်မှာ ခိုင်မာစွာ ရပ်တည်ခဲ့တာပဲ၊ ဘာလို့ ဘုရားသခင်က သူ့ကို မကွယ်ကာခဲ့တာလဲ။ ဥစ္စာပစ္စည်းတွေ စွန့်လွှတ်ပြီး ကိုယ့်ကိုယ်ကိုယ် အသုံးခံတာက ဘုရားသခင်ရဲ့ စောင့်ရှောက်၊ ကွယ်ကာမှုကို အာမမခံတဲ့ပုံပဲ။ သူ့ကို တကယ် ယုံကြည်ပြီး ကိုယ့်ကိုယ်ကိုယ် စွန့်လွှတ်အသုံးခံတဲ့သူတွေကိုတောင် ဘုရားသခင်က အထူးဆုတွေ၊ ကောင်းချီးတွေ မပေးဘူးပဲ။ ဘုရားသခင်ကို ယုံကြည်တာက အစ်မကောလီလိုမျိုး အဆုံးသတ်ရမယ်ဆိုရင် ဒါက တန်ကို မတန်တာပါ” ပေါ့။ အဲဒီအချိန်တုန်းက ဒီလိုရလဒ်မျိုးကို ကျွန်မ လက်မခံနိုင်ခဲ့ဘူး။ ဘုရားသခင်နဲ့ပတ်သက်တဲ့ ကျွန်မရဲ့ အယူအဆတွေ၊ အထင်လွဲမှုတွေနဲ့ ဝေဖန်မှုတွေအားလုံးက ထိန်းမနိုင်သိမ်းမရ ပွက်ပွက်ဆူပြီး ထွက်လာတော့တာပဲ။ စုဝေးပွဲတွေမှာ ဘာအကြောင်း မိတ်သဟာယပြုရမှန်းတောင် မသိခဲ့ဘူး။ ကျွန်မ စိတ်နှလုံးက ဟာတာတာကြီးနဲ့ အေးစက်နေပြီး ပြောမပြတတ်အောင် နာကျင်ခံစားနေခဲ့ရတယ်။ ကျွန်မ အရမ်းကို စိတ်မချမ်းမသာ ဖြစ်လာတယ်။ ကျွန်မလည်း ဘုရားသခင်အတွက် တာဝန်ထမ်းဆောင်ဖို့ မိသားစုကိုထားခဲ့ပြီး အလုပ်အကိုင်ကို စွန့်လွှတ်ခဲ့တာ နှစ်ပေါင်းများစွာကြာပြီဆိုတာကို ပြန်တွေးမိတယ်။ အခုဆို ကျွန်မယောကျ်ားက တခြားမိန်းမတစ်ယောက် ရနေပြီ၊ ကျွန်မမှာ ပြန်စရာ အိမ်တောင် မရှိတော့ဘူး။ တစ်နေ့ကျရင် ကျွန်မ ဆိုးဆိုးရွားရွား နေမကောင်းဖြစ်ပြီး ဘုရားသခင်က ကျွန်မကို အနာမငြိမ်းစေရင် ဘယ်လိုလုပ်မလဲ။ ကျွန်မ ကိုယ့်အနာဂတ်နဲ့ ကိုယ်ဘာဖြစ်မလဲဆိုတာကို စစိုးရိမ်ပူပန်ပြီး ဗျာမများဘဲမနေနိုင်ခဲ့ဘူး။ အဲဒီနေ့က ညစာတောင် မစားနိုင်ခဲ့ဘူး၊ ပြီးတော့ အဖွဲ့သားတွေ တင်ပြလာတဲ့ ပြဿနာတွေကို ဖြေရှင်းပေးဖို့လည်း စိတ်မပါတော့ဘူး။ ညဘက်ကျတော့ စောစောစီးစီးပဲ အနားယူလိုက်တယ်။ အဲဒီအချိန်တုန်းက အစ်မကောလီရဲ့ ရောဂါအကြောင်း တွေးမိတိုင်း ကျွန်မ အရမ်းကို စိတ်မချမ်းမသာဖြစ်ပြီး တာဝန်ထမ်းဆောင်ဖို့ စိတ်အားထက်သန်မှုတွေ ပျောက်ဆုံးကုန်တယ်။ ယုံကြည်သူအသစ်တွေရဲ့ အခက်အခဲတွေ၊ ပြဿနာတွေကို အချိန်မီ ဆက်လက်ခြေရာခံပြီး မဖြေရှင်းပေးနိုင်ခဲ့ဘူး၊ အဲဒါကြောင့် စုဝေးပွဲပုံမှန်မတက်တဲ့ ယုံကြည်သူအသစ်တွေ ပိုများလာတယ်။ စိတ်ထဲမှာ ကိုယ့်ကိုယ်ကိုယ် အပြစ်တင်စိတ် ခံစားရပေမဲ့ တာဝန်ထမ်းဆောင်ဖို့ အားမမွေးနိုင်သေးဘူး။ ရာသီဥတု နည်းနည်းအေးလာလို့ ခရီးဝေးသွားရမယ်ဆိုရင် ကျွန်မ မသွားချင်တော့ဘူး။ ကျွန်မ စွန့်လွှတ်အသုံးခံတာတွေအားလုံးက ဘုရားသခင်ရဲ့ ကြည့်ရှုစောင့်ရှောက်မှုကို ရမယ်လို့ အာမမခံနိုင်မှတော့ ဘာလို့များ ဒီလောက် ကြိုးစားနေရဦးမှာလဲလို့ပဲ ခံစားမိတယ်။ အစ်မကောလီလိုမျိုး ရောဂါကြီးကြီးမားမားဖြစ်လာပြီး ဘုရားသခင်က မကုပေးရင် ဒီနှစ်တွေတစ်လျှောက် ကြိုးပမ်းခဲ့သမျှ အရာမထင်ဖြစ်သွားမှာကို ကြောက်ပြီးတော့ အရာရာစွန့်လွှတ်ပြီး တာဝန်ထမ်းဆောင်ဖို့ ထွက်လာခဲ့တာကိုတောင် နောင်တရမိတယ်။ အဲဒီအချိန်တုန်းက ကျွန်မစိတ်နှလုံးက အမှောင်ဖုံးနေပြီး ဆုတောင်းတဲ့အခါ ဘာပြောရမှန်း မသိဘူး။ အစ်မကောလီ ရောဂါပြန်ထတာကို သိပြီးတဲ့နောက် ဘာလို့ ကျွန်မ ဒီလောက် စိတ်မချမ်းမသာဖြစ်ရတာလဲဆိုတာကို စပြီး သေချာစဉ်းစားကြည့်မိတယ်။

တစ်နေ့မှာ ဝိညာဉ်ရေးရာ ဝတ်ပြုနေတုန်း ဘုရားနှုတ်ကပတ်တော်တစ်ပိုဒ်ကို ဖတ်မိပြီး ကျွန်မရဲ့အခြေအနေကို အနည်းငယ် သိမြင်လာတယ်။ ဘုရားသခင်က ပြောသည် “ဘုရားသခင်ကို ယုံကြည်ခြင်းက ငြိမ်သက်ခြင်းနှင့် ဝမ်းမြောက်ခြင်းကို ဆောင်ကြဉ်းပေးသင့်သည်ဟုလည်းကောင်း၊ အခြေအနေများနှင့် ကြုံတွေ့ရပါက ဘုရားသခင်ထံ ဆုတောင်းရန်သာ လိုအပ်ပြီး ဘုရားသခင်က နားညောင်းလိမ့်မည်ဖြစ်ကာ ၎င်းတို့အား ကျေးဇူးတော်နှင့် ကောင်းချီးမင်္ဂလာများ ပေးသနားလိမ့်မည်ဖြစ်သည့်အပြင် ၎င်းတို့အတွက် အရာရာတိုင်း အေးချမ်းစွာနှင့် ချောမွေ့စွာ ဖြစ်သွားသည်ကို သေချာစေလိမ့်မည်ဟုလည်းကောင်း လူအချို့က တွေးထင်ကြသည်။ ဘုရားသခင်ကို ယုံကြည်ခြင်း၌ ၎င်းတို့၏ ရည်ရွယ်ချက်မှာ ကျေးဇူးတော်ကို ရှာဖွေရန်၊ ကောင်းချီးမင်္ဂလာများ ရရှိရန်နှင့် ငြိမ်သက်ခြင်းနှင့် ပျော်ရွှင်မှုကို မွေ့လျော်ခံစားရန် ဖြစ်သည်။ ဤအမြင်များကြောင့်ပင် ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံရန် မိမိတို့၏ မိသားစုများကို စွန့်လွှတ် သို့မဟုတ် မိမိတို့၏ အလုပ်များကို နုတ်ထွက်ကြကာ ဆင်းရဲဒုက္ခကို ခံနိုင်ပြီး အဖိုးအခပေးနိုင်ကြခြင်း ဖြစ်သည်။ ၎င်းတို့သည် ထူးကဲသော အပြုအမူကို ပြသလျက် အမှုအရာများကို စွန့်လွှတ်သရွေ့၊ ဘုရားသခင်အတွက် မိမိတို့ကိုယ်ကို အသုံးခံသရွေ့၊ ဆင်းရဲဒုက္ခကို ကြံ့ကြံ့ခံပြီး လုံ့လဝီရိယဖြင့် အလုပ်လုပ်သရွေ့၊ ဘုရားသခင်၏ ကောင်းချီးမင်္ဂလာများနှင့် မျက်နှာသာပေးမှုကို ရရှိကြလိမ့်မည်ဟုလည်းကောင်း၊ မည်သည့် အခက်အခဲများကို ကြုံတွေ့ရသည်ဖြစ်စေ ဘုရားသခင်ထံ ဆုတောင်းသရွေ့ သူက ၎င်းတို့ကို ဖြေရှင်းပေးပြီး အရာရာ၌ ၎င်းတို့အတွက် လမ်းကြောင်းတစ်ခုကို ဖွင့်ပေးလိမ့်မည်ဟုလည်းကောင်း ၎င်းတို့က ယုံကြည်ကြသည်။ ဤသည်မှာ ဘုရားသခင်ကို ယုံကြည်သော လူအများစုက စွဲကိုင်ထားသည့် သဘောထားအမြင်ဖြစ်သည်။ ဤသဘောထားအမြင်က တရားနည်းလမ်းကျပြီး မှန်ကန်သည်ဟု လူတို့က ခံစားကြရသည်။ မိမိတို့၏ ယုံကြည်ခြင်းကို မစွန့်လွှတ်ဘဲ နှစ်ပေါင်းများစွာ ဘုရားသခင်၌ မိမိတို့၏ ယုံကြည်ခြင်းကို ဆက်လက်ထိန်းသိမ်းထားဖို့ လူများစွာ၏ တတ်စွမ်းနိုင်ခြင်းသည် ဤသဘောထားအမြင်နှင့် တိုက်ရိုက်ဆက်စပ်နေသည်။ ၎င်းတို့က ‘ကျွန်ုပ်သည် ဘုရားသခင်အတွက် အလွန်များစွာ အသုံးခံပြီးဖြစ်သည်။ ကျွန်ုပ်၏ အပြုအမူသည် အလွန်ကောင်းမွန်ခဲ့ပြီးဖြစ်သည်။ မည်သည့် ဒုစရိုက်အမှုများကိုမျှ ကျွန်ုပ် မလုပ်ဆောင်ခဲ့ပါ။ ဘုရားသခင်သည် ကျွန်ုပ်ကို သေချာပေါက် ကောင်းချီးပေးလိမ့်မည်။ အလုပ်တာဝန်တိုင်းအတွက် ကျွန်ုပ်သည် ဆင်းရဲများစွာ ခံခဲ့ရပြီး ကြီးမားသော အဖိုးအခကို ပေးခဲ့ကာ၊ မည်သည့်အမှားမျှ မလုပ်ဘဲ ဘုရားသခင်၏ နှုတ်ကပတ်တော်များနှင့် သတ်မှတ်ချက်များအတိုင်း အရာရာကို လုပ်ဆောင်ခဲ့သောကြောင့် ဘုရားသခင်က ကျွန်ုပ်ကို ကောင်းချီးပေးသင့်သည်။ ကိုယ်တော်သည် ကျွန်ုပ်အတွက် အရာရာတိုင်း ချောမွေ့စွာ ဖြစ်သွားရန် သေချာစေသင့်ပြီး၊ ကျွန်ုပ်သည် ကျွန်ုပ်၏ စိတ်နှလုံးထဲတွင် ငြိမ်သက်ခြင်းနှင့် ဝမ်းမြောက်ခြင်းကို မကြာခဏ ရှိကာ ဘုရားသခင်၏ မျက်မှောက်တော်ကို မွေ့လျော်ခံစားသင့်သည်’ဟု တွေးထင်ကြသည်။ ဤသည်မှာ လူ့အယူအဆနှင့် စိတ်ကူးစိတ်သန်းတစ်ခု မဟုတ်လော။...ဘုရားသခင် လုပ်ဆောင်သည့်အရာက လူတို့၏ အယူအဆများနှင့် မကိုက်ညီသည့်အခါ ၎င်းတို့သည် မိမိတို့၏ စိတ်နှလုံးထဲတွင် သူနှင့်ပတ်သက်၍ မကျေနပ်ချက်များနှင့် အထင်လွဲမှားမှုများ လျင်မြန်စွာ ဖြစ်ပေါ်လာကြသည်။ ၎င်းတို့သည် မတရားခံရသည်ဟုပင် ခံစားရပြီးနောက် ဘုရားသခင်နှင့် စတင်၍ အငြင်းအခုံပြုကြကာ သူ့ကို ဝေဖန်ပြီး ပြစ်တင်ရှုတ်ချသည်အထိပင် ပြုနိုင်ကြလေသည်။ လူတို့က မည်သည့် အယူအဆများနှင့် အထင်လွဲမှားမှုများကို ဖြစ်ပေါ်စေသည်ဖြစ်စေ၊ ဘုရားသခင်၏ ရှုထောင့်အမြင်မှကြည့်လျှင် သူသည် လူ့အယူအဆများ သို့မဟုတ် ဆန္ဒများအတိုင်း မည်သည့်အခါမျှ ပြုမူခြင်း သို့မဟုတ် မည်သူ့ကိုမျှ ဆက်ဆံခြင်း မပြုပေ။ ဘုရားသခင်သည် မိမိအလိုဆန္ဒရှိသည့်အရာကို မိမိ၏ ကိုယ်ပိုင်နည်းလမ်းအတိုင်းလည်းကောင်း၊ မိမိ၏ ကိုယ်ပိုင် စိတ်သဘောထား အနှစ်သာရကို အခြေခံ၍လည်းကောင်း အမြဲတစေ လုပ်ဆောင်သည်။ ဘုရားသခင်သည် လူတိုင်းကို ဆက်ဆံပုံတွင် စည်းမျဉ်းများ ရှိသည်။ လူတစ်ဦးစီတိုင်းကိုသူလုပ်ဆောင်သည့် မည်သည့်အရာကမျှ လူ့အယူအဆများ၊ စိတ်ကူးများ သို့မဟုတ် နှစ်သက်မှုများကို အခြေမခံပေ။ ဤသည်မှာ လူ့အယူအဆများနှင့် အဆန့်ကျင်အကွဲလွဲဆုံးသော ဘုရားသခင်၏ အမှုတော်နှင့်ဆိုင်သည့် ကဏ္ဍဖြစ်သည်။...လူတို့သည် မိမိတို့၏ အယူအဆများကို မရမက စွဲကိုင်ထားသည့်အခါ၊ ၎င်းတို့သည် ဘုရားသခင်အပေါ် အတိုက်အခံဖြစ်ခြင်း ဖြစ်ပေါ်လာကြသည်။ ဤအရာက အလိုအလျောက် ဖြစ်ပေါ်သည်။ အတိုက်အခံပြုခြင်း၏ အရင်းအမြစ်သည် မည်သည့်နေရာတွင်ရှိသနည်း။ ထိုအရာသည် လူတို့က မိမိတို့၏ စိတ်နှလုံးထဲတွင် ပုံမှန် ပိုင်ဆိုင်သောအရာသည် ၎င်းတို့၏ အယူအဆများနှင့် စိတ်ကူးစိတ်သန်းများဖြစ်သည်မှာ သေချာပြီး သမ္မာတရား မဟုတ်သည့်အချက်တွင် ရှိပေသည်။ ထို့ကြောင့် လူ့အယူအဆများနှင့် မကိုက်ညီသော ဘုရားသခင်၏ အမှုနှင့် ရင်ဆိုင်ရသည့်အခါ လူတို့သည် ဘုရားသခင်ကို အာခံနိုင်ပြီး သူအပေါ် ဝေဖန်မှုများ ပြုလုပ်နိုင်ကြသည်။ ဤအရာက လူတို့သည် အခြေခံအားဖြင့် ဘုရားသခင်ကို ကျိုးနွံနာခံသော စိတ်နှလုံး ကင်းမဲ့ကြောင်း၊ ၎င်းတို့၏ ဖောက်ပြန်ပျက်စီးသော စိတ်သဘောထားသည် သန့်စင်ခြင်းခံရခြင်းနှင့် များစွာ အလှမ်းဝေးနေပြီး ၎င်းတို့သည် အခြေခံအားဖြင့် မိမိတို့၏ ဖောက်ပြန်ပျက်စီးသော စိတ်သဘောထားအတိုင်း အသက်ရှင်နေကြကြောင်းကို သက်သေပြသည်။ ၎င်းတို့သည် ကယ်တင်ခြင်းကို ရရှိခြင်းနှင့် အလွန့်အလွန် အလှမ်းဝေးကြနေဆဲ ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၆)) ဘုရားနှုတ်ကပတ်တော်တွေကို ဖတ်ပြီးတော့မှပဲ အစ်မကောလီ ကင်ဆာပြန်ဖြစ်ပြီး လက်မောင်းဖြတ်လိုက်ရတဲ့သတင်းအပေါ် ကျွန်မရဲ့ တုံ့ပြန်မှု ဘာလို့ ဒီလောက်ပြင်းထန်ရတဲ့ အကြောင်းရင်းကတော့ ဘုရားသခင်အပေါ် ကျွန်မရဲ့ယုံကြည်ခြင်းက ကိုယ့်ရဲ့ ကိုယ်ပိုင်အယူအဆတွေ၊ စိတ်ကူးတွေအပေါ်မှာပဲ အမြဲအခြေခံထားလို့ဖြစ်တယ်ဆိုတာကို ကျွန်မ သိလာခဲ့တယ်။ လူတစ်ယောက်က သူ့တာဝန်မှာ ဘုရားသခင်ကို စစ်မှန်စွာယုံကြည်ပြီး ဥစ္စာပစ္စည်းတွေကို စွန့်လွှတ်၊ ကိုယ့်ကိုယ်ကိုယ် အသုံးခံနိုင်သရွေ့၊ ဆင်းရဲဒုက္ခခံစားပြီး အဖိုးအခပေးသရွေ့ ဘုရားသခင်က သူ့ကို ကျေးဇူးတော်နဲ့ ကောင်းချီးတွေပေးပြီး ဘေးကင်းအောင် စောင့်ရှောက်မယ်၊ ရောဂါဘယနဲ့ ဘေးအန္တရာယ်ကင်းရှင်းစေမယ်လို့ ကျွန်မ ယုံကြည်ခဲ့တာကိုး။ ကပ်ဘေးတစ်ခုခု ကျရောက်လာရင်တောင် ဘုရားသခင်ကို စစ်မှန်စွာ ဆုတောင်းပြီး မှီခိုသရွေ့၊ တာဝန်ကို ဇွဲရှိရှိထမ်းဆောင်သရွေ့ ကိုယ်တော်က သူတို့ကို ဘေးကင်းအောင် စောင့်ရှောက်မယ်ပေါ့။ အစ်မကောလီက နှစ်နဲ့ချီပြီး ဥစ္စာပစ္စည်းတွေကို စွန့်လွှတ်ပြီး သူ့ကိုယ်သူ အသုံးခံခဲ့ပြီးပြီ၊ အခက်အခဲအများကြီး ခါးစည်းခံပြီး ကြီးမားတဲ့ အဖိုးအခပေးခဲ့ပြီးပြီ၊ အထူးသဖြင့် ဖျားနာနေတဲ့ကြားကနေ ဘုရားသခင်ကို ဆုတောင်းနိုင်သေးတယ်၊ သင်ခန်းစာယူပြီး တာဝန်ကို ဇွဲရှိရှိ ထမ်းဆောင်နိုင်သေးတယ်ဆိုတာ မြင်ရတော့ ဘုရားသခင်က သူ့ကို ကောင်းချီးပေးပြီး ကွယ်ကာသင့်တယ်လို့ ကျွန်မ ခံစားခဲ့ရတယ်။ သူ့ရောဂါ ပြန်ထလာပြီး လက်မောင်းဖြတ်ပစ်ရမယ်လို့ ကျွန်မ လုံးဝ မမျှော်လင့်ခဲ့ဘူး။ ဒါက ကျွန်မရဲ့ အယူအဆတွေကို အကြီးအကျယ် ရိုက်ခတ်ပြီး ဘုရားသခင်ကို ယုံကြည်ခြင်းကနေ ကောင်းချီးရဖို့ ကျွန်မရဲ့ မျှော်လင့်ချက်ကို တစ်စစီပြိုကွဲသွားစေခဲ့တယ်။ တစ်နေ့ကျရင် ကျွန်မလည်း အစ်မကောလီလိုမျိုး ဆိုးဆိုးရွားရွား နေမကောင်းဖြစ်ပြီး ဆုတောင်းပေမဲ့ ဘုရားသခင်က အနာမငြိမ်းစေရင် ဘုရားသခင်ကို ယုံကြည်တာက အဓိပ္ပာယ်ရှိမှာမဟုတ်ဘူးလို့ ကျွန်မ ချက်ချင်း တွေးလိုက်မိတယ်။ ကျွန်မ ဘုရားသခင်အပေါ် အယူအဆတွေနဲ့ အတိုက်အခံလုပ်ချင်စိတ်တွေ ဖြစ်ပေါ်လာပြီး စိတ်ထဲမှာ သူ့ကို မဖြောင့်မတ်ဘူးလို့ အကဲဖြတ်မိတယ်။ ကျွန်မ အရမ်းကို အပျက်သဘောဆောင်လာပြီး တာဝန်ထမ်းဆောင်ချင်စိတ် လုံးဝ မရှိတော့ဘူး၊ ကိုယ့်ကိုယ်ပိုင် အနာဂတ်နဲ့ပတ်သက်လို့ စပြီး စိုးရိမ်လာခဲ့သလို ကိုယ့်တာဝန်ကို ထမ်းဆောင်ဖို့ အစကတည်းက အရာရာ စွန့်လွှတ်ခဲ့တာကိုတောင် နောင်တရခဲ့မိတယ်။ ဘုရားသခင်က ကျွန်မကို ထုတ်ဖော်လိုက်တော့မှပဲ သူ့အပေါ် ကျွန်မရဲ့ယုံကြည်ခြင်းက အပေးအယူလုပ်ဖို့ ကြိုးစားနေတာသက်သက်ပဲ ဆိုတာကို မြင်လိုက်ရတယ်။ ကျွန်မရဲ့ စွန့်လွှတ်အသုံးခံမှုတွေကို အသုံးပြုပြီး ကိုယ်တော့်ရဲ့ ကျေးဇူးတော်နဲ့ ကောင်းချီးတွေကို တောင်းဆိုချင်ခဲ့တာ၊ ဖန်ဆင်းခံတစ်ယောက်ရဲ့ တာဝန်ကို လုံးဝ ထမ်းဆောင်နေတာ မဟုတ်ဘူး။ ဒါက ပေါလုလိုပါပဲ၊ သူက သူ့ရဲ့ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) အပြေးအလွှား အလုပ်လုပ်ပြီး အသုံးခံတာကို ဘုရားသခင်ဆီက ဖြောင့်မတ်ခြင်းသရဖူ တောင်းဆိုဖို့ အပေးအယူလုပ်စရာအဖြစ် အသုံးပြုခဲ့တယ်၊ သူကပဲ ရပိုင်ခွင့်ရှိသလိုမျိုး ကိုယ်တော်နဲ့ အပေးအယူလုပ်ဖို့ ကြိုးစားခဲ့တယ်၊ ကောင်းချီးနဲ့ အကျိုးအမြတ်တွေ ရဖို့ဆိုတဲ့ သူ့ရဲ့ စက်ဆုပ်ရွံရှာဖွယ် ပန်းတိုင်ကို ရောက်ဖို့ ကိုယ်တော့်ကို အသုံးပြုဖို့ ကြိုးစားခဲ့တယ်။ အပြေးအလွှား အလုပ်လုပ်ပြီး အသုံးခံရုံနဲ့ လူတွေ ကောင်းကင်နိုင်ငံတော် ဝင်နိုင်တယ်လို့ ဘုရားသခင် ဘယ်တုန်းကမှ မပြောခဲ့ပါဘူး။ ပေါလုက သူ့ရဲ့ ကိုယ်ပိုင်အယူအဆတွေနဲ့ စိတ်ကူးတွေကို လိုက်စားရမဲ့ သမ္မာတရားအဖြစ် လိုရာဆွဲပြီး သတ်မှတ်ခဲ့တာပါ။ သူက ဘုရားသခင်ကို ယုံကြည်နေခဲ့တာ လုံးဝ မဟုတ်ဘဲ သူ့ကိုယ်သူ ယုံကြည်နေခဲ့တာပါ။ သူလျှောက်ခဲ့တဲ့ လမ်းကြောင်းက ဘုရားသခင်ကို အတိုက်အခံလုပ်တဲ့ လမ်းကြောင်းဖြစ်ပြီး နောက်ဆုံးကျတော့ ဘုရားသခင်ရဲ့ အပြစ်ဒဏ်ပေးတာကို ခံခဲ့ရတယ်။ ကျွန်မကလည်း ကိုယ့်ရဲ့ စွန့်လွှတ်မှု၊ ဒုက္ခခံမှုနဲ့ ပေးဆပ်ခဲ့တဲ့ အဖိုးအခတွေကို ဘုရားသခင်ရဲ့ ကောင်းချီးတွေနဲ့ လဲလှယ်ဖို့ အပေးအယူလုပ်စရာအဖြစ် သဘောထားခဲ့တာပဲ။ ဘုရားသခင်ကို ဖန်ဆင်းရှင်အဖြစ် ကျွန်မ လုံးဝ သဘောမထားခဲ့ဘူး၊ ကိုယ်တော့်ကို အမြဲတမ်း လှည့်ဖြားပြီး အသုံးပြုနေခဲ့တာ။ ဒါက ဘုရားသခင်ရဲ့ စိတ်သဘောထားကို ပုန်ကန်ပြစ်မှားတာပဲ၊ ကျွန်မသာ နောင်တမရရင် ကျွန်မလည်း နောက်ဆုံးမှာ ဖယ်ရှားရှင်းလင်းခံရမှာပဲ။ သမ္မာတရားကို မလိုက်စားဘဲ ဘုရားသခင်ကို ယုံကြည်တာနဲ့ ကောင်းချီးနဲ့ ကျေးဇူးတော်ကို မစဉ်းစားမဆင်ခြင်ဘဲ ရှာဖွေတာက အရမ်း အန္တရာယ်များတယ်ဆိုတာ အဲဒီကျမှ ကျွန်မ သဘောပေါက်လိုက်တယ်။ တစ်နေ့ကျရင် ကြီးမားတဲ့ စမ်းသပ်မှု ရောက်လာပြီး ဘုရားသခင်ကို ကျွန်မ သစ္စာဖောက်နိုင်တယ်၊ ထုတ်ဖော်ခံရပြီး ဖယ်ရှားရှင်းလင်း ခံရနိုင်တယ်။

နောက်ပိုင်းမှာ ကျွန်မ ဆက်ပြီး ဆင်ခြင်သုံးသပ်မိတယ်။ ကျွန်မ ဘုရားသခင်ကို ယုံကြည်လာတာ နှစ်တွေအများကြီးကြာပြီ၊ ဘုရားသခင်နဲ့ အပေးအယူမလုပ်သင့်ဘူးဆိုတာကို အယူဝါဒအရ သိထားပေမဲ့ ဘာလို့ ကောင်းချီးရချင်တဲ့ ကျွန်မရဲ့ဆန္ဒက နက်နက်ရှိုင်းရှိုင်း အမြစ်တွယ်နေသေးတာလဲပေါ့။ ဝိညာဉ်ရေးရာ ဝတ်ပြုနေတုန်း ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “အန္တိခရစ်တို့၏ အမြင်တွင်၊ ၎င်းတို့၏ အတွေးအခေါ်များနှင့် ရှုမြင်ပုံများတွင် ဘုရားသခင်နောက်လိုက်ရာ၌ အကျိုးအမြတ်အချို့ ရှိရမည်ဖြစ်သည်။ ၎င်းတို့သည် အကျိုးအမြတ်မရှိဘဲ မည်သည့်အရာကိုမျှ မလုပ်ဆောင်ကြပေ။ ခံစားနိုင်သည့် ကျော်ကြားမှု၊ အကျိုးအမြတ် သို့မဟုတ် အဆင့်အတန်း မရှိပါက၊ ၎င်းတို့လုပ်ဆောင်သည့် အလုပ် သို့မဟုတ် ထမ်းဆောင်သည့် တာဝန်တစ်ခုမျှက ၎င်းတို့ကို အခြားသူများ၏ လေးစားမှုကို မရရှိစေပါက ဘုရားသခင်ကို ယုံကြည်ခြင်းနှင့် မိမိတို့၏ တာဝန်များကို ထမ်းဆောင်ခြင်းတို့တွင် အဓိပ္ပာယ်မရှိတော့ပေ။...၎င်းတို့၏ ယုံကြည်ခြင်း၌ အန္တိခရစ်တို့သည် ကောင်းချီးခံစားလိုရုံသာဖြစ်ပြီး ဘေးဒုက္ခကို မခံစားလိုကြပေ။ ကောင်းချီးခံစားရသူ၊ အကျိုးကျေးဇူးရရှိသူ၊ ကျေးဇူးတော်ခံစားရသူနှင့် ဥစ္စာပစ္စည်းဆိုင်ရာ ဇိမ်ခံမှုများ၊ ကြီးမားသော အကျိုးကျေးဇူးများကို ပိုမိုရရှိသူတစ်ဦးကို ၎င်းတို့ မြင်သည့်အခါ ဤသည်မှာ ဘုရားသခင်က လုပ်ဆောင်ခြင်းဖြစ်သည်ဟု ၎င်းတို့ ယုံကြည်ကြသည်၊ အကယ်၍ ၎င်းတို့သည် ထိုသို့သော ဥစ္စာပစ္စည်းဆိုင်ရာ ကောင်းချီးများကို မရရှိပါက ဤသည်မှာ ဘုရားသခင်၏ လုပ်ဆောင်ချက်မဟုတ်ဟု ၎င်းတို့ ယုံကြည်ကြသည်။ သွယ်ဝိုက်ညွှန်းဆိုချက်မှာ ‘သင်သည် အကယ်၍ အမှန်တကယ် ဘုရားဖြစ်ပါက လူများကိုသာ ကောင်းချီးပေးနိုင်သည်၊ သင်သည် လူတို့၏ ဘေးဒုက္ခကို ရှောင်ရှားပေးသင့်ပြီး ၎င်းတို့ကို ဆင်းရဲဒုက္ခနှင့် ကြုံတွေ့ခွင့် မပြုသင့်ပေ။ ထိုအခါမှသာ လူတို့ သင့်ကို ယုံကြည်ခြင်း၌ တန်ဖိုးနှင့် အဓိပ္ပာယ်ရှိမည်ဖြစ်သည်။ သင့်နောက်သို့ လိုက်ပြီးနောက်တွင် လူတို့သည် ဘေးဒုက္ခနှင့် ဝန်းရံဖိစီးခြင်းကို ခံနေရဆဲဖြစ်ပါက၊ ၎င်းတို့ ဆင်းရဲဒုက္ခခံနေရသေးပါက သင့်ကို ယုံကြည်ခြင်း၌ အဘယ်အဓိပ္ပာယ် ရှိမည်နည်း’ ဟူ၍ဖြစ်သည်။ ၎င်းတို့သည် အမှုအရာအားလုံးသည် ဘုရားသခင်၏ လက်တော်ထဲ၌ ရှိကြောင်း၊ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်းကို ဝန်မခံကြပေ။ ပြီးလျှင် ၎င်းတို့သည် ဤအရာကို အဘယ်ကြောင့် ဝန်မခံကြသနည်း။ အကြောင်းမှာ အန္တိခရစ်တို့သည် ဘေးဒုက္ခခံစားရမည်ကို ကြောက်သောကြောင့် ဖြစ်သည်။ ၎င်းတို့သည် အကျိုးခံစားလိုရုံ၊ အခွင့်အရေးယူလိုရုံ၊ ကောင်းချီးများကို ခံစားလိုရုံသာဖြစ်သည်၊ ၎င်းတို့သည် ဘုရားသခင်၏ အချုပ်အခြာအာဏာ သို့မဟုတ် စီစဉ်ညွှန်ကြားခြင်းကို လက်မခံလိုဘဲ ဘုရားသခင်ထံမှ အကျိုးကျေးဇူးများကိုသာ လက်ခံရယူလိုကြသည်။ ဤသည်မှာ အန္တိခရစ်တို့၏ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော ရှုမြင်ပုံဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၀ (အပိုင်း ၆)) “ဖောက်ပြန်ပျက်စီးသော လူသားအားလုံး ၎င်းတို့ကိုယ်တိုင်အတွက် အသက်ရှင်နေထိုင်ကြ၏။ ကိုယ့်အတွက်ပဲကိုယ်ကြည့် ဘယ်သူသေသေငတေမာပြီးရော၊ ဤသည်မှာ လူ့သဘာဝ၏ အနှစ်ချုပ်ဖြစ်သည်။ လူတို့သည် ဘုရားသခင်ကို ယုံကြည်ခြင်းမှာ မိမိတို့အတွက် လုပ်ဆောင်ခြင်းဖြစ်ပြီး ၎င်းတို့သည် ဘုရားသခင်အတွက် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံကြသည့်အခါ ယင်းသည် ကောင်းချီးခံစားရရန်ဖြစ်သည်။ ၎င်းတို့သည် ဘုရားသခင်အပေါ် သစ္စာစောင့်သိသောအခါ ယင်းသည် ဆုချီးမြှင့်ခြင်းခံရရန်သာဖြစ်နေဆဲဖြစ်သည်။ အနှစ်ချုပ်လျှင် အားလုံးက ကောင်းချီးရဖို့၊ ဆုချီးမြှင့်ခြင်းခံရဖို့၊ ကောင်းကင်နိုင်ငံတော်ထဲသို့ ဝင်ရဖို့ ရည်ရွယ်ချက်ဖြင့် လုပ်ဆောင်ခြင်းဖြစ်သည်။ လူ့အဖွဲ့အစည်းတွင် လူတို့သည် ၎င်းတို့၏ ကိုယ်ပိုင်အကျိုးအမြတ်အတွက် အလုပ်လုပ်သည်။ ဘုရားသခင်၏ အိမ်တော်တွင် ၎င်းတို့က ကောင်းချီးရရန် တာဝန်ထမ်းဆောင်ကြသည်။ ကောင်းချီးမင်္ဂလာများ ရရှိရန်အတွက် လူတို့သည် အရာခပ်သိမ်းကို စွန့်ပယ်ခြင်းဖြစ်ကာ များစွာသော ဒုက္ခကို ခါးစီးခံနိုင်ခြင်း ဖြစ်သည်။ လူသား၏ စာတန်ဆန်သော သဘာဝနှင့်ပတ်သက်သည့် အကောင်းဆုံးသော အထောက်အထားဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) အန္တိခရစ်တွေက ကိုယ်တော့်ဆီကနေ ကောင်းချီးနဲ့ အကျိုးအမြတ်တွေ ရဖို့၊ ကံဆိုးမိုးမှောင်ကျတာကနေ ကာကွယ်ခံရဖို့အတွက်ပဲ ဘုရားသခင်ကို ယုံကြည်တယ်ဆိုတာကို ဘုရားသခင်က ဖော်ထုတ်ထားတယ်။ ကောင်းချီးတွေ မရနိုင်ရင် ဘုရားသခင်ကို ယုံကြည်တာက အဓိပ္ပာယ်မရှိဘူးလို့ သူတို့ ခံစားရပြီး ကိုယ်တော့်ကို စွန့်ပစ်ကြမှာပဲ။ ဒါကို အန္တိခရစ်တွေရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ သဘာဝကပဲ လုံးဝ သတ်မှတ်တာပါ။ ကိုယ့်ကိုယ်ကိုယ် ပြန်ဆင်ခြင်သုံးသပ်ကြည့်တော့ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” တို့၊ “ဆုလာဘ်မရှိဘဲ လုံးဝ မလုပ်နှင့်” တို့လို စာတန်ဆန်တဲ့ အဆိပ်အတောက်တွေနဲ့ ကျွန်မလည်း အသက်ရှင်နေခဲ့တာကို တွေ့ရတယ်။ ကျွန်မလုပ်သမျှတိုင်းကို ကိုယ့်ကျိုးစီးပွားက လှုံ့ဆော်တာဖြစ်ပြီး ကိုယ့်ကို အကျိုးပြုမှ လုပ်တယ်။ ဘုရားသခင်ကို မယုံကြည်ခင်တုန်းက ကျွန်မ အမြဲတမ်း ကျန်းမာရေးချူချာပြီး ရောဂါများတယ်။ ဒါပေမဲ့ ယုံကြည်ပြီး တာဝန်ထမ်းဆောင်ပြီးနောက်မှာ ကျွန်မရောဂါတွေအားလုံး ပျောက်ကင်းသွားတယ်။ ဘုရားသခင်ဆီက ဒီလောက်ကြီးမားတဲ့ ကျေးဇူးတော်ကို ရရှိထားတော့ ကျွန်မ သေသေချာချာ ယုံကြည်မယ်လို့ ဆုံးဖြတ်ချက်ချခဲ့တယ်၊ ဒီလိုလုပ်ပြီး ဘုရားသခင်အတွက် စွန့်လွှတ်အသုံးခံသရွေ့ ကိုယ်တော်ရဲ့ ကောင်းချီးနဲ့ စောင့်ရှောက်မှုတွေကို ပိုတောင် ရရှိလိမ့်မယ်လို့ တွေးထင်ရင်းနဲ့ပေါ့။ ဒါကြောင့် ယောကျ်ားက ဘယ်လိုပဲ ညှဉ်းပန်းနှိပ်စက်ပါစေ၊ တားဆီးပါစေ ကျွန်မ တက်တက်ကြွကြွ တာဝန်ထမ်းဆောင်ခဲ့တာ၊ အခက်အခဲတစ်ခုတလေကို ခါးစည်းခံဖို့ လိုလားနေခဲ့တာပေါ့။ ဒါပေမဲ့ အစ်မကောလီက နှစ်ပေါင်းများစွာ တာဝန်ထမ်းဆောင်ပြီးနောက်မှာ ဒီလောက်ကြီးမားတဲ့ ရောဂါရသွားတာကို မြင်လိုက်ရတော့၊ စွန့်လွှတ်အသုံးခံတာက ဘုရားသခင်ရဲ့ ကောင်းချီးနဲ့ ကွယ်ကာမှုကို သေချာပေါက် ဆောင်ကြဉ်းပေးနိုင်တာမျိုး မဟုတ်ဘူးဆိုတော့ ကျွန်မတာဝန်ကို ထမ်းဆောင်တာ ဘာအဓိပ္ပာယ်ရှိလို့လဲလို့ ကျွန်မ ရုတ်တရက် ခံစားလိုက်ရတယ်။ ဒီလိုနဲ့ ကျွန်မ အပျက်သဘောထဲမှာ အသက်ရှင်ပြီး ဘုရားသခင်ကို ဆန့်ကျင်တယ်၊ တာဝန်ထမ်းဆောင်ချင်စိတ် လုံးဝ မရှိတော့ဘဲ အိမ်ကထွက်ပြီး တာဝန်ထမ်းဆောင်ခဲ့တာကိုတောင် နောင်တရမိတယ်။ ကျွန်မရဲ့ သဘာဝက အရမ်းကို တစ်ကိုယ်ကောင်းဆန်ပြီး လှည့်ဖြားတတ်မှန်း မြင်လိုက်ရတယ်၊ ကျွန်မက ကိုယ်ကျိုးပဲ ဦးစားပေးတဲ့ လူတစ်ယောက်ပါပဲ။ ဘုရားအိမ်တော်ကို လာပြီး တာဝန်ထမ်းဆောင်နိုင်တာက ဘုရားသခင်ရဲ့ ကျေးဇူးတော်ပါပဲ။ ကျွန်မရဲ့ စိတ်သဘောထားမှာ ပြောင်းလဲမှုရရှိဖို့၊ စာတန်ရဲ့ ချုပ်နှောင်မှုကနေ ချိုးဖျက်လွတ်မြောက်ပြီး ပုံမှန်လူ့သဘာဝကို အသက်ရှင်နေထိုင်ဖို့ ကျွန်မ သမ္မာတရား လိုက်စားမယ်လို့ ဘုရားက မျှော်လင့်ခဲ့တယ်။ ဒါပေမဲ့ ကျွန်မက သမ္မာတရားကို နည်းနည်းမှ မလိုက်စားခဲ့ဘူး။ ကောင်းချီးတွေနဲ့ အကျိုးအမြတ်တွေရဖို့ပဲ တွေးခဲ့တယ်။ ဘုရားသခင်ရဲ့ ကွယ်ကာမှုနဲ့ ကျေးဇူးတော်ကို ရရှိတုန်းက ကျွန်မ အမှုအရာတွေ စွန့်လွှတ်ပြီး ကိုယ့်ကိုယ်ကိုယ် အသုံးခံဖို့နဲ့ ဒုက္ခခံဖို့တောင် လိုလားခဲ့တယ်။ ဒါပေမဲ့ ဘုရားရဲ့ အမှုတော်က ကျွန်မရဲ့ အယူအဆတွေနဲ့ မကိုက်ညီသလို ကောင်းချီးတွေအတွက် ကျွန်မရဲ့လိုအင်ဆန္ဒ တစ်စစီပြိုကွဲသွားတာနဲ့ တာဝန်အပေါ်ထားတဲ့ ကျွန်မသဘောထားက ချက်ချင်း ပြောင်းလဲသွားတယ်။ ကျွန်မ အပျက်သဘောဆောင်တယ်၊ အတိုက်အခံလုပ်တယ်၊ ဝတ်ကျေတမ်းကျေ ဖြစ်လာတယ်၊ ပြီးတော့ တာဝန်ထမ်းဆောင်ခဲ့တာကိုတောင် နောင်တရမိတယ်။ ကျွန်မ လုံးဝ တခြားလူတစ်ယောက်လို ဖြစ်သွားတယ်။ စာတန်ဆန်တဲ့ စည်းကမ်းတွေနဲ့ အသက်ရှင်တာက ကျွန်မကို အရမ်း တစ်ကိုယ်ကောင်းဆန်စေတယ်၊ စက်ဆုပ်စရာဖြစ်စေပြီး လူ့သဘာဝ ကင်းမဲ့စေတယ်ဆိုတာ ကျွန်မ မြင်လိုက်ရတယ်။ ကျွန်မရဲ့ ယုံကြည်ခြင်းက လှည့်ဖြားမှုတစ်ခုဖြစ်ပြီး ဘုရားသခင်ကို အသုံးပြုဖို့ ကြိုးစားတာဖြစ်တယ်၊ ပြီးတော့ ဘုရားသခင်ကို အတိုက်အခံလုပ်တဲ့ လမ်းကြောင်းကို လျှောက်နေတာပဲ။ ကျွန်မသာ ပြန်မလှည့်ရင် ဖယ်ရှားရှင်းလင်းခံရရုံပဲ ရှိမယ်။ ဘုရားနှုတ်ကပတ်တော်တွေကို ကျွန်မ တွေးမိတယ်။ “ကောင်းချီးများအား လိုက်စားခြင်းကို ရည်မှန်းချက်တစ်ခုအဖြစ် မှတ်ယူခြင်းသည် မည်သည့်ပုံစံဖြင့် မှားယွင်းသနည်း။ ယင်းသည် သမ္မာတရားနှင့် လုံးလုံးဆန့်ကျင်ပြီး လူတို့ကို ကယ်တင်ရန် ဘုရားသခင်၏ ရည်ရွယ်ချက်ဖြင့် ထပ်တူညီခြင်းမရှိ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်း၌သာလျှင် အသက် ဝင်ရောက်မှု ရှိလေသည်) ဘုရားသခင်က လူတွေရဲ့ ဖောက်ပြန်ပျက်စီးတဲ့ စိတ်သဘောထားတွေကို သန့်စင်ပြီး နောက်ဆုံးမှာ နိုင်ငံတော်ထဲ ခေါ်ဆောင်သွားဖို့ သူတို့ကို ကယ်တင်ပါတယ်။ ကျွန်မကတော့ ချက်ချင်းရတဲ့ ကျေးဇူးတော်နဲ့ ကောင်းချီးတွေကိုပဲ အာရုံစိုက်ပြီး သမ္မာတရားကို မလိုက်စားခဲ့ဘူး။ ဒါက ဘုရားသခင်ရဲ့ သတ်မှတ်ချက်တွေကနေ လွဲချော်နေတာ မဟုတ်ဘူးလား။ နောက်ဆုံးကျရင် ကျွန်မ သေချာပေါက် ဘာမှရမှာ မဟုတ်ဘူး။

နောက်ပိုင်းမှာ ဘုရားနှုတ်ကပတ်တော် နောက်ထပ်နှစ်ပိုဒ်ကို ကျွန်မ ဖတ်ပြီး ဘုရားသခင်ရဲ့ ဖြောင့်မတ်တဲ့ စိတ်သဘောထားနဲ့ပတ်သက်လို့ နားလည်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဖြောင့်မတ်ခြင်းတရားသည် တရားမျှတခြင်း သို့မဟုတ် ကျိုးကြောင်းဆီလျော်ခြင်း မည်သို့မျှ မဟုတ်ပေ၊ ယင်းသည် သာတူညီမျှရေးဝါဒ မဟုတ်၊ သို့မဟုတ် သင်လုပ်ဆောင် ပြီးစီးသည့် အလုပ်နှင့်အညီ သင်ရသင့်ရထိုက်သောအရာကို ခွဲဝေသတ်မှတ်ပေးခြင်း မဟုတ်ပေ၊ သို့မဟုတ် သင် လုပ်ဆောင်ပြီးစီးသည့် မည်သည့်အလုပ်မဆိုအတွက် ပေးချေခြင်း သို့မဟုတ် သင်၏ အားစိုက်ထုတ်ခြင်းအရ ပေးထိုက်သောအရာကို ပေးခြင်း မဟုတ်ပေ။ ဤအရာသည် ဖြောင့်မတ်ခြင်း မဟုတ်ပေ။ သမာသမတ်ကျပြီး သင့်မြတ်လျော်ကန်ခြင်းမျှသာ ဖြစ်သည်။ လူနည်းစုကသာလျှင် ဘုရားသခင်၏ ဖြောင့်မတ်သော စိတ်သဘောထားကို သိကျွမ်းနိုင်စွမ်း ရှိသည်။ ယောဘက ဘုရားသခင် အကြောင်းသက်သေခံပြီးနောက်တွင် ကိုယ်တော်က သူ့ကို သုတ်သင်ရှင်းလင်းလိုက်သည် ဆိုပါစို့။ ဤသည်မှာ ဖြောင့်မတ်ပါမည်လော။ စင်စစ်အားဖြင့် ဖြောင့်မတ်ပေလိမ့်မည်။ ဤအရာကို ဖြောင့်မတ်ခြင်းဟု အဘယ်ကြောင့် ခေါ်သနည်း။ ဖြောင့်မတ်ခြင်းကို လူတို့က မည်သို့ရှုမြင်ကြသနည်း။ တစ်စုံတစ်ခုသည် လူတို့၏ အယူအဆများနှင့်ကိုက်ညီလျှင် ဘုရားသခင်သည် ဖြောင့်မတ်သည်ဟု ၎င်းတို့ပြောရန် အလွန်လွယ်ကူသည်။ သို့ရာတွင် ထိုအရာသည် ၎င်းတို့၏အယူအဆများနှင့် ကိုက်ညီသည်ဟု မမြင်ပါက၊ ယင်းသည် ၎င်းတို့ နားလည်နိုင်သည့် တစ်စုံတစ်ရာ မဟုတ်ပါက ၎င်းတို့အနေဖြင့် ဘုရားသခင်သည် ဖြောင့်မတ်သည်ဟု ပြောရန် ခက်ခဲပေလိမ့်မည်။ ဘုရားသခင်သည် ယောဘကို ထိုအချိန်က ဖျက်ဆီးခဲ့ပါက၊ လူများက သူသည် ဖြောင့်မတ်သည်ဟု ပြောပြီးဖြစ်လိမ့်မည် မဟုတ်ပေ။ အမှန်တွင် လူများသည် ဖောက်ပြန်ပျက်စီးပြီးဖြစ်စေ မပျက်စီးပြီးဖြစ်စေ၊ ၎င်းတို့သည် အလွန့်အလွန် ဖောက်ပြန်ပျက်စီးပြီးဖြစ်စေ၊ မပျက်စီးပြီးဖြစ်စေ ဘုရားသခင် ၎င်းတို့ကို ဖျက်ဆီးသည့် အချိန်တွင် သူ၏လုပ်ရပ်အတွက် အကျိုးသင့်အကြောင်းသင့် ရှင်းပြဖို့ လိုသလော။ သူသည် မည်သည့်အကြောင်းရင်းအရ ထိုသို့လုပ်ဆောင်သည်ကို လူများကို ရှင်းပြဖို့ လိုအပ်သင့်သလော။ ဘုရားသခင်က သူပြဋ္ဌာန်းထားသည့် စည်းကမ်းများကို လူတို့အား ပြောပြရမည်လော။ မလိုအပ်ပေ။ ဘုရားသခင်၏အမြင်တွင် တစ်စုံတစ်ဦးသည် ဖောက်ပြန်ပျက်စီးပြီး ဘုရားကို ဆန့်ကျင်နိုင်ခြေ ရှိသည့်အပြင် အဘယ်တန်ဖိုးမျှ မရှိလျှင် ထိုသူကို ဘုရားက မည်သို့ကိုင်တွယ်သည်ဖြစ်စေ သင့်တော်နေပေလိမ့်မည်၊ ပြီးလျှင် အားလုံးသည် ဘုရားသခင်၏ အစီအစဉ်များဖြစ်သည်။ သင်သည် ဘုရားသခင်၏အမြင်တွင် သဘောမကျဖြစ်စေပါက၊ ပြီးလျှင် သင်၏သက်သေခံချက်ပြီးသည့်နောက် သူ့အတွက် သင်သည် အသုံးမတည့်တော့သောကြောင့် သင့်ကို ဖျက်ဆီးခဲ့သည် ဟု သူပြောခဲ့ပါက၊ ဤသည်မှာရော သူ၏ဖြောင့်မတ်ခြင်း ဖြစ်မည်လော။ ဖြောင့်မတ်ခြင်း ဖြစ်ပေမည်။...ဘုရားသခင် ပြုသောအမှုအားလုံးသည် ဖြောင့်မတ်သည်။ ယင်းသည် လူတို့သည် ဘုရားသခင်၏ ဖြောင့်မတ်ခြင်းတရားကို သိမှတ်နားလည်ခြင်း မရှိနိုင်သော်လည်း ၎င်းတို့သည် မိမိတို့သဘောရှိ ဝေဖန်တိက မပြုသင့်ပေ။ ဘုရားပြုသော အမှုတစ်စုံတစ်ရာသည် လူတို့အတွက် ကျိုးကြောင်းမဆီလျော်သကဲ့သို့ ထင်ရလျှင်၊ သို့မဟုတ် ၎င်းတို့၌ ထိုအရာနှင့်ပတ်သက်၍ အယူအဆများရှိပြီး ယင်းကြောင့် ဘုရားသခင်သည် မဖြောင့်မတ်ဟု ၎င်းတို့ပြောလျှင် သင်သည် အကျိုးသင့် အကြောင်းသင့် မရှိဆုံးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “ဘုရားသခင် ပြုလုပ်သမျှ မည်သည့်အရာမျှ မမှားယွင်းသည့်အပြင် သူ၏ ဖြောင့်မတ်ခြင်းကို သင်ချီးမွမ်းရမည်။ ဘုရားသခင်က မည်သည့်အရာကို လုပ်ဆောင်သည်ဖြစ်စေ၊ ယင်းမှာ အစဉ်သဖြင့် မှန်ကန်ပြီး သူ လုပ်ဆောင်သည့်အရာက လူသား ခံစားချက်များကို ထည့်တွက်ခြင်းမရှိကြောင်း၊ သင်၏ အကြိုက်မဟုတ်ကြောင်း ယုံကြည်လျက် ဘုရားသခင် ပြုလုပ်သည့်အရာနှင့်ပတ်သက်၍ သင်၌ အယူအဆများ ရှိနေလျှင်ပင်၊ သင်သည် ဘုရားသခင်ကို ချီးမွမ်းသင့်နေဆဲ ဖြစ်သည်။ သင်သည် ဤသို့ အဘယ်ကြောင့် ပြုလုပ်သင့်သနည်း။ အကြောင်းရင်းကို သင်တို့ မသိကြ၊ မှန်သလော။ ဤသည်မှာ အမှန်တကယ်တွင် ရှင်းပြရန် အလွန် လွယ်ကူသည်။ အကြောင်းမှာ ဘုရားသခင်သည် ဘုရားသခင်ဖြစ်ပြီး သင်သည် လူသားဖြစ်သောကြောင့် ဖြစ်သည်။ သူသည် ဖန်ဆင်းရှင်ဖြစ်ပြီး သင်သည် ဖန်ဆင်းခံတစ်ဦး ဖြစ်သည်။ သင်သည် ဘုရားသခင်အား နည်းလမ်းတစ်ခုခုဖြင့် ပြုမူရန် သို့မဟုတ် သင့်အား နည်းလမ်းတစ်ခုခုဖြင့် ဆက်ဆံရန် တောင်းဆိုပိုင်ခွင့်မရှိသော်လည်း ဘုရားသခင်သည် သင့်အပေါ် တောင်းဆိုချက်များ ပြုလုပ်ရန် အရည်အချင်းပြည့်မီပေသည်။ ကောင်းချီးများ၊ ကျေးဇူးတော်၊ ဆုလာဘ်များ၊ သရဖူများ၊ ဤအရာအားလုံးကို မည်သို့ ပေးအပ်သည်ဟူသည်နှင့် မည်သူ့ကို ပေးအပ်သည်ဟူသည်တို့မှာ ဘုရားသခင်၏ သဘောဖြစ်သည်။...ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရသည် လူ၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့နှင့် မည်သည့်အခါမျှ တန်းတူညီမျှ မဖြစ်နိုင်သကဲ့သို့ ဤအရာများသည် မည်သည့်ပြောင်းလဲမှုကိုမျှ ကြုံတွေ့ရလိမ့်မည် မဟုတ်ပေ။ ဘုရားသခင်သည် ထာဝစဉ် ဘုရားသခင်ဖြစ်လိမ့်မည်ဖြစ်ပြီး လူသည် ထာဝစဉ် လူဖြစ်လိမ့်မည်။ အကယ်၍ လူတစ်ဦးသည် ဤအရာကို နားလည်နိုင်ပါက ၎င်းတို့ အဘယ်အရာ လုပ်ဆောင်သင့်သနည်း။ ၎င်းတို့သည် ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံသင့်သည်၊ ဤသည်မှာ အမှုအရာများနှင့်ပတ်သက်၍ လုပ်ဆောင်ရန် ဆင်ခြင်တုံတရားအရှိဆုံးသော နည်းလမ်းဖြစ်ပြီး ဤအရာမှလွဲ၍ ရွေးချယ်နိုင်သော အခြားလမ်းကြောင်း မရှိပေ။ အကယ်၍ သင်သည် ကျိုးနွံနာခံခြင်းမရှိပါက ပုန်ကန်သူဖြစ်ပြီး သင်သည် အာခံကာ ငြင်းခုံပါက မတန်တဆ ပုန်ကန်နေခြင်းဖြစ်ကာ ဖျက်ဆီးခြင်းကို ခံရသင့်ပေသည်။ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံနိုင်ခြင်းက သင့်အနေဖြင့် ဆင်ခြင်တုံတရားရှိကြောင်းကို ပြသသည်။ ဤသည်မှာ လူတို့ ရှိရမည့် သဘောထားဖြစ်ပြီး ဤအရာသည်သာ ဖန်ဆင်းခံများ ရှိသင့်သော သဘောထား ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ စိတ်နှလုံးကို ထိုးဖောက်သလို ခံစားခဲ့ရတယ်။ ပြီးတော့ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကျွန်မ လုံးဝ နားမလည်ခဲ့မှန်း မြင်လိုက်ရတယ်။ ကျွန်မရဲ့ အယူအဆထဲမှာ ဘုရားသခင်ရဲ့ ဖြောင့်မတ်ခြင်းဆိုတာ တရားမျှတပြီး အကျိုးသင့်အကြောင်းသင့်ရှိတာ၊ ကြိုးစားအားထုတ်ရင် အကျိုးအမြတ်ပြန်ရမယ် ဆိုတာမျိုးပေါ့။ ဘုရားသခင်က သူ့အတွက် ဒုက္ခခံပြီး အသုံးခံတဲ့သူတွေကို ကျေးဇူးတော်နဲ့ ကောင်းချီးတွေ ပေးသနားသင့်တယ်၊ အထူးသဖြင့် စမ်းသပ်မှုတွေအတွင်းမှာ သက်သေခံချက်မှာ ခိုင်မာစွာ ရပ်တည်တဲ့အခါ သူတို့ကို ပိုပြီးတောင် ကောင်းချီးပေးပြီး စောင့်ရှောက်သင့်တယ်၊ သူတို့ရောဂါတွေကို ကုပေးသင့်တယ်လို့ ကျွန်မ ယုံကြည်ခဲ့တယ်။ ဥပမာ၊ အစ်မကောလီက တာဝန်ထမ်းဆောင်ဖို့ မိသားစုကိုထားခဲ့ပြီး အလုပ်ကို စွန့်လွှတ်ခဲ့တာ နှစ်ပေါင်းများစွာကြာပြီ၊ အခု ဆိုးရွားတဲ့ ရောဂါတစ်ခုဖြစ်တော့၊ ကိုယ်တော့်အတွက် စွန့်လွှတ်အသုံးခံခဲ့တဲ့ နှစ်ကာလတွေအားလုံးကို ထောက်ထားပြီး ဘုရားသခင်က သူ့ကို ကာကွယ်သင့်ပြီး သူ့ရောဂါကို ကုပေးသင့်တယ်လို့ ကျွန်မ ထင်ခဲ့တယ်။ ဒါပေမဲ့ နောက်ဆုံးကျတော့ သူက သက်သာမလာတဲ့အပြင် လက်တောင် ဖြတ်ပစ်လိုက်ရတယ်။ အဲဒါကြောင့် ဘုရားသခင်က ထောက်ထားမှုမရှိဘူးလို့ ကျွန်မ ညည်းညူပြီး မဖြောင့်မတ်ဘူးလို့ ဝေဖန်ခဲ့တယ်။ ဘုရားသခင်ရဲ့ ဖြောင့်မတ်ခြင်းကို တိုင်းတာတဲ့ ကျွန်မရဲ့ စံနှုန်းကတော့ လူတစ်ယောက်က အားထုတ်ရင် သူ့ကို ပြန်ဆပ်ရမယ်၊ သူတို့ ဘယ်လောက်ပဲ ကြိုးစားအားထုတ်ပါစေ၊ အသုံးခံပါစေ ဘုရားသခင်က တန်ဖိုးတူညီတဲ့ ဆုလာဘ် ပေးရမယ်ဆိုတာပါပဲ။ ဒီအမြင်က အရမ်း လွဲချော်နေတာပဲ။ ဘုရားသခင်က ဖန်ဆင်းရှင်ဖြစ်ပြီး ကျွန်မက ဖန်ဆင်းခံ ဖြစ်တယ်။ ကျွန်မ မွေ့လျော်ခံစားရတဲ့ အရာတိုင်းနဲ့ ကျွန်မရဲ့ အသက်ကို ဘုရားသခင် ပေးထားတာပါ။ ကျွန်မအနေနဲ့ ဘုရားသခင်နောက်လိုက်ပြီး တာဝန်ထမ်းဆောင်တာက လုံးဝ သဘာဝကျပြီး ကျိုးကြောင်းခိုင်လုံမျှတတယ်။ ဘုရားသခင်က ကျွန်မကို ကျေးဇူးတော်နဲ့ ကောင်းချီး ပေးမပေး ဆိုတာကတော့ သူ့ကိစ္စပါပဲ။ ဘုရားသခင်ကို တောင်းဆိုဖို့ ကျွန်မမှာ အခွင့်အရေး မရှိပါဘူး။ သူ့ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံတဲ့ စိတ်နှလုံးနဲ့ ခြွင်းချက်မရှိ လက်ခံသင့်တယ်။ ဒါ့အပြင် လူတွေအပေါ် ဘုရားသခင် လုပ်သမျှကိစ္စတိုင်းမှာ အဓိပ္ပာယ်ရှိပြီး ကိုယ်တော့်ဉာဏ်ပညာ ပါဝင်နေပါတယ်။ ဘုရားသခင် လုပ်သမျှကို ကိုယ့်အယူအဆတွေ၊ စိတ်ကူးတွေအပေါ် အခြေခံပြီးတော့ ဝေဖန်ဖို့မပြောနဲ့ အပြင်ပန်းအသွင်အပြင်တွေကို အခြေခံပြီး ကိစ္စတွေကို ကျွန်မ မရှုမြင်သင့်ဘူး။ ယောဘလိုပါပဲ။ သူက ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ပေမဲ့ သူ့ရဲ့ ဥစ္စာပစ္စည်း ဆုံးရှုံးရတာ၊ သားသမီးတွေ သေဆုံးတာကို ရင်ဆိုင်ခဲ့ရပြီး သူ့တစ်ကိုယ်လုံးမှာလည်း အနာစိမ်းတွေ ဖုံးလွှမ်းခဲ့တယ်။ လူ့အမြင်မှာတော့ သူ ကံဆိုးမိုးမှောင်ကျနေတာပေါ့၊ ဒါပေမဲ့ ဘုရားသခင်ကသူ့အပေါ်ထားတဲ့ ယောဘရဲ့ စစ်မှန်တဲ့ ယုံကြည်ခြင်းကို စုံလင်စေဖို့ ဒီစမ်းသပ်မှုကို အသုံးပြုခဲ့တယ်။ ယောဘက ဘုရားသခင်ရဲ့ အမြင်မှာ စုံလင်သူ ဖြစ်လာခဲ့ပြီး စာတန်က သူ့ကို စွပ်စွဲဖို့၊ စုံစမ်းသွေးဆောင်ဖို့ ဘာအခွင့်အရေးမှ မရှိတော့ဘူး။ အစ်မကောလီ ရောဂါဖြစ်ရတာမှာလည်း ဘုရားသခင်ရဲ့ ကောင်းမွန်တဲ့ ရည်ရွယ်ချက်တွေ ရှိပါတယ်။ သူ ရောဂါရပြီး ခန္ဓာကိုယ်က ဒုက္ခခံစားရပေမဲ့ သမ္မာတရားကို ရှာဖွေပြီး သင်ခန်းစာယူနိုင်ရင်၊ ဘုရားသခင်အပေါ် စစ်မှန်တဲ့ ယုံကြည်ခြင်းနဲ့ နာခံမှု ရရှိနိုင်ရင် ဒီဆင်းရဲဒုက္ခက အကျိုးနပ်ပါတယ်။ ကျွန်မအနေနဲ့ ကိစ္စတွေကို ကိုယ့်အယူအဆတွေ၊ စိတ်ကူးတွေအပေါ် အခြေခံပြီး မကြည့်သင့်တော့ဘူး။ ဘုရားသခင်က အမြဲတမ်း ဖြောင့်မတ်ပြီး သူ ဘာပဲလုပ်လုပ် အဲဒီအထဲမှာ သူ့ရဲ့ ကောင်းမွန်တဲ့ ရည်ရွယ်ချက်နဲ့ ဉာဏ်ပညာတွေ ပါရှိနေပါတယ်။ ဒါကို နားလည်လိုက်တော့ ကျွန်မစိတ်နှလုံးက တော်တော်လေး လင်းသွားတယ်။

ကျွန်မ ဝတ်ပြုဆုတောင်းတဲ့ အတောအတွင်းမှာ၊ ဘုရားနှုတ်ကပတ်တော်တွေကို ဖတ်ပြီး ဘုရားသခင်ကို ယုံကြည်ရာမှာ ရှိသင့်တဲ့ မှန်ကန်တဲ့ အမြင်ရှုထောင့်ကို နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်၏အမှုကို တွေ့ကြုံခြင်းဆိုသည်မှာ ကျေးဇူးတော်ကို ခံစားရခြင်းအကြောင်း မဟုတ်ဘဲ၊ သူ့အပေါ် သင်၏ချစ်ခြင်းအတွက်ကြောင့် ဒုက္ခခံရခြင်းအကြောင်းပင် ဖြစ်သည်။ သင်သည် ဘုရားသခင်၏ကျေးဇူးတော်ကို ခံစားရသဖြင့်၊ သူ၏ပြစ်တင်ဆုံးမခြင်းကိုလည်း ခံစားရမည်၊ ဤအရာအလုံးစုံကို သင်တွေ့ကြုံရမည်။ သင်သည် သင့်အထဲတွင် ဘုရားသခင်၏ ဉာဏ်အလင်းပေးခြင်းကို တွေ့ကြုံနိုင်ပြီး၊ သူ သင့်အား ပြုပြင်ပုံနှင့် သင့်အား တရားစီရင်ပုံကိုလည်း တွေ့ကြုံနိုင်သည်။ ဤနည်းအားဖြင့် သင်၏အတွေ့အကြုံမှာ ပြည့်စုံကျယ်ပြန့်လိမ့်မည်။ ဘုရားသခင်သည် သင့်အပေါ်၌ သူ၏ တရားစီရင်ခြင်းနှင့် ပြစ်တင်ဆုံးမခြင်းအမှုတို့ကို လုပ်ဆောင်ခဲ့ပြီးဖြစ်သည်။ ဘုရားသခင်၏ နှုတ်ကပတ်တော်သည် သင့်ကို ပြုပြင်ခဲ့ပြီ၊ ထိုမျှသာမဟုတ်၊ ယင်းကလည်း သင့်ကို ဉာဏ်ပွင့်စေပြီး ဖွင့်ပြခဲ့ပြီဖြစ်သည်။ သင် အပျက်သဘောဆောင်၍ အားနည်းသည့်အခါ ဘုရားသခင်သည် သင့်အတွက် စိုးရိမ်၏။ ဤအမှုတစ်ခုလုံးမှာ လူသားနှင့်ပတ်သက်သော အရာတိုင်းသည် ဘုရားသခင်၏ စီစဉ်ညွှန်ကြားမှု ထဲ၌ရှိကြောင်း သင့်အားသိစေရန်ဖြစ်သည်။ ဘုရားသခင်အား ယုံကြည်ခြင်း ဟူသည် ဒုက္ခခံရခြင်း၊ သို့မဟုတ် သူ့အတွက် အမှုအရာအမျိုးမျိုးကို လုပ်ဆောင်ပေးခြင်းအကြောင်း ဖြစ်သည်ဟု သင်ထင်ကောင်းထင်နိုင်သည်။ ဘုရားသခင်အား ယုံကြည်ခြင်း၏ ရည်ရွယ်ချက်မှာ သင်၏ဇာတိပကတိ ငြိမ်သက်ခြင်းရှိရန်၊ သို့မဟုတ် သင့်ဘဝထဲရှိ အရာရာတိုင်း အဆင်ပြေချောမွေ့စွာ သွားနေရန်၊ သို့မဟုတ် အရာခပ်သိမ်း၌ သင်သက်သောင့်သက်သာရှိပြီး ငြိမ်သက်ခြင်းရှိရန် ဖြစ်သည်ဟု သင် ထင်ကောင်း ထင်လောက်ပေသည်။ သို့သော်လည်း ဤအရာများတစ်ခုကမျှ ဘုရားသခင်အပေါ် သူတို့၏ယုံကြည်မှု၌ လူတို့ အလေးထားသင့်သော ရည်ရွယ်ချက်များ မဟုတ်ချေ။ အကယ်၍ သင်သည် ဤရည်ရွယ်ချက်များအတွက် ယုံကြည်မိပါက၊ သင်၏အမြင်မှာ မမှန်ကန်သည့်အပြင်၊ သင့်အနေဖြင့် စုံလင်အောင်ပြုခြင်းခံရရန် တကယ်ပင် မဖြစ်နိုင်ချေ။ ဘုရားသခင်၏ လုပ်ဆောင်ချက်များ၊ ဘုရားသခင်၏ ဖြောင့်မတ်သောစိတ်သဘောထား၊ သူ၏ဉာဏ်ပညာ၊ သူ၏ နှုတ်ကပတ်တော်များ၊ သူ၏ အံ့သြဖွယ်ကောင်းခြင်းနှင့် ဉာဏ်မမီနိုင်ခြင်း အားလုံးတို့မှာ လူတို့နားလည်သင့်သော အရာများပင်ဖြစ်သည်။ သင်သည် ဤနားလည်မှုရှိလျက် ယင်းကို သင်၏စိတ်နှလုံးထဲမှ ပုဂ္ဂိုလ်ရေးရာ တောင်းဆိုချက်များ၊ မျှော်လင့်ချက်များနှင့် အယူအဆများ ဟူသမျှကို ဖယ်ရှားရန် အသုံးပြုသင့်သည်။ ဤအရာများကို ဖယ်ရှားခြင်းဖြင့်သာလျှင် သင်သည် ဘုရားသခင်တောင်းဆိုထားသော သတ်မှတ်ချက်များနှင့် ပြည့်မီနိုင်ပေမည်။ ထို့ပြင် ဤအရာ လုပ်ဆောင်ခြင်းဖြင့်သာလျှင် သင်သည် အသက်ကိုရရှိကာ ဘုရားသခင်ကို ကျေနပ်စေနိုင်မည်ဖြစ်သည်။ ဘုရားသခင်အား ယုံကြည်ခြင်း၏ ရည်ရွယ်ချက်သည် သူ့ကိုကျေနပ်စေရန်နှင့် သူတောင်းဆိုသော စိတ်သဘောထားဖြင့် အသက်ရှင်နေထိုင်ရန် ဖြစ်ပြီး၊ ထိုမှသာ သူ၏လုပ်ရပ်များနှင့် ဘုန်းတော်သည် မထိုက်တန်သော ဤလူအုပ်စုအားဖြင့် ထင်ရှားစေနိုင်မည် ဖြစ်သည်။ ဤသည်မှာ ဘုရားသခင်အား ယုံကြည်ခြင်းအတွက် မှန်ကန်သောအမြင်ဖြစ်ပြီး၊ သင်ရှာဖွေသင့်သော ပန်းတိုင်လည်းဖြစ်သည်။ သင်၌ ဘုရားသခင်အား ယုံကြည်ခြင်းနှင့်ပတ်သက်၍ မှန်ကန်သောသဘောထား ရှိသင့်ပြီး ဘုရားသခင်၏ နှုတ်ကပတ်တော်များကို ရရှိရန် သင်ကြိုးစားသင့်သည်။ သင်သည် ဘုရားသခင်၏ နှုတ်ကပတ်တော်များကို စားသောက်ဖို့လိုအပ်ပြီး၊ သင်သည် သမ္မာတရားကို အသက်ရှင်နေထိုင်နိုင်ရမည်၊ အထူးသဖြင့် သင်သည် သူ၏ လက်တွေ့လုပ်ဆောင်ချက်များ၊ စကြဝဠာတစ်ဝှမ်းလုံးရှိ သူ၏ အံ့သြဖွယ်ကောင်းသော လုပ်ဆောင်ချက်များသာမက လူ့ဇာတိအားဖြင့် သူပြုသည့် လက်တွေ့ကျသောအမှုတို့ကို မြင်နိုင်ရမည်။ လူတို့သည် ၎င်းတို့၏ လက်တွေ့ကျသော အတွေ့အကြုံများအားဖြင့် ဘုရားသခင် ၎င်းတို့အပေါ် သူ၏အမှုကို မည်သို့ပြုကြောင်းနှင့် ၎င်းတို့အတွက် သူ၏ရည်ရွယ်ချက်များမှာ မည်သည့်အရာဖြစ်ကြောင်းကိုပင် သတိပြုမိနိုင်သည်။ ဤအရာအားလုံးတို့၏ ရည်ရွယ်ချက်မှာ လူတို့၏ ဖောက်ပြန်ပျက်စီးသော ဆိုးယုတ်သည့် စိတ်သဘောထားကို ဖယ်ရှားရန် ဖြစ်သည်။ သင့်အထဲ၌ရှိသော မသန့်ရှင်းခြင်းနှင့် မဖြောင့်မတ်ခြင်း အလုံးစုံကို ဖယ်ရှားပြီး၊ သင်၏ မှားယွင်းသော ရည်ရွယ်ချက်များကို စွန့်ပစ်ကာ၊ ထို့ပြင် ဘုရားသခင်အပေါ် စစ်မှန်သောယုံကြည်ခြင်း ဖြစ်ပေါ်လာပြီးနောက် စစ်မှန်သော ယုံကြည်ခြင်းအားဖြင့်သာ သင်သည် ဘုရားသခင်ကို အမှန်တကယ် ချစ်နိုင်မည်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ဘုရားသခင်ကို ယုံကြည်တာဟာ သူ့ဆီကနေ ကောင်းချီးရဖို့အတွက် မဟုတ်ဘူးဆိုတာကို ဘုရားနှုတ်ကပတ်တော်တွေကနေ ကျွန်မ မြင်ခဲ့ရတယ်။ အဓိကကတော့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားပြီး ကိုယ်တော့်ရဲ့ ကယ်တင်ခြင်းကို ရရှိဖို့အတွက် ဘုရားသခင်ရဲ့ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုနဲ့ စစ်ဆေးခြင်းတွေကို တွေ့ကြုံဖို့ပါပဲ။ ကျွန်မ ယုံကြည်လာတဲ့ နှစ်တွေကို ပြန်တွေးကြည့်တော့၊ ဘုရားနှုတ်ကပတ်တော်ရဲ့ ရေလောင်းပေးခြင်းနဲ့ ထောက်ပံ့ပေးခြင်းတွေကို ကျွန်မ အများကြီး ခံစားခဲ့ရပေမဲ့ သမ္မာတရားကိုတော့ မလိုက်စားခဲ့ဘူး။ ဘုရားသခင်ရဲ့ ကျေးဇူးတော်နဲ့ ကောင်းချီးတွေကို ခံစားဖို့ပဲ အာရုံစိုက်နေခဲ့ပြီး ကျွန်မရဲ့ အသက်စိတ်သဘောထားက တစ်စက်လေးမှ မပြောင်းလဲခဲ့ဘူး။ အစ်မကောလီရဲ့ ရောဂါက ကျွန်မရဲ့ အခြေအနေကို တကယ်ပဲ ထုတ်ဖော်ပေးခဲ့တယ်။ ခုချိန်ကစပြီး ကျွန်မဆီ ရောက်လာတဲ့ ကိစ္စရပ်တွေမှာ ဘုရားသခင်ရဲ့ အမှုတော်ကို တွေ့ကြုံဖို့ ကျွန်မ အာရုံစိုက်ရမယ်။ အထူးသဖြင့် ကိုယ့်အယူအဆနဲ့ မကိုက်ညီတဲ့ ကိစ္စတွေမှာ သမ္မာတရားကို ရှာဖွေရမယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး သိမြင်ရမယ်၊ ပြီးတော့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းရမယ်။ ဒီအရာတွေကို နားလည်လိုက်တာနဲ့ အနာဂတ်မှာ ကောင်းချီးရမလား၊ မရဘူးလား ဆိုတာကို ကျွန်မ မပူတော့ဘူး။ ယုံကြည်သူအသစ်တွေကို ကောင်းကောင်း ဘယ်လိုရေလောင်းပေးမလဲ၊ ဘုရားသခင် ကျေနပ်ဖို့ ကိုယ့်တာဝန်ကို ဘယ်လိုဖြည့်ဆည်းမလဲဆိုတာ တွေးရင်းနဲ့ ကိုယ့်တာဝန်မှာလည်း စိတ်နှလုံး နှစ်မြှုပ်ထားနိုင်ခဲ့တယ်။ နောင်မှာ ဘယ်လိုရောဂါ၊ ဘယ်လိုဒုက္ခမျိုးပဲ ကျရောက်ပါစေ၊ သမ္မာတရားကို လိုက်စားဖို့နဲ့ တာဝန်ကောင်းကောင်း ထမ်းဆောင်ဖို့ အာရုံစိုက်ရင်း ဘုရားသခင်ကို ကျိုးနွံနာခံတဲ့ စိတ်နှလုံးနဲ့ တွေ့ကြုံဖို့ ကျွန်မ လိုလားပါတယ်။

၂၀၂၃ ခုနှစ်၊ ဇူလိုင်လမှာ အစ်မကောလီနဲ့ ကျွန်မ ပြန်တွေ့တယ်။ သူ့လက်မောင်းတစ်ဖက် ဖြတ်ထားရပေမဲ့ ဧည့်ခံတာဝန်ကို သူ ဇွဲရှိရှိ ထမ်းဆောင်နေတုန်းပဲ။ လက်မောင်းဖြတ်လိုက်ရတာကို ရင်ဆိုင်ရတဲ့အပေါ် သူ့ခံစားချက်အကြောင်း ပြောကြတဲ့အခါ သူက တည်တည်ငြိမ်ငြိမ်နဲ့ ကျွန်မကို ပြောပြတယ်။ “ဘုရားသခင်ကို ကျေးဇူးတင်ပါတယ်။ အစ်မက အသက် ၇၀ ကျော်နေပြီ။ အစ်မနဲ့ တစ်ချိန်တည်း ရောဂါဖြစ်တဲ့ တခြားလူတွေဆို အကုန် ဆုံးသွားကြပြီ၊ အစ်မက အသက်ရှင်နေတုန်းပဲ။ ဒါက ဘုရားသခင်ရဲ့ အကြီးမားဆုံး ကွယ်ကာမှုပါ။ ကျွန်မ ဆိုးရွားတဲ့ ရောဂါဖြစ်ခဲ့ပေမဲ့၊ အဲဒီရောဂါကနေ အကျိုးအများကြီးရခဲ့တယ်။ ဒီတစ်သက်မှာ ဘုရားနှုတ်ကပတ်တော်တွေ အများကြီး ကြားခွင့်ရပြီး တာဝန်ထမ်းဆောင်နိုင်တာက လုံလောက်ပါပြီ။ ဒါ ဘုရားသခင်ရဲ့ ကျေးဇူးတော်ပဲ။ အစ်မ တခြားဘာမှ မတောင်းဆိုတော့ပါဘူး။ အသက်ရှင်ရတဲ့ နေ့ရက်တိုင်းမှာ ဘုရားသခင် ကျေနပ်ဖို့ တာဝန်ထမ်းဆောင်နိုင်ဖို့ပဲ အစ်မ တောင်းဆိုပါတယ်”တဲ့။ အစ်မကောလီရဲ့ စကားတွေကို ကြားလိုက်ရတော့ ကျွန်မ ရှက်လည်းရှက်၊ အားလည်း တော်တော်ရှိသွားတယ်၊ ပြီးတော့ ဘုရားသခင်ရဲ့ အမှုတော်ကို တွေ့ကြုံဖို့ ကိုယ့်ကိုယ်ကိုယ်ယုံကြည်မှုလည်း ရရှိခဲ့တယ်။ ဘုရားသခင်ကို ကျေးဇူးတင်ပါတယ်။


၃၈။ အမေ အသည်းအသန် နေမကောင်းဖြစ်နေတဲ့ သတင်းကို ကျွန်မ ကြားလိုက်ရတဲ့အခါ

မော်ဒေး၊ အမေရိကန်ပြည်ထောင်စု

ကျွန်မက သာမန်ကျေးလက်မိသားစုတစ်ခုမှာ မွေးဖွားခဲ့တာပါ။ အဖေက တစ်နှစ်ပတ်လုံး အပြင်မှာ အလုပ်လုပ်တော့ အိမ်ကို ပြန်လာခဲပါတယ်။ အမေက ကျွန်မနဲ့ ကျွန်မအစ်မကို တစ်ယောက်တည်း ပြုစုပျိုးထောင်ခဲ့တာပါ။ ကျွန်မတို့ မချမ်းသာကြပေမဲ့ အမေက ကျွန်မတို့ကို ကောင်းကောင်းမွန်မွန် နေထိုင်နိုင်အောင် အမြဲတမ်း အစွမ်းကုန် ကြိုးစားပေးခဲ့ပြီး ကျွန်မလိုချင်တာတွေကိုလဲ ရအောင် အတတ်နိုင်ဆုံး ဖြည့်ဆည်းပေးခဲ့တယ်။ ကျွန်မက ငယ်ငယ်ကတည်းက ကိုယ်ခံအားနည်းပြီး နေမကောင်းဖြစ်လွယ်တယ်။ ခဏခဏ အအေးမိပြီး ဖျားတတ်တယ်။ ပြီးတော့ အရပ်ကလဲ မြန်မြန်ထွက်တော့ ဒူးတွေကလဲ ခဏခဏ နာတတ်တာပေါ့။ ကျွန်မတို့အိမ်က စီးပွားရေးအခြေအနေ မကောင်းတော့ ပုံမှန်ဆို အသားဝယ်ဖို့ လက်တွန့်တတ်ကြတယ်။ ဒါပေမဲ့ အမေက အာဟာရချို့တဲ့ပြီး ကျွန်မ ကြီးထွားမှုကို ထိခိုက်မှာစိုးလို့ ကျွန်မအတွက် ဝက်နံရိုးပေါင်းဟင်းကို ခဏခဏ ချက်ကျွေးခဲ့တယ်။ ကျွန်မ နေမကောင်းတဲ့အခါတိုင်း ကျွန်မအမေက ကျွန်မကို မနားမနေ ဂရုစိုက်ပေးတယ်။ တစ်ခါတလေ ကျွန်မ အဖျားကြီးပြီး အဖျားမကျတဲ့အခါ အမေက အရမ်းစိတ်ပူပြီး ညဘက်တွေမှာ အဖျားကျအောင် အရက်ပြန်နဲ့ ကိုယ်ကို အကြိမ်ကြိမ် ပွတ်သပ်ပေးခဲ့တယ်။ သူက ကျွန်မကို ဂရုတစိုက်စောင့်ရှောက်ပေးရုံတင်မကဘဲ အဘိုးအဘွားတွေကိုလဲ အစွမ်းကုန် ရိုသေလေးစားခဲ့တယ်။ ကျွန်မကို အဘွားအိမ်ခေါ်သွားတဲ့အခါတိုင်း ပုံမှန်ဆို သူကိုယ်တိုင်တောင် ဝယ်ဖို့ လက်တွန့်တဲ့ သစ်သီးတွေ၊ နွားနို့၊ ဒါမှမဟုတ် မုန့်ပဲသွားရည်စာတွေကို ဝယ်သွားတတ်ပြီး အဘိုးအဘွားတွေကို ကောင်းကောင်းမွန်မွန် ဆက်ဆံဖို့ ကျွန်မကို ခဏခဏ ပြောပြတတ်တယ်။ တစ်ခါတလေ ကလေးတစ်ယောက်ယောက်က မိဘကို မရိုမသေလုပ်တယ်လို့ ကြားရင် အဲဒီကလေးကို ကျေးဇူးကန်းတဲ့သူလို့ သူက ခေါ်ပြီး၊ မိဘတွေက သူ့ကို မွေးထားတာ အလကားပဲလို့ ပြောတတ်တယ်။ အမှုမဲ့အမှတ်မဲ့နဲ့ ကျွန်မအမေရဲ့ သွန်သင်မှုတွေ၊ လုပ်ရပ်တွေကနေတစ်ဆင့် ကျွန်မ ယုံကြည်လာခဲ့တယ်၊ မိဘကို ရိုသေလေးစားတာကမှ လူကောင်းတစ်ယောက်ဖြစ်တယ်၊ အဲဒီလိုလုပ်မှသာ လူကြားထဲမှာ ခေါင်းမော့ရင်ကော့နိုင်ပြီး ချီးမွမ်းခံရမှာ၊ ကိုယ်က သားသမီးဝတ်မကျေရင် လူတွေက ကိုယ် အသိစိတ်မဲ့တာကို ကွယ်ရာမှာ ဝေဖန်ကဲ့ရဲ့ကြမှာ၊ ပြီးတော့ ကိုယ်လည်း ခေါင်းမော့မော့နေနိုင်မှာ မဟုတ်ဘူးလို့ပေါ့။ ကျွန်မအသက် ၁၄ နှစ်အရွယ်မှာ အဖေက ကားမတော်တဆမှုတစ်ခုမှာ ဝမ်းနည်းစရာ ဆုံးပါးသွားခဲ့တယ်။ ကျွန်မက အမေနဲ့ အတူရှိတဲ့အချိန်ကို ပိုပြီး တန်ဖိုးထားလာမိသလို ကျွန်မ ကြီးလာတဲ့အခါ အမေ့ကို ကောင်းကောင်းမွန်မွန် နေထိုင်နိုင်အောင် အစွမ်းကုန် လုပ်ပေးမယ်၊ ကျွန်မငယ်ငယ်က သူကျွန်မကို ဂရုစိုက်ခဲ့သလိုမျိုး သေသေချာချာ ဂရုစိုက်ပြီး အသက်ကြီးတဲ့အခါ ပျော်ရွှင်စေရမယ်လို့ ကိုယ့်ဘာသာကိုယ် ဆုံးဖြတ်ချက်ချခဲ့တယ်။ ဒီလိုမှ မလုပ်နိုင်ရင် ကျွန်မဟာ အသိစိတ်မရှိတဲ့သူပဲ၊ လူလို့တောင် ခေါ်လို့မထိုက်ဘူးလို့ ခံစားခဲ့ရတယ်။

၂၀၁၁ ခုနှစ်မှာ ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ ကံကောင်းပြီး လက်ခံရရှိခဲ့တယ်။ ၂၀၁၂ ခုနှစ်မှာတော့ ဧဝံဂေလိတရား ဟောပြောနေတုန်း ရဲဖမ်းတာကို ခံခဲ့ရတယ်။ ပြန်လွတ်လာပြီးတဲ့နောက် အိမ်မှာ မလုံခြုံတော့တဲ့အတွက် တာဝန်ထမ်းဆောင်ဖို့ တခြားနေရာကို သွားခဲ့ရတယ်။ အဲဒီနောက်ပိုင်းနှစ်တွေမှာ အမေ့ဘေးမှာ ကျွန်မ မရှိနိုင်ခဲ့ဘူး။ တစ်နေ့နေ့မှာတော့ အမေနဲ့ ပြန်ဆုံပြီး သူ့ကို စောင့်ရှောက်၊ ရိုသေလေးစားခွင့်ရမယ်လို့ အမြဲ မျှော်လင့်ခဲ့မိတယ်။ ၂၀၂၃ ခုနှစ် မတ်လလောက်မှာ အစ်မဆီက စာတစ်စောင်ကို ကျွန်မ ရုတ်တရက် လက်ခံရရှိခဲ့တယ်။ စာထဲမှာပြောတာက လွန်ခဲ့တဲ့နှစ်နှစ်က အမေက ရုတ်တရက် ဦးနှောက်သွေးကြောပြတ်တာနဲ့ ဦးနှောက်သွေးကြောပိတ်တာဖြစ်ပြီး အဲဒီအချိန်ကတည်းက အိပ်ရာထဲမှာ လေဖြတ်ပြီး လဲနေခဲ့တယ်၊ ကိုယ့်ကိုယ်ကိုယ်လဲ မစောင့်ရှောက်နိုင်တော့ဘူးတဲ့။ ဆီးချိုရောဂါကလဲ ပြင်းထန်နေပြီး ဆီးချိုခြေထောက်ရောဂါတောင် ဖြစ်နေပြီ၊ ခြေချောင်းတွေက အသားတွေနဲ့အရေပြားတွေက ပြည်တည်နာတွေဖြစ်နေပြီတဲ့။ သူ့အခြေအနေက မကြာသေးခင်က ပိုဆိုးလာပြီး အချိန်သိပ်မကျန်နိုင်တော့ဘူး။ ဒါကြောင့် အမေ့ကို နောက်ဆုံးတစ်ခေါက် လာတွေ့ဖို့ အစ်မက ကျွန်မကို အမြန်ဆုံး အိမ်ပြန်လာနိုင်ဖို့ မျှော်လင့်တယ်တဲ့။ စာကိုဖတ်ပြီးတဲ့နောက်မှာ ကျွန်မအတွက်တော့ မိုးပြိုသလို ခံစားလိုက်ရတယ်။ ဒါကို ယုံကိုမယုံနိုင်ခဲ့ဘူး။ ကိုယ့်စိတ်ခံစားချက်ကို မထိန်းနိုင်ဘဲ ထိန်းမနိုင်သိမ်းမရ ငိုချလိုက်မိတယ်။ အမေ့မှာ ဘယ်လိုဖြစ်ပြီး ဒီလိုဖြစ်ရတာလဲ။ ဒါ တကယ်ရော ဟုတ်ရဲ့လား။ အိမ်နဲ့ဝေးနေခဲ့တဲ့ ဒီနှစ်တွေတစ်လျှောက်လုံးမှာ ကျွန်မ အမြဲ မျှော်လင့်ခဲ့တာက၊ တစ်နေ့နေ့မှာ အမေနဲ့ပြန်ဆုံပြီး သူ့ကို စောင့်ရှောက်ပြီး ရိုသေလေးစားဖို့၊ သူ့ဘဝရဲ့ နောက်ဆုံးအချိန်တွေကို ပျော်ပျော်ရွှင်ရွှင် ဖြတ်သန်းစေဖို့ပါပဲ။ ဒီရုတ်တရက်သတင်းက မိုးကြိုးပစ်လိုက်သလိုပါပဲ၊ ကျွန်မရဲ့ မျှော်လင့်ချက်တွေ၊ မျှော်မှန်းချက်တွေအားလုံးကို ကွဲကြေသွားခဲ့တယ်။ ခဏလောက်တော့ ကျွန်မ ဒါကို လက်မခံနိုင်ခဲ့ဘူး၊ ပြီးတော့ ကျွန်မရဲ့ စိတ်နှလုံးထဲမှာ ဘုရားသခင်ကို မကျေမနပ်မဖြစ်ဘဲ မနေနိုင်ခဲ့ဘူး၊ ကိုယ်တော် ဘာလို့ အမေ့ကို ကျန်းကျန်းမာမာနဲ့ နောက်ထပ်သုံးလေးနှစ်လောက် အသက်ဆက်မရှင်ခိုင်းရတာလဲပေါ့။ အမေက ရက်ပိုင်းလောက် အေးအေးချမ်းချမ်း ပျော်ရွှင်မှုကို ခံစားရဖို့အတွက် ကျွန်မရဲ့သက်တမ်းကိုတောင် လျှော့ပြီး အမေ့အသက်ကို ဆက်ပေးဖို့ ဘုရားဆီ တောင်းဆိုချင်ခဲ့မိတယ်။ အဲဒီအတွက်ဆိုရင် ကျွန်မ သက်တမ်း သုံးလေးနှစ်တိုသွားလဲ ကျေနပ်ပါတယ်။ အစ်မရဲ့စာထဲမှာ ပြောထားသေးတယ်၊ အမေ နေမကောင်းဖြစ်ပြီး ရက်ပိုင်းလောက်အကြာမှာပဲ ပထွေးက ကွာရှင်းဖို့ တောင်းဆိုခဲ့တယ်၊ အမေ့အပေါ်ထားတဲ့ သူ့ရဲ့သဘောထားကလဲ အရမ်းဆိုးပြီး အမေ့ကို ရိုက်နှက်ပြီး ဆူပူကြိမ်းမောင်းခဲ့တယ်တဲ့။ အမေက သူ့ရဲ့ရောဂါကြောင့် ဝေဒနာခံစားနေရတဲ့အထဲ နေ့တိုင်း ပထွေးရဲ့ ညှဉ်းပန်းနှိပ်စက်မှုကို ခံနေရတော့ နောက်ဆုံးမှာ ပြင်းထန်တဲ့ စိတ်ကျရောဂါ ဖြစ်သွားခဲ့တယ်။ တခြားနည်းလမ်းမရှိတော့တဲ့အဆုံးမှာ အစ်မက ပထွေးနဲ့အမေ ကွာရှင်းဖို့ကို သဘောတူလိုက်ရတယ်တဲ့။ အမေက အစစအရာရာအတွက် တစ်ယောက်ယောက်ရဲ့ ဂရုစိုက်မှုလိုနေပြီဆိုတာကို ကျွန်မ တွေးမိတယ်။ ဒါပေမဲ့ အစ်မက အလုပ်သွားရတော့ အမေက အိမ်မှာတစ်ယောက်တည်း ကျန်ခဲ့တာ။ သူ ရေဆာရင်၊ ဗိုက်ဆာရင် ဘယ်လိုလုပ်မလဲ။ ဘယ်သူက သူ့ကို ဂရုစိုက်မှာလဲ။ ဒီလောက်ပြင်းထန်တဲ့ ရောဂါတွေ ရုတ်တရက်ဖြစ်လာတော့ အမြဲတမ်း စိတ်ဓာတ်မာကျောတဲ့အမေက အရမ်းကို စိတ်ဓာတ်ကျပြီး မွန်းကြပ်နေမှာပဲ။ သူ စိတ်ဓာတ်ကျတဲ့အခါ ဘယ်သူက သူ့ကို နှစ်သိမ့်အားပေးမှာလဲ။ ကျွန်မ တွေးလေလေ ရင်ကွဲမတတ် နာကျင်ခံစားရလေပါပဲ။ အမေ့ဘေးကို ချက်ချင်း ပျံသွားပြီး သူနဲ့အတူ စကားပြောဖို့၊ သူ့ကို နှစ်သိမ့်အားပေးဖို့၊ ပြီးတော့ သူ့ရဲ့ နေ့စဉ်လိုအပ်ချက်တွေကို ဂရုစိုက်ပေးဖို့ ကျွန်မ ဆန္ဒရှိခဲ့တယ်။ ဒါပေမဲ့ ကျွန်မက အရင်က ရဲဖမ်းတာ ခံခဲ့ရဖူးတော့ အခုပြန်သွားရင် ထောင်ချောက်ထဲဝင်သွားမှာ သေချာတယ်။ အိမ်ပြန်ပြီး အမေ့ကို ပြုစုဖို့၊ သူ့ကို နောက်ဆုံးတစ်ခေါက်တွေ့ဖို့ဆိုတာတောင် ကျွန်မအတွက် မဖြစ်နိုင်တဲ့ ဆန္ဒတစ်ခု ဖြစ်လာခဲ့တယ်။ ကျွန်မ အရမ်းကို ပူဆွေးဝမ်းနည်းခဲ့ရတယ်၊ ဘာစိတ်ဓာတ်တက်ကြွမှုမှ မစုစည်းနိုင်တော့ဘူး၊ တာဝန်ထမ်းဆောင်ဖို့လဲ စိတ်မပါတော့ဘူး။ ညဘက်ဆိုရင် ကျွန်မ မအိပ်နိုင်ဘဲ ဆက်ပြီး တွေးနေခဲ့တယ်၊ “အမေ ဘယ်လိုနေလဲ မသိဘူး။ သူ အနားယူနေပြီလား။ ဒါမှမဟုတ် နာကျင်ကိုက်ခဲလို့ လူးလွန့်နေပြီး အိပ်မပျော်ဖြစ်နေမလားပေါ့။” ဒီလိုတွေးရင်းနဲ့ မျက်ရည်တွေ မထိန်းနိုင်ဘဲ ရှိုက်ကြီးတငင် ငိုကြွေးမိပြန်တယ်။ တစ်ညမှာတော့ အမေ့ကို အိပ်မက်မက်တယ်။ သူ့ကို သူ့ရဲ့ ငယ်ငယ်ကပုံစံအတိုင်း၊ ကျစ်ဆံမြီးရှည်နှစ်ချောင်းနဲ ပျော်ပျော်ရွှင်ရွှင်နဲ့ တစ်ခုခုကို အလုပ်ရှုပ်နေတာ တွေ့ခဲ့တယ်။ ကျွန်မက မလှမ်းမကမ်းမှာရပ်ပြီး သူ့ကို ကြည့်နေခဲ့တယ်။ ဒါပေမဲ့ ကျွန်မ သူ့ကို ဘယ်လောက်ပဲ ခေါ်ခေါ် သူ ပြန်မထူးခဲ့ဘူး။ သူက ကျွန်မကို မမြင်ရသလို၊ ကျွန်မအသံကိုလည်း မကြားရတဲ့ပုံပဲ။ ကျွန်မ နိုးလာတဲ့အခါ ဒါက အိပ်မက်တစ်ခုပဲဆိုတာကို သဘောပေါက်ခဲ့တယ်၊ ဒါပေမဲ့ အဲဒီအကြောင်းကို တွေးလေလေ ပိုဝမ်းနည်းလာလေပဲ၊ ရှိုက်ကြီးတငင်နဲ့ ထပ်ငိုမိပြန်ရော။

အဲဒီရက်တွေက ကျွန်မမှာ နာကျင်မှုတွေနဲ့ ပြည့်နေခဲ့လို့ ဘုရားသခင်ကို သူ့ရဲ့ ရည်ရွယ်ချက်ကို နားလည်အောင် လမ်းပြပေးဖို့ ကျွန်မ ဆုတောင်းခဲ့တယ်။ အဲဒီအချိန်မှာ ဘုရားနှုတ်ကပတ်တော်တချို့က စိတ်ထဲ ဝင်ဝင်လာတယ်၊ “မွေးဖွားခြင်း၊ အိုမင်းခြင်း၊ နာမကျန်းဖြစ်ခြင်း၊ သေဆုံးခြင်းတို့သည် လူတိုင်းက လက်ခံရမည့် အရာများဖြစ်သည်။ မည်သည့်အရာကို အခြေခံပြီး သင်က ဤအရာကို မခံယူနိုင်သနည်း။ ဤသည်မှာ လူ၏ မွေးဖွားခြင်းနှင့် သေဆုံးခြင်းအတွက် ဘုရားသခင်က ကြိုတင်စီမံခဲ့သော နိယာမဖြစ်သည်။ အဘယ်ကြောင့် သင်က ချိုးဖောက်ချင်သနည်း။ အဘယ်ကြောင့် လက်မခံသနည်း။” ကျွန်မ အဲဒီစကားစုတွေပါတဲ့ ဘုရားနှုတ်ကပတ်တော်တစ်ပိုဒ်ကို ရှာပြီး ဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့က ‘ကျွန်ုပ်၏ မိဘများက နာမကျန်းဖြစ်ခြင်း၊ သို့မဟုတ် ကြီးမားသော ကံဆိုးမှုတစ်ခုနှင့် ကြုံတွေ့ရခြင်း အမှုကိစ္စကို စိစစ်ခြင်း၊ သို့မဟုတ် စုံစမ်းစစ်ဆေးခြင်း မပြုသင့်သည်ကိုလည်းကောင်း၊ ဤသို့လုပ်ဆောင်ခြင်းသည် အဓိပ္ပာယ်မရှိသည်ကိုလည်းကောင်း၊ သမ္မာတရား စည်းမျဉ်းများကို အခြေခံပြီး ဤအရာအား ချဉ်းကပ်သင့်သည်ကိုလည်းကောင်း ကျွန်ုပ်သိသည်၊ သို့သော် ယင်းကို စိစစ်ခြင်း၊ စုံစမ်းစစ်ဆေးခြင်း မပြုလုပ်ရန် ကိုယ့်ကိုယ်ကိုယ် မချုပ်တည်းနိုင်ပါ’ ဟု ဆိုသည်။ ဤသို့ဆိုလျှင် သင့်ကိုယ်သင် ချုပ်တည်းဖို့ မလိုအပ်တော့ရန်အတွက် ချုပ်တည်းခြင်းပြဿနာကို ဖြေရှင်းကြစို့။ ဤအရာကို မည်သို့ ဖြစ်မြောက်အောင် လုပ်ဆောင်နိုင်သနည်း။ ဤဘဝတွင် ကျန်းမာသောကိုယ်ခန္ဓာ ရှိသည့်လူတို့သည် အသက် ၅၀၊ ၆၀ အရွယ်ရောက်ပြီးနောက်တွင် အသက်ကြီးရင့်သည့် လက္ခဏာများကို စတင်ကြုံတွေ့ရသည်။ ၎င်းတို့၏ ကြွက်သားများနှင့် အရိုးများက ပျက်စီးယိုယွင်းလာသည်။ ခွန်အား ဆုံးရှုံးလာသည်။ ကောင်းစွာ အိပ်မပျော်ပေ၊ သို့မဟုတ် များစွာ စားမဝင်ပေ။ ပြီးလျှင် အလုပ်လုပ်ရန်၊ စာဖတ်ရန်၊ သို့မဟုတ် မည်သည့်အလုပ်မျိုးကိုမဆို လုပ်ရန် လုံလောက်သော အားအင်မရှိပေ။ သွေးတိုး၊ ဆီးချို၊ နှလုံး၊ နှလုံးဆိုင်ရာရောဂါများ၊ ဦးနှောက်သွေးကြောဆိုင်ရာ ရောဂါများ စသည့်တို့ကဲ့သို့ ရောဂါအမျိုးမျိုးက ၎င်းတို့အတွင်းတွင် ရုတ်ခြည်း ပေါက်ဖွားလာသည်။...လူအားလုံးက ဤခန္ဓာရောဂါများကို ကြုံရမည်။ ယနေ့တွင် သူတို့ကြုံရမည်ဖြစ်သည်။ မနက်ဖြန်တွင် သင်တို့နှင့် ကျွန်ုပ်တို့ ကြုံရမည်ဖြစ်သည်။ အသက်အရွယ်နှင့် အစီအစဉ်လိုက်အရဆိုလျှင် လူတို့အားလုံးသည် မွေးဖွားမည်။ အသက်ကြီးမည်။ နာမကျန်းဖြစ်မည်ဖြစ်ပြီး သေပေမည်။ ငယ်ရွယ်စဉ်မှ အိုမင်းသည့်အရွယ်သို့ ဝင်ရောက်သည်။ အိုမင်းသည့် အရွယ်မှနေ၍ ဖျားနာသည်။ ပြီးလျှင် ဖျားနာခြင်းမှ သေဆုံးသည်။ ဤသည်မှာ နိယာမဖြစ်သည်။ သင့်မိဘများက နာမကျန်းဖြစ်လာသည်ဟူသည့် သတင်းကို သင်ကြားသောအခါ ၎င်းတို့သည် သင်နှင့် အရင်းနှီးဆုံးလူများ ဖြစ်သောကြောင့်၊ သင် စိတ်အပူဆုံးသောသူများ၊ သင့်အား ပျိုးထောင်ပေးခဲ့သော သူများဖြစ်သောကြောင့် သင့်ခံစားချက်များ၏ အကျပ်အတည်းကို ကျော်လွှားနိုင်မည် မဟုတ်ဘဲ သင်က ‘တခြားလူများ၏ မိဘများသေသည့်အချိန်က ငါ မည်သည့်အရာမျှ မခံစားရပါ။ သို့သော် ငါ့မိဘများကမူ နာမကျန်းဖြစ်၍ မဖြစ်ပါ။ အဘယ်ကြောင့်ဆိုသော် ထိုသို့ဖြစ်လျှင် ငါက ဝမ်းနည်းမည်ဖြစ်သောကြောင့်ပင်။ ငါ မခံနိုင်ပါ၊ ငါ့နှလုံးသား နာကျင်ရသည်။ ငါ့ခံစားချက်များကို မကျော်လွှားနိုင်ပါ’ ဟု တွေးလိမ့်မည်။ ၎င်းတို့သည် သင့်မိဘများဖြစ်ရုံသက်သက်ဖြင့် ၎င်းတို့သည် မအိုမင်းသင့်၊ နာမကျန်းမဖြစ်သင့်၊ ဧကန်မုချ မသေသင့်ဟု သင်ထင်သည်။ ဤသည်မှာ အဓိပ္ပာယ်ရှိသလော။ အဓိပ္ပာယ်မရှိသလို သမ္မာတရားလည်း မဟုတ်ပေ။ နားလည်သလော။ (နားလည်ပါသည်။) လူတိုင်းက ၎င်းတို့မိဘများ အသက်ကြီးလာခြင်းနှင့် နာမကျန်းဖြစ်ခြင်းတို့ကို ရင်ဆိုင်ရမည်။ ပြီးလျှင် ဆိုးဝါးသောအခြေအနေအချို့တွင် လူတို့၏ မိဘများသည် အိပ်ရာတွင် လေဖြတ်ခြင်းပင် ဖြစ်ကြသည်။ ထို့နောက်တွင် အချို့မှာ မြောနေသော အခြေအနေသို့ ရောက်ကြသည်။ လူအချို့၏ မိဘများသည် သွေးတိုး၊ ကိုယ်တစ်ပိုင်း အကြောသေခြင်း၊ လေသင်တုန်းဖြတ်ခြင်းတို့ ဖြစ်ကြသည်၊ သို့မဟုတ် ဆိုးဝါးသောရောဂါပင် ရပြီး သေဆုံးကြသည်။ လူတိုင်းသည် သူတို့ကိုယ်တိုင် ၎င်းတို့မိဘများ အသက်ကြီးခြင်း၊ နာမကျန်းဖြစ်ခြင်း၊ ထို့နောက် သေဆုံးခြင်းဖြစ်စဉ်ကို မျက်မြင်ကိုယ်တွေ့ မြင်ရမည်၊ သို့မဟုတ် ကြားရမည်။ လူအချို့မှာ ၎င်းတို့မိဘများက အသက် ၅၀ အရွယ်တွင် ဤအရာကို စောစီးစွာ ကြားရခြင်း၊ အချို့မှာ ၎င်းတို့မိဘများက အသက် ၆၀ အရွယ်တွင် ဤသတင်းကို ကြားရခြင်း၊ ပြီးလျှင် အခြားလူများမှာ ၎င်းတို့မိဘများက အသက် ၈၀၊ ၉၀၊ ၁၀၀ အရွယ်တွင်သာ ကြားရခြင်းတို့သာ ဖြစ်သည်။ သို့သော် ဤသတင်းကို မည်သည့်အချိန်တွင် သင်ကြားရသည်ဖြစ်စေ၊ သားတစ်ယောက်အနေဖြင့်ဖြစ်စေ၊ သမီးတစ်ယောက်အနေဖြင့်ဖြစ်စေ တစ်နေ့တွင် ဤအချက်ကို အနှေးနှင့် အမြန်ဆိုသလို လက်ခံရလိမ့်မည်။ သင်သည် အရွယ်ရောက်သူတစ်ဦးဖြစ်လျှင် ရင့်ကျက်သည့် အတွေးအခေါ် ပုံစံရှိသင့်သည်။ ပြီးလျှင် လူတို့မွေးဖွားခြင်း၊ အိုမင်းခြင်း၊ နာမကျန်းဖြစ်ခြင်း၊ သေဆုံးခြင်းတို့အပေါ် မှန်ကန်သော သဘောထားရှိသင့်ပြီး စိတ်လိုက်မာန်ပါ မပြုသင့်ပေ။ သင်သည် သင့်မိဘများက နာမကျန်းဖြစ်သည့်သတင်းကို ကြားရသောအခါ၊ သို့မဟုတ် ၎င်းတို့သည် ရောဂါ အသည်းအသည်ဖြစ်နေသည်ဟု ဆေးရုံက သတိပေးမှုကို လက်ခံရရှိသောအခါတွင် ယင်းကို မခံနိုင် မဖြစ်သင့်ပေ။ မွေးဖွားခြင်း၊ အိုမင်းခြင်း၊ နာမကျန်းဖြစ်ခြင်း၊ သေဆုံးခြင်းတို့သည် လူတိုင်းက လက်ခံရမည့် အရာများဖြစ်သည်။ မည်သည့်အရာကို အခြေခံပြီး သင်က ဤအရာကို မခံယူနိုင်သနည်း။ ဤသည်မှာ လူ၏ မွေးဖွားခြင်းနှင့် သေဆုံးခြင်းအတွက် ဘုရားသခင်က ကြိုတင်စီမံခဲ့သော နိယာမဖြစ်သည်။ အဘယ်ကြောင့် သင်က ချိုးဖောက်ချင်သနည်း။ အဘယ်ကြောင့် လက်မခံသနည်း။ သင်၏ ရည်ရွယ်ချက်မှာ အဘယ်နည်း။ သင်သည် သင့်မိဘများကို မသေစေလိုပေ။ သင်သည် ဘုရားသခင်က ချမှတ်ခဲ့သည့် မွေးဖွားခြင်း၊ အိုမင်းခြင်း၊ နာမကျန်းဖြစ်ခြင်း၊ သေဆုံးခြင်းနိယာမအတိုင်း ၎င်းတို့ကို မရှင်သန်စေလိုပေ။ သင်သည် ၎င်းတို့ နာမကျန်းဖြစ်သည်ကိုလည်းကောင်း၊ သေဆုံးသည်ကိုလည်းကောင်း တားဆီးလိုသည်။ ဤသို့ဆိုလျှင် ၎င်းတို့သည် မည်သည့်အရာ ဖြစ်မည်နည်း။ ပလပ်စတစ်လူများ ဖြစ်မသွားသလော။ ဤသို့ဆိုလျှင် ၎င်းတို့သည် လူဖြစ်ဦးမည်လော။ ထို့ကြောင့် သင်သည် ဤအချက်ကို လက်ခံရမည်။ သင်သည် သင့်မိဘများက အိုမင်းနေသည်၊ နာမကျန်းဖြစ်ပြီး သေဆုံးသည်ဆိုသည့် သတင်းကို မကြားရမီတွင် ဤအတွက် သင့်စိတ်နှလုံးတွင် သင့်ကိုယ်သင် ပြင်ဆင်ထားသင့်သည်။ တစ်နေ့တွင် အနှေးနှင့် အမြန်ဆိုသလို လူတိုင်းက အိုမင်းမည်။ အားလျော့မည်။ သေဆုံးမည်။ သင့်မိဘများက သာမန်လူများ ဖြစ်သည့်အတွက် ၎င်းတို့သည် ဤအကျပ်အတည်းကို အဘယ်ကြောင့် မတွေ့ကြုံနိုင်ရမည်နည်း။ ဤအကျပ်အတည်းကို ၎င်းတို့ တွေ့ကြုံသင့်သည်။ ပြီးလျှင် သင်က ယင်းကို မှန်ကန်စွာ ချဉ်းကပ်သင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေက ကျွန်မကို တဖြည်းဖြည်း တည်ငြိမ်လာစေခဲ့တယ်။ မွေးခြင်း၊ အိုခြင်း၊ နာခြင်း၊ သေခြင်းဆိုတာ ဘုရားသခင်က လူသားတွေအတွက် သတ်မှတ်ပေးထားတဲ့ အသက်ရဲ့နိယာမပဲ။ အခု အမေက အသက် ၆၀ ကျော်နေပြီ၊ သူ့ရဲ့ ကိုယ်တွင်းအင်္ဂါတွေနဲ့ ခန္ဓာကိုယ်လုပ်ဆောင်ချက်တွေက တဖြည်းဖြည်း ယိုယွင်းလာနေပြီ၊ ခန္ဓာကိုယ်မှာ ရောဂါတွေ ဖြစ်လာတာက ပုံမှန်ပါပဲ။ ကျွန်မ ဘုရားသခင်နဲ့ ငြင်းခုံတာ၊ ဒါမှမဟုတ် ဆင်ခြင်တုံတရားမရှိဘဲ ပြုမူတာမျိုး မလုပ်သင့်ဘူး၊ ကိုယ့်အသက် နှစ်တွေနဲ့ အမေ့ရဲ့ ကျန်းမာရေး၊ အသက်ရှည်ခြင်းကို လဲလှယ်ဖို့ ကြိုးစားတာမျိုးပေါ့။ ဒါက ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံတာ မဟုတ်ဘူး။ ကျွန်မက ဘာမှမဟုတ်တဲ့ ဖန်ဆင်းခံတစ်ယောက်ဖြစ်ပြီး ဘုရားသခင်က ဖန်ဆင်းရှင်ပဲ။ ဘုရားသခင်က လူသားအတွက် သတ်မှတ်ပေးထားတဲ့ အသက်ရဲ့နိယာမကို ကျွန်မ လက်ခံသင့်တယ်၊ ပြီးတော့ ဖြစ်လာသမျှကို တွေ့ကြုံတဲ့အတိုင်း ခံစားသင့်တယ်။ ကျွန်မ နေ့တိုင်း တွေ့ကြုံရတဲ့အရာတွေကိုတောင် ကိုယ်တိုင် ဆုံးဖြတ်လို့၊ ပြောင်းလဲလို့ မရပါဘူး၊ ဒါတောင်မှ အမေ့ရဲ့ ကံကြမ္မာကို ပြောင်းလဲပစ်မယ်လို့ အချည်းနှီး မျှော်လင့်နေခဲ့မိတယ်။ ဒါဟာ တကယ်ကို ထင်ယောင်ထင်မှားဖြစ်ပြီးတော့ ဆင်ခြင်တုံတရားမရှိတာပဲ။ ဒါပေမဲ့ အမေ မကြာခင် ဆုံးပါးသွားတော့မယ်ဆိုတဲ့အကြောင်းကို တွေးမိတဲ့အခါ ကျွန်မ တကယ်ကို ဝမ်းနည်းမိတယ်။ ကျွန်မ ငိုကြွေးရင်း ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ အမေက ဒီလောက်ပြင်းထန်တဲ့ ရောဂါရပြီး မကြာခင် ဆုံးပါးသွားနိုင်တယ်ဆိုတာကို ရုတ်တရက် သိလိုက်ရတော့ သမီးစိတ်နှလုံးထဲမှာ လက်မခံနိုင်ဘူး။ ကျေးဇူးပြုပြီး သမီးကို ကျိုးနွံနာခံနိုင်အောင်နဲ့ သင်ခန်းစာတွေ သင်ယူနိုင်အောင် လမ်းပြတော်မူပါ” လို့ပေါ့။

အဲဒီနောက်မှာ ကျွန်မရဲ့အခြေအနေနဲ့ပတ်သက်တဲ့ ဘုရားနှုတ်ကပတ်တော်တွေကို သတိရှိရှိ ရှာဖွေခဲ့တယ်။ တစ်နေ့ ဝတ်ပြုနေတုန်းမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “သင့်မိဘများက မည်သည့်ရောဂါကို ရသည်ဖြစ်စေ ယင်းမှာ ၎င်းတို့သည် သင့်အား ပျိုးထောင်ခြင်းကြောင့် အလွန်မောပန်းသောကြောင့်၊ သို့မဟုတ် ၎င်းတို့က သင့်အား သတိရသောကြောင့် ဖြစ်မည်မဟုတ်ပေ။ အထူးသဖြင့် ၎င်းတို့သည် သင့်ကြောင့် ထိုအကြီးစားဖြစ်သော၊ ဆိုးဝါးသော၊ သေစေနိုင်သော ရောဂါတစ်ခုခုကို ကူးစက်မည်မဟုတ်ပေ။ ယင်းသည် ၎င်းတို့၏ ကံကြမ္မာဖြစ်ပြီး သင်နှင့် လုံးဝ မသက်ဆိုင်ပေ။ သင်က မည်မျှ သားသမီးဝတ်ကျေပွန်ပါစေ သင်အစွမ်းဆောင်နိုင်ဆုံးမှာ ၎င်းတို့၏ ဇာတိပကတိ ဒုက္ခနှင့် ဝန်ထုပ်ဝန်ပိုးကို အနည်းငယ်လျှော့ချဖို့ဖြစ်သည်။ သို့သော် ၎င်းတို့သည် မည်သည့်အချိန်၌ ဖျားနာသည်၊ မည်သည့်ရောဂါ ကူးစက်သည်၊ မည်သည့်အချိန်တွင် သေသည်၊ မည်သည့်နေရာတွင် သေသည်တို့အတွက်မူ ဤအရာများသည် သင်နှင့် တစ်ခုခုသက်ဆိုင်ခြင်းရှိသလော။ မရှိပေ။ သင်က သားသမီးဝတ်ကျေပွန်လျှင်၊ သင်က စာနာစိတ်ကင်းမဲ့သော ကျေးဇူးကန်းသူတစ်ယောက် မဟုတ်လျှင်၊ ထို့အပြင် သင်က ၎င်းတို့နှင့်အတူ တစ်နေကုန် နေထိုင်ပြီး ၎င်းတို့အား ကြည့်ရှုစောင့်ရှောက်လျှင် ၎င်းတို့သည် ဖျားနာခြင်းမရှိမည်လော။ ၎င်းတို့သည် မသေဘဲ နေမည်လော။ ၎င်းတို့သည် ဖျားနာဖို့ရှိသည်ဆိုလျှင် မည်သို့ပင်ဖြစ်စေ ဖျားနာလိမ့်မည်သာဖြစ်သည် မဟုတ်လော။ ၎င်းတို့သည် သေတော့မည်ဆိုလျှင် မည်သို့ပင်ဖြစ်စေ သေမည်မဟုတ်လော။ ဤသို့ မဟုတ်သလော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေကနေတစ်ဆင့် ကျွန်မ နားလည်သွားတာက မိဘတွေ နေမကောင်းဖြစ်တာ၊ ရောဂါဘယ်လောက်ပြင်းထန်တာ၊ ဒါမှမဟုတ် သူတို့ သေဆုံးသွားမလား ဆိုတာတွေအားလုံးဟာ ဘုရားသခင်က ကြိုတင်သတ်မှတ်ပြီး စီစဉ်ထားပြီးသားဖြစ်တယ်၊ သူတို့ရဲ့ သားသမီးတွေနဲ့ ဘာမှမဆိုင်ဘူးဆိုတာပါပဲ။ သားသမီးတွေက သူတို့မိဘတွေရဲ့ ဘေးမှာရှိသည်ဖြစ်စေ၊ မရှိသည်ဖြစ်စေ မိဘတွေ ဘဝမှာ ရင်ဆိုင်ရတဲ့ အခက်အခဲတွေ၊ ဆုတ်ယုတ်မှုတွေနဲ့ ဆင်းရဲဒုက္ခတွေက ရှောင်လွှဲလို့မရဘူး၊ သူတို့ရဲ့ သားသမီးတွေက ဘာကိုမှ ပြောင်းလဲပေးလို့မရဘူးလေ။ ကျွန်မအဘိုးအကြောင်းကို ကျွန်မ စဉ်းစားမိတယ်။ သူ့ရဲ့သားသမီးတွေအားလုံးက သူ့ဘေးမှာရှိပြီး လူက ကျန်းမာပုံပေါ်ပေမဲ့ အသက် ၆၀ လောက်မှာ ပြင်းထန်တဲ့ရောဂါတစ်ခုဖြစ်ပြီး အိပ်ရာထဲမှာ လေဖြတ်ပြီး လဲနေခဲ့တယ်၊ အကြောသေပြီး မလှုပ်မရှားနိုင်ဖြစ်သွားတယ်၊ သူနဲ့ပတ်သက်ပြီး အစစအရာရာ လူတွေရဲ့ပြုစုစောင့်ရှောက်မှုကို လိုအပ်ခဲ့တယ်။ ကျွန်မအမေ၊ ဦးလေးနဲ့ အဒေါ်တို့အားလုံးက တစ်လှည့်စီ နေ့ရောညပါ သူ့ကို ပြုစုစောင့်ရှောက်ပေးခဲ့ကြတယ်၊ နေ့တိုင်း နှိပ်နယ်ပေးတယ်၊ စကားပြောပေးတယ်၊ နှစ်ပေါင်းများစွာ ဂရုတစိုက်စောင့်ရှောက်ခဲ့ပေမဲ့ သူ ဘယ်တော့မှ သတိပြန်မရလာခဲ့ဘူး။ အခု ကျွန်မအမေလဲ ပြင်းထန်တဲ့ရောဂါဖြစ်ပြီး အိပ်ရာထဲမှာ လေဖြတ်ပြီး လဲနေပြီ။ ကျွန်မသာ သူ့ဘေးမှာရှိပြီး နေ့စဉ်လိုအပ်ချက်တွေကို ဂရုစိုက်ပေးနေရင်တောင် သူ့ခန္ဓာကိုယ်ကို နည်းနည်း သက်သာစေရုံပဲရှိမှာ၊ သူ့ရောဂါဝေဒနာကို ကျွန်မက ကိုယ်စားဝင်ခံစားပေးလို့ မရဘူး။ သူ ပြန်ကောင်းလာမလား၊ ဒါမှမဟုတ် သေဆုံးသွားမလားဆိုတာက ကျွန်မ ပြောင်းလဲလို့မရတဲ့ အရာတစ်ခုပဲ။ ဒီအချက်ကို သဘောပေါက်လိုက်တော့ အမေ့အတွက် စိုးရိမ်ပူပန်မှုတွေ နည်းနည်း လျော့သွားခဲ့တယ်။

ဒါပေမဲ့ အစ်မက စာထဲမှာ ကျွန်မကို ပြောခဲ့တဲ့စကားကို ပြန်တွေးမိတဲ့အခါ ကျွန်မ စိတ်ကြေကွဲပြီး ဝမ်းနည်းနေတုန်းပဲ။ အစ်မက ပြောတယ်၊ “‘ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်။’ တိရစ္ဆာန်တွေတောင် မိဘကို ရိုသေလေးစားဖို့ သိကြတယ်။ လူတစ်ယောက်က ဒါလေးတောင် မသိရင် တိရစ္ဆာန်လောက်တောင် မကောင်းဘူး” တဲ့။ ကျွန်မ အိမ်နဲ့ ဝေးနေခဲ့တဲ့ နှစ်တွေကို ကျွန်မ စဉ်းစားမိတယ်။ အိမ်မှာ ဒီလောက်ကြီးတဲ့ကိစ္စဖြစ်နေခဲ့ပေမဲ့ ကျွန်မ ပေါ်မလာခဲ့ဘူး။ အိမ်နီးနားချင်းတွေ၊ ဆွေမျိုးမိတ်ဆွေတွေက ကျွန်မအကြောင်း ဘာတွေပြောနေကြမလဲ မသိဘူး၊ ဒါပေမဲ့ သူတို့က ကျွန်မကို သားသမီးဝတ်မကျေဘူး၊ အမေ အသည်းအသန်ဖြစ်ပြီး သေခါနီးနေတာတောင် အိမ်ပြန်မလာဘူးဆိုပြီး ကွယ်ရာမှာ အတင်းပြောနေကြမှာ သေချာတယ်။ အမေက ကျွန်မကို ငယ်ငယ်ကတည်းက ပြုစုပျိုးထောင်လာခဲ့တာ၊ ဒီကျေးဇူးကို ကျွန်မ ဘယ်တော့မှ ပြန်ဆပ်နိုင်မှာမဟုတ်ဘူး။ ဒါကြောင့် အမေ့ကို အကောင်းဆုံးဘဝတစ်ခုပေးနိုင်ဖို့ အစွမ်းကုန်လုပ်ဆောင်သင့်တယ်၊ သူ အစားအသောက်၊ အဝတ်အစားအတွက် စိတ်မပူရဘဲ ပျော်ရွှင်အေးချမ်းတဲ့ အသက်ကြီးပိုင်းဘဝကို ပိုင်ဆိုင်ရအောင်ပေါ့။ ဒါပေမဲ့ အခု သူနေမကောင်းဖြစ်နေတဲ့အချိန်မှာ သူ့ကိုတောင် ကျွန်မ မစောင့်ရှောက်နိုင်ခဲ့ဘူး။ ကျွန်မက တိရစ္ဆာန်လောက်တောင် မကောင်းဘူးလို့ တကယ်ကို ခံစားခဲ့ရတယ်။ ဒီလိုတွေးလိုက်ရင် ရင်ထဲမှာ ဓားနဲ့မွှန်းလိုက်သလို ခံစားရပြီး အမေ့ရဲ့ ပြုစုပျိုးထောင်ပေးခဲ့တဲ့ ကျေးဇူးကို ပြန်မဆပ်နိုင်တဲ့အတွက် အပြစ်ရှိသလိုခံစားရပြီး ခိုးခိုးပြီး ငိုမိတာ ခဏခဏပါပဲ။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “သင့်မိဘများက သင့်အားမွေးဖွားပေးသည့်အကြောင်းကို ကြည့်ကြစို့။ သင့်အား မွေးဖွားပေးရန် ၎င်းတို့အတွက် ရွေးချယ်ခဲ့သောသူမှာ မည်သူနည်း။ သင်ဖြစ်သလော၊ သို့မဟုတ် သင့်မိဘများဖြစ်သလော။ မည်သူက မည်သူ့ကို ရွေးချယ်ခဲ့သနည်း။ ဤအရာကို ဘုရားသခင်၏ အမြင်ရှုထောင့်မှကြည့်လျှင် အဖြေမှာ မည်သူကမျှ မရွေးချယ်ခဲ့ပေ။ သင့်အား မွေးဖွားပေးရန် သင့်မိဘများအား ရွေးချယ်ခဲ့သည်မှာ သင်လည်းမဟုတ်၊ သင့်မိဘများလည်း မဟုတ်ပေ။ ဤအမှုကိစ္စ၏ အရင်းအမြစ်ကိုကြည့်လျှင် ဤအရာကို ဘုရားသခင်က ကြိုတင်စီမံခဲ့ခြင်းဖြစ်သည်။ ဤကိစ္စသည် လူတို့အတွက်နားလည်ရန် လွယ်ကူသောကြောင့် ယခုလောလောဆယ်အနေဖြင့် ဤအကြောင်းအရာကို ငါတို့ ဘေးဖယ်ထားမည်။ သင်၏ အမြင်ရှုထောင့်၌ သင်သည် သင့်မိဘများက မွေးဖွားပေးခြင်းကို ငြိမ်သက်စွာဖြင့် ခံရပြီး ဤအမှုတွင် မည်သည့်ရွေးချယ်စရာမျှ မရှိပေ။ သင့်မိဘများ၏ ရှုထောင့်၌ ၎င်းတို့သည် ၎င်းတို့၏ ကိုယ်ပိုင် အမှီအခိုကင်းသောစိတ်ဖြင့် သင့်အား မွေးဖွားပေးသည်။ ဟုတ်သလော။ တစ်နည်းအားဖြင့် ဘုရားသခင်၏ စီမံခြင်းကို ဘေးဖယ်ထားပြီး သင့်အား မွေးဖွားခြင်းကိစ္စနှင့်ပတ်သက်လျှင် အခွင့်အာဏာအားလုံးရှိသူမှာ သင့်မိဘများ ဖြစ်သည်။ ၎င်းတို့က သင့်အားမွေးဖွားရန် ရွေးချယ်ခဲ့သည်။ ၎င်းတို့က အားလုံးကို ဆုံးဖြတ်သည်။ သင့်အား မွေးဖွားပေးရန် ၎င်းတို့ကို သင်မရွေးချယ်ခဲ့ပေ။ သင်သည် ငြိမ်သက်စွာဖြင့် ၎င်းတို့ထံ၌ မွေးဖွားသည်။ ပြီးလျှင် ဤအမှုတွင် သင့်၌ မည်သည့်ရွေးချယ်စရာမျှ မရှိခဲ့ပေ။ ထို့ကြောင့် သင့်မိဘများ၌ အခွင့်အာဏာ အားလုံးရှိပြီး ၎င်းတို့က သင့်အားမွေးဖွားပေးရန် ရွေးချယ်ခဲ့သောကြောင့် ၎င်းတို့၌ သင့်အား လူလားမြောက်အောင် ကျွေးမွေးသုတ်သင်ရန်၊ အရွယ်ရောက်သည်အထိ ပျိုးထောင်ရန်၊ သင့်အား ပညာရေး၊ အစားအသောက်၊ အဝတ်အထည်၊ ငွေကြေးတို့ ပံ့ပိုးပေးရန် တာဝန်နှင့် ဝတ္တရားရှိသည်။ ဤသည်မှာ ၎င်းတို့၏ တာဝန်နှင့် ဝတ္တရားတို့ဖြစ်ပြီး ဤသည်မှာ ၎င်းတို့ လုပ်ဆောင်သင့်သောအရာဖြစ်သည်။ သင်ကမူ ၎င်းတို့က သင့်အားပျိုးထောင်ပေးနေသည့် အချိန်အတွင်း၌ အစဉ်သဖြင့် ပြုသမျှနုနေရသည်။ သင့်၌ ရွေးချယ်ပိုင်ခွင့်မရှိခဲ့ပေ။ သင့်အား ၎င်းတို့က ပျိုးထောင်ပေးရသည်။ သင်သည် ငယ်ရွယ်သောကြောင့် သင့်ကိုယ်သင် ပျိုးထောင်နိုင်စွမ်း မရှိခဲ့ပေ။ သင့်၌ သင့်မိဘများက လူလားမြောက်အောင် ကျွေးမွေးသုတ်သင်ခြင်းကို ငြိမ်သက်စွာခံရုံမှလွဲ၍ ရွေးချယ်စရာမရှိပေ။ သင်သည် သင့်မိဘများက ရွေးချယ်သည့်ပုံစံဖြင့် ပျိုးထောင်ခြင်းခံရသည်။ ၎င်းတို့က သင့်အား အစားကောင်း၊ အသောက်ကောင်းပေးလျှင် သင်က အစားကောင်း၊ အသောက်ကောင်းများကို စားသောက်ရသည်။ သင့်မိဘများက ဖွဲကြမ်းများ၊ အရိုင်းပင်များကို အမှီပြုပြီး သင် အသက်ရှင်အောင် စားသောက်ရသည့် ရှင်သန်နေထိုင်ရာပတ်ဝန်းကျင်ကို သင့်အားပေးလျှင် သင်က ဖွဲကြမ်းနှင့် အရိုင်းပင်များကို အမှီပြုပြီး ရှင်သန်ရသည်။ မည်သို့ပင်ဖြစ်စေ သင်သည် ပျိုးထောင်ခြင်းခံရသောအချိန်တွင် ပြုသမျှနုနေရပြီး သင့်မိဘများက ၎င်းတို့၏ တာဝန်ကို ဖြည့်ဆည်းသည်။ သင့်မိဘများက ပန်းတစ်ပွင့်ကို ဂရုစိုက်ခြင်းနှင့် တူညီသည်။ ၎င်းတို့သည် ပန်းတစ်ပွင့်ကို ဂရုစိုက်လိုသောကြောင့် ၎င်းတို့က ထိုပန်းကို မြေဩဇာကျွေးသင့်သည်။ ရေလောင်းသင့်သည်။ နေရောင်ကို အသေအချာရရှိစေရန် လုပ်ဆောင်သင့်သည်။ ထို့ကြောင့် လူတို့နှင့်ပတ်သက်လျှင် သင့်မိဘများက သင့်အား စေ့စပ်စွာ ကြည့်ရှုစောင့်ရှောက်သည်ဖြစ်စေ၊ သင့်အား အလွန်ပင် ဂရုစိုက်သည်ဖြစ်စေ၊ မည်သို့ပင်ဖြစ်စေ ၎င်းတို့သည် ၎င်းတို့၏ တာဝန်နှင့် ဝတ္တရားကို ဖြည့်ဆည်းနေခြင်းသာ ဖြစ်သည်။ ၎င်းတို့က သင့်အား ပျိုးထောင်ပေးသည့် အကြောင်းရင်းက မည်သို့ဖြစ်စေ ၎င်းတို့၏ တာဝန်သာဖြစ်သည်။ ၎င်းတို့က သင့်အားမွေးဖွားခဲ့သောကြောင့် သင့်အတွက် တာဝန်ယူသင့်သည်။ ဤအရာကို အခြေခံကြည့်လျှင် သင့်မိဘများက သင့်အတွက် လုပ်ဆောင်ပေးသောအရာရာတိုင်းကို ကြင်နာခြင်းဟု သတ်မှတ်နိုင်သလော။ မသတ်မှတ်နိုင်သည် မဟုတ်လော။ (ဟုတ်ပါသည်။) သင့်မိဘများက သင့်အပေါ် ၎င်းတို့၏တာဝန်အား ဖြည့်ဆည်းခြင်းသည် ကြင်နာမှုအဖြစ် အကျုံးမဝင်ပေ။ ထို့ကြောင့် ၎င်းတို့က ပန်းပွင့်၊ သို့မဟုတ် အပင်တစ်ပင်အပေါ် ၎င်းတို့၏ တာဝန်ကို ဖြည့်ဆည်းပြီး ရေလောင်းကာ မြေဩဇာကျွေးလျှင် ကြင်နာခြင်းအဖြစ် အကျုံးဝင်သလော။ (အကျုံးမဝင်ပါ။) ယင်းသည် ကြင်နာခြင်းနှင့် ပို၍ပင် အလှမ်းဝေးသည်။ ပန်းပွင့်နှင့် အပင်များသည် ပြင်ပတွင် ပို၍ကောင်းစွာ ပေါက်သည်။ ၎င်းတို့သည် လေ၊ နေ၊ မိုးရေနှင့်အတူ မြေတွင် စိုက်ပျိုးခြင်းခံရလျှင် ရှင်သန်ကြီးထွားသည်။ ၎င်းတို့သည် အိမ်အတွင်း၌ အိုးထဲတွင် စိုက်ပျိုးခြင်းခံရသောအခါ ပြင်ပကဲ့သို့ ကောင်းစွာ မပေါက်ဖွားပေ။ သို့သော် ၎င်းတို့သည် မည်သည့်နေရာ၌ရှိသည်ဖြစ်စေ ရှင်သန်နေသည်မဟုတ်လော။ ၎င်းတို့သည် မည်သည့်နေရာ၌ရှိသည်ဖြစ်စေ ဘုရားသခင်က စီမံထားခြင်းဖြစ်သည်။ သင်သည် အသက်ရှင်သူတစ်ယောက်ဖြစ်သည်။ ပြီးလျှင် ဘုရားသခင်က အသက်တိုင်းအတွက် တာဝန်ယူပြီး ရှင်သန်စေရန်၊ ဖန်ဆင်းခံအားလုံး လိုက်နာသည့် ဥပဒေကို လိုက်လျှောက်ရန် ထောက်ကူပေးသည်။ သို့သော် သင်သည် လူတစ်ယောက်အနေဖြင့် သင့်မိဘများက ပျိုးထောင်ပေးသည့် ပတ်ဝန်းကျင်တွင် နေထိုင်ရသည်။ ထို့ကြောင့် သင်သည် ထိုပတ်ဝန်းကျင်တွင် ကြီးပြင်းပြီး အသက်ဆက်ဖြစ်တည်သင့်သည်။ ထိုပတ်ဝန်းကျင်၌ သင်နေထိုင်ခြင်းသည် အကျယ်ချဲ့၍ ကြည့်လျှင် ဘုရားသခင်၏ စီမံခြင်းကြောင့်ဖြစ်သည်။ ချုံ့၍ ကြည့်လျှင် သင့်မိဘများက သင့်အား ပျိုးထောင်ခြင်းကြောင့်ဖြစ်သည်။ မှန်သလော။ မည်သို့ပင်ဖြစ်စေ သင့်အား ပျိုးထောင်ပေးခြင်းအားဖြင့် သင့်မိဘများသည် တာဝန်နှင့် ဝတ္တရားတစ်ခုကို ထမ်းဆောင်နေခြင်းဖြစ်သည်။ သင့်အား အရွယ်ရောက်စေရန် ပျိုးထောင်ခြင်းသည် ၎င်းတို့၏ တာဝန်နှင့် ဝတ္တရားဖြစ်သည်။ ပြီးလျှင် ဤအရာကို ကြင်နာခြင်းဟု မခေါ်ဆိုနိုင်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) “ဘာသာတရားမရှိသူများ၏ လောကတွင် ‘ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်’ ဟူသည့် ဆိုရိုးစကားတစ်ခုရှိသည်။ ‘သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်’ ဟူသည့် ဤဆိုရိုးစကားလည်း ရှိသည်။ ဤဆိုရိုးစကားများသည် အလွန်ပင် ဟိတ်ဟန်များလှပါတကား။ အမှန်တကယ်တွင် ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်ဟူသည့် ပထမဆိုရိုးစကားက ပြောသော ဖြစ်ရပ်သည် အမှန်ပင် တည်ရှိသည်။ ဤသည်တို့မှာ အမှန်တရားများဖြစ်သည်။ သို့ရာတွင် ယင်းတို့သည် သတ္တဝါလောက၏ ဖြစ်ရပ်များသာဖြစ်သည်။ သက်ရှိသတ္တဝါအမျိုးမျိုးအတွက် ဘုရားသခင်က ချမှတ်ခဲ့သော နိယာမတစ်မျိုးသာဖြစ်သည်။ ပြီးလျှင် လူသားများအပါအဝင် သက်ရှိသတ္တဝါမျိုးစုံ လိုက်နာသော နိယာမဖြစ်သည်။ သက်ရှိသတ္တဝါမျိုးစုံက ဤနိယာမကို လိုက်နာသည်ဆိုသည့်အချက်က သက်ရှိသတ္တဝါအားလုံးကို ဘုရားသခင်က ဖန်ဆင်းခဲ့ကြောင်းကို ထင်ရှားစေသည်။ မည်သည့်သက်ရှိသတ္တဝါကမျှ ဤနိယာမကို မချိုးဖျက်နိုင်သလို မည်သည့်သက်ရှိသတ္တဝါကမျှ မကျော်လွန်နိုင်ပေ။ ခြင်္သေ့နှင့် ကျားတို့ကဲ့သို့သော အတော်အတန် ရက်စက်သော အသားစားသတ္တဝါများသည်ပင် ၎င်းတို့၏ ကလေးများကို ပြုစုပျိုးထောင်ပြီး အရွယ်မရောက်မီတွင် ကလေးများကို မကိုက်ပေ။ ဤသည်မှာ တိရစ္ဆာန် ဗီဇစိတ်ဖြစ်သည်။ ၎င်းတို့သည် မည်သည့်မျိုးစိတ်ဖြစ်ပါစေ၊ ရက်စက်သည်ဖြစ်စေ၊ ကြင်နာသည်ဖြစ်စေ၊ သိမ်မွေ့နူးညံ့သည်ဖြစ်စေ တိရစ္ဆာန်အားလုံးက ဤဗီဇစိတ်ကို ပိုင်ဆိုင်သည်။ လူသားများအပါအဝင် သတ္တဝါမျိုးစုံတို့သည် ဤဗီဇစိတ်နှင့် နိယာမကို လိုက်နာခြင်းအားဖြင့်သာ ဆက်လက်၍ မျိုးပွားပြီး ရှင်သန်နိုင်သည်။ ၎င်းတို့က ဤနိယာမကို မလိုက်နာလျှင်၊ သို့မဟုတ် ဤနိယာမနှင့် ဗီဇစိတ်မရှိလျှင် မျိုးပွားပြီး ရှင်သန်နိုင်မည်မဟုတ်ပေ။ ဇီဝကွင်းဆက်က တည်ရှိမည်မဟုတ် ဤကမ္ဘာလည်း တည်ရှိမည်မဟုတ်ပေ။ ဤသည်မှာ မမှန်သလော။ (မှန်ပါသည်။) ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်ခြင်း၊ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်ခြင်းက သတ္တဝါလောကသည် ဤနိယာမမျိုးကို လိုက်နာကြောင်းကို အတိအကျ ထင်ရှားစေသည်။ သက်ရှိသတ္တဝါ အမျိုးအစားအားလုံးတို့တွင် ဤဗီဇစိတ်ရှိသည်။ ကလေးများမွေးပြီးသည်နှင့် ၎င်းတို့သည် အရွယ်မရောက်မီအထိ ထိုမျိုးစိတ်များ၏ အမများ၊ သို့မဟုတ် အထီးများ၏ ဂရုစိုက်ခြင်း၊ ပြုစုပျိုးထောင်ခြင်းကို ခံရသည်။ သက်ရှိသတ္တဝါမျိုးစုံသည် ၎င်းတို့၏ ကလေးများအပေါ် ၎င်းတို့၏တာဝန်များနှင့် ဝတ္တရားများကို ဖြည့်ဆည်းနိုင်ကြပြီး တာဝန်ကျေပွန်စွာနှင့် တာဝန်သိတတ်စွာဖြင့် နောက်မျိုးဆက်ကို ပျိုးထောင်နိုင်ကြသည်။ ဤသည်မှာ လူသားများအတွက် ပို၍ပင် မှန်ကန်သင့်သည်။ လူသားများကို လူသားမျိုးနွယ်က ပိုမိုအဆင့်မြင့်သော တိရစ္ဆာန်အဖြစ် ခေါ်ဆိုကြသည်။ ၎င်းတို့သည် ဤနိယာမကို မလိုက်နာနိုင်လျှင်၊ ဤဗီဇစိတ်ကင်းမဲ့လျှင် လူသားများသည် တိရစ္ဆာန်များထက် နိမ့်ကျသည် မဟုတ်လော။ ထို့ကြောင့် သင့်မိဘများက သင့်အား ပျိုးထောင်စဉ်တွင် သင့်အား မည်မျှပြုစုပျိုးထောင်ပေးပါစေ၊ သင့်အပေါ် ၎င်းတို့၏ တာဝန်ကို မည်မျှဖြည့်ဆည်းပါစေ ၎င်းတို့သည် ဖန်ဆင်းခံလူသား၏ စွမ်းရည်နယ်ပယ်အတွင်း၌ ၎င်းတို့လုပ်သင့်သည့်အရာကို လုပ်ဆောင်နေခြင်းသာဖြစ်သည်။ ဤသည်မှာ ၎င်းတို့၏ ဗီဇစိတ်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇))

ကျွန်မ ဘုရားနှုတ်ကပတ်တော်ကို ဖတ်ပြီးနောက်မှာ ကျွန်မရဲ့ စိတ်နှလုံးက နည်းနည်းလေး ပို လင်းလက်လာတယ်။ သားသမီးကို ပြုစုပျိုးထောင်ခြင်းဟာ ဘုရားသခင်က သက်ရှိသတ္တဝါတွေကို ပေးသနားထားတဲ့ သဘာဝဗီဇတစ်ခုပဲ၊ ဒါက ဘုရားသခင်က သက်ရှိသတ္တဝါအားလုံးအတွက် ချမှတ်ထားတဲ့ ဘဝရဲ့ နိယာမတစ်ခုပဲ။ ကြမ်းတမ်းတဲ့သားရဲတွေရော၊ နူးညံ့တဲ့တိရစ္ဆာန်တွေပါ ဒီနိယာမတွေကို လိုက်နာကြတယ်၊ ဒီနည်းနဲ့ လူသားအပါအဝင် သတ္တဝါအမျိုးမျိုးက ဆက်မျိုးပွားပြီး ရှင်သန်နိုင်ကြတာပေါ့။ မိဘတွေက သားသမီးတွေကို မွေးဖွားဖို့ ရွေးချယ်ခဲ့တဲ့အတွက် သူတို့ကို ပြုစုပျိုးထောင်ဖို့၊ ဂရုစိုက်ဖို့ တာဝန်နဲ့ ဝတ္တရားကို ယူသင့်တယ်။ ဒါက ဘုရားသခင် ချမှတ်ထားတဲ့ နိယာမတွေကို လိုက်နာပြီး သဘောတူလိုက်တာပဲ၊ ဒါက မိဘတွေရဲ့ ပင်ကိုယ်လုပ်ငန်းတာဝန်ဖြစ်ပြီး သားသမီးတွေအပေါ်မှာ ချမှတ်ထားတဲ့ ကြင်နာမှုတစ်ခုအနေနဲ့ သဘောမထားသင့်ဘူး။ “ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်” ဆိုတာက ဘုရားသခင်က ဒီသတ္တဝါတွေအတွက် ချမှတ်ထားတဲ့ နိယာမတစ်ခု၊ သတ္တဝါတွေရဲ့ ဗီဇအပြုအမူတစ်ခုသက်သက်ပဲ။ ဒါက လူတွေ သွန်သင်သလိုမျိုး တိရစ္ဆာန်တွေက သူတို့မိဘတွေကို သားသမီးပီသပြီး သူတို့ရဲ့ ကြင်နာမှုကို ကျေးဇူးပြန်ဆပ်ခြင်းရဲ့ သရုပ်သကန်တစ်ခု မဟုတ်ဘူး။ ဒါ့အပြင် အပေါ်ယံကြည့်ရင် မိဘတွေက သားသမီးတွေကို ပြုစုပျိုးထောင်နေပုံရပေမဲ့ တကယ်တမ်းမှာတော့ နောက်ကွယ်မှာ ဘုရားသခင်က လူတစ်ဦးချင်းစီရဲ့ ကံကြမ္မာကို အချုပ်အခြာအာဏာနဲ့ စီစဉ်နေတာပဲ။ အမေ တစ်ခါက ကျွန်မကို ပြောပြခဲ့တာကို မတွေးဘဲ မနေနိုင်ခဲ့ဘူး။ ကျွန်မကို မမွေးခင်က သူ့မှာ သမီးတစ်ယောက်ရှိခဲ့ဖူးတယ်၊ အဲဒီသမီးက ၃ နှစ်အရွယ်မှာ ရုတ်တရက် ရောဂါဖြစ်ပြီး ဆုံးသွားခဲ့တယ်တဲ့။ ကျွန်မ တစ်ခါမှမမြင်ဖူးတဲ့ အဲဒီအစ်မကိုလည်း အမေက ကိုယ်ဖိရင်ဖိ ဂရုစိုက်ခဲ့တာပဲ။ ဒါပေမဲ့ သူက ငယ်ငယ်ရွယ်ရွယ်နဲ့ ဝမ်းနည်းစရာ ဆုံးပါးသွားခဲ့ပြီး၊ ကျွန်မကတော့ ဒီနေ့အထိ ကျန်းကျန်းမာမာ ကြီးပြင်းလာနိုင်ခဲ့တယ်။ ကျွန်မတို့က အမေတစ်ယောက်တည်းက မွေးပေမဲ့ ကံကြမ္မာကတော့ လုံးဝကို မတူညီခဲ့ဘူး။ ဒီအချက်က လူ့ကံကြမ္မာဟာ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုအောက်မှာရှိတယ်၊ မိဘတွေက သားသမီးတွေကို ပြုစုပျိုးထောင်ပြီး စောင့်ရှောက်ဖို့ပဲ တာဝန်ယူနိုင်ရုံပဲရှိပြီး၊ သူတို့သားသမီးတွေရဲ့ ကံကြမ္မာကိုတော့ မထိန်းချုပ်နိုင်၊ မပြောင်းလဲနိုင်ဘူးဆိုတာ ကျွန်မကို ပိုပြီးမြင်စေခဲ့တယ်။ အိမ်ကထွက်လာပြီးတဲ့နောက်ပိုင်းနှစ်တွေမှာ အခက်အခဲတွေ၊ အတားအဆီးတွေအများကြီး ကြုံတွေ့ခဲ့ရပုံကို ကျွန်မ တွေးမိတယ်။ ရှေ့ဆက်မလျှောက်နိုင်တော့ဘူးလို့ ခံစားခဲ့ရတာ အကြိမ်ကြိမ်ပါပဲ၊ ကျွန်မကို လမ်းပြကူညီပေးခဲ့တာက အမြဲတမ်း ဘုရားသခင်ပါပဲ။ တစ်ခါက ကျွန်မရဲ့အခြေအနေ အရမ်းဆိုးရွားခဲ့တဲ့အချိန်ကို သတိရမိတယ်၊ ဘုရားသခင်က ညီအစ်ကိုမောင်နှမတွေကတစ်ဆင့် ကျွန်မကို စိတ်ရှည်ရှည်နဲ့ သမ္မာတရားကို မိတ်သဟာယဖွဲ့ပေးတယ်၊ ကူညီပေးတယ်၊ ထောက်ပံ့ပေးခဲ့တယ်။ အဲဒီနောက်မှာမှ ကျွန်မရဲ့ ထုံထိုင်းနေတဲ့ စိတ်နှလုံးက တဖြည်းဖြည်း ပြန်နိုးထလာခဲ့တယ်၊ ပြီးတော့ ကိုယ့်ကိုယ်ကိုယ် ဆင်ခြင်သုံးသပ်ပြီး ဘုရားသခင်ဆီ ပြန်လှည့်လာခဲ့တယ်။ ဘုရားသခင်က ကျွန်မရဲ့ လိုအပ်ချက်တွေအတိုင်း လူတွေ၊ ဖြစ်ရပ်တွေနဲ့ အမှုအရာအမျိုးမျိုးကို ဂရုတစိုက် စီစဉ်ပေးခဲ့တယ်၊ ကျွန်မရဲ့ စားဝတ်နေရေးလိုအပ်ချက်တွေကို ထောက်ပံ့ပေးရုံသာမက ကျွန်မရဲ့အသက်တာအတွက်ပါ တာဝန်ယူပေးခဲ့တယ်။ ဘုရားသခင်ရဲ့ ချစ်ခြင်းမေတ္တာကို တွေးမိတဲ့အခါ ကျွန်မစိတ်နှလုံးက တကယ်ပဲ တို့ထိခံစားခဲ့ရတယ်။ ဒါပေမဲ့ ကျွန်မက စာတန်ရဲ့ မှားယွင်းပြီး အဓိပ္ပာယ်မဲ့တဲ့ အယူအဆတွေရဲ့ လွှမ်းမိုးခြင်း၊ လှည့်ဖြားခြင်းကို ခံခဲ့ရလို့ ငယ်ငယ်ကတည်းက ဘုရားသခင်ဆီကနေ ရရှိခံစားခဲ့ရတဲ့အရာအားလုံးကို အမေ့ရဲ့ကြိုးစားအားထုတ်မှုကြောင့်လို့ သတ်မှတ်ပြီး၊ အမေ့ရဲ့ဂရုစိုက်မှုမရှိရင် ဒီနေ့ ကျွန်မဆိုတာ ဖြစ်လာမှာမဟုတ်ဘူးလို့ တွေးခဲ့တယ်။ ဒါကြောင့် ကျွန်မ သူ့ကို ဂရုစိုက်ဖို့ အိမ်ပြန်သွားပြီး ကျွန်မရဲ့ တာဝန်တွေကို စွန့်လွှတ်ချင်ခဲ့တယ်။ ဒါက ကိုယ့်ရဲ့အခြေအနေကို ထိခိုက်စေရုံတင်မကဘဲ တာဝန်ထမ်းဆောင်ခြင်းရဲ့ ရလဒ်တွေကိုပါ ထိခိုက်စေခဲ့တယ်။ ဘုရားနှုတ်ကပတ်တော်ရဲ့ ဖော်ထုတ်မှုသာမရှိရင် ကျွန်မက ဒီမှားယွင်းတဲ့အမြင်ကို ဆက်ပြီးယုံကြည်ရင်း နာကျင်မှုတွေ၊ ညှဉ်းပန်းနှိပ်စက်မှုတွေထဲမှာ ဒုက္ခခံနေရဦးမှာပဲ။ ဒီအချက်ကို သဘောပေါက်လိုက်တော့ ကျွန်မစိတ်နှလုံးက အရမ်းကို ပေါ့ပါးသွားတယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ဖတ်လိုက်ရတော့၊ မိဘတွေကို ဘယ်လိုဆက်ဆံရမလဲဆိုတာ ပိုပြီးရှင်းရှင်းလင်းလင်း သိလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင့်မိဘများက သင်၏ ကြွေးရှင်များမဟုတ်။ ဆိုလိုသည်မှာ ၎င်းတို့က အချိန်များစွာ အကုန်ခံပြီး သင့်အား ပျိုးထောင်ရုံသက်သက်ဖြင့် သင်သည် ၎င်းတို့အား မည်သို့ ပြန်လည်ပေးဆပ်ရမည်ကို အစဉ် တွေးတောမနေသင့်ပေ။ သင်က ၎င်းတို့ကို ပြန်လည်မပေးဆပ်နိုင်လျှင်၊ ၎င်းတို့အား ပြန်လည်ပေးဆပ်ရန် အခွင့်အလမ်း၊ သို့မဟုတ် သင့်တော်သော အခြေအနေမရှိလျှင် သင်သည် အစဉ်ဝမ်းနည်းပြီး အပြစ်ရှိသကဲ့သို့ ခံစားရမည်မှာ တစ်စုံတစ်ယောက်က သူ၏မိဘများကို သားသမီးဝတ်ကျေပွန်ရန်အတွက် ဂရုစိုက်ခြင်း၊ သို့မဟုတ် အချို့သောအရာများကို လုပ်ဆောင်ခြင်းတို့ကို သင်မြင်သည့်အခါတိုင်းတွင်ပင် ဝမ်းနည်းမည့် အဆင့်ထိဖြစ်သည်။ သင် အရွယ်ရောက်သူတစ်ဦးအဖြစ် ကြီးပြင်းလာစေရန် ထောက်ကူပေးရင်း သင့်ကို ပျိုးထောင်ရန် သင့်မိဘများအား ဘုရားသခင်က စီမံခဲ့သည်မှာ ၎င်းတို့အား ပြန်လည်ပေးဆပ်လျက် သင်၏ ဘဝကို ကုန်ဆုံးဖို့အတွက် မဟုတ်ပေ။ သင်သည် ဤဘဝတွင် သင်ဖြည့်ဆည်းရမည့် တာဝန်၊ ဝတ္တရားများရှိသည်။ သင် လျှောက်လှမ်းရမည့် လမ်းကြောင်းရှိသည်။ သင်၏ ကိုယ်ပိုင်ဘဝရှိသည်။ ဤဘဝတွင် သင့်မိဘများ၏ ကြင်နာမှုကို ပြန်လည်ပေးဆပ်လျက် သင်၏ အားအင်အားလုံးကို အသုံးမချသင့်ပေ။ ဤသည်မှာ သင့်ဘဝတွင်၊ သင့်ဘဝလမ်းကြောင်းတွင် သင့်အား အဖော်ပြုသော အရာတစ်ခုသာ ဖြစ်သည်။ လူ့သဘာဝနှင့် စိတ်ခံစားချက်ဆိုင်ရာ ဆက်ဆံရေးများနှင့်ပတ်သက်လျှင် ဤသည်မှာ ရှောင်လွှဲ၍မရနိုင်သည့် အရာတစ်ခုဖြစ်သည်။ သို့သော် သင်နှင့် သင့်မိဘများက မည်သည့်ဆက်ဆံရေးမျိုးရှိရန် ကံပါလာသည်၊ သင်၏ ကျန်သည့်ဘဝတစ်လျှောက်တွင် သင်တို့သည် အတူနေထိုင်နိုင်မည် ဟုတ်မဟုတ်၊ သင်တို့သည် ခွဲခွာရမည် ဟုတ်မဟုတ်နှင့် အတူနေရဖို့ ကံပါလာခြင်း ရှိမရှိတို့အတွက်မူ ဘုရားသခင်၏ စီစဉ်ညွှန်ကြားမှုများနှင့် ကြိုတင်စီစဉ်မှုများအပေါ်တွင် မူတည်သည်။ သင်သည် ဤဘဝတစ်လျှောက်တွင် သင့်မိဘများနှင့် မတူညီသည့်နေရာတစ်ခုတွင် ရှိမည်ဟုလည်းကောင်း၊ သင်သည် ၎င်းတို့နှင့် အလွန်ဝေးမည်ဟုလည်းကောင်း၊ မကြာခဏ အတူတကွ နေနိုင်မည် မဟုတ်ဟုလည်းကောင် ဘုရားသခင်က စီစဉ်ညွှန်ကြားပြီး ကြိုတင်စီစဉ်ခဲ့လျှင် ၎င်းတို့အပေါ် သင်၏တာဝန်များအား ဖြည့်ဆည်းခြင်းသည် သင့်အတွက် ပြင်းပြသောဆန္ဒတစ်မျိုးသာ ဖြစ်သည်။ ဘုရားသခင်က သင့်အား ဤဘဝတွင် သင့်မိဘများနှင့် အလွန်နီးကပ်စွာ နေထိုင်ရန်၊ ၎င်းတို့အနီးတွင် နေနိုင်ရန် စီစဉ်ခဲ့လျှင် သင့်မိဘများအပေါ် သင်၏ တာဝန်အနည်းငယ်ကို ဖြည့်ဆည်းခြင်း၊ ၎င်းတို့အပေါ် သားသမီးဝတ်ကျေပွန်ခြင်းတို့သည် ဤဘဝတွင် သင်လုပ်ဆောင်သင့်သည့် အရာများဖြစ်သည်။ ဤအရာနှင့်ပတ်သက်ပြီး ဝေဖန်နိုင်သည့်အရာ မရှိပေ။ သို့သော် သင်သည် သင့်မိဘများနှင့် မတူညီသည့်နေရာ၌ ရှိနေလျှင်၊ သင်သည် ၎င်းတို့အပေါ် သားသမီးဝတ်ကျေပွန်ရန် အခွင့်အလမ်း၊ သို့မဟုတ် သင့်တော်သော အခြေအနေမရှိလျှင် ဤအရာကို ရှက်စရာကောင်းသောအရာအဖြစ် မှတ်ယူရန် မလိုအပ်ပေ။ သင်သည် သင်၏ မိဘများအပေါ် သားသမီးဝတ် မကျေပွန်နိုင်သောကြောင့် ၎င်းတို့ကို ရင်ဆိုင်ရန် မရှက်ရွံ့သင့်ပေ။ သင့်အခြေအနေများက ခွင့်မပြုခြင်းသာ ဖြစ်သည်။ သင်သည် သားသမီးတစ်ယောက်အနေဖြင့် သင့်မိဘများက သင်၏ ကြွေးရှင်များမဟုတ်သည်ကို နားလည်သင့်သည်။ ဤဘဝတွင် သင်လုပ်ဆောင်ရမည့်အရာ များစွာရှိသည်။ ယင်းတို့အားလုံးမှာ ဖန်ဆင်းခံတစ်ယောက် လုပ်ဆောင်သင့်သည့်၊ ဖန်ဆင်းခြင်းသခင်က သင့်အပေါ် အပ်နှံထားသည့် အရာများဖြစ်သည်။ ပြီးလျှင် ယင်းတို့သည် သင့်မိဘများ၏ ကြင်နာမှုကို ပြန်ပေးဆပ်ခြင်းနှင့် လုံးဝ သက်ဆိုင်မှုမရှိပေ။ သင့်မိဘများအပေါ် သားသမီးဝတ်ကျေပွန်ခြင်း၊ ၎င်းတို့အား ပြန်လည်ပေးဆပ်ခြင်း၊ ၎င်းတို့၏ ကြင်နာမှုကို တုံ့ပြန်ခြင်းဟူသည့်အရာတို့သည် ဘဝတွင် သင်၏တာဝန်နှင့် သက်ဆိုင်ခြင်းမရှိပေ။ သင့်မိဘများအပေါ် သားသမီးဝတ် ကျေပွန်ရန်၊ ၎င်းတို့အား ပြန်လည်ပေးဆပ်ရန်၊ သို့မဟုတ် ၎င်းတို့အပေါ် သင်၏တာဝန်တစ်ခုခုကို ဖြည့်ဆည်းရန် သင့်အနေဖြင့် မလိုအပ်ဟုလည်း ဆိုနိုင်သည်။ ရိုးရှင်းစွာ ဆိုရလျှင် အခြေအနေပေးသောအခါ၌ ဤအရာအနည်းငယ်ကို သင် လုပ်ဆောင်နိုင်ပြီး သင့်တာဝန်အနည်းငယ်ကို ဖြည့်ဆည်းနိုင်သည်။ အခြေအနေ မပေးသောအခါတွင် ဤသို့ မလျှော့တမ်းလုပ်ဆောင်ရန် မလိုပေ။ သင့်မိဘများအပေါ် သားသမီးဝတ်ကျေပွန်ရန် သင်၏တာဝန်ကို မဖြည့်ဆည်းနိုင်လျှင် ဤသည်မှာ အလွန်ဆိုးရွားသောအရာတစ်ခု မဟုတ်ပေ။ သင်၏ အသိစိတ်၊ လူသား ကိုယ်ကျင့်တရား၊ လူသားအယူအဆတို့နှင့် အနည်းငယ်ဆန့်ကျင်ခြင်းသာ ဖြစ်သည်။ သို့သော် အနည်းဆုံးအနေဖြင့် ယင်းသည် သမ္မာတရားနှင့် မဆန့်ကျင်ပေ။ ဤအတွက် ဘုရားသခင်က သင့်အား ရှုတ်ချမည်မဟုတ်ပေ။ သမ္မာတရားကို သင်နားလည်သောအခါ ဤအတွက်ကြောင့် သင်သည် လိပ်ပြာမလုံဟု ခံစားရမည်မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေကနေတစ်ဆင့် ကျွန်မ နားလည်သွားတာက လူတိုင်းက ဒီလောကကြီးထဲကို ကိုယ့်ရဲ့အထူးတာဝန်နဲ့အတူ ရောက်လာကြတာဖြစ်ပြီး၊ မိဘကို ရိုသေလေးစားတာ၊ ပြုစုပျိုးထောင်ပေးတဲ့ ကျေးဇူးကို ပြန်ဆပ်တာက လူတစ်ယောက်ရဲ့ အထူးတာဝန်နဲ့ ဘာမှမဆိုင်ဘူးဆိုတာပါပဲ။ ကျွန်မတို့က မိဘတွေနဲ့အတူတူနေတယ်ဆိုရင်၊ တတ်နိုင်သလောက် သူတို့ကို ပြုစုစောင့်ရှောက်တာ၊ ရိုသေလေးစားတာက ကျွန်မတို့ လုပ်သင့်တဲ့အရာပဲ။ ဒါပေမဲ့ အခြေအနေက ခွင့်မပြုလို့ မိဘတွေနဲ့အတူတူမနေနိုင်ရင်လည်း သူတို့ကို မစောင့်ရှောက်နိုင်တဲ့အတွက် အပြစ်ရှိသလို၊ အကြွေးတင်နေသလို မခံစားသင့်ဘူး၊ အဲဒီအစား ကိုယ့်တာဝန်ကိုပဲ ရှေ့တန်းတင်သင့်တယ်။ ကျွန်မက ဧဝံဂေလိတရားဟောလို့ ရဲဖမ်းခံခဲ့ရဖူးတယ်၊ အခုဆို ရဲမှတ်တမ်းရှိနေပြီ။ ကျွန်မ ကိုယ့်ဘာသာကိုယ် တွေးမိတယ်၊ “အခု အိမ်ပြန်သွားရင် ငါ ထောင်ချောက်ထဲကို ဝင်သွားသလိုပဲ ဖြစ်မှာ။ အမေ့ကို စောင့်ရှောက်ဖို့မပြောနဲ့၊ ကိုယ့်ရဲ့လုံခြုံရေးတောင် အန္တရာယ်ရှိနိုင်တယ်” လို့ပေါ့။ ဒီလိုအခြေအနေမျိုးမှာ ကျွန်မ အိမ်ပြန်လို့မဖြစ်ဘူး၊ စိတ်နှလုံးကို တည်ငြိမ်အောင်ထားပြီး ကိုယ့်တာဝန်ကို ကောင်းကောင်းမွန်မွန် ထမ်းဆောင်သင့်တယ်။ ဒါက အရေးကြီးဆုံးပဲ။ အမေက အသက်ကြီးလာတော့ နေမကောင်းဖြစ်တာ၊ သေဆုံးတာက ဘဝရဲ့ သဘာဝနိယာမပဲ။ ကျွန်မ သူ့ကို မစောင့်ရှောက်နိုင်၊ သားသမီးမပီသနိုင်တဲ့အတွက် ကျွန်မ နောင်တရသလို ခံစားခဲ့ရပေမဲ့ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျိုးနွံနာခံလိုစိတ်ရှိခဲ့တယ်။ ဘုရားသခင်က လူတိုင်းရဲ့ ကံကြမ္မာကို အမိန့်နဲ့ ပြဌာန်းထားပြီးသားပါ၊ ပြီးတော့ မွေးဖွားခြင်း၊ အိုမင်းခြင်း၊ နာမကျန်းခြင်းနဲ့ သေခြင်းဟာ ဘုရားသခင်ရဲ့ လက်ထဲမှာပါပဲ။ ကျွန်မ သူ့အတွက် ဘယ်လောက်ပဲ စိုးရိမ်ပူပန်နေပါစေ၊ သူ့ဘေးမှာ အဖော်ပြုပြီး စောင့်ရှောက်နေရင်တောင် သူ့ကံကြမ္မာကို ကျွန်မ ပြောင်းလဲပေးနိုင်မှာမဟုတ်ဘူး။ ဒီအချက်တွေကို နားလည်သွားပြီးတဲ့နောက်မှာ ဘုရားသခင်ဆီကို ကျွန်မ ဆုတောင်းခဲ့တယ်၊ “အို ဘုရားသခင်၊ သမီးအမေ့ရဲ့ရောဂါက ကိုယ်တော့်လက်ထဲမှာပါ၊ သူ အသက်ရှင်မလား၊ သေဆုံးမလားဆိုတာကလည်း ကိုယ်တော့်လက်ထဲမှာပဲ ရှိပါတယ်။ သူ နေရမယ့်နှစ်တွေကိုလည်း ကိုယ်တော် ကြိုတင်သတ်မှတ်ထားပြီးသားပါ၊ သမီး အမေ့ကို ကိုယ်တော့်လက်ထဲကို အပ်နှံလိုပါတယ်။ ရလဒ်က ဘာပဲဖြစ်ဖြစ် ကိုယ်တော်ရဲ့ စီစဉ်ညွှန်ကြားမှုတွေနဲ့ စီစဉ်မှုတွေကို သမီး လက်ခံပြီး ကျိုးနွံနာခံလိုပါတယ်” လို့ပေါ့။ ဆုတောင်းပြီးတဲ့နောက်မှာ ကျွန်မစိတ်နှလုံးက အများကြီး ပိုပေါ့ပါးပြီး လွတ်မြောက်သွားတယ်၊ ပြီးတော့ ဒီကိစ္စနဲ့ပတ်သက်ပြီး ကျွန်မ မစိုးရိမ်တော့ဘူး။ ကျွန်မရဲ့ စိတ်နှလုံးကို တည်ငြိမ်စေပြီး ကျွန်မရဲ့ တာဝန်တွေကို ထမ်းဆောင်နိုင်ခဲ့တယ်။ ဘုရားသခင်ကို ကျေးဇူးတင်ပါတယ်။


၃၉။ ကျွန်မရဲ့တာဝန်ကို တည်တည်ငြိမ်ငြိမ် လက်မခံနိုင်ခဲ့တာ ဘာကြောင့်လဲ

တရုတ်နိုင်ငံ၊ မော့ရန်

၂၀၂၃ ခုနှစ်၊ နိုဝင်ဘာလ ၂၉ ရက်နေ့မှာ ကျွန်မကို စာနဲ့ပတ်သက်တဲ့အလုပ်အတွက် ကြီးကြပ်ရေးမှူးအနေနဲ့ ရွေးချယ်ခဲ့တယ်။ ဒီသတင်းကို ကြားလိုက်ရတဲ့အခါ ကျွန်မ တကယ်ကို စိတ်ရှုပ်သွားခဲ့တယ်။ ကျွန်မ ကြီးကြပ်ရေးမှူးတစ်ယောက်ဖြစ်ခဲ့တုန်းက အမှတ်တရတွေက ကျွန်မခေါင်းထဲမှာ တစ်ကွက်ပြီးတစ်ကွက်ပေါ်လာတော့ ကျွန်မ မထိန်းချုပ်နိုင်ခဲ့ဘူး။ အလုပ်မှာ လမ်းလွဲမှုတွေ၊ ပြဿနာတွေ ပေါ်လာတဲ့အခါ ကျွန်မနဲ့ ပူးပေါင်းဆောင်ရွက်တဲ့ညီမက အကြောင်းရင်းတွေကို တက်တက်ကြွကြွရှာဖွေပြီး ဖြေရှင်းဖို့ နည်းလမ်းတွေ ရှာခဲ့ပေမဲ့ ကျွန်မကတော့ ဒီကိစ္စတွေကို ဘယ်တုန်းကမှ မှန်မှန်ကန်ကန် မကိုင်တွယ်နိုင်ခဲ့ဘူး။ ပြဿနာပေါ်လာတိုင်း ကျွန်မထင်ခဲ့တာကတော့ ကိုယ့်ရဲ့အစွမ်းအစညံ့ဖျင်းတာနဲ့ အလုပ်လုပ်နိုင်စွမ်းမရှိတာကြောင့်လို့ပဲ ဒါပေမဲ့ ပေါ်လာတဲ့ပြဿနာတွေထဲက လမ်းလွဲမှုတွေနဲ့ အားနည်းချက်တွေကို ဘယ်တုန်းကမှ မဆန်းစစ်ခဲ့သလို၊ အဲဒါတွေကို ပြုပြင်ပြီး ဖြေရှင်းဖို့ ဘယ်လိုစဉ်းစားရမလဲဆိုတာ ကြိုးစားအားထုတ်တာမျိုး ပိုလို့တောင် မလုပ်ခဲ့ဘူး။ ကိုယ့်တာဝန်မှာ ပြဿနာတွေ ဒီလောက်အများကြီးပေါ်လာတာက တော်တော် သိက္ခာကျစရာကောင်းတယ်လို့ အမြဲခံစားရပြီးတော့ ကိုယ့်ကိုယ်ကိုယ် မထိန်းချုပ်နိုင်ဘဲ အပျက်သဘောဆောင်တဲ့ အခြေအနေမှာ အသက်ရှင်နေထိုင်ပြီး ကိုယ့်တာဝန်ကနေ အမြဲ လွတ်မြောက်ချင်ခဲ့တယ်။ ခေါင်းဆောင်တွေကပါ ကျွန်မရဲ့ပြဿနာတွေကို ထောက်ပြလာရင် ပိုလို့တောင် အပျက်သဘောဆောင်လာရော။ ကျွန်မက အပျက်သဘောဆောင်ပြီး ခိုကပ်နေတဲ့ အခြေအနေမှာ အချိန်အကြာကြီး နေခဲ့တာကြောင့် အလုပ်ထဲက ပြဿနာအများကြီးကို အချိန်မီမဖြေရှင်းနိုင်ခဲ့ဘူး၊ ညီအစ်ကိုမောင်နှမတွေကိုလည်း တကယ့်အကူအညီ မပေးနိုင်ခဲ့ဘူး။ ခေါင်းဆောင်တွေက ကျွန်မရဲ့အခြေအနေနဲ့ပတ်သက်ပြီး အကြိမ်ကြိမ် မိတ်သဟာယဖွဲ့ပေးခဲ့ပေမဲ့ ကျွန်မ ပြောင်းလဲနိုင်ခဲ့တာမျိုးမရှိဘူး။ နောက်ဆုံးတော့ အလုပ်ကို ဆိုးဆိုးရွားရွားထိခိုက်သွားပြီး ကျွန်မ ဖြုတ်ချခံခဲ့ရတယ်။ ဖြုတ်ချခံခဲ့ရပေမဲ့ ဒါဟာ ကျွန်မအတွက်တော့ သက်သာရာရသွားသလိုပါပဲ။ ဒါပေမဲ့ အခု ဒီတစ်ခါ သူတို့က ကျွန်မကို ကြီးကြပ်ရေးမှူးလုပ်စေချင်နေကြပြီ။ ဒါဆို အရင်ကလိုပဲ နာကျင်ပြီး အရှက်ကွဲရတဲ့ပုံစံနဲ့ အသက်ရှင်ရမယ့် သဘောပဲမဟုတ်ဘူးလား။ ကျွန်မ တကယ်ကို ကြီးကြပ်ရေးမှူး ပြန်မလုပ်ချင်တော့ပါဘူး။ နောက်ပြီးတော့ ကျွန်မမှာ ကြီးကြပ်ရေးမှူးတစ်ယောက်ဖြစ်ဖို့ အစွမ်းအစ လုံးဝမရှိဘူးလို့ ခံစားရတယ်။ ခေါင်းဆောင်တွေ၊ အမှုဆောင်တွေနဲ့ ကြီးကြပ်ရေးမှူး တော်တော်များများဟာ အစွမ်းအစကောင်းပြီး အလုပ်လုပ်နိုင်စွမ်းအားကောင်းတဲ့အပြင် အလုပ်လုပ်တာမှာလည်း အရမ်းကို ထိရောက်မှုရှိတဲ့သူတွေဖြစ်တာကို ကျွန်မတွေ့ခဲ့ရတယ်။ ကျွန်မကတော့ အစွမ်းအစညံ့ဖျင်းပြီး အလုပ်လုပ်တာလည်း နှေးကွေးတဲ့သူမျိုးဖြစ်လို့ ကြီးကြပ်ရေးမှူးလုပ်ဖို့ လုံးဝမသင့်တော်ဘူး။ အခု အဖွဲ့ဝင်တစ်ယောက်အနေနဲ့ တာဝန်မှာတော့ ရလဒ်တချို့ မြင်ရပြီး သိက္ခာဆယ်နေနိုင်သေးတယ်။ ဒါပေမဲ့ ကြီးကြပ်ရေးမှူးဖြစ်လာရင် အလုပ်တာဝန်တွေကလည်းများ၊ ကဏ္ဍအားလုံးကိုလည်း ထည့်သွင်းစဉ်းစားရမှာ။ ကျွန်မရဲ့ သာမန်လောက်ပဲရှိတဲ့ အရည်အချင်းနဲ့ ဘယ်လောက်ပဲကြိုးစားကြိုးစား ကောင်းအောင်လုပ်နိုင်မှာမဟုတ်ဘဲ နောက်ဆုံးကျရင် ဖြုတ်ချခံရဦးမှာပဲ မဟုတ်လား။ ဒါဆိုရင် နောက်ထပ်တစ်ခါ အပြတ်အသတ်ရှုံးနိမ့်သွားမှာပဲ၊ အဲဒီအခါကျရင် ညီအစ်ကိုမောင်နှမတွေက ကျွန်မကို ဘယ်လိုမြင်ကြမှာလဲ။ ကျွန်မက လုံးဝအသုံးမကျဘူးလို့ သူတို့ပြောကြမလား။ ဒီလိုအတွေးတွေဝင်လာတိုင်း အဲဒီတာဝန်ကို ငြင်းချင်ပေမဲ့ ကိုယ့်တာဝန်ကိုငြင်းလိုက်ရင် ဘုရားသခင်ကို စိတ်ပျက်စေမိမှာပဲလို့လည်း ခံစားရတယ်။ အထူးသဖြင့် အခုချိန်မှာ စာနဲ့ပတ်သက်တဲ့အလုပ်အတွက် ကြီးကြပ်ရေးမှူးက တစ်ယောက်တည်းရှိပြီး အလုပ်တာဝန်တွေက အရမ်းများတော့ တစ်ယောက်တည်းနဲ့ ဘယ်လိုမှမနိုင်ဝန်မထမ်းနိုင်ဘူး၊ အလုပ်တွေ ထိခိုက်နေပြီလို့ ခေါင်းဆောင်ကပြောတယ်။ ကျွန်မက စာနဲ့ပတ်သက်တဲ့တာဝန်တွေမှာ နှစ်အတော်များများ လေ့ကျင့်ခဲ့ပြီး အရင်ကလည်း ကြီးကြပ်ရေးမှူးလုပ်ခဲ့ဖူးတော့ အလုပ်အမျိုးမျိုးနဲ့ နည်းနည်း ရင်းနှီးကျွမ်းဝင် ဖြစ်နေတယ်။ ဒီတော့ ဒီအချိန်မှာ ကျွန်မသာ ဒီတာဝန်ကို လက်မခံဘူးဆိုရင် တကယ်ကို ဘုရားသခင်ရဲ့ အိမ်တော်သားလို့ ခေါ်ထိုက်မှာ မဟုတ်ဘူး။ ဒါပေမဲ့ ကျွန်မသာ သဘောတူပြီးတော့ အလုပ်ကို မနိုင်ဝန်မထမ်းနိုင်ခဲ့ရင် ကျွန်မရဲ့ ဂုဏ်သိက္ခာနဲ့ အဆင့်အတန်းတွေ ဆုံးရှုံးသွားမှာမဟုတ်ဘူးလား။ ဒီအကြောင်းတွေကို တွေးမိတော့ စိတ်ထဲမှာ အရမ်းကို ဖိစီးပြီး နာကျင်ရတယ်၊ ရှေ့တိုးရခက် နောက်ဆုတ်ရခက် ဖြစ်နေသလိုပဲ။ ကျွန်မရဲ့ အခြေအနေကို ဘုရားသခင်ရှေ့တော်မှောက် ဆုတောင်းပြီး ယူဆောင်သွားခဲ့တယ်၊ “အို ဘုရားသခင်၊ ဒီနေ့ ကြီးကြပ်ရေးမှူးတာဝန်တစ်ခု သမီးဆီကို ရောက်လာတာဟာ ကိုယ်တော့်ရဲ့ ချီးမြှောက်ခြင်းနဲ့ ကျေးဇူးတော်ဖြစ်မှန်း သမီးသိပါတယ်။ ဒါပေမဲ့ သမီးမှာ ကြီးကြပ်ရေးမှူးလုပ်ဖို့ အစွမ်းအစမရှိဘူးလို့ အမြဲခံစားနေရပြီးတော့ ကြီးကြပ်ရေးမှူးပြန်ဖြစ်လာတဲ့အခါ ပြဿနာအမျိုးမျိုးနဲ့ကြုံပြီး အဆင့်အတန်းနဲ့ ဂုဏ်သိက္ခာထဲမှာ နောက်တစ်ခါ ငြိတွယ်ပြီး ကိုယ့်ကိုယ်ကိုယ် မကယ်တင်နိုင်မှာကိုလည်း အရမ်းကြောက်နေမိပါတယ်။ အို ဘုရားသခင်၊ သမီးကို ယုံကြည်ခြင်းနဲ့ ကျိုးနွံနာခံဖို့ စိတ်ပိုင်းဖြတ်မှုကို ပေးသနားတော်မူပါလို့ တောင်းလျှောက်ပါတယ်” ပေါ့။

အဲဒီနောက်မှာတော့ ကျွန်မဟာ စိတ်လေးပြီး စုဝေးပွဲတစ်ခုကို သွားခဲ့တယ်။ ခေါင်းဆောင်က ကျွန်မရဲ့ အခြေအနေကို သိသွားတော့ ကျွန်မအတွက် ဘုရားနှုတ်ကပတ်တော်တစ်ပိုဒ်ကို ရှာပေးခဲ့တယ်။ “လူအတွက် ပတ်ဝန်းကျင်များ စီစဉ်ရာတွင် ဘုရားသခင်၏ ရည်မှန်းချက်မှာ လူတို့အား အမျိုးမျိုးသော အမှုအရာများကို နည်းလမ်းအမြောက်အမြားဖြင့် ကြုံတွေ့ခွင့်ပေးရန်၊ ထိုအရာများမှ သင်ခန်းစာများ သင်ယူခွင့်ပေးရန်၊ ဘုရားနှုတ်ကပတ်တော်တွင် ပါရှိသည့် အမျိုးမျိုးသော သမ္မာတရား လက်တွေ့ကျမှုများထဲသို့ ဝင်ရောက်ခွင့်ပေးရန်၊ လူတို့၏ အတွေ့အကြုံများကို ကြွယ်ဝအောင် အားဖြည့်ပေးရန်၊ ဘုရားသခင်၊ မိမိတို့ကိုယ်ကို၊ မိမိတို့၏ ပတ်ဝန်းကျင်များနှင့် လူသားမျိုးနွယ်တို့အပေါ် သာ၍ ပြည့်စုံပြီး ရှုထောင့်များစွာရှိသည့် သိနားလည်မှုတစ်ခု ရရှိစေဖို့ ကူညီပေးရန် ဖြစ်သည်။ နောက်တစ်နည်းအားဖြင့် ၎င်းတို့အတွက် ထူးခြားသည့် ပတ်ဝန်းကျင်အချို့ကို စီစဉ်ညွှန်ကြားခြင်းနှင့် ထူးခြားသည့် သင်ခန်းစာအချို့ကို စီစဉ်ပေးခြင်းအားဖြင့် ဘုရားသခင်သည် လူတို့အား သူနှင့် ပုံမှန် ဆက်ဆံရေးတစ်ခု ထိန်းသိမ်းစေချင်သည်။ ဤနည်းဖြင့် လူတို့သည် ဘုရားမဲ့သည့် အခြေအနေတွင် အသက်ရှင်ခြင်း၊ ဘုရားသခင်ကို ယုံကြည်သည်ဟု ပြောသော်လည်း ဘုရားသခင်၊ သမ္မာတရားတို့နှင့် မည်သည့်ပတ်သက်မှုမျှ မရှိသည့်အပြင် ဒုက္ခရောက်စေမည့်အရာ ဖြစ်သော နည်းလမ်းဖြင့် ပြုမူဆောင်ရွက်ခြင်းတို့ထက် သူ၏ရှေ့မှောက်သို့ မကြာခဏ လာကြပေသည်။ ထို့ကြောင့် အမှန်တွင် ဘုရားသခင် စီစဉ်သည့် ပတ်ဝန်းကျင်များ၌ လူတို့သည် ဘုရားသခင်ကိုယ်တိုင်အားဖြင့် ဘုရားသခင်၏ ရှေ့မှောက်သို့ အင်တင်တင်နှင့် မတက်မကြွ ဆောင်သွင်းခြင်းခံကြရလေသည်။ ဤအရာက ဘုရားသခင်၏ စဉ်းစားချင့်ချိန်သော အလေးထားမှုကို ပြ၏။ အချို့သော ကိစ္စတွင် သင်သည် သိနားလည်မှု ကင်းမဲ့လေ၊ ဘုရားသခင်ကို ကြောက်ရွံ့ပြီး ကိုင်းရှိုင်းသည့် စိတ်နှလုံး သာ၍ ရှိသင့်လေဖြစ်ပြီး ဘုရားသခင်၏ ရည်ရွယ်ချက်များနှင့် သမ္မာတရားကို ရှာဖွေရန် ဘုရားသခင်၏ ရှေ့မှောက်သို့ မကြာခဏ လာသင့်ပေသည်။ သင်သည် အမှုအရာများကို နားမလည်သည့်အခါ ဘုရားသခင်၏ ဉာဏ်အလင်းပေးခြင်းနှင့် လမ်းပြမှုတို့ လိုအပ်သည်။ သင်နားမလည်သည့် အရာများကို သင် ကြုံရသည့်အခါ သင့်အပေါ် သာ၍ အမှုပြုရန် ဘုရားသခင်ကို သင်တောင်းလျှောက်ဖို့ လိုအပ်သည်။ ဤသည်တို့မှာ ဘုရားသခင်၏ စဉ်းစားချင့်ချိန်သော အလေးထားမှုဖြစ်၏။ ဘုရားသခင်ရှေ့မှောက်သို့ သင် သာ၍ လာလေ၊ သင်၏ စိတ်နှလုံးသည် ဘုရားသခင်နှင့် သာ၍ နီးလေ ဖြစ်လိမ့်မည်။ ဘုရားသခင်နှင့် သင်၏ စိတ်နှလုံး သာ၍ နီးလေ၊ ထိုစိတ်နှလုံးထဲတွင် ဘုရားသခင် သာ၍ နေထိုင်လေ ဖြစ်သည်မှာ မှန်သည် မဟုတ်လော။ ဘုရားသခင်သည် လူတစ်ဦး၏ စိတ်နှလုံးတွင် သာ၍ ရှိလေ၊ ၎င်းတို့၏ လိုက်စားမှု၊ ၎င်းတို့ လျှောက်လှမ်းသည့် လမ်းကြောင်းနှင့် ၎င်းတို့ စိတ်နှလုံးထဲရှိ အခြေအနေတို့သည် သာ၍ ကောင်းလာလေ ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်တွေက အရမ်းကို ရှင်းလင်းပါတယ်။ ဘုရားသခင်က ဘယ်လိုအခြေအနေမျိုးကိုပဲ စီစဉ်ပေးပါစေ၊ အဲဒါတွေအားလုံးက ကျွန်မတို့ သင်ခန်းစာတွေယူပြီး သမ္မာတရားကို ရရှိဖို့အတွက်ပါပဲ။ အရင်က ကြီးကြပ်ရေးမှူးလုပ်ခဲ့တုန်းကအချိန်ကို ပြန်တွေးကြည့်တော့၊ ကိုယ့်တာဝန်မှာ လမ်းလွဲမှုတွေနဲ့ အားနည်းချက်တွေ အများကြီးကို ကျွန်မထုတ်ဖော်ခဲ့မိလို့၊ ကိုယ့်ရဲ့အတ္တမာနက ကျေနပ်မှုမရတော့ ခဏခဏ အပျက်သဘောဆောင်တယ်။ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို ဘယ်တော့မှ မရှာဖွေခဲ့ဘူး။ ကျွန်မတွေးခဲ့သမျှက ညီအစ်ကိုမောင်နှမတွေက ကျွန်မကို ဘယ်လိုထင်ကြမလဲ၊ သူတို့ ကျွန်မကို အထင်သေးကြမလား ဆိုတာတွေချည်းပဲ။ ကိုယ့်တာဝန်ကနေ အမြဲလွတ်မြောက်ချင်ခဲ့တယ်၊ ပြီးတော့ အပျက်သဘောဆောင်ပြီး ခိုကပ်ခဲ့တယ်၊ တကယ့်အလုပ် ဘာတစ်ခုမှ မလုပ်ခဲ့ဘူး။ နောက်ဆုံးတော့ အလုပ်တွေနှောင့်နှေးသွားပြီး ကျွန်မရဲ့အသက်တာလည်း လုံးဝမတိုးတက်ခဲ့ဘူး။ ဒါတွေအားလုံးဟာ ကျွန်မ ရေရှည်မှာ သမ္မာတရားကို မရှာဖွေခဲ့ခြင်းရဲ့ ရလဒ်တွေပါပဲ။ အရင်က ကြီးကြပ်ရေးမှူးမလုပ်ခင်တုန်းကအချိန်ကို ပြန်တွေးကြည့်တော့ ကျွန်မ အဘက်ဘက်မှာ ကောင်းကောင်းလုပ်နေတယ်လို့ ထင်ခဲ့ပြီး ကိုယ့်ကိုယ်ကိုယ် တကယ့်နားလည်မှု မရှိခဲ့ဘူး။ ကြီးကြပ်ရေးမှူးဖြစ်လာတဲ့အချိန်ကစပြီး၊ ကိုယ့်တာဝန်မှာ လမ်းလွဲမှုတွေနဲ့ ပြဿနာတွေ အများကြီး ဖော်ထုတ်ခံခဲ့ရတယ်၊ အများကြီး ပြုပြင်ခံခဲ့ရတယ်။ ဒါတွေအားလုံးက ကျွန်မရဲ့ဖောက်ပြန်ပျက်စီးမှုနဲ့ ချို့တဲ့မှုတွေကို ဆင်ခြင်သုံးသပ်ဖို့၊ ဘုရားသခင်ရှေ့မှောက်ကိုလာပြီး သမ္မာတရားရှာဖွေဖို့ ကျွန်မကို တွန်းအားပေးခဲ့တယ်။ ကျွန်မသာ ကိုယ့်ရဲ့ချို့တဲ့မှုတွေနဲ့ အားနည်းချက်တွေကို ရင်ဆိုင်နိုင်မယ်၊ ဘုရားသခင်ကို ပိုပြီးဆုတောင်းမယ်၊ သမ္မာတရားစည်းမျဉ်းတွေကို ရှာဖွေနိုင်မယ်ဆိုရင် ကျွန်မ အဘက်ဘက်မှာ သင်ခန်းစာယူနိုင်မှာပဲ။ ဒါဟာ ဘုရားသခင်ရဲ့ ကျေးဇူးတော်ပဲလေ။ ဒါပေမဲ့ ကျွန်မက ကျေးဇူးတင်ရမှန်းမသိခဲ့ဘဲ ကိုယ့်တာဝန်ကို အမြဲခေါင်းရှောင်ချင်ခဲ့ပြီး တာဝန်မဲ့ခဲ့တယ်။ ဖြုတ်ချခံခဲ့ရပြီးနောက်မှာတောင် ကျွန်မ အပြစ်ရှိတယ်၊ ဒါမှမဟုတ် နောင်တရတယ်ဆိုတဲ့ ခံစားချက် တစ်စက်မှ မခံစားခဲ့ရဘူး။ အဲဒီအစား ကျွန်မ ဒါကို သက်သာရာရခြင်းတစ်မျိုးလို့ ထင်ခဲ့တယ်။ ကျွန်မ တကယ်ကို ဘုရားသခင်ကို စိတ်ပျက်စေခဲ့တာပဲ။ ဒါပေမဲ့ ဘုရားသခင်က ကျွန်မကို မမုန်းဘဲ၊ အဲဒီအစား လေ့ကျင့်ဖို့ နောက်ထပ်အခွင့်အရေးတစ်ခုကို ပေးခဲ့တယ်။ ကျွန်မကို သမ္မာတရားနဲ့ ပိုပြီးပြင်ဆင်စေချင်တယ်၊ ပြီးတော့ အသက်တာမှာ ပိုပြီးမြန်မြန် ကြီးထွားစေချင်တယ်။ ဒါပေမဲ့ ကျွန်မ ထုံထိုင်းပြီး စဉ်းစားဉာဏ်မဲ့ခဲ့တယ်၊ ပြီးတော့ ဘုရားသခင်ရဲ့ရည်ရွယ်ချက်ကို နားမလည်ခဲ့ဘူး။ ကိုယ့်ရဲ့ချို့တဲ့မှုတွေ နောက်တစ်ခါ ဖော်ထုတ်ခံရမှာနဲ့ တခြားသူတွေက အထင်သေးမှာကို စိုးရိမ်နေခဲ့တယ်၊ ဒါကြောင့် ကြီးကြပ်ရေးမှူးတစ်ယောက်အနေနဲ့ ကိုယ့်တာဝန်ကို မထမ်းဆောင်ချင်ခဲ့ဘူး။ ကျွန်မ တကယ်ကို ဘုရားသခင်ရဲ့ အပင်ပန်းခံရတဲ့ရည်ရွယ်ချက်ကို စိတ်ပျက်စေခဲ့တာပဲ။ ဒီအချက်တွေကို သဘောပေါက်လိုက်တော့ နည်းနည်း အပြစ်ရှိတဲ့စိတ်ဖြစ်ပြီး ဘုရားသခင်အပေါ် အကြွေးတင်နေသလို ခံစားရတယ်။

ဘုရားသခင်ရဲ့ ရည်ရွယ်ချက်ကို ကျွန်မနည်းနည်းပိုနားလည်လာပြီး ကြီးကြပ်ရေးမှူးအနေနဲ့ တာဝန်ကို လက်ခံခဲ့တယ်။ ဒါပေမဲ့ စိုးရိမ်ပူပန်မှုတွေကတော့ ရှိနေတုန်းပဲ။ ကျွန်မ ကိုယ့်တာဝန်ကို ကောင်းကောင်းမထမ်းဆောင်နိုင်မှာ၊ အဘက်ဘက်မှာ သိက္ခာကျရမှာကို ကြောက်ခဲ့တယ်၊ ပြီးတော့ နောက်ဆုံးတစ်ခါလိုမျိုး ဖြုတ်ချခံရမှာကိုလည်း ကြောက်ခဲ့တယ်။ တစ်နေ့မှာ ဘုရားနှုတ်ကပတ်တော်ကို ကျွန်မဖတ်ခဲ့တယ်။ “သင်၏ အစွမ်းအစက မြင့်သည်ဖြစ်စေ၊ နိမ့်သည်ဖြစ်စေ၊ သမ္မာတရားကို သင်နားလည်ခြင်းရှိသည်ဖြစ်စေ၊ မရှိသည်ဖြစ်စေ မည်သို့ပင်ဆိုစေ သင်သည် ဤသဘောထားရှိရမည်။ ‘ဒီအလုပ်ကို ငါ့ကို ပေးထားတဲ့အတွက် ငါ အလေးအနက် သဘောထားရမယ်။ ငါ့ရဲ့ အရေးကိစ္စအဖြစ် မှတ်ယူပြီး ကောင်းကောင်းလုပ်ဆောင်ဖို့ ငါ့ရဲ့ စိတ်နှလုံးနဲ့ အင်အားရှိသမျှကို အသုံးပြုရမယ်။ လုံးဝ ကောင်းကောင်း လုပ်နိုင်မလားဆိုတာကတော့ အာမခံနိုင်တယ်လို့ ယူဆလို့ မဖြစ်ဘူး။ ဒါပေမဲ့ ငါ့သဘောထားကတော့ ကောင်းကောင်းပြီးဖို့အတွက် အကောင်းဆုံးလုပ်မယ်။ အဲဒါနဲ့ ပတ်သက်လို့ ဝတ်ကျေတမ်းကျေဆန်တာမျိုး သေချာပေါက် ဖြစ်မှာမဟုတ်ဘူး။ အလုပ်မှာ ပြဿနာတစ်ခုဖြစ်လာရင် တာဝန်ယူသင့်တယ်။ အဲဒီကနေ သေချာပေါက် သင်ခန်းစာယူပြီး ငါ့တာဝန်ကို ကောင်းကောင်းထမ်းဆောင်ရမယ်’ဟူ၍ ဖြစ်သည်။ ဤသည်မှာ မှန်ကန်သော သဘောထားဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဒီဘုရားနှုတ်ကပတ်တော်ကို ဖတ်ပြီးနောက်မှာ ကျွန်မ အရမ်းကို တို့ထိခံစားခဲ့ရတယ်။ ကျွန်မအပေါ် ဘုရားသခင်ရဲ့ တောင်းဆိုချက်တွေက မမြင့်မားပါဘူး။ ကိုယ်တော်က ကျွန်မပိုင်ဆိုင်တဲ့ အရည်အချင်းနဲ့ အစွမ်းအစတွေထက် ကျော်လွန်ကြီးမားတဲ့အလုပ်တစ်ခုမှ ကျွန်မ ထမ်းဆောင်ဖို့ မတောင်းဆိုဘူး၊ ကိုယ်တော်တောင်းဆိုတာက ကျွန်မမှာ စစ်မှန်တဲ့စိတ်နှလုံးရှိဖို့နဲ့ ကိုယ့်တာဝန်ကို ကောင်းကောင်းဖြည့်ဆည်းဖို့ အစွမ်းကုန် ကြိုးစားလုပ်ဆောင်ဖို့ပဲ။ ဒါက ဘုရားသခင်ကို ကျေနပ်စေဖို့ လုံလောက်ပါပြီ။ ကျွန်မအနေနဲ့ ကြီးကြပ်ရေးမှူးတာဝန်ကို ထမ်းဆောင်နိုင်မယ်လို့ အာမမခံရဲသေးပေမဲ့ ကျွန်မမှာ အနည်းဆုံးတော့ ကိုယ့်တာဝန်ကို ကောင်းကောင်းဖြည့်ဆည်းဖို့ အစွမ်းကုန်ကြိုးစားတဲ့စိတ်ထားကို ပိုင်ဆိုင်ရမယ်။ ဒါက ကျွန်မရဲ့လက်တစ်ကမ်းမှာပဲ။ အရင်က ကိုယ့်တာဝန်ကို ကောင်းကောင်းမထမ်းဆောင်နိုင်ခဲ့တာဟာ ကျွန်မမှာ အစွမ်းအစမရှိလို့ မဟုတ်ဘဲ၊ အဲဒီအစား ကျွန်မ ကိုယ့်ကိုယ်ကိုယ် ဝေဖန်သုံးသပ်တဲ့အခြေအနေမှာ ဆက်ပြီးနေထိုင်ခဲ့တယ်၊ အမြဲတမ်း နောက်ဆုတ်ချင်ခဲ့တယ်ဆိုတာကို သဘောပေါက်ခဲ့တယ်။ ကိုယ့်တာဝန်အပေါ်မှာ ဝန်တာထားတဲ့စိတ် မရှိခဲ့ဘူး၊ ပြဿနာတွေပေါ်လာတဲ့အခါမှာလည်း ဆင်ခြင်သုံးသပ်ဖို့ ဘုရားသခင်ရှေ့မှောက်ကို ချက်ချင်းမလာခဲ့ဘူး၊ ဒီလမ်းလွဲမှုတွေနဲ့ ပြဿနာတွေ ဘာကြောင့်ဖြစ်ရတာလဲဆိုတာကိုလည်း မဆန်းစစ်ခဲ့ဘူး၊ အဲဒါတွေကိုဖြေရှင်းဖို့ သမ္မာတရားကို ဘယ်လိုရှာဖွေရမလဲဆိုတာကိုလည်း မစဉ်းစားခဲ့ဘူး။ တစ်နေ့ပြီးတစ်နေ့ ကျွန်မတွေးနေခဲ့တာက ကိုယ့်ရဲ့ဂုဏ်သိက္ခာနဲ့ အဆင့်အတန်းပဲ။ အဲဒီလိုစိတ်ထားမျိုးနဲ့ ကျွန်မ ကိုယ့်တာဝန်ကို ဘယ်လိုလုပ်ပြီး ကောင်းကောင်းဖြည့်ဆည်းနိုင်မှာလဲ။ ဒီလိုသဘောပေါက်လိုက်တဲ့အခါမှာတော့ ကျွန်မရဲ့ ပကာသန၊ ဂုဏ်သိက္ခာနဲ့ အဆင့်အတန်းကို စိုးရိမ်မှုတွေဟာ ကိုယ့်တာဝန်မှာ အကြီးမားဆုံးအတားအဆီးတွေဖြစ်မှန်း ကျွန်မမြင်ခဲ့တယ်။ ဒါနဲ့ ကျွန်မ စပြီးဆင်ခြင်သုံးသပ်တယ်၊ “ဘာလို့များ ဂုဏ်သိက္ခာနဲ့ အဆင့်အတန်းကိစ္စတွေ ပါလာတိုင်း မမှန်ကန်တဲ့ အခြေအနေတစ်ခုမှာ ငါ့ကိုယ်ငါ မထိန်းနိုင်ဘဲ နစ်မွန်းနေရတာလဲ” လို့ပေါ့။

အဲဒီနောက်မှာ ဘုရားနှုတ်ကပတ်တော်တွေကို ကျွန်မဖတ်ခဲ့တယ်။ “မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သကဲ့သို့ ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့်ပင် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။ ၎င်းတို့ကို တောင်များ၏အတွင်းပိုင်း အလွန်ရှေးကျသော တောထဲ၌ သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို ဘေးဖယ်ထားမည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားလျှင် ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။ အန္တိခရစ်များသည်လည်း ဘုရားသခင်ကို ယုံကြည်ကြသော်လည်း ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားမှုကို ဘုရားသခင်အပေါ် ယုံကြည်မှုနှင့် ညီတူညီမျှဖြစ်သည်ဟု မြင်ပြီး ဤအရာနှစ်ခုကို တန်းတူရည်တူ ထားရှိလေသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ဂုဏ်သတင်းနှင့် အဆင့်အတန်းတို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) ဘုရားနှုတ်ကပတ်တော်တွေကနေတစ်ဆင့် ကျွန်မမြင်ခဲ့ရတာက အန္တိခရစ်တွေဟာ ဂုဏ်သတင်းနဲ့ အဆင့်အတန်းကို သူတို့ရဲ့အသက်လို သဘောထားပြီး သူတို့တစ်ဘဝလုံး လိုက်စားရမယ့် ပန်းတိုင်အဖြစ် သတ်မှတ်ကြတယ်ဆိုတာပါပဲ။ သူတို့ ဘာပဲလုပ်လုပ်၊ ဘာပဲပြောပြော၊ သူတို့စဉ်းစားသမျှဟာ ကိုယ့်ရဲ့ဂုဏ်သတင်းနဲ့ အဆင့်အတန်းအတွက်ပဲ။ ဒါဟာ အန္တိခရစ်တစ်ယောက်ရဲ့ အနှစ်သာရပဲ။ ပြန်တွေးကြည့်တော့၊ ကျွန်မငယ်ငယ်လေးကတည်းက ဂုဏ်သတင်းနဲ့ အဆင့်အတန်းကို အရမ်းလိုချင်တဲ့စိတ် ပြင်းပြခဲ့ပြီး “သစ်မှာ အခေါက်၊ လူမှာ ဂုဏ်သိက္ခာ” နဲ့ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုတဲ့ စာတန်ရဲ့ အဆိပ်အတောက်တွေအတိုင်း အမြဲအသက်ရှင်ခဲ့တယ်။ တခြားသူတွေက ကျွန်မကို ဘယ်လိုမြင်လဲဆိုတာကို အရမ်းဂရုစိုက်ခဲ့တယ်။ ကျွန်မ လေးတန်းတုန်းက၊ ဆရာမက ကျွန်မကို သင်္ချာအိုလံပစ်ပြိုင်ပွဲမှာ ပါဝင်ဖို့ရွေးချယ်ခဲ့တယ်။ ဒါပေမဲ့ ကျွန်မက တခြားကျောင်းသားတွေလောက် အမှတ်မကောင်းခဲ့တော့ တော်တော်လေး အရှက်ကွဲတယ်လို့ ခံစားခဲ့ရတယ်။ အဲဒီနောက်မှာ ကျွန်မ ဆင်ခြေတစ်ခုပေးပြီး ကျောင်းကထွက်ခဲ့တယ်။ ဆရာမက ကျွန်မအဆင့်တွေက အဲဒီလောက်မဆိုးတာကိုမြင်တော့ ကျောင်းထွက်တာ နှမြောစရာကောင်းတယ်လို့ထင်ပြီး ကျွန်မကို စည်းရုံးဖျောင်းဖျဖို့ ကျွန်မအိမ်ကို တကူးတက လာခဲ့တယ်။ အဲဒီတော့မှပဲ ကျွန်မကျောင်းပြန်တက်ခဲ့တယ်။ ခုနစ်တန်းရောက်တော့ တစ်ခါမှာ ဆရာမမေးတဲ့မေးခွန်းကို ကျွန်မအဖြေမှားသွားတော့ တစ်တန်းလုံးက ဟားတိုက်ပြီးရယ်ကြရော။ ကျွန်မ အကြီးအကျယ် အရှက်ရခဲ့ပြီး လုံးဝကျောင်းပြန်မတက်တော့ဘူး။ ဘုရားသခင်ကို ရှာတွေ့ပြီးနောက်မှာလည်း ကျွန်မက ဒီအတိုင်းပဲ။ ကိုယ့်ရဲ့ဂုဏ်သတင်းနဲ့ အဆင့်အတန်းအတွက် လိုချင်တဲ့စိတ်က မပြည့်ဝခဲ့လို့ အပျက်သဘောဆောင်တဲ့ အခြေအနေမှာနေပြီး ကိုယ့်တာဝန်ကို စွန့်လွှတ်ချင်ခဲ့တယ်။ အရင်က ကြီးကြပ်ရေးမှူးလုပ်ခဲ့တုန်းကလည်း ကိုယ့်ရဲ့အားနည်းချက်တွေ အများကြီး ဖော်ထုတ်ခံခဲ့ရတော့ တကယ်ကို အရှက်ရတယ်လို့ ခံစားခဲ့ရတယ်၊ ဒါကြောင့် ကိုယ့်တာဝန်ကနေ အမြဲရှောင်ဖယ်ချင်ခဲ့ပြီး ဖြေရှင်းလို့ရတဲ့ ပြဿနာတွေကိုတောင် ဖြေရှင်းဖို့ ဘာအားစိုက်ထုတ်မှုမှ မလုပ်ခဲ့ဘူး။ ကိုယ့်တာဝန်မှာ ခိုကပ်ပြီး အပျက်သဘောဆောင်ခဲ့တယ်၊ နောက်ဆုံးတော့ အသင်းတော်အလုပ်ကို နှောင့်နှေးစေခဲ့ပြီး ဖြုတ်ချခံခဲ့ရတယ်။ ဒီတစ်ခါ ကျွန်မကြီးကြပ်ရေးမှူးမလုပ်ချင်တာကလည်း လက်တွေ့အလုပ်မလုပ်နိုင်ဘဲ နောက်တစ်ခါ ဖြုတ်ချခံရမှာကို ကြောက်လို့ပဲ၊ ပြီးတော့ ကိုယ့်ရဲ့ဂုဏ်သိက္ခာ နောက်တစ်ခါ ထိခိုက်မှာကိုလည်း ကြောက်ခဲ့တယ်။ အထင်မသေးခံရအောင်လို့ ဒီတာဝန်ကို ငြင်းပဲငြင်းနေချင်ခဲ့တယ်။ အသင်းတော်အလုပ်ကို နည်းနည်းလေးတောင်မစဉ်းစားဘဲ ကိုယ့်ရဲ့ဂုဏ်သတင်းနဲ့ အဆင့်အတန်းကိုပဲ အမြဲစဉ်းစားနေခဲ့တယ်။ ကျွန်မက တကယ်ကို တစ်ကိုယ်ကောင်းဆန်တတယ်၊ စက်ဆုပ်စရာကောင်းပြီး လူ့သဘာဝ ကင်းမဲ့လိုက်တာ။ လူ့သဘာဝရှိတဲ့လူတစ်ယောက်ဆိုရင် တာဝန်တစ်ခုနဲ့ကြုံလာတဲ့အခါ၊ သူ့ကို ဂုဏ်သိက္ခာဆောင်ကြဉ်းပေးမှာလား၊ ဒါမှမဟုတ် သူဘာအခက်အခဲတွေကြုံရနိုင်သလဲဆိုတာကို ဂရုစိုက်မှာမဟုတ်ဘူး။ ဒါက အသင်းတော်ရဲ့အလုပ်က လိုအပ်တဲ့အရာတစ်ခုဖြစ်နေသရွေ့ ဘုရားသခင်ကို သူတို့ အားကိုးပြီး သူတို့ရဲ့အပိုင်းကိုလုပ်ဖို့ လုပ်နိုင်သမျှ အရာအားလုံးကို လုပ်ကြမှာပဲ။ ဒါပေမဲ့ ကျွန်မကတော့ ဂုဏ်သတင်းနဲ့ အဆင့်အတန်းအတွက် စိုးရိမ်မှုတွေထဲမှာ အမြဲနစ်မွန်းနေခဲ့ပြီး၊ ကိုယ့်တာဝန်မှာ အခက်အခဲ၊ ရှုံးနိမ့်မှုတချို့ ကြုံတာနဲ့ စိတ်မချမ်းမသာဖြစ်တဲ့အခြေအနေထဲကို ကျရောက်သွားရော။ ကိုယ့်တာဝန်ကို အမြဲငြင်းဆန်ပြီး ခေါင်းရှောင်ချင်ခဲ့တယ်။ ဒီလိုလုပ်တာက ဘုရားသခင်ကို ဆန့်ကျင်နေတာမဟုတ်ဘူးလား။ အဆင့်အတန်းနဲ့ ကျော်ကြားမှုကို လိုက်စားခြင်းက ကျွန်မကို ဘုရားသခင်ကို အတိုက်အခံလုပ်စေပြီး ကိုယ်တော့်စိတ်သဘောထားကို ပုန်ကန်ပြစ်မှားစေရုံသာမက ဒါဟာ အန္တိခရစ်တစ်ယောက်ရဲ့ လမ်းကြောင်းကို လျှောက်နေတာပဲဖြစ်တယ်ဆိုတာကို ကျွန်မမြင်ခဲ့တယ်။ ကျွန်မသာ ဂုဏ်သတင်းနဲ့ အဆင့်အတန်းကို ဆက်ပြီးလိုက်စားနေရင်၊ ကိုယ့်တာဝန်ကို ဘယ်တော့မှ ကောင်းကောင်းထမ်းဆောင်နိုင်မှာမဟုတ်ဘဲ၊ ဘုရားသခင်ရဲ့ စက်ဆုပ်ရွံရှာပြီး ဖယ်ရှားရှင်းလင်းခြင်းကိုပဲ ခံရမှာပါ။ ဒါတွေအားလုံးကို သဘောပေါက်သွားတော့ ကျွန်မ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီးရဲ့စိတ်နှလုံးက အဆင့်အတန်းနဲ့ ကျော်ကြားမှုတွေနဲ့ အရမ်းကို ပြည့်နှက်နေပါတယ်။ သမီး ကိုယ်တော့်ကို ထပ်ပြီးမပုန်ကန်ချင်တော့ပါဘူး။ သမီးရဲ့အစွမ်းအစက ဘယ်လိုပဲဖြစ်နေပါစေ၊ ကိုယ်တော့်စိတ်နှလုံး နှစ်သိမ့်မှုရစေဖို့အတွက် ကိုယ့်တာဝန်ကို ကောင်းကောင်းဖြည့်ဆည်းဖို့ အစွမ်းကုန်လုပ်ဆောင်ချင်ပါတယ်” လို့ပေါ့။

ကျွန်မရဲ့ရှာဖွေမှုထဲမှာ၊ ကျွန်မမှာ အမြဲတမ်း မှားယွင်းတဲ့အမြင်တစ်ခုရှိခဲ့တာကို ရှာဖွေတွေ့ရှိခဲ့တယ်။ ကြီးကြပ်ရေးမှူးတစ်ယောက်ဖြစ်ဖို့ဆိုရင် အစွမ်းအစကောင်းပြီး အလုပ်ကို ထိထိရောက်ရောက်လုပ်နိုင်ရမယ်၊ မဟုတ်ရင် ကြီးကြပ်ရေးမှူးဖြစ်ဖို့ အရည်အချင်းမရှိဘူးလို့ ကျွန်မထင်ခဲ့တယ်။ ဒါပေမဲ့ ကျွန်မရဲ့ဒီအမြင်က တကယ်မှန်ရဲ့လားဆိုတာကိုတော့ ဘယ်တုန်းကမှ မရှာဖွေခဲ့ဘူး။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မဖတ်ခဲ့တယ်။ “ဘုရားအိမ်တော်၏ အလုပ်တစ်ခုလုံး ရှုထောင့်မှ ကြည့်လျှင် အစွမ်းအစကောင်းသော လူများ ပို၍ ရှိပါက အသင်းတော်အလုပ်သည် အမှန်ပင် ပို၍ လွယ်ကူပေမည်ဖြစ်သည်မှာ အမှန်ပင်။ သို့ရာတွင် အခြေခံအကြောင်းရင်းတစ်ခု ရှိသည်၊ ဘုရားအိမ်တော်တွင် ဘုရားသခင်သည် သူ၏ ကိုယ်ပိုင်အလုပ်ကို လုပ်ဆောင်နေခြင်းဖြစ်ပြီး လူတို့သည် အဆုံးအဖြတ်ပေးသော အခန်းကဏ္ဍမှ ပါဝင်ခြင်း မရှိပေ။ ထို့ကြောင့် လူတို့၏ အစွမ်းအစ ကောင်းသည်ဖြစ်စေ၊ သာမန်ဖြစ်သည်ဖြစ်စေ၊ သို့မဟုတ် ညံ့ဖျင်းသည်ဖြစ်စေ ဘုရားသခင်၏ အလုပ်ရလဒ်များကို အဆုံးအဖြတ်မပေးပေ။ နောက်ဆုံး ရရှိမည့် ရလဒ်များကို ဘုရားသခင်က ပြီးမြောက်အောင်မြင်စေခြင်း ဖြစ်သည်။ အရာခပ်သိမ်းကို ဘုရားသခင်က ဦးဆောင်သည်၊ အရာခပ်သိမ်းသည် သန့်ရှင်းသောဝိညာဉ်တော်၏ အလုပ်ဖြစ်၏။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) “သင်၏ အစွမ်းအစ မြင့်သည်ဖြစ်စေ၊ နိမ့်သည်ဖြစ်စေ၊ သင်၌ ပါရမီ မည်မျှပင် ရှိသည်ဖြစ်စေ သင်၏ ဖောက်ပြန်ပျက်စီးသော စိတ်သဘောထားများ ပြေလည်ခြင်းမရှိလျှင်၊ သင့်ကို မည်သည့်ရာထူးတွင် ထားရှိသည်ဖြစ်စေ သင်သည် အသုံးပြုခြင်းအတွက် သင့်တော်မည်မဟုတ်ပေ။ ဆန့်ကျင်ဘက်အားဖြင့် သင်၏ အစွမ်းအစနှင့် အရည်အချင်းများ အကန့်အသတ်ရှိသော်လည်း သင်သည် သမ္မာတရားစည်းမျဉ်းအမျိုးမျိုးကို နားလည်သည့်အပြင် သင်၏ အလုပ်နယ်ပယ်အတွင်းရှိ သင် နားလည်သင့်ပြီး သဘောပေါက်သင့်သည့် သမ္မာတရားစည်းမျဉ်းများကို နားလည်ကာ သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းပြီးဖြစ်လျှင် သင်သည် အသုံးပြုခံရရန် သင့်တော်သောသူတစ်ဦး ဖြစ်လိမ့်မည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) “မိမိ၏တာဝန်ကို ကောင်းစွာ ထမ်းဆောင်နိုင်သော စွမ်းရည်သည် လူတစ်ဦး၏ အစွမ်းအစအပေါ်တွင် လုံးလုံးမူတည်ခြင်း မဟုတ်ဘဲ မိမိ၏တာဝန်၊ မိမိ၏စရိုက်တို့အပေါ် ၎င်း၏ သဘောထား၊ မိမိ၏ လူ့သဘာဝ ကောင်းမကောင်းနှင့် သမ္မာတရားကို လက်ခံနိုင်ခြင်း ရှိမရှိတို့အပေါ်တွင် အဓိကအားဖြင့် မူတည်သည်။ ဤအရာများသည် အရင်းခံပြဿနာများ ဖြစ်သည်။ သင်၏စိတ်နှလုံးက သင့်တာဝန်ထဲ၌ ရှိမရှိ၊ သင့်တာဝန်ကို အကောင်းဆုံး ထမ်းရွက်နေပြီး စိတ်ပါလက်ပါ လုပ်ဆောင်နေခြင်း ရှိမရှိ၊ တာဝန်ထမ်းဆောင်ခြင်းအပေါ် လေးနက်ပြီး တာဝန်သိသောစိတ်ထား ရှိမရှိ၊ သင်သည် အလေးအနက်ထားပြီး ကြိုးစားအားထုတ်ခြင်း ရှိမရှိဟူသည့် ဤအရာများသည် ဘုရားသခင်ကြည့်ရှုသည့် အရာများဖြစ်ပြီး ဘုရားသခင်သည် လူတိုင်းကို စိစစ်လေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) ဘုရားနှုတ်ကပတ်တော်တွေက ကျွန်မရဲ့အမြင်ဟာ သမ္မာတရားနဲ့ လုံးဝမကိုက်ညီဘူး၊ ဘုရားသခင်ရဲ့အိမ်တော်က ဘယ်အလုပ်မဆို ဘုရားသခင်ကိုယ်တော်တိုင် လုပ်ဆောင်နေတာဖြစ်ပြီး လူတစ်ယောက်ရဲ့အစွမ်းအစက အရာအားလုံးကို အဆုံးအဖြတ်မပေးဘူးဆိုတာကို ကျွန်မကို နားလည်စေခဲ့တယ်။ ကျွန်မတို့ တာဝန်ကို ကောင်းကောင်းထမ်းဆောင်နိုင်မလားဆိုတာက အဓိကအားဖြင့် တာဝန်အပေါ်ထားတဲ့ ကျွန်မတို့ရဲ့သဘောထား၊ ကျွန်မတို့မှာ အလေးအနက်ထားပြီး တာဝန်ယူတဲ့စိတ်နှလုံးရှိမရှိ၊ ပြီးတော့ သမ္မာတရားစည်းမျဉ်းတွေအတိုင်း လုပ်ဆောင်နိုင်မလားဆိုတာအပေါ်မှာ မူတည်တယ်။ လူတစ်ယောက်မှာ ဆုကျေးဇူးတွေနဲ့ အစွမ်းအစတွေရှိပေမဲ့၊ သူတို့မှာ တာဝန်အပေါ် ဝန်တာထားတဲ့စိတ် ဒါမှမဟုတ် တာဝန်ယူစိတ်မရှိဘူးဆိုရင်၊ ပြီးတော့ ညီအစ်ကိုမောင်နှမတွေက သူတို့ရဲ့ပြဿနာတွေကို ထောက်ပြတဲ့အခါမှာလည်း လက်မခံဘဲ၊ ဆင်ခြင်သုံးသပ်တာ၊ ဆန်းစစ်တာလည်း မလုပ်ဘူးဆိုရင်၊ အဲဒီအခါကျရင် သူတို့မှာ ဆုကျေးဇူးတွေနဲ့ အစွမ်းအစတွေရှိရင်တောင် သူတို့ တာဝန်ကို ကောင်းကောင်းမထမ်းဆောင်နိုင်ဘူး၊ ဘုရားသခင်ကလည်း ကောင်းချီးပေးမှာမဟုတ်သလို လမ်းပြမှာလည်း မဟုတ်ဘူး။ တစ်ဖက်မှာတော့ လူတစ်ယောက်က အစွမ်းအစ သာမန်လောက်ပဲရှိပေမဲ့ သူ့စိတ်နှလုံးက မှန်ကန်တဲ့နေရာမှာရှိတယ်၊ သူ့တာဝန်ကို လုံ့လဝီရိယနဲ့ တာဝန်သိသိ ထမ်းဆောင်တယ်၊ ပြီးတော့ ညီအစ်ကိုမောင်နှမတွေက သူ့ရဲ့လမ်းလွဲမှုတွေနဲ့ အားနည်းချက်တွေကို ထောက်ပြတဲ့အခါမှာလည်း လက်ခံပြီး ပြုပြင်နိုင်တယ်ဆိုရင်၊ အဲဒီအခါကျရင် သူတို့ဟာ ကိုယ့်တာဝန်မှာ ရလဒ်တချို့ကို ရရှိနိုင်သေးတယ်။ ကျွန်မ တစ်ခါက သိခဲ့တဲ့ ညီအစ်မတစ်ယောက်ကို စဉ်းစားမိတယ်။ သူ့ရဲ့အစွမ်းအစက သာမန်လောက်ပဲ၊ ဒါပေမဲ့ ခေါင်းဆောင်အနေနဲ့ ရွေးချယ်ခံရပြီးနောက်မှာ သူ့တာဝန်အပေါ် ဝန်တာထားတဲ့စိတ်ရှိတယ်၊ အလုပ်ကို ကျေကျေပွန်ပွန်နဲ့ လက်တွေ့ကျကျ လုပ်ဆောင်တယ်၊ သူ့တာဝန်မှာလည်း အတော်လေးကောင်းတဲ့ရလဒ်တွေ ရရှိခဲ့တယ်၊ နောက်ပိုင်းမှာ ပိုကြီးတဲ့အလုပ်ကို တာဝန်ယူဖို့ ရာထူးတိုးမြှင့်ခံခဲ့ရတယ်။ ကျွန်မနဲ့ အရင်က ပူးပေါင်းဆောင်ရွက်ခဲ့တဲ့ ညီမတစ်ယောက်လည်း ရှိသေးတယ်၊ သူက အစွမ်းအစကောင်းတယ်၊ ဒါပေမဲ့ ခေါင်းဆောင်က သူ့အလုပ်ထဲက ပြဿနာတွေနဲ့ လမ်းလွဲမှုတွေကို ထောက်ပြတဲ့အခါမှာ သူက လက်မခံရုံတင်မကဘဲ ပြန်ပြီးတော့ ငြင်းခုံတဲ့အပြင် ကျိုးနွံနာခံဖို့ ငြင်းဆန်ခဲ့တယ်။ ရလဒ်အနေနဲ့ သူဟာ သန့်ရှင်းသောဝိညာဉ်တော်ရဲ့ အလုပ်ကို ဆုံးရှုံးသွားတယ်၊ ဘယ်ပြဿနာကိုမှ ထွင်းဖောက်မမြင်နိုင်တော့ဘူး၊ သူ့တာဝန်မှာလည်း ဘာရလဒ်မှ မရရှိခဲ့ဘဲ နောက်ဆုံးမှာ ဖြုတ်ချခံခဲ့ရတယ်။ ဒီအဖြစ်မှန်တွေကနေတစ်ဆင့် ကျွန်မမြင်ခဲ့ရတာက တာဝန်တစ်ခုကို ကောင်းကောင်းထမ်းဆောင်နိုင်တာမျိုး ရှိ၊ မရှိကို လူတစ်ယောက်ရဲ့ အစွမ်းအစက နောက်ဆုံးအဆုံးအဖြတ်ပေးတာမဟုတ်ဘဲ၊ အဓိကကျတာက သူတို့ သမ္မာတရားကို လက်ခံနိုင်တာမျိုး ရှိ၊ မရှိနဲ့ တာဝန်အပေါ်ထားတဲ့ သူတို့ရဲ့သဘောထားအပေါ်မှာပဲ ရှိတယ်ဆိုတာ ကျွန်မတွေ့ခဲ့ရတယ်။

ကျွန်မ နောက်ပိုင်းမှာ ဘုရားနှုတ်ကပတ်တော်တွေကို ထပ်ပြီးဖတ်ခဲ့တယ်။ “ဘုရားသခင် သင့်အား ပေးထားသော အစွမ်းအစ၊ ဆုကျေးဇူးများနှင့် ပင်ကိုစွမ်းရည်များသည် လုံလောက်ပြီးဖြစ်သည်၊ သင်ကသာ စိတ်ကျေနပ်မှုမရှိခြင်း၊ သင်၏ တာဝန်ကို စိတ်ရောကိုယ်ပါ သစ္စာမစောင့်သိခြင်း၊ သင်၏နေရာကို မည်သည့်အခါမျှ မသိခြင်း၊ ဟိတ်ကြီးဟန်ကြီးနိုင်သော အတွေးအခေါ်များကို ထုတ်ပြောပြီး ကိုယ်ရည်သွေးရန် အမြဲလိုလားနေခြင်းဖြစ်ပြီး နောက်ဆုံးတွင် သင်၏ တာဝန်များကို ကမောက်ကမဖြစ်စေသည်။ သင်သည် ဘုရားသခင် သင့်အား ပေးထားသော အစွမ်းအစ၊ ဆုကျေးဇူးများနှင့် ပင်ကိုစွမ်းရည်များကို အသုံးမချခဲ့ပေ၊ သင်သည် အပြည့်အဝ အားမထုတ်ခဲ့သကဲ့သို့ မည်သည့်ရလဒ်ကိုမျှ မရရှိခဲ့ပေ။ သင်သည် အတော်လေး အလုပ်များနေနိုင်သော်လည်း ဘုရားသခင်က သင်သည် ကိုယ့်နေရာကိုယ် သိကာ မိမိ၏ လုပ်သင့်လုပ်ထိုက်သော လုပ်ငန်းဆောင်တာများကို အာရုံစိုက်သော လူတစ်ဦးမဟုတ်ဘဲ လူပြက်တစ်ဦးကဲ့သို့ ဖြစ်သည်ဟု မိန့်တော်မူသည်။ ဘုရားသခင်သည် ထိုသို့သောလူများကို မနှစ်သက်ပေ။ ထို့ကြောင့် သင်၏ အစီအစဉ်များနှင့် ပန်းတိုင်များက မည်သို့ပင်ဖြစ်စေ၊ အဆုံးတွင် သင်သည် ဘုရားသခင် သင့်အား ပေးထားသော ပင်ကို အစွမ်းအစ၊ ဆုကျေးဇူးများ၊ ပင်ကိုစွမ်းရည်များ၊ လုပ်နိုင်စွမ်းများနှင့် အခြားအခြေအနေများကို အခြေခံ၍ သင်၏ စိတ်နှလုံးအကြွင်းမဲ့၊ ဉာဏ်စွမ်းရှိသမျှ၊ အစွမ်းသတ္တိရှိသမျှတို့ဖြင့် ဘုရားသခင် တောင်းဆိုသော စည်းမျဉ်းများနှင့်အညီ သင်၏ တာဝန်ကို ထမ်းဆောင်ခြင်းသို့ မရောက်လျှင် ဘုရားသခင်သည် သင်လုပ်ဆောင်ခဲ့သည့်အရာကို အမှတ်ရမည်မဟုတ်ဘဲ သင်သည် သင်၏ တာဝန်ကို ထမ်းဆောင်နေခြင်း မဟုတ်ဘဲ မကောင်းမှုကို ပြုနေခြင်းသာ ဖြစ်ပေလိမ့်မည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) “ပထမဦးစွာ ဘုရားသခင် သင့်အား ပေးထားသော ပင်ကိုနှင့် ရှိရင်းစွဲ ဆုကျေးဇူးများ၊ စွမ်းရည်များနှင့် အားသာချက်များအပြင် သင်ရယူအောင်မြင်နိုင်သည့် နည်းပညာပိုင်းဆိုင်ရာ သို့မဟုတ် အတတ်ပညာပိုင်းဆိုင်ရာ ကျွမ်းကျင်မှုများကို အပြည့်စုံဆုံး အသုံးချလော့၊ ထိမ်ချန်မထားနှင့်။ ဤအရာအားလုံးနှင့်ပတ်သက်၍ သင်သည် ဘုရားသခင်ကို စိတ်ကျေနပ်စေပြီးဖြစ်သည့်အပြင် သင်သည် တစ်ဆင့်ထက်တစ်ဆင့် ပို၍မြင့်မားလာနိုင်သေးသည်ဟု ခံစားရလျှင် သင်၏ အစွမ်းအစက အောင်မြင်နိုင်သည့် အတိုင်းအတာအတွင်း သင်တိုးတက်နိုင်သော သို့မဟုတ် အောင်မြင်မှုရနိုင်သော မည်သည့် နည်းပညာပိုင်းဆိုင်ရာ သို့မဟုတ် အတတ်ပညာပိုင်းဆိုင်ရာ ကျွမ်းကျင်မှုများ ရှိသည်ကို ကြည့်ရှုလော့။ သင်၏ ကိုယ်ပိုင်အစွမ်းအစဖြင့် သင်ရရှိနိုင်သည့်အရာကို အခြေခံ၍ ဆက်လက်သင်ယူပြီး တိုးတက်နိုင်သည်။...သင်သည် သင်၏ တာဝန်ကို စိတ်နှလုံးအကြွင်းမဲ့၊ ကိုယ်စွမ်းရှိသမျှ၊ ဉာဏ်စွမ်းရှိသမျှဖြင့်၊ အစွမ်းကုန် ထမ်းဆောင်နိုင်ပြီး ရိုးသားစစ်မှန်သည့် စိတ်နှလုံးတစ်ခုရှိလျှင် ဘုရားသခင်၏ ရှေ့မှောက်၌ သင်သည် ရွှေတမျှတန်ဖိုးရှိပေသည်။ သင်၏ တာဝန်ကို ထမ်းဆောင်ရာတွင် သင်သည် အဖိုးအခ မပေးနိုင်သကဲ့သို့ သစ္စာစောင့်သိမှု ကင်းမဲ့လျှင် သင်၏ မွေးရာပါ အခြေအနေများက ထိုသာမန်လူထက် ပိုကောင်းလျှင်ပင် ဘုရားသခင်၏ ရှေ့မှောက်၌ သင်သည် တန်ဖိုးမရှိ၊ သင်သည် သဲတစ်ပွင့်မျှပင် တန်ဖိုးမရှိပေ။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေက ကျွန်မကို နားလည်စေခဲ့တာက လူတစ်ယောက်မှာ ဘယ်လိုအစွမ်းအစပဲရှိနေပါစေ၊ သူတို့တတ်နိုင်တဲ့ဘောင်ထဲကနေ သူတို့ရဲ့တာဝန်ကို အစွမ်းကုန်၊ စိတ်ပါလက်ပါ ထမ်းဆောင်ပြီး သူတို့မှာ ရိုးသားစစ်မှန်တဲ့စိတ်နှလုံးရှိနေသမျှ၊ ဒီလိုလူမျိုးဟာ ဘုရားသခင်ရဲ့အမြင်မှာ ရွှေထက်တောင် ပိုပြီးတန်ဖိုးရှိတယ်ဆိုတာပါပဲ။ ဘုရားသခင်ပေးထားတဲ့ ကျွန်မရဲ့အစွမ်းအစက တကယ်တော့ လုံလောက်ပါတယ်၊ စာနဲ့ပတ်သက်တဲ့အလုပ်နဲ့ဆိုင်တဲ့ စည်းမျဉ်းတချို့ကိုလည်း ကျွန်မ နားလည်နိုင်ခဲ့တယ်၊ ပုံမှန်တော့ အလုပ်တွေကို ဆက်ပြီးလုပ်ဆောင်တဲ့အခါမှာလည်း လမ်းကြောင်းလုံးဝမရှိတာမျိုးတော့ မဟုတ်ခဲ့ဘူး။ ပြဿနာက ကျွန်မက ကိုယ့်ရဲ့အားနည်းချက်တွေကို မှန်မှန်ကန်ကန် သဘောထားပြုမူနိုင်တာမျိုး ဘယ်တော့မှ မရှိခဲ့တာ၊ အစွမ်းအစနဲ့ ဆုကျေးဇူးတွေ ပိုကောင်းတဲ့သူတွေနဲ့ ကိုယ့်ကိုယ်ကိုယ် အမြဲနှိုင်းယှဉ်နေခဲ့တာ၊ ပြီးတော့ ကိုယ့်တာဝန်ကို ဘယ်လိုကောင်းကောင်းထမ်းဆောင်ရမလဲဆိုတာအပေါ်မှာ ကိုယ့်စိတ်နှလုံးကို ဘယ်တော့မှ အာရုံမစိုက်ခဲ့တာပါပဲ။ အခု ကြီးကြပ်ရေးမှူးတာဝန်ကို နောက်တစ်ခါ ပြန်ထမ်းဆောင်နေရပြီဆိုတော့ ဒီတာဝန်ကို ကျွန်မ တန်ဖိုးထားပြီး စိတ်နှလုံးအကြွင်းမဲ့နဲ့ ထမ်းဆောင်သွားတော့မယ်။ ဒါကို အပျက်သဘောဆောင်တဲ့စိတ်နဲ့ သဘောထားပြုမူတာမျိုး ဆက်ပြီး မလုပ်နိုင်တော့ဘူး။

ကျွန်မရဲ့သဘောထားက ပြောင်းလဲသွားတာနဲ့ နောက်တစ်ခါ တာဝန်ထမ်းဆောင်တဲ့အခါ၊ ကိုယ်တော်ရှေ့မှောက်မှာ ကျွန်မစိတ်နှလုံးကို တည်ငြိမ်အောင် စောင့်ရှောက်ပေးဖို့ ဘုရားသခင်ဆီ ဆုတောင်းခဲ့တယ်။ တရားဒေသနာတွေကို ဂရုတစိုက် ပြန်လည်စစ်ဆေးတဲ့အခါမှာလည်း ပြဿနာတချို့ကို ရှာတွေ့နိုင်ခဲ့တယ်၊ ညီအစ်ကိုမောင်နှမတွေနဲ့အတူ အတတ်ပညာပိုင်းဆိုင်ရာ ကျွမ်းကျင်မှုတွေကို လေ့လာတဲ့အခါမှာလည်း အကျိုးကျေးဇူးတချို့ ရရှိနိုင်ခဲ့တယ်။ အလုပ်မှာ လမ်းလွဲမှုတွေနဲ့ ပြဿနာတွေပေါ်လာပြီး ကိုယ့်ရဲ့အားနည်းချက်တွေ အများကြီးကို ဖော်ထုတ်ခံရတဲ့အခါ၊ ကျွန်မ ရှက်စိတ်ဝင်ပြီး နည်းနည်း အပျက်သဘောဆောင်မိတုန်းပဲ၊ နောက်ဆုတ်ဖို့တောင် စဉ်းစားမိတယ်။ အဲဒီလိုအချိန်မျိုးတွေမှာ ကျွန်မရဲ့အရင်က ရှုံးနိမ့်မှုတွေကို ပြန်တွေးမိတယ်။ အရင်က ကျွန်မက ဂုဏ်သိက္ခာနဲ့ အဆင့်အတန်းအတွက် စိုးရိမ်မှုတွေထဲမှာ အမြဲနစ်မွန်းနေခဲ့တယ်၊ ပြဿနာတွေပေါ်လာတဲ့အခါ လမ်းလွဲမှုတွေနဲ့ အားနည်းချက်တွေကို တက်တက်ကြွကြွ မဆန်းစစ်ဘဲ၊ အမြဲတမ်း အပျက်သဘောဆောင်ပြီး နောက်ဆုတ်ခဲ့တယ်၊ ရလဒ်အနေနဲ့ သန့်ရှင်းသောဝိညာဉ်တော်ရဲ့ အလုပ်ကို ဆုံးရှုံးခဲ့ရတယ်။ ကျွန်မ စိတ်မချမ်းမသာဖြစ်တဲ့အခြေအနေထဲကို ထပ်ပြီးမကျရောက်ချင်တော့ဘူး၊ ဒါကြောင့် အပျက်သဘောဆောင်ခြင်းထဲကနေ ထွက်လာနိုင်အောင် ကူညီပေးဖို့ ဘုရားသခင်ဆီ တောင်းလျှောက်ရင်း ဆုတောင်းခဲ့တယ်။ တစ်ချိန်တည်းမှာပဲ၊ ကိုယ့်ရဲ့အခြေအနေကို ခေါင်းဆောင်တွေနဲ့ ညီအစ်ကိုမောင်နှမတွေကိုလည်း ဖွင့်ဟပြောပြခဲ့တယ်၊ သူတို့အားလုံးက ကျွန်မကို မိတ်သဟာယဖွဲ့ပေးပြီး အားပေးခဲ့ကြတယ်။ ခေါင်းဆောင်တွေကလည်း ကျွန်မကို ကူညီပြီး ထောက်ပံ့ပေးခဲ့တယ်၊ ကျွန်မတာဝန်ထမ်းဆောင်ပုံမှာရှိတဲ့ ပြဿနာတွေကို ထောက်ပြပေးခဲ့တယ်။ ဒီပြဿနာတွေ ဘယ်လိုဖြစ်လာရတာလဲဆိုတာကို ကျွန်မ စဉ်းစားဆင်ခြင်ခဲ့တယ်၊ တချို့က ကျွန်မရဲ့ ဝတ်ကျေတမ်းကျေလုပ်တဲ့ သဘောထားကြောင့်ဖြစ်ပြီး၊ တချို့ကတော့ စည်းမျဉ်းတွေကို ကျွန်မနားမလည်တာကြောင့် ဖြစ်လာမှန်း တွေ့ရှိခဲ့တယ်၊ ဒါကြောင့် ဒီပြဿနာတွေကို ကျွန်မ ဆန်းစစ်ပြီး ပြုပြင်ခဲ့တယ်။ တစ်ခါတလေ ကျွန်မကိုင်တွယ်ဖို့ ကိစ္စတွေ အရမ်းများနေတဲ့အခါ ခေါင်းဆောင်တွေက ကျွန်မဆီကို စာရေးပြီး ဦးစားပေးသတ်မှတ်တတ်အောင် ကူညီသင်ပေးခဲ့တယ်၊ ဒီလိုနည်းနဲ့ ကျွန်မအချိန်ကို စဉ်းစဉ်းစားစား စီစဉ်ပြီးတဲ့နောက်မှာတော့ ကိုယ့်တာဝန်ကို ပုံမှန်အတိုင်း ထမ်းဆောင်နိုင်ခဲ့တယ်။ ခဏအကြာမှာ စာနှင့်ပတ်သက်တဲ့အလုပ်မှာ ရလဒ်တွေ နည်းနည်း တိုးတက်လာခဲ့တယ်။ အခု ကျွန်မ ကြီးကြပ်ရေးမှူးလုပ်လာတာ ခြောက်လကျော်ပြီ၊ ကျွန်မမှာ အားနည်းချက်တွေနဲ့ မလုံလောက်မှုတွေ အများကြီးရှိနေတုန်းပဲ၊ အလုပ်ထဲမှာလည်း ပြဿနာတွေ အများကြီးရှိနေတုန်းပဲ၊ ဒါပေမဲ့ ဒီတစ်ကြိမ် တွေ့ကြုံခဲ့ရတာတွေကနေတစ်ဆင့် ဘုရားသခင်ရဲ့အိမ်တော်ကအလုပ်ကို သန့်ရှင်းသောဝိညာဉ်တော်က ထိန်းသိမ်းစောင့်ရှောက်နေတယ်ဆိုတာကို ကျွန်မ တကယ်ကို စိတ်ရင်းနဲ့ ခံစားမိတယ်။ ကျွန်မ ကိုယ်ကျိုးတွေကို စွန့်လွှတ်ပြီး ကိုယ့်တာဝန်ကို ကြိုးစားထမ်းဆောင်တဲ့အခါ သန့်ရှင်းသောဝိညာဉ်တော်ရဲ့ အလုပ်နဲ့ လမ်းပြမှုကို ရရှိနိုင်ပြီး၊ ကိုယ့်တာဝန်မှာလည်း ရလဒ်တချို့ကို ရရှိနိုင်ပါတယ်။ ဘုရားသခင်ကို ကျေးဇူးတင်ပါတယ်။


၄၀။ ဘွဲ့လွန်ဝင်ခွင့်စာမေးပွဲ မဖြေဆိုခဲ့တာကို ကျွန်မ နောင်တမရပါ

တရုတ်ပြည်မှ လင်းရီနော်

ငယ်ငယ်လေးကတည်းက မိဘတွေက စာကြိုးစားခြင်းရဲ့ အရေးကြီးပုံကို ကျွန်မကို အမြဲ ဆုံးမသွန်သင်ခဲ့တယ်။ ဘွဲ့ကောင်းကောင်းရမှ အလုပ်ကောင်းကောင်းရမယ်၊ ဒါမှပဲ တစ်သက်လုံး စားဝတ်နေရေး ပူစရာမလိုဘဲ လူတွေရဲ့ အထင်ကြီးလေးစားတာကို ခံရမယ်ဆိုပြီး ပြောတယ်။ အဖေက သူ့အကြောင်းသူ ခဏခဏ ဥပမာပေးပြောတတ်တယ်။ သူက ရွာမှာ တက္ကသိုလ်ပထမဆုံး တက်ခွင့်ရတဲ့လူ အဲဒါကြောင့်လည်း သူက ရွာကနေထွက်ပြီး မြို့ပေါ်ကို ရောက်လာနိုင်ခဲ့တာတဲ့။ အခုဆိုရင် သူက ရုံးခန်းထဲမှာ အဲကွန်းလေးဖွင့်၊ လက်ဖက်ရည်လေးသောက်ပြီး လစာကောင်းကောင်းရနေပြီ၊ ခံစားခွင့်တွေလည်း ရနေပြီလေ။ ဒါတွေအားလုံးက သူ့ရဲ့ ဘွဲ့လက်မှတ်ကြောင့် ရလာတာပါ။ နောက်ပိုင်းကျတော့ အမေက ဘုရားသခင်ကို စယုံကြည်လာတယ်။ ကျွန်မကို သူက သမ္မာကျမ်းစာထဲက ပုံပြင်တွေကို ခဏခဏပြောပြပြီး ဘုရားသခင်ရဲ့ နှုတ်ကပတ်တော်တွေကို ပေးဖတ်တတ်တယ်။ ဘုရားသခင်က ကျွန်မတို့ဘေးနားမှာ အမြဲရှိပြီး စောင့်ရှောက်ကာကွယ်ပေးနေတယ်၊ အခုဆိုရင် ကျွန်မတို့ကို ကယ်တင်ဖို့ သမ္မာတရားကို ဖော်ပြနေတယ်ဆိုတာ ကျွန်မ သိလာရတယ်။ ကျွန်မ တော်တော်ပျော်ပြီး ဘုရားသခင်ကို ယုံကြည်ချင်စိတ် ရှိလာတာပေါ့။ အမေက ဘုရားသခင်ကို ယုံကြည်တာဟာ ဘဝမှာ အရေးအကြီးဆုံးကိစ္စပဲ၊ အဲဒါကို အလေးအနက်ထားရမယ်လို့ ကျွန်မကို မိတ်သဟာယဖွဲ့ပေမဲ့ ကျွန်မက နားမလည်နိုင်ဘူး။ “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်” ဆိုတဲ့ အဖေ့ရဲ့ အမြင်ကို ကျွန်မ ပိုပြီး လက်ခံမိတယ်။ ဘွဲ့ကြီးကြီးရမှ ဘဝမှာ ကောင်းကောင်းနေရမယ်၊ လူတွေကြားထဲမှာ ထင်ပေါ်ကျော်ကြားပြီး အားကျတာ၊ အထင်ကြီးတာကို ခံရမယ်လို့ ကျွန်မ ယုံကြည်ခဲ့တာ။ စာလုပ်တာကသာ ကျွန်မဘဝမှာ အရေးအကြီးဆုံးပဲလေ။ ကျွန်မရဲ့ ဘဝ အစီအစဉ်က တက္ကသိုလ်ဝင်ခွင့်ရရမယ်၊ ပြီးရင် မဟာဘွဲ့၊ ပါရဂူဘွဲ့၊ ပါရဂူဘွဲ့လွန်တွေအထိ ဆက်တက်မယ်၊ နောက်ဆုံးကျရင် ပါမောက္ခတစ်ယောက် ဖြစ်လာမယ်။ အဲဒီကျရင် ဆွေမျိုးမိတ်ဆွေတွေကြားထဲမှာ အထူးချွန်ဆုံးလူ ဖြစ်လာပြီးတော့ သူတို့ကလေးတွေအတွက် စံပြပုဂ္ဂိုလ်ဖြစ်လာမှာပေါ့။ အဲဒါဆို ကျွန်မက ဆွေဂုဏ်မျိုးဂုဏ်တက်စေပြီးတော့ နောင်တရစရာမရှိတဲ့ ဘဝမျိုးနဲ့ နေသွားရမှာလေ။ မူလတန်းကတည်းက မနက်တိုင်းနီးပါး အင်္ဂလိပ်စာ တိပ်ခွေသံနဲ့ ကျွန်မ နိုးထလာရတယ်။ ကျောင်းပိတ်ရက်တွေဆို အဖေက ကျွန်မကို အပြင်ပေးထွက်ပြီး မဆော့ခိုင်းဘူး။ စနေ၊ တနင်္ဂနွေနဲ့ နွေရာသီ၊ ဆောင်းရာသီ ကျောင်းပိတ်ရက်တွေမှာတောင် ကျွန်မကို ကျူရှင်တွေ ထားတော့တာပဲ။ ကျွန်မ အရမ်းပင်ပန်းပေမဲ့ ဒါက လုပ်သင့်လုပ်ထိုက်တဲ့အရာပဲလို့ ခံယူထားတယ်။ စာလုပ်တာကို နှောင့်နှေးစေတဲ့ ကိစ္စတစ်ခုခု လုပ်မိတိုင်း ကျွန်မ ကိုယ့်ကိုယ်ကိုယ် အပြစ်ရှိသလို ခံစားရတယ်။

ကျွန်မကို ပိုကောင်းတဲ့ တက္ကသိုလ် ဝင်ခွင့်ရစေချင်လို့ အဖေက ပိုက်ဆံအများကြီး အကုန်ခံပြီး မြို့နယ်ကျောင်းကနေ ပြည်နယ်မြို့တော်က အထက်တန်းကျောင်းကို ပြောင်းပေးခဲ့တယ်။ အဲဒီကျောင်းမှာက စာသင်နှစ်ဝက်တိုင်း ကျင်းပတဲ့ တိုက်ရိုက်တက္ကသိုလ်တက်ခွင့် စာမေးပွဲတွေမှာ တစ်ကျောင်းလုံးရဲ့ ထိပ်ဆုံး အယောက်နှစ်ရာစာရင်းဝင်ရင် ဝင်ခွင့်စာမေးပွဲ ထပ်ဖြေစရာမလိုဘဲ ချင်းဟွာ၊ ပီကင်း၊ ထုန်ကျိတို့လို ထိပ်တန်းတက္ကသိုလ်တွေကို တိုက်ရိုက် တက်ခွင့်ရတာလေ။ ဒါပေမဲ့ အဲဒီကျောင်းကို ဝင်ဖို့က မလွယ်ဘူး။ ဝင်ခွင့်စာမေးပွဲ အောင်မှရတာ။ ကျွန်မ အဆင်ပြေပြေ ဝင်နိုင်အောင်လို့ အဖေက ပိုက်ဆံတွေအများကြီးထပ်သုံးပြီး တစ်ဦးချင်းသင်တဲ့ ကျူရှင် ထပ်ထားပေးပြန်ရော။ မနက်မိုးလင်း မျက်စိဖွင့်တာနဲ့ ညအိပ်ရာဝင်တဲ့အထိ စာသင်ရတော့တာပဲ။ အိပ်မက်ထဲမှာတောင် ဖော်မြူလာတွေ၊ အက္ခရာတွေက ကျွန်မဆီ ပြိုကျလာသလို မက်တယ်။ ကျွန်မ အရမ်း မွန်းကြပ်ပြီး အကူအညီမဲ့သလို ဖြစ်ခဲ့ပေမဲ့ ကျွန်မ ခံစားချက်တွေကို ဖွင့်ချဖို့ ကျွန်မလုပ်နိုင်တာက ငိုပြီးတော့ ဆက်ကြိုးစားဖို့ပဲပေါ့။ နောက်ဆုံးတော့ ကျွန်မ ဖြစ်ချင်ခဲ့တဲ့အတိုင်းပဲ အဲဒီကျောင်းကို ဝင်ခွင့်ရသွားတယ်။ ကျောင်းပြောင်းပြီးတဲ့အခါ ကျောင်းသားတွေကြားမှာ ပြိုင်ဆိုင်မှုက တော်တော် ပြင်းထန်တာကို တွေ့ရတယ်။ အားလုံးက တက္ကသိုလ်ကို တိုက်ရိုက်တက်ခွင့်ရဖို့အတွက် ထိပ်ဆုံးအယောက်နှစ်ရာ စာရင်းဝင်အောင် အသေအလဲ ကြိုးစားနေကြတာ။ အဲဒီလို အခြေအနေမျိုးမှာ ကျွန်မ တော်တော် ဖိအားများပြီး လုံးဝ အနားမယူရဲဘူး။ ညတိုင်း ညဉ့်နက်တဲ့အထိ စာလုပ်တယ်၊ မနက် တစ်နာရီ၊ နှစ်နာရီ မထိုးခင်ထိ အိပ်ရာမဝင်ရဲဘူး။ စနေ၊ တနင်္ဂနွေမှာ နည်းနည်းလေး ပိုအိပ်မိရင်တောင် အပြစ်တစ်ခုလို ခံစားရတယ်။ ဒီလို ပင်ပန်းတဲ့နေ့ရက်တွေ ဘယ်တော့မှ ဆုံးမှာလဲ လို့ ခဏခဏ တွေးမိတယ်။ ဒါပေမဲ့ နောက်ကျတော့ “အခု ငါ မကြိုးစားဘဲနဲ့ တက္ကသိုလ်ကောင်းကောင်း မတက်ရရင်၊ ကျောင်းမဝင်ရလို့ လူတွေ အထင်သေးတာခံရရင် ပိုလို့တောင် နောင်တရမိမှာပဲ။ တက္ကသိုလ်ကောင်းကောင်းတစ်ခုကို ရောက်သွားတာနဲ့ အဆင်ပြေသွားမှာပါ” ဆိုပြီးတော့ တွေးမိတယ်။ ဒီလိုတွေးမိတော့ စိတ်ထဲမှာ မျှော်လင့်ချက် နည်းနည်း ရှိလာတယ်။ ဒါပေမဲ့ အံ့သြစရာကောင်းတာက ကျွန်မက သာမန်တက္ကသိုလ်တစ်ခုလောက်ပဲ တက်ခွင့်ရအောင် လုပ်နိုင်ခဲ့တယ်။ ကျွန်မ တော်တော် စိတ်ပျက်သွားတယ်။ အထူးသဖြင့် ကျွန်မရဲ့ နယ်ကျောင်းမှာ စာသင်ပြီး ကျွန်မထက် အဆင့်နိမ့်တဲ့ အတန်းဖော်တချို့နဲ့ ဒီကောလိပ်မှာ ဆုံမိတဲ့အချိန်မှာ ကျွန်မ တော်တော်ရှက်တယ်။ “တက္ကသိုလ်ကောင်းကောင်း တက်ရဖို့ဆိုပြီး ငါကအထက်တန်းကျောင်းကောင်းတစ်ခုကို ပြောင်းခဲ့တာ၊ နောက်ဆုံးတော့ ဝင်ခွင့်မရခဲ့ဘူး။ သူတို့ ငါ့ကို ရယ်နေကြမှာပဲ၊ ငါ့အဆင့်က ဒီလောက်ပါပဲ၊ သူတို့ထက် ဘာမှ မသာပါဘူးလို့ ပြောနေကြတော့မှာပဲ၊ ဟုတ်တယ်နော်” လို့ တွေးမိတယ်။ ဒါနဲ့ ကျွန်မ ဘဝရည်မှန်းချက် အသစ်တစ်ခု ချလိုက်တယ်။ “တက္ကသိုလ်ပထမဘွဲ့ရဖို့အတွက် ထိပ်တန်းတက္ကသိုလ်ကို ငါ ဝင်ခွင့်ရအောင် မလုပ်နိုင်ခဲ့ဘူး။ ဒီတော့ မာစတာဘွဲ့ရဖို့အတွက် ထိပ်တန်းတက္ကသိုလ်တစ်ခုကို ဝင်ခွင့်ရအောင်လုပ်မယ်။ ငါ ဘွဲ့ကြီးကြီးရတဲ့အခါ ဆွေမျိုးမိတ်ဆွေတွေ အားလုံးက ငါ့ကို အသိအမှတ်ပြုကြမှာ။ အဲဒီကျရင် ဘယ်လောက်တောင် ဂုဏ်ရှိလိုက်မလဲ” ပေါ့။ အဲဒါကို တွေးလိုက်တာနဲ့ ခွန်အားတွေ ပြည့်လာရော။ အဲဒီနောက်ပိုင်း အချိန်ရတဲ့အခါတိုင်း စာလုပ်ဖို့ စာကြည့်တိုက်သွားခဲ့တယ်။ ကျောင်းမှာ ဘွဲ့လွန်သင်တန်း ဝင်ခွင့်စာမေးပွဲအတွက် ကျူရှင်တွေရှိရင်လည်း စောစောစီးစီး သွားအပ်တယ်။ အဲဒီအချိန်တုန်းက ကျွန်မက တစ်ပတ်ကို နှစ်ကြိမ် စုဝေးပွဲတက်တယ်။ စုဝေးပွဲတိုင်းကနေ တစ်ခုခုရနိုင်ခဲ့ပြီး စုဝေးပွဲတက်ရတာကိုလည်း ကျွန်မ နှစ်သက်ခဲ့တယ်။ ကျွန်မနဲ့အတူ စုဝေးပွဲတက်တဲ့ ညီအစ်မတစ်ယောက်က ကျွန်မရဲ့ ဂျူနီယာကျောင်းဖော်လေးပါ။ သူက သူ့တာဝန်မှာ ဝန်တာထားစိတ် အရမ်းရှိပြီး အသင်းတော်ခေါင်းဆောင်အနေနဲ့တောင် အရွေးခံခဲ့ရတယ်။ သူက သူ့အချိန်ကို တတ်နိုင်သမျှ စုဝေးပွဲတွေနဲ့ တာဝန်တွေအတွက် အသုံးပြုပေမဲ့ ကျွန်မကတော့ မလုပ်နိုင်ဘူး။ စာသင်တာကသာ ဘဝမှာ အရေးအကြီးဆုံးလို့ ကျွန်မ ခံစားရတဲ့အတွက် အားလပ်ချိန်အများစုကို ဘွဲ့လွန်ဝင်ခွင့်စာမေးပွဲအတွက် ပြင်ဆင်ဖို့ပဲ ပေးလိုက်တယ်။ နောက်ပိုင်းမှာ ကျွန်မ ရေလောင်းသင်းထောက်အနေနဲ့ အရွေးခံခဲ့ရပြီး တစ်ပတ်ကို စုဝေးပွဲတက်ရတဲ့ အကြိမ်ရေကလည်း နည်းနည်း ပိုများလာတယ်။ ခေါင်းဆောင်စီစဉ်ပေးတဲ့ တာဝန်တိုင်းကို ကျွန်မ လေးလေးနက်နက် ပြီးစီးအောင် လုပ်တယ်။ ဒါပေမဲ့ ကျွန်မက ဘွဲ့လွန်စာမေးပွဲအကြို အတန်းတွေကို တက်နေသေးတာဆိုတော့ တာဝန်ထမ်းဆောင်ဖို့ အချိန်နည်းသွားခဲ့တယ်။ စုဝေးပွဲတွေမှာ ညီအစ်ကိုမောင်နှမတွေ ပြဿနာတစ်ခုခု ရှိရင် စာမေးပွဲအတွက် ပြင်ဆင်ချိန်ပိုရအောင်လို့ သူတို့ကို အမြန် မိတ်သဟာယဖွဲ့ပြီး ဖြေရှင်းပေးချင်တယ်။ တစ်ခါတလေ စုဝေးပွဲပြီးခါနီးမှာ ညီအစ်ကိုမောင်နှမတွေက ဆက်ပြီး မိတ်သဟာယဖွဲ့ချင်နေတာကို တွေ့ရရင်၊ ကျွန်မကိုယ်တိုင်လည်း ခဏလောက် ထပ်ပြီး စုဝေးချင်စိတ် ရှိပေမဲ့ ဒီနေ့အတွက် စာလုပ်ဖို့ နောက်ကျနေပြီဆိုတာကို သတိရလိုက်တယ်။ အဲဒါနဲ့ စုဝေးပွဲကို ဆက်လုပ်ရင် စာလုပ်တာ ပိုနောက်ကျသွားပြီး စာမေးပွဲအောင်ဖို့ ထိခိုက်မှာစိုးလို့ အကြောင်းပြချက်တစ်ခုခုပေးပြီး ထွက်လာခဲ့တယ်။ နောက်ပိုင်း ကျွန်မ စိတ်နှလုံးထဲမှာ ကိုယ့်ကိုယ်ကိုယ် အပြစ်တင်စိတ် ခံစားရတယ်။ ဒါပေမဲ့ ဘွဲ့လွန်စာမေးပွဲ ကျသွားရင် သူများတွေ အထင်သေးမှာကို တွေးမိတော့ အဲဒီ အပြစ်တင်တဲ့ ခံစားချက်တွေကို ချုပ်ထိန်းလိုက်တယ်။

၂၀၁၆ ခုနှစ်၊ သြဂုတ်လ ၂၆ ရက်နေ့မှာ ကျွန်မ အသင်းတော်ခေါင်းဆောင်အနေနဲ့ အရွေးခံခဲ့ရတယ်။ ရလဒ်ထွက်လာတဲ့အခါ ကျွန်မစိတ်ထဲမှာ ဝမ်းသာတာရော စိုးရိမ်တာရော ရောထွေးနေတယ်။ ဝမ်းသာတာက အသင်းတော်ခေါင်းဆောင်အဖြစ် ရွေးချယ်ခံရရင် လေ့ကျင့်ဖို့ အခွင့်အရေး ပိုရမယ်လေ။ စိုးရိမ်တာကကျတော့ ဒုတိယနှစ်ဝက်မှာ ကျွန်မက တက္ကသိုလ်စတုတ္ထနှစ် ရောက်ပြီ၊ နိုင်ငံလုံးဆိုင်ရာ ဘွဲ့လွန်ဝင်ခွင့် စာမေးပွဲကလဲ နီးနေပြီ။ ဒီစာမေးပွဲအတွက် ကျွန်မ နှစ်ချီပြီး ကြိုးစားခဲ့ရတာ၊ ဒီနောက်ဆုံး နှစ်လ၊ သုံးလက ပြင်ဆင်ဖို့ အရေးကြီးဆုံးအချိန်ပဲ။ ကျွန်မသာ စာမေးပွဲမအောင်ရင် “စာမေးပွဲကျတဲ့လူ”၊ “နှစ်ကျကျောင်းသား” ဆိုပြီး အခေါ်ခံရမှာ။ အဲဒါဆို ဘယ်လောက်တောင် ရှက်စရာကောင်းလိုက်မလဲ။ ပြီးတော့ ဘွဲ့လွန်တက်ခွင့်ရဖို့ဆိုတာ ကျွန်မရဲ့ ဂုဏ်ရှိတဲ့ ဘဝရည်မှန်းချက်ကို ပြည့်မီဖို့ အရေးကြီးတဲ့ အဆင့်တစ်ခုပဲ။ ဘွဲ့လွန်တောင် တက်ခွင့်မရရင် ပိုမြင့်တဲ့ဘွဲ့ကို ကျွန်မ ဘယ်လိုလုပ် ရနိုင်တော့မှာလဲ။ ဒီနှစ်တွေအများကြီး ညဉ့်နက်တဲ့အထိ စာကြိုးစားခဲ့တာ ဘာအတွက်လဲ။ ပိုမြင့်တဲ့ဘွဲ့ ရဖို့ပဲ မဟုတ်လား။ ဒီအချိန်မှာ အသင်းတော်ခေါင်းဆောင်တာဝန်ကို ကျွန်မ လက်ခံလိုက်ရင် အသင်းတော်အလုပ်တွေမှာ ပိုပါဝင်ရမယ်၊ အဲဒါဆို ဘွဲ့လွန်ဝင်ခွင့်စာမေးပွဲအတွက် ပြင်ဆင်ဖို့ အချိန်နဲ့ အင်အား ရှိတော့မှာ မဟုတ်ဘူး။ ကျွန်မရဲ့ အနာဂတ်ကို စွန့်လွှတ်လိုက်တာလို့ ပြောလို့ရသလို၊ “ဘွဲ့မရသေးတဲ့ကျောင်းသား” ဆိုတဲ့ ခေါင်းစဉ်နဲ့ပဲ တစ်သက်လုံး နေသွားရတော့မှာ။ အခုခေတ်မှာက တက္ကသိုလ်ဘွဲ့ရတွေ နေရာတိုင်းမှာ ရှိနေတာ။ အလုပ်ရှာရင် ကျွန်မမှာ ဘာအသာစီးမှ ရှိမှာမဟုတ်ဘူး။ အလုပ်ကောင်းကောင်း မရရင် ကျွန်မ ဘယ်လိုလုပ် ထင်ပေါ်ကျော်ကြားပြီး ဆွေဂုဏ်မျိုးဂုဏ်တက်အောင် လုပ်နိုင်မှာလဲ။ ကျွန်မ တစ်သက်လုံး သူများအထင်သေးတာ မခံချင်ဘူး။ ဒါကြောင့် ကျွန်မ ခေါင်းဆောင်လုပ်ချင်စိတ်မရှိတာကို ပြောပြလိုက်တယ်။ ကျွန်မရဲ့ စိုးရိမ်ပူပန်မှုတွေကို ကြားတော့ တရားဟောဆရာက ဘုရားသခင်ရဲ့ နှုတ်ကပတ်တော် တစ်ပိုဒ်ကို ဖတ်ပြပြီး ကျွန်မစိတ်နှလုံးက တို့ထိခြင်းခံခဲ့ရပါတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဘုရားသခင်၏ရည်ရွယ်ချက်များကို အလေးထားသူတစ်ဦးဖြစ်ပါက၊ အသင်းတော်အတွက် စစ်မှန်သော ဝန်ထုပ်တစ်ခုကို သင် ဖြစ်ပေါ်စေလိမ့်မည်။ အမှန်တွင်၊ အသင်းတော်အတွက် သင် ဖြစ်ပေါ်စေသည့် ဤဝန်ထုပ်၏ ရည်ရွယ်ချက်မှာ ဘုရားသခင်၏ စုံလင်စေခြင်းခံရဖို့ ထိုသို့သော အတွေ့အကြုံများအား သင့်ကို အသုံးပြုစေဖို့ဖြစ်သောကြောင့် ဤအရာကို အသင်းတော်အတွက် သင် သယ်ပိုးသည့် ဝန်ထုပ်တစ်ခုဟု ခေါ်မည့်အစား၊ သင်ကိုယ်တိုင်၏ အသက်တာအတွက် သင် သယ်ပိုးသည့် ဝန်ထုပ်တစ်ခုဟု ခေါ်ဖို့ ပိုကောင်းပေမည်။ ထို့ကြောင့် အသင်းတော်အတွက် အကြီးမားဆုံးသော ဝန်ထုပ်ကို သယ်ဆောင်သူ မည်သူမဆို၊ အသက်ဝင်ရောက်မှုအတွက် ဝန်ထုပ်တစ်ခုကို သယ်ဆောင်သူ မည်သူမဆို ၎င်းတို့သည် ဘုရားသခင်၏စုံလင်စေခြင်းကို ခံရသည့်သူများ ဖြစ်ကြလိမ့်မည်။ ဤအရာကို သင်ရှင်းလင်းစွာ မြင်ပြီးပြီလော။ သင်ပါဝင်သောအသင်းတော်သည် သဲကဲ့သို့ လူစုကွဲနေသော်လည်း သင်သည် စိုးရိမ်ခြင်း မရှိသကဲ့သို့ ပူပန်ခြင်းလည်း မရှိပါက၊ ပြီးလျှင် ညီအစ်ကိုမောင်နှမများက ဘုရားသခင်၏ နှုတ်ကပတ်တော်များကို ပုံမှန်စားသောက်ခြင်း မရှိသည့်အခါ သင်သည် မသိကျိုးကျွန်ပင်ပြုထားပါက၊ သင်သည် မည်သည့်ဝန်ထုပ်ကိုမျှ သယ်ဆောင်နေခြင်း မရှိပေ။ ထိုသို့သောလူများသည် ဘုရားသခင် အထူးနှစ်သက်သည့် သူမျိုး မဟုတ်ပေ။ ဘုရားသခင် အထူးနှစ်သက်သည့်သူမျိုးက ဖြောင့်မတ်ခြင်းတရားအတွက် ဆာငတ်မွတ်သိပ်ပြီး သူ၏ရည်ရွယ်ချက်များအပေါ် အလေးထား၏။ ထို့ကြောင့်၊ သင်တို့သည် လက်ရှိအချိန်တွင် ဘုရားသခင်၏ ဝန်ထုပ်အပေါ် သတိရှိသင့်ပေသည်။ သင်သည် ဘုရားသခင်၏ဝန်ထုပ်များအပေါ် သတိရှိခြင်း မကြီးထွားမီ၊ ဘုရားသခင်က သူ၏ ဖြောင့်မတ်သော စိတ်သဘောထားကို လူသားမျိုးနွယ် အားလုံးထံသို့ ထုတ်ဖော်ပြဖို့ရန်အတွက် မစောင့်ဆိုင်းသင့်ပေ။ ထိုအချိန်အရောက်တွင် အလွန် နောက်ကျသွားမည် မဟုတ်လော။ ယခုအချိန်သည် ဘုရားသခင်၏ စုံလင်စေခြင်းခံရရန် အခွင့်ကောင်းတစ်ခု ဖြစ်၏။ အကယ်၍ သင်သည် ဤအခွင့်အရေးကို လက်လွှတ်ဆုံးရှုံးလိုက်ရပါက၊ မောရှေသည် ခါနန်ပြည်သို့ မဝင်ရောက်နိုင်ခဲ့သဖြင့်၊ သူ့ဘဝ၏ ကျန်ရှိသည့်အချိန်များတွင် နောင်တရကာ ကြေကွဲဝမ်းနည်းခြင်းဖြင့် သေအံ့ဆဲဆဲ ဖြစ်ခဲ့သကဲ့သို့၊ သင်၏ကျန်ရှိသည့် ဘဝအချိန်များတွင် ထိုအရာအတွက် သင် နောင်တရလိမ့်မည်။ ဘုရားသည် လူအားလုံးထံ မိမိ၏ဖြောင့်မတ်ခြင်းတရားကို ထုတ်ဖော်ပြသည်နှင့် သင်သည် နောင်တဖြင့် ပြည့်မည်။ ဘုရားသခင်က သင့်ကို ပြစ်တင်ဆုံးမခြင်းမရှိလျှင်ပင်၊ သင်ကိုယ်တိုင်၏ နောင်တကြောင့် သင်သည် မိမိကိုယ်ကို ပြစ်တင်ဆုံးမလိမ့်မည် ဖြစ်သည်။ အချို့သည် ဤအရာကို ယုံကြည်လက်ခံခြင်း မရှိကြသော်လည်း၊ သင် မယုံကြည်ပါက၊ စောင့်သာ ကြည့်လော့။ ၎င်းတို့၏ တစ်ခုတည်းသော ရည်မှန်းချက်က ဤနှုတ်ကပတ်တော်များကို ပြည့်စုံစေဖို့သာဖြစ်သည့် လူအချို့ ရှိပေသည်။ ဤနှုတ်ကပတ်တော်များအတွက် သင်သည် မိမိကိုယ်ကိုယ် စွန့်လွှတ်ဖို့ လိုလိုလားလား ရှိသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်စေခြင်းကိုရရှိဖို့အလို့ငှာ ဘုရားသခင်၏ ရည်ရွယ်ချက်များကို အလေးထားလော့) ဘုရားနှုတ်ကပတ်တော်ကို ဖတ်လိုက်တဲ့အခါ အခုအချိန်ဟာ ဘုရားသခင်က လူတွေကို စုံလင်အောင်ပြုတဲ့ အရေးကြီးတဲ့အချိန် ဖြစ်တယ်ဆိုတာကို ကျွန်မ နားလည်လိုက်တယ်။ လူတွေ တာဝန်ထမ်းဆောင်ရာကတစ်ဆင့် ဘုရားသခင်က သူတို့ကို စုံလင်အောင်ပြုတာပါ။ ခေါင်းဆောင်တစ်ယောက်အနေနဲ့ဆိုရင် ကျွန်မက ညီအစ်ကိုမောင်နှမတွေနဲ့ ပိုပြီး ထိတွေ့နိုင်မယ်၊ ပြဿနာတွေ ပိုကြုံရနိုင်မယ်။ ဒီပြဿနာတွေအားလုံးကို သမ္မာတရား ရှာဖွေပြီး ဖြေရှင်းဖို့ လိုလာလိမ့်မယ်။ ပြဿနာတွေ များများဖြေရှင်းလေ၊ သမ္မာတရားကို ကျွန်မ ပိုနားလည်လေ ဖြစ်လာမှာ။ တာဝန်ထမ်းဆောင်တဲ့ လုပ်ငန်းစဉ်မှာ ဖောက်ပြန်ပျက်စီးတဲ့ စိတ်သဘောထားတွေ အများကြီးကို ကျွန်မ ထုတ်ဖော်မိမှာပဲ။ သမ္မာတရားကို ရှာဖွေခြင်းအားဖြင့် ကျွန်မရဲ့ လိုက်စားမှု နောက်ကွယ်က မှားယွင်းတဲ့ အမြင်တွေ ပြုပြင်ခံရပြီး၊ ဖောက်ပြန်ပျက်စီးတဲ့ စိတ်သဘောထားတွေ တဖြည်းဖြည်း ဖြေရှင်းခံရမှာပဲ။ ဒီလုပ်ငန်းစဉ်က သန့်စင်ခြင်းခံရတဲ့ လုပ်ငန်းစဉ်လည်း ဖြစ်တယ်။ တာဝန်မထမ်းဆောင်ရင် သမ္မာတရားကို မရနိုင်သလို၊ သန့်စင်ခံရဖို့နဲ့ ကယ်တင်ခြင်း ရဖို့ အခွင့်အရေးကိုလည်း ဆုံးရှုံးလိမ့်မယ်။ ဒီအခွင့်အရေးကို ကျွန်မ အမိအရ မဖမ်းဆုပ်ဘူးဆိုရင်၊ ဘုရားသခင်ရဲ့ အမှုတော် ပြီးဆုံးတဲ့အချိန်ကျရင် ကျွန်မမှာ သမ္မာတရားများများ ရှိထားမှာမဟုတ်ဘူး။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကလည်း ပြောင်းလဲမှာ မဟုတ်ဘူး၊ နောက်ဆုံးမှာ ဖျက်ဆီးခံရမှာဖြစ်ပြီး အဲဒီအချိန်ကျမှ နောင်တရရင် အရမ်းနောက်ကျသွားပြီဆိုတာ ကျွန်မ သဘောပေါက်လိုက်တယ်။ ဒီကာလအတွင်းမှာ တာဝန်ထမ်းဆောင်ခြင်းကတစ်ဆင့် ရူပါရုံ ဆိုင်ရာ သမ္မာတရားတွေ ကိုယ့်မှာရှိထားခဲ့လို့ ဘုရားသခင်ရဲ့ စီမံခန့်ခွဲမှု အမှုတော် ရည်ရွယ်ချက်၊ ဘုရားသခင်ရဲ့ တရားစီရင်ခြင်း အမှုတော် ရဲ့ အဓိပ္ပာယ်တွေကို ကျွန်မ နားလည်ခဲ့ရပြီး ဘုရားသခင်ရဲ့ အမှုတော်အကြောင်း အသိပညာတချို့ ရခဲ့တာတွေကို ပြန်စဉ်းစားမိတယ်။ ပြီးတော့ အရင်က ကိစ္စတွေကြုံရရင် ကိုယ့်ကိုယ်ကိုယ် ဘယ်လို ပြန်သုံးသပ် ရမှန်း ကျွန်မ မသိခဲ့ဘူး။ ကျွန်မရဲ့ လူ့သဘာဝက ကောင်းတယ်၊ ကျွန်မက ရိုးသားပြီး ကြင်နာတတ်တယ်လို့ပဲ အမြဲထင်ခဲ့တာ။ ဒါပေမဲ့ ဘုရားနှုတ်ကပတ်တော်ရဲ့ ဖော်ထုတ်မှုနဲ့ အဖြစ်မှန်တွေက ထုတ်ဖော်ပြခြင်းကတစ်ဆင့် ကျွန်မက အဖိုးအခပေးတာ၊ ကိုယ့်ကိုယ်ကိုယ် အသုံးခံတာတွေအတွက် ကွယ်ဝှက်ထားတဲ့ ရည်ရွယ်ချက်တွေ ရှိနေတယ်၊ ဘုရားသခင်နဲ့ အပေးအယူလုပ် ဖို့ ကြိုးစားနေတယ်၊ ကျွန်မက လုံးဝ ရိုးသားတဲ့သူ မဟုတ်ဘူးဆိုတာတွေကို နောက်ဆုံးတော့ မြင်လာရတယ်။ ကျွန်မသာ တာဝန်မထမ်းဆောင်ခဲ့ရင် ဒီအသိပညာတွေ၊ ဒီအကျိုးကျေးဇူးတွေကို ဘယ်တော့မှ ရခဲ့မှာ မဟုတ်ဘူး။ အဲဒီနေ့မှာ ကျွန်မ ခေါင်းဆောင်အဖြစ် ရွေးချယ်ခံရတယ်၊ တာဝန်ထမ်းဆောင်ခြင်းအားဖြင့် သမ္မာတရားတွေကို ကျွန်မ ပိုနားလည်ဖို့ ဘုရားသခင်က မျှော်လင့်ခဲ့တယ်။ ဘုရားသခင်က ကျွန်မကို ကယ်တင်ချင်နေတာ၊ ဒါပေမဲ့ ကျွန်မက ကိုယ့်အတွက် ဘာက ကောင်းလဲဆိုတာ မသိခဲ့ဘူး။ အနာဂတ်မှာ သူများတွေရဲ့ အထင်ကြီးလေးစားတာကို ခံရမလား၊ လူတွေကြားထဲ ထင်ပေါ်ကျော်ကြားပြီး ဆွေဂုဏ်မျိုးဂုဏ်တက်စေနိုင်မလား ဆိုတာကိုပဲ ကျွန်မ စဉ်းစားခဲ့တယ်။ စုံလင်အောင်ပြုခြင်းခံရဖို့ ဘုရားသခင် ပေးထားတဲ့ အခွင့်အရေးကို ကျွန်မ တွန်းထုတ်ပစ်ချင်ခဲ့တာ။ ကျွန်မ တကယ်ကို မျက်တောင်တစ်ဆုံးပဲကြည့်ပြီး၊ မိုက်မဲပြီး မသိနားမလည်လိုက်တာ။ ပြီးတော့ ရေလောင်းတဲ့တာဝန် ထမ်းဆောင်နေတဲ့ ကာလအတောအတွင်းမှာ၊ ညီအစ်ကိုမောင်နှမတွေက စုဝေးပွဲတွေ ပိုလုပ်ဖို့၊ မိတ်သဟာယဖွဲ့ ဖို့ မျှော်လင့်နေကြပေမဲ့ ကျွန်မက စာမေးပွဲအတွက် ပြင်ဆင်ဖို့ အမြန်ပြန်ပြေးဖို့ပဲ စဉ်းစားခဲ့တာ၊ အသင်းတော်ရဲ့ အလုပ်ကို လုံးဝ ထည့်မစဉ်းစားခဲ့တာတွေကို သတိရမိတယ်။ ကျွန်မ တကယ်ကို တစ်ကိုယ်ကောင်းဆန်ပြီး လူ့သဘာဝ ကင်းမဲ့လွန်းတာပဲ။

ပညာအရည်အချင်း မြင့်မြင့်မားမားရှိပြီး ဘွဲ့ကြီးကြီးရရင် အနာဂတ်ကောင်းတစ်ခုနဲ့ သက်သောင့်သက်သာရှိတဲ့ ဘဝတစ်ခုကို အာမခံနိုင်မယ်လို့ ကျွန်မ အမြဲ ယုံကြည်ခဲ့တယ်။ ဒါပေမဲ့ ဒီအမြင်က တကယ်ရော ခိုင်လုံရဲ့လား။ တစ်နေ့မှာတော့ ဒီဘုရားနှုတ်ကပတ်တော် တွေကို ကျွန်မ ဖတ်ရတယ်။ “လူအချို့က ကောလိပ်တွင် မေဂျာ ကောင်းကောင်းကို ရွေးချယ်ပြီး သူတို့ဘဝခရီးတွင် အောင်မြင်သည့် ပထမခြေလှမ်းကို လှမ်းရင်း ဘွဲ့ရပြီးနောက် ကျေနပ်စရာကောင်းသည့်အလုပ်ကို ရှာဖွေ တွေ့ရှိခြင်းဖြင့် အဆုံးသတ်ကြသည်။ လူအချို့က ပညာအမျိုးမျိုးကို သင်ယူပြီး ကျွမ်းကျင်သော်လည်း အသက်မွေးမှုလုပ်ငန်းတစ်ခု ရှိဖို့မပြောနှင့်၊ သူတို့နှင့် သင့်တော်သည့် အလုပ် သို့မဟုတ် သူတို့၏ ရာထူးနေရာကို လုံးဝရှာမတွေ့ကြချေ။ သူတို့၏ ဘဝခရီးအစတွင် အလှည့်အပြောင်းတိုင်း၌ ပိတ်ပင်တားဆီးခံရကာ၊ ဒုက္ခ ပြဿနာများဖြင့် ဝန်းရံခံရသည်ကို တွေ့ရပြီး၊ သူတို့ရှေ့ရေးသည် စိတ်ပျက်စရာဖြစ်လာကာ၊ သူတို့၏ဘဝများသည် သေချာမှုမရှိပေ။ လူအချို့တို့သည် လုံ့လရှိရှိနှင့် ၎င်းတို့၏ လေ့လာသင်ယူမှုများ၌ အားထုတ်ကြသည်၊ သို့သော်လည်း ပိုမြင့်သည့် ပညာရေးရရန် သူတို့၏ အခွင့်အရေးအားလုံး သီသီကလေး လွဲချော်ကြလေသည်။ ၎င်းတို့သည် ဘယ်သောအခါမျှ အောင်မြင်မှုမရရန် ကံစီမံရာ ဖြစ်ပုံရလေသည်၊ သူတို့ဘဝခရီးတွင် သူတို့၏ပထမဆုံး စိတ်အားထက်သန်မှုသည် လေထဲ ပျောက်ကွယ်သွားသည်။ ရှေ့မှာရှိသည့်လမ်းက ချောမွေ့ခြင်း သို့မဟုတ် ကြမ်းတမ်းခြင်း ရှိမရှိဆိုသည်ကို မသိဘဲ လူသား၏ ကံတရားက မည်မျှ ပြောင်းလဲနိုင်မှုများဖြင့် ပြည့်သည်ကို ပထမဆုံးအကြိမ် သူတို့ခံစားကြရပြီး ဘဝကို မျှော်လင့်ခြင်း၊ စိုးရိမ်ပူပန်ခြင်းတို့ဖြင့် မှတ်ယူကြသည်။ လူအချို့တို့က ပညာသိပ်ကောင်းကောင်း မတတ်ကြသော်လည်း စာအုပ်များရေးပြီး အောင်မြင်မှု အတိုင်းအတာတစ်ခု ရရှိကြသည်။ တချို့ကတော့ လုံးဝနီးနီး စာမတတ်သော်လည်း စီးပွားရေးဖြင့် ငွေရှာပြီး ဤနည်းနှင့် သူတို့ကိုယ်သူတို့ ထောက်ပံ့နိုင်သည်။ လူတစ်ယောက်က မည်သည့်အလုပ်အကိုင် ရွေးချယ်သည်၊ မည်သို့ အသက်မွေးဝမ်းကျောင်း ပြုသည်၊ ဤအရာများ၌ ကောင်းမွန်သည့် ရွေးချယ်မှု သို့မဟုတ် မကောင်းသည့် ရွေးချယ်မှုကို လုပ်ဆောင်ခြင်း ရှိမရှိဆိုသည့်အပေါ် လူတို့အနေဖြင့် ထိန်းချုပ်မှုတစ်ခုတလေ ရှိကြသလော။ ဤအရာများသည်လူတို့၏ စိတ်ဆန္ဒများ၊ ဆုံးဖြတ်ချက်များနှင့် ကိုက်ညီကြသလော။ လူအများစုက အလုပ်နည်းနည်းလုပ်ပြီး ပိုက်ဆံများများရချင်ကြသည်။ နေထဲ မိုးထဲတွင် မလုပ်ဖို့၊ အဝတ်ကောင်းကောင်းဝတ်ဖို့၊ နေရာတိုင်း၌ လင်းလက်တောက်ပနေဖို့၊ တခြားလူများအား လွှမ်းမိုးဖို့၊ သူတို့၏ ဘိုးဘေးများကို ဂုဏ်တက်စေရန် ဆန္ဒရှိကြသည်။ ပြီးပြည့်စုံခြင်းကို လူတို့ မျှော်လင့်ကြသည်၊ သို့သော်လည်း သူတို့ဘဝခရီးတွင် ပထမခြေလှမ်းကို စလှမ်းသည့်အခါ လူသား၏ကံတရားက အဘယ်မျှ ပြည့်စုံခြင်းမရှိသည်ကို တဖြည်းဖြည်း နားလည်လာ ကြပြီး လူတစ်ယောက်သည် သူ၏အနာဂတ်အတွက် ရဲရင့်သော အစီအစဉ်များကို ပြုလုပ်နိုင်သော်လည်း၊ လူတစ်ယောက်သည် ရဲတင်းသည့် စိတ်ကူးယဉ်အိပ်မက်များ သိုထားနိုင်သော်လည်း၊ ၎င်းတို့၏ ကိုယ်ပိုင်အိပ်မက်များကို အကောင်အထည်ဖော်ဖို့ မည်သူမျှ အရည်အချင်း သို့မဟုတ် တန်ခိုးအာဏာမရှိကြသကဲ့သို့ မည်သူမျှ ၎င်းတို့၏ ကိုယ်ပိုင်အနာဂတ်ကို ထိန်းချုပ်နိုင်သည့် နေရာတွင် မရှိသည့်အချက်ကို ပထမဆုံးအကြိမ် အမှန်တကယ် သဘောပေါက်လာကြသည်။ လူတစ်ယောက်၏ အိပ်မက်နှင့် သူရင်ဆိုင်ရမည့် လက်တွေ့အရှိတရားတို့ကြား အကွာအဝေးတချို့ အမြဲရှိနေပါလိမ့်မည်။ အမှုအရာများသည် လူတစ်ယောက် ဖြစ်စေချင်သည့်အတိုင်း ဘယ်သောအခါမှ မဖြစ်သကဲ့သို့ ထိုသို့သော လက်တွေ့အရှိတရားများနှင့် ရင်ဆိုင်ရလျက်၊ လူတို့သည် စိတ်ကျေနပ်မှု သို့မဟုတ် ရောင့်ရဲမှုကို ဘယ်သောအခါမျှ မရရှိကြချေ။ တချို့လူတို့သည် စိတ်ကူးလို့ရသည့် မည်သည့် အတိုင်းအတာအထိမဆို သွားကြလိမ့်မည်၊ သူတို့၏ကိုယ်ပိုင် ကံကြမ္မာကို ပြောင်းလဲဖို့ ကြိုးပမ်းမှုတစ်ခုအနေဖြင့် သူတို့၏ အသက်မွေးဝမ်းကျောင်းနှင့် အနာဂတ်အတွက် ကြီးမားသည့် အားစိုက်မှုများ ပြုလုပ်ပြီး ကြီးမားသည့် စွန့်လွှတ်မှုများ ပြုလုပ်ကြပေလိမ့်မည်။ သို့သော်လည်း အဆုံးတွင်၊ သူတို့၏ ကိုယ်ပိုင်ကြိုးစားမှုများအားဖြင့် ၎င်းတို့၏ အိပ်မက်များနှင့် စိတ်ဆန္ဒများကို အကောင်အထည် ဖော်နိုင်လျှင်ပင်၊ ၎င်းတို့၏ ကံကြမ္မာတွေကို ဘယ်သောအခါမျှ ၎င်းတို့ မပြောင်းလဲနိုင်ပေ။ မည်မျှပင်ဇွဲကြီးကြီးနှင့် ကြိုးစားပါစေ ကံတရားက သူတို့ကို ပိုင်းခြားသတ်မှတ်ပေးသည်ထက် ဘယ်သောအခါမျှ ကျော်လွန် နိုင်မည်မဟုတ်ပေ။ အရည်အချင်း၊ ဉာဏ်ပညာ၊ စိတ်စွမ်းအား မတူညီမှုများကို ထည့်သွင်းစဉ်းစားခြင်း မရှိဘဲ၊ လူအားလုံးသည် ကံကြမ္မာ၏ ရှေ့မှောက်တွင် ညီတူညီမျှဖြစ်ပြီး ကြီးမြတ်သူနှင့် သေးနုတ်သူ၊ မြင့်သောသူနှင့် နိမ့်သောသူ၊ ချီးမြှောက်ခံရသူနှင့် နှိမ့်ကျသောသူတို့ကြား မခွဲခြားပေ။ လူတစ်ယောက်က မည်သည့် အလုပ်အကိုင်ကို ရှာဖွေလိုက်စားသည်၊ စားဝတ်နေရေးအတွက် မည်သည့်အလုပ်လုပ်သည်၊ ဘဝတွင် ကြွယ်ဝချမ်းသာမှု မည်မျှ စုဆောင်းသည် စသည်တို့သည် မိမိ၏မိဘ၊ မိမိပါရမီ၊ အားစိုက်ထုတ်မှုများ သို့မဟုတ် ရည်ရွယ်ချက်တို့နှင့် ဆုံးဖြတ်ခြင်း မဟုတ်ဘဲ ဖန်ဆင်းရှင်က ကြိုတင်သတ်မှတ်ထားခြင်း ဖြစ်ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဒီဘုရားနှုတ်ကပတ်တော်အပိုဒ်ကို ဖတ်ပြီးတဲ့နောက်မှာ လူတစ်ယောက်မှာရှိတဲ့ ရှေ့ရေး နဲ့ ကံကြမ္မာအမျိုးအစားကို သူသင်တဲ့ မေဂျာ၊ သူရတဲ့ ဘွဲ့တွေက ဆုံးဖြတ်တာ မဟုတ်ဘဲ ဘုရားသခင်ရဲ့ ကြိုတင်ပြဋ္ဌာန်းချက်က ဆုံးဖြတ်တယ်ဆိုတာ ကျွန်မ နားလည်သွားတယ်။ ကျွန်မ ဘေးနားကလူတွေကို ကြည့်လိုက်တယ်။ စာတော်ပြီး ဘွဲ့ကြီးကြီး ရထားတဲ့သူအများကြီးရှိပေမဲ့ နောက်ဆုံးတော့ အလုပ်ကောင်းကောင်း မရကြဘူး။ ကျောင်းစာညံ့တဲ့ အတန်းဖော်တချို့ကျတော့ ဘွဲ့ရတဲ့အချိန်မှာ မူဝါဒပြုပြင်ပြောင်းလဲတာတွေကြောင့် ကံကောင်းပြီး သဘောကောင်းတဲ့ အလုပ်ရှင်တွေဆီ ရောက်သွားကြတယ်။ တချို့ အတန်းဖော်တွေဆို ဘွဲ့လွန်တက်ခွင့်ရပေမဲ့ နောက်ဆုံးကျတော့ ကောလိပ်ကျောင်းဆင်းတွေနဲ့ အတူတူပဲ အလုပ်လုပ်နေရတာ ရှိတယ်။ ပြီးတော့ ကျောင်းကောင်းကောင်း တက်ရမလားဆိုတာ ကိုယ်ဆုံးဖြတ်လို့ရတာ မဟုတ်ဘူး။ ကျွန်မကိုပဲ ကြည့်လေ။ တက္ကသိုလ်ကောင်းကောင်း တက်ရဖို့ဆိုပြီး သေသေချာချာကို နာမည်ကြီး အထက်တန်းကျောင်း ပြောင်းတယ်၊ နေ့တိုင်း ညဉ့်နက်တဲ့အထိ စာကြိုးစားခဲ့တယ်။ အများကြီး ကြိုးစားရင် ထိပ်တန်းတက္ကသိုလ် ဝင်ခွင့်ရမယ်၊ အဲဒီနောက်ပိုင်း လူတွေကြား ထင်ပေါ်ကျော်ကြား ပြီး ဆွေဂုဏ်မျိုးဂုဏ်တက် မယ်လို့ ထင်ခဲ့တာ။ ဒါပေမဲ့ မထင်မှတ်ဘဲ နောက်ဆုံးတော့ သာမန်ကောလိပ်တစ်ခုပဲ တက်ခွင့်ရခဲ့တယ်။ အခုလဲ အတူတူပါပဲ။ ထိပ်တန်းဘွဲ့လွန်ကျောင်းကို တက်ဖို့ ကံပါရင် တက်ရမှာပဲ။ ကံမပါရင်တော့ ကျွန်မ ဘယ်လောက်ပဲ အားထုတ်ပါစေ စာမေးပွဲအောင်မှာ မဟုတ်ဘူး။ ကျွန်မ လုပ်နိုင်တာက ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံပြီး ကိုယ့်တာဝန်ကို ကောင်းကောင်းထမ်းဆောင်ရင်း အရာရာကို သဘာဝအတိုင်း တွေ့ကြုံဖို့ပါပဲ။ အဲဒါကို တွေးမိတော့ စိတ်သက်သာရာရသွားပြီး ခေါင်းဆောင်တာဝန်ကို လက်ခံလိုက်တယ်။ ခေါင်းဆောင်ဖြစ်ပြီးတဲ့နောက် အသင်းတော်ထဲက ကိစ္စကြီးငယ်မဟူ အာရုံစိုက်ဖြေရှင်းဖို့ လိုတယ်ဆိုတာ တွေ့ရတယ်။ ကျွန်မက လေ့ကျင့်နေတာ မကြာသေးတော့ စည်းမျဉ်း တွေကို သဘောမပေါက်သေးဘူး။ ကိစ္စတော်တော်များများကို ဘယ်လိုကိုင်တွယ်ရမှန်း မသိဘူး။ ဒါကြောင့် စည်းမျဉ်း တွေကို ရှာဖွေပြီး ညီအစ်ကိုမောင်နှမတွေနဲ့ မိတ်သဟာယဖွဲ့ ဖို့ ကြိုးစားအားထုတ်ရတယ်။ အသိပညာတွေ သင်ဖို့ တကယ်ကို အချိန်နဲ့ ခွန်အားမရှိခဲ့ဘူး။ တစ်ချိန်တည်းမှာပဲ ကျောင်းစာတွေကို အလွတ်ကျက်ရတာ ငြီးငွေ့စရာကောင်းပြီး ခြောက်ကပ်ကပ်နဲ့ လက်တွေ့မှာ အသုံးမဝင်ဘူးလို့ ပိုခံစားလာရတယ်။ အဲဒါတွေကို မှတ်မိဖို့ ကိုယ့်ကိုယ်ကိုယ် အမြဲတမ်း အတင်းဖိအားပေးနေရတယ်။ ဒါပေမဲ့ တာဝန်ထမ်းဆောင်တာကတော့ မတူဘူး။ တာဝန်ထမ်းဆောင်တာက ကျွန်မကို လက်တွေ့ကျတဲ့ အကျိုးကျေးဇူးတွေ ပေးနိုင်ပြီး စိတ်ထဲမှာ ပျော်ရွှင်ရတယ်။ ဥပမာ၊ အသင်းတော် သန့်စင်ရေး အလုပ်ကို အကောင်အထည်ဖော်တဲ့အခါ ပိုင်းခြားသိမြင်မှု ကဏ္ဍမှာရှိတဲ့ သမ္မာတရား ကို ရှာဖွေပြီး လူတွေရဲ့ သရုပ်သကန်တွေနဲ့ တိုက်ဆိုင်စစ်ဆေးဖို့ လိုအပ်တယ်။ အဲဒါက ကျွန်မရဲ့ ပိုင်းခြားသိမြင်နိုင်စွမ်းကို တိုးတက်စေတယ်။ အသင်းတော်အလုပ် လုပ်ရင်းနဲ့ အခက်အခဲတွေလဲ ခဏခဏ ကြုံရတယ်။ အဲဒီအခါ ဘုရားသခင်ဆီ ဆုတောင်းရှာဖွေပြီး ဘုရားသခင်ရဲ့ဉာဏ်အလင်းနဲ့ လမ်းပြမှုကို ရရှိခဲ့တယ်။ ဘုရားသခင်အပေါ် ကျွန်မရဲ့ ယုံကြည်ခြင်းလည်း ကြီးထွားခဲ့တယ်။ ကျွန်မက ဘုရားသခင်ကို ယောဘလိုမျိုး ကိုယ့်မျက်စိနဲ့ မမြင်ခဲ့ရပေမဲ့၊ ဘုရားသခင်က ကျွန်မဘေးနားမှာ အချိန်တိုင်း နေရာတိုင်း ရှိနေပြီး ကျွန်မရဲ့ တစ်ခုတည်းသော မှီခိုအားထားရာ ဖြစ်တယ်ဆိုတာ ခံစားမိတယ်။ ကျွန်မ စိတ်နှလုံးက အရမ်းကို ငြိမ်သက်အေးဆေးပြီး ကျွန်မ စိတ်နှလုံးထဲက အဲဒီ စိတ်ကျေနပ်တဲ့ ခံစားချက်က အသိပညာ လေ့လာသင်ယူတာကနေ မရနိုင်တဲ့အရာတစ်ခုပဲ။ ဒါပေမဲ့ တက္ကသိုလ်ပြန်ရောက်လို့ အတန်းဖော်တွေအကုန်လုံး ဘွဲ့လွန်ဝင်ခွင့်စာမေးပွဲအတွက် အလုပ်ရှုပ်နေတာကို မြင်ရတိုင်း၊ ဆရာတွေ၊ ကျောင်းသားတွေနဲ့ မိဘတွေကလဲ ဘွဲ့လွန်ဝင်ခွင့်စာမေးပွဲအကြောင်းပဲ ပြောနေကြတာ ကြားရတိုင်း၊ ကျွန်မကကျတော့ အသင်းတော်အလုပ်နဲ့ မအားဘဲ စာမေးပွဲအတွက် ပြင်ဆင်ချိန် နည်းသထက် နည်းလာတော့ သူတို့ ငါ့ကို ဘယ်လိုထင်မလဲဆိုပြီး စိတ်ပူမိတယ်။ ငါက စာလုပ်ဖို့ အားမထုတ်ဘဲ ကိုယ့်ရဲ့ သင့်တော်တဲ့အလုပ်ကို အရေးမစိုက်ဘူးလို့ ထင်ကြမလားပေါ့။ ပြီးတော့ ကျွန်မငယ်ငယ်ကတည်းက ဘွဲ့ကြီးကြီးရဖို့ ကြိုးစားနေခဲ့တာကို ပြန်တွေးမိတယ်။ ဒီအတိုင်းပဲ လက်လျှော့လိုက်တော့မှာလား။ အဲဒါဆို ငါ လူတွေကြားထဲ ဘယ်တော့မှ ထင်ပေါ်ကျော်ကြား ခွင့် ရတော့မှာ မဟုတ်ဘူး။ ဒါတွေကို တွေးမိတော့ ကျွန်မ စိတ်က လက်မလွှတ်နိုင်သေးဘူး။ အဲဒါနဲ့ ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ သမီးက ဘွဲ့ကြီးကြီးရဖို့ကိုပဲ အမြဲတမ်း လိုက်စားချင်နေမိတယ်။ စိတ်ထဲမှာ ဘွဲ့လွန်ဝင်ခွင့်စာမေးပွဲ ဖြေချင်နေတုန်းပါပဲ။ အပြည့်အဝ လက်မလွှတ်နိုင်သေးပါဘူး။ ဘွဲ့လွန်ဝင်ခွင့်စာမေးပွဲကိစ္စရဲ့ လွှမ်းမိုးတာ မခံရဘဲ ကိုယ့်တာဝန်ကို ကောင်းကောင်းထမ်းဆောင်နိုင်ဖို့ သမ္မာတရားကို နားလည်အောင် သမီးကို လမ်းပြပေးပါ” ပေါ့။

ဆုတောင်းပြီးတဲ့နောက်မှာ ကျော်ကြားမှု၊ အကျိုးအမြတ်နဲ့ပတ်သက်တဲ့ ဘုရားနှုတ်ကပတ်တော်တွေကို ကျွန်မ ရှာလိုက်တယ်။ ဒီဘုရားနှုတ်ကပတ်တော်တွေကို ကျွန်မ ဖတ်ရတယ်။ “လူသား၏ အသိပညာ သင်ယူခြင်း ဖြစ်စဉ်အတွင်း စာတန်သည် ဇာတ်လမ်းများကို ပြောပြခြင်းဖြစ်စေ၊ အသိပညာ တစ်စိတ်တစ်ပိုင်း ပေးလိုက်ခြင်း သက်သက် ဖြစ်စေ၊ သို့မဟုတ် ၎င်း၏ လိုအင်ဆန္ဒများ သို့မဟုတ် ရည်မှန်းချက်များကို ဖြည့်ဆည်းခွင့် ပေးသည်ဖြစ်စေ နည်းလမ်းမျိုးစုံကို အသုံးပြု လေသည်။ စာတန်သည် ၎င်းကို မည်သည့်လမ်းဖြင့် ခေါ်ဆောင်ချင်ပါသနည်း။ အသိပညာကို သင်ယူလေ့လာခြင်း နှင့် ပတ်သက်၍ မည်သည့်အရာမျှ မှားယွင်းခြင်း မရှိ၊ လုံးဝ သဘာဝကျသည်ဟု လူတို့က ထင်ကြ၏။ နှစ်သက်ဖွယ်ကောင်းသည့် နည်းလမ်းဖြင့် ပြောရမည် ဆိုလျှင်၊ မြင့်မားသော ရည်သန်မျှော်မှန်းချက်များ ရှိခြင်း သို့မဟုတ် ရည်မှန်းချက်များ ရှိခြင်းသည် ပြင်းပြသောဆန္ဒများ ရှိခြင်းဖြစ်ပြီး၊ ဤသည်မှာ အသက်တာတွင် မှန်ကန်သောလမ်း ဖြစ်သင့်သည်ဟု လူတို့က ထင်ကြသည်။ လူတို့သည် ၎င်းတို့၏ကိုယ်ပိုင် ရည်သန်မျှော်မှန်းချက်များအား ဖြစ်မြောက်စေနိုင်သည် သို့မဟုတ် ၎င်းတို့၏အသက်တာတွင် အသက်မွေးဝမ်းကျောင်းတစ်ခု အောင်မြင်စွာ ပြုနိုင်သည် ဆိုလျှင်၊ ထိုနည်းလမ်းသည် လူတို့အသက်ရှင်နေထိုင်ရန် အတွက် ပို၍ ဂုဏ်ဝင့်ဖွယ်ကောင်းသောနည်းလမ်း မဟုတ်လော။ ဤအရာများကို လုပ်ဆောင်ခြင်းအားဖြင့် လူတစ်ဦးသည် မိမိ၏ဘိုးဘေးများကို ဂုဏ်ပြုရုံသာမက၊ သမိုင်းတွင် မိမိ၏အမှတ်အသားတစ်ခု ကျန်ရစ်စေဖို့ အခွင့်အရေးတစ်ခုလည်း ရှိနိုင်ပေသည်။ ဤသည်မှာ ကောင်းသော အရာတစ်ခု မဟုတ်သလော။ ဤသည်မှာ လောကီလူတို့၏အမြင်တွင် ကောင်းသောအရာတစ်ခု ဖြစ်နေပြီး၊ ၎င်းတို့အတွက်ကား သင့်လျော်ကာ အပြုသဘောဆောင်နေသင့်၏။ သို့ရာတွင် အန္တရာယ် ပြုမည့် လက္ခဏာရှိသော စေ့ဆော်မှုများရှိသည့် စာတန်သည် လူတို့ကို ဤလမ်းမျိုးဆီ ခေါ်ဆောင်ပြီးနောက်တွင်၊ ဤမျှသာလော။ လုံးဝ မဟုတ်ပေ။ အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက ရှာဖွေသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။ လူတစ်ယောက်သည် ကျော်ကြားမှုနှင့် အကျိုးအမြတ်တွင် နစ်မြုပ်သွားသည်နှင့်၊ တောက်ပသောအရာ၊ တရားမျှတသောအရာ သို့မဟုတ် လှပ၍ ကောင်းမွန်သော အရာများကို ရှာဖွေခြင်း မရှိတော့ပေ။ ဤသည်မှာ အဘယ်ကြောင့်ဆိုသော် လူများအတွက်မူ ကျော်ကြားမှုနှင့် အကျိုးအမြတ်တို့၏ သွေးဆောင်မှုသည် အလွန်ပင် ကြီးမားလွန်းသောကြောင့် ဖြစ်သည်။ ဤအရာများသည် လူတို့အနေဖြင့် ၎င်းတို့၏ ဘဝတစ်လျှောက်လုံးတွင်လည်းကောင်း၊ ထာဝရကာလအတွက်ပင် အဆုံးမရှိ လိုက်စားနိုင်သောအရာများဖြစ်သည်။ ဤသည်မှာ အမှန်တကယ်ဖြစ်သော အခြေအနေ မဟုတ်လော။ လူအချို့က အသိပညာ သင်ယူခြင်း ဟူသည်မှာ ခေတ်နောက်ကျမကျန်ခဲ့စေရန် သို့မဟုတ် ကမ္ဘာကြီးတွင် နောက်ကျမကျန်စေရန်အတွက် စာအုပ်များ ဖတ်ရှုခြင်း သို့မဟုတ် သင် မသိသေးသောအရာအချို့ကို လေ့လာသင်ယူခြင်းထက် မပိုဟု ပြောကြလိမ့်မည်။ သင့်ကိုယ်တိုင်၏ အနာဂတ်အတွက် သို့မဟုတ် အခြေခံ လိုအပ်ချက်များကို ထောက်ပံ့ရန် စားဝတ်နေရေးအတွက် ငွေရှာရန်အတွက်သာ အသိပညာကို သင်ယူခြင်း ဖြစ်သည်။ အခြေခံ လိုအပ်ချက်များ သက်သက်အတွက်၊ အစားအစာကိစ္စကို ဖြေရှင်းရန် သက်သက်အတွက်ဖြင့် ဆယ်စုနှစ်တစ်ခုစာ ပင်ပင်ပန်းပန်း လေ့လာ သင်ယူသည့် လူတစ်ဦးတလေ ရှိသလော။ ဤကဲ့သို့သောလူမျိုး တစ်ဦးမျှမရှိပေ။ သို့ဆိုလျှင် လူတစ်ဦးသည် ဤနှစ်များအားလုံးအတွက် အဘယ်ကြောင့် ဤဆင်းရဲဒုက္ခခံသနည်း။ ဤသည်မှာ ကျော်ကြားမှုနှင့် အကျိုးအမြတ်အတွက်ဖြစ်သည်။ ကျော်ကြားမှုနှင့် အကျိုးအမြတ်တို့သည် သူ့ကို လက်ယပ်ခေါ်လျက်၊ အဝေးတွင် စောင့်ကြို နေကြ၏။ ၎င်းတို့အနေဖြင့် မိမိတို့၏ကိုယ်ပိုင် လုံ့လဝီရိယ၊ အခက်အခဲများနှင့် ရုန်းကန်မှုများအားဖြင့်သာ ၎င်းတို့ကို ကျော်ကြားမှုနှင့် အကျိုးအမြတ်တို့ကို ရရှိဖို့ ဦးဆောင်မည့် လမ်းကို လိုက်နိုင်သည်ဟု ယုံကြည်ကြလေသည်။ ထိုသို့သော လူသည် သူကိုယ်တိုင်၏ အနာဂတ် လမ်းကြောင်းအတွက်၊ အနာဂတ် ပျော်ရွှင်မှုအတွက်နှင့် ပို၍ကောင်းမွန်သော ဘဝတစ်ခုကို ရရှိဖို့ ဤသို့သော အခက်အခဲများကို ဒုက္ခခံရပေမည်။...ဤအယူအဆတို့သည် မျိုးဆက်များ တစ်ခုပြီးတစ်ခုအပေါ် လွှမ်းမိုးလျက်ရှိနေသကဲ့သို့၊ မျိုးဆက်တစ်ခုစီ၏ လူတို့သည် ဤအယူအဆတို့ကို လက်ခံလာကြရ၏။ ၎င်းတို့သည် ၎င်းတို့၏ ဘဝများကိုပင် စွန့်လွှတ်အနစ်နာခံမည်ဖြစ်သော ‘မြင့်မားသော ရည်သန်မျှော်မှန်းချက်များ’ နောက်သို့ လိုက်ရာတွင် အစဉ်သဖြင့် ရုန်းကန်ကြိုးစားကြသည်။ ဤသည်မှာ လူတို့ကို ဖောက်ပြန်ပျက်စီးစေရန်အတွက် အသိပညာကို စာတန်အသုံးပြုသော နည်းလမ်းနှင့် ချဉ်းကပ်မှုများဖြစ်သည်။ ဤသို့ဆိုလျှင် စာတန်သည် လူတို့ကို ဤလမ်းကြောင်းသို့ ဦးဆောင်ခေါ်ယူပြီးသည့်နောက်တွင် ၎င်းတို့သည် ဘုရားသခင်ကို ကျိုးနွံနာခံပြီး ကိုးကွယ်နိုင်ကြသလော။ ဘုရားသခင်၏ နှုတ်ကပတ်တော်များကို လက်ခံပြီး သမ္မာတရားကို လိုက်စားနိုင်ကြသလော။ လုံးဝ မလုပ်ဆောင်နိုင်ကြပေ။ အဘယ်ကြောင့်ဆိုသော် ၎င်းတို့သည် စာတန်၏ လမ်းလွဲစေခြင်းကို ခံရပြီးဖြစ်သောကြောင့်ဖြစ်သည်။ စာတန်က လူတို့ထဲတွင် သွတ်သွင်းထားသော အသိပညာ၊ အတွေးများနှင့် ထင်မြင်ချက်များကို နောက်တစ်ဖန် ကြည့်ကြစို့။ ဤအရာတို့တွင် ဘုရားသခင်ကို ကျိုးနွံနာခံခြင်းနှင့် ဘုရားသခင်ကို ကိုးကွယ်ခြင်းဆိုင်ရာ သမ္မာတရားများ ပါဝင်သလော။ ဘုရားသခင်ကို ကြောက်ရွံ့ရိုသေပြီး မကောင်းမှုကို ရှောင်ခြင်းဆိုင်ရာ သမ္မာတရားများ ရှိသလော။ ဘုရားသခင်၏ နှုတ်ကပတ်တော်တစ်ခုတလေ ရှိသလော။ ယင်းတို့အထဲတွင် သမ္မာတရားနှင့် သက်ဆိုင်သည့်အရာ တစ်ခုခုရှိသလော။ လုံးဝ မရှိပေ။ ဤအရာများ လုံးဝကင်းမဲ့နေ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) “ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ ၎င်း၏ မသိမသာဖြင့် ဒုက္ခပေးသော ရည်ရွယ်ချက်တို့သည် လုံးဝ မုန်းတီးဖွယ်ကောင်းသည် မဟုတ်လော။ သင်တို့သည် ကျော်ကြားမှုနှင့် အမြတ်အစွန်း မပါလျှင် ဘဝသည် အဓိပ္ပာယ်ရှိမည် မဟုတ်ဟုလည်းကောင်း၊ လူတို့သည် ရှေ့ဆက်လမ်းခရီးကို မြင်နိုင်တော့မည် မဟုတ်ဟုလည်းကောင်း၊ မိမိတို့၏ ပန်းတိုင်ကို မြင်နိုင်တော့မည် မဟုတ်ဟုလည်းကောင်း၊ ၎င်းတို့၏ အနာဂတ်သည် မှောင်မိုက်ကာ မှေးမှိန်ပြီး သုန်မှုန်နေမည်ဟုလည်းကောင်း ထင်သည့်အတွက်ကြောင့် စာတန်၏ မသိမသာဖြင့် ဒုက္ခပေးသော ရည်ရွယ်ချက်များကို ယနေ့တွင် ထိုးထွင်းသိမြင်နိုင်ခြင်း မရှိသေးသည်မှာ ဖြစ်ကောင်းဖြစ်နိုင်သည်။ သို့သော် ကျော်ကြားမှုနှင့် အကျိုးအမြတ်တို့သည် စာတန်က လူတို့အပေါ် ထားရှိသည့် ကြီးမားသော အချုပ်အနှောင်များဖြစ်သည်ကို တစ်နေ့တွင် သင်တို့သည် ဖြည်းဖြည်းချင်း သတိပြုမိလာကြလိမ့်မည်။ ထိုနေ့ရက်ရောက်သောအခါတွင် စာတန်၏ ထိန်းချုပ်မှုကို သင် လုံးလုံးလျားလျား အတိုက်အခံလုပ်မည် ဖြစ်ပြီး သင့်ထံသို့ စာတန် ဆောင်ကြဉ်းလာသည့် အချုပ်အနှောင်များကို လုံးလုံးလျားလျား အတိုက်အခံလုပ်လိမ့်မည်။ စာတန်က သင်၌ သွတ်သွင်းထားသော ဤအရာအားလုံးမှ သင့်ကိုယ်သင် ရုန်းထွက်လွတ်မြောက်ရန် ဆန္ဒရှိသည့်အခါတွင် သင်သည် စာတန်နှင့် ပြတ်ပြတ်သားသား လမ်းခွဲလိမ့်မည်ဖြစ်ကာ စာတန်က သင့်ထံသို့ ယူဆောင်လာသော အရာအားလုံးကိုလည်း အမှန်ပင် မုန်းတီးလိမ့်မည် ဖြစ်သည်။ ထိုအချိန်တွင်မှ သင်သည် ဘုရားသခင်အပေါ် စစ်မှန်သည့် ချစ်ခြင်းနှင့် တမ်းတခြင်း ရှိလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆))

ဒီဘုရားနှုတ်ကပတ်တော်တွေကို ဖတ်ပြီးတော့ အပေါ်ယံကြည့်ရင် အသိပညာကို လိုက်စားတာက ဘာမှ မမှားပေမဲ့ အဲဒီနောက်ကွယ်မှာ စာတန် ရဲ့ ယုတ်မာကောက်ကျစ်တဲ့ ရည်ရွယ်ချက်တွေ ဖုံးကွယ်နေတယ်ဆိုတာ ကျွန်မ နားလည်လိုက်တယ်။ ဘုရားသခင်က လူကို ဖန်ဆင်းခဲ့တာပါ။ လူတွေက ဘုရားသခင်ကို ယုံကြည်ကိုးကွယ်ပြီး တာဝန်ထမ်းဆောင်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတပါတယ်၊ ဒါတွေက အပြုသဘောဆောင်တဲ့ အရာတွေပါ။ ဒါပေမဲ့ စာတန်က ဘုရားသခင်ဆီကနေ လူတွေကို လုယူဖို့အတွက် အသိပညာကို သုံးပြီး လူတွေကို အထင်အမြင်မှားအောင်လုပ်တယ်၊ ကျော်ကြားမှုနဲ့ အကျိုးအမြတ် လိုက်စားတဲ့လမ်းပေါ် ရောက်အောင် ခေါ်သွားတယ်။ လူတွေက သူတို့ရဲ့ အချိန်နဲ့ ခွန်အားကို ကျော်ကြားမှုနဲ့ အကျိုးအမြတ်အတွက် အသုံးခံအောင် ကျော်ကြားမှုနဲ့ အကျိုးအမြတ်လိုက်စားတာကို အပြုသဘောဆောင်တဲ့အရာအနေနဲ့ မှတ်ယူစေတယ်။ ကိုယ့်တာဝန်ထမ်းဆောင်ဖို့၊ ဘုရားသခင်ကို ကိုးကွယ်ဖို့ စိတ်ကူး လုံးဝ မရှိတော့ဘူး။ ဒီလိုနဲ့ ဘုရားသခင်နဲ့ ဝေးကွာသွားတယ်၊ ဘုရားသခင်ကို သစ္စာဖောက် ပြီး နောက်ဆုံးကျတော့ စာတန် ရဲ့ ဝါးမျိုတာ ခံရတော့တာပါပဲ။ ငယ်ငယ်ကတည်းက “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်” ဆိုပြီး အဖေ ရိုက်သွင်းပေးခဲ့တဲ့ အမြင်ကို ကျွန်မ လက်ခံခဲ့တာတွေ ပြန်သတိရမိတယ်။ သူများအထင်သေးတာ မခံရအောင် စာကြိုးစားပြီး ဘွဲ့ကြီးကြီး ယူရမယ်လို့ ကျွန်မ ယုံကြည်ခဲ့တယ်။ ဝင်ခွင့်စာမေးပွဲတွေအတွက် ကျွန်မ နေ့တိုင်း မနက်ကနေ ညအထိ စက်ရုပ်တစ်ရုပ်လိုပဲ ခေါင်းထဲကို အသိပညာတွေ သွတ်သွင်း ခဲ့တယ်။ ခေါင်းတောင် ပေါက်ထွက်မတတ် ခံစားရတယ်။ မွန်းကြပ်ပြီး နာကျင်ရလွန်းလို့ ငိုပြီး စိတ်ထွက်ပေါက်ပေး တာကလွဲရင် တခြားနည်းလမ်း မရှိခဲ့ဘူး။ ဒါတောင်မှ လက်လျှော့ဖို့ လုံးဝ မတွေးခဲ့ဘူး။ ဘာဖြစ်လို့လဲဆိုတော့ ကျော်ကြားမှုနှင့် အကျိုးအမြတ် ရတာက အနာဂတ်ကောင်း ရတာနဲ့ အတူတူပဲလို့ ကျွန်မ ယုံကြည်ထားလို့လေ။ လူတွေကြား ထင်ပေါ်ကျော်ကြား ပြီး ဆွေဂုဏ်မျိုးဂုဏ်တက် စေတာက ကျွန်မရှေ့မှာ ချထားတဲ့ ငါးစာလိုမျိုးပဲ။ ကျွန်မရဲ့ အချိန်နဲ့ ခွန်အား အကုန်လုံးကို ပေးဆပ်အသုံးခံဖို့ ကျွန်မကို ဖြားယောင်းနေတာ။ နောက်ပိုင်းမှာ ကျွန်မက စုဝေးပွဲတွေလည်းတက်ပြီး တာဝန်ထမ်းဆောင်ပေမဲ့ ကျွန်မ စိတ်ထဲမှာ တွေးနေတာက စာလုပ်ဖို့အချိန် ဘယ်လို ပိုဖဲ့ယူရမလဲ ဆိုတာပါပဲ။ ညီအစ်ကိုမောင်နှမတွေရဲ့ အခက်အခဲတွေ၊ ပြဿနာတွေကို ဖြေရှင်းပေးချင်စိတ် မရှိဘူး၊ ကိုယ်စာလုပ်မဲ့အချိန် ပဲ့သွားမှာ စိုးရိမ်လို့လေ။ ညီအစ်ကိုမောင်နှမတွေက ကျွန်မကို ခေါင်းဆောင်အဖြစ် ရွေးချယ်တယ်၊ ဒါဟာ ဘုရားသခင်က ကျွန်မကို သမ္မာတရားရပြီး အသက်ကြီးထွားလာအောင် လေ့ကျင့်ဖို့ ပေးထားတဲ့ အခွင့်အရေးပဲ။ ဒါပေမဲ့ ကျွန်မက ငြင်းပယ်ချင်ခဲ့တယ်။ ကျော်ကြားမှုနဲ့ အကျိုးအမြတ် လိုက်စားတာကို အပြုသဘောဆောင်တဲ့အရာလို့ မှတ်ယူပြီး အဲဒါတွေကို ရဖို့ ဘယ်အဖိုးအခကိုမဆို ပေးဖို့ လိုလားခဲ့တယ်။ ဒါပေမဲ့ တာဝန်ကို ကောင်းကောင်း မထမ်းဆောင်တဲ့အခါကျတော့ ကျွန်မ စိတ်ထဲမှာ ကိုယ့်ကိုယ်ကိုယ် အပြစ်တင်စိတ် လုံးဝ မရှိခဲ့ဘူး။ ကျွန်မ တကယ်ကို အမှားအမှန် မခွဲခြားတတ်ခဲ့ဘူးပဲ။ ကျော်ကြားမှုနဲ့ အကျိုးအမြတ် ကို လိုက်စားတာက ကျွန်မကို ဘုရားသခင်နဲ့ ဝေးကွာစေပြီး ဘုရားသခင်ကို သစ္စာဖောက်စေရုံပဲ ရှိမယ်၊ နောက်ဆုံးတော့ ဘုရားသခင်ရဲ့ ကယ်တင်ခြင်းကို လုံးဝ ဆုံးရှုံးပြီး စာတန် ရဲ့ ဝါးမျိုတာ ခံရမယ်ဆိုတာ ကျွန်မ မြင်သွားတယ်။ နောက်ဆုံးသော ကာလမှာ ဘုရားသခင်က လူသားတွေကို ကယ်တင်ဖို့ လူ့ဇာတိခံယူပြီး နှုတ်ကပတ်တော်တွေကို ဖော်ပြနေတာပါ။ ဒါဟာ လူတွေ ကယ်တင်ခြင်းခံရဖို့ အရေးကြီးဆုံးအချိန်ပဲ။ ဒါပေမဲ့ ကျွန်မက ဒီအသုံးမဝင်တဲ့ အသိပညာတွေကို သင်ယူရင်းနဲ့ ကျွန်မဘဝရဲ့အကောင်းဆုံးအချိန်တွေကို ဖြုန်းတီးနေခဲ့တာ၊ ဘုရားသခင်ရဲ့ ကယ်တင်ခြင်းခံရဖို့ အကောင်းဆုံးအခွင့်အရေးကို လွဲချော်နေခဲ့တာ။ ဘုရားသခင်ရဲ့ အမှုတော် ပြီးဆုံးလို့ ကြီးမားတဲ့ ကပ်ဘေးတွေ ကျရောက်လာတဲ့အခါ ကျွန်မမှာ အသိပညာ ဘယ်လောက်ရှိရှိ၊ ပိုက်ဆံ ဘယ်လောက်ချမ်းသာချမ်းသာ၊ ဘယ်လောက်ပဲ နာမည်ကြီးကြီး၊ ကျွန်မအသက်ကို ကယ်တင်နိုင်မှာ မဟုတ်ဘူး။ အဲဒါဆို ဘာအဓိပ္ပာယ် ရှိတော့မှာလဲ။ ဒါတွေကို တွေးမိပြီး ကျော်ကြားမှုနဲ့ အကျိုးအမြတ်ကို လိုက်စားခြင်းရဲ့ ဆိုးရွားတဲ့ အကျိုးဆက်တွေကို ကျွန်မ သတိပြုမိသွားတယ်။ ဘွဲ့လွန်စာမေးပွဲအတွက် ပြင်ဆင်တာက ကျွန်မရဲ့ လူငယ်ဘဝကို ဖြုန်းတီးရာပဲ ရောက်မယ်လို့ ပိုခံစားလာရတယ်။ ကျွန်မ စာတန် ရဲ့ လှည့်စားတာကို မခံနိုင်တော့ဘူး။ ကျော်ကြားမှုနှင့် အကျိုးအမြတ် လိုက်စားတာကို စွန့်လွှတ်ပြီး တာဝန်ထမ်းဆောင်ရာမှာ အချိန်နဲ့ ခွန်အားကို ပိုမြုပ်နှံရမယ်။

၂၀၁၆ ခုနှစ် ဒီဇင်ဘာလမှာ စာမေးပွဲက နီးသထက်နီးလာတာနဲ့အမျှ၊ စားပွဲပေါ်မှာ ရက်တော်တော်ကြာ မလှန်ကြည့်ဖြစ်တဲ့ ဘွဲ့လွန်ဝင်ခွင့်စာမေးပွဲအတွက် ပြင်ဆင်ထားတဲ့ စာအုပ်တွေကို ကြည့်ပြီး ကျွန်မ စိတ်နှလုံးထဲမှာ နည်းနည်း ဒွိဟဖြစ်နေတုန်းပဲ။ “ငါ သွားဖြေသင့်လား၊ မဖြေသင့်ဘူးလား။ တကယ်တော့ ငါ ဆယ်နှစ်ကျော် ကြိုးစားခဲ့တာလေ။ တကယ်လို့ အောင်သွားရင် ဘယ်လိုလုပ်မလဲ။ ဒါပေမဲ့ အောင်သွားရင် ပင်ပင်ပန်းပန်း ထပ်ပြီး စာကြိုးစားရဦးမယ်၊ အတန်းဖော်တွေကြားမှာ ယှဉ်ပြိုင်မှုတွေက ပေါ်တင်ရော၊ တိတ်တဆိတ်ရော ရှိနေမယ်၊ ပြီးတော့ အောင်လက်မှတ်အမျိုးမျိုးကို အဆုံးမရှိ လိုက်စားရမယ်။ တွေးကြည့်လိုက်တာနဲ့တင် မွန်းကြပ်ပြီး အသက်ရှူလို့မရတော့သလို ခံစားရတယ်။ ပြီးတော့ အဲဒါက တာဝန်ထမ်းဆောင်ရမဲ့ အချိန်ကို မလွဲမသွေ ယူမှာပဲ။ ဒါပေမဲ့ ဘွဲ့လွန်ဝင်ခွင့်စာမေးပွဲ မဖြေရင် နောင်ကျ ငါ ဘာလုပ်နိုင်မှာလဲ။ အခုခေတ်က လူ့အဖွဲ့အစည်းမှာ ဘွဲ့လက်မှတ်ကို အရမ်း တန်ဖိုးထားကြတာ။ ဘွဲ့ကြီးကြီးမရှိရင် အလုပ်ရှာရတာလဲ လွယ်မှာမဟုတ်ဘူး။ တကယ်တမ်းတော့လည်း ဒါက ငါ့ရဲ့ အနာဂတ်နဲ့ ဆက်စပ်နေတာပဲ” ပေါ့။ ဒါတွေကို တွေးရင်းနဲ့ ကျွန်မ စာကြည့်ခန်းထဲမှာ ခေါက်တုံ့ခေါက်ပြန် လမ်းလျှောက်နေမိတယ်။ ငါ ဘာကို တွေးချယ်သင့်လဲပေါ့။ လူတွေအတွက် ဘုရားသခင်ရဲ့ နောက်ဆုံး သတ်မှတ်ချက် ၁၁ ချက် ထဲက တစ်ချက်ကို ကျွန်မ သတိရလိုက်တယ်။ “ငါ့အဖို့အလို့ငှာ၊ သင်၏ အနာဂတ် ရှင်သန်ရေး လမ်းကြောင်းအတွက် စဉ်းစားဆင်ခြင်ခြင်း၊ စီစဉ်ခြင်း သို့မဟုတ် ပြင်ဆင်ခြင်းတို့ကို သင် စွန့်လွှတ်နိုင်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အလွန်ကြီးလေးသော ပြဿနာတစ်ခု- သစ္စာဖောက်ခြင်း (၂)) အဲဒီနောက် ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “လူသားက မျှော်လင့်ပြီး လိုက်စားသည့် အရာများသည် လူသားနှင့်လျော်ကန်သော ပန်းတိုင်ဆိုသည်ထက်၊ ဇာတိပကတိ၏ လွန်ကဲသော အလိုဆန္ဒများကို သူ၏လိုက်စားမှုမှ ထွက်ပေါ်သော တမ်းတမှုများ ဖြစ်သည်။ ထိုစဉ်အတောအတွင်း လူသားအတွက် ဘုရားသခင် ပြင်ဆင်ထားသည့်အရာများမှာ၊ လူသားကို ဖြူစင်စေပြီးသည်နှင့်တစ်ပြိုင်နက် ၎င်းနှင့် ထိုက်သင့်သည့် ကောင်းချီးမင်္ဂလာများနှင့် ကတိများဖြစ်ပေသည်၊ ယင်းတို့မှာ ကမ္ဘာလောကကို ဖန်ဆင်းပြီးနောက် လူသားအတွက် ဘုရားသခင် ပြင်ဆင်ထားခဲ့ပြီး လူသား၏ ရွေးချယ်မှုများ၊ အယူအဆများ၊ စိတ်ကူးများ သို့မဟုတ် ဇာတိပကတိတို့ဖြင့် မစွန်းထင်းပေ။ ဤပန်းတိုင်ကို သီးခြားလူတစ်ဦးအတွက် ပြင်ဆင်ထားခြင်း မဟုတ်ဘဲ၊ လူသားမျိုးနွယ်တစ်ရပ်လုံး၏ နားခိုရာအရပ်ဖြစ်၏။ ထို့ကြောင့် ဤပန်းတိုင်သည် လူသားမျိုးနွယ်အတွက် အသင့်တော်ဆုံး ပန်းတိုင်ဖြစ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) “ဤအချိန်သည် ကြီးမားသော အမှုကို ငါ၏ဝိညာဉ်က လုပ်ဆောင်နေချိန် ဖြစ်ပြီး တစ်ပါးအမျိုးသား တိုင်းနိုင်ငံများအကြား၌ ငါ၏အလုပ်ကို စတင်လုပ်ဆောင်ချိန် ဖြစ်သည်။ ထိုထက်ပို၍ပင် ဤအချိန်သည် ဖန်ဆင်းခံအားလုံးကို တစ်ဦးချင်း ယင်းတို့သက်ဆိုင်ရာ အုပ်စုအလိုက် ငါခွဲခြားချိန် ဖြစ်သည်။ ငါ၏ အလုပ် သာ၍ လျင်မြန်ထိရောက်စွာ ရှေ့ဆက်နိုင်ရန်အတွက်လည်းကောင်း၊ ရလဒ်များကို ပို၍ စွမ်းဆောင်ရရှိနိုင်စွမ်း ရှိရန်အတွက်လည်းကောင်း ထိုသို့လုပ်ဆောင်ခြင်း ဖြစ်သည်။ ထို့ကြောင့် ငါသင်တို့ဆီမှ တောင်းဆိုနေသည်မှာ ငါ၏အလုပ်အားလုံးအတွက် သင်၏ဖြစ်တည်ခြင်း တစ်ရပ်လုံးကို ဆက်ကပ်ရန် ဖြစ်ပြီး ထို့ထက်မက သင်တို့၌ ငါပြုခဲ့ပြီးသောအမှုအားလုံးကို ရှင်းလင်းစွာ ပိုင်းခြားသိမြင်ပြီး တိကျမှန်ကန်မှုဖြင့် ရှုမြင်ကာ ငါ၏ အမှုက သာ၍ကြီးမြတ်သော ရလဒ်များ ရရှိနိုင်စေရန် ယင်းအပေါ်၌ သင်တို့၏ စွမ်းအားအလုံးစုံကို အသုံးခံရန်ပင် ဖြစ်သည်။ သင်နားလည်ရမည်ကား ဤအချက် ဖြစ်သည်။ ငါ၏အလုပ်နှင့် သင်တို့၏ ကောင်းမွန်သော အနာဂတ်ကို နှောင့်နှေးစေခြင်းမှ ရှောင်ကြဉ်ရန်အလို့ငှာ သင်တို့အချင်းချင်း ယှဉ်ပြိုင်ခြင်းကိုဖြစ်စေ၊ အရေးပေါ် အစီအစဉ်ကို ရှာဖွေခြင်းဖြစ်စေ၊ သင်တို့၏ ဇာတိပကတိအတွက် သာယာမှုကို ရှာဖွေခြင်းကိုဖြစ်စေ ရပ်တန့်ကြလော့။ ထိုသို့ပြုခြင်းသည် သင်တို့ကို ကာကွယ်ပေးရန် ဝေးစွ၊ သင်တို့အပေါ်သို့ ပျက်စီးခြင်းကိုသာ ဆောင်ကြဉ်းလာနိုင်ပေမည်။ ယင်းသည် သင်မိုက်မဲခြင်းပင် ဖြစ်သည် မဟုတ်လော။ ယနေ့ သင် မွေ့လျော်နေသော အရာသည် သင်၏အနာဂတ်ကို ဖျက်ဆီးမည့်အရာ ဖြစ်ပြီး ယနေ့ သင် ကြံ့ကြံ့ခံနေသည့် နာကျင်မှုသည် သင့်ကို အကာအကွယ်ပေးနေသည့် အရာပင် ဖြစ်သည်။ သင်သည် ဤအရာများကို ရှင်းရှင်းလင်းလင်း သိရမည်၊ ယင်းသည် သင် ရုန်းထွက်လွတ်မြောက်ရာ၌ အခက်တွေ့မည့် စုံစမ်းသွေးဆောင်မှုများ၏ သားကောင် ဖြစ်ခြင်းမှ ရှောင်ရှားရန်နှင့် ထူထပ်သည့်မြူထဲ၌ စမ်းတဝါးဝါးဖြစ်ပြီး နေကို နောက်တစ်ကြိမ် လုံးဝ မမြင်နိုင်ခြင်းအား ရှောင်ရှားရန်အလို့ငှာ ဖြစ်သည်။ ထူထပ်သည့်မြူ ရှင်းသွားသောအခါမှ ကြီးမြတ်သည့်နေ့၏ တရားစီရင်ခြင်း အလယ်၌ သင်ရောက်နေသည်ကို သင်တွေ့မည် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဧဝံဂေလိတရားကို ဖြန့်ဝေသည့် အလုပ်သည် လူသားကို ကယ်တင်သည့် အလုပ်လည်းဖြစ်သည်) ဘုရားနှုတ်ကပတ်တော်တွေကို ထပ်ခါတလဲလဲ သေချာစဉ်းစားကြည့်တယ်။ သေချာစဉ်းစားလေလေ၊ ကျွန်မ စိတ်နှလုံးက ပိုလင်းလက်လာလေလေပဲ။ ဘုရားသခင်ရဲ့ ရည်ရွယ်ချက်က လူတွေကို ဖန်ဆင်းရှင် ရှေ့ ပြန်လာပြီး တာဝန်ထမ်းဆောင်နိုင်စေချင်တာ၊ ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်း ကို လက်ခံနိုင်ပြီး ဖောက်ပြန်ပျက်စီးတဲ့ စိတ်သဘောထား တွေကို သန့်စင်နိုင်စေချင်တာပါ။ အဲဒါမှ သူတို့အတွက် ဘုရားသခင် ပြင်ဆင်ပေးထားတဲ့ ကောင်းမွန်တဲ့ ပန်းတိုင် ကို ရရှိမှာလေ။ ယှဉ်ကြည့်ရင် ကျွန်မ လိုက်စားခဲ့တဲ့ လူတွေကြား ထင်ပေါ်ကျော်ကြား ပြီး ဆွေဂုဏ်မျိုးဂုဏ်တက် ဖို့ဆိုတာတွေက အပေါ်ယံကြည့်ရင် ဇာတိပကတိ အကျိုးစီးပွားနဲ့ ကိုက်ညီသလို ထင်ရပေမဲ့ အနှစ်သာရအနေနဲ့ကတော့ ကျွန်မကို ဘုရားသခင်နဲ့ ဝေးကွာစေပြီး ဘုရားသခင်ကို သစ္စာဖောက်စေတာပဲ။ နောက်ဆုံးကျရင် ကျွန်မကို ပျက်စီးစေလိမ့်မယ်။ အရင်တုန်းက ကျွန်မတို့ မိသားစုလေးယောက်စလုံး ဘုရားသခင်ကို ယုံကြည်ခဲ့ကြတာကို ပြန်တွေးမိတယ်။ ဒါပေမဲ့ နောက်ပိုင်းကျတော့ အဖေနဲ့ အစ်မက ဘုရားယုံတာကို အလုပ်ကသိသွားရင် သူတို့ရဲ့ ရှေ့ရေး ထိခိုက်မှာစိုးလို့ စုဝေးပွဲတွေကို တဖြည်းဖြည်း မတက်တော့ဘဲ နောက်ဆုံးတော့ သူတို့အားလုံး ဘုရားသခင်ကို မယုံကြည်ကြတော့ဘူး။ သူတို့က နောက်ပိုင်းမှာ ရာထူးကြီးကြီးတွေ၊ ကောင်းမွန်တဲ့ ရုပ်ပိုင်းဆိုင်ရာ ဘဝတွေ ရခဲ့တာ မှန်ပေမဲ့ သူတို့က လူတွေကို အမြဲ သတိဆက်ဆံနေခဲ့ကြတယ်၊ မိတ်ဆွေစစ် မရှိကြဘူး၊ သူများ အကောက်ကြံ မှာကို ကြောက်နေရတယ်။ တစ်နေ့တစ်နေ့ သူများမကောင်းကြံဖို့၊ ဉာဏ်ဆင်ဖို့ပဲ စဉ်းစားနေရပြီး ညဘက်ဆို အိပ်မပျော်နိုင်အောင် စိတ်ပူရတယ်။ စာတန်ရဲ့ အရုပ်လုပ် ကစားတာ၊ ညှဉ်းပန်းနှိပ်စက် တာကို ခံရပြီး အရမ်း ဆင်းရဲဒုက္ခရောက်တဲ့ ဘဝနဲ့ ရှင်သန်နေရတယ်။ ကျော်ကြားမှုနဲ့ အကျိုးအမြတ်ကို သူတို့ လိုက်စားခဲ့တာရဲ့ အကျိုးဆက်တွေက ကျော်ကြားမှုနဲ့ အကျိုးအမြတ်ဟာ လူကို ဘာအကျိုးမှ မပေးဘူး၊ ဒါဟာ သေလမ်းပဲ ဆိုတာကို ကျွန်မအတွက် သတိပေးချက်လည်း ဖြစ်လာတယ်။ သူတို့ရဲ့ ကျရှုံးတဲ့လမ်းကို ကျွန်မ မလိုက်နိုင်ဘူး။ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ထမ်းဆောင်ဖို့နဲ့ လူတွေအတွက် ဘုရားသခင် ပြင်ဆင်ပေးထားတဲ့ စစ်မှန်တဲ့ အနာဂတ်ကိုပဲ ကျွန်မ လိုက်စားသင့်တယ်။ ဒါတွေကို သေချာစဉ်းစားလိုက်တော့ အေးစက်တဲ့ ဆောင်းရာသီတောင် မအေးတော့သလို ခံစားရတယ်။ ဘွဲ့လွန်ဝင်ခွင့်စာမေးပွဲအတွက် စာမေးပွဲကြေး သွင်းပြီးပြီ၊ စာမေးပွဲဖြေရမယ့် ခန်းမနေရာလည်း သတ်မှတ်ထားပြီးပြီ ဖြစ်ပေမဲ့ စာမေးပွဲ မဖြေတော့ဘူးလို့ ကျွန်မ ဆုံးဖြတ်လိုက်တယ်။ ဘာဖြစ်လို့လဲဆိုတော့ အောင်သွားရင်တောင် ဒါဟာ ဘဝရဲ့ မှန်ကန်တဲ့လမ်းကြောင်း မဟုတ်ဘူး၊ အဲဒီ ကျော်ကြားမှုက အဓိပ္ပာယ်မရှိဘူးလေ။

ဒီဆုံးဖြတ်ချက် ချလိုက်ပြီးတဲ့အခါ ကျွန်မ တစ်ကိုယ်လုံး ပေါ့ပါးသွားသလို ခံစားရတယ်။ ကျောင်းပြန်ရောက်လို့ အတန်းဖော်တွေ ဘွဲ့လွန်ဝင်ခွင့်စာမေးပွဲအတွက် စိတ်ပူနေကြတာ မြင်ရတော့ ဒါဟာ စာတန် က သူတို့ကို ညှဉ်းပန်းနှိပ်စက် နေတာပဲဆိုတာ ကျွန်မ သိလိုက်တယ်၊ ကျွန်မစိတ်က ဘွဲ့လွန်ဝင်ခွင့်စာမေးပွဲဆီကို လုံးဝ မရောက်တော့ဘူး။ အဲဒီနောက်ပိုင်း ကျွန်မ ကိုယ့်တာဝန်ထမ်းဆောင်တာမှာပဲ အပြည့်အဝ မြှုပ်နှံလိုက်တယ်။ တစ်နှစ်ကြာတော့ အဖေက အစာအိမ်ကင်ဆာ နောက်ဆုံးအဆင့် ဖြစ်နေမှန်း စစ်ဆေးတွေ့ရှိရပြီး နောက်ခြောက်လအကြာမှာ ဆုံးသွားတယ်။ အသိပညာ၊ ကျော်ကြားမှုနဲ့ အကျိုးအမြတ် တွေက သေခြင်းတရားကို ရင်ဆိုင်ရာမှာ ဘာမှ အသုံးမဝင်တာကို တွေ့လိုက်ရတော့ ဘုရားသခင်ကို ယုံကြည်ပြီး သမ္မာတရားကို လိုက်စားတာကသာ လူတွေအတွက် တစ်ခုတည်းသော အသက်ရှင်ရာလမ်းပဲဆိုတာ ကျွန်မစိတ်ထဲမှာ ပိုပြီး သေချာသွားတယ်။ အခုဆိုရင် ကျွန်မ အချိန်ပြည့် တာဝန်ထမ်းဆောင်နေပါပြီ။ လောကရဲ့ ဆူညံသံတွေ၊ ပဋိပက္ခတွေနဲ့ ဝေးရာမှာပေါ့။ စိတ်ထဲမှာ အရမ်း ငြိမ်းချမ်းပြီး အေးမြမှုကို ခံစားရတယ်။ နေ့တိုင်း ညီအစ်ကိုမောင်နှမတွေနဲ့ ထိတွေ့ဆက်ဆံရတယ်၊ ကျွန်မတို့ အတူတူ တာဝန်ထမ်းဆောင်ပြီး သမ္မာတရားကို မိတ်သဟာယဖွဲ့ ကြတယ်။ ဘုရားနှုတ်ကပတ်တော်တွေရဲ့ တရားစီရင်ခြင်းနဲ့ ပြစ်တင်ဆုံးမခြင်း ကို တွေ့ကြုံဖို့လဲ ကျွန်မ အာရုံစိုက်တယ်၊ ပြီးတော့ ကျွန်မကိုယ်တိုင်ရဲ့ဖောက်ပြန်ပျက်စီးတဲ့ စိတ်သဘောထား တွေအကြောင်း နည်းနည်းသိလာတယ်။ ဒီရရှိမှုတွေက ကျောင်းတွေမှာ နှစ်ပေါင်းများစွာ တက်ပြီး ကျော်ကြားမှုနှင့် အကျိုးအမြတ် တွေ အများကြီး ရရင်တောင် ကျွန်မကို ဘယ်တော့မှ ရအောင်လုပ်မပေးနိုင်တဲ့အရာတွေပဲ။ စစ်မှန်တဲ့ အနာဂတ်က ဘာလဲဆိုတာ နားလည်အောင်၊ အမြော်အမြင်ရှိတဲ့ ရွေးချယ်မှုတစ်ခု ပြုလုပ်နိုင်အောင် အခွင့်ပေးတဲ့ ဘုရားနှုတ်ကပတ်တော်တွေရဲ့ လမ်းပြမှုကို ကျေးဇူးတင်ပါတယ်။


၄၁။ မိမိကလေး၏ စိတ်ဝင်စားမှုနှင့် ဝါသနာများအပေါ် အဘယ်သို့ သဘောထားရမည်

တရုတ် ဝဲန်နွန်

ကျွန်မသား ငယ်ငယ်လေးကတည်းက ကိုယ်ခန္ဓာက အားနည်းပြီး ကြီးထွားမှုကလည်း နှေးတယ်။ ကျွန်မတို့အိမ်က ကျောင်းနဲ့နီးတော့ သူ့ကို အားအင်ပြည့်ဖြိုးလာအောင် ကစားကွင်းကို ကျွန်မ ခေါ်သွားပြီး ပြေးခိုင်းလေ့ရှိတယ်။ အဲဒီအချိန်မှာ အားကစားနည်းပြတစ်ယောက်က သူ့ကို သတိထားမိသွားတယ်။ ၂၀၂၀ ခုနှစ်မှာ ကျွန်မသားက မူလတန်း ကျောင်းမှာ တတိယတန်းကို ရောက်တော့ ကျောင်းဘောလုံးအသင်းမှာ ပါဝင်ဖို့ နည်းပြရဲ့ရွေးချယ်တာကိုခံခဲ့ရတယ်။ နေ့တိုင်း ညနေပိုင်း ကျောင်းဆင်းချိန်ပြီးရင် သားက လေ့ကျင့်ဖို့ ကစားကွင်းကို သွားတတ်တယ်။ သားရဲ့ အသားအရေက အရောင်နည်းနည်းထွက်လာပြီး ကိုယ်ခန္ဓာကလည်း ပိုပြီးကြံ့ခိုင်လာတာကို မြင်ရတော့ ကျွန်မ ကျေနပ်ပီတိဖြစ်မိတယ်။ ညတိုင်းဆိုရင်လည်း ဘောလုံးကန်တဲ့အကြောင်း ပျော်စရာလေးတွေ သူပြန်ပြောပြတာကို နားထောင်ဖြစ်တယ်။ ကစားကွင်းမှာ သားလေ့ကျင့်နေတာကို ကြည့်ရင်းနဲ့ နည်းပြတော်တော်များများက သူ့ကို အထူးဂရုစိုက်ပြီးတော့ နောက်ထပ် ကစားကွက်တွေ သင်ပေးနေတာ သတိထားမိတယ်။ နည်းပြတွေက ကျွန်မကို ယဉ်ယဉ်ကျေးကျေးပြောတယ်၊ ကျွန်မသားက သဘောပေါက်တာမြန်တယ်၊ နာခံတတ်တယ်၊ ခံနိုင်ရည်ရှိတယ်ဆိုပြီး ချီးကျူးကြတယ်လေ။ ပြီးတော့ သူ့ကို အသက်ပိုကြီးတဲ့ ကျောင်းသားတွေနဲ့ ခဏခဏ ကစားခိုင်းတယ်။ သူ့ကို အဓိက ကစားသမားတစ်ယောက်အနေနဲ့ ပျိုးထောင်ပေးချင်တယ်ဆိုပြီးတော့ပေါ့။ ကျွန်မစိတ်ထဲမှာတော့ အရမ်းကို ကြည်နူးသွားပြီး တွေးမိတယ်၊ “သူက ငါ့ကို တကယ်ကို ဂုဏ်ယူစရာဖြစ်အောင်လုပ်ပေးတာပဲ။ သူက ဘောလုံးသမားကောင်းတစ်ယောက် ဖြစ်လာနိုင်တဲ့ အလားအလာကောင်း ရှိရဲ့လား” အဲဒီအချိန်ကစပြီး ကျွန်မသားရဲ့ ဘောလုံးခရီးကို အနီးကပ်အာရုံစိုက်လာတော့တယ်။ ကျွန်မရဲ့တာဝန်တွေနဲ့ သိပ်အလုပ်များမနေဘူးဆိုရင် သူ့ရဲ့ပြိုင်ပွဲတွေဆို အကြီးအသေးမရွေး ကျွန်မ သွားကြည့်ဖြစ်တယ်။ အသင်းရဲ့ အစီအစဉ်တစ်ခုခုရှိရင်လည်း နည်းပြက ကျွန်မကို ကြိုပြောပြတယ်၊ ကျွန်မ အရမ်း ဂုဏ်ယူမိတယ်။ ကျွန်မ မနေနိုင်ဘဲ စိတ်ကူးယဉ်မိတော့တယ်၊ “ဒီအတွက် သူက တကယ် ဆုကျေးဇူးရှိတဲ့ပုံပဲ။ အခုခေတ် ပြိုင်ဆိုင်မှုပြင်းထန်တဲ့ လူ့အသိုင်းအဝိုင်းမှာ အထူးပြုကျွမ်းကျင်မှုတစ်ခုမရှိရင် အခြေခိုင်ဖို့ခက်တယ်။ ငါ သူ့ကို သေသေချာချာပျိုးထောင်ပြီး နာမည်ကြီးကစားသမားတစ်ယောက်ဖြစ်အောင် လုပ်ပေးရမယ်။ ကျော်ကြားအောင်မြင်မှုကို သူ ရတဲ့အချိန်ကျရင် သူ ငါ့ကို ဂုဏ်ယူစရာဖြစ်အောင်လုပ်ပေးရုံတင်မကဘူး၊ သူ့ရဲ့ စည်းစိမ်ချမ်းသာနဲ့ ဂုဏ်ကျက်သရေကိုပါ ခံစားရမှာ” ပေါ့။ ၂၀၂၁ ခုနှစ်၊ နှစ်သစ်ကူးနေ့မှာ ကျွန်မသားရဲ့အသင်းက ခရိုင်ချန်ပီယံဆုကို ရခဲ့တယ်။ တလက်လက်တောက်ပနေတဲ့ ရွှေဆုဖလားကို ကြည့်ရင်း သားက ကျွန်မကိုဖက်ပြီး ပျော်ပျော်ကြီးရယ်နေတာပေါ့။ ကျွန်မလည်း ပျော်နေရင်းနဲ့ပဲ ကျွန်မသားရဲ့ ဘောလုံးသမားအနာဂတ်အတွက် တိတ်တိတ်လေး အစီအစဉ်ချနေမိတယ်၊ ကိုယ့်ဘာသာ တွေးနေမိတယ်၊ “အခုချိန်ကစပြီး ဒုက္ခခံဖို့သာ ပြင်ထားတော့။ ငါ့ကို ကြမ်းတယ်လို့ အပြစ်မတင်နဲ့နော်၊ ဒါတွေအားလုံးက သားကောင်းဖို့အတွက်ပဲ။ နောင်တစ်ချိန် သားအောင်မြင်လာတဲ့အခါ အမေ့ရဲ့ အပင်ပန်းခံတဲ့စေတနာကို နားလည်လာမှာပါ။ ဒါက သားရဲ့ဝါသနာဖြစ်နေမှတော့ အမေတို့မိဘတွေအနေနဲ့ ကောင်းကောင်းမပျိုးထောင်ပေးရင် တာဝန်မကျေရာကျမှာပေါ့”လို့ပေါ့။

ဒီနောက်ပိုင်းမှာ ကျွန်မက သားကို ကမ္ဘာတစ်ဝှမ်းက နာမည်ကြီးကစားသမားတွေရဲ့ အသားပေးပြထားတဲ့ ဗီဒီယိုအကွက်တွေကို ခဏခဏ ကြည့်ခိုင်းပြီး ပြောလေ့ရှိတယ်၊ “ဒီကြယ်ပွင့် ကစားသမားက ဘယ်လောက် အထင်ကြီးစရာကောင်းလဲ။ သူ့လိုဖြစ်လာရင် ဘယ်လိုခံစားရမလဲလို့ သားထင်လဲ” ပေါ့။ ကျွန်မသားက ဘောလုံးပွဲကြည့်ရတာ ကြိုက်ပြီးသားဆိုတော့ ကျွန်မရဲ့လမ်းညွှန်မှုနဲ့ဆို ပိုပြီးတောင် စိတ်အားထက်သန်လာတယ်။ အိမ်စာလုပ်ပြီးတာနဲ့ ဘောလုံးပွဲတွေကြည့်တယ်၊ နာမည်ကြီးကစားသမားတွေရဲ့ အင်တာဗျူးတွေ ကြည့်တယ်။ မကြာခင်မှာပဲ သူက အကြီးစားဘောလုံးပြိုင်ပွဲတွေနဲ့ နိုင်ငံအသီးသီးက နာမည်ကြီးကစားသမားတွေအကြောင်းကို အရမ်းရင်းနှီးလာပြီး ကျွန်မကိုတောင် ပြန်ရှင်းပြတတ်နေပြီ။ သားက လမ်းကြောင်းမှန်ပေါ်ရောက်နေပြီဆိုတာ မြင်တော့ ကျွန်မ သူ့ကို ထပ်ပြီး သွန်သင်စကား ပြောပြန်တယ်၊ “ဘယ်သူမှ လွယ်လွယ်နဲ့ မအောင်မြင်နိုင်ဘူး။ သားရဲ့အိပ်မက်တွေ အမှန်တကယ်ဖြစ်လာဖို့ဆိုရင် ဒုက္ခခံနိုင်ရမယ်”လို့ပေါ့။ ကျွန်မသားကလည်း လုံးဝကိုလက်ခံပြီး ငြီးငွေ့စရာကောင်းတဲ့ အခြေခံကျွမ်းကျင်မှုလေ့ကျင့်ခန်းတွေအတွက် ညည်းညူတာ ရှားသွားတယ်။ ၂၀၂၁ ခုနှစ် နွေရာသီတစ်လျှောက်လုံး ကျွန်မသားက မနက် ၅ နာရီတိုင်း လေ့ကျင့်ဖို့ ကစားကွင်းကိုသွားပြီး မနက် ၉ နာရီကျော်မှ ပြန်လာတယ်၊ လေ့ကျင့်ခန်းတစ်ချိန်တောင် သူ မပျက်ခဲ့ဘူး။ တစ်ခါတော့ သားဖျားနေတာ၊ သူ့ရဲ့ အားနည်းနေတဲ့ပုံစံကိုမြင်တော့ ကျွန်မ နည်းနည်းတော့ စိတ်မကောင်းဖြစ်မိတယ်။ ဒါပေမဲ့ သူ့ပန်းတိုင်ကို ရောက်အောင်ကူညီပေးချင်လို့ သူ့ကို ကစားကွင်းဆီ ခေါ်သွားခဲ့တုန်းပဲ။ စနေ၊ တနင်္ဂနွေတွေမှာ ကလပ်ကို လေ့ကျင့်ရေးသွားတဲ့အခါ တစ်ခါတလေ သူ အရမ်းပင်ပန်းပြီး ခွင့်ယူချင်ပေမဲ့ ကျွန်မ အမြဲတမ်း ပယ်ချခဲ့တယ်။ တစ်ခါတလေဆို သူ တော်တော်လေး စိတ်မပါတော့ဘူး၊ ပြီးတော့ သူ့စိတ်နေစိတ်ထားကိုပြောင်းလဲအောင်လုပ်ဖို့ ကျွန်မ ဆက်တိုက်ပြောခဲ့တယ်၊ “နည်းပြက သားရဲ့ကြိုးစားမှုကိုမြင်အောင် သားဆက်ကြိုးစားရမယ်။ နည်းပြက သားကို ပြိုင်ပွဲတွေများများခေါ်သွားနိုင်အောင် သားရဲ့ ကျွမ်းကျင်မှုကို တိုးတက်အောင်လုပ်ဖို့လိုတယ်။ သားနာမည်ကြီးလာတဲ့အခါ ပိုကောင်းတဲ့နည်းပြက သားကိုသတိထားမိပြီး ပိုပြီးတော့တောင်ကောင်းတဲ့အသင်းကို ခေါ်သွားလိမ့်မယ်။ အဲဒီအခါကျရင် သားက နာမည်ကြီးကစားသမားတစ်ယောက်ဖြစ်လာဖို့ ခြေတစ်လှမ်း ပိုနီးသွားမှာ မဟုတ်ဘူးလား”လို့ပေါ့။ ကျွန်မသားက ကျွန်မကို ပြန်မပြောနိုင်တော့ မတတ်သာတဲ့အဆုံး အောင့်အီးပြီး လေ့ကျင့်ရေးသွားရတာပေါ့။

နောက်ပိုင်းမှာ ကပ်ရောဂါဆိုးရွားလာလို့ အကြီးစားပြိုင်ပွဲတွေ နှစ်နှစ်ဆက်တိုက် ရပ်နားခဲ့ရတယ်။ သားက ဘာဂုဏ်ပြုဆုမှ မရခဲ့တော့ ကျွန်မတို့နှစ်ယောက်လုံး စိတ်မကောင်းဖြစ်ခဲ့ရတယ်၊ ဒါပေမဲ့ သားကတော့ လေ့ကျင့်တာကို ဘယ်တော့မှ မရပ်ခဲ့ဘူး။ အရိုးကွဲမတတ် အေးစက်နေတဲ့ ရာသီဥတုမှာတောင် ကစားကွင်းထဲမှာ လူနည်းနည်းလေးပဲရှိတဲ့အထဲမှာ သူ့ပုံရိပ်ကို မြင်နေရတုန်းပဲ။ ဒါပေမဲ့ ကျွန်မနဲ့သားရဲ့ ဆက်ဆံရေးက ဘယ်အချိန်ကစပြီး အတိအကျ ပြောင်းလဲသွားမှန်း ကျွန်မမသိခဲ့ဘူး။ ကျွန်မသားဆီကနေ ရလဒ်တွေမြင်ရဖို့ ကျွန်မရဲ့ စိတ်အားထက်သန်မှုကြောင့် သူ အိမ်ပြန်ရောက်တိုင်း လေ့ကျင့်ချိန်က စိတ်ဝင်စားစရာအခိုက်အတန့်တွေကို ဝေမျှချင်တဲ့အခါတိုင်း ကျွန်မက စိတ်မရှည်စွာနဲ့ စကားဖြတ်ပြောလိုက်တယ်၊ “အမေ အဲဒါတွေ မသိချင်ဘူး။ အမေသိချင်တာက မင်းတို့ပွဲ နိုင်ခဲ့လား။ ဂိုးဘယ်နှစ်ဂိုးသွင်းခဲ့လဲ။ နည်းပြကရော သားကို ချီးကျူးရဲ့လား။ အသင်းမှာ မင်းက အတော်ဆုံးပဲလား။” ကျွန်မရဲ့မေးခွန်းတွေကြောင့် သားက ဘာပြန်ပြောရမှန်းမသိ ဖြစ်သွားပြီး အရင်လောက် ကျွန်မနဲ့ ရင်းနှီးတဲ့ခံစားချက် မရှိတော့ဘူး။ သူ့အသင်းနိုင်ခဲ့ရင်တော့ ကျွန်မကို ကြွားတတ်ပေမဲ့ ရှုံးသွားရင်တော့ အမှားတစ်ခုခုလုပ်မိသလိုမျိုး ခေါင်းငိုက်စိုက်ကျသွားရော။

၂၀၂၃ ခုနှစ်မှာ ကပ်ရောဂါကန့်သတ်ချက်တွေအားလုံး ရုပ်သိမ်းလိုက်တော့ ပြိုင်ပွဲအမျိုးမျိုးကို အချိန်ဇယားအတိုင်း ကျင်းပခဲ့တယ်။ စနေ၊ တနင်္ဂနွေတွေမှာ နည်းပြက ကလေးတွေကို ပြိုင်ပွဲတွေအတွက် တခြားမြို့တွေဆီ ခေါ်သွားလေ့ရှိပြီး အားလပ်ရက်တွေဆိုရင်တော့ ပိုဝေးတဲ့မြို့တွေက အကြီးစားပြိုင်ပွဲတွေကို သွားတယ်၊ တခြားနိုင်ငံက ရွယ်တူအသင်းတွေနဲ့တောင် လေ့ကျင့်ကစားခဲ့ကြတယ်။ ဘယ်လောက်ပဲကုန်ကျပါစေ အဲဒီအတွက် သားကို ကျွန်မ တက်တက်ကြွကြွ စာရင်းသွင်းပေးခဲ့တယ်၊ ကိုယ့်ကိုယ်ကိုယ်လည်း အမြော်အမြင်ရှိပြီး တာဝန်ယူတတ်တဲ့ မိဘတစ်ယောက်လို့ ထင်နေခဲ့တာပေါ့။ သားရတဲ့ဆုတွေ များလာလေ ကျွန်မ ပိုဂုဏ်ယူလေပဲ၊ နည်းပြတွေ၊ တခြားမိဘတွေနဲ့ မိတ်ဆွေ၊ ဆွေမျိုးတွေရှေ့မှာ ကျွန်မရဲ့ မာနက အကြီးအကျယ် ကျေနပ်သွားတယ်။ ဒီနှစ်မှာ ကျွန်မရဲ့ တာဝန်တွေကြောင့် ကျွန်မ အရမ်းအလုပ်များတယ်။ ဒါပေမဲ့ သားလေ့ကျင့်တာကို အဖော်လုပ်ပေးနိုင်ဖို့ ကျွန်မကားကို ကစားကွင်းဘေးမှာ မကြာခဏရပ်ပြီး သူပြီးတဲ့အထိ ကားထဲမှာ ကွန်ပျူတာနဲ့ အလုပ်လုပ်ရင်း စောင့်နေခဲ့တယ်။ သားရဲ့လေ့ကျင့်မှုအခြေအနေကို ကြည့်ဖို့ ကားပေါ်က မကြာခဏ ဆင်းရတာကြောင့် ကျွန်မ တာဝန်ရဲ့ ထိရောက်မှုက အရမ်းနည်းသွားတယ်။ တစ်ခါတော့ သားက မြို့အဆင့်ပြိုင်ပွဲတစ်ခု ဝင်ပြိုင်တာက လူသစ်တစ်ယောက်နဲ့ စုဝေးဖို့အချိန်နဲ့ တိုက်ဆိုင်နေတယ်။ ကျွန်မက သားရဲ့ပွဲကို တကယ်သွားကြည့်ချင်ပေမဲ့ ကျွန်မရဲ့ တာဝန်ကိုလည်း ပစ်ပယ်လို့မဖြစ်ဘူးလေ၊ ဒါနဲ့ စုဝေးပွဲကို သွားခဲ့ရတယ်။ ဒါပေမဲ့ လမ်းတစ်လျှောက်လုံး ကျွန်မစိတ်ထဲမှာ ပြိုင်ပွဲအကြောင်းချည်းပဲ။ “ငါ့သား ပွဲချိန်အပြည့်ကစားနိုင်ပါ့မလား၊ သူ့အသင်းရော နိုင်ပွဲရပါ့မလား မသိဘူး”လို့ တွေးနေမိတယ်။ ဧည့်ခံအိမ်ကိုရောက်တော့ လူသစ်က ရောက်မလာသေးတာကို တွေ့တယ်။ ပုံမှန်ဆို ကျွန်မစိတ်ပူပြီး လူသစ်ကို ဆက်သွယ်ဖို့ နည်းလမ်းရှာမှာပဲ၊ ဒါပေမဲ့ အဲဒီနေ့ကျတော့ လူသစ်မလာတာက အတော်ပဲလို့တောင် ခံစားလိုက်ရတယ်၊ ဒါက သားရဲ့ပွဲကို ကျွန်မ သွားကြည့်လို့ရပြီဆိုတဲ့ သဘောပဲလေ။ ခဏလောက်စောင့်ပြီးတာနဲ့ လူသစ်က ရောက်မလာသေးတော့ ကျွန်မလည်း စိတ်မရှည်နိုင်ဘဲ ကစားပွဲဆီကို အမြန်သွားလိုက်တယ်။ ဒုတိယပိုင်းစခါနီးလေးတင် အချိန်မီရောက်သွားတာပေါ့။ ကျွန်မသားအသင်း ပွဲနိုင်သွားတာကိုမြင်တော့ အရမ်းစိတ်လှုပ်ရှားပြီး လူသစ်ကို ဆက်သွယ်ရမယ့်ကိစ္စကို လုံးလုံးကို မေ့သွားတော့တယ်။

၂၀၂၃ ခုနှစ်၊ အောက်တိုဘာလမှာ ကျွန်မသားရဲ့အသင်းက မြို့လုံးကျွတ်ပြိုင်ပွဲတစ်ခုမှာ ဝင်ပြိုင်ခဲ့ပေမဲ့ ဆုဖလားမရခဲ့ဘူး။ ကျွန်မ ဒေါသတွေ ပေါက်ကွဲခဲ့တယ်။ အထူးသဖြင့် ကျွန်မသားထက် တစ်နှစ်ငယ်တဲ့အသင်းက ဆုရသွားပြီး အဲဒီမိဘတွေနဲ့ ကလေးတွေက WeChat အဖွဲ့ထဲမှာ အောင်ပွဲခံနေကြတာကို မြင်လိုက်ရတဲ့အခါ ကျွန်မ ရူးလုနီးပါးပါပဲ။ အရင်တုန်းကဆို သူတို့က ကျွန်မတို့ကို အားကျရတဲ့သူတွေချည်းပဲ၊ အခုတော့ သူတို့က ဆုရပြီး ကျွန်မသားက လက်ဗလာနဲ့ ပြန်လာရတယ်။ ဒီအရှက်တွေကို ဘယ်နား သွားထားရမှန်းတောင် မသိတော့ဘူး။ အိမ်ပြန်ရောက်တော့ ညစာတောင် မစားနိုင်ဘူး။ ကျွန်မသားကိုပဲ မကျေနပ်တာတွေ ပေါက်ကွဲနေမိတယ်၊ “ကပ်ရောဂါကြောင့် ပြိုင်ပွဲတွေ နှစ်နှစ်လောက် နောက်ကျခဲ့ရတယ်၊ ဒီတစ်ခါလည်း ဘာရလဒ်မှ ထွက်မလာဘူးလို့တော့ မထင်ထားခဲ့ဘူး။ ဒါတွေအားလုံး မင်းတို့နည်းပြက ပြိုင်ပွဲမတိုင်ခင် သေချာမလေ့ကျင့်ပေးလို့ဖြစ်ရတာ။ မင်းတို့အသင်းဖော်တစ်ယောက်ကလည်း အရေးကြီးတဲ့အချိန်ကျမှ ပေါ့လျော့သွားပြီး အားလုံးကို နောက်ကနေ ဆွဲထားသလို ဖြစ်သွားတယ်။ ပြီးတော့ မင်းရောပဲ၊ ငါ့အထင်တော့ မင်းလည်း အဲဒီလောက် မတော်ပါဘူး။ မင်းသာ တကယ်တော်ရင် အသင်းကို အဆုံးထိ ဦးဆောင်သွားနိုင်မှာပဲ”လို့ပေါ့။ သူက ပွဲရှုံးလို့ အတော်လေး ဝမ်းနည်းနေပြီးသား၊ ဒါပေမဲ့ ကျွန်မ ဒေါသထွက်ပြီး ပေါက်ကွဲနေတာကို မြင်တော့ သူက ကျွန်မကိုတောင် ပြန်နှစ်သိမ့်တယ်၊ “မေမေ၊ စိတ်မဆိုးပါနဲ့တော့။ ပြိုင်ပွဲဆိုတာ နိုင်တဲ့လူ၊ ရှုံးတဲ့လူ ရှိတာပဲလေ။ သားတို့က သူတို့လောက် မတော်ခဲ့လို့ပါ”တဲ့။ သားရဲ့ အပြစ်ကင်းစင်တဲ့ မျက်နှာလေးကိုကြည့်ပြီး ကျွန်မစိတ်ထဲ နည်းနည်းလှုပ်ရှားသွားတယ်၊ “ဒါက ကစားပွဲတစ်ခုလေးပဲကို၊ ငါ ဘာလို့ ဒီလောက်တောင် ဒေါသထွက်နေရတာလဲ”လို့ပေါ့။ ကျွန်မ ကိုယ့်ကိုယ်ကိုယ် အားတင်းပြီး သားကို အားပေးစကားနှစ်ခွန်းသုံးခွန်း ပြောလိုက်တယ်။ ဒါပေမဲ့ စိတ်ထဲမှာတော့ ရှုပ်ယှက်ခတ်နေတုန်းပဲ၊ မနက် ၁ နာရီထိုးတဲ့အထိ အိပ်လို့မပျော်ခဲ့ဘူး။ ကျွန်မရဲ့အခြေအနေ မှားနေပြီလို့ ခံစားမိတာနဲ့ စိတ်ထဲမှာ ဆုတောင်းလိုက်တယ်၊ “အို ဘုရားသခင်၊ သမီးရဲ့ စိတ်ခံစားချက်တွေကို မထိန်းချုပ်နိုင်တော့ဘူး။ သမ္မာတရားကို စံသတ်မှတ်ချက်အနေနဲ့ ထားပြီး ကိုယ်တော်ရဲ့ နှုတ်ကပတ်တော်အတိုင်း လူတွေ၊ အမှုအရာတွေကို အမြဲတမ်း ရှုမြင်ဖို့နဲ့ ကျင့်ကြံပြုမူပြီး လုပ်ဆောင်ဖို့ သမီးတို့ကို ကိုယ်တော် စေခိုင်းတယ်။ သမီးရဲ့ကလေးကို ပျိုးထောင်တဲ့ကိစ္စမှာ သမ္မာတရားရဲ့ ဘယ်ကဏ္ဍကို သမီး ဝင်ရောက်သင့်ပါသလဲ။ ကျေးဇူးပြုပြီး သမီးကို ဉာဏ်အလင်းပေး လမ်းညွှန်တော်မူပါ”လို့ပေါ့။ ဆုတောင်းပြီးတဲ့နောက်မှာ မိဘတွေအနေနဲ့ သားသမီးတွေအပေါ် ဘာတာဝန်တွေ ဖြည့်ဆည်းသင့်တယ်ဆိုတဲ့အကြောင်း ဘုရားသခင် ပြောခဲ့တာကို ပြန်သတိရသွားတယ်၊ ဘုရားနှုတ်ကပတ်တော်တစ်ပိုဒ် စိတ်ထဲပေါ်လာတယ်။ “တစ်ဖက်တွင် မိဘ၏ တာဝန်ကို ဖြည့်ဆည်းခြင်းသည် မိမိတို့၏သားသမီးကို ဂရုစိုက်ခြင်းဖြစ်ပြီး အခြားတစ်ဖက်တွင် မိမိတို့၏သားသမီးကို လမ်းညွှန်အကြံပြုခြင်းနှင့် ပြုပြင်ပေးခြင်း၊ မှန်ကန်သော အတွေးများ၊ အမြင်များနှင့်ပတ်သက်ပြီး ၎င်းတို့အား လမ်းပြပေးခြင်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ကျွန်မတို့ရဲ့ ငယ်ရွယ်တဲ့ ကလေးတွေမှာ အစွန်းရောက်တဲ့ အတွေးအခေါ်တွေ၊ အမြင်တွေရှိလာတဲ့အခါ မိဘတွေအနေနဲ့ ကျွန်မတို့က သူတို့ရဲ့ အတွေးအခေါ်တွေနဲ့ပတ်သက်လို့ ချက်ချင်း တိုင်ပင်ဆွေးနွေးပေးသင့်တယ်လို့ ဘုရားက စေခိုင်းတယ်။ ဒါက မိဘတစ်ယောက်ရဲ့ တာဝန်ပဲ။ အဲဒီနေ့က ကျွန်မသား ပြိုင်ပွဲရှုံးပြီး အိမ်ပြန်ရောက်လာတော့ ဒါက သူ စိတ်ခံစားချက်တွေကို ထုတ်ဖော်ပြီး သူ့အတွေးတွေကို ပြောပြရမဲ့အချိန် ဖြစ်သင့်တယ်။ ကျွန်မက သူ့အတွေးတွေကို နားထောင်ပေးပြီး တိုင်ပင်ဆွေးနွေးပြီးသူ့ရဲ့မှားယွင်းတဲ့အမြင်တွေကို ကူညီပြုပြင်ပေးသင့်တယ်။ ကျွန်မက သူ့ကို ဘာအကြံမှမပေးတဲ့အပြင် သူ့ကို အခြေအနေပိုဆိုးအောင်တောင် လုပ်ခဲ့တယ်။ ကျွန်မ အရမ်း ဆင်ခြင်တုံတရား ကင်းမဲ့လိုက်တာ။ ကျွန်မက မိခင်တစ်ယောက်အနေနဲ့ စံနှုန်းတောင် မပြည့်မီခဲ့ဘူး။ ကျွန်မ အရမ်းဆိုးဝါးလိုက်တာ။ ဒါတွေကိုတွေးမိတော့ ကျွန်မစိတ်တွေ တဖြည်းဖြည်း တည်ငြိမ်လာပြီး ပြိုင်ပွဲရလဒ်ကို စွဲလန်းမနေတော့ဘူး။

အဲဒီနောက်မှာတော့ ကျွန်မ ဘာလို့ ကျွန်မကလေးအပေါ်မှာ တောင်းဆိုချက်တွေ အများကြီး ထားနေရတာလဲလို့ သုံးသပ်မိတယ်။ ဘုရားနှုတ်ကပတ်တော်တွေကို ကျွန်မဖတ်တယ်။ “မိဘများ၏ ခံစားချက်အရ အသိစိတ်အတွင်းတွင် ၎င်းတို့သည် ၎င်းတို့သားသမီးများ၏ အနာဂတ်နှင့်ပတ်သက်ပြီး အမျိုးမျိုးသော အမှုကိစ္စများကို မှန်းကြည့်ကာ စီစဉ်ပြီး အဆုံးအဖြတ်ပေးသည်။ ပြီးလျှင် ရလဒ်အနေဖြင့် ၎င်းတို့တွင် ဤမျှော်မှန်းချက်များကို ဖြစ်ပေါ်လာသည်။ ဤမျှော်မှန်းချက်များ၏ လှုံ့ဆော်မှုအောက်တွင် မိဘများသည် ၎င်းတို့သားသမီးများအား ကျွမ်းကျင်မှု အမျိုးမျိုးကို လေ့လာရန်၊ ပြဇာတ်ရေးသားထုတ်လုပ်မှုနှင့် အက၊ သို့မဟုတ် အနုပညာ စသည်တို့ကို လေ့လာရန် တောင်းဆိုသည်။ ၎င်းတို့သည် ၎င်းတို့၏ သားသမီးများကို ပါရမီရှိသောပုဂ္ဂိုလ်များဖြစ်ရန်၊ ထို့နောက်တွင် ၎င်းတို့ကို အထက်လူကြီးများဖြစ်ရန်၊ လက်အောက်ငယ်သားများမဖြစ်ရန် တောင်းဆိုသည်။ ၎င်းတို့သားသမီးများကို ရာထူးကြီးသော အရာရှိများဖြစ်ရန်၊ ခြေလျင်တပ်သားများမဖြစ်ရန် တောင်းဆိုကြသည်။ ၎င်းတို့၏ သားသမီးများကို တစ်ကမ္ဘာလုံးတွင် ထိပ်တန်းဖြစ်သော ကုမ္ပဏီ ၅၀၀ ၌ အလုပ်လုပ်နေသည့် မန်နေဂျာ၊ စီအီးအို၊ အလုပ်အမှုဆောင်များစသည်တို့ ဖြစ်လာရန် တောင်းဆိုသည်။ ဤသည်တို့အားလုံးမှာ မိဘများ၏ စိတ်ခံစားချက်အရ ဖြစ်သော စိတ်ကူးများဖြစ်သည်။...ဤမိဘ၏ မျှော်မှန်းချက်များသည် မည်သည့်အရာကို အခြေခံသနည်း။ မည်သည့်နေရာမှ လာသနည်း။ လူ့အဖွဲ့အစည်းနှင့် လောကထံမှ လာသည်။ ဤမိဘတို့၏ မျှော်မှန်းချက်များအားလုံး၏ ရည်ရွယ်ချက်သည် သားသမီးများအား ဤကမ္ဘာလောကနှင့် လူ့အဖွဲ့အစည်းနှင့် လိုက်လျောညီထွေရှိနိုင်စေရန်၊ ကမ္ဘာလောက၊ သို့မဟုတ် လူ့အဖွဲ့အစည်း၏ ဖယ်ရှားရှင်းလင်းခြင်းကို ရှောင်နိုင်ရန်၊ လူ့အဖွဲ့အစည်းတွင် အခြေခိုင်ရန်၊ လုံခြုံစိတ်ချရသော အလုပ်၊ တည်ငြိမ်သော မိသားစု၊ တည်ငြိမ်သော အနာဂတ်ကို ရရှိရန် ထောက်ကူပေးဖို့ဖြစ်သည်။ ထို့ကြောင့် မိဘများ၌ ၎င်းတို့၏ သားသမီးများအတွက် စိတ်ခံစားချက်အရ ဖြစ်သော မျှော်မှန်းချက်အမျိုးမျိုး ရှိကြသည်။ ဥပမာ ယခုအချိန်တွင် ကွန်ပြူတာအင်ဂျင်နီယာဖြစ်ခြင်းသည် အလွန်ခေတ်မီသည်။ လူအချို့က ‘ကျွန်ုပ်၏ ကလေးသည် နောင်တွင် ကွန်ပြူတာအင်ဂျင်နီယာ လုပ်မည် ဖြစ်သည်။ ဤနယ်ပယ်တွင် ၎င်းတို့သည် တစ်နေကုန် ကွန်ပြူတာကို သယ်သွားပြီး ကွန်ပြူတာအင်ဂျင်နီယာ အလုပ်လုပ်ရင်း ငွေများစွာ ရနိုင်သည်။ သို့ဖြစ်၍ ကျွန်ုပ်လည်း ဂုဏ်တက်ရမည်ဖြစ်သည်’ ဟု ဆိုကြသည်။ ဤအခြေအနေမျိုးတွင် သားသမီးများက မည်သည့်အရာအပေါ်မျှ လုံးဝ အမြင်သဘောထားမရှိသည့် အခြေအနေတွင် ၎င်းတို့မိဘများက ၎င်းတို့၏ အနာဂတ်ကို ချပြသည်။ ဤသည်မှာ မမှားယွင်းသလော။ (မှားယွင်းပါသည်။) မိဘများသည် လူကြီးများ၏ အမှုအရာများအပေါ် ရှုမြင်သည့် နည်းလမ်းအပြင် ကမ္ဘာလောက၏ အမှုကိစ္စများနှင့်ပတ်သက်ပြီး လူကြီးတစ်ဦး၏ အမြင်၊ ရှုထောင့်၊ နှစ်သက်မှုတို့ကိုသာ လုံးလုံး အခြေခံပြီး သားသမီးများအပေါ် မျှော်လင့်ချက်များ ပုံအောထားသည်။ ဤသည်မှာ ခံစားချက်အရဖြစ်သည် မဟုတ်လော။ (ဟုတ်ပါသည်။) သင်က ယင်းကို ကောင်းစွာဖွင့်ဆိုရလျှင် ယင်းသည် ခံစားချက်အရဖြစ်သည်ဟု ဆိုနိုင်သည်။ သို့သော် အမှန်တကယ်တွင် အဘယ်သို့ ဖြစ်သနည်း။ ဤခံစားချက်အရဖြစ်ခြင်း၏ အခြားအနက်ဖွင့်ဆိုမှုမှာ အဘယ်နည်း။ ဤသည်မှာ တစ်ကိုယ်ကောင်းဆန်ခြင်း မဟုတ်သလော။ အကျပ်ကိုင်ခြင်း မဟုတ်သလော။ (ဟုတ်ပါသည်။) သင်သည် လူ့အဖွဲ့အစည်းတွင် ဤအလုပ်၊ ထိုအလုပ်ကို၊ ထိုထိုသော အသက်မွေးမှုအလုပ်ကို နှစ်သက်သည်။ လူ့အဖွဲ့အစည်းတွင် အခြေခိုင်ခြင်း၊ မက်မောဖွယ်ဘဝကို နေထိုင်ရခြင်း၊ အရာရှိအဖြစ် အမှုထမ်းရခြင်း၊ သို့မဟုတ် ချမ်းသာခြင်းတို့ကို သင်နှစ်သက်သည်။ ထို့ကြောင့် သင့်သားသမီးများကိုလည်း ထိုအရာများအား သင် လုပ်ဆောင်စေသည်။ ထိုသို့သောသူမျိုး ဖြစ်စေသည်။ ပြီးလျှင် ထိုလမ်းကြောင်းမျိုးကို လျှောက်စေသည်။ သို့သော် ၎င်းတို့သည် အနာဂတ်တွင် ထိုပတ်ဝန်းကျင်၌ နေထိုင်ရခြင်းနှင့် ထိုအလုပ်ကို ထိတွေ့လုပ်ဆောင်ရခြင်းကို နှစ်သက်မည်လော။ ၎င်းတို့သည် ယင်းနှင့် သင့်တော်သလော။ ၎င်းတို့၏ ခရီးပန်းတိုင်များက အဘယ်နည်း။ ၎င်းတို့နှင့်ပတ်သက်ပြီး ဘုရားသခင်၏ အစီအစဉ်များနှင့် ပြဋ္ဌာန်းချက်များက အဘယ်နည်း။ ဤအရာများကို သင်သိသလော။ လူအချို့က ‘ထိုအရာများကို ကျွန်ုပ် ဂရုမစိုက်ပါ။ အရေးကြီးသည်မှာ သူတို့၏မိဘဖြစ်သည့် ကျွန်ုပ်နှစ်သက်သည့်အရာများသာ ဖြစ်သည်။ ကျွန်ုပ်နှစ်သက်သည့် အရာများကို အခြေခံ၍သာ သူတို့အပေါ် မျှော်လင့်ချက်များထားမည်’ ဟု ဆိုသည်။ ဤသည်မှာ အလွန် တစ်ကိုယ်ကောင်းမဆန်သလော။ (ဆန်ပါသည်။) ယင်းသည် အလွန်တစ်ကိုယ်ကောင်းဆန်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) မိဘတွေက သူတို့ရဲ့ အကြိုက်တွေ၊ လူ့အသိုင်းအဝိုင်းအပေါ် သူတို့ရဲ့နားလည်မှုတွေကိုအခြေခံပြီး ကလေးတွေအပေါ် တောင်းဆိုချက်အမျိုးမျိုး ပြုလုပ်ကြပြီးတော့ အဲဒီတောင်းဆိုချက်တွေကို လိုက်စားအားထုတ်ဖို့ ကလေးတွေကို တောင်းဆိုကြတယ်ဆိုတာကို ဘုရားနှုတ်ကပတ်တော်တွေကနေ ကျွန်မတွေ့ခဲ့ရတယ်။ ဒီအရာနဲ့ ကိုယ့်ကိုယ်ကိုယ် တိုက်ဆိုင်စစ်ဆေးကြည့်တော့ ကျွန်မက အထင်ကြီးခံရတာကို သဘောကျပြီးတော့ နာမည်မရှိဘဲ မနေချင်တဲ့အတွက် ကျွန်မသားကိုလည်း အဲဒီအတိုင်း လိုက်စားအားထုတ်ဖို့ မျှော်လင့်ခဲ့မိတယ်။ လူမှုရေးပြိုင်ဆိုင်မှုရဲ့ဖိအားက အရမ်းကြီးမားပြီး၊ ကျွန်မသားကလည်း အားကစားဘက်မှာ ဆုကျေးဇူးရှိနေတာကို ကျွန်မ သိတော့ ဘောလုံးကစားခြင်းအားဖြင့် ရွယ်တူတွေကြားထဲမှာ ထူးချွန်ပြောင်မြောက်ပြီး နာမည်ကြီးတစ်ယောက်ဖြစ်လာမယ်၊ ငွေအများကြီးရှာနိုင်မယ်၊ သာမန်လူတွေထက် မြင့်တဲ့ဘဝမျိုးနဲ့ နေထိုင်နိုင်မယ်လို့ မျှော်လင့်ခဲ့တာပေါ့။ ဒီလိုနည်းနဲ့ ကျွန်မလည်း သူ့ရဲ့အောင်မြင်မှုကနေ အကျိုးအမြတ်ရနိုင်မှာလေ။ ဒီပန်းတိုင်ကိုရဖို့ ဘောလုံးကစားရတဲ့ ပျော်ရွှင်မှုကို ကျွန်မရဲ့သား မခံစားရအောင် ကျွန်မလုပ်ခဲ့မိတယ်။ ပြီးတော့ ကျွန်မရဲ့ဆန္ဒအတိုင်း နာမည်ကြီးကစားသမားတစ်ယောက်ဖြစ်လာရမယ်ဆိုတဲ့ ရည်မှန်းချက်ကို လိုက်စားဖို့ သူ့ကို ဖိအားပေးခဲ့တယ်။ ပူလွန်းတာပဲဖြစ်ဖြစ်၊ အေးလွန်းတာပဲဖြစ်ဖြစ်၊ သူ့ခန္ဓာကိုယ်က ခံနိုင်ရည်ရှိမရှိဆိုတာကို မစဉ်းစားဘဲ လေ့ကျင့်မှုဆက်လုပ်ဖို့ သူ့ကို ဖိအားပေးခဲ့တယ်။ တဖြည်းဖြည်းနဲ့ ကျွန်မသားက အနိုင်အရှုံးနဲ့ ဂုဏ်သိက္ခာကို အရမ်း အာရုံစိုက်လာခဲ့ပြီး သူ့ရဲ့အောင်မြင်မှုတွေကြောင့် မာနထောင်လွှားပြီး ကိုယ့်ကိုယ်ကိုယ် ကျေနပ်နေတတ်လာတယ်။ အပေါ်ယံကြည့်ရင် ဒါတွေအားလုံးကို သားကောင်းဖို့အတွက် ကျွန်မလုပ်နေတယ်လို့ ထင်ရပေမဲ့ တကယ်တော့ ကျွန်မရဲ့ တစ်ကိုယ်ကောင်းဆန်တဲ့ဆန္ဒတွေကို ဖြည့်ဆည်းဖို့၊ လူအများရဲ့လေးစားမှုကိုခံရပြီး စည်းစိမ်နဲ့ဂုဏ်ကျက်သရေကို ခံစားလိုတဲ့ ကိုယ့်ရဲ့ဆန္ဒကို အကောင်အထည်ဖော်ဖို့ သူ့ရဲ့ဘောလုံးအောင်မြင်မှုကို အသုံးချချင်ခဲ့တာပါ။ ပိုအရေးကြီးတာက သားအပေါ်ထားတဲ့ ကျွန်မရဲ့မျှော်လင့်ချက်တွေ၊ တောင်းဆိုချက်တွေအားလုံးက ကျွန်မရဲ့ တစ်ကိုယ်ရေခံစားချက်အရဖြစ်တဲ့ ဆန္ဒတွေကနေ လုံးလုံးလျားလျား လာတာဖြစ်တယ်။ သားက ငယ်သေးတယ်၊ နာမည်ကြီးတာ၊ ငွေအများကြီးရှာတာတွေကို နားလည်မှာတောင်မဟုတ်ဘူး၊ ဒါပေမဲ့ ကျွန်မက ဒီအရာတွေကို သူ့အပေါ် ချမှတ်ပြီး ကျွန်မရဲ့အစီအစဉ်ကို အတင်းလုပ်ဆောင်စေခဲ့တယ်။ ကျွန်မ အရမ်း တစ်ကိုယ်ကောင်းဆန်လိုက်တာ။ အနာဂတ်မှာ သားက ဘာအလုပ်လုပ်မလဲ၊ ဘယ်လိုလူစားမျိုးဖြစ်လာမလဲဆိုတာအားလုံးက ဘုရားသခင်ရဲ့ အချုပ်အခြာအာဏာနဲ့ အစီအစဉ်အောက်မှာရှိတယ်။ ကိုယ့်ဆန္ဒအတိုင်း သားရဲ့ဘဝကို အစီအစဉ်ချတာက ဘုရားသခင်ရဲ့ အချုပ်အခြာအာဏာကနေ ရုန်းထွက်ဖို့ ကြိုးစားနေတာ မဟုတ်ဘူးလား။

နောက်ပိုင်းမှာ ကျွန်မ ရှာဖွေမိတယ်၊ “ငါ ဘာလို့ ငါ့သားကို ငါ့ရဲ့တောင်းဆိုချက်တွေ ဖြည့်ဆည်းဖို့ အမြဲတမ်း မျှော်လင့်နေရတာလဲ”လို့ပေါ့။ ဘုရားနှုတ်ကပတ်တော်ကို ဖတ်လိုက်တော့ ကျွန်မစိတ်ထဲ နည်းနည်းလင်းသွားတယ်။ အနန္တတန်ခိုးရှင် ဘုရားသခင် ပြောသည်မှာ “အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက ရှာဖွေသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။ လူတစ်ယောက်သည် ကျော်ကြားမှုနှင့် အကျိုးအမြတ်တွင် နစ်မြုပ်သွားသည်နှင့်၊ တောက်ပသောအရာ၊ တရားမျှတသောအရာ သို့မဟုတ် လှပ၍ ကောင်းမွန်သော အရာများကို ရှာဖွေခြင်း မရှိတော့ပေ။ ဤသည်မှာ အဘယ်ကြောင့်ဆိုသော် လူများအတွက်မူ ကျော်ကြားမှုနှင့် အကျိုးအမြတ်တို့၏ သွေးဆောင်မှုသည် အလွန်ပင် ကြီးမားလွန်းသောကြောင့် ဖြစ်သည်။ ဤအရာများသည် လူတို့အနေဖြင့် ၎င်းတို့၏ ဘဝတစ်လျှောက်လုံးတွင်လည်းကောင်း၊ ထာဝရကာလအတွက်ပင် အဆုံးမရှိ လိုက်စားနိုင်သောအရာများဖြစ်သည်။ ဤသည်မှာ အမှန်တကယ်ဖြစ်သော အခြေအနေ မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်ကို ဖတ်လိုက်တဲ့အခါ ကျွန်မကလေးအတွက် အဲဒီလိုမျှော်လင့်ချက်တွေရှိခဲ့တဲ့ အကြောင်းရင်းက ကျွန်မက ကျော်ကြားမှုနဲ့ အကျိုးအမြတ် လိုက်စားတာကို ဘဝရဲ့ပန်းတိုင်အနေနဲ့ ထားခဲ့တာကြောင့်ပဲ ဆိုတာကို နားလည်သွားတယ်။ ငယ်ငယ်ကတည်းက “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏”၊ “ထင်ရှားကျော်ကြားမှုရရှိခြင်း သည် သင်၏ဘိုးဘေးများအတွက် ဂုဏ်အသရေ ယူဆောင်လာသည်” ဆိုတာတွေနဲ့ “လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည”ဆိုတဲ့ စာတန်ဆန်တဲ့ ဆိုရိုးတွေကို လိုက်နာနေထိုင်ရမဲ့ အယူဝါဒတွေအဖြစ် သဘောထားခဲ့တယ်။ စာလေ့လာပြီး စာမေးပွဲအောင်ဖို့ကိုပဲ လုံးလုံး အာရုံစိုက်ခဲ့တယ်။ ရည်မှန်းချက်တစ်ခုရပြီး တခြားလူတွေရဲ့ ချီးကျူးတာ ခံရတိုင်းမှာ ကျွန်မရဲ့အောင်မြင်မှုတွေကြောင့် မိဘတွေကလည်း ဆွေမျိုး၊ မိတ်ဆွေ၊ အိမ်နီးချင်းတွေရဲ့ အားကျခြင်းကို ခံရပြီး ဘယ်လောက်ပဲ ဒုက္ခခံရပါစေ တန်တယ်လို့ ကျွန် မ ခံစားခဲ့ရတယ်။ အလုပ်စဝင်ပြီးနောက် ရာထူးတိုးဖို့၊ လစာတိုးဖို့နဲ့ လူအများကြားမှာ ထင်ပေါ်ကျော်ကြားဖို့အတွက် အထက်လူကြီးတွေကို ကျိုးနွံခဲ့ရတယ်။ လုပ်ဖော်ကိုင်ဖက်တွေနဲ့ ဆက်ဆံတဲ့အခါ ကျွန်မ ဟန်ဆောင်မျက်နှာဖုံးတပ်ပြီး ခံစားချက်အမှန် မဟုတ်တဲ့အရာတွေကို ပြောခဲ့တယ်။ ကျွန်မ မြို့ကြီးမှာ အလုပ်လုပ်ပြီး အိမ်ကို လတိုင်း ပိုက်ဆံပို့ပေးတာကိုမြင်တော့ မိသားစုက အရမ်းပျော်ကြတယ်၊ ကျွန်မလည်း ကိုယ့်ကိုယ်ကိုယ် အရမ်းဂုဏ်ယူမိတယ်။ ဒါပေမဲ့ တကယ်တော့ အဲဒီလိုဘဝမျိုးကို ကျွန်မ အတော်ပဲ ငြီးငွေ့နေခဲ့တာ ကြာပြီ။ နာမည်နဲ့အကျိုးအမြတ်လောကထဲမှာ ကျွန်မရဲ့ ဂုဏ်သိက္ခာနဲ့ တည်ကြည်မှုကို ဆုံးရှုံးခဲ့ရတယ်၊ စိတ်ထဲမှာ အထီးကျန်ပြီး ဗလာဖြစ်နေခဲ့တယ်၊ ကျွန်မရဲ့ ခံစားချက်အမှန်တွေကို ဝေမျှရမဲ့သူ ကျွန်မမှာ ဘယ်သူမှ မရှိခဲ့ဘူး။ အလုပ်ထွက်ပြီးနောက်ပိုင်း နှစ်ပေါင်းများစွာအထိ အဲဒီအချိန်တွေကို ပြန်မတွေးချင်ခဲ့ဘူး။ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီးနောက်မှာတော့ အသင်းတော်မှာ တာဝန်ထမ်းဆောင်ရင်း စိတ်ထဲမှာ ငြိမ်သက်ခြင်းနဲ့ လုံခြုံမှုကို ခံစားခဲ့ရတယ်၊ နာမည်နဲ့အကျိုးအမြတ်အတွက် အချင်းချင်းပြိုင်ဆိုင်လုယက်ကြတဲ့ ကောက်ကျစ်စဉ်းလဲတဲ့လောကကို ရှောင်ခွာနိုင်ခဲ့တယ်။ ကျွန်မက နာမည်နဲ့အကျိုးအမြတ် လိုက်စားတာကို စွန့်လွှတ်ပြီးပြီလို့ ထင်ခဲ့တာ၊ ဒါပေမဲ့ မထင်မှတ်ဘဲနဲ့ ကျွန်မရဲ့ကလေး ဘောလုံးကစားတာနဲ့ ပတ်သက်လာတဲ့အခါ ကျော်ကြားမှုနဲ့အကျိုးအမြတ်ကို ပြန်လိုက်စားနေမိတယ်။ ကျွန်မလည်း ဂုဏ်ရှိနိုင်အောင်လို့ သားကို နာမည်ကြီးကစားသမားတစ်ယောက်ဖြစ်အောင် ပျိုးထောင်ပေးချင်ခဲ့တယ်။ ကျွန်မရဲ့မျှော်လင့်ချက်ရဲ့ အနှစ်သာရကတော့ ကျွန်မလိုပဲ သားကိုလည်း ကျော်ကြားမှု၊ အကျိုးအမြတ်နဲ့ အဆင့်အတန်းကို လိုက်စားစေချင်ခဲ့တာပဲ။ ကစားကွင်းထဲမှာတော့ ကျွန်မသားက ပြိုင်ဘက်တွေနဲ့ ပြိုင်ဆိုင်နေရတယ်၊ ကစားကွင်းအပြင်မှာတော့ ကျွန်မက တခြားမိဘတွေနဲ့ ပြိုင်ဆိုင်နေခဲ့တာ။ ဘယ်သူက ကိုယ့်ကလေးကို ပိုကောင်းအောင် ပျိုးထောင်နိုင်မလဲ၊ ဘယ်သူ့ကလေးက ကိုယ့်ကို ပိုဂုဏ်ဆောင်ပေးနိုင်မလဲဆိုပြီး ပြိုင်နေခဲ့ကြတာပေါ့။ သားနာမည်ကြီးလာရင် သူ့နဲ့အတူ စည်းစိမ်၊ အဆင့်အတန်းနဲ့ ဂုဏ်ကျက်သရေတွေကို ခံစားရမယ်လို့တောင် စိတ်ကူးယဉ်ခဲ့မိသေးတယ်။ ကျွန်မ လိုက်စားနေတဲ့ပန်းတိုင်က လုံးဝမပြောင်းလဲသေးဘူးဆိုတာ ကျွန်မတွေ့လိုက်ရတယ်။ သားနဲ့အတူ ဘောလုံးပွဲတွေလိုက်ကြည့်ခဲ့တဲ့ နှစ်တွေအတွင်းမှာ ပြိုင်ဆိုင်မှုပြင်းထန်တဲ့ အားကစားလောကဆိုတာ နာမည်နဲ့အကျိုးအမြတ်အတွက်ပဲဆိုတာ ကျွန်မတွေ့ခဲ့ရတယ်။ ဆုကျေးဇူးရှိတဲ့ကစားသမားတွေက အားထုတ်မှုကြောင့် ရလဒ်ကောင်းတွေရခဲ့ရင်တောင် အဲဒီဖြစ်စဉ်မှာ သူတို့ခံစားရတဲ့ စိတ်ပိုင်းဆိုင်ရာ၊ ရုပ်ပိုင်းဆိုင်ရာ ဒုက္ခဝေဒနာတွေက သာမန်လူတွေ မခံနိုင်တဲ့အရာတွေပဲ။ ဒါ့အပြင် ဒီခဏတာအောင်မြင်မှုတွေက လျင်မြန်စွာပဲ မှေးမှိန်သွားပြီး ဘာအဓိပ္ပာယ်မှမရှိဘူး။ ကျော်ကြားမှုနဲ့အကျိုးအမြတ် နှစ်မျိုးလုံးရှိတဲ့ ကြယ်ပွင့်ကစားသမားတွေတောင် အိုခြင်း၊ နာခြင်း၊ သေခြင်းကနေ မလွတ်မြောက်နိုင်သလို ဘဝမှာ အခက်အခဲတွေကို ရင်ဆိုင်ကြရတုန်းပဲ။ နာမည်နဲ့အကျိုးအမြတ်က အိုမင်းတာ ဖျားနာတာကို မတားဆီးနိုင်သလို လူ့သက်တမ်းကိုလည်း မဆွဲဆန့်နိုင်ဘူး။ ကျွန်မသားကို နာမည်ကြီးကစားသမားတစ်ယောက်ဖြစ်အောင် ပျိုးထောင်ပေးခဲ့ရင်တောင် ဘာအဓိပ္ပာယ်ရှိမှာလဲ။ သူလည်း ကျွန်မလိုပဲ စာတန်ရဲ့ ညှဉ်းပန်းနှိပ်စက်မှုကို ခံစားနေရဦးမှာ မဟုတ်ဘူးလား။ အဲဒီတော့မှ ကျွန်မကလေးကို ကျော်ကြားမှုနဲ့အကျိုးအမြတ် လိုက်စားတဲ့လမ်းပေါ် ခေါ်သွားတာက သူ့ကို မီးတွင်းထဲ တွန်းချနေသလိုပဲဆိုတာ ကျွန်မတွေ့လိုက်ရတယ်။ ကျွန်မသားက ဘောလုံးကစားရတာကို နှစ်သက်တဲ့ သာမန်ကလေးတစ်ယောက်ပဲဆိုတာ သိသာနေခဲ့တာပဲလေ။ ကျွန်မက နာမည်နဲ့အကျိုးအမြတ်ကြောင့် မျက်စိကန်းနေခဲ့တာ။ ကျွန်မကိုယ်တိုင်ပဲ ကျော်ကြားမှုနဲ့အကျိုးအမြတ်ဆိုတဲ့ သံခြေကျင်းကို ကျွန်မသားပေါ်မှာ စွပ်ပေးခဲ့တာပဲ။

နောက်ပိုင်းမှာ ဘုရားနှုတ်ကပတ်တော်တွေကို စားသောက်ရင်းနဲ့ ဒီပြဿနာကို ပိုပြီးရှင်းရှင်းလင်းလင်း မြင်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘများသည် ၎င်းတို့၏ တာဝန်များကို ဖြည့်ဆည်းလိုလျှင် လောကီ၊ ဂုဏ်သိက္ခာ၊ အကျိုးအမြတ်တို့နှင့်သက်ဆိုင်သည့် ၎င်းတို့ကိုယ်တိုင်၏ အရွယ်ရောက်ပြီးသူများ၏ လိုက်စားမှုများကို မိမိတို့၏သားသမီးများအပေါ် မျှော်မှန်းချက်များအဖြစ် ပြောင်းလဲခြင်း၊ လူ့အဖွဲ့အစည်းမှလာသော ဤဂုဏ်သိက္ခာ၊ အကျိုးအမြတ်၊ လောကီတို့နှင့်သက်ဆိုင်သော အရာများကို သားသမီးများအပေါ်သို့ ချမှတ်ခြင်းအစား မိမိတို့သားသမီးများ၏ ပင်ကိုစရိုက်များ၊ စိတ်သဘောထားများ၊ စိတ်ဝင်စားမှုများ၊ အစွမ်းအစနှင့် သားသမီးများ၏ လူ့သဘာဝလိုအပ်ချက်တို့ကို နားလည်ဖို့ ကြိုးစားသင့်သည်။ မိဘများသည် ဤအရာများကို ‘မိမိတို့၏သားသမီးများအပေါ် မျှော်မှန်းချက်များ’ ဟူသည့် ချိုသာသောစကားအပေါ် ယိုးမယ်ဖွဲ့လေသည်။ သို့သော် လက်တွေ့တွင် ထိုအရာများသည် ထိုသို့ မဟုတ်ပေ။ ၎င်းတို့သည် မိမိတို့၏သားသမီးများကို မီးတွင်းထဲသို့ တွန်းပို့ပြီး နတ်ဆိုးများ၏ လက်ထဲသို့ ပို့ဖို့ ကြိုးစားနေသည်မှာ ရှင်းသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) “မိမိတို့၏ သားသမီးများ လျှောက်မည့် အနာဂတ်လမ်းကြောင်းများနှင့် ၎င်းတို့လိုက်စားမည့် အသက်မွေးအလုပ်များနှင့် ပတ်သက်ပြီး မိဘများသည် ‘သူ့ကို ကြည့်စမ်းပါ၊ သူသည် လေးငါးနှစ်အရွယ်တွင် စတင်၍ စန္ဒရားတီးသော စန္ဒရားပညာရှင်တစ်ဦးဖြစ်သည်။ သူသည် ကစားချိန်တွင် စိတ်အလိုမလိုက်ခဲ့ပါ၊ သူ့တွင် သူငယ်ချင်းများဖြစ်စေ၊ ကစားစရာအရုပ်များဖြစ်စေ မရှိ။ ပြီးလျှင် သူသည် နေ့စဉ် စန္ဒရားလေ့ကျင့်သည်။ သူ၏ မိဘများသည် စန္ဒရားတီးသင်တန်းချိန်များတွင် အဖော်ပြုလိုက်ပေးခဲ့သည်။ ဆရာအမျိုးမျိုးဖြင့် တိုင်ပင်ဆွေးနွေးခဲ့ပြီး စန္ဒရားပြိုင်ပွဲများသို့ ဝင်ရောက်ယှဉ်ပြိုင်စေခဲ့သည်။ ယခုနာမည်ကြီးနေသည့် သူ့ကို ကြည့်စမ်းပါ။ ကောင်းစွာ စားသောက်ရသည်။ ကောင်းစွာ ဝတ်စားရသည်။ မည်သည့်နေရာသွားသွား မျက်နှာပွင့်လန်းပြီး လေးစားခြင်းခံရသည်’ ဟူသကဲသို့သော အရာများကို မသွတ်သွင်းသင့်ပေ။ ဤသည်မှာ ကလေးတစ်ယောက်၏ စိတ် သင့်တင့်ကောင်းမွန်စွာ ဖွံ့ဖြိုးတိုးတက်မှုကို အားပေးသည့် သင်ကြားလေ့ကျင့်ပေးမှုမျိုး ဟုတ်သလော။ (မဟုတ်ပါ။) ဤသို့ဆိုလျှင် မည်သည့် သင်ကြားလေ့ကျင့်ပေးမှုမျိုး ဖြစ်သနည်း။ ယင်းမှာ နတ်ဆိုး၏ သင်ကြားလေ့ကျင့်ပေးမှု ဖြစ်သည်။ ဤသင်ကြားလေ့ကျင့်ပေးမှုမျိုးသည် ငယ်ရွယ်သော မည်သည့်စိတ်ကိုမဆို ထိခိုက်စေသည်။ ယင်းက ၎င်းတို့အား ကျော်ကြားမှုကို ဆန္ဒပြင်းပြရန်၊ အမျိုးမျိုးသော မျက်နှာပွင့်ခြင်းများ၊ ဂုဏ်များ၊ ရာထူးနေရာများနှင့် ပျော်မွေ့ဖွယ်ရာများကို တပ်မက်ရန် အားပေးသည်။ ယင်းသည် ၎င်းတို့အား ငယ်ရွယ်စဉ်ကတည်းက ဤအရာများကို တောင့်တပြီး လိုက်စားစေကာ ၎င်းတို့အား စိတ်သောက ရောက်စေသည်။ အလွန်အမင်း စိုးရိမ်စေပြီး ပူပင်စေသည်။ ပြီးလျှင် ၎င်းတို့၏ အိမ်စာကို ကြည့်ရှုစစ်ဆေးပြီး ပညာရပ်အမျိုးမျိုးကို လေ့လာရန်အတွက် စောစောထကာ နောက်ကျသည်အထိ အလုပ်လုပ်ပြီး ၎င်းတို့၏ ကလေးဘဝ နှစ်ကာလများကို ဆုံးရှုံးလျက်၊ ဤအရာများကို ထိုတန်ဖိုးရှိသောနှစ်များနှင့် အလဲအလှယ်ပြုလျက် ဤအရာများကိုရရှိရန် အဖိုးအခမျိုးစုံကိုပင် ပေးဆပ်စေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေအရ မိဘတွေက သူတို့ရဲ့ နာမည်နဲ့အကျိုးအမြတ်လိုက်စားမှုကို ကလေးတွေအပေါ်မှာ တင်ထားပြီး ကလေးတွေကို ပြုစုပျိုးထောင်ခြင်း၊ ပညာပေးခြင်း ဖြစ်စဉ်တစ်လျှောက်လုံးမှာ ဒါက ပါနေတယ်ဆိုတာ ကျွန်မတွေ့ခဲ့ရတယ်။ ဒါက ကလေးတွေရဲ့ ကိုယ်ခန္ဓာနဲ့စိတ်ကို ပျက်စီးစေပြီး အနှစ်သာရအားဖြင့် ကလေးတွေကို မာရ်နတ်ရဲ့လက်ထဲကို တွန်းပို့နေတာပဲ။ ကျွန်မသားက ပူပင်သောကကင်းတဲ့ ကလေးဘဝမှာ ရှိခဲ့ပေမဲ့ ကျွန်မက သူ့ကို အသက် ခြောက်၊ ခုနစ်နှစ်အရွယ်ကတည်းက နာမည်ကြီးကစားသမားတစ်ယောက်ဖြစ်ဖို့၊ နာမည်ဂုဏ်သတင်းနဲ့ စည်းစိမ်ဥစ္စာကို လိုက်ခိုင်းခဲ့တယ်။ ဒါတွေက သူ့အသက်အရွယ်နဲ့ စိတ်ပိုင်းဆိုင်ရာ ခံနိုင်ရည်ထက် ကျော်လွန်နေခဲ့တယ်။ ဒါပေမဲ့ ကျွန်မက ဒီအတွေးအခေါ်တွေကို သူ့ထဲကို အတင်းသွတ်သွင်းခဲ့ပြီး သူပင်ပန်းနေချိန်၊ ဖျားနေချိန်မှာတောင် လေ့ကျင့်မှုဆက်လုပ်ဖို့ တောင်းဆိုခဲ့တယ်။ သားအတွက် ဘောလုံးဆိုတာက စိတ်ဝင်စားမှု၊ ဝါသနာဆိုတာထက် ပိုသွားခဲ့ပြီ၊ သူက ကျွန်မရဲ့ များလွန်းတဲ့ ဖိအားတွေအောက်မှာ ရှိနေခဲ့ရတယ်။ ကျွန်မက ကလေးကို အနိုင်အရှုံး၊ အောင်မြင်မှု၊ ကျရှုံးမှုကို ဂရုစိုက်ဖို့ ဖိအားပေးတယ်၊ ရွယ်တူတွေနဲ့ ယှဉ်ပြိုင်ဖို့ ဖိအားပေးတယ်၊ နည်းပြတွေများများ သတိထားမိအောင် ကြိုးစားလေ့ကျင့်ဖို့ ဖိအားပေးခဲ့တယ်။ အခုဆိုရင် ကျွန်မသားက ကစားပွဲနိုင်တဲ့အခါ ဒါမှမဟုတ် ဂုဏ်ပြုဆုတစ်ခုခုရတဲ့အခါတိုင်းမှာ ဘဝင်မြင့်တဲ့စိတ် ဖြစ်လာပြီး တခြားသူတွေ ပိုကောင်းအောင်လုပ်ဆောင်နိုင်တာ၊ အာရုံစိုက်ခံရတာတွေ့ရင် စိတ်ဓာတ်ကျပြီး မနာလိုဖြစ်တတ်လာတယ်။ ကျွန်မသားက အဲဒီအရွယ်မှာ ရှိသင့်တဲ့ အပြစ်ကင်းစင်မှုကို ဆုံးရှုံးသွားခဲ့ရတယ်၊ ဒါတွေအားလုံးက ကျွန်မရဲ့ဆန္ဒတွေကို သူ့အပေါ်မှာ တင်ပေးခဲ့တဲ့ အကျိုးဆက်တွေပဲ။ ဘုရားသခင်ကို နှစ်ပေါင်းများစွာ ယုံကြည်ခဲ့ပြီးတာတောင် နာမည်နဲ့အကျိုးအမြတ်က လူတွေကို ဘယ်လိုဒုက္ခပေးတယ်ဆိုတာ ကျွန်မ မမြင်နိုင်ခဲ့ဘူး။ ကျွန်မကလေးကိုတောင် နာမည်နဲ့အကျိုးအမြတ်ကို လိုက်စားဖို့ သင်ပေးခဲ့ပြီး အဲဒီဖြစ်စဉ်မှာ ကိုယ့်တာဝန်တွေကိုတောင် နှောင့်နှေးစေခဲ့တယ်။ ကျွန်မ ကိုယ့်ရဲ့ လုပ်သင့်တဲ့အလုပ်ကို တကယ် လျစ်လျူရှုခဲ့တာပဲ။ ကျွန်မ အရမ်းနောင်တရပြီး ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီး သမ္မာတရားကို နားမလည်ပါဘူး။ မိဘတစ်ယောက်အနေနဲ့လည်း စံနှုန်း မပြည့်မီပါဘူး။ သမီးရဲ့ကလေးကို ဘယ်လို သွန်သင်ပေးပြီး သူ့ရဲ့ စိတ်ဝင်စားမှုနဲ့ ဝါသနာတွေကို ဘယ်လို သဘောထားရမလဲ။ ကျေးဇူးပြုပြီး သမီးကို ဉာဏ်အလင်းပေး လမ်းညွှန်တော်မူပါ”လို့ပေါ့။

နောက်ပိုင်း ဘုရားနှုတ်ကပတ်တော်ထဲမှာ လက်တွေ့လုပ်ဆောင်ရမဲ့ လမ်းကြောင်းကို ကျွန်မတွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘများသည် မိမိတို့၏ သားသမီးများအပေါ် မျှော်လင့်ချက်များနှင့် တောင်းဆိုချက်အမျိုးမျိုးကို အတင်းအကျပ် သက်ရောက်စေသည့်အခါ ၎င်းတို့အပေါ် အလွန်အမင်း ပိုလျှံသော ဖိအားတစ်ခုကို သက်ရောက်စေခြင်းဖြစ်သည်၊ ဤသည်မှာ ၎င်းတို့၏ တာဝန်ဝတ္တရားများကို ဖြည့်ဆည်းနေခြင်း မဟုတ်ပေ။ သို့ဆိုလျှင် မိဘများ ဖြည့်ဆည်းသင့်သော တာဝန်ဝတ္တရားများမှာ အဘယ်နည်း။ အနည်းဆုံးတော့ ၎င်းတို့သည် မိမိတို့၏ သားသမီးများကို ရိုးသားသောသူများဖြစ်ရန်၊ ရိုးသားသောစကားကို ပြောဆိုရန်နှင့် အမှုအရာများကို ရိုးသားစွာ လုပ်ဆောင်ရန် သင်ကြားပေးသင့်သည့်အပြင် ၎င်းတို့ကို ကြင်နာတတ်သောစိတ်နှလုံးရှိသူများ ဖြစ်လာစေရန်နှင့် မကောင်းမှုများကို မပြုလုပ်ရန် သင်ကြားပေးကာ အပြုသဘောဆောင်သော လမ်းကြောင်းတစ်ခု၌ လမ်းညွှန်ပေးသင့်သည်။ ဤသည်တို့မှာ ၎င်းတို့၏ အခြေခံအကျဆုံးသော တာဝန်ဝတ္တရားများ ဖြစ်ကြသည်။ ထို့အပြင် ၎င်းတို့သည် မိမိတို့၏ သားသမီးများကို ၎င်းတို့၏ အစွမ်းအစနှင့် အခြေအနေများပေါ်မူတည်၍ လက်တွေ့ကျသော အသိပညာနှင့် ကျွမ်းကျင်မှုများကို လေ့လာရန် စသည်ဖြင့် လမ်းညွှန်ပေးသင့်သည်။ အကယ်၍ မိဘများသည် ဘုရားသခင်ကို ယုံကြည်ပြီး သမ္မာတရားကို နားလည်ပါက ၎င်းတို့သည် မိမိတို့၏ သားသမီးများကို ဘုရားသခင်၏ နှုတ်ကပတ်တော်များ ဖတ်ရှုစေပြီး သမ္မာတရားကို လက်ခံစေသင့်သည်၊ သို့မှသာ ၎င်းတို့သည် ဖန်ဆင်းရှင်ကို သိရှိလာမည်ဖြစ်ပြီး လူသားများကို ဘုရားသခင်က ဖန်ဆင်းခဲ့ကြောင်းနှင့် ဤစကြဝဠာတွင် ဘုရားသခင် တည်ရှိတော်မူကြောင်းကို နားလည်လာမည်ဖြစ်သည်။ ၎င်းတို့သည် မိမိတို့၏ သားသမီးများကို ဘုရားသခင်ထံ ဆုတောင်းရန်နှင့် ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်သင့်သည်၊ သို့မှသာ ၎င်းတို့သည် အချို့သော သမ္မာတရားများကို နားလည်နိုင်မည်ဖြစ်ပြီး ကြီးပြင်းလာပြီးနောက်တွင် ဘုရားသခင်ကို ယုံကြည်နိုင်မည်ဖြစ်ကာ ဘုရားသခင်နောက်လိုက်နိုင်မည်ဖြစ်ပြီး လောကီရေးရာ ခေတ်ရေစီးကြောင်းများနောက် လိုက်ခြင်း၊ အမျိုးမျိုးသော ရှုပ်ထွေးသည့် လူအချင်းချင်း ဆက်ဆံရေးများအတွင်း ပိတ်မိနေခြင်းနှင့် ဤလောက၏ အမျိုးမျိုးသော ဆိုးယုတ်သည့် ခေတ်ရေစီးကြောင်းများ၏ သွေးဆောင်ဖြားယောင်းခြင်း၊ ဖောက်ပြန်ပျက်စီးစေခြင်းနှင့် နင်းခြေဖျက်ဆီးခြင်းတို့ကို ခံရမည့်အစား ဖန်ဆင်းခံတစ်ဦး၏ တာဝန်ကို ထမ်းဆောင်နိုင်မည် ဖြစ်သည်။ ဤသည်တို့မှာ မိဘများ ဖြည့်ဆည်းသင့်သော တာဝန်ဝတ္တရားများ အမှန်တကယ်ပင် ဖြစ်ကြသည်။ ၎င်းတို့ ဖြည့်ဆည်းသင့်သော တာဝန်ဝတ္တရားများမှာ မိဘများ၏ အခန်းကဏ္ဍ၌ မိမိတို့၏ သားသမီးများ အရွယ်မရောက်မီ ၎င်းတို့အား အပြုသဘောဆောင်သော လမ်းညွှန်မှုနှင့် သင့်လျော်သော အကူအညီများ ပေးရန်အပြင် နေ့စဉ်သုံးလိုအပ်ချက်များနှင့်ပတ်သက်၍ ၎င်းတို့၏ ရုပ်ပိုင်းဆိုင်ရာ အသက်တာများတွင် ၎င်းတို့ကို အချိန်မီ ဂရုစိုက်စောင့်ရှောက်ရန် ဖြစ်သည်။ အကယ်၍ ၎င်းတို့၏ သားသမီးများ ဖျားနာပါက မိဘများသည် လိုအပ်သည့်အခါတိုင်း ၎င်းတို့ကို ဆေးကုသမှု ခံယူစေသင့်သည်၊ ၎င်းတို့သည် မိမိတို့၏ သားသမီးများ၏ ကျောင်းစာများ နောက်ကျမည်ကို စိုးရိမ်သည့်အတွက် ၎င်းတို့ကို ကျောင်းဆက်တက်စေပြီး ဆေးကုသမှုကို လျစ်လျူရှုခြင်း မပြုသင့်ပေ။ ၎င်းတို့၏ သားသမီးများ ပြန်လည်ကျန်းမာလာစေရန် အနားယူရန် လိုအပ်သည့်အခါ ၎င်းတို့ကို အနားယူခွင့်ပြုရမည်ဖြစ်ပြီး အနားယူရန် လိုအပ်သည့်အခါ အနားယူခွင့်ပြုရမည် ဖြစ်သည်။ ၎င်းတို့၏ သားသမီးများ၏ ကျန်းမာရေးကို သေချာစေခြင်းသည် မဖြစ်မနေလုပ်ဆောင်ရမည့်အရာ ဖြစ်သည်၊ အကယ်၍ သားသမီးများသည် ၎င်းတို့၏ ကျောင်းစာများတွင် နောက်ကျကျန်ရစ်ပါက မိဘများသည် နောက်ပိုင်းတွင် ယင်းကို ပြန်လည်ကာမိစေရန် နည်းလမ်းတစ်ခု ရှာဖွေနိုင်သည်။ ဤသည်တို့မှာ မိဘများ ဖြည့်ဆည်းသင့်သော တာဝန်ဝတ္တရားများ ဖြစ်ကြသည်။ တစ်ဖက်တွင် ၎င်းတို့သည် မိမိတို့၏ သားသမီးများကို ခိုင်မာသော အသိပညာများ ရရှိစေရန် ကူညီရမည်၊ အခြားတစ်ဖက်တွင် ၎င်းတို့သည် မိမိတို့၏ သားသမီးများကို လမ်းမှန်ပေါ် လျှောက်လှမ်းနိုင်စေရန် လမ်းညွှန်ပြီး ပညာပေးရမည်ဖြစ်ကာ ၎င်းတို့သည် လူ့အဖွဲ့အစည်း၏ မကောင်းသော လားရာများနှင့် ဆိုးယုတ်သော အလေ့အကျင့်များ၏ လွှမ်းမိုးခြင်းကို မခံရစေရန် ၎င်းတို့၏ စိတ်ပိုင်းဆိုင်ရာ ကျန်းမာရေးကို သေချာစေရမည်။ တစ်ချိန်တည်းမှာပင် ၎င်းတို့သည် မိမိတို့၏ သားသမီးများကို ၎င်းတို့၏ ရုပ်ပိုင်းဆိုင်ရာ ကျန်းမာရေးကို သေချာစေရန်အလို့ငှာ သင့်လျော်သော လေ့ကျင့်ခန်းများကို အလေးထားလုပ်ဆောင်စေရမည်။ ဤသည်တို့မှာ မိဘများက မိမိတို့၏ သားသမီးများအပေါ် မည်သည့် လက်တွေ့မကျသော မျှော်လင့်ချက်များ သို့မဟုတ် တောင်းဆိုချက်များကိုမဆို အတင်းအကျပ် သက်ရောက်စေမည့်အစား လုပ်ဆောင်သင့်သော အမှုအရာများ ဖြစ်ကြသည်။ မိဘများသည် မိမိတို့၏ သားသမီးများ ၎င်းတို့၏ ဝိညာဉ်အတွက် လိုအပ်သော အမှုအရာများနှင့် ၎င်းတို့၏ ရုပ်ပိုင်းဆိုင်ရာ အသက်တာများတွင် လိုအပ်သော အမှုအရာများ နှစ်မျိုးစလုံးနှင့်ပတ်သက်၍ မိမိတို့၏ တာဝန်ဝတ္တရားများကို ဖြည့်ဆည်းရမည်။ ၎င်းတို့သည် အနွေးဓာတ်ရှိသော အစားအစာများကို စားသင့်ပြီး အအေးစာများကို မစားသင့်ကြောင်း၊ ရာသီဥတု အေးသည့်အခါ အအေးမိခြင်း သို့မဟုတ် တုပ်ကွေးမိခြင်းကို ရှောင်ရှားရန် အနွေးထည်များ ဝတ်ဆင်သင့်ကြောင်းကဲ့သို့သော အချို့သော သာမန်အသိပညာများကို ၎င်းတို့အား ပြောပြသင့်ပြီး မိမိတို့၏ ကိုယ်ပိုင်ကျန်းမာရေးကို ဂရုစိုက်တတ်စေရန် ကူညီပေးသင့်သည်။ ထို့အပြင် ၎င်းတို့၏ သားသမီးများ၏ နုနယ်သောစိတ်ထဲတွင် ၎င်းတို့၏ အနာဂတ်များနှင့်ပတ်သက်၍ ကလေးဆန်ပြီး မရင့်ကျက်သော အတွေးအခေါ်အချို့ သို့မဟုတ် အစွန်းရောက်သော အတွေးအခေါ်အချို့ ပေါ်ပေါက်လာသည့်အခါ မိဘများသည် ဤအရာကို ရှာဖွေတွေ့ရှိသည်နှင့်တစ်ပြိုင်နက် ၎င်းတို့အား မှန်ကန်သော လမ်းညွှန်မှု ပေးရမည်ဖြစ်ပြီး ထိုကလေးဆန်သော စိတ်ကူးယဉ်မှုများနှင့် အစွန်းရောက်သော အမှုအရာများကို ပြုပြင်ပေးရမည်၊ သို့မှသာ ၎င်းတို့၏ သားသမီးများသည် ဘဝ၏ လမ်းမှန်ပေါ်သို့ စတင်လျှောက်လှမ်းနိုင်မည် ဖြစ်သည်။ ဤသည်မှာ မိဘများ၏ တာဝန်ကို ဖြည့်ဆည်းနေခြင်းဖြစ်သည်။ တစ်ဖက်တွင် မိဘ၏ တာဝန်ကို ဖြည့်ဆည်းခြင်းသည် မိမိတို့၏သားသမီးကို ဂရုစိုက်ခြင်းဖြစ်ပြီး အခြားတစ်ဖက်တွင် မိမိတို့၏သားသမီးကို လမ်းညွှန်အကြံပြုခြင်းနှင့် ပြုပြင်ပေးခြင်း၊ မှန်ကန်သော အတွေးများ၊ အမြင်များနှင့်ပတ်သက်ပြီး ၎င်းတို့အား လမ်းပြပေးခြင်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) မိဘတွေက သူတို့ရဲ့ ငယ်ရွယ်တဲ့ ကလေးတွေအပေါ် မှာရှိတဲ့ တာဝန်က တစ်ဖက်မှာ သူတို့ရဲ့ ရုပ်ပိုင်းဆိုင်ရာ လိုအပ်ချက်တွေကို ဂရုစိုက်ပေးပြီး သူတို့ ကျန်းကျန်းမာမာ ကြီးပြင်းဖို့ သေချာအောင်လုပ်တာဖြစ်ပြီး နောက်တစ်ဖက်မှာတော့ ကလေးတွေနဲ့ ပိုပြီးပြောဆိုဆက်ဆံပေးတာ၊ သူတို့ရဲ့ စိတ်ပိုင်းဆိုင်ရာ ပြဿနာတွေကို အချိန်မီ တိုင်ပင်ဆွေးနွေးပြီး ဖြေရှင်းပေးတာတွေ ပါဝင်မှန်း ဘုရားနှုတ်ကပတ်တော်တွေကနေ ကျွန်မ မြင်ခဲ့ရတယ်။ ဒီထက်ပိုကောင်းတာကတော့ ကလေးတွေကို ဘုရားသခင်ရှေ့မှောက်ကို ခေါ်ဆောင်လာဖို့ပဲ။ ဘုရားနှုတ်ကပတ်တော်တွေက လူတွေတကယ်လိုအပ်တဲ့အရာတွေပဲ။ ကိုယ်တော်က ကျွန်မတို့ကို လူ့ကျင့်ဝတ်ကို ဘယ်လိုကျင့်သုံးရမလဲ၊ ကိုယ့်သားသမီးတွေကို ဘယ်လိုဆက်ဆံရမလဲဆိုတာ လက်တွေ့ကျကျ သင်ပေးနေတယ်။ ကျွန်မ မိဘတစ်ယောက်ဖြစ်လာတာ နှစ်ပေါင်းများစွာကြာခဲ့ပြီ၊ ကျွန်မကလေးအတွက် အကောင်းဆုံးကို လုပ်ပေးဖို့ဆိုတာ တကယ်တမ်း ဘာကိုဆိုလိုမှန်း ကျွန်မ မသိခဲ့ဘူး။ အခုချိန်မှာတော့ ဘုရားနှုတ်ကပတ်တော်အတိုင်း လိုက်နာမှသာ မိဘတစ်ယောက်ရဲ့တာဝန်ကို အမှန်တကယ် ဖြည့်ဆည်းနိုင်မယ်၊ ပြီးတော့ ဒါက ကလေးကို ကျန်းကျန်းမာမာ ကြီးပြင်းစေနိုင်တယ်ဆိုတာ ကျွန်မ သဘောပေါက်ခ့တယ်။ ဒီအရာတွေကို သဘောပေါက်သွားတဲ့အခါ၊ ကျွန်မကလေးကို လေ့ကျင့်ခန်းတွေနဲ့ ပြိုင်ပွဲအမျိုးမျိုးမှာ ပါဝင်ဖို့ အတင်းအကျပ်မခိုင်းတော့ဘဲ သူ့ရဲ့ဆန္ဒကိုပဲ လေးစားပေးလိုက်တယ်။ တစ်ချိန်တည်းမှာပဲ သူ့ကို စကားပြောခဲ့တယ်၊ “သားကို နာမည်ကြီးကစားသမားဖြစ်အောင်လုပ်ဖို့ အမေတို့ မကြိုးစားတော့ဘူး။ သား ဘောလုံးကစားရတာကြိုက်တယ်ဆိုရင် ပျော်အောင်ကစားဖို့ကိုပဲ အာရုံစိုက်ပါ”လို့ပေါ့။ သူ ဒီလိုကြားလိုက်ရတော့ အံ့ဩသွားသလို ပျော်လည်းပျော်သွားတယ်။ ကျွန်မလည်း အများကြီး စိတ်အေးလက်အေးဖြစ်သွားတယ်။ အဲဒီနောက်ပိုင်း သားက လေ့ကျင့်ရေး ဒါမှမဟုတ် ပြိုင်ပွဲတွေသွားတဲ့အခါ ကျွန်မ သူ့ဘာသာသူ ရင်ဆိုင်စေခဲ့တယ်။ ကျွန်မကတော့ စိတ်ကိုတည်ငြိမ်အောင်ထားပြီး ကိုယ့်တာဝန်ကိုပဲ အာရုံစိုက်ခဲ့တယ်၊ အဲဒီကိစ္စတွေကို စိတ်ပူမနေတော့ဘူး။ ၂၀၂၄ ခုနှစ်၊ မေလမှာ သား မူလတန်းကျောင်းပြီးခါနီးအချိန်မှာ ပြိုင်ပွဲတစ်ခုရှိခဲ့တယ်။ ပြိုင်ဘက်အသင်းတွေက အားကောင်းတာကိုတွေ့တော့ ပြိုင်ဆိုင်မှုပြင်းထန်မှာစိုးလို့ သူ့ကို မပါဝင်ဖို့ ကျွန်မ အကြံပြုခဲ့တယ်။ ဒါပေမဲ့ သားက သွားဖို့ကိုပဲ တင်းခံနေခဲ့တယ်။ နောက်ဆုံးတော့ သူ့အသင်းဖော်တွေရဲ့ အမှားကြောင့် နှစ်ဂိုးရှုံးသွားပြီး နောက်ဆုံး ပင်နယ်တီကန်သွင်းတဲ့အပိုင်းမှာလည်း သားက စိတ်လှုပ်ရှားလို့ ဂိုးပေါက်လွဲသွားခဲ့တယ်။ သူ နည်းနည်းစိတ်မကောင်းဖြစ်ပြီး နောင်တရနေခဲ့ပေမဲ့ ကျွန်မက သူ့ကို စိတ်ရှည်ရှည်နဲ့ အကြံပေးလမ်းညွှန်ခဲ့ပြီး ဒီကိစ္စကို တည်တည်ငြိမ်ငြိမ်နဲ့ ရင်ဆိုင်ဖို့ အားပေးခဲ့တယ်။ ဒါကိုကြားပြီးနောက်မှာ သားက အများကြီး စိတ်သက်သာရာရသွားတယ်။ ပုံမှန်အားဖြင့်လည်း ကျွန်မသားကို ဘုရားသခင်ရဲ့ အမှုတော်အကြောင်း ကျွန်မ သက်သေခံလေ့ရှိတယ်။ လူကို ဘုရားသခင်က ဘယ်လိုဖန်ဆင်းခဲ့တယ်၊ စာတန်က လူတွေကို ဘယ်လိုဖောက်ပြန်ပျက်စီးစေတယ်ဆိုတာကို ပြောပြတယ်။ သားက အရမ်းစိတ်ဝင်စားပြီး နားလည်နိုင်ခဲ့တယ်။ အခက်အခဲတွေ ရင်ဆိုင်ရတဲ့အခါ ဘုရားကို အားကိုးဖို့၊ ပြီးတော့ သူ့ရဲ့ စကားနဲ့ လုပ်ရပ်တွေမှာ ရိုးသားပြီး မလိမ်ဖို့၊ မလှည့်ဖြားဖို့၊ မကောင်းတာတွေ မလုပ်ဖို့ဆိုတာတွေကိုလည်း ကျွန်မကလေးကို ကျွန်မ မကြာခဏ သွန်သင်ပေးခဲ့တယ်။

ကျော်ကြားမှုနဲ့အကျိုးအမြတ်ကို လိုချင်တဲ့စိတ်က ကျွန်မစိတ်နှလုံးထဲမှာ ရံဖန်ရံခါ လှုံ့ဆော်နေတုန်းပဲ၊ အထူးသဖြင့် တခြားသူတွေရဲ့ကလေးတွေက သူတို့ရဲ့ စိတ်ဝင်စားမှု၊ ဝါသနာတစ်ခုခုမှာ အောင်မြင်မှုရနေတာကို မြင်ရတဲ့အခါ ကိုယ်ဘာသာ နေမထိထိုင်မထိဖြစ်တာကို တွေ့ရတယ်။ ဒါပေမဲ့ ကျွန်မရဲ့ဆန္ဒတွေကိုတော့ ကလေးအပေါ်မှာ အတင်းအကျပ် မတင်ပေးတော့ဘူး။ တစ်ညနေမှာ ဘုရားနှုတ်ကပတ်တော်တစ်ပိုဒ်ကို အမှတ်မထင် ကျွန်မတွေ့လိုက်တယ်။ အဲဒါက ကျွန်မနဲ့သားနှစ်ယောက်လုံးအတွက် လိုအပ်တဲ့အရာဖြစ်လို့ သူ့ကိုခေါ်ပြီး ဒီနှုတ်ကပတ်တော်ကို အတူတူဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်က သင့်အား စိတ်ဝင်စားမှု၊ ဝါသနာ သို့မဟုတ် အားသာချက်တစ်ခုခုကို ပေးအပ်ခြင်းက ဘုရားသခင်သည် သင့်အား သင်၏ စိတ်ဝင်စားမှု၊ ဝါသနာ သို့မဟုတ် အားသာချက်နှင့်ဆက်စပ်သော တာဝန် သို့မဟုတ် အလုပ်တစ်ခုခုကို လုပ်ဆောင်စေရမည်ဟု မဆိုလိုပေ။ အချို့သောလူများက ‘ကျွန်ုပ်သည် ဤနယ်ပယ်တွင် တာဝန်တစ်ခုကို ထမ်းဆောင်ရန် သို့မဟုတ် ဤအရာနှင့် ဆက်စပ်သည့်အလုပ်တွင် ပါဝင်ရန် စေခိုင်းခြင်း မခံရသည့်အတွက်၊ ကျွန်ုပ်အား အဘယ်ကြောင့် ထိုသို့သော စိတ်ဝင်စားမှု၊ ဝါသနာ သို့မဟုတ် အစွမ်းအစကို ပေးအပ်ထားခဲ့သနည်း’ဟု ဆိုကြသည်။ ဘုရားသခင်သည် လူတစ်ဦးစီ၏ အမျိုးမျိုးသော အခြေအနေများကို အခြေခံ၍ လူအများစုအား အချို့သော စိတ်ဝင်စားမှုများနှင့် ဝါသနာများကို ပေးအပ်ပြီးဖြစ်သည်။ ထည့်သွင်းစဉ်းစားထားသည့် များစွာသောအရာများ ရှိသည်မှာ အမှန်ပင်ဖြစ်သည်။ တစ်ချက်အနေဖြင့်၊ ယင်းမှာ လူတို့၏ စားဝတ်နေရေးနှင့် ရှင်သန်မှုအတွက် ဖြစ်သည်။ နောက်တစ်ချက်အနေဖြင့်၊ ယင်းမှာ လူတို့၏ ဘဝများကို တန်ဖိုးတက်စေရန် ဖြစ်သည်။ တစ်ခါတစ်ရံတွင်၊ လူတစ်ဦး၏ ဘဝသည် ဖျော်ဖြေရေးနှင့် အပျော်အပျက်အတွက်ဖြစ်စေ သို့မဟုတ် အချို့သော သင့်တော်သည့် အလုပ်တာဝန်များတွင် ပါဝင်ပြီး ထိုသို့ဖြင့် ၎င်းတို့၏ လူ့ဘဝကို စိတ်ချမ်းသာစေရန်ဖြစ်စေ အချို့သော စိတ်ဝင်စားမှုများနှင့် ဝါသနာများကို လိုအပ်ပေသည်။ မည်သည့်ရှုထောင့်မှ ကြည့်သည်ဖြစ်စေ ဘုရားသခင်၏ ပေးအပ်ခြင်းနောက်ကွယ်တွင် အကြောင်းပြချက် ရှိသည်မှာ အမှန်ပင်ဖြစ်ပြီး ဘုရားသခင်၌ မပေးအပ်ခြင်းအတွက် သူ၏ အကြောင်းပြချက်များနှင့် အခြေခံအကြောင်းရင်းများလည်း ရှိပေသည်။ သင်၏ လူသားဘဝ သို့မဟုတ် သင်၏ ရှင်သန်မှုသည် ဘုရားသခင်က သင့်အား စိတ်ဝင်စားမှုများ၊ ဝါသနာများနှင့် အားသာချက်များကို ပေးအပ်ရန် မလိုအပ်ခြင်း ဖြစ်ကောင်းဖြစ်နိုင်သည့်အပြင် သင်၏ အသက်မွေးဝမ်းကျောင်းမှုကို သင် ထိန်းသိမ်းနိုင်ခြင်း သို့မဟုတ် သင်၏ လူသားဘဝကို တန်ဖိုးတက်စေပြီး အခြားသောနည်းလမ်းမှတစ်ဆင့် စိတ်ချမ်းသာစေနိုင်ခြင်း ဖြစ်ကောင်းဖြစ်နိုင်သည်။ တိုတိုပြောရလျှင် ဘုရားသခင်သည် လူတို့အား စိတ်ဝင်စားမှုများ၊ ဝါသနာများနှင့် အားသာချက်များကို ပေးအပ်ပြီးသည်ဖြစ်စေ မပေးအပ်သေးသည်ဖြစ်စေ၊ ဤသည်မှာ လူတို့ကိုယ်တိုင်နှင့်ပတ်သက်သည့် ပြဿနာတစ်ခု မဟုတ်ပေ။ တစ်စုံတစ်ဦးတွင် အားသာချက်များ မရှိလျှင်ပင် ဤသည်မှာ ၎င်းတို့၏ လူ့သဘာဝ ချွတ်ယွင်းချက်တစ်ခု မဟုတ်ပေ။ လူတို့သည် ဤအရာကို မှန်ကန်စွာ သဘောပေါက်နားလည်သင့်ပြီး မှန်ကန်စွာ သဘောထားသင့်သည်။ အကယ်၍ လူတစ်ဦးသည် အချို့သော စိတ်ဝင်စားမှုများ၊ ဝါသနာများနှင့် အားသာချက်များကို ပိုင်ဆိုင်ပါက ၎င်းတို့သည် ယင်းတို့ကို တန်ဖိုးထားသင့်ပြီး မှန်ကန်စွာ အသုံးချသင့်သည်။ အကယ်၍ ၎င်းတို့၌ ထိုအရာများ မရှိပါက ညည်းညူခြင်း မပြုသင့်ပေ။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၂)) ဘုရားနှုတ်ကပတ်တော်ထဲမှာ ဘုရားသခင်က လူတွေကို စိတ်ဝင်စားမှုနဲ့ ဝါသနာတွေပေးထားတယ်၊ တစ်ဖက်မှာတော့ ဒါက လူ့ဘဝကို ပိုပြီးပြည့်စုံစေတယ်၊ နောက်တစ်ဖက်မှာတော့ လူတွေက ဒါကိုအသုံးပြုပြီး အသက်မွေးဝမ်းကျောင်းပြုခွင့်ပေးဖို့ ဖြစ်တယ်ဆိုတာ ကျွန်မတွေ့ခဲ့ရတယ်။ ဒါပေမဲ့ အဆုံးမှာ ကိုယ့်ရဲ့စိတ်ဝင်စားမှု၊ ဝါသနာနဲ့ဆိုင်တဲ့နယ်ပယ်မှာ အလုပ်လုပ်နိုင်မလားဆိုတာကတော့ ဘုရားသခင်ရဲ့ ကြိုတင်ခွဲခန့်မှတ်သားမှုအပေါ်မှာ မူတည်တယ်။ စိတ်ဝင်စားမှုနဲ့ ဝါသနာတွေကို ဘယ်လိုသဘောထားရမယ်ဆိုတာနဲ့ပတ်သက်လို့ ကျွန်မရဲ့နားလည်မှုကို သားနဲ့အတူ မိတ်သဟာယဖွဲ့ခဲ့တယ်။ သားက “ဘုရားသခင်က သားကို ဘောလုံးကစားတာကို နှစ်သက်ခွင့်ပေးတဲ့အတွက် ကျေးဇူးတင်ပါတယ်။ ဘောလုံးက သားကို ပျော်ရွှင်မှုတွေအများကြီးပေးတယ်၊ ဒါပေမဲ့ အနာဂတ်မှာ ဘောလုံးနဲ့ပတ်သက်တဲ့အလုပ်ကို လုပ်နိုင်မလား၊ ဘာနဲ့အသက်မွေးဝမ်းကျောင်းပြုမလဲဆိုတာကတော့ ဘုရားသခင်ရဲ့ အမိန့်နဲ့ ပြဋ္ဌာန်းမှုအပေါ် မှာပဲ မူတည်တာပဲ”လို့ ပြောတယ်။ ကျွန်မက “ဒါမှန်တယ်။ ဘုရားသခင်ရဲ့ နှုတ်ကပတ်တော်တွေကပဲ သမ္မာတရားဖြစ်ပြီး ဒီကိစ္စနဲ့ပတ်သက်ပြီး အမေတို့ ဒီလိုပဲ နားလည်သဘောပေါက်သင့်တယ်”လို့ ပြောလိုက်တယ်။ ဘုရားသခင်ကို ယုံကြည်ရတာ တကယ်ကို ကောင်းမြတ်တယ်လို့ ကျွန်မ ခံစားမိတယ်။ ဘုရားသခင်ရဲ့ နှုတ်ကပတ်တော်တွေက သမ္မာတရားဖြစ်ပြီး အရာအားလုံးမှာ လက်တွေ့လုပ်ဆောင်ရမဲ့ စည်းမျဉ်းတွေကို ပေးတယ်။ ကျွန်မတို့ကို လိုက်လျှောက်ရမဲ့ လမ်းကြောင်းတစ်ခု ပေးတယ်။ ပြီးတော့ ကျွန်မတို့ရဲ့ စိတ်နှလုံးတွေကို လွတ်လပ်ခြင်းနဲ့ လွတ်မြောက်ခြင်းကို ပေးသနားတယ်။


၄၂။ ကျွန်တော် ကိုယ့်တာဝန်ကို မှန်မှန်ကန်ကန် သဘောထားတတ်လာပြီ

တယ်ရီ၊ အီတလီနိုင်ငံ

၂၀၂၄ ခုနှစ်မှာ၊ ခေါင်းဆောင်က ကျွန်တော့်ကို အတွေ့အကြုံဆိုင်ရာ သက်သေခံချက် ဗီဒီယိုတွေမှာ သရုပ်ဆောင်ဖို့ စီစဉ်ပေးခဲ့တယ်။ ဘုရားသခင်ရဲ့ အမှုတော် နောက်ဆုံးအဆင့်မှာ ဒီလောက်အရေးကြီးတဲ့ တာဝန်ကို ထမ်းဆောင်နိုင်ခွင့်ရတဲ့အတွက် ကျွန်တော် အရမ်းပျော်ခဲ့ပြီး၊ ဘုရားသခင်ရဲ့ ချစ်ခြင်းမေတ္တာကို ပြန်ပေးဆပ်ဖို့ ကိုယ့်တာဝန်ကို ကောင်းကောင်းလုပ်မယ်လို့ ဆုံးဖြတ်ခဲ့တာပေါ့။ အစပိုင်းမှာတော့ ကျွန်တော်က နောက်ခံသရုပ်ဆောင်အနေနဲ့ပဲ ပါဝင်ခဲ့ပေမဲ့ နောက်ပိုင်းကျတော့ အတွေ့အကြုံဆိုင်ရာ သက်သေခံချက်တွေကို ဝေမျှရတဲ့ အဓိကဇာတ်ဆောင်အနေနဲ့လည်း သရုပ်ဆောင်ခွင့် ရခဲ့တယ်။ ကျွန်တော့်ထက် အားသာချက်ရှိတဲ့ သရုပ်ဆောင်တွေ အဖွဲ့ထဲ ရောက်လာကြတော့ ကျွန်တော် အဓိကဇာတ်ဆောင် လုပ်ရတာ ပိုပိုပြီး နည်းလာတာကို တွေ့လိုက်ရတယ်။ တစ်ခါတုန်းက အတွေ့အကြုံဆိုင်ရာ သက်သေခံချက် ဗီဒီယိုတစ်ခုမှာ အစက ကျွန်တော့်ကို အဓိကဇာတ်ဆောင်လုပ်ဖို့ စီစဉ်ထားပေမဲ့ နောက်ပိုင်းမှာ ညီအစ်ကိုအဲလ်ဘတ်ကို အဲဒီနေရာ ပေးလိုက်တယ်။ အဲဒီအချိန်မှာ အကျပ်အတည်းဖြစ်တဲ့စိတ်က လူကို လွှမ်းမိုးသွားတယ်။ သရုပ်ဆောင်တဲ့နေရာမှာ ကျွန်တော်က တခြားလူတွေလောက် မတော်မှန်းသိတော့ ခေါင်းဆောင်က တဖြည်းဖြည်းနဲ့ ကျွန်တော့်ကို သရုပ်ဆောင်အနေနဲ့ လုံးဝ မသုံးတော့မှာကို စိုးရိမ်မိတယ်။ အဲဒီအခါကျရင် ကျွန်တော် ဘာလုပ်ရမလဲ။ လူတိုင်းက ကျွန်တော့်ကို ဘယ်လိုမြင်ကြမလဲပေါ့။ အဲဒီနောက် ရိုက်ကူးရေးဇယားကို ကျွန်တော် နောက်ထပ် နှစ်ခါသုံးခါ သွားကြည့်မိပေမဲ့ အဲဒီဇာတ်ညွှန်းရဲ့ နောက်မှာ ညီအစ်ကိုအဲလ်ဘတ်နာမည်ကိုပဲ ရေးထားတုန်းဆိုတာ တွေ့လိုက်ရတယ်။ ကျွန်တော် နည်းနည်း စိတ်ပျက်မိပေမဲ့ ခဏပါပဲ။ အောက်တိုဘာလမှာ ခေါင်းဆောင်က ကျွန်တော့်ကို သရုပ်ဆောင်တာဝန်အပြင် မီးဖိုချောင်မှာ ထမင်းချက်ကူဖို့ စီစဉ်ပေးတယ်။ အဲဒီတုန်းကတော့ ဒီစီစဉ်မှုက တော်တော်ကောင်းတယ်၊ တာဝန်ပိုလုပ်ရတာပေါ့လို့ တွေးမိသား။ ဒါပေမဲ့ ကျွန်တော် တကယ်တမ်း မီးဖိုချောင်ကို ရောက်သွားပြီး အေပရွန်ဝတ်ပြီး စဟင်းချက်တဲ့အခါမှာ နည်းနည်း စိတ်အချဉ်ပေါက်သွားတယ်။ ကျွန်တော် ကိုယ့်ဘာသာကိုယ် တွေးမိတယ်၊ “ဒီနှစ်တွေအတွင်း ငါက သရုပ်ဆောင်တာဝန်ကိုပဲ အမြဲ အဓိက လုပ်လာခဲ့တာ။ ရုပ်ရှင်တွေမှာ အဓိကဇာတ်ဆောင် မလုပ်ဖူးပေမဲ့ ရုပ်ရှင်တော်တော်များများမှာ ပါဝင်ခဲ့ဖူးတော့ ဝါရင့်သရုပ်ဆောင်တစ်ယောက်လို့ သတ်မှတ်နိုင်တာပဲ။ ဘယ်သွားသွား ညီအစ်ကိုမောင်နှမတွေက ငါ့ကို မှတ်မိကြတယ်။ ဒါပေမဲ့ အခု ငါ့ကို ကြည့်ဦး။ ထမင်းချက် ဖြစ်သွားပြီ။ ထမင်းချက်တာကလည်း တာဝန်တစ်ခုဖြစ်တုန်းပဲ ဆိုပေမဲ့ အရမ်း အရေးမပါသလို ခံစားရတယ်။ ဒါက သူများတွေရဲ့ လေးစားမှု၊ အထင်ကြီးမှုကို ရနိုင်တဲ့အရာ မဟုတ်ဘူးလေ” လို့ပေါ့။ နောက်ပိုင်းကျတော့ အဖွဲ့ထဲက အမှုဆောင်တချို့ အပြင်ထွက်ပြီး ကိစ္စတွေ လုပ်ရတာမျိုး ခဏခဏ ရှိတယ်။ ရိုက်ကွင်းပြင်ဆင်ရေး တာဝန်ခံညီအစ်ကို မရှိတဲ့အခါ ခေါင်းဆောင်က ကျွန်တော့်ကို ရိုက်ကွင်းပြင်ခိုင်းတယ်။ ဇာတ်ဝင်ပစ္စည်း တာဝန်ခံညီအစ်မ မရှိတဲ့အခါကျရင်လည်း ခေါင်းဆောင်က ကျွန်တော့်ကို ပစ္စည်းတွေ ပြင်ဆင်ခိုင်းတာပဲ။ ကျွန်တော် ပိုပြီးတော့တောင် စိတ်ဓာတ်ကျမိတာပေါ့။ “လူလိုတဲ့နေရာတိုင်း ငါ့ကိုပဲ လွှတ်နေတာပဲ။ အဲဒါဆို ငါက ဘာဖြစ်သွားပြီလဲ။ ငါ့ကို လူစားထိုးအနေနဲ့ပဲ လူတိုင်းက ထင်လာကြတော့မှာလား” ပေါ့။

တစ်ခါတုန်းက ကျွန်တော်တို့ သရုပ်ဆောင်တွေ အတူတူ အလုပ်ပိုင်း လေ့လာကြရင်း စကားပြောခန်း တစ်ခုကို အလှည့်ကျ လေ့ကျင့်ကြတယ်။ ကျွန်တော် တကယ် စိတ်လှုပ်ရှားပြီး ကိုယ်လုပ်တာ မကောင်းလို့ အရှက်ကွဲမှာ စိုးရိမ်ခဲ့တယ်။ နောက်ဆုံးတော့ ကျွန်တော် ကြောက်တဲ့အတိုင်းပဲ၊ ကျွန်တော်ပြောတာ အားလုံးထဲမှာ အဆိုးဆုံး ဖြစ်ခဲ့တယ်။ ကျွန်တော် စိတ်ထဲမှာ ညည်းညူမိတယ်၊ “အစကတည်းက ငါ့အရည်အချင်းက ညံ့ပါတယ်ဆိုမှ အခုဆို တစ်နေကုန် ထမင်းချက်လိုက်၊ ရိုက်ကွင်းပြင်လိုက်နဲ့ အချိန်ကုန်ပြီး လေ့ကျင့်ချိန်ကို မရှိဘူး။ ငါ့ရဲ့ သရုပ်ဆောင်စွမ်းရည်တွေက ပိုပြီးတော့တောင် ဆိုးလာမှာ မဟုတ်ဘူးလား” လို့ပေါ့။ ကိုယ့်ကိုယ်ကိုယ် သတိမထားမိဘဲ ကျွန်တော် နည်းနည်း စိတ်မချမ်းမသာဖြစ်လာတယ်။ နေ့လည်တိုင်းမှာ တခြားသရုပ်ဆောင်တွေက အတူတူ အကလေ့ကျင့်ကြတယ်။ သူတို့တွေ ပျော်ပျော်ရွှင်ရွှင် ကနေကြတာကို မြင်ရပြီး ကျွန်တော်ကတော့ မီးဖိုချောင်ထဲမှာ ထမင်းချက်ရင်း သောင်တင်နေရတော့ လူက ပိုပြီးတော့တောင် မွန်းကြပ်လာတယ်။ အနေရခက်တာမျိုး မဖြစ်ရအောင် သူတို့ကို ရှောင်ပဲ ရှောင်နေချင်ခဲ့တယ်။ နိုဝင်ဘာလမှာ ကျွန်တော်တို့ ရိုက်ကွင်းအသစ်တစ်ခုကို ပြောင်းကြတော့ ခေါင်းဆောင်က ကျွန်တော့်ကို ရိုက်ကွင်း အရင်သွားပြင်ဆင်ခိုင်းပြီး နောက်ပိုင်း အဖွဲ့ထဲက အထွေထွေကိစ္စတွေကိုလည်း တာဝန်ယူရမယ်လို့ ပြောတယ်။ လူတိုင်းက နေ့တိုင်း အတွေ့အကြုံဆိုင်ရာ သက်သေခံချက် ဗီဒီယိုတွေ ရိုက်ဖို့ အသည်းအသန် လုပ်နေကြတာကို မြင်ရပြီး ကျွန်တော်ကတော့ ဒီလို တောက်တိုမည်ရ အလုပ်တွေနဲ့ပဲ သောင်တင်နေတော့ ကျွန်တော် တွေးမိတယ်၊ “ငါ့အစွမ်းက ညံ့လို့ သရုပ်ဆောင် မလုပ်နိုင်ဘူး၊ ပျိုးထောင်ဖို့ မတန်ဘူးလို့ လူတိုင်း ထင်နေကြတာ နေမှာ။ အဲဒါကြောင့် ခေါင်းဆောင်က ငါ့ကို ဒီလို အထွေထွေအလုပ်တွေပဲ ခိုင်းနေတာ ဖြစ်ရမယ်” လို့ပေါ့။ ပိုပြီး တွေးလေလေ၊ ပိုရှက်စရာကောင်းလာလေလေပဲ။ တစ်ခါတုန်းက စုဝေးပွဲတစ်ခုမှာ၊ ကျွန်တော် လက်ပ်တော့ပ်ကိုင်ပြီး သရုပ်ဆောင်တွေရုံးခန်းထဲ ဝင်သွားတော့ လူတိုင်း ထိုင်နေကြပြီဆိုတာ တွေ့လိုက်တယ်။ ကျွန်တော် တိုးတိုးလေး မေးလိုက်တယ်၊ “နေရာလွတ် ရှိသေးလား” လို့ပေါ့။ ညီအစ်မတစ်ယောက်က မြန်မြန်ပဲ ပြန်ဖြေတယ်၊ “ဪ၊ ညီအစ်ကိုတယ်ရီ ရှိသေးတာပဲ။ အစ်ကို့ကို အကုန် မေ့နေကြတာ” တဲ့။ သူ သဘောရိုးနဲ့ပြောမှန်းသိပေမဲ့ ကျွန်တော် စိတ်မသက်မသာဖြစ်သွားတယ်။ “ငါက တစ်နေကုန် တောက်တိုမည်ရ အလုပ်တွေပဲ လုပ်နေတာ။ အမေ့ခံရတာ မဆန်းပါဘူးလေ” လို့ တွေးမိတယ်။ အဖွဲ့ထဲက တခြားညီအစ်ကိုနှစ်ယောက်က ဒါရိုက်တာနဲ့ အဖွဲ့ခေါင်းဆောင် ဖြစ်သွားပြီး၊ ကျွန်တော်ကတော့ တစ်နေကုန် ထမင်းချက်၊ သန့်ရှင်းရေးလုပ်၊ ပစ္စည်းတွေ ရွှေ့တာနဲ့ပဲ သောင်တင်နေတာကို မြင်ရတော့ တော်တော် ခက်ခဲပါတယ်။ ကွာခြားချက်က အရမ်းကြီးလွန်းတယ်လေ။ ကျွန်တော် ခေါင်းဆောင်အပေါ် အမြင်စောင်းတာမျိုးတောင် ဖြစ်လာတယ်။ “ငါ့ကို သရုပ်ဆောင်လုပ်ဖို့ မသင့်တော်ဘူးလို့ ထင်ရင်လည်း ဒဲ့ပြောလိုက်ပါလား။ လူသစ်တွေကို ငါ ရေသွားလောင်းပေးနိုင်တာပဲ။ အနည်းဆုံးတော့ အဲဒါက နည်းနည်း နားထောင်လို့ ကောင်းသေးတယ်၊ ဒီမှာ မျက်နှာငယ်မနေရတော့ဘူး” လို့ တွေးမိတယ်။ အဲဒီနောက်မှာ မနက်ခင်း အသံလေ့ကျင့်တာတွေ ကျွန်တော် ရပ်လိုက်ပြီး သရုပ်ဆောင်ပညာ လေ့လာဖို့ လုံးဝ စိတ်မဝင်စားတော့ဘူး။ အရင်က အသံထိန်းဖို့ အစပ်မစားဘဲ ရှောင်ပေမဲ့၊ အခုတော့ မဆင်ခြင်တော့ဘဲ စပြီး စားလာတယ်။ ရလဒ်ကတော့ အပူကန်ပြီး နှုတ်ခမ်းမှာ အနာတွေပေါက်လို့ ရိုက်ကူးရေး အရည်အသွေးကို ထိခိုက်စေခဲ့တယ်။ မရိုက်ခင်မှာ ဇာတ်ကောင်ရဲ့ ခံစားချက်တွေကို ဘာစဉ်းစားဆင်ခြင်တာမျိုးတစ်ခုမှ သေချာ မလုပ်တော့ဘဲ၊ ပြောရမယ့် စကားတွေကို စက်ရုပ်လိုပဲ အလွတ်ကျက်တော့တာ။ အကျိုးဆက်အနေနဲ့ ကျွန်တော် စိတ်ဓာတ်ကျနေလို့ အလုပ်ကြန့်ကြာပြီး ရိုက်ကူးရေးရလဒ်ကို ထိခိုက်တာမျိုး ခဏခဏ ဖြစ်ခဲ့တယ်။ အဲဒီတုန်းက ကျွန်တော် တစ်နေကုန် စိတ်နဲ့ကိုယ်နဲ့ မကပ်ဘဲ နေခဲ့တာ။ တစ်ခါတလေ ကိုယ့်တာဝန်ကို ထမ်းဆောင်နေတာ အဓိပ္ပာယ်မရှိဘူးလို့ ခံစားရပြီး၊ “ဘာပဲဖြစ်ဖြစ်၊ ဒီအဖွဲ့ထဲမှာ ငါက မရှိမဖြစ် မဟုတ်ဘူး။ နေ့တိုင်း ဒီလို တောက်တိုမည်ရ အလုပ်တွေ လုပ်နေမဲ့အစား၊ အချိန်ပြည့်တာဝန် မထမ်းဆောင်တော့ဘဲ အလုပ်ထွက်လုပ်ရင်း အချိန်ပိုင်းပဲ တာဝန်နည်းနည်း ထမ်းဆောင်လိုက်တော့မယ်” လို့တောင် တွေးမိတယ်။

တစ်နေ့ကျတော့ ဇာတ်ဝင်ပစ္စည်းတွေ စီစဉ်နေရင်း၊ ရုတ်တရက် ကျွန်တော့်နှလုံးမှာ ပြင်းထန်တဲ့မသက်သာမှုကို ခံစားလိုက်ရတယ်။ အဲဒီတော့မှ အဲဒီအချိန်က ကျွန်တော့်အခြေအနေကို စပြီး ဆင်ခြင်သုံးသပ်မိတယ်။ အဲဒီအချိန်မှာပဲ ကျွန်တော့်အခြေအနေကို တိုက်ရိုက်ပြောထားတဲ့ ဘုရားနှုတ်ကပတ်တော်တစ်ပိုဒ်ကို တွေ့လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “သမ္မာတရားကို ရှာဖွေရမည့်အစား လူအများစုတွင် ၎င်းတို့၏ ကိုယ်ပိုင်သေးနုပ်သော လုပ်ငန်းစဉ်များရှိသည်။ ၎င်းတို့ကိုယ်တိုင်၏ အကျိုးစီးပွားများ၊ ဂုဏ်သိက္ခာ၊ အခြားသူများ၏ စိတ်ထဲတွင် ၎င်းတို့ရှိနေသည့် နေရာ သို့မဟုတ် အဆင့်အတန်းတို့သည် ၎င်းတို့အတွက် အလွန်အရေးကြီးသည်။ ၎င်းတို့ မြတ်နိုးသည်မှာ ဤအရာများသာ ဖြစ်သည်။ ၎င်းတို့သည် ဤအရာများကို လုံးဝ လက်မလွတ်စတမ်း ဖက်တွယ်ထားကြပြီး ၎င်းတို့၏ အသက်စင်စစ်တမျှ မှတ်ယူကြသည်။ ၎င်းတို့ကို ဘုရားသခင်က မည်သို့မြင်သည်၊ သို့မဟုတ် သဘောထားသည်မှာ သာမည အရေးကြီးသောအရာ ဖြစ်သည်။ အချိန်တစ်ခဏတွင် ၎င်းတို့သည် ယင်းကို လျစ်လျူရှုကြသည်။ အချိန်တစ်ခဏတွင် ၎င်းတို့သည် အဖွဲ့၏ အကြီးအကဲဖြစ်ခြင်းရှိမရှိ၊ အခြားလူတို့သည် ၎င်းတို့ကို အထင်ကြီးလေးစားပြီး ၎င်းတို့၏ စကားများသည် ဩဇာလွှမ်းမိုးနိုင်ခြင်း ရှိမရှိတို့ကိုသာ ထည့်တွက်စဉ်းစားသည်။ ၎င်းတို့ ဦးစွာအလေးထားသည့်ကိစ္စမှာ ထိုရာထူးကို နေရာယူရန်ဖြစ်သည်။ ၎င်းတို့သည် အဖွဲ့တစ်ခုတွင် ရှိသောအခါ လူအားလုံးနီးပါးက ဤအဆင့်အတန်းမျိုး၊ ဤအခွင့်အလမ်းမျိုးကို ရှာဖွေကြသည်။ ၎င်းတို့က အလွန်ပါရမီရှိပါက၊ အကြီးဆုံးသောသူဖြစ်ချင်ကြသည်မှာ အမှန်ဖြစ်၏။ ၎င်းတို့သည် အလယ်အလတ် အရည်အချင်းရှိလျှင် အဖွဲ့ထဲက ပိုမြင့်သော နေရာတွင် ရှိချင်ကြဆဲဖြစ်သည်။ ၎င်းတို့သည် အဖွဲ့တွင် နိမ့်သည့်နေရာ၌ရှိပြီး ပုံမှန်အစွမ်းအစနှင့် အရည်အချင်းရှိလျှင် ၎င်းတို့သည်သူတစ်ပါးက ၎င်းတို့အား အထင်ကြီး လေးစားသည်ကိုလည်း လိုချင်ကြလိမ့်မည်၊ မိမိတို့ကို အခြားသူများ အထင်သေးစေချင်ကြမည် မဟုတ်ပေ။ ဤလူတို့၏ ဂုဏ်သိက္ခာသည် ၎င်းတို့ သတ်မှတ်ထားသည့် စံနှုန်းဖြစ်သည်။ ဤအရာတို့ကို ၎င်းတို့က ကိုင်စွဲထားရသည်။ ၎င်းတို့တွင် သမာဓိမရှိနိုင်ကြသည့်အပြင် ဘုရားသခင်၏ နှစ်သက်သဘောကျမှု သို့မဟုတ် လက်ခံမှုကိုလည်း ၎င်းတို့မပိုင်ဆိုင်နိုင်ကြပေ။ သို့သော် ၎င်းတို့သည် အခြားသူများကြားတွင် ၎င်းတို့ရရှိဖို့ ကြိုးပမ်းထားသည့် အလေးထားခံရမှုကိုဖြစ်စေ၊ အဆင့်အတန်းကိုဖြစ်စေ၊ အထင်ကြီးမှုကိုဖြစ်စေ လုံးဝဥဿုံ အဆုံးရှုံးမခံနိုင်ကြ။ ဤသည်မှာ စာတန်၏ စိတ်သဘောထားပင် ဖြစ်သည်။ သို့ရာတွင် လူတို့သည် ဤအရာကို သတိမပြုမိကြပေ။ ၎င်းတို့သည် အဆုံးထိ ဤသိက္ခာ တစ်ပိုင်းတစ်စကို ဖက်တွယ်ထားရမည်ဆိုသည်မှာ ၎င်းတို့၏ ယုံကြည်မှုဖြစ်သည်။ ဤအချည်းနှီးဖြစ်ပြီး အပေါ်ယံဖြစ်သော အရာများကို အပြည့်အဝ စွန့်လွှတ်ပြီး ဘေးဖယ်လိုက်သည့်အခါမှသာ ၎င်းတို့သည် စစ်မှန်သော လူတစ်ဦးဖြစ်လာမည်ကို ၎င်းတို့ သတိမပြုမိကြပေ။ လူတစ်ဦးသည် စွန့်ပစ်သင့်သည့် ဤအရာများကို အသက်ကဲ့သို့ ကာကွယ်စောင့်ရှောက်နေလျှင် သူ့ဘဝကား ဆုံးပြီဖြစ်သည်။ မည်သည့်အရာကို ဆုံးရှုံးရတော့မည်ကို ၎င်းတို့ မသိကြပေ။ ထို့ကြောင့် ၎င်းတို့ ပြုမူဆောင်ရွက်သောအခါတွင် တစ်စုံတစ်ခုကို အစဉ်သဖြင့် ပြန်စွဲကိုင်ထားသည်။ မိမိတို့၏ ကိုယ်ပိုင်ဂုဏ်နှင့် အဆင့်အတန်းကို ကာကွယ်ရန် အစဉ် ကြိုးစားကြသည်။ ၎င်းတို့ကိုယ်တိုင်၏ ရည်ရွယ်ချက်ပန်းတိုင်များအတွက်သာ ပြောဆိုလျက် ၎င်းတို့၏ ကိုယ်ပိုင်အတုအယောင်ကာကွယ်မှုအတွက် ဤအရာတို့ကို ဦးစားပေးကြသည်။ ၎င်းတို့လုပ်သမျှ အရာရာတိုင်းသည် ၎င်းတို့ကိုယ်တိုင်အတွက်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်က ပြောတယ်၊ ကျွန်တော်တို့ရဲ့ အစွမ်းအစ၊ ပါရမီတွေက ဘယ်လိုပဲရှိရှိ၊ ကျွန်တော်တို့အားလုံးက လူအုပ်ထဲမှာ နေရာတစ်ခုရချင်ကြတယ်၊ သူများတွေရဲ့ အထင်ကြီးလေးစားမှုကို ခံချင်ကြတယ် တဲ့။ အရည်အချင်းရှိတဲ့သူတွေက ထိပ်ဆုံးနေရာကို ယူချင်ကြသလို၊ ထူးထူးခြားခြား အရည်အချင်း မရှိဘဲ အစွမ်းအစ သာမန်ပဲ ရှိတဲ့သူတွေကလည်း အလေးထားခံချင်ကြတယ်၊ အထင်ကြီးခံချင်ကြတယ်။ ဒါတွေအားလုံးက စာတန်ဆန်တဲ့ စိတ်သဘောထားရဲ့ တွန်းအားပေးမှုကြောင့်ပါပဲ။ ခေါင်းဆောင်က ကျွန်တော့်ကို သရုပ်ဆောင်လုပ်ဖို့ စီစဉ်ပေးတုန်းက၊ ကျွန်တော်က ဒီလောက်အရေးကြီးတဲ့ တာဝန်ကို ထမ်းဆောင်နိုင်ခွင့်ရတဲ့အတွက် အရမ်းကို ကျေနပ်ခဲ့တယ်၊ အရမ်းတက်ကြွပြီး ဝန်တာထားခဲ့တယ်။ ဒါပေမဲ့ အလုပ်လိုအပ်ချက်အရ ခေါင်းဆောင်က ကျွန်တော့်ကို ထမင်းချက်ဖို့၊ ဒါမှမဟုတ် ယာယီအနေနဲ့ ရိုက်ကွင်းပြင်ဖို့၊ ပစ္စည်းရွှေ့ခိုင်းဖို့ စီစဉ်ပေးတဲ့အခါမျိုးမှာ၊ ဒါတွေက တောက်တိုမည်ရ အလုပ်တွေပဲလို့ ကျွန်တော် ခံစားရတယ်၊ ပြီးတော့ တခြားသရုပ်ဆောင်တွေနဲ့ယှဉ်ရင် ကျွန်တော်က အဖွဲ့ထဲမှာ မရှိမဖြစ် မဟုတ်တဲ့လူတစ်ယောက် ဖြစ်သွားပြီလို့ ခံစားခဲ့ရတယ်။ ဒါနဲ့ ကျွန်တော်က စိတ်မချမ်းမသာဖြစ်တဲ့ ခံစားချက်တွေထဲမှာ နေပြီး ကိုယ့်တာဝန်ကို ဝတ်ကျေတမ်းကျေ စလုပ်လာတယ်၊ ပြီးပြီးရော သဘောမျိုးပေါ့။ ဇာတ်ကောင်ရဲ့ ခံစားချက်တွေကို ကြိုပြီး စဉ်းစားဖို့ မကြိုးစားဘဲ၊ စကားတွေကိုပဲ အလွတ်ကျက်ခဲ့တယ်။ ရိုက်ကူးရေးမှာ ပိုကောင်းတဲ့ ရလဒ်ရဖို့ ဘယ်လိုလုပ်ရမလဲ စဉ်းစားဖို့ စိတ်နှလုံးမရှိခဲ့ဘူး။ ဘုရားလုပ်ဆောင်တဲ့အရာအပေါ် ကျွန်တော် လုံးဝ ကျိုးနွံနာခံမှု မပြခဲ့ဘူး။ အဖွဲ့ထဲမှာ အရေးမပါဆုံးလူ ဖြစ်ရတာကို မလိုလားဘဲ၊ အထင်ကြီးခံရဖို့၊ အလေးထားခံရဖို့ကိုပဲ အမြဲ လိုက်စားခဲ့တယ်။ ကျွန်တော် လုံးဝ ဆင်ခြင်တုံတရား ကင်းမဲ့ခဲ့တာပဲ။ ကျွန်တော့် သရုပ်ဆောင်အရည်အချင်း ညံ့ပြီး ပိုပြီးလေ့ကျင့်သင့်ခဲ့မှန်း သိပေမဲ့၊ မလေ့ကျင့်တဲ့အပြင်၊ ကြိုးစားဖို့ကိုပါ လက်လျှော့လိုက်တယ်။ အချိန်ပြည့် တာဝန်ထမ်းဆောင်တာကို ရပ်ဖို့တောင် စဉ်းစားခဲ့သေးတာ။ ဂုဏ်နာမည်နဲ့ အဆင့်အတန်းအတွက် လိုအင်ဆန္ဒက တကယ်ကို ကြီးမားလွန်းခဲ့တာပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်တော် ပိုဖတ်ဖြစ်ပြီး၊ ကိုယ့်ရဲ့ သဘာဝ အနှစ်သာရကို နားလည်မှုတချို့ ရခဲ့တယ်။ ဘုရားသခင်က ပြောသည် “အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။ ၎င်းတို့ကို တောင်များ၏အတွင်းပိုင်း အလွန်ရှေးကျသော တောထဲ၌ သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို ဘေးဖယ်ထားမည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားလျှင် ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။ အန္တိခရစ်များသည်လည်း ဘုရားသခင်ကို ယုံကြည်ကြသော်လည်း ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားမှုကို ဘုရားသခင်အပေါ် ယုံကြည်မှုနှင့် ညီတူညီမျှဖြစ်သည်ဟု မြင်ပြီး ဤအရာနှစ်ခုကို တန်းတူရည်တူ ထားရှိလေသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ဂုဏ်သတင်းနှင့် အဆင့်အတန်းတို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။ ၎င်းတို့သည် ကျော်ကြားမှု၊ အကျိုးအမြတ် သို့မဟုတ် အဆင့်အတန်းမရှိ၊ မည်သူကမျှ ၎င်းတို့ကို မမျှော်ကိုး၊ သို့မဟုတ် အထင်မကြီး၊ သို့မဟုတ် မလိုက်နာဟု ၎င်းတို့က ခံစားရလျှင် ၎င်းတို့အလွန် စိတ်ပျက်ကြသည်။ ဘုရားသခင်၌ ယုံကြည်ခြင်းသည် အဓိပ္ပာယ်မရှိ၊ ယင်းတွင် တန်ဖိုးမရှိဟု ၎င်းတို့ ယုံကြည်ကြသည်၊ ‘ဘုရားသခင်၌ ထိုသို့သော ယုံကြည်ခြင်းသည် ကျရှုံးမှုတစ်ခု ဖြစ်သလော။ ငါသည် မျှော်လင့်ချက် မမဲ့သလော’ ဟု မိမိတို့ကိုယ်ကို ဆိုကြသည်။ ၎င်းတို့သည် ဤအရာများကို ၎င်းတို့စိတ်နှလုံးထဲတွင် မကြာခဏ တွက်ချက်ကြသည်။ ဘုရားအိမ်တော်တွင် ၎င်းတို့ကိုယ်တိုင်အတွက် နေရာတစ်နေရာကို မည်သို့ ရရှိအောင် ကြိုးစားနိုင်မည်၊ အသင်းတော်တွင် မြင့်မြတ်သည့် ဂုဏ်သတင်းကို မည်သို့ရရှိနိုင်သည်၊ ၎င်းတို့ စကားပြောသည့်အခါ လူတို့က နားထောင်အောင် မည်သို့လုပ်ဆောင်နိုင်သည်နှင့် ၎င်းတို့ပြုမူလုပ်ဆောင်သည့်အခါ မိမိတို့အား ပံ့ပိုးကြအောင် မည်သို့လုပ်ဆောင်နိုင်သည်၊ ၎င်းတို့ မည်သည့်နေရာသို့ရောက်ပါစေ လူများက ၎င်းတို့နောက်လိုက်အောင် မည်သို့လုပ်ဆောင်နိုင်သည်၊ အသင်းတော်တွင် ဩဇာညောင်းမှု မည်သို့ရရှိနိုင်သည်၊ ပြီးလျှင် ကျော်ကြားမှု၊ အကျိုးအမြတ်နှင့် အဆင့်အတန်း မည်သို့ရရှိနိုင်သည် ဟူသည့် ဤအရာများကို ၎င်းတို့၏ စိတ်နှလုံးထဲတွင် အလွန်ပင် အာရုံစိုက်ကြသည်။ ဤအရာများသည် ထိုသို့သောသူများ လိုက်စားသည့်အရာများဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်တွေက ဂုဏ်နာမည်နဲ့ အဆင့်အတန်းကို သူတို့အသက်လို တန်ဖိုးထားတယ်လို့ ဘုရားသခင်က ဖော်ထုတ်ထားတယ်။ သူတို့ ဘယ်လူအုပ်စုထဲ ရောက်ရောက်၊ အမြဲတမ်း နေရာရချင်ကြတယ်၊ အထင်ကြီးခံချင်ကြတယ်။ သူတို့ရဲ့ ဂုဏ်နာမည်နဲ့ အဆင့်အတန်း ဆုံးရှုံးသွားတာနဲ့၊ သူတို့အသက်ကို နှုတ်ယူခံလိုက်ရသလို ဖြစ်သွားတာ။ ဘုရားသခင်ကို ယုံကြည်တာ အဓိပ္ပာယ်မရှိဘူးလို့တောင် သူတို့ ခံစားရနိုင်ပြီး၊ အချိန်မရွေး ဘုရားသခင်ကို သစ္စာဖောက်ပြီး ထွက်သွားနိုင်စွမ်း ရှိကြတယ်။ ကျွန်တော်က အဲဒီလိုလူစားမျိုး ဖြစ်နေတာပဲ မဟုတ်ဘူးလား။ အရင်တုန်းက ကျွန်တော် သရုပ်ဆောင်တာဝန်ကိုပဲ အမြဲလုပ်နေတုန်းက၊ လူတိုင်း ကျွန်တော့်ကို အထင်ကြီးလေးစားခဲ့ကြပြီး တခြားလူတွေနဲ့ အတူရှိတဲ့အခါ ကျွန်တော် သာတယ်ဆိုတဲ့ ခံစားချက်မျိုး ရှိခဲ့တယ်။ ခေါင်းဆောင်က ကျွန်တော့်ကို အတွေ့အကြုံဆိုင်ရာ သက်သေခံချက် ဗီဒီယိုတွေမှာ ပါဝင်ဖို့ စီစဉ်တုန်းက၊ ကျွန်တော် အရမ်းပျော်ခဲ့တယ်။ ကျွန်တော့်ကို အများကြီး တန်ဖိုးထားတယ်လို့ ခံစားရပြီး ကိုယ့်တာဝန်မှာ ခွန်အားတွေ အပြည့်ရှိခဲ့တာ။ ဒါပေမဲ့ ကျွန်တော့်ကို ထမင်းချက်ခိုင်းတဲ့အခါ၊ ဒါမှမဟုတ် ရိုက်ကွင်းပြင်ခိုင်းတဲ့အခါကျတော့ ကျွန်တော့်ကို တန်ဖိုးမထားတော့ဘူးလို့ ခံစားခဲ့ရတယ်။ တစ်နေကုန် စိတ်ဆင်းရဲပြီး ဘာလုပ်လုပ် အဓိပ္ပာယ်မရှိဘူးလို့ ခံစားခဲ့ရတယ်။ ဘုရားသခင်က ပြောသည် “၎င်းတို့ကို တောင်များ၏အတွင်းပိုင်း အလွန်ရှေးကျသော တောထဲ၌ သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို ဘေးဖယ်ထားမည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားလျှင် ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။” ဒီစကားတွေက အရမ်း လက်တွေ့ကျတာပဲ။ ဂုဏ်နာမည်နဲ့ အဆင့်အတန်းကို ကျွန်တော် တန်ဖိုးထားတာက ခဏတာ မဟုတ်ဘူး၊ ကျွန်တော့်အရိုးထဲ စွဲနေတဲ့အရာပဲ။ ကျွန်တော် ဘယ်လူအုပ်စုထဲ ရောက်ရောက်၊ ဘာပဲလုပ်လုပ်၊ ကျွန်တော် ပထမဆုံး စဉ်းစားတာက ကျွန်တော့် ဂုဏ်နာမည်နဲ့ အဆင့်အတန်းပဲ။ ကျွန်တော် အကောင်းဆုံး မဖြစ်နိုင်ရင်တောင်၊ အနည်းဆုံးတော့ ကျွန်တော်က အရေးပါတယ်လို့ ခံစားရမှ ဖြစ်မှာ။ မဟုတ်ရင် အသက်ရှင်ရတာ အဓိပ္ပာယ်မရှိသလိုပဲ အရမ်း နာကျင်ခံစားရတယ်။ ကျွန်တော် စဉ်းစားလာမိတယ်၊ ဘာဖြစ်လို့ ငါက ဂုဏ်နာမည်နဲ့ အဆင့်အတန်းကို ဒီလောက် ဂရုစိုက်ခဲ့ရတာလဲ။ ဘာဖြစ်လို့လဲဆိုတော့ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” တို့၊ “လူတို့သည် ၎င်းတို့နှင့်တစ်ခေတ်တည်း မွေးသူများထက် ပိုမိုသာလွန်ရန် အစဉ်ကြိုးစားသင့်သည်” တို့လို စာတန်ရဲ့ အဆိပ်အတောက်တွေနဲ့ ကျွန်တော် နက်နက်ရှိုင်းရှိုင်း ပုံသွင်းခံထားရပြီး လွှမ်းမိုးခံထားရလို့ပဲ။ ကျွန်တော် ဘယ်လူအုပ်စုထဲ ရောက်ရောက်၊ တန်ဖိုးထားခံရမှ၊ အထင်ကြီးခံရမှ ဖြစ်မယ်၊ အဲဒါကမှ ဘဝကို အလဟဿ မဖြစ်စေမယ့် တစ်ခုတည်းသော နည်းပဲလို့ ယုံကြည်ခဲ့တာ။ ငယ်ငယ်ကတည်းက ကျွန်တော်က အရမ်း ပြိုင်ဆိုင်တတ်ပြီး သိက္ခာဆည်ဖို့ကို အရမ်း စိတ်ပူခဲ့တယ်၊ ဘာလုပ်လုပ် အထင်သေးမခံချင်ခဲ့တာကို ကျွန်တော် မှတ်မိတယ်။ ငယ်ငယ်တုန်းက အိမ်က ဆင်းရဲတော့ ကျွန်တော် စာကြိုးစားခဲ့တယ်။ မူလတန်းကနေ အထက်တန်းအထိ ဆယ်နှစ်လုံးလုံး အတန်းခေါင်းဆောင် ဖြစ်ခဲ့တယ်။ အိမ်က နံရံတွေပေါ်မှာ ကျွန်တော့်ရဲ့ ဆုလက်မှတ် အမျိုးမျိုးနဲ့ ပြည့်နေတာပဲ။ ဆရာတွေ၊ ဆွေမျိုးတွေနဲ့ သူငယ်ချင်းတွေ အားလုံးက ကျွန်တော့်ကို ချီးကျူးကြပြီး၊ အတန်းဖော်တွေကလည်း ကျွန်တော့်ကို အားကျကြတယ်။ အဲဒီဂုဏ်ရောင်အောက်မှာ ကျွန်တော် နေထိုင်ခဲ့ပြီး အရမ်းလည်း ဂုဏ်ယူခဲ့တယ်၊ အမြဲတမ်း ခေါင်းမော့ ရင်ကော့ပြီး လမ်းလျှောက်ခဲ့တာ။ ဒါပေမဲ့ တက္ကသိုလ်ဝင်ခွင့် စာမေးပွဲမဖြေခင်လေးမှာပဲ၊ ရောဂါတစ်ခုကြောင့် ကျောင်းထွက်လိုက်ရတယ်။ အဲဒီတုန်းက ဒီရက်စက်တဲ့ အမှန်တရားကို ကျွန်တော် လက်မခံနိုင်ခဲ့ဘူး။ အဲဒီအချိန်ကစပြီး ကျွန်တော် လုံးဝ စိတ်မချမ်းမသာဖြစ်လာခဲ့ပြီး ပြန်မထူနိုင်ခဲ့ဘူး။ ဘုရားသခင်ကို စယုံကြည်ပြီးတဲ့နောက်မှာလည်း သူများတွေ အထင်ကြီးလေးစားတာကိုပဲ ကျွန်တော် လိုက်စားတုန်းပဲ။ ကျွန်တော့် အစွမ်းအစနဲ့ ကျွမ်းကျင်မှုက သာမန်ပဲရှိပြီး အရေးကြီးတဲ့အလုပ်ကို မလုပ်နိုင်တာတောင်မှ၊ ကျွန်တော်က အရေးပါတဲ့လူတစ်ယောက် ဖြစ်ချင်တုန်းပဲ၊ အထင်သေး မခံချင်ဘူး။ ခေါင်းဆောင်က ကျွန်တော့်ကို အထွေထွေအလုပ်တွေပဲ ပေးနေတဲ့အခါ၊ ကျွန်တော့်ရဲ့ မာနဘဝင်က မပြည့်ဝတော့ဘဲ အပျက်သဘောဆောင်တဲ့ အခြေအနေထဲမှာ ရှင်သန်ခဲ့ရတယ်။ ကျွန်တော် မကျေမနပ်ဖြစ်ပြီး လက်ခံဖို့ မလိုလားခဲ့ဘူး၊ ခေါင်းဆောင်အပေါ် အမြင်စောင်းတာမျိုးတောင် ရှိခဲ့တယ်။ ကိုယ့်တာဝန်မှာ ဝတ်ကျေတမ်းကျေ ဖြစ်လာပြီး အချိန်ပိုင်း အလုပ်လုပ်ဖို့တောင် စဉ်းစားခဲ့တယ်။ ဒါက ဘုရား စီစဉ်ပေးထားတဲ့ ဝန်းကျင်ကနေ ကျွန်တော် ထွက်ပြေးနေတာပဲ၊ အနှစ်သာရအရဆိုရင် ဘုရားသခင်ကို သစ္စာဖောက်နေတာပဲ။ ကျွန်တော် ကိုယ့်တာဝန်ကို ထမ်းဆောင်နေတာက သမ္မာတရားကို ရှာဖွေပြီး ကယ်တင်ခြင်း ရဖို့အတွက် မဟုတ်ဘဲ၊ ဂုဏ်နာမည်နဲ့ အဆင့်အတန်းကို လိုက်စားဖို့ ဖြစ်နေတယ်ဆိုတာ မြင်သွားတယ်။ ကျွန်တော်က အန္တိခရစ်တစ်ယောက်ရဲ့ လမ်းကြောင်းကို လျှောက်နေခဲ့တာ။ ကျွန်တော်သာ နောင်တရပြီး မပြောင်းလဲရင်၊ အနှေးနဲ့အမြန် ဘုရားရဲ့ ထုတ်ဖော်ပြီး ဖယ်ရှားရှင်းလင်းတာကို ခံရမှာပဲ။ အဲဒီနောက်ပိုင်း ကျွန်တော် ဘုရားသခင်ဆီ ခဏခဏ ဆုတောင်းတယ်၊ ကျွန်တော့်ရဲ့ မမှန်ကန်တဲ့ အခြေအနေကို ပြောင်းလဲဦးဆောင်ပေးဖို့ တောင်းလျှောက်ခဲ့တယ်။

တစ်နေ့မှာ ဘုရားနှုတ်ကပတ်တော်တွေကို ကျွန်တော် ဖတ်ပြီးတော့၊ ဘုရားသခင်ရဲ့ ရည်ရွယ်ချက်နဲ့ ကိုက်ညီဖို့အတွက် ဘုရားသခင်ကို ယုံကြည်ရာမှာ ကျွန်တော် ဘယ်လမ်းကြောင်းကို လျှောက်သင့်တယ်ဆိုတာ နားလည်သွားတယ်။ ဘုရားသခင်က ပြောသည် “အချို့လူတို့သည် အထင်ကြီးဖွယ်ကောင်းပြီး ကြီးကျယ်ခမ်းနားသော တာဝန်များကို လုပ်နေကာ သူတို့ကို အခြားသူများ အထင်ကြီးအားကျလာအောင် လုပ်နေရုံမျှဖြင့် စိတ်ချမ်းသာနေကြသည်။ ဤသည်ကား အသုံးဝင်ပါ၏လော။ ဤသည်ကား သင်၏ နောက်ဆုံး အဆုံးသတ်မဟုတ်သလို နောက်ဆုံး ဆုလာဘ်လည်း မဟုတ်။ ထို့ပြင် ယင်းသည် သင်၏ ပန်းတိုင်လည်း မုချ မဟုတ်။ ထို့ကြောင့် သင်မည်သည့်တာဝန်ကို ထမ်းဆောင်သည်ဖြစ်စေ ယင်းသည် ယာယီမျှသာဖြစ်သည်။ ထာဝစဉ်အတွက် မဟုတ်။ ယင်းသည် ဘုရားသခင်က သင့်အပေါ် အပ်နှင်းထားသော အသိအမှတ်ပြုခြင်း မဟုတ်။ သင့်ကို ချီးမြှင့်ထားသော ဆုလာဘ်လည်း မဟုတ်ပေ။ နောက်ဆုံးတွင် လူတို့ အနေဖြင့် ကယ်တင်ခြင်းကို ရနိုင်မရနိုင်ခြင်းက သူတို့ မည်သည့်တာဝန်ကို လုပ်ဆောင်သည် ဟူသည့်အပေါ် မူတည်ခြင်း မရှိဘဲ၊ သူတို့သည် သမ္မာတရားကို နားလည်ပြီး ရရှိနိုင်ခြင်း ရှိမရှိနှင့် အဆုံးတွင် ၎င်းတို့သည် ဘုရားသခင်အပေါ် အလုံးစုံ ကျိုးနွံနာခံနိုင်ခြင်းရှိမရှိ၊ ဘုရားစီစဉ်ညွှန်ကြားခြင်း၏ ပြုသမျှကိုခံပြီး ၎င်းတို့၏ အနာဂတ်နှင့် ကံတရားကို ထည့်မစဉ်းစားဘဲ စံနှုန်းပြည့်မီသော ဖန်ဆင်းခံတစ်ဦးဖြစ်လာခြင်းရှိမရှိအပေါ်တွင် မူတည်သည်။ ဘုရားသခင်သည် ဖြောင့်မတ်ပြီး သန့်ရှင်းသည်။ ဤသည်မှာ လူသားမျိုးနွယ်ခပ်သိမ်းကို သူတိုင်းတာသည့် စံနှုန်းများ ဖြစ်သည်။ ဤစံနှုန်းများမှာ ပြောင်းလဲ၍မရ။ ဤသည်ကို သင်မှတ်ထားရမည်။ ဤစံနှုန်းများကို သင်၏ စိတ်တွင် ကမ္ပည်းထိုးထားလော့။ ထို့ပြင် မစစ်မှန်သည့် အရာအချို့ကို လိုက်စားရန် အခြားလမ်းကြောင်းတစ်ခုခု ရှာဖွေခြင်းအား မည်သည့်အခါတွင်မျှ မစဉ်းစားနှင့်။ ကယ်တင်ခြင်းရရှိလိုသောသူ အားလုံးနှင့် သက်ဆိုင်သည့် ဘုရားသခင် သတ်မှတ်ထားသော စံနှုန်းများမှာ ထာဝရ ပြောင်းလဲခြင်း မရှိပေ။ သင် မည်သူမည်ဝါ ဖြစ်စေကာမူ ယင်းတို့က အမြဲတမ်း ဤအတိုင်းဖြစ်သည်။ ဘုရားသခင် တောင်းဆိုသော စံနှုန်းများအတိုင်း ဘုရားသခင်ကို ယုံကြည်ခြင်းအားဖြင့်သာ ကယ်တင်ခြင်းကို သင် ရရှိနိုင်သည်။ သင်က မရေမရာဖြစ်သောအရာများကို လိုက်စားဖို့ အခြားလမ်းကြောင်းကို ရှာဖွေပြီး သင်သည် ကံကောင်းပြီး အောင်မြင်လိမ့်မည်ဟု စိတ်ကူးလျှင် သင်သည် ဘုရားသခင်ကို အာခံပြီး သစ္စာဖောက်သောသူတစ်ယောက်ဖြစ်ကာ ဘုရားသခင်၏ ကျိန်ဆဲခြင်းနှင့် အပြစ်ဒဏ်ပေးခြင်းကို သေချာပေါက် ခံရမည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “ဘုရားသခင်ရှေ့တွင် သင်ပြောသည့်အရာ၊ သို့မဟုတ် ကတိပြုသည့်အရာကို သူက မကြည့်ပေ။ သင်လုပ်ဆောင်သည့်အရာသည် သမ္မာတရား စစ်မှန်မှု ရှိမရှိကို သူ ကြည့်သည်။ ထို့ပြင် သင်၏ လုပ်ရပ်များသည် မည်မျှမြင့်သည်၊ နက်နဲသည်၊ သို့မဟုတ် အင်အားကြီးသည်ကို ဘုရားသခင်က ဂရုမစိုက်ပေ။ ပြီးလျှင် သင်သည် သေးငယ်သောအရာတစ်ခုကို လုပ်ဆောင်လျှင်ပင် ဘုရားသခင်က သင်၏ လှုပ်ရှားမှုတိုင်း ရိုးသားစစ်မှန်မှုကို မြင်လျှင် သူက ‘ဤလူသည် ငါ့အား ရိုးသားစစ်မှန်စွာ ယုံကြည်သည်။ သူသည် မည်သည့်အခါမျှ ကြွားလုံးထုတ်ခြင်း မရှိ။ သူ၏ အဆင့်အတန်းနှင့်အညီ ပြုမူနေထိုင်သည်။ သူသည် ဘုရားအိမ်တော်အဖို့ ကြီးမားစွာ ပံ့ပိုးခြင်းမလုပ်နိုင်သော်လည်း အစွမ်းအစနည်းပါးနိုင်သော်လည်း သူလုပ်သမျှတွင် တည်ကြည်ခိုင်မာပြီး ရိုးသားစစ်မှန်မှုရှိသည်’ ဟု ပြောဆိုလိမ့်မည်။ ဤ ‘ရိုးသားစစ်မှန်မှု’ တွင် မည်သည့်အရာ ပါဝင်သနည်း။ ဘုရားသခင်ကို ကြောက်ရွံ့ခြင်း၊ ကျိုးနွံနာခံခြင်းအပြင် စစ်မှန်သောယုံကြည်ခြင်းနှင့် ချစ်ခြင်းပါဝင်သည်။ ဘုရားသခင်မြင်လိုသော အရာမှန်သမျှ ပါဝင်သည်။ အခြားလူများအဖို့ ဤသို့သောသူများသည် ထူးခြားမှုမရှိ ပုံပေါက်နိုင်ပြီး ၎င်းသည် အစားအစာချက်ပြုတ်သောသူ၊ သို့မဟုတ် သန့်ရှင်းရေးလုပ်သော သူတစ်ယောက်၊ သာမန်တာဝန်တစ်ခုကို ထမ်းဆောင်သော သူတစ်ယောက်လည်း ဖြစ်နိုင်သည်။ ဤသို့သောလူများသည် အခြားလူများအဖို့ ထူးခြားမှုမရှိပေ။ ကြီးမြတ်သည့် မည်သည့်အရာကိုမျှ မဖြစ်မြောက်ခဲ့သလို လေးစားထိုက်သော၊ အထင်ကြီးစရာဖြစ်သော၊ သို့မဟုတ် အားကျစရာ ဖြစ်သောအရာတစ်ခုမျှ မရှိပေ။ ၎င်းတို့သည် သာမန်လူများသာ ဖြစ်သည်။ သို့တိုင်အောင် ဘုရားသခင် တောင်းဆိုသောအရာ အားလုံးကို ၎င်းတို့တွင် တွေ့ရှိရပြီး ၎င်းတို့သည် ထိုအရာအားလုံးနှင့်အညီ အသက်ရှင်နေထိုင်ပြီး ဘုရားသခင်ထံ အရာအားလုံး ပေးအပ်သည်။ ငါ့ကို ပြောလော့။ ဘုရားသခင်က မည်သည့်အရာကို နောက်ထပ် အလိုရှိသနည်း။ သူသည် ၎င်းတို့နှင့်ပတ်သက်၍ စိတ်ကျေနပ်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဒီနှုတ်ကပတ်တော် နှစ်ပိုဒ်ကို ဖတ်ပြီးတဲ့နောက် ကျွန်တော့်စိတ်နှလုံးက အများကြီး လင်းထိန်သွားတယ်။ ကိုယ့်တာဝန်မှာ သူများတွေရဲ့ အထင်ကြီးမှုကို ရမရဆိုတာ အရေးမကြီးပါဘူး။ အဲဒါက ကျွန်တော်တို့ရဲ့ နောက်ဆုံး အဆုံးသတ်နဲ့ ပန်းတိုင်ကို မဆုံးဖြတ်ပေးပါဘူး။ ကိုယ့်တာဝန်ကို ထမ်းဆောင်တာက ကျွန်တော်တို့ သမ္မာတရားကို လိုက်စား၊ ရရှိနိုင်မယ့် လမ်းကြောင်းတစ်ခုသက်သက်ပါပဲ။ ဘုရားသခင်က ကျွန်တော်တို့ကို ကြီးကျယ်ခမ်းနားတဲ့ အရာတွေ လုပ်ဖို့ မလိုသလို၊ အဆင့်အတန်း မြင့်မြင့် ရဖို့လည်း မတောင်းဆိုပါဘူး။ ဘုရားသခင် မျှော်လင့်တာက ကျွန်တော်တို့ ကိုယ်နဲ့သင့်တော်တဲ့နေရာအတိုင်း ပြုမူနေထိုင်ပြီး၊ ကိုယ့်တာဝန်ကို လက်တွေ့ကျကျ ထမ်းဆောင်ဖို့၊ နှုတ်ကပတ်တော်ကို လက်တွေ့လုပ်ဆောင်ဖို့နဲ့ ကိုယ်တော့်အပေါ် စစ်မှန်တဲ့ ကျိုးနွံနာခံမှု ပြဖို့ပါပဲ။ ကျွန်တော့် သရုပ်ဆောင် အရည်အချင်းက သာမန်ပဲရှိလို့၊ ပိုပြီး အရည်အချင်းရှိတဲ့ ညီအစ်ကိုမောင်နှမတွေကို အတွေ့အကြုံဆိုင်ရာ သက်သေခံချက် ဗီဒီယိုတွေမှာ သရုပ်ဆောင်ခိုင်းတာက ပိုကောင်းတဲ့ ရလဒ် ထွက်စေမယ်၊ အဲဒါက ဧဝံဂေလိအလုပ်အတွက် အကျိုးရှိတယ်ဆိုတာလည်း ကျွန်တော် သဘောပေါက်သွားတယ်။ ဒါ့အပြင် ကျွန်တော်က အရင်တုန်းက အိမ်ပြင်တဲ့အလုပ် လုပ်ဖူးတော့၊ ခေါင်းဆောင်က ကျွန်တော့်ကို ရိုက်ကွင်းပြင်တဲ့နေရာမှာ ကူညီခိုင်းတာက ကျွန်တော့်ကျွမ်းကျင်မှုအပေါ် အခြေခံပြီး စီစဉ်တာဆိုတော့ တကယ်ကို တော်တော်လေး သင့်တော်ပါတယ်။ အသင်းတော်က လူတစ်ယောက်ချင်းစီရဲ့ တာဝန်ကို ဘယ်လိုစီစဉ်ပေးသလဲဆိုတာနဲ့ ပတ်သက်ပြီး စည်းမျဉ်းတွေ ရှိပေမဲ့၊ ကျွန်တော်ကတော့ ဂုဏ်နာမည်နဲ့ အဆင့်အတန်းကို လိုက်စားဖို့၊ လူတွေ အထင်ကြီးလေးစားအောင် လုပ်ဖို့ပဲ စိတ်စွဲနေပြီး၊ ကိုယ့်ရဲ့အကျိုးအကြောင်းမညီညွတ်တဲ့ တောင်းဆိုမှုတွေကိုပဲ အမြဲ တေးထားခဲ့တယ်။ ကျွန်တော် လုံးဝ ဆင်ခြင်တုံတရား ကင်းမဲ့ခဲ့တာပဲ။ တကယ်တမ်းမှာတော့ ခေါင်းဆောင် ကျွန်တော့်ကို ပေးအပ်ခဲ့တဲ့ အလုပ်တွေက မထင်မရှား အသေးအဖွဲအလုပ်တွေ ဖြစ်နေပေမဲ့၊ ဒါတွေက ကျွန်တော် ထမ်းဆောင်သင့်တဲ့ တာဝန်တွေဖြစ်နေတုန်းပါပဲ၊ ကျွန်တော် သေသေချာချာ ထမ်းဆောင်ခဲ့သင့်တာပေါ့။ ပြီးတော့ ဘယ်တာဝန်ကိုပဲ လုပ်လုပ်၊ လက်တွေ့လုပ်ဆောင်ပြီး ဝင်ရောက်ရမယ့် သမ္မာတရား စည်းမျဉ်းတွေ ရှိပါတယ်။ ကျွန်တော်သာ ကျိုးနွံနာခံပြီး ကိုယ့်အစွမ်းရှိသရွေ့ ပူးပေါင်းဆောင်ရွက်ခဲ့ရင်၊ အသင်းတော်အလုပ်အတွက် အထောက်အကူ ပြုနိုင်ရုံမကဘူး၊ သမ္မာတရားကို ရှာဖွေနားလည်ဖို့ အခွင့်အရေးတွေ ပိုရခဲ့မှာပါ။ ဥပမာ၊ ရိုက်ကွင်းပြင်တဲ့နေရာမှာ ပစ္စည်းတွေကို ဘယ်လိုခြွေတာရမလဲ၊ ကင်မရာ၊ မီး အဖွဲ့တွေနဲ့ သဟဇာတဖြစ်အောင် ပူးပေါင်းဆောင်ရွက်ပြီး ရိုက်ကွင်းကို ပိုပြီးဆွဲဆောင်မှုရှိအောင် ဘယ်လို လုပ်ရမလဲဆိုတာ စဉ်းစားရတယ်လေ။ အထွေထွေတာဝန် ဆိုရင်လည်း ပစ္စည်းအမျိုးမျိုးကို ဘယ်လို စနစ်တကျ စီမံခန့်ခွဲမလဲ၊ အကျိုးရှိရှိ သုံးမလဲ ဆိုတာတွေ ပါတယ်။ ထမင်းချက်တဲ့အခါ အာဟာရရှိအောင်၊ သန့်ရှင်းပြီး ကျန်းမာရေးနဲ့ ညီညွတ်အောင် ဘယ်လိုချက်ရမလဲ ဆိုတာ စဉ်းစားရတယ်။ တာဝန်တိုင်းမှာ ကဏ္ဍပေါင်းစုံက စည်းမျဉ်းတွေ ပါဝင်ပြီးတော့၊ စံနှုန်းပြည့် ဖြည်းဆည်းဖို့ဆိုတာ မလွယ်ပါဘူး။ အရင်က ဂုဏ်နာမည်နဲ့ အဆင့်အတန်းကို လိုက်စားရင်း ကျွန်တော် လမ်းကြောင်း မှားလျှောက်ခဲ့တယ်။ ကျွန်တော့် အသက် ဝင်ရောက်မှု ဆုံးရှုံးရုံတင်မကဘူး၊ တာဝန်အပေါ်မှာလည်း အပျက်သဘောဆောင်တဲ့ သက်ရောက်မှုတချို့ ရှိခဲ့တယ်။ အခုတော့ ကိုယ့်တာဝန်ကို ထမ်းဆောင်ရတဲ့ အခွင့်အရေးကို ကျွန်တော် တန်ဖိုးထားသင့်တယ်၊ ကျွန်တော့်တာဝန်ကို ထမ်းဆောင်နေချိန်မှာ ကျွန်တော့်ရဲ့ အသက်ဝင်ရောက်မှု၊ သမ္မာတရားကို ရှာဖွေမှုနဲ့ စည်းမျဉ်းတွေအတိုင်း လုပ်ဆောင်ခြင်းအပေါ်မှာ အာရုံစိုက်သင့်တယ်။ နောက်ပိုင်းမှာ ကျွန်တော့်ကို တကယ် ထိမိစေတဲ့ ကိစ္စတစ်ခု ဖြစ်ခဲ့တယ်။ သရုပ်ဆောင်တစ်ယောက်က သူ့ရဲ့ ဖောက်ပြန်ပျက်စီးတဲ့ စိတ်သဘောထား ပြင်းထန်လွန်းလို့ ဖြုတ်ချခံလိုက်ရတယ်။ သူက သူများအကြံပေးတာကို လက်မခံဘူး၊ ညီအစ်ကိုမောင်နှမတွေနဲ့ သဟဇာတဖြစ်အောင် မပူးပေါင်းနိုင်ဘူး၊ ခဏခဏ မိတ်သဟာယပြုပေးတာတောင် ပြုပြင်ပြောင်းလဲဖို့ ငြင်းဆန်ခဲ့လို့ သူ့တာဝန်ရဲ့ ရလဒ်ကို ထိခိုက်စေခဲ့တယ်။ ဒီကိစ္စကြောင့် ကျွန်တော် လေးလေးနက်နက်တွေးမိသွားတယ်။ ဒီသရုပ်ဆောင်ရဲ့ အရည်အချင်းက တော်တော်ကောင်းပေမဲ့၊ ဖောက်ပြန်ပျက်စီးတဲ့ စိတ်သဘောထား ပြင်းထန်လွန်းပြီး ဖြေရှင်းဖို့ သမ္မာတရားကို ဘယ်တော့မှ မရှာဖွေခဲ့ဘူး။ နောက်ဆုံးတော့ ဖြုတ်ချခံလိုက်ရတယ်။ ကိုယ့်တာဝန်မှာ လျှောက်လှမ်းတဲ့ လမ်းကြောင်းက တကယ် အရေးကြီးမှန်း ကျွန်တော် မြင်လိုက်ရတယ်။ သမ္မာတရားကို မလိုက်စားရင်၊ အဆင့်အတန်း ဘယ်လောက်မြင့်မြင့်၊ အထင်ကြီးလေးစားမှု ဘယ်လောက်ရရ၊ နောက်ဆုံးကျရင် ကျရှုံးရမှာပဲ။ ကျွန်တော် ဘုရားသခင်ဆီ ဆုတောင်းလိုက်တယ်၊ “အို ဘုရားသခင်၊ ကျွန်တော် နောင်တရဖို့ လိုလားပါတယ်။ ဂုဏ်သိက္ခာနဲ့ အဆင့်အတန်းကို ဆက်ပြီး မလိုက်စားချင်တော့ပါဘူး။ ကိုယ်တော်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျွန်တော် ကျိုးနွံနာခံဖို့ လိုလားနေပါတယ်” လို့ပေါ့။

မကြာခင်မှာပဲ၊ ခေါင်းဆောင်က ကျွန်တော့်ကို မီးဖိုချောင်မှာ အချိန်ပြည့် ထမင်းချက်ဖို့ ဆန္ဒရှိလားလို့ မေးလာတယ်။ ကျွန်တော် ကိုယ့်ဘာသာကိုယ် တွေးမိတယ်၊ “အရင်တုန်းက ငါက ယာယီ ကူပေးရုံပဲ။ အခု သဘောတူလိုက်ရင်၊ ရေရှည် ချက်ရတော့မယ်။ အဲဒါဆို နောက်ပိုင်း သရုပ်ဆောင် လုပ်ခွင့် ဘယ်တော့မှ မရတော့ဘူးဆိုတဲ့ သဘောလား။ လူတိုင်းက ငါ့ကို ဘယ်လို ထင်ကြမလဲ။ ငါ့အရည်အချင်း မမီလို့ ဖယ်ရှားရှင်းလင်းခံရတယ်လို့ ထင်သွားကြမလား” လို့ပေါ့။ ကျွန်တော် မရေမရာဖြစ်ခဲ့ပေမဲ့၊ ဒါက ကျွန်တော် ကျိုးနွံနာခံနိုင်ခြင်း ရှိမရှိ ဘုရားက စမ်းသပ်နေတာပဲဆိုတာ သဘောပေါက်လိုက်တယ်။ ဒါနဲ့ ကျွန်တော် အဲဒီတာဝန်ကို လက်ခံလိုက်တယ်။ နောက်ပိုင်းမှာ ခေါင်းဆောင်က ကျွန်တော့်ကို သရုပ်ဆောင်၊ ထမင်းချက်၊ အထွေထွေတာဝန်ဆိုတဲ့ တာဝန်သုံးခုလုံးကို မျှလုပ်ခိုင်းပြီး၊ အရေးကြီးမှုနဲ့ အလျင်လိုမှုအပေါ် မူတည်ပြီး လိုက်လျောညီထွေ ညှိနှိုင်းဆောင်ရွက်ခိုင်းတယ်။ အဲဒီရက်တွေမှာ ဘုရားနှုတ်ကပတ်တော် တစ်ပိုဒ်ကို ကျွန်တော် ခဏခဏ သတိရမိတယ်။ “ဖန်ဆင်းခံများအနေဖြင့် သင်တို့၏ လုပ်ငန်းဆောင်တာမှာ အဘယ်နည်း။ ဤသည်မှာ လူတစ်ဦး၏ လက်တွေ့လုပ်ဆောင်မှု၊ တာဝန်တို့နှင့် ဆက်နွှယ်ပေသည်။ သင်သည် ဖန်ဆင်းခံတစ်ဦးဖြစ်ပြီး ဘုရားသခင်က သင့်ကို တေးသီချင်းနှင့်ဆိုင်သည့် ဆုကျေးဇူးပေးကာ ဘုရားအိမ်တော်က သင် သီချင်းဆိုဖို့အတွက် စီစဉ်ပါက ကောင်းစွာ သီဆိုရမည်ဖြစ်သည်။ သင်သည် ဧဝံဂေလိတရားဟောခြင်း ဆုကျေးဇူးရှိပြီး ဘုရားအိမ်တော်က ဧဝံဂေလိ တရားဟောရန် သင့်အတွက် စီစဉ်ပေးပါက သင်သည် ယင်းကို ကောင်းစွာ လုပ်ဆောင်သင့်ပေသည်။ ဘုရားသခင်၏ ရွေးချယ်ထားသောလူတို့က သင့်ကို ခေါင်းဆောင်အဖြစ် ရွေးကောက်တင်မြှောက်သည့်အခါ သင့်အနေဖြင့် ခေါင်းဆောင်မှုနှင့်ဆိုင်သည့် တာဝန်ပေးစေခိုင်းချက်ကို ယူသင့်ပြီး ဘုရားနှုတ်ကပတ်တော်များကို စားသောက်ရန်၊ သမ္မာတရားနှင့် ပတ်သက်၍ မိတ်သဟာယပြုရန်နှင့် စစ်မှန်မှုထဲသို့ ဝင်ရောက်ရန် ဘုရားသခင်၏ ရွေးချယ်ထားသောလူတို့ကို ဦးဆောင်သင့်သည်။ ထိုသို့လုပ်ဆောင်ရာတွင် သင်၏ တာဝန်ကို ကောင်းစွာ သင် ဆောင်ရွက်ပြီးဖြစ်လိမ့်မည်။ လူကို ဘုရားသခင် ပေးသည့် တာဝန်ပေးစေခိုင်းချက်သည် အလွန့်အလွန် အရေးကြီးပြီး အဓိပ္ပာယ်ရှိ၏။ ထို့ကြောင့် ဤစေခိုင်းချက်တာဝန်ကို သင် မည်သို့ ယူပြီး မိမိလုပ်ငန်းဆောင်တာကို ဖြည့်ဆည်းသင့်သနည်း။ ဤသည်မှာ သင် ရင်ဆိုင်သည့် အကြီးမားဆုံး ပြဿနာများထဲမှ တစ်ခုဖြစ်ပြီး ရွေးချယ်မှုတစ်ခု သင် ပြုလုပ်ရမည်။ ယင်းမှာ သမ္မာတရားကို သင် ရရှိနိုင်ပြီး ဘုရားသခင်၏ စုံလင်စေခြင်းခံရနိုင်ခြင်း ရှိမရှိဆိုသည်ကို ဆုံးဖြတ်သည့် အရေးပါသော အခိုက်အတန့်တစ်ခု ဖြစ်သည်ဟု ဆို၍ရနိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို နားလည်ခြင်းအားဖြင့်သာ ဘုရားသခင်၏လုပ်ဆောင်ချက်များကို သိနိုင်သည်) ဘုရားနှုတ်ကပတ်တော်ကနေ ကျွန်တော် နားလည်လိုက်တာက၊ ဘုရားအိမ်တော်မှာ ဘယ်တာဝန်ကိုပဲ ထမ်းဆောင်ရပါစေ၊ ကွာခြားချက်က လုပ်ဆောင်ချက်နဲ့ အခေါ်အဝေါ်ပဲ ရှိတယ်။ ဘာတာဝန်ပဲဖြစ်ဖြစ်၊ ဖန်ဆင်းခံတစ်ယောက်အနေနဲ့ ကျွန်တော်တို့ရဲ့ ပင်ကိုလက္ခဏာနဲ့ အနှစ်သာရက မပြောင်းလဲပါဘူး။ လူသစ်တွေကို ရေလောင်းပေးဖို့ ကျွန်တော့်ကို လိုတဲ့အခါ၊ ကျွန်တော်က ရေလောင်းသူ ဖြစ်မယ်။ သရုပ်ဆောင်ဖို့ လိုတဲ့အခါ၊ ကျွန်တော်က သရုပ်ဆောင် ဖြစ်မယ်။ ရိုက်ကွင်းပြင်ဖို့ လိုတဲ့အခါ၊ ကျွန်တော်က ရိုက်ကွင်းပြင်သူ ဖြစ်မယ်။ ထမင်းချက်ဖို့ လိုတဲ့အခါ၊ ကျွန်တော်က ထောက်ပံ့ရေးအမှုဆောင် ဖြစ်မယ်။ ကျွန်တော့်တာဝန် ဘယ်လိုပဲ ပြောင်းလဲပါစေ၊ ကျွန်တော်ကတော့ ဖန်ဆင်းခံတစ်ယောက်ဖြစ်တုန်းပါပဲ။ ကျွန်တော် လုပ်သင့်တာက လက်ခံပြီး ကျိုးနွံနာခံဖို့၊ ကိုယ့်စိတ်နှလုံးအကြွင်းမဲ့၊ ကိုယ့်ခွန်အားရှိသရွေ့ ကိုယ့်တာဝန်ကို ကောင်းကောင်း ဖြည့်ဆည်းဖို့ပါပဲ။ ဒါ့အပြင် ကျွန်တော်က ဒီ တောက်တိုမည်ရ အလုပ်တွေကို လုပ်ပေးတဲ့အခါ၊ ညီအစ်ကိုမောင်နှမတွေက သူတို့တာဝန်တွေအတွက် အားအင်နဲ့ အချိန် ပိုရကြတာပေါ့။ ဒါက ကျွန်တော့်ဘက်ကနေ တစ်တပ်တစ်အား ပါဝင်တာ မဟုတ်ဘူးလား။ ဒါကြောင့် ကျွန်တော် ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ ကျွန်တော့်ရဲ့ နာမည်နဲ့ အဆင့်အတန်းကို လက်လွှတ်ဖို့၊ သူများတွေရဲ့ အထင်ကြီးလေးစားမှုကို ဆက်မရှာဖွေဖို့ ကျွန်တော် လိုလားပါတယ်။ ကျွန်တော် ဘယ်တာဝန်ကိုပဲ ထမ်းဆောင်ရပါစေ၊ ကျိုးနွံနာခံဖို့ လိုလားပါတယ်” လို့ပေါ့။ အဲဒီအချိန်ကစပြီး တာဝန်ထမ်းဆောင်တဲ့အခါ သူများတွေ ကျွန်တော့်ကို ဘယ်လိုမြင်လဲဆိုတာ ကျွန်တော် ဂရုမစိုက်တော့ဘူး။ အဲဒီအစား နေ့တိုင်း ဘုရားသခင် စီစဉ်ပေးတဲ့ ဝန်းကျင်အခြေအနေတွေကို တွေ့ကြုံခံစားရာမှာ စိတ်နှလုံး နှစ်မြုပ်လိုက်တယ်။ ကျွန်တော့်တာဝန်မှာ ကျွန်တော် ဘယ်လိုဖောက်ပြန်ပျက်စီးတဲ့ စိတ်သဘောထားတွေကို ထုတ်ဖော်ခဲ့မိလဲဆိုတာကို ဆင်ခြင်သုံးသပ်ခဲ့တယ်။ တစ်ခါတလေ ကျွန်တော်က မရည်ရွယ်ဘဲ လိမ်ညာမိတာကို တွေ့တဲ့အခါမှာ၊ ဘုရားသခင်ရဲ့ သတ်မှတ်ချက်တွေအတိုင်း ရိုးသားတဲ့လူ ဖြစ်ဖို့ ကျွန်တော် ကိုယ့်ကိုယ်ကိုယ် လေ့ကျင့်တယ်။ တစ်ခါတလေ သူများတွေ ကျွန်တော့်စကားကိုပဲ နားထောင်စေချင်တာ၊ သူများ အကြံပေးတာကို လက်မခံနိုင်တာမျိုး သတိထားမိတဲ့အခါ၊ ကျွန်တော့်ရဲ့ မာနထောင်လွှားတဲ့ စိတ်သဘောထားကို ဆင်ခြင်သုံးသပ်ပြီး သိအောင်လုပ်တယ်။ အထွေထွေတာဝန်မှာက အသေးအဖွဲ အလုပ်တွေ အများကြီး ပါဝင်တော့၊ အဲဒါတွေအားလုံးကို ကိုင်တွယ်နိုင်အောင် အချိန်ကို ဘယ်လို အကျိုးသင့်အကြောင်းသင့် စီမံခန့်ခွဲရမလဲဆိုတာ ကျွန်တော် စဉ်းစားတယ်။ ထမင်းချက်တာကို ခဏလောက် လေ့ကျင့်ပြီးတဲ့နောက်မှာ၊ ကျွန်တော် အခြေခံ ဟင်းချက်နည်းတချို့ကို တတ်မြောက်သွားမှန်း သဘောပေါက်မိတယ်။ မီးဖိုချောင်သုံး ပစ္စည်းတချို့ သုံးရတာ သိပ်အဆင်မပြေတာ တွေ့တော့၊ ပိုကောင်းအောင် တချို့ ပြင်ဆင်မွမ်းမံမှုလေးတွေ လုပ်ပေးလိုက်တာ၊ အားလုံးက သုံးရတာ ပိုကောင်းတယ်လို့ ပြောကြတယ်။ နောက်ပိုင်းမှာ ကျွန်တော်နဲ့ လိုက်ဖက်တဲ့ ဇာတ်ညွှန်းရှိလာတော့ ဒါရိုက်တာက ကျွန်တော့်ကို အဓိကဇာတ်ဆောင်အနေနဲ့ သရုပ်ဆောင်ခိုင်းပြီး လေ့ကျင့်ဖို့ အခွင့်အရေးတွေ ပေးလာတယ်။ ကျွန်တော့်စိတ်နှလုံးထဲမှာ ဘုရားသခင်ကို အရမ်း ကျေးဇူးတင်မိတယ်။ ကျွန်တော် ကိုယ့်စိတ်သဘောထားကို ပြောင်းလဲပြီး ကိစ္စတိုင်းကို ဒီလို သဘောထားအသစ်နဲ့ ကိုင်တွယ်တဲ့အခါ၊ သူများတွေ ကျွန်တော့်အပေါ် ဘယ်လိုမြင်လဲ ဆိုတာကို ထည့်မတွက်တော့ဘူး။ အဲဒီအစား အလုပ်တာဝန်တိုင်းကို တာဝန်ယူမှုတစ်ခုအနေနဲ့ လှိုက်လှိုက်လှဲလှဲ လက်ခံလိုက်တယ်။ ဒီနည်းအတိုင်း လက်တွေ့လုပ်ဆောင်လိုက်တော့၊ ကျွန်တော့်စိတ်နှလုံးက ဘုရားသခင်နဲ့ ပိုနီးကပ်လာတယ်လို့ ခံစားရတယ်။ ကျွန်တော့်ရဲ့ အသက် ဝင်ရောက်မှုရော၊ လုပ်ငန်းပိုင်းဆိုင်ရာ ကျွမ်းကျင်မှုမှာပါ အကျိုးအမြတ်တချို့ ရရှိခဲ့ပြီး၊ ရင်ထဲမှာ ထူးခြားတဲ့ ငြိမ်သက်အေးချမ်းမှုနဲ့ မွေ့လျော်မှုကို ခံစားခဲ့ရတယ်။ ဘုရားသခင်ကို ကျေးဇူးတင်ပါတယ်။ ဒါတွေအားလုံးက ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာတွေပါပဲ။


၄၃။ အခြားသူများကို ပျိုးထောင်ပေးခြင်းမှ ကျွန်တော် ရရှိခဲ့သောအရာ

လီရွှန်၊ တရုတ်နိုင်ငံ

ကျွန်တော်နဲ့ ယန်ချန်က ယင်ကွမ်းအသင်းတော်မှာ စာနဲ့ပတ်သက်တဲ့အလုပ်ကို ကြီးကြပ်ပေးခဲ့ပါတယ်။ ၂၀၂၄ ခုနှစ်၊ စက်တင်ဘာလလယ်လောက်မှာ ချန်ရှင်းအသင်းတော်က ညီအစ်မကျောက်ရွှယ်ဟာ စာနဲ့ပတ်သက်တဲ့အလုပ်အတွက် ကြီးကြပ်ရေးမှူးအဖြစ် ရွေးချယ်ခံရခါစဘဲ ရှိသေးလို့ သူက အလုပ်ရဲ့ ကဏ္ဍအသီးသီးနဲ့ တရားဒေသနာတွေကို ပြန်လည်သုံးသပ်တဲ့ စည်းမျဉ်းတွေကို ရင်းနှီးကျွမ်းဝင်မှု မရှိသေးဘူးလို့ ပြောထားတဲ့စာကို ခေါင်းဆောင်တွေက ပို့လာပါတယ်။ ဒါကြောင့် သူ့ကို ကူညီလမ်းညွှန်ပေးဖို့ ကျွန်တော်တို့ အချိန်နည်းနည်းပေးနိုင်မလားလို့ မေးလာပြီး သူ့ကို မြန်မြန် ပျိုးထောင်ပေးနိုင်မယ်ဆိုရင် အသင်းတော်ရဲ့အလုပ်အတွက် အကျိုးရှိမယ်လို့ ပြောလာပါတယ်။ ကျွန်တော် ကိုယ့်ဘာသာကိုယ် တွေးမိတယ်၊ “ငါတို့ရဲ့ အဓိကအလုပ်နဲ့တင် တော်တော် အလုပ်များနေပြီ။ အဲဒီအပြင် ကျောက်ရွှယ်ကို လမ်းညွှန်ကူညီပေးရမယ်ဆိုရင် ငါတို့အချိန်တွေ ပိုကုန်သွားမှာ မဟုတ်ဘူးလား။ ငါတို့အလုပ်ရဲ့ ထိရောက်မှု ကျသွားရင် ခေါင်းဆောင်တွေက ငါတို့တာဝန်ကို ကောင်းကောင်းမဖြည့်ဆည်းဘူးလို့ ပြောကြမှာ မဟုတ်ဘူးလား။ နောက်ပြီးတော့ သူ့ကို လမ်းညွှန်ပေးရတာက ငါ့ရဲ့ အဓိကအလုပ်မှ မဟုတ်တာ။ သူ့အလုပ်က ထိရောက်သွားရင်တောင် အထက်ခေါင်းဆောင်တွေက ငါတို့ကို ချီးကျူးမှာလည်း မဟုတ်ဘူး” လို့ပေါ့။ ဒါက ကျေးဇူးမတင်ခံရတဲ့အလုပ်တစ်ခုလို ခံစားရလို့ ကျွန်တော် လက်မခံချင်ခဲ့ဘူး။ ဒါပေမဲ့ ကျွန်တော်ငြင်းလိုက်ရင် ခေါင်းဆောင်တွေက ကျွန်တော့်ကို ကရုဏာမရှိဘူးလို့ ပြောကြမှာ မဟုတ်ဘူးလား။ အရာရာကို စဉ်းစားပြီးတဲ့နောက်မှာ ကျွန်တော် သဘောတူခဲ့တယ်။

အစပိုင်းမှာတော့ ကျောက်ရွှယ်က အကြံဉာဏ်တောင်းတဲ့ စာပို့တဲ့အခါ ကျွန်တော်တို့ တတ်နိုင်သလောက် မြန်မြန် ပြန်စာပို့ပေးခဲ့ကြတယ်။ စက်တင်ဘာ ၂၅ ရက်နေ့မှာ ကျောက်ရွှယ်က ပြန်သုံးသပ်ဖို့ တရားဒေသနာတစ်ခု ပို့လာတယ်။ ကျွန်တော်နဲ့ ယန်ချန် ပြန်သုံးသပ်ပြီးတဲ့နောက်မှာ ဒီတရားဒေသနာမှာ ပြဿနာတွေ အများကြီးတွေ့လို့၊ တိုးတက်မှုတစ်ခုခုရဖို့ အချိန်အကြာကြီး ဆွေးနွေးခဲ့ရတယ်။ ပြဿနာတွေကို ကျွန်တော် ပြန်ဖြေပြီးတဲ့နောက်မှာတောင် မသေချာသေးတဲ့ နေရာတချို့ရှိနေသေးတယ်။ ကျွန်တော့်ရဲ့ လမ်းညွှန်မှုမှာ လမ်းလွဲမှုတွေ ရှိသွားမှာကို စိုးရိမ်လို့၊ တရားဒေသနာကို တခြားညီအစ်ကိုမောင်နှမတွေဆီ ကြည့်ရှုဖို့ ပို့ပေးခဲ့ပြီး သူတို့ကလည်း အကြံဉာဏ်တချို့ ပေးခဲ့ကြတယ်။ အဲဒီအချိန်မှာ ကျောက်ရွှယ်ကို လမ်းညွှန်ပေးရတာ အချိန်အရမ်းကုန်တယ်လို့ ကျွန်တော် ခံစားမိတယ်။ ဒါက ကျွန်တော်တို့ကို ကြန့်ကြာစေရုံတင်မကဘူး၊ တစ်ခါတလေဆို တခြားအဖွဲ့သားတွေရဲ့ အချိန်ကိုပါ ယူသွားတယ်။ တရားဒေသနာတွေကို စိစစ်တဲ့အလုပ်ကိုက ကြီးမားတဲ့ တာဝန်တစ်ခုဖြစ်နေပြီးသား၊ ဒီလိုသာ ဆက်ဖြစ်နေရင် ကျွန်တော်တို့ရဲ့ ကိုယ်ပိုင်အလုပ်ကို ထိခိုက်လာမှာ မဟုတ်ဘူးလား။ အဲဒီနောက်မှာ ကျောက်ရွှယ်က တရားဒေသနာတွေကို ဆက်တိုက်ပို့လာပြီး ပြဿနာအမျိုးမျိုးအတွက် အဖြေတွေကို ရှာဖွေခဲ့တယ်။ ပြဿနာတချို့က ကျွန်တော်တို့ ထိုးထွင်းနားလည်ဖို့ ခက်ခဲတဲ့အတွက် စဉ်းစားသုံးသပ်ပြီး ဆွေးနွေးဖို့ အချိန်ယူခဲ့ရတယ်၊ ဒါကြောင့် ကျွန်တော်တို့အသင်းတော်က တရားဒေသနာအလုပ်တွေကို လိုက်ကြည့်ဖို့ ကျွန်တော့်မှာ အချိန်နည်းသွားပြီး ကိစ္စတချို့က ကြန့်ကြာသွားရတယ်။ အောက်တိုဘာ ၂၀ ရက်နေ့မှာ ခေါင်းဆောင်တွေက စာတစ်စောင်ပို့ပြီး ကျွန်တော်တို့ကို မေးလာတယ်။ “လွန်ခဲ့တဲ့ သုံးလေးရက်က ခိုင်းထားတဲ့ စာနဲ့ပတ်သက်တဲ့ အမှုဆောင်တချို့အကြောင်း အကြံပြုချက်ကို ဘာလို့ ခုထိ ပြန်မပို့သေးတာလဲ” တဲ့။ အဲဒီတော့မှ ကျွန်တော်ပြန်ဖြေဖို့ မေ့သွားမှန်း သဘောပေါက်သွားတယ်။ ကျွန်တော်တွေးမိတယ်၊ “ခေါင်းဆောင်တွေက ငါ့ကို အချိန်ဆွဲနေပြီး ဝန်တာထားတဲ့စိတ်နဲ့ တာဝန်မထမ်းဆောင်ဘူးလို့ ထင်နေကြမှာပဲ။ ငါတို့အလုပ်ရဲ့ ရလဒ်တွေ ကျသွားရင် ခေါင်းဆောင်တွေက ငါ့ကို တာဝန်ကောင်းကောင်းမထမ်းဆောင်ဘူးလို့ ပြောကြမှာ သေချာတယ်” ပေါ့။ သုံးလေးရက်နေတော့ ကျောက်ရွှယ်ဆီက အကူအညီတောင်းတဲ့ စာတစ်စောင် ထပ်ရခဲ့တယ်။ ဒါနဲ့ပတ်သက်ပြီး ကျွန်တော် မကျေမနပ်ဖြစ်သွားတယ်၊ သူ့ကို လမ်းညွှန်ပေးရတာက ကျွန်တော့်ရဲ့ အဓိကအလုပ်ကို ထိခိုက်စေတာနဲ့ မကာမိဘူး၊ ပြီးတော့ ဒါက ကရိကထများတယ်လို့ ခံစားခဲ့ရတယ်။ ကျွန်တော့်ရဲ့ စိတ်နေစိတ်ထား မမှန်တော့ဘူးဆိုတာ သဘောပေါက်လိုက်လို့ ကျွန်တော့်စိတ်နေစိတ်ထားကို ညှိပေးဖို့ လမ်းပြပေးပါလို့ ဘုရားသခင်ဆီ ဆုတောင်းခဲ့တယ်။ ကျွန်တော် ဘုရားနှုတ်ကပတ်တော်ကို ဖတ်ခဲ့တယ်။ “သမ္မာတရားကို ချစ်ပြီး သမ္မာတရား စစ်မှန်မှုကို ပိုင်ဆိုင်သော သူတို့သည်သာ ဘုရားအိမ်တော်၏ အလုပ်နှင့် ဘုရားသခင် ရွေးချယ်ထားသော သူတို့က လိုအပ်သောအခါ ရှေ့ထွက်လုပ်ဆောင်နိုင်သည်။ ၎င်းတို့သည်သာ ဘုရားသခင် ရွေးချယ်ထားသောသူတို့ကို လမ်းကြောင်း အမှန်ပေါ်သို့ ခေါ်ဆောင်ပေးကာ ဘုရားသခင်၏ အလုပ်အပေါ် ကျိုးနွံနာခံမှုရှိစေရန် ၎င်းတို့အား ထောက်ကူပေးလျက် ဘုရားသခင်ကို သက်သေခံပြီး သမ္မာတရားကို မိတ်သဟာယဖွဲ့ရန် ရဲရင့်စွာဖြင့် ထရပ်ကာ ရှိထားသောတာဝန်ကို မဖြစ်မနေ လုပ်ဆောင်နိုင်သည်။ ဤသည်သာ တာဝန်သိသည့် သဘောထားဖြစ်ပြီး ဘုရားသခင်၏ ရည်ရွယ်ချက်များကို အလေးထားခြင်းပြသည့် သရုပ်သကန် ဖြစ်သည်။ သင်တို့သည် ဤသဘောထားအား မပိုင်ဆိုင်ကြလျှင် သင်တို့ကိုင်တွယ်သည့် အကြောင်းအရာများ၌ ပေါ့ပေါ့ဆဆ ကိုင်တွယ်ခြင်းမှလွဲ၍ သင်တို့၌ဘာမျှမရှိကြ။ ထို့နောက် ‘ငါသည် ငါ၏တာဝန် အတိုင်းအတာအတွင်းသာ ငါလုပ်မည်။ အခြားအရာအားလုံးအား ငါဂရုမစိုက်။ အကယ်၍ ငါ့အား သင်တစ်စုံတစ်ခုတောင်းဆိုပါက ငါ့စိတ်ကြည်လင်သည့်အချိန်တွင် သင့်ကိုငါအဖြေပေးမည်။ သို့မဟုတ်လျှင် ငါအဖြေပေးမည်မဟုတ်။ ဤသည်မှာ ငါ၏ သဘောထားဖြစ်သည်’ ဟူ၍ သင် တွေးလျှင် ဤအရာသည် ဖောက်ပြန်ပျက်စီးသော စိတ်သဘောထား အမျိုးအစားတစ်ခု ဖြစ်သည်မဟုတ်လော။ မိမိ၏ ကိုယ်ပိုင်အဆင့်အတန်း၊ ကျော်ဇောမှုနှင့် ဂုဏ်တို့ကိုသာ ကာကွယ်ခြင်းဖြစ်ပြီး မိမိ၏ ကိုယ်ပိုင်အကျိုးနှင့်သက်ဆိုင်သည့် ကိစ္စများကိုသာ ကာကွယ်ခြင်းသည် တရားမျှတသော အကြောင်းတရားကို ကာကွယ်နေခြင်း ဖြစ်သလော။ ယင်းမှာ ဘုရားအိမ်တော်၏ အကျိုးစီးပွားများကို ကာကွယ်နေခြင်း ဖြစ်သလော။ ဤ သေးသိမ်ခြင်း၊ အတ္တကြီးသော ကြံရွယ်ချက်တို့၏ နောက်ကွယ်တွင် သမ္မာတရားကို အလွန်အမင်း မနှစ်မြို့သော စိတ်သဘောထား ရှိသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေတစ်ဆင့် ကျွန်တော်မြင်တွေ့ခဲ့ရတာက ဘုရားသခင်ကို ရိုးရိုးသားသား ယုံကြည်ပြီး သမ္မာတရားကို ချစ်မြတ်နိုးတဲ့လူတွေက သူတို့ရဲ့ တာဝန်တွေအပေါ်မှာ ဝန်တာထားတဲ့စိတ်နဲ့ တာဝန်ယူစိတ် ရှိကြတယ်။ အသင်းတော်အလုပ်ရဲ့ လိုအပ်ချက်တွေပဲဖြစ်ဖြစ်၊ ညီအစ်ကိုမောင်နှမတွေ အကူအညီလိုတာပဲဖြစ်ဖြစ် သူတို့က သူတို့ရဲ့ တာဝန်တွေကို ကောင်းကောင်း ဖြည့်ဆည်းနိုင်ကြတယ်။ တစ်ယောက်ယောက်က ကိုယ့်အလုပ်ကိုပဲ ကိုယ်ဂရုစိုက်ပြီး တခြားလူတွေ အခက်အခဲရှိလို့ အကူအညီလိုတဲ့အခါ ကူညီပေးဖို့ စိတ်မပါဘူးဆိုရင် ဒါက တစ်ကိုယ်ကောင်းဆန်ပြီး၊ ယုတ်ညံ့တဲ့၊ သမ္မာတရားကို စက်ဆုပ်ရွံရှာတဲ့ စိတ်သဘောထားပဲ။ ကျောက်ရွှယ် ကြီးကြပ်ရေးမှူးအနေနဲ့ အခုမှ ရွေးချယ်ခံရပုံအကြောင်း ကျွန်တော် စဉ်းစားမိတယ်။ သူက အလုပ်နဲ့လည်း ရင်းနှီးကျွမ်းဝင်မှု မရှိသေးဘူး၊ စည်းမျဉ်းတွေကိုလည်း ကောင်းကောင်း မသဘောပေါက်သေးဘူး။ သူက ကျွန်တော်တို့ကို မေးခွန်းတွေ မေးနေတဲ့အတွက် အလုပ်မှာ အခက်အခဲတွေ ကြုံတွေ့နေရမှာပဲ၊ ပြီးတော့ ကျွန်တော်က သူ့ကို လမ်းညွှန်ပြီး ကူညီပေးဖို့ အစွမ်းကုန် ကြိုးစားသင့်တယ်။ ဒါပေမဲ့ ကျွန်တော်က ကိုယ့်အလုပ်ကိုပဲ ကိုယ်ဂရုစိုက်ချင်ခဲ့တာ။ ကျောက်ရွှယ်ကို လမ်းညွှန်ပေးတဲ့နေရာမှာ အချိန်ကုန်ခံပြီး အဖိုးအခပေးဆပ်ဖို့ စိတ်မပါခဲ့ဘူး၊ အဲဒါက ကျွန်တော့်အလုပ်ရလဒ်တွေကို ထိခိုက်စေမယ်လို့ ခံစားခဲ့ရလို့ပဲ။ ကျွန်တော်က တစ်ကိုယ်ကောင်းဆန်ပြီး ယုတ်ညံ့နေတာ မဟုတ်ဘူးလား။ ဒီအချက်ကို သဘောပေါက်သွားတော့ လူတွေကို ပျိုးထောင်ပေးတဲ့အပေါ်ထားတဲ့ ကျွန်တော့်ရဲ့ စိတ်နေစိတ်ထားက နည်းနည်း ပြောင်းလဲသွားတယ်။ ကျောက်ရွှယ်က မေးခွန်းတချို့နဲ့ ထပ်စာရေးလာတဲ့အခါမှာတော့ ကျွန်တော်က အစွမ်းကုန် အားထုတ်ပြီး စိတ်လိုလက်ရ ပြန်ဖြေခဲ့တယ်။ ဒါပေမဲ့ ကျွန်တော့်ရဲ့ တစ်ကိုယ်ကောင်းဆန်ပြီး ယုတ်ညံ့တဲ့ ဖောက်ပြန်ပျက်စီးနေတဲ့ သဘာဝအကြောင်း ကျွန်တော့်မှာ သိနားလည်မှု သိပ်မရှိသေးဘူး၊ ဒါကြောင့် ကိစ္စရပ်တွေကို ရင်ဆိုင်ရတဲ့အခါမှာတော့ ကျွန်တော့်ရဲ့ ဖောက်ပြန်ပျက်စီးမှုကို မထုတ်ဖော်ဘဲ မနေနိုင်ဘူး။

အောက်တိုဘာလကုန်မှာ ကျောက်ရွှယ်က နောက်ထပ်တရားဒေသနာတစ်ခုကို ပို့လာပြီး၊ အဲဒီထဲမှာ ပြဿနာတစ်ခုခု ရှိမရှိ စစ်ဆေးပေးဖို့ တောင်းဆိုခဲ့တယ်။ ဒီတရားဒေသနာကို သူတို့ အလျင်လိုနေမှန်း ကျွန်တော်သိပေမဲ့၊ တရားဒေသနာက အရမ်းရှည်တာကို တွေ့လိုက်ရတယ်။ အဲဒါကို အကုန်ဖတ်ပြီး စာပြန်ပို့ဖို့ဆိုရင် အချိန်အများကြီး ယူရမှာပဲ။ ကျွန်တော် ကိုယ့်ဘာသာကိုယ် တွေးလိုက်တယ်၊ “ဒီတရားဒေသနာက ငါတို့တာဝန်ယူထားတဲ့ အပိုင်းထဲမှာ မပါဘူး။ ငါတို့ တည်းဖြတ်ပေးရင်တောင် ငါတို့ ဘာနာမည်ကောင်းမှ ရမှာမဟုတ်ဘူး။ ဒါက တကယ်ပဲ ကျေးဇူးမတင်ခံရတဲ့ အလုပ်တစ်ခု ဖြစ်မှာပဲ” ပေါ့။ ဒါနဲ့ ကျွန်တော် ချက်ချင်း စာမပြန်ခဲ့ဘူး။ နောက်နေ့ နေ့လယ်ပိုင်းမှာ ကျွန်တော့်မှာ လုပ်စရာအလုပ်သိပ်မရှိတော့၊ ယန်ချန်က အဲဒါကို စစ်ဆေးဖို့ သတိပေးမှပဲ ကျွန်တော် ထုတ်ပြီး ပြန်သုံးသပ်ခဲ့တယ်။ အဲဒီထဲမှာ ပြဿနာတွေ အများကြီးရှိတာကို တွေ့လိုက်ရတယ်။ ယန်ချန်နဲ့ ဆွေးနွေးပြီးတဲ့နောက်မှာ ကျွန်တော် ကျောက်ရွှယ်ဆီ စာရေးပြီး သူ့နဲ့ဆက်သွယ်ပြောဆိုခဲ့တော့ အချိန်တော်တော် ကုန်သွားတယ်။ အဲဒီနောက်မှာ တရားဒေသနာကို စာပြန်ပို့ရတာက ကျွန်တော့်အချိန်တွေ အရမ်းကုန်တယ်၊ ဒီအချိန်အင်အား၊ လူအင်အားကို ကိုယ်တာဝန်ယူထားတဲ့ အပိုင်းက အလုပ်တွေကို နောက်ဆက်တွဲဆောင်ရွက်တဲ့နေရာမှာ သုံးလိုက်ရင် အလုပ်ရဲ့ရလဒ်တွေ တိုးတက်လာရုံတင်မကဘူး၊ ခေါင်းဆောင်တွေရဲ့ အထင်ကြီးမှုကိုလည်း ခံရနိုင်တယ် လို့ တွေးမိတယ်။ အခုတော့ ကျွန်တော့်အချိန်နဲ့ စွမ်းအင်ကို တခြားလူတွေရဲ့အလုပ်ကို လမ်းပြတဲ့နေရာမှာ သုံးနေရတယ်။ အဲဒီအလုပ်က ရလဒ်တွေ ထွက်လာရင်တောင် ငါတို့ရဲ့ရလဒ်လို့ သတ်မှတ်ခံရမှာ မဟုတ်ဘူး။ ဒါကြောင့် ကျောက်ရွှယ်ကို လမ်းညွှန်ပေးစရာ မလိုတော့ရင် သိပ်ကောင်းမှာပဲလို့ ကျွန်တော် တွေးမိတယ်။ ဒါပေမဲ့ ကျောက်ရွှယ်က အလုပ်ကို သူ့ဘာသာသူ သီးခြားမလုပ်နိုင်သေးတော့ တွန်းထုတ်ပစ်ဖို့လည်း လွယ်တဲ့နည်းလမ်း မရှိဘူး။ ကျွန်တော် ကျောက်ရွှယ်ကို ဆက်ပြီး လမ်းပြပေးနေရဦးမယ်ဆိုတာ သိပေမဲ့၊ အဲဒီကိစ္စနဲ့ပတ်သက်ပြီး အမြဲ စိတ်မပါဖြစ်နေပြီး ဒီအဖိုးအခကို ပေးဆပ်ချင်စိတ် မရှိခဲ့ဘူး။

နောက်ပိုင်းမှာ အန္တိခရစ်တွေရဲ့ စရိုက်ကို ဖော်ထုတ်တဲ့ ဘုရားနှုတ်ကပတ်တော်တွေကို ကျွန်တော်ဖတ်ခဲ့ပြီး၊ ကျွန်တော့်ပြဿနာတွေအကြောင်း ပိုပြီး နားလည်လာခဲ့တယ်။ ဘုရားသခင်က ပြောသည် “အန္တိခရစ်များသည် အသိစိတ်၊ ဆင်ခြင်တုံတရား၊ သို့မဟုတ် လူ့သဘာဝမရှိပေ။ ၎င်းတို့သည် အရှက်တရားကင်းမဲ့ရုံမျှ မကဘဲ အခြားလက္ခဏာတစ်ခုလည်းရှိသည်။ ၎င်းတို့သည် သာမန်ထက်ပို၍ တစ်ကိုယ်ကောင်းဆန်ပြီး ယုတ်မာသည်။ ၎င်းတို့၏ ‘တစ်ကိုယ်ကောင်းဆန်ခြင်းနှင့် ယုတ်မာခြင်း’၏ တိုက်ရိုက်အဓိပ္ပာယ်သည် နားလည်သဘောပေါက်ရန် မခက်ပေ။ ၎င်းတို့သည် ၎င်းတို့ကိုယ်တိုင်၏ အကျိုးစီးပွားများမှလွဲ၍ မည်သည့်အရာကိုမျှ မမြင်ပေ။ ၎င်းတို့၏အကျိုးစီးပွားနှင့် သက်ဆိုင်သည့် မည်သည့်အရာမဆို ၎င်းတို့၏အာရုံစိုက်ခြင်းကို အပြည့်အဝ ရလေသည်။ ၎င်းတို့သည် ယင်းအတွက် ဒုက္ခခံလိမ့်မည်၊ အဖိုးအခပေးဆပ်လိမ့်မည်၊ ယင်း၌ အာရုံနစ်မွန်းနေလိမ့်မည်၊ ပြီးလျှင် ယင်း၌ မိမိတို့ကိုယ်ကို ဆက်ကပ်အပ်နှံထားလိမ့်မည်။ ၎င်းတို့၏ ကိုယ်ပိုင် အကျိုးစီးပွားတို့နှင့်မသက်ဆိုင်သည့် မည်သည့်အရာကိုမဆို ၎င်းတို့က လျစ်လျူရှုပြီး အရေးလုပ်မည် မဟုတ်ချေ။ အခြားသူများက မိမိတို့သဘောရှိ လုပ်ဆောင်နိုင်သည်။ တစ်စုံတစ်ဦးက အနှောင့်အယှက်လုပ်ခြင်း သို့မဟုတ် အဖျက်အမှောင့်လုပ်ခြင်း ဖြစ်စေခြင်းကို အန္တိခရစ်တို့က ဂရုမစိုက်ကြဘဲ ၎င်းတို့အဖို့မူ ဤအရာသည် ၎င်းတို့နှင့် မည်သို့မျှ မသက်ဆိုင်ပေ။ ပါးနပ်စွာဆိုရလျှင်၊ ၎င်းတို့သည် မိမိတို့၏ကိုယ်ပိုင် ကိစ္စကိုသာ စိတ်ဝင်စားသည်။ သို့ရာတွင် ဤလူစားမျိုးသည် ယုတ်မာသည်၊ ယုတ်ညံ့ပြီး ရွံစရာကောင်းသည်ဟုဆိုလျှင် သာ၍ မှန်ကန်တိကျပေသည်။ ၎င်းတို့ကို ‘တစ်ကိုယ်ကောင်းဆန်ပြီး ယုတ်မာသည်’ဟု ငါတို့ သတ်မှတ်ကြသည်။...၎င်းတို့မည်သည့်အလုပ်ကို တာဝန်ယူဆောင်ရွက်ပါစေ၊ အန္တိခရစ်များသည် ဘုရားအိမ်တော်၏ အကျိုးစီးပွားကို မည်သည့်အခါမျှ ထည့်တွက်စဉ်းစားခြင်း မရှိပေ။ ၎င်းတို့၏ကိုယ်ပိုင် အကျိုးစီးပွားများ ထိခိုက်ခြင်း ရှိမည် မရှိမည်ကိုသာ ၎င်းတို့ ဆင်ခြင်တွေးတောသည်၊ ၎င်းတို့ကို အကျိုးပြုသည့် ၎င်းတို့ရှေ့တွင်ရှိသော အလုပ်အနည်းငယ်ကိုသာ စဉ်းစားသည်။ ၎င်းတို့အတွက် အသင်းတော်၏ အဓိကအလုပ်သည် ၎င်းတို့အချိန်ပိုတွင် လုပ်သောအရာတစ်ခုဖြစ်သည်။ ၎င်းတို့သည် လုံးဝ အလေးအနက်မထားပေ။ ၎င်းတို့သည် လုပ်ဆောင်ရန် တိုက်တွန်းခြင်း ခံရသောအခါမှသာ လှုပ်ရှားသည်။ ၎င်းတို့ လုပ်လိုသည့်အရာကိုသာ လုပ်ဆောင်ကြသည်။ ၎င်းတို့၏ ကိုယ်ပိုင်အဆင့်အတန်းနှင့် အာဏာကို ထိန်းသိမ်းဖို့အတွက် ဖြစ်သည့်အလုပ်ကိုသာ လုပ်ကြသည်။ ၎င်းတို့၏ အမြင်တွင်၊ ဘုရားအိမ်တော်မှ စီစဉ်သည့် မည်သည့်အလုပ်မဆို၊ ဧဝံဂေလိဖြန့်ဝေသည့် အလုပ်နှင့် ဘုရားသခင်ရွေးချယ်သော လူတို့၏ အသက်ဝင်ရောက်မှုတို့သည် အရေးမကြီးပေ။ အခြားလူများသည် မိမိတို့၏အလုပ်၌ မည်သည့်အခက်အခဲများ ရှိပါစေ၊ ၎င်းတို့ မည်သည့်ပြဿနာများကို ဖော်ထုတ်ပြီးဖြစ်ကာ ယင်းတို့ကို တိုင်ကြားပြီးဖြစ်ပါစေ၊ ၎င်းတို့၏စကားများ မည်မျှ ရိုးသားစစ်မှန်ပါစေ အန္တိခရစ်တို့သည် အရေးမထားကြပေ၊ ၎င်းတို့ ပါဝင်ပတ်သက်ခြင်း မရှိပေ၊ ဤအရာက ၎င်းတို့နှင့် မည်သို့မျှ မသက်ဆိုင်သည့်အလားပင် ဖြစ်သည်။ အသင်းတော်အလုပ်တွင် ဖြစ်ပေါ်သော ပြဿနာများက မည်မျှကြီးမားပါစေ ၎င်းတို့သည် လုံးလုံး စိတ်မဝင်စားပေ။ ပြဿနာတစ်ခုက ၎င်းတို့၏ ရှေ့တည့်တည့်တွင် ရှိလျှင်ပင် ၎င်းတို့က ယင်းကို ဝတ်ကျေတမ်းကျေသာ ကိုင်တွယ်လေသည်။ အထက်က တိုက်ရိုက်ပြုပြင်ခြင်းကို ခံရပြီး ပြဿနာကို ဖြေရှင်းဖို့ အမိန့်ပေးခံရသည့်အခါမှသာလျှင် ၎င်းတို့က တကယ့်အလုပ်အနည်းငယ်ကို ဆောင့်ကြီးအောင့်ကြီးလုပ်မည် ဖြစ်ပြီး အထက်ကမြင်ဖို့အတွက် တစ်ခုခုကို ပေးလိမ့်မည်။ မကြာမီတွင် ၎င်းတို့က မိမိတို့၏ကိုယ်ပိုင် လုပ်ငန်းကို ဆက်လက် လုပ်ကိုင်ကြလိမ့်မည်။ အသင်းတော်၏အလုပ်နှင့် ပတ်သက်လာပါက၊ ပို၍ကျယ်ပြန့်သော အခြေအနေ၏ အရေးပါသော အရာများနှင့်ပတ်သက်လာပါက ၎င်းတို့သည် ဤအရာများကို စိတ်မဝင်စားဘဲ လျစ်လျူရှုကြသည်။ ၎င်းတို့ ရှာဖွေတွေ့ရှိသည့် ပြဿနာများကိုပင် လျစ်လျူရှုကြသည်။ ပြီးလျှင် ပြဿနာများအကြောင်းကို မေးသောအခါတွင် ဝတ်ကျေတမ်းကျေ အဖြေများကိုပေးကြသည်၊ သို့မဟုတ် တောင်စဉ်ရေမရ ပြောကြသည်။ အလွန်အမင်း တွန့်ဆုတ်စွာဖြင့်သာ ထိုပြဿနာများကို ကိုင်တွယ်ကြသည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန် ဖြစ်သည် မဟုတ်လော။ ထို့အပြင် အန္တိခရစ်တို့သည် မည်သည့်တာဝန်ကို ထမ်းဆောင်နေပါစေ၊ ၎င်းတို့တွေးနိုင်သည့်အရာမှာ ထိုတာဝန်က ၎င်းတို့အား ထင်ပေါ်စေမည် ဟုတ်မဟုတ်ကိုသာ ဖြစ်သည်။ ယင်းက ၎င်းတို့၏ နာမည်ဂုဏ်သတင်းကို မြှင့်တင်ပေးနိုင်သရွေ့ ၎င်းတို့က ယင်းကို လုပ်ဆောင်သည့်နည်းအား သင်ယူဖို့၊ ယင်းကို ဆောင်ရွက်ဖို့ နည်းလမ်းကို အကြံထုတ်ရာတွင် ဦးနှောက်ခြောက်ခံ စဉ်းစားကြသည်။ ယင်းက ၎င်းတို့အား ထင်ပေါ်စေမည် ဟုတ်မဟုတ်ကိုသာ ၎င်းတို့ ဂရုစိုက်သည်။ ၎င်းတို့ မည်သည့်အရာကို လုပ်ဆောင်ပါစေ၊ သို့မဟုတ် တွေးတောပါစေ၊ ၎င်းတို့သည် ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းကိုသာ အရေးစိုက်ကြသည်။ ၎င်းတို့က မည်သည့်တာဝန်ကို ထမ်းဆောင်နေပါစေ၊ မည်သူက မြင့်မားသည်၊ သို့မဟုတ် နိမ့်ကျသည်၊ မည်သူကနိုင်ပြီး၊ မည်သူက ရှုံးသည်၊ မည်သူ၌ ပို၍ ကြီးမားသော နာမည်ဂုဏ်သတင်း ရှိသည်တို့နှင့်ပတ်သက်၍သာ ယှဉ်ပြိုင်ကြသည်။ လူမည်မျှက ၎င်းတို့ကို ကိုးကွယ်ပြီး အထင်ကြီးသည်၊ လူမည်မျှက ၎င်းတို့ကို နာခံသည်၊ ပြီးလျှင် ၎င်းတို့၌ နောက်လိုက်မည်မျှရှိသည်တို့ကိုသာ ၎င်းတို့ ဂရုစိုက်ကြသည်။ ၎င်းတို့သည် သမ္မာတရားကို မည်သည့်အခါမျှ မိတ်သဟာယမပြုပေ၊ သို့မဟုတ် တကယ့်ပြဿနာများကို မည်သည့်အခါမျှ မဖြေရှင်းပေ။ ၎င်းတို့သည် မိမိတို့၏ တာဝန်ကို ထမ်းဆောင်သည့်အခါတွင် အမှုကိစ္စများကို စည်းမျဉ်းနှင့်အညီ မည်သို့လုပ်ဆောင်ရမည်ကို မည်သည့်အခါမျှ ဆင်ခြင်စဉ်းစားခြင်းမရှိသကဲ့သို့ ဘုရားသခင် တောင်းဆိုသည့်အရာနှင့် ဘုရားသခင်၏ ရည်ရွယ်ချက်များကို ဆင်ခြင်စဉ်းစားရန် မဆိုထားနှင့်၊ ၎င်းတို့ သစ္စာစောင့်သိနေခဲ့ခြင်း ရှိမရှိ၊ မိမိတို့၏ တာဝန်များကို ကောင်းမွန်စွာ ဖြည့်ဆည်းပြီးခြင်း ရှိမရှိ၊ ၎င်းတို့၏ အလုပ်တွင် လမ်းလွဲနေခဲ့ခြင်းများ သို့မဟုတ် သတိမမူမိနေခဲ့ခြင်းများ ရှိမရှိ သို့မဟုတ် ပြဿနာတစ်ခုတလေ တည်ရှိခြင်း ရှိမရှိဟူသည်ကို ပြန်လည်သုံးသပ်ခြင်း မရှိကြ။ ဤအရာများအားလုံးကို ၎င်းတို့ တစ်စက်မျှ အာရုံမစိုက်ပေ။ ကျော်ကြားမှု၊ အကျိုးအမြတ်နှင့် အဆင့်အတန်း၊ ၎င်းတို့၏ကိုယ်ပိုင် ရည်မှန်းချက်များနှင့် လိုအင်ဆန္ဒများကို ဖြည့်ဆည်းဖို့တို့အတွက်သာ ၎င်းတို့သည် ကြိုးစားအားထုတ်ပြီး အမှုကိစ္စများကို လုပ်ဆောင်သည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန် ဖြစ်သည် မဟုတ်လော။ ဤသည်မှာ ၎င်းတို့၏ စိတ်နှလုံးများသည် ၎င်းတို့၏ကိုယ်ပိုင် ရည်မှန်းချက်များ၊ လိုအင်ဆန္ဒများနှင့် ယုတ္တိမရှိသော တောင်းဆိုမှုများဖြင့် ပြည့်လျှံနေပုံကို အပြည့်အဝ ဖော်ထုတ်လေသည်။ ၎င်းတို့ လုပ်ဆောင်သမျှကို ၎င်းတို့၏ ရည်မှန်းချက်များနှင့် လိုအင်ဆန္ဒများဖြင့် အုပ်စိုးထားသည်။ ၎င်းတို့ မည်သည့်အရာကို လုပ်ဆောင်ပါစေ၊ အရင်းခံအကြောင်းနှင့် အရင်းအမြစ်တို့မှာ ၎င်းတို့၏ကိုယ်ပိုင် ရည်မှန်းချက်များ၊ လိုအင်ဆန္ဒများနှင့် ယုတ္တိမရှိသော တောင်းဆိုမှုများသာ ဖြစ်သည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ စံပြုလောက်သော သရုပ်သကန်ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၄- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၁)) ဘုရားနှုတ်ကပတ်တော်တွေကနေတစ်ဆင့် ကျွန်တော်မြင်တွေ့ခဲ့ရတာက အန္တိခရစ်တွေဟာ အထူးသဖြင့် တစ်ကိုယ်ကောင်းဆန်ပြီး ယုတ်ညံ့ကြတယ်၊ သူတို့ရဲ့ ဂုဏ်သတင်းနဲ့ အဆင့်အတန်းကို အကျိုးပြုတဲ့အရာတွေကိုပဲ လုပ်ကြတယ်။ သူတို့ရဲ့ ဂုဏ်သတင်းနဲ့ အဆင့်အတန်းကို အကျိုးမပြုတဲ့အရာတွေကိုတော့ အရံအလုပ်တွေ သာသာ သဘောထားပြီး၊ အဲဒီအတွက် ဒုက္ခခံဖို့ ဒါမှမဟုတ် အဖိုးအခပေးဆပ်ဖို့ စိတ်မပါကြဘူး၊ လျစ်လျူရှုပြီး ဂရုမစိုက်ဘဲတောင် နေကြတယ်။ အသင်းတော်ရဲ့အလုပ်က ဆုံးရှုံးမှုတွေ ခံစားရရင်တောင် သူတို့က ကိုယ့်ဂုဏ်သတင်းနဲ့ အဆင့်အတန်းကို ကာကွယ်ရမှာပဲ။ သူတို့လျှောက်တဲ့လမ်းကြောင်းက ဘုရားသခင်ကို အတိုက်အခံလုပ်တဲ့ လမ်းကြောင်းပဲ။ ဒါက ကျွန်တော် ကျောက်ရွှယ်ကို လမ်းပြပေးတဲ့အခါ ပြုမူခဲ့တဲ့ပုံစံ အတိအကျပဲ။ ဒါက ကျွန်တော့်တာဝန်ရဲ့ ဘောင်ထဲမှာ မပါဘူးလို့ ကျွန်တော်ခံစားခဲ့ရတယ်၊ ပြီးတော့ သူ့ကို ကောင်းကောင်းလမ်းညွှန်ပေးရရင် အချိန်အင်အား၊ လူအင်အား အများကြီးကုန်မယ်၊ သူ့အလုပ်က ရလဒ်တွေထွက်လာရင်တောင် ကျွန်တော်နာမည်ကောင်း ရမှာ မဟုတ်ဘူး၊ ကျွန်တော်က တခြားလူတွေဆီက ချီးကျူးမှုကိုလည်း ရမှာမဟုတ်ဘူးဆိုတာကို သိခဲ့လို့ ဒီအဖိုးအခကို ပေးဆပ်ဖို့ ကျွန်တော် စိတ်မပါခဲ့ဘူး။ သူ့ကို လမ်းပြပေးမဲ့အစား ကိုယ်တာဝန်ယူထားတဲ့ ဘောင်ထဲကအလုပ်တွေကို နောက်ဆက်တွဲလိုက်ကြည့်ဖို့ အချိန်ပိုသုံးတာက ပိုကောင်းမယ်လို့ ကျွန်တော်တွေးခဲ့တယ်။ ဒီလိုဆိုရင် အလုပ်ရလဒ်တွေ တိုးတက်လာရုံတင်မကဘူး၊ ခေါင်းဆောင်တွေရဲ့ အထင်ကြီးမှုကိုလည်း ခံရမှာပဲ။ ဒါကြောင့် ကျောက်ရွှယ်ကို လမ်းပြပေးတဲ့အခါ ကျွန်တော် စိတ်မပါလက်မပါ ဖြစ်ခဲ့တယ်။ သူ့မေးခွန်းတွေကို ကျွန်တော် ပြန်ဖြေတဲ့အခါမှာတောင် အချိန်ဆွဲခဲ့တယ်။ ကျောက်ရွှယ်က ကြီးကြပ်ရေးမှူးအဖြစ် အခုမှစလုပ်ရုံပဲ ရှိသေးတယ်၊ အလုပ်နဲ့လည်း သိပ်မရင်းနှီးသေးဘူး၊ စည်းမျဉ်းတွေကိုလည်း ကောင်းကောင်း သဘောမပေါက်သေးဘူးဆိုတာ ကျွန်တော် ကောင်းကောင်းသိပေမဲ့၊ သူ့ကို ကူညီပြီး ထောက်ပံ့ပေးဖို့ အဖိုးအခပေးဆပ်ချင်စိတ် မရှိခဲ့ဘူး။ ကျွန်တော် တကယ်ကို တစ်ကိုယ်ကောင်းဆန်ပြီး ယုတ်ညံ့လိုက်တာ။ ကျွန်တော်က “ဆုလာဘ်မရှိဘဲ လုံးဝ မလုပ်နှင့်” “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ စာတန်ရဲ့ အဆိပ်အတောက်တွေနဲ့ အသက်ရှင်နေခဲ့တာ။ ဘာပဲလုပ်လုပ် ကိုယ့်အတွက် အကျိုးရှိမရှိကို ကျွန်တော် စဉ်းစားတယ်၊ ကိုယ့်အတွက် ရစရာတစ်ခုခုရှိမှပဲ အဲဒါကိုလုပ်ဖို့ အချိန်ကုန်ခံပြီး အဖိုးအခပေးဆပ်ဖို့ စိတ်ပါခဲ့တယ်။ ကျွန်တော်က ဘုရားသခင်ကို စိတ်ကျေနပ်စေဖို့ အမှန်တကယ် ကိုယ့်တာဝန်ကို ကောင်းကောင်း ဖြည့်ဆည်းနေတာမဟုတ်ဘဲ ကိုယ့်ဂုဏ်သတင်းနဲ့ အဆင့်အတန်းအတွက် လုပ်ဆောင်နေတာကို ကျွန်တော်မြင်ခဲ့တယ်။ ဘုရားသခင်ရဲ့ အမြင်မှာ ကျွန်တော်က ကိုယ့်တာဝန်ကို အမှန်တကယ် ထမ်းဆောင်နေတာမဟုတ်ဘဲ ကိုယ်ပိုင်လုပ်ငန်းကို လုပ်ဆောင်နေတာ၊ ကျွန်တော်က အန္တိခရစ်တစ်ယောက်ရဲ့လမ်းကြောင်းကို လျှောက်နေခဲ့တာပဲ။ အဆုံးမှာတော့ ကျွန်တော် ဘုရားသခင်ရဲ့ အသိအမှတ်ပြုခြင်းကို ရမှာမဟုတ်ရုံတင်မကဘူး၊ ကိုယ်တော်ရဲ့ စက်ဆုပ်ရွံရှာပြီး ဖယ်ရှားရှင်းလင်းတာကို ခံရမှာပဲ။ ဒီအချက်ကို သဘောပေါက်သွားတော့ ကျွန်တော် ဘုရားသခင်ဆီ အမြန်နောင်တရချင်ခဲ့ပြီး ကျွန်တော့်ရဲ့ တစ်ကိုယ်ကောင်းဆန်ပြီး ယုတ်ညံ့တဲ့ ဖောက်ပြန်ပျက်စီးနေတဲ့ စိတ်သဘောထားအတိုင်း အသက်မရှင်ချင်တော့ဘူး။

တစ်နေ့ ကျွန်တော် ဝတ်ပြုနေတုန်းမှာ ဘုရားနှုတ်ကပတ်တော်တစ်ပိုဒ်ကို ဖတ်ခဲ့ရပြီး အဲဒါက တာဝန်တွေကို ဘယ်လိုကောင်းကောင်းထမ်းဆောင်ရမလဲဆိုတာ နားလည်အောင်ရှင်းလင်းပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ငါ့ကို ပြောလော့၊ ကောင်းမှုများကို ပြင်ဆင်ခြင်းဟု မှတ်ယူခံရရန်အလို့ငှာ လူတို့သည် တရားသောအမှုများကို မည်သို့ လုပ်ဆောင်သင့်သနည်း၊ ပြီးလျှင် ၎င်းတို့သည် ဤအရာကို မည်သည့်အခြေအနေနှင့် အနေအထားတွင် လုပ်ဆောင်ရမည်နည်း။ အနည်းဆုံးအားဖြင့်၊ ၎င်းတို့တွင် အပြုသဘောဆောင်ပြီး တက်ကြွသော သဘောထားတစ်ခု ရှိရမည်ဖြစ်ကာ၊ မိမိတို့၏ တာဝန်ကို ထမ်းဆောင်နေစဉ်တွင် သစ္စာစောင့်သိရမည်၊ သမ္မာတရား စည်းမျဉ်းများအတိုင်း လုပ်ဆောင်နိုင်ရမည်ဖြစ်ပြီး ဘုရားအိမ်တော်၏ အကျိုးစီးပွားများကို ကာကွယ်စောင့်ရှောက်ရမည်။ အပြုသဘောဆောင်ပြီး တက်ကြွခြင်းသည် အဓိကသော့ချက် ဖြစ်သည်။ သင်သည် အစဉ်သဖြင့် မထုံတက်သေးဖြစ်နေပါက၊ ဤသည်မှာ ပြဿနာရှိသည်။ ယင်းမှာ သင်သည် ဘုရားအိမ်တော်သားတစ်ဦး မဟုတ်သည့်အပြင်၊ သင်၏ တာဝန်ကို ထမ်းဆောင်နေခြင်း မဟုတ်သည့်အလား ဖြစ်နေပြီး၊ ထိုအစား အလုပ်ရှင်က သင့်အား လုပ်ဆောင်ရန် တောင်းဆိုသောကြောင့် လစာရရန်အလို့ငှာ ထိုအလုပ်ကို လုပ်ဆောင်ရန်မှတစ်ပါး သင့်တွင် အခြားရွေးချယ်စရာ မရှိသည့်အလား ဖြစ်နေပေသည်။ သင်သည် ယင်းကို ဆန္ဒအလျောက် လုပ်ဆောင်နေခြင်းမဟုတ်ဘဲ အလွန်ပင် မလုပ်ချင်လုပ်ချင်ဖြင့် လုပ်ဆောင်နေခြင်း ဖြစ်သည်။ သင်၏ အကျိုးစီးပွားများအတွက် မဟုတ်ခဲ့လျှင် သင်သည် ယင်းကို လုံးဝ လုပ်ဆောင်မည်မဟုတ်ပေ။ သို့မဟုတ် မည်သူကမျှ လုပ်ဆောင်ရန် သင့်အား မတောင်းဆိုခဲ့လျှင် သင်သည် ယင်းကို လုံးဝ လုပ်ဆောင်မည်မဟုတ်ပေ။ သို့ဖြစ်၍ ဤလုပ်နည်းကိုင်နည်းဖြင့် အမှုအရာများကို လုပ်ဆောင်ခြင်းသည် ကောင်းမှုများကို လုပ်ဆောင်ခြင်း မဟုတ်ပေ။ သို့ဖြစ်၍ ဤကဲ့သို့သော လူတို့သည် အလွန်မိုက်မဲကြသည်။ ၎င်းတို့ လုပ်ဆောင်သမျှ အရာတိုင်းတွင် မထုံတက်သေးဖြစ်ကြသည်။ ၎င်းတို့ လုပ်ဆောင်ရန် စဉ်းစားနိုင်သည့်အရာကို ၎င်းတို့ မလုပ်ဆောင်ကြသည့်အပြင်၊ အချိန်နှင့် အားအင်ဖြင့် ပြီးမြောက်အောင် လုပ်ဆောင်နိုင်သည့်အရာကိုလည်း ၎င်းတို့ မလုပ်ဆောင်ကြပေ။ ၎င်းတို့သည် စောင့်ဆိုင်းပြီး စောင့်ကြည့်နေရုံသာ ဖြစ်သည်။ ဤသည်မှာ ပြဿနာဖြစ်စေတတ်ပြီး အလွန်သနားစရာကောင်းသည်။ အဘယ်ကြောင့် အလွန်သနားစရာကောင်းသည်ဟု ငါပြောရသနည်း။ ပထမဦးစွာ၊ သင်၏ အစွမ်းအစက မလုံလောက်သောကြောင့် မဟုတ်ပေ။ ဒုတိယအချက်အနေဖြင့်၊ သင်၏ အတွေ့အကြုံက မလုံလောက်သောကြောင့် မဟုတ်ပေ။ တတိယအနေဖြင့်၊ ယင်းကို လုပ်ဆောင်ရန် သင့်တွင် သင့်တော်သော အခြေအနေများ မရှိသောကြောင့် မဟုတ်ပေ။ သင်သည် ဤအလုပ်ကို လုပ်ဆောင်ရန် အစွမ်းအစကို ပိုင်ဆိုင်ပြီး အကယ်၍ သင်သည် အချိန်နှင့် အားအင်ကို အသုံးပြုမည်ဆိုလျှင် ယင်းကို သင်လုပ်ဆောင်နိုင်လိမ့်မည် ဖြစ်သော်လည်း သင်မလုပ်ဆောင်ပေ။ သင်သည် ကောင်းမှုများကို ပြင်ဆင်ရန် ပျက်ကွက်လေသည်။ ဤသည်မှာ အလွန်ဝမ်းနည်းဖွယ်ရာကောင်းသည်။ အဘယ်ကြောင့် ဝမ်းနည်းဖွယ်ရာကောင်းသည်ဟု ငါပြောရသနည်း။ အကြောင်းမှာ နှစ်ပေါင်းများစွာ ကြာပြီးနောက် သင်သည် ဤအရာကို ပြန်ပြောင်းကြည့်မည်ဆိုလျှင် သင်နောင်တရလိမ့်မည်ဖြစ်ပြီး၊ ထိုအလုပ်ကို လုပ်ဆောင်ရန် ထိုနှစ်၊ ထိုလနှင့် ထိုနေ့သို့ သင်ပြန်သွားလိုလျှင် အမှုအရာများက ပြောင်းလဲသွားပြီးဖြစ်ကာ ထိုအချိန်သည်လည်း ကျော်လွန်သွားပြီးဖြစ်လိမ့်မည်။ သင်သည် ထိုအခွင့်အရေးကဲ့သို့ ဒုတိယအခွင့်အရေးတစ်ခုကို ရရှိလိမ့်မည်မဟုတ်ပေ။ ထိုအခွင့်အရေး လွန်သွားသည့်အခါ လွန်သွားပြီဖြစ်သည်၊ ယင်းကို ဆုံးရှုံးသွားသည့်အခါ ဆုံးရှုံးသွားပြီဖြစ်သည်။ အကယ်၍ သင်သည် ကောင်းမွန်သော အစားအစာကို စားသုံးခြင်း သို့မဟုတ် ကောင်းမွန်သော အဝတ်အစားများကို ဝတ်ဆင်ခြင်းကဲ့သို့သော ဇာတိပကတိဆိုင်ရာ သာယာမှုများကို ဆုံးရှုံးရလျှင်၊ ဤသည်မှာ အရေးမကြီးလှပေ။ အကြောင်းမှာ ဤအရာများသည် အနှစ်သာရမရှိသည့်အပြင်၊ သင်၏ အသက်ဝင်ရောက်မှု သို့မဟုတ် သင်၏ ကောင်းမှုများ ပြင်ဆင်ခြင်းအပေါ် သို့မဟုတ် သင်၏ ပန်းတိုင်အပေါ် မည်သည့်သက်ရောက်မှုမျှ မရှိသောကြောင့် ဖြစ်သည်။ သို့သော်လည်း၊ အကယ်၍ တစ်စုံတစ်ခုသည် သင့်အပေါ်ထားသော ဘုရားသခင်၏ သဘောထားနှင့်လည်းကောင်း၊ အကဲဖြတ်ချက်နှင့်လည်းကောင်း ဆက်စပ်မှုရှိလျှင် သို့မဟုတ် သင်လျှောက်လှမ်းသော လမ်းကြောင်းနှင့်လည်းကောင်း၊ သင်၏ ပန်းတိုင်နှင့်လည်းကောင်း ဆက်စပ်မှုရှိလျှင်၊ ယင်းကို လုပ်ဆောင်ရန် အခွင့်အရေးကို ဆုံးရှုံးခြင်းသည် အလွန်ဝမ်းနည်းဖွယ်ရာကောင်းသည်။ အကြောင်းမှာ ယင်းသည် သင်၏ အနာဂတ် ဖြစ်တည်မှုလမ်းကြောင်းပေါ်တွင် အစွန်းအထင်းတစ်ခုကို ချန်ထားခဲ့မည်ဖြစ်ပြီး နောင်တများကို ဖြစ်ပေါ်စေမည်ဖြစ်ကာ၊ သင်၏ ဘဝတစ်ခုလုံးတွင် ယင်းအတွက် ပြန်လည်ပေးဆပ်ရန် နောက်ထပ်အခွင့်အရေးတစ်ခုကို သင်ဘယ်တော့မျှ ရရှိလိမ့်မည်မဟုတ်သောကြောင့် ဖြစ်သည်။...ဆန့်ကျင်ဘက်အားဖြင့်၊ သင်သည် သင်၏တာဝန်ကို ကောင်းမွန်စွာ ထမ်းဆောင်ပြီး သမ္မာတရားကို နားလည်ကာ ပြဿနာများကို ဖြေရှင်းလျှင်၊ သင်၏ စိတ်နှလုံးထဲတွင် တည်ငြိမ်ပြီး စိတ်ချခိုင်မာသည်ဟု ခံစားရလိမ့်မည်ဖြစ်ကာ ဘုရားသခင်ကို သင်စိတ်ပျက်စေခဲ့မည် မဟုတ်ပေ။ ဘုရားသခင်၏ ရှေ့မှောက်တွင် သင်သည် ယုံကြည်ခြင်းရှိလိမ့်မည်ဖြစ်ပြီး ခေါင်းမော့ရင်ကော့၍ ကျင့်ကြံပြုမူနိုင်လိမ့်မည်။ သင်သည် သင်၏တာဝန်ကို မဖြည့်ဆည်းခဲ့သည့်အပြင်၊ အစဉ်သဖြင့် ဝတ်ကျေတမ်းကျေလုပ်နေပါက၊ မည်သည့်ဆုံးရှုံးမှုကိုမျှ မဖြစ်စေခဲ့လျှင်ပင်၊ ဤပြစ်မှားခြင်းသည် သင်၏ စိတ်နှလုံးထဲတွင် တစ်သက်တာ နောင်တကို ချန်ထားခဲ့လိမ့်မည်။ ဤပြစ်မှားခြင်းသည် အဆုံးမရှိသော တွင်းနက်ကြီးတစ်ခုကဲ့သို့ ဖြစ်လိမ့်မည်။ ယင်းကို စဉ်းစားမိသည့်အခါတိုင်း၊ သင်သည် နာကျင်မှုနှင့် မသက်မသာဖြစ်မှုကို ခံစားရမည်ဖြစ်ပြီး၊ နှလုံးသားကို စူးရှနာကျင်စေသည့် ပြင်းထန်သောဝေဒနာကို ခံစားရလိမ့်မည်။ သင်သည် ငြိမ်သက်ခြင်း သို့မဟုတ် ဝမ်းမြောက်ခြင်း လုံးဝ ရှိလိမ့်မည်မဟုတ်သည်သာမက၊ ဆန့်ကျင်ဘက်အားဖြင့်၊ နောင်တနှင့် စိတ်ဆင်းရဲခြင်း၏ နာကျင်မှုသည် သင်၏ တစ်သက်တာလုံးအတွက် သင့်နှင့်အတူ ပါရှိနေမည်ဖြစ်ပြီး မည်သည့်အခါမျှ ဖျောက်ဖျက်၍မရနိုင်ပေ။ ဤသည်မှာ ထာဝရ နောင်တတစ်ခုမဟုတ်လော။ ဘုရားသခင်၏ ရှုထောင့်အမြင်မှ ကြည့်လျှင်ကော အဘယ်သို့နည်း။ ဘုရားသခင်သည် ဤကိစ္စရပ်၏ သဘောသဘာဝကို အဆုံးအဖြတ်ပေးရန် သမ္မာတရား စည်းမျဉ်းများကို အသုံးပြုသောကြောင့် ယင်း၏ သဘောသဘာဝသည် သင်ခံစားရသည်ထက် များစွာ ပို၍ပြင်းထန်လေသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်တော် သဘောပေါက်ခဲ့တာက ကိုယ့်တာဝန်ကို အပြုသဘောဆောင်ပြီး တက်တက်ကြွကြွ လုပ်ဆောင်တာ၊ ဘုရားသခင်ရဲ့ ရည်ရွယ်ချက်တွေကို အလေးထားတာ၊ အသင်းတော်အလုပ်ကို ထိန်းသိမ်းတာဆိုတဲ့ ဘုရားသခင်ရဲ့ တောင်းဆိုချက်တွေကို လိုက်နာမှသာ လူတစ်ယောက်က ကိုယ့်တာဝန်ကို အမှန်တကယ် ထမ်းဆောင်ပြီး ကောင်းမှုတွေကို ပြင်ဆင်နိုင်မှာပဲ။ ကျွန်တော် စဉ်းစားနိုင်တာကို တက်တက်ကြွကြွ မလုပ်ခဲ့ရင်၊ ဒါမှမဟုတ် လုပ်ခဲ့ရင်တောင်မှ အပျက်သဘောဆောင်ပြီး၊ စိတ်မပါဘဲ သံသယတွေနဲ့ လုပ်ခဲ့ရင် ဒါက ကျွန်တော့်ရဲ့ တာဝန်မှာ သစ္စာစောင့်သိမှု ကင်းမဲ့တာကို ပြပြီး ဘုရားသခင်ရဲ့ မုန်းတီးခြင်းနဲ့ ရွံရှာခြင်းကို ခံရမှာပါပဲ။ ကျွန်တော်ဟာ အချိန်အကြာကြီး ကြီးကြပ်ရေးမှူးအနေနဲ့ လေ့ကျင့်ခဲ့ရပြီး စည်းမျဉ်းတွေကို နားလည်မှု နည်းနည်းရလာခဲ့တဲ့အတွက် ကျောက်ရွှယ် ပို့ပေးတဲ့ တရားဒေသနာတွေမှာ ပြဿနာတချို့ကို တွေ့မြင်နိုင်ခဲ့တယ်ဆိုတာကို ကျွန်တော် စဉ်းစားမိတယ်။ ပြဿနာတချို့က ပိုရှုပ်ထွေးပြီး အချိန်ပိုလိုပေမဲ့ ဆွေးနွေးပြီးရင်တော့ ရှင်းရှင်းလင်းလင်း ဖြစ်သွားနိုင်ပါတယ်။ ဒါပေမဲ့ ဒီပြဿနာတွေကို ကိုင်တွယ်ဖြေရှင်းရတာက ကျွန်တော့်အချိန်တွေ အများကြီးကုန်တယ်၊ ဒါက ကိုယ်တာဝန်ယူထားတဲ့အပိုင်းက နောက်ဆက်တွဲအလုပ်တွေကို နှောင့်နှေးစေခဲ့တယ်ဆိုတာကို ကျွန်တော် သဘောပေါက်ခဲ့တယ်။ ဒါက ကျွန်တော်တို့အသင်းတော်ရဲ့ အလုပ်တိုးတက်မှုကို နှေးကွေးစေခဲ့တယ်။ အဲဒီအခါမှာ ဒီလိုသာ ဆက်ဖြစ်နေရင် ကျွန်တော်တို့အလုပ်ရဲ့ ထိရောက်မှု ကျဆင်းသွားမှာဖြစ်ပြီး ဒါက ကျွန်တော့်ရဲ့ ဂုဏ်သတင်းနဲ့ အဆင့်အတန်းကို ထိခိုက်စေမှာကို စိုးရိမ်ခဲ့တယ်။ ဒါကြောင့် ကျွန်တော် ကျောက်ရွှယ်ကို ဆက်ပြီး လမ်းပြပေးချင်စိတ် မရှိခဲ့ဘူး။ ကိုယ့်တာဝန်မှာ ကျွန်တော်က ကိုယ့်မာနနဲ့ အဆင့်အတန်းကိုပဲ စဉ်းစားနေတယ်၊ တခြားသူတွေကို ပျိုးထောင်ပေးရတဲ့ အလုပ်အတွက် ဝန်တာထားစိတ်မရှိဘဲ အမြဲတမ်း ကိုယ့်အကျိုးစီးပွားအတွက် တွက်ချက်နေပြီး အသင်းတော်ရဲ့ အဘက်ဘက်ကအလုပ်ကို မစဉ်းစားသလို ဘုရားသခင်ရဲ့ ရည်ရွယ်ချက်တွေကိုလည်း အလေးမထားဘူးဆိုတာကို ကျွန်တော် တွေ့မြင်ခဲ့ရတယ်။ ကျွန်တော် လုပ်နေခဲ့တာက မယုံကြည်သူတွေ လုပ်တာနဲ့ အတူတူပဲ မဟုတ်ဘူးလား။ ကျွန်တော် ဘုရားသခင်ကို တကယ်ပဲ စိတ်ပျက်စေခဲ့တာပါပဲ။

ဘုရားသခင်က လူတွေအပေါ် ဝန်ထုပ်တွေ ချပေးရာမှာ အပင်ပန်းခံတဲ့ ရည်ရွယ်ချက်တွေ ရှိနေတယ်ဆိုတာကို ဘုရားနှုတ်ကပတ်တော်တွေကနေ ကျွန်တော် နောက်ပိုင်းမှာ နားလည်လာခဲ့တယ်။ ဘုရားသခင်က ပြောသည် “သင်သည် ဘုရားသခင်၏ရည်ရွယ်ချက်များကို အလေးထားလေလေ၊ သင်သယ်ဆောင်သည့် ဝန်ထုပ်ဝန်ပိုး ကြီးမားလေလေဖြစ်ပြီး၊ သင်သယ်ဆောင်သည့် ဝန်ထုပ်ဝန်ပိုး ကြီးမားလေလေ သင်၏အတွေ့အကြုံ ကြွယ်ဝလေလေဖြစ်လိမ့်မည်။ ဘုရားသခင်၏ ရည်ရွယ်ချက်များကို သင် အလေးထားသည့်အခါတွင်၊ ဘုရားသခင်သည် သင့်အပေါ် ဝန်ထုပ်တစ်ခု ချပေးလိမ့်မည်ဖြစ်ပြီး၊ ထို့နောက်တွင် သင့်ကို သူ ပေးအပ်ထားသည့် အလုပ်တာဝန်များနှင့်ပတ်သက်၍ သင့်ကို ဉာဏ်အလင်းပေးလိမ့်မည်။ ဘုရားသခင်သည် သင့်ကို ဤဝန်ထုပ်ပေးသည့်အခါ၊ သင်သည် ဘုရားသခင်၏ နှုတ်ကပတ်တော်များကို စားသောက်နေစဉ်တွင် ဆက်နွှယ်မှုရှိသည့် သမ္မာတရားများအားလုံးကို သင် အာရုံစိုက်လိမ့်မည်ဖြစ်သည်။ သင်၏ ညီအစ်ကို မောင်နှမများ၏ အသက်တာများ၏ အခြေအနေနှင့်ဆက်နွှယ်သည့် ဝန်ထုပ်တစ်ခု သင်၌ရှိပါက၊ ဤသည်မှာ ဘုရားသခင်က သင့်ကို အပ်နှံထားသော ဝန်ထုပ်ဖြစ်ပြီး၊ သင်သည် ဤဝန်ထုပ်ကို သင်၏ နေ့စဉ်ဆုတောင်းချက်များတွင် သင်နှင့်အတူ အမြဲ သယ်ဆောင်လိမ့်မည် ဖြစ်သည်။ ဘုရားသခင် လုပ်ဆောင်သည့်အရာကို သင့်အပေါ် တနင့်တပိုး တင်ထားပြီးဖြစ်ကာ၊ ဘုရားသခင် လုပ်ဆောင်လိုသောအရာကို လုပ်ဆောင်ရန် သင် လိုလားလျက်ရှိ၏။ ဤသည်မှာ ဘုရားသခင်၏ဝန်ထုပ်ကို သင့်ကိုယ်ပိုင်ဝန်ထုပ်အဖြစ် တာဝန်ယူခြင်းဟု ဆိုလိုသည့်အရာ ဖြစ်သည်။ ဤအခြေအနေတွင်၊ ဘုရားသခင်၏ နှုတ်ကပတ်တော်များကို သင်စားသောက်ခြင်းတွင်၊ သင်သည် ဤကဲ့သို့သော ကိစ္စများကို အလေးထားပြီး၊ ဤပြဿနာများကို ကျွန်ုပ် မည်သို့ ဖြေရှင်းမည်နည်းဟု သင် စဉ်းစားလိမ့်မည်။ ကျွန်ုပ်၏ ညီအစ်ကိုမောင်နှမများအား လွတ်မြောက်မှုကို ရရှိပြီး ဝိညာဉ်ရေးရာ မွေ့ပျော်မှုကို ရှာတွေ့စေရန် ကျွန်ုပ် မည်သို့ထောက်ကူနိုင်မည်နည်း။ သင်သည် မိတ်ဿဟာယဖွဲ့နေစဉ်တွင် ဤပြဿနာများ ဖြေရှင်းခြင်းကိုလည်း အာရုံစိုက်လိမ့်မည်ဖြစ်ပြီး၊ ဘုရားသခင်၏ နှုတ်ကပတ်တော်များကို စားသောက်နေချိန်တွင်၊ ဤကိစ္စများနှင့် ဆက်နွှယ်သော သူ၏နှုတ်ကပတ်တော်များကို စားသောက်ခြင်းအပေါ် သင်အာရုံစိုက် ပါလိမ့်မည်။ သူ၏နှုတ်ကပတ်တော်များကို စားသောက်စဉ်တွင်လည်း သင်သည် ဝန်ထုပ်ဝန်ပိုးတစ်ခုကိုလည်း သယ်ဆောင်ပါမည်။ ဘုရားသခင်၏ သတ်မှတ်ချက်များကို သင် နားလည်ပြီးသည်နှင့်တစ်ပြိုင်နက်၊ မည်သည့် လမ်းကြောင်း လျှောက်ရမည် ဆိုသည်နှင့်ပတ်သက်၍ သာ၍ ရှင်းလင်းသော စိတ်ကူးတစ်ခုကို သင် ရရှိလိမ့်မည်။ ဤသည်မှာ သင့်ဝန်ထုပ်က ယူဆောင်လာသော သန့်ရှင်းသော ဝိညာဉ်တော်၏ ဉာဏ်အလင်းပေးခြင်းနှင့် အလင်းပြခြင်းဖြစ်ပြီး ဤသည်မှာ သင့်အပေါ် နှင်းအပ်ထားပြီးဖြစ်သည့် ဘုရားသခင်၏ လမ်းပြမှုလည်း ဖြစ်သည်။ ငါသည် ဤအရာကို အဘယ်ကြောင့် ပြောဆိုသနည်း။ သင်၌ ဝန်ထုပ်ဝန်ပိုး မရှိပါက၊ သင်သည် ဘုရားသခင်၏ နှုတ်ကပတ်တော်များကို စားသောက်နေစဉ်တွင် အာရုံစိုက်လိမ့်မည်မဟုတ်။ ဝန်ထုပ်ကို သယ်ဆောင်နေစဉ် ဘုရားသခင်၏နှုတ်ကပတ်တော်များကို သင်စားသောက်သည့်အခါ၊ ထိုနှုတ်ကပတ်တော်များ၏ အနှစ်သာရကို သင် သဘောပေါက်နိုင်သည်၊ မိမိလမ်းခရီးကို ရှာတွေ့နိုင်ပြီး ဘုရားသခင်၏ ရည်ရွယ်ချက်များကို အလေးထားနိုင်ပေသည်။ ထို့ကြောင့်၊ သင်၏ ရှေ့တွင်၊ သင်သည် လက်တွေ့လုပ်ဆောင်ရမည့် လမ်းကြောင်းတစ်ခု ပိုမိုရရှိနိုင်ဖို့အလို့ငှာ၊ ဘုရားသခင်၏ နှုတ်ကပတ်တော်များကို သင်၏ စားသောက်ခြင်းသည် သာ၍ ကြီးမားသော အကျိုးတစ်ခု ရှိဖို့အလို့ငှာ၊ သင်သည် သူ၏နှုတ်ကပတ်တော်များ၏ အနှစ်သာရကို သဘောပေါက်၍ ကြီးထွားဖို့အလို့ငှာနှင့်၊ သန့်ရှင်းသော ဝိညာဉ်တော်၏ တို့ထိခြင်းကို သင် သာ၍ ခံရနိုင်စွမ်းရှိလာဖို့အလို့ငှာ၊ ဘုရားသခင်သည် သာ၍များသော ဝန်ထုပ်များကို သင့်အပေါ် ထားရှိဖို့နှင့် သာ၍ပင် ကြီးမားသော အလုပ်တာဝန်များကို သင့်ထံ အပ်နှံဖို့ ဆုတောင်းသင့်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်စေခြင်းကိုရရှိဖို့အလို့ငှာ ဘုရားသခင်၏ ရည်ရွယ်ချက်များကို အလေးထားလော့) ဝန်တာတွေဟာ ဘုရားသခင်ဆီကလာတဲ့ ကောင်းချီးမင်္ဂလာတွေပဲဆိုတာ ဘုရားနှုတ်ကပတ်တော်တွေကနေ ကျွန်တော်သဘောပေါက်ခဲ့တယ်။ ဘုရားသခင်ပေးတဲ့ ဝန်တာတွေကနေတစ်ဆင့် ကျွန်တော်တို့က သမ္မာတရားစည်းမျဉ်းတွေကို ရှာဖွေဖို့အတွက် ဘုရားသခင်ရှေ့မှောက်ကို လာဖို့ တိုက်တွန်းခံရတယ်၊ ဘုရားသခင်ရဲ့ ဉာဏ်ပွင့်စေခြင်းနဲ့ လမ်းပြခြင်းကို ရရှိပြီး သမ္မာတရားတွေကို ပိုပြီးနားလည်လာတယ်။ ဒီနည်းနဲ့ ကျွန်တော်တို့က အသက်တာမှာ ပိုမြန်မြန် ကြီးထွားရင့်ကျက်နိုင်တယ်။ ခေါင်းဆောင်တွေက ကျွန်တော်တို့ကို အသင်းတော်ရဲ့ အဘက်ဘက်ကအလုပ်ကို ထိန်းသိမ်းရာမှာ ကျောက်ရွှယ်ကို လမ်းပြပေးဖို့ စီစဉ်ခဲ့တယ်၊ ဒါက ကျွန်တော်တို့ကို ပိုပြီးလေ့ကျင့်ခွင့်လည်း ပေးခဲ့တယ်။ တကယ့်အခက်အခဲတွေနဲ့ ပြဿနာတွေက သမ္မာတရားစည်းမျဉ်းတွေကို ရှာဖွေဖို့ ကျွန်တော့်ကို တွန်းအားပေးခဲ့ပြီး ပိုပြီးရရှိနိုင်အောင် လုပ်ပေးခဲ့တယ်။ တကယ်တော့ ကျောက်ရွှယ်မေးတဲ့ မေးခွန်းတချို့ကို ကျွန်တော် ရှင်းရှင်းလင်းလင်း မဖြေပြနိုင်ခဲ့ဘူး၊ ဒါက ဒီအပိုင်းတွေက သမ္မာတရားကို ကျွန်တော်လည်း အပြည့်အဝ နားမလည်သေးဘူးဆိုတာကို ပြနေတယ်။ ဒီဝန်တာထားတဲ့စိတ်နဲ့ ဘုရားသခင်ဆီ ရှာဖွေပြီး ဆုတောင်းတဲ့အခါ၊ သမ္မာတရားစည်းမျဉ်းတချို့ကို ဖတ်ပြီးတဲ့နောက်မှာတော့ ပြဿနာတွေကို ပိုပြီးရှင်းရှင်းလင်းလင်း နားလည်နိုင်ခဲ့တယ်။ ကျောက်ရွှယ်ကို လမ်းပြကူညီပေးတဲ့ကိစ္စမှာ ကျွန်တော် အချိန်နဲ့စွမ်းအင်တချို့ သုံးခဲ့ရပေမဲ့ ဒီဖြစ်စဉ်အတွင်းမှာ ကျွန်တော် ဘုရားသခင်ဆီ ပိုပြီးဆုတောင်းခဲ့တယ်၊ သမ္မာတရားစည်းမျဉ်းတွေကို ခဏခဏပိုပြီးရှာဖွေခဲ့တယ်၊ ပြီးတော့ မသိလိုက်မသိဘာသာနဲ့ ကျွန်တော် အကျိုးကျေးဇူးတချို့ ရရှိခဲ့ပြီး ကျွန်တော့်ရဲ့ ကိုယ်ပိုင်ချို့ယွင်းချက်တွေကိုလည်း ပြုပြင်နိုင်ခဲ့တယ်။ ဝန်တာတွေဟာ တကယ်ပဲ ဘုရားသခင်ဆီကလာတဲ့ ကောင်းချီးမင်္ဂလာတွေဆိုတာကို ကျွန်တော် အမှန်တကယ် တွေ့ကြုံခံစားခဲ့ရပြီး တခြားလူတွေကို ပျိုးထောင်ပေးရတာကို စိတ်အနှောင့်အယှက်ဖြစ်စရာအနေနဲ့ မသတ်မှတ်သင့်တော့ဘူးဆိုတာကို သဘောပေါက်ခဲ့တယ်။ ကျောက်ရွှယ်က တာဝန်ယူထားတဲ့အပိုင်းက ကြီးမားတယ်၊ သူသာ အမှီအခိုကင်းကင်းနဲ့ အလုပ်လုပ်နိုင်ရင် ဒါက အသင်းတော်အလုပ်အတွက် အကျိုးရှိမှာပဲ၊ ဒါကြောင့် ကျွန်တော်က ကိုယ်ကျိုးစီးပွားကို ဘေးဖယ်ထားပြီး တရားဒေသနာအလုပ်ကို ကောင်းကောင်းလုပ်နိုင်ဖို့ ကျောက်ရွှယ်နဲ့ ပူးပေါင်းဆောင်ရွက်ရမယ်။

နောက်ပိုင်းမှာတော့ ကျွန်တော် ကိုယ်ကျိုးစီးပွားကို သတိရှိရှိ ဘေးဖယ်ထားတယ်၊ တရားဒေသနာတွေထဲက ပြဿနာတွေကို ဆင်ခြင်သုံးသပ်ဖို့ စိတ်ကိုငြိမ်သက်စေပြီး အဲဒီထဲမှာရှိတဲ့ ပြဿနာတွေကို ကျောက်ရွှယ်နဲ့ ဆွေးနွေးခဲ့တယ်။ တဖြည်းဖြည်းနဲ့ တရားဒေသနာတွေထဲက ပြဿနာတွေကို စဉ်းစားသုံးသပ်ပြီး ပြန်ဖြေပေးရင်းနဲ့ တရားဒေသနာတွေကို အကဲဖြတ်တဲ့ စည်းမျဉ်းတွေအပေါ်မှာ ကျွန်တော် ပိုပြီးရှင်းလင်းလာခဲ့တယ်၊ သူများတွေရဲ့ တရားဒေသနာတွေက ကျွန်တော့်ကို ထိုးထွင်အမြင်အသစ်တချို့ ပေးခဲ့တယ်။ ဒါက တကယ်ပဲ ဘုရားသခင်ရဲ့ ကျေးဇူးတော်ပဲ။ အဲဒီနောက်မှာ လတ်တလော တရားဒေသနာတွေမှာ ရှိတဲ့ ပြဿနာတွေကို ကျောက်ရွှယ်အတွက် အကျဉ်းချုပ်ပေးသင့်သလားလို့ ကျွန်တော် တွေးမိတယ်။ ဒီလိုဆိုရင် သူက နောက်တစ်ခါ အဲဒါတွေကို ရှောင်နိုင်မှာပေါ့။ ဒါက တရားဒေသနာတွေရဲ့ အရည်အသွေးကို မြှင့်တင်ဖို့ ပိုပြီးအကျိုးရှိမှာပဲ။ ဒါပေမဲ့ အဲဒီနောက်မှာ ကျွန်တော် တွေးမိတယ်၊ “ငါ သူ့နဲ့ တရားဒေသနာအကြောင်းကို အချိန်အများကြီးပေးပြီး ဆွေးနွေးပြီးသွားပြီ၊ ပြီးတော့ ပြဿနာတွေကို အကျဉ်းချုပ်ပြီး အသေးစိတ်ကို ဆက်သွယ်ပြောဆိုရင် အချိန်ပိုကုန်သွားလိမ့်မယ်။ ဒါက ငါ့ရဲ့ အလုပ်ကို နှောင့်နှေးစေမှာ မဟုတ်ဘူးလား။ ဒါဆို တော်လောက်ပါပြီ” ပေါ့။ ကျွန်တော် တစ်ကိုယ်ကောင်းဆန်၊ ယုတ်ညံ့နေပြီး လွယ်ကူတဲ့ လမ်းကို လိုက်ဖို့ ကြိုးစားနေတာကို ကျွန်တော် သဘောပေါက်ခဲ့တယ်။ ကျွန်တော် ဘုရားသခင်ကို တိတ်တဆိတ် ဆုတောင်းပြီး ကိုယ့်ကိုယ်ကိုယ် ပုန်ကန်ခဲ့တယ်၊ ပြီးတော့ ကျွန်တော်တို့ တွေ့ရှိခဲ့တဲ့ ပြဿနာတွေနဲ့ လမ်းလွဲမှုတွေကို ကျောက်ရွှယ်ကို ထောက်ပြခဲ့တယ်။ ဒီလိုနည်းနဲ့ လက်တွေ့လုပ်ဆောင်ရင်းနဲ့ ကျွန်တော့်ရဲ့ စိတ်နှလုံးထဲမှာ တော်တော်လေး ငြိမ်သက်တယ်လို့ ခံစားခဲ့ရတယ်။ နောက်ပိုင်းမှာ ကျောက်ရွှယ်ကို လမ်းပြပေးနေရင်းနဲ့ ကျွန်တော်တာဝန်ယူထားတဲ့ တရားဒေသနာအလုပ်တွေကို လိုက်လံကြည့်ရှုဖို့လည်း အချိန်ယူခဲ့တယ်။ နိုဝင်ဘာလမှာ ကျွန်တော်တို့အသင်းတော်က တင်သွင်းတဲ့ တရားဒေသနာအရေအတွက်က အောက်တိုဘာလထက်တောင် ပိုများခဲ့ပြီး ကျောက်ရွှယ်ကို ကူညီပေးခဲ့တာက အလုပ်ရဲ့ထိရောက်မှုကို ကျဆင်းမသွားစေခဲ့ဘူး။ ဘုရားသခင်ရဲ့ ကျေးဇူးတော်အတွက် ကျေးဇူးတင်ပါတယ်။


၄၄။ စုဝေးပွဲပြီးနောက် ပြန်လည်သုံးသပ်ခြင်းများ

အန်ရန်၊ တရုတ်နိုင်ငံ

၂၀၂၄ ခုနှစ်၊ နိုဝင်ဘာလတုန်းက အသင်းတော်မှာ အတွေ့အကြုံဆိုင်ရာ သက်သေခံချက် ဆောင်းပါးတွေကို ကျွန်မ စိစစ်ရွေးချယ်နေခဲ့တယ်။ တစ်နေ့မှာ ကြီးကြပ်ရေးမှူးက ကျွန်မတို့အဖွဲ့ စုဝေးပွဲကို ရောက်လာပြီး လတ်တလော ကျွန်မတို့တင်ပြတဲ့ ဆောင်းပါးတွေအရ စည်းမျဉ်းတချို့ကို ကျွန်မတို့ကောင်းကောင်း သဘောမပေါက်သေးတာ မြင်ရတယ်လို့ ပြောတယ်။ ကျွန်မတို့အားလုံးအတူတူ စည်းမျဉ်းတွေကို ပိုင်နိုင်သွားအောင် ဆောင်းပါးသုံးလေးခုကို ကျွန်မတို့နဲ့အတူ စိစစ်ရွေးချယ်ချင်တယ်တဲ့။ သူက ဆောင်းပါးနည်းနည်းကို ရွေးထုတ်လိုက်ပြီး တစ်ယောက်ချင်းစီကို ပြန်စစ်ခိုင်းတယ်၊ ပြီးတော့ စည်းမျဉ်းတွေအပေါ်အခြေခံပြီး ကျွန်မတို့ရဲ့ မှတ်ချက်တွေကို မျှဝေခိုင်းတယ်။ ကိုယ့်အမြင်တွေကို တစ်ယောက်ချင်း တင်ပြရမယ်ဆိုတာ ကြားလိုက်တာနဲ့ ကျွန်မ စိတ်လှုပ်ရှားလာတယ်။ တွေးမိတာပေါ့။ “လတ်တလော ငါစိစစ်လိုက်တဲ့ ဆောင်းပါးတချို့မှာ သိသာတဲ့ပြဿနာတချို့ ရှိခဲ့တာ။ ငါ စည်းမျဉ်းတွေကို သဘောပေါက်မပေါက်၊ ဒီတာဝန်နဲ့ သင့်တော်မတော် ကြည့်ဖို့ သူ ဒါကို အသုံးပြုနေတာလား။ စည်းမျဉ်းတွေကို ငါ သဘောမပေါက်မှန်း သူသိသွားရင် ငါ့ကို သေချာပေါက် ဖြုတ်ချမှာပဲ” ပေါ့။ အဲဒီနောက်မှာ ဆောင်းပါးတွေကို ဖတ်ဖို့ ကျွန်မ စိတ်ငြိမ်ငြိမ်မထားနိုင်ခဲ့ဘူး။ ပိုပြည့်စုံတဲ့အဖြေတစ်ခု ဘယ်လိုပေးရမလဲ၊ ကိုယ့်အားနည်းချက်တွေ မပေါ်သွားအောင် ဘာပြောရမလဲ ဆိုတာကိုပဲ ကျွန်မ အဖြေရှာဖို့ ကြိုးစားနေခဲ့တာ။ ပထမဆောင်းပါးကို ဖတ်ပြီးတဲ့နောက်မှာ ကျန်းယန်က သူ့အမြင်ကို အရင်မျှဝေတယ်။ ကျွန်မ သတိမထားမိတဲ့ ပြဿနာတစ်ခုကို သူ ထောက်ပြခဲ့တယ်။ ကြီးကြပ်ရေးမှူးက သဘောတူတဲ့အနေနဲ့ ခေါင်းညိတ်တာကို မြင်တော့ ကျွန်မ ကိုယ့်ဘာသာ တွေးမိတယ်။ “ကျန်းယန်ရဲ့ အမြင်က မှန်ပုံရတယ်။ ငါပြောရမဲ့အလှည့်ကျရင် ငါ့အဖြေ ပိုပြည့်စုံသွားတယ်လို့ ထင်ရအောင်အဲဒီအချက်ကို ထည့်ပြောလိုက်မယ်။ အဲဒါဆိုရင် ငါ အရမ်းညံ့တယ်လို့ ကြီးကြပ်ရေးမှူး ထင်မှာ မဟုတ်ဘူး” ပေါ့။ နောက်တော့ ကြီးကြပ်ရေးမှူးက ကျွန်မကို မေးတယ်။ ကျွန်မ တွေ့ထားတဲ့ ပြဿနာတွေကို ပြောပြခဲ့ပြီး ကျန်းယန်ပြောသွားတဲ့အချက်ကိုလည်း သေသေချာချာ ထည့်ပြောလိုက်တယ်။ နောက်ဆုံးမှာ ကြီးကြပ်ရေးမှူးက စည်းမျဉ်းတွေနဲ့ချိတ်ဆက်ပြီး ဒီဆောင်းပါးကို သုံးသပ်တဲ့အခါ ကျန်းယန်ရဲ့အမြင်က သင့်တော်တယ်လို့ ပြောတယ်။ ကျွန်မ နည်းနည်း စိတ်သက်သာရာရသွားပေမဲ့ အရမ်းလဲ နေမထိထိုင်မသာ ဖြစ်ခဲ့ရတယ်။ ကျွန်မ နည်းနည်း လိပ်ပြာမလုံဖြစ်နေခဲ့တာ။ အဲဒီနောက်မှာ ကျွန်မ ရှာမတွေ့မိတဲ့ တခြားပြဿနာတွေကို ကြီးကြပ်ရေးမှူးက ပြောပြတယ်။ ကျွန်မ ချက်ချင်း တွေးမိလိုက်တယ်။ “ဒီလောက်ရိုးရှင်းတဲ့ ပြဿနာတွေကိုတောင် ငါ ရှာမတွေ့လိုက်မိဘူး။ စာနဲ့ပတ်သက်တဲ့ တာဝန်ကို ငါထမ်းဆောင်နေတာ ဒီလောက်နှစ်တွေကြာတာတောင် ဒီလောက်သိသာတဲ့ ပြဿနာတွေကို မမြင်ရအောင် ငါ့ရဲ့အစွမ်းအစက တကယ်ကို ညံ့ဖျင်းတယ်လို့ ကြီးကြပ်ရေးမှူး ထင်တော့မှာပဲ။ နောက်တစ်ခါ ကိုယ့်အမြင်ကို ပြောရင် ငါ ပိုသတိထားမှဖြစ်မယ်” ပေါ့။ နောက်ဆောင်းပါးတစ်ပုဒ်ကို စတဲ့အခါမှာ ကျွန်မစိတ်ငြိမ်သွားဖို့ အတော်ကြာသွားတယ်။ အရင်ဆောင်းပါးတုန်းက ကျွန်မ အဖြေက မကောင်းခဲ့တာကိုပဲ မရပ်မနား တွေးနေမိတာ။ မကြာခင်မှာ ကျွန်မ ငိုက်လာပြီး ဆောင်းပါးရဲ့ ကျန်တဲ့အပိုင်းတွေ ခေါင်းထဲ သိပ်မရောက်တော့ဘူး။ ဆွေးနွေးတဲ့အချိန်မှာ ကြီးကြပ်ရေးမှူးက ကျွန်မအမြင်ကို မေးတော့ ကျွန်မ နည်းနည်းပဲ ပြောခဲ့တယ်။ စာရေးသူရဲ့ နားလည်မှုမှာ ဘာပြဿနာတွေရှိလဲဆိုတာကို ပြောရမဲ့အချိန်ရောက်တော့ ကျွန်မ အထစ်ထစ်အငေါ့ငေါ့ဖြစ်နေပြီး အတော်ကြာတဲ့အထိ စကားမထွက်ခဲ့ဘူး။ အစကတော့ ကျွန်မ ငိုက်သွားလို့ ခေါင်းထဲမရောက်ဘူးလို့ပဲ ပြောမလို့ပါပဲ၊ ဒါပေမဲ့ ဒီလိုအခြေအနေမျိုးမှာတောင် ကျွန်မ အိပ်ချင်နေတာကို ကြီးကြပ်ရေးမှူး မြင်သွားရင် ကျွန်မအခြေအနေမကောင်းဘူး၊ သန့်ရှင်းသော ဝိညာဉ်တော်ရဲ့ လုပ်ဆောင်မှုမရှိဘူးလို့ သူထင်သွားမှာကို စိုးရိမ်လိုက်တယ်။ အဲဒီလိုသာဖြစ်ရင် ကျွန်မ သေချာပေါက် ဖြုတ်ချခံရတော့မှာလေ။ ဒါကြောင့် ကျွန်မ အမြန်ပဲ ဖုံးဖိဖို့ ကြိုးစားပြီး ပြောလိုက်တယ်၊ “ခဏလေးနော်၊ ကျွန်မတွေ့ထားတဲ့ ပြဿနာကို ဘယ်နားမှာ မှတ်လိုက်မိလဲဆိုတာ ရှာနေလို့ပါ” ပေါ့။ ကြီးကြပ်ရေးမှူးကို အဖြေပေးဖို့ အဓိကကျတဲ့ ပြဿနာတစ်ခုခုကို အမြန်ဆုံးရှာတွေ့ဖို့ ခေါင်းထဲမှာ အသည်းအသန် စဉ်းစားပြီး မောက်စ်နဲ့ ရွှေ့ပြီး ဆောင်းပါးကို အမြန် ကြည့်လိုက်တယ်။ နောက်ဆုံးတော့ ကြီးကြပ်ရေးမှူးက စိတ်မရှည်တော့ဘဲ ပြောတယ်၊ “မြင်တာကိုပဲ ပြောပါ။ ဖြေရတာ ဘာလို့ ဒီလောက် ခက်ခဲနေရတာလဲ” တဲ့။ တခြားရွေးစရာမရှိတော့လို့ နောက်ဆုံးမှာ ကျွန်မ ဝန်ခံလိုက်တယ်၊ “ကျွန်မ အာရုံလွင့်ပြီး နည်းနည်း ငိုက်သွားတယ်။ ခေါင်းထဲ သိပ်မရောက်လိုက်ဘူး” ပေါ့။ အဲဒီနောက် ကြီးကြပ်ရေးမှူးက တခြားညီအစ်မတစ်ယောက်ကိုပဲ သူ့အမြင် ဝေမျှခိုင်းလိုက်တယ်။ အဲဒီအချိန်မှာ ကျွန်မ အရမ်းရှက်မိတယ်။ ရင်ထဲမှာ ဗလောင်ဆူနေပြီး လတ်တလော ကျွန်မရဲ့ လုပ်ဆောင်ချက်တွေကြောင့် ကြီးကြပ်ရေးမှူးက ကျွန်မကို ဖြုတ်ချလိုက်မှာကို စိုးရိမ်နေခဲ့တယ်။ သုံးလေးနာရီလောက်ကြာတော့ ကျွန်မ စိတ်အရမ်းပင်ပန်းလာတယ်။ ကြီးကြပ်ရေးမှူးနဲ့အတူ ဆောင်းပါးတွေကို စိစစ်တာ၊ အတတ်ပညာပိုင်းနဲ့ပတ်သက်တဲ့ ကျွမ်းကျင်မှုတွေကို လေ့လာတာတွေတောင် ဆက်မလုပ်ချင်တော့ဘူး။

နောက်ပိုင်းမှာ ကျွန်မ စပြီးစဉ်းစားမိတယ်၊ “ကြီးကြပ်ရေးမှူးက ငါတို့နဲ့အတူတူ ဆောင်းပါးတွေကို စိစစ်ပေးပြီး စည်းမျဉ်းတွေနဲ့ပတ်သက်လို့ မိတ်သဟာယပြုပေးနေတာပဲ။ ဒါက ငါ့ရဲ့အားနည်းချက်တွေကို ဖြည့်ဆည်းဖို့ အခွင့်အရေးကောင်း မဟုတ်ဘူးလား။ ဘာလို့ ငါ ဒီလောက်တောင် စိတ်လှုပ်ရှားပြီး ပင်ပန်းနေရတာလဲ” ပေါ့။ အဲဒီအချိန်လောက်မှာပဲ ဘုရားသခင်ရဲ့ အသစ်အဖြစ်ဆုံး နှုတ်ကပတ်တော်တွေ ထွက်လာတယ်။ ကျွန်မ ဝတ်ပြုခြင်းလုပ်နေတုန်း ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ “ငါ လူတို့နှင့် စကားစမြည်ပြောသောအခါ၊ တစ်ခါတစ်ရံ မေးခွန်းအချို့ မေးသောအခါ၊ ရှုပ်ထွေးသော စိတ်များရှိသည့် အချို့လူတို့က ‘ကိုယ်တော်၏ မေးခွန်းက တော်တော် တိုက်ရိုက်ကျသည်။ ဤသို့မေးခြင်းဖြင့် ကိုယ်တော် မည်သည့်အရာဆိုလိုသည်ကို ကျွန်ုပ် မသိပါ။ ကျွန်ုပ်၏ အဖြေကို သတိထားရမည်’ဟု ဆင်ခြင်သုံးသပ်ကြသည်။ ငါက သင် မှားနေပြီဟု ပြောသည်။ ငါ မည်သူနှင့် စကားစမြည်ပြောသည်ဖြစ်စေ၊ မည်သည့်မေးခွန်းများကို မေးသည်ဖြစ်စေ၊ အဆုံးစွန်သော ပန်းတိုင်မှာ ပြဿနာများကို ရှာဖွေတွေ့ရှိပြီး ဖြေရှင်းရန်၊ သင့်ကို ကူညီပြီး လမ်းညွှန်ပြသရန်နှင့် သင့်ကို ပြဿနာများ ကူဖြေရှင်းရန် အမြဲပင် ဖြစ်ပေသည်။ ပထမအနေဖြင့်၊ သင့်ကို ဖော်ထုတ်ပြီး မိုက်မဲပုံပေါ်စေရန် မဟုတ်ပေ။ ဒုတိယအနေဖြင့်၊ သင် အမှန်တရားကို ပြောနေခြင်း ဟုတ်မဟုတ်၊ သို့မဟုတ် သင်သည် ဟန်ဆောင်မှုကင်းသောသူတစ်ဦး ဟုတ်မဟုတ်ဟူသည်ကို စမ်းသပ်ရန် မဟုတ်ပေ။ တတိယအနေဖြင့် သင်၏ အခြေအနေမှန်ကို ထုတ်ဖော်စေရန် သင့်ကို လှည့်စားဖို့အတွက် မဟုတ်ပေ။ စတုတ္ထအနေဖြင့်၊ သင်သည် အလုပ်ကို လုပ်ဆောင်ရန် အရည်အချင်းပြည့်မီခြင်း ရှိမရှိ သို့မဟုတ် သင် အမှန်တကယ် အလုပ်လုပ်နိုင်ခြင်း ရှိမရှိဟူသည်ကို စမ်းသပ်ရန် သာ၍ပင် မဟုတ်ပေ။ အမှန်တကယ်တွင်၊ ငါသည် သင်နှင့် မည်သို့ပင် စကားစမြည်ပြောသည်ဖြစ်စေ၊ ယင်းမှာ သင်၏ တာဝန်ကို ဖြည့်ဆည်းရန်၊ အလုပ်ကို ကောင်းစွာလုပ်ဆောင်ရန်နှင့် ပြဿနာများကို ဖြေရှင်းရန် သင့်ကို ကူညီပြီး လမ်းညွှန်ပြသရန်သာ ဖြစ်သည်။ အချို့လူတို့သည် ဝှက်ထားသော အဓိပ္ပာယ်တစ်ခုခု ရှိမည်ကို အလွန်ကြောက်ရွံ့လျက် ငါ၏ ရိုးရှင်းသော မေးမြန်းမှုများကို အလွန်အကျွံ စဉ်းစားကြသည်။ အချို့က ၎င်းတို့အပေါ် ငါ ကျိတ်ကြံနေသည်ဟုပင် သင်္ကာမကင်းဖြစ်ကြသည်။ ငါသည် သင့်အား ပြဿနာများ ဖြေရှင်းရာတွင် ကူညီလိုသည်မှာ သိသာထင်ရှားသော်လည်း သင့်ကို ငါ ကျိတ်ကြံနေသည်ဟု သင် မှားယွင်းစွာ ထင်မြင်နေသည်။ ဤသည်မှာ ငါ့ကို အထင်လွဲနေခြင်း မဟုတ်လော။ (ဟုတ်ပါသည်။) သို့ဆိုလျှင် ဤနေရာတွင် ပြဿနာမှာ အဘယ်နည်း။ လူ့စိတ်နှလုံးသည် လှည့်ဖြားတတ်သည်တကား။ လူတို့က၊ ‘ကိုယ်တော်သည် ဘုရားသခင်ဖြစ်သည်၊ ကျွန်ုပ်သည် ကိုယ်တော့်ကို အမှန်တရား ပြောရမည်၊ ကိုယ်တော်နှင့်ပတ်သက်၍ ပွင့်လင်းရမည်။ ကျွန်ုပ်သည် ကိုယ်တော်နောက်သို့ လိုက်သည်၊ ကိုယ်တော့်ကို ယုံကြည်သည်’ဟု အသံကျယ်ကျယ်ဖြင့် ပြောဆိုနိုင်သော်လည်း စိတ်ထဲတွင်မူ ထိုသို့ မတွေးကြပေ။ ငါ၏ မေးခွန်းများက မည်မျှပင် သာမန်ဖြစ်ပြီး ရိုးရှင်းသည်ဖြစ်စေ၊ လူတို့က အလွန်အမင်း ထိခိုက်ခံစားလွယ်သော နည်းလမ်းဖြင့် မကြာခဏ အဓိပ္ပာယ်ဖွင့်ဆိုကြသည်။ ၎င်းတို့၏ ထင်ကြေးပေးမှုများနှင့် ထို့နောက် စေ့စေ့စပ်စပ် ကြည့်ရှုစစ်ဆေးခြင်းများမှတစ်ဆင့် ၎င်းတို့သည် အလှည့်အပြောင်းများစွာကို စဉ်းစားပြီး နောက်ဆုံး အဖြေကို ရှာတွေ့ပုံရကြသော်လည်း အမှန်တကယ်တွင်မူ ယင်းမှာ ငါ၏ စကားများ၏ မူလရည်ရွယ်ချက်နှင့် အလွန်အလှမ်းဝေးလှသည်။ ယင်းက အလွန်ရိုးရှင်းသော မေးခွန်းတစ်ခုဖြစ်သည်မှာ သိသာထင်ရှားသော်လည်း ၎င်းတို့က အလွန်အကျွံ စဉ်းစားကြသည်။ ထိုသို့သော လူတို့သည် အလွန်အမင်း ထိခိုက်ခံစားလွယ်ကြသည် မဟုတ်လော။ ငါ မည်သည့်အရာကိုပင် မေးသည်ဖြစ်စေ၊ ယင်းကို ကြားပြီးနောက် ၎င်းတို့၏ စိတ်နှလုံးများ အပြင်းအထန် လှုပ်ရှားသွားသည်၊ ‘ကိုယ်တော်သည် ဤအရာကို အဘယ်ကြောင့် မေးနေသနည်း။ ကိုယ်တော့်ကို ကျေနပ်စေပြီး မည်သည့်အပြစ်အနာအဆာကိုမျှ မဖော်ထုတ်မိစေရန် မည်သို့ ဖြေဆိုနိုင်မည်နည်း။ ကျွန်ုပ် မည်သည့်အရာကို ပထမဆုံး ပြောပြီး မည်သည့်အရာကို နောက်မှ ပြောသင့်သနည်း’ဟူ၍ ဖြစ်သည်။ မည်သည့် နှောင့်နှေးခြင်းမျှမရှိဘဲ သုံးစက္ကန့်မှ ငါးစက္ကန့်အတွင်း စကားလုံးများ ထွက်လာသည်။ ၎င်းတို့၏ စိတ်များသည် ကွန်ပျူတာများထက် ပိုမြန်သည်။ အဘယ်ကြောင့် ဤမျှ မြန်ရသနည်း။ အမှန်တကယ်တွင်၊ ဤဖြစ်စဉ်သည် ၎င်းတို့အတွက် ဒုတိယ သဘောသဘာဝ ဖြစ်နှင့်ပြီးဖြစ်သည်။ ယင်းမှာ လူတို့နှင့် ဆက်ဆံရာတွင်လည်းကောင်း၊ ကိစ္စရပ်များကို ကိုင်တွယ်ရာတွင်လည်းကောင်း ၎င်းတို့၏ အမြဲ အသုံးပြုနေကျ လှည့်ကွက်နှင့် ပုံစံဖြစ်သည်။ ၎င်းတို့သည် လူတိုင်းအပေါ် ကျိတ်ကြံကြသည်။ သို့ဖြစ်၍၊ ငါ၏ မေးမြန်းမှုများသည် မည်မျှပင် ရိုးရှင်းသည်ဖြစ်စေ၊ ငါ၌ ရည်ရွယ်ချက် သို့မဟုတ် ပန်းတိုင်အချို့ ရှိသည်ဟု ယုံကြည်လျက် ၎င်းတို့က အလွန်အကျွံ စဉ်းစားကြသည်။ ၎င်းတို့သည် မိမိတို့၏ စိတ်နှလုံးထဲတွင် ‘ငါအမှန်အတိုင်း ဖြေဆိုလျှင် ငါ၏ အခြေအနေမှန်ကို ဖော်ထုတ်မိမည် မဟုတ်လော။ ယင်းမှာ မိမိကိုယ်ကို ရောင်းစားခြင်းနှင့် ညီမျှသည်။ ငါ၏ အခြေအနေမှန်ကို ကိုယ်တော့်အား ငါ သိရှိသွားခွင့်မပေးနိုင်ပါ။ သို့ဆိုလျှင် ငါ မည်သို့ သင့်တင့်လျောက်ပတ်စွာ ဖြေသင့်သနည်း။ ကိုယ်တော့်ကို ငါ မည်သို့ ပျော်ရွှင်စေပြီး ကျေနပ်စေနိုင်မည်နည်း၊ ငါ့အပေါ် ကောင်းသော ထင်မြင်ချက်တစ်ခု ရှိစေပြီး ငါ့ကို ဆက်လက်အသုံးပြုစေရန် မည်သို့ လုပ်ဆောင်နိုင်မည်နည်း’ဟု ဆင်ခြင်သုံးသပ်ကြသည်။ ဤလူတို့ မည်မျှ လှည့်ဖြားတတ်သည်ကို ကြည့်လော့။ ဤလူတို့၏ စိတ်များသည် အလွန် ရှုပ်ထွေးလှသည်။ ၎င်းတို့နှင့် ငါမည်သို့ပင် စကားပြောသည်ဖြစ်စေ ၎င်းတို့က သံသယဝင်ပြီး စေ့စေ့စပ်စပ် ကြည့်ရှုစစ်ဆေးကြလိမ့်မည်။ ထိုသို့သော လူတို့သည် သမ္မာတရားကို လက်တွေ့လုပ်ဆောင်နိုင်သလော။ ၎င်းတို့သည် ဘုရားသခင်၏ အသုံးပြုခြင်းအတွက် သင့်တော်နိုင်သလော။ လုံးဝမဖြစ်နိုင်ပေ။ ဤသည်မှာ အဘယ့်ကြောင့်ဆိုသော် ထိုသို့သော လူတို့၏ စိတ်များသည် အလွန် ရှုပ်ထွေးပြီး လုံးဝ မရိုးရှင်းသောကြောင့် ဖြစ်သည်။ ၎င်းတို့နှင့် အချိန်ကြာမြင့်စွာ ထိတွေ့ဆက်ဆံသောသူ မည်သူမဆို ယင်းကို မြင်နိုင်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၆)) ဘုရားနှုတ်ကပတ်တော်တွေကို ဖတ်ပြီးတဲ့အခါ ကျွန်မအခြေအနေကို ကွက်တိ ဖော်ပြနေသလို ခံစားမိတယ်။ ခရစ်တော်နဲ့ ဆက်ဆံတဲ့အခါ လူတွေထုတ်ဖော်တတ်တဲ့ အတွေးတွေနဲ့ စိတ်ကူးတွေကို ဘုရားသခင်က ဖော်ထုတ်ထားတာ ဖြစ်ပေမဲ့၊ ကျွန်မက တခြားလူတွေနဲ့ ဆက်ဆံတဲ့အခါမှာလည်း အဲဒီလိုစိတ်ထားမျိုးကိုပဲ ခဏခဏ ထုတ်ဖော်မိမှန်း ကျွန်မ သဘောပေါက်လိုက်တယ်။ ကြီးကြပ်ရေးမှူးက ကျွန်မတို့ကို စည်းမျဉ်းတွေလေ့လာရာမှာ ကူညီဖို့အတွက် ဆောင်းပါးတွေကို အတူတူ စိစစ်ပေးနေတာဖြစ်ကြောင်း၊ ကျွန်မတို့ရဲ့ အမြင်တွေကို မေးတာကလည်း ကျွန်မတို့ရဲ့ အားနည်းချက်တွေနဲ့ လွဲချော်မှုတွေကို နားလည်ပြီး ထိထိမိမိ မိတ်သဟာယပြုပေးဖို့၊ ကူညီဖို့ဖြစ်ကြောင်း အစကတည်းက ပြောခဲ့တာကို ကျွန်မ ပြန်တွေးမိတယ်။ ဒါပေမဲ့ ကျွန်မ ကိုယ်တိုင်ရဲ့ စိတ်က အရမ်းရှုပ်ထွေးနေခဲ့တယ်။ ကျွန်မက သူ့ကို တစ်ချိန်လုံး လိုက်ခန့်မှန်းနေခဲ့ပြီး သူက စည်းမျဉ်းတွေကို ကျွန်မတို့ သဘောပေါက်သလားဆိုတာကို စမ်းသပ်နေတာ၊ ကျွန်မတို့က ဒီတာဝန်နဲ့ သင့်တော်သလားဆိုတာကို ဆုံးဖြတ်ဖို့ ကြိုးစားနေတာဆိုပြီး ယူဆခဲ့တယ်။ ကျွန်မမှာ အားနည်းချက်တွေ အများကြီးရှိမှန်း သူတွေ့သွားရင် ကျွန်မကို ဖြုတ်ချတော့မယ်လို့ တထစ်ချ မှတ်ယူထားခဲ့တာ။ ကိုယ့်အားနည်းချက်တွေ မပေါ်သွားအောင်လို့ ကိုယ့်အမြင်ကို ပြောတဲ့အခါ ကျွန်မတွေ့ထားတဲ့ ပြဿနာအရေအတွက်ကို အမှန်အတိုင်း မဖြေခဲ့ဘူး။ အဲဒီအစား ကျွန်မက စည်းမျဉ်းတွေကို ကောင်းကောင်း နားလည်သဘောပေါက်ပြီး ဘယ်ပြဿနာကိုမဆို ဘက်စုံမြင်တတ်တယ်လို့ ကြီးကြပ်ရေးမှူးထင်အောင် အစွမ်းကုန် ကြိုးစားခဲ့တယ်။ ကျန်းယန်ရဲ့ အချက်ကို ခိုးချတဲ့အထိတောင် ကျွန်မ လုပ်ခဲ့တယ်။ ဒုတိယဆောင်းပါးကို ပြန်စစ်တဲ့အချိန်တုန်းကဆိုရင် ကျွန်မ သေချာပေါက် ငိုက်သွားလို့ ဘာပြဿနာကိုမှ မတွေ့ခဲ့ဘူးလေ၊ အဲဒါကို ရိုးရိုးသားသားပဲ ပြောလိုက်သင့်တာ။ ဒါပေမဲ့ အမှန်အတိုင်းပြောလိုက်ရင် ကြီးကြပ်ရေးမှူးက ကျွန်မကို ပိုပြီးအထင်သေးသွားမှာ ကြောက်လို့ ကျွန်မ လိမ်ပြီးတော့ ကျွန်မတွေ့ထားတဲ့ပြဿနာကို ဘယ်နားမှတ်ထားမိလဲဆိုတာ မေ့သွားတယ်ဆိုပြီး ပြောလိုက်တယ်။ လိုက်ရှာနေသလိုတောင် ဟန်ဆောင်လိုက်သေးတယ်၊ ဒါ အားလုံးရဲ့အချိန်ကို ဖြုန်းတီးလိုက်တာပါပဲ။ တကယ်တမ်းကျတော့ ကြီးကြပ်ရေးမှူးက ကျွန်မအမြင်ကို မေးတဲ့အခါ အမှန်အတိုင်းဖြေလိုက်ရုံပါပဲ။ ကျွန်မ မှားနေရင် ကိုယ့်ရဲ့လွဲချော်မှုကို ဆန်းစစ်ပြီး ပြင်လိုက်လို့ ရတာပဲ။ ဒါပေမဲ့ ကျွန်မစိတ်က ရှုပ်ထွေးလွန်းနေခဲ့တယ်၊ ကြီးကြပ်ရေးမှူးရဲ့ ရည်ရွယ်ချက်တွေကိုပဲ အမြဲ ခန့်မှန်းဖို့ ကြိုးစားနေခဲ့တာ။ စကားတစ်ခွန်းမပြောခင် ခေါင်းထဲမှာ အခါခါ စဉ်းစားနေရတယ်။ ပြန်ဆင်ခြင်ကြည့်လိုက်တော့ အရင်တုန်းကလည်း ကျွန်မ ဒီလိုမျိုး ဖြစ်ခဲ့ဖူးမှန်း သဘောပေါက်လိုက်တယ်။ ဒီတာဝန်ကို စထမ်းဆောင်ခါစတုန်းက ခေါင်းဆောင်က ကိစ္စတချို့နဲ့ပတ်သက်ပြီး ကျွန်မအမြင်ကို မေးတိုင်း ကျွန်မ အရမ်းစိတ်လှုပ်ရှားလေ့ရှိတယ်။ သူက ကျွန်မရဲ့ အစွမ်းအစနဲ့ အမှုအရာတွေကို ရှုမြင်နိုင်စွမ်းကို အကဲဖြတ်နေတာလား၊ ဒီတာဝန်နဲ့ သင့်တော်မတော် တိုင်းတာနေတာလား ဆိုပြီး ကျွန်မ မသိစိတ်ကနေ ခန့်မှန်းဖို့ ကြိုးစားမိတယ်။ ခေါင်းဆောင် ကျွန်မကို မရိပ်မိအောင် ဘယ်လိုပြောရမလဲဆိုတာကို စိတ်ထဲမှာ အမြန် စဉ်းစားလေ့ရှိတယ်။ စကားလုံးတိုင်းကို အလွန်အကျွံ စဉ်းစားနေရတော့ အဲဒီလိုနေရတာ အရမ်းပင်ပန်းတယ်။ ဒါဟာ လှည့်ဖြားတတ်တဲ့ စိတ်သဘောထားကို ခဏတဖြုတ် ထုတ်ဖော်မိတာမျိုးသက်သက် မဟုတ်ဘဲ တွက်ချက်တတ်တဲ့ အခြေအနေတစ်ခုထဲမှာ ကျွန်မ အမြဲလိုလို ရှင်သန်နေခဲ့မှန်း မြင်လိုက်ရတယ်။ ကျွန်မရဲ့ သဘာဝကိုက လှည့်ဖြားတတ်နေတာ။ သခင်ယေရှုရဲ့ စကားတော်တွေကို ကျွန်မ တွေးမိတယ်။ “ငါအမှန်ဆိုသည်ကား၊ သင်တို့သည် ပြောင်းလဲ၍ သူငယ်ကဲ့သို့မဖြစ်လျှင် ကောင်းကင်နိုင်ငံတော်သို့ မရောက်ရကြ။” (ရှင်မဿဲခရစ်ဝင် ၁၈:၃) အနန္တတန်ခိုးရှင် ဘုရားသခင်ကလည်း ပြောထားတယ်။ “အကယ်၍ သင်တို့သည် လိမ်လည်လှည့်ဖျားတတ်လျှင် လူတိုင်းနှင့် ကိစ္စတိုင်းကို သတိထားပြီး သံသယဝင်နေမည်ဖြစ်၍ ငါ့အပေါ်၌ထားသော သင်တို့၏ ယုံကြည်ခြင်းသည် သံသယအုတ်မြစ်အပေါ်၌ တည်ထားသည့် ယုံကြည်ခြင်း ဖြစ်နေလိမ့်မည်။ ထိုသို့သော ယုံကြည်ခြင်းကို မည်သည့်အခါမျှ ငါအသိအမှတ်ပြုနိုင်မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ မြေကြီးပေါ်ရှိ ဘုရားသခင်ကို အမှန်တကယ် သိရှိနိုင်ပုံ) ဘုရားသခင်ရဲ့ အနှစ်သာရက သစ္စာရှိတယ်၊ သူက ရိုးသားတဲ့လူတွေကို နှစ်သက်ပြီး လှည့်ဖြားတတ်တဲ့လူတွေကို ရွံရှာတယ်။ လှည့်ဖြားတတ်တဲ့လူက ကယ်တင်ခြင်း မခံရနိုင်ဘူး။ ကောင်းကင်နိုင်ငံတော်ကို မဝင်ရနိုင်ဘူး။ ကျွန်မသာ ပြန်လှည့်မလာဘဲ မပြောင်းလဲရင်၊ ရိုးသားတဲ့လူတစ်ယောက် မဖြစ်နိုင်ရင်၊ ကျွန်မ ဘယ်လောက်ပဲ စွန့်လွှတ်အသုံးခံပါစေ၊ နောက်ဆုံးမှာ ဘုရားသခင်ရဲ့ ဖယ်ရှားရှင်းလင်းတာ၊ ပစ်ပစ်ခါခါငြင်းတာကို ခံရမယ်ဆိုတာ ကျွန်မ သဘောပေါက်သွားတယ်။ ဒီလိုတွေးမိတော့ ကျွန်မ စိတ်လေးလံသွားပြီး ဘုရားသခင်ဆီကို ဆုတောင်းလိုက်တယ်၊ “အို ဘုရားသခင်၊ သမီး အရမ်း လှည့်ဖြားတတ်ပါတယ်။ သမီးရဲ့ ပြောဆိုလုပ်ကိုင်ပုံတွေအားလုံးမှာ တွက်ချက်မှုတွေနဲ့ ပြည့်နေတယ်။ သမီးဟာ ရိုးသားတဲ့လူ မဟုတ်ပါဘူး။ ဒီအတိုင်းသာ ဆက်သွားရင် ကိုယ်တော့်ရဲ့ ဖယ်ရှားရှင်းလင်းတာကို သမီး သေချာပေါက် ခံရမှာပါ။ သမီးရဲ့ လှည့်ဖြားတတ်တဲ့ စိတ်သဘောထားကို ဖယ်ရှားပြီး ရိုးသားတဲ့လူတစ်ယောက် ဖြစ်ချင်ပါတယ်။ သမီးကို လမ်းပြပေးတော်မူပါ” ဆိုပြီးတော့။ အဲဒီနောက်မှာ ကျွန်မက ကြီးကြပ်ရေးမှူးကို ကိုယ့်အခြေအနေနဲ့ပတ်သက်ပြီး ပွင့်ပွင့်လင်းလင်း ဖွင့်ဟပြောပြလိုက်တယ်။ သူက ကျွန်မကို လုံးဝ အပြစ်မတင်ပါဘူး။ အဲဒီအစား ကျွန်မကို ကူညီဖို့ သမ္မာတရားကို မိတ်သဟာယပြုပေးပြီး သမ္မာတရားကို လက်တွေ့လုပ်ဆောင်ဖို့၊ ရိုးသားတဲ့လူတစ်ယောက်ဖြစ်ဖို့ တိုက်တွန်းအားပေးခဲ့တယ်။

နောက်ပိုင်းမှာ ကျွန်မ သေချာစဉ်းစားကြည့်ခဲ့တယ်။ ကိုယ့်အားနည်းချက်တွေ ပေါ်သွားမှာကို ဘာလို့ ငါ အမြဲတမ်း စိုးရိမ်နေရတာလဲပေါ့။ ညီအစ်ကိုမောင်နှမတချို့ဟာ သူတို့တာဝန်တွေမှာ စည်းမျဉ်းတွေကို နားလည်သဘောပေါက်ဖို့ တစ်စိုက်မတ်မတ် ပျက်ကွက်ခဲ့ပြီး အလုပ်ကို အဖျက်အမှောင့်လုပ်တာတွေနဲ့ နှောင့်ယှက်တာတွေ ဖြစ်စေခဲ့လို့ လတ်တလောမှာ ဖြုတ်ချခံလိုက်ရတယ် ဆိုတာကို ကြားဖူးတာ ကျွန်မ သတိရသွားတယ်။ လတ်တလော ကျွန်မတင်ပြတဲ့ ဆောင်းပါးတွေမှာ ပြဿနာတချို့ရှိနေတော့ ကြီးကြပ်ရေးမှူးက ကျွန်မကို စောင့်ကြည့်အကဲဖြတ်ဖို့ ရောက်လာတာ၊ ပြီးတော့ ကျွန်မ စည်းမျဉ်းတွေကို သဘောမပေါက်မှန်း သူတွေ့သွားရင် ကျွန်မကို ဖြုတ်ချတော့မယ်လို့ ကျွန်မ ထင်ကြေးပေးခဲ့တာပါ။ ဒီအခြေအနေကို ဖြေရှင်းဖို့ ဘုရားနှုတ်ကပတ်တော်တွေကို ကျွန်မ ရှာဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားအိမ်တော်က ရာထူးတိုးမြှင့်ပေးပြီး အသုံးပြုသည့် လူအမျိုးအစားနှင့် အသုံးမပြုသည့် လူအမျိုးအစားအတွက်အပြင်၊ မည်သည့်လူတို့ကို ပျိုးထောင်ပေးပြီး မည်သည့်လူတို့ကို ပျိုးထောင်မပေးဟူသည်တို့အတွက် စည်းမျဉ်းများ ရှိသည်။ ယင်းတို့အားလုံးသည် ဘုရားအိမ်တော်၏ အလုပ်နှင့်ဆိုင်သော လိုအပ်ချက်များကို အခြေခံထားသည်။ မည်သူ့ကို ရာထူးတိုးမြှင့်ပေးပြီး အသုံးပြုသည်ဖြစ်စေ၊ ရည်ရွယ်ချက်မှာ ၎င်းတို့အနေဖြင့် မိမိတို့၏ တာဝန်ကို ကောင်းမွန်စွာ ထမ်းဆောင်နိုင်ရန်နှင့် ဘုရားသခင်၏ အလုပ်အား မည်သို့တွေ့ကြုံခံစားရမည်ဟူသည်ကို သိရှိရန်အလို့ငှာလည်းကောင်း၊ ၎င်းတို့အနေဖြင့် အလုပ်ကို တာဝန်ယူနိုင်ကာ သမ္မာတရား စည်းမျဉ်းများအတိုင်း ပြုမူနိုင်ရန်အလို့ငှာလည်းကောင်း ၎င်းတို့ကို ပျိုးထောင်ပေးရန် ဖြစ်သည်။ မည်သည့်ပြဿနာကို ဖြေရှင်းနေသည်ဖြစ်စေ၊ ရည်ရွယ်ချက်မှာ ၎င်းတို့အား သမ္မာတရားကို ပို၍နားလည်နိုင်စေရန်နှင့် ၎င်းတို့ကြုံတွေ့ရသည့် အမျိုးမျိုးသော လူများ၊ ဖြစ်ရပ်များနှင့် အမှုအရာများမှ သင်ခန်းစာများ ရယူကာ ပိုင်းခြားသိမြင်မှု ရရှိတတ်ရန် သင်ယူနိုင်စေဖို့ ဖြစ်သည်။ ဤနည်းအားဖြင့် ၎င်းတို့အတွက် ကဏ္ဍအားလုံးတွင် သမ္မာတရား လက်တွေ့ကျမှုထဲသို့ ဝင်ရောက်ရန် ပို၍ လွယ်ကူလေသည်။ ယင်းမှာ သင့်တော်သောသူကို ရှာမတွေ့နိုင်သောကြောင့် လစ်လပ်သောရာထူးတစ်ခုကို ဖြည့်ရန် သင့်ကို အမြတ်ထုတ်ခြင်း၊ ထို့နောက် သင့်တော်သောသူတစ်ဦး ရောက်လာသည့်အခါ သင့်ကို နှင်ထုတ်ခြင်းဖြစ်ရန် မဆိုထားနှင့်၊ အစေခံမှုပြုစေရန် သင့်ကို အမြတ်ထုတ်ခြင်းအကြောင်း မဟုတ်ပေ။ ယင်းမှာ ထိုသို့မဟုတ်ချေ။ အမှန်တွင် ဤသည်မှာ သင့်ကိုယ်သင် လေ့ကျင့်ရန် သင့်အား အခွင့်အရေးတစ်ခု ပေးနေခြင်း ဖြစ်သည်။ သင်သည် သမ္မာတရားကို လိုက်စားလျှင် ခိုင်မာစွာ ရပ်တည်လိမ့်မည်။ သင်သည် သမ္မာတရားကို မလိုက်စားလျှင် ခိုင်မာစွာ ရပ်တည်နိုင်လိမ့်ဦးမည် မဟုတ်ပေ။ ဘုရားအိမ်တော်က သင့်ကို နှစ်မြို့စရာမရှိဟု မြင်သောကြောင့် သင့်အပေါ် အပြစ်ရှာပြီး သင့်ကို ဖယ်ရှားရှင်းလင်းရန် အခွင့်အရေးတစ်ခုကို ရှာဖွေလိမ့်မည်ဟူသည်မှာ လုံးဝမဟုတ်ပေ။ ဘုရားအိမ်တော်က သင့်ကို ပျိုးထောင်ပေးမည်၊ သင့်ကို ရာထူးတိုးမြှင့်ပေးမည်ဟု ပြောသည့်အခါ သင့်ကို ရိုးသားစစ်မှန်စွာ ပျိုးထောင်ပေးလိမ့်မည်။ အရေးကြီးသည်မှာ သမ္မာတရားအတွက် သင် မည်သို့ ကြိုးပမ်းအားထုတ်သည်ဟူသည့်အချက် ဖြစ်သည်။ သင်သည် သမ္မာတရားကို အနည်းငယ်မျှ လက်မခံလျှင် ဘုရားအိမ်တော်သည် သင့်ကို လက်လျှော့မည်ဖြစ်ပြီး သင့်ကို နောက်ထပ် ပျိုးထောင်ပေးလိမ့်မည် မဟုတ်ပေ။ အချို့လူတို့သည် ပျိုးထောင်မှုကာလတစ်ခုပြီးနောက် ၎င်းတို့၏ အစွမ်းအစက ညံ့ဖျင်းပြီး လက်တွေ့အလုပ်ကို မလုပ်ဆောင်နိုင်သောကြောင့် ဖြုတ်ချခြင်းခံရသည်။ အချို့သည် ၎င်းတို့၏ ပျိုးထောင်မှုကာလအတွင်း သမ္မာတရားကို အနည်းငယ်မျှ လက်မခံ၊ တစ်ဇွတ်ထိုး ပြုမူကာ ဘုရားအိမ်တော်၏ အလုပ်ကို အဖျက်အမှောင့်လုပ်ပြီး နှောင့်ယှက်သောကြောင့် ဖြုတ်ချခြင်းခံရသည်။ အခြားသူများမှာမူ သမ္မာတရားကို လုံးဝမလိုက်စားကြ၊ အန္တိခရစ်များ၏ လမ်းကြောင်းများကို လျှောက်လှမ်းကြသည်၊ ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက် အမြဲအလုပ်လုပ်ပြီး ဖြုတ်ချကာ ဖယ်ရှားရှင်းလင်းခြင်း ခံရသည်။ ဤအခြေအနေအားလုံးကို လူအား အသုံးပြုခြင်းအတွက် ဘုရားအိမ်တော်၏ စည်းမျဉ်းများအတိုင်း ကိုင်တွယ်ခြင်း ဖြစ်သည်။ ဘုရားအိမ်တော်သည် အမှားအချို့ပြုလုပ်ကာ ပြစ်မှားခြင်းများကို ကျူးလွန်လျှင်ပင် သမ္မာတရားကို လက်ခံနိုင်ပြီး သမ္မာတရားအတွက် ကြိုးပမ်းအားထုတ်နိုင်သူတို့ကို ဆက်လက်ပျိုးထောင်ပေးလိမ့်ဦးမည် ဖြစ်သည်။ အကယ်၍ သမ္မာတရားကို လက်မခံနိုင်သူတစ်ဦးဖြစ်ပြီး ၎င်းတို့အပေါ် ပြုပြင်ခြင်း ကျရောက်လာသည့်အခါ သမ္မာတရားကို လက်မခံလျှင် ၎င်းတို့ကို တိုက်ရိုက်ဖြုတ်ချပြီး ဖယ်ရှားရှင်းလင်းသင့်သည်။...မည်သည့်အခြေအနေပင်ဖြစ်စေ၊ ဘုရားအိမ်တော်က ဤလူတို့ကို ရာထူးတိုးမြှင့်ပေးသည့်အခါ ၎င်းတို့အနေဖြင့် အသင်းတော်၏ အလုပ်ကို ကောင်းမွန်စွာ လုပ်ဆောင်နိုင်ပြီး ၎င်းတို့ ဖြည့်ဆည်းသင့်သည့် တာဝန်များကို ဖြည့်ဆည်းနိုင်မည်ဟု မျှော်လင့်လျက် ၎င်းတို့ကို ပျိုးထောင်ပေးရန်နှင့် သမ္မာတရား လက်တွေ့ကျမှုထဲသို့ ဦးဆောင်ရန် အမြဲဖြစ်သည်။ သင်သည် မိုက်မဲပြီး ထိုးထွင်းသိမြင်မှု ကင်းမဲ့သောကြောင့် သို့မဟုတ် သင်၏ အစွမ်းအစ ညံ့ဖျင်းသောကြောင့် အချို့သောအလုပ်အား မည်သို့လုပ်ဆောင်ရမည်ကို မသိလျှင်ပင်၊ သင်သည် သမ္မာတရား စည်းမျဉ်းများအတွက် ကြိုးပမ်းအားထုတ်သရွေ့၊ ဤတာဝန်ယူစိတ် ရှိသရွေ့၊ ဤအလုပ်ကို ကောင်းမွန်စွာ လုပ်ဆောင်လိုစိတ် ရှိပြီး အသင်းတော်၏ အလုပ်ကို ကာကွယ်စောင့်ရှောက်နိုင်သရွေ့၊ ယခင်က မိုက်မဲသောအရာအချို့ကို သင် လုပ်ဆောင်ခဲ့လျှင်ပင် ဘုရားအိမ်တော်က သင့်ကို ဆက်လက်ပျိုးထောင်ပေးလိမ့်ဦးမည် ဖြစ်သည်။...သင်သည် အလုပ်မည်မျှ လုပ်နိုင်စွမ်းရှိသည်ဖြစ်စေ၊ သို့မဟုတ် သင်၏ အစွမ်းအစမှာ မည်သို့ပင်ဖြစ်စေ၊ သင့်ကို ရာထူးတိုးမြှင့်ပေးပြီး အသုံးပြုခြင်းသည် သင့်ကို အမြတ်ထုတ်နေခြင်း မဟုတ်ပေ။ ထို့ထက် ရည်ရွယ်ချက်မှာ အလုပ်လုပ်ဆောင်ရာတွင် သင့်ကို လေ့ကျင့်ခွင့်ပေးရန် ဤအခွင့်အရေးကို အသုံးပြုရန်နှင့် သင်၏ သမ္မာတရားလိုက်စားခြင်းမှ တစ်ဆင့်လည်းကောင်း၊ ကြိုးစားအလုပ်လုပ်ခြင်းနှင့် ဝန်လေးများကို ထမ်းရွက်ခြင်းမှတစ်ဆင့်လည်းကောင်း သင့်ကို စုံလင်စေရန် ဖြစ်သည်။ တစ်ဖက်တွင် ဤသည်မှာ သင့်ကို ကိုယ်တိုင်ကိုယ်ကျ စုံလင်စေခြင်း ဖြစ်သည်။ အခြားတစ်ဖက်တွင်မူ ယင်းမှာ ဘုရားအိမ်တော်၏ အလုပ်ကို ပြီးမြောက်စေခြင်းလည်း ဖြစ်သည်။ သင်သည် ကောင်းမှုများကို ပြင်ဆင်ပြီးဖြစ်သည့်အပြင် သင်၏ တစ်ကိုယ်ရေ အသက်ဝင်ရောက်မှုတွင် အကျိုးကျေးဇူးများလည်း ရရှိပြီးဖြစ်သည်။ ကောင်းလိုက်လေခြင်းပါတကား။ ယင်းမှာ တစ်ချက်ခုတ် နှစ်ချက်ပြတ် ဖြစ်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၆)) ဘုရားအိမ်တော်က လူတစ်ယောက်ကို မြှောက်စားတဲ့အခါ သူ့ကို တကယ်ကို ပျိုးထောင်ပေးတယ်ဆိုတာကို ဘုရားနှုတ်ကပတ်တော်တွေထဲမှာ ကျွန်မ တွေ့ခဲ့ရတယ်။ ခေါင်းဆောင်တွေနဲ့ ကြီးကြပ်ရေးမှူးတွေက သူ့ရဲ့ အားနည်းချက်တွေအတွက် လမ်းပြမှုနဲ့ အကူအညီတွေ ပေးကြလိမ့်မယ်။ သူတို့သာ သမ္မာတရားကို လက်ခံနိုင်ရင် သူတို့ရဲ့ ကိုယ်ပိုင်အသက်တာတွေမှာ တိုးတက်လာမှာဖြစ်သလို သူတို့အလုပ်ရဲ့ ရလဒ်တွေကလည်း ပိုပိုကောင်းလာမှာ ဖြစ်တယ်။ ပြီးတော့ ဘုရားအိမ်တော်မှာ လူတွေကို ဖြုတ်ချတဲ့ စည်းမျဉ်းတွေရှိတယ်။ အားနည်းချက်၊ လိုအပ်ချက်နည်းနည်းလောက် ရှိရုံနဲ့ လူတစ်ယောက်ကို ဒီအတိုင်း ဖြုတ်ချလိုက်တာ မဟုတ်ဘူး။ လတ်တလော ဖြုတ်ချခံရတဲ့၊ ဒါမှမဟုတ် ဖယ်ရှားရှင်းလင်းခံရတဲ့ လူတချို့ကျတော့ သူတို့ရဲ့ အစွမ်းအစ ညံ့ဖျင်းလို့ အလုပ်ကြန့်ကြာစေတဲ့အတွက်ကြောင့် ဖြုတ်ချခံရတာဖြစ်ပြီး၊ အသင်းတော်က သူတို့ရဲ့ အစွမ်းအစ အပေါ် အခြေခံပြီး ပိုသင့်တော်တဲ့တာဝန်ကို စီစဉ်ပေးခဲ့တာ ဖြစ်တယ်။ တခြားလူတွေကျတော့ အထူးသဖြင့် ခေါင်းမာပြီး စည်းမျဉ်းတွေနဲ့ပတ်သက်တဲ့ ဘယ်လို မိတ်သဟာယပြုတာကိုမှ လက်မခံဘဲ အလုပ်မှာ အဖျက်အမှောင့်လုပ်တာတွေနဲ့ နှောင့်ယှက်တာတွေ ဖြစ်စေလို့ ဖြုတ်ချခံရတာ ဖြစ်တယ်။ စာနဲ့ပတ်သက်တဲ့ တာဝန်ကို ထမ်းဆောင်ခဲ့တဲ့အချိန်တွေကို ပြန်တွေးကြည့်ရင်၊ ကျွန်မ အခြေအနေမကောင်းတဲ့အခါ၊ ဒါမှမဟုတ် တာဝန်ရဲ့ ရလဒ်တွေ မကောင်းတဲ့အခါတိုင်း ခေါင်းဆောင်တွေနဲ့ ကြီးကြပ်ရေးမှူးတွေက ကျွန်မကို ကူညီဖို့ မိတ်သဟာယပြုပေးခဲ့ကြတာပဲ။ အချိန်အတိုင်းအတာတစ်ခု ကြာတဲ့အခါ ကျွန်မ တိုးတက်လာတာကို မြင်ရင် ဒီတာဝန်မှာ ဆက်ပြီး လေ့ကျင့်ခွင့် ပေးခဲ့ကြတာပဲ။ ဒီတစ်ခါမှာတော့ ကျွန်မတို့ တာဝန်ထမ်းဆောင်ရာမှာ ပြဿနာတွေ အမြဲတက်နေတာကို ခေါင်းဆောင်က မြင်တော့ စည်းမျဉ်းတွေကို ကျွန်မတို့ လေ့လာနိုင်ဖို့အတွက် ကူညီပေးဖို့ ကြီးကြပ်ရေးမှူးကို စီစဉ်ပေးခဲ့တာ။ စည်းမျဉ်းတွေကို ကျွန်မတို့ အမြန်ဆုံး သဘောပေါက်ပြီး ကိုယ့်တာဝန်တွေကို ဖြည့်ဆည်းနိုင်မယ်ဆိုတဲ့ မျှော်လင့်ချက်နဲ့ ဒီလိုလုပ်ခဲ့တာလေ။ ဘုရားနှုတ်ကပတ်တော် ပြောထားသလိုပါပဲ။ “ဘုရားအိမ်တော်က သင့်ကို ပျိုးထောင်ပေးမည်၊ သင့်ကို ရာထူးတိုးမြှင့်ပေးမည်ဟု ပြောသည့်အခါ သင့်ကို ရိုးသားစစ်မှန်စွာ ပျိုးထောင်ပေးလိမ့်မည်။ အရေးကြီးသည်မှာ သမ္မာတရားအတွက် သင် မည်သို့ ကြိုးပမ်းအားထုတ်သည်ဟူသည့်အချက် ဖြစ်သည်။” ကျွန်မရဲ့ သာမန်ပဲရှိတဲ့ အစွမ်းအစ နဲ့ စည်းမျဉ်းတချို့ကို နားလည်နိုင်စွမ်း အကန့်အသတ်ရှိတာကို ကျွန်မ တွေးမိတယ်။ ပြဿနာတွေ ပေါ်လာတဲ့အခါ ထောက်ပြပြီး ကူညီပေးမယ့်၊ စည်းမျဉ်းတွေကို အတူတူ လေ့လာပေးမယ့် ကြီးကြပ်ရေးမှူး ရှိနေတာက ကိုယ့်တာဝန်ကို ပိုကောင်းအောင် လုပ်ဖို့ အထောက်အကူ ဖြစ်စေနိုင်တာပဲ။ ဘယ်လောက် ကောင်းလိုက်တဲ့အရာလဲ။ ဒါက ဘုရားသခင်က လူ၊ ဖြစ်ရပ်နဲ့ အမှုအရာတွေကို သုံးပြီး ကျွန်မကို စစ်မှန်စွာ ပျိုးထောင်ပေးနေတာပဲ။ ကျွန်မက ဘုရားသခင်ကို ကျေးဇူးတင်သင့်တာ၊ ဒါပေမဲ့ အဲဒီအစား ကျွန်မက အရာရာကို တွက်ချက်မှုတွေနဲ့၊ ရန်လိုမှုတွေအပြည့်ရှိတဲ့ စိတ်နဲ့ ချဉ်းကပ်ခဲ့တယ်။ ကျွန်မမှာ အသိစိတ်နဲ့ ဆင်ခြင်တုံတရား တကယ်ကို ကင်းမဲ့လွန်းခဲ့တာပဲ။

နောက်ပိုင်းမှာ ကြီးကြပ်ရေးမှူးက ကျွန်မတို့အားလုံးရဲ့ အားနည်းချက်တွေအပေါ် မူတည်ပြီး လေ့လာရေးအစီအစဉ်တစ်ခု ဆွဲပေးတယ်၊ ပြီးတော့ ကျွန်မကို မိတ်သဟာယပြုပေးပြီး ကူညီဖို့ သက်ဆိုင်ရာ ဘုရားနှုတ်ကပတ်တော်တွေကို ရှာပေးတယ်။ ဘုရားသခင်ကို ကျွန်မ လှိုက်လှိုက်လှဲလှဲ ကျေးဇူးတင်မိတယ်။ အဲဒီနောက်မှာ ညီအစ်မတွေနဲ့အတူ သက်ဆိုင်ရာ စည်းမျဉ်းတွေကို ကျွန်မ အလေးအနက် ချင့်ချိန်စဉ်းစားခဲ့တယ်။ အချိန်အတိုင်းအတာတစ်ခုအထိ လေ့လာပြီးတဲ့နောက်မှာ စည်းမျဉ်းတွေကို ပိုပြီးရှင်းရှင်းလင်းလင်း နားလည်လာပြီး ကျွန်မတင်ပြတဲ့ ဆောင်းပါးတွေမှာ ပြဿနာအရေအတွက် သိသိသာသာ လျော့နည်းသွားတယ်။ ဒီလက်တွေ့ကျတဲ့ အတွေ့အကြုံကနေတစ်ဆင့် ဘုရားအိမ်တော်က လူတွေကို မြှောက်စားပြီး ပျိုးထောင်တဲ့အခါ စည်းမျဉ်းတွေကို သဘောပေါက်ပြီး တာဝန်တွေကို ကောင်းကောင်းထမ်းဆောင်နိုင်ဖို့ ကူညီပေးတယ်၊ တစ်ချိန်တည်းမှာပဲ သမ္မာတရားကို နားလည်ပြီး အသက်တာမှာ တိုးတက်လာဖို့လည်း ကူညီပေးတယ်ဆိုတာကို ကျွန်မ ပိုပြီးနက်နက်ရှိုင်းရှိုင်း ခံစားလိုက်ရတယ်။ တစ်နေ့မှာ အတွေ့အကြုံဆိုင်ရာ သက်သေခံချက် ဆောင်းပါးတွေကို စိစစ်နေရင်း ဘုရားနှုတ်ကပတ်တော်တစ်ပိုဒ်ကို ဖတ်မိပြီး ကျွန်မရဲ့ပြဿနာနဲ့ပတ်သက်လို့ သိနားလည်မှုအသစ်တချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် ဘုရားသခင်ကို နှစ်နှစ် သုံးနှစ်ကြာ ယုံကြည်ခဲ့ပြီးသော်လည်း သမ္မာတရားကို အနည်းငယ်မျှ နားမလည်ပေ။ အမှုအရာများအပေါ် ၎င်းတို့၏ အမြင်သည် မယုံကြည်သူများနှင့် တူညီနေဆဲ ဖြစ်သည်။ အယောင်ဆောင်ခေါင်းဆောင်၊ သို့မဟုတ် အန္တိခရစ်တစ်ဦး ထုတ်ဖော်ခံရပြီး ဖယ်ရှားရှင်းလင်းခံရသည်ကို ၎င်းတို့ မြင်သောအခါ ၎င်းတို့က ‘ဘုရားကို ယုံတာ၊ ဘုရားနောက်လိုက်တာ၊ ဘုရားရှေ့မှာ အသက်ရှင်တာအားလုံးက ကြိုးတန်းပေါ် လမ်းလျှောက်နေတာနဲ့ တူတယ်။ ဓားသွားပေါ်မှာ အသက်ရှင်နေရသလိုမျိုးပဲ’ ဟု ထင်မြင်ကြသည်။ အခြားလူများက ‘ဘုရားကို အစေခံတဲ့ ခေါင်းဆောင်တစ်ယောက်နဲ့ အမှုဆောင်တစ်ယောက် ဖြစ်ရတာက စွန့်စားရတယ်။ အဲဒါက လူတွေ ပြောသလိုပဲ။ “ဘုရင်နဲ့ နီးနီးကပ်ကပ် နေရတာက ကျားတစ်ကောင်နဲ့ လှဲနေရသလိုပဲ အန္တရာယ်များတယ်”တဲ့။ တစ်ခုခု မှားတာကို ပြောမိရင်၊ ဒါမှမဟုတ် လုပ်မိရင် ဘုရားရဲ့ စိတ်သဘောထားကို ပြစ်မှားမိမယ်။ ဖယ်ရှားရှင်းလင်းခံရပြီး အပြစ်ဒဏ်ပေးခံရမယ်’ ဟူ၍ ဆိုကြသည်။ ဤမှတ်ချက်များက မှန်ကန်သလော။ ‘ကြိုးတန်းပေါ်တွင် လမ်းလျှောက်ခြင်း’ နှင့် ‘ဓားသွားပေါ်မှာ အသက်ရှင်နေရခြင်း’ ဟူသည့် ဤစကားများက မည်သည့်အရာကို ဆိုလိုသနည်း။ ဤစကားများက ကြီးမားသော အန္တရာယ်ရှိကြောင်း၊ အချိန်တိုင်းတွင် ကြီးမားသော အန္တရာယ်ရှိနေကြောင်းနှင့် အနည်းငယ် ပေါ့ဆခြင်းဖြင့် ခြေချော်ကျမည်ဖြစ်ကြောင်းတို့ကို ဆိုလိုသည်။ ‘ဘုရင်နဲ့ နီးနီးကပ်ကပ် နေရတာက ကျားတစ်ကောင်နဲ့ လှဲနေရသလိုပဲ အန္တရာယ်များတယ်’ ဆိုသည်မှာ မယုံကြည်သူများကြားတွင် အပြောများသည့်အရာတစ်ခု ဖြစ်သည်။ နတ်ဆိုးမင်း၏ အနားကပ်ခြင်းသည် အန္တရာယ်များသည်ဟု ဆိုလိုသည်။ ဤစကားကို ဘုရားသခင်အား အစေခံခြင်းအဖို့ အသုံးပြုလျှင် ၎င်းတို့၏ အမှားက အဘယ်နေရာတွင်ရှိသနည်း။ နတ်ဆိုးမင်းကို ဘုရားသခင်နှင့်၊ ဖန်ဆင်းရှင်နှင့် နှိုင်းယှဉ်ခြင်းသည် ဘုရားသခင်ကို ပြစ်မှား စော်ကားခြင်း မဟုတ်လော။ ယင်းမှာ ကြီးလေးသော ပြဿနာဖြစ်သည်။ ဘုရားသခင်သည် ဖြောင့်မတ်ပြီး သန့်ရှင်းသော ဘုရားဖြစ်သည်။ လူသားသည် ဘုရားသခင်ကို အာခံခြင်းအတွက်၊ သို့မဟုတ် ဘုရားသခင်ကို ရန်လိုခြင်းအတွက် အပြစ်ဒဏ်ပေးခံရသင့်သည်ဆိုသည်မှာ လုံးလုံးလျားလျား သဘာဝကျပြီး တရားမျှတပေသည်။ စာတန်နှင့် နတ်ဆိုးများသည် သမ္မာတရား တစ်စွန်းတစ်စမျှ မရှိပေ။ စာတန်သည် ညစ်ညူးပြီး ကောက်ကျစ်ဆိုးယုတ်သည်။ အပြစ်မရှိသူများကို သတ်ဖြတ်ပြီး လူကောင်းများကို ဝါးမြိုသည်။ ၎င်းတို့သည် ဘုရားသခင်နှင့် မည်သို့ ဆင်တူနိုင်မည်နည်း။ လူတို့သည် အဘယ်ကြောင့် အမှန်တရားများကို ပုံဖျက်ပြီး ဘုရားသခင်ကို အပုပ်ချသနည်း။ ဤသည်မှာ ဘုရားသခင်အပေါ် ကြီးမားသော ပြစ်မှားစော်ကားခြင်း ဖြစ်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ကျွန်မအခြေအနေက ဘုရားနှုတ်ကပတ်တော်တွေ ဖော်ထုတ်ထားတဲ့အတိုင်း ကွက်တိပါပဲ။ ဘုရားသခင်ကို ယုံကြည်လာတာ နှစ်ပေါင်းများစွာ ကြာပြီဖြစ်ပေမဲ့၊ သမ္မာတရား ရှုထောင့်ကနေ အမှုအရာတွေကို ကျွန်မ မရှုမြင်နိုင်ခဲ့ဘူး။ အဲဒီအစား ကျွန်မက ဘာသာတရားမရှိသူတွေရဲ့ အမြင်ရှုထောင့်တွေကို ဖက်တွယ်ပြီး “သူတစ်ပါးကို ထိခိုက်နစ်နာစေလိုသည့်စိတ် မရှိအပ်၊ သို့သော် မိမိကိုယ်ကို ကာကွယ်လိုသည့်စိတ်မူ ရှိရမည်” ဆိုတဲ့ စာတန်ဆန်တဲ့ အတွေးအခေါ်နဲ့ အသက်ရှင်တယ်။ လူတွေနဲ့ ဆက်ဆံတဲ့အခါ ကျွန်မ အမြဲ သတိထား ကာကွယ်နေခဲ့တယ်၊ တစ်ခဏလောက် သတိလွတ်သွားရင် အကြံဆိုးနဲ့ ကြံစည်ခံရမှာကို အမြဲစိုးရိမ်နေခဲ့တယ်။ ဒီတစ်ခါလိုပါပဲ၊ ကျွန်မတို့ တာဝန်ထမ်းဆောင်ရာမှာ ပြဿနာတွေနဲ့ လွဲချော်မှုတွေ ပေါ်နေတာကို ကြီးကြပ်ရေးမှူး မြင်တော့၊ စည်းမျဉ်းတွေကို ကျွန်မတို့ နားလည်သဘောပေါက်အောင် ကူညီဖို့အတွက် ဆောင်းပါးတွေကို အတူတူ စိစစ်ချင်ခဲ့တာလေ။ ဒါပေမဲ့ ကျွန်မကျတော့ သူက ကျွန်မရဲ့ အခြေအနေမှန်ကို သိချင်နေတာ၊ အဲဒါကို သက်သေအဖြစ်သုံးပြီး ကျွန်မကို ဖြုတ်ချဖို့အတွက်ပဲလို့ ယူဆခဲ့တယ်။ ရလဒ်အနေနဲ့ ကျွန်မစိတ်ထဲမှာ သူ့အပေါ် ရန်လိုမှုတွေနဲ့ ပြည့်နေခဲ့တယ်။ ရန်သူကြီးတစ်ယောက်ကို ရင်ဆိုင်နေရသလိုမျိုး အချိန်တိုင်း သတိထား ကာကွယ်နေခဲ့တယ်၊ တစ်စက္ကန့်လောက် ပေါ့ဆသွားရင် ကျွန်မ တစ်ခုခု မှားဖြေမိမှာ၊ အဲဒီအခါ သူက ကျွန်မရဲ့ အားနည်းချက်ကို ကိုင်ပေါက်ပြီး ကျွန်မကို ဖြုတ်ချတော့မှာ ဆိုပြီး စိုးရိမ်နေခဲ့တာ။ စာတန် အာဏာစိုးမိုးတဲ့ နေရာတွေမှာ လူအချင်းချင်း ဆက်ဆံရေးတွေက ပဋိပက္ခတွေ၊ တွက်ချက်မှုတွေနဲ့ ပြည့်နှက်နေတာ။ နည်းနည်းလေး ပေါ့ဆလိုက်တာနဲ့ အကြံဆိုးနဲ့ ကြံစည်ခံရနိုင်တယ်၊ ကိုယ့်ရာထူး ပြုတ်သွားနိုင်တယ်၊ အသက်အန္တရာယ်တောင် ရှိနိုင်တယ်။ အခု ကျွန်မက ဘုရားအိမ်တော်မှာ တာဝန်ထမ်းဆောင်နေတာတောင်မှ လောကကြီးမှာ စိုးမိုးနေတဲ့ အာဏာစက်တွေကို ကာကွယ်သလိုမျိုး သတိထား ကာကွယ်နေတုန်းပဲ။ ဘုရားအိမ်တော်မှာ သမ္မာတရားက စိုးမိုးတယ်ဆိုတာ၊ ဘုရားသခင်က ကျွန်မတို့တစ်ယောက်ချင်းစီအပေါ် စစ်မှန်ပြီး ရိုးသားတယ်ဆိုတာကို ကျွန်မ လုံးဝ မယုံကြည်ခဲ့ဘူး။ ဒါက ဘုရားသခင်ကို စွပ်စွဲပုတ်ခတ်တာနဲ့ ပြစ်မှားစော်ကားတာပဲ။ ဒီသဘာဝက ကြောက်စရာကောင်းလိုက်တာ။ ကျွန်မ ဘုရားသခင်ဆီကို ဆုတောင်းလိုက်တယ်၊ “အို ဘုရားသခင်၊ ကိုယ်တော့်အိမ်တော်မှာ သမီး တာဝန်ထမ်းဆောင်ခဲ့တဲ့ နှစ်တွေတစ်လျှောက်လုံး ကိုယ်တော့်ရဲ့ ရေလောင်းပေးတာနဲ့ ထောက်ပံ့ပေးတာတွေကို သမီး ခံစားခဲ့ရပါတယ်၊ သမ္မာတရား အများကြီးကို နားလည်လာခဲ့ရပြီး ကိုယ့်ကိုယ်ကိုယ် ဘယ်လိုကျင့်ကြံပြုမူရမလဲ ဆိုတဲ့ စည်းမျဉ်းတချို့ကိုလည်း လေ့လာသင်ယူခဲ့ရပါတယ်။ ဒါတွေအားလုံးက ကိုယ်တော့်ရဲ့ မေတ္တာနဲ့ ကယ်တင်ခြင်းတွေပါပဲ။ ဒါပေမဲ့ သမီးက ကိုယ်တော့်ကို သတိထား ကာကွယ်နေတုန်းပါပဲ၊ ကိုယ်တော်နဲ့ သမီးကြားက အတားအဆီးက အရမ်းနက်ရှိုင်းပါတယ်။ ဒါက ကိုယ်တော့်ကို တကယ် ဝမ်းနည်းစေပါတယ်။ အို ဘုရားသခင်၊ သမီး နောင်တရချင်ပါတယ်။ ကိုယ်တော့်စိတ်နှလုံးကို နှစ်သိမ့်ပေးဖို့ ရိုးသားတဲ့လူတစ်ယောက်ဖြစ်အောင် သမီး လိုက်စားချင်ပါတယ်။ သမီးကို လမ်းပြပေးတော်မူပါ” ဆိုပြီးတော့ပေါ့။

နောက်တစ်ကြိမ်မှာ တခြားကြီးကြပ်ရေးမှူးတစ်ယောက်က ကျွန်မတို့နဲ့အတူ အတတ်ပညာပိုင်းနဲ့ပတ်သက်တဲ့ ကျွမ်းကျင်မှုတွေကို လေ့လာပြီး ကျွန်မတို့အမြင်တွေကို တစ်ယောက်ချင်းစီ ပြောခိုင်းတယ်။ အစပိုင်းမှာ ကျွန်မ နည်းနည်း စိတ်လှုပ်ရှားနေတုန်းပဲ၊ ကောင်းကောင်း မဖြေနိုင်မှာ၊ ဒါမှမဟုတ် လွဲချော်မှုတချို့ လုပ်မိပြီး ကြီးကြပ်ရေးမှူးက ကျွန်မအကြောင်းကို ထိုးဖောက်မြင်သွားမှာ စိုးရိမ်နေခဲ့တယ်။ အဲဒီအချိန်မှာ ဘုရားသခင်ရဲ့ နှုတ်ကပတ်တော်တွေကို ကျွန်မ တွေးမိတယ်။ “ကျိတ်ကြံစည်ခြင်းမရှိဘဲ အခြားသူများနှင့် ဆက်သွယ်ပြောဆိုနိုင်ရန် သင်သည် ပုံမှန် လူ့သဘာဝ၏ အသိစိတ်နှင့် ဆင်ခြင်တုံတရား၏ နယ်ပယ်အတွင်း ဆက်သွယ်ပြောဆိုရန် သင်ယူရမည်။ ဆက်သွယ်ပြောဆိုခြင်း၏ ရည်ရွယ်ချက်မှာ အခြားသူများကို ကူညီရန်နှင့် ၎င်းတို့ထံမှ အကူအညီနှင့် အကျိုးကျေးဇူးများကို ရရှိရန်လည်း ဖြစ်သည်။ ဤသည်မှာ ပုံမှန် ဆက်သွယ်ပြောဆိုခြင်းဖြစ်ပြီး ဤနည်းအားဖြင့် သင်သည် ကျိတ်ကြံစည်ခြင်းမရှိဘဲ ဆက်သွယ်ပြောဆိုမှုကို ရရှိနိုင်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၆)) “ရိုးသားစစ်မှန်ရန် သင်သည် ဦးစွာ သင်၏ ပုဂ္ဂိုလ်ရေးဆိုင်ရာ အလိုဆန္ဒများကို ဘေးဖယ်ထားရမည်။ ဘုရားသခင်က သင့်အား မည်သို့ ဆက်ဆံသည်ကို အာရုံစိုက်မည့်အစား သင်သည် မိမိကိုယ်ကို ဘုရားသခင်ထံ အရှိအတိုင်း ဖော်ပြသင့်ပြီး သင်၏ စိတ်နှလုံးထဲ၌ ရှိသော မည်သည့်အရာကိုမဆို ပြောဆိုလော့။ သင့်စကားများ၏ နောက်ဆက်တွဲအကျိုးဆက်များက မည်သည့်အရာဖြစ်မည်ကို စဉ်းစားဆင်ခြင်ခြင်း သို့မဟုတ် ထည့်သွင်းစဉ်းစားခြင်း မပြုနှင့်။ သင် စဉ်းစားမိသော မည်သည့်အရာကိုမဆို ပြောဆိုလော့။ သင်၏ စေ့ဆော်မှုများကို ဘေးဖယ်ထားလော့။ ပြီးလျှင် ရည်ရွယ်ချက်တစ်ခုခုကို ဖြစ်မြောက်အောင်မြင်စေရန်အတွက်သာ အမှုအရာများကို မပြောဆိုနှင့်။ သင့်တွင် ကိုယ်ပိုင် ရည်ရွယ်ချက်များနှင့် မသန့်စင်မှုများ အလွန် များပြားသည်၊ သင်သည် စကားပြောဆိုပုံ၌ အစဉ်သဖြင့် အကွက်ချစီမံသည်၊ ဤသို့ စဉ်းစားသည်။ ‘ငါသည် ဤအကြောင်းကို ပြောသင့်ပြီး ထိုအကြောင်းကို မပြောသင့်ပေ၊ ငါ ပြောဆိုမည့်အရာကို သတိထားရမည်။ ငါ့အတွက် အကျိုးရှိစေမည့် နည်းလမ်းဖြင့်၊ ငါ့၏ ချို့ယွင်းချက်များကို ဖုံးကွယ်ပေးမည့် နည်းလမ်းဖြင့်၊ ဘုရားက ငါ့အပေါ် အကောင်းမြင်စေမည့် နည်းလမ်းဖြင့် ပြောဆိုမည်’ ဟူ၍ ဖြစ်လေသည်။ ဤသည်မှာ ရည်ရွယ်ချက်များ ထားရှိခြင်း မဟုတ်သလော။ သင် ပါးစပ်မဟမီတွင် သင်၏ စိတ်သည် ကောက်ကျစ်သော အတွေးအခေါ်များဖြင့် ပြည့်နှက်နေသည်၊ သင် ပြောဆိုလိုသောအရာကို အကြိမ်ပေါင်းများစွာ ပြုပြင်သည်၊ ဤသို့ဖြင့် စကားလုံးများ သင်၏ ပါးစပ်မှ ထွက်လာသောအခါ ယင်းတို့သည် စင်ကြယ်လွန်းခြင်း မရှိတော့ဘဲ၊ အနည်းငယ်မျှပင် မစစ်မှန်တော့ဘဲ သင်၏ ကိုယ်ပိုင် စေ့ဆော်မှုများနှင့် စာတန်၏ အကြံအစည်များ ပါဝင်နေသည်။ ဤသည်မှာ ရိုးသားစစ်မှန်ခြင်း မဟုတ်ပေ၊ ဤသည်မှာ ယုတ်မာသော ကြံရွယ်မှုများနှင့် မကောင်းသော ရည်ရွယ်ချက်များ ထားရှိခြင်း ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၀ (အပိုင်း ၂)) တွက်ချက်တာတွေ ရပ်တန့်ဖို့ဆိုရင် ပုံမှန် လူ့သဘာဝရဲ့ အသိစိတ်နဲ့ ဆင်ခြင်တုံတရားထဲကနေ တခြားသူတွေနဲ့ မိတ်သဟာယပြုတာကို လက်တွေ့လုပ်ဆောင်ရမယ်၊ ကိုယ်ပိုင် ရည်ရွယ်ချက်တွေနဲ့ ပန်းတိုင်တွေ မပါရဘူး၊ ကိုယ့်စကားလုံးတွေကို ခွဲခြမ်းစိတ်ဖြာတာ၊ ပြုပြင်မွမ်းမံတာတွေ မလုပ်ရဘူး ဆိုတာကို ဘုရားနှုတ်ကပတ်တော်တွေကနေ ကျွန်မ မြင်ခဲ့ရတယ်။ ကိုယ်ထင်တာကို ပြောဖို့ပဲ လိုတာပါ။ ပန်းတိုင်က တစ်ယောက်ကိုတစ်ယောက် ကူညီဖို့နဲ့ လူတိုင်း အကျိုးရှိဖို့ပဲ။ ဒီနေ့ ကြီးကြပ်ရေးမှူးက အလုပ်နဲ့ပတ်သက်တဲ့ ကျွမ်းကျင်မှုတွေကို ကျွန်မတို့နဲ့အတူ လေ့လာနေတာဟာ စည်းမျဉ်းတွေကို ဆွေးနွေးခြင်းအားဖြင့် တစ်ယောက်ရဲ့အားသာချက်ကနေ တစ်ယောက်သင်ယူဖို့နဲ့ ကိုယ့်အားနည်းချက်တွေကို ဖြည့်ဆည်းဖို့ အခွင့်အရေးတစ်ခု ဖြစ်မှန်း၊ ဒါမှ ကျွန်မတို့ စည်းမျဉ်းတွေကို ပိုပြီး နားလည်သဘောပေါက်နိုင်မှာဖြစ်မှန်း ကျွန်မ သဘောပေါက်လိုက်တယ်။ ကျွန်မက ပွင့်လင်းရိုးသားတဲ့ သဘောထားနဲ့ ချဉ်းကပ်သင့်တယ်၊ နားလည်သလောက် ပြောသင့်တယ်၊ မှားပြောမိရင်လည်း ညီအစ်ကိုမောင်နှမတွေရဲ့ လမ်းပြမှုနဲ့ အကူအညီကို လက်ခံလိုက်ရုံပဲ။ ဒါက လေ့လာသင်ယူဖို့နဲ့ ဖလှယ်ဖို့ အခွင့်အရေးကောင်းတစ်ခုပဲ၊ ကျွန်မ ဒီလောက်ကြီး စိုးရိမ်စရာ မလိုဘူး။ ဒါကြောင့် ကျွန်မ စိတ်ထဲမှာ ဆုတောင်းလိုက်တယ်၊ “အို ဘုရားသခင်၊ ကိုယ်တော့်ရှေ့မှာ သမီးစိတ်ကို ငြိမ်သက်အောင် ထိန်းပေးတော်မူပါ၊ ကိုယ့်အမြင်တွေကို ဝေမျှတဲ့အခါ ကိုယ်တော့်ရဲ့ စေ့စေ့စပ်စပ် ကြည့်ရှုစစ်ဆေးခြင်းကို လက်ခံနိုင်ပါစေ” ဆိုပြီးတော့ပေါ့။ ဆုတောင်းပြီးတဲ့နောက်မှာ ကျွန်မ စိတ်ငြိမ်သွားပြီး စည်းမျဉ်းတွေကို သေချာစဉ်းစားကြည့်နိုင်ခဲ့တယ်။ စည်းမျဉ်းတချို့နဲ့ပတ်သက်ပြီး ထိုးထွင်းသိမြင်မှု အသစ်တချို့တောင် ရလိုက်ပြီး အရင်ကထက် ပိုရှင်းရှင်းလင်းလင်း နားလည်တယ်လို့ ခံစားရတယ်။ ကြီးကြပ်ရေးမှူးရဲ့ မိတ်သဟာယပြုခြင်းကနေတစ်ဆင့် ကျွန်မရဲ့ ကိုယ်ပိုင်အားနည်းချက်တချို့ကိုလည်း ရှာဖွေတွေ့ရှိခဲ့တယ်။ အဲဒီလေ့လာမှုကဏ္ဍအတွင်းမှာ ကျွန်မ တော်တော် လွတ်မြောက်တယ်လို့ ခံစားရပြီး အကျိုးကျေးဇူးတချို့ ရခဲ့တယ်။ အဲဒီနောက်ပိုင်းမှာ ကြီးကြပ်ရေးမှူးက ဆောင်းပါးတွေကို စိစစ်ဖို့ ကျွန်မတို့နဲ့ လာပူးပေါင်းတိုင်း၊ ဒါမှမဟုတ် ကျွန်မကို မေးခွန်းတွေ မေးတိုင်း ဘုရားနှုတ်ကပတ်တော်တွေနဲ့အညီ ရိုးသားတဲ့လူတစ်ယောက်ဖြစ်ဖို့ ကျွန်မ သတိရှိရှိ လက်တွေ့လုပ်ဆောင်ခဲ့တယ်။ ကျွန်မစိတ်က ပိုပိုပြီး လွတ်မြောက်လာတယ်လို့ ခံစားရပြီး ရိုးသားတဲ့လူတစ်ယောက်ဖြစ်ရခြင်းရဲ့ ပျော်ရွှင်မှုကို နည်းနည်း မြည်းစမ်းခဲ့ရတယ်။ ဘုရားသခင်ကို ကျေးဇူးတင်ပါတယ်။


၄၅။ အိမ်ထောင်ရေးဟာ ကျွန်မရဲ့ ပန်းတိုင် မဟုတ်

ကက်သလင်း၊ အီတလီ

ကျွန်မက ၈၀ ပြည့်လွန်နှစ်တွေအလယ်လောက်မှာ မွေးတာဆိုတော့ ကြီးပြင်းလာတဲ့အချိန်မှာ တီဗီဇာတ်လမ်းတွဲတွေ ကြည့်ရတာ ကြိုက်တယ်။ မင်းသမီးက မင်္ဂလာဆောင်ဝတ်စုံအဖြူလေးဝတ်ပြီး သူချစ်ရတဲ့သူနဲ့ လျှောက်လမ်းအတိုင်း လျှောက်လာပြီးတော့ ပြီးတော့ အမျိုးသားက “မင်းကို တစ်သက်လုံး ကာကွယ်ပေးပြီး ပျော်ရွှင်အောင် ထားပါ့မယ်” လို့ ပြောတာကို မြင်ရတိုင်း ကျွန်မမှာ အားကျစိတ်တွေ အပြည့်ပဲ။ ကိုယ်ချစ်တဲ့သူနဲ့ အတူရှိတာ၊ ချစ်စရာကောင်းတဲ့ ကလေးလေးတစ်ယောက်ရတာ၊ ပြီးတော့ မိသားစု သိုက်သိုက်ဝန်းဝန်း နေရတာက အပျော်ရွှင်ဆုံးဘဝပဲလို့ ကျွန်မ ယုံကြည်ထားခဲ့တယ်။ ကျွန်မ အရွယ်ရောက်လာတော့ ရင့်ကျက်တည်ငြိမ်တဲ့ လူငယ်တစ်ယောက်နဲ့ တွေ့တယ်။ သူက ကျွန်မအပေါ် တော်တော်ကို ဂရုစိုက်တယ်၊ ကျွန်မ ဆိုးနွဲ့သမျှကို သည်းခံတယ်၊ ပြီးတော့ လက်ဆောင်လေးတွေ ဝယ်ပေးတာမျိုးလို ကျွန်မအတွက် ချစ်ကြည်နူးစရာလေးတွေကို အမြဲလုပ်ပေးတယ်။ ကျွန်မအပေါ် အမြဲတမ်း ကောင်းကောင်းဆက်ဆံမယ်၊ ကျွန်မကို နည်းနည်းလေးမှ နစ်နာအောင် မလုပ်ဘူးလို့ သူက ကတိပေးခဲ့တယ်။ သူ့အိမ်က အရမ်းဆင်းရဲပြီး ကျွန်မမိဘတွေက ကျွန်မတို့လက်ထပ်တာကို ပြင်းပြင်းထန်ထန် ကန့်ကွက်ကြပေမဲ့ ကျွန်မကတော့ တစ်စက်မှ မစဉ်းစားဘဲ သူ့ကို လက်ထပ်ခဲ့တယ်။ လက်ထပ်ပြီးတဲ့နောက်မှာ ကျွန်မတို့ ချစ်စရာကောင်းတဲ့ သားလေးတစ်ယောက် ရခဲ့ကြတယ်၊ ခင်ပွန်းကလည်း အရင်လိုပဲ ဂရုစိုက်တုန်းပဲ။ မိသားစုကိစ္စ အကြီးအသေး အကုန်လုံးကို သူပဲ တာဝန်ယူလုပ်ပေးတော့ ကျွန်မမှာ ဘာမှ စိတ်ပူစရာမလိုသလောက်ပဲ။ ကျွန်မက အိမ်မှာနေပြီး ကလေးထိန်းတယ်၊ အိမ်အလုပ်လုပ်တယ်၊ နေ့တိုင်း သူအိမ်ပြန်မရောက်ခင် အရသာရှိတဲ့ ထမင်းဟင်းတွေ ချက်ပြုတ်ပြင်ဆင်ပေးပြီး ဇနီးကောင်းတစ်ယောက်ဖြစ်ဖို့ အကောင်းဆုံး ကြိုးစားခဲ့တယ်။ ဒီအိမ်ထောင်သည်ဘဝက ကျွန်မကို အရမ်းကျေနပ်အားရစေခဲ့ပြီး ကျွန်မဟာ ကမ္ဘာပေါ်မှာ အပျော်ရွှင်ဆုံး အမျိုးသမီးပဲလို့ ထင်ခဲ့တာ။

ကလေး ၇ လသားအရွယ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်မ လက်ခံခဲ့တယ်။ ဘုရားနှုတ်ကပတ်တော်တွေကို ဖတ်ရှုတော့ လူသားတွေ ဖောက်ပြန်ပျက်စီးရတဲ့ မူလအစ၊ လူတွေကို စာတန်က ဘယ်လို ဖောက်ပြန်ပျက်စီးစေသလဲ၊ ပြီးတော့ လူတွေကိုကယ်တင်ဖို့ ဘုရားသခင်က အဆင့်ဆင့် ဘယ်လိုအလုပ်လုပ်သလဲဆိုတာတွေကို ကျွန်မ သိလာရတယ်။ အရင်က နားမလည်ခဲ့တဲ့ သမ္မာတရား အများကြီးကို ကျွန်မ နားလည်ခဲ့တယ်။ ဘုရားသခင်ကို ယုံကြည်ရတာ အရမ်းကောင်းတယ်လို့ ခံစားရပြီး ကျွန်မခင်ပွန်းလည်း ကျွန်မနဲ့အတူ ဘုရားသခင်ကို ယုံကြည်ဖို့ မျှော်လင့်ခဲ့တယ်။ ဒါပေမဲ့ ကျွန်မခင်ပွန်းက ကျွန်မ ဘုရားသခင်ကို ယုံကြည်မှန်း သိသွားလို့ ဒေါသထွက်တဲ့အခါမှာ ကျွန်မ အံ့အားသင့်ခဲ့ရတယ်။ ကျွန်မ ယုံကြည်တာကို လုံးဝကို တားမြစ်ခဲ့တယ်၊ ဘယ်သူက ကျွန်မကို ဧဝံဂေလိတရား ဟောသလဲဆိုတာကိုတောင် မေးပြီး အဲဒီလူကို သွားစာရင်းရှင်းမယ်လို့ ကြိမ်းဝါးခဲ့တယ်။ ခင်ပွန်းရဲ့ သဘောထားကိုမြင်တော့ ကျွန်မ အသည်းကွဲမတတ် ခံစားရတယ်။ ကျွန်မရဲ့ ယုံကြည်ခြင်းကြောင့် သူက နေ့တိုင်း ကျွန်မနဲ့ ရန်ဖြစ်ပြီး ကျွန်မတို့ရဲ့ ဆက်ဆံရေး ပျက်စီးသွားမှာ၊ အိမ်ထောင်ရေး ဆုံးရှုံးသွားမှာကို ကျွန်မ ကြောက်ခဲ့တယ်။ ကျွန်မ နည်းနည်း အားနည်းသွားသလို ခံစားရပြီး ယုံကြည်ခြင်းမှာ အရင်ကလောက် စိတ်အားထက်သန်မှု မရှိတော့ဘူး။ သုံးလေးရက်ကြာတော့ ညီအစ်မတစ်ယောက်က ကျွန်မရဲ့ အခြေအနေကို သိသွားပြီး ကျွန်မကို ဘုရားနှုတ်ကပတ်တော် တစ်ပိုဒ် ဖတ်ပြတယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။...ဘုရားသခင်နှင့် စာတန်တို့သည် ဝိညာဉ်ရေးရာ နယ်ပယ်ထဲ တိုက်ပွဲ ဆင်နွှဲနေစဉ်တွင် သင်က ဘုရားသခင်ကို မည်ကဲ့သို့ စိတ်ကျေနပ်မှု ပေးသင့်သနည်း။ ပြီးလျှင် သူ့ကို သင်၏ သက်သေခံချက်တွင် မည်ကဲ့သို့ ခိုင်မာစွာ ရပ်တည်သင့်သနည်း။ သင့်ထံ ဖြစ်ပျက်သည့် အရာတိုင်းက ကြီးမားသော စမ်းသပ်မှုဖြစ်ပြီး သက်သေခံဖို့အတွက် ဘုရားသခင်က သင့်ကို လိုအပ်သည့်အချိန် ဖြစ်ကြောင်းကို သင်သိသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) အဲဒီညီအစ်မက ကျွန်မနဲ့ မိတ်သဟာယပြုပြီး ပြောတယ်၊ “ညီမရဲ့ ခင်ပွန်းက ညီမ ဘုရားသခင်ကို ယုံကြည်တာကို တားဆီးနေတာလေ၊ ဒါပေမဲ့ တကယ်တမ်းကျတော့ ဒီကိစ္စရဲ့ နောက်ကွယ်မှာ စာတန်ရဲ့ နှောင့်ယှက်မှု ရှိနေတာ။ ညီမက ဘုရားသခင်ရဲ့ နောက်ဆုံးသောကာလ ဧဝံဂေလိတရားကို လက်ခံပြီး ကယ်တင်ခြင်းရဖို့ သမ္မာတရားကို လိုက်စားချင်တာ အခုမှ စတာပဲရှိသေးတယ်။ စာတန်က လူတွေကို ဘုရားသခင်နောက် မလိုက်စေချင်ဘူး၊ ဒါကြောင့် ညီမကို ယုံကြည်ခြင်း စွန့်လွှတ်အောင်လုပ်ဖို့ ညီမရဲ့ ခင်ပွန်းကို အသုံးပြုပြီး တားဆီးတယ်၊ ညှဉ်းပန်းနှိပ်စက်တယ်။ ဒါက စာတန်ရဲ့ ပရိယာယ်ပဲ။ ကြည့်လေ၊ အစအဦးတုန်းက ဘုရားသခင်က အာဒံနဲ့ဧဝကို ဖန်ဆင်းခဲ့တယ်။ သူတို့က ဘုရားသခင်ရဲ့ မျက်မှောက်တော်နဲ့ ထောက်ပံ့မှုတွေနဲ့အတူ ဧဒင်ဥယျာဉ်ထဲမှာ နေထိုင်ခဲ့ကြပြီး အရမ်းပျော်ရွှင်ခဲ့ကြတယ်။ စာတန်က လူကို ဘုရားသခင်လက်ထဲကနေ လုယူချင်တော့ မုသားတွေသုံးပြီး လှည့်ဖြားတယ်၊ ကောင်းမကောင်း သိကျွမ်းရာအပင်ရဲ့ အသီးကို စားမိအောင် ဧဝကို စုံစမ်းသွေးဆောင်ခဲ့တယ်။ အာဒံနဲ့ဧဝက ပိုင်းခြားသိမြင်မှု မရှိတော့ ဘုရားနှုတ်ကပတ်တော်တွေကို သံသယဝင်ပြီး ငြင်းပယ်ခဲ့တယ်။ သူတို့က စာတန့်ကို နားထောင်ပြီး အသီးကို စားလိုက်တယ်၊ ဘုရားသခင်ကို သစ္စာဖောက်ခဲ့ကြတယ်။ ရလဒ်အနေနဲ့ သူတို့ ဧဒင်ဥယျာဉ်ထဲကနေ နှင်ထုတ်ခံရပြီး စာတန်ရဲ့အာဏာအောက်ကို ကျရောက်သွားတယ်၊ စာတန်ရဲ့ နင်းချေတာ၊ ညှဉ်းပန်းတာကို ခံရတော့တာပေါ့။ စာတန်က ညီမကို ညှဉ်းပန်းနှိပ်စက်ဖို့နဲ့ တားဆီးဖို့ ညီမရဲ့ခင်ပွန်းကို အသုံးပြုနေတာ။ ကျွန်မတို့က စာတန်ရဲ့ ပရိယာယ်ကို ထိုးထွင်းသိမြင်ပြီး ဘုရားသခင်အတွက် ကိုယ့်သက်သေခံချက်မှာ ခိုင်ခိုင်မာမာ ရပ်တည်ရမယ်။” ညီအစ်မရဲ့ မိတ်သဟာယပြုတာကို နားထောင်ပြီးတဲ့နောက်မှာ ကျွန်မ နားလည်သွားတယ်။ ကျွန်မက ဘုရားသခင်ကို ယုံကြည်ပြီး နောက်လိုက်ချင်တဲ့အတွက် စာတန်က ကျွန်မကို တားဆီးဖို့ တတ်နိုင်သမျှ အကုန်လုပ်မှာပဲ။ ကျွန်မ ယုံကြည်ခြင်းကို စွန့်လွှတ်သွားအောင်လို့ ခင်ပွန်းရဲ့ ညှဉ်းပန်းနှိပ်စက်မှုကို အသုံးပြုဖို့ သူ ကြိုးစားနေတာ။ ကျွန်မသာ ခင်ပွန်းရဲ့သဘောအတိုင်းလိုက်ပြီး မယုံကြည်တော့ရင် ဘုရားသခင်ကို သစ္စာဖောက်ရာ ရောက်မှာပေါ့။ စာတန်ရဲ့ လှည့်ကွက်ကို ကျွန်မ အမိခံလို့ မဖြစ်ဘူး။ ခင်ပွန်းက ကျွန်မကို ဘယ်လောက်ပဲ ညှဉ်းပန်းနှိပ်စက်ပါစေ ဘုရားသခင်ကို ယုံကြည်တဲ့ ကျွန်မရဲ့ ယုံကြည်ခြင်းကို လုံးဝ လက်မလွှတ်နိုင်ဘူး။ အဲဒီနောက်ပိုင်း ခင်ပွန်းအိမ်မှာမရှိတဲ့အချိန်တိုင်း ကျွန်မ ဘုရားနှုတ်ကပတ်တော်တွေ ခိုးဖတ်တယ်၊ စုဝေးပွဲတွေ ထွက်တက်တယ်။ တစ်နှစ်လောက်ကြာတော့ ရေလောင်းသင်းထောက်အနေနဲ့ ရွေးချယ်ခံရတယ်။ စုဝေးပွဲတွေတက်၊ ဘုရားနှုတ်ကပတ်တော်တွေဖတ်၊ ပြီးတော့ ကိုယ်တော့်နှုတ်ကပတ်တော်နဲ့ပတ်သက်တဲ့ ညီအစ်ကိုမောင်နှမတွေရဲ့ အတွေ့အကြုံဆိုင်ရာ နားလည်သဘောပေါက်မှုတွေကို မိတ်သဟာယပြုတာ နားထောင်ရင်းနဲ့ ဘုရားသခင်ကို ယုံကြည်တာက လူ့ဘဝရဲ့ မှန်ကန်တဲ့လမ်းကြောင်းပဲဆိုတာ ပိုသေချာလာပြီး တာဝန်ထမ်းဆောင်ရာမှာ ပိုတက်ကြွလာတယ်။ ဒါပေမဲ့ ကျွန်မက ကိုယ့်ခင်ပွန်းရဲ့ ဘောင်ခတ်တာကို ခံနေရတုန်းပဲ။ တစ်ခါတလေ စုဝေးပွဲ နည်းနည်းနောက်ကျပြီးမှ ပြီးရင် ကျွန်မ စိတ်မငြိမ်တော့ဘူး၊ ခင်ပွန်းအိမ်ပြန်ရောက်လို့ ကျွန်မကို မတွေ့ရင် စိတ်ဆိုးပြီး ရန်ဖြစ်မှာစိုးလို့လေ။ ဒါကြောင့် စုဝေးပွဲပြီးတာနဲ့ အိမ်ကို အမြန်ပြန်လိုက်တယ်။ အိမ်ရောက်တာနဲ့ ထမင်းဟင်း အမြန်ချက်၊ အိမ်မှုကိစ္စတွေ အကုန်သပ်ရပ်အောင် လုပ်ရတာပေါ့။ ခင်ပွန်းနဲ့ အဆင်မပြေတာမျိုးကို ရှောင်ရအောင် သူအိမ်မှာရှိရင် ဘယ်တော့မှ ဝတ်မပြုခဲ့ဘူး။ သူအပြင်ထွက်သွားမှ ဘုရားနှုတ်ကပတ်တော်စာအုပ်တွေ ထုတ်ဖတ်ရဲတယ်၊ တံခါးအပြင်ဘက်က အသံကြားတာနဲ့ စာအုပ်ကို အမြန်ဝှက်ရတယ်။

နောက်ပိုင်း အသင်းတော်အလုပ်တွေ ပိုများလာတော့ တစ်ခါတလေ အိမ်ပြန်နောက်ကျတယ်။ တစ်ခါတုန်းက စုဝေးပွဲနောက်ကျပြီးမှ ပြီးတော့ ကလေးကို မူကြိုကျောင်းကနေ အချိန်မီ မကြိုနိုင်လိုက်ဘူး၊ ဒါနဲ့ ဆရာမက ခင်ပွန်းဆီ ဖုန်းဆက်လိုက်တယ်။ အိမ်ပြန်ရောက်တော့ ကျွန်မ ဘယ်သွားနေတာလဲဆိုပြီး သူက ဒေါသတကြီးမေးတယ်။ ကျွန်မ သူ့ကို မလိမ်ချင်ဘူး၊ ပြီးတော့ ဒါကို အခွင့်ကောင်းယူပြီး ဘုရားစယုံကတည်းက ကျွန်မ ဘာအကျိုးကျေးဇူးတွေ ရခဲ့လဲဆိုတာကို သူ့ကို ပြောပြချင်တယ်။ ဒါပေမဲ့ ကျွန်မပြောတာ နားထောင်ပြီးတော့ သူက ဒေါသတကြီးနဲ့ “နင့်ကို ဒီဘုရားအကြောင်း တရားဟောတာ နင့်အဖေလား” ဆိုပြီး အဖေ့ဆီ ဖုန်းခေါ်တော့ ကျွန်မ အံ့ဩသွားတယ်။ ကျွန်မ သူ့ကို ကောင်းကောင်း ပြောပြချင်ပေမဲ့ သူက ဒေါသထွက်နေတာ။ ကျွန်မက “ဘုရားယုံကြည်တဲ့သူအနေနဲ့ ကျွန်မ ဆေးလိပ်မသောက်ဘူး၊ အရက်မသောက်ဘူး၊ မာကျောက်မကစားဘူး၊ မကောင်းတာတွေလည်း သေချာပေါက်ကို မလုပ်ဘူး။ ရှင်က ဘုရားယုံကြည်တာကို ဘာလို့ ဒီလောက် မုန်းနေရတာလဲ” လို့ မေးလိုက်တယ်။ သူက မထီမဲ့မြင်ရယ်ပြီး “လူက မျောက်ကနေ ဆင်းသက်လာတာလို့ ကျောင်းမှာ မသင်ဖူးဘူးလား။ ဘုရားသခင်ဆိုတာ ဘယ်လိုလုပ်ပြီး ရှိနိုင်မလဲ။ ဘုရားသခင်က ဘယ်မှာရှိလို့လဲ။ ဘုရားရှိရင် အခုပဲ ငါ့ကို သေအောင်လုပ်ခိုင်းလိုက်လေ” လို့ မေးခွန်းထုတ်တယ်။ ခင်ပွန်းရဲ့စကားကြောင့် ကျွန်မ လုံးလုံး လန့်သွားပြီး အဲဒီလို ပေါက်ကရတွေ မပြောဖို့ သူ့ကို အမြန်သတိပေးလိုက်တယ်။ ဒါပေမဲ့ သူက ဟားတိုက်ရယ်ပြီး “နင့် ယုံကြည်မှုကြောင့် နင် ရူးသွားပြီ။ ဘုရားသခင်ဆိုတာ ဘယ်လိုလုပ်ပြီး ရှိနိုင်မှာလဲ။ နင် ဆေးလိပ်သောက်၊ အရက်သောက်၊ မာကျောက်ကစားပြီး လုပ်ချင်တာလုပ်၊ ဘုရားသခင်ကို ယုံတာကလွဲရင် ကျန်တာကြိုက်တာလုပ်။ ငါ နင့်ကို နောက်ဆုံးတစ်ခေါက် မေးမယ်။ နင် ဘုရားကို လိုချင်လား၊ ဒီမိသားစုကို လိုချင်လား” ပြောလိုက်တယ်။ ကျွန်မက “ကျွန်မ ဘုရားကို ယုံဖို့ ဆုံးဖြတ်ပြီးသား” လို့ ပြောလိုက်တယ်။ ကျွန်မ ယုံကြည်ဖို့ ပြတ်သားတာကို သူမြင်တော့ “အဲဒါဆိုရင်လည်း သွားတော့။ နင်က ဘုရားကိုယုံပြီး နင့်ကောင်းကင်ဘုံကို ဝင်၊ ငါက ငါ့ငရဲကို ငါသွားမယ်” တဲ့။ သူ့ရဲ့ ရက်စက်ကြမ်းကြုတ်တဲ့ မျက်နှာထားကို ကြည့်ပြီး ဒါဟာ ကျွန်မကို တစ်သက်လုံးချစ်ပါမယ်၊ တစ်သက်လုံး ပျော်အောင်ထားပါမယ်လို့ တစ်ခါက ကတိပေးခဲ့တဲ့ ခင်ပွန်းဆိုတာ ကျွန်မ တကယ်ကို မယုံနိုင်ခဲ့ဘူး။ သူက ဘုရားသခင်ကို အရမ်းမုန်းတီးတယ်၊ ဘုရားမဲ့ဝါဒီ စစ်စစ် တစ်ယောက်ပဲ။ ကျွန်မ အသည်းကွဲမတတ် ခံစားရတယ်။ သူ ဘုရားသခင်ကို အတိုက်အခံလုပ်နေတဲ့ အမှန်တရားကို ကျွန်မ ရင်ထဲကနေ လက်မခံချင်ဘူး၊ ပြီးတော့ အိမ်ထောင်ရေးကိုလည်း လက်မလွှတ်နိုင်ဘူး။ သူ ဒေါသထွက်ပြီး ပြောတာနေမှာပါ၊ စိတ်အေးသွားရင် အဆင်ပြေသွားမှာပါလို့ တွေးပြီး ကိုယ့်ကိုယ်ကိုယ် မပြတ် နှစ်သိမ့်နေခဲ့တယ်။ ဒါနဲ့ အမေတို့အိမ်မှာ ခဏပြန်နေဖို့ ဆုံးဖြတ်လိုက်တယ်။ ဒါဆိုရင် တာဝန်ကို ပုံမှန်ထမ်းဆောင်နိုင်မှာလေ။ ဒါပေမဲ့ မထင်မှတ်ဘဲ သုံးလေးရက်ကြာတော့ ခင်ပွန်းက သူ့သူငယ်ချင်းတစ်သိုက်ကို အမေတို့အိမ် ခေါ်လာတယ်။ သူတို့က ကျွန်မရဲ့ ယုံကြည်ခြင်းကို စွန့်လွှတ်အောင် နားချဖို့ ကြိုးစားရင်း အားလုံးဝိုင်းပြုံပြီးပြောနေကြတယ်။ သူတို့ကြောင့် ရပ်ကွက်လူကြီးတွေ၊ ရဲတွေ အာရုံစိုက်လာမှာ ကြောက်လို့ လောလောလတ်လတ်မှာ ခင်ပွန်းနဲ့အတူ အိမ်ပြန်လိုက်သွားရုံကလွဲပြီး ရွေးစရာမရှိတော့ဘူး။

အိမ်ပြန်ရောက်ပြီးတဲ့နောက် ခင်ပွန်းက ကျွန်မကို နေ့တိုင်း စောင့်ကြည့်တယ်။ သူသွားလေရာ ခေါ်သွားပြီး အိမ်မှာ တစ်ယောက်တည်း ပေးမနေဘူး။ သူက နေ့တိုင်း စားကောင်းသောက်ကောင်းတွေ ဝယ်ကျွေးတယ်။ သားအမိနှစ်ယောက်ကို ပန်းခြံတွေ၊ ဈေးဝယ်စင်တာတွေ ခေါ်သွားတယ်။ ပြီးတော့ ဇနီးကောင်းတစ်ယောက် ဘယ်လိုဖြစ်ရမယ်၊ ကျွန်မတို့ မိသားစုသုံးယောက် ဘယ်လို ပျော်ရွှင်နိုင်တယ်ဆိုတာတွေကို အမြဲတမ်း ပြောပြတယ်။ တဖြည်းဖြည်းနဲ့ သူ့စကားတွေကို ကျွန်မ ပိုင်းခြားသိမြင်တာမျိုး မရှိတော့ဘူး။ “ခင်ပွန်းက ငါ့အပေါ် ဒီလောက်ကောင်းတာ၊ ငါတို့ ကလေးကလည်း လိမ္မာတာ၊ ဒီလိုလေးပဲ ဆက်နေသွားတာ ကောင်းပါတယ်လေ” လို့ပဲ တွေးမိတယ်။ ဒီလိုဘဝမျိုးကို ပိုပြီး သာယာလာတဲ့အတွက် ကျွန်မရဲ့ တာဝန်မှာ ဝန်တာမထားတော့ဘူး။ တစ်လလောက် အုပ်စုလိုက် စုဝေးပွဲတွေ မတက်ဖြစ်တော့ဘူး။ နောက်ပိုင်းမှာ ခေါင်းဆောင်က ကျွန်မအခြေအနေတွေအရ ကျွန်မကို တာဝန်ကနေ ရပ်စဲလိုက်တယ်။

နောက်ပိုင်းရက်တွေမှာ ခင်ပွန်းက ကျွန်မကို စိတ်မဆိုးတော့ပေမဲ့ ကျွန်မရဲ့ စိတ်ဝိညာဉ်ထဲက ဗလာဟင်းလင်းဖြစ်မှုကို မောင်းထုတ်လို့မရဘူး။ တစ်နေ့တစ်နေ့ နားဝေတိမ်တောင်နဲ့ စိတ်လေနေခဲ့တယ်။ ကိုယ့်ကိုယ်ကိုယ် မကြာခဏ မေးမိတယ်။ “ငါ့တစ်သက်လုံး ဒီလိုပဲ နေသွားရတော့မှာလား။ လူ့ဘဝရဲ့ အဓိပ္ပာယ်က ဘယ်မှာလဲ” လို့ပေါ့။ အဲဒီနောက် ဘုရားနှုတ်ကပတ်တော် စာကြောင်းတချို့ ခေါင်းထဲရောက်လာတယ်။ “သင်၏ စိတ်ဆုံးဖြတ်ချက်ကား အဘယ်မှာနည်း။ သင်၏ ရည်မှန်းချက်ကား အဘယ်မှာနည်း။ သင်၏ ဂုဏ်သိက္ခာကား အဘယ်မှာနည်း။ သင်၏ သမာဓိကား အဘယ်မှာနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၈)) ဘုရားသခင်ရဲ့ မေးခွန်းတစ်ခုပြီးတစ်ခုကို ရင်ဆိုင်ရတော့ ကျွန်မ ကသိကအောက် ဖြစ်ရတယ်။ ကိုယ့်စိတ်နှလုံးထဲမှာ ကိုယ့်ကိုယ်ကိုယ် မေးမိတယ်။ “ငါ့ရဲ့ စိတ်ပိုင်းဖြတ်ချက်က ဘယ်ရောက်သွားပြီလဲ။ ခင်ပွန်းရဲ့ ဘောင်ခတ်တာတွေကို ငါ ဘာလို့ ရုန်းမထွက်နိုင်ရတာလဲ” လို့ပေါ့။ အဲဒီနောက် အဲဒီ ဘုရားနှုတ်ကပတ်တော် အပိုဒ်ကို ရှာဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် အလွန် များစွာသော နှုတ်ကပတ်တော်များကို ပြောဆိုပြီးဖြစ်သော်လည်း၊ မည်သူသည် ယင်းတို့ကို လေးလေးနက်နက် ခံယူဖူးသနည်း။ လူသားသည် ဘုရားသခင်၏ နှုတ်ကပတ်တော်များကို နားမလည်ပေ၊ သို့သော် သူသည် စိုးရိမ်ခြင်း မရှိသကဲ့သို့၊ တမ်းတခြင်းမရှိဘဲဖြစ်ကာ နတ်ဆိုးအို၏ အနှစ်သာရကို အမှန်တကယ် မသိရှိဖူးပေ။ လူတို့သည် မရဏနိုင်ငံ၊ ငရဲထဲတွင် အသက်ရှင်ကြသော်လည်း၊ မိမိတို့ကိုယ်မိမိ ပင်လယ်ကြမ်းပြင်၏ နန်းတော်ထဲတွင် နေကြရသည်ဟု ယုံကြည်ကြလေသည်။ ၎င်းတို့သည် အဆင်းနီသော နဂါးကြီး၏ နှိပ်စက်ညှဉ်းပန်းခြင်းကို ခံကြရသော်လည်း၊ မိမိတို့ကိုယ်ကိုယ် တိုင်းပြည်၏ ‘မျက်နှာသာပေးခြင်း’ ခံရသည် ဟု တွေးထင်ကြလေသည်။ ၎င်းတို့သည် နတ်ဆိုး၏ ကဲ့ရဲ့လှောင်ပြောင်ခြင်းကို ခံကြရသော်လည်း၊ မိမိတို့ကိုယ်ကိုယ် ဇာတိပကတိ၏ အသာလွန်ဆုံးသော ပညာသားပါမှုကို ပျော်မွေ့ကြရသည်ဟု တွေးထင်ကြသည်။ ညစ်ပတ်ကာ အောက်တန်းကျသော ယုတ်ညံ့သူတစ်သိုက် ဖြစ်ကြသည်တကား။ လူသားသည် ကံမကောင်း အကြောင်းမလှမှုဖြင့် ကြုံရပြီး ဖြစ်သော်လည်း၊ သူသည် ယင်းကို မသိသကဲ့သို့၊ ဤမှောင်မိုက်သော လူ့အဖွဲ့အစည်းထဲတွင် ကံခေခြင်း တစ်ခုပြီးနောက်တစ်ခု ခံစားရ လေသည်၊ သို့သော် သူသည် ယင်းကို လုံးဝ သတိမပြုမိသေးပေ။ သူသည် ကိုယ့်ကိုယ်ကိုယ် ညှာတာခြင်းနှင့် ကျွန်သဘောဆန်သော စိတ်သဘောထားမှ မိမိကိုယ်ကိုယ် မည်သည့်အချိန်တွင် ဖယ်ရှားလိမ့်မည်နည်း။ အဘယ်ကြောင့် သူသည် ဘုရားသခင်၏ နှလုံးသားအား အလွန် ဂရုမစိုက်ရသနည်း။ သူသည် ဤဖိနှိပ်မှုနှင့် ဒုက္ခဆင်းရဲကို တိတ်တဆိတ် လျစ်လျူရှုသလော။ အမှောင်မှ အလင်းသို့ သူပြောင်းလဲနိုင်သည့် နေ့ရက်ကို သူသည် မတောင့်တသလော။ တရားမျှတမှုနှင့် သမ္မာတရားတို့အပေါ် နာကျည်းချက်များကို နောက်တစ်ဖန် ကုစားရန် သူသည် ဆန္ဒမရှိသလော။ လူတို့သည် သမ္မာတရားအား စွန့်ပယ်ကာ အမှန်တရားများအား ပြောင်းလဲပစ်သည်ကို သူသည် ကြည့်ရှုပြီး မည်သည့်အရာမျှ မလုပ်ဆောင်ဖို့ လိုလားနေသလော။ ဤညှဉ်းပန်းနှိပ်စက်မှုကို ကြံ့ကြံ့ခံမြဲ ကြံ့ကြံ့ခံရသည်ကို သူပျော်လေသလော။ သူသည် ကျွန်ဖြစ်ရန် လိုလားနေသလော။ သူသည် ဤကျရှုံးသော ပြည်ကြီး၏ ကျွန်များနှင့် အတူတကွ ဘုရားသခင်၏ လက်ထဲတွင် ပျက်စီးဆုံးရှုံးရန် လိုလားနေသလော။ သင်၏ စိတ်ဆုံးဖြတ်ချက်ကား အဘယ်မှာနည်း။ သင်၏ ရည်မှန်းချက်ကား အဘယ်မှာနည်း။ သင်၏ ဂုဏ်သိက္ခာကား အဘယ်မှာနည်း။ သင်၏ သမာဓိကား အဘယ်မှာနည်း။ သင်၏ လွတ်လပ်ခြင်းကား အဘယ်မှာနည်း။...ထိုသို့ဖြင့် ရောက်တတ်ရာရာ နှိပ်စက်ခံရာ ဖိနှိပ်ခံရလျက်၊ သူ၏ ဘဝ တစ်ခုလုံးသည် နောက်ဆုံးတွင် အချည်းနှီး ကုန်ဆုံးပြီးဖြစ်လိမ့်မည်။ အဘယ်ကြောင့် သူသည် ရောက်လာရန် ထိုသို့ အလောတကြီး ဖြစ်ပြီး၊ ထွက်ခွာသွားရန် ထိုသို့ အလျင်လိုရသနည်း။ ဘုရားသခင်အား ပေးရန် သူသည် အဘယ်ကြောင့် တန်ဖိုးရှိသောအရာ တစ်စုံတစ်ခုကို မသိမ်းထားရသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၈)) လူသားတွေရဲ့ လက်ရှိဘဝအခြေအနေကို ဘုရားသခင် ဖော်ထုတ်ထားတာကို ဖတ်လိုက်ရတော့ အိပ်မက်ကနေ လန့်နိုးသွားသလိုမျိုး ကျွန်မ ခံစားလိုက်ရတယ်။ အရင်ကတော့ မိသားစုသုံးယောက် သိုက်သိုက်ဝန်းဝန်း အတူနေထိုင်ရတာဟာ အကောင်းမွန်ဆုံး ဘဝလို့ ကျွန်မ ထင်ခဲ့တာ၊ ဒါပေမဲ့ တကယ်ရော ဟုတ်ရဲ့လား။ ဘုရားသခင်ကို ယုံကြည်တာက လုံးဝ သဘာဝကျပြီး ကျိုးကြောင်းခိုင်လုံမျှတတဲ့အရာ ဖြစ်တာတောင်မှ ခင်ပွန်း စိတ်ဆိုးမှာစိုးလို့ အိမ်မှာ ဘုရားနှုတ်ကပတ်တော်တောင် မဖတ်ရဲခဲ့ဘူး။ စုဝေးပွဲတက်ဖို့၊ တာဝန်ထမ်းဆောင်ဖို့ ဝေးရောပဲ။ ကျွန်မက နေ့တိုင်း ခင်ပွန်းနဲ့ ကလေးရဲ့ နေ့စဉ်လိုအပ်ချက်တွေအတွက် အလုပ်အကျွေးပြုရင်း ပန်းတိုင်မရှိ၊ ဦးတည်ချက်မရှိဘဲ လမ်းလျှောက်နေတဲ့ အလောင်းကောင်လို အသက်ရှင်နေခဲ့တာ။ ကိုယ့်ကိုယ်ကိုယ် ပျောက်ဆုံးပြီး အဓိပ္ပာယ်မဲ့တဲ့ ဒီလိုဘဝမျိုးနဲ့ အသက်ရှင်နေတာက ပျော်ရွှင်မှု လုံးဝ မဟုတ်ပါဘူး။ ဘုရားသခင် မိန့်တော်မူသလိုပါပဲ။ “သင်တို့သည် မြင်းများ နှင့် ကျွဲနွား တိရစ္ဆာန်များ၏ ထိုသို့သောလောကထဲတွင် အသက်ရှင်ကြသည်၊ သို့သော် စင်စစ်တွင် သင်တို့သည် သောကမရောက်ကြပေ။ သင်တို့သည် ဝမ်းမြောက်မှုနှင့် ပြည့်ကြပြီး လွတ်လပ်စွာနှင့် လွယ်ကူစွာ အသက်ရှင်ကြသည်။ သင်သည် ထိုမိလ္လာရေထဲတွင် ဟိုဟိုသည်သည် ကူးခတ်နေ သော်လည်း ထိုသို့သော အကျပ်အတည်းထဲသို့ သင် ကျရောက်ကြသည်ကို အမှန်တကယ် နားမလည်ချေ။ နေ့စဉ်၊ သင်သည် ညစ်ညူးသော ဝိညာဉ်များနှင့် ပေါင်းကာ ‘မစင်’ နှင့် ဆက်ဆံလျက်ရှိသည်။ သင်တို့၏ ဘဝများသည် အတော်အတန် အောက်တန်းကျသော်လည်း သင်တို့သည် လူ့လောကကြီးထဲ၌ လုံးဝ မတည်ရှိကြသကဲ့သို့၊ သင်တို့ကိုယ်သင်တို့ ထိန်းချုပ်ခြင်းမရှိသည်ကို အကယ်စင်စစ် မသိကြချေ။ သင်၏ အသက်တာသည် လွန်ခဲ့သည့် ကာလများစွာကတည်းက ညစ်ညူးသော ဝိညာဉ်များ၏ နင်းခြေခြင်းကို ခံခဲ့ရသည် သို့မဟုတ် သင်၏ အကျင့်စရိုက်သည် လွန်ခဲ့သည့် အချိန်ကာလများစွာကတည်းက မိလ္လာရေဖြင့် ညစ်ပေခဲ့ကြောင်းကို သင်မသိသလော။ သင်သည် လောကီ ပရဒိသုဘုံထဲတွင် အသက်ရှင်နေထိုင်ကြပြီး၊ ပျော်ရွှင်မှု အလယ်တွင် ရှိသည်ဟု ထင်သလော။ သင်သည် ညစ်ညူးသော ဝိညာဉ်များ နှင့်အတူ ဘဝတစ်ခုကို အသက်ရှင်ပြီးဖြစ်ကာ၊ သင့်အတွက် ပြင်ဆင်ထားသည့် အရာတိုင်းနှင့် သင်အတူတကွ ယှဉ်တွဲနေထိုင်ပြီး ဖြစ်သည်ကို သင်မသိသလော။ သင် အသက်ရှင်သည့် နည်းလမ်းသည် အဓိပ္ပါယ် တစ်စုံတစ်ရာ မည်သို့ ရှိနိုင်မည်နည်း။ သင်၏ အသက်တာသည် တန်ဖိုး တစ်စုံတစ်ရာ မည်သို့ ရှိနိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်တို့အားလုံးသည် အကျင့်စရိုက် အလွန် ယုတ်ညံ့ကြသည်တကား) ဘုရားနှုတ်ကပတ်တော်တွေကို ဆင်ခြင်လေ၊ ကျွန်မဘဝက သနားစရာကောင်းမှန်း ပိုခံစားရလေပဲ။ ညီအစ်ကိုမောင်နှမတွေကတော့ ဘုရားနှုတ်ကပတ်တော်ကို စားသောက်ဖို့နဲ့ သမ္မာတရားကို လိုက်စားဖို့ အချိန်ကို အလဟဿမဖြစ်စေဘဲ သူတို့ရဲ့အသက်တာတွေက အဆက်မပြတ် ကြီးထွားနေကြတယ်။ ကျွန်မကတော့ တစ်နေ့တစ်နေ့ ခင်ပွန်းနဲ့ ကလေးကိုပဲ ဝန်းရံနေပြီး အိမ်ထောင်ရေးအတွက်နဲ့ ကိုယ့်အသက်တာကို ဖြုန်းတီးနေခဲ့တယ်။ လူတွေ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားနိုင်ဖို့၊ ဘုရားသခင်ရဲ့ ကယ်တင်ခြင်းကို ရပြီး အဓိပ္ပာယ်ရှိတဲ့ အသက်တာမှာ ရှင်သန်နေထိုင်နိုင်ဖို့အတွက် ဘုရားသခင်က လူတွေကို သန့်စင်ပြီး ကယ်တင်ဖို့ သမ္မာတရား ဖော်ပြရအောင် လူ့ဇာတိခံခဲ့တာလေ။ ကျွန်မဟာ တစ်နေ့တစ်နေ့ ကိုယ့်ခင်ပွန်းနဲ့ ကလေးကိုပဲ ဝန်းရံနေရင် ဘုရားသခင်ရဲ့ ကယ်တင်ခြင်းရဖို့ ဒီ ကြုံတောင့်ကြုံခဲ အခွင့်အရေးကို လက်လွတ်သွားမှာ၊ နောက်ဆုံးမှာ နတ်ဆိုးတွေနဲ့အတူ ပျက်စီးခြင်းသို့ ရောက်ရမှာ သေချာတယ်။ အဲဒါက တစ်သက်လုံး နောင်တရစရာ ဖြစ်သွားမှာ။ အဲဒီနောက်မှာ ကျွန်မ ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ သမီး နားဝေတိမ်တောင်နဲ့ အချိန်ဖြုန်းနေလို့ မဖြစ်တော့ပါဘူး။ သမီး သမ္မာတရားကို လိုက်စားချင်တယ်၊ ကိုယ့်တာဝန်ထမ်းဆောင်ချင်တယ်၊ ဒါပေမဲ့ စိတ်ထဲမှာ ခင်ပွန်းကို လက်မလွှတ်နိုင်ဘူး ဖြစ်နေတယ်။ စာတန်ရဲ့ ဘောင်ခတ်တာကို မခံရတော့ဘဲ ကိုယ်တော့်ကို စိတ်နှလုံး အကြွင်းမဲ့ ယုံကြည်နိုင်ပြီး ကိုယ့်တာဝန်ကို ကောင်းကောင်း ထမ်းဆောင်နိုင်အောင် စာတန်ရဲ့ ပရိယာယ်တွေ ထိုးထွင်းမြင်နိုင်ဖို့ကိုယ်တော် သမီးကို လမ်းပြတော်မူပါစေ” လို့ပေါ့။

အဲဒီနောက် ဘုရားနှုတ်ကပတ်တော်တွေကို ကျွန်မ ဖတ်ပြီးတော့ ခင်ပွန်းရဲ့ အနှစ်သာရကို ပိုရှင်းရှင်းလင်းလင်း မြင်လိုက်ရတယ်။ ဘုရားသခင်က ပြောသည် “လင်ယောက်ျားသည် သူ၏ဇနီးမယားကို အဘယ်ကြောင့် ချစ်သနည်း။ ဇနီးမယားသည် သူမ၏ လင်ယောက်ျားကို အဘယ်ကြောင့် ချစ်သနည်း။ သားသမီးများက သူတို့၏မိဘများအပေါ် အဘယ်ကြောင့် သားသမီးဝတ် ကျေပွန်ကြသနည်း။ မိဘများက ၎င်းတို့၏ သားသမီးများအပေါ် အဘယ်ကြောင့် အလွန် ချစ်ကြသနည်း။ လူများသည် အမှန်တကယ်တွင် မည်သည့် ရည်ရွယ်ချက်မျိုးများကို သိုထားကြသနည်း။ ၎င်းတို့၏ အကြံမှာ မိမိတို့၏ ကိုယ်ပိုင် အစီအစဉ်များနှင့် တစ်ကိုယ်ကောင်းဆန်သော ဆန္ဒများကို ဖြည့်ဆည်းရန် ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) “ဘုရားသခင်အကြောင်း ထုတ်ဖော်ပြောဆိုသောအခါ လူတစ်ဦးသည် ဒေါသထွက်ပြီး ဒေါသူပုန်ထပါက၊ သူသည် ဘုရားသခင်ကို မြင်ဖူးပြီလော။ ဘုရားသခင် အဘယ်သူဖြစ်သည်ကို ၎င်းက သိပါသလော။ ဘုရားသခင် မည်သူမည်ဝါဖြစ်သည်ကို သူမသိပေ၊ ဘုရားသခင်ကို မယုံကြည်သကဲ့သို့၊ ဘုရားသခင်သည် သူ့ကို စကားပြောဆိုဖူးခြင်း မရှိပေ။ ဘုရားသခင်က သူ့ကို မည်သည့်အခါမျှ မနှောင့်ယှက်ဖူးချေ။ ထို့ကြောင့် သူသည် အဘယ်ကြောင့် ဒေါသဖြစ်ရမည်နည်း။ ဤလူသည် ကောက်ကျစ်ဆိုးယုတ်သည်ဟု ငါတို့ ဆိုနိုင်သလော။ လောကီ ရေပန်းစားမှုများ၊ အစားအသောက်နှင့် ကာမဂုဏ်လိုက်စားခြင်း၊ ကျော်ကြားသောသူများနောက်လိုက်ခြင်း- ဤအရာများထဲမှ မည်သည့်အရာကမျှ ထိုသို့သော လူတစ်ယောက်ကို အနှောင့်အယှက် မပေးပေ။ သို့သော် ‘ဘုရားသခင်’ သို့မဟုတ် ‘ဘုရားနှုတ်ကပတ်တော် သမ္မာတရား’ ဆိုသည့် စကား တစ်ခွန်းကို ပြောဆိုသည်နှင့် သူသည် ဒေါသူပုန်ထ လေတော့သည်။ ဤသည်မှာ ကောက်ကျစ်ဆိုးယုတ်သော သဘာဝတစ်ခု ရှိခြင်း ဖြစ်သည်မဟုတ်လော။ ဤသည်မှာ လူသား၏ ကောက်ကျစ်ဆိုးယုတ်သည့် သဘာဝဖြစ်သည်ကို သက်သေပြဖို့ လုံလောက်ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) ဘုရားနှုတ်ကပတ်တော်တွေက ကျွန်မကို နှိုးလိုက်တာပါ။ ကျွန်မခင်ပွန်းက ကျွန်မကို တကယ်ချစ်တာ မဟုတ်ပါဘူး။ သူ့ရဲ့ အချစ်ဆိုတာကြီးက အခြေအနေအရပါပဲ။ ခင်ပွန်းက အရင်တုန်းက ကျွန်မအလိုကို ဘာလို့ ဒီလောက်လိုက်ခဲ့ဖူးတာလဲ ဆိုတာကို ကျွန်မ ပြန်စဉ်းစားကြည့်တယ်။ ဘာလို့လဲဆိုတော့ သူ့မိသားစုက အရမ်းဆင်းရဲပြီး ကျွန်မတို့လက်ထပ်တုန်းက သူက တင်တောင်းလက်ဖွဲ့ မပေးနိုင်ခဲ့ဘူး၊ ဒါပေမဲ့ ကျွန်မရဲ့ ရုပ်ရည်ရော၊ မိသားစုနောက်ခံကပါ သူ့ထက်သာတယ်။ သူက ကျွန်မနဲ့အတူ အပြင်ထွက်ရတာကို ဂုဏ်ယူတယ်လို့ ခံစားရတာပေါ့။ ပြီးတော့ လက်ထပ်ပြီးတဲ့နောက် ကျွန်မက အဝတ်လျှော်၊ ထမင်းချက်ပေးတယ်၊ ကလေးမွေးပေးတယ်၊ ပြီးတော့ ဘဝရဲ့ ကဏ္ဍတိုင်းမှာ သူ့ကို စာနာထောက်ထားပြီး ဂရုစိုက်ပေးခဲ့တယ်။ ကျွန်မ ဘုရားစယုံပြီးတဲ့နောက်မှာတော့ တရုတ်ကွန်မြူနစ်ပါတီက ခရစ်ယာန်တွေကို လိုက်ဖမ်းနေလို့ ကျွန်မအဖမ်းခံရရင် သူ သိက္ခာကျမှာစိုးလို့ ကျွန်မအပေါ် အေးစက်စက်ဆက်ဆံတယ်၊ ခဏခဏ ဒေါသထွက်တယ်၊ ပြီးတော့ ကျွန်မ ဘုရားမယုံအောင် တားဆီးဖို့ တတ်နိုင်သမျှ နည်းမျိုးစုံတောင် ကြိုးစားခဲ့တယ်။ ဒါက ဘယ်လိုလုပ် ကျွန်မကိုချစ်တာ ဖြစ်နိုင်မှာလဲ။ ဒါက သက်သက်မဲ့ ကျွန်မကို ထိန်းချုပ်ပြီး အသုံးချနေတာ ရှင်းနေတာပဲ။ ကျွန်မက အချစ်လို့ခေါ်တဲ့အရာကြောင့် မျက်စိကန်းခဲ့ပြီး ကိုယ့်ခင်ပွန်းက ကျွန်မကို တကယ်ချစ်တယ်လို့ ထင်ခဲ့တာ။ ကျွန်မ တကယ်ကို မိုက်မဲခဲ့တာပဲ။ ဘုရားသခင်အကြောင်း ပြောလိုက်တာနဲ့ ခင်ပွန်းက မျက်လုံးတွေနီပြီး ဒေါသထွက်တော့တာပဲ၊ ဘုရားသခင်ကို ငြင်းပယ်ပြီး မထီမဲ့မြင်ပြုတဲ့ စကားတွေတောင် ပြောသေးတယ်။ သူက ဘုရားသခင်ကို မုန်းတီးပြီး အတိုက်အခံလုပ်တဲ့ နတ်ဆိုးတစ်ကောင်ပဲ။ ကျွန်မ ယုံကြည်ခြင်းကို စွန့်လွှတ်အောင်လို့ သူက ခြိမ်းခြောက်လိုက်၊ ချော့လိုက် လုပ်တယ်၊ စားသောက်ပျော်ပါးပြီး မာကျောက် ကစားနိုင်တယ်၊ ဘုရားသခင်ကို ယုံကြည်ပြီး မှန်ကန်တဲ့လမ်းကြောင်း လျှောက်တာကလွဲရင် ကျန်တာ အကုန်လုပ်နိုင်တယ်လို့တောင် ပြောခဲ့တယ်။ နတ်ဆိုးတွေက အဲဒီလောက်ထိကို ကောက်ကျစ်တာ။ အရင်တုန်းကတော့ သူက ရင့်ကျက်တည်ငြိမ်တယ်၊ ကျွန်မကို အဘက်ဘက်ကနေ သည်းခံပေးတယ်လို့ မြင်ခဲ့ပြီး ကျွန်မတစ်သက်လုံး ယုံကြည်ကိုးစားလို့ရတဲ့ ယောက်ျားတစ်ယောက်လို့ ထင်ခဲ့တယ်။ ဒါပေမဲ့ အခု ကျွန်မ ရှင်းရှင်းလင်းလင်း မြင်သွားပြီ။ အဲဒါတွေအကုန်လုံးက အတုအယောင်တွေပဲ။ ကျွန်မမှာ သမ္မာတရားမရှိတော့ လူကို ပိုင်းခြားသိမြင်နိုင်တာမျိုး မရှိခဲ့ဘူး။ သူ့ရဲ့ ချိုချိုသာသာစကားတွေနဲ့ လှည့်ဖြားတာကို တောက်လျှောက် ခံခဲ့ရတာ။ ကျွန်မ တကယ်ကို မျက်စိကန်းခဲ့တာပဲ။ အဲဒီနောက် ဘုရားနှုတ်ကပတ်တော်တွေကို ကျွန်မ တွေးမိတယ်။ “ယုံကြည်သူများနှင့် ဘာသာတရားမရှိသောသူများသည် ပင်ကိုအားဖြင့် သဟဇာတ မဖြစ်ကြပေ။ ယင်းထက် ၎င်းတို့သည် တစ်ဦးနှင့် တစ်ဦး ဆန့်ကျင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ခင်ပွန်းက လောကီရေပန်းစားတာတွေကို လိုက်စားပြီး စားသောက်ပျော်ပါးတာကို မွေ့လျော်ခံစားတဲ့ ဘုရားမဲ့ဝါဒီတစ်ယောက်လေ။ ကျွန်မက ဘုရားသခင်ကို ယုံကြည်ပြီး သမ္မာတရားနဲ့ ကယ်တင်ခြင်းကို လိုက်စားတယ်။ ကျွန်မတို့ လျှောက်တဲ့လမ်ကြောင်းက မတူဘူး။ သူက ကျွန်မရဲ့ ယုံကြည်ခြင်းကို မပြောင်းလဲနိုင်သလို၊ ကျွန်မကလည်း သူ့ရဲ့ အနှစ်သာရကို မပြောင်းလဲနိုင်ဘူး။ ကျွန်မတို့ အတူဆက်နေရင်တောင် ပျော်ရွှင်ရမှာ မဟုတ်ဘူး။ ခင်ပွန်းက ကျွန်မကို စောင့်ကြည့်နေပြီး ဆိုးယုတ်တဲ့ ရေစီးကြောင်းနောက် လိုက်ရာမှာ သူနဲ့ပူးပေါင်းဖို့ နေ့တိုင်း ချော့မော့ပြောဆိုတယ်၊ ပြီးတော့ ဘုရားသခင်ကို မယုံကြည်ဖို့၊ တာဝန်မထမ်းဆောင်ဖို့ တားဆီးတယ်။ အဲဒါက ချစ်တာ မဟုတ်ဘူး၊ ကျွန်မကို သူနဲ့အတူ ငရဲရောက်အောင် ဆွဲချနေတာ။ ကျွန်မ ဒီနတ်ဆိုးနဲ့ နောက်ထပ် အပေးအယူ မလုပ်နိုင်တော့ဘူး။ ကျွန်မ ဘုရားသခင်ကို စိတ်နှလုံးအကြွင်းမဲ့ ယုံကြည်ပြီး ကိုယ့်တာဝန်ကို ကောင်းကောင်း ထမ်းဆောင်ရမယ်။

အဲဒီနောက် ကျွန်မ အပြင်ထွက်ပြီး ကိုယ့်တာဝန်ကို ပုံမှန်အတိုင်း ထမ်းဆောင်ခဲ့တယ်။ ကျွန်မကို ထိန်းချုပ်လို့မရမှန်း ခင်ပွန်းသိသွားတော့ သူ ကျွန်မကို စကားမပြောဘဲ နေပါလေရော။ ဒီလို အိမ်ထောင်သည်ဘဝက ကျွန်မကို ကိုယ်ရောစိတ်ပါ ပင်ပန်းနွမ်းနယ်စေပေမဲ့၊ တစ်နေ့ကျရင် ခင်ပွန်းက ကျွန်မရဲ့ ယုံကြည်ခြင်းကို မတားဆီးတော့ဘဲ ကျွန်မတို့မိသားစု အရင်လိုပဲ သိုက်သိုက်ဝန်းဝန်း အတူနေထိုင်နိုင်မယ်လို့ စိတ်ထဲမှာ မျှော်လင့်နေတုန်းပဲ။ နောက်ပိုင်းမှာ ကျွန်မ ဆင်ခြင်မိတယ်၊ “ဘာလို့ ငါ့စိတ်နှလုံးထဲမှာ ဒီအိမ်ထောင်ရေးကို လက်မလွှတ်နိုင်ရတာလဲ” လို့ပေါ့။ ပြီးတော့ ဘုရားနှုတ်ကပတ်တော်တွေကို ကျွန်မ ဖတ်တယ်။ “‘မြင့်မြတ်သော အမျိုးသားရေးဝါဒ စိတ်ဓာတ်’ ၏ နှစ်ထောင်ပေါင်းများစွာမှတစ်ဆင့် လူ့စိတ်နှလုံးထဲတွင် နက်ရှိုင်းစွာ ကျန်ရစ်ခဲ့သော အဆိပ်အတောက်များနှင့် မြေရှင်ပဒေသရာဇ်စနစ်ဆန်သော အတွေးအခေါ်တို့သည် လူတို့ကို ချည်နှောင်ပြီး သံကြိုးခတ်ထားသည်။ လူတို့ကို စိုးစဉ်းမျှ လွတ်လပ်ခွင့်မရှိ ဖြစ်သွားစေသည်၊ ရည်မှန်းချက်နှင့် ဇွဲလုံ့လကင်းမဲ့ကာ တိုးတက်လိုစိတ်လည်း မရှိဖြစ်သွားစေသည်။ ထိုအစား အပျက်သဘောဆောင်၍ နောက်ပြန်ဆုတ်ကာ ကျွန်စိတ်ဓာတ်တွင် နစ်မြုပ်သွားစေသည်။ ဤဓမ္မဓိဋ္ဌာန်ကျသော အကြောင်းရင်းများသည် လူသားမျိုးနွယ်၏ အတွေးအခေါ်ပိုင်းဆိုင်ရာ ရှုမြင်ပုံ၊ ရည်သန်မျှော်မှန်းချက်များ၊ ကိုယ်ကျင့်တရားနှင့် စိတ်သဘောထားတို့အပေါ် ဖျောက်ဖျက်၍မရသော ညစ်ပတ်ပြီး ရုပ်ဆိုးသည့် အမည်းစက်ကို ထင်စေခဲ့သည်။ လူသားများသည် အကြမ်းဖက်မှု၏ အမှောင်လောကတွင် နေထိုင်နေကြပုံရပြီး ၎င်းတို့ထဲမှ မည်သူမျှ ယင်းကို ကျော်လွှားရန် မစဉ်းစားသကဲ့သို့ စံပြကမ္ဘာတစ်ခုသို့ ကူးပြောင်းရန်လည်း မစဉ်းစားကြပေ။ ထိုအစား ၎င်းတို့သည် မိမိတို့၏ ဘဝကံကြမ္မာအပေါ် စိတ်ကျေနပ်မှုဖြင့် နေ့ရက်များကို ကုန်ဆုံးကြသည်၊ ကလေးများ မွေးဖွားပြီး ပြုစုပျိုးထောင်ခြင်းကိုလည်းကောင်း၊ ကြိုးစားခြင်းကိုလည်းကောင်း၊ ချွေးထွက်ခြင်းကိုလည်းကောင်း၊ မိမိတို့၏ အလုပ်ကို လုပ်ကိုင်ခြင်းကိုလည်းကောင်း၊ သက်သောင့်သက်သာရှိပြီး ပျော်ရွှင်သော မိသားစု၊ အိမ်ထောင်ရေး ချစ်ခင်တွယ်တာမှု၊ သို့မဟုတ် သားသမီးဝတ်ကျေပွန်သော သားသမီးများ၊ ဘဝနေဝင်ချိန်၌ သာယာချမ်းမြေ့မှုနှင့် မိမိတို့၏ ဘဝကို အေးချမ်းစွာ နေထိုင်ကုန်ဆုံးမှုတို့ကိုလည်းကောင်း ရှိခြင်းအား အိပ်မက်မက်ကြသည်...နှစ်ပေါင်း ထောင်သောင်းချီ၍ လူတို့သည် ဤနည်းလမ်းဖြင့် မိမိတို့၏ အချိန်ကို ဖြုန်းတီးနေခဲ့ကြပြီး မည်သူမျှ လူ့ဘဝတစ်ခုလုံးထဲတွင် အခမ်းနားဆုံးသော ဘဝကို မဖန်တီးဘဲ ဤအမှောင်လောကတွင် အချင်းချင်း သတ်ဖြတ်ခြင်း၊ ကျော်ကြားမှုနှင့် အကျိုးအမြတ်အတွက် ပြိုင်ဆိုင်ခြင်းနှင့် တစ်ဦးနှင့်တစ်ဦး ကောက်ကျစ်စဉ်းလဲခြင်းတို့ကိုသာ ရည်ရွယ်လုပ်ဆောင်နေကြသည်။ ဘုရားသခင်၏ ရည်ရွယ်ချက်များကို မည်သူက ရှာဖွေခဲ့ဖူးသနည်း။ ဘုရားသခင်၏ အလုပ်ကို မည်သူက အလေးထားခဲ့ဖူးသနည်း။ အမှောင်၏ စွမ်းအား သက်ရောက်နေသော လူတို့၏ အစိတ်အပိုင်းအလုံးစုံသည် လူ့သဘာဝ ဖြစ်လာခဲ့သည်မှာ ကြာပြီဖြစ်သဖြင့် ဘုရားသခင်၏ အလုပ်ကို ဆောင်ရွက်ရန် အတော်အတန် ခက်ခဲပြီး လူတို့သည် ယနေ့ ဘုရားသခင်က ၎င်းတို့အား အပ်နှံထားသည့်အရာအပေါ် အလေးမမူကြတော့ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၃)) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မ နားလည်သွားတယ်။ လူတွေက စာတန်ရဲ့ ဖောက်ပြန်ပျက်စီးစေတာ ခံရပြီးတဲ့နောက် ရိုးရာယဉ်ကျေးမှု အယူအဆအမျိုးမျိုး၊ ပဒေသရာဇ်စနစ် အတွေးအခေါ်တွေရဲ့ ချည်နှောင်တာ၊ နှောင်ဖွဲ့တာကို ခံရတယ်။ သူတို့က ချစ်ခင်စုံမက်တဲ့ အိမ်ထောင်ရေးနဲ့ သားသမီး ပြုစုပျိုးထောင်တာကို သူတို့ရဲ့ တစ်သက်တာ လိုက်စားမှု ပန်းတိုင်အဖြစ် သတ်မှတ်ကြတယ်၊ ပြီးတော့ ဒါက မျိုးဆက် တစ်ဆက်ပြီးတစ်ဆက် လက်ဆင့်ကမ်းလာခဲ့ကြတာလေ။ ဒါ့အပြင် တီဗီအစီအစဉ်၊ ရုပ်ရှင်နဲ့ စာပေလက်ရာ အမျိုးစုံက “အချစ်ကသာ ပဓာန” တို့၊ “အတူတကွ လက်တွဲပြီး ကြီးပြင်းခြင်း” တို့လို အတွေးအခေါ်တွေကို မြှင့်တင်ပေးကြတယ်။ ရလဒ်အနေနဲ့ ပျော်ရွှင်တဲ့ အိမ်ထောင်ရေးကို လိုက်စားတာက အရေးကြီးဆုံးအရာပဲလို့ လူတွေ ယုံကြည်လာကြတယ်။ ကျွန်မလည်း ဒီအတွေးအခေါ်တွေကို နှလုံးသွင်းပြီး ပျော်ရွှင်တဲ့ အိမ်ထောင်ရေး ရရှိဖို့ကို ကျွန်မဘဝရဲ့ ပန်းတိုင်အဖြစ် ထားခဲ့တာကိုး။ ကျွန်မတို့လက်ထပ်ပြီးတဲ့နောက်မှာ ခင်ပွန်းက ချစ်ကြည်နူးစရာ အခိုက်အတန့်လေးတွေကို အမြဲဖန်တီးပေးပြီး ကျွန်မအပေါ် စာနာထောက်ထားတယ်၊ ဂရုစိုက်တယ်။ ဒီတော့ ကျွန်မ အရမ်းကျေနပ်အားရခဲ့တာပေါ့။ သူနဲ့အတူ ကျွန်မတစ်သက်လုံး ကုန်ဆုံးခွင့်ရတာက ဘဝကို အသက်ရှင်ရကျိုးနပ်စေတယ်လို့ ကျွန်မ ထင်ခဲ့တယ်။ ကျွန်မတို့ရဲ့ ပျော်ရွှင်တဲ့ အိမ်ထောင်ရေးကို ထိန်းသိမ်းဖို့အတွက် ကျွန်မ ဟင်းချက်သင်တယ်၊ အိမ်မှာနေပြီး ကလေးထိန်းတယ်၊ ဇနီးကောင်း၊ မိခင်ကောင်းတစ်ယောက်ဖြစ်ဖို့ အကောင်းဆုံး ကြိုးစားခဲ့တယ်။ ကျွန်မရဲ့ အချိန်နဲ့ ခွန်အား အကုန်လုံးကို ကိုယ့်အိမ်ထောင်ရေးနဲ့ မိသားစုထဲမှာ ပုံအောလိုက်တယ်။ အိမ်ထောင်ရေးကို ကျွန်မဘဝရဲ့ ပန်းတိုင်အဖြစ် ရှုမြင်ခဲ့ပြီး အဲဒီအတွက် အရာအားလုံး ပေးဆပ်တာက ကျွန်မ လုပ်သင့်လုပ်ထိုက်တဲ့အရာလို့ ခံစားခဲ့ရတယ်။ ဘုရားသခင်ကို တွေ့ရှိပြီးတဲ့နောက်မှာ ကိုယ်တော့်နှုတ်ကပတ်တော်တွေကနေ သမ္မာတရားနဲ့ နက်နဲတဲ့အရာ အများကြီးကို ကျွန်မ နားလည်ခဲ့တယ်။ ဖန်ဆင်းခံတစ်ယောက်အနေနဲ့ ဖန်ဆင်းရှင်ကို ကိုးကွယ်ပြီး ကိုယ့်တာဝန်ကို ကောင်းကောင်း ဖြည့်ဆည်းသင့်တယ်ဆိုတာကိုလည်း ကျွန်မ သိသွားတယ်။ ဒါပေမဲ့ ဘုရားသခင်ကို ယုံကြည်တာက ခင်ပွန်းကို ဒေါသထွက်စေမှာ၊ ကျွန်မတို့ရဲ့ အိမ်ထောင်ရေး ဆုံးရှုံးသွားမှာကို ကျွန်မ ကြောက်ခဲ့တယ်။ ဒါကြောင့် စုဝေးပွဲတွေမှာ ကျွန်မ အာရုံထွေပြားနေတတ်ပြီး အိမ်မှာ ဘုရားနှုတ်ကပတ်တော် ဖတ်ဖို့၊ ဓမ္မတေးနားထောင်ဖို့ မဝံ့ရဲခဲ့ဘူး။ ခင်ပွန်းနဲ့ ကျွန်မရဲ့ ဆက်ဆံရေးကို ထိန်းသိမ်းဖို့အတွက် ကျွန်မရဲ့ တာဝန်ကို ဘေးဖယ်ထားခဲ့ပြီး တာဝန်ထမ်းဆောင်မိတာကိုတောင် နောင်တရခဲ့တယ်။ “အမျိုးသမီးတစ်ယောက်ရဲ့ အိမ်ထောင်ရေးဟာ သူ့ရဲ့ တစ်သက်တာ ပန်းတိုင်ပဲ” တို့၊ “ပျော်ရွှင်တဲ့ အိမ်ထောင်ရေးဟာ အကြီးမားဆုံး ပျော်ရွှင်မှုပဲ” တို့၊ “အတူတကွ လက်တွဲပြီး ကြီးပြင်းခြင်း” တို့လို စာတန်ဆန်တဲ့ အတွေးအခေါ်တွေရဲ့ တင်းတင်းကျပ်ကျပ် ချည်နှောင်တာကို ကျွန်မ ခံခဲ့ရတယ်။ အပြုသဘောဆောင်တဲ့အရာနဲ့ အပျက်သဘောဆောင်တဲ့အရာကို ကျွန်မ ခွဲခြားမသိနိုင်ခဲ့ဘဲ ပျော်ရွှင်တဲ့ အိမ်ထောင်ရေးကို လိုက်စားဖို့ ကျွန်မရဲ့ တာဝန်ကို အလွယ်တကူ စွန့်လွှတ်ခဲ့တယ်။ ဒီအတိုင်းသာ ဆက်သွားရင် အဆုံးမှာ စာတန်နဲ့အတူ ကျွန်မ ပျက်စီးခြင်းသို့ ရောက်ရလိမ့်မယ်။ ပြန်စဉ်းစားကြည့်ရင် ကျွန်မ ခင်ပွန်းနဲ့အတူ သိုက်သိုက်ဝန်းဝန်း နေရရင်တောင် အဲဒါက ဘာအဓိပ္ပာယ်ရှိမှာမို့လို့လဲ။ ဖန်ဆင်းခံတစ်ယောက်အနေနဲ့ ကျွန်မရဲ့ တာဝန်ကို ကျွန်မ ကောင်းကောင်း ဖြည့်ဆည်းမှာ မဟုတ်သလို၊ ကျွန်မ နားလည်သင့်တဲ့ သမ္မာတရားတွေကိုလည်း နားလည်မှာ မဟုတ်ဘူး။ တစ်သက်လုံး နားဝေတိမ်တောင်နဲ့ နေသွားရတာက အချိန်ဖြုန်းတာ သက်သက်ပဲ မဟုတ်ဘူးလား။ အဲဒီနောက် ဘုရားနှုတ်ကပတ်တော်တွေကို ကျွန်မ တွေးမိတယ်။ “နှစ်ပေါင်း ထောင်သောင်းချီ၍ လူတို့သည် ဤနည်းလမ်းဖြင့် မိမိတို့၏ အချိန်ကို ဖြုန်းတီးနေခဲ့ကြပြီး မည်သူမျှ လူ့ဘဝတစ်ခုလုံးထဲတွင် အခမ်းနားဆုံးသော ဘဝကို မဖန်တီးဘဲ။” ကျွန်မ လိုက်စားနေတဲ့ ဘဝက အဓိပ္ပာယ်မဲ့တဲ့ ဘဝပဲ။ ပြီးတော့ ကျွန်မ ဆင်ခြင်သုံးသပ်တာမျိုး မလုပ်ဘဲ မနေနိုင်ခဲ့ဘူး။ အလှပဆုံး ဘဝဆိုတာ ဘာလဲ။ လူတစ်ယောက်ဟာ သူ့ဘဝ အဓိပ္ပာယ်ရှိဖို့အတွက် တကယ်တမ်း ဘယ်လိုနေထိုင်သင့်လဲပေါ့။

ပြီးတော့ ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်လိုက်ရပြီး အဲဒီထဲမှာ ကျွန်မဘဝအတွက် ဦးတည်ချက်ကို တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သို့ရာတွင် လူအချို့မှာ အိမ်ထောင်ရေး သာယာပျော်ရွှင်မှုအား လိုက်စားခြင်း၊ သို့မဟုတ် ၎င်းတို့၏ လက်တွဲဖော်အပေါ် ၎င်းတို့၏ တာဝန်များကို ဖြည့်ဆည်းခြင်း၊ ၎င်းတို့၏ လက်တွဲဖော်ကို ဂရုစိုက်ခြင်း၊ ကြည့်ရှုစောင့်ရှောက်ခြင်း၊ ချစ်ခြင်းတို့ကို ဘဝတွင် ၎င်းတို့၏ တာဝန်အဖြစ်သို့ မှားယွင်းစွာ ရောက်စေကြသည်။ ၎င်းတို့သည် ၎င်းတို့၏ လက်တွဲဖော်ကို ၎င်းတို့၏ကောင်းကင်၊ ၎င်းတို့၏ ကံကြမ္မာအဖြစ် မှတ်ယူကြသည်။ ဤသည်မှာ မှားယွင်း၏။ သင်၏ ကံကြမ္မာသည် ဘုရားသခင်၏ အချုပ်အခြာအာဏာအောက်တွင်ရှိပြီး သင်၏ လက်တွဲဖော်က အုပ်စိုးခြင်းမရှိပေ။ အိမ်ထောင်သည် သင်၏ ကံကို မပြောင်းလဲနိုင်သကဲ့သို့ ဘုရားသခင်က သင့်ကံအား အုပ်စိုးသည်ဆိုသည့်အချက်ကိုလည်း မပြောင်းလဲနိုင်ပေ။ သင့်တွင်ရှိသင့်သော ဘဝအပေါ် ရှုမြင်သုံးသပ်ချက်နှင့် သင် လိုက်လျှောက်သင့်သည့် လမ်းကြောင်းအမျိုးအစားနှင့်ပတ်သက်ပြီး ဤအရာတို့ကို ဘုရားသခင်၏ သွန်သင်ချက်များ၊ သတ်မှတ်ချက်များနှင့်သက်ဆိုင်သည့် နှုတ်ကပတ်တော်ထဲတွင် သင် ရှာဖွေသင့်သည်။ ဤအရာများသည် သင်၏ လက်တွဲဖော်အပေါ် အမှီပြုခြင်းမရှိဘဲ သူဆုံးဖြတ်ရန်အတွက်လည်းမဟုတ်ပေ။ သင့်အပေါ် သူ၏ တာဝန်များကို ဖြည့်ဆည်းခြင်းအပြင် သူသည်သင်၏ ကံကြမ္မာအပေါ် ထိန်းချုပ်ခြင်းမရှိသင့်သကဲ့သို့ ဘဝတွင် သင်၏ ဦးတည်ချက်ကို ပြောင်းလဲရန်လည်း သူ မတောင်းဆိုသင့်ပေ။ မည်သည့်လမ်းကြောင်းကို သင်လိုက်ရမည်ကိုလည်း မဆုံးဖြတ်သင့်ပေ။ ဘဝအပေါ်တွင် မည်သည့် ရှုမြင်သုံးသပ်ချက်မျိုး သင်ရှိသင့်သည်ကိုလည်း မဆုံးဖြတ်သင့်ပေ။ သူသည် သင့်အား ကယ်တင်ခြင်း လိုက်စားခြင်းကို ချုပ်ချယ်ခြင်း၊ သို့မဟုတ် နှောင့်ယှက်ခြင်းကို ပို၍ပင် မလုပ်သင့်ပေ။ အိမ်ထောင်နှင့်ပတ်သက်လျှင် လူတို့လုပ်နိုင်သမျှမှာ ခင်ပွန်းနှင့် ဇနီးနှစ်ဦးလုံးသည် အချင်းချင်းအပေါ် ၎င်းတို့၏ တာဝန်၊ ဝတ္တရားများကို ဖြည့်ဆည်းပြီး အိမ်ထောင်ကို ဘုရားသခင်ထံမှ လက်ခံကာ လူအတွက် ဘုရားသခင် စီမံထားခဲ့သည့် အိမ်ထောင်၏ အဓိပ္ပာယ်သတ်မှတ်ချက်ကို လိုက်နာရန်ဖြစ်သည်။ ၎င်းတို့ မလုပ်နိုင်သည့်အရာမှာ ထာဝရအတွက်ကို မဆိုထားနှင့် ၎င်းတို့ လက်တွဲဖော်၏ ကံကြမ္မာ၊ ယခင်ဘဝ၊ လက်ရှိဘဝ၊ သို့မဟုတ် နောက်ဘဝတို့ကို ဆုံးဖြတ်ခြင်းဖြစ်သည်။ သင်၏ ခရီးပန်းတိုင်၊ သင်၏ ကံကြမ္မာ၊ သင်လိုက်လျှောက်သည့် လမ်းကြောင်းတို့ကို ဖန်ဆင်းရှင်ကသာ ဆုံးဖြတ်နိုင်သည်။ ထို့ကြောင့် ဖန်ဆင်းခံတစ်ယောက်အနေဖြင့် သင်၏ အခန်းကဏ္ဍသည် ဇနီးဖြစ်စေ၊ ခင်ပွန်းဖြစ်စေ ဤဘဝ၌ သင်လိုက်စားသင့်သည့် ပျော်ရွှင်မှုသည် ဖန်ဆင်းခံတစ်ယောက်၏ တာဝန်ကို သင်ထမ်းဆောင်ခြင်းနှင့် ဖန်ဆင်းခံတစ်ယောက်၏ တာဝန်ကို ပြီးမြောက်ခြင်းမှ လာသည်။ အိမ်ထောင်သက်သက်မှ လာခြင်းမဟုတ်ပေ။ အိမ်ထောင်၏ စည်းဘောင်အတွင်းတွင် ဇနီး၊ သို့မဟုတ် ခင်ပွန်း၏ တာဝန်ကို ဖြည့်ဆည်းခြင်းမှ လာသည်ဆိုလျှင် ပို၍ပင် မဟုတ်ပေ။ သင် လိုက်လျှောက်ရန် ရွေးချယ်သည့်လမ်းကြောင်းနှင့် သင်ခံယူသည့် ဘဝအပေါ် ရှုမြင်သုံးသပ်ချက်တို့ကို အိမ်ထောင်ရေး သာယာပျော်ရွှင်မှုအပေါ်တွင် မတည်ဆောက်သင့်သည်မှာ အမှန်ပင်ဖြစ်သည်။ ယင်းတို့ကို လင်မယားစုံတွဲမှ တစ်ယောက် သို့မဟုတ် အခြားတစ်ယောက်က ပို၍ပင် မဆုံးဖြတ်သင့်ပေ။ ဤသည်မှာ သင်နားလည်သင့်သည့် အရာတစ်ခုဖြစ်သည်။ ထို့ကြောင့် အိမ်ထောင်ရေးသာယာပျော်ရွှင်မှုကိုသာ လိုက်စားပြီး ဤလိုက်စားမှုကို ၎င်းတို့၏တာဝန်အဖြစ် မှတ်ယူသော အိမ်ထောင်သို့ဝင်ရောက်သည့် လူများသည် ဤသို့သော အတွေးအမြင်များကို လက်လွှတ်သင့်သည်။ ၎င်းတို့ လက်တွေ့လုပ်ဆောင်သည့် နည်းလမ်းကို ပြောင်းလဲသင့်သည်။ ဘဝတွင် ၎င်းတို့ ဦးတည်သည့် ဦးတည်ချက်ကို ပြောင်းလဲသင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) “လူသည် အဓိပ္ပာယ်ရှိသော အသက်တာကို နေထိုင်ရန် ရှာဖွေလိုက်လျှောက်ရမည်ဖြစ်ပြီး သူ၏ လက်ရှိအခြေအနေများဖြင့် ရောင့်ရဲမနေသင့်ပါ။ ပေတရု၏ ပုံရိပ်အတိုင်း ရှင်သန်ရန် လူသည် ပေတရုအကြောင်း အသိပညာနှင့် သူ၏ အတွေ့အကြုံများကို ပိုင်ဆိုင်ရမည်။ လူသည် ပိုမိုမြင့်မားပြီး ပိုမိုနက်နဲသိမ်မွေ့သော အရာများကို လေ့လာလိုက်စားရမည်။ သူသည် ဘုရားသခင်အား ပိုမိုလေးနက်၍ ပိုမိုဖြူစင်သော ချစ်ခြင်းအပြင် တန်ဖိုးနှင့် အဓိပ္ပာယ်ပြည့်ဝသော အသက်တာကို ရှာဖွေလိုက်လျှောက်ရမည် ဖြစ်သည်။ ဤသည်သာ အသက်ရှင်ခြင်းအကြောင်း ဖြစ်၏၊ သို့မှသာ လူသည် ပေတရုနှင့် တူမည်ဖြစ်သည်။ အကောင်းဘက်တွင် တက်ကြွထက်သန်စွာ ဝင်ရောက်ခြင်းကို သင်အာရုံစိုက်ရမည်၊ ပိုမိုလေးနက်ပြီး ပိုမိုတိကျကာ ပိုမိုလက်တွေ့ကျသည့် သမ္မာတရားများကို လျစ်လျူရှုရင်း တဒင်္ဂသာယာမှုအလို့ငှာ မတက်မကြွဖြစ်ပြီး ဒုံရင်းသို့ပြန်ဆိုက်ရန် သင့်ကိုယ်သင် ခွင့်မပြုရ။ သင့်ချစ်ခြင်းသည် လက်တွေ့ကျရမည်ဖြစ်ပြီး တိရစ္ဆာန်၏ဘဝနှင့် မခြားသည့် အကျင့်စာရိတ္တပျက်ပြားကာ ပေါ့ပေါ့တန်တန်ဘဝမှ မိမိကိုယ်ကို လွတ်မြောက်စေရန် ဖြစ်နိုင်သမျှ နည်းလမ်းတိုင်းကို သင်ရှာရမည်။ သင်သည် အဓိပ္ပာယ်ရှိသောဘဝ၊ တန်ဖိုးရှိသောဘဝကို ရှင်သန်နေထိုင်ရမည်ဖြစ်ပြီး သင့်ကိုယ်သင် အရူးလုပ်ခြင်း သို့မဟုတ် သင့်ဘဝကို ဆော့ကစားစရာ အရုပ်ကဲ့သို့ သဘောထားခြင်းတို့ကို မပြုလုပ်ရ။ စိတ်ခိုင်မာမှုရှိပြီး ဘုရားသခင်အား ချစ်သော လူတိုင်းအတွက် မရရှိနိုင်သော သမ္မာတရားများ ဆိုသည်မှာ မရှိပါ၊ သူတို့ ကြံ့ကြံ့မခံနိုင်သောအရာအတွက် တရားစီရင်မှုလည်း မရှိပါ။ သင့်အသက်တာကို မည်သို့နေထိုင်သင့်သနည်း။ ဘုရားသခင်ကို သင်မည်သို့ ချစ်သင့်ပြီး သူ့ရည်ရွယ်ချက်များကို ဖြည့်ဆည်းရန် ထိုချစ်ခြင်းကို မည်သို့အသုံးပြုသင့်သနည်း။ သင့်အသက်တာတွင် ထို့ထက်ပို၍ ကြီးမြတ်သောအရာ မရှိပါ။ အထူးသဖြင့် သင့်တွင် ထိုကဲ့သို့သော စိတ်ခိုင်မာမှုနှင့် ဇွဲလုံ့လမျိုး ရှိရမည်ဖြစ်ပြီး ထိုကြောက်တတ်သော လူပျော့လူညံ့များကဲ့သို့ မဖြစ်သင့်ပါ။ အဓိပ္ပာယ်ပြည့်ဝသော အသက်တာကို တွေ့ကြုံရန်နှင့် အဓိပ္ပာယ်ပြည့်ဝသော သမ္မာတရားများကို တွေ့ကြုံရန် သင်လေ့လာရမည်ဖြစ်ပြီး ထိုကဲ့သို့ သင့်ကိုယ်သင် ဝတ်ကျေတမ်းကျေ သဘောမထားသင့်ပေ။ သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ ဤအခွင့်အရေးမျိုး ရှိပါဦးမည်လော။ လူသည် သေလွန်ပြီးနောက် ဘုရားသခင်အား ချစ်နိုင်ပါမည်လော။ သင့်တွင် ပေတရုကဲ့သို့ တူညီသည့် စိတ်ခိုင်မာမှုနှင့် အသိစိတ်ဓာတ်ရှိရမည်၊ သင့်အသက်တာသည် အဓိပ္ပာယ်ပြည့်ဝရမည်ဖြစ်ပြီး သင့်ကိုယ်သင် မကစားသင့်ပါ။ လူသားတစ်ဦးအနေဖြင့်သာမက ဘုရားသခင် နောက်သို့ လိုက်လျှောက်သောသူတစ်ဦးအနေဖြင့် သင်သည် စဉ်းစားသုံးသပ်ပြီး သင်၏အသက်တာကို သတိထား၍ ချဉ်းကပ်နိုင်ရမည်ဖြစ်ကာ ဘုရားသခင်ထံ သင့်ကိုယ်သင် မည်သို့ဆက်ကပ်အပ်နှံသင့်သည်၊ ဘုရားသခင်၌ ပိုမိုလေးနက်သော ယုံကြည်မှုကို မည်သို့ထားရှိသင့်သည်တို့အပြင် ဘုရားသခင်ကို သင်ချစ်သည့်အလျောက် ဘုရားသခင်အား ပိုမိုဖြူစင်စွာ၊ ပို၍လှပစွာ၊ ပိုမိုကောင်းမွန်စွာ မည်သို့ချစ်သင့်သည်တို့ကို အသေအချာ စဉ်းစားသုံးသပ်ရမည်။...သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်ရွှင်မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်ရွှင်မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မ စိတ်နှလုံးထဲမှာ ရုတ်တရက် အလင်းနဲ့ ပြည့်သွားပြီး ဘုရားသခင်က ကျွန်မ လျှောက်လှမ်းသင့်တဲ့ ဦးတည်ချက်ဆီကို ကိုယ်တိုင်ကိုယ်ကျ လမ်းပြပေးနေသလို ခံစားလိုက်ရတယ်။ အိမ်ထောင်ရေးဟာ ကျွန်မရဲ့ ပန်းတိုင် မဟုတ်ဘူး၊ အိမ်ထောင်ရေး ဘောင်အတွင်းမှာ ခင်ပွန်းနဲ့ ဇနီးဆိုတာ တစ်ယောက်ကိုတစ်ယောက် တာဝန်ကျေရုံ၊ အဖော်ပြုပြီး ဂရုစိုက်ရုံ သက်သက်ပဲဆိုတာ ကျွန်မ နားလည်သွားတယ်။ ကျွန်မတို့ရဲ့ အိမ်ထောင်သည်ဘဝမှာ ကျွန်မက အဝတ်လျှော်ပေးတယ်၊ ထမင်းချက်ပေးတယ်၊ ကလေးမွေးပေးတယ်။ ကျွန်မ တာဝန်ကျေခဲ့ပြီးပြီ၊ ခင်ပွန်းအပေါ် ဘာအကြွေးမှ မရှိဘူး။ ကျွန်မရဲ့ ယုံကြည်ခြင်းကို သူ ဝင်မစွက်ဖက်ရင်၊ ကျွန်မတာဝန်ကို မနှောင့်နှေးစေသရွေ့ ကျွန်မတို့ အတူဆက်နေနိုင်တယ်။ ဒါပေမဲ့ ကျွန်မရဲ့ ယုံကြည်ခြင်းကို သူ တားဆီးရင်တော့ ဖန်ဆင်းခံတစ်ယောက်အနေနဲ့ ကျွန်မရဲ့ တာဝန်ကို ကောင်းကောင်း ဖြည့်ဆည်းဖို့ ကျွန်မ ရွေးချယ်သင့်တယ်။ အိမ်ထောင်ရေးကို ကျွန်မရဲ့ ပန်းတိုင်အဖြစ် မမြင်သင့်သလို၊ တစ်သက်တာ ပျော်ရွှင်မှုကိုလည်း အဲဒီအပေါ်မှာ ပုံမအပ်သင့်ဘူး။ အဲဒါက မှားယွင်းတဲ့ အမြင်ပဲ။ နှစ်ပေါင်းများစွာ ခင်ပွန်းကို ကျွန်မရဲ့ အရာရာလို့ ဆက်ဆံခဲ့တယ်။ ကျွန်မရဲ့ ယုံကြည်ခြင်းကို သူ ဆန့်ကျင်တဲ့အခါ ကျွန်မက မစဉ်းမစား လိုက်လျောတယ်၊ အလျှော့ပေးတယ်၊ စုဝေးပွဲတွေနဲ့ ကျွန်မရဲ့ တာဝန်ကိုတောင် စွန့်လွှတ်ခဲ့တယ်။ ကျွန်မ လုံးဝ အမှောင်ထဲ ကျရောက်သွားပြီး ဗလာဟင်းလင်းဖြစ်သလို၊ နာကျင်သလို ခံစားခဲ့ရတယ်။ ပျော်ရွှင်တဲ့ အိမ်ထောင်ရေးကို ထိန်းသိမ်းဖို့အတွက် ကျွန်မရဲ့ အချိန်နဲ့ ခွန်အား အကုန်လုံးကို အသုံးပြုခဲ့လို့ ဘုရားနှုတ်ကပတ်တော်တွေကို ကျွန်မ သိပ်မဖတ်ဖြစ်ခဲ့ဘူး၊ သမ္မာတရား အများကြီးကိုလည်း နားမလည်ခဲ့ဘူး။ ကိုယ့်တာဝန်ထမ်းဆောင်ရာမှာတောင် အပြစ်တွေ လုပ်မိခဲ့ပြီး ကျွန်မဘဝရဲ့ နှစ်အတော်ကြာကို ဖြုန်းတီးခဲ့တယ်။ အခုတော့ ကျွန်မ တာဝန်ထမ်းဆောင်ရင်း၊ စုဝေးပွဲတွေတက်ရင်း၊ ညီအစ်ကိုမောင်နှမတွေနဲ့ ဘုရားနှုတ်ကပတ်တော်အကြောင်း မိတ်သဟာယပြုရင်းနဲ့ စိတ်နှလုံးထဲမှာ ငြိမ်းချမ်းမှုနဲ့ သက်သာရာရမှုကို ခံစားရတယ်။ ဖန်ဆင်းခံတစ်ယောက်အနေနဲ့ သမ္မာတရားကို လိုက်စားပြီး ကိုယ့်တာဝန်ကို ကောင်းကောင်း ဖြည့်ဆည်းသင့်တယ်ဆိုတာကိုလည်း ကျွန်မ နားလည်တယ်။ ဒါက ကျွန်မ လိုက်စားသင့်တဲ့ ဘဝပဲ။ သူ့မိဘတွေက သူ့ယုံကြည်ခြင်းကြောင့် ညှဉ်းပန်းနှိပ်စက်တာကို ပေတရု ဘယ်လိုရင်ဆိုင်ခဲ့သလဲ ဆိုတာကို ကျွန်မ တွေးမိတယ်။ သူက သူ့မိသားစုရဲ့ ဘောင်ခတ်တာကို ငြင်းပယ်ပြီး ဘုရားသခင်နောက်လိုက်ဖို့ ပြတ်ပြတ်သားသား ရွေးချယ်ခဲ့တယ်။ နောက်ဆုံးမှာတော့ ဘုရားသခင်ရဲ့ တာဝန်ပေးစေခိုင်းချက်ကို ပြီးစီးစေပြီး ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ သခင့်နောက်လိုက်ဖို့ အရာရာကို စွန့်လွှတ်ခဲ့တဲ့၊ ကိုယ်တော်ရဲ့ ဧဝံဂေလိတရားကို ဖြန့်ချိခဲ့တဲ့၊ ကိုယ်တော့်အတွက် တစ်သက်လုံး အသုံးခံခဲ့တဲ့ ခရစ်ယာန်တွေ အများကြီးလည်း ရှိတယ်။ ကျွန်မ စိတ်နှလုံးထဲမှာ အရမ်းကို အားတက်သွားပြီး ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ သမီးလည်း ကိုယ့်တာဝန်ကို ထမ်းဆောင်ဖို့ ကိုယ့်အိမ်ကနေ ထွက်ခွာချင်ပါတယ်၊ ကိုယ်တော့်အတွက် သမီးရဲ့တစ်သက်လုံး အသုံးခံချင်ပါတယ်။ သမီးအတွက် အခွင့်အရေး ပြင်ဆင်ပေးဖို့ ကိုယ်တော့်ကို တောင်းလျှောက်ပါတယ်” လို့ပေါ့။

တစ်နှစ်လောက်ကြာတော့ သူဘယ်လိုပဲ တားဆီးဖို့ ကြိုးစားပါစေ ကျွန်မက ဘုရားသခင်ကို ယုံကြည်ဖို့၊ တာဝန်ထမ်းဆောင်ဖို့ စိတ်ပိုင်းဖြတ်ထားတုန်းပဲဆိုတာကို ကျွန်မခင်ပွန်း မြင်သွားတဲ့အခါ ကွာရှင်းခွင့် တောင်းပါလေရော။ ကျွန်မက “အဲဒါဆိုရင်လည်း ကိုယ့်လမ်းကိုယ်လျှောက်ပြီး အခင်အမင်မပျက် လမ်းခွဲကြတာပေါ့” လို့ တည်တည်ငြိမ်ငြိမ် ပြောလိုက်တယ်။ ကျွန်မ အတည်ပြောမှန်း ခင်ပွန်းသိသွားတော့ သူ နောက်ဆုတ်သွားတယ်။ ကျွန်မတာဝန်ထမ်းဆောင်ဖို့ အိမ်ကထွက်သွားတာကို သဘောတူခဲ့ပေမဲ့ ကျွန်မကိုတော့ ကွာရှင်းမပေးဘူး။ အိမ်ကနေ ထွက်လာတဲ့အချိန်မှာ လှောင်အိမ်ထဲက လွတ်သွားတဲ့ ငှက်တစ်ကောင်လို နောက်ဆုံးတော့ လွတ်လွတ်လပ်လပ် ပျံသန်းရတော့မယ်လို့ ခံစားလိုက်ရတယ်။ ကျွန်မ ဓမ္မတေးဆိုချင်တဲ့အချိန်တိုင်း ဆိုလို့ရပြီ၊ ဘုရားနှုတ်ကပတ်တော် စားသောက်ချင်တဲ့အချိန်တိုင်း စားသောက်လို့ရပြီ၊ ကိုယ့်တာဝန်ထမ်းဆောင်ပြီး နောက်ကျမှပြန်လာရင်တောင် ဘာမှ စိတ်ပူစရာမလိုတော့ဘူး။ နေ့တိုင်း ညီအစ်ကိုမောင်နှမတွေနဲ့အတူ စုဝေးပွဲတွေတက်၊ ကိုယ့်တာဝန်ထမ်းဆောင်ရတာ ကျွန်မစိတ်နှလုံးထဲမှာ အရမ်းပျော်ဖို့ကောင်းတယ်။ ဒီလိုဘဝမျိုးက အရမ်းကို ပြည့်စုံပြီး ပျော်ရွှင်စရာကောင်းလို့ ခံစားရတယ်။

အခုဆိုရင် နေ့တိုင်း အချိန်ပြည့် ကိုယ့်တာဝန်ထမ်းဆောင်တယ်၊ တာဝန်အမျိုးမျိုးမှာ လေ့ကျင့်တယ်၊ သမ္မာတရား စည်းမျဉ်းတွေကိုလည်း အရင်ကထက် ပိုပြီး လက်တွေ့ကျကျ နားလည်လာတယ်။ ကျွန်မရဲ့ အသက်ဝင်ရောက်မှုမှာလည်း အကျိုးအမြတ်တချို့ ရခဲ့တယ်။ စစ်မှန်တဲ့ ပျော်ရွှင်မှုဆိုတာ ပျော်ရွှင်တဲ့ အိမ်ထောင်ရေးကနေ ရတာမဟုတ်ဘူးဆိုတာကို ကျွန်မ တကယ်ကို နားလည်သဘောပေါက်သွားပြီ။ အဲဒီအစား ဖန်ဆင်းရှင်ကို သိကျွမ်းတာ၊ ကိုယ့်ရဲ့ သာသနာနဲ့ တာဝန်တွေကို ပြီးမြောက်ဖို့ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ဖြည့်ဆည်းတာ၊ ပြီးတော့ ကယ်တင်ခြင်းလမ်းကြောင်းပေါ် လျှောက်လှမ်းဖို့ သမ္မာတရားကို နားလည်တာ...ဒါတွေကသာ စစ်မှန်တဲ့ ပျော်ရွှင်မှုပဲ။ တစ်ချိန်တည်းမှာပဲ ကျယ်ပြောလှတဲ့ လူပင်လယ်ကြီးထဲမှာမှ ဘုရားသခင်က ကျွန်မကို ကျေးဇူးပြုပြီး သူ့အိမ်တော်ဆီ ပြန်ခေါ်လာပေးလို့၊ သမ္မာတရားကို နားလည်အောင် လမ်းပြပေးလို့၊ အိမ်ထောင်ရေးဆိုတဲ့ ဝဲဂယက်ထဲကနေ ကယ်တင်ပေးလို့ ကျွန်မ အရမ်းကံကောင်းတယ်လို့ ခံစားရတယ်။ ဘုရားသခင်ရဲ့ ကယ်တင်ခြင်းအတွက် ကျွန်မ ရင်ထဲကနေ ကျေးဇူးတင်ပါတယ်၊ ပြီးတော့ ခုချိန်ကစလို့ ဘုရားသခင်အတွက် ကိုယ့်ကိုယ်ကိုယ် ကောင်းကောင်း အသုံးခံဖို့၊ အဓိပ္ပာယ်ရှိတဲ့ အသက်တာကို အသက်ရှင်နေထိုင်ဖို့ ကျွန်မ စိတ်ပိုင်းဖြတ်လိုက်တယ်။


၄၆။ ဧည့်ခံသည့်တာဝန်ကို ကျွန်ုပ် ထမ်းဆောင်သည့်အချိန်ကာလ

တရုတ်နိုင်ငံ၊ နင်ယွီ

ဘုရားသခင်ကို ကျွန်မ စယုံကြည်ပြီးတဲ့နောက်မှာ အသင်းတော်မှာ ခေါင်းဆောင်နဲ့ အမှုဆောင်တစ်ယောက်အနေနဲ့ တာဝန်ထမ်းဆောင်ခဲ့ပြီး နောက်ပိုင်းမှာတော့ စာပေပိုင်းဆိုင်ရာ တာဝန်ကို စတင်ထမ်းဆောင်ခဲ့တယ်။ ဒီတာဝန်နှစ်ခုစလုံးကို ကျွန်မ သိပ်သဘောကျတာပေါ့။ ဒါတွေက အစွမ်းအစရှိတဲ့လူတွေ ထမ်းဆောင်တဲ့ တာဝန်တွေလို့ ခံစားရပြီးတော့ ဘယ်အချိန်ပဲပြောပြော အထင်ကြီးစရာကောင်းပြီး လေးစားစရာကောင်းတဲ့အပြင် လူတွေကိုလည်း အားကျစေတယ်လေ။ အထူးသဖြင့် ၂၀၁၆ ခုနှစ်အကုန်ပိုင်းမှာ ဘုရားသခင်ရဲ့အိမ်တော်က စာမူကြမ်းစိစစ်ရေးအဖွဲ့မှာ တာဝန်ထမ်းဆောင်ဖို့ ရာထူးတိုးမြှင့်ခံရတဲ့အခါ ကျွန်မမှာ အစွမ်းအစကောင်းတွေ၊ စာပေကျွမ်းကျင်မှုတွေ ရှိတဲ့အတွက် ဒီတာဝန်နဲ့ သင့်တော်တယ်လို့ ပိုပြီးတော့တောင် ခံစားခဲ့ရတယ်။ ၂၀၂၀ ခုနှစ်၊ ဩဂုတ်လမှာတော့ တခြားသူတွေနဲ့ သဟဇာတရှိရှိ ပူးပေါင်းဆောင်ရွက်နိုင်ခြင်းမရှိဘဲ တာဝန်မှာ အကျိုးသက်ရောက်မှုမရှိလို့ ကျွန်မ အဖြုတ်ချခံခဲ့ရပါတယ်။ အဲဒီအချိန်က သင့်တော်တဲ့ ဧည့်ခံမိသားစုမရှိတဲ့ စာပေအမှုဆောင်တချို့ ရှိနေတာနဲ့ ကြုံကြိုက်သွားတော့ ခေါင်းဆောင်တွေက ကျွန်မကိုယ့်ကိုယ်ကိုယ် ပြန်လည်သုံးသပ်ရင်းနဲ့ သူတို့ကို ဧည့်ခံဖို့ စီစဉ်ပေးခဲ့တယ်။ ဧည့်ခံတာဝန်လုပ်ရမယ်လို့ ကြားလိုက်တာနဲ့ ကျွန်မစိတ်ထဲမှာ ဝမ်းနည်းသွားတယ်။ “ဧည့်ခံတာဝန်ဆိုတာက ကိုယ်ကာယလုပ်အားစိုက်ထုတ်ရုံသက်သက်ပဲ၊ အစွမ်းအစနိမ့်ပြီး ဘာအရည်အချင်းမှမရှိတဲ့လူတွေ ထမ်းဆောင်တဲ့ တာဝန်လေ။ ဘယ်လိုပဲဖြစ်ဖြစ် ငါက စာပေတာဝန်ကို နှစ်တော်တော်ကြာကြာ ထမ်းဆောင်ခဲ့တဲ့သူ၊ အစွမ်းအစနဲ့ အရည်အချင်းတွေလည်းရှိတဲ့သူပဲ။ ငါ့တာဝန်ကို ပြောင်းရင်တောင်မှ ဧည့်ခံတာဝန်ကိုတော့ ဘယ်လိုလုပ်ပြီး ငါ့ကို ထမ်းဆောင်ခိုင်းနိုင်မှာလဲ” ပေါ့။ ဒါပေမဲ့ ကျွန်မမထင်မှတ်ထားဘဲ ခေါင်းဆောင်တွေက ကျွန်မကို ဧည့်ခံတာဝန်ကိုပဲ အတိအကျ တာဝန်ပေးခဲ့ပါတယ်။ အဲဒီအချိန်မှာ စိတ်ထဲမှာတော့ မလိုလားခဲ့ဘူး။ ဒါပေမဲ့ မကြာသေးခင်က စာပေတာဝန်ထမ်းဆောင်ရာမှာ ရလဒ်မထွက်လို့ အလုပ်ကို နှောင့်နှေးစေခဲ့ပြီးသားဆိုတဲ့အချက်ကို ကျွန်မ ပြန်သုံးသပ်မိတယ်။ ဘုရားသခင်ရဲ့အိမ်တော်က ကျွန်မကို တာဝန်ခံခိုင်းတာမျိုးမရှိဘဲ ဧည့်ခံတာဝန်ကို ဆက်ထမ်းဆောင်ခွင့်ပေးသေးတယ်၊ ဒါဟာ ဘုရားသခင်ရဲ့ ကျေးဇူးတော်ဖြစ်နေခဲ့ပြီးသားလေ။ ဒီထက်ပိုပြီး ဇီဇာကြောင်နေရင်လည်း ဆင်ခြင်တုံတရားမရှိရာကျမှာမို့လို့ လောလောဆယ်တော့ လက်ခံလိုက်ရတာပေါ့။ ပထမနှစ်ပတ်အတွက်၊ နေ့တိုင်း အချိန်မှန် ထမင်းဟင်းချက်၊ အခန်းတွေကို သန့်ရှင်းရေးလုပ်၊ ပြီးရင် ဝတ်ပြုဆုတောင်းတာတွေလုပ်ပြီး ဘုရားနှုတ်ကပတ်တော်တွေ ဖတ်ခဲ့တယ်။ ဒီလိုတာဝန်ထမ်းဆောင်ရတာလည်း တော်တော်လေးကောင်းတယ်လို့ ခံစားခဲ့ရပါတယ်။ ဒါပေမဲ့ တဖြည်းဖြည်းနဲ့ ညီအစ်မတွေက နေ့တိုင်း ကွန်ပျူတာရှေ့မှာထိုင်ပြီး တာဝန်ထမ်းဆောင်နေကြတာကို မြင်ရပြီး ကျွန်မကတော့ ဒယ်အိုးဒယ်ခွက်တွေနဲ့ပဲ အလုပ်ရှုပ်နေရတယ်၊ ပြီးတော့ ကိုယ့်ရဲ့နေ့ရက်တွေကို အေပရွန်၊ ကြမ်းတိုက်တံနဲ့ အမှိုက်ပုံးတွေနဲ့ပဲ အဖော်လုပ်ပြီး ကုန်ဆုံးနေရတော့ စိတ်ထဲမှာ ပိုပိုပြီးတော့ မတရားခံရတယ်လို့ ခံစားလာရတယ်။ ကိုယ့်ဘာသာကိုယ် တွေးမိတယ်၊ “ဧည့်ခံတာဝန်ဆိုတာ ကိုယ်ကာယလုပ်အားစိုက်ထုတ်ရတာပဲ။ ထမင်းချက်တတ်တဲ့ ဘယ်ညီအစ်ကိုမောင်နှမမဆို လုပ်နိုင်တာပဲ၊ ဘာအစွမ်းအစ၊ ဘာအရည်အချင်းမှလည်း မလိုဘူး။ စာပေတာဝန်ကတော့ ဦးနှောက်သုံးရတဲ့အလုပ်၊ ဧည့်ခံတာဝန်ရဲ့ ကိုယ်ကာယလုပ်အားနဲ့ဆိုရင် အဆင့်အတန်းမှာ သိသိသာသာကို ကွာခြားတာပဲ” လို့ပေါ့။ ဒီလိုတွေးလေလေ ဧည့်ခံတာဝန်ထမ်းဆောင်ရမှာကို ပိုပြီးတော့ အတိုက်အခံလုပ်လေလေပါပဲ။

တစ်ခါတုန်းက အစ်မချန်က ကျွန်မကို အမှိုက်ကူပစ်ပေးဖို့ ပြောတော့ ကျွန်မ မျက်နှာကြီး ပူရှိန်းသွားပြီး အစေခံတစ်ယောက်လိုပဲ ခံစားလိုက်ရတယ်။ ဧည့်ခံတာဝန်ထမ်းဆောင်ရတာက နိမ့်ကျတယ်လို့ ပိုပြီးတော့တောင် ခံစားလိုက်ရတယ်။ တစ်ခါတလေ ညီအစ်မတွေက သူတို့နဲ့အတူ စုဝေးပွဲတက်ဖို့ ကျွန်မကိုခေါ်ပေမဲ့ ကိုယ်က ဧည့်ခံတာဝန်ထမ်းဆောင်နေရပြီး သူတို့ထက်နိမ့်ကျတယ်လို့ ခံစားရတဲ့အတွက် စုဝေးပွဲမှာ မိတ်သဟာယဖွဲ့တဲ့အခါ ကိုယ့်အခြေအနေကို ဖွင့်ဟပြီးမပြောရဲခဲ့ဘူး။ အရမ်းကို စိတ်ဆင်းရဲခဲ့ရပါတယ်။ ကျွန်မ စာပေပိုင်းတာဝန်ကို ထမ်းဆောင်ခဲ့တဲ့ နှစ်တွေမှာ ညီအစ်ကို မောင်နှမတွေက ကျွန်မ သွားတဲ့နေရာတိုင်းမှာ ကျွန်မကို အထင်ကြီးပြီး အားကျခဲ့ပုံကို ပြန်သတိရမိတယ်။ အခုတော့ ဧည့်ခံတာဝန်လုပ်နေရပြီ၊ ဘယ်သူကမှ ကျွန်မကို အထင်မကြီးကြတော့ဘူး။ ဒီလိုတွေးလေလေ ဧည့်ခံတာဝန်ထမ်းဆောင်ရတာက အဓိပ္ပာယ်မရှိဘူးလို့ ပိုခံစားရလေလေပဲ။ နောက်ဆုံးမှာ ဒီလိုတောင် တွေးမိခဲ့တယ်၊ “ဒီမှာ ဧည့်ခံတာဝန်ထမ်းဆောင်နေရတာထက်စာရင် ကိုယ့်ရဲ့ဒေသခံအသင်းတော်ကို ပြန်သွားတာက ပိုကောင်းမယ်။ ဟိုမှာဆိုရင် စာပေတာဝန်ကို ငါ ဆက်ပြီး ထမ်းဆောင်နိုင်လောက်သေးတယ်၊ ညီအစ်ကိုမောင်နှမတွေကလည်း ငါ့ကို မော့ကြည့်ပြီး အားကျကြမှာပဲ” လို့ပေါ့။ တစ်ခါက ကြီးကြပ်ရေးမှူးက ကျွန်မအိမ်ကိုလာပြီး ကျွန်မကို နှုတ်ဆက်ကာ ညီအစ်မတွေရဲ့အခန်းထဲကို တန်းဝင်သွားတယ်။ သူ တံခါးပိတ်လိုက်တဲ့အချိန်မှာ ကျွန်မ ရုတ်တရက် ဖယ်ကြဉ်ခံလိုက်ရသလို ခံစားလိုက်ရပြီး သူတို့နဲ့ အဆင့်အတန်းမတူဘူးလို့ ခံစားလိုက်ရတယ်။ ညီအစ်မတွေက စာပေတာဝန်ကို ထမ်းဆောင်နေကြတာလေ။ သူတို့က ကျွန်မထက် ရာထူးအဆင့်အတန်းပိုမြင့်ပြီး တခြားသူတွေရဲ့ တန်ဖိုးထားမှုကိုလည်း ခံရတယ်။ ကျွန်မကတော့ သူတို့ထက်နိမ့်ကျပြီး မထင်မရှား ကိုယ်ကာယလုပ်အားစိုက်ရတဲ့ တာဝန်ကိုပဲ ထမ်းဆောင်နေရတာပေါ့။ ဒီလို သိသာတဲ့ကွာခြားမှုက ကျွန်မရဲ့နှလုံးသားကို ဆွဲဆုတ်လိုက်သလိုပါပဲ၊ အဲဒီနာကျင်မှုကို ပြောပြလို့မရအောင်ပါပဲ။ စုဝေးပွဲပြီးတော့ ကြီးကြပ်ရေးမှူးက မကြာသေးခင်က ကျွန်မအခြေအနေ ဘယ်လိုရှိလဲဆိုတာကို မမေးဘဲ အမြန်ထွက်သွားခဲ့တယ်။ သူ အလုပ်များမှန်း ကျွန်မသိလို့ မမေးတာက ပုံမှန်ပါပဲ၊ ဒါပေမဲ့ စိတ်ထဲမှာတော့ တော်တော်လေး စိတ်ဓာတ်ကျသွားတယ်။ အရင်တုန်းက ကျွန်မ စာပေတာဝန်ထမ်းဆောင်ခဲ့တုန်းကဆိုရင် ကြီးကြပ်ရေးမှူးက ကျွန်မရဲ့အခြေအနေကို မကြာမကြာ မေးတယ်။ ကျွန်မတို့ရဲ့ပြဿနာတွေကို ဖြေရှင်းဖို့ သမ္မာတရားကို မိတ်သဟာယဖွဲ့ပေးတယ်၊ တချို့ကိစ္စတွေမှာဆို ကျွန်မကို တိုင်ပင်တောင်တိုင်ပင်သေးတယ်။ ဒါပေမဲ့ အခုတော့ ကျွန်မက ဧည့်ခံတစ်ယောက်သက်သက်ပဲ၊ ဘယ်သူကမှ ကျွန်မကို အာရုံမစိုက်တော့ဘူး။ ဘယ်လောက်ပဲလုပ်လုပ်၊ ဘယ်လောက်ပဲကောင်းအောင်လုပ်လုပ် ဘယ်သူမှ သိမှာမဟုတ်ဘူး။ ငါ့ရဲ့ကျန်ရှိတဲ့နေ့ရက်တွေကို ဒီလိုပဲ ကုန်ဆုံးရတော့မှာလား။ ဒီလိုတွေးမိတော့ အရမ်းကို စိတ်ဆင်းရဲပြီး ဧည့်ခံတာဝန်နဲ့ စာပေတာဝန်ဟာ အဆင့်အတန်းမတူဘူးလို့ ပိုပြီးတော့တောင် ခံစားလာရတယ်။ ဧည့်ခံတာဝန်ထမ်းဆောင်ဖို့ကို ပိုပြီးတော့တောင် အတိုက်အခံလုပ်လာမိတယ်။ အဲဒီနောက်မှာတော့ ကျွန်မ ထမင်းဟင်းချက်တဲ့နေရာမှာ အရင်လို တက်တက်ကြွကြွ မရှိတော့ဘူး။ စိတ်ကြည်တဲ့အခါ အချိန်မှန်ချက်ပြီး စိတ်မကြည်တဲ့အခါကျတော့ အချိန်မှန်မချက်တော့ဘူး။ သန့်ရှင်းရေးလုပ်တဲ့နေရာမှာလည်း အရင်လိုမကြိုးစားတော့ဘဲ ဖြစ်သလိုပဲလုပ်လိုက်တယ်။ လုပ်သမျှအရာတိုင်းမှာ စိတ်မပါလက်မပါဖြစ်နေပြီး နေ့တစ်နေ့ကုန်သွားတဲ့အခါမှာ အရမ်းပင်ပန်းပြီး ရင်ထဲမှာ ဟာတာတာကြီး ဖြစ်နေသလို ခံစားရတယ်။ ကျွန်မ စိတ်မပါလက်မပါဖြစ်နေလို့ မီးဖိုချောင်က ရေဆင်းပိုက်က ပင်မရေဆိုးပိုက်လိုင်းကနေ ကျွတ်ထွက်နေတာကိုတောင် သတိမထားမိခဲ့ဘူး။ အဲဒါကြောင့် ရေဆိုးတွေက ကြမ်းပြင်ပေါ်ကို တိုက်ရိုက်စီးဆင်းပြီး အောက်ထပ်က အိမ်နီးချင်းအိမ်ထဲအထိ စိမ့်ဝင်သွားခဲ့တယ်။ သူတို့ ကျွန်မတို့တံခါးကို အကြိမ်ပေါင်းများစွာ လာခေါက်ခဲ့ကြတယ်။ နဂါးနီကြီးက ဘုရားသခင်ကို ယုံကြည်သူတွေကို နေရာအနှံ့မှာ ရှာဖွေနေပြီး သတင်းပေးသူတွေကို ဆုချနေတဲ့အတွက် လူတစ်ယောက်လာတိုင်း ညီအစ်မတွေက သူတို့ရဲ့ကွန်ပျူတာတွေကို အမြန်သိမ်းပြီး အလုပ်ကိုရပ်လိုက်ရတယ်၊ ဒါကြောင့် သူတို့ရဲ့တာဝန်တွေမှာ နှောင့်နှေးမှုတွေ ဖြစ်ခဲ့ရတယ်။ အဲဒီအချိန်တစ်လျှောက်လုံး ကျွန်မ နေ့တိုင်း ထိုင်းမှိုင်းနေပြီးတော့ ရင်ထဲမှာလည်း အရမ်းကို စိတ်ဆင်းရဲခဲ့ရတယ်။

တစ်မနက် ကျွန်မထမင်းချက်နေတုန်း ခိုဖြူတစ်ကောင် ပျံလာပြီး မီးဖိုချောင်ပြတင်းပေါက်ဘောင်ပေါ်မှာ လာနားတယ်။ သူ့ရဲ့အမွေးအတောင်တွေက ဖြူစင်နေပြီး ခေါင်းကိုမော့ ရင်ကိုကော့ပြီး သူ့ရဲ့ သေးငယ်ဝိုင်းဝန်း တောက်ပတဲ့ မျက်လုံးမည်းမည်းလေးတွေနဲ့ ကျွန်မကို ကြည့်နေခဲ့တယ်။ ခဏကြာတော့ “ဖလပ်” ဆိုပြီး ပျံသွားတယ်။ ရင်ထဲမှာ ဟာတာတာကြီး ဖြစ်သွားတယ်။ ကျွန်မဟာ ငှက်တစ်ကောင်လောက်တောင် လွတ်လပ်ပျော်ရွှင်စွာ အသက်မရှင်နိုင်ပါလား။ မသိစိတ်ကနေ မျက်ရည်တွေက မျက်ဝန်းထဲမှာ ပြည့်လျှံတက်လာတယ်။ အဲဒီအချိန်မှာပဲ ဘုရားနှုတ်ကပတ်တော်တစ်ပိုဒ်ကို ကျွန်မ သတိရလိုက်ပါတယ်။ “ငါသည် ကောင်းကင်၌ ပျံသန်းလျက်ရှိသော ငှက်ငယ်များကို စောင့်ကြည့်ရာတွင် သာယာကြည်နူး၏။ သူတို့သည် ငါ့ရှေ့၌ ၎င်းတို့၏ သန္နိဋ္ဌာန် မချမှတ်ထားသော်လည်း၊ ငါ့ကို ‘ပေး’ရန် စကားများမရှိသော်လည်း၊ ၎င်းတို့ကို ငါပေးအပ်ထားသော ကမ္ဘာတွင် ပျော်ရွှင်မှုကို ၎င်းတို့ ရှာတွေ့ကြလေသည်။ သို့သော် လူသားသည် ဤအရာကို မတတ်စွမ်းနိုင်သကဲ့သို့၊ သူ၏မျက်နှာသည် ညှိုးမှိုင်ခြင်း အပြည့်ဖြစ်သည်။ ယင်းမှာ ငါသည်သူ့ကို မပေးနိုင်သော အကြွေးတင်သည်များ ဖြစ်နိုင်မည်လော။ အဘယ်ကြောင့် သူ၏ မျက်နှာသည် မျက်ရည် အစဉ်စီးဆင်းသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၃၄)) ဘုရားသခင်ရဲ့ နှုတ်ကပတ်တော်တွေက ကျွန်မရဲ့နှလုံးသားကို ထိမှန်သွားစေပြီး ကျွန်မကို ရှက်ရွံ့ပြီး မျက်နှာပူစေခဲ့တယ်။ ငှက်တစ်ကောင်ဟာ ဘုရားသခင်ပေးသနားတဲ့ ကမ္ဘာကြီးကို သူ့ရဲ့ပရဒိသုဘုံအဖြစ် မှတ်ယူပြီး စိုးရိမ်သောကကင်းမဲ့စွာ အသက်ရှင်တယ်၊ သူ့ရဲ့တိုတောင်းတဲ့ဘဝလေးမှာ ဘုရားသခင်ရဲ့ ဘုန်းအာနုဘော်ကို ထင်ရှားစေနိုင်တယ်။ ကျွန်မလည်း ဖန်ဆင်းခံတစ်ယောက်ဖြစ်ပေမဲ့ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို မနာခံနိုင်ခဲ့ဘူး။ ကြီးကြပ်ရေးမှူးက ကျွန်မရဲ့ တကယ့်အခြေအနေနဲ့ အလုပ်ရဲ့လိုအပ်ချက်တွေအရ ကျွန်မကို ဧည့်ခံတာဝန်ထမ်းဆောင်ဖို့ စီစဉ်ပေးခဲ့တယ်။ ဒါက ကျွန်မအတွက်ရော အသင်းတော်ရဲ့အလုပ်အတွက်ပါ အကျိုးရှိပေမဲ့ ကျွန်မကတော့ တစ်လျှောက်လုံး အတိုက်အခံလုပ်နေခဲ့တယ်၊ ဧည့်ခံတဲ့တာဝန်ထမ်းဆောင်ရတာက ထင်ပေါ်ကျော်ကြားဖို့ ဒါမှမဟုတ် သတိပြုခံရဖို့ အခွင့်အလမ်းမရှိဘူး၊ တခြားသူတွေရဲ့ တန်ဖိုးထားမှုနဲ့ အထင်ကြီးတာကို မခံရနိုင်ဘူးလို့ ယုံကြည်နေခဲ့တယ်။ ဒါကြောင့် ကျွန်မက ဝတ်ကျေတမ်းကျေလုပ်ပြီး တာဝန်မဲ့ခဲ့တယ်၊ ပတ်ဝန်းကျင်ကို ကောင်းကောင်းမထိန်းသိမ်းနိုင်ဘဲ ညီအစ်မတွေရဲ့ တာဝန်တွေကို နှောင့်ယှက်ခဲ့မိတယ်။ ကျွန်မဟာ ဘုရားသခင်ကို တကယ်ပဲ သိပ်ကိုပုန်ကန်ခဲ့တာပါလား။ မျက်ရည်တွေနဲ့အတူ ကျွန်မ ဒူးထောက်ပြီး ဆုတောင်းခဲ့တယ်၊ “အို ဘုရားသခင်၊ သမီး ဒီအချိန်တစ်လျှောက်လုံး ကိုယ်တော့်ကို ပုန်ကန်နေခဲ့ပြီး ဧည့်ခံတာဝန်ထမ်းဆောင်ဖို့ကိုလည်း အရမ်းအတိုက်အခံလုပ်ခဲ့ပါတယ်။ ဒီတာဝန်ကိုထမ်းဆောင်ရတာက သူများထက်နိမ့်ကျစေတယ်လို့ အမြဲခံစားရပြီး စိတ်ထဲမှာ လုံးဝ မနာခံနိုင်ပါဘူး။ အို ဘုရားသခင်၊ သမီးရဲ့တာဝန်ကို ဒီလိုမျိုး သဘောမထားချင်တော့ပါဘူး၊ ဒါပေမဲ့ သမီးဘာသာသမီး မပြောင်းလဲနိုင်ပါဘူး။ ကိုယ်တော့်ရဲ့ ရည်ရွယ်ချက်တွေကို နားလည်နိုင်ပြီး ကိုယ်တော့်ရှေ့မှာ နာခံနိုင်ဖို့အတွက် သမီးကို လမ်းပြပေးတော်မူပါ” လို့ပေါ့။

ဝတ်ပြုနေတုန်း ကိုယ့်အတွက် အရမ်းအထောက်အကူဖြစ်တဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “သင်၏တာဝန် မည်သို့ပင်ဖြစ်ပါစေ၊ အထက်အောက် မခွဲခြားနှင့်။ ‘ဤအလုပ်သည် ဘုရားသခင်ထံမှ အပ်နှံသည့်အလုပ်နှင့် ဘုရားသခင်အိမ်တော်၏ အလုပ်ဖြစ်သော်လည်း၊ အကယ်၍ ငါလုပ်ပါက လူအများက ငါ့ကိုအထင်သေးနိုင်သည်။ တစ်ပါးသူများက သူတို့အား ထင်ရှားစေသောအလုပ်ကို လုပ်ကြသည်။ ငါ့ကို မထင်ရှားစေဘဲ နောက်ကွယ်တွင် ကြိုးပမ်းအားထုတ်ရမည့် ဤအလုပ်ကို ငါ့အား ပေး၏၊ ဤသည်မှာ မျှတခြင်း မရှိ။ ဤတာဝန်ကို ငါလုပ်ဆောင်မည်မဟုတ်။ ငါ၏တာဝန်သည် သူတစ်ပါးတို့ရှေ့တွင် ငါ့အားထင်ရှားစေသောအလုပ် ဖြစ်ပြီး၊ ငါ့ကိုကျော်ကြားစေသောအလုပ် ဖြစ်ရမည်။ ထို့အပြင် အကယ်၍ ငါ မကျော်ကြားပါက သို့မဟုတ် မထင်ရှားပါက၊ ထိုအလုပ်မှ ငါအကျိုးအမြတ်ရဖို့နှင့် ရုပ်ပိုင်းဆိုင်ရာ အပူအပင်ကင်းဖို့ လိုသည်။’ ဟု သင်ကပြောသည် ဆိုပါစို့။ ယင်းသည် လက်ခံနိုင်ဖွယ် သဘောထားလော။ ဇီဇာကြောင်ခြင်းဟူသည် ဘုရားသခင်ထံမှ အမှုအရာများကို လက်မခံခြင်း ဖြစ်သည်။ သင့်အကြိုက်များအတိုင်း ရွေးချယ်ခြင်းဖြစ်သည်။ ဤသည်မှာ သင်၏တာဝန်ကို လက်ခံခြင်းမဟုတ်၊ သင်၏တာဝန်ကို ငြင်းပယ်ခြင်းဖြစ်သည်။ ဘုရားသခင်အပေါ် သင့်ပုန်ကန်မှု၏ သရုပ်သကန်ဖြစ်၏။ ထိုကဲ့သို့သော ဇီဇာကြောင်မှုဟူသည် သင်၏ပုဂ္ဂိုလ်ရေးအကြိုက်များ၊ အလိုဆန္ဒများဖြင့် ရောနေသည်။ သင်သည် သင့်ကိုယ်ကျိုး၊ သင့်ဂုဏ်သတင်း၊ စသည်တို့ကို ထည့်သွင်းစဉ်းစားသောအခါ၊ တာဝန်အပေါ်ထားရှိသော သင်၏သဘောထားသည် နာခံမှု မဟုတ်ပေ။ သင့်တာဝန်အပေါ်တွင် မည်သည့်သဘောထား ထားရှိသင့်သနည်း။ ပထမအနေဖြင့် သင့်ကို တာဝန်ပေးခဲ့သည်မှာ မည်သူဖြစ်ကြောင်း သေချာအောင်လေ့လာဖို့ ကြိုးစားလျက် ယင်းကို သင်မဆန်းစစ်ရပေ။ ယင်းအစား ထိုအရာကို ဘုရားသခင်၏ တာဝန်ပေးစေခိုင်းချက်အဖြစ်လည်းကောင်း၊ သင်၏ တာဝန်အဖြစ်လည်းကောင်း ဘုရားသခင်ထံမှ သင်ခံယူသင့်သည်၊ ပြီးလျှင် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို နာခံသင့်ပြီး ဘုရားသခင်ထံမှ သင်၏ တာဝန်ကို လက်ခံသင့်သည်။ ဒုတိယအနေဖြင့် တာဝန်ကို အမြင့်နှင့်အနိမ့် ခွဲခြားခြင်း မပြုလေနှင့်။ ပြီးလျှင် ထိုတာဝန်သည် သင့်ကို ထင်ပေါ်စေခြင်းရှိမရှိ၊ လူအများရှေ့တွင် လုပ်ဆောင်သလော၊ နောက်ကွယ်တွင် လုပ်ဆောင်ရသလောဆိုသည့် ထိုတာဝန်၏ သဘောသဘာဝကို အရေးမစိုက်နှင့်။ ဤအရာများကို ထည့်မစဉ်းစားနှင့်။ အခြားသဘောထားတစ်ခုလည်းရှိသည်။ ကျိုးနွံနာခံခြင်းနှင့် တက်ကြွသော ပူးပေါင်းဆောင်ရွက်ခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) ဘုရားနှုတ်ကပတ်တော်တွေကို ဆင်ခြင်သုံးသပ်နေရင်း အချိန်အတော်ကြာ အမှောင်ကျနေခဲ့တဲ့ ကျွန်မရဲ့နှလုံးသားထဲကို အလင်းတန်း သေးသေးလေးတစ်ခုက ရုတ်တရက် ထိုးဖောက်ဝင်ရောက်လာသလိုပဲ။ ဘုရားသခင်က လူတွေအနေနဲ့ သူတို့ရဲ့တာဝန်အပေါ်မှာ မှန်ကန်တဲ့အမြင်နဲ့ သဘောထားရှိဖို့၊ ဘယ်လိုတာဝန်ပဲထမ်းဆောင်ရပါစေ ဘုရားသခင်ဆီကနေ လက်ခံနိုင်ဖို့၊ ကိုယ့်ရဲ့နှစ်သက်မှုတွေအတိုင်း မလုပ်ဆောင်ဖို့၊ ပြီးတော့ လက်ခံ၊ ကျိုးနွံနာခံပြီး သစ္စာရှိဖို့ လိုအပ်တယ်။ ကိုယ့်ရဲ့နှစ်သက်မှုတွေအရ တာဝန်ကို သဘောထားတာ၊ လူအများရှေ့မှာ ထင်ပေါ်စေတဲ့အခါ လက်ခံပြီး မထင်ပေါ်စေတဲ့အခါ အတိုက်အခံလုပ်တာ၊ ဒါဟာ တာဝန်ကို ငြင်းပယ်ခြင်းဖြစ်တယ်၊ ဘုရားသခင်ကို ပုန်ကန်ခြင်းဖြစ်တယ်။ ကျွန်မရဲ့တာဝန်အပေါ်ထားတဲ့ သဘောထားကို ပြန်သုံးသပ်ကြည့်တယ်။ ကျွန်မဟာ အမြဲတမ်း ကိုယ့်ရဲ့နှစ်သက်မှုတွေပေါ်မူတည်ပြီး ရွေးချယ်နေခဲ့ပြီး လုံးဝကို ကျိုးနွံနာခံမှုမရှိခဲ့ဘူး။ ခေါင်းဆောင် ဒါမှမဟုတ် အမှုဆောင်ဖြစ်ရတာ၊ စာပေတာဝန်ထမ်းဆောင်ရတာက တခြားသူတွေရဲ့ လေးစားတန်ဖိုးထားမှုကို ရစေပြီး ဂုဏ်သိက္ခာရှိစေတယ်လို့ ယုံကြည်တဲ့အတွက် ပျော်ရွှင်စွာ လက်ခံခဲ့တယ်။ အခုတော့ ဧည့်ခံတာဝန်ကို တာဝန်ပေးခံရတယ်။ ဒါက တခြားသူတွေကို အစေခံရတဲ့ ကိုယ်ကာယလုပ်အားစိုက်ထုတ်ရတဲ့ အလုပ်၊ နိမ့်ကျတဲ့အလုပ်လို့ ခံစားရပြီး ဘယ်လောက်ပဲကောင်းအောင်လုပ်လုပ် ထင်ပေါ်မှာမဟုတ်ဘူး၊ သူများရဲ့ လေးစားတန်ဖိုးထားမှုကို ရမှာမဟုတ်ဘူးလို့ ခံစားရတဲ့အတွက် အဆင့်အတန်းနိမ့်ကျပြီး ရှက်စရာကောင်းတယ်လို့ ခံစားရပြီး ဘယ်လိုမှ မနာခံနိုင်ခဲ့ဘူး။ ညီအစ်မတစ်ယောက်က အမှိုက်ပစ်ကူဖို့ ပြောတဲ့အခါ သူက ကျွန်မကို ခိုင်းတယ်လို့ ထင်ခဲ့တယ်။ ညီအစ်မတွေနဲ့ စုဝေးတဲ့အခါမှာလည်း သူတို့ထက်နိမ့်ကျတယ်လို့ ခံစားရပြီး မပါဝင်ချင်ခဲ့ဘူး။ ဧည့်ခံတာဝန်ထမ်းဆောင်ရတာကိုတောင် နောင်တရခဲ့တယ်။ ကျွန်မဟာ ပြောပလောက်အောင် အဆင့်အတန်းမရှိတဲ့ သေးငယ်တဲ့ ဖန်ဆင်းခံတစ်ယောက်ပဲဆိုတာကို ကျွန်မ တွေးကြည့်ခဲ့တယ်။ ကြီးကြပ်ရေးမှူးက ကျွန်မကို ဧည့်ခံတာဝန်ထမ်းဆောင်ဖို့ စီစဉ်ပေးခဲ့တယ်၊ ဘုရားသခင်ဆီကနေ လက်ခံပြီး နာခံလိုက်တာကမှ ဆင်ခြင်တုံတရားရှိမှာလေ။ ဒါပေမဲ့ ကျွန်မက ကိုယ့်ရဲ့နှစ်သက်မှုတွေကို အခြေခံပြီး ရွေးချယ်ခဲ့တယ်၊ သူများတွေရဲ့ လေးစားမှုကိုရဖို့ စာပေတာဝန်ကိုပဲ ထမ်းဆောင်ချင်တဲ့စိတ်နဲ့ ပြည့်နေခဲ့ပြီး ဧည့်ခံတာဝန်ကိုတော့ အတိုက်အခံလုပ်ပြီး ဝတ်ကျေတမ်းကျေလုပ်ခဲ့တယ်။ ကျွန်မမှာ တကယ်ပဲ အသိစိတ် ဒါမှမဟုတ် ဆင်ခြင်တုံတရား တစ်ခုတလေမှ မရှိခဲ့ဘူး။ ဘုရားသခင်ရဲ့ စက်ဆုပ်ရွံရှာမုန်းတီးတာကို မခံရဘဲ ဘယ်နေပါ့မလဲ။ ဒီနေ့ ကျွန်မ အမှောင်ထဲကျပြီး မခံမရပ်နိုင်အောင် နာကျင်စွာနေနေရတယ်။ ဒါတွေအားလုံးဟာ ကျွန်မရဲ့ သိက္ခာနဲ့ အဆင့်အတန်းကို သိပ်ဂရုစိုက်ပြီး ဘုရားသခင်ကို ကျိုးနွံနာခံခြင်း မရှိခဲ့လို့ပါပဲ။ အဲဒီတော့မှ ခေါင်းဆောင်က ကျွန်မကို ဧည့်ခံတာဝန်ထမ်းဆောင်ဖို့ စီစဉ်ပေးခဲ့တာမှာ ဘုရားသခင်ရဲ့ အပင်ပန်းခံထားတဲ့ ရည်ရွယ်ချက်ရှိမှန်း ကျွန်မ နားလည်ခဲ့တယ်။ ဒါဟာ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ဖော်ထုတ်ဖို့၊ အဆင့်အတန်းလိုချင်တဲ့စိတ်ကို ပြုပြင်ပေးဖို့၊ ကျွန်မကိုယ့်ကိုယ်ကိုယ် ပြန်လည်သုံးသပ်ပြီး သိရှိစေကာ စစ်မှန်တဲ့ နောင်တနဲ့ ပြောင်းလဲမှုကို ရရှိစေဖို့ပါပဲ။ ဒီတာဝန်ဟာ တကယ်ပဲ ကျွန်မလိုအပ်တဲ့အရာဖြစ်ပြီး ကျွန်မရဲ့ အသက်ဝင်ရောက်မှုအတွက် အကျိုးရှိတယ်။ ကျွန်မ ဘုရားသခင်ကို ဆက်ပြီးမပုန်ကန်နိုင်တော့ဘူး။ ဘုရားသခင်ရဲ့ စီစဉ်ညွှန်ကြားမှုတွေနဲ့ စီစဉ်မှုတွေကို ကျိုးနွံနာခံပြီး ဘုရားသခင်ရဲ့ စိတ်နှလုံးကို နှစ်သိမ့်စေဖို့ တာဝန်ကို ကောင်းကောင်းထမ်းဆောင်ဖို့ပဲ ဆန္ဒရှိတော့တယ်။

အဲဒီအချိန်မှာ ဘုရားနှုတ်ကပတ်တော်တစ်ပိုဒ်ကို ကျွန်မ မကြာခဏ ဆင်ခြင်သုံးသပ်ခဲ့ပါတယ်။ “လူတို့၏ ဘဝတစ်ခုလုံးသည် ဘုရားသခင်၏ လက်များထဲတွင် ရှိနေသည်ဖြစ်ပြီး၊ အကယ်၍ ဘုရားသခင်၏ရှေ့တော်ရှိ ၎င်းတို့၏ သန္နိဌာန်အတွက်သာ မဟုတ်ခဲ့လျှင် အနှစ်သာရမဲ့သော ဤလူ့လောကကြီးထဲတွင် မည်သူသည် အချည်းနှီးသက်သက် နေထိုင်ရန် လိုလိုလားလား ရှိလိမ့်မည်နည်း။ အဘယ်ကြောင့် စိတ်ရှုပ်ခံနေမည်နည်း။ လောကထဲတွင် ဝင်လိုက်ထွက်လိုက် အပြေးအလွှားသွားနေရင်း ဘုရားသခင်အတွက် မည်သည့်အရာတစ်ခုကိုမှ ၎င်းတို့မလုပ်ဆောင်ပါက၊ ၎င်းတို့၏ဘဝတစ်ခုလုံးကို ဖြုန်းတီးပစ်ရာ ရောက်လိမ့်မည်မဟုတ်လော။ အကယ်၍ သင်၏လုပ်ဆောင်မှုများကို ဖော်ပြရန်ထိုက်သည်ဟု ဘုရားသခင်က မယူဆလျှင်ပင်၊ သင်၏သေခြင်း အခိုက်အတန့်တွင် အားရကျေနပ်ခြင်း အပြုံးတစ်ခုကို သင်မပေးပြီလော။ သင့်အနေဖြင့် အပြုသဘောဆောင်သည့် တိုးတက်မှုရအောင် အားထုတ်သင့်ပြီး အပျက်သဘောဆောင်သည့် ဆုတ်ယုတ်မှုရအောင် အားမထုတ်သင့်ပေ။ ဤသည်မှာ ပိုကောင်းသော လက်တွေ့လုပ်ဆောင်မှု မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ အခန်း (၃၉)) ဘုရားနှုတ်ကပတ်တော်တွေကို ဆင်ခြင်သုံးသပ်ရင်းနဲ့ ကျွန်မ အရမ်းကို ခွန်အားရသွားတယ်။ နောက်ဆုံးသောကာလမှာ ဘုရားသခင် လူ့ဇာတိခံပြီး အမှုတော်ဆောင်ရွက်နေတဲ့အချိန်အတွင်းမှာ ကျွန်မ တာဝန်ထမ်းဆောင်နိုင်ခြင်းဟာ အဓိပ္ပာယ်အရှိဆုံးအရာပါပဲ။ ဘယ်လိုတာဝန်ပဲထမ်းဆောင်ရပါစေ၊ အဓိကကတော့ မှန်ကန်တဲ့ရည်ရွယ်ချက်ထားဖို့၊ ဘုရားသခင်ရှေ့မှာ ကိုယ့်နေရာမှန်မှာ ရပ်တည်ဖို့၊ ကိုယ့်ရဲ့နှစ်သက်မှုတွေနဲ့ တာဝန်တွေကို မရွေးချယ်ဖို့၊ ဘုရားသခင်ကို နာခံပြီး ကျေနပ်စေနိုင်ဖို့ပါပဲ၊ ဒါက အရေးကြီးဆုံးအရာပဲလေ။ ဘုရားနှုတ်ကပတ်တော်တွေကို ကျွန်မ ပိုပြီးဆင်ခြင်သုံးသပ်လေလေ၊ ပိုပြီးစိတ်ထိခိုက်ခံစားရလေလေ၊ ဘုရားသခင်ကို အကြွေးတင်တယ်လို့ ပိုခံစားရလေလေ၊ ပြီးတော့ ကိုယ့်ရဲ့ပုန်ကန်မှုကို ပိုပြီးတော့ ရွံမုန်းသွားလေလေပါပဲ။ ကျွန်မ ဧည့်ခံတာဝန်ကို ထမ်းဆောင်ဖို့ ဆန္ဒရှိလာခဲ့တယ်။ အဲဒီနောက်မှာ နေ့တိုင်း အချိန်မှန် ထမင်းဟင်းချက်တယ်၊ ပတ်ဝန်းကျင်ကို ကောင်းကောင်းထိန်းသိမ်းတယ်၊ အိမ်ကိုလည်း သန့်ရှင်းရေးလုပ်ပြီး ညီအစ်မတွေ အိမ်မှာနေရသလို ခံစားရအောင် လုပ်ပေးခဲ့တယ်။ ဒီလို လက်တွေ့လုပ်ဆောင်ရင်းနဲ့ ဘုရားသခင်နဲ့ ဆက်ဆံရေးက ပိုပြီးတော့ နီးကပ်လာတယ်လို့ ခံစားရတယ်။ ဒါပေမဲ့ ကိုယ့်ရဲ့ သဘာဝ အနှစ်သာရကို စစ်မှန်တဲ့သိနားလည်မှုမရှိတဲ့အတွက် အချိန်တစ်ခုကြာပြီးတဲ့နောက်မှာ ကျွန်မဟာ မမှန်တဲ့အခြေအနေတစ်ခုထဲမှာ ပြန်ရောက်သွားခဲ့ပြန်ရော။

တစ်နေ့မှာ ကျွန်မလိုပဲ ဧည့်ခံတာဝန်ကို ပြောင်းရွှေ့ခံခဲ့ရတဲ့ ညီအစ်မတစ်ယောက်က အင်တာနက်နည်းပညာနဲ့ဆိုင်တဲ့ တာဝန်ကို သွားထမ်းဆောင်နေပြီဆိုတာကို မထင်မှတ်ဘဲ သိလိုက်ရတယ်။ အဲဒီအချိန်မှာ ကျွန်မရဲ့စိတ်နှလုံးက ယောက်ယက်ခတ်သွားတယ်။ “တခြားသူတွေက ဧည့်ခံတာဝန်ကို ခဏထမ်းဆောင်ပြီးတာနဲ့ တခြားတာဝန်ကို ပြောင်းရွှေ့ခံရတယ်၊ ဘာဖြစ်လို့ ကြီးကြပ်ရေးမှူးက ငါ့တာဝန်ကို မပြောင်းပေးတာလဲ။ ငါ့ကို ဒေသခံအသင်းတော်ကိုပြန်ပြီး စာပေတာဝန်ကို ထမ်းဆောင်ခိုင်းရင်တောင် ဖြစ်တာပဲ၊ အနည်းဆုံးတော့ ဧည့်ခံတာဝန်ထမ်းဆောင်ရတာထက် ပိုပြီး လူရိုသေရှင်ရိုသေဖြစ်သေးတယ်။ အခုတော့ တစ်နေကုန် ဒီမှာ အလုပ်ရှုပ်နေရပြီး လုပ်ရတာကလည်း ကိုယ်ကာယနဲ့ အောက်ခြေသိမ်းအလုပ်တွေချည်းပဲ၊ ဘယ်လောက်ပဲ အားစိုက်ထုတ်ထုတ် ဘယ်သူကမှ အထင်မကြီးဘူး။ ဒီအတိုင်းဆက်သွားရင် အလားအလာမရှိတော့ဘူး။ ငါ့တာဝန်ကို ပြောင်းပေးဖို့ ကြီးကြပ်ရေးမှူးကို ပြောကြည့်ရမလား” လို့ပေါ့။ ဒါပေမဲ့ အဲဒီလိုလုပ်တာက ဆင်ခြင်တုံတရားမရှိရာကျမယ်လို့လည်း ခံစားရပြန်တယ်။ ကျွန်မ အကြိမ်ကြိမ်အခါခါ စဉ်းစားနေပြီး ထမင်းချက်နေတုန်းမှာတောင် စိတ်မတည်မငြိမ်ဖြစ်ခဲ့တယ်။ တစ်ခါမှာ ကျွန်မ စိတ်လွတ်သွားပြီး ခေါက်ဆွဲတွေကို များသွားအောင် ချက်လိုက်မိတယ်၊ ညီအစ်မတွေ သုံးနပ်ကြာအောင် စားလိုက်ရတယ်။ ဒါကြောင့် ကျွန်မ လုံးဝကို မျက်နှာပျက်ရတယ်။ ထမင်းတောင် ကောင်းကောင်းမချက်နိုင်မှတော့ ငါ ဘာများလုပ်နိုင်ဦးမှာလဲ။ ကျွန်မရဲ့စိတ်ဟာ ပိုပြီးတော့ နာကျင်ပြီး အပျက်သဘောဆောင်လာခဲ့တယ်။ တစ်နေ့မှာ ကျွန်မ ဈေးဝယ်ဖို့ ဈေးကိုသွားရင်း အထွေထွေကိစ္စတာဝန်ကို ထမ်းဆောင်နေတဲ့ အစ်မရှောင်နဲ့ တွေ့ခဲ့တယ်။ သူက ပူပြင်းတဲ့နေရောင်အောက်မှာ စက်ဘီးစီးရင်း လူအုပ်ကြားထဲမှာ တိုးဝှေ့သွားလာနေပေမဲ့ သူ့မျက်နှာပေါ်မှာ ပျော်ရွှင်တဲ့အမူအရာနဲ့ ရှိနေတာကိုတွေ့တော့ ကျွန်မ အရမ်းကို အားကျသွားတယ်။ းတော့ ကိုယ့်ကိုယ်ကိုယ် ပြန်ကြည့်လိုက်တော့ တစ်နေကုန် မျက်နှာမကောင်းဖြစ်နေပြီး မပျော်နိုင်ဘူးဖြစ်နေတယ်။ ကျွန်မ မဆင်ခြင်ဘဲမနေနိုင်ခဲ့ဘူး။ “ငါတို့နှစ်ယောက်လုံး အသင်းတော်မှာ အထွေထွေကိစ္စတာဝန်တွေ ထမ်းဆောင်နေကြတာပဲ၊ သူက ဘယ်လိုလုပ်ပြီး ကျိုးနွံနာခံနိုင်ရတာလဲ။ သူက ဘယ်လိုလုပ်ပြီး အဲဒီလောက် ပျော်ရွှင်နေရတာလဲ။ ငါက ဘာဖြစ်လို့ ဘယ်တော့မှ အမှန်တကယ် မနာခံနိုင်ရတာလဲ” လို့ပေါ့။ အဲဒီအချိန်တစ်လျှောက်လုံး ဒီမေးခွန်းတွေကို ကျွန်မ ထပ်ခါတလဲလဲ ဆင်ခြင်သုံးသပ်ခဲ့ပြီး ဒီကိစ္စနဲ့ပတ်သက်တဲ့ သမ္မာတရားကို နားလည်ဖို့ လမ်းပြပေးပါလို့ ဘုရားသခင်ဆီမှာ ဆုလည်းတောင်းခဲ့တယ်။

ဝတ်ပြုနေတုန်း ဘုရားနှုတ်ကပတ်တော်တွေကို ကျွန်မ ဖတ်လိုက်ပြီး ကိုယ့်အခြေအနေကို နည်းနည်း နားလည်မှုရသွားတယ်။ အနန္တတန်ခိုးရှင် ဘုရားသခင် ပြောသည်မှာ “သင်တို့၏ လိုက်စားခြင်းတွင် ကိုယ်ရေးကိုယ်တာဖြစ်သည့် အလွန်များပြားသော အယူအဆများ၊ မျှော်လင့်ချက်များနှင့် ရှေ့ရေးများ ရှိကြသည်။ ရာထူးအဆင့်အတန်းအပေါ် သင်တို့၏ လိုအင်ဆန္ဒနှင့် သင်တို့၏ လွန်ကဲသော အလိုဆန္ဒများကို ကိုင်တွယ်ဖြေရှင်းရန်အတွက် ထိုအမှုကို ယခု ဤနည်းအတိုင်း ဆောင်ရွက်ခြင်း ဖြစ်၏။ ဤမျှော်လင့်ချက်များ၊ အဆင့်အတန်းအတွက် ဤလိုအင်ဆန္ဒနှင့် ဤအယူအဆများ အားလုံးသည် စာတန်ဆန်သော စိတ်သဘောထားများ၏ ပြယုဂ်များ ဖြစ်သည်။...နှစ်ပေါင်းများစွာ ရှင်သန်ရေးအတွက် လူတို့ အမှီပြုခဲ့ကြသော အတွေးအခေါ်များသည် ၎င်းတို့၏ စိတ်နှလုံးများကို တိုက်စားခဲ့သည်မှာ ၎င်းတို့သည် ကောက်ကျစ်စဉ်းလဲသူ၊ သူရဲဘောကြောင်သူနှင့် ယုတ်ညံ့သိမ်ဖျင်းသူများ ဖြစ်လာကြသည့် အခြေအနေအထိပင် ဖြစ်၏။ ၎င်းတို့၌ စိတ်ဓာတ်ခွန်အားနှင့် စိတ်ဆုံးဖြတ်ချက် ကင်းမဲ့ကြသည်သာမက ၎င်းတို့သည် လောဘကြီးလာကြပြီး မောက်မာလာကြကာ တစ်ဇွတ်ထိုး လုပ်လာကြလေသည်။ ၎င်းတို့၌ မိမိကိုယ်ကို ကျော်လွှားရန် စိတ်ပိုင်းဖြတ်ချက် လုံးဝကင်းမဲ့သည့်အပြင် ဤအမှောင် စွမ်းအားများ၏ ဘောင်ခတ်ခြင်းများကို ဖယ်ရှားရန် သတ္တိအနည်းငယ်မျှပင် သာ၍ မရှိကြပေ။ လူတို့၏ အတွေးအခေါ်များ နှင့် အသက်တာများသည် ပုပ်သိုးလွန်းသည်မှာ ဘုရားသခင် အပေါ် ယုံကြည်ခြင်းနှင့် သက်ဆိုင်သော ၎င်းတို့၏ ရှုထောင့်အမြင်များမှာ သည်းမခံနိုင်အောင် အကျည်းတန် နေသေးသည်သာမက ဘုရားသခင်အပေါ် ယုံကြည်ခြင်း အကြောင်း ၎င်းတို့၏ ရှုထောင့်အမြင်များကို လူတို့ ပြောကြသည့်အခါ ၎င်းမှာ တကယ်ပင် နားမခံနိုင်စရာ ဖြစ်သည်။ လူအားလုံးသည် သူရဲဘောကြောင်ကြသည်၊ အစွမ်းအစမရှိ၊ စက်ဆုပ်ရွံရှာဖွယ် ဖြစ်ကြသည်သာမက ခိုင်ခံ့ခြင်းလည်း မရှိကြပေ။ ၎င်းတို့သည် အမှောင်စွမ်းအားများကို ရွံရှာခြင်း မရှိကြသကဲ့သို့ အလင်းနှင့် သမ္မာတရားကို ချစ်ခြင်း မရှိကြ၊ ထိုသို့ဖြစ်ရမည့်အစား ၎င်းတို့ကို ထုတ်ပစ်ရန်အတွက် အစွမ်းကုန် လုပ်ဆောင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အဖြည့်ခံဖြစ်ရန် သင်အဘယ်ကြောင့် လိုလားခြင်းမရှိသနည်း) “အန္တိခရစ်တစ်ဦးအတွက်၊ အဆင့်အတန်း၊ အာဏာနှင့် ဂုဏ်သိက္ခာတို့သည် အရေးအကြီးဆုံးသော အကျိုးစီးပွား အမျိုးအစားများဖြစ်ပြီး၊ မိမိတို့၏ ကိုယ်ပိုင်အသက်နှင့် ညီမျှသည်ဟု ၎င်းတို့ သတ်မှတ်သော အရာများ ဖြစ်ကြသည်။ ဤသည်မှာ အန္တိခရစ်တစ်ဦး ဖြုတ်ချခြင်းခံရသည့်အခါ၊ ‘ခေါင်းဆောင်’ ဟူသော ဘွဲ့ထူးကို ၎င်းတို့ ဆုံးရှုံးပြီး အဆင့်အတန်း မရှိတော့သည့်အခါ၊ ယင်းက ၎င်းတို့၏ အာဏာနှင့် ဂုဏ်သိက္ခာကို ဆုံးရှုံးသွားပြီဖြစ်ကြောင်း၊ အလေးအမြတ်ပြုခြင်း၊ ထောက်ခံခြင်းနှင့် အထင်ကြီးလေးစားခြင်းခံရခြင်းဟူသော အထူးအခွင့်အရေးကို နောက်ထပ် လက်ခံရရှိတော့မည်မဟုတ်ကြောင်းတို့ကို ဆိုလိုသည့်အတွက်၊ အဆင့်အတန်းနှင့် အာဏာကို အသက်ကဲ့သို့ ရှုမြင်သော အန္တိခရစ်တစ်ဦးအနေဖြင့်၊ ၎င်းတို့သည် ဤအရာအား လုံးဝ လက်မခံနိုင်သည်ကို တွေ့ရှိရသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် နှိုင်းယှဉ်ပြီး ပြန်သုံးသပ်ကြည့်တော့ ဧည့်ခံတာဝန်ကို အမှန်တကယ် မနာခံနိုင်ခြင်းရဲ့ အကြောင်းရင်းရဲ့ အရင်းအမြစ်က “သစ်မှာ အခေါက်၊ လူမှာ ဂုဏ်သိက္ခာ”၊ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”၊ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏”ဆိုတာနဲ့ ပြီးတော့ “အသိဉာဏ်ကို သုံးသူတို့သည် တစ်ပါးသူကို အုပ်စိုးရ၍ ကာယခွန်အားကို သုံးသူတို့သည် တစ်ပါးသူ၏ အုပ်စိုးခြင်းကို ခံရ၏” ဆိုတဲ့ စာတန်ရဲ့အဆိပ်အတောက်တွေနဲ့ အသက်ရှင်နေလို့မှန်း ကျွန်မ မြင်ခဲ့ရတယ်။ ဒါတွေအားလုံးဟာ ကျွန်မက မျက်နှာပန်းနဲ့ အဆင့်အတန်းကို အမြဲလိုက်စားနေခဲ့လို့ ဖြစ်ရတာပါ။ ဒီစာတန်ရဲ့အဆိပ်အတောက်တွေရဲ့ လွှမ်းမိုးပုံသွင်းမှုကြောင့် ဘုရားသခင်ကို မယုံကြည်ခင်က ကျွန်မ ကိုယ့်အတွက်ချမှတ်ထားတဲ့ ဘဝရည်မှန်းချက်က တက္ကသိုလ်တစ်ခုကို တက်ရောက်ပြီး လူရိုသေရှင်ရိုသေဖြစ်တဲ့အလုပ်တစ်ခုကို ရှာဖို့၊ ဒါမှ အထင်ကြီးလေးစားခံရပြီး သူများရဲ့ ရိုသေတာကို ခံရဖို့ပါပဲ။ ဒီလိုအသက်ရှင်မှသာ တန်ဖိုးရှိပြီး အဓိပ္ပာယ်ရှိတယ်လို့ ခံစားခဲ့ရပြီး တစ်ဘဝလုံး ကိုယ်ကာယလုပ်အားစိုက်ထုတ်ရမယ်၊ သူများရဲ့ခိုင်းစေတာနဲ့ အထင်သေးတာကို ခံရမယ်ဆိုရင် ဘဝက အဓိပ္ပာယ်မရှိတော့ဘူးလို့ ခံစားခဲ့ရတယ်။ ဒါပေမဲ့ အကြောင်းအမျိုးမျိုးကြောင့် ကျွန်မ ကျောင်းကောင်းကောင်းကို မတက်ရောက်နိုင်ခဲ့ဘဲ အိမ်မှာပဲ လယ်ယာစိုက်ပျိုးရေးလုပ်ခဲ့ရတယ်။ ကိုယ်ကာယလုပ်အားစိုက်ထုတ်ဖို့ ဆန္ဒမရှိတဲ့အတွက် ကျောင်းတစ်ကျောင်းမှာ အစားထိုးဆရာမအလုပ်ကို ရှာခဲ့တယ်။ လစာမများပေမဲ့ အလုပ်က လူရိုသေရှင်ရိုသေဖြစ်တယ်လေ။ ဘုရားသခင်ကို ယုံကြည်ပြီးတဲ့နောက်မှာလည်း ဒီစာတန်ရဲ့အဆိပ်အတောက်တွေနဲ့ ကျွန်မ ဆက်ပြီးအသက်ရှင်ခဲ့တယ်။ ဘုရားသခင်ရဲ့အိမ်တော်က တာဝန်တွေကို အဆင့်အတန်းတွေခွဲခြားပြီး ကျွန်မကို လူအများရှေ့မှာ ထင်ပေါ်စေတဲ့၊ လူတွေအထင်ကြီးတဲ့ တာဝန်တွေကိုပဲ လုပ်ရတာကို သဘောကျခဲ့တယ်။ ဧည့်ခံတာဝန်က ကိုယ်ကာယလုပ်အားစိုက်ထုတ်ရပြီး နိမ့်ကျတယ်လို့ ယုံကြည်တဲ့အတွက် အဲဒါကို ရှောင်ဖယ်ပြီး ငြင်းဆန်ချင်ခဲ့တယ်။ ကျွန်မဟာ ဒီစာတန်ရဲ့အဆိပ်အတောက်တွေရဲ့ ထိန်းချုပ်မှုကို ခံခဲ့ရတယ်။ ကျွန်မရဲ့ဘဝအမြင်နဲ့ တန်ဖိုးထားမှုတွေက ပုံပျက်သွားပြီး ကျွန်မရဲ့စိတ်က ကျော်ကြားမှုနဲ့ အဆင့်အတန်းကို လိုက်စားဖို့ပဲ စွဲလန်းနေခဲ့တယ်။ ကိုယ့်ရဲ့မာနနဲ့ အဆင့်အတန်းကို အရာအားလုံးထက် ပိုမြင့်တယ်လို့ သတ်မှတ်ပြီး အဲဒါကိုမရတဲ့အခါ ဘဝက အဓိပ္ပာယ်မရှိတော့ဘူး၊ အရမ်းနာကျင်ရတယ်လို့ ခံစားခဲ့ရတယ်။ ကျွန်မ စာပေတာဝန်ထမ်းဆောင်နေတုန်းကဆိုရင် အမြဲတမ်း ကျော်ကြားမှုနဲ့ အဆင့်အတန်းကို လိုက်စားနေလို့ ကျွန်မရဲ့အခြေအနေက အမြဲဆိုးရွားနေခဲ့တယ်၊ တခြားသူတွေနဲ့ သဟဇာတရှိရှိ မပူးပေါင်းနိုင်ခဲ့ဘူး၊ တာဝန်မှာလည်း အကျိုးသက်ရောက်မှုမရှိခဲ့ဘဲ နောက်ဆုံးမှာ အဖြုတ်ချခံခဲ့ရတယ်ဆိုတာကို ကျွန်မ တွေးကြည့်ခဲ့တယ်။ ကျွန်မရဲ့ဖောက်ပြန်ပျက်စီးတဲ့ စိတ်သဘောထားရဲ့ ဒီအပိုင်းကိုသာ မဖြေရှင်းခဲ့ဘူးဆိုရင် ဘယ်လိုတာဝန်ပဲထမ်းဆောင်ရပါစေ မကြာခင်မှာ ကျရှုံးပြီး လဲကျသွားမှာပဲ။ ဒါပေမဲ့ ကျွန်မက ကိုယ့်ရဲ့ဖောက်ပြန်ပျက်စီးမှုကို မသုံးသပ်၊ မဖြေရှင်းခဲ့တဲ့အပြင် ဧည့်ခံတာဝန်ကို ဘယ်လိုကောင်းကောင်းထမ်းဆောင်မလဲဆိုတာကိုလည်း မစဉ်းစားခဲ့ဘူး။ ကျွန်မရဲ့စိတ်က ကျော်ကြားမှုနဲ့ အဆင့်အတန်းလိုချင်တဲ့စိတ်ကို ဖြည့်ဆည်းဖို့ စာပေတာဝန်ကိုပဲ ထမ်းဆောင်ချင်နေခဲ့ပြီး ဧည့်ခံတာဝန်ကိုတော့ အတိုက်အခံလုပ်တယ်၊ ဝတ်ကျေတမ်းကျေလုပ်တယ်၊ သစ္စာစောင့်သိမှုလည်းမရှိခဲ့ဘူး။ ကျွန်မဟာ အထူးသဖြင့် တစ်ကိုယ်ကောင်းဆန်ပြီး ယုတ်ညံ့ခဲ့တယ်၊ တကယ်ကို လူ့သဘာဝ ဒါမှမဟုတ် ဆင်ခြင်တုံတရား တစ်စက်မှမရှိခဲ့ဘူး။ ကျွန်မ မိသားစုနဲ့ အသက်မွေးဝမ်းကျောင်းကို စွန့်လွှတ်ပြီး ဆယ်နှစ်ကျော်ကြာအောင် တာဝန်ထမ်းဆောင်ခဲ့တာ၊ တာဝန်တစ်ခါပြောင်းရွှေ့လိုက်တာနဲ့ ကျွန်မရဲ့ တကယ့် ဝိညာဉ်ရင့်ကျက်မှုအဆင့်အတန်းကို ဖော်ထုတ်လိုက်တယ်ဆိုတာကို ကျွန်မ တွေးမိတယ်။ အဲဒီတော့မှ ကျွန်မ ပုံမှန်ပြောနေကြစကားတွေအားလုံးဟာ သမ္မာတရား လက်တွေ့ကျမှု တစ်စက်မှမရှိတဲ့ စကားလုံးတွေနဲ့ အယူဝါဒတွေပဲဖြစ်မှန်း မြင်ခဲ့ရတယ်။ ရုတ်တရက် ကျွန်မကိုယ်ကျွန်မ အရမ်းကို သနားစရာကောင်းတယ်လို့ ခံစားလိုက်ရတယ်။ အန္တိခရစ်တွေဟာ ကျော်ကြားမှုနဲ့ အဆင့်အတန်းကို ခေါင်းမာမာနဲ့ လိုက်စားကြတယ်၊ ပြုပြင်ခြင်းတွေ၊ ဖြုတ်ချခြင်းတွေနဲ့ တာဝန်ပြောင်းရွှေ့တာတွေ ဘယ်လောက်ပဲကြုံရပါစေ သူတို့ရဲ့ ရည်မှန်းချက်တွေနဲ့ လိုအင်ဆန္ဒတွေကို ဘယ်တော့မှ မစွန့်လွှတ်ဘူး၊ အဲဒီအစား မကောင်းမှုများစွာကို လုပ်ဆောင်ပြီး နောက်ဆုံးမှာ ဘုရားသခင်ရဲ့ ဖယ်ရှားရှင်းလင်းခြင်းကို ခံရတယ်ဆိုတာကို ကျွန်မ တွေးမိတယ်။ ကျွန်မလည်း သူတို့ရဲ့ခြေရာကို လိုက်နင်းနေတာ မဟုတ်ဘူးလား။ ကျွန်မ လျှောက်လှမ်းနေတဲ့လမ်းကြောင်းက အန္တိခရစ်ရဲ့လမ်းကြောင်းပဲ။ ကျွန်မသာ နောက်ကြောင်းမပြန်ဘူးဆိုရင် နောက်ဆုံးမှာ ဘုရားသခင်ရဲ့ ပစ်ပယ်ခြင်းနဲ့ ဖယ်ရှားရှင်းလင်းခြင်းကို ခံရမှာပဲ။

ဝတ်ပြုခြင်းလုပ်နေတုန်း ကျွန်မ ဆက်ပြီးဆင်ခြင်သုံးသပ်ခဲ့တယ်၊ “ငါ ဧည့်ခံတာဝန်ကို အမှန်တကယ် ကျိုးနွံနာခံနိုင်ခြင်း မရှိဘူး။ ငါ့စိတ်ထဲမှာ တခြားဘယ်လိုမှားယွင်းတဲ့အမြင်တွေ ရှိနေသေးလဲ” လို့ပေါ့။ ကျွန်မ ဘုရားနှုတ်ကပတ်တော်တွေကို ဖတ်ခဲ့ရတယ်။ “လူတိုင်းသည် သမ္မာတရား ရှေ့မှောက်တွင် တန်းတူဖြစ်သည်။ ရာထူးတိုးခံရပြီး ပျိုးထောင်ခြင်း ခံရသူများသည် သူတစ်ပါးတို့ထက် များစွာ ပိုတော်ခြင်းမရှိပေ။ လူတိုင်းက ဘုရားသခင်၏ လုပ်ဆောင်မှုကို တစ်ချိန်တည်းနီးပါး တွေ့ကြုံခဲ့ကြသည်။ ရာထူးမတိုးခံရသော၊ သို့မဟုတ် ပျိုးထောင်ခြင်းမခံရသော သူတို့သည်လည်း မိမိတို့၏ တာဝန်များကို ထမ်းဆောင်စဉ်တွင် သမ္မာတရားကို လိုက်စားသင့်သည်။ မည်သူကမျှ သမ္မာတရားကို လိုက်စားရန် သူတစ်ပါးတို့၏ အခွင့်အရေးကို မပိတ်ပင်နိုင်ပေ။ အချို့လူတို့သည် သမ္မာတရားကို လိုက်စားရာတွင် ပို၍ စိတ်ထက်သန်ပြီး အစွမ်းအစအချို့ရှိသည်။ ထို့ကြောင့် ၎င်းတို့သည် ရာထူးတိုးခံရပြီး ပျိုးထောင်ခြင်းခံရသည်။ ဤသည်မှာ ဘုရားအိမ်တော်၏ အလုပ်၏ လိုအပ်ချက်များကြောင့် ဖြစ်သည်။ ဤသို့ဆိုလျှင် ဘုရားသခင်၏အိမ်တော်သည် လူတို့ကို ရာထူးတိုးပြီး အသုံးပြုခြင်းအတွက် အဘယ်ကြောင့် ထိုသို့သော စည်းမျဉ်းများရှိသနည်း။ လူတို့၏ အစွမ်းအစနှင့် ကိုယ်ကျင့်စရိုက်က ကွာခြားမှုများရှိသောကြောင့်၊ လူအသီးသီးက မတူညီသည့် လမ်းကြောင်းကို ရွေးချယ်ကြသောကြောင့် ဤအရာက ဘုရားသခင်အပေါ် လူတို့၏ ယုံကြည်မှုတွင် မတူညီသော ရလဒ်များကို ရရှိစေသည်။ သမ္မာတရားကို လိုက်စားသောသူတို့သည် ကယ်တင်ခံရပြီး နိုင်ငံတော်၏ လူများဖြစ်လာကြကာ သမ္မာတရားကို လုံးဝ လက်မခံသူများ၊ မိမိတို့၏ တာဝန်ထမ်းဆောင်ခြင်းတွင် သစ္စာစောင့်သိခြင်းမရှိသော သူများကမူ ဖယ်ရှားရှင်းလင်းခြင်းခံရသည်။ ဘုရားသခင်၏ အိမ်တော်သည် လူတို့ကို သမ္မာတရား လိုက်စားခြင်းရှိမရှိနှင့် သူတို့၏တာဝန်ထမ်းဆောင်ခြင်းတွင်သစ္စာစောင့်သိခြင်းရှိမရှိအပေါ်တွင် အခြေခံပြီး ပျိုးထောင်ပေးကာ အသုံးပြုသည်။ ဘုရားသခင်၏ အိမ်တော်တွင် အမျိုးမျိုးသောလူတို့၏ ရာထူးအဆင့်ဆင့်တွင် ကွဲပြားခြင်းရှိသလော။ လက်ရှိအချိန်တွင် အမျိုးမျိုးသောလူတို့၏၊ နေရာ၊ တန်ဖိုး၊ ဂုဏ် သို့မဟုတ် အဆင့်အတန်းနှင့်ပတ်သက်ပြီး အထက်အောက်စနစ်မရှိပေ။ အနည်းဆုံး လူတို့ကို ဘုရားသခင်က ကယ်တင်ပြီး လမ်းပြရန် အလုပ်လုပ်သောအခါတွင် အမျိုးမျိုးသောလူတို့၏ အဆင့်များ၊ နေရာများ၊ တန်ဖိုး၊ သို့မဟုတ် ဂုဏ်အဆင့်အတန်းတွင် ကွဲပြားမှုမရှိပေ။ ကွဲပြားသောအရာများမှာ အလုပ်ခွဲဝေခြင်းနှင့် ထမ်းဆောင်ကြသော တာဝန်ကဏ္ဍများသာ ဖြစ်သည်။ ခြွင်းချက်အဖြစ် ဤအချိန်ကာလအတွင်းတွင် လူအချို့သည် အထူးအလုပ်အချို့ကို ထမ်းဆောင်ရန် ရာထူးတိုးခြင်းနှင့် ပျိုးထောင်ပေးခြင်းခံရပြီး လူအချို့မှာ ၎င်းတို့၏ အစွမ်းအစ၊ သို့မဟုတ် မိသားစုပတ်ဝန်းကျင်နှင့်ပတ်သက်သော ပြဿနာများကဲ့သို့သော အကြောင်းပြချက်အမျိုးမျိုးကြောင့် ဤသို့သော အခွင့်အလမ်းများကို မရရှိသည်မှာ မှန်ပေသည်။ သို့သော် ထိုသို့သော အခွင့်အလမ်းများကို မရရှိသောသူများကို ဘုရားသခင်က မကယ်တင်သလော။ ဤသို့ မဟုတ်ပေ။ ၎င်းတို့၏ တန်ဖိုးနှင့် နေရာသည် အခြားလူများထက် ပို၍ နိမ့်ကျသလော။ မနိမ့်ကျပေ။ လူတိုင်းက သမ္မာတရားရှေ့တွင် ညီမျှသည်။ လူတိုင်းက သမ္မာတရားကို လိုက်စားပြီး ရရှိရန် အခွင့်အလမ်းရှိပြီး၊ ဘုရားသခင်က လူတိုင်းကို မျှတစွာနှင့် ကျိုးကြောင်းသင့်စွာ ဆက်ဆံသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ လူတိုင်းဟာ ဘုရားသခင်ရှေ့မှာ တန်းတူဖြစ်တယ်၊ အားလုံးဟာ ဖန်ဆင်းခံတွေဖြစ်ပြီး လူတစ်ယောက်ထမ်းဆောင်တဲ့ တာဝန်အပေါ်မူတည်ပြီး အဆင့်အတန်းနဲ့ ရာထူးကွာခြားမှုမရှိဘူးဆိုတာကို ကျွန်မ နားလည်ခဲ့တယ်။ ခေါင်းဆောင်ဖြစ်တာ ဒါမှမဟုတ် စာပေတာဝန်ထမ်းဆောင်တာက ကိုယ့်ရဲ့ရာထူးအဆင့်အတန်းက တခြားသူတွေထက်မြင့်တယ်လို့ မဆိုလိုသလို ဧည့်ခံတာဝန် ဒါမှမဟုတ် အထွေထွေကိစ္စတာဝန်ထမ်းဆောင်တာကလည်း ကိုယ့်ရဲ့ရာထူးအဆင့်အတန်းက နိမ့်ကျတယ်လို့ မဆိုလိုဘူး။ လူတစ်ယောက်ချင်းစီ ထမ်းဆောင်တဲ့တာဝန်ဟာ သူတို့ရဲ့အစွမ်းအစ၊ အရည်အချင်းတွေနဲ့ အသင်းတော်ရဲ့အလုပ်လိုအပ်ချက်တွေအရ စီစဉ်ပေးထားတာဖြစ်တယ်။ ထမ်းဆောင်တဲ့တာဝန်တွေက လုပ်ငန်းတာဝန်ခွဲဝေမှု မတူညီတာပဲရှိတယ်၊ အဆင့်အတန်းမြင့်တာနိမ့်တာ ကွာခြားမှုမရှိဘူး။ ဘယ်လိုတာဝန်ပဲထမ်းဆောင်ရပါစေ ဘုရားသခင်တန်ဖိုးထားတာက သူတို့ သမ္မာတရားကို လိုက်စားပြီး သမ္မာတရားကို ရရှိရဲ့လားဆိုတာပဲ၊ ဒါက အရေးအကြီးဆုံးပဲ။ ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် နှိုင်းယှဉ်ကြည့်တဲ့အခါ ကျွန်မရဲ့အမြင်က တကယ်ကို အဓိပ္ပာယ်မရှိလွန်းတယ်လို့ မြင်ခဲ့တယ်။ ဘုရားသခင်ရဲ့အိမ်တော်မှာ ခေါင်းဆောင်တွေ၊ အမှုဆောင်တွေအဖြစ် အစေခံတဲ့သူတွေ၊ ဧဝံဂေလိတရားဟောပြောတဲ့သူတွေ၊ ဒါမှမဟုတ် စာပေတာဝန်ထမ်းဆောင်တဲ့သူတွေအားလုံးဟာ အစွမ်းအစနဲ့ အရည်အချင်းရှိတဲ့သူတွေ၊ အဆင့်အတန်းမြင့်ပြီး ဂုဏ်သရေရှိတဲ့သူတွေလို့ ကျွန်မ ယုံကြည်ခဲ့တယ်။ တစ်ဖက်မှာတော့ ဧည့်ခံတာဝန် ဒါမှမဟုတ် အထွေထွေကိစ္စတာဝန်ထမ်းဆောင်တဲ့သူတွေက ကိုယ်ကာယလုပ်အားစိုက်ထုတ်ရုံသက်သက်ပဲ၊ အဆင့်အတန်းနိမ့်တယ်၊ အောက်တန်းစားတွေလို့ ယုံကြည်ခဲ့တယ်။ ဒီလိုအဓိပ္ပာယ်မရှိတဲ့အမြင်ရဲ့ လွှမ်းမိုးမှုကြောင့် ကျွန်မက စာပေတာဝန်ကိုပဲ သဘောကျခဲ့ပြီး ဧည့်ခံတာဝန်ကို ထမ်းဆောင်ခိုင်းတဲ့အခါမှာတော့ စင်နောက်ကို အပို့ခံလိုက်ရသလိုပဲ ခံစားခဲ့ရတယ်။ ကျွန်မ ဝမ်းနည်းပြီး အားငယ်သွားသလို ကျိုးနွံနာခံဖို့ ခက်ခဲခဲ့တယ်။ ကျွန်မဟာ ကိစ္စရပ်တွေကို ဘုရားနှုတ်ကပတ်တော်တွေအရ မကြည့်မြင်ဘဲ အဲဒီအစား ဘုရားသခင်ရဲ့အိမ်တော်က တာဝန်တွေကို မယုံကြည်သူတွေရဲ့ ရှုထောင့်ကနေကြည့်ပြီး အဆင့်အတန်းတွေခွဲခြားကာ ဧည့်ခံတာဝန်ကို နှလုံးသားထဲကနေ မထီမဲ့မြင်ပြုခဲ့တယ်။ တကယ်ကို အဓိပ္ပာယ်မရှိလိုက်တာ။ ဒါက မယုံကြည်သူတစ်ယောက်ရဲ့ အမြင်ပဲ။ ဘယ်လိုတာဝန်ပဲထမ်းဆောင်ရပါစေ၊ ဘုရားသခင်က ကျွန်မတို့ တာဝန်ထမ်းဆောင်ရင်းနဲ့ သမ္မာတရားကို လိုက်စားနိုင်ဖို့၊ လူတွေနဲ့အရာတွေကို ကြည့်မြင်တာ၊ ကျင့်ကြံပြုမူတာနဲ့ လုပ်ဆောင်တာအားလုံးကို ဘုရားနှုတ်ကပတ်တော်တွေအရ၊ သမ္မာတရားကို စံအဖြစ်ထားပြီး လုပ်ဆောင်နိုင်ဖို့ မျှော်လင့်တယ်။ ကျွန်မပတ်ဝန်းကျင်မှာ လဲကျသွားတဲ့ အယောင်ဆောင် ခေါင်းဆောင်တွေနဲ့ အန္တိခရစ်တွေအကြောင်း ကျွန်မ တွေးကြည့်ခဲ့တယ်။ သူတို့ဟာ အသင်းတော်မှာ ခေါင်းဆောင်တွေဖြစ်ပေမဲ့ အဆင့်အတန်းကိုပဲ မမြင်မကန်း လိုက်စားပြီး သမ္မာတရားကို လိုက်စားဖို့ အာရုံမစိုက်ခဲ့တဲ့အတွက် အသင်းတော်ရဲ့အလုပ်ကို အဖျက်အမှောင့်လုပ်ပြီး နှောင့်ယှက်တဲ့အရာများစွာကို လုပ်ဆောင်ခဲ့ကြတယ်။ သူတို့ဟာ အဆုံးတိုင်အောင် နောင်တမရဘဲ နောက်ဆုံးမှာ ဖယ်ရှားရှင်းလင်းခြင်းကို ခံခဲ့ရတယ်။ တစ်ဖက်မှာတော့ အထွေထွေကိစ္စတာဝန် ဒါမှမဟုတ် ဧည့်ခံတာဝန်ထမ်းဆောင်တဲ့ ညီအစ်ကိုမောင်နှမတချို့ဟာ အဆင့်အတန်းမမြင့်ပေမဲ့ အသင်းတော်ရဲ့စီစဉ်မှုတွေကို ကျိုးနွံနာခံပြီး ကိုယ့်တာဝန်တွေကို တိတ်တဆိတ် ထမ်းဆောင်နိုင်ခဲ့ကြတယ်။ အချိန်တစ်ခုကြာပြီးတဲ့နောက်မှာ သူတို့ရဲ့ အသက်ဝင်ရောက်မှုမှာ တိုးတက်မှုအချို့ ရှိလာနိုင်ပြီး တချို့ဆိုရင် အတွေ့အကြုံဆိုင်ရာ သက်သေခံချက် ဆောင်းပါးတွေကိုတောင် ရေးနိုင်ခဲ့ကြတယ်။ လူတစ်ယောက် ဘယ်လိုတာဝန်ပဲထမ်းဆောင်ရပါစေ သမ္မာတရားကို လိုက်စားပြီး ဘုရားသခင်ရဲ့ စီစဉ်ညွှန်ကြားမှုတွေနဲ့ စီစဉ်မှုတွေကို နာခံနိုင်သရွေ့ ဘုရားသခင်ရဲ့ ဉာဏ်အလင်းပေးခြင်းနဲ့ လမ်းပြမှုကို ရရှိမှာဖြစ်မှန်း ကျွန်မ မြင်ခဲ့ရတယ်။ ကျွန်မ ဘုရားသခင်ကို နှစ်ပေါင်းများစွာ ယုံကြည်ခဲ့ပြီး တာဝန်ပြောင်းရွှေ့ခံရတဲ့အခါမှာတောင် ကိစ္စကို ဘုရားနှုတ်ကပတ်တော်တွေအရ မကြည့်မြင်နိုင်ဘဲ ကိုယ့်ရဲ့ မှားယွင်းပြီး အဓိပ္ပာယ်မဲ့တဲ့အမြင်တွေနဲ့ပဲ တိုင်းတာခဲ့တယ်ဆိုတာကို ကျွန်မ တွေးကြည့်ခဲ့တယ်။ ဧည့်ခံတာဝန်ကို သစ္စာရှိစွာ ကောင်းကောင်းမထမ်းဆောင်နိုင်ခဲ့ဘဲ ဘုရားသခင်ကို လုံးဝနာခံမှုမပြခဲ့ဘူး။ ကျွန်မသာ နောက်ကြောင်းမပြန်ဘဲ ဆက်သွားနေရင် နောက်ဆုံးမှာ ဖယ်ရှားရှင်းလင်းခြင်းကို ခံရမှာပဲ။ ကျွန်မ တာဝန်မှာ သမ္မာတရားကို ရှာဖွေပြီး လက်တွေ့လုပ်ဆောင်ဖို့ အာရုံစိုက်ရမယ်၊ ဘုရားသခင်ကို ဆက်ပြီးမပုန်ကန်နိုင်တော့ဘူး။ အဲဒီနောက်မှာ ကျွန်မ မကြာခဏ ဆုတောင်းတယ်၊ ဘုရားနှုတ်ကပတ်တော်တွေကို ဖတ်တယ်၊ ဓမ္မတေးတွေနားထောင်ပြီး ဘုရားသခင်နဲ့ ကျွန်မရဲ့ဆက်ဆံရေးက အများကြီးပိုပြီး ရင်းနှီးလာခဲ့တယ်။ ဘယ်အခက်အခဲပဲကြုံရပါစေ ညီအစ်မတွေဆီမှာ ကျွန်မ ဖွင့်ဟပြီး ရှာဖွေခဲ့တယ်။ သူတို့ကလည်း မိတ်သဟာယဖွဲ့ပြီး ကူညီပေးခဲ့ကြတယ်၊ ညီအစ်မတွေနဲ့ ကျွန်မရဲ့ဆက်ဆံရေးကလည်း ပိုပြီး ရင်းနှီးလာတယ်လို့ ခံစားရတယ်။ ကျွန်မကြုံတွေ့ရတဲ့အရာတွေမှာ သမ္မာတရားကို ရှာဖွေပြီး လက်တွေ့လုပ်ဆောင်ဖို့ လေ့ကျင့်တာကိုလည်း အာရုံစိုက်ခဲ့တယ်၊ အချိန်မှန် ထမင်းဟင်းချက်တယ်၊ အိမ်ကို သန့်ရှင်းသပ်ရပ်အောင်ထားတယ်၊ လုံခြုံရေးနဲ့ ကာကွယ်ရေးအလုပ်တွေကို ကောင်းကောင်းလုပ်ဆောင်ပြီး ညီအစ်မတွေ တာဝန်ထမ်းဆောင်ဖို့အတွက် တိတ်ဆိတ်၊ သက်သောင့်သက်သာနဲ့ လုံခြုံတဲ့ပတ်ဝန်းကျင်တစ်ခုကို ပေးစွမ်းနိုင်ဖို့ အစွမ်းကုန်ကြိုးစားခဲ့တယ်။ တစ်ခါတလေ ညီအစ်မတွေ သူတို့တာဝန်တွေပြီးသွားရင် ကျွန်မကို သန့်ရှင်းရေးလုပ်ကူကြတယ်၊ ကျွန်မ ထမင်းချက်တာ အလုပ်ရှုပ်နေတာကိုတွေ့ရင်လည်း တက်တက်ကြွကြွနဲ့ လာကူကြတယ်။ ကျွန်မ အမြင်ကိုပြောင်းလဲပြီး၊ စိတ်သဘောထားကို မှန်ကန်အောင်ပြင်တဲ့အခါ၊ နာခံလိုက်တဲ့အခါမှာတော့ နှလုံးသားထဲမှာ လွတ်မြောက်သွားတယ်လို့ ခံစားလိုက်ရတယ်။

တစ်နေ့မှာ အသစ်ရွေးချယ်ခံရတဲ့ စာပေပိုင်းဆိုင်ရာ ကြီးကြပ်ရေးမှူးက ကျွန်မအိမ်ကို ရောက်လာတယ်။ လွန်ခဲ့တဲ့နှစ်နှစ်က ကျွန်မနဲ့အတူ ပူးပေါင်းဆောင်ရွက်ခဲ့တဲ့ အစ်မချန်ဖြစ်နေတာကို ကျွန်မ တွေ့လိုက်ရတယ်။ အံ့ဩသွားတာအပြင် ကျွန်မရဲ့စိတ်ထဲမှာ နောက်တစ်ခါ ယောက်ယက်ခတ်လာပြန်တယ်။ “အစ်မချန်လည်း မနှစ်က အဖြုတ်ချခံခဲ့ရတာပဲ၊ အချိန်အတိုင်းအတာတစ်ခုထိ ပြန်သုံးသပ်ပြီးတဲ့နောက်မှာ စာပေတာဝန်ကို ပြန်ထမ်းဆောင်နေရပြီ၊ ဒီတစ်ခါမှာ ကြီးကြပ်ရေးမှူးအဖြစ်တောင် ရွေးချယ်ခံလိုက်ရသေးတယ်။ ဒါပေမဲ့ ငါ့ကို ကြည့်ပါဦး။ ငါ့တာဝန်ပြောင်းရွှေ့ခံရပြီးတဲ့နောက်မှာ ဒီအချိန်တစ်လျှောက်လုံး ဒီမှာ ဧည့်ခံတာဝန်ပဲ လုပ်နေရတယ်။ ငါ ကျဆင်းနေတုန်းမှာ သူများတွေက တိုးတက်နေကြတယ်။ တကယ်ကို နှိုင်းယှဉ်လို့မရပါဘူး” လို့ပေါ့။ ဒီလိုတွေးလိုက်တဲ့အခါ ဧည့်ခံတာဝန်ထမ်းဆောင်ရတာက မျက်နှာပူစရာကောင်းတယ်လို့ နောက်တစ်ခါ ခံစားလိုက်ရပြန်တယ်။ အဲဒီအချိန်မှာ ကျွန်မရဲ့အခြေအနေက မမှန်ကန်တော့ဘူးဆိုတာကို သဘောပေါက်လိုက်လို့ ဘုရားသခင်ဆီကို အမြန်ဆုတောင်းပြီး ကျွန်မရဲ့စိတ်နှလုံးကို စောင့်ရှောက်ပေးဖို့ တောင်းလျှောက်ခဲ့တယ်။ အဲဒီနောက်မှာ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “ကျယ်ကျယ်ပြန့်ပြန့် ပြောရမည်ဆိုလျှင်၊ သင်သည် ဘုရားသခင်၏ စီမံခန့်ခွဲခြင်း အစီအစဉ်နှင့် သက်ဆိုင်သော အမှုတွင် ပါဝင်နေခြင်း ဖြစ်သည်။ သာ၍ တိတိကျကျပြောရလျှင်၊ သင်သည် မတူကွဲပြားသော အချိန်များနှင့် မတူကွဲပြားသော လူစုတို့အလယ် လိုအပ်သည့် ဘုရားသခင်၏ အလုပ်အမျိုးအစား အမျိုးမျိုးကို ပူးပေါင်းဆောင်ရွက်နေခြင်း ဖြစ်သည်။ သင်၏တာဝန်သည် မည်သည့်အရာဖြစ်နေပါစေ ယင်းသည် သင့်ကို ဘုရားသခင်ပေးထားသည့် လုပ်ငန်းတာဝန်ဖြစ်၏။ တစ်ခါတစ်ရံ အရေးကြီးသော အရာဝတ္ထုတစ်ခုကို စောင့်ရှောက်ဖို့၊ သို့မဟုတ် ကာကွယ်ပေးဖို့ သင်သည် တောင်းဆိုခံရကောင်း ခံရနိုင်သည်။ ဤသည်မှာ ယှဉ်ကြည့်လျှင် သင်၏ တာဝန်တစ်ခုအဖြစ်သာ ဆိုနိုင်သည့် အသေးအဖွဲကိစ္စတစ်ခု ဖြစ်ကောင်းဖြစ်မည်၊ သို့သော် ယင်းသည် သင့်ကို ဘုရားသခင်ပေးထားသည့် တာဝန်တစ်ခု ဖြစ်သည်။ သင်သည် ယင်းကို သူ့ထံမှ လက်ခံခဲ့ခြင်း ဖြစ်သည်။ ဘုရားသခင်၏ လက်ထဲမှ သင်လက်ခံခဲ့ပြီး ဤသည်မှာ သင်၏ တာဝန်ဖြစ်သည်။...သို့ဖြစ်စေကာမူ ယင်းသည် ဘုရားသခင်၏ အလုပ်၊ ဧဝံဂေလိအား ဖြန့်ဖြူးခြင်းအလုပ်၏ လိုအပ်ချက်နှင့် ပတ်သက်နေသရွေ့ လူတို့သည် ယင်းကို ဘုရားသခင်ထံမှ တာဝန်တစ်ခုအဖြစ် လက်ခံသင့်သည်။ ပို၍ပင် ကျယ်ပြန့်သော စကားလုံးဖြင့် ဖော်ပြရလျှင် တာဝန်ဟူသည် လူတစ်ဦး၏ အထူးတာဝန်၊ ဘုရားသခင်အပ်နှံသည့် တာဝန်ပေးစေခိုင်းချက်ပင် ဖြစ်သည်။ ပို၍အတိအကျဆိုရလျှင် ယင်းမှာ သင်၏တာဝန်၊ သင်၏ဝတ္တရားဖြစ်၏။ ယင်းသည် သင်၏အထူးတာဝန်၊ သင့်အား ဘုရားသခင်အပ်နှံသည့် တာဝန်ပေးစေခိုင်းချက် ဖြစ်သည့်အပြင် သင်၏ တာဝန်နှင့်ဝတ္တရားတို့ဖြစ်သည်ကို ထောက်ဆလျှင် သင်၏ တာဝန်ထမ်းဆောင်ခြင်းသည် သင်၏တစ်ကိုယ်ရေ အရေးကိစ္စများနှင့် သက်ဆိုင်မှုမရှိ‌ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ လူတွေအနေနဲ့ တာဝန်ထမ်းဆောင်ခွင့်ရတာဟာ ဘုရားသခင်ရဲ့ ကျေးဇူးတော်နဲ့ ချီးမြှောက်ခြင်းဖြစ်တယ်ဆိုတာကို ကျွန်မ နားလည်ခဲ့တယ်။ ဘုရားသခင်ဟာ လူသားမျိုးနွယ်ကို ကယ်တင်ခြင်းအမှုကို ဆောင်ရွက်ဖို့ မြေကြီးပေါ်ကို ကြွလာခဲ့တယ်။ ဒါဟာ ကြီးမားကျယ်ပြန့်တဲ့ လုပ်ငန်းကြီးတစ်ခုဖြစ်ပြီး လူတွေရဲ့ပူးပေါင်းဆောင်ရွက်မှုကို လိုအပ်တဲ့ တာဝန်များစွာရှိတယ်၊ ခေါင်းဆောင်တွေ၊ အမှုဆောင်တွေဖြစ်ခြင်း၊ ဧဝံဂေလိတရားဟောပြောခြင်း၊ ဧည့်ခံခြင်း စသည်ဖြင့်။ တာဝန်တိုင်းက အရေးကြီးတယ်။ ကြီးတဲ့တာဝန်၊ သေးတဲ့တာဝန်မရှိဘူး၊ မြင့်တဲ့တာဝန်၊ နိမ့်တဲ့တာဝန်မရှိဘူး၊ မြင့်မြတ်တဲ့တာဝန်၊ ယုတ်ညံ့တဲ့တာဝန်ဆိုတာလည်း မရှိဘူး။ ဦးနှောက်သုံးရတဲ့အလုပ်ပဲလုပ်လုပ်၊ ကိုယ်ကာယလုပ်အားစိုက်ထုတ်ရတဲ့အလုပ်ပဲလုပ်လုပ် အားလုံးဟာ ဘုရားသခင်ရှေ့မှာ ကိုယ့်ရဲ့တာဝန်ကို ဖြည့်ဆည်းနေခြင်းပါပဲ။ ဧည့်ခံတာဝန်ထမ်းဆောင်ခြင်းအားဖြင့် ကျွန်မ မထင်ပေါ်ခဲ့ပေမဲ့ လူတိုင်းကို စိတ်ချလက်ချနဲ့ သူတို့ရဲ့တာဝန်တွေကို ထမ်းဆောင်စေနိုင်ခြင်းဟာလည်း ဖန်ဆင်းခံတစ်ယောက်ရဲ့ တာဝန်နဲ့ ဝတ္တရားကို ဖြည့်ဆည်းနေခြင်းပါပဲ။ ကျွန်မရဲ့နှလုံးသားထဲကနေ ဧည့်ခံတာဝန်ကို အတိုက်အခံမလုပ်တော့ဘူး၊ ဧည့်ခံတာဝန်ထမ်းဆောင်ရတာက ကိုယ်ကာယလုပ်အားစိုက်ထုတ်ရုံသက်သက်ဖြစ်ပြီး နိမ့်ကျတယ်လို့လည်း မခံစားရတော့ဘူး။ ကျွန်မရဲ့တာဝန်ကို ထမ်းဆောင်နေရင်းနဲ့ ကိုယ့်အခြေအနေကို ပြန်သုံးသပ်ဖို့နဲ့ သမ္မာတရားကို ရှာဖွေဖို့အတွက်လည်း ကျွန်မရဲ့စိတ်ကို ပိုပြီးအသုံးပြုနိုင်ခဲ့တယ်။ ဒီလိုနည်းနဲ့ တာဝန်ထမ်းဆောင်ရတာက စိတ်နှလုံးထဲမှာ အရမ်းကို စိတ်အေးလက်အေးဖြစ်တယ်။

အချိန်တစ်ခုကြာပြီးတဲ့နောက်မှာ ကျွန်မ စာပေတာဝန်ကို ပြန်လည်ထမ်းဆောင်ခွင့်ရလိမ့်မယ်လို့ ဘယ်တုန်းကမှ မမျှော်လင့်ခဲ့ပါဘူး။ ဧည့်ခံတာဝန်ထမ်းဆောင်ခဲ့တဲ့ အဲဒီနေ့ရက်တွေဟာ ကျွန်မရဲ့နှလုံးသားထဲမှာ တန်ဖိုးရှိတဲ့ အမှတ်တရတစ်ခု ဖြစ်လာခဲ့တယ်။ ဘုရားနှုတ်ကပတ်တော်တွေရဲ့ လမ်းပြမှုကြောင့်သာ ကျွန်မရဲ့ မှားယွင်းပြီး အဓိပ္ပာယ်မဲ့တဲ့ လိုက်စားမှုနောက်ကွယ်က အမြင်တွေကို ပိုင်းခြားသိမြင်နိုင်ခဲ့ပြီး တာဝန်တွေမှာ အမြင့်အနိမ့်၊ မြင့်မြတ်ခြင်း၊ ယုတ်ညံ့ခြင်းမရှိဘူးဆိုတာကို နားလည်ခဲ့ရတာပါ။ ဘယ်လိုတာဝန်ပဲကြုံရပါစေ လက်ခံပြီး နာခံသင့်တယ်။ သမ္မာတရားကို လိုက်စားပြီး ကိုယ့်ရဲ့ စိတ်ရောကိုယ်ပါ မြှုပ်နှံမှုကို ပေးဆက်နိုင်ခြင်း၊ ဒါဟာ ဘုရားသခင်တန်ဖိုးထားတဲ့အရာပါပဲ။


၄၇။ မိမိ၏တစ်ကိုယ်ကောင်းဆန်မှုအပေါ် ဆင်ခြင်သုံးသပ်ခြင်းနှင့် နားလည်ခြင်း

ယန်ကျန်း၊ တရုတ်နိုင်ငံ

၂၀၂၄ ခုနှစ်၊ ဧပြီလမှာ ကျွန်မကို ခရိုင်ခေါင်းဆောင်အဖြစ် ရွေးချယ်ခဲ့တယ်။ အဲဒီတုန်းက ဖိအားအရမ်းများတယ်လို့ ကျွန်မ ခံစားခဲ့ရတယ်။ ဒီတာဝန်က တာဝန်ကြီးတယ်၊ ရင်ဆိုင်ရမယ့် အခက်အခဲတွေကလည်း အများကြီးပဲ၊ ပြီးတော့ စိတ်ပူရတာတွေ၊ အဖိုးအခ ပေးဆပ်ရတာတွေလည်း အများကြီးရှိမယ်လို့ ကျွန်မခံစားခဲ့ရတယ်။ ဒါပေမဲ့ ဒီတာဝန်က ကျွန်မကို ဘုရားသခင် ကျေးဇူးပြုတာဖြစ်ပြီး ကျွန်မရဲ့တစ်ကိုယ်ရည် ဇာတိပကတိအကျိုးစီးပွားကိုပဲ မစဉ်းစားသင့်မှန်း သဘောပေါက်ခဲ့လို့ ဝမ်းမြောက်ဝမ်းသာ လက်ခံခဲ့တယ်။ ကျွန်မက ဒီတာဝန်မှာ အသစ်ဖြစ်တဲ့အတွက် ကျွန်မကို ခွဲဝေပေးတဲ့အလုပ်က အတော်လေး ပေါ့ပေါ့ပါးပါးရှိပြီး စာနဲ့ပတ်သက်တဲ့အလုပ်နဲ့ အသင်းတော်အသက်တာကိုပဲ တာဝန်ယူခဲ့ရတယ်။ အားလပ်ချိန်တွေမှာဆိုရင် ကျွန်မ ဗီဒီယိုတွေကြည့်ပြီး ဓမ္မတေးတွေ နားထောင်လို့လည်း ရသေးတယ်။ ဒီလို တာဝန်ထမ်းဆောင်ရတာ တော်တော်ကောင်းတယ်လို့ ကျွန်မခံစားခဲ့ရတယ်။ မကြာခင်မှာပဲ ကျွန်မနဲ့အတူ ပူးပေါင်းဆောင်ရွက်တဲ့ ညီအစ်မတစ်ယောက်က တကယ်အလုပ်မလုပ်လို့ ဖြုတ်ချခံခဲ့ရတယ်၊ ဒါနဲ့ သူတာဝန်ယူခဲ့တဲ့ အသင်းတော်ရဲ့ ရှင်းလင်းခြင်းအလုပ်ကို ကျွန်မ လွှဲပြောင်းယူခဲ့ရတယ်။ အလုပ်လွှဲပြောင်းယူတဲ့အချိန်ကျမှ ရှင်းလင်းခြင်းအလုပ်မှာ ပြဿနာတွေ အများကြီးရှိမှန်း၊ ရှင်းလင်းရေး အချက်အလက်တွေကို စုစည်းဖို့ လူမလုံလောက်မှန်း၊ ပြီးတော့ စိစစ်ဖို့လိုတဲ့ ရှင်းလင်းရေး အချက်အလက်တွေ အများကြီး ပုံနေမှန်း ကျွန်မ သဘောပေါက်သွားတယ်။ ကျွန်မရဲ့အလုပ်ဝန်က သိသိသာသာ တိုးလာတယ်လို့ ခံစားရပြီး နေ့စဉ်အချိန်ဇယားကလည်း ပြည့်ကျပ်သွားတယ်။

တစ်နေ့၊ ကျွန်မ အလုပ်လုပ်နေတုန်းမှာ ကျွန်မရဲ့တွဲဖက် ညီအစ်မ ချိုယန့်က၊ “ဧဝံဂေလိအလုပ်က အခက်အခဲတွေ ကြုံနေရတယ်၊ အလုပ်ရဲ့ရလဒ်တွေကလည်း သိသိသာသာကို ကျဆင်းသွားပြီ။ ဖြေရှင်းချက်တစ်ခုကို ကျွန်မတို့အားလုံး အတူတကွ ဆွေးနွေးဖို့ လိုအပ်တယ်” လို့ ပြောလာတယ်။ သူတို့ရဲ့စကားကို နားထောင်ရင်းနဲ့ အရင်တုန်းက ကျွန်မ အသင်းတော်ခေါင်းဆောင်လုပ်တုန်းက တွေ့ခဲ့ဖူးတဲ့ ဆင်တူပြဿနာတွေကို သတိရသွားတယ်။ ညီအစ်ကိုမောင်နှမတွေ ဧဝံဂေလိတရားဟောပြောရာမှာ အခက်အခဲတွေကြုံရတဲ့အခါ ခေါင်းဆောင်တွေနဲ့ အမှုဆောင်တွေက ဘုရားသခင်ရဲ့ ရည်ရွယ်ချက်တွေအပေါ် မိတ်သဟာယမပြုကြဘူး၊ ဧဝံဂေလိတရားဟောပြောခြင်းနဲ့ဆိုင်တဲ့ သမ္မာတရားတွေကိုလည်း မိတ်သဟာယမပြုဘဲ အလုပ်တိုးတက်မှုအတွက်ပဲ တွန်းအားပေးခဲ့ကြတယ်။ ဒါဟာ ဧဝံဂေလိအလုပ်ရဲ့ ရလဒ်မကောင်းရတဲ့ အဓိကအကြောင်းရင်းပဲ။ ကျွန်မက ဒီပြဿနာနဲ့ပတ်သက်ပြီး ထုတ်ပြောချင်ခဲ့တယ်၊ ဒါပေမဲ့ ပြီးတော့မှ တွေးမိတယ်၊ “ငါတာဝန်ယူထားတဲ့ ရှင်းလင်းခြင်းအလုပ်မှာလည်း ပြဿနာတွေမှ အများကြီးပဲ။ ငါ့မှာ နေ့တိုင်း အလုပ်နဲ့အားတာမဟုတ်ဘူး။ ဒီတော့ ဧဝံဂေလိအလုပ်မှာ ငါပါဝင်လိုက်ရင် ဒါက ငါ့အတွက် အပိုအားစိုက်ထုတ်တာ ဖြစ်မနေဘူးလား။ ဒီအပိုအင်အားတွေ ငါက ဘယ်ကရှာမှာလဲ” လို့ပေါ့။ ဒါနဲ့ ကျွန်မ တာဝန်ယူထားတဲ့ အလုပ်ကိုပဲ အာရုံစိုက်သင့်တယ်လို့ ခံစားမိတယ်။ ဒီလိုတွေးပြီးတော့ ကျွန်မ ဘာမှမပြောဘဲ ကိုယ့်အလုပ်ကိုပဲ ဆက်လုပ်နေလိုက်တယ်။ ချိုယန့်နဲ့ လီယွဲ့က အချိန်အကြာကြီး ဆွေးနွေးခဲ့ကြပေမဲ့ ဖြေရှင်းချက်တစ်ခုကို ရှာမတွေ့နိုင်ခဲ့ဘူး၊ ဒါနဲ့ ချိုယန့်က ကျွန်မကို အကြံကောင်းတွေများ ရှိလားလို့ မေးလာတယ်။ ကျွန်မ ကိုယ့်ဘာသာ တွေးမိတယ်၊ “ငါ့အလုပ်တွေတောင် မပြီးသေးဘူး။ အခု ဧဝံဂေလိအလုပ်ကို ဝင်ဆွေးနွေးလိုက်ရင် ငါ့လက်ထဲကအလုပ်ကို နှောင့်နှေးစေမှာ မဟုတ်ဘူးလား” လို့ပေါ့။ ဒါနဲ့ ကျွန်မက ငြင်းပြီး “အစ်မတို့နှစ်ယောက်ပဲ ဆွေးနွေးလိုက်ပါ။ ကျွန်မလက်ထဲမှာ အရေးကြီးတဲ့ အလုပ်တွေ အများကြီးရှိနေလို့ပါ” လို့ ပြောလိုက်တယ်။ လီယွဲ့က ကျွန်မရဲ့သဘောထားကိုမြင်တော့ ကျွန်မကို လေသံမာမာနဲ့ပြောတယ်၊ “ပြဿနာတွေကို ဖော်ထုတ်နိုင်စွမ်းက လူတိုင်းမှာ အကန့်အသတ်ရှိတယ်။ အလုပ်ထဲက အခက်အခဲတွေကို ဖြေရှင်းဖို့ဆိုတာ အားလုံးပါဝင်ဆွေးနွေးမှ ဖြစ်မှာ။ ဒါ အစ်မ တာဝန်မဲ့တာပဲ” တဲ့။ ညီအစ်မရဲ့ ဝေဖန်စကားကိုကြားတော့ ကျွန်မ အပြစ်ရှိတယ်လို့ ခံစားရပြီး၊ ကိုယ်လုပ်ရပ်က တကယ်ကို တစ်ကိုယ်ကောင်းဆန်လွန်းတယ်လို့ တွေးမိတယ်။ အဲဒီနောက်မှာမှ ကျွန်မ လုပ်နေတာကိုရပ်ပြီး သူတို့ရဲ့ဆွေးနွေးမှုမှာ ပါဝင်လိုက်တယ်။ ကျွန်မ သတိပြုမိခဲ့တဲ့ ပြဿနာတွေကိုလည်း ပြောပြလိုက်တော့ မကြာခင်မှာပဲ ကျွန်မတို့ ဖြေရှင်းချက်တစ်ခုကို ရှာတွေ့ခဲ့ကြတယ်။

သုံးလေးရက်ကြာတော့ လီယွဲ့နဲ့ ချိုယန့်က ရေလောင်းသူတွေကို ပျိုးထောင်တဲ့ကိစ္စကို ဆွေးနွေးနေကြတယ်။ တချို့အသင်းတော်ခေါင်းဆောင်တွေက လူတွေကို ပျိုးထောင်ဖို့ အာရုံမစိုက်ကြလို့၊ အသင်းတော်မှာ ရေလောင်းသူတွေ မလုံလောက်တော့ဘူး၊ အဲဒါကြောင့် လူသစ်တွေက အချိန်မီ ရေလောင်းပေးတာကို မခံရဘဲ လူသစ်တွေကို ရေလောင်းပေးတဲ့အလုပ်ကို ဆိုးဆိုးရွားရွား နှောင့်နှေးစေတယ်လို့ ပြောကြတယ်။ ဒီကိစ္စနဲ့ပတ်သက်ပြီး အသင်းတော်ခေါင်းဆောင်တွေကို စာရေးပြီး မိတ်သဟာယပြုဖို့ လိုတယ်လို့ သူတို့က ပြောတယ်။ ဒီပြဿနာကို ဖြေရှင်းဖို့ ဆွေးနွေးရာမှာ သူတို့က ကျွန်မကို ပါဝင်ခိုင်းခဲ့တယ်၊ ဒါပေမဲ့ ကျွန်မ တွေးလိုက်တယ်၊ “ဒါက တစ်ခါတည်းနဲ့ ပြီးသွားနိုင်တဲ့ ကိစ္စမဟုတ်ဘူး။ ဒီပြဿနာတွေက အချိန်လည်းပေးရမယ်၊ စိတ်လည်း ပင်ပန်းရမှာပဲ၊ ပြီးတော့ ဒီလိုဆွေးနွေးနေရင် ငါလုပ်နေတဲ့အလုပ်ကို နှောင့်နှေးစေမှာပဲ။ နောက်ပိုင်း ငါ့အလုပ်တွေ ပုံသွားရင် ဒါတွေကို ရှင်းဖို့ အချိန်ပိုပေးရဦးမှာ။ နောက်ပြီး ရေလောင်းခြင်းအလုပ်က ငါ့တာဝန်တောင် မဟုတ်ဘူး၊ ဒီတော့ ပြဿနာဖြေရှင်းပြီးသွားရင်လည်း ငါ ချီးကျုးခံရမှာမှ မဟုတ်တာ။ အချိန်ရော၊ အင်အားရော စိုက်ထုတ်ရမယ်၊ ကိုယ့်အလုပ်ကိုလည်း နှောင့်နှေးစေမယ်၊ ဘာများ အကျိုးရှိလဲ” လို့ပေါ့။ အဲဒီနောက် ကျွန်မက ဝတ်ကျေတမ်းကျေပဲ ပြန်ပြောလိုက်တယ်၊ “ဒီကိစ္စတွေကို ကျွန်မ သိပ်နားမလည်တော့ အကြံကောင်း မပေးတတ်ဘူး။ အစ်မတို့ပဲ ဆွေးနွေးပြီး စာကို အရင်ရေးလိုက်ပါ၊ အဲဒါ ရေးပြီးသွားရင်တော့ အတူတူ ပြန်သုံးသပ်လို့ ရတာပေါ့” လို့ပေါ့။ ကျွန်မ ဒီလိုပြောတာကိုကြားတော့ ညီအစ်မတွေက ဘာမှပြန်မပြောကြဘူး၊ ဒါနဲ့ သူတို့နှစ်ယောက်တည်း ဒီကိစ္စကို ဆွေးနွေးရတော့တာပေါ့။ နောက်တော့ ချိုယန့်က စာရေးပြီးသွားတော့ ကျွန်မတို့ကို အကြံပြုချက်တွေ တောင်းတယ်။ ကျွန်မက အပေါ်ယံပဲ ကြည့်လိုက်ပြီး နေရာတချို့မှာ ဖြည့်စွက်ဖို့နဲ့ ပြင်ဆင်ဖို့လိုတယ်လို့ တွေးမိတယ်၊ ဒါပေမဲ့ ပြင်ဆင်ဖို့ အားမစိုက်ထုတ်ချင်ခဲ့ဘူး၊ ဒါနဲ့ သူ့ကို ပြဿနာတချို့အကြောင်းပဲ အကြမ်းဖျင်း ပြောပြလိုက်တယ်။ ကျွန်မရဲ့ မှတ်ချက်တွေကို ကြားပြီးနောက်မှာ ချိုယန့်က ဘယ်လိုဖြည့်စွက်ရမှန်း မသိသေးဘဲ အားတောင့်အားနာနဲ့ ပြောတယ်၊ “မိတ်သဟာယဖွဲ့တဲ့စာတွေ ရေးတာကို ကျွန်မ သိပ်မကျွမ်းကျင်ဘူး၊ ပြီးတော့ ပြန်ပြင်ရတာလည်း ခက်တယ်၊ ဒါကြောင့် အစ်မပဲ ပြင်ဆင်ဖြည့်စွက်ပေးလို့ရနိုင်မလား။ အဲဒါဆိုရင် အလုပ် နှောင့်နှေးမှာ မဟုတ်ဘူး” တဲ့။ ဒါပေမဲ့ ကျွန်မက အဲဒါကို ဒုက္ခများတယ်လို့ တွေးပြီး သူ့ကိုပဲ အတင်း ဆက်ပြီးပြန်ပြင်ခိုင်းခဲ့တယ်။ ကျွန်မ ဆင်ခြေတွေ အမျိုးမျိုးပေးနေတာကို မြင်တော့ နောက်ဆုံးမှာ သူက ကျွန်မကို ဝေဖန်ပါရော၊ “မနေ့က ဒီပြဿနာကို ဆွေးနွေးတုန်းကလည်း အစ်မ မပါဝင်ခဲ့ဘူး၊ အခု စာရေးပြီးတော့ ပြန်ပြင်ပေးဖို့ကိုလည်း မကူညီပြန်ဘူး။ အသင်းတော်အလုပ်ဆိုတာ အားလုံးစုပေါင်းလုပ်ဆောင်ရတဲ့ အလုပ်ဖြစ်ပြီး လူတိုင်းမှာ တာဝန်ရှိတယ်၊ ဒါပေမဲ့ အစ်မက ကိုယ့်အလုပ်ဝန်ကိုပဲ ဂရုစိုက်တယ်။ အစ်မကတော့ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလွန်းတယ်” တဲ့။ သူ ဒီလိုပြောတာကို ကြားလိုက်ရတော့ ကျွန်မ အရမ်းကို မတရားဘူးလို့ ခံစားလိုက်ရပြီး ညီအစ်မတွေအပေါ်မှာ အပျက်သဘောဆောင်တဲ့ အမြင်တစ်ခု စပြီးပေါ်လာတယ်၊ သူတို့က ကျွန်မအခက်အခဲတွေကို နည်းနည်းလေးမှ နားမလည်ဘူးလို့ တွေးမိတယ်။ ကျွန်မ တွေးလိုက်တယ်၊ “ငါ ဒီတာဝန်ကို ထမ်းဆောင်တာ အချိန်သိပ်မကြာသေးဘူး၊ နေ့တိုင်းလုပ်ရမယ့် အလုပ်ကလည်း အများကြီးပဲ။ အခုကျတော့ အစ်မတို့ တာဝန်ယူထားတဲ့အလုပ်အတွက် အချိန်ပိုပေးစေချင်နေကြတယ်။ အစ်မတို့အလုပ်က ရလဒ်ထွက်တဲ့အခါ ချီးကျုးခံရမှာက အစ်မတို့ပဲ။ ငါက နောက်ကွယ်ကလူပဲ ဖြစ်နေမှာ၊ ပြီးတော့ ငါ့အတွက် ဘာမှရမှာ မဟုတ်ဘူး။ ကိုယ့်အလုပ်တွေလဲ ပုံလာမှာဖြစ်ပြီး အဲဒါတွေကို ရှင်းဖို့ အချိန်ပို၊ အင်အားပို သုံးရဦးမယ်။ ငါ့အတွက် လုံးဝကို မတန်ဘူး” လို့ပေါ့။ ဒါပေမဲ့ ညီအစ်မရဲ့ အကူအညီမဲ့နေတဲ့ပုံကို မြင်တော့ ကျွန်မ အင်တင်တင်နဲ့ သဘောတူပြီး စာကို ပြင်ပေးလိုက်တယ်။ ဒါပေမဲ့ စိတ်ထဲမှာ အရမ်းကို ဖိနှိပ်ခံထားရသလို ခံစားရပြီး ဒီတာဝန်က အရမ်းခက်တယ်လို့ ထင်ခဲ့တယ်။ ကိုယ့်တာဝန်တွေကို လိုက်လုပ်ရတဲ့အပြင် ညီအစ်မတွေရဲ့အလုပ်ကိုပါ ကြည့်ပေးရတော့ ဒီတာဝန်ကို ကျွန်မ လုံးဝ မထမ်းဆောင်ချင်တော့ဘူး။ အဲဒီအချိန်တွေတုန်းက ကျွန်မဟာ တွေတွေဝေဝေနဲ့ ထုံထိုင်းနေတဲ့ အခြေအနေနဲ့ တာဝန်ထမ်းဆောင်နေခဲ့တယ်၊ သန့်ရှင်းသော ဝိညာဉ်တော်ရဲ့ လမ်းပြမှုကို မခံစားရဘဲ နေ့တိုင်း ကိုယ့်တာဝန်ကို စက်ရုပ်တစ်ရုပ်လိုပဲ ထမ်းဆောင်နေခဲ့တယ်။ ကျွန်မရဲ့နာကျင်မှုတွေကြားထဲကနေ ဘုရားသခင်ဆီကို ဆုတောင်းပြီး ရှာဖွေခဲ့တယ်၊ “ဘုရားသခင်၊ သမီးရဲ့တာဝန်မှာရှိတဲ့ ပြဿနာတွေကြောင့် ဖိအားအရမ်းများနေတယ်လို့ ခံစားရတယ်၊ ဒါပေမဲ့ အလုံးစုံအလုပ်မှာလည်း သမီး ပါဝင်ရဦးမယ်၊ ပြီးတော့ သမီးရဲ့ နှလုံးသားက အတိုက်အခံလုပ်နေမိတယ်။ သမီးရဲ့အခြေအနေက မှားနေမှန်း သမီးသိပါတယ်၊ ဒါပေမဲ့ သမီး လုံးဝ ကျိုးနွံနာခံလို့မရဘူး။ ဘုရားသခင်၊ သမ္မာတရားကိုရှာဖွေပြီး ကိုယ်တော်ရဲ့ ရည်ရွယ်ချက်ကို နားလည်နိုင်ဖို့ သမီးကို လမ်းပြတော်မူပါ” လို့ပေါ့။

ဝတ်ပြုခြင်းလုပ်နေတုန်းမှာ ကျွန်မရဲ့ နှလုံးသားထဲက အထုံးအဖွဲ့ကို ချက်ချင်း ဖြေလျော့ပေးလိုက်တဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဘုရားသခင်၏ အချုပ်အခြာအာဏာကို ယုံကြည်လျှင် နေ့စဉ် ဖြစ်ပျက်သောအရာများသည် ကောင်းသည်ဖြစ်စေ ဆိုးသည်ဖြစ်စေ၊ ကျပန်း ဖြစ်ပေါ်လာခြင်း မဟုတ်ကြောင်းကို သင် ယုံကြည်ရပေမည်။ ယင်းသည် တစ်စုံတစ်ဦးက သင့်ကို တမင်သက်သက် ခက်ခဲအောင် လုပ်နေခြင်း သို့မဟုတ် ပစ်မှတ်ထားနေခြင်း မဟုတ်ပေ။ ဤအရာအားလုံးကို ဘုရားသခင်က စီစဉ်ပြီး စီစဉ်ညွှန်ကြားခြင်း ဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိရန် အနီးအနားတွင်ရှိသော လူများ၊ ဖြစ်ရပ်များနှင့် အမှုအရာများမှ သင်ခန်းစာယူရမည်) ဘုရားနှုတ်ကပတ်တော်တွေကနေတစ်ဆင့် ကျွန်မရဲ့ နေ့စဉ်အသက်တာမှာ ပေါ်လာတဲ့ လူ၊ ဖြစ်ရပ်တွေနဲ့ အမှုအရာတွေက ဘုရားသခင်ရဲ့ အချုပ်အခြာအာဏာနဲ့ စီစဉ်ခန့်ခွဲမှုတွေရဲ့ အစိတ်အပိုင်းတစ်ခု ဖြစ်တယ်ဆိုတာကို ကျွန်မ နားလည်ခဲ့တယ်၊ ပြီးတော့ သင်ခန်းစာတွေ သင်ယူဖို့နဲ့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို သိဖို့အတွက် ဘုရားသခင်ရှေ့မှာ ကိုယ့်ကိုယ်ကိုယ် ငြိမ်သက်စေခဲ့ရတယ်။ ဒါပေမဲ့ အခုတော့ ညီအစ်မတွေက ကျွန်မကို အလုံးစုံအလုပ်မှာ ပါဝင်ဖို့ တောင်းဆိုတဲ့အခါ၊ သူတို့က ကျွန်မရဲ့အခက်အခဲတွေကို နားမလည်ဘူးလို့ ကျွန်မခံစားခဲ့ရတယ်။ ကျွန်မက လူတွေနဲ့ အမှုအရာတွေအပေါ်မှာပဲ စွဲလမ်းနေတဲ့ အခြေအနေတစ်ခုမှာ အသက်ရှင်နေခဲ့ပြီး လုံးဝ ကျိုးနွံနာခံမှု မရှိခဲ့ဘူး။ ကျွန်မက ကိုယ့်ကိုယ်ကိုယ် ဘေးဖယ်ထားပြီး ဘုရားသခင်ရှေ့မှာ သမ္မာတရားကို ရှာဖွေခဲ့ရတယ်၊ ကိုယ့်ကိုယ်ကိုယ် ဆင်ခြင်သုံးသပ်ခဲ့ရတယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မဖတ်ပြီး ကိုယ့်ပြဿနာအပေါ် နားလည်မှုတချို့ ရရှိခဲ့တယ်။ ဘုရားသခင်က ပြောသည် “၎င်းတို့မည်သည့်အလုပ်ကို တာဝန်ယူဆောင်ရွက်ပါစေ၊ အန္တိခရစ်များသည် ဘုရားအိမ်တော်၏ အကျိုးစီးပွားကို မည်သည့်အခါမျှ ထည့်တွက်စဉ်းစားခြင်း မရှိပေ။ ၎င်းတို့၏ကိုယ်ပိုင် အကျိုးစီးပွားများ ထိခိုက်ခြင်း ရှိမည် မရှိမည်ကိုသာ ၎င်းတို့ ဆင်ခြင်တွေးတောသည်၊ ၎င်းတို့ကို အကျိုးပြုသည့် ၎င်းတို့ရှေ့တွင်ရှိသော အလုပ်အနည်းငယ်ကိုသာ စဉ်းစားသည်။ ၎င်းတို့အတွက် အသင်းတော်၏ အဓိကအလုပ်သည် ၎င်းတို့အချိန်ပိုတွင် လုပ်သောအရာတစ်ခုဖြစ်သည်။ ၎င်းတို့သည် လုံးဝ အလေးအနက်မထားပေ။ ၎င်းတို့သည် လုပ်ဆောင်ရန် တိုက်တွန်းခြင်း ခံရသောအခါမှသာ လှုပ်ရှားသည်။ ၎င်းတို့ လုပ်လိုသည့်အရာကိုသာ လုပ်ဆောင်ကြသည်။ ၎င်းတို့၏ ကိုယ်ပိုင်အဆင့်အတန်းနှင့် အာဏာကို ထိန်းသိမ်းဖို့အတွက် ဖြစ်သည့်အလုပ်ကိုသာ လုပ်ကြသည်။ ၎င်းတို့၏ အမြင်တွင်၊ ဘုရားအိမ်တော်မှ စီစဉ်သည့် မည်သည့်အလုပ်မဆို၊ ဧဝံဂေလိဖြန့်ဝေသည့် အလုပ်နှင့် ဘုရားသခင်ရွေးချယ်သော လူတို့၏ အသက်ဝင်ရောက်မှုတို့သည် အရေးမကြီးပေ။ အခြားလူများသည် မိမိတို့၏အလုပ်၌ မည်သည့်အခက်အခဲများ ရှိပါစေ၊ ၎င်းတို့ မည်သည့်ပြဿနာများကို ဖော်ထုတ်ပြီးဖြစ်ကာ ယင်းတို့ကို တိုင်ကြားပြီးဖြစ်ပါစေ၊ ၎င်းတို့၏စကားများ မည်မျှ ရိုးသားစစ်မှန်ပါစေ အန္တိခရစ်တို့သည် အရေးမထားကြပေ၊ ၎င်းတို့ ပါဝင်ပတ်သက်ခြင်း မရှိပေ၊ ဤအရာက ၎င်းတို့နှင့် မည်သို့မျှ မသက်ဆိုင်သည့်အလားပင် ဖြစ်သည်။ အသင်းတော်အလုပ်တွင် ဖြစ်ပေါ်သော ပြဿနာများက မည်မျှကြီးမားပါစေ ၎င်းတို့သည် လုံးလုံး စိတ်မဝင်စားပေ။ ပြဿနာတစ်ခုက ၎င်းတို့၏ ရှေ့တည့်တည့်တွင် ရှိလျှင်ပင် ၎င်းတို့က ယင်းကို ဝတ်ကျေတမ်းကျေသာ ကိုင်တွယ်လေသည်။ အထက်က တိုက်ရိုက်ပြုပြင်ခြင်းကို ခံရပြီး ပြဿနာကို ဖြေရှင်းဖို့ အမိန့်ပေးခံရသည့်အခါမှသာလျှင် ၎င်းတို့က တကယ့်အလုပ်အနည်းငယ်ကို ဆောင့်ကြီးအောင့်ကြီးလုပ်မည် ဖြစ်ပြီး အထက်ကမြင်ဖို့အတွက် တစ်ခုခုကို ပေးလိမ့်မည်။ မကြာမီတွင် ၎င်းတို့က မိမိတို့၏ကိုယ်ပိုင် လုပ်ငန်းကို ဆက်လက် လုပ်ကိုင်ကြလိမ့်မည်။ အသင်းတော်၏အလုပ်နှင့် ပတ်သက်လာပါက၊ ပို၍ကျယ်ပြန့်သော အခြေအနေ၏ အရေးပါသော အရာများနှင့်ပတ်သက်လာပါက ၎င်းတို့သည် ဤအရာများကို စိတ်မဝင်စားဘဲ လျစ်လျူရှုကြသည်။ ၎င်းတို့ ရှာဖွေတွေ့ရှိသည့် ပြဿနာများကိုပင် လျစ်လျူရှုကြသည်။ ပြီးလျှင် ပြဿနာများအကြောင်းကို မေးသောအခါတွင် ဝတ်ကျေတမ်းကျေ အဖြေများကိုပေးကြသည်၊ သို့မဟုတ် တောင်စဉ်ရေမရ ပြောကြသည်။ အလွန်အမင်း တွန့်ဆုတ်စွာဖြင့်သာ ထိုပြဿနာများကို ကိုင်တွယ်ကြသည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန် ဖြစ်သည် မဟုတ်လော။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၄- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၁)) “တစ်ဦးတစ်ယောက်သည် ဘုရားသခင်ကို ယုံကြည်သော်လည်း သူ၏နှုတ်ကပတ်တော်များကို နားထောင်လိုက်လျှောက်ခြင်း မရှိပါက၊ သမ္မာတရားကို လက်မခံပါက၊ သို့မဟုတ် သူ၏အစီအစဉ်များနှင့် စီစဉ်ညွှန်ကြားမှုများကို ကျိုးနွံနာခံခြင်း မရှိပါက၊ ၎င်းတို့သည် ကောင်းမွန်သည့် အပြုအမူအချို့ကိုသာ ပြသသော်လည်း ဇာတိပကတိကို မပုန်ကန်နိုင်ပါက၊ ၎င်းတို့၏ သိက္ခာ၊ သို့မဟုတ် အကျိုးစီးပွားများနှင့်သက်ဆိုင်၍ မည်သည့်အရာကိုမျှ မစွန့်ပစ်နိုင်ပါက၊ အပြင်ပန်းအားဖြင့် ၎င်းတို့သည် ၎င်းတို့၏တာဝန်ကို ထမ်းဆောင်နေကြသော်လည်း ၎င်းတို့၏ စာတန်ဆန်သော စိတ်သဘောထားများအားဖြင့် အသက်ရှင်ကြဆဲဖြစ်ပြီး၊ ၎င်းတို့၏ ဆိုးယုတ်သော ဒဿနအမြင်များနှင့် ဖြစ်တည်ခြင်း နည်းလမ်းများကို အနည်းငယ်မျှ မစွန့်လွှတ်သေး သို့မဟုတ် မပြောင်းလဲကြသေးပါက ၎င်းတို့ ဘုရားသခင်ကို ယုံကြည်သည်မှာ အဘယ်သို့ဖြစ်နိုင်မည်နည်း။ ယင်းမှာ ဘာသာတရား၌ ယုံကြည်ခြင်းဖြစ်သည်။ ထိုသို့သော လူတို့သည် အမှုအရာများကို စွန့်လွှတ်ပြီး၊ မိမိတို့ကိုယ်ကို အပေါ်ယံအားဖြင့် အသုံးခံကြသော်လည်း၊ ၎င်းတို့လျှောက်လှမ်းသည့် လမ်းကြောင်းနှင့် ၎င်းတို့လုပ်ဆောင်သမျှတိုင်း၏ အကြောင်းရင်းနှင့် အစကနဦးတို့ကိုကြည့်လျှင် ၎င်းတို့သည် ထိုအရာများကို ဘုရားသခင်၏ နှုတ်ကပတ်တော်များ သို့မဟုတ် သမ္မာတရားအပေါ် အခြေမခံကြပေ။ ထိုအစား ၎င်းတို့သည် ၎င်းတို့၏ ကိုယ်ပိုင်အယူအဆများနှင့် စိတ်ကူးစိတ်သန်းများ၊ ၎င်းတို့၏ ဓမ္မဓိဋ္ဌာန်မကျသော ယူဆချက်များ၊ ၎င်းတို့၏ ရည်မှန်းချက်များနှင့် စိတ်ဆန္ဒများအတိုင်း ဆက်လက်ပြုမူလုပ်ဆောင်ကြသည်။ စာတန်၏ ဒဿနအမြင်များနှင့် စိတ်သဘောထားများက ၎င်းတို့၏ ဖြစ်တည်ခြင်းနှင့် လုပ်ရပ်များ၏ အခြေခံအကြောင်းရင်းအဖြစ် အသုံးကျနေဆဲဖြစ်သည်။ သမ္မာတရားကို ၎င်းတို့နားမလည်သည့် ကိစ္စရပ်များတွင် ယင်းကို ၎င်းတို့ မရှာဖွေကြချေ။ သမ္မာတရားကို ၎င်းတို့နားလည်သည့် ကိစ္စရပ်များတွင် ယင်းကို ၎င်းတို့ လက်တွေ့မလုပ်ဆောင်ကြ၊ ဘုရားသခင်ကို ကြီးမြတ်သူအဖြစ် ဂုဏ်မပြုကြချေ၊ သို့မဟုတ် သမ္မာတရားကို တန်ဖိုးမထားကြချေ။ ၎င်းတို့သည် ဘုရားသခင်ကို အမည်ခံအားဖြင့်နှင့် နှုတ်အားဖြင့် ယုံကြည်ပြီး ဝန်ခံသော်လည်း၊ တာဝန်တစ်ရပ်ကို ထမ်းဆောင်ပြီး ဘုရားသခင်နောက်သို့ လိုက်နိုင်ပုံပေါ်သော်လည်း ၎င်းတို့သည် ၎င်းတို့ပြောသမျှနှင့် လုပ်သမျှတွင် ၎င်းတို့၏ ဆိုးယုတ်သောစိတ်ထားဖြင့် အသက်ရှင်နေကြသည်။ ၎င်းတို့ပြောသမျှနှင့် လုပ်ဆောင်သမျှ အရာများက ဖောက်ပြန်ပျက်စီးသော စိတ်သဘောထား၏ ထုတ်ဖော်ပြခြင်းသာဖြစ်၏။ ၎င်းတို့သည် အရာခပ်သိမ်း၌ သမ္မာတရားကို ရှာဖွေခြင်းနှင့် ကျိုးနွံနာခံခြင်း၏ သရုပ်သကန်မဆိုနှင့်၊ ဘုရားသခင်၏ နှုတ်ကပတ်တော်များကို ၎င်းတို့ လက်တွေ့ကျင့်သုံးနေကြောင်း သို့မဟုတ် တွေ့ကြုံခံစားနေကြောင်းပင် သင်တွေ့ရမည်မဟုတ်ပေ။ ၎င်းတို့၏ လုပ်ဆောင်ချက်များ၌ ၎င်းတို့၏ ကိုယ်ပိုင်အကျိုးစီးပွားကို ဦးစွာ ထည့်တကွက်စဉ်းစားပြီး ၎င်းတို့၏ တစ်ကိုယ်ရေ ဆန္ဒများနှင့် ရည်ရွယ်ချက်များကို ဦးစွာ ဖြည့်ဆည်းကြသည်။ ဤလူတို့သည် ဘုရားသခင်၏နောက်သို့ လိုက်သောသူများလော။ (မဟုတ်ပါ။)...၎င်းတို့သည် ဘုရားသခင်ကို နှစ်ပေါင်းမည်မျှများစွာ ယုံကြည်ခဲ့ကြစေကာမူ ဘုရားသခင်နှင့် ပုံမှန်ဆက်ဆံရေးကို မထူထောင်ခဲ့ကြပေ။ ၎င်းတို့သည် မည်သည့်အရာကို လုပ်သည်ဖြစ်စေ၊ ၎င်းတို့တွင် မည်သို့ဖြစ်ပျက်ပါစေ ၎င်းတို့ ပထမဆုံးစဉ်းစားသည်မှာ ‘ကျွန်ုပ် ဘာလုပ်ချင်သနည်း။ ကျွန်ုပ်၏ အကျိုးစီးပွားက မည်သည့်အရာဖြစ်ပြီး မည်သည့်အရာ မဖြစ်သနည်း။ ကျွန်ုပ် ဤသို့ထိုသို့ ပြုလုပ်လျှင် ဘာဖြစ်နိုင်မည်နည်း’ ဟူ၍ဖြစ်ပြီး ဤသည်တို့မှာ ၎င်းတို့ဦးစွာ ထည့်တွက်သည့် အရာများဖြစ်သည်။ ၎င်းတို့သည် မည်သည့်ကျင့်သုံးမှုမျိုးက ဘုရားသခင်ကို ဘုန်းတော်ထင်ရှားစေပြီး သူ့အား သက်သေခံမည်၊ သို့မဟုတ် ဘုရားသခင်၏ ရည်ရွယ်ချက်များကို ပြည့်စုံစေမည်ကို ထည့်သွင်းစဉ်းစားခြင်း မပြုသည်သာမက ဘုရားသခင်၏ တောင်းဆိုချက်များက မည်သည့်အရာဖြစ်ပြီး သူ၏ နှုတ်ကပတ်တော်များက မည်သည့်အရာပြောသည်ကို ရှာဖွေရန် ဆုတောင်းခြင်းလည်း မပြုကြပေ။ ၎င်းတို့သည် ဘုရားသခင်၏ရည်ရွယ်ချက်များ သို့မဟုတ် တောင်းဆိုချက်များကိုသာမက ဘုရားသခင်ကို ကျေနပ်စေရန်အတွက် လူတို့ မည်ကဲ့သို့ လက်တွေ့လုပ်ဆောင်ရမည်ကို မည်သည့်အခါမျှ အရေးမစိုက်ပေ။ ၎င်းတို့သည် တစ်ခါတစ်ရံ ဘုရားသခင်ရှေ့တွင် ဆုတောင်းပြီး ကိုယ်တော်နှင့် မိတ်သဟာယဖွဲ့ကောင်းဖွဲ့နိုင်သော်လည်း ၎င်းတို့သည် သမ္မာတရားကို စိတ်ရင်းမှန်ဖြင့် ရှာဖွေခြင်းမဟုတ်ဘဲ မိမိတို့ကိုယ်ကို စကားပြောရုံမျှသာ ပြောခြင်းဖြစ်သည်။ ၎င်းတို့သည် ဘုရားသခင်ထံ ဆုတောင်းပြီး သူ၏ နှုတ်ကပတ်တော်များကို ဖတ်ရှုသောအခါ ၎င်းတို့သည် လက်တွေ့ဘဝတွင် တွေ့ကြုံရသည့် ကိစ္စရပ်များနှင့် မဆက်စပ်ပေ။ ထို့ကြောင့် ဘုရားသခင်စီစဉ်ပေးသည့် ပတ်ဝန်းကျင်တွင် ၎င်းတို့သည် သူ၏ အချုပ်အခြာအာဏာ၊ အစီအစဉ်များနှင့် ကြိုးကိုင်မှုတို့ကို မည်သို့ သဘောထားပြုမူကြသနည်း။ မိမိတို့၏ အလိုဆန္ဒများကို မဖြည့်ဆည်းပေးသော အရာများနှင့် ရင်ဆိုင်ရသောအခါ ယင်းတို့ကို ရှောင်ရှားကြပြီး ၎င်းတို့၏ စိတ်နှလုံးထဲတွင် တွန်းလှန်ကြသည်။ မိမိတို့၏အကျိုးစီးပွားကို ဆုံးရှုံးစေသော သို့မဟုတ် ၎င်းတို့၏ အကျိုးစီးပွား၏ ပြည့်ဝစေခြင်းကို တားဆီးပေးသော အရာများနှင့် ရင်ဆိုင်ရသောအခါ ၎င်းတို့သည် နည်းလမ်းပေါင်းစုံဖြင့် ထွက်ပေါက်ရှာကာ မိမိတို့၏ အကျိုးအမြတ်ကို အမြင့်ဆုံးရရှိအောင် ကြိုးပမ်းပြီး ဆုံးရှုံးမှုမှန်သမျှကို ရှောင်ရှားရန် ကြိုးစားကြသည်။ ၎င်းတို့သည် ဘုရားသခင်၏ရည်ရွယ်ချက်များကို ဖြည့်ဆည်းရန်မရှာဖွေဘဲ ၎င်းတို့၏ကိုယ်ပိုင် ဆန္ဒများကိုသာရှာသည်။ ဤသည်မှာ ဘုရားသခင်ကို ယုံကြည်ခြင်းလော။ ထိုသို့သောလူများသည် ဘုရားသခင်နှင့် ဆက်ဆံရေးရှိပါသလော။ မရှိကြချေ။ ၎င်းတို့သည် ယုတ်ညံ့သော၊ ညစ်ပေသော၊ ခေါင်းမာသော၊ အရုပ်ဆိုးသောပုံစံဖြင့် နေထိုင်ကြသည်။ ၎င်းတို့သည် ဘုရားသခင်နှင့် ဆက်ဆံရေးမရှိရုံသာမက ဘုရားသခင်၏ အချုပ်အခြာအာဏာနှင့် အစီအစဉ်များကိုလည်း နေရာတိုင်းအချိန်တိုင်းတွင် ဆန့်ကျင်ဘက်ပြုကြသည်။ ၎င်းတို့က ‘ဘုရားသခင်သည် ကျွန်ုပ်ဘဝ၌ အရာအားလုံးကို အချုပ်အခြာအာဏာကိုင်စွဲပြီး စိုးစံပါစေသော။ ဘုရားသခင်သည် ရာဇပလ္လင်ကို သိမ်းယူ၍ ကျွန်ုပ်စိတ်နှလုံးထဲ၌ အုပ်စိုးခြင်းငှာ ကျွန်ုပ်အလိုရှိ၏၊ ဘုရားသခင်၏ အစီအစဉ်များနှင့် ကြိုးကိုင်မှုများကို ကျိုးနွံနာခံလိုစိတ်ရှိ၏။’ ဟု မကြာခဏ ဆိုကြ၏။ သို့သော်လည်း ၎င်းတို့ကြုံတွေ့ရသော အရာများက မိမိတို့၏ အကျိုးစီးပွားကို ထိခိုက်နစ်နာစေသောအခါ ကျိုးနွံနာခံခြင်း မရှိနိုင်ပေ။ ဘုရားသခင် စီစဉ်ပေးသည့် ပတ်ဝန်းကျင်ထဲတွင် သမ္မာတရားကို ရှာဖွေမည့်အစား ထိုပတ်ဝန်းကျင်မှ လှည့်ထွက်ရန်နှင့် လွတ်မြောက်ရန် ကြိုးပမ်းကြသည်။ ၎င်းတို့သည် ဘုရားသခင်၏ အစီအစဉ်များနှင့် ကြိုးကိုင်မှုများကို ကျိုးနွံနာခံခြင်း မပြုလိုကြသော်လည်း ၎င်းတို့၏ အကျိုးစီးပွားများကို မထိခိုက်စေသရွေ့ မိမိတို့၏ အလိုဆန္ဒအတိုင်းသာ လုပ်ဆောင်လိုကြသည်။ ၎င်းတို့၏ကိုယ်ပိုင် အကျိုးစီးပွား၊ ၎င်းတို့၏ကိုယ်ပိုင် အခြေအနေများနှင့် ၎င်းတို့၏ကိုယ်ပိုင် စိတ်နေစိတ်ထားများနှင့် ခံစားချက်များကိုသာ အရေးစိုက်ကာ ဘုရားသခင်၏ရည်ရွယ်ချက်များကို လုံးဝ လျစ်လျူရှုကြသည်။ ဤသည်မှာ ဘုရားသခင်ကို ယုံကြည်နေခြင်းလော။ (မဟုတ်ပါ။)” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အကြင်သူသည် ဘာသာတရားကို ယုံကြည်ခြင်း၊ သို့မဟုတ် ဘာသာရေး ထုံးတမ်းဓလေ့များကို ပါဝင်လုပ်ဆောင်ခြင်းအားဖြင့် ကယ်တင်ခြင်းမခံရနိုင်ပေ)

ဘုရားနှုတ်ကပတ်တော်တွေက အရမ်းရှင်းလင်းပါတယ်။ ဘုရားသခင်ကို တကယ်ယုံကြည်တဲ့သူတစ်ယောက်က သူတို့ရဲ့ အယူအဆတွေနဲ့ မကိုက်ညီတဲ့အရာတွေနဲ့ ကြုံရတဲ့အခါ သမ္မာတရားကို ရှာဖွေပြီး ဘုရားသခင်ကို ကျိုးနွံနာခံနိုင်တယ်။ သူ့အယူအဆတွေနဲ့ မကိုက်ညီတဲ့အရာတွေနဲ့ ရင်ဆိုင်ရတဲ့အခါမှာ လူတစ်ယောက်က သမ္မာတရားကို လုံးဝမရှာဖွေဘဲ ကိုယ့်အကျိုးစီးပွားကိုပဲ စဉ်းစားပြီး ကိုယ့်အတွက် ထွက်ပေါက်ရှာနေမယ်ဆိုရင် သူဟာ ဘုရားသခင်ကို အမှန်တကယ်ယုံကြည်သူတစ်ယောက် မဟုတ်ဘူး၊ ပြီးတော့ ဘုရားသခင်က သူ့ကို အသိအမှတ်မပြုဘူး။ အန္တိခရစ်တွေဟာ ဒီလိုလူစားမျိုး အတိအကျပဲ။ သူတို့ဟာ တာဝန်ထမ်းဆောင်တဲ့အခါ ဘုရားအိမ်တော်ရဲ့ အကျိုးစီးပွားကို ဘယ်တော့မှ မစဉ်းစားဘဲ ကျော်ကြားမှု၊ အကျိုးအမြတ် ဒါမှမဟုတ် အဆင့်အတန်းနဲ့ပတ်သက်ပြီး သူတို့ကို အကျိုးပြုမယ့်အရာကိုပဲ လုပ်ကြတယ်။ သူတို့ကို အကျိုးမပြုတဲ့ကိစ္စဆိုရင် ပြဿနာတစ်ခုကို သတိပြုမိရင်တောင်၊ ဒါမှမဟုတ် တခြားသူတွေက အကူအညီတောင်းလာရင်တောင် အန္တိခရစ်တွေက မသိကျိုးကျွန်ပြုပြီး နားပိတ်ထားကြတယ်။ သူတို့ဟာ လုံးဝကို အကြင်နာတရားခေါင်းပါးတယ်၊ ရက်စက်တယ်၊ တစ်ကိုယ်ကောင်းဆန်တယ်၊ စက်ဆုပ်ဖွယ်ကောင်းတယ်၊ ပြီးတော့ လူ့သဘာဝကင်းမဲ့တယ်။ ဘုရားနှုတ်ကပတ်တော်တွေရဲ့ ဖော်ထုတ်မှုကို ရင်ဆိုင်ရတော့ ကျွန်မ ရှက်ရွံ့ပြီး မျက်နှာပူမိတယ်။ ကျွန်မရဲ့ မကျေနပ်မှုတွေ၊ အတိုက်အခံလုပ်တာတွေနဲ့ မနာခံမှုတွေအားလုံးဟာ လုံးဝကို အကျိုးအကြောင်းမသင့်လျော်ခဲ့ဘူး။ ကျွန်မ ဘုရားသခင်ကို နှစ်တွေအများကြီး ယုံကြည်ခဲ့တာကို တွေးမိတယ်။ ကျွန်မက ကိုယ့်မိသားစုနဲ့ အသက်မွေးဝမ်းကျောင်းကို စွန့်လွှတ်ခဲ့ပြီး ဘုရားသခင်ကို တကယ်ယုံကြည်ပုံရပေမဲ့၊ ကျွန်မရဲ့ တာဝန်တွေမှာ ကျွန်မရဲ့ အတွေးအခေါ်တွေနဲ့ စဉ်းစားမှုအားလုံးက ကိုယ့်အကျိုးအတွက်ပဲ ဖြစ်ခဲ့ပြီး၊ အသင်းတော်အလုပ်ကို လုံးဝမကာကွယ်ခဲ့ဘူး။ ကျွန်မက ဘယ်လိုလုပ် ဘုရားအိမ်တော်ရဲ့ အဖွဲ့ဝင်တစ်ယောက် ဖြစ်ခဲ့လို့လဲ။ ကျွန်မရဲ့ ညီအစ်မတွေက ဧဝံဂေလိအလုပ်မှာရှိတဲ့ ပြဿနာတွေကို ဆွေးနွေးပြီး ဖြေရှင်းချက်တွေကို အတူတကွ ဆွေးနွေးချင်တဲ့အခါ၊ ကျွန်မက အသေးစိတ်ပြဿနာ တချို့ကို နားလည်နေပေမဲ့ ထုတ်ပြောလိုက်ရင် ဆွေးနွေးမှုမှာ ပါဝင်ရပြီး ကိုယ့်အလုပ်ကို နှောင့်နှေးစေမှာစိုးလို့ အလုပ်များတယ်ဆိုတဲ့ဆင်ခြေကို သုံးပြီးပါဝင်ဖို့ငြင်းခဲ့တယ်။ အသင်းတော်မှာ ရေလောင်းသူတွေ နည်းပါးနေပြီး လူတွေကို ပျိုးထောင်ခြင်းရဲ့ အရေးပါမှုအကြောင်း မိတ်သဟာယဖွဲ့တဲ့ အရေးကြီးတဲ့စာတစ်စောင်ကို ခေါင်းဆောင်တွေဆီ ပို့ဖို့ လိုအပ်တဲ့အခါ၊ ကျွန်မအလုပ်ဝန်ပိုမှာကို စိုးရိမ်ခဲ့တယ်၊ ပြီးတော့ ကောင်းကောင်းလုပ်ခဲ့ရင်တောင် ချီးကျုးခံရမှာ မဟုတ်ဘူးလို့တွေးပြီး ဝတ်ကျေတမ်းကျေပဲ တုံ့ပြန်ခဲ့ပြီး မပါဝင်ချင်ခဲ့ဘူး။ ညီအစ်မက စာရေးပြီး ကျွန်မကို စစ်ခိုင်းတဲ့အခါမှာလည်း ပြဿနာတွေ သတိထားမိပေမဲ့ အချိန်ကုန်ခံပြီး မပြင်ပေးချင်ခဲ့ဘူး။ ဒီအလုပ်တွေမှာ ပြဿနာတွေကို ကျွန်မ မမြင်နိုင်လို့၊ ဒါမှမဟုတ် ဘယ်လိုဖြေရှင်းရမှန်းမသိလို့ မဟုတ်ဘူး၊ ကျွန်မက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းနေခဲ့တာပါ၊ ပြီးတော့ ကိုယ့်အကျိုးစီးပွားကိုပဲ အလေးထားခဲ့တယ်၊ ကိုယ့်နာမည်ဂုဏ်သတင်း ဒါမှမဟုတ် အဆင့်အတန်းကို အကျိုးမပြုတဲ့ကိစ္စဆိုရင် မလုပ်ချင်ခဲ့ဘူး။ ဘယ်လိုများ ကျွန်မစိတ်နှလုံးထဲမှာ ဘုရားအတွက် နေရာရှိခဲ့လို့လဲ။ ဒီလိုအပြုအမူမျိုးနဲ့ ကျွန်မညီအစ်မက ကျွန်မကို တစ်ကိုယ်ကောင်းဆန်ပြီး စက်ဆုပ်စရာကောင်းလို့ ပြုပြင်တဲ့အခါ ကျွန်မက မတရားဘူးလို့တောင် ခံစားခဲ့ရတယ်၊ ပြီးတော့ ဒီတာဝန်ကို ရှောင်ဖယ်ပြီး စွန့်ပစ်ချင်ခဲ့တယ်။ ကျွန်မက တကယ်ကို အကျိုးသင့်အကြောင်းသင့်မရှိခဲ့တာပဲ။ အထူးသဖြင့် ဒီဘုရားနှုတ်ကပတ်တော်ကို ကျွန်မဖတ်တဲ့အခါ၊ “၎င်းတို့သည် ဘုရားသခင်၏ရည်ရွယ်ချက်များကို ဖြည့်ဆည်းရန်မရှာဖွေဘဲ ၎င်းတို့၏ကိုယ်ပိုင် ဆန္ဒများကိုသာရှာသည်။ ဤသည်မှာ ဘုရားသခင်ကို ယုံကြည်ခြင်းလော။ ထိုသို့သောလူများသည် ဘုရားသခင်နှင့် ဆက်ဆံရေးရှိပါသလော။ မရှိကြချေ။” ကျွန်မစိတ်ထဲမှာ နည်းနည်း တို့ထိခံစားရတယ်။ ကျွန်မ နှစ်တွေအများကြီး ဘုရားသခင်ကို ယုံကြည်လာခဲ့တာ။ ပြီးတော့ ဘုရားနှုတ်ကပတ်တော်တွေ အများကြီးကို စားသောက်ခဲ့ပြီး ဘုရားသခင်ရဲ့ ကျေးဇူးတော်တွေနဲ့ ကောင်းချီးမင်္ဂလာတွေ အများကြီးကို ခံစားခဲ့ရတယ်၊ ဒါပေမဲ့ ဧဝံဂေလိအလုပ်နဲ့ ရေလောင်းခြင်းအလုပ်လို အဓိကကျတဲ့နေရာတွေမှာ ပြဿနာတွေပေါ်လာတာကို မြင်တဲ့အခါ ကျွန်မ လုံးဝ လျစ်လျူရှုခဲ့တယ်။ ကျွန်မကိုယ်ကျွန်မ ဘုရားသခင်ကို ယုံကြည်သူတစ်ယောက်လို့ ဘယ်လိုလုပ် ခေါ်နိုင်မှာလဲ။ ကျွန်မက ကိုယ့်အလုပ်မှာတောင် စိတ်ရောကိုယ်ပါ မမြှုပ်နှံခဲ့ဘူး။ ဒီအရာတွေကို သဘောပေါက်ပြီးနောက်မှာမှ ကျွန်မရဲ့ဖောက်ပြန်ပျက်စီးတဲ့ စိတ်သဘောထားက ဘယ်လောက်ဆိုးရွားလဲဆိုတာကို ကျွန်မ မြင်ခဲ့ပြီး နည်းနည်းကြောက်သွားတယ်။ ဒါနဲ့ ဘုရားသခင်ဆီကို ဆုတောင်းခဲ့တယ်၊ “ဘုရားသခင်၊ သမီးရဲ့အခြေအနေက တကယ်ကို အန္တရာယ်များနေမှန်း သမီးမြင်ပါပြီ။ သမီးက လုံးဝကို တစ်ကိုယ်ကောင်းဆန်ပြီး ပုန်ကန်ခဲ့ပါတယ်။ သမီးရဲ့ဖောက်ပြန်ပျက်စီးတဲ့ စိတ်သဘောထားကို အမှန်တကယ် သိနိုင်ဖို့အတွက် သမီးကို ဉာဏ်ပွင့်စေပြီး လမ်းပြတော်မူပါ” လို့ပေါ့။

တစ်နေ့မှာ ဘုရားနှုတ်ကပတ်တော်တွေကို ကျွန်မဖတ်ပြီး ကိုယ့်ရဲ့သဘာဝအနှစ်သာရအပေါ် နားလည်မှုနည်းနည်း ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “တစ်စုံတစ်ဦးသည် စာတန်၏ ဖောက်ပြန်ပျက်စီးစေခြင်းကို ခံရပြီးနောက် မိမိတို့၏ အသိစိတ်နှင့် ဆင်ခြင်တုံတရားကို ဆုံးရှုံးသွားသည်။ ၎င်းတို့၏ စိတ်နှလုံးသည် စာတန်၏ လုံးဝ အထင်အမြင်မှားစေခြင်းခံရပြီး ၎င်းတို့သည် စာတန်ထံမှလာသည့် များစွာသော အတွေးများနှင့် ရှုထောင့်များအပြင် ဆိုးယုတ်သော ခေတ်ရေစီးကြောင်းများမှဖြစ်သည့် အချို့သော ဆိုရိုးစကားများနှင့် ထင်မြင်ချက်များကိုလည်း လက်ခံကြသည်။ အမှုအရာများက ဤအခြေအနေသို့ ရောက်သောအခါ ၎င်းတို့၏ အသိစိတ်နှင့် ဆင်ခြင်တုံတရားတို့သည် လုံးဝ ဖောက်ပြန်ပျက်စီးပြီး ပျက်စီးယိုယွင်းသွားသည်။ ဤအချိန်တွင် ၎င်းတို့၏ အသိစိတ်နှင့် ဆင်ခြင်တုံတရားတို့ လုံးဝ ဆုံးရှုံးသွားသည်ဟု ဆိုနိုင်ပေမည်။ ထုတ်ဖော်ပြခံရသည့်အရာမှာ ၎င်းတို့၏ အကျင့်စရိုက်က အလွန်ညံ့ဖျင်းပြီး ဆိုးယုတ်ခြင်း ဖြစ်သည်။ ဆိုလိုသည်မှာ ၎င်းတို့သည် အပြုသဘောဆောင်သော အရာများကို မလက်ခံမီတွင် ၎င်းတို့၏ စိတ်နှလုံးထဲ၌ စာတန်ထံမှဖြစ်သော မှားယွင်းပြီး အဓိပ္ပာယ်မဲ့သည့် အရာများစွာကို လက်ခံနှင့်ပြီးဖြစ်နေသည်။ ဤအရာများက ၎င်းတို့၏ လူ့သဘာဝကို ပြင်းထန်စွာ ဖောက်ပြန်ပျက်စီးစေပြီးဖြစ်ကာ ၎င်းတို့၏ လူ့သဘာဝ အလွန်ညံ့ဖျင်းသွားသည့် အကျိုးဆက်ကို ဖြစ်စေသည်။ ဥပမာအားဖြင့် ၎င်းတို့သည် ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ဟု ဖော်ပြသည့် လောကမှ စာတန်ဆန်သော အတွေးနှင့် ရှုထောင့်ကို လက်ခံပြီးနောက်တွင် ၎င်းတို့၏ အသိစိတ်သည် တိုးတက်လိမ့်မည်လော သို့မဟုတ် အလားတူပင် ရှိနေလိမ့်မည်လော၊ သို့မဟုတ် ပို၍ ဆိုးရွားလာလိမ့်မည်လော။ (ယင်းသည် ပို၍ ဆိုးရွားလာလိမ့်မည် ဖြစ်ပါသည်။) ဤသို့ ပိုဆိုးရွားလာခြင်း၏ တိကျသော သရုပ်သကန်များမှာ အဘယ်အရာများ ဖြစ်သနည်း။ (၎င်းတို့သည် မိမိတို့လုပ်ဆောင်သည့် အရာတိုင်းတွင် မိမိတို့၏ ကိုယ်ကျိုးစီးပွားများကိုသာ ထည့်သွင်းစဉ်းစားကြပါသည်။) မိမိတို့၏ ကိုယ်ပိုင်ရည်ရွယ်ချက်နှင့် အကျိုးစီးပွားများအတွက် ၎င်းတို့သည် အဘယ်အတွက်ကြောင့်မျှ ရပ်တန့်ခြင်းမရှိကြပေ။ ၎င်းတို့သည် အခြားသူများကို လိမ်လည်လှည့်စားနိုင်ပြီး ထိခိုက်နစ်နာစေနိုင်သည့်အပြင် ကိုယ်ကျင့်တရားနှင့် အသိစိတ်ကို ဆန့်ကျင်သည့် မည်သည့်အရာကိုမဆို လုပ်ဆောင်နိုင်သည်။ ၎င်းတို့ ပို၍လုပ်ဆောင်လေ ၎င်းတို့၏ လုပ်ရပ်များက ပို၍ ရက်စက်လာလေ၊ ၎င်းတို့၏ စိတ်နှလုံးက ပို၍ ပျက်ယွင်းလာလေ၊ ၎င်းတို့ အသိစိတ် ခံစားမှုက ပို၍ လျော့နည်းလာလေဖြစ်ပြီး လူ့သဘာဝလည်း ၎င်းတို့ ပို၍ လျေားနည်းလာလေဖြစ်သည်။ မိမိတို့၏ ကိုယ်ကျိုးစီးပွားများအတွက်...မည်သူ့ကိုမဆို လိမ်လည်လှည့်စားပြီး လှည့်ဖြားကြလိမ့်မည်။...၎င်းတို့ မည်သူ့ကိုမဆို လှည့်ဖြားနိုင်သည့် အကြောင်းရင်းမှာ အဘယ်နည်း။ ဖြစ်ကြောင်းရင်းမြစ်မှာ အဘယ်နည်း။ ယင်းမှာ ၎င်းတို့သည် စာတန်၏ အတွေးများနှင့် ရှုထောင့်များကို လက်ခံပြီးဖြစ်သောကြောင့်ဖြစ်ပြီး စာတန်၏ အတွေးများနှင့် ရှုထောင့်များ၏ စိုးမိုးမှုအောက်တွင် ပြုမူကြသောကြောင့် ဖြစ်သည်။ နောက်ဆုံးတွင်၊ ၎င်းတို့၏ လူ့သဘာဝနှင့်ဆိုင်သော အသိစိတ်နှင့် ဆင်ခြင်တုံတရားတို့သည် အလုပ်မလုပ်တော့ပေ။ ဆိုလိုသည်မှာ လူ့သဘာဝက ပိုင်ဆိုင်သင့်သည့် အခြေခံကျသောအရာများသည် လုံးဝ အလုပ်မလုပ်တော့ပေ။ ယင်းတို့သည် စာတန်၏ ဆိုးယုတ်သော အတွေးများ၏ လုံးဝ တိုက်စားခြင်းနှင့် ထိန်းချုပ်ခြင်းကို ခံကြရသည်။ တိုက်စားခြင်းနှင့် ထိန်းချုပ်ခြင်း ဖြစ်စဉ်မှာ ၎င်းတို့က ဤအတွေးများနှင့် ရှုထောင့်များကို လက်ခံသည့် ဖြစ်စဉ်ဖြစ်ပြီး ယင်းမှာ ၎င်းတို့ ဖောက်ပြန်ပျက်စီးခြင်းခံရသည့် ဖြစ်စဉ်လည်း ဖြစ်သည်မှာ အမှန်ပင်ဖြစ်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၀)) ဘုရားနှုတ်ကပတ်တော်တွေက ကျွန်မ အလုံးစုံအလုပ်မှာ ပါဝင်လိုစိတ်မရှိခြင်းရဲ့ အရင်းခံပြဿနာက စာတန်ရဲ့ အဆိပ်အတောက်တွေရဲ့ လွှမ်းမိုးမှုကို ခံနေရလို့ဖြစ်တယ်ဆိုတာကို ဖော်ထုတ်ခဲ့တယ်။ ကျွန်မက “ကိုယ့်ခြံ ကိုယ်ရှင်း” နဲ့ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ စာတန်ဆန်တဲ့ လောကဆက်ဆံရေး အတွေးအခေါ်တွေနဲ့ အသက်ရှင်နေခဲ့တယ်။ ကျွန်မက အရမ်းကို တစ်ကိုယ်ကောင်းဆန်လာတယ်၊ ကိုယ်ကျိုးရှာပြီး လူ့သဘာဝ ကင်းမဲ့လာခဲ့တယ်၊ လုပ်သမျှအရာတိုင်းကို ကိုယ့်အတွက် အကျိုးရှိမရှိနဲ့ပဲ တိုင်းတာခဲ့တယ်။ ကိုယ့်နာမည်ဂုဏ်သတင်းနဲ့ အဆင့်အတန်းကို အကျိုးပြုတဲ့အရာတွေကိုတော့ အားစိုက်ထုတ်လုပ်ခဲ့ပေမဲ့ ကိုယ့်ကို အကျိုးမပြုတဲ့အရာမှန်သမျှကိုတော့ လျစ်လျူရှုခဲ့တယ်။ တခြားသူတွေက ကျွန်မအကူအညီကို တောင်းတာ၊ ဒါမှမဟုတ် သတိပေးတာတောင်မှ ကျွန်မက ဒီကိစ္စတွေကို မကြည့်ခဲ့ဘူး၊ ပြီးတော့ ကိုယ့်တာဝန်မဟုတ်တဲ့ကိစ္စဆိုရင် ပြဿနာရှိနေရင်တောင်မှ ကိုယ်နဲ့မဆိုင်ဘူး၊ ဒါကို လျစ်လျူရှုဖို့ အကြောင်းခိုင်လုံတယ်လို့တောင် သာမန်ကိစ္စတစ်ခုလို တွေးခဲ့တယ်။ ဒီလို အတွေးအခေါ်တွေနဲ့ အမြင်တွေရဲ့ လွှမ်းမိုးမှုအောက်မှာ၊ ကျွန်မက ဧဝံဂေလိအလုပ်ကို လျစ်လျူရှုခဲ့ပြီး ပြီးတော့ ညီအစ်မတွေက အကူအညီ တောင်းတဲ့အခါ ကျွန်မ နားပိတ်ထားတုန်းပဲ။ ဧဝံဂေလိအလုပ်က နှောင့်နှေးနေတာတောင်မှ ကျွန်မမှာ ဖြေရှင်းဖို့ နည်းလမ်းတချို့ရှိပေမဲ့ ပါဝင်ချင်စိတ် မရှိခဲ့ဘူး။ အသင်းတော်မှာ ရေလောင်းသူတွေ မလုံလောက်တာက ရေလောင်းခြင်းအလုပ်ကို ထိခိုက်လာတဲ့အထိဖြစ်နေချိန်မှာ ကိုယ့်အလုပ်နှောင့်နှေးမှာစိုးလို့ ပြဿနာကို ဖြေရှင်းဖို့ အစ်မတွေနဲ့ ပူးပေါင်းဆောင်ရွက်ချင်စိတ် မရှိခဲ့ဘူး၊ ပြီးတော့ ဒါက ရေလောင်းတဲ့အလုပ်ကို နှောင့်နှေးစေတာတောင်မှ ကျွန်မမှာ အပြစ်ရှိသလို လုံးဝ မခံစားခဲ့ရဘူး။ ညီအစ်မက ကျွန်မရဲ့တစ်ကိုယ်ကောင်းဆန်မှုကို ထောက်ပြတဲ့အခါမှာလည်း ကျွန်မက လက်မခံဘဲ ပြန်ပြောပြီး အတိုက်အခံလုပ်ခဲ့တယ်၊ ပြီးတော့ ကိုယ့်တစ်ကိုယ်ကောင်းဆန်မှုနဲ့ စက်ဆုပ်စရာကောင်းမှုကြောင့် ဘုရားအိမ်တော်ရဲ့ အကျိုးစီးပွားကို မထိန်းသိမ်းနိုင်ခဲ့တဲ့အတွက် နည်းနည်းလေးမှ ရှက်စိတ်မရှိခဲ့ဘူး။ ကျွန်မက စာတန်ရဲ့အဆိပ်အတောက်တွေနဲ့ အသက်ရှင်ခဲ့ပြီး ဘုရားအိမ်တော်ရဲ့ အကျိုးစီးပွားကို လုံးဝမကာကွယ်ခဲ့ဘူး။ ကျွန်မရဲ့ အသိစိတ်နဲ့ ဆင်ခြင်တုံတရားက ထုံထိုင်းသွားခဲ့တယ်။ အပိုစိတ်ပူပန်မှုတွေနဲ့ ဝန်ထုပ်ဝန်ပိုးတွေကို ရှောင်ရှားဖို့အတွက် ဘုရားသခင်ရဲ့ ရည်ရွယ်ချက်တွေနဲ့ အသင်းတော်ရဲ့အကျိုးစီးပွားတွေကို လုံးဝဂရုမစိုက်ခဲ့ဘူး။ ကျွန်မ ကိုယ့်တာဝန်ကို သဘောထားပုံက တကယ်တော့ အဲဒါကို ငြင်းပယ်နေတာပဲ၊ ဘုရားသခင်ကို သစ္စာဖောက်နေတာပဲ။ ဒီအရာတွေကို သဘောပေါက်လိုက်တော့ ကျွန်မရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ ဖောက်ပြန်ပျက်စီးတဲ့ စိတ်သဘောထားကို နောက်ဆုံးမှာ မုန်းတီးသွားတယ်။

ကျွန်မ ဝတ်ပြုနေတုန်းမှာ ဘုရားနှုတ်ကပတ်တော် တစ်ပိုဒ်ကို ဖတ်လိုက်ပြီး လက်တွေ့လုပ်ဆောင်မှု လမ်းကြောင်းတစ်ခု ကျွန်မ ရှာတွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “တာဝန်ထမ်းဆောင်သောသူ အားလုံးအတွက် ၎င်းတို့၏ သမ္မာတရားကို နားလည်မှုသည် မည်မျှ နက်နဲသည်ဖြစ်စေ၊ အပေါ်ယံဆန်သည်ဖြစ်စေ သမ္မာတရား လက်တွေ့ကျမှုထဲသို့ ဝင်ရောက်ရန် အရိုးရှင်းဆုံးသော လက်တွေ့လုပ်ဆောင်မှုမှာ အရာရာတိုင်း၌ ဘုရားအိမ်တော်၏ အကျိုးစီးပွားများကို စဉ်းစားရန်၊ ၎င်းတို့၏ တစ်ကိုယ်ကောင်းဆန်သော လိုအင်ဆန္ဒများ၊ ကိုယ်ရေးကိုယ်တာ ရည်ရွယ်ချက်များ၊ ကြံရွယ်ချက်များ၊ ဂုဏ်နှင့် အဆင့်အတန်းတို့ကို စွန့်လွှတ်ပြီး ဘုရားအိမ်တော်၏ အကျိုးစီးပွားများကို ဦးစားပေးခြင်း ဖြစ်သည်၊ ဤသည်မှာ ၎င်းတို့ အနည်းဆုံး လုပ်ဆောင်သင့်သည့်အရာ ဖြစ်သည်။ တာဝန်ထမ်းဆောင်သောသူတစ်ဦးသည် ဤမျှလောက်ကိုပင် မလုပ်ဆောင်နိုင်ပါက ၎င်းသည် မိမိ၏ တာဝန်ကို ထမ်းဆောင်နေသည်ဟု မည်သို့ ဆိုနိုင်မည်နည်း။ ယင်းမှာ လူတစ်ဦး၏ တာဝန်ကို ထမ်းဆောင်ခြင်း မဟုတ်ပေ။ သင်သည် ဦးစွာ ဘုရားအိမ်တော်၏ အကျိုးစီးပွားများကို စဉ်းစားသင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး အသင်းတော်၏ အလုပ်ကို ထည့်သွင်းစဉ်းစားသင့်သည်။ ဤအရာများကို ဦးစားပေး ထားရှိပါ၊ ထို့နောက်မှသာ သင်သည် သင်၏ အဆင့်အတန်း တည်ငြိမ်မှု သို့မဟုတ် အခြားသူများ သင့်ကို မည်သို့ သဘောထားသည်ကို စဉ်းစားနိုင်သည်။ ယင်းကို အဆင့်နှစ်ဆင့်ခွဲ၍ နှစ်ဦးနှစ်ဖက် အဆင်ပြေမည့်နည်းလမ်းကို ရှာဖွေလိုက်ပါ၊ ဤအရာက အမှုအရာများကို အနည်းငယ် ပိုမိုလွယ်ကူစေသည်ဟု သင်တို့ မခံစားရသလော။ သင်သည် ဤသို့ ခဏတာ လက်တွေ့လုပ်ဆောင်ပါက ဘုရားသခင်ကို စိတ်ကျေနပ်စေခြင်းသည် ခက်ခဲသောအရာမဟုတ်ကြောင်း သင် ခံစားလာရလိမ့်မည်။ ထို့အပြင် သင်သည် သင်၏ တာဝန်ယူမှုများကို ကောင်းမွန်စွာ ဖြည့်ဆည်းနိုင်ပြီး သင်၏ ဝတ္တရားများနှင့် တာဝန်များကို ကောင်းမွန်စွာ ဖြည့်ဆည်းနိုင်သည့်အပြင် သင်၏ တစ်ကိုယ်ကောင်းဆန်သော လိုအင်ဆန္ဒများ၊ ရည်ရွယ်ချက်များနှင့် ကြံရွယ်ချက်များကို ဘေးဖယ်ထားကာ ဘုရားသခင်၏ ရည်ရွယ်ချက်များကို အလေးထား၍ ဘုရားအိမ်တော်၏ အကျိုးစီးပွားများ၊ အသင်းတော်၏ အလုပ်နှင့် သင် ထမ်းဆောင်သင့်သည့် တာဝန်ကို ဦးစားပေးနိုင်လျှင် ဤသို့ ခဏတာ တွေ့ကြုံခံစားပြီးနောက် ဤနည်းလမ်းအတိုင်း ကျင့်ကြံပြုမူခြင်းသည် ကောင်းကြောင်း၊ လူတို့သည် ရိုးသားပြီး ပွင့်လင်းသောပုံစံဖြင့် အသက်ရှင်သင့်ကြောင်း၊ ၎င်းတို့သည် စိတ်ဓာတ်ပျော့ညံ့ပြီး အောက်တန်းကျကာ ယုတ်ညံ့သော တည်ရှိမှုဖြင့် အသက်မရှင်သင့်ဘဲ ထိုအစား ၎င်းတို့သည် တော်ဖြောင့်ပြီး တရားမျှတသင့်ကြောင်း သင် ခံစားရလိမ့်မည်။ ဤသည်မှာ လူတစ်ဦး အသက်ရှင်နေထိုင်သင့်သည့် ပုံသဏ္ဌာန်ဖြစ်သည်ဟု သင် ခံစားရလိမ့်မည်။ တဖြည်းဖြည်းနှင့် သင်၏ ကိုယ်ပိုင်အကျိုးစီးပွားများကို ဖြည့်ဆည်းလိုသော သင်၏ လိုအင်ဆန္ဒသည် လျော့နည်းသွားလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားနှုတ်ကပတ်တော်တွေကို ဖတ်ပြီးနောက်မှာ ကျွန်မရဲ့တာဝန်နဲ့ ကိုယ်ရေးကိုယ်တာအကျိုးစီးပွားတွေ ထိပ်တိုက်တွေ့တဲ့အခါ ဘုရားအိမ်တော်ရဲ့ အကျိုးစီးပွားကို အမြဲတမ်း ဦးစားပေးသင့်တယ်ဆိုတာကို ကျွန်မနားလည်ခဲ့တယ်။ ဒါဟာ ကိုယ့်တာဝန်ကို သစ္စာစောင့်သိတဲ့သူတစ်ယောက်မှာ ရှိသင့်တဲ့သဘောထားပဲ။ ကျွန်မတို့ရဲ့ တာဝန်တွေကို ခွဲဝေထားပေမဲ့ ညီအစ်မတွေရဲ့ အလုပ်မှာ ပြဿနာတွေ ရှိတဲ့အခါ အသင်းတော်ရဲ့ အလုံးစုံအလုပ်ကို ကျွန်မ ဦးစားပေးခဲ့သင့်တယ်။ ဧဝံဂေလိတရားဟောပြောတာ၊ လူသစ်တွေကို ရေလောင်းတာ၊ အသင်းတော်ခေါင်းဆောင်တွေနဲ့ သင်းထောက်တွေကို ရွေးချယ်တာလိုမျိုး ကိစ္စတွေဟာ အရေးကြီးတဲ့ အသင်းတော်အလုပ်တွေဖြစ်ပြီး ပြဿနာတွေပေါ်လာလို့ အချိန်မီမဖြေရှင်းရင် အလုပ်ကို နှောင့်နှေးစေမှာပဲ။ ကျွန်မလက်ထဲမှာ အလုပ်တွေအများကြီးရှိနေပေမဲ့ အရေးကြီးတာနဲ့ သိပ်မအရေးကြီးတာကို ခွဲခြားသိမြင်ရမယ်။ ကိုယ့်အချိန်ကို ပိုကောင်းကောင်းအသုံးချလိုက်ရင် ကိုယ့်အလုပ်က သိပ်နှောင့်နှေးမှာမဟုတ်ဘူး။ တစ်ခါတလေ အလုံးစုံအလုပ်အတွက် ဆွေးနွေးမှုတွေနဲ့ ဆုံးဖြတ်ချက်ချတာတွေမှာ ပါဝင်ရတာက အချိန်နဲ့ အားစိုက်ထုတ်မှု ပိုလိုအပ်ပေမဲ့၊ တကယ်တမ်း ရှာဖွေဆွေးနွေးရင်းနဲ့ မသိလိုက်မသိဘာသာနဲ့ စည်းမျဉ်းတချို့ကို တဖြည်းဖြည်း နားလည်လာခဲ့တယ်။ ဒါက ကျွန်မအတွက် ကိုယ့်ကိုယ်ကိုယ် တိုးတက်စေတဲ့ နည်းလမ်းတစ်ခုလည်း ဖြစ်ခဲ့တယ်။ ဒါက တကယ်တော့ ဒုက္ခခံရတဲ့ကိစ္စမဟုတ်ဘဲ၊ ကိုယ့်အတွက် တကယ်ကို အကျိုးရှိတဲ့အရာဖြစ်တယ်။ ကျွန်မရဲ့အမြင်ရှုထောင့်က မှားနေခဲ့လို့ အရင်က ပင်ပန်းတယ်လို့ ခံစားခဲ့ရတာ၊ ဒါပေမဲ့ ကျွန်မရဲ့အမြင်ရှုထောင့် ပြောင်းလဲသွားတဲ့အခါမှာတော့ ကျွန်မ ဒုက္ခခံနေရတယ်လို့ မခံစားရတော့ဘူး။

တစ်နေ့မှာ ကျွန်မ ဘုရားနှုတ်ကပတ်တော်တွေကို ထပ်ဖတ်ခဲ့ပြီး ကိုယ့်တာဝန်ကို ထမ်းဆောင်နေရင်း ဘယ်လိုလက်တွေ့လုပ်ဆောင်ရမလဲဆိုတာကို ပိုရှင်းလင်းတဲ့ နားလည်မှု ရရှိခဲ့တယ်။ ဘုရားသခင်က ပြောသည် “ဘုရားအိမ်တော်တွင် လူတို့သည် ၎င်းတို့၏ တာဝန်များကို ထမ်းဆောင်သည့်ပုံစံသည် ဘာသာတရားမရှိသူများကြားတွင် အမှုကိစ္စများကို လုပ်ဆောင်သည့်ပုံစံနှင့် လုံးဝ ကွဲပြားခြားနားသည်။ ကွာခြားချက်သည် အဘယ်နည်း။ ညီအစ်ကိုမောင်နှမများသည် ဘုရားနှုတ်ကပတ်တော်ကို အတူတကွဖတ်ရှုပြီး ဝိညာဉ်ချင်း ဆက်သွယ်မှုရှိကြသည်။ ၎င်းတို့သည် တစ်ယောက်နှင့် တစ်ယောက် သဟဇာတဖြစ်စွာ နေထိုင်နိုင်ကြပြီး ၎င်းတို့၏ စိတ်ထဲတွင် အမှန်တကယ် ရှိသည့်အရာကို တစ်ယောက်နှင့်တစ်ယောက် ပြောဆိုနိုင်ကြသည်။ ၎င်းတို့သည် တစ်ယောက်နှင့် တစ်ယောက် သမ္မာတရားကို ရိုးရှင်းစွာ၊ ပွင့်လင်းစွာ မိတ်သဟာယဖွဲ့နိုင်သည်။ ဘုရားနှုတ်ကပတ်တော်ကို နှစ်သက်ခံစားနိုင်သည်။ အချင်းချင်းကူညီနိုင်သည်။ မည်သူက အခက်အခဲရှိသည်ဖြစ်စေ အမှုကိစ္စကို ဖြေရှင်းရန်အတွက် သမ္မာတရားကို အတူတကွ ရှာဖွေကြသည်။ ဝိညာဉ်ချင်း ပေါင်းစည်းခြင်းကို ရရှိနိုင်သည်။ သမ္မာတရားရှေ့၊ ဘုရားသခင်ရှေ့တွင် ကျိုးနွံနာခံနိုင်ကြသည်။ ဘာသာတရားမရှိသူများက ဤသို့မဟုတ်ပေ။ ၎င်းတို့အားလုံးသည် ကိုယ်ပိုင်လျှို့ဝှက်ချက်များရှိကြသည်။ ပွင့်လင်းစွာ ပြောဆိုဆက်ဆံခြင်းမရှိကြပေ။ တစ်ယောက်နှင့် တစ်ယောက် သတိထားကာကွယ်ကြသည်။ တစ်ယောက်နှင့် တစ်ယောက် ကြံစည်ခြင်း၊ ယှဉ်ပြိုင်ခြင်းပင် ပြုကြသည်။ အဆုံးတွင် ၎င်းတို့သည် ဆက်ဆံရေးအဆင်မပြေဘဲ လမ်းခွဲကြပြီး ကိုယ့်လမ်းကြောင်းကိုယ် လျှောက်ကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သဟဇာတဖြစ်သော ပူးပေါင်းဆောင်ရွက်ခြင်းနှင့်ပတ်သက်၍) ဘုရားနှုတ်ကပတ်တော်တွေကနေတစ်ဆင့် ဘုရားအိမ်တော်မှာ ကျွန်မတို့ရဲ့တာဝန်တွေမှာ ရလဒ်ကောင်းတွေရဖို့အတွက် တစ်စိတ်တစ်ဝမ်းတည်း ပူးပေါင်းဆောင်ရွက်ရမယ်ဆိုတာကို ကျွန်မ နားလည်လာခဲ့တယ်။ ကျွန်မရဲ့ တစ်ကိုယ်ကောင်းဆန်တဲ့လိုအင်ဆန္ဒတွေကို ဘေးဖယ်ထားပြီး အသင်းတော်အလုပ်ကို ဦးစားပေးသင့်တယ်၊ ပြီးတော့ ဘယ်သူ့အလုပ်မှာပဲ ပြဿနာကြုံကြုံ၊ ကျွန်မတို့ အတူတူ ဖြေရှင်းချက်တွေကို ရှာဖွေသင့်တယ်၊ အဲဒါဆိုရင် ကျွန်မတို့က သန့်ရှင်းသော ဝိညာဉ်တော်ရဲ့ အလုပ်ကို ပိုလွယ်လွယ်ကူကူ ရရှိနိုင်ပြီး ကျွန်မတို့တာဝန်တွေရဲ့ ထိရောက်မှုကို တိုးမြှင့်နိုင်မှာ ဖြစ်တယ်။ သခင်ယေရှုပြောခဲ့သလိုပဲ၊ “တဖန်ငါဆိုသည်ကား၊ မြေကြီးပေါ်မှာ သင်တို့တွင် နှစ်ယောက်တို့သည် သဘောချင်းတူ၍ ဆုတောင်းလျှင်၊ တောင်းသမျှသောဆုတို့ကို ကောင်းကင်ဘုံ၌ ရှိတော်မူသော ငါ၏ခမည်းတော်သည် ပေးတော်မူလတံ့။” (ရှင်မဿဲခရစ်ဝင် ၁၈:၁၉) လူတိုင်းမှာ အားနည်းချက်တွေ ရှိပြီး အချို့ကိစ္စတွေမှာ နားလည်မှု၊ စွမ်းရည် ဒါမှမဟုတ် ရှင်းလင်းမှု ကင်းမဲ့ကြတယ်၊ ပြီးတော့ ဘယ်အလုပ်မှ လူတစ်ယောက်တည်းနဲ့ ပြီးမြောက်အောင်မြင်နိုင်မှာ မမဟုတ်ဘူး။ ကျွန်မတို့ဟာ သဟဇာတရှိရှိ ပူးပေါင်းဆောင်ရွက်ပြီး လူတစ်ယောက်ချင်းစီရဲ့ အားသာချက်တွေနဲ့ ကျွမ်းကျင်မှုတွေကို ထုတ်ဖော်ပြသဖို့ လိုတယ်။ ဒီနည်းနဲ့ပဲ ကျွန်မတို့ တာဝန်တွေကို ကောင်းကောင်း ထမ်းဆောင်နိုင်မှာပါ။ အသင်းတော်အလုပ်ဆိုတာ စုပေါင်းလုပ်ဆောင်ရတဲ့ အလုပ်ဖြစ်ပြီး ဘယ်အလုပ်မှာပဲ ပြဿနာကြုံရပါစေ၊ အားလုံးက ပူးပေါင်းဖြေရှင်းဖို့ လိုအပ်တယ်။ ဒါကို နားလည်ပြီးတဲ့နောက်မှာ ကျွန်မ အလုံးစုံအလုပ်မှာ ပါဝင်ရတာကို အတိုက်အခံ မလုပ်တော့ဘူး။ နောက်ပိုင်းမှာ တာဝန်ထမ်းဆောင်တဲ့အခါ ကျွန်မတို့အားလုံးက သဟဇာတဖြစ်တဲ့ ပူးပေါင်းဆောင်ရွက်မှုကို အာရုံစိုက်ကြတယ်၊ ပြီးတော့ အလုပ်ထဲမှာ ရှင်းရှင်းလင်းလင်းမသိတဲ့၊ ဒါမှမဟုတ် နားမလည်တဲ့ကိစ္စတွေ ကြုံလာတဲ့အခါမှာလည်း ဆွေးနွေးပြောဆိုဖို့ တက်တက်ကြွကြွ တင်ပြကြတယ်။ ဒီလို အမှန်တကယ် ပူးပေါင်းဆောင်ရွက်မှုကနေတစ်ဆင့် ကျွန်မတို့ဟာ ပြဿနာတွေအပေါ် ပိုပြီး ပြည့်စုံတဲ့အမြင် ရလာခဲ့တယ်။ ကျွန်မရဲ့တာဝန်မှာ ဖိအားတွေလည်း အများကြီးလျော့သွားတယ်လို့ ခံစားရပြီး ပြဿနာတွေကိုလဲ ပိုပြီးမြန်မြန် ဖြေရှင်းနိုင်ခဲ့တယ်။

နှစ်ပတ်သုံးပတ်လောက်ကြာတော့ ဧဝံဂေလိအလုပ်ရဲ့ ရလဒ်တွေက မကောင်းသေးဘူး၊ ဒါနဲ့ ကျွန်မတို့က မိတ်သဟာယပြုပြီး သုံးသပ်ဖို့ အတူတူစုဝေးချင်ခဲ့ကြတယ်။ ကျွန်မ တွေးမိတယ်၊ “ဧဝံဂေလိအလုပ်က ပြဿနာတွေက ခဏလေးနဲ့ ဖြေရှင်းလို့ရမှာ မမဟုတ်ဘူး။ အသင်းတော်တစ်ခုချင်းစီရဲ့ အလုပ်အစီရင်ခံစာတွေကို ပြန်ကြည့်ရမယ်၊ ပြီးမှ ညီအစ်ကိုမောင်နှမတွေ ဧဝံဂေလိတရားဟောပြောရာမှာ ကြုံတွေ့ရတဲ့ ပြဿနာတွေ၊ အခက်အခဲတွေကို နားလည်အောင်လုပ်ပြီးမှ ဖြေရှင်းနိုင်မှာ။ အချိန်အများကြီးကုန်မှာပဲ။ ဒါပေမဲ့ ငါ့မှာ ပြန်စာရေးရမယ့် စာတချို့ရှိသေးတယ်၊ ဧဝံဂေလိအလုပ်ကို ဆွေးနွေးနေရင် ကိုယ့်အလုပ်တွေကို နှောင့်နှေးစေမှာပဲ” လို့ပေါ့။ ဒီအရာအားလုံးကို တွေးပြီး ကျွန်မ ပါဝင်ဖို့ နည်းနည်း အင်တင်တင်ဖြစ်သွားတယ်။ အဲဒီအချိန်မှာ ကျွန်မက တစ်ကိုယ်ကောင်းဆန်မှုကို ထပ်ပြီး ထုတ်ဖော်နေမှန်း သဘောပေါက်လိုက်တယ်။ ဒါကြောင့် ကျွန်မ ဘုရားနှုတ်ကပတ်တော်တွေဘက်ကို လှည့်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “တာဝန်က မည်မျှကြီးသည်၊ ငယ်သည်ဖြစ်စေ၊ မည်သူက သင့်အား ထိုတာဝန်ကို ချပေးသည်ဖြစ်စေ၊ ဘုရားအိမ်တော်က သင့်ကို ပေးအပ်သည်ဖြစ်စေ၊ အသင်းတော်ခေါင်းဆောင်၊ သို့မဟုတ် အမှုဆောင်တစ်ယောက်က သင့်ကို တာဝန်ချပေးသည်ဖြစ်စေ သင်၏ သဘောထားက ‘ငါ့ကို ဒီတာဝန် ချပေးတဲ့အတွက် အဲဒါဟာ ဘုရားရဲ့ ချီးမြှောက်ခြင်း၊ ကျေးဇူးတော်ပဲ။ သမ္မာတရားစည်းမျဉ်းတွေနဲ့အညီ ကောင်းကောင်းလုပ်သင့်တယ်။ ငါက သာမန်အစွမ်းအစ ရှိပေမဲ့ ဒီတာဝန်ကို ယူပြီး ကောင်းကောင်းလုပ်ဖို့ အစွမ်းကုန်လုပ်ချင်စိတ်ရှိတယ်။ ငါလုပ်တာ မကောင်းရင် တာဝန်ခံသင့်တယ်။ ငါလုပ်တာကောင်းရင် ဒါဟာ ငါ့အတွက် နာမည်ကောင်း ရဖို့ မဟုတ်ဘူး။ ဒါ ငါလုပ်သင့်တဲ့အရာပဲ’ ဟူ၍ ဖြစ်သင့်သည်။ မိမိတာဝန်အပေါ် သဘောထားသည့်ပုံစံသည် စည်းမျဉ်းနှင့်ဆိုင်သည်ဟု အဘယ်ကြောင့် ငါဆိုသနည်း။ သင်သည် အမှန်တကယ်ပင် တာဝန်သိစိတ်ရှိပြီး တာဝန်သိတတ်သောသူဖြစ်လျှင် အသင်းတော်အလုပ်ကို တာဝန်ယူနိုင်မည်ဖြစ်ပြီး သင်ထမ်းဆောင်သင့်သည့် တာဝန်ကို ထမ်းဆောင်နိုင်လိမ့်မည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားနှုတ်ကပတ်တော်တွေကနေတစ်ဆင့် စံနှုန်းပြည့်တဲ့ ခေါင်းဆောင်တစ်ယောက်က အရင်ဦးဆုံး တာဝန်ယူစိတ် ရှိရမယ်၊ ပြီးတော့ ဘုရားအိမ်တော်ရဲ့ အကျိုးစီးပွားကို ဦးစားပေးရမယ်ဆိုတာကို ကျွန်မ နားလည်လာခဲ့တယ်။ ဒီအလုပ်က အဓိကအားဖြင့် ကျွန်မရဲ့တွဲဖက်ရဲ့ တာဝန်ဖြစ်ပေမဲ့ ဒါဟာ အသင်းတော်ရဲ့ ဧဝံဂေလိအလုပ် ချောချောမွေ့မွေ့ တိုးတက်နိုင်မှု ရှိမရှိနဲ့ သက်ဆိုင်နေတယ်။ ခေါင်းဆောင်တစ်ယောက်အနေနဲ့ ကျွန်မမှာ ဒီအတွက် တစိတ်တပိုင်း တာဝန်ရှိတယ်၊ ပြီးတော့ ကိုယ့်အကျိုးစီးပွားကိုပဲ စဉ်းစားလို့ မရဘူး၊ အဲဒါက လူ့သဘာဝ လုံးဝ ကင်းမဲ့တာပဲ။ ကျွန်မ အရေးကြီးတာကို ဦးစားပေးပြီး ကိုယ့်အကျိုးစီးပွားကို ဘေးဖယ်ထားရမယ်။ ကိုယ့်တာဝန်တွေကို တကယ်တော့ ရွှေ့ဆိုင်းလို့ရမှန်း ကျွန်မ သဘောပေါက်ခဲ့တယ်၊ ဒါနဲ့ ကျွန်မက တက်တက်ကြွကြွနဲ့ပဲ ဒီသုံးသပ်ဆွေးနွေးမှုမှာ ပါဝင်ခဲ့တယ်။ ဆွေးနွေးမှုမှာ တခြားညီအစ်မတွေ ရှင်းရှင်းလင်းလင်း မိတ်သဟာယမပြုနိုင်ခဲ့တဲ့ နေရာတချို့ကိုလည်း ကျွန်မက တက်တက်ကြွကြွ ဖြည့်စွက်ပြောဆိုပေးခဲ့တယ်၊ ပြီးတော့ ဒီလို ပူးပေါင်းဆောင်ရွက်ရင်းနဲ့ပဲ ဘုရားသခင်ရဲ့ လမ်းပြမှုကို ကျွန်မ မြင်ခဲ့ရတယ်။ ပြဿနာတွေကို ဖြေရှင်းဖို့ နည်းလမ်းတွေနဲ့ လမ်းကြောင်းတချို့ကိုလည်း ကျွန်မ ရှာတွေ့ခဲ့တယ်၊ ကျွန်မစိတ်နှလုံးထဲမှာ အရမ်းကို လွတ်လပ်ပေါ့ပါးသွားတယ်။

ဒီလိုထုတ်ဖော်မှုကို ကြုံတွေ့ခဲ့ရတဲ့အတွက် ကျွန်မရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ စာတန်ဆန်တဲ့ စိတ်သဘောထားကို ထိုးထွင်းသိမြင်မှုတချို့ ရရှိခဲ့တယ်။ အရင်တုန်းက တစ်ကိုယ်ကောင်းဆန်တာကို ပြင်းထန်တဲ့ပြဿနာတစ်ခုလို့ ကျွန်မ မထင်ခဲ့ဘူး၊ ဒါပေမဲ့ အခု ဘုရားနှုတ်ကပတ်တော်တွေရဲ့ ဖော်ထုတ်မှုကနေတစ်ဆင့် ကျွန်မ ရှင်းရှင်းလင်းလင်း မြင်လာခဲ့တယ်၊ လူတွေဟာ သူတို့ရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ ဖောက်ပြန်ပျက်စီးတဲ့ စိတ်သဘောထားနဲ့ အသက်ရှင်တဲ့အခါ သူတို့ဟာ ပိိုပုပြီး လူ့သဘာဝပိုကင်းမဲ့လာတယ်၊ အသိစိတ်နဲ့ ဆင်ခြင်တုံတရား ကင်းမဲ့လာတယ်။ ပြီးတော့ တာဝန်တွေမှာလည်း ရလဒ်ကောင်းတွေ ရရှိမှာမဟုတ်ဘူး။ ဘုရားနှုတ်ကပတ်တော်တွေအတိုင်း အသက်ရှင်၊ သမ္မာတရားကို လက်တွေ့လုပ်ဆောင်ပြီး စည်းမျဉ်းတွေအတိုင်း ပြုမူမှပဲ လူသားပုံသဏ္ဌာန်နဲ့ အသက်ရှင်နိုင်မှာပါ။ အဲဒီအခါမှသာ စိတ်နှလုံးထဲမှာ တကယ့်ငြိမ်သက်ခြင်းနဲ့ လွတ်လပ်ပေါ့ပါးမှုကို ရရှိနိုင်မှာပါ။ ဒီလိုနားလည်မှုတွေနဲ့ ရရှိမှုတွေကို ရရှိခွင့်ပေးတဲ့အတွက် ဘုရားသခင်ကို ကျေးဇူးတင်ပါတယ်။


၄၈။ တာဝန်မယူရဲခြင်းက ဘာကို စိုးရိမ်မိနေလို့လဲ

ချင်မု၊ တရုတ်နိုင်ငံ

၂၀၂၃ ခုနှစ်၊ ဧပြီလတုန်းက စာနှင့်ပတ်သက်တဲ့အလုပ် ကြီးကြပ်ရေးမှူးဟာ ကျော်ကြားမှုနဲ့ အဆင့်အတန်းကို လိုက်စားပြီး စာနဲ့ပတ်သက်တဲ့အလုပ်ကို အဖျက်အမှောင့်လုပ်ပြီး နှောင့်ယှက်ခဲ့လို့ ဖြုတ်ချခံခဲ့ရတယ်။ ကျွန်မက ကြီးကြပ်ရေးမှူးအသစ်အနေနဲ့ နာမည်စာရင်း တင်သွင်းခံခဲ့ရတယ်။ လွန်ခဲ့တဲ့နှစ်တော်တော်များများတုန်းက ဘုရားသခင်ကို ယုံကြည်လို့ ကျွန်မကို စီစီပီက ဖမ်းဆီးခဲ့တာကို ကျွန်မမှတ်မိတယ်။ ရဲတွေက ကျွန်မကို တည်းခိုခန်းတစ်ခုမှာ ပိတ်လှောင်ပြီး ဆယ်ရက်ကြာအောင် လျှို့ဝှက်စစ်ဆေးခဲ့တယ်။ ကိုယ့်အသက်ဘေးလွတ်ဖို့အတွက် ကျွန်မနဲ့အတူ အဖမ်းခံခဲ့ရတဲ့ ညီအစ်မနှစ်ယောက်ကို ကျွန်မ သစ္စာဖောက်ခဲ့တယ်၊ ဒီလိုနဲ့ ပြစ်မှားခဲ့မိတာပေါ့။ ဒီလောက်အရေးကြီးတဲ့ တာဝန်နဲ့ ကျွန်မ မထိုက်တန်ဘူးလို့ ခံစားခဲ့ရလို့၊ ကိုယ့်ရဲ့စိုးရိမ်မှုတွေကို ဖွင့်ပြောခဲ့တယ်။ ခေါင်းဆောင်က ကျွန်မနဲ့ မိတ်သဟာယဖွဲ့ပြီး ဘုရားသခင်ဟာ လူတစ်ယောက်ရဲ့ ခဏတာ ပြစ်မှားခြင်းတွေကို မကြည့်ဘဲ၊ သူတို့ရဲ့လုပ်ရပ်တွေရဲ့ နောက်ခံအကြောင်းအရာနဲ့ သဘောသဘာဝအပေါ် အခြေခံပြီး ဘက်စုံခြုံငုံသုံးသပ်တယ်လို့ ပြောပြတယ်။ အဓိကအချက်က အဲဒီလူဟာ တကယ်နောင်တရရဲ့လား ဆိုတာပါပဲ။ သူက ကျွန်မရဲ့ပြစ်မှားခြင်းကို မှန်မှန်ကန်ကန် သဘောထားဖို့ ပြောခဲ့တယ်။ ကျွန်မ အရမ်းစိတ်နှလုံး တို့ထိခံစားခဲ့ရပြီး၊ လေ့ကျင့်သင်ကြားဖို့ ဒီအခွင့်အရေးကို တန်ဖိုးထားလိုစိတ်လည်း ဖြစ်လာခဲ့တယ်။ မမျှော်လင့်ဘဲ ကျွန်မ ဒီတာဝန်ကို စထမ်းဆောင်ပြီး ရက်ပိုင်းလောက်အကြာမှာ၊ နောက်ထပ်ကြီးကြပ်ရေးမှူးတစ်ယောက်ဖြစ်တဲ့ စွန်းကျားကလည်း၊ ကျော်ကြားမှုနဲ့ အဆင့်အတန်းကို လိုက်စားလို့၊ ပြီးတော့ သူ့တာဝန်ကို စည်းမျဉ်းတွေအတိုင်း မထမ်းဆောင်လို့ ဖြုတ်ချခံခဲ့ရပြန်တယ်။ နောက်ရက်ပိုင်းတွေမှာ ကျွန်မရင်ဘတ်ကို ကျောက်တုံးကြီးတစ်ခု ဖိထားသလိုပဲ။ “ငါက ဒီတာဝန်ကို အခုမှ စထမ်းဆောင်ရတာ၊ အလုပ်နဲ့လည်း ကျွမ်းဝင်မှုမရှိသေးဘူး။ စာနဲ့ပတ်သက်တဲ့ အမှုဆောင်တွေလည်း နည်းနေတယ်၊ ညီအစ်ကိုမောင်နှမတချို့ရဲ့ အခြေအနေတွေကလည်း မကောင်းဘူး၊ အလုပ်ကလည်း တိုးတက်မှုမရှိဘူး။ အလုပ်မှာ ဒီလောက်ပြဿနာတွေ အများကြီးရှိနေတာ၊ ငါ့လို အစွမ်းအစရှိတဲ့လူတစ်ယောက်က ဒီအလုပ်ကို ပခုံးထမ်းနိုင်ပါ့မလား။ လွန်ခဲ့တဲ့နှစ်တွေမှာ စာနဲ့ပတ်သက်တဲ့ တာဝန်တွေ ထမ်းဆောင်ခဲ့ပေမဲ့ ကြီးကြပ်ရေးမှူးတစ်ယောက်ဖြစ်ရတာက မတူဘူးလေ။ အစွမ်းအစကောင်းနဲ့ အလုပ်လုပ်နိုင်စွမ်းရှိရမယ်၊ စည်းမျဉ်းတွေကိုလည်း နားလည်ရမယ်။ ဒါပေမဲ့ ငါ့ရဲ့အစွမ်းအစနဲ့ အလုပ်လုပ်နိုင်စွမ်းက သာမန်ပဲ၊ အသက်မွေးဝမ်းကျောင်းဆိုင်ရာ ဗဟုသုတလည်း အရမ်းနည်းတယ်။ ဒီလောက်အရေးကြီးတဲ့အလုပ်ကို ငါ ဘယ်လိုလုပ် ထမ်းဆောင်နိုင်မှာလဲ။ ငါက ကြီးလေးတဲ့ ပြစ်မှားခြင်းတစ်ခုကို ကျူးလွန်ထားပြီးသား၊ အလုပ်ကို နောက်ထပ် အဟန့်အတားဖြစ်အောင် ဒါမှမဟုတ် ထိခိုက်အောင်လုပ်မိရင်၊ ဒီတာဝန်ကို ငါထမ်းနိုင်မှာ မဟုတ်ဘူး။ ပြဿနာက ကြီးလာရင် ငါ့မှာ ကောင်းတဲ့ အဆုံးသတ်နဲ့ ပန်းတိုင် ရှိချင်မှရှိမှာ” ပေါ့။ ဒီလိုတွေးမိတော့၊ အသက်ရှူလို့တောင် မဝတော့သလို ခံစားရပြီး ညဘက်တွေမှာ စိုးရိမ်စိတ်နဲ့ အိပ်မပျော်ခဲ့ဘူး။ နောက်ရက်ပိုင်းတွေမှာ ကျွန်မရဲ့တာဝန်အတွက် စိတ်အားထက်သန်မှု တစ်စက်မှ မရှိနိုင်ခဲ့ဘဲ လက်ထဲမှာရှိတဲ့အလုပ်တွေကို ဖြစ်သလိုပဲ လုပ်နေမိတယ်။ ခေါင်းဆောင်က ကျွန်မ တစ်နေကုန် သက်ပြင်းချနေတာကို မြင်တော့ ကျွန်မရဲ့ အခြေအနေကို မေးခဲ့တယ်။ ကျွန်မက သူ့ကို ကိုယ့်အခြေအနေနဲ့ အခက်အခဲတွေအကြောင်း ပြောပြတော့ သူက ဘုရားသခင်ရဲ့ နှုတ်ကပတ်တော်တွေကို ကိုးကားပြီး ကျွန်မနဲ့ မိတ်သဟာယဖွဲ့ခဲ့တယ်။ ကျွန်မရဲ့အခြေအနေ နည်းနည်းတော့ တိုးတက်လာခဲ့ပါတယ်။

ဝတ်ပြုခြင်းလုပ်တဲ့အချိန်မှာ ကိုယ့်အခြေအနေနဲ့ပတ်သက်တဲ့ ဘုရားနှုတ်ကပတ်တော်တွေကို ကျွန်မ ရှာဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင် ညွှန်ကြားခဲ့သကဲ့သို့ နောဧလုပ်ဆောင်ခဲ့ချိန်တွင်၊ ဘုရားသခင်၏ ရည်ရွယ်ချက်များက မည်သည့်အရာဖြစ်သည်ကို သူ မသိခဲ့ပေ။ ဘုရားသခင်က မည်သည့်အရာ ပြီးမြောက်လိုခဲ့သည်ကို သူမသိခဲ့ပေ။ ဘုရားသခင်သည် သူ့ကို အမိန့်တစ်ခုသာပေးခဲ့ပြီး တစ်စုံတစ်ရာကို လုပ်ဆောင်ဖို့ ညွှန်ကြားခဲ့ကာ၊ ရှင်းပြချက် သိပ်မရှိဘဲ နောဧသည် ရှေ့ဆက်ပြီး လုပ်ဆောင်ခဲ့သည်။ သူသည် ဘုရားသခင်၏လိုအင်ဆန္ဒများကို နားလည်ဖို့ တိတ်တဆိတ် မကြိုးစားခဲ့သကဲ့သို့၊ ဘုရားသခင်ကို မခုခံခဲ့ပေ သို့မဟုတ် သစ္စာမရှိခြင်းကို မပြသခဲ့ပေ။ သူသည် ဖြူစင်ပြီး ရိုးရှင်းသည့် စိတ်နှလုံးနှင့် လျော်ညီစွာ သွားရောက်၊ လုပ်ဆောင်ခဲ့ခြင်းသာ ဖြစ်သည်။ ဘုရားသခင်က သူ့ကို မည်သည့်အရာ လုပ်ဆောင်စေခဲ့သည်ဖြစ်စေ သူ လုပ်ဆောင်ခဲ့ပြီး ဘုရားသခင်၏ နှုတ်ကပတ်တော်ကို ကျိုးနွံနာခံခြင်းနှင့် နားထောင်ခြင်းတို့သည် သူ့လုပ်ရပ်များကို ကျောထောက်နောက်ခံပြုပေးသည့် ယုံကြည်လက်ခံမှုဖြစ်လေသည်။ ယင်းမှာ ဘုရားသခင် ပေးအပ်သည့်အရာနှင့် ပတ်သက်၍ ရိုးရိုးတန်းတန်းနှင့် ရိုးရှင်းစွာ သူကိုင်တွယ်ခဲ့သည့်ပုံ ဖြစ်သည်။ သူ၏ အနှစ်သာရ၊ သူ၏အပြုအမူများ၏ အနှစ်သာရသည် ကျိုးနွံနာခံခြင်းဖြစ်ပြီး၊ သံသယဝင်ခြင်းမဟုတ်၊ ခုခံခြင်း မဟုတ်သည့်အပြင်၊ မိမိ၏ ပုဂ္ဂိုလ်ရေး အကျိုးအမြတ်များ သို့မဟုတ် သူ၏ အမြတ်အစွန်းများ နှင့် ဆုံးရှုံးမှုများကို တွေးခြင်း မဟုတ်ပေ။ ထို့အပြင် ဘုရားသခင်သည် ကမ္ဘာလောကကို ရေလွှမ်းမိုးခြင်းဖြင့် ဖျက်ဆီးမည်ဟုပြောသည့်အချိန်တွင်၊ မည်သည့် အချိန်တွင် ဖြစ်မည် သို့မဟုတ် မည်သည့်အရာများ ဖြစ်လာမည် ဆိုသည်ကို နောဧ မမေးခဲ့သကဲ့သို့၊ ကမ္ဘာလောကကို ဘုရားသခင်က မည်သို့ ဖျက်ဆီးမည် ဆိုသည်ကို ဘုရားသခင်အား သူ သေချာပေါက် မမေးခဲ့ပေ။ ဘုရားသခင် ညွှန်ကြားခဲ့သည့်အတိုင်းသာ သူလုပ်ဆောင်ခဲ့သည်။ ဘုရားသခင်က ထိုအရာကို မည်သို့မည်ပုံ လုပ်စေလိုသည်ဖြစ်စေ၊ မည်သည့်အရာနှင့် လုပ်စေလိုသည်ဖြစ်စေ၊ ဘုရားသခင် စေခိုင်းခဲ့သည့် အတိုင်း အတိအကျ သူလုပ်ခဲ့ပြီး ဘုရားသခင် မိန့်မှာပြီးသည်နှင့် ချက်ချင်း စတင် လုပ်ဆောင်ခဲ့သည်။ ဘုရားသခင်ကို ကျေနပ်စေလိုသည့် သဘောထားတစ်ခုဖြင့် သူသည် ဘုရားသခင်၏ ညွှန်ကြားချက်များအတိုင်း ပြုမူခဲ့သည်။ ကပ်ဘေးမှ မိမိကိုယ်ကိုယ် ရှောင်လွှဲစေဖို့ ထိုအရာကို သူလုပ်ခဲ့ခြင်း ဖြစ်သလော။ မဟုတ်ပေ။ ကမ္ဘာကြီး ဖျက်ဆီးခြင်းမခံရမီတွင် မည်မျှကြာမည်ဆိုသည်ကို ဘုရားသခင်အား သူမေးခဲ့သလော။ မမေးခဲ့ပေ။ သင်္ဘောကို တည်ဆောက်ဖို့ အချိန်မည်မျှ ကြာမည်ဆိုသည်ကို ဘုရားသခင်အား သူမေးခဲ့သလော သို့မဟုတ် သူ သိခဲ့သလော။ ယင်းကိုလည်း သူမသိခဲ့ပေ။ သူသည် ရိုးရိုးရှင်းရှင်း ကျိုးနွံနာခံခဲ့သည်၊ နားထောင်ခဲ့ပြီး လျော်ညီစွာ ဆောင်ရွက်ခဲ့ခြင်းသာဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်သဘောထားနှင့် ဘုရားသခင် ကိုယ်တော်တိုင် (၁)) နောဧရဲ့အတွေ့အကြုံကို ဆင်ခြင်သုံးသပ်ရင်း ကျွန်မဟာ စိတ်ထိခိုက်ရသလို ရှက်လည်းရှက်မိတယ်။ နောဧက သင်္ဘောဆောက်ဖို့ ဘုရားသခင်ရဲ့ တာဝန်ပေးစေခိုင်းချက်ကို လက်ခံခဲ့တုန်းက သင်္ဘောပုံစံကို တစ်ခါမှတောင် မမြင်ဖူးခဲ့ဘူး။ သင်္ဘောဆောက်တဲ့ လုပ်ငန်းစဉ်မှာ အခက်အခဲတွေ အများကြီးရှိမယ်ဆိုတာ သူသိခဲ့တယ်၊ ဒါပေမဲ့ သူ့မှာ ဘုရားသခင်ရဲ့ တာဝန်ပေးစေခိုင်းချက် ရှိနေတော့၊ နောဧက ဒီအရာတွေကို မစဉ်းစားခဲ့ဘူး၊ အခက်အခဲတွေထဲမှာ နစ်မြောပြီး ရပ်တန့်နေခဲ့တာမျိုးလည်း မရှိခဲ့ဘူး။ အဲဒီအစား သူဟာ ကျိုးနွံနာခံပြီး ဘုရားသခင်ရဲ့ သတ်မှတ်ချက်တွေအတိုင်း သင်္ဘောဆောက်ဖို့ ပစ္စည်းတွေကို ပြင်ဆင်ခဲ့တယ်။ နောဧဟာ သူ့ရဲ့ကိုယ်ပိုင်အကျိုးအမြတ်နဲ့ ဆုံးရှုံးမှုတွေကို မစဉ်းစားခဲ့ဘူး။ ဘုရားသခင်ရဲ့ စိတ်နှလုံး နှစ်သိမ့်မှုကိုရဖို့ ဘုရားသခင်ရဲ့ သတ်မှတ်ချက်တွေအတိုင်း သင်္ဘောကို အမြန်ဆုံး ဘယ်လိုဆောက်ရမလဲဆိုတာကိုပဲ သူ စဉ်းစားခဲ့တယ်။ နောဧရဲ့ ကိုယ်ကျင့်စရိုက်က တကယ်ကို ကောင်းတာပဲ။ ဘုရားသခင်ရဲ့ တာဝန်ပေးစေခိုင်းချက်အပေါ် နောဧရဲ့ ရိုးရှင်းတဲ့ ကျိုးနွံနာခံမှု သဘောထားကြောင့် ကျွန်မရဲ့ ကျရှုံးမှုတွေအတွက် ရှက်ပြီး မျက်နှာပူမိတယ်။ ကျွန်မတာဝန်မှာ အခက်အခဲတွေ ကြုံရတဲ့အခါ ကျွန်မရဲ့ သဘောထားအကြောင်း စဉ်းစားမိတယ်၊ ပြီးတော့ အဲဒါက နောဧနဲ့ လုံးဝကို နှိုင်းယှဉ်လို့မရဘူးဆိုတာကိုလည်း စဉ်းစားမိတယ်။ အလုပ်မှာ လက်တွေ့အခက်အခဲတချို့ရှိပေမဲ့၊ ဒါတွေက မဖြေရှင်းနိုင်တဲ့အရာတွေတော့ မဟုတ်ပါဘူး။ ဥပမာ၊ စာနဲ့ပတ်သက်တဲ့ အမှုဆောင်တွေ မလုံလောက်တာကို တခြားအသင်းတော်တွေနဲ့ ညှိနှိုင်းပြီး ဖြေရှင်းလို့ရတယ်။ စာနဲ့ပတ်သက်တဲ့ အမှုဆောင်တွေရဲ့ အခြေအနေမကောင်းတာကို ဘုရားနှုတ်ကပတ်တော်တွေနဲ့ သူတို့နဲ့ မိတ်သဟာယဖွဲ့ပြီး ဖြေရှင်းလို့ရတယ်။ ပြီးတော့ ကျွန်မရဲ့ သာမန်အစွမ်းအစနဲ့ အလုပ်လုပ်နိုင်စွမ်းမရှိတာကို ခေါင်းဆောင်နဲ့ ညီအစ်ကိုမောင်နှမတွေနဲ့ ပူးပေါင်းဆောင်ရွက်ပြီး ဖြေရှင်းလို့ရတယ်။ ဒီအခက်အခဲတွေအားလုံးကို ဖြေရှင်းလို့ရနိုင်ပါတယ်။ ဒါပေမဲ့ ဒီအခက်အခဲတွေကို ရင်ဆိုင်ရတဲ့အခါ၊ ကျွန်မက အလုပ်ကို ရှေ့ရောက်အောင် ဒါတွေကို တည့်တည့်ရင်ဆိုင်ပြီး လက်တွေ့ကျကျ မဖြေရှင်းခဲ့ဘူး။ အဲဒီအစား အလုပ်ကို နှောင့်နှေးစေပြီး နောက်ဆုံးမှာ တာဝန်ယူရမှာကိုပဲ စိုးရိမ်နေခဲ့တယ်။ ကျွန်မက ကိုယ့်ရဲ့ကိုယ်ပိုင်အကျိုးအမြတ်နဲ့ ဆုံးရှုံးမှုတွေကိုပဲ စဉ်းစားခဲ့တယ်။ ဘုရားသခင်၏ ရည်ရွယ်ချက်ကို လုံးဝမစဉ်းစားခဲ့ဘူး၊ ကိုယ့်ရဲ့တာဝန်နဲ့ ဝတ္တရားက ဘာလဲဆိုတာကိုလည်း မစဉ်းစားခဲ့ဘူး။ ကျွန်မရဲ့ လူ့သဘာဝက တကယ်ကို ညံ့ဖျင်းလိုက်တာ။ ကျွန်မလို လူ့သဘာဝနဲ့ ဒီလောက်အရေးကြီးတဲ့အလုပ်ကို ထမ်းဆောင်ဖို့ လုံးဝမထိုက်တန်ပါဘူး။ ကျွန်မ အရမ်းကိုယ့်ကိုယ်ကိုယ် အပြစ်တင်မိပြီး ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီးရဲ့တာဝန်မှာ ဒီအခက်အခဲတွေကို ရင်ဆိုင်ရတဲ့အခါ သမီးရဲ့စိတ်နှလုံးထဲမှာ အားနည်းမှုရှိပါတယ်။ ကျေးဇူးပြုပြီး သမီးကို လမ်းပြပါ၊ ယုံကြည်ခြင်းနဲ့ စိတ်ပိုင်းဖြတ်မှုကို ပေးသနားတော်မူပါ။ ဒါကို တွေ့ကြုံခံစားရာမှာ ကိုယ်တော့်ကို အားကိုးဖို့ သမီးဆန္ဒရှိပါတယ်” လို့ပေါ့။ ဆုတောင်းပြီးနောက်မှာ ကျွန်မ အသင်းတော်အသီးသီးကနေ စာနဲ့ပတ်သက်တဲ့ အမှုဆောင်တွေကို အမြန်ရှာဖွေခဲ့တယ်။ ခဏကြာတော့ စာနဲ့ပတ်သက်တဲ့အလုပ်အတွက် လူအင်အားကို အခြေခံအားဖြင့် ပြန်လည်တာဝန်ချထားပြီးသွားပြီ၊ ခေါင်းဆောင်တွေကလည်း ကျွန်မနဲ့ ပူးပေါင်းဆောင်ရွက်ဖို့ ကြီးကြပ်ရေးမှူးအသစ်တစ်ယောက်ကို ရွေးချယ်ပေးခဲ့တယ်။ အားလုံးရဲ့ အမှန်တကယ် ပူးပေါင်းဆောင်ရွက်မှုကြောင့် စာနဲ့ပတ်သက်တဲ့အလုပ်ဟာ တဖြည်းဖြည်း တိုးတက်လာခဲ့တယ်။

ဒါပေမဲ့ ကောင်းတဲ့အချိန်တွေက ကြာကြာမခံခဲ့ဘူး။ ခဏအကြာမှာ အလုပ်ရဲ့ ရလဒ်တွေက စပြီး ကျဆင်းလာတယ်။ အဲဒီအချိန်မှာပဲ ခေါင်းဆောင်တွေဆီကနေ စာတစ်စောင်ကို ကျွန်မလက်ခံရရှိခဲ့တယ်၊ အဲဒီမှာ ကျွန်မတို့က လူတွေကို ပျိုးထောင်ဖို့ အာရုံမစိုက်တာရယ်၊ မကြာသေးခင်က တည်းဖြတ်ခဲ့တဲ့ တရားဒေသနာတွေရဲ့ အရည်အသွေးက သိပ်မကောင်းတာရယ်ကို ထောက်ပြထားတယ်။ ပြဿနာတွေရဲ့ ရင်းမြစ်ကို ခွဲခြမ်းစိတ်ဖြာဖို့ ကျွန်မတို့ကို တောင်းဆိုခဲ့တယ်။ ခေါင်းဆောင်တွေရဲ့စာကို မြင်လိုက်တော့ ကျွန်မရင်ထဲမှာ ရုတ်တရက် တင်းကျပ်သွားတယ်။ “အခု အလုပ်မှာ ပြဿနာတွေ အများကြီး ဖော်ထုတ်ခံနေရပြီ။ ဒါဟာ ကြီးကြပ်ရေးမှူးဖြစ်တဲ့ ငါက ကောင်းကောင်းဦးမဆောင်ခဲ့လို့၊ နောက်ဆုံးစစ်ဆေးမှုတွေကို ကောင်းကောင်းမလုပ်လို့ပဲ။ ဒီအလုပ်ကို ပခုံးထမ်းဖို့ ငါ့ရဲ့ အစွမ်းအစက အရမ်းနိမ့်ကျနေသေးပုံပဲ” ပေါ့။ ပြီးတော့ အရင်ကြီးကြပ်ရေးမှူးကို သတိရမိတယ်၊ သူဟာ ကျော်ကြားမှုနဲ့ အဆင့်အတန်းကို လိုက်စားပြီး အလုပ်ကို အဖျက်အမှောင့်လုပ်ပြီး နှောင့်ယှက်ခဲ့လို့ ဖြုတ်ချခံခဲ့ရတာပဲ။ ကျွန်မက တမင်တကာ အဖျက်အမှောင့်လုပ်ပြီး နှောင့်ယှက်ခဲ့တာမျိုး မရှိပေမဲ့၊ ကျွန်မရဲ့ နိမ့်ကျတဲ့ အစွမ်းအစကြောင့် အလုပ်က ရပ်တန့်သွားရင် အဲဒါကလည်း ပြစ်မှားခြင်းတစ်ခု ဖြစ်မှာမဟုတ်ဘူးလား။ ကျွန်မ စဉ်းစားလေလေ ပိုပြီး အပျက်သဘောဆောင်လာလေပဲ၊ တစ်ကိုယ်လုံး အားမရှိသလို ခံစားရတယ်။ ကျွန်မက တကယ်ကို ကြီးကြပ်ရေးမှူးဖြစ်ဖို့ အရည်အချင်းမရှိဘူး၊ ရာထူးကဆင်းပြီး ပိုစွမ်းဆောင်နိုင်တဲ့သူတစ်ယောက်ကို လွှဲပေးသင့်တယ်လို့ ဆုံးဖြတ်ခဲ့တယ်။ အဲဒါက အနည်းဆုံးတော့ ကိုယ့်ကိုယ်ကိုယ် သတိပြုမိတာကို ပြရာရောက်မှာပေါ့။ သာမန်အဖွဲ့ဝင်တစ်ယောက်ဖြစ်ခဲ့တဲ့ နေ့ရက်တွေကို ကျွန်မ လွမ်းမိတယ်၊ အဲဒီမှာ ကြီးကြပ်ရေးမှူးက အရာရာကို စိတ်ပူပေးပြီး ကျွန်မ ဘာတာဝန်မှ ယူစရာမလိုခဲ့ဘူး။ ဒီလိုအတွေးတွေက မှားမှန်းသိပေမဲ့၊ ကိုယ့်အတွေးတွေကို ကျွန်မမထိန်းချုပ်နိုင်ခဲ့ဘူး။ အဲဒီအချိန်မှာ စာတစ်စောင်ကို အရေးပေါ်ပြန်ဖို့ လိုအပ်နေတယ်၊ ဒါပေမဲ့ ကွန်ပျူတာကို စိုက်ကြည့်နေပေမဲ့ စိတ်က လုံးဝမငြိမ်သက်နိုင်ဘူး။ အချိန်တွေ တဖြည်းဖြည်းကုန်လွန်သွားတာကို ကြည့်ရင်း၊ ဒီလိုအခြေအနေနဲ့ နေနေရင် အလုပ်ကို ထိခိုက်မှာပဲဆိုတာကို ကျွန်မ သဘောပေါက်လိုက်တယ်၊ ဒါနဲ့ ဘုရားသခင်ဆီ အမြန်ဆုတောင်းလိုက်တယ်၊ “အို ဘုရားသခင်၊ အလုပ်မှာ ဒီလောက်များတဲ့ ပြဿနာတွေနဲ့ လမ်းလွဲခြင်းတွေကို မြင်ရတော့၊ သမီး အမြဲတမ်း နောက်ဆုတ်ချင်စိတ်ဖြစ်နေတယ်။ ဒါဟာ ကိုယ်တော့်ရဲ့ ရည်ရွယ်ချက်နဲ့ မကိုက်ညီမှန်း သမီးသိပါတယ်။ ကျေးဇူးပြုပြီး ကိုယ့်ကိုယ်ကိုယ် နားလည်အောင်၊ ဒီမှားယွင်းတဲ့ အခြေအနေကနေ ထွက်လာနိုင်အောင် သမီးကို လမ်းပြတော်မူပါ” လို့ပေါ့။

ဆုတောင်းပြီးနောက်မှာ ဘုရားနှုတ်ကပတ်တော်တွေကို ကျွန်မဖတ်ခဲ့တယ်။ “၎င်းတို့၏တာဝန်နှင့်သက်ဆိုင်သည့် လူ၏ ဆောင်ရွက်မှုသည် အမှန်အားဖြင့် လူသားအတွင်းရှိ ရှိရင်းစွဲ အရာအားလုံးနှင့်ဆိုင်သည့် ပြီးမြောက်အောင်မြင်ခြင်း ဖြစ်သည်၊ ဆိုလိုသည်မှာ လူသားအတွက် ဖြစ်နိုင်သည့် အရာဖြစ်သည်။ ထိုအခါ ယင်းမှာ ၎င်း၏တာဝန်ကို ဖြည့်ဆည်းခြင်း ဖြစ်ပေသည်။ သူ၏အစေခံမှုအတွင်း လူသား၏ အပြစ်အနာအဆာများသည် တိုးတက်သည့် အတွေ့အကြုံနှင့် တရားစီရင်ခြင်းအား သူ၏ကြုံရခြင်း ဖြစ်စဉ်မှတစ်ဆင့် တဖြည်းဖြည်း လျော့နည်းလာသည်။ ယင်းတို့သည် လူသား၏တာဝန်ကို မတားဆီးပေ၊ သို့မဟုတ် မထိခိုက်ပေ။ အစေခံမှုကို ရပ်စဲသောသူ သို့မဟုတ် ၎င်းတို့၏ အစေခံမှုတွင် ချို့ယွင်းချက်များ ရှိကောင်းရှိနိုင်သည်ဟု ကြောက်ရွံ့ခြင်းအတွက် အလျှော့ပေးကာ နောက်ပြန်ဆုတ်သူများသည် အားလုံးထဲတွင် သတ္တိ အနည်းဆုံးသောသူများ ဖြစ်သည်။ လူတို့သည် အစေခံမှုအတွင်းတွင် ၎င်းတို့ ဖော်ပြသင့်သည့်အရာကို မဖော်ပြနိုင်သကဲ့သို့ သို့မဟုတ် ၎င်းတို့အတွက် ပင်ကိုအားဖြင့် ဖြစ်နိုင်သည့်အရာကို စွမ်းဆောင် မရရှိနိုင်သကဲ့သို့၊ ယင်းအစား ဝတ်ကျေတမ်းကျေလုပ်ပါက ၎င်းတို့သည် ဖန်ဆင်းခံ တစ်ဦး ရှိသင့်သည့် အလုပ်တာဝန်ကို ဆုံးရှုံးကြပြီး ဖြစ်ပေသည်။ ထိုသို့သော လူတို့သည် ‘သာမညောင်ညများ’ ဟု သိရသောအရာများ ဖြစ်သည်။ ၎င်းတို့သည် အသုံးမဝင်သော အမှိုက်သရိုက် ဖြစ်ကြသည်။ ထိုသို့သောလူတို့ကို ဖန်ဆင်းခံများဟု အဘယ်သို့ ကောင်းမွန်စွာ ခေါ်ဆို၍ ရနိုင်မည်နည်း။ ၎င်းတို့သည် အပြင်ပန်းတွင် တောက်ပြောင်သော်လည်း အတွင်း၌ ပုပ်သိုးသော ဖောက်ပြန်ပျက်စီးသည့် သတ္တဝါများ ဖြစ်သည် မဟုတ်လော။...မိမိတို့၏တာဝန်ကို ကောင်းမွန်စွာ မဖြည့်ဆည်းသောသူတို့သည် ဘုရားသခင်ကို အလွန် ပုန်ကန်တတ်ကြပြီး ဘုရားသခင်နှင့်ပတ်သက်၍ များစွာအကြွေးတင် ရှိကြပေသည်၊ သို့သော် ၎င်းတို့သည် လှည့်ကာ ဘုရားသခင် မှားယွင်းသည်ဟု ပယ်ပယ်နယ်နယ် ဝေဖန်ရှုတ်ချကြလေသည်။ ထိုသို့သော လူစားမျိုးသည် စုံလင်စေခြင်းခံရရန် မည်ကဲ့သို့ ထိုက်တန်နိုင်မည်နည်း။ ဤသည်မှာ ဖယ်ရှားရှင်းလင်းခြင်းနှင့် အပြစ်ဒဏ်ပေးခြင်းကို ခံရဖို့ဖြစ်သည့် ရှေ့ပြေးနိမိတ်ဖြစ်သည် မဟုတ်လော။ ဘုရားသခင်၏ရှေ့မှောက်တွင် မိမိ၏တာဝန်ကို မလုပ်ဆောင်သော လူတို့သည် ပြစ်မှုများထဲမှ စက်ဆုပ်ရွံရှာဖွယ် အကောင်းဆုံးသော အပြစ်ရှိနှင့်ပြီးသားဖြစ်သည်၊ ယင်းအတွက် သေခြင်းတရားသည်ပင် မလုံလောက်သော ပြစ်ဒဏ်တစ်ခု ဖြစ်သည်၊ သို့သော် ၎င်းတို့သည် ဘုရားသခင်နှင့် ငြင်းခုံရဲကြသည်သာမက၊ မိမိတို့ကိုယ်ကိုယ် ဘုရားသခင်နှင့် တုပြိုင်ရဲကြလေသည်။ ထိုသို့သော လူများကို စုံလင်စေခြင်း၏ ထိုက်တန်မှုမှာ အဘယ်နည်း။ အကယ်၍ လူတို့သည် ၎င်းတို့၏တာဝန်ကို မဖြည့်ဆည်းနိုင်ပါက၊ ၎င်းတို့သည် အပြစ်ရှိခြင်းနှင့် အကြွေးတင်ရှိခြင်းတို့ကို ခံစားသင့်သည်။ ၎င်းတို့သည် ၎င်းတို့၏ အားနည်းချက်နှင့် အသုံးမကျမှု၊ ၎င်းတို့၏ ဆန့်ကျင်ပုန်ကန်မှုနှင့် ဖောက်ပြန်ပျက်စီးမှုတို့ကို မုန်းတီးသင့်သည်၊ ထို့အပြင် ၎င်းတို့၏ အသက်တာကို ဘုရားသခင်အား ပေးသင့်ကြသည်။ ထိုအခါမှသာ ၎င်းတို့သည် ဘုရားသခင်ကို အမှန်တကယ် ချစ်မြတ်နိုးသော ဖန်ဆင်းခံများ ဖြစ်ကြပြီး၊ ထိုသို့သော လူများသည်သာ ဘုရားသခင်၏ ကောင်းချီးမင်္ဂလာများနှင့် ကတိတော်ကို မွေ့လျော်ခံစားထိုက်ပြီး သူ၏ စုံလင်စေခြင်း ခံရထိုက်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဘုရားသခင်က လူတွေရဲ့တာဝန်တွေမှာ လမ်းလွဲခြင်းတွေနဲ့ အပြစ်အနာအဆာတွေရှိတာက ပုံမှန်ပဲ၊ သူတို့ ဒါတွေကို အသိအမှတ်ပြုပြီး အချိန်မီ ပြန်ပြုပြင်နိုင်သရွေ့တော့ ဘုရားသခင်က သူတို့ကို အပြစ်မတင်ဘူးလို့ ပြောတယ်။ ဒါပေမဲ့ တစ်စုံတစ်ယောက်က သူ့တာဝန်မှာ လမ်းလွဲခြင်းတွေနဲ့ အပြစ်အနာအဆာတွေပေါ်လာတဲ့အခါ သတ္တိကြောင်ပြီး နောက်တွန့်သွားရင်၊ ဒါမှမဟုတ် ကောက်ကျစ်တဲ့ ကျိုးကြောင်းဆင်ခြေတွေ အပုံလိုက်ပေးပြီး သူ့တာဝန်ကို မထမ်းဆောင်တော့ရင်၊ အဲဒီလိုလူမျိုးဟာ လူ့သဘာဝနဲ့ ဆင်ခြင်တုံတရားကင်းမဲ့ပြီး ဘုရားသခင်အတွက် စက်ဆုပ်စရာဖြစ်တယ်။ သူတို့နောင်တမရရင် နောက်ဆုံးမှာ ဘုရားသခင်ရဲ့ ဖယ်ရှားရှင်းလင်းခြင်းကို ခံရလိမ့်မယ်။ ဘုရားသခင်ရဲ့ တရားစီရင်ခြင်း နှုတ်ကပတ်တော်တွေက ကျွန်မရဲ့ရင်ကို ထိုးဖောက်သွားခဲ့တယ်။ ကျွန်မ အလုပ်ကို ကောင်းကောင်းမလုပ်ခဲ့လို့ အလုပ်က ထိခိုက်ပြီးနေပြီ၊ အခု ပြဿနာတွေ ဖော်ထုတ်ခံရတော့၊ ဒါတွေကို ဖြေရှင်းဖို့နဲ့ လမ်းလွဲခြင်းတွေကို ပြုပြင်ဖို့ အလျင်မလိုခဲ့ဘူး။ အဲဒီအစား ကျွန်မစိတ်ထဲမှာ ကိုယ်ပိုင်အကျိုးစီးပွားကိုပဲ စဉ်းစားနေခဲ့တယ်၊ အလုပ်တွေ ရပ်တန့်သွားမှာကို တာဝန်ယူရမှာကြောက်လို့၊ ဒါကြောင့် ကျွန်မရဲ့ တာဝန်ကို အာလူးပူတစ်လုံးလို လွှင့်ပစ်ချင်ခဲ့တယ်။ ကျွန်မ အရမ်းတစ်ကိုယ်ကောင်းဆန်ပြီး ယုတ်ညံ့လိုက်တာ။ တကယ်တော့ စာနဲ့ပတ်သက်တဲ့အလုပ်ရဲ့ ရလဒ်တွေ ကျဆင်းသွားတဲ့အခါ၊ ခေါင်းဆောင်တွေက အလုပ်ထဲက ပြဿနာတွေနဲ့ လမ်းလွဲခြင်းတွေကို ထောက်ပြတာဟာ ကျွန်မကို အလုပ်ဘယ်လိုလုပ်ရမလဲဆိုတာ လက်တွေ့ကျကျ သင်ပေးနေတာပဲ။ ကျွန်မက အလုပ် ရှေ့ရောက်အောင် ဒီပြဿနာတွေနဲ့ လမ်းလွဲခြင်းတွေကို လူတိုင်းနဲ့အတူ ပြန်သုံးသပ်ပြီး အနှစ်ချုပ်သင့်ခဲ့တယ်။ ဒါပေမဲ့ ကျွန်မက ပြန်သုံးသပ်ပြီး အနှစ်ချုပ်တာမျိုး မလုပ်ခဲ့ရုံတင်မကဘူး၊ ကိုယ့်တာဝန်ကို ကောင်းကောင်းမထမ်းဆောင်မိလို့ အပြစ်ရှိတယ်လို့ ခံစားရတာ၊ ကိုယ့်ကိုယ်ကိုယ် အပြစ်တင်တာမျိုးလည်း မရှိခဲ့ဘူး။ ကျွန်မနှလုံးသားထဲမှာ ပြန်ပြီး ငြင်းခုံခဲ့တယ်၊ ဘုရားသခင်က ကျွန်မကို အစွမ်းအစကောင်း မပေးခဲ့ဘူးလို့ တွေးနေခဲ့ပြီး၊ ပိုစွမ်းဆောင်နိုင်တဲ့သူတစ်ယောက်ကို နေရာပေးဖို့ဆိုတဲ့ အကြောင်းပြချက်နောက်ကွယ်မှာ ပုန်းပြီး ကျွန်မရဲ့တာဝန်ကို ခေါင်းရှောင်ချင်ခဲ့တယ်။ ကိုယ့်ကိုယ်ကိုယ် သတိပြုမိတယ်လို့တောင် ကျွန်မ တွေးခဲ့သေးတယ်။ ဒါပေမဲ့ အခု ကျွန်မမြင်လိုက်တာက ဒါဟာ ကိုယ့်ကိုယ်ကိုယ် သတိပြုမိတာ လုံးဝမဟုတ်ဘူး။ ကျွန်မက မရိုးမသားလုပ်ပြီး တာဝန်ကို စွန့်ပစ်နေတာပဲ။ ခေါင်းဆောင်တွေက ကျွန်မတို့ လူတွေကို ပျိုးထောင်ဖို့ အာရုံမစိုက်ဘူးလို့ ထောက်ပြခဲ့တာဟာ အမှန်တရားပဲဆိုတာကို ကျွန်မ စဉ်းစားမိတယ်။ ညီအစ်ကိုမောင်နှမတွေက အခုမှလေ့ကျင့်ခါစမို့ စည်းမျဉ်းတွေကို နားမလည်ကြဘူး၊ ဒါကြောင့် ကျွန်မတို့က အချင်းချင်းရဲ့ အားသာချက်တွေကနေ သင်ယူပြီး ကိုယ့်အားနည်းချက်တွေကို ဖြည့်ဆည်းဖို့ အတူ လေ့လာပြီး ဆွေးနွေးပြောဆိုခဲ့သင့်တယ်။ ခေါင်းဆောင်တွေက ကျွန်မတို့ တည်းဖြတ်တဲ့ တရားဒေသနာတွေရဲ့ အရည်အသွေးမကောင်းဘူးလို့ ထောက်ပြတာလည်း အမှန်တရားပဲ။ ကျွန်မကိုယ်တိုင်ရဲ့ သမ္မာတရားနားလည်မှုက တိမ်တယ်၊ ပြဿနာတွေရဲ့ အနှစ်သာရကို ထိုးထွင်းမမြင်နိုင်တော့ ဒါတွေကို ဖြေရှင်းရာမှာ အားနည်းခဲ့တယ်။ ခေါင်းဆောင်တွေက ဒါကို ထောက်ပြတာဟာ ကျွန်မအတွက် သတိပေးချက်တစ်ခုပဲ။ ဒါနဲ့ ခေါင်းဆောင်ထောက်ပြခဲ့တဲ့ ပြဿနာတွေနဲ့ ပတ်သက်ပြီး ညီအစ်ကိုမောင်နှမတွေနဲ့ အမြန်ဆွေးနွေးခဲ့တယ်။ လူတိုင်းကလည်း သူတို့တာဝန်တွေမှာရှိတဲ့ လမ်းလွဲခြင်းတွေနဲ့ အပြစ်အနာအဆာတွေကို အသိအမှတ်ပြုပြီး ပြုပြင်ဖို့ ဆန္ဒရှိကြတယ်။ အဲဒီအချိန်ကစပြီး ကျွန်မတို့ရဲ့ တာဝန်တွေမှာ ဦးတည်ချက်နဲ့ ပန်းတိုင်တစ်ခု ရှိလာခဲ့တယ်။

ဝတ်ပြုခြင်းလုပ်တဲ့အချိန်မှာ ကျွန်မ ဆက်ပြီး ဆင်ခြင်သုံးသပ်နေခဲ့တယ်၊ “ဘာဖြစ်လို့ အလုပ်မှာ အခက်အခဲတွေနဲ့ ပြဿနာတွေ ကြုံရတိုင်း၊ ကျွန်မရဲ့စိတ်နှလုံးက ဒီလောက်တောင် လှုပ်ခတ်နေရပြီး တာဝန်ကနေ ထွက်ပြေးချင်စိတ်တောင် ဖြစ်ရတာလဲ” ပေါ့။ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “လူအချို့သည် မိမိတို့၏ တာဝန်ကို ထမ်းဆောင်စဉ်တွင် တာဝန်ခံယူရမည်ကို ကြောက်ရွံ့ကြသည်။ အသင်းတော်က ၎င်းတို့ကို အလုပ်တစ်ခုလုပ်ရန် ပေးသောအခါ ၎င်းတို့သည် ထိုအလုပ်အတွက် ၎င်းတို့ တာဝန်ခံဖို့ လိုအပ်ခြင်းရှိမရှိကို ရှေးဦးစွာ ထည့်စဉ်းစားကြသည်။ တာဝန်ခံဖို့ လိုအပ်လျှင် ၎င်းတို့က အလုပ်ကို လက်ခံမည်မဟုတ်ပေ။ တာဝန်တစ်ခုကို ထမ်းဆောင်ရန်အတွက် ၎င်းတို့၏ သတ်မှတ်ချက်များမှာ ပထမအနေဖြင့် ပေါ့ပေါ့ပါးပါးအလုပ်ဖြစ်ရမည်။ ဒုတိယအနေဖြင့် အလုပ်ရှုပ်ခြင်း၊ သို့မဟုတ် ပင်ပန်းခြင်းမရှိရပေ။ တတိယအနေဖြင့် မည်သည့်အရာကို လုပ်ဆောင်သည်ဖြစ်စေ ၎င်းတို့အနေဖြင့် မည်သည့်တာဝန်ကိုမျှ ခံယူခြင်းမရှိရပေ။ ဤသည်မှာ ၎င်းတို့တာဝန်ယူဆောင်ရွက်မည့် တစ်ခုတည်းသော တာဝန်အမျိုးအစားဖြစ်သည်။ ဤသည်မှာ မည်သို့သော လူစားမျိုးဖြစ်သနည်း။ စဉ်းလဲသော၊ လှည့်စားသောသူ မဟုတ်သလော။ ထိုသူသည် အနည်းဆုံးသော တာဝန် ပမာဏကိုပင် တာဝန်မခံလိုပေ။ သစ်ရွက်များက သစ်ပင်ပေါ်မှ ကြွေကျလာသောအခါ သူ့ခေါင်းကွဲသွားမည်ကိုပင် သူကြောက်နေသည်။ ဤသို့သောသူတစ်ယောက်သည် မည်သည့်တာဝန်ကို ထမ်းဆောင်နိုင်သနည်း။ သူ့အား ဘုရားအိမ်တော်တွင် မည်သို့ အသုံးချ၍ ရနိုင်သနည်း။ ဘုရားအိမ်တော်၏ အလုပ်သည် စာတန်အား ရင်ဆိုင်တိုက်ခိုက်ခြင်းအမှုအပြင် နိုင်ငံတော် ဧဝံဂေလိတရားဟောခြင်းနှင့်လည်း သက်ဆိုင်သည်။ မည်သည့်တာဝန်က တာဝန်ခံယူခြင်း မလိုအပ်သနည်း။ ခေါင်းဆောင်ဖြစ်ခြင်းသည် တာဝန်ခံရသည်ဟု သင်တို့ ဆိုမည်လော။ ၎င်းတို့၏ တာဝန်များသည် ပို၍ပင် မကြီးသလော။ ၎င်းတို့သည် ပို၍ပင် တာဝန်မခံယူရသလော။ သင်သည် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းတို့ကဲ့သို့သော အရာများကို လုပ်ဆောင်သည်ဖြစ်စေ၊ မည်သည့်အလုပ်ကို သင်လုပ်ဆောင်သည်ဖြစ်စေ ထိုအလုပ်က သမ္မာတရား စည်းမျဉ်းများနှင့် သက်ဆိုင်နေသရွေ့ ထိုအလုပ်တွင် တာဝန်ဝတ္တရားများ တွဲပါနေသည်။ သင်၏ တာဝန်ထမ်းဆောင်ခြင်းက စည်းမျဉ်းနှင့်မညီလျှင် ဘုရားအိမ်တော်၏ အလုပ်ကို ထိခိုက်မည်။ သင်သည် တာဝန်ခံယူရန် ကြောက်ရွံ့လျှင် မည်သည့်တာဝန်ကိုမျှ ထမ်းဆောင်၍မရပေ။ မိမိ၏ တာဝန်ထမ်းဆောင်ခြင်း၌ တာဝန်ယူရန် ကြောက်ရွံ့သောသူသည် သတ္တိနည်းသောသူဖြစ်သလော၊ သို့မဟုတ် ၎င်းတို့၏ စိတ်သဘောထားနှင့်ပတ်သက်၍ ပြဿနာတစ်ခုရှိသလော။ ကွာခြားချက်ကို သင် ပြောနိုင်ရမည်။ အမှန်က ဤသည်မှာ သတ္တိနည်းသည့် ပြဿနာတစ်ခုမဟုတ်ပေ။ ထိုသူသည် ချမ်းသာကြွယ်ဝမှုနောက်သို့ လိုက်လျှင်၊ သို့မဟုတ် မိမိကိုယ်ကျိုးစီးပွားတစ်ခုအတွက် လုပ်ဆောင်နေလျှင် အဘယ်သို့ အလွန်ရဲရင့်နိုင်ရသနည်း။ မည်သည့်စွန့်စားမှုကိုမဆို ၎င်းတို့ ပြုလုပ်လိမ့်မည်။ သို့သော် အသင်းတော်အတွက်၊ ဘုရားအိမ်တော်အတွက် အမှုအရာများကို ၎င်းတို့ လုပ်ဆောင်သည့်အခါ လုံးဝ စွန့်စားမှုမပြုလုပ်ပေ။ ဤသို့သော လူတို့သည် တစ်ကိုယ်ကောင်းဆန်ပြီး ယုတ်မာသည်။ အားလုံးထဲတွင် သစ္စာအမဲ့ဆုံး ဖြစ်သည်။ တာဝန်ထမ်းဆောင်ခြင်းတွင် တာဝန်မခံယူသူ မည်သူမဆိုသည် ၎င်းတို့၏ သစ္စာစောင့်သိမှုနှင့်ပတ်သက်၍ မပြောနှင့်၊ ဘုရားသခင်ကို အနည်းငယ်မျှပင် ရိုးသားစစ်မှန်ခြင်းမရှိ။ မည်သို့သော သူမျိုးသည် တာဝန်ခံယူရဲသနည်း။ မည်သို့သောသူမျိုးသည် လေးသောဝန်ကို ထမ်းရန် သတ္တိရှိသနည်း။ အရေးကြီးဆုံးဖြစ်သော၊ အရေးပါဆုံးဖြစ်သောအလုပ်ကို မြင်သောအခါ ဘုရားအိမ်တော်၏ အလုပ်တွင် အရေးပါဆုံးသော အချိန်အခိုက်အတန့်၌ ဦးဆောင်ပြီး ရှေ့သို့ ရဲရင့်စွာသွားသောသူ၊ ကြီးလေးသော တာဝန်ကို ခံယူပြီး ကြီးစွာသော ဒုက္ခဆင်းရဲကို ခံယူရန် မကြောက်သောသူဖြစ်သည်။ ဤသည်မှာ ဘုရားသခင်အပေါ် သစ္စာရှိသူတစ်ယောက်၊ ခရစ်တော်၏ စစ်သားကောင်းတစ်ယောက် ဖြစ်သည်။ ၎င်းတို့၏ တာဝန်ကို ယူရန် ကြောက်သောသူတိုင်းက ထိုသို့ဖြစ်ခြင်းသည် သမ္မာတရားကို နားမလည်သောကြောင့်ဖြစ်သည်မှာ မှန်ပါသလား။ မမှန်ပါ။ ဤသည်မှာ ၎င်းတို့၏ လူ့သဘာဝတွင်ရှိသော ပြဿနာဖြစ်သည်။ ၎င်းတို့တွင် တရားမျှတမှု၊ သို့မဟုတ် တာဝန်ခံယူမှုအသိစိတ်မရှိပေ။ ၎င်းတို့သည် တစ်ကိုယ်ကောင်းဆန်ပြီး ယုတ်မာသောသူများ ဖြစ်သည်။ ဘုရားသခင်အပေါ် ရိုးသားစစ်မှန်သော ယုံကြည်သူများမဟုတ်ပေ။ ပြီးလျှင် ၎င်းတို့သည် သမ္မာတရားကို အနည်းငယ်မျှပင် လက်မခံပေ။ ဤအကြောင်းပြချက်ကြောင့် ၎င်းတို့သည် ကယ်တင်ခြင်း မခံရနိုင်ပေ။ ဘုရားသခင်ကို ယုံကြည်သူများသည် သမ္မာတရားကို ရရှိရန် ကြီးစွာသော အဖိုးအခကို ပေးဆပ်ရမည်။ သမ္မာတရားကို လက်တွေ့လုပ်ဆောင်ရာတွင် အတားအဆီးများစွာကို ကြုံတွေ့ရမည်။ အမှုအရာများကို စွန့်လွှတ်ရမည်။ ၎င်းတို့၏ ဇာတိပကတိ အကျိုးစီးပွားများကို စွန့်လွှတ်ရမည်။ ဆင်းရဲဒုက္ခအချို့ကို သည်းခံရမည်။ ထိုအခါမှသာ ၎င်းတို့သည် သမ္မာတရားကို လက်တွေ့လုပ်ဆောင်နိုင်မည်။ ဤသို့ဆိုလျှင် တာဝန်ယူရန် ကြောက်သောသူသည် သမ္မာတရားကို လက်တွေ့လုပ်ဆောင်နိုင်သလော။ သမ္မာတရားကို ရရှိဖို့မဆိုထားနှင့်၊ သမ္မာတရားကို ၎င်းတို့ သေချာပေါက် လက်တွေ့လုပ်ဆောင်နိုင်ခြင်း မရှိပေ။ ၎င်းတို့သည် သမ္မာတရားကို လက်တွေ့လုပ်ဆောင်ရန်၊ ၎င်းတို့၏ အကျိုးစီးပွား ဆုံးရှုံးခြင်းကို ခံရရန်ကြောက်ရွံ့ကြသောကြောင့် ဖြစ်သည်။ ၎င်းတို့သည် အရှက်ခွဲခံရခြင်း၊ ချိုးနှိမ်ခြင်း၊ ဝေဖန်အပြစ်တင်ခြင်းကို ကြောက်ရွံ့ကြသည်။ ပြီးလျှင် ၎င်းတို့သည် သမ္မာတရားကို လက်တွေ့မလုပ်ဆောင်ရဲပေ။ အကျိုးဆက်အနေဖြင့် သမ္မာတရားကို ၎င်းတို့ မရရှိနိုင်ဘဲ ဘုရားသခင်ကို နှစ်မည်မျှ ယုံကြည်သည်ဖြစ်စေ သူ၏ ကယ်တင်ခြင်းကို ၎င်းတို့ မရရှိနိုင်ပေ။ ဘုရားအိမ်တော်တွင် တာဝန်ထမ်းဆောင်နိုင်သော သူတို့သည် အသင်းတော်၏ အလုပ်နှင့်ပ်တသက်လာပါက ဆင်ခြင်တုံတရားရှိသောလူများ၊ တာဝန်ခံယူသောလူများ၊ သမ္မာတရားစည်းမျဉ်းများကို ထိန်းသိမ်းသောလူများ၊ ဒုက္ခခံနိုင်ပြီး အဖိုးအခ ပေးဆပ်နိုင်သောလူများဖြစ်ရမည်။ ဤနယ်ပယ်များတွင် အားနည်းလျှင် ထိုသူသည် တာဝန်ထမ်းဆောင်ရန် မသင့်တော်ပေ။ ပြီးလျှင် တာဝန်ထမ်းဆောင်ခြင်းအတွက် သတ်မှတ်ချက်များကို မပိုင်ဆိုင်ပေ။...သင့်အပေါ် တစ်ခုခုကျရောက်သည့်အခါတိုင်းတွင် သင့်ကိုယ်သင် ကာကွယ်ပြီး လွတ်မြောက်သည့်လမ်း၊ နောက်ဖေးတံခါးတစ်ခုကို ချန်ထားလျှင် သင်သည် သမ္မာတရားကို လက်တွေ့လုပ်ဆောင်နေခြင်းဖြစ်သလော။ ဤသည်မှာ သမ္မာတရားကို လက်တွေ့လုပ်ဆောင်ခြင်းမဟုတ်ပေ။ ခိုးကြောင်ခိုးဝှက် ပြုလုပ်ခြင်း ဖြစ်သည်။ သင်သည် ယခုအခါတွင် ဘုရားအိမ်တော်၌ သင်၏ တာဝန်ကို ထမ်းဆောင်နေခြင်းဖြစ်သည်။ တာဝန်တစ်ခုကိုထမ်းဆောင်ရာတွင် ပထမဆုံး စည်းမျဉ်းမှာ အဘယ်နည်း။ ရှေးဦးစွာ သင်၏ စိတ်နှလုံးအပြည့်အဝဖြင့် ထိုတာဝန်ကို အစွမ်းကုန် ထမ်းဆောင်ရမည်၊ ပြီးလျှင် ဘုရားအိမ်တော်၏ အကျိုးစီးပွားများကို ကာကွယ်ရမည်ဆိုသည့်အရာ ဖြစ်သည်။ ဤသည်မှာ သမ္မာတရား စည်းမျဉ်းတစ်ခု၊ သင် လက်တွေ့လုပ်ဆောင်သင့်သည့် အရာဖြစ်သည်။ မိမိအတွက် လွတ်လမ်း၊ ထွက်ပေါက်ကို ချန်ထားခြင်းသည် ဘာသာတရား မရှိသူများ လိုက်လျှောက်သည့် လက်တွေ့လုပ်ဆောင်မှု စည်းမျဉ်းဖြစ်ပြီး ၎င်းတို့၏ အမြင့်ဆုံး အတွေးအခေါ်ဖြစ်သည်။ အရာအားလုံးတွင် မိမိကိုယ်ကို အရင်ဆုံး ထည့်စဉ်းစားခြင်းနှင့် အခြားအရာအားလုံးထက် မိမိ၏ ကိုယ်ပိုင်အကျိုးစီးပွားများကို ဦးစားပေးခြင်း၊ သူတစ်ပါးတို့အကြောင်းကို မတွေးခြင်း၊ ဘုရားအိမ်တော်၏ အကျိုးစီးပွားများနှင့်လည်းကောင်း၊ သူတစ်ပါးတို့၏ အကျိုးစီးပွားများနှင့်လည်း ဆက်စပ်မှု မရှိခြင်း၊ မိမိ၏ ကိုယ်ပိုင်အကျိုးစီးပွားကို အရင်ဆုံး စဉ်းစားခြင်းနှင့် ထို့နောက်တွင် လွတ်လမ်းတစ်ခုကို စဉ်းစားခြင်းဖြစ်သည့် ဤသည်တို့မှာ ဘာသာတရား မရှိသူတစ်ယောက် ဖြစ်သည့်အရာမဟုတ်လော။ ဤသည်မှာ အတိအကျပင် ဘာသာတရား မရှိသူတစ်ယောက် ဖြစ်သည့်အရာ ဖြစ်သည်။ ဤလူစားမျိုးသည် တာဝန်တစ်ခုကို ထမ်းဆောင်ရန် မသင့်တော်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားနှုတ်ကပတ်တော်တွေကနေ ကျွန်မ အသိအမှတ်ပြုလိုက်တာကတော့ အလုပ်မှာ လမ်းလွဲမှုတွေ၊ အခက်အခဲတွေ ပေါ်လာတိုင်း ကျွန်မနှလုံးသားထဲမှာ ဒီလောက်ကြီးမားတဲ့ လှုပ်ခတ်မှုတွေ ဖြစ်ရတဲ့ အကြောင်းရင်းက အဓိကအားဖြင့် ကျွန်မတာဝန်မှာ တာဝန်ယူရမှာကို အမြဲတမ်း ကြောက်နေခဲ့လို့ပါပဲ၊ ဒါဟာ ကျွန်မရဲ့ တစ်ကိုယ်ကောင်းဆန်ပြီး လှည့်ဖြားတတ်တဲ့ စိတ်သဘောထားက ဒုကခပေးနေလို့ပဲ။ ဝန်ထမ်းတာဝန်ခန့်အပ်မှုတွေ၊ အလုပ်မှာရှိတဲ့ အခက်အခဲတွေ၊ ပြဿနာတွေနဲ့ ရင်ဆိုင်ရတဲ့အခါ၊ ကျွန်မရဲ့ ပထမဆုံးအတွေးက စာနဲ့ပတ်သက်တဲ့အလုပ်ဟာ ဘုရားအိမ်တော်ရဲ့ အရေးကြီးတဲ့အလုပ်ဖြစ်တယ်၊ ကြီးကြပ်ရေးမှူးတစ်ယောက်ရဲ့တာဝန်ကို မထမ်းဆောင်နိုင်ဘဲ အလုပ်ကို နှောင့်နှေးစေရင် ကျွန်မ တာဝန်ယူရလိမ့်မယ် ဆိုတာပဲ။ ကျွန်မရဲ့တာဝန်ကို စွန့်ပစ်ဖို့ မဝံ့ရဲခဲ့ပေမဲ့၊ ဒီတာဝန်က အရမ်းအန္တရာယ်များတယ်လို့ စိတ်ထဲမှာ အမြဲခံစားခဲ့ရတယ်။ စိတ်ပူပန်ပြီး ဒုက္ခခံရတာကို ထားဦး၊ အလုပ်ရဲ့ရလဒ်တွေ မကောင်းရင် ဒါမှမဟုတ် လမ်းလွဲခြင်းတွေ၊ အပြစ်အနာအဆာတွေရှိရင်၊ အနည်းဆုံးတော့ ကျွန်မ ဖြုတ်ချခံရမယ်၊ ပြစ်မှားခြင်းတွေ များများစုမိရင် ကျွန်မမှာ ကောင်းတဲ့ အဆုံးသတ်နဲ့ ပန်းတိုင်ရှိမှာ မဟုတ်ဘူး။ ဒီလိုတွေးမိတော့ ဒီတာဝန်ကို ဝန်ထုပ်ဝန်ပိုးတစ်ခုလို မြင်ပြီး ခေါင်းရှောင်ချင်ခဲ့တယ်။ အလုပ်ထဲက ပြဿနာတွေနဲ့ အခက်အခဲတွေကို ဖြေရှင်းလိုစိတ်လည်း မရှိခဲ့ဘူး။ ကြီးကြပ်ရေးမှူးတစ်ယောက်အနေနဲ့ ကျွန်မရဲ့ တာဝန်ကို တက်တက်ကြွကြွ တာဝန်ယူခဲ့သင့်တယ်၊ နားမလည်တာတွေကို ခေါင်းဆောင်ဆီမှာ ရှာဖွေသင့်ခဲ့တယ်။ ကျွန်မရဲ့ရည်ရွယ်ချက်ကို မှန်ကန်အောင်ထားပြီး အစွမ်းကုန်ကြိုးစားနေသရွေ့၊ ကျွန်မလုပ်ခဲ့တာတွေက မပြောပလောက်ရင်တောင်၊ နောက်ဆုံးမှာ ရလဒ်တွေ သိပ်မကောင်းခဲ့ရင်တောင်၊ အနည်းဆုံးတော့ ကျွန်မမှာ နောင်တရစရာ ရှိမှာမဟုတ်ဘူး။ ဒါပေမဲ့ ဒီတာဝန်ကို ထမ်းဆောင်တဲ့အခါ ကျွန်မစဉ်းစားခဲ့တာက တာဝန်မယူရအောင် ဘယ်လိုရှောင်မလဲဆိုတာပဲ။ ကျွန်မရဲ့စိတ်နှလုံးက တာဝန်အပေါ်မှာ လုံးဝမရှိခဲ့ဘူး။ သစ္စာစောင့်သိဖို့မပြောနဲ့၊ တာဝန်အပေါ် ရိုးသားမှုတောင်မပြခဲ့ဘူး။ ကျွန်မဟာ တကယ်ကို တစ်ကိုယ်ကောင်းဆန်ပြီး ယုတ်ညံ့လိုက်တာ။ ဘုရားအိမ်တော်က လူတွေဟာ သူတို့ရဲ့တာဝန်တွေကို ထမ်းဆောင်ရင်း သမ္မာတရားရဲ့ ကဏ္ဍအမျိုးမျိုးကို နားလည်အောင်ရှာဖွေပြီး တာဝန်တွေကို ကောင်းကောင်းထမ်းဆောင်နိုင်ဖို့ ပျိုးထောင်ပေးတယ်။ လူတွေအတွက်တော့ ဒါဟာ လက်တွေ့ကျတဲ့ လေ့ကျင့်မှုပဲ။ သဘောပေါက်နားလည်နိုင်စွမ်း စင်ကြယ်တဲ့ ဘယ်သူမဆို သူတို့ရဲ့တာဝန်ကို တန်ဖိုးထားလိမ့်မယ်။ ဒါပေမဲ့ ကျွန်မရဲ့ လိုက်စားမှုနောက်ကွယ်က အမြင်ရှုထောင့်က မှားယွင်းနေခဲ့တယ်။ ကျွန်မရဲ့တာဝန်မှာ ဘာတာဝန်မှ မယူချင်ခဲ့ဘူး၊ စည်းမျဉ်းအတိုင်း ကိုယ့်တာဝန်ကို ထမ်းဆောင်တဲ့ သာမန်အဖွဲ့ဝင်တစ်ယောက်ပဲ ဖြစ်ချင်ခဲ့တယ်။ ကြီးကြပ်ရေးမှူးက အရာရာကို စီစဉ်ပေးတာကိုစောင့်ပြီးတော့ပေါ့။ တကယ်တော့ အဲဒီလိုတာဝန်ထမ်းဆောင်ခြင်းက တာဝန်မယူရဘူးဆိုပေမဲ့၊ လေ့ကျင့်မှုနည်းပြီး သမ္မာတရားလည်း နည်းနည်းပဲရမယ်၊ ကျွန်မရဲ့အသက်တာကလည်း ဖြည်းဖြည်းပဲ တိုးတက်မှာပေါ့။ ကြီးကြပ်ရေးမှူးအဖြစ် လေ့ကျင့်ခံရတဲ့အခါမှာတော့၊ ပြဿနာတွေ၊ အခက်အခဲတွေ ပိုကြုံရပြီး ဖိအားပိုကြီးပေမဲ့ ကျွန်မလည်း ပိုပြီးရရှိခဲ့တယ်။ စည်းမျဉ်းတွေကို နားလည်ရာမှာရော၊ လူတွေနဲ့ အမှုအရာတွေကို ရှုမြင်ရာမှာပါ တိုးတက်မှုတချို့ ရခဲ့တယ်။ ဒါ့အပြင် အလုပ်ကို စစ်ဆေးကြီးကြပ်ရာမှာ တချို့ပြဿနာတွေမှာ ကျွန်မက အပေါ်ယံအခြေအနေကိုပဲ မြင်ပြီး အဓိကအချက်ကို မဖမ်းဆုပ်နိုင်ခဲ့ဘူး၊ ဒါကြောင့် ပြဿနာတွေကို အမြဲမဖြေရှင်းနိုင်ခဲ့ဘူး။ ခေါင်းဆောင်တွေရဲ့ လမ်းပြမှုကြောင့်သာ ကျွန်မရဲ့အားနည်းချက်တွေကို ရှာဖွေတွေ့ရှိခဲ့တယ်။ သမ္မာတရားကို ရှာဖွေခြင်းအားဖြင့် ပြဿနာတွေရဲ့ သဘောသဘာဝနဲ့ အကျိုးဆက်တွေကို အသိအမှတ်ပြုနိုင်ခဲ့ပြီး၊ လက်တွေ့လုပ်ဆောင်ခြင်း စည်းမျဉ်းတွေကို ရှာတွေ့ခဲ့တယ်၊ ဒီလိုနဲ့ ပြဿနာတွေကို အရင်းအမြစ်ကနေ ဖြေရှင်းနိုင်ခဲ့တာပေါ့။ ဒီလိုရရှိမှုတွေအားလုံးဟာ ကြီးကြပ်ရေးမှူးတာဝန်ကို ထမ်းဆောင်ရာကနေ ကျွန်မရရှိခဲ့တဲ့အရာတွေပါပဲ။ ဘုရားအိမ်တော်မှာ ဘယ်တာဝန်ကိုပဲထမ်းဆောင်ပါစေ တာဝန်တစ်စိတ်တစ်ပိုင်းကိုလည်း ယူရမယ်ဆိုတာ ကျွန်မနားလည်ခဲ့တယ်။ ဒီတာဝန်ကို ဘယ်လူကမှ ပေးတာမဟုတ်ဘဲ ဘုရားသခင်ဆီက လာတာပါ။ ဒါကိုနားလည်သွားတော့ အလုပ်မှာအခက်အခဲ ဘယ်လောက်ပဲရှိပါစေ ဘုရားသခင်ကို အားကိုးပြီး ကိုယ့်တာဝန်တွေကို ထမ်းဆောင်ဖို့ ဆန္ဒရှိကြောင်း ဘုရားသခင်ဆီမှာ စိတ်ပိုင်းဖြတ်ခဲ့တယ်။ ကျွန်မ အပျက်သဘောဆောင်တော့မှာ မဟုတ်သလို ကိုယ့်တာဝန်ကနေ ထွက်ပြေးတော့မှာလည်း မဟုတ်ပါဘူး။

တစ်ခါတုန်းက ကျွန်မရဲ့ အခြေအနေနဲ့ အရမ်းကိုက်ညီတဲ့ အတွေ့အကြုံဆိုင်ရာ သက်သေခံချက် ဆောင်းပါးတစ်ပုဒ်မှာ ကိုးကားထားတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် ဘုရားအိမ်တော်က လူများကို မျှတစွာ ဆက်ဆံနိုင်ကြောင်းကို မယုံကြည်ကြပေ။ သူ၏အိမ်တော်တွင် ဘုရားသခင် အုပ်ချုပ်ကြောင်းနှင့် ထိုနေရာတွင် သမ္မာတရားအုပ်စိုးကြောင်းကို ၎င်းတို့ မယုံကြည်ကြပေ။ လူတစ်ယောက်သည် မည်သည့်တာဝန်ကို ထမ်းဆောင်ပါစေ၊ ပြဿနာတစ်ခုတက်လာလျှင် ဘုရားအိမ်တော်သည် ထိုလူကို ချက်ချင်း ကိုင်တွယ်လိမ့်မည်ဖြစ်ကြောင်း၊ ထိုတာဝန်ကို ထမ်းဆောင်ဖို့ သူ၏အခွင့်အရေးကို ဖြုတ်ချကာ သူ့ကို အခြားသို့ပို့လိမ့်မည် သို့မဟုတ် အသင်းတော်မှပင် သူ့ကို ရှင်းထုတ်ပစ်နိုင်ကြောင်းတို့ကို ၎င်းတို့က ယုံကြည်ကြသည်။ ထိုသည်က အမှန်တကယ် ကိစ္စများ အလုပ်လုပ်သည့်ပုံလော။ ကျိန်းသေမဟုတ်ပေ။ ဘုရားအိမ်တော်သည် သမ္မာတရားစည်းမျဉ်းများနှင့်အညီ လူတိုင်းကို ဆက်ဆံသည်။ ဘုရားသခင်သည် လူတိုင်းအပေါ် ဆက်ဆံရာတွင် ဖြောင့်မတ်သည်။ ဘုရားသည် ဖြစ်ရပ်တစ်ခုတွင် လူတစ်ယောက်၏ ပြုမူပုံပြုမူနည်း တစ်ခုတည်းကိုသာ မကြည့်ပေ။ လူတစ်ဦး၏သဘာဝအနှစ်သာရ၊ ထိုသူ၏ရည်ရွယ်ချက်များ၊ ထိုသူ၏သဘောထားတို့ကို သူကြည့်သည်။ ပြီးလျှင် သူသည် လူတစ်ဦး အမှားလုပ်မိသောအခါ သူ့ကိုယ်သူ ပြန်လည်ဆင်ခြင်သုံးသပ်နိုင်ခြင်းရှိမရှိ၊ နောင်တရရှိခြင်းရှိမရှိနှင့် ထိုလူသည် ဘုရားနှုတ်ကပတ်တော်များအပေါ် အခြေခံ၍ ပြဿနာ၏ အနှစ်သာရကို ထိုးဖောက်သိမြင်နိုင်ခြင်းရှိမရှိ၊ သမ္မာတရားကို နားလည်လာနိုင်ခြင်းရှိမရှိ၊ မိမိကိုယ်ကို မုန်းတီးခြင်း ရှိမရှိနှင့် အစစ်အမှန် နောင်တရခြင်းရှိမရှိတို့ကို အထူးသဖြင့် သူကြည့်သည်။ အကယ်၍ လူတစ်ဦးသည် ဤမှန်ကန်သော သဘောထားမရှိဘဲ ပုဂ္ဂိုလ်ရေးရည်ရွယ်ချက်များနှင့် လုံးဝ ရောထွေးနေပါက၊ စဉ်းလဲသောအကြံအစည်များ၊ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းများဖြင့် ပြည့်နေပြီး ပြဿနာများ တက်လာသောအခါ ဟန်ဆောင်ခြင်း၊ တစ်ပတ်ရိုက်ခြင်း၊ ပြီးလျှင် ကိုယ့်ကိုယ်ကိုယ် ကျိုးကြောင်းပြပြောဆိုခြင်းနှင့် မိမိ၏လုပ်ရပ်များကို ဝန်ခံပြုဖို့ ခေါင်းမာစွာ ငြင်းဆန်ခြင်းတို့ကို ကျင့်သုံးပါက ထိုကဲ့သို့သောလူတစ်ယောက်ကို ကယ်တင်ဖို့ မဖြစ်နိုင်ပေ။ ၎င်းတို့သည် သမ္မာတရားကို လုံးဝ လက်မခံကြဘဲ လုံးလုံး ထုတ်ဖော်ခံလိုက်ရသည်။ မမှန်ကန်သောလူများနှင့် သမ္မာတရားကို စိုးစဉ်းမျှ လက်မခံသော သူတို့သည် အနှစ်သာရအားဖြင့် မယုံကြည်သူများဖြစ်ကြပြီး ဖယ်ရှားရှင်းလင်းခြင်း ခံရဖို့သာဖြစ်နိုင်တော့သည်။...ငါ့ကို ပြောလော့။ လူတစ်ဦးသည် အမှားတစ်ခု လုပ်ထားကာ အမှန်တကယ် နားလည်နိုင်စွမ်းရှိပြီး နောင်တရလိုစိတ်ရှိလျှင် ဘုရားအိမ်တော်က ထိုသူကို အခွင့်အရေးတစ်ခု မပေးဘဲ နေမည်လော။ ဘုရားသခင်၏ နှစ်ခြောက်ထောင် စီမံခန့်ခွဲမှု အစီအစဉ်သည် အဆုံးသို့ ရောက်လာနေပြီ ဖြစ်သည်နှင့်အညီ ထမ်းဆောင်ရန်လိုသည့် တာဝန်များစွာရှိသည်။ သို့သော် သင်သည် အသိစိတ်၊ သို့မဟုတ် ဆင်ခြင်တုံတရား မရှိသကဲ့သို့ မိမိတို့၏ သင့်တင့်လျောက်ပတ်သော အလုပ်ကို အာရုံမစိုက်လျှင်၊ တာဝန်ထမ်းဆောင်ရန် အခွင့်အလမ်း ရသော်လည်း တန်ဖိုးထားရမှန်း မသိလျှင်၊ အကောင်းဆုံးအချိန်ကို လွန်သွားစေလျက် သမ္မာတရားကို အနည်းငယ်မျှပင် မလိုက်စားလျှင် သင်သည် ထုတ်ဖော်ခြင်းခံရလိမ့်မည်။ သင်သည် တာဝန်ထမ်းဆောင်ရာတွင် အဆက်မပြတ် ဝတ်ကျေတမ်းကျေပြုလျှင်၊ ပြုပြင်ခံရခြင်းကို ရင်ဆိုင်ရသောအခါ၌ လုံးဝ နာခံခြင်းမရှိလျှင် ဘုရားအိမ်တော်က တာဝန်ထမ်းဆောင်ရန် သင့်ကို အသုံးပြုဦးမည်လော။ ဘုရားအိမ်တော်တွင် အုပ်စိုးသည်မှာ သမ္မာတရားဖြစ်သည်။ စာတန်မဟုတ်ပေ။ ဘုရားသခင်သည် အရာရာအပေါ် အပြီးသတ် ဆုံးဖြတ်ပိုင်ခွင့် ရှိသည်။ လူသားကို ကယ်တင်ခြင်းအမှုကို ပြုနေသည်မှာ သူဖြစ်သည်။ အရာရာအပေါ် အချုပ်အခြာအာဏာ ကိုင်စိုးသူမှာ သူ ဖြစ်သည်။ မည်သည့်အရာက မှန်သည်၊ မှားသည်ဟူ၍ သင့်အနေဖြင့် စိစစ်ရန် မလိုအပ်ပေ။ သင်သည် ကြားနာပြီး ကျိုးနွံနာခံရန်သာ လိုအပ်သည်။ ပြုပြင်ခြင်းနှင့် ရင်ဆိုင်ရသောအခါတွင် သမ္မာတရားကို သင်လက်ခံရမည်၊ သင်၏ အမှားများကို ပြုပြင်နိုင်ရမည်။ ဤသို့ သင်လုပ်ဆောင်လျှင် ဘုရားအိမ်တော်သည် သင်၏ တာဝန်ထမ်းဆောင်ခွင့်ကို ဖယ်ရှားမည်မဟုတ်ပေ။ သင်သည် ဖယ်ရှားရှင်းလင်းခြင်း ခံရမည်ကို အစဉ် ကြောက်ရွံ့နေလျှင်၊ ဆင်ခြေများ အစဉ်ပေးလျှင်၊ သင့်ကိုယ်သင် အစဉ် ရှင်းချက်ထုတ်ပြလျှင် ဤသည်မှာ ပြဿနာဖြစ်သည်။ သမ္မာတရားကို အနည်းငယ်မျှပင် သင်လက်မခံကြောင်းနှင့် သင်သည် ကျိုးကြောင်းဆင်ခြင်မှု မရှိကြောင်းကို အခြားသူတို့အား တွေ့မြင်ခွင့်ပေးလျှင်၊ သင်ဒုက္ခရောက်ပြီဖြစ်သည်။ အသင်းတော်သည် သင့်ကို မဖြစ်မနေ ကိုင်တွယ်ရလိမ့်မည်။ သင်၏တာဝန်ကို ထမ်းဆောင်ရာတွင် သမ္မာတရားကို လုံးဝ လက်မခံဘဲ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းကို အစဉ်ကြောက်ရွံ့နေလျှင် သင်၏ ဤအကြောက်တရားသည် လူ့ရည်ရွယ်ချက်နှင့် ဖောက်ပြန်ပျက်စီးသော ဆိုးယုတ်သည့် စိတ်သဘောထားဖြင့် စွန်းထင်းနေသည်။ သံသယ၊ သတိထားကာကွယ်မှုနှင့် မှားယွင်းသော အယူအဆတို့ဖြင့် စွန်းထင်းနေသည်။ ဤအရာများထဲမှ မည်သည့်အရာကမျှ လူတစ်ယောက်၌ ရှိသင့်သည့် သဘောထားများမဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဆင်ခြင်ရင်း၊ ဖော်ထုတ်ခံရမှာ၊ ဖယ်ရှားရှင်းလင်းခံရမှာကို ကြောက်ပြီး အမှုအရာတွေ ကျရောက်လာတဲ့အခါ ဘုရားသခင်အပေါ် ကျွန်မ အမြဲတမ်း သတိထားကာကွယ်ပြီး အထင်အမြင်လွဲမှားခဲ့တယ်ဆိုတာ တွေးမိတယ်။ ဒါဟာ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကျွန်မမသိလို့ပါပဲ။ အတိတ်က ကြီးလေးတဲ့ ပြစ်မှားခြင်းကို ကျူးလွန်ခဲ့ပြီးပြီ၊ ကိုယ့်တာဝန်ကို ကောင်းကောင်းမထမ်းဆောင်ဘဲ အသင်းတော်အလုပ်ကို နှောင့်ယှက်မှုနဲ့ ထိခိုက်မှုတွေ ဖြစ်စေရင်၊ ပြစ်မှားခြင်းတွေ အများကြီးပိုကျူးလွန်မိမှာဖြစ်ပြီး ပြင်းထန်လာရင် ဖယ်ရှားရှင်းလင်းခံရမယ်လို့ ကျွန်မထင်ခဲ့တယ်။ တကယ်တော့ ကျွန်မရဲ့တာဝန်ကို စိတ်နှလုံးအကြွင်းမဲ့နဲ့ အစွမ်းကုန်ထမ်းဆောင်ခဲ့ပေမဲ့၊ ကျွန်မရဲ့အစွမ်းအစညံ့ဖျင်းမှုကြောင့် မစွမ်းဆောင်နိုင်ခဲ့ရင်တောင်၊ ဘုရားအိမ်တော်က ကျွန်မရဲ့အစွမ်းအစနဲ့အညီ သင့်တော်တဲ့တာဝန်ကို ပြန်လည်တာဝန်ပေးမှာဖြစ်ပြီး၊ ဒီအကြောင်းကြောင့် ကျွန်မကို ဖယ်ရှားရှင်းလင်းမှာ မဟုတ်ပါဘူး။ အသင်းတော်အလုပ်ကို တမင်တကာ အဖျက်အမှောင့်လုပ်၊ နှောင့်ယှက်ပြီး ဘယ်လောက်ပဲ မိတ်သဟာယဖွဲ့ပေးပါစေ နောင်တမရဘဲ ငြင်းဆန်သူတွေသာ ဖယ်ရှားရှင်းလင်းခံရမှာပါ။ အရင်ကြီးကြပ်ရေးမှူးလိုပေါ့။ သူက သူ့ရဲ့ကျော်ကြားမှုနဲ့ အဆင့်အတန်းအတွက် တမင်တကာ စည်းမျဉ်းတွေကို ချိုးဖောက်ပြီး အဖျက်အမှောင့်လုပ်ပြီး နှောင့်ယှက်ခဲ့တယ်။ အဲဒီအချိန်မှာ ခေါင်းဆောင်က သူ့ကို မိတ်သဟာယဖွဲ့ပြီး ကူညီခဲ့ပေမဲ့ သူနောင်တမရခဲ့ဘဲ နောက်ဆုံးမှာ ဖြုတ်ချပြီး ဖယ်ရှားရှင်းလင်းခံခဲ့ရတယ်။ ဘုရားအိမ်တော်က လူတွေကိုဆက်ဆံရာမှာ စည်းမျဉ်းတွေရှိတယ်။ လူတွေရဲ့ပြစ်မှားခြင်းတွေကို လူတစ်ယောက်ချင်းစီရဲ့ မတူညီတဲ့ နောက်ခံနဲ့ အခြေအနေအရ ကိုင်တွယ်ဖြေရှင်းတယ်၊ အားလုံးကို တစ်ပုံစံတည်း ချဉ်းကပ်တာမျိုး မလုပ်ပါဘူး။ ကျွန်မတာဝန်ထမ်းဆောင်ရာမှာ ဖော်ထုတ်ခံရတဲ့ ပြဿနာအများကြီးက အလုပ်ရဲ့ တိုးတက်မှုကို ထိခိုက်စေခဲ့တယ်၊ အဓိကအားဖြင့် ကျွန်မလေ့ကျင့်ချိန်တိုတောင်းလို့ပါပဲ။ အလုပ်ကို ကောင်းကောင်းလုပ်နိုင်ဖို့ ဘယ်လိုလုပ်ရမလဲဆိုတဲ့ ဦးတည်ချက် ဒါမှမဟုတ် လမ်းကြောင်း ကျွန်မမှာ မရှိခဲ့ဘူး၊ ပြီးတော့ တစ်ခါတလေ အဓိကအချက်တွေကို မဖမ်းဆုပ်နိုင်ခဲ့ဘူး။ ကျွန်မက တမင်တကာ နှောင့်ယှက်ဖို့ ဒါမှမဟုတ် အဖျက်အမှောင့်လုပ်ဖို့ မရည်ရွယ်ခဲ့ဘူး။ ကျွန်မရဲ့လမ်းလွဲခြင်းတွေကို အသိအမှတ်ပြုပြီး အချိန်မီပြုပြင်တဲ့အခါ၊ ဘုရားအိမ်တော်က ကျွန်မကို လေ့ကျင့်ဖို့ အခွင့်အရေးပေးနေတုန်းပဲ၊ ခေါင်းဆောင်တွေကလည်း တကယ့်အလုပ် ဘယ်လိုလုပ်ရမလဲဆိုတာ လမ်းညွှန်ပေးခဲ့တယ်။ ကျွန်မက ဘုရားသခင်အပေါ် သတိထားကာကွယ်တာ၊ ဒါမှမဟုတ် အထင်အမြင်လွဲမှားတာမျိုး မဖြစ်သင့်ဘူး။ ကျွန်မမှာ ဘုရားသခင်ရဲ့ ဖြောင့်မတ်တဲ့ စိတ်သဘောထားကို အသိပညာမရှိခဲ့ဘဲ ဘုရားသခင်ကို သတိထားကာကွယ်ပြီး အထင်လွဲမှားမှုတွေနဲ့ အသက်ရှင်နေခဲ့တယ်။ ကိုယ့်ရဲ့အသက်ဝင်ရောက်မှုမှာ ဆုံးရှုံးမှုတွေခံစားခဲ့ရသလို ကိုယ့်တာဝန်ကိုလည်း ထိခိုက်စေခဲ့တယ်။ ဒါတွေအားလုံးဟာ ကျွန်မ သမ္မာတရားကို မရှာဖွေခဲ့ခြင်းရဲ့ အကျိုးဆက်တွေပါပဲ။

မျက်စိတစ်မှိတ်အတွင်းမှာပဲ အောက်တိုဘာလကို ရောက်လာခဲ့တယ်။ စီစီပီရဲ့ ဖမ်းဆီးမှုတွေကြောင့် အသင်းတော်ရဲ့ လုပ်ငန်းအမျိုးမျိုးဟာ အဟန့်အတားဖြစ်ခဲ့ပြီး၊ အလုပ်ရဲ့ရလဒ်တွေက ထပ်မံကျဆင်းခဲ့တယ်။ ကျွန်မရဲ့ ညီအစ်ကိုမောင်နှမတွေကလည်း ယေဘုယျအားဖြင့် အခက်အခဲတွေကြားမှာ အသက်ရှင်နေခဲ့ရတယ်။ ဒီတစ်ခါတော့ ကျွန်မ အရင်လို မပေါ့လျော့တော့ဘူး၊ အပျက်သဘောလည်းမဆောင်တော့ဘဲ၊ ရှိနေတဲ့ပြဿနာတွေကို ဘယ်လိုဖြေရှင်းမလဲဆိုတာကို ကျွန်မနဲ့ ပူးပေါင်းဆောင်ရွက်နေတဲ့ ညီအစ်မနဲ့ ဆွေးနွေးခဲ့တယ်။ ဒီအချိန်မှာ ခေါင်းဆောင်တွေကလည်း ကျွန်မတို့အလုပ်ထဲက လမ်းလွဲခြင်းတချို့ကို ထောက်ပြပြီး၊ လက်တွေ့လုပ်ဆောင်ရမယ့် လမ်းကြောင်းတချို့ကို မိတ်သဟာယဖွဲ့ပေးခဲ့တယ်။ ခေါင်းဆောင်တွေရဲ့စာကို မြင်လိုက်တော့ ကျွန်မ မတွေးဘဲမနေနိုင်ခဲ့ဘူး၊ “ဒီနောက်ပိုင်းမှာ အလုပ်တွေ ဆက်မကောင်းရင် ဘယ်လိုလုပ်မလဲ။ အလုပ်တွေ နှောင့်နှေးသွားရင် ဒီတာဝန်ကို ငါမထမ်းနိုင်တော့ဘူး” ပေါ့။ ကျွန်မ ကိုယ့်ကိုယ်ကိုယ် ကာကွယ်ဖို့ ပြန်စဉ်းစားမိမှန်း သဘောပေါက်လိုက်တယ်၊ ဒါနဲ့ ဆုတောင်းပြီး ရှာဖွေခဲ့တယ်။ ဘုရားနှုတ်ကပတ်တော်တွေကို ကျွန်မဖတ်ခဲ့တယ်။ “ရိုးသားသောလူတစ်ယောက်၏ သရုပ်သကန်များက မည်သည်တို့နည်း။ ပထမအချက်မှာ ဘုရားသခင်၏နှုတ်ကပတ်တော်များအကြောင်း သံသယမရှိခြင်းဖြစ်သည်။ ၎င်းသည် ရိုးသားသော လူတစ်ယောက်၏ သရုပ်သကန်များအနက်မှ တစ်ခုဖြစ်သည်။ ဤသည်မှလွဲ၍ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က ‘ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်’ ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဖြစ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို နာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားတစ်ခုဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါ့တပါ မဖြစ်ခြင်း၊ သို့မဟုတ် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ အမှုအရာများကို မှန်မှန်ကန်ကန် လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေ ကျွန်မနားလည်ခဲ့တာက ရိုးသားသောသူတစ်ယောက်ဟာ သူ့တာဝန်ကို ထမ်းဆောင်တဲ့အခါ ကိုယ့်အတွက်ကိုယ် အကွက်မချဘူး၊ ကိုယ့်ရဲ့အကျိုးစီးပွားကို မစဉ်းစားဘဲ၊ ဘုရားသခင်၏ ရည်ရွယ်ချက်ကို အလေးထားပြီး သူ့တာဝန်ကို စိတ်နှလုံးအကြွင်းမဲ့နဲ့ အစွမ်းကုန်ထမ်းဆောင်တယ်။ ကျွန်မ ဘုရားနှုတ်ကပတ်တော်တွေအတိုင်း လက်တွေ့လုပ်ဆောင်ပြီး ရိုးသားသောသူတစ်ယောက်ဖြစ်သင့်တယ်။ အခု အဆင်းနီတဲ့ နဂါးကြီးက သေမင်းခံတွင်းဝ ရောက်နေချိန်မှာ ညီအစ်ကိုမောင်နှမတွေကို အရူးအမူး ဖမ်းဆီးနေတယ်။ သူ့ရဲ့ရည်ရွယ်ချက်က အသင်းတော်အလုပ်ကို နှောင့်ယှက်ဖို့ပဲ။ ဒီလိုအချိန်မျိုးမှာပဲ ကျွန်မ ပိုပြီးပူးပေါင်းဆောင်ရွက်သင့်တယ်၊ လူတိုင်းနဲ့အတူ ပူးပေါင်းပြီး ကျွန်မတို့တာဝန်တွေကို ကောင်းကောင်းထမ်းဆောင်သင့်တယ်။ ဒါနဲ့ ကျွန်မနဲ့ ပူးပေါင်းဆောင်ရွက်နေတဲ့ ညီအစ်မနဲ့အတူ ချက်ချင်းကြုံနေရတဲ့ အခက်အခဲတွေကို ဖြေရှင်းဖို့နည်းလမ်းရှာရင်း ဘုရားနှုတ်ကပတ်တော်ကို စားသောက်ခဲ့တယ်။ ကျွန်မတို့ရဲ့ ရှေ့လာမယ့်အလုပ်အစီအစဉ်တွေကိုလည်း ခေါင်းဆောင်တွေကို သတင်းပို့ခဲ့ပြီးတော့၊ ညီအစ်ကိုမောင်နှမတွေနဲ့ သီးခြားစီ မိတ်သဟာယဖွဲ့ပြီး၊ အလုပ်ထဲက အခက်အခဲတွေနဲ့ ပြဿနာတွေကို လက်တွေ့ကျကျ ဖြေရှင်းခဲ့တယ်။ အချိန်အတိုင်းအတာတစ်ခုကြာပြီးနောက်မှာ စာနဲ့ပတ်သက်တဲ့အလုပ်က တဖြည်းဖြည်း တိုးတက်လာခဲ့တယ်။ လူတိုင်းရဲ့ တကယ့်ပူးပေါင်းဆောင်ရွက်မှု လုပ်ငန်းစဉ်အတွင်းမှာ ဘုရားသခင်ရဲ့ ကောင်းချီးပေးခြင်းနဲ့ လမ်းပြမှုကို ကျွန်မတို့ တွေ့မြင်ခဲ့ရတယ်။ စာနဲ့ပတ်သက်တဲ့အလုပ်ရဲ့ ရလဒ်တွေက ပိုကောင်းလာပြီး၊ ကျွန်မတို့အားလုံး ဘုရားသခင်ကို အရမ်းကျေးဇူးတင်ခဲ့ကြတယ်။

အရင်က ကျွန်မရဲ့အစွမ်းအစက မကောင်းလို့ ကြီးကြပ်ရေးမှူးတာဝန်ကို မထမ်းဆောင်နိုင်ဘူး၊ အစွမ်းအစကောင်းတဲ့သူတွေပဲ ဒီအလုပ်ကို လုပ်နိုင်တယ်လို့ အမြဲခံစားခဲ့ရတယ်။ ကျွန်မရဲ့အမြင်ရှုထောင့်က မှားယွင်းမှန်း အချက်အလက်တွေက သက်သေပြခဲ့တယ်။ ဘုရားနှုတ်ကပတ်တော်တွေကို ကျွန်မဖတ်ခဲ့တယ်။ “သန့်ရှင်းသောဝိညာဉ်တော်၏ လုပ်ဆောင်မှုနှင့် ဘုရားသခင်၏ ကွယ်ကာမှုမရှိလျှင် မည်သူက ယနေ့ ၎င်းတို့ရောက်ရှိနေသည့်နေရာကို ရောက်ရှိနိုင်မည်နည်း။ ယခုအချိန်အထိ မည်သည့်အလုပ်ကိစ္စကို ထိန်းသိမ်းထားနိုင်မည်နည်း။ ဤလူတို့က ၎င်းတို့သည် လောကီကမ္ဘာတွင် ရှိနေသည်ဟု ထင်သလော။ လောကီကမ္ဘာရှိ မည်သည့်အုပ်စုမဆိုသည် ပင်ကိုစွမ်းရည် ရှိသော အဖွဲ့၏၊ သို့မဟုတ် ပါရမီရှိသော ပုဂ္ဂိုလ်များ၏ ကာကွယ်မှုကို ဆုံးရှုံးလျှင် ယင်း၏ မည်သည့်စီမံကိန်းများကိုမျှ ပြီးမြောက်နိုင်မည်မဟုတ်ပေ။ ဘုရားအိမ်တော်ရှိ အလုပ်သည် ဤသို့မဟုတ်။ ဘုရားအိမ်တော်၏ အလုပ်ကို ကာကွယ်၊ ဦးဆောင်ပြီး လမ်းပြနေသည်မှာ ဘုရားသခင်ဖြစ်သည်။ ဘုရားအိမ်တော်၏ အလုပ်သည် မည်သူမဆို၏ ပံ့ပိုးမှုအပေါ် မှီခိုနေသည်ဟု မထင်နှင့်။ ဤသို့မဟုတ်ပေ။ ပြီးလျှင် ဤသည်မှာ မယုံကြည်သူတစ်ယောက်၏ အမြင်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) “သင်၏ အစွမ်းအစ မြင့်သည်ဖြစ်စေ၊ နိမ့်သည်ဖြစ်စေ၊ သင်၌ ပါရမီ မည်မျှပင် ရှိသည်ဖြစ်စေ သင်၏ ဖောက်ပြန်ပျက်စီးသော စိတ်သဘောထားများ ပြေလည်ခြင်းမရှိလျှင်၊ သင့်ကို မည်သည့်ရာထူးတွင် ထားရှိသည်ဖြစ်စေ သင်သည် အသုံးပြုခြင်းအတွက် သင့်တော်မည်မဟုတ်ပေ။ ဆန့်ကျင်ဘက်အားဖြင့် သင်၏ အစွမ်းအစနှင့် အရည်အချင်းများ အကန့်အသတ်ရှိသော်လည်း သင်သည် သမ္မာတရားစည်းမျဉ်းအမျိုးမျိုးကို နားလည်သည့်အပြင် သင်၏ အလုပ်နယ်ပယ်အတွင်းရှိ သင် နားလည်သင့်ပြီး သဘောပေါက်သင့်သည့် သမ္မာတရားစည်းမျဉ်းများကို နားလည်ကာ သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းပြီးဖြစ်လျှင် သင်သည် အသုံးပြုခံရရန် သင့်တော်သောသူတစ်ဦး ဖြစ်လိမ့်မည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် နှိုင်းယှဉ်ကြည့်တော့၊ ကျွန်မဟာ မျက်စိကန်းပြီး အသိတရားမဲ့မှန်း၊ ကျွန်မထုတ်ဖော်ခဲ့တာတွေဟာ မယုံကြည်သူတစ်ယောက်ရဲ့ အမြင်ရှုထောင့်ပဲဖြစ်မှန်း မြင်ခဲ့ရတယ်။ တကယ်တော့ ဘုရားအိမ်တော်ရဲ့အလုပ်ဟာ ဘယ်လူတစ်ယောက်ရဲ့ အစွမ်းအစ ဒါမှမဟုတ် ဆုကျေးဇူးကို အားကိုးပြီး ကောင်းကောင်းလုပ်ဆောင်နိုင်တဲ့အရာ မဟုတ်ပါဘူး။ အပေါ်ယံမှာတော့ ဘုရားသခင်ရဲ့ အိမ်တော်အလုပ်ကို လူတွေက လုပ်ဆောင်နေကြတာပဲ၊ ဒါပေမဲ့ တကယ်တမ်းမှာတော့ အဲဒါကို လုပ်ဆောင်နေတာက ဘုရားသခင်ပဲ။ သန့်ရှင်းသော ဝိညာဉ်တော်က ဦးဆောင်ပြီး ထိန်းသိမ်းနေတာပါ။ လူတစ်ယောက်ရဲ့ အစွမ်းအစက ကောင်းသည်ဖြစ်စေ ဆိုးသည်ဖြစ်စေ သူတို့မှာ ရိုးရှင်းပြီး ရိုးသားတဲ့စိတ်နှလုံးရှိသရွေ့၊ အမှုအရာတွေကြုံရတဲ့အခါ သမ္မာတရား စည်းမျဉ်းတွေကို ရှာဖွေလိုစိတ်ရှိသရွေ့၊ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေအတိုင်း အသက်မရှင်ဘဲ၊ သူတို့ရဲ့တာဝန်တွေမှာ သစ္စာစောင့်သိနေသရွေ့ ဘုရားသခင်က သူတို့ကို ကောင်းချီးပေးပြီး လမ်းပြမှာဖြစ်ပြီး သူတို့ရဲ့တာဝန်တွေမှာလည်း ရလဒ်တချို့ကို ရရှိနိုင်မှာပါ။ ကျွန်မရဲ့အစွမ်းအစက သာမန်ပဲဖြစ်ပေမဲ့၊ လူတိုင်းက တစ်စိတ်တစ်ဝမ်းတည်း ပူးပေါင်းပြီး တာဝန်တွေကို ထမ်းဆောင်တဲ့အခါ ရလဒ်ကောင်းတွေ ရရှိခဲ့တာကိုလည်း ကျွန်မမြင်ခဲ့ရတယ်။ ဒါတွေအားလုံးဟာ ဘုရားသခင်ရဲ့ လမ်းပြမှုပါပဲ၊ ဒါဟာ ဘုရားသခင်က သူ့ရဲ့ကိုယ်ပိုင်အလုပ်ကို ထိန်းသိမ်းနေတာပါ။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၄၉။ ကျွန်မ အသက်ကြီးတဲ့အခါ စောင့်ရှောက်ပေးဖို့အတွက် ကျွန်မသားကို အားမကိုးတော့ပါ

တရုတ်နိုင်ငံ၊ ချင်းစုန်

၂၀၀၁ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ ၂၀၂၀ ပြည့်နှစ်မှာတော့ ကျွန်မမှာ ဦးနှောက်သွေးကြောပိတ်တာနဲ့ နှလုံးရောဂါရှိမှန်း စစ်ဆေးတွေ့ရှိခဲ့တယ်။ အဲဒီအချိန်တုန်းက ဆေးကုသဖို့ ပိုက်ဆံ အရေးတကြီးလိုအပ်နေတုန်း တိုက်တိုက်ဆိုင်ဆိုင်ပဲ သားက ကျွန်မဆီကို ယွမ်ငါးထောင်ပို့ပေးခဲ့တယ်။ ကျွန်မ တွေးလိုက်တယ်၊ “ငါ့သားကို ငါ အမြဲ အားကိုးလို့ရတယ်။ အသက်ကြီးလာရင် သားကိုပဲ အားကိုးအားထားပြုရမှာပဲ” လို့ပေါ့။ ၂၀၂၂ ခုနှစ်မှာတော့ သားက အိမ်ထောင်ကျသွားပြီး အိမ်နဲ့ကားကို သူ့ဘာသာသူ ဝယ်ခဲ့တယ်။ နောက်ပိုင်းမှာ ချွေးမက ယွမ်တစ်ထောင်ကျော်တန်တဲ့ ရွှေလက်စွပ်တစ်ကွင်း ကျွန်မအတွက် ဝယ်ပေးခဲ့တယ်။ သူက ကျွန်မကို ပြောသေးတယ်၊ “ကျွန်မတို့က အမေ့ကို တခြားဘာမှ မတောင်းဆိုပါဘူး၊ ဒါပေမဲ့ နောင်မှာ ကျွန်မတို့ ကလေးရလာတဲ့အခါ အမေကူပြီး စောင့်ရှောက်ပေးရင်တော့ ကောင်းတာပေါ့” တဲ့။ သားနဲ့ချွေးမက ကျွန်မအပေါ် အရမ်းကောင်းတာကိုတွေ့တော့ ကျွန်မ တွေးမိတယ်၊ “ငါ့မှာ ဒီသားတစ်ယောက်ပဲရှိတာ။ သားနဲ့ချွေးမကို ငါ ကောင်းကောင်းမွန်မွန် ပေါင်းသင်းဆက်ဆံရမယ်၊ ဘာလို့လဲဆိုတော့ အသက်ကြီးလာတဲ့အခါ သူတို့ကိုပဲ အားကိုးပြီး ငါ့ကို စောင့်ရှောက်ခိုင်းရမှာလေ။ ငါ့ကျန်းမာရေးက တစ်နှစ်ထက်တစ်နှစ် ပိုဆိုးလာပြီ။ အခု ငါလှုပ်ရှားနိုင်တုန်း သူတို့ကို ကလေးထိန်းပေးရင် သူတို့က ငါ့ကို ပြန်စောင့်ရှောက်မှာပဲ” လို့ပေါ့။ ဒီလိုတွေးပြီးနောက်မှာ ကျွန်မ သဘောတူလိုက်ပြီး “အေးပါ၊ မင်းတို့ ကလေးရလာတဲ့အခါ ငါပဲ ကြည့်ပေးပါ့မယ်” လို့ ပြောလိုက်တယ်။ နောက်ပိုင်းမှာ ကျွန်မရဲ့လုံခြုံရေးအတွက် အန္တရာယ်တွေရှိလို့ ကွန်မြူနစ်ပါတီရဲ့ ဖမ်းဆီးတာကို ရှောင်ဖို့အတွက် အိမ်ကနေထွက်ပြီး အသင်းတော်မှာ တာဝန်ထမ်းဆောင်ရုံကလွဲပြီး တခြားနည်းလမ်းမရှိခဲ့ဘူး။

၂၀၂၄ ခုနှစ်၊ ဧပြီလ တစ်နေ့မှာ ကျွန်မ ချွေးမမှာ ကိုယ်ဝန်ရှိနေပြီဆိုတာ သိလိုက်ရပြီး မိသားစုက သူ့ကို ပြန်စောင့်ရှောက်ပေးဖို့ ကျွန်မကို ပြောခဲ့တယ်။ ကျွန်မလည်း အမြန်ပြန်သွားခဲ့တယ်။ ဒါပေမဲ့ အိမ်ပြန်ရောက်ရောက်ချင်းမှာပဲ ရွာက အရာရှိတွေက အိမ်ထောင်စုစာရင်း စစ်ဖို့ ရောက်လာကြတယ်။ ကွန်မြူနစ်ပါတီလက်ထဲမှာ ကျွန်မဓာတ်ပုံရှိနေပြီး ဒီနှစ်တွေတစ်လျှောက်လုံး ကျွန်မကို သူတို့ရှာနေတာကို တွေးမိတော့ အိမ်မှာဆက်နေဖို့ မဝံ့ရဲတော့ဘဲ အမြန်ပဲ ထွက်လာခဲ့တယ်။ အသင်းတော်ကို ပြန်ရောက်ပြီးတဲ့နောက်မှာ ကျွန်မ အရမ်းကို ဝမ်းနည်းပြီး တွေးမိတယ်၊ “ငါ့သားက တခြားမြို့မှာ အလုပ်လုပ်တော့ ချွေးမကို စောင့်ရှောက်ပေးဖို့ အချိန်မရှိဘူး။ ယောက္ခမဖြစ်တဲ့ ငါက မစောင့်ရှောက်ရင် သူ့မိသားစုက ငါ့ကို ဘယ်လိုထင်ကြမလဲ။ အခု ချွေးမလေး ဘယ်လိုနေနေလဲဆိုတာတောင် ငါမသိဘူး” လို့ပေါ့။ ဒီလိုတွေးပြီးတဲ့နောက်မှာ သူတို့အပေါ် အမြဲအကြွေးတင်နေသလို ခံစားခဲ့ရတယ်။ စိတ်ထဲမှာ ခံစားရတဲ့ ဝေဒနာကြောင့် ဦးနှောက်သွေးကြောပိတ်တဲ့ရောဂါက ပြန်ထလာရော။ ကျွန်မ ပိုပြီးတော့တောင် စိုးရိမ်လာပြီး တွေးမိတယ်၊ “ငါက အသက်ကြီးသထက်ကြီးလာသလို ကျန်းမာရေးကလည်း ဆိုးသထက်ဆိုးလာပြီ။ အနာဂတ်မှာ သားနဲ့ချွေးမရဲ့ စောင့်ရှောက်မှုကို ငါလိုအပ်လာမှာ မဟုတ်ဘူးလား။ ချွေးမက ငါ့ကို အလိုအပ်ဆုံးအချိန်မှာ ငါက သူ့ကို သွားမစောင့်ရှောက်ခဲ့ဘူး။ တစ်နေ့နေ့မှာ ငါအသက်ကြီးပြီး ဖျားနာလို့ သူတို့ဆီ ပြန်သွားရမယ်ဆိုရင် သူတို့က ငါ့ကို လက်ခံပြီး အသက်ကြီးရင် စောင့်ရှောက်ပေးပါ့မလား” လို့ပေါ့။ ဒီအကြောင်းကို တွေးမိတိုင်း ကျွန်မရဲ့ အခြေအနေက ပိုဆိုးလာတယ်။ ရက်တွေ ကုန်သွားပြီး မကြာခင်မှာပဲ ကလေးမွေးမဲ့အချိန် ရောက်လာတယ်။ ဒါပေမဲ့ ကျွန်မက ချွေးမကို သွားစောင့်ရှောက်ဖို့ ပြန်သွားလို့မရသေးတော့ သက်ပြင်းမချဘဲ မနေနိုင်ခဲ့ဘူး။ အဲဒီအချိန်တုန်းက ကျွန်မက လူသစ်တွေကို ရေလောင်းပေးတဲ့ တာဝန်ကို ထမ်းဆောင်နေခဲ့တာပါ။ နေ့တိုင်း တာဝန်ထမ်းဆောင်နေပေမဲ့လည်း ဒီကိစ္စကြောင့် ကျွန်မရဲ့စိတ်က ခဏခဏ အနှောင့်အယှက်ဖြစ်ခဲ့ရပြီး အလုပ်ကို အချိန်မီ လိုက်မလုပ်ဖြစ်ဘူး၊ လူသစ်တွေရဲ့ ပြဿနာတွေကိုလည်း အချိန်မီ ဖြေရှင်းမပေးဖြစ်ဘူး။ အကျိုးဆက်အနေနဲ့ လူသစ်တချို့ရဲ့ ပြဿနာတွေက ချက်ချင်း ပြေလည်မသွားခဲ့သလို သူတို့တွေက အပျက်သဘောဆောင်၊ အားနည်းပြီး အသက်ရှင်ကြတယ်။ ကိုယ့်တာဝန်တွေကို ကောင်းကောင်းမဖြည့်ဆည်းနိုင်တာကို မြင်တဲ့အခါမှာ အခြေအနေကို ဘယ်လိုဖြေရှင်းပြီး ပြန်ကောင်းအောင်လုပ်ရမလဲဆိုတာကို ကျွန်မ မစဉ်းစားခဲ့ဘူး။ အဲဒီအစား ကျွန်မ ဒီလိုတောင် တွေးလိုက်သေးတယ်၊ “ရလဒ်တွေ မရှိလည်း နေပါစေတော့။ ငါသာ တာဝန်ကနေ ဖယ်ရှားခံလိုက်ရရင် သားဆီပြန်သွားပြီး ကလေးထိန်းပေးလို့ ရနိုင်လောက်တယ်” လို့ပေါ့။ ကျွန်မက မမှန်ကန်တဲ့ အခြေအနေတစ်ခုမှာ နေထိုင်နေခဲ့လို့ သန့်ရှင်းသော ဝိညာဉ်တော်ရဲ့ ဦးဆောင်မှု မရှိဘဲ ကိုယ့်တာဝန်ကို ထမ်းဆောင်နေခဲ့ပြီး အပျက်သဘောဆောင်ကာ စိတ်ဆင်းရဲလာခဲ့တယ်။ အဲဒီနောက်မှာ ကျွန်မ ဘုရားသခင်ဆီကို ဆုတောင်းခဲ့တယ်၊ “အို ဘုရားသခင်၊ သမီးက အိမ်ပြန်ပြီး ချွေးမနဲ့ မြေးကို သွားစောင့်ရှောက်ချင်စိတ် အမြဲဖြစ်နေပါတယ်။ အခု ပြန်မသွားရင် အသက်ကြီးလာတဲ့အခါ ဘယ်သူမှ သမီးကို စောင့်ရှောက်မှာ မဟုတ်ဘူးလို့ ကြောက်ပါတယ်။ ဒီလိုအခြေအနေမျိုးမှာ နေထိုင်နေတာက မှားမှန်း သမီးသိပါတယ်။ သမ္မာတရားကို နားလည်ပြီး ကိုယ့်ရဲ့ကိုယ်ပိုင်ပြဿနာတွေကို သိမြင်ဖို့ သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။ ဆုတောင်းပြီးတဲ့နောက်မှာ ကျွန်မ ဘုရားနှုတ်ကပတ်တော်တွေကို သတိရသွားတယ်၊ “သားသမီးများက သူတို့၏မိဘများအပေါ် အဘယ်ကြောင့် သားသမီးဝတ် ကျေပွန်ကြသနည်း။ မိဘများက ၎င်းတို့၏ သားသမီးများအပေါ် အဘယ်ကြောင့် အလွန် ချစ်ကြသနည်း။ လူများသည် အမှန်တကယ်တွင် မည်သည့် ရည်ရွယ်ချက်မျိုးများကို သိုထားကြသနည်း။ ၎င်းတို့၏ အကြံမှာ မိမိတို့၏ ကိုယ်ပိုင် အစီအစဉ်များနှင့် တစ်ကိုယ်ကောင်းဆန်သော ဆန္ဒများကို ဖြည့်ဆည်းရန် ဖြစ်သည် မဟုတ်လော။ ၎င်းတို့သည် ဘုရားသခင်၏ စီမံခန့်ခွဲမှု အစီအစဉ်အတွက် အမှန်တကယ် ပြုမူဖို့ ရည်ရွယ်ပါသလော။ ဘုရားသခင်၏ အမှုအတွက် ၎င်းတို့ အမှန်တကယ် ဆောင်ရွက်နေခြင်း ဖြစ်သလော။ ၎င်းတို့၏ အကြံမှာ ဖန်ဆင်းခံသတ္တဝါတစ်ဦး၏ တာဝန်ကို ဖြည့်ဆည်းရန် ဖြစ်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) လူတွေကြားမှာ တကယ့်အစစ်အမှန် ချစ်ခြင်းမေတ္တာ ဒါမှမဟုတ် ဂရုစိုက်မှု လုံးဝမရှိဘူးလို့ ဘုရားသခင်က ဖော်ထုတ်ထားတယ်။ လူတိုင်းက ကိုယ့်ရဲ့ကိုယ်ပိုင်ရည်ရွယ်ချက်တွေ ရှိထားပြီး ကိုယ့်ရဲ့ကိုယ်ပိုင်အကျိုးအမြတ်ကိုပဲ ရှာကြတယ်။ ဘုရားသခင် ဖော်ထုတ်ခဲ့သလိုပဲ ကျွန်မက ဖြစ်နေခဲ့တာပါ။ ကျွန်မက ချွေးမကို ရိုးရိုးသားသား စောင့်ရှောက်ချင်စိတ်ရှိလို့ သူ့ရဲ့ကိုယ်ဝန်အကြောင်းကို အဆက်မပြတ် တွေးနေခဲ့တာမဟုတ်ဘဲ ကိုယ့်ရဲ့ကိုယ်ပိုင်ရည်ရွယ်ချက်တွေကြောင့် ဖြစ်ခဲ့တာပါ။ လွန်ခဲ့တဲ့ နှစ်အနည်းငယ်အတွင်းမှာ ကိုယ့်ကျန်းမာရေးက ပိုပိုဆိုးလာသလို ခံစားခဲ့ရပြီး အသက်ကြီးလာတဲ့အခါမှာလည်း ကျွန်မကို စောင့်ရှောက်ဖို့ သားကိုပဲ အားကိုးရဦးမှာပဲလေ။ ဒါကြောင့် အခု ကျွန်မတတ်နိုင်တုန်း သူတို့ကလေးကို စောင့်ရှောက်ပေးချင်ခဲ့တယ်၊ ဒါမှ အပြန်အလှန်အနေနဲ့ ကျွန်မ အသက်ကြီးလာတဲ့အခါ သူက ကျွန်မကို စောင့်ရှောက်မှာပေါ့။ ဒါပေမဲ့ ကိုယ့်တာဝန်နဲ့ ကိုယ့်လုံခြုံရေးအတွက် အန္တရာယ်တွေကြောင့် ပြန်သွားလို့မရတဲ့အခါ ကျွန်မရဲ့စိတ်နှလုံးက ပြင်းပြင်းထန်ထန် နာကျင်ခံစားရပြီး ကိုယ့်တာဝန်အတွက် ဝန်တာထားတဲ့စိတ် တစ်စက်မှ မရှိတော့ဘူး။ ကျွန်မက ကိုယ့်ဇာတိပကတိရဲ့ အကျိုးစီးပွားကိုပဲ စဉ်းစားခဲ့တာကို ကျွန်မတွေ့ခဲ့ရတယ်။

နောက်ပိုင်းမှာတော့ ကိုယ့်ပြဿနာတွေကို ဖြေရှင်းဖို့ သမ္မာတရားကို ကျွန်မ ရှာဖွေခဲ့တယ်။ ဘုရားနှုတ်ကပတ်တော်ကို ကျွန်မ ဖတ်ခဲ့တယ်၊ “လူတို့သည် ဘုရားသခင် စီစဉ်ညွှန်ကြားသည့် ပတ်ဝန်းကျင်များနှင့် သူ၏ အချုပ်အခြာအာဏာတို့ကို မရိပ်စားမိနိုင်သည့်အခါ၊ နားလည်၊ လက်ခံခြင်း၊ သို့မဟုတ် ကျိုးနွံနာခံခြင်း မရှိနိုင်သည့်အခါ၊ မိမိတို့၏ နေ့စဉ်ဘဝများတွင် အခက်အခဲအမျိုးမျိုးကို လူတို့ ရင်ဆိုင်ရသည့်အခါ၊ သို့မဟုတ် ဤအခက်အခဲများသည် ပုံမှန်လူတို့ ခံနိုင်သည့်အရာကို ကျော်လွန်သည့်အခါ၊ ၎င်းတို့သည် စိုးရိမ်မှုနှင့် ပူပန်သောကမျိုးစုံကို မသိစိတ်၏စေ့ဆော်မှုအရ ခံစားရပြီး စိတ်ဖိစီးမှုပင် ခံစားကြရသည်။ မနက်ဖြန်၊ သို့မဟုတ် ဖိန်းနွှဲခါက မည်ကဲ့သို့ဖြစ်မည်၊ သို့မဟုတ် အနည်းငယ်သော နှစ်ကာလအတွင်း အမှုအရာများ မည်သို့ဖြစ်မည်၊ သို့မဟုတ် ၎င်းတို့၏ အနာဂတ်က မည်သို့ဖြစ်မည်ဆိုသည်တို့ကို ၎င်းတို့ မသိကြသောကြောင့် အမှုအရာမျိုးစုံနှင့်ပတ်သက်၍ စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို ခံစားကြလေသည်။ အမှုအရာမျိုးစုံနှင့်ပတ်သက်၍ စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို လူတို့ ခံစားရသည့် အခြေအနေမှာ မည်သည့်အရာ ဖြစ်သနည်း။ ဘုရားသခင်၏ အချုပ်အခြာအာဏာကို ၎င်းတို့ မယုံကြည်ခြင်း ဖြစ်သည်။ ဆိုလိုသည်မှာ ဘုရားသခင်၏ အချုပ်အခြာအာဏာကို ၎င်းတို့ မယုံကြည်နိုင်သကဲ့သို့ မရိပ်စားမိနိုင်ခြင်း ဖြစ်သည်။ မိမိတို့ ကိုယ်ပိုင် မျက်စိများဖြင့် ထိုအရာကို မြင်လျှင်ပင် နားလည်ကြမည်မဟုတ်၊ သို့မဟုတ် ယုံကြည်ကြမည် မဟုတ်ပေ။ ဘုရားသခင်က ၎င်းတို့၏ ကံကြမ္မာအပေါ် အချုပ်အခြာအာဏာ စွဲကိုင်ကြောင်း ၎င်းတို့ မယုံကြည်ကြ။ ၎င်းတို့၏ အသက်တာများက ဘုရားသခင်၏ လက်ထဲတွင်ရှိသည်ကို ၎င်းတို့ မယုံကြည်ကြ။ ထို့ကြောင့် ဘုရားသခင်၏ အချုပ်အခြာအာဏာနှင့် အစီအစဉ်များအပေါ် မယုံကြည်မှုက ၎င်းတို့ စိတ်နှလုံးများတွင် ထွက်ပေါ်ပြီးနောက် အပြစ်တင်မှု ဖြစ်ပေါ်ကာ ၎င်းတို့ ကျိုးနွံနာခံနိုင်ခြင်း မရှိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားသခင် ဖော်ထုတ်ခဲ့တာက ကျွန်မရဲ့ အခြေအနေ အတိအကျပဲ။ ဘုရားသခင်ကို စတွေ့ပြီးနောက်မှာရော၊ ကျွန်မ ကျန်းမာနေတဲ့အချိန်မှာရော ကိုယ့်တာဝန်တွေကို အာရုံစိုက်နိုင်ခဲ့တယ်၊ ဒါပေမဲ့ အသက်ကြီးလာတာနဲ့အမျှ ကျန်းမာရေးပြဿနာတွေက တဖြည်းဖြည်း တိုးလာခဲ့တယ်။ ကျွန်မမှာ ဦးနှောက်သွေးကြောပိတ်တဲ့ရောဂါရှိလာပြီး နှလုံးကလည်း မကောင်းတော့ဘူး။ သတိမထားမိလိုက်ဘဲ ပူပန်သောကနဲ့ စိုးရိမ်ကြောင့်ကြမှုတွေထဲမှာ ကျွန်မ နေထိုင်စပြုလာပြီး ကိုယ့်ကျန်းမာရေး ဆိုးရွားလာတဲ့အခါ ဘယ်သူမှ စောင့်ရှောက်မယ့်သူမရှိရင် ဘယ်လိုလုပ်မလဲဆိုတာကို စိုးရိမ်နေခဲ့တာပေါ့။ သားနဲ့ချွေးမက ကျွန်မကို လိုအပ်တဲ့အချိန်မှာ သူတို့ကို သွားမစောင့်ရှောက်ခဲ့ဘူး၊ ဒီတော့ ကျွန်မအသက်ကြီးပြီး စောင့်ရှောက်မှုလိုအပ်လာတဲ့အခါ သူတို့က ကျွန်မကို စောင့်ရှောက်ဦးမှာလား။ ဒီလိုတွေးမိတဲ့အခါ အပျက်သဘောဆောင်တဲ့ စိတ်ခံစားချက်တွေထဲမှာ ကျွန်မ ကျဆင်းသွားတယ်၊ ကိုယ့်တာဝန်မှာ ဝန်တာထားတဲ့စိတ် ပျောက်ဆုံးသွားတယ်၊ အသင်းတော်မှာ တာဝန်ထမ်းဆောင်လိုစိတ်တောင် မရှိတော့ဘူး။ ချွေးမကို စောင့်ရှောက်ဖို့ပဲ အိမ်ပြန်ချင်ခဲ့တယ်။ အရာအားလုံးက ဘုရားသခင်ရဲ့ လက်ထဲမှာရှိတယ်လို့ ကျွန်မ ခဏခဏ ပြောလေ့ရှိပေမဲ့ ကိစ္စတွေ ကျွန်မအပေါ် ကျရောက်လာတဲ့အခါမှာတော့ ဘုရားသခင်ရဲ့ အချုပ်အခြာအာဏာကို ယုံကြည်စိတ် ပျောက်ဆုံးသွားခဲ့ပြီး တခြားသူတွေကိုပဲ အားကိုးချင်ခဲ့တယ်။ ဘုရားသခင်အပေါ် ယုံကြည်ခြင်း တစ်ခုတလေမှ ကျွန် မရှိခဲ့တာကို တွေ့ရတယ်။ ပြန်စဉ်းစားကြည့်တော့ ဒီအရာတွေအတွက် ငါစိုးရိမ်နေတာ ဘာအဓိပ္ပာယ်လဲ။ ငါ့ရဲ့အနာဂတ်ဘဝက ဘယ်လိုဖြစ်မယ်ဆိုတာကို ဘုရားသခင်က စီစဉ်ပြီးသားဖြစ်ပြီး ငါလုပ်ရမှာက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံပြီး အရာရာကို အရှိအတိုင်း တွေ့ကြုံခံစားသွားဖို့ပဲ။

နောက်ပိုင်းမှာ ကျွန်မ ဘုရားနှုတ်ကပတ်တော် တစ်ပိုဒ်ကို ဖတ်ခဲ့ပြီး ကျွန်မရဲ့ စိတ်နှလုံးထဲက စိုးရိမ်ပူပန်မှုတချို့ သက်သာသွားတယ်။ ဘုရားသခင်က ပြောသည် “မိဘများသည် သားသမီးများထံမှ ဤအရာများကို ခံစားပြီး ရရှိခဲ့ပြီးဖြစ်သည်။ ဤသည်မှာ ၎င်းတို့အတွက် ကြီးမားသောစည်းစိမ်နှင့် ဆုလာဘ်ဖြစ်သည်။ အမှန်တကယ်တွင် သားသမီးများအား မွေးဖွားခြင်း၊ ပျိုးထောင်ခြင်းလုပ်ဆောင်မှုမှပင် သားသမီးများထံမှ များစွာရရှိပြီး ဖြစ်သည်။ သင့်သားသမီးများက သင့်အပေါ် သားသမီးဝတ်ကျေပွန်မည်၊ မကျေပွန်မည်၊ သင်မသေမီတွင် သင်သည် ၎င်းတို့အပေါ် အားကိုးနိုင်ခြင်းရှိမရှိနှင့် ၎င်းတို့ထံမှ မည်သည့်အရာကို သင်ရရှိနိုင်သည်ဆိုသည့် ဤအရာများမှာမူ သင်တို့သည် အတူတကွနေထိုင်ရန် ကံပါလာခြင်းရှိမရှိအပေါ်တွင် မူတည်ပြီး ဘုရားသခင်၏ စီမံမှုအပေါ်တွင် မူတည်သည်။ အခြားတစ်ဖက်တွင် သင့်သားသမီးများက မည်သည့်ပတ်ဝန်းကျင်မျိုးတွင် နေသည်၊ ၎င်းတို့၏ နေထိုင်သည့် အခြေအနေများ၊ ၎င်းတို့၌ သင့်ကို စောင့်ရှောက်နိုင်သည့် အခြေအနေရှိမရှိ၊ ၎င်းတို့သည် ငွေရေးကြေးရေးတွင် အဆင်ပြေမှု ရှိမရှိ၊ သင့်အား ရုပ်ဝတ္ထုဆိုင်ရာ ပျော်မွေ့မှုနှင့် ကူညီမှုတို့ဖြင့် ပံ့ပိုးပေးရန် ၎င်းတို့၌ ပိုက်ဆံအပိုရှိမရှိတို့သည်လည်း ဘုရားသခင်၏ စီမံမှုအပေါ် မူတည်သည်။ ထို့အပြင် သင်သည် မိဘတို့၏ အမြင်ရှုထောင့်မှကြည့်လျှင် သင့်သားသမီးများက သင့်အားပေးသည့် ရုပ်ဝတ္ထုပစ္စည်းများ၊ ငွေ၊ သို့မဟုတ် စိတ်ခံစားချက်ဆိုင်ရာ နှစ်သိမ့်မှုတို့ကို ခံစားရရန် ကံပါခြင်းရှိမရှိသည်လည်း ဘုရားသခင်၏ စီမံမှုအပေါ် မူတည်သည်။ ဤသို့ မဟုတ်သလော။ (ဟုတ်ပါသည်။) ဤသည်တို့မှာ လူသားများက တောင်းခံ၍ ရနိုင်သောအရာများ မဟုတ်။ သင်မြင်သလော။ သားသမီးအချို့ကို ၎င်းတို့မိဘများက မနှစ်သက်ပေ။ ပြီးလျှင် ၎င်းတို့မိဘများသည် ၎င်းတို့နှင့်အတူ နေထိုင်လိုစိတ်မရှိ။ သို့သော် ဘုရားသခင်သည် ၎င်းတို့အား ၎င်းတို့မိဘများနှင့်အတူ နေထိုင်ရန် စီမံပြီး ဖြစ်သည်။ ထို့ကြောင့် ၎င်းတို့သည် အဝေးသို့ ခရီးမထွက်နိုင်၊ သို့မဟုတ် ၎င်းတို့မိဘများကို မထားခဲ့နိုင်ပေ။ ၎င်းတို့သည် တစ်ဘဝလုံး ၎င်းတို့မိဘများနှင့် ပိတ်မိနေသည်။ သင်သည် ကြိုးစားလုပ်ဆောင်လျှင်ပင် ၎င်းတို့ကို နှင်မထုတ်နိုင်ပေ။ အခြားတစ်ဖက်တွင်မူ သားသမီးအချို့၌ ၎င်းတို့နှင့်အတူအလွန်ပင်နေထိုင်လိုစိတ်ရှိသော မိဘများရှိသည်။ ၎င်းတို့သည် ခွဲ၍မရပေ။ တစ်ယောက်ကိုတစ်ယောက် အစဉ် လွမ်းဆွတ်နေသည်။ သို့သော် အကြောင်းအမျိုးမျိုးကြောင့် ၎င်းတို့သည် ၎င်းတို့မိဘများနေထိုင်သည့် တစ်မြို့တည်းတွင်၊ သို့မဟုတ် တစ်နိုင်ငံတည်းတွင်ပင် မနေထိုင်နိုင်ပေ။ ၎င်းတို့အတွက် တစ်ယောက်မျက်နှာတစ်ယောက် တွေ့မြင်ပြီး တစ်ယောက်နှင့်တစ်ယောက် စကားပြောရန် ခက်ခဲသည်။ ဆက်သွယ်ရေးနည်းလမ်းများက အလွန်ဖွံ့ဖြိုးတိုးတက်ပြီး အွန်လိုင်း ဗီဒီယိုစကားဝိုင်းဖြင့် ပြောဆိုနိုင်သော်လည်း တစ်ရက်ပြီးတစ်ရက် အတူတကွနေထိုင်ခြင်းနှင့် ကွဲပြားနေဆဲ ဖြစ်သည်။ ၎င်းတို့သားသမီးများသည် အကြောင်းတစ်ခုခုကြောင့် နိုင်ငံခြားသွားသည်။ အိမ်ထောင်ကျပြီးနောက်တွင် အခြားတစ်နေရာ၌ အလုပ်လုပ်သည်၊ နေထိုင်သည် စသည်တို့ ဖြစ်သည်။ ပြီးလျှင် ၎င်းတို့သည် ၎င်းတို့မိဘများနှင့် အလွန့်အလွန် ဝေးကွာစွာဖြင့် ခွဲနေကြသည်။ တစ်ကြိမ်ပင်တွေ့ဆုံဖို့ မလွယ်ကူပေ။ ပြီးလျှင် ဖုန်းပြောဆိုခြင်း၊ သို့မဟုတ် အွန်လိုင်း ဗီဒီယိုခေါ်ဆိုမှုဖြင့် ပြောဆိုခြင်းသည် အချိန်အပေါ်တွင် မူတည်သည်။ အချိန်ကွာခြားမှု၊ သို့မဟုတ် အခြားသော အဆင်မပြေမှုများကြောင့် ၎င်းတို့သည် ၎င်းတို့မိဘများနှင့် မကြာခဏ မဆက်သွယ်နိုင်ပေ။ ဤအဓိကသွင်ပြင်လက္ခဏာများသည် မည်သည်အရာနှင့် ဆက်နွှယ်နေသနည်း။ ယင်းတို့အားလုံးသည် ဘုရားသခင်၏ စီမံမှုနှင့် မဆက်နွှယ်သလော။ (ဆက်နွှယ်ပါသည်။) ဤသည်မှာ မိဘ၊ သို့မဟုတ် သားသမီး၏ စိတ်ခံစားချက်မှဖြစ်သော ဆန္ဒဖြင့် ဆုံးဖြတ်နိုင်သောအရာတစ်ခု မဟုတ်ပေ။ အဓိကအားဖြင့် ဘုရားသခင်၏ စီမံချက်အပေါ် မူတည်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေကနေတစ်ဆင့် ကျွန်မ နားလည်သွားတာက မိဘတိုင်းဟာ အသက်ကြီးလာတဲ့အခါမှာ ကိုယ့်သားသမီးတွေရဲ့ စောင့်ရှောက်မှုကို ရဖို့ မျှော်လင့်ကြတယ်ပေါ့။ ဒါပေမဲ့ ဒါက လူတွေ ကိုယ့်ဘာသာကိုယ် ရှာလို့ရတဲ့အရာ တကယ်မဟုတ်ဘူး၊ အဲဒီအစား ဒါကို ဘုရားသခင်ရဲ့ အချုပ်အခြာအာဏာနဲ့ ကြိုတင်ပြဋ္ဌာန်းမှုက ဆုံးဖြတ်တာဖြစ်တယ်။ ကျွန်မသိတဲ့ အသက်ကြီးကြီး အစ်မတစ်ယောက်အကြောင်းကို ကျွန်မ တွေးမိတယ်။ သူ့ရဲ့သားသမီးတွေ ကိုယ့်အိမ်ထောင်နဲ့ကိုယ် ဖြစ်သွားပြီးတဲ့နောက်မှာ သူက အသင်းတော်မှာ ကိုယ့်တာဝန်ကို ဆက်ထမ်းဆောင်ခဲ့ပြီး မြေးတွေကို ကူထိန်းပေးဖို့ အချိန်မရှိခဲ့ဘူး။ ဒါပေမဲ့ သူအသက် ၆၀ ကျော်လာတဲ့အခါ သူ့သမီးက သူ့အလိုလို အစပြုပြီး စောင့်ရှောက်ခဲ့တယ်၊ ပြီးတော့ သူက သူ့သမီးအိမ်ကနေ ကိုယ့်တာဝန်တွေကို ထမ်းဆောင်နိုင်ခဲ့တုန်းပဲ။ နောက်တစ်ဖြစ်ရပ်မှာတော့ ကျွန်မသိတဲ့တစ်ယောက်က သူ့သားမိသားစုအတွက် အလုပ်လုပ်ပြီး ပိုက်ဆံရှာပေးတယ်၊ သူတို့ရဲ့ ကလေးတွေကိုလည်း ကူထိန်းပေးခဲ့တယ်၊ ဒါပေမဲ့ နောက်ဆုံးမှာတော့ ချွေးမက နှင်ထုတ်တာကို ခံလိုက်ရတယ်။ ၂၀၂၀ ခုနှစ်တုန်းက ကျွန်မနေမကောင်းဖြစ်ပြီး ပိုက်ဆံတကယ်လိုအပ်တဲ့အချိန်ကိုလည်း ကျွန်မပြန်တွေးမိတယ်။ သားကို ဘာမှမပြောခဲ့ပေမဲ့ သူက ကျွန်မကို ယွမ်ငါးထောင် ပေးဖြစ်ခဲ့တယ်။ ဒါတွေအားလုံးက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေရဲ့ ရလဒ်မဟုတ်ဘူးလား။ ဒါကို နားလည်သွားတဲ့အခါ ကျွန်မ တကယ်ကို ရှက်မိတယ်။ ကျွန်မ ဘုရားသခင်ကို နှစ်ပေါင်းများစွာ ယုံကြည်ခဲ့ပြီး ဘုရားနှုတ်ကပတ်တော်များစွာကို စားသောက်ခဲ့ပေမဲ့ နေမကောင်းဖြစ်တာနဲ့ ကျွန်မ ဖော်ထုတ်ခံလိုက်ရတယ်။ ကျွန်မ ဘုရားသခင်ကို အားမကိုးခဲ့ဘူး၊ ကိုယ့်ဘာသာ နည်းလမ်းတွေ ကြိုးစားစဉ်းစားခဲ့ပြီး ထောက်ပံ့မှုအတွက် သားဆီကိုပဲ အမြဲပြေးချင်နေခဲ့တယ်။ ကျွန်မက ဘယ်လိုလုပ် ဘုရားသခင်ကို ယုံကြည်သူတစ်ယောက် ဖြစ်ဦးမှာလဲ။ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ နားလည်သွားတာက၊ ဘုရားသခင်က လူတစ်ယောက်ကို အသက်ကြီးတဲ့အခါ သူ့သားသမီးတွေက စောင့်ရှောက်မှာမဟုတ်ဘူးလို့ ကြိုတင်ပြဋ္ဌာန်းထားတယ်ဆိုရင်၊ သူတို့က သားသမီးတွေနဲ့ ဆက်ဆံရေးကို ထိန်းသိမ်းဖို့ ဘယ်လောက်ပဲ ကြိုးစားကြိုးစား အားလုံးက အချည်းနှီးပဲဖြစ်မှာပါ။ ကျွန်မကို သားသမီးတွေက စောင့်ရှောက်မယ်လို့ ဘုရားသခင်က ကြိုတင်ပြဋ္ဌာန်းထားတယ်ဆိုရင် အချိန်တန်တဲ့အခါ ကျွန်မအတွက် အရာရာကို သူစီစဉ်ပေးမှာပဲ။ တစ်နေ့နေ့မှာ ကျွန်မရဲ့ကျန်းမာရေးကြောင့် တာဝန်မထမ်းဆောင်နိုင်တော့ဘူးဆိုရင်တောင် ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံခြင်းအားဖြင့် ဒါကို တွေ့ကြုံခံစားသွားမှာပါ။ သင်ယူစရာ သင်ခန်းစာတွေနဲ့ ရရှိစရာ သမ္မာတရားတွေ ရှိတယ်လို့ ကျွန်မ ယုံကြည်ခဲ့တယ်။ အဲဒီနောက်မှာတော့ ကျွန်မ ချွေးမကို မစောင့်ရှောက်နိုင်တော့မှာကို မစိုးရိမ်တော့သလို စိတ်ငြိမ်ငြိမ်ထားပြီး ကိုယ့်တာဝန်ကို ထမ်းဆောင်နိုင်ခဲ့တယ်။

နောက်ပိုင်းမှာ စာတန်က လူတွေကို ဖောက်ပြန်ပျက်စီးစေဖို့အတွက် ရိုးရာယဉ်ကျေးမှုကို ဘယ်လိုအသုံးချတယ်ဆိုတာကို ဘုရားသခင်က ဖော်ထုတ်ထားတာကို ကျွန်မဖတ်ခဲ့ရပြီး ကိုယ့်အတွင်းထဲမှာရှိတဲ့ မှားယွင်းတဲ့အမြင်တချို့ကို ပိုင်းခြားသိမြင်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “တရုတ်ရိုးရာ ယဉ်ကျေးမှုကိုကြည့်လျှင် အထူးသဖြင့် တရုတ်လူမျိုးများသည် သားသမီးဝတ်ကျေပွန်ခြင်းကို အလေးပေးသည်။ ရှေးကာလမှ ယခုအချိန်အထိ ဤအရာကို လူတို့၏ လူ့သဘာဝ၏ တစ်စိတ်တစ်ပိုင်းအဖြစ်၊ လူတစ်ယောက်ကောင်းသည်၊ မကောင်းသည်ကို အကဲဖြတ်သည့် စံနှုန်းအဖြစ် အစဉ်ဆွေးနွေးပြီး အလေးပေးခဲ့သည်။ လူ့အဖွဲ့အစည်းတွင် သားသမီးများက သားသမီးဝတ် မကျေပွန်လျှင်၊ ၎င်းတို့၏မိဘများကလည်း ရှက်လိမ့်မည် ဖြစ်သကဲ့သို့ သားသမီးများသည်လည်း ၎င်းတို့၏ ဂုဏ်သတင်းတွင် ဤအမှတ်အသားကို ခံနိုင်မည်မဟုတ် ဆိုသည့် အတွေ့ရများသည့် ကျင့်သုံးမှုနှင့် လူအများ၏ ထင်မြင်ချက်ရှိသည်မှာလည်း အမှန်ပင်ဖြစ်သည်။ အမျိုးမျိုးသော အကြောင်းအရင်းများ၏ လွှမ်းမိုးမှုအောက်တွင် မိဘများသည်လည်း ဤရိုးရာအတွေးအခေါ်၏ အဆိပ်ခတ်ခြင်းကို အလွန်အမင်းခံထားရပြီး မစဉ်းစားဘဲ၊ သို့မဟုတ် ပိုင်းခြားသိမြင်မှုမရှိဘဲ ၎င်းတို့၏ သားသမီးများအား သားသမီးဝတ်ကျေပွန်ရန် တောင်းဆိုကြသည်။ သားသမီးများအား ပျိုးထောင်ခြင်း၏ အဓိပ္ပာယ်မှာ အဘယ်နည်း။ ဤသည်မှာ သင်၏ကိုယ်ပိုင်ရည်ရွယ်ချက်အတွက် မဟုတ်ဘဲ ဘုရားသခင်က သင့်အားပေးထားသည့် တာဝန်နှင့် ဝတ္တရားဖြစ်သည်။ တစ်ချက်မှာ သားသမီးများအား ပျိုးထောင်ခြင်းသည် လူသားဗီဇစိတ်နှင့် သက်ဆိုင်ပြီး အခြားတစ်ချက်မှာမူ လူသားတာဝန်ထဲတွင် ပါဝင်လေသည်။ သင်သည် ဗီဇစိတ်နှင့် တာဝန်ကြောင့် သားသမီးများမွေးရန် ရွေးချယ်ခြင်းဖြစ်သည်။ အိုမင်းသည့်အရွယ်အတွက် ပြင်ဆင်ဖို့ရန်နှင့် အိုမင်းသောအခါတွင် စောင့်ရှောက်ခံရဖို့ရန် မဟုတ်ပေ။ ဤအမြင်သည် မမှန်ကန်သလော။ (မှန်ကန်ပါသည်။) သားသမီးမရှိသောလူတို့သည် အိုမင်းခြင်းကို ရှောင်နိုင်သလော။ အိုမင်းခြင်းသည် ဆင်းရဲဒုက္ခရောက်မည်ဟု သေချာပေါက်ပင် အဓိပ္ပာယ်ရသလော။ ဤသို့ အဓိပ္ပာယ်မျိုး ရချင်မှ ရပေမည်။ မှန်သလော။ သားသမီးမရှိသောလူတို့သည် အိုမင်းသည်အထိ နေနိုင်ဆဲဖြစ်သည်။ ပြီးလျှင် အချို့မှာ ကျန်းမာခြင်း၊ ၎င်းတို့၏ နောက်ပိုင်းနှစ်များတွင် ပျော်ရွှင်ခြင်း၊ ငြိမ်းချမ်းစွာဖြင့် ကွယ်လွန်ခြင်းတို့ပင် ရှိသည်။ သားသမီးရှိသောလူတို့သည် ၎င်းတို့၏ နောက်ပိုင်းနှစ်များတွင် သေချာပေါက် ပျော်ရွှင်စွာနှင့် ကျန်းမာစွာ ပျော်မွေ့နိုင်သလော။ (ပျော်မွေ့နိုင်ခြင်းမျိုး ရှိချင်မှ ရှိပါမည်။) ထို့ကြောင့် အိုမင်းသည့်အရွယ်သို့ရောက်သော မိဘများ၏ ကျန်းမာရေး၊ ပျော်ရွှင်မှုနှင့် အသက်ရှင်သန်မှုအခြေအနေအပြင် ၎င်းတို့၏ ရုပ်ဝတ္ထုဘဝ အရည်အသွေးတို့သည် အမှန်တကယ်တွင် ၎င်းတို့၏သားသမီးများက ၎င်းတို့အပေါ် သားသမီးဝတ် ကျေပွန်ခြင်းနှင့် မသက်ဆိုင်သလောက်ပင် ဖြစ်သဖြင့် ထိုနှစ်ခုကြားတွင် တိုက်ရိုက်ဆက်နွှယ်မှုမရှိပေ။ အိုမင်းသည့်အရွယ်တွင် သင်၏ အသက်ရှင်သန်မှုအခြေအနေ၊ ဘဝအရည်အသွေးနှင့် ရုပ်ပိုင်းဆိုင်ရာ အခြေအနေတို့သည် ဘုရားသခင်က သင့်အတွက် စီမံထားသည့်အရာနှင့် သင့်အတွက် စီစဉ်သည့် အသက်ရှင်နေထိုင်ရာပတ်ဝန်းကျင်တို့နှင့် သက်ဆိုင်သည်။ ပြီးလျှင် ယင်းတို့သည် သင့်သားသမီးများက သားသမီးဝတ် ကျေပွန်ခြင်း၊ မကျေပွန်ခြင်းနှင့် တိုက်ရိုက်ဆက်နွှယ်မှု မရှိပေ။ သင့်သားသမီးများသည် သင်၏ နောက်ပိုင်းနှစ်များရှိ အသက်ရှင်နေထိုင်မှု အခြေအနေအတွက် တာဝန်ခံရန် ဝတ္တရား မရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ နားလည်သွားတာက သားသမီးတွေကို မွေးမြူရတဲ့ရည်ရွယ်ချက်ဟာ အသက်ကြီးတဲ့အခါ ကိုယ့်ကိုပြန်စောင့်ရှောက်ဖို့ မဟုတ်ဘဲ လူတိုင်းမှာ ကိုယ့်ရဲ့ကိုယ်ပိုင်အထူးတာဝန်နဲ့ တာဝန်တွေ ရှိကြတယ်ဆိုတာပါပဲ။ ဒါပေမဲ့ စာတန်ရဲ့ ဖောက်ပြန်ပျက်စီးစေတာကို ခံရပြီးနောက်မှာတော့ ကျွန်မက “အသက်ကြီးရင် အားကိုးစရာရှိရမယ်”၊ “အသက်ကြီးရင် စောင့်ရှောက်မယ့်သူရှိရမယ်”ဆိုတာနဲ့ “အသက်ကြီးရင် ပြုစုဖို့ သားသမီးပျိုးထောင်ပါ” ဆိုတဲ့ ကျွန်မထဲကို သူ သွတ်သွင်းခဲ့တဲ့ အတွေးအခေါ်နဲ့အမြင်တွေကို ကျွန်မ လက်ခံခဲ့မိတယ်။ လူတစ်ယောက်မှာ အသက်ကြီးရင် ကြည့်ရှုစောင့်ရှောက်မယ့် သားသမီးမရှိရင် လုံးဝမဖြစ်ဘူးလို့ ကျွန်မယုံကြည်ခဲ့တယ်။ ကျွန်မ အသက်ကြီးလာပြီး ကျန်းမာရေးပြဿနာအမျိုးမျိုး ဖြစ်ပေါ်လာတဲ့အခါ အနာဂတ်မှာ ကျွန်မကို သူတို့စောင့်ရှောက်လာအောင်လို့ သားနဲ့ချွေးမနဲ့ ကောင်းမွန်တဲ့ဆက်ဆံရေးကို ထိန်းသိမ်းချင်ခဲ့တာသက်သက်ပါပဲ။ အန္တရာယ်တွေကြောင့် ကိုယ်ဝန်ဆောင်ချွေးမကို ပြန်သွားပြီး မစောင့်ရှောက်နိုင်တဲ့အခါမှာတော့ ကိုယ့်တာဝန်ကို ထမ်းဆောင်ချင်စိတ်တောင် မရှိတော့ဘူး။ ဒါကြောင့် လူသစ်တွေရဲ့ပြဿနာတွေ ဘယ်တော့မှ မဖြေရှင်းဖြစ်တော့ဘဲ သူတို့ရဲ့ အသက်ဝင်ရောက်မှုက နှောင့်နှေးသွားခဲ့တယ်။ ဒါပေမဲ့ ကျွန်မ နောင်တမရသေးဘဲ ကိုယ့်တာဝန်ကို အပြောင်းအလဲလုပ်ပေးဖို့တောင် မျှော်လင့်ခဲ့တယ်၊ ဒါမှ အိမ်ပြန်ပြီး ချွေးမကို စောင့်ရှောက်နိုင်မှာလေ။ ကျွန်မ ဘုရားသခင်ကို နှစ်ပေါင်းများစွာ ယုံကြည်ခဲ့ပြီး ဘုရားသခင်ရဲ့ သမ္မာတရားထောက်ပံ့မှု များစွာကို ခံစားခဲ့ရတာကို ကျွန်မပြန်တွေးမိတယ်။ ဘုရားသခင်ကို ကျေးဇူးဆပ်ဖို့ ကိုယ့်တာဝန်ကို ကောင်းကောင်းမထမ်းဆောင်နိုင်ခဲ့ရုံတင်မကဘဲ သားနဲ့ချွေးမကို ကျေနပ်စေဖို့ ကိုယ့်တာဝန်ကိုတောင် စွန့်လွှတ်နိုင်ခဲ့တယ်။ ကိစ္စတွေ ကျွန်မအပေါ် ကျရောက်လာတဲ့အခါ ကျွန်မတွေးခဲ့တာအားလုံးက ကိုယ့်ရဲ့ကိုယ်ပိုင်လွတ်မြောက်ရာလမ်းပဲ။ ကိုယ့်တာဝန်အပေါ် သစ္စာစောင့်သိမှု တစ်စက်လေးမှ မပြခဲ့ဘူး။ ကျွန်မမှာ လူ့သဘာဝ တစ်ခုတလေ ရှိသေးရဲ့လား။ “အသက်ကြီးရင် အားကိုးစရာရှိရမယ်”၊ “အသက်ကြီးရင် စောင့်ရှောက်မယ့်သူရှိရမယ်” ဆိုတာနဲ့ “အသက်ကြီးရင် ပြုစုဖို့ သားသမီးပျိုးထောင်ပါ” ဆိုတဲ့ အမြင်တွေဟာ လူတွေကို ထိန်းချုပ်ဖို့ စာတန်အသုံးပြုတဲ့ လှည့်ကွက်တွေဖြစ်မှန်း ကျွန်မ သဘောပေါက်ခဲ့တယ်။ ဒီအမြင်တွေနဲ့ နေထိုင်ခြင်းက ကျွန်မကို ဘုရားသခင်ရဲ့ အချုပ်အခြာအာဏာကို မယုံကြည်စေခဲ့ဘူး၊ ဘုရားသခင်ကို ပုန်ကန်ပြီး မနာခံစေခဲ့ဘူး၊ ပြီးတော့ ကိုယ့်တာဝန်အတွက် ဝန်တာထားတဲ့စိတ် ကင်းမဲ့စေခဲ့တယ်။ ကိုယ့်တာဝန်ကို ထမ်းဆောင်ခွင့်ကို ကျွန်မ တကယ်ကို ဆုံးရှုံးလုနီးပါး ဖြစ်ခဲ့တယ်။ ဒီအမြင်တွေကိုသာ ဆက်ပြီးဆုပ်ကိုင်ထားမယ်ဆိုရင် ကယ်တင်ခြင်းရဖို့ အခွင့်အရေးကို ကျွန်မ ဆုံးရှုံးသွားမှာဖြစ်ပြီး ကိုယ့်ကိုယ်ကိုယ် တကယ်ပဲ ဖျက်ဆီးမိမှာပဲ။ အဲဒီနောက်မှာတော့ လွန်ခဲ့တဲ့နှစ်တွေအတွင်းက ကျွန်မရဲ့ ဖျားနာမှုအတွေ့အကြုံတွေကို ကျွန်မ ပြန်စဉ်းစားမိတယ်။ ၂၀၁၈ ခုနှစ်တုန်းက လည်ပင်းအရိုးကျီးပေါင်းတက်လို့ အာရုံကြောတွေကို ဖိမိပြီး ကျွန်မရဲ့လက်တွေကိုတောင် ဆန့်လို့မရခဲ့ဘူး။ ကျွန်မကို ဧည့်ခံတဲ့အိမ်က အစ်မက ကျွန်မအတွက် ဆေးတချို့ဝယ်ပေးခဲ့ပြီး နောက်ပိုင်းမှာတော့ ကျွန်မရဲ့လက်တွေကို နောက်ဆုံးမှာ ပြန်ဆန့်နိုင်ခဲ့တယ်။ ပြီးတော့ ၂၀၂၀ မှာ ကျွန်မ ဦးနှောက်သွေးကြောပိတ်တော့ ဆရာဝန်တွေကတောင် ကျွန်မရောဂါက ကုသဖို့ခက်တယ်လို့ ပြောခဲ့တယ်။ မမျှော်လင့်ဘဲ အစ်မကြီးတစ်ယောက်က ဦးနှောက်သွေးကြောပိတ်တာအတွက် ဆေးလေးဘူး ကျွန်မကို ပေးခဲ့တယ်။ ဆေးသောက်ပြီးတဲ့နောက်မှာ ကျွန်မရဲ့ကျန်းမာရေးက တဖြည်းဖြည်း ပြန်ကောင်းလာခဲ့တယ်။ လွန်ခဲ့တဲ့နှစ်တွေအတွင်းက ဒီရောဂါတွေတစ်ခုမှ သားကိုအားကိုးပြီး ပျောက်ကင်းခဲ့တာမဟုတ်ဘူး၊ ကျွန်မရဲ့ရောဂါတွေ တစ်ကြိမ်ပြီးတစ်ကြိမ် ပျောက်ကင်းအောင် လူတွေ၊ ဖြစ်ရပ်တွေနဲ့ အရာတွေကို စီစဉ်ပေးခဲ့တာက ဘုရားသခင်ပဲ။ ကျွန်မ အခုအချိန်ထိ အသက်ရှင်နေသေးတာ ဘုရားသခင်ရဲ့ ကာကွယ်စောင့်ရှောက်မှုကြောင့်ပါပဲ။ “အသက်ကြီးရင် အားကိုးစရာရှိရမယ်”၊ “အသက်ကြီးရင် မှီခိုစရာရှိရမယ်” ဆိုတဲ့ စာတန်ရဲ့ မှားယွင်းပြီး အဓိပ္ပာယ်မဲ့တဲ့ အယူအဆတွေကို ကျွန်မ လက်လွှတ်ရမယ်၊ ပြီးတော့ ကိုယ့်ကိုယ်ကိုယ် ဘုရားသခင်ရဲ့လက်ထဲကို အပ်နှံပြီး ကိုယ်တော့်ကို ကျေနပ်စေဖို့ ကျွန်မမှာကျန်ရှိနေသေးတဲ့အချိန်ကိုသုံးပြီး ကိုယ့်တာဝန်ကို ကောင်းကောင်းမွန်မွန် ထမ်းဆောင်ရမယ်။

နောက်ပိုင်းမှာ အသက်ကြီးလာတဲ့အခါမှာ ကိုယ့်အတွက် ပြုစုစောင့်ရှောက်ဖို့ ကိုယ့်ကလေးကို အမြဲ မှီခိုချင်တဲ့ ကိုယ့်အမြင်ကို ပြောင်းပေးတဲ့ ဘုရားနှုတ်ကပတ်တော် နောက်တစ်ပိုဒ် ဖတ်ခဲ့တယ်။ ဘုရားသခင်က ပြောသည် “မိဘများသည် သားသမီးများအား သားသမီးဝတ် ကျေပွန်ရမည်ဟုလည်းကောင်း၊ ၎င်းတို့အိုမင်းသောအခါတွင် ၎င်းတို့အား ပြုစုစောင့်ရှောက်ရမည်ဟုလည်းကောင်း၊ မိဘများ၏ နှောင်းပိုင်းဘဝ၏ ဝန်ထုပ်ဝန်ပိုးကို ခံယူရမည်ဟုလည်းကောင်း မတောင်းဆိုသင့်ပေ။ ဤသို့လုပ်ဆောင်ရန် မလိုပေ။ တစ်ဖက်တွင် ဤသည်မှာ သားသမီးများအပေါ် မိဘများရှိသင့်သည့် သဘောထား ဖြစ်ပြီး အခြားတစ်ဖက်တွင် ဤသည်မှာ မိဘများ ပိုင်ဆိုင်သင့်သည့် ဂုဏ်သိက္ခာဖြစ်သည်။ ပို၍အရေးကြီးသော ကဏ္ဍရှိသည်မှာလည်း မှန်သည်။ ဤသည်မှာ မိဘများသည် ဖန်ဆင်းခံများအနေဖြင့် သားသမီးများအား ဆက်ဆံရာတွင် လိုက်နာသင့်သည့် စည်းမျဉ်း ဖြစ်သည်။ သင်၏ သားသမီးများသည် အရေးစိုက်လျှင်၊ သားသမီးဝတ် ကျေပွန်လျှင်၊ သင့်အား စောင့်ရှောက်လိုစိတ်ရှိလျှင် သင်က ငြင်းဆန်ရန် မလိုပေ။ ၎င်းတို့က ဤသို့လုပ်ဆောင်လိုစိတ် မရှိလျှင် သင်သည် တစ်နေကုန် ညည်းတွားပြီး ညည်းညူနေရန်ဖြစ်စေ၊ သင်၏စိတ်နှလုံးတွင် ကသိကအောက်ဖြစ်ရန်ဖြစ်စေ၊ မကျေမနပ် ဖြစ်ရန်ဖြစ်စေ၊ သင့်သားသမီးများအပေါ် အာဃာတထားရန်ဖြစ်စေ မလိုအပ်ပေ။ သင်သည် သင်တတ်နိုင်သမျှ သင်၏ကိုယ်ပိုင်ဘဝနှင့် ရှင်သန်ရေးအတွက်တာဝန်ယူပြီး ဝန်ထုပ်ဝန်ပိုး ထမ်းရွက်သင့်သည်။ ပြီးလျှင် အခြားလူများအပေါ်၊ အထူးသဖြင့် သင့်သားသမီးများအပေါ် လွှဲပြောင်းမပေးသင့်ပေ။ သင်သည် အဖော်မရှိဘဲ၊ သို့မဟုတ် သင့်သားသမီးများ၏ အကူအညီမပါဘဲ ဘဝကို တက်ကြွစွာနှင့် မှန်ကန်စွာ ရင်ဆိုင်သင့်သည်။ ပြီးလျှင် သင်သည် သင့်သားသမီးများနှင့် ဝေးလျှင်ပင် ဘဝက သင့်ထံသို့ ယူဆောင်လာသည့် မည်သည့်အရာကိုမဆို သင့်ဘာသာ ရင်ဆိုင်နိုင်ဆဲ ဖြစ်သည်။ သင်သည် သင့်သားသမီးများထံမှ အကူအညီကို မဖြစ်မနေ လိုအပ်လျှင် ၎င်းတို့အား အကူအညီတောင်းနိုင်သည်မှာ မှန်သည်။ သို့သော် ယင်းသည် သင့်သားသမီးများက သင့်အပေါ် သားသမီးဝတ် ကျေပွန်ရမည်၊ သို့မဟုတ် သင်သည် ၎င်းတို့အပေါ် အားကိုးရမည်ဆိုသည့် အယူအဆအပေါ် အခြေမခံသင့်ပေ။ ဤအစား နှစ်ဖက်စလုံးသည် မိဘနှင့် သားသမီးကြား ဆက်ဆံရေးကို ဆင်ခြင်တုံတရားရှိစွာ ကိုင်တွယ်ရန်အတွက် ၎င်းတို့၏ တာဝန်များအား ဖြည့်ဆည်းခြင်းရှုထောင့်မှနေ၍ တစ်ယောက်အတွက် တစ်ယောက်က အမှုအရာများ လုပ်ဆောင်ခြင်းကို ကိုင်တွယ်သင့်သည်။ နှစ်ဖက်လုံးက ဆင်ခြင်တုံတရားရှိလျှင်၊ တစ်ယောက်ကိုတစ်ယောက် လွတ်လပ်မှုပေးလျှင်၊ တစ်ယောက်ကိုတစ်ယောက် လေးစားလျှင် အဆုံး၌ ၎င်းတို့သည် သေချာပေါက် ပို၍ အဆင်ပြေနိုင်မည်ဖြစ်ကာ ပို၍ သဟဇာတ ဖြစ်နိုင်၍ ဤမိသားစု ခင်မင်မှုကို ချစ်မြတ်နိုးပြီး ၎င်းတို့၏ တစ်ယောက်အပေါ်တစ်ယောက် ဂရုစိုက်မှု၊ အရေးစိုက်မှုနှင့် ချစ်ခြင်းတို့ကို မြတ်နိုးနိုင်မည်မှာ အမှန်ပင်ဖြစ်သည်။ အပြန်အလှန်လေးစားမှုနှင့် နားလည်မှုကို အခြေခံကာ ဤအရာများအား လုပ်ဆောင်ခြင်းသည် ပို၍ လူသားဆန်ပြီး သင့်တင့်လျောက်ပတ်သည်မှာ အမှန်ပင်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားသခင်က ပြောသည် “မိဘများသည် သားသမီးများအား သားသမီးဝတ် ကျေပွန်ရမည်ဟုလည်းကောင်း၊ ၎င်းတို့အိုမင်းသောအခါတွင် ၎င်းတို့အား ပြုစုစောင့်ရှောက်ရမည်ဟုလည်းကောင်း၊ မိဘများ၏ နှောင်းပိုင်းဘဝ၏ ဝန်ထုပ်ဝန်ပိုးကို ခံယူရမည်ဟုလည်းကောင်း မတောင်းဆိုသင့်ပေ။ ဤသို့လုပ်ဆောင်ရန် မလိုပေ။ တစ်ဖက်တွင် ဤသည်မှာ သားသမီးများအပေါ် မိဘများရှိသင့်သည့် သဘောထား ဖြစ်ပြီး အခြားတစ်ဖက်တွင် ဤသည်မှာ မိဘများ ပိုင်ဆိုင်သင့်သည့် ဂုဏ်သိက္ခာဖြစ်သည်။” ဒီစကားတွေက ကျွန်မစိတ်နှလုံးကို တကယ်ပဲ တို့ထိခဲ့တယ်။ မိဘနဲ့သားသမီးကြားက ဆက်ဆံရေးဟာ အပြန်အလှန်ဂရုစိုက်မှုနဲ့ နားလည်မှုအပေါ်မှာ အခြေခံသင့်ပြီး ဘာအပေးအယူမှ မပါသင့်ဘူးလို့ ဘုရားသခင်က ကျွန်မတို့ကို ရှင်းရှင်းလင်းလင်း ပြောထားခဲ့တယ်။ လူတိုင်းမှာ ကိုယ်ပိုင် ဘဝပေးတာဝန်ရှိတယ်။ ပြီးတော့ မိဘတွေအနေနဲ့ ကျွန်မတို့က သားသမီးတွေကို ကျွန်မတို့ကို ထောက်ပံ့ဖို့နဲ့ ဂရုစိုက်ဖို့ မတောင်းဆိုသင့်ဘူး။ သက်ကြီးရွယ်အိုတွေကလည်း သိက္ခာရှိရှိနဲ့ နေထိုင်သင့်ပြီး ကိုယ့်သားသမီးတွေရဲ့ စောင့်ရှောက်မှုကို အားကိုးဖို့ အမြဲတမ်း မစဉ်းစားသင့်ဘူး။ ကျွန်မက သားကို ပြုစုပျိုးထောင်ခဲ့ပေမဲ့ အခု သူက ကြီးပြင်းပြီး လွတ်လပ်နေပြီ၊ ပြီးတော့ ကျွန်မနဲ့လည်း သိပ်ပတ်သက်မှုမရှိတော့ဘူး။ လူတိုင်းမှာ ကိုယ့်ရဲ့ကိုယ်ပိုင်ဘဝလမ်းကြောင်းရှိပြီး ဘဝမှာဖြစ်ပျက်လာတာတွေကို လွတ်လပ်စွာ ရင်ဆိုင်ရမယ်။ ဒါပေမဲ့ ကျွန်မကတော့ အသက်ကြီးရင် သားကစောင့်ရှောက်တာကို အမြဲလိုချင်ခဲ့ပြီး ဘုရားသခင်က ကျွန်မအတွက် စီစဉ်ပေးထားတဲ့ဘဝကို ကိုယ့်ဘာသာကိုယ် တွေ့ကြုံခံစားဖို့ မဝံ့ရဲခဲ့ဘူး။ ကျွန်မ ဘယ်လိုများ သိက္ခာတစ်ခုတလေနဲ့ အသက်ရှင်နေခဲ့လို့လဲ။ ဘုရားနှုတ်ကပတ်တော်တွေကို စားသောက်ခြင်းအားဖြင့် ကျွန်မရဲ့အမြင်က တော်တော်လေးပြောင်းလဲသွားပြီး စိတ်ထဲမှာလည်း အများကြီး ပိုပြီး လွတ်လပ်ပေါ့ပါးသွားသလို ခံစားရတယ်။

တစ်နေ့မှာ အိမ်ကနေ စာတစ်စောင် လက်ခံရရှိခဲ့တယ်။ ချွေးမက မွေးဖွားပြီးပြီဖြစ်လို့ သူ့ကို ပြန်လာပြီး စောင့်ရှောက်ပေးဖို့ တောင်းဆိုထားတယ်။ ကျွန်မစိတ်ထဲမှာ အနည်းငယ် လှုပ်ခတ်သွားပြီး တွေးမိတယ်၊ “အခု ငါ့တာဝန်နဲ့ ငါအလုပ်ရှုပ်နေတာ။ တကယ် အိမ်ပြန်သွားရင် ဒီကိုပြန်ရောက်ဖို့ ဘယ်လောက်ကြာမလဲဆိုတာ ငါမသိဘူး။ ဒါက အသင်းတော်အလုပ်ကို နှောင့်နှေးစေလိမ့်မယ်။ ဒါ့အပြင် ကွန်မြူနစ်ပါတီက ငါ့ကို အဆက်မပြတ် ဖမ်းဖို့ကြိုးစားနေတာ။ ပြန်သွားရင် အန္တရာယ်တွေ ပါဝင်လာနိုင်တယ်။ ဒါပေမဲ့ ပြန်မသွားရင်ကော၊ သားနဲ့ချွေးမက ငါနဲ့အဆက်အဆံဖြတ်လိုက်ရင် ဘယ်လိုလုပ်မလဲ။ အသက်ကြီးရင် သူတို့ကိုပဲ အားကိုးပြီး စောင့်ရှောက်ခိုင်းရဦးမှာ။ တကယ်လို့ အဆင်မပြေတော့ဘူးဆိုရင်တော့ ငါပြန်သွားရုံပဲရှိတော့တာပဲ” လို့ပေါ့။ ဒီလိုတွေးလိုက်တဲ့အခါမှာ အသက်ကြီးရင် သားကိုပဲ အားကိုးချင်နေတုန်းဆိုတာကို ကျွန်မ သဘောပေါက်သွားပြီး ကိုယ့်ပြဿနာနဲ့ပတ်သက်ပြီး သမ္မာတရားကို ရှာဖွေခဲ့တယ်။ ကျွန်မ ဘုရားနှုတ်ကပတ်တော်ကို ဖတ်ခဲ့တယ်၊ “ဘုရားသခင်သည် လူတစ်ယောက်ချင်းစီ မွေးဖွားချိန်မှ ပစ္စုပ္ပန်အချိန်ထိ ဆယ်စုနှစ်များအတွင်း ၎င်းတို့အတွက် အဖိုးအခပေးဆပ်မှုတစ်ခုသာ လုပ်ဆောင်ခြင်းမဟုတ်ပေ။ ဘုရားသခင်မြင်သည့်ပုံစံမှာ သင်သည် ဤလောကသို့ အကြိမ်ရေ မရေမတွက်နိုင်အောင် ရောက်ရှိပြီးဖြစ်သည်။ အကြိမ်မရေမတွက်နိုင်အောင် လူပြန်ဝင်စားပြီးဖြစ်သည်။ ဤအရာကို မည်သူက ကြီးကြပ်ကွပ်ကဲသနည်း။ ဘုရားသခင်က ကြီးကြပ်ကွပ်ကဲပေသည်။ ဤအရာများကို သင်သိဖို့ မဖြစ်နိုင်ပေ။...လူတစ်ယောက်အကျိုးအတွက် ဘုရားသခင်က အပင်ပန်းခံလိုက်လေခြင်း။ လူအချို့က ‘ကျွန်ုပ်သည် အသက်ခြောက်ဆယ်ရှိပါပြီ။ အနှစ်ခြောက်ဆယ်တိုင် ဘုရားသခင်က ကျွန်ုပ်ကို စောင့်ရှောက်၊ ကာကွယ်ပေးကာ လမ်းပြပေးခဲ့ပါသည်။ ကျွန်ုပ်အိုမင်းလာသည့်အခါ တာဝန်လည်း မထမ်းဆောင်နိုင်၊ မည်သည့်အရာကိုမျှလည်း မလုပ်နိုင်လျှင် ဘုရားသခင်က ကျွန်ုပ်ကို ဂရုစိုက်ပါဦးမည်လော’ ဟူ၍ ဆိုသည်။ ဤသို့ပြောသည်မှာ ကလေးမဆန်သလော။ ဘုရားသခင်သည် ဘဝသက်တမ်း တစ်ခုတည်းအတွက်သာ လူတစ်ဦး၏ ကံကြမ္မာအပေါ် အချုပ်အခြာအာဏာ စိုးမိုးခြင်း၊ ထိုလူကို စောင့်ရှောက်ပေးပြီး ကာကွယ်ပေးခြင်း မဟုတ်ပေ။ ဘဝသက်တမ်းတစ်ခုတည်း၊ တစ်ဘဝတည်းနှင့်သာ သက်ဆိုင်သော ကိစ္စဖြစ်လျှင် ဘုရားသခင်က အနန္တတန်ခိုးရှိပြီး အရာအားလုံးအပေါ် အချုပ်အခြာအာဏာ စိုးမိုးကြောင်းကို လက်တွေ့ပြနိုင်မည် မဟုတ်ပေ။ လူတစ်ယောက်အတွက် ဘုရားသခင်ပြုသော အားထုတ်မှုနှင့် သူပေးဆပ်သော အဖိုးအခသည် ဤဘဝတွင် ထိုလူ လုပ်ဆောင်သည့်အရာကို စီစဉ်ခြင်းမျှသာ မဟုတ်ဘဲ မရေမတွက်နိုင်သော ဘဝသက်တမ်းများအတွက် စီစဉ်ပေးခြင်းဖြစ်သည်။ လူဝင်စားသော ဝိညာဉ်တိုင်းအတွက် ဘုရားသခင်က အပြည့်အဝ တာဝန်ယူသည်။ သူသည် သူ၏အသက်နှင့် ရင်းကာ အဖိုးအခပေးပြီး လူတိုင်းကို လမ်းပြ၍ ၎င်းတို့၏ ဘဝအသီးသီးကို စီစဉ်ပေးလျက် အာရုံစူးစိုက်စွာ အလုပ်လုပ်သည်။ ဘုရားသခင်သည် လူသား၏ အကျိုးအတွက် ဤနည်းဖြင့် အပင်ပန်းခံပြီး အဖိုးအခပေးဆပ်သည်။ သူသည် ဤသမ္မာတရားများအားလုံးနှင့် ဤအသက်ကို လူအား ပေးအပ်သည်။ အကယ်၍ ဤနောက်ဆုံးနေ့ရက်များတွင် လူတို့သည် ဖန်ဆင်းခံတို့၏ တာဝန်ကို မထမ်းဆောင်လျှင်၊ ဖန်ဆင်းရှင်၏ ရှေ့မှောက်သို့ ပြန်မလာလျှင်၊ ဘဝပေါင်းမည်မျှနှင့် မျိုးဆက်ပေါင်းမည်မျှကို ၎င်းတို့ရှင်သန်လာခဲ့ပါစေ အကယ်၍ အဆုံးတွင် ၎င်းတို့၏ တာဝန်များကို ကောင်းစွာ မလုပ်ဘဲ ဘုရားသခင်၏ တောင်းဆိုချက်များကို မပြည့်မီနိုင်လျှင် ဘုရားသခင်အပေါ် တင်နေမည့် ၎င်းတို့၏ အကြွေးသည် ကြီးမားလွန်းမည် မဟုတ်လော။ ၎င်းတို့သည် ဘုရားသခင်ပေးခဲ့သည့် အဖိုးအခအားလုံးနှင့် မထိုက်တန်ဘဲ ဖြစ်နေမည်မဟုတ်လော။ ၎င်းတို့သည် အသိတရား အလွန်တရာ ကင်းမဲ့နေမည်မှာ လူဟူ၍ပင် ခေါ်ဆိုခံထိုက်ကြမည် မဟုတ်။ ဘုရားသခင်အပေါ် ၎င်းတို့၏ အကြွေးသည် ကြီးမားလွန်းနေမည် ဖြစ်သောကြောင့်တည်း။...လူအပေါ် ဘုရားသခင် ပြသသော ကျေးဇူးတော်၊ ချစ်ခြင်း၊ သနားကရုဏာတို့သည် သဘောထားအမျိုးအစားတစ်ခုမျှသာ မဟုတ်ပေ။ အမှန်တရားလည်း ဖြစ်သည်။ မည်သည့်အမှန်တရားနည်း။ သင့်အတွင်းတွင် ဘုရားနှုတ်ကပတ်တော်များကို ဘုရားသခင်ထည့်သွင်းပေးပြီး သင့်အား ဉာဏ်ပွင့်စေသည်ဟူသည့် အချက်ပင်။ ထိုသို့အားဖြင့် ဘုရားသခင်နှင့်ပတ်သက်၍ မည်သည့်အရာက ချစ်ဖွယ်ဖြစ်ကြောင်း၊ ဤလောကသည် မည်သည့်အရာပင် ဖြစ်ကြောင်းတို့ကို သင်မြင်နိုင်ဖို့၊ သင်၏ စိတ်နှလုံးသည် အလင်းနှင့် ပြည့်ပြီး သူ၏ နှုတ်ကပတ်တော်များနှင့် သမ္မာတရားကို သင်နားလည်စေဖို့ဖြစ်သည်။ ဤနည်းအားဖြင့် မသိလိုက်ပါဘဲနှင့် သမ္မာတရားကို သင်ရရှိသည်။ ဘုရားသခင်သည် အလွန်စစ်မှန်သော နည်းဖြင့် သင့်အပေါ်တွင် များစွာအလုပ်လုပ်ကာ သင့်အား သမ္မာတရားကို ရရှိစေသည်။ သမ္မာတရားကို သင်ရရှိသောအခါ၊ ထာဝရအသက်ဟူသည့် တန်ဖိုးအရှိဆုံးအရာကို သင်ရရှိသောအခါ ဘုရားသခင်၏ ရည်ရွယ်ချက်များ ပြည့်စုံလေသည်။ လူတို့သည် သမ္မာတရားကို လိုက်စားနေပြီး ဘုရားနှင့် ပူးပေါင်းဆောင်ရွက်လိုစိတ် ရှိသည်ကို ဘုရားသခင်က မြင်သောအခါ ပျော်ရွှင်ကျေနပ်သည်။ ထိုအခါတွင် ဘုရား၌ သဘောထားတစ်ခု ရှိ၏။ ထိုသဘောထားရှိနေစဉ်တွင် ဘုရားသည် အလုပ်လုပ်ပြီး လူကို အသိအမှတ်ပြုကာ ကောင်းချီးပေးသည်။ ဘုရားက ‘သင်ထိုက်တန်သည့် ကောင်းချီးများနှင့် ငါသင့်ကို ဆုချီးမြှင့်မည်’ ဟု ပြောသည်။ ထို့နောက် သင်သည် သမ္မာတရားနှင့် အသက်ကို ရရှိပြီး ဖြစ်လိမ့်မည်။ သင်သည် ဖန်ဆင်းရှင်ကို သိကျွမ်းမှုရှိပြီး သူ၏ အသိအမှတ်ပြုခြင်းကို ရသည့်အခါ သင်၏ စိတ်နှလုံးတွင် ဗလာဖြစ်နေခြင်းကို ခံစားရဦးမည်လော။ ခံစားရမည်မဟုတ်ပေ။ သင်သည် ကျေနပ်လိမ့်မည်ဖြစ်ပြီး ဝမ်းမြောက်သည့်စိတ်ကို ခံစားရမည်။ လူတစ်ယောက်၏ ဘဝက တန်ဖိုးရှိသည်ဟု ဆိုရာ၌ ဤအရာကို ဆိုလိုခြင်းဖြစ်သည် မဟုတ်လော။ ဤသည်မှာ တန်ဖိုးအရှိဆုံးနှင့် အဓိပ္ပာယ်အရှိဆုံး ဘဝဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မစိတ်ထဲမှာ အရမ်းကို တို့ထိခံစားခဲ့ရတယ်။ ဘုရားသခင်က လူသားအားလုံးရဲ့ကံကြမ္မာအပေါ် အချုပ်အခြာအာဏာရှိပြီး ထိန်းချုပ်တယ်၊ ပြီးတော့ ကိုယ်တော်တစ်ပါးတည်းကသာ ကျွန်မရဲ့ အားကိုးရာဖြစ်တယ်။ ကျွန်မ ဘုရားသခင်နောက်ကိုလိုက်ပြီး တာဝန်ထမ်းဆောင်ခဲ့တဲ့ နှစ်တွေတစ်လျှောက်လုံးမှာ ဘုရားသခင်က ကျွန်မကို အမြဲတမ်း ဦးဆောင်ပြီး ကာကွယ်စောင့်ရှောက်ခဲ့တာကို ကျွန်မပြန်တွေးမိတယ်၊ ပြီးတော့ ဘုရားသခင်ရဲ့ လုပ်ဆောင်မှုများစွာကိုလည်း ကျွန်မ မြင်တွေ့ခဲ့ရတယ်။ ဘုရားသခင်က ငါနဲ့အတူရှိနေတာပဲ၊ ငါက ဘာကို စိုးရိမ်နေစရာလိုသေးလဲ။ ဘုရားသခင်ရဲ့အမှုတော်ရဲ့ ဒီအရေးကြီးတဲ့အချိန်အခါမှာ ကျွန်မက ကိုယ့်မိသားစုနဲ့ ဇာတိပကတိအတွက် ဆက်ပြီးအသက်ရှင်နေရင်၊ သားနဲ့ဆက်ဆံရေးကို ထိန်းသိမ်းဖို့ ကိုယ့်တာဝန်ကို မထမ်းဆောင်နိုင်ရင်၊ ပြီးတော့ နောက်ဆုံးမှာ ကယ်တင်ခြင်းရဖို့အခွင့်အရေးကို ဆုံးရှုံးသွားမယ်ဆိုရင် အဲဒါက တကယ်ကို မိုက်မဲတာပဲ။ ကျွန်မရဲ့ကျန်ရှိတဲ့ဘဝတစ်လျှောက်လုံးမှာ ကိုယ့်တာဝန်ကို ဖြည့်ဆည်းဖို့ တတ်နိုင်သမျှအရာအားလုံးကို ဆက်ကပ်ချင်စိတ်ပဲရှိတယ်။ အသက်ကြီးရင် သားက ကျွန်မကို မစောင့်ရှောက်ရင်တောင် ကျွန်မ စိုးရိမ်နေစရာမလိုတော့ဘူး။ ဘုရားသခင်ကို အားကိုးပြီးတော့ပဲ တွေ့ကြုံခံစားသွားမယ်။ အခု ကျွန်မ နေ့တိုင်း ကိုယ့်တာဝန်တွေနဲ့ အလုပ်ရှုပ်နေပြီး စိတ်ထဲမှာ အလွန်အမင်းကို သက်သောင့်သက်သာရှိပြီး လွတ်လပ်တယ်လို့ ခံစားရတယ်။

ဒီအတွေ့အကြုံပြီးနောက်မှာ ကျွန်မရဲ့ အနက်နဲဆုံး သဘောပေါက်နားလည်မှုကတော့ ဘုရားသခင်ဟာ ကျွန်မရဲ့ တကယ့်အားကိုးရာဖြစ်တယ်ဆိုတာပါပဲ။ ဘုရားသခင်တစ်ပါးတည်းသာ သမ္မာတရားကို ဖော်ပြနိုင်တယ်၊ ကျွန်မတို့ကို ဘဝရဲ့မှန်ကန်တဲ့လမ်းကြောင်းကို ညွှန်ပြနိုင်တယ်၊ ပြီးတော့ အဓိပ္ပာယ်ရှိတဲ့ဘဝကို နေထိုင်နိုင်အောင် ဦးဆောင်ပေးနိုင်တယ်။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၅၀။ ပညာကို လိုက်စားခြင်းက အနာဂတ်ကောင်းကို အာမခံနိုင်သလား

ဖန်ရှောင်ယွီ၊ တရုတ်နိုင်ငံ

ကျွန်မ ငယ်ငယ်ကတည်းက မိသားစုဝင်တွေနဲ့ ဆရာတွေက စာကြိုးစားဖို့ ပြောခဲ့ကြတယ်။ တက္ကသိုလ်ဝင်ခွင့်ရမှ ဘဝကောင်းတစ်ခု ရနိုင်မှာတဲ့၊ မဟုတ်ရင် တစ်သက်လုံး ဒုက္ခခံပြီး ဆင်းရဲမွဲတေနေရမှာတဲ့လေ။ ကျွန်မတို့မိသားစုက ဆင်းရဲတော့ ရွာထဲကလူတွေက ကျွန်မတို့ကို အထင်သေးကြတာကို မြင်ရတော့ ကျွန်မ တွေးမိတယ်၊ တကယ်လို့သာ တက္ကသိုလ်တက်ခွင့်ရရင် အလုပ်ကောင်းကောင်းတစ်ခု ရှာနိုင်မှာပဲ၊ အဲဒီအခါကျရင် ရွာထဲကလူတွေက ကျွန်မတို့မိသားစုကို မထီမဲ့မြင် မလုပ်ရဲတော့ဘူးပေါ့။ မူလတန်းကျောင်းသုံးစာအုပ်ထဲက စာတစ်ကြောင်းကို ကျွန်မ မှတ်မိနေသေးတယ်၊ “စာဖတ်ခြင်းအားဖြင့် ချစ်ခြင်းမေတ္တာရော စည်းစိမ်ဥစ္စာပါ ရနိုင်သည်” တဲ့။ ကျွန်မ စာကြိုးစားရင် စာအုပ်တွေထဲကနေ အသိပညာတွေ အများကြီး ရလိမ့်မယ်၊ ကျွန်မမှာ အသိပညာတွေ ပိုများပြီး ပညာအရည်အချင်း ပိုမြင့်လာလေလေ၊ ပိုချမ်းသာလာလေလေ ဖြစ်မယ်၊ ပြီးတော့ ပညာကပဲ ကံကြမ္မာကို ပြောင်းလဲပေးနိုင်တယ်လို့ ကျွန်မ ယုံကြည်ခဲ့တယ်။ မိသားစုက ဘုရားသခင်ကို ယုံကြည်ခြင်းအကြောင်း ပြောတဲ့အခါ ကျွန်မက နှုတ်နဲ့တော့ သဘောတူလိုက်ပေမဲ့ ကျွန်မစိတ်နှလုံးထဲမှာတော့ “အခုအချိန်မှာ စာကြိုးစားဖို့က အဓိကပဲ။ တက္ကသိုလ်ဝင်ခွင့်ရပြီး အလုပ်ကောင်းကောင်းရမှပဲ ကောင်းကောင်းမွန်မွန် ယုံကြည်တော့မယ်” လို့ တွေးနေခဲ့တယ်။ ဒါကြောင့် ကျွန်မ စုဝေးပွဲတွေကို ဘယ်တော့မှ မတက်ခဲ့ဘူး။ တစ်ခါတလေ မိသားစုက ဘုရားသခင်ရဲ့ နှုတ်ကပတ်တော်တွေကို ပြပေမဲ့ ကျွန်မက ပုံပြင်စာအုပ်တစ်အုပ်လိုပဲ ဖတ်ခဲ့တယ်၊ ကျွန်မစိတ်နှလုံးကတော့ တက္ကသိုလ်တက်ခွင့်ရပြီး တောက်ပတဲ့အနာဂတ်ကို တည်ဆောက်ဖို့ပဲ အာရုံစိုက်နေခဲ့တာပေါ့။

အဲဒီတုန်းက ကျွန်မရဲ့အဆင့်တွေက တော်တော်ကောင်းပါတယ်၊ ရွာထဲကလူတွေက ကျွန်မ အဆင့်တွေကောင်းတာနဲ့ လိမ္မာရေးခြားရှိတာကို ချီးကျူးကြပြီး ကျွန်မကို အောင်မြင်မှာ သေချာတယ်လို့ ပြောကြတယ်။ ကျွန်မတို့မိသားစုမှာ တက္ကသိုလ်ဘွဲ့ရတစ်ယောက် သေချာပေါက် ရှိလာလိမ့်မယ်လို့ပြောပြီး ဆွေမျိုးတွေကလည်း စာကြိုးစားဖို့ ခဏခဏ အားပေးကြတယ်။ ဒါကိုကြားတော့ ကျွန်မ ဝမ်းသာပြီး အံ့ဩမိတယ်။ ဘာလို့လဲဆိုတော့ ကျွန်မတို့မိသားစုက ဆင်းရဲတော့ တခြားလူတွေက အထင်သေးကြလို့ တခြားသူတွေကြားထဲမှာ ကိုယ့်ကိုယ်ကိုယ် လူတွေထက် နိမ့်ကျနေသလိုမျိုး တကယ်ကို သိမ်ငယ်တယ်လို့ ခံစားခဲ့ရတာကိုး။ ကျွန်မ အဆင့်တွေကောင်းလို့ လူတွေက ကျွန်မကို အထင်ကြီးကြလိမ့်မယ်လို့ ဘယ်တုန်းကမှ မမျှော်လင့်ခဲ့ဖူးဘူး၊ ဒီတော့ စာတတ်ပေတတ်ဖြစ်ခြင်းက တခြားသူတွေရဲ့ လေးစားမှုကို တကယ်ပဲ ရနိုင်တာပဲလို့ ကျွန်မ ထင်လာတယ်။ ဒါပေမဲ့ အခုချိန်ထိ ကိုယ့်အဆင့်က အကောင်းဆုံးမဟုတ်သေးဘူးဆိုတာကို ပြန်တွေးမိတော့ ပိုကောင်းတဲ့ ရလဒ်တွေ ရရှိဖို့အတွက် စာကြိုးစားဖို့ ကိုယ့်ကိုယ်ကိုယ် တွန်းအားပေးခဲ့ရတယ်။ နောက်ပိုင်းမှာ ကျွန်မ ခရိုင်ရဲ့ အကောင်းဆုံးအထက်တန်းကျောင်းကို တက်ခွင့်ရခဲ့တယ်၊ တက္ကသိုလ်တက်ဖို့ အခွင့်အရေးကောင်းတစ်ခု ရနေပြီလို့ ယုံကြည်မှုရှိလာပြီး အဲဒီအချိန်ကျရင် ကျွန်မကိုသိတဲ့သူတွေက ကျွန်မကို အမြင်သစ်နဲ့ ကြည့်ကြမှာပဲလေ။ အထက်တန်းနောက်ဆုံးနှစ်ရောက်တော့ ဆရာတွေက ခဏခဏ ပြောကြတယ်၊ “တက္ကသိုလ်ဝင်ခွင့်စာမေးပွဲက မင်းတို့ဘဝရဲ့ အမြင့်ကို ဆုံးဖြတ်ပေးတယ်” “အခုခေတ် လူ့အဖွဲ့အစည်းမှာ ပြိုင်ဆိုင်မှုတွေက ပြင်းထန်တယ်၊ အရည်အချင်းသာတဲ့သူက ရှင်သန်ကျန်ရစ်မယ်၊ အခြေအနေနဲ့ အလိုက်သင့်နေတတ်တဲ့သူပဲ ရှင်သန်နိုင်တယ်” ပြီးတော့ “ငယ်တုန်းရွယ်တုန်းမှာ မကြိုးစားရင် အသက်ကြီးလာတဲ့အခါ နောင်တရလိမ့်မယ်” တဲ့။ ထိပ်တန်းတက္ကသိုလ်တစ်ခုက ဘွဲ့လက်မှတ်ရမှပဲ အနာဂတ်ကောင်းတစ်ခု ရနိုင်မယ်ဆိုတာကို ကျွန်မ သဘောပေါက်သွားပြီး ဒီပန်းတိုင်ကိုရောက်ဖို့ ပိုပြီးတော့တောင် စာကြိုးစားခဲ့တယ်။ မကြာမကြာဆိုသလို နေ့လယ်စာစားချိန်ကိုတောင် မနားဘဲ စာသင်ခန်းထဲမှာ ပုစ္ဆာတွေထိုင်တွက်တယ်၊ ထမင်းစားဆောင်သွားတာကတောင် အချိန်ဖြုန်းနေရသလို ခံစားရတယ်။ စာမေးပွဲတိုင်းမှာ ကိုယ့်ရဲ့အမှတ်နဲ့ အဆင့်ကို အရမ်းဂရုစိုက်တယ်။ အဆင့်တက်လာရင် စိတ်ထဲမှာ ကျေနပ်ပီတိဖြစ်ရပြီး ကျွန်မအဆင့် တက်မလာတဲ့အခါ ဒါမှမဟုတ် ကျသွားတဲ့အခါ အရမ်းစိတ်ဓာတ်ကျပြီး မနေနိုင်မထိုင်နိုင် ဖြစ်ခဲ့တယ်။ ကျွန်မ စာကြိုးစားခဲ့ပေမဲ့ အများအားဖြင့်တော့ ကျွန်မရဲ့ အတန်းအဆင့်က ဆယ့်နှစ်၊ ဒါမှမဟုတ် ဆယ့်သုံးလောက်မှာပဲ ရှိနေခဲ့တယ်၊ ကျွန်မ တော်တော်လေးနာကျင်ပြီး ဖိအားတွေလဲ အရမ်းများခဲ့တယ်။ ဒါပေမဲ့ တက္ကသိုလ်တက်ခွင့်ရမှ ဘဝကောင်းတစ်ခုရပြီး လူတွေရဲ့အထင်သေးတာကို ခံရမှာမဟုတ်ဘူးလို့ တွေးမိတော့ နည်းနည်းလေးတောင် အပေါ့လျော့မခံရဲဘဲ ခေါင်းမဖော်တမ်း စာဆက်ကြိုးစားခဲ့တော့တာပေါ့။

တက္ကသိုလ်ဝင်ခွင့်စာမေးပွဲ မဖြေခင် သုံးလအလိုမှာ ကျွန်မကို ပြင်းပြင်းထန်ထန် သက်ရောက်မှုရှိခဲ့တဲ့ ကိစ္စတစ်ခု ဖြစ်ခဲ့တယ်။ ကျောင်းက အစမ်းစာမေးပွဲတစ်ခု ကျင်းပခဲ့တယ်၊ အဲဒီမှာ စာမေးပွဲပြန်ဖြေတဲ့ ကျောင်းသားတစ်ယောက်က အဓိကတက္ကသိုလ်တစ်ခုရဲ့ ဝင်ခွင့်အမှတ်ကို အမှတ်နည်းနည်းလေးနဲ့ ကပ်လွဲသွားတာကြောင့် နောက်ဆုံးမှာ တိုက်ပေါ်ကနေ ခုန်ချပြီး ကိုယ့်ကိုယ်ကိုယ် အဆုံးစီရင်သွားခဲ့တယ်။ ဒီသတင်းကိုကြားတော့ ကျွန်မ စိတ်ထဲမှာ တော်တော်နဲ့ မတည်ငြိမ်နိုင်ခဲ့ဘူး။ သူ့အမှတ်က ကျွန်မအမှတ်ထက် အများကြီးသာပေမဲ့ အမှတ်နည်းနည်းလေးအတွက်နဲ့ သူ့ဘဝကို အဆုံးသတ်သွားခဲ့တယ်လေ။ စာသင်ခန်းထဲမှာ ထိုင်နေရင်းနဲ့ စာအုပ်တွေပုံနေတဲ့ စားပွဲတွေနဲ့ စာကြိုးစားနေတဲ့ အတန်းဖော်တွေကို ကျွန်မ လှည့်ပတ်ကြည့်လိုက်တော့ ရုတ်တရက် လုံးဝကို လမ်းပျောက်သွားသလို ခံစားလိုက်ရတယ်။ ကျွန်မ မတွေးဘဲ မနေနိုင်ခဲ့ဘူး၊ “လူငယ်လေးတစ်ယောက်ရဲ့ အသက်က အမှတ်နည်းနည်းလေးကြောင့်နဲ့ပဲ ဆုံးသွားရတာ၊ ဒါက တန်ရဲ့လား။ ငါတို့ကျောင်းသားတွေက အမှတ်တွေအတွက်ပဲ အသက်ရှင်နေကြတာလား။ အမှတ်တွေက အသက်ထက် ပိုအရေးကြီးလို့လား။ စာမေးပွဲအဆင့်က လူတစ်ယောက်ရဲ့ ကံကြမ္မာကို တကယ်ပဲ ဆုံးဖြတ်ပေးနိုင်လို့လား။ သူ ဘာလို့ ဒီလို အတွေးတိမ်ရတာလဲ” ပေါ့။ ကျွန်မကိုယ်တိုင်လည်း ဒီစာမေးပွဲပြန်ဖြေတဲ့ကျောင်းသားလိုပဲ တက္ကသိုလ်ကောင်းကောင်းတစ်ခုကို ဝင်ခွင့်ရဖို့ အမှတ်ကောင်းကောင်းရရေးအတွက် အသည်းအသန် ကြိုးစားနေတာကို ပြန်တွေးမိတဲ့အခါ ကိုယ့်ကိုယ်ကိုယ် မေးမိတယ်၊ “တက္ကသိုလ်ဆိုတာ ငါ့အတွက် တစ်ခုတည်းသော ထွက်ပေါက်လား။ ငါ တက္ကသိုလ်ဝင်ခွင့်မရရင် ဘာဖြစ်မှာမို့လို့လဲ။ ပညာက လူတစ်ယောက်ရဲ့ ကံကြမ္မာကို တကယ်ပဲ ပြောင်းလဲပေးနိုင်လို့လား” ပေါ့။ ကိုယ်မဖြေနိုင်တဲ့ မေးခွန်းတွေ အများကြီးက ကျွန်မစိတ်ထဲမှာ မျောလွင့်နေခဲ့တယ်။ ကျွန်မအဖိုးကို သတိရမိတယ်။ သူက ပညာတတ်တစ်ယောက်ဖြစ်ပြီး စာအုပ်တွေအများကြီး ဖတ်ဖူးပေမဲ့ တစ်သက်လုံး လယ်သမားဘဝနဲ့ပဲ ကုန်ဆုံးခဲ့ရတယ်။ ပညာက သူ့ကံကြမ္မာကို မပြောင်းလဲပေးနိုင်ခဲ့ဘူး။ ပြီးတော့ ကျွန်မရဲ့ဝမ်းကွဲအစ်မ။ သူက တက္ကသိုလ်ဘွဲ့ရပြီးတော့ မြို့ကြီးတစ်မြို့မှာ အလုပ်သွားလုပ်တယ်၊ ရွာထဲကလူတွေက သူ့ကို အားကျပြီး ချီးကျူးကြပေမဲ့ သူကတော့ အဲဒီအလုပ်က မကောင်းသေးဘူးလို့ ညည်းညူတုန်းပဲ။ ကြိုးစားပမ်းစားလုပ်ပြီးတဲ့နောက်မှာ ကျွန်မက အဖိုးလိုမျိုး ပညာက အသုံးမဝင်တဲ့သူ ဖြစ်သွားမလား၊ ဒါမှမဟုတ် တခြားသူတွေရဲ့အားကျတာကို ခံရပေမဲ့ ဘယ်တော့မှ မကျေနပ်နိုင်တဲ့ ဝမ်းကွဲအစ်မလို ဖြစ်သွားမလားဆိုတာ ကျွန်မ မသိခဲ့ဘူး။ တကယ်လို့ ကျွန်မ တက္ကသိုလ်ကောင်းကောင်းတစ်ခုကို ဝင်ခွင့်ရပြီး ဘွဲ့ရလို့ အလုပ်ကောင်းကောင်းရတယ်၊ တခြားသူတွေရဲ့ အထင်ကြီးလေးစားမှုကိုလည်း ရတယ်၊ ပြီးတော့ အိမ်ထောင်ကျပြီး မိသားစုတစ်ခု ထူထောင်လာနိုင်ရင်၊ ကျွန်မကရော ကိုယ့်သားသမီးတွေကို တက္ကသိုလ်ဝင်ခွင့်ရဖို့အတွက် ကျွန်မလိုပဲ စာကြိုးစားခိုင်းမှာလား။ မျိုးဆက်တိုင်းက ဒီဘဝပုံစံကိုပဲ ထပ်ခါတလဲလဲ လုပ်နေကြတာ၊ ဒါက တကယ်ပဲ အသက်ရှင်ဖို့ တစ်ခုတည်းသော နည်းလမ်းဖြစ်နိုင်လို့လား။ တခြားလမ်းကြောင်း မရှိတော့ဘူးလား။ ကျွန်မဘဝမှာ ရှေ့ဆက်ရမယ့် လမ်းကြောင်းအပေါ် မကြုံစဖူး ရှုပ်ထွေးမှုကို ခံစားခဲ့ရတယ်၊ ဘာအတွက် အသက်ရှင်နေမှန်း၊ အဓိပ္ပာယ်ရှိဖို့ ဘာကိုလိုက်စားသင့်မှန်း ကျွန်မ မသိတော့ဘူး။

နောက်ပိုင်းမှာတော့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ခဲ့ပြီး ကျွန်မရဲ့ သံသယတွေ ပြေလည်သွားခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “စကြဝဠာနှင့် အာကာသ၏ ကျယ်ပြောမှုထဲတွင်၊ မရေမတွက်နိုင်သော သတ္တဝါများ နေထိုင်ပြီး မျိုးပွားကြသည်၊ ဘဝနိယာမ၏ မဆုံးသော သံသရာကို လိုက်လျှောက်ကာ ပုံသေစည်းမျဉ်းတစ်ရပ်ကို လိုက်နာစောင့်ထိန်းကြသည်။ သေသူများသည် ရှင်သူများ၏ ဇာတ်လမ်းများကို ၎င်းတို့နှင့်အတူ ယူဆောင်သွားကြပြီး ရှင်နေသူများသည် သေဆုံးပြီးသောသူများ၏ အလားတူ ဝမ်းနည်းဖွယ်ရာ သမိုင်းကို တစ်ဖန်ပြန်လုပ်ကြသည်။ ထို့ကြောင့် လူသားမျိုးနွယ်က ငါတို့သည် အဘယ်ကြောင့် အသက်ရှင်ကြသနည်း။ အဘယ်ကြောင့် သေကြရသနည်း။ ဤကမ္ဘာလောကကို မည်သူ အုပ်စိုးသနည်း။ ဤလူသားမျိုးနွယ်ကို မည်သူ ဖန်ဆင်းခဲ့သနည်း။ လူသားမျိုးနွယ်ကို သဘာဝတရားက အမှန်တကယ် ဖန်ဆင်းခဲ့သလော။ လူသားမျိုးနွယ်သည် မိမိ၏ကံကြမ္မာကို အမှန်တကယ် ထိန်းချုပ်သလော...ဟု မိမိကိုယ်ကို မမေးဘဲ မနေနိုင်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) ဘုရားသခင်ရဲ့ နှုတ်ကပတ်တော်တွေက ကျွန်မရှိနေတဲ့ သံသယတွေကို အတိအကျပြောနေတာ မဟုတ်ဘူးလား။ ဒါပေမဲ့ ဒီလို အတွင်းစိတ်က အတွေးတွေကို ဘယ်သူ့ကိုမှ ကျွန်မ မပြောပြဖူးဘူး၊ ဒီတော့ ဘုရားသခင်က ဘယ်လိုလုပ် သိနိုင်မှာလဲ။ ဘုရားသခင်က ကျွန်မရဲ့ အတွေးတွေကို နားလည်ပြီး၊ ဒီ့ထက်ပိုတာက လူသားအားလုံးရဲ့ လက်ရှိဘဝအခြေအနေကိုပါ သိနေတယ်လို့ ထင်ရတယ်။ ကျွန်မစိတ်နှလုံးထဲမှာ ဘုရားသခင်ရဲ့ အနန္တတန်ခိုးကို ခံစားလိုက်ရပြီး တစ်ချိန်တည်းမှာပဲ ဘုရားသခင်ရဲ့ နှုတ်ကပတ်တော်တွေက ကျွန်မကို ဆက်ဖတ်ချင်စိတ် ပေါက်သွားစေတယ်။ ကျွန်မ ဘုရားနှုတ်ကပတ်တော်တွေကို ဆက်ဖတ်ခဲ့တယ်။ “လူမှုရေးသိပ္ပံပညာများနှင့်ဆိုင်သည့် လူသားမျိုးနွယ်၏ ဖန်တီးနိုင်မှု စွမ်းရည်နောက်တွင် လူသား၏ စိတ်ကို သိပ္ပံပညာနှင့် အသိပညာများက နေရာယူလာကြပြီးဖြစ်သည်။ သိပ္ပံနှင့် အသိပညာသည် လူသားမျိုးနွယ်ကို အုပ်စိုးခြင်းအတွက် တန်ဆာပလာများဖြစ်လာပြီး ဖြစ်ကာ လူသားအတွက် ဘုရားသခင်ကို ဝတ်ပြုကိုးကွယ်ရန် အခွင့်အလမ်း လုံလုံလောက်လောက် မရှိတော့သကဲ့သို့ ဘုရားသခင်ကို ဝတ်ပြုကိုးကွယ်ခြင်းအတွက် သင့်လျော်သော အခြေအနေများ မရှိတော့ပေ။ ဘုရားသခင်၏ နေရာသည် လူ၏ နှလုံးသားထဲတွင် ယခင်ထက် သာ၍နိမ့်ဆင်းပြီးဖြစ်သည်။ သူ၏ စိတ်နှလုံးတွင် ဘုရားသခင်အတွက် နေရာမရှိဘဲ သူ၏ အတွင်းကမ္ဘာသည် မှောင်မိုက်၏၊ မျှော်လင့်ချက်ကင်းမဲ့ကာ အနှစ်မဲ့သွားလေသည်။ နောက်ပိုင်းတွင် လူသားမျိုးနွယ်၏ စိတ်နှင့် နှလုံးသားကို ဖြည့်ဆည်းရန် လူသားကို ဘုရားသခင် ဖန်ဆင်းခဲ့သည်ဆိုသည့် သမ္မာတရားနှင့် ဆန့်ကျင်သည့် လူမှုသိပ္ပံ သဘောတရားများ၊ လူသားဆင့်ကဲဖြစ်စဉ် သဘောတရားနှင့် အခြားသော သဘောတရားများကို ဖော်ပြရန် လူမှုရေးသိပ္ပံပညာရှင်များ၊ သမိုင်းပညာရှင်များနှင့် နိုင်ငံရေးသမားများ များစွာ ရှေ့တန်းရောက်လာခဲ့ကြသည်။ ဤနည်းဖြင့် ဘုရားသခင်က အရာရာကို ဖန်ဆင်းခဲ့ကြောင်းကို ယုံကြည်သူများ နည်းသည်ထက် နည်းပါးလာခဲ့ပြီး ဆင့်ကဲဖြစ်စဉ် သဘောတရားကို ယုံကြည်သူများက အရေအတွက်အားဖြင့် ယခင်ထက် ပိုမိုများပြားလာခဲ့လေသည်။ ဓမ္မဟောင်း ခေတ်ကာလအတွင်း ဘုရားသခင်၏ အမှုနှင့် သူ၏နှုတ်ကပတ်တော်များနှင့်ဆိုင်သည့် မှတ်တမ်းများကို ဒဏ္ဍာရီများနှင့် ရိုးရာပုံပြင်များအဖြစ် သဘောထားသော လူများ ပို၍ ပို၍ များလာလေသည်။ ၎င်းတို့၏ စိတ်နှလုံးများထဲတွင်၊ လူတို့သည် ဘုရားသခင်၏ ဂုဏ်သိက္ခာနှင့် ကြီးမြတ်မှု၊ ဘုရားသခင်၏ တည်ရှိမှုနှင့် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဆိုသည့် သက်ဝင်ယုံကြည်မှုများကို ဂရုမစိုက်ကြတော့ပေ။ လူသားမျိုးနွယ်၏ ရှင်သန်မှုနှင့် နိုင်ငံ၊ လူမျိုးများ၏ ကံကြမ္မာတို့သည် ၎င်းတို့အဖို့ အရေးမပါတော့သကဲ့သို့ လူသည် စားခြင်း၊ သောက်ခြင်းနှင့် အပျော်အပါး လိုက်စားခြင်းတို့ကိုသာ အလေးထားသည့် အနှစ်သာရ ကင်းမဲ့သည့် လောကကြီးတွင် အသက်ရှင်လေသည်။...သိပ္ပံပညာ၊ အသိပညာ၊ လွတ်လပ်မှု၊ ဒီမိုကရေစီ၊ ပျော်မွေ့ဖွယ်ရာ၊ ကိုယ်စိတ်ချမ်းသာမှုတို့သည် လူသားထံ ယာယီ နှစ်သိမ့်မှုတစ်ခုသာ ဆောင်ကြဉ်းပေးသည်။ ဤအရာများဖြင့်ပင်လျှင် လူသားသည် မလွဲမသွေ အပြစ်ကျူးလွန်ဆဲ ဖြစ်ပြီး လူမှုအဖွဲ့အစည်း၏ မတရားမှုများကို ညည်းညူကြဆဲဖြစ်သည်။ ဤအရာများကို ပိုင်ဆိုင်ခြင်းက လူသား၏ စူးစမ်းလေ့လာရန် တောင့်တမှုနှင့် လိုအင်ဆန္ဒတို့ကို မချုပ်ထိန်းနိုင်ပေ။ ဤသည်မှာ အဘယ့်ကြောင့်ဆိုသော် လူသားကို ဘုရားသခင်က ဖန်ဆင်းခဲ့ခြင်း ဖြစ်ပြီး သူ၏ အဓိပ္ပာယ်မဲ့သော စွန့်လွှတ်အနစ်နာခံမှုများနှင့် စူးစမ်းလေ့လာမှုများသည် ပို၍သာ စိတ်သောက ရောက်စေနိုင်ကာ သူ့အား စဉ်ဆက်မပြတ် ကြောင့်ကြနေရသည့် အခြေအနေတစ်ခုတွင် ရောက်စေလိမ့်မည်ဖြစ်သောကြောင့်တည်း။ လူသားမျိုးနွယ်၏ အနာဂတ်ကို မည်သို့ရင်ဆိုင်ရမည်ကိုဖြစ်စေ၊ ရှေ့တွင်ရှိသော လမ်းကြောင်းကို မည်သို့ရင်ဆိုင်ရမည်ကိုဖြစ်စေ မသိသည်မှာ လူသားသည် သိပ္ပံနှင့် အသိပညာတို့ကိုပင် ကြောက်ရွံ့လာပြီး အနှစ်မဲ့ခြင်း ခံစားချက်ကို ပို၍ပင် ကြောက်ရွံ့လာသည်အထိပင် ဖြစ်လေတော့သည်။ ဤကမ္ဘာလောကတွင် သင်သည် လွတ်လပ်သော နိုင်ငံတစ်ခု သို့မဟုတ် လူ့အခွင့်အရေးများမရှိသည့် နိုင်ငံတစ်ခုတွင် နေထိုင်သည် ဖြစ်စေ၊ မနေထိုင်သည်ဖြစ်စေ သင်သည် လူသားမျိုးနွယ်၏ ကံကြမ္မာမှ ရုန်းထွက်လွတ်မြောက်နိုင်စွမ်း လုံးဝမရှိပေ။ သင်သည် အုပ်စိုးသူဖြစ်စေ၊ အုပ်စိုးခံသူဖြစ်စေ သင်သည် စိတ်ရှုပ်ထွေးစေသော အနှစ်မဲ့မှု ခံစားချက်မှ ရုန်းထွက်လွတ်မြောက်နိုင်စွမ်းရှိဖို့ မဆိုထားနှင့်၊ လူသားမျိုးနွယ်၏ ကံကြမ္မာ၊ လျှို့ဝှက်ဆန်းကြယ်မှုများနှင့် ခရီးပန်းတိုင်တို့ကို လေ့လာစူးစမ်းလိုသည့် လိုအင်ဆန္ဒမှ ရုန်းထွက်လွတ်မြောက်နိုင်စွမ်း လုံးဝမရှိပေ။ လူသားမျိုးနွယ် အားလုံးအဖို့ ဖြစ်တတ်သော အဆိုပါဖြစ်စဉ်ကို လူမှုသိပ္ပံပညာရှင်များက လူမှုဖြစ်စဉ်ဟု ခေါ်ကြသော်လည်း၊ ထိုသို့သော ပြဿနာများကို ဖြေရှင်းရန် မည်သည့် မဟာလူသားမျှ ထွက်မလာနိုင်ပေ။ အဆုံးတွင်တော့ လူသားသည် လူသားသာ ဖြစ်ပြီး ဘုရားသခင်၏ အဆင့်အတန်းနှင့် အသက်ကို မည်သည့်လူသားကမျှ အစားမထိုးနိုင်ပေ။ လူသားမျိုးနွယ် လိုအပ်သည့်အရာမှာ အယောက်တိုင်း ဝဝလင်လင် ကျွေးမွေးခံရပြီး သာတူညီမျှဖြစ်ကာ လွတ်လပ်သည့် တရားမျှတသော လူမှုအဖွဲ့အစည်းကိုသာ မဟုတ်ပေ။ လူသားမျိုးနွယ် လိုအပ်သည်မှာ ဘုရားသခင်၏ ကယ်တင်ခြင်းနှင့် ၎င်းတို့အဖို့ သူ၏ အသက်အထောက်အပံ့ ဖြစ်သည်။ လူသားအနေဖြင့် ဘုရားသခင်၏ အသက်ထောက်ပံ့မှုနှင့် ကိုယ်တော်၏ ကယ်တင်ခြင်းကို ရရှိသောအခါမှသာ သူ၏ လိုအပ်ချက်များ၊ စူးစမ်းလေ့လာရန် သူ၏လိုအင်ဆန္ဒနှင့် သူ၏စိတ်နှလုံး၏ အနှစ်မဲ့မှုတို့သည် ပြေလည်သွားနိုင်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ လူသားတွေကို ဘုရားသခင်က ဖန်ဆင်းထားတာဖြစ်ပြီး၊ ကျွန်မတို့ ဟာတာတာဖြစ်ခြင်းနဲ့ အားကိုးရာမဲ့ဖြစ်ခြင်းရဲ့ အရင်းခံအကြောင်းက ဘုရားသခင်က ကျွန်မတို့စိတ်နှလုံးထဲမှာ နေရာမရှိတော့လို့ပဲဆိုတာကို နားလည်သွားတယ်။ ပြန်ကြည့်လိုက်တော့ ငယ်ငယ်တုန်းက ဘုရားသခင်ရှိတာကို ကျွန်မ ယုံကြည်ခဲ့ပေမဲ့ ကျောင်းတက်ပြီးတဲ့နောက်မှာတော့ ကျောင်းသုံးစာအုပ်တွေထဲမှာ ဘုရားသခင်အကြောင်း ဘယ်တုန်းကမှ မပါခဲ့ဘူး။ သူတို့က လူတွေဟာ မျောက်တွေကနေ ဆင့်ကဲပြောင်းလဲလာတာလို့ ပြောတယ်၊ ပြီးတော့ “အသိပညာသည် တန်ခိုးအာဏာဖြစ်၏၊ အသိပညာသည် သင်၏ကံကြမ္မာကို ပြောင်းလဲနိုင်၏။” “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်” နဲ့ “သိပ္ပံပညာက အဓိက” တဲ့။ ဒီလိုအတွေးအခေါ်တွေ၊ ပြောဆိုချက်တွေက စာတန်ဆီက လာတာဖြစ်ပြီး၊ လူတွေကို ပညာနဲ့ သိပ္ပံပညာကို ကိုးကွယ်စေတယ်။ ဘယ်အချိန်ကတည်းကမှန်း မသိပေမဲ့ ကျွန်မကိုယ်တိုင်လည်း ဒီပြောဆိုချက်တွေကို လက်ခံလိုက်မိပြီး ပညာကို အရမ်းတန်ဖိုးထားပြီး အရမ်းအရေးကြီးတယ်လို့ မြင်ခဲ့တယ်၊ ပညာကို လိုက်စားရင်းနဲ့ ဘုရားယုံကြည်ခြင်းကို ဒုတိယနေရာမှာပဲ ထားခဲ့တယ်။ အခု ကျွန်မ ဘဝနဲ့ပတ်သက်ပြီး ရှုပ်ထွေးမှုတွေနဲ့ ပြည့်နေခဲ့ပြီး နားမလည်နိုင်တဲ့ ဟာတာတာဖြစ်မှုကို အကြိမ်ကြိမ် ခံစားခဲ့ရတယ်။ တကယ်တော့ ဒါက ဘုရားသခင်နဲ့ အရမ်းကို ဝေးကွာသွားလို့ပါ။ စာသင်ကြားခြင်းက ကျွန်မရဲ့ အသိပညာကို ကျယ်ပြန့်စေပြီး အမြင်ကို တိုးချဲ့ပေးခဲ့တယ်၊ တခြားသူတွေရဲ့ ချီးကျူးလေးစားမှုကိုလည်း ရခဲ့ပေမဲ့ ပညာက ဘဝနဲ့ပတ်သက်တဲ့ ကျွန်မရဲ့ ရှုပ်ထွေးမှုတွေကို မဖြေရှင်းပေးနိုင်ခဲ့သလို မှန်ကန်တဲ့ ဘဝလမ်းကြောင်းကိုလည်း မပြသနိုင်ခဲ့ဘူး။ ကျွန်မရဲ့စိတ်နှလုံးဟာ ရှုပ်ထွေး၊ အားကိုးရာမဲ့ပြီး နာကျင်နေဆဲပါပဲ။ ကျွန်မ ဘုရားသခင်မိန့်ဆိုတာကို ဖတ်ခဲ့ရတယ်။ “သူ၏ စိတ်နှလုံးတွင် ဘုရားသခင်အတွက် နေရာမရှိဘဲ သူ၏ အတွင်းကမ္ဘာသည် မှောင်မိုက်၏၊ မျှော်လင့်ချက်ကင်းမဲ့ကာ အနှစ်မဲ့သွားလေသည်။” “လူသားမျိုးနွယ် လိုအပ်သည့်အရာမှာ အယောက်တိုင်း ဝဝလင်လင် ကျွေးမွေးခံရပြီး သာတူညီမျှဖြစ်ကာ လွတ်လပ်သည့် တရားမျှတသော လူမှုအဖွဲ့အစည်းကိုသာ မဟုတ်ပေ။ လူသားမျိုးနွယ် လိုအပ်သည်မှာ ဘုရားသခင်၏ ကယ်တင်ခြင်းနှင့် ၎င်းတို့အဖို့ သူ၏ အသက်အထောက်အပံ့ ဖြစ်သည်။” ဘုရားသခင်ကို ယုံကြည်ပြီး ကိုယ်တော့်ရဲ့ ကယ်တင်ခြင်းကို လက်ခံမှသာ ဟာတာတာဖြစ်ခြင်းနဲ့ နာကျင်မှုအားလုံးကနေ လွတ်မြောက်နိုင်မယ်ဆိုတာကို ကျွန်မ နားလည်သွားတယ်။ အဲဒီအချိန်ကစပြီး ဘုရားသခင်ကို စိတ်နှလုံးအကြွင်းမဲ့ ယုံကြည်ပြီး ကိုယ်တော့်နှုတ်ကပတ်တော်တွေကို ဖတ်ရမယ်၊ ဘုရားယုံကြည်ခြင်းကို လျစ်လျူရှုလို့ မဖြစ်တော့ဘူးဆိုတာကို သိလိုက်တယ်။ ရှေ့ဆက်ပြီး ကျွန်မ တစ်ပတ်တစ်ခါ စုဝေးပွဲတွေကို စတက်ခဲ့တယ်၊ ဘုရားသခင်ရဲ့ နှုတ်ကပတ်တော်တွေကို ဖတ်ရှုနိုင်တာက ကျွန်မကို စိတ်ထဲမှာ တကယ်ကို အေးချမ်းတည်ငြိမ်သွားစေတယ်။

တက္ကသိုလ်ဝင်ခွင့်စာမေးပွဲပြီးတော့ ဘုရားသခင်ရဲ့ နှုတ်ကပတ်တော်တွေကို ဖတ်ဖို့ အချိန်ပိုရလာပြီး ညီအစ်ကိုမောင်နှမတွေနဲ့အတူနေပြီး အသင်းတော်အသက်တာကို မကြာမကြာ ဖြတ်သန်းခဲ့တယ်။ အသင်းတော်ထဲမှာ သမ္မာတရားက အုပ်စိုးတယ်၊ ပြီးတော့ ညီအစ်ကိုမောင်နှမတွေကြားမှာ စည်းစိမ်ဥစ္စာ၊ လူမှုအဆင့်အတန်း၊ ဝါနဲ့ အသက်အရွယ် ခွဲခြားမှုမရှိဘူးဆိုတာကို ကျွန်မ တွေ့ခဲ့ရတယ်။ ဖောက်ပြန်ပျက်စီးမှုတွေကို ထုတ်ဖော်တဲ့အခါ လူတိုင်းက ပွင့်ပွင့်လင်းလင်း မိတ်သဟာယပြုပြီး တစ်ယောက်ကိုတစ်ယောက် ကူညီနိုင်ကြတယ်၊ အချင်းချင်း အထင်သေးတာ၊ ပြိုင်ဆိုင်တာတွေ မရှိဘူး။ ဒီလိုဘဝမျိုးကို ကျွန်မ တကယ်ပဲ သဘောကျတယ်။ မကြာခင်မှာပဲ ကျွန်မ တက္ကသိုလ်ဝင်ခွင့် လက်ခံစာကို ရခဲ့ပြီး တက္ကသိုလ်တက်သင့်၊ မတက်သင့်ဆိုတာကို ချီတုံချတုံဖြစ်လာတယ်။ တကယ်တော့ ကျွန်မ တက္ကသိုလ် အရမ်းတက်ချင်ခဲ့တာပါ၊ ဘာလို့လဲဆိုတော့ ဒီနှစ်တွေအားလုံး စာကြိုးစားခဲ့တာက အမြဲတမ်း တက္ကသိုလ်တက်ဖို့ပဲ။ ပြီးတော့ လူတွေအထင်မသေးရအောင်၊ ဆင်းရဲဒဏ်မခံရအောင် လစာနဲ့ခံစားခွင့်ကောင်းကောင်းရှိတဲ့ သိက္ခာရှိတဲ့အလုပ်တစ်ခု ရှာဖို့ပဲလေ။ ဒါပေမဲ့ တက္ကသိုလ်တက်ပြီး စာတွေနဲ့အလုပ်များနေရင် စုဝေးပွဲတက်ဖို့နဲ့ ဘုရားသခင်ရဲ့ နှုတ်ကပတ်တော်တွေကို ဖတ်ဖို့ အချိန်မရှိမှာကိုလည်း စိုးရိမ်မိတယ်။ မရေမရာဖြစ်နေတုန်း မိသားစုကို မေးကြည့်တော့ သူတို့က“ ဆုံးဖြတ်ချက်မချခင် ဘုရားသခင်ဆီ လေးလေးနက်နက် ဆုတောင်းသင့်တယ်” လို့ ပြောကြတယ်။ အဲဒီနောက်မှာ ကျွန်မရဲ့ အခက်အခဲကို ဘုရားသခင်ဆီ ပြောပြပြီး မှန်ကန်တဲ့ရွေးချယ်မှုလုပ်နိုင်ဖို့ လမ်းပြပေးပါလို့ တောင်းလျှောက်ခဲ့တယ်။

နောက်ပိုင်းမှာတော့ ကျွန်မ ဘုရားနှုတ်ကပတ်တော်တွေကို ဖတ်ခဲ့တယ်။ “အသိပညာသည် အပြုသဘောဆောင်သော အရာတစ်ခုအဖြစ် အယောက်တိုင်း စဉ်းစားသည့်အရာတစ်ခု ဖြစ်သလော။ အနည်းဆုံးအနေဖြင့် လူများသည် ‘အသိပညာ’ ဟူသော စကားလုံး၏ ဂယက်အနက်သည် အပျက်သဘောထက် အပြုသဘောဖြစ်သည်ဟု လူတို့ ထင်ကြသည်။ သို့ဆိုလျှင် စာတန်က လူကို ဖောက်ပြန်ပျက်စီးစေဖို့ အသိပညာကို အသုံးပြုသည်ဟု ဤနေရာတွင် ငါတို့ အဘယ်ကြောင့် ဖော်ပြနေကြသနည်း။ ဆင့်ကဲဖြစ်စဉ်သီအိုရီသည် အသိပညာ၏ ရှုထောင့်တစ်ခု မဟုတ်လော။ နယူတန်၏ သိပ္ပံပညာဆိုင်ရာ ဥပဒေသများသည် အသိပညာ၏ အစိတ်အပိုင်းဖြစ်သည် မဟုတ်လော။ ကမ္ဘာကြီး၏ ဆွဲငင်အားသည်လည်း အသိပညာ၏ အစိတ်အပိုင်းဖြစ်သည်၊ မဟုတ်လော။ (ဟုတ်ပါသည်။) သို့ဖြစ်လျှင် လူသားမျိုးနွယ်ကို ဖောက်ပြန်ပျက်စီးစေရန် စာတန်အသုံးပြုသော အရာများအကြားတွင် အသိပညာကို အဘယ်ကြောင့် စာရင်းပြုထားသနည်း။ ဤအရာအပေါ် သင်၏ အမြင်မှာ အဘယ်နည်း။ အသိပညာတွင် သမ္မာတရား အနည်းငယ်မျှပင် ရှိပါသလော။ (မရှိပါ။) သို့ဆိုလျှင် အသိပညာ၏ အနှစ်သာရက အဘယ်နည်း။ မည်သည့်အခြေခံအကြောင်းရင်း ပေါ်တွင် လူသား ဆည်းပူးသည့် အသိပညာအားလုံးကို လေ့လာသင်ယူရသနည်း။ ဆင့်ကဲဖြစ်စဉ် သီအိုရီပေါ်တွင် အခြေခံသလော။ စူးစမ်းရှာဖွေခြင်းနှင့် ပေါင်းရုံးဖော်ပြချက်တို့ မှတစ်ဆင့် လူက ရရှိထားသည့် အသိပညာမှာ ဘုရားမဲ့ဝါဒကို အခြေခံသည် မဟုတ်လော။ ဤအသိပညာ တစ်ခုတစ်လေသည် ဘုရားသခင်နှင့် ဆက်နွှယ်မှု ရှိသလော။ ယင်းသည် ဘုရားသခင်ကို ကိုးကွယ်ခြင်းနှင့် ဆက်နွှယ်သလော။ ယင်းသည် သမ္မာတရားနှင့် ဆက်နွှယ် သလော။ (မဆက်နွှယ်ပါ။) သို့ဆိုလျှင် စာတန်သည် လူကို ဖောက်ပြန်ပျက်စီးစေဖို့ အသိပညာကို မည်သို့ အသုံးပြုသနည်း။ ဤအသိပညာ၏ မည်သည့်အရာကမျှ ဘုရားသခင်ကို ကိုးကွယ်ခြင်း သို့မဟုတ် သမ္မာတရားနှင့် ဆက်နွှယ်ခြင်းမရှိဟု ယခုပင် ငါပြောခဲ့သည်။ လူအချို့က ထိုအရာကို ဤကဲ့သို့ စဉ်းစားကြသည်။ ‘အသိပညာသည် သမ္မာတရားနှင့် မည်သို့မျှ သက်ဆိုင်ခြင်းရှိကောင်းရှိလိမ့်မည် မဟုတ်သော်လည်း ယင်းသည် လူကိုမပျက်စီးစေသေးပါ။’ ဤအရာအပေါ် သင်တို့၏ အမြင်မှာ အဘယ်နည်း။ လူတစ်ဦး၏ ပျော်ရွှင်မှုကို မိမိတို့၏ ကိုယ်ပိုင် လက်နှစ်ဖက်ဖြင့် ဖန်တီးရမည်ဟူသော အသိပညာကို သင့်အား သင်ပေးခဲ့သလော။ လူ၏ ကံကြမ္မာသည် သူ၏ကိုယ်ပိုင် လက်ထဲတွင် ရှိသည်ဟု အသိပညာက သင့်ကို သင်ပေး ခဲ့ဖူးသလော။ (သင်ပေးခဲ့ပါသည်။) ဤသည်မှာ မည်သို့သော ပြောဆိုမှုမျိုးဖြစ်သနည်း။ (ယင်းသည် ဆိုးယုတ်သော ပြောဆိုမှု ဖြစ်ပါသည်။) လုံးဝမှန်သည်။ ယင်းသည် ဆိုးယုတ်သော ပြောဆိုမှု ဖြစ်ပေသည်။ အသိပညာသည် ဆွေးနွေးရန် ရှုပ်ထွေးသည့် အကြောင်းအရာ ဖြစ်သည်။ သင့်အနေဖြင့် အသိပညာ နယ်ပယ်တစ်ခုသည် အသိပညာထက် ဘာမျှမပိုဟု ရိုးရှင်းစွာ ဖော်ပြနိုင်သည်။ ယင်းမှာ ဘုရားသခင်ကို ကိုးကွယ်မှု မပြုခြင်းနှင့် ဘုရားသခင်က ခပ်သိမ်းသောအရာတို့ကို ဖန်ဆင်းတော်မူသည်ကို နားမလည်ခြင်းပေါ် အခြေခံ၍ လေ့လာသင်ကြားရသည့် အသိပညာ၏ နယ်ပယ်တစ်ခုဖြစ်သည်။ လူတို့သည် ဤကဲ့သို့သော အသိပညာမျိုးကို လေ့လာသည့်အခါ ဘုရားသခင်သည် ခပ်သိမ်းသော အရာများအပေါ် အချုပ်အခြာ အာဏာရှိသည်ကို ၎င်းတို့မမြင်ကြချေ။ ခပ်သိမ်းသော အရာများကို ဘုရားသခင် ကွပ်ကဲအုပ်ချုပ်သည် သို့မဟုတ် စီမံခန့်ခွဲလျက်ရှိသည်ကို ၎င်းတို့မမြင်ကြချေ။ ယင်းအစား ၎င်းတို့ လုပ်ဆောင်သမျှမှာ အသိပညာ၏ ထိုနယ်ပယ်ကို မပြီးနိုင်မဆုံးနိုင် သုတေသနပြုကာ စူးစမ်းရှာဖွေပြီး အသိပညာပေါ်တွင် အခြေခံသော အဖြေများကို ရှာဖွေကြခြင်း ဖြစ်သည်။ သို့ရာတွင်၊ လူတို့သည် ဘုရားသခင်ကို မယုံကြည်ဘဲ ယင်းအစား သုတေသနကိုသာ လုပ်နေပါက ၎င်းတို့သည် မှန်ကန်သော အဖြေများကို မည်သည့်အခါမျှ ရှာတွေ့မည်မဟုတ်သည်မှာ မှန်ကန်သည် မဟုတ်လော။ အသိပညာက သင့်ကို ပေးနိုင်သမျှမှာ သင် ဆာလောင် မသွားဖို့ရန်အလို့ငှာ အသက်မွေးမှု၊ အလုပ်တစ်ခု၊ ဝင်ငွေတစ်ခုသာ ဖြစ်သည်။ သို့ရာတွင် ယင်းသည် သင့်ကို မည်သည့်အခါတွင်မျှ ဘုရားသခင်အား ကိုးကွယ်စေမည် မဟုတ်သကဲ့သို့ သင့်ကို မကောင်းမှုမှ ဝေးရာသို့ ဘယ်သောအခါမျှ ထိန်းသိမ်းပေးလိမ့်မည် မဟုတ်ပေ။ လူများက အသိပညာကို ပိုမိုသင်ယူလေ၊ ၎င်းတို့သည် ဘုရားသခင်ကို ဆန့်ကျင် ပုန်ကန်ရန်၊ ဘုရားသခင်ကို လေ့လာမှုများပြုရန်၊ ဘုရားသခင်ကို စမ်းသပ်ရန်နှင့် ဘုရားသခင်ကို ဆန့်ကျင်ရန် ဆန္ဒပိုရှိလေ ဖြစ်လိမ့်မည်။ သို့ဖြစ်ရာ ယခုတွင် အသိပညာက လူတို့ကို မည်သည့်အရာ သင်ပေး နေသည်ကို ငါတို့မြင်သနည်း။ စာတန်၏အတွေးခေါ်သာ ဖြစ်သည်။ ဖောက်ပြန်ပျက်စီးသော လူများကြားတွင် စာတန် ပျံ့နှံ့စေသည့် ရှင်သန်ခြင်းနှင့်ဆိုင်သော အတွေးအခေါ်များနှင့် စည်းမျဉ်းများသည် သမ္မာတရား နှင့် ဆက်နွှယ်မှု တစ်ခုတစ်လေ ရှိသလော။ ထိုအရာတို့သည် သမ္မာတရားနှင့် မည်သို့မျှ မသက်ဆိုင်သကဲ့သို့၊ အမှန်တွင် သမ္မာတရား၏ ဆန့်ကျင်ဘက် ဖြစ်ကြသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) ဘုရားသခင်က စာတန်ဟာ လူတွေကို ဖောက်ပြန်ပျက်စီးစေဖို့ ပညာကို လှည့်ကွက်တစ်ခုအနေနဲ့ ဘယ်လိုအသုံးချတယ်ဆိုတာကို ဖော်ထုတ်ထားပါတယ်။ လက်တွေ့ကျတဲ့ ပညာက ကျွန်မတို့ကို အခြေခံသာမန်အသိတရားတွေကို နားလည်အောင် ကူညီနိုင်ပြီး အလုပ်နဲ့ဘဝမှာ အထောက်အကူပြုနိုင်တာကို ကျွန်မ မြင်ခဲ့ရပေမဲ့ ကျွန်မတို့ ပညာသင်ကြားနေစဉ်မှာ စာတန်က ဘုရားမဲ့ဝါဒ၊ ဆင့်ကဲပြောင်းလဲမှုသီအိုရီ၊ မာ့က်စ်ဝါဒနဲ့ တခြားအတွေးအခေါ်တွေကို ကျွန်မတို့ခေါင်းထဲကို သွတ်သွင်းပေးတယ်။ ဒါတွေက ကျွန်မတို့ကို ဘုရားသခင်ကို တစ်နေ့တခြား ပိုပိုပြီး ငြင်းပယ်စေတယ်၊ ပုန်ကန်စေတယ်၊ ပြီးတော့ ကိုယ်တော်နဲ့ တစ်နေ့တခြား ပိုပိုပြီး ဝေးကွာသွားစေတယ်။ အစ်မတစ်ယောက်ပြောတာကို ကျွန်မ သတိရမိတယ်၊ သူ့သမီးက ငယ်ငယ်တုန်းက ဘုရားသခင်ရှိတာကို ယုံကြည်ပြီး သူနဲ့အတူ ဘုရားကို ယုံကြည်ခဲ့ပေမဲ့ နောက်ပိုင်း တက္ကသိုလ်ရောက်သွားတဲ့အခါ အဲဒီအစ်မက သူ့သမီးကို ဘုရားယုံကြည်ခြင်းအကြောင်း ပြောပြတော့ သူ့သမီးက ဘုရားသခင်ရှိတာကို အသိအမှတ်မပြုတော့ဘူးတဲ့။ တကယ်တော့ ကျွန်မလည်း အတူတူပါပဲ။ ငယ်ငယ်တုန်းက ဘုရားသခင်ရှိတာကို ကျွန်မ ယုံကြည်ခဲ့ပေမဲ့ ကျောင်းသုံးစာအုပ်တွေနဲ့ ကျောင်းမှာသင်တဲ့ ပညာတွေထဲမှာ “ဘုရားသခင်” ဆိုတဲ့ စကားလုံးကို တစ်ခါမှ မဖော်ပြထားဘူး၊ အရာအားလုံးက ရုပ်ဝါဒနဲ့ ဆင့်ကဲပြောင်းလဲမှုသီအိုရီအကြောင်းတွေချည်းပဲ၊ ကမ္ဘာပေါ်က အရာအားလုံးဟာ သဘာဝအတိုင်း ဖြစ်ပေါ်လာတာ၊ လူတွေဟာ မျောက်တွေကနေ ဆင့်ကဲပြောင်းလဲလာတာလို့ ပြောတာတွေကြောင့် ဘုရားသခင်ရှိတာကို ကျွန်မ သံသယဝင်လာခဲ့တယ်။ စာတန်က လူတွေကို လမ်းလွဲစေပြီး ဖောက်ပြန်ပျက်စီးစေဖို့ ပညာကို တကယ်ပဲ အသုံးပြုတယ်ဆိုတာ ကျွန်မ သဘောပေါက်ခဲ့တယ်။ ဒါပေမဲ့ အဲဒီတုန်းက ကျွန်မမှာ ဒါကို တစ်စက်ကလေးမှ သတိမထားမိခဲ့ဘဲ ပညာကို တောင့်တနေတုန်းပဲ၊ ပညာပင်လယ်ထဲမှာ ဆက်ပြီးကူးခပ်ချင်ခဲ့တာပေါ့။ ဒါက စာတန်က လူတွေကို လမ်းလွဲစေပြီး ဖောက်ပြန်ပျက်စီးစေဖို့ အသုံးပြုတဲ့ လှည့်ကွက်တစ်ခုဆိုတာကို ကျွန်မ ဘယ်လိုသိနိုင်မှာလဲ။ တဖြည်းဖြည်း ပူလာတဲ့ရေထဲမှာ အရှင်လတ်လတ် ပြုတ်ခံနေရတဲ့ ဖားတစ်ကောင်လိုပဲ၊ လူတစ်ယောက်က သတိမထားဘဲ ရေထဲကနေ အမြန်မထွက်ရင်၊ စာတန်က သူတို့ကို ဝါးမျိုသွားတဲ့အချိန်ရောက်တဲ့အခါ သူတို့ သိတောင်သိမှာ မဟုတ်ဘူး။ တက္ကသိုလ်တွေမှာ သင်ကြားတဲ့ ပညာတွေက အားလုံး ဘုရားမဲ့ဝါဒပဲ၊ ကျွန်မ ပညာတွေ ပိုသင်လေလေ၊ နက်နက်ရှိုင်းရှိုင်း အဆိပ်ခတ်ခံရလေလေပဲ။ နောက်ဆုံးမှာ ပညာတွေအရမ်းတတ်သွားလို့ ဘုရားကိုငြင်းပယ်တဲ့သူ ဖြစ်သွားခဲ့ရင် အရမ်း နောက်ကျသွားပြီ။ ဒါက ကိုယ့်ကိုယ်ကိုယ် ဖျက်ဆီးနေတာ မဟုတ်ဘူးလား။ ဒီအကျိုးဆက်တွေက ကြောက်စရာကောင်းလိုက်တာ။

တစ်နေ့မှာ ကျွန်မ ဘုရားနှုတ်ကပတ်တော်တွေကို ထပ်ဖတ်ခဲ့တယ်။ “ဤကမ္ဘာကြီးထဲသို့ သင်ငိုယိုကာ ရောက်ရှိလာသည့်အချိန်မှစ၍ သင်သည် သင်၏တာဝန်ကို စတင်၍ ဖြည့်ဆည်းရပေတော့သည်။ ဘုရားသခင်၏ အစီအစဉ်နှင့် သူ၏ကြိုတင်ပြဋ္ဌာန်းမှုအတွက် သင်၏ကဏ္ဍကို သင်ဆောင်ရွက်ပြီး သင့်ဘဝ၏ ခရီးစဉ်ကို စတင်ရတော့သည်။ သင့်နောက်ကြောင်းရာဇဝင်က မည်သည့်အရာ ဖြစ်ကောင်းဖြစ်နိုင်ပါစေ၊ သင့်ရှေ့ဆက်ခရီးတို့ မည်သည့်အရာ ဖြစ်ကောင်း ဖြစ်နိုင်ပါစေ၊ မည်သို့ပင် ဖြစ်နေစေကာမူ မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် ကြိုတင်စီစဉ်ခြင်းများကို မရှောင်နိုင်ပေ၊ ပြီးလျှင် မည်သူတစ်ဦးတစ်ယောက်ကမျှ ကိုယ့်ကံကြမ္မာကိုယ် မထိန်းချုပ်နိုင်ပေ။ အကြောင်းမှာ အရာခပ်သိမ်းကို အချုပ်အခြာအာဏာ ကိုင်စွဲထားသော သူတစ်ပါးတည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) လူတစ်ယောက်ရဲ့ ကံကြမ္မာက ဘုရားသခင်ရဲ့ လက်ထဲမှာပဲ ရှိတယ်၊ လူတွေမှာ သူတို့ရဲ့ ကံကြမ္မာကို ပြောင်းလဲနိုင်တဲ့ စွမ်းအားမရှိဘူးဆိုတာကို ကျွန်မ နားလည်သွားတယ်။ ကျွန်မရဲ့ ကံကြမ္မာက ဘယ်လိုဖြစ်လာမလဲ၊ ဘယ်လိုအလုပ်မျိုး လုပ်ရမလဲ၊ ဘယ်လိုဘဝမျိုးနဲ့ နေထိုင်ရမလဲ၊ ဆင်းရဲမလား၊ ချမ်းသာမလား၊ ဒါတွေအားလုံးဟာ ဘုရားသခင်ရဲ့ ကြိုတင်သတ်မှတ်ခြင်းနဲ့ အချုပ်အခြာအာဏာအောက်မှာ ရှိတယ်၊ ပြီးတော့ ကျွန်မက ဒါတွေကို မပြောင်းလဲနိုင်ဘူး၊ ပညာ ဒါမှမဟုတ် ဘွဲ့လက်မှတ်တစ်ခုနဲ့ ပြောင်းလဲဖို့ဆိုရင် ပိုလို့တောင် မဖြစ်နိုင်ဘူး။ ကျွန်မအဖိုးလိုပေါ့၊ သူ စာအုပ်တွေအများကြီးဖတ်ပြီး ပညာတွေအများကြီး သင်ခဲ့ပေမဲ့ ဘုရားသခင်က သူ့ကို လယ်သမားတစ်ယောက်ဖြစ်ဖို့ ကြိုတင်သတ်မှတ်ထားတော့ သူ့ကံကြမ္မာကို မပြောင်းလဲနိုင်ခဲ့ဘူး။ လူတစ်ယောက်ရဲ့ ကံကြမ္မာက တကယ်ပဲ ကိုယ့်လက်ထဲမှာ မရှိဘူး၊ ပညာပိုတတ်တိုင်း အလုပ်ကောင်းကောင်းရတာ မဟုတ်ဘူးဆိုတာကို ကျွန်မ သဘောပေါက်ခဲ့တယ်။ စာသင်ကြားခြင်းအားဖြင့် ကိုယ့်ကံကြမ္မာကို ပြောင်းလဲချင်ခဲ့တယ်၊ ဒါပေမဲ့ အဲဒီအတွေးက တကယ်ကို မိုက်မဲခဲ့တယ်။ ဒါကို သဘောပေါက်သွားတဲ့အခါ ကိုယ့်ကိုယ်ကိုယ် ဘုရားသခင်ဆီ အပ်နှံချင်စိတ်၊ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံချင်စိတ်တွေ ဖြစ်လာတယ်။

အဲဒီအချိန်အတောအတွင်းမှာ ကျွန်မ ဘုရားနှုတ်ကပတ်တော်တွေကိုလည်း ပိုဖတ်ခဲ့ပြီး အထူးသဖြင့် နှုတ်ကပတ်တော်တစ်ပိုဒ်က ကျွန်မကို တော်တော်လေး စွဲမှတ်သွားစေခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူငယ်တို့သည် ရည်သန်မျှော်မှန်းချက် မရှိဘဲ မနေအပ်သကဲ့သို့ ဇွဲသတ္တိနှင့် လန်းဆန်းတက်ကြွ၍ ရှေ့သို့ တိုးတက်လိုသော စိတ်ဓာတ်လည်း မရှိဘဲ မနေအပ်။ လူငယ်တို့သည် မိမိတို့၏ ရှေ့ရေးအပေါ် စိတ်ပျက်အားငယ်ခြင်း မရှိအပ်သကဲ့သို့ အသက်တာအပေါ် မျှော်လင့်ချက် ကင်းမဲ့ခြင်းလည်း မရှိအပ်၊ အနာဂတ်အပေါ် ယုံကြည်ကိုးစားမှု ကင်းမဲ့ခြင်းလည်း မရှိအပ်။ ငါ့အတွက် ၎င်းတို့ဘဝတစ်ခုလုံးကို အသုံးခံရန် စိတ်ဆန္ဒကို အကောင်အထည်ဖော်ဖို့ဖြစ်သော ယခု ၎င်းတို့ ရွေးချယ်သည့် သမ္မာတရားလမ်းခရီးတစ်လျှောက် ရှေ့ဆက်ရန် ဇွဲလုံ့လရှိသင့်သည်။ လူငယ်များသည် သမ္မာတရား မကင်းမဲ့သင့်သကဲ့သို့ သူတော်ကောင်းယောင်ဆောင်ခြင်းနှင့် မတရားခြင်းတို့ကိုလည်း မသိုထားသင့်ပေ။ မိမိတို့၏ မှန်ကန်သော ရပ်တည်ချက်တွင် ၎င်းတို့ ခိုင်ခိုင်မာမာ ရပ်တည်သင့်၏။ လူငယ်များသည် မျောပါမသွားသင့်ဘဲ၊ တရားမျှတမှုနှင့် သမ္မာတရားအတွက် စွန့်လွှတ်မှုများ ပြုရဲသည့် စိတ်ဓာတ်နှင့် ရုန်းကန်ရဲသည့် စိတ်ဓာတ်တို့ ရှိသင့်သည်။ လူငယ်များအနေဖြင့် အမှောင် အင်အားစု၏ ဖိနှိပ်မှုကို အရှုံးမပေးရန်နှင့် ၎င်းတို့ဖြစ်တည်ခြင်း၏ အဓိပ္ပာယ်ကို ပြောင်းလဲပစ်ရန် သတ္တိရှိသင့်သည်။ လူငယ်တို့သည် ဆင်းရဲဒုက္ခအား မိမိတို့ဘာသာ ကျိတ်မှိတ်လက်မခံသင့်ဘဲ ထိုထက်ပို၍ပင် ၎င်းတို့၏ညီအစ်ကို မောင်နှမများအတွက် ပွင့်လင်းသော၊ ဘွင်းဘွင်းရှင်းရှင်းဖြစ်သော၊ ခွင့်လွှတ်သော စိတ်ဓာတ်ထားရှိသင့်သည်။ မှန်ပေသည်၊ ဤအရာများသည် လူတိုင်းအပေါ် ငါ၏သတ်မှတ်ချက်များနှင့် လူတိုင်းအတွက် ငါ၏အကြံပြုချက်ဖြစ်သည်။ သို့သော် ထို့ထက်ပင်ပို၍၊ ဤအရာများသည် လူငယ်အားလုံးအတွက် ငါ၏ နှစ်သိမ့်မှုပေးသော နှုတ်ကပတ်တော်များ ဖြစ်ကြသည်။ ငါ၏နှုတ်ကပတ်တော်များအတိုင်း သင်တို့ လက်တွေ့လုပ်ဆောင်သင့်ပေသည်။ အထူးသဖြင့် လူငယ်တို့သည် အမှုအရာများ၏ ပုံစံများကို ရှင်းလင်းစွာ ပိုင်းခြားသိမြင်ရန် တရားမျှတမှုနှင့် သမ္မာတရားကို ရှာဖွေရန် သန္နိဋ္ဌာန်မရှိဘဲ မဖြစ်သင့်ပေ။ သင်တို့သည် လှပ၍ ကောင်းမွန်သော အရာအားလုံးကို လိုက်စားသင့်ပြီး၊ အပြုသဘောဆောင်သော အရာများအားလုံး၏ လက်တွေ့အရှိတရားကို ရရှိသင့်ပေသည်။ ထို့အပြင် သင်တို့ အသက်တာအတွက် သင်တို့ တာဝန်ယူသင့်ပြီး ယင်းကို ပေါ့ပေါ့တန်တန် မမှတ်ယူရ။ လူတို့သည် ကမ္ဘာမြေသို့ ရောက်လာကြပြီး ငါ့ကို တစ်ကြိမ်တစ်ခါမျှပင် တွေ့ဆုံရန်မှာ ကြုံတောင့်ကြုံခဲ ဖြစ်သကဲ့သို့၊ သမ္မာတရားကို ရှာဖွေရန်နှင့် ရရှိရန်အလို့ငှာ အခွင့်အရေးလည်း ရခဲလှပေသည်။ သင်တို့သည် ဤနှစ်လိုဖွယ်အချိန်ကို ယခုဘဝတွင် လိုက်စားရမည့် မှန်ကန်သည့်လမ်းကြောင်းအဖြစ် အဘယ်ကြောင့် တန်ဖိုးမထားကြသနည်း။ ပြီးလျှင် အဘယ်ကြောင့် သင်တို့သည် အစဉ်သဖြင့် သမ္မာတရားနှင့် တရားမျှတခြင်းအပေါ် အလွန်အထင်အမြင်သေးကြသနည်း။...သင်တို့၏ အသက်တာများသည် တရားမျှတခြင်း၊ သမ္မာတရားနှင့် သန့်ရှင်းခြင်းတို့ဖြင့် ပြည့်ဝနေသင့်သည်၊ သင်တို့၏ အသက်တာများသည် မရဏာနိုင်ငံသို့ သင့်ကို ကျဆင်းစေလျက် ဤမျှ ငယ်ရွယ်သည့် အသက်အရွယ်တွင် အလွန်အကျင့် မပျက်သင့်ပေ။ ဤသည်မှာ အလွန်တရာကံဆိုးခြင်း ဖြစ်သည်ဟု သင်တို့ မခံစားရသလော။ ဤသည်မှာ သင်တို့အတွက် အလွန်အမင်း မတရားမှုဖြစ်သည်ဟု သင်တို့ မခံစားကြရသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူငယ်နှင့် သက်ကြီးရွယ်အိုတို့အတွက် နှုတ်ကပတ်တော်များ) ဘုရားသခင်ရဲ့ ဒီနှုတ်ကပတ်တော်တွေက ကျွန်မကို ဘဝရဲ့မှန်ကန်တဲ့ ညွှန်ကြားမှုကို ရှာတွေ့အောင် ကူညီပေးခဲ့တယ်။ ဘုရားသခင်က အလှတရားနဲ့ ကောင်းမြတ်ခြင်းအားလုံးရဲ့ အရင်းအမြစ်ပဲ။ ကျွန်မ ဘုရားသခင်ကို ယုံကြည်ပြီး ကိုယ်တော့်နှုတ်ကပတ်တော်တွေကို ဖတ်တယ်၊ အဲဒီထဲကနေ အပြုသဘောဆောင်တဲ့အရာနဲ့ အပျက်သဘောဆောင်တဲ့အရာတွေကို ခွဲခြားတတ်လာတယ်၊ ဆိုးယုတ်တဲ့ရေစီးကြောင်းအမျိုးမျိုးကို ပိုင်းခြားသိမြင်လာတယ်၊ ပြီးတော့ ပုံမှန်လူ့သဘာဝအတိုင်း ဘယ်လိုအသက်ရှင်နေထိုင်ရမလဲ စတာတွေကိုလည်း သိလာတယ်၊ ဒါတွေအားလုံးက ကျွန်မရဲ့ဝိညာဉ်ရေးရာ အသက်တာအတွက် လိုအပ်တဲ့အရာတွေချည်းပဲ။ တကယ်လို့ ကျွန်မ သမ္မာတရားကို မလိုက်စားဘဲ ပညာကိုပဲ ဆက်လိုက်စားဖို့ ရွေးချယ်ခဲ့မယ်ဆိုရင် စာတန်ဆန်တဲ့ အတွေးအခေါ်တွေနဲ့ အဆိပ်အတောက်အမျိုးမျိုးရဲ့ လွှမ်းမိုးမှုကို ခံရပြီး တစ်နေ့တခြား ပိုပိုပြီး ဖောက်ပြန်ပျက်စီးလာမှာပဲ။ ကျွန်မကျောင်းတက်တုန်းကလိုပေါ့၊ ကိုယ့်အဆင့်က သာမန်အဆင့်ပဲဆိုတာကို ရှင်းရှင်းလင်းလင်း သိပေမဲ့ အဲဒါကို လက်မခံနိုင်ဘဲ တက္ကသိုလ်ကောင်းကောင်းတစ်ခု ဝင်ခွင့်ရဖို့ အရမ်းကို စာကြိုးစားခဲ့တယ်။ ရလဒ်အနေနဲ့ ကိုယ့်ကိုယ်ကိုယ် ညှဉ်းပန်းနှိပ်စက်ခဲ့ပြီး ဘုရားသခင်နဲ့ ပိုပိုပြီး ဝေးကွာသွားခဲ့တယ်။ ကျွန်မတို့ကို မူလက ဘုရားသခင်က ဖန်ဆင်းထားတာဖြစ်ပြီး ကိုယ်တော့်ကို ယုံကြည်ပြီး သမ္မာတရားကို လိုက်စားသင့်တယ်၊ ဒါပေမဲ့ စာတန်ရဲ့ သွေးဆောင်ဖြားယောင်းမှုနဲ့ လမ်းလွဲစေမှုကြောင့် ကျွန်မ ကျောင်းသွားဖို့နဲ့ စာကြိုးစားဖို့ပဲ သိခဲ့ပြီး ဘုရားသခင်ကို ယုံကြည်ပြီး ကိုးကွယ်သင့်မှန်း နားမလည်ခဲ့ဘူး၊ အသက်ရှင်ခြင်းဆိုတာ သမ္မာတရားနဲ့ ကယ်တင်ခြင်းကို လိုက်စားဖို့ဖြစ်မှန်းလည်း နားမလည်ခဲ့ဘူး။ ကျွန်မ စာထဲမှာပဲ လုံးလုံးအာရုံစိုက်နေခဲ့ပြီး အချိန်တွေအများကြီးကို ဖြုန်းတီးပစ်ခဲ့တယ်။ ဘုရားသခင်က သမ္မာတရားတွေအများကြီးကို ဖော်ပြခဲ့ပြီး ကျွန်မ နားမလည်သေးတာတွေ အများကြီးရှိနေသေးတာကို မြင်တော့ နောင်တတွေနဲ့ ပြည့်သွားတယ်။ တကယ်လို့ လွန်ခဲ့တဲ့သုံးလေးနှစ်ကသာ စုဝေးပွဲတွေကို ကောင်းကောင်းတက်ခဲ့မယ်ဆိုရင် ကျွန်မ သမ္မာတရားတွေကို ဒီ့ထက်ပိုပြီး နားလည်နေမှာ မဟုတ်ဘူးလား။ တကယ်လို့ တက္ကသိုလ်ကို နောက်ထပ်သုံးလေးနှစ် ဆက်တက်ခဲ့ရင် ဘုရားသခင်ရဲ့ အမှုတော်က ပြီးသွားလောက်ပြီ၊ အဲဒီလိုဆိုရင် ကျွန်မ ကယ်တင်ခြင်းရဖို့ အခွင့်အရေးကို သေချာပေါက်လွဲသွားမှာပဲ။ ဘုရားနှုတ်ကပတ်တော်တွေကို ဖတ်ပြီးနောက်မှာ ဘုရားသခင်ရဲ့ အရေးတကြီး ရည်ရွယ်ချက်ကို ကျွန်မ ခံစားခဲ့ရတယ်။ ဘုရားသခင်က လူသားတွေ ကိုယ်တော့်ရှေ့မှောက်ကို ပြန်လာပြီး ကိုယ်တော့်ရဲ့ ကယ်တင်ခြင်းကို လက်ခံဖို့ စောင့်မျှော်နေတယ်၊ ဒါမှ သူတို့ စာတန်ရဲ့ဒုက္ခပေးတာကို ဆက်မခံရတော့မှာလေ။ ကျွန်မ ဒီအခွင့်အရေးကို လက်လွတ်ခံလို့မဖြစ်ဘူး။

ကျွန်မ ဘုရားနှုတ်ကပတ်တော်တွေကို ထပ်ဖတ်ခဲ့တယ်။ “သင့်ထံတွင် မြင့်မားသော အဆင့်အတန်း၊ ကြီးမားသော ဂုဏ်သတင်း၊ ကြွယ်ဝသော အသိပညာ၊ မြောက်မြားလှသော ပိုင်ဆိုင်မှုပစ္စည်းများနှင့် လူများစွာတို့ထံမှ ထောက်ပံ့မှုများ ရှိသည့်တိုင် ဤအရာများကြောင့် စိုးရိမ်ကြောင့်ကြမှု မရှိမြဲဖြစ်လျက် ဘုရားသခင်၏ ခေါ်ဆောင်ခြင်းနှင့် သူ၏ တာဝန်ပေးစေခိုင်းချက်တို့ကို လက်ခံရန်နှင့် သင့်အား ဘုရားသခင် တောင်းဆိုသည့်အရာကို လုပ်ဆောင်ရန် ဘုရားသခင်၏ ရှေ့မှောက်သို့ လာနေဆဲဖြစ်လျှင် သင်လုပ်ဆောင်သမျှအားလုံးသည် ကမ္ဘာပေါ်က အဓိပ္ပာယ်အရှိဆုံး အကြောင်းတရားနှင့် လူသားမျိုးနွယ်ထဲမှ တရားအမျှတဆုံး လုပ်ငန်း ဖြစ်လိမ့်မည်။ သင်သည် အဆင့်အတန်းနှင့် သင်၏ကိုယ်ပိုင် ရည်မှန်းချက်များအတွက် ဘုရားသခင်၏ ခေါ်ခြင်းကို ငြင်းပယ်ပါက၊ သင်လုပ်ဆောင်သမျှအားလုံးသည် ကျိန်ဆဲခြင်းကို ခံရလိမ့်မည် ဖြစ်ပြီး ဘုရားသခင်၏ စက်ဆုပ်ရွံရှာခြင်းကိုပင် ခံရလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ ဘုရားသခင်ရဲ့ ရည်ရွယ်ချက်ကို ပိုပြီးရှင်းရှင်းလင်းလင်း နားလည်သွားပြီး စိတ်နှလုံးထဲမှာ တကယ်ကို အားတက်သွားတယ်၊ ဘုရားသခင်က ဘယ်လိုလူမျိုးက ကိုယ်တော့်ရဲ့ အသိအမှတ်ပြုခြင်းနဲ့ ကောင်းချီးတွေကို ရရှိမယ်၊ ဘယ်လိုလူမျိုးက ကိုယ်တော်ရဲ့ ကျိန်ခြင်းနဲ့ စက်ဆုပ်ရွံရှာတာကို ခံရမယ်ဆိုတာကို ရှင်းရှင်းလင်းလင်း မိန့်ဆိုထားတယ်။ ဘယ်လိုအတားအဆီးမျိုးကိုမှ ဂရုမစိုက်ဘဲ ဘုရားသခင်ရှေ့မှောက်ကို လာပြီး ကိုယ်ခန္ဓာနဲ့စိတ်ကို ဘုရားသခင်ဆီ ဆက်ကပ်တဲ့သူတွေဟာ ဘုရားသခင်ရဲ့ အသိအမှတ်ပြုခြင်းနဲ့ ကောင်းချီးတွေကို ရရှိမယ့်သူတွေပဲ။ လူတစ်ယောက်က ကိုယ်ရေးကိုယ်တာ အကျိုးစီးပွားကို လိုက်စားခြင်းအတွက် ဘုရားသခင်ရဲ့ ခေါ်တော်မူခြင်းနဲ့ တာဝန်ပေးစေခိုင်းချက်ကို ငြင်းပယ်ရင်၊ ဒါဟာ ဘုရားသခင်ကို ပုန်ကန်ခြင်းဖြစ်ပြီး ဒီလိုလူမျိုးကို ဘုရားသခင်က ပစ်ပစ်ခါခါငြင်းတယ်။ ဖန်ဆင်းခံတစ်ဦးအနေနဲ့ သမ္မာတရားကို မလိုက်စားဘဲ ပညာကိုပဲ လိုက်စားနေမယ်ဆိုရင် ဒါဟာ ဘုရားသခင်ပေးထားတဲ့ ဒီအသက်ကို အလဟဿ ဖြုန်းတီးနေတာပဲလို့ ကျွန်မ တွေးမိတယ်။ ကျွန်မသာ ဒီနှစ်တွေကို တက္ကသိုလ်မှာ စာသင်ကြားခြင်းကို လိုက်စားမယ့်အစား ဖန်ဆင်းခံတစ်ဦးအနေနဲ့ ကျွန်မတာဝန်ကို ထမ်းဆောင်ဖို့ အသုံးပြုနိုင်ခဲ့ရင်၊ လူသားတွေကို ကယ်တင်တဲ့အမှုတော်ကို ပြုဖို့ ဘုရားသခင်ကြွလာတဲ့ သတင်းကောင်းကို လူအများကြီးကို ပြောပြနိုင်မယ်၊ ကျွန်မလိုမျိုး လမ်းပျောက်နေတဲ့သူတွေ အများကြီးကို ဘုရားသခင်ရှေ့မှောက်ကို ပြန်လာနိုင်အောင် ကူညီနိုင်မယ်ဆိုရင်၊ ဒါဟာ လုပ်ဆောင်ဖို့ အဓိပ္ပာယ်အရှိဆုံးအရာပဲ ဖြစ်လိမ့်မယ်။ ပေတရုအကြောင်း တွေးမိတယ်။ သူက ငယ်ငယ်ကတည်းက စာရောအကျင့်ပါ ထူးချွန်ပြီး သူ့မိဘတွေက သူ ပညာရေးမှာအောင်မြင်ပြီး လောကမှာ ထင်ပေါ်ကျော်ကြားဖို့ မျှော်လင့်ခဲ့ကြတယ်၊ ဒါပေမဲ့ ပေတရုက ကျော်ကြားမှု၊ အကျိုးအမြတ်နဲ့ အဆင့်အတန်းရဖို့အတွက် အသိပညာနဲ့ ပညာအရည်အချင်းမြင့်မားရေးကို ဆက်ပြီး မလိုက်စားခဲ့ဘူး။ အဲဒီအစား သူက ဘုရားသခင်ကို ယုံကြည်ပြီး တရားဟောဖို့ ရွေးချယ်ခဲ့တယ်။ မိဘတွေရဲ့ ဆန့်ကျင်မှုကြားကပဲ အထက်တန်းပြီးတဲ့နောက်မှာ စာဆက်မသင်တော့ဘူး။ သူက ငါးဖမ်းခြင်းနဲ့ အသက်မွေးပြီး သာမန်လူတစ်ယောက်ရဲ့ဘဝနဲ့ နေထိုင်ခဲ့ပေမဲ့ စိတ်ထဲမှာ ဘုရားသခင်ကို တောင့်တတဲ့စိတ်ကြောင့် ဘုရားသခင်ကို သိကျွမ်းဖို့နဲ့ ချစ်ဖို့ အဆက်မပြတ် ရှာဖွေခဲ့ပြီး နောက်ဆုံးမှာ ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ ပေတရုရဲ့ လိုက်စားမှုက ကျွန်မကို အရမ်းလေးစားသွားစေတယ်၊ တစ်ချိန်တည်းမှာပဲ ဒါက တက္ကသိုလ်ကို စွန့်လွှတ်ဖို့ စိတ်ပိုင်းဖြတ်နိုင်တဲ့အထိ ကျွန်မကို အားဖြစ်စေခဲ့တယ်။

ကျွန်မမသိလိုက်ခင်မှာပဲ တက္ကသိုလ်မှာ စာရင်းသွင်းရမယ့်နေ့ကို ရောက်လာခဲ့တယ်။ အတန်းဖော်တစ်ယောက်က အတူတူသွားစာရင်းပေးဖို့ ဖုန်းဆက်ခေါ်ပေမဲ့ ကျွန်မ တက္ကသိုလ်မတက်တော့ဘူးလို့ သူ့ကို ပြောလိုက်တယ်။ အဲဒီနောက်မှာ အတန်းဖော်တွေ၊ သူငယ်ချင်းတွေနဲ့ မယုံကြည်သူ မိသားစုဝင်တွေက ကျွန်မကို နားချဖို့ တစ်ယောက်ပြီးတစ်ယောက် ရောက်လာကြတယ်။ တချို့က “ဘွဲ့မရှိဘဲနဲ့ လောကမှာ အလုပ်ကောင်းကောင်း ရှာလို့ရမှာမဟုတ်ဘူး” လို့ ပြောကြတယ်။ တချို့ကကျတော့ “တချို့လူတွေက တက္ကသိုလ်တက်ချင်ပေမဲ့ တက်ခွင့်မရဘူး။ မင်းကိုကြည့်စမ်း၊ တက်ခွင့်ရရဲ့သားနဲ့ မသွားဖို့ ရွေးတယ်ဟုတ်လား။ မင်း ရူးသွားပြီလား” လို့ ပြောကြတယ်။ ကျွန်မအစ်ကိုကလည်း တကယ်လို့ တက္ကသိုလ်သွားတက်ရင် ယွမ်သုံးထောင်ပေးမယ်၊ ဖုန်းကောင်းကောင်းတစ်လုံး ဝယ်ပေးမယ်လို့တောင် ပြောခဲ့တယ်။ ကျွန်မ နည်းနည်းဝမ်းနည်းပြီး အားနည်းသွားတယ်၊ သူတို့မျက်စိထဲမှာ ကျွန်မက တစ်ချိန်တုန်းက နာခံတတ်ပြီး လိမ္မာရေးခြားရှိတဲ့ ကလေးတစ်ယောက်၊ အဆင့်ကောင်းကောင်းနဲ့ ထိပ်တန်းကျောင်းသူတစ်ယောက်၊ တောက်ပတဲ့အနာဂတ်ရှိတဲ့ အလားအလာကောင်းတဲ့ လူငယ်တစ်ယောက်ဖြစ်ခဲ့ပေမဲ့ အခုတော့ ဦးနှောက်မကောင်းတဲ့၊ နာခံမှုမရှိတဲ့သူတစ်ယောက်လို သတ်မှတ်ခံနေရတယ်လို့ ခံစားရတော့ စိတ်ထဲမှာ နည်းနည်းတော့ မကောင်းဘူးပေါ့။ ဒါပေမဲ့ ဘုရားသခင်ရဲ့ ကာကွယ်မှုကြောင့် ကျွန်မက ဘဝရဲ့ မှန်ကန်တဲ့ လမ်းကြောင်းပေါ်မှာ ရှိနေတယ်၊ အဖြောင့်မတ်ဆုံးသောအမှုကို ရွေးချယ်နေတာဆိုတဲ့အချက်ကို တွေးလိုက်တဲ့အခါမှာတော့ ကျွန်မ ယုံကြည်ခြင်းတွေနဲ့ ပြန်ပြည့်လာတယ်။ သူတို့ ဘယ်လိုပဲ လိုချင်သလို တွေးပြီး ဘယ်လိုပဲပြောပြော၊ ကျွန်မကတော့ ပုံမှန်အတိုင်းပဲ စုဝေးပြီး ကိုယ့်တာဝန်ကို ထမ်းဆောင်သွားမှာပဲ။ အဲဒီအချိန်က “သမ္မာတရားအတွက် အရာအားလုံးကို စွန့်လွှတ်သင့်” ဆိုတဲ့ ဘုရားနှုတ်ကပတ်တော် ဓမ္မတေးတစ်ပုဒ် ဆိုရတာ ကျွန်မ အရမ်းကြိုက်ခဲ့တယ်။

၁  လူသားတစ်ဦးအနေဖြင့်သာမက ဘုရားသခင် နောက်သို့ လိုက်လျှောက်သောသူတစ်ဦးအနေဖြင့် သင်သည် စဉ်းစားသုံးသပ်ပြီး သင်၏အသက်တာကို သတိထား၍ ချဉ်းကပ်နိုင်ရမည်ဖြစ်ကာ ဘုရားသခင်ထံ သင့်ကိုယ်သင် မည်သို့ဆက်ကပ်အပ်နှံသင့်သည်၊ ဘုရားသခင်၌ ပိုမိုလေးနက်သော ယုံကြည်မှုကို မည်သို့ထားရှိသင့်သည်တို့အပြင် ဘုရားသခင်ကို သင်ချစ်သည့်အလျောက် ဘုရားသခင်အား ပိုမိုဖြူစင်စွာ၊ ပို၍လှပစွာ၊ ပိုမိုကောင်းမွန်စွာ မည်သို့ချစ်သင့်သည်တို့ကို အသေအချာ စဉ်းစားသုံးသပ်ရမည်။ ယနေ့၊ သင်မည်သို့ သိမ်းပိုက်ခံရကြောင်း ကိုသာ ကျေနပ်အားရနေ၍မဖြစ်၊ သင့်အရှေ့တွင်ရှိသော လမ်းကြောင်းကို မည်သို့လျှောက်သင့်သည်ကိုလည်း စဉ်းစားရမည်။ သင့်တွင် စုံလင်အောင်ပြုခံရခြင်းငှာ သန္နိဋ္ဌာန်နှင့် ရဲရင့်ခြင်းရှိရမည်။ သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။

၂  မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်ရွှင်မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်ရွှင်မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိပညာ

ဘုရားသခင်ရဲ့ နှုတ်ကပတ်တော်တွေထဲကနေ ကျွန်မတို့ဟာ သမ္မာတရားကို လိုက်စားခြင်းနဲ့ တရားမျှတတဲ့အရာအတွက် အသက်ရှင်စေဖို့ ဘုရားသခင်က မျှော်လင့်တယ်ဆိုတာကို ကျွန်မ တွေ့ခဲ့ရတယ်၊ တကယ်လို့ ယာယီပျော်ရွှင်မှုအတွက် သမ္မာတရားကို စွန့်လွှတ်လိုက်ရင် ကျွန်မတို့ ဂုဏ်သိက္ခာကို ဆုံးရှုံးရမယ်၊ ဒီ့ထက်ပိုအရေးကြီးတာက အသက်ရှင်ခြင်းရဲ့ တန်ဖိုးနဲ့ အဓိပ္ပာယ်ကိုပါ ဆုံးရှုံးသွားမှာပဲ။ အရင်တုန်းက အဓိပ္ပာယ်ရှိတဲ့ဘဝဆိုတာ ဘာလဲဆိုတာ ကျွန်မ မသိခဲ့ဘူး။ ကျောင်းမှာ ပညာသင်၊ တက္ကသိုလ်ကောင်းကောင်းတက်ပြီး အလားအလာကောင်းတဲ့ အနာဂတ်တစ်ခုရှိရင် တခြားသူတွေရဲ့ လေးစားမှုကို ရနိုင်မယ်၊ ဒါဆိုရင် ဘဝမှာ ဖြစ်ဖြစ်မြောက်မြောက်ရှိတာပဲလို့ ထင်ခဲ့တယ်။ ဒါပေမဲ့ မမျှော်လင့်ဘဲ နှစ်တွေအများကြီး စာသင်ပြီးတဲ့နောက်မှာ ဒါတွေထဲက ဘယ်အရာကမှ ကျွန်မကို ဘယ်လိုပြုမူကျင့်ကြံရမလဲဆိုတာကို မသင်ပေးခဲ့ရုံသာမက ကျွန်မ လမ်းပျောက်သွားခဲ့တယ်။ ကျွန်မ ဘုရားသခင်ဆီက လာမှန်း၊ ဒီအသက်ကို ဘုရားသခင်က ပေးထားမှန်းတောင် မေ့သွားခဲ့တယ်၊ ပြီးတော့ စာတန်ရဲ့ ဒုက္ခပေးလှည့်စားတာကိုလည်း ခံခဲ့ရတယ်။ အဆုံးမှာတော့ ကျွန်မက စာတန်လိုပဲ ဘုရားသခင်ကို အတိုက်အခံလုပ်ပြီး ငြင်းပယ်တဲ့သူတစ်ယောက် ဖြစ်လုနီးပါး ဖြစ်သွားခဲ့တယ်၊ ဘာတန်ဖိုး၊ ဘာဂုဏ်သိက္ခာမှမရှိဘဲ အသက်ရှင်နေခဲ့တယ်။ အခုတော့ ကျွန်မက ဘုရားသခင်ကို ယုံကြည်ပြီး သမ္မာတရားကို လိုက်စားခြင်းလမ်းကြောင်းကို လျှောက်လှမ်းဖို့ ရွေးချယ်ခဲ့တယ်။ ကျွန်မမိသားစုနဲ့ သူငယ်ချင်းတွေက နားမလည်ဘဲ ကျွန်မကို အသရေဖျက်ကြပေမဲ့၊ ပြီးတော့ အနာဂတ်မှာ ကျွန်မက ချမ်းသာတဲ့ဘဝ ဒါမှမဟုတ် လူတွေရဲ့ လေးစားမှုကို ရရှိချင်မှ ရရှိမှာဖြစ်ပေမဲ့၊ ဘုရားသခင်ကို ယုံကြည်ပြီး ကျွန်မတာဝန်ကို ထမ်းဆောင်ခြင်းအားဖြင့် သမ္မာတရားကို နားလည်ပြီး အသက်ကို ရရှိနိုင်တယ်။ ဒါဟာ အဓိပ္ပာယ်အရှိဆုံးအရာပဲ၊ ဒီဒုက္ခက အလဟဿခံရတာ မဟုတ်ဘူး။ ဒါကြောင့် သူတို့ ဘယ်လိုပဲ နားချပါစေ ကျွန်မ စိတ်မယိုင်ခဲ့ဘူး၊ ဒီခွန်အားကို ဘုရားသခင်က ကျွန်မကို ပေးထားတာမှန်း ကျွန်မ သိတယ်။

အဲဒီနောက်မှာ ကျွန်မ တက္ကသိုလ်မတက်တော့ဘဲ အသင်းတော်မှာ တာဝန်ထမ်းဆောင်ခဲ့တယ်။ ဘုရားသခင်ရဲ့ မိတ်သဟာယပြုခြင်းနဲ့ ဖော်ထုတ်ခြင်းအားဖြင့် ကျွန်မရဲ့ ပညာလိုက်စားမှုနဲ့ပတ်သက်ပြီး ပိုပြီးနက်နဲတဲ့ နားလည်မှုတွေ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူသား၏ အသိပညာ သင်ယူခြင်း ဖြစ်စဉ်အတွင်း စာတန်သည် ဇာတ်လမ်းများကို ပြောပြခြင်းဖြစ်စေ၊ အသိပညာ တစ်စိတ်တစ်ပိုင်း ပေးလိုက်ခြင်း သက်သက် ဖြစ်စေ၊ သို့မဟုတ် ၎င်း၏ လိုအင်ဆန္ဒများ သို့မဟုတ် ရည်မှန်းချက်များကို ဖြည့်ဆည်းခွင့် ပေးသည်ဖြစ်စေ နည်းလမ်းမျိုးစုံကို အသုံးပြု လေသည်။ စာတန်သည် ၎င်းကို မည်သည့်လမ်းဖြင့် ခေါ်ဆောင်ချင်ပါသနည်း။ အသိပညာကို သင်ယူလေ့လာခြင်း နှင့် ပတ်သက်၍ မည်သည့်အရာမျှ မှားယွင်းခြင်း မရှိ၊ လုံးဝ သဘာဝကျသည်ဟု လူတို့က ထင်ကြ၏။ နှစ်သက်ဖွယ်ကောင်းသည့် နည်းလမ်းဖြင့် ပြောရမည် ဆိုလျှင်၊ မြင့်မားသော ရည်သန်မျှော်မှန်းချက်များ ရှိခြင်း သို့မဟုတ် ရည်မှန်းချက်များ ရှိခြင်းသည် ပြင်းပြသောဆန္ဒများ ရှိခြင်းဖြစ်ပြီး၊ ဤသည်မှာ အသက်တာတွင် မှန်ကန်သောလမ်း ဖြစ်သင့်သည်ဟု လူတို့က ထင်ကြသည်။ လူတို့သည် ၎င်းတို့၏ကိုယ်ပိုင် ရည်သန်မျှော်မှန်းချက်များအား ဖြစ်မြောက်စေနိုင်သည် သို့မဟုတ် ၎င်းတို့၏အသက်တာတွင် အသက်မွေးဝမ်းကျောင်းတစ်ခု အောင်မြင်စွာ ပြုနိုင်သည် ဆိုလျှင်၊ ထိုနည်းလမ်းသည် လူတို့အသက်ရှင်နေထိုင်ရန် အတွက် ပို၍ ဂုဏ်ဝင့်ဖွယ်ကောင်းသောနည်းလမ်း မဟုတ်လော။ ဤအရာများကို လုပ်ဆောင်ခြင်းအားဖြင့် လူတစ်ဦးသည် မိမိ၏ဘိုးဘေးများကို ဂုဏ်ပြုရုံသာမက၊ သမိုင်းတွင် မိမိ၏အမှတ်အသားတစ်ခု ကျန်ရစ်စေဖို့ အခွင့်အရေးတစ်ခုလည်း ရှိနိုင်ပေသည်။ ဤသည်မှာ ကောင်းသော အရာတစ်ခု မဟုတ်သလော။ ဤသည်မှာ လောကီလူတို့၏အမြင်တွင် ကောင်းသောအရာတစ်ခု ဖြစ်နေပြီး၊ ၎င်းတို့အတွက်ကား သင့်လျော်ကာ အပြုသဘောဆောင်နေသင့်၏။ သို့ရာတွင် အန္တရာယ် ပြုမည့် လက္ခဏာရှိသော စေ့ဆော်မှုများရှိသည့် စာတန်သည် လူတို့ကို ဤလမ်းမျိုးဆီ ခေါ်ဆောင်ပြီးနောက်တွင်၊ ဤမျှသာလော။ လုံးဝ မဟုတ်ပေ။ အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက ရှာဖွေသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားသခင်ရဲ့ နှုတ်ကပတ်တော်တွေကို ဖတ်ပြီးမှ ကျော်ကြားမှုနဲ့ အကျိုးအမြတ်ကို လိုက်စားတဲ့ မှားယွင်းတဲ့လမ်းကြောင်းပေါ်ကို စာတန်က ကျွန်မကို သွေးဆောင်ဖြားယောင်းခဲ့မှန်း နောက်ဆုံးမှာ သဘောပေါက်ခဲ့တယ်။ စာတန်က တကယ်ကို ကောက်ကျစ်ပြီး ဆိုးညစ်တယ်၊ အစပိုင်းမှာ သူက လူတွေကို ပညာဗဟုသုတတွေ သင်ယူလေ့လာစေဖို့ သဘာဝကျပုံပေါက်တဲ့အရာတစ်ခုကို အသုံးချတယ်၊ ပြီးတော့ ပညာသင်ကြားတဲ့ ဖြစ်စဉ်ထဲမှာ ကျွန်မတို့ သတိမထားမိဘဲနဲ့ လူတွေရဲ့စိတ်နှလုံးထဲကို စာတန်ဆန်တဲ့ အတွေးအခေါ်တွေနဲ့ ပြောဆိုချက်အမျိုးမျိုးကို သွတ်သွင်းပေးတယ်။ ဥပမာ “အသိပညာသည် တန်ခိုးအာဏာဖြစ်၏၊ အသိပညာသည် သင်၏ကံကြမ္မာကို ပြောင်းလဲနိုင်၏” “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်” “ထင်ရှားကျော်ကြားမှုရရှိခြင်း သည် သင်၏ဘိုးဘေးများအတွက် ဂုဏ်အသရေ ယူဆောင်လာသည်” “အသိဉာဏ်ကို သုံးသူတို့သည် တစ်ပါးသူကို အုပ်စိုးရ၍ ကာယခွန်အားကို သုံးသူတို့သည် တစ်ပါးသူ၏ အုပ်စိုးခြင်းကို ခံရ၏”။ ဒီအတွေးအခေါ်တွေက ကျွန်မတို့ကို ပညာကို ကိုးကွယ်ပြီး ကျော်ကြားမှုနဲ့ အကျိုးအမြတ်ကို လိုက်စားစေတယ်၊ ပညာအရည်အချင်းမြင့်မားတာက အလုပ်ကောင်းကောင်းရစေမယ်၊ ဘိုးဘေးတွေကို ဂုဏ်ဆောင်နိုင်မယ်၊ ပြီးတော့ ပင်ပင်ပန်းပန်း လုပ်ကိုင်စားသောက်ရတဲ့ဘဝကနေ လွတ်မြောက်စေနိုင်မယ်လို့ ထင်မှတ်စေတယ်။ ဒါကြောင့် တက္ကသိုလ်တက်ခြင်းအားဖြင့် ကိုယ့်ကံကြမ္မာကို ပြောင်းလဲနိုင်ပြီး လူတွေပြောနေကြတဲ့ ဘဝကောင်းတစ်ခုကို ရနိုင်မယ်လို့ ကျွန်မ ထင်ခဲ့တာပေါ့။ ကျွန်မ အမှတ်နဲ့ စာမေးပွဲအဆင့်တွေကိုပဲ အာရုံစိုက်လာခဲ့တယ်၊ ကြိုးစားပေမဲ့ အဆင့်မကောင်းတဲ့အခါမျိုးမှာ ခဏခဏဆိုသလို စိတ်ပျက်အားငယ်ပြီး စိတ်ဓာတ်ကျခဲ့ရတယ်။ ကျောင်းသားဘဝက ဟာတာတာနိုင်ပြီး ငြီးငွေ့စရာကောင်းတယ်လို့ အကြိမ်ကြိမ် ခံစားခဲ့ရပေမဲ့၊ ဒါမှမဟုတ် အဆင့်အတွက် တခြားသူတွေနဲ့ ပြိုင်ဆိုင်ရလို့ နာကျင်မှုကို ခံစားခဲ့ရပေမဲ့၊ ကျွန်မကတော့ ရုန်းထွက်ဖို့၊ အတိုက်အခံလုပ်ဖို့ မသိဘဲ ဒီပန်းတိုင်အတွက် ဆက်ပြီး ဒုက္ခခံ၊ ပင်ပန်းခံဖို့ ဆန္ဒရှိနေတုန်းပဲ။ ကျွန်မရဲ့ စားပွဲဖော်ကို သတိရမိတယ်။ သူက တက္ကသိုလ်ကောင်းကောင်းတစ်ခုမှာ ဝင်ခွင့်ရဖို့ ကြိုးစားရင်း ညဉ့်နက်တဲ့အထိ မကြာမကြာ စာလုပ်ခဲ့တယ်၊ ဒါပေမဲ့ စိုးရိမ်သောကတွေ အရမ်းများလွန်းလို့ ရောဂါထူးထူးဆန်းဆန်းတစ်ခု ဖြစ်သွားခဲ့တယ်။ နောက်ဆုံးမှာတော့ သူ ကျန်းမာရေးပြန်ကောင်းလာဖို့ ကျောင်းကနေ ခွင့်ယူခဲ့ရတယ်။ ပြီးတော့ အမြင့်ကနေ ခုန်ချပြီး အဆုံးစီရင်သွားတဲ့ စာမေးပွဲပြန်ဖြေတဲ့ ကျောင်းသားလည်း ရှိသေးတယ်။ တခြားသူတွေအတွက်တော့ ဒါက အမှတ်နည်းနည်းလေး ကွာတာပဲလို့ ထင်ရပေမဲ့ သူကတော့ အဲဒီအမှတ်ကို သူ့အသက်ထက် ပိုတန်ဖိုးထားခဲ့တယ်။ နောက်ဆုံးမှာ သူ ခုန်ချဖို့ကိုပဲ ရွေးချယ်ခဲ့တယ်။ ဒါတွေအားလုံးကလည်း ကျော်ကြားမှုနဲ့ အကျိုးအမြတ်ကို လိုက်စားခြင်းကြောင့် ဖြစ်ခဲ့ရတာပဲ။ ဒီအဖြစ်မှန်တွေကနေတဆင့် လူတွေကို ကျော်ကြားမှုနဲ့ အကျိုးအမြတ် လိုက်စားအောင် သွေးဆောင်ဖြားယောင်းတဲ့ စာတန်ရဲ့ ဆိုးယုတ်လှတဲ့ ရည်ရွယ်ချက်တွေကို ကျွန်မ တွေ့မြင်ခဲ့ရတယ်။ စာတန်က ကျွန်မတို့ကို ဘုရားသခင်နဲ့ ဝေးကွာအောင် လုပ်ရုံတင်မကဘူး၊ ကျွန်မတို့ကို ညှဉ်းပန်းနှိပ်စက်ပြီး သူ့စိတ်တိုင်းကျ ကစားတယ်၊ နောက်ဆုံးမှာ ကျွန်မတို့ကို ဝါးမျိုသွားတဲ့အထိပဲ။ တကယ်လို့ ဘုရားသခင်ကသာ ဒါကို မဖော်ထုတ်ခဲ့ရင်၊ ကျွန်မက ကျော်ကြားမှုနဲ့ အကျိုးအမြတ်က လူတွေကို ဖောက်ပြန်ပျက်စီးစေဖို့ စာတန်အသုံးပြုတဲ့ လှည့်ကွက်တွေဆိုတာကို ဘယ်တော့မှ ရှင်းရှင်းလင်းလင်း မြင်ခဲ့မှာမဟုတ်ဘူး၊ ပြီးတော့ ကျော်ကြားမှုနဲ့ အကျိုးအမြတ်အတွက် မလိုအပ်တဲ့ ဒုက္ခအမျိုးမျိုးကို ဆက်ပြီးခံနေမိဦးမှာပဲ၊ ဒီ့ထက်ပိုတာက ဘုရားသခင်နဲ့ ဝေးကွာသွားပြီး ကိုယ်တော့်ရဲ့ ကယ်တင်ခြင်းတံခါးကို ပိတ်ပစ်လိုက်မိမှာပဲ။ ကျွန်မ တခြားသူတွေရဲ့ အထင်ကြီးလေးစားမှုကို ရဖို့ ဆယ်နှစ်ကျော်ကြာ စာကြိုးစားခဲ့တယ်၊ ဘုရားသခင်ကို ယုံကြည်ဖို့ကိုတောင် လျစ်လျူရှုပြီး မေ့ပစ်ခဲ့တယ်။ တကယ်လို့ ဘုရားသခင်ရဲ့ ချစ်ခြင်းမေတ္တာသာ မရှိခဲ့ရင်၊ ကျွန်မကို ကူညီဖို့နဲ့ အသင်းတော်အသက်တာထဲကို ခေါ်ဆောင်ဖို့ ညီအစ်ကိုမောင်နှမတွေကို ကိုယ်တော်သာ မစီစဉ်ပေးခဲ့ရင်၊ ကျွန်မ ဘယ်လောက်ကြာကြာ ရှုပ်ထွေးတွေဝေပြီး မျောလွင့်နေခဲ့မလဲဆိုတာ မသိနိုင်ဘူး။

လွန်ခဲ့တဲ့နှစ်တွေအတွင်းမှာ တာဝန်ထမ်းဆောင်ရင်း၊ ဘုရားသခင်ရဲ့ နှုတ်ကပတ်တော်တွေကို ဖတ်ရှုရင်းအားဖြင့် ကျွန်မ ဘုရားသခင်ကို ယုံကြည်ခြင်းလမ်းက ဘဝရဲ့မှန်ကန်တဲ့လမ်းကြောင်းပဲဆိုတာကို ပိုပိုပြီး တွေ့မြင်လာခဲ့တယ်။ ဘုရားသခင်က သမ္မာတရားရဲ့ နက်နဲမှုအားလုံးကို ကျွန်မတို့အတွက် ထုတ်ဖော်ခဲ့တယ်၊ ဥပမာအနေနဲ့ လူသားမျိုးနွယ်က ဒီနေ့အခြေအနေကို ဘယ်လိုရောက်လာသလဲ၊ လူတွေ ဘယ်ကလာပြီး ဘယ်ကိုသွားနေကြသလဲ၊ လူသားမျိုးနွယ်ကို စာတန်က ဘယ်လိုဖောက်ပြန်ပျက်စီးစေခဲ့သလဲဆိုတဲ့ သမ္မာတရား၊ ဖောက်ပြန်ပျက်စီးတဲ့ စိတ်သဘောထားတွေကို ဘယ်လိုဖြေရှင်းပြီး စစ်မှန်တဲ့ လူသားပုံသဏ္ဌာန်အတိုင်း အသက်ရှင်နေထိုင်နိုင်မလဲ၊ ဘုရားသခင်ကို ဘယ်လိုသိကျွမ်းပြီး ကိုးကွယ်မလဲ၊ စံမီတဲ့ ဖန်ဆင်းခံတစ်ဦး ဘယ်လိုဖြစ်အောင်လုပ်မလဲ၊ စသဖြင့်ပေါ့။ ဘုရားသခင်ဖော်ပြခဲ့တဲ့ သမ္မာတရားတွေထဲမှာ ဘဝရဲ့ လမ်းညွှန်မှုကို ကျွန်မ တွေ့ခဲ့ရပြီး၊ ကျွန်မဘဝရဲ့ တန်ဖိုးကို ရှာတွေ့ခဲ့တယ်။ ဘုရားသခင်ရဲ့ ကယ်တင်ခြင်းက ကျွန်မအပေါ် ကျရောက်ခဲ့ပြီး ကိုယ်တော့်ရှေ့မှောက်ကို ပြန်လာနိုင်ခွင့်ပေးတဲ့အတွက် တကယ်ပဲ ကျေးဇူးတင်မိပါတယ်။ ဘုရားသခင်ကို ကျေးဇူးတင်ပါတယ်။


၅၁။ ကျွန်မအဖေ့အနားမှာ ပြုစုစောင့်ရှောက်ဖို့ မဖြစ်နိုင်တဲ့အခါ

လန်ယွီ၊ တရုတ်ပြည်

ဆောင်းရာသီရဲ့ နေ့လယ်ခင်းနေရောင်ခြည်က နူးညံ့ပြီး နွေးထွေးနေတယ်။ ပြတင်းပေါက်ကနေတစ်ဆင့် အပင်တွေနဲ့ ပြည့်နေတဲ့ ပြတင်းဘောင်ပေါ်ကို နေရောင်ခြည်က ဖြာကျနေပြီးတော့ ပန်းအိုး၊ အပင်အိုးတချို့က နေရောင်ခြည်ရဲ့ အာဟာရကို အငမ်းမရ စုပ်ယူနေကြတယ်။ လန်ယွီက ပြတင်းပေါက်အပြင်ကို ကြည့်ရင်း လွတ်လပ်မှုရဲ့ရနံ့ကို ခံစားလိုက်ရတယ်။ သူဟာ ဘုရားသခင်ကို ယုံကြည်လို့ ထောင်ဒဏ်သုံးနှစ်နဲ့လေးလ ချမှတ်ခံခဲ့ရပြီး အခုမှ လွတ်လာတာလေ။ သူ့အစ်မလည်း နှစ်ခါ အဖမ်းခံခဲ့ရဖူးပြီး သူ့အဖေလည်း အဖမ်းခံရပြီး ထောင်သုံးနှစ်ခွဲ ကျခဲ့တယ်။ သူတို့လွတ်လာပြီးတဲ့နောက်မှာလည်း ကွန်မြူနစ်ပါတီအစိုးရရဲ့ အဓိက ပစ်မှတ်တွေအဖြစ်နဲ့ အနီးကပ် စောင့်ကြည့်တာကို ခံနေရတုန်းပဲ။ သူတို့တစ်ယောက်နဲ့တစ်ယောက် ဆယ်နှစ်ကျော်ကြာ ကွဲကွာနေခဲ့ရပြီး ပြန်မဆုံနိုင်ခဲ့ကြဘူး။ နောက်ပိုင်းမှာတော့ ညီအစ်ကိုမောင်နှမတွေရဲ့ အကူအညီနဲ့ လန်ယွီက သူ့အဖေနဲ့ အဆက်အသွယ်ပြန်ရခဲ့တယ်။ ဆယ်စုနှစ်တစ်ခုကျော်ကြာ ပိတ်လှောင်ထားခဲ့ရတဲ့ လွမ်းဆွတ်တမ်းတမှုတွေက ထိန်းမနိုင်သိမ်းမရ ဖြစ်လာခဲ့တယ်။ နောက်ဆုံးတော့ သူအရမ်းလွမ်းနေခဲ့ရတဲ့ သူ့အဖေကို တွေ့ရတော့မှာပေါ့။ စိတ်လှုပ်ရှားမှုတွေနဲ့ ပြည့်နေတဲ့ လန်ယွီက သူရဲ့ အဖေနဲ့ ပြန်လည်ဆုံစည်းမယ့်နေရာကို အပြေးအလွှား သွားခဲ့တယ်။ သွားရမယ့်နေရာကို ရောက်တော့မယ့်အချိန်မှာ ကားပြတင်းပေါက်ကနေ လန်ယွီက အငှားကားတစ်စီးဘေးမှာ ရပ်နေတဲ့ အသက်ကြီးကြီးအဘိုးအိုတစ်ယောက်ကို အဝေးကနေ လှမ်းမြင်လိုက်တယ်။ နှာခေါင်းစည်းက သူ့မျက်နှာတစ်ခြမ်းကို ဖုံးထားတယ်။ လန်ယွီက အဲဒီအဘိုးအိုကို သေသေချာချာ အကဲခတ်ကြည့်လိုက်တယ်၊ ရုတ်တရက် မျက်မှောင်ကြုတ်လိုက်ပြီး အဲဒီအဘိုးအိုကို မျက်လုံးပြူးကြီးနဲ့ စိုက်ကြည့်နေမိတယ်။ သူနဲ့ မတွေ့ရတာ ဆယ့်လေးနှစ်ကြာနေပြီဖြစ်တဲ့ သူ့အဖေ မဟုတ်ဘူးလား။ ဦးထုပ်အောက်ကနေ ဆံပင်ဖြူတွေက ထွက်နေတယ်။ ပြီးတော့ သူမ မှတ်မိနေတဲ့ တစ်ချိန်က သန်မာခဲ့တဲ့လူက အခုတော့ မတ်မတ်မရပ်နိုင်တော့ဘူး။ ပိန်လှီတဲ့လူက လမ်းဘေးမှာ ရပ်ပြီး တစ်ခုခုကို လိုက်ရှာနေခဲ့တယ်။ သူရဲ့ ကားက လမ်းထောင့်တစ်ခုကို ကွေ့ပြီး ရပ်လိုက်တဲ့အခါမှာ လန်ယွီက ကားတံခါးကို အငမ်းမရဖွင့်ပြီး သူ့အဖေဆီကို ပြေးသွားခဲ့တယ်။ သူဟာ ကျတော့မယ့် မျက်ရည်တွေကို ထိန်းချုပ်ဖို့ ကြိုးစားရင်း အသံတိုးတိုးလေးနဲ့ “ဖေဖေ” လို့ ခေါ်လိုက်တယ်။ သူ့အဖေက “အေး” လို့ ပြန်ထူးတယ်။ အဖေပြန်ထူးလိုက်တဲ့အချိန်မှာ သူ့မျက်လုံးထဲမှာ မျက်ရည်တွေ ဝေ့နေခဲ့ပြီ။ သူက “မြန်မြန်ကားပေါ်တက်။ အိမ်ပြန်ကြစို့” လို့ တိုက်တွန်းတယ်။

နေက အနောက်ဘက်ကို ဝင်သွားပြီ။ ညနေဆည်းဆာက မြို့ရဲ့နေရာအနှံ့ကို အနီရောင် ခြယ်သခဲ့တယ်။ ဆောင်းရဲ့အအေးဓာတ်က တဖြည်းဖြည်းနဲ့ ပိုအေးစိမ့်လာတယ်။ လေက လန်ယွီရဲ့ မျက်နှာကို တိုက်ခတ်သွားပေမဲ့ သူအေးတယ်လို့ မခံစားရဘူး။ အိမ်ထဲရောက်တော့ သူ့အဖေက အိပ်ရာခင်းတွေကို အမြန် သပ်သပ်ရပ်ရပ်ပြင်ပြီး လန်ယွီကို ဘာစားချင်လဲလို့ မေးတယ်။ နွေးထွေးပျော်ရွှင်မှုတွေက သူ့ကို လွှမ်းခြုံထားသလို ခံစားလိုက်ရတယ်။ ခေါင်းလှည့်လိုက်တော့ နံရံမှာချိတ်ထားတဲ့ စီတီစကင်ပုံတစ်ခုကို ရုတ်တရက်တွေ့လိုက်တယ်။ ပြီးတော့ အတွင်းခန်းတံခါးကို ဖွင့်လိုက်တဲ့အခါမှာ စားပွဲပေါ်မှာ ဆေးအိတ်တွေကို သူ သတိပြုမိလိုက်တယ်။ သူ့အဖေ နေမကောင်းဘူးဆိုတာ လန်ယွီ ခန့်မှန်းမိပြီး စိတ်မပူဘဲ မနေနိုင်ခဲ့ဘူး။ ညစာစားပြီးတော့ လန်ယွီနဲ့ သူ့အဖေက ဒီနှစ်တွေအတွင်းက သူတို့ရဲ့ အတွေ့အကြုံတွေအကြောင်းကို ပြောဖြစ်ကြတယ်။ သူ့အဖေက ထောင်ထဲမှာ တီဘီရောဂါ နှစ်ခါဖြစ်ခဲ့တယ်ဆိုတာကို သူသိခဲ့ရတယ်။ အဆုတ်တွေက ဆိုးဆိုးရွားရွား ပျက်စီးနေပြီး အအေးမိတာနဲ့ ချွဲသံပါပြီး ချောင်းဆိုးတော့တာပဲ။ လွန်ခဲ့တဲ့နှစ်နှစ်တုန်းက သည်းခြေကျောက်တည်တာကိုလည်း စစ်ဆေးတွေ့ရှိခဲ့တယ်။ ခုတစ်လော အဲဒါကိုထိန်းဖို့ ဆေးသောက်နေရတယ်။ ပိုဆိုးလာရင် ခွဲစိတ်ရတော့မှာ။ ကွန်မြူနစ်ပါတီရဲတွေရဲ့ အဆက်မပြတ် နှောင့်ယှက်မှုတွေကြောင့် သူ့အဖေက ကိုးနှစ်ကျော်ကြာ ညီအစ်ကိုမောင်နှမတွေနဲ့ အဆက်အသွယ်မလုပ်ရဲဘဲ အသင်းတော်အသက်တာကို မရှင်သန်နိုင်ခဲ့ဘူး။ ညီအစ်ကိုမောင်နှမတွေက သူ့အဖေဆီကို ဘုရားသခင်ရဲ့ နောက်ဆုံးနှုတ်ကပတ်တော်တွေ၊ အတွေ့အကြုံဆိုင်ရာ သက်သေခံချက် ဗီဒီယိုတွေ စတာတွေကို တိတ်တဆိတ် ပို့ပေးရုံပဲ တတ်နိုင်ခဲ့ကြတယ်။ သူ့အဖေက ဒီအကြောင်းတွေကို ပြန်ပြောပြနေတာကို နားထောင်ရင်း လန်ယွီ စိတ်ထဲမှာ အရမ်းကို မကောင်းဖြစ်သွားတယ်။ သူ့အဖေက ကွန်မြူနစ်ပါတီရဲ့ ညှဉ်းပန်းနှိပ်စက်မှုကြောင့် အများကြီးဒုက္ခ ခံခဲ့ရတယ်။ သမီးတစ်ယောက်အနေနဲ့ သူ့အတွက် ဘာတစ်ခုမှ မလုပ်ပေးခဲ့ဘူး။ တော်တော်လေး သားသမီးဝတ်မကျေဘူးလို့ ခံစားမိတယ်။ နောက်ပိုင်းမှာ လန်ယွီထောင်ကလွတ်လာတာကို သူ့ဆွေမျိုးတွေသိတော့ ဖုန်းတွေဆက်ပြီး ထပ်ခါတလဲလဲ တိုက်တွန်းကြတယ်။ “နင့်အဖေက အသက်ကြီးနေပြီ၊ ကျန်းမာရေးကလည်းမကောင်းဘူး။ သူ့ဘေးမှာ ပြုစုစောင့်ရှောက်ပေးမယ့်လူ လိုတယ်။ အခုနင်ပြန်ရောက်လာပြီဆိုတော့ အလုပ်လုပ်ပြီး ပိုက်ဆံရှာ၊ သူ့ကိုစောင့်ရှောက်တော့ပေါ့” တဲ့။ သူ့ဆွေမျိုးတွေရဲ့ စကားတွေက သူ့နှလုံးသားထဲမှာ ပဲ့တင်ထပ်နေခဲ့ပြီး သူ တွေးမိတယ်၊ “အဖေက ငါ့ကို ပြုစုပျိုးထောင်ခဲ့တယ်၊ ပြီးတော့ ဘုရားသခင်ရှေ့ကိုလည်း ခေါ်ဆောင်လာပေးခဲ့တယ်။ ဘဝရဲ့မှန်ကန်တဲ့လမ်းကြောင်းကို ရွေးချယ်တတ်အောင် သင်ပေးခဲ့တယ်။ အခု သူအသက်ကြီးပြီး နေမကောင်းဖြစ်နေပြီ။ သမီးတစ်ယောက်အနေနဲ့ ကိုယ့်တာဝန်ကို ဖြည့်ဆည်းသင့်တယ်။ သူ့အနားမှာနေပြီး စကားပြောပေး၊ စောင့်ရှောက်ပေးပြီး နေ့တိုင်း ပျော်ရွှင်အောင် ထားပေးသင့်တယ်” လို့ပေါ့။ အဲဒီနောက် လန်ယွီက သူ့အဖေ့ရဲ့ရောဂါအခြေအနေနဲ့ပတ်သက်ပြီး အွန်လိုင်းကနေ ဆရာဝန်တွေကို မေးမြန်းဆွေးနွေးတယ်၊ ပြီးတော့ သူ့အဖေ ဆေးဝယ်ဖို့၊ ဆေးကုဖို့ ပိုက်ဆံ အလုံအလောက် မရှိမှာကို စိတ်မပူရအောင် ပိုက်ဆံရှာဖို့ အလုပ်ကို ကြိုးစားလုပ်ခဲ့တယ်။ လန်ယွီက သူ့အဖေနဲ့ တကယ်ပဲ အချိန်များများ အတူကုန်ဆုံးချင်တယ်၊ သူ့အဖေရဲ့မျက်နှာပေါ်က အပြုံးကို မြင်ရတိုင်း သူ့စိတ်ထဲမှာလည်း ပျော်တယ်။

တစ်နေ့မှာ လန်ယွီ အလုပ်ကပြန်လာတော့ သူ့အဖေက ခေါင်းဆောင်တွေဆီက စာရောက်တယ်လို့ ပြောတယ်။ စာထဲမှာပြောထားတာက လန်ယွီအိမ်မှာနေရင် ရဲတွေက အချိန်မရွေးလာပြီး နှောင့်ယှက်နိုင်လို့ တာဝန်မထမ်းဆောင်နိုင်တဲ့အတွက်၊ ပြီးတော့ အသင်းတော်မှာ စာနှင့်ပတ်သက်တဲ့တာဝန်အတွက် လူအရေးပေါ်လိုအပ်နေတဲ့အတွက် သူအိမ်ကနေထွက်ပြီး တာဝန်ထမ်းဆောင်ဖို့ မျှော်လင့်တယ်တဲ့။ စာကိုဖတ်ပြီးတဲ့နောက်မှာ လန်ယွီရဲ့စိတ်ထဲမှာ ဝမ်းသာတစ်ဝက် စိုးရိမ်တစ်ဝက် ဖြစ်သွားတယ်။ သူတာဝန်မထမ်းဆောင်တာ နှစ်တွေအများကြီး ကြာခဲ့ပြီ။ ဘုရားသခင်ပေးသမျှကို ခံစားနေရတဲ့ ဖန်ဆင်းခံတစ်ယောက်အနေနဲ့ အသိစိတ်က ဘဝင်မကျဘူးလေ။ ဒါပေမဲ့ လန်ယွီက သူ့အဖေအတွက် စိတ်မပူဘဲ မနေနိုင်ခဲ့ဘူး။ မကြာသေးခင်က သူ့အဖေရဲ့ရောဂါက ပိုဆိုးလာပြီး နေ့တိုင်း သည်းခြေအိတ်က နာကျင်နေတယ်။ သူသာထွက်သွားရင် တစ်နေ့နေ့မှာ အဖေခွဲစိတ်ဖို့လိုလာတဲ့အခါ ဘယ်သူက စောင့်ရှောက်မှာလဲ။ သူတာဝန်ထမ်းဆောင်ဖို့ ထွက်သွားရင် ရေတိုက်ပေးမယ့်သူ၊ ဆေးတိုက်မယ့်လူတောင် ရှိမှာမဟုတ်ဘူး။ လန်ယွီက သူ့အဖေတစ်ခါပြောဖူးတာကို သတိရမိတယ်၊ “နင့်အစ်မက ဝရမ်းထုတ်ခံထားရပြီး နင်ကလည်း အဖမ်းခံရပြီး ထောင်ကျခဲ့ရလို့ ငါတို့ဆွေမျိုးတွေက ငါ့ကို ဝေဖန်အပြစ်တင်ကြတယ်၊ ရွာထဲကလူတွေကလည်း ငါ့ကို ရှောင်ကြတယ်” တဲ့။ သူ့အဖေက သူ့ရဲ့နာကျင်မှုတွေကို ဖွင့်ပြောစရာလူတစ်ယောက်မှ မရှိခဲ့ဘူး။ သူဟာ အပျက်သဘောဆောင်ပြီး အားနည်းလွန်းလို့ ကိုယ့်ကိုယ်ကိုယ် အဆုံးစီရင်ဖို့အထိတောင် စဉ်းစားခဲ့ဖူးတယ်။ ဒါပေမဲ့ နောက်ပိုင်းမှာ ဘုရားနှုတ်ကပတ်တော်တွေကို သတိရပြီး အပျက်သဘောဆောင်တဲ့အခြေအနေကနေ လွတ်မြောက်လာခဲ့တာ။ လန်ယွီ အရမ်းစိတ်ပူသွားပြီး တွေးမိတယ်၊ “ငါသာ တာဝန်ထမ်းဆောင်ဖို့ အိမ်ကထွက်သွားပြီး အဖေက သူ့ဒုက္ခတွေကြားထဲမှာ မိုက်မိုက်မဲမဲတစ်ခုခုလုပ်လိုက်ရင် ဘယ်လိုလုပ်မလဲ။ သူက အသက်ကြီးနေပြီ၊ ပြုစုစောင့်ရှောက်မယ့်လူ လိုအပ်နေတယ်။ ငါသာ အိမ်ကထွက်သွားရင် ဆွေမျိုးတွေ၊ သူငယ်ချင်းတွေက ငါ့ကို ဘယ်လိုမြင်ကြမလဲ။ ငါ့ကို သားသမီးဝတ်မကျေဘူး၊ လူ့သဘာဝမရှိဘူးလို့ ပြောကြမှာမဟုတ်ဘူးလား။ ဒါပေမဲ့ အိမ်မှာနေရင်လည်း တာဝန်ထမ်းဆောင်နိုင်မှာ မဟုတ်ဘူး။ ထောင်ကလွတ်လာကတည်းက ရဲစခန်းကို သတင်းပို့ပြီး နောင်တရကြောင်း ဝန်ခံချက်လက်မှတ်ထိုးဖို့ ရဲတွေက နှစ်ခါသုံးခါ ဖုန်းခေါ်ပြီးပြီ” လို့ပေါ့။ အစည်းအဝေးမတက်နိုင်၊ တာဝန်မထမ်းဆောင်နိုင်ဘဲ ရဲတွေရဲ့ အဆုံးမရှိတဲ့ နှောင့်ယှက်မှုကို ခံရမယ့်အနာဂတ်ကို စဉ်းစားမိရုံနဲ့ လန်ယွီက အိမ်ကထွက်ပြီး တာဝန်ထမ်းဆောင်ဖို့ နောက်ဆုံးမှာ ဆုံးဖြတ်လိုက်တယ်။ ဒါပေမဲ့ သူအိပ်ခန်းထဲကနေ ထွက်လာပြီး ဧည့်ခန်းပြတင်းပေါက်ကနေတစ်ဆင့် သူ့အဖေရဲ့ ချည့်နဲ့နေတဲ့ပုံရိပ်ကို မြင်လိုက်ရတဲ့အခါ သူ ထွက်သွားပြီးတဲ့နောက်မှာ အိမ်မှာ တစ်ယောက်တည်း ကျန်ခဲ့တဲ့ သူ့အဖေကို မြင်နေရသလိုပဲ၊ သူ့ဘေးမှာ ဘယ်သူမှ မရှိဘူး။ သူအိပ်ခန်းထဲကို ပြန်ဝင်သွားပြီး ငိုရင်းနဲ့ ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ သမီး တာဝန်ထမ်းဆောင်ချင်ပါတယ်၊ ဒါပေမဲ့ အဖေ့ကိုစောင့်ရှောက်မယ့်လူ မရှိမှာကို စိုးရိမ်မိတယ်။ အဖေက အသက်ကြီးနေပြီ၊ ဒါပေမဲ့ သမီးက သူ့အနားမှာ သားသမီးဝတ်ကျေပွန်ခွင့်မရှိတော့ဘူး။ ဒီလိုလုပ်တာက သမီးဟာ လူ့သဘာဝ လုံးဝမရှိတဲ့သူလိုမျိုး ခံစားနေရလို့ပါ။ ဘုရားသခင်၊ ဒီဆုံးဖြတ်ချက်က အရမ်းခက်ခဲပါတယ်။ ကိုယ်တော့်ရဲ့ ရည်ရွယ်ချက်ကို သမီးနားလည်နိုင်ဖို့ ဉာဏ်အလင်းပေးပြီး လမ်းပြတော်မူပါ” လို့ပေါ့။

ဆုတောင်းပြီးနောက်မှာ လန်ယွီက ဘုရားနှုတ်ကပတ်တော်ကို ဖတ်ခဲ့တယ်။ “သင်၏ အသက်ရှင်မှု ပတ်ဝန်းကျင်နှင့် သင့်ကိုယ်သင် တွေ့ရှိရသည့် ဆက်စပ်အခြေအနေပေါ် အခြေခံ၍၊ သင်၏ မိဘများကို ရိုသေစွာပြုခြင်းသည် ဘုရားသခင်၏ စေခိုင်းချက်တာဝန်ကို သင် ပြီးပြည့်စုံစေခြင်းအပြင် သင်၏ တာဝန်ကို ထမ်းဆောင်ခြင်းတို့နှင့် ဆန့်ကျင်ကွဲလွဲမှုမရှိပါက၊ သို့မဟုတ် တစ်နည်းအားဖြင့်၊ သင်၏ မိဘများကို ရိုသေစွာပြုခြင်းသည် သင်၏တာဝန်အပေါ် သင်၏ သစ္စာစောင့်သိသော ဆောင်ရွက်ချက်တို့ကို သက်ရောက်မှုမရှိပါက၊ နှစ်ခုလုံးကို တစ်ချိန်တည်း သင် လက်တွေ့လုပ်ဆောင်နိုင်သည်။ သင့်အနေဖြင့် သင်၏ မိဘများနှင့် အပြင်ပန်းအားဖြင့် ကွဲကွာနေရန် မလိုအပ်သကဲ့သို့၊ ၎င်းတို့ကို အပြင်ပန်းအားဖြင့် စွန့်လွှတ် သို့မဟုတ် ငြင်းပယ်ရန် မလိုအပ်ပေ။ မည်သည့်အခြေအနေတွင် ဤအရာကို ကျင့်သုံးရသနည်း။ (မိမိ၏ မိဘများကို ရိုသေစွာပြုခြင်းသည် မိမိတာဝန်ကို ထမ်းဆောင်ခြင်းနှင့် ဆန့်ကျင်ကွဲလွဲမှု မရှိသည့်အချိန်တွင် ဖြစ်ပါသည်။) မှန်ပေ၏။ တစ်နည်းအားဖြင့်၊ သင်၏ မိဘများသည် ဘုရားသခင်၌ သင်၏ ယုံကြည်မှုကို ဟန့်တားရန် မကြိုးစားသကဲ့သို့၊ ၎င်းတို့သည်လည်း ယုံကြည်သူများဖြစ်ပြီး၊ သင်၏ တာဝန်ကို သစ္စာစောင့်သိစွာ ထမ်းဆောင်ရန်နှင့် ဘုရားသခင်၏ စေခိုင်းချက်တာဝန်ကို ဖြည့်ဆည်းရန် သင့်အား အမှန်တကယ် ထောက်ပံ့ပြီး အားပေးပါက၊ သင်၏ မိဘများနှင့် သင်၏ ဆက်ဆံရေးသည် ပုံမှန် စကားသဘောအရ ဆွေမျိုးများကြား ဇာတိ ပကတိဆက်ဆံရေးတစ်ခုမဟုတ်သကဲ့သို့၊ အသင်းတော်၏ ညီအစ်ကို မောင်နှမများကြား ဆက်ဆံရေးတစ်ခု ဖြစ်သည်။ ဤသို့ဆိုလျှင် ၎င်းတို့ကို အသင်းတော်၏ ညီအစ်ကို မောင်နှမများအဖြစ် ဆက်ဆံခြင်းအပြင်၊ ၎င်းတို့အတွက် သင်၏ သားသမီးဝတ်ဆိုင်ရာ တာဝန်အနည်းငယ်ကိုလည်း ဖြည့်ဆည်းပေးရမည်ဖြစ်သည်။ သင်သည် ၎င်းတို့ကို အပိုထပ်ဆောင်း အလေးထားမှုပြရမည်။ သင်၏ တာဝန်ထမ်းဆောင်မှုကို မထိခိုက်သရွေ့၊ ဆိုလိုသည်မှာ၊ သင်၏ စိတ်နှလုံးသည် ၎င်းတို့၏ ဘောင်ခတ်ခြင်းမခံရသရွေ့၊ ၎င်းတို့ နေကောင်းကျန်းမာခြင်းရှိသလားဆိုသည်ကို မေးရန်နှင့် ၎င်းတို့အတွက် အလေးထားမှု အနည်းငယ် ပြရန် သင်၏ မိဘများကို သင် ဖုန်းခေါ်ဆိုနိုင်သည်။ ၎င်းတို့ကို အနည်းငယ်သော အခက်အခဲများအား သင် ကူညီဖြေရှင်းပေးနိုင်ပြီး၊ ၎င်းတို့၏ ဘဝ ပြဿနာအချို့ကို ကူညီကိုင်တွယ်ပေးနိုင်ကာ ၎င်းတို့၏ အသက်ဝင်ရောက်မှုအရ ၎င်းတို့တွင်ရှိသည့် အခက်အခဲအချို့ကို သင် ကူညီဖြေရှင်းပေးနိုင်သည်။ ဤအရာအားလုံးကို သင် လုပ်ဆောင်နိုင်သည်။ တစ်နည်းအားဖြင့်၊ သင်၏ မိဘများက ဘုရားသခင်၌ သင်၏ ယုံကြည်မှုကို ပိတ်ဆို့ခြင်းမရှိပါက၊ ၎င်းတို့နှင့် ဤဆက်ဆံရေးကို သင် ထိန်းသိမ်းသင့်ပြီး၊ ၎င်းတို့အတွက် သင်၏ တာဝန်များကို ဖြည့်ဆည်းသင့်သည်။ သင်သည် ၎င်းတို့အတွက် အဘယ်ကြောင့် အလေးထားမှု ပြသင့်သနည်း၊ ၎င်းတို့ကို စောင့်ရှောက်ကာ နေကောင်းကျန်းမာခြင်းရှိသလားဆိုသည်ကို မေးမြန်းသင့်သနည်း။ အဘယ်ကြောင့်ဆိုသော် သင်သည် ၎င်းတို့၏ ကလေးဖြစ်သောကြောင့်၊ ၎င်းတို့နှင့် ဤဆက်နွှယ်မှုရှိသည့်အတွက် ဖြစ်၏။ သင့်ထံတွင် အခြားသော တာဝန်အမျိုးအစား ရှိပြီး ၎င်းတို့ကို အနည်းငယ် သာ၍ သာကြောင်းမာကြောင်း သတင်းမေးရမည်ဖြစကာ သာ၍ အကူအညီကို ၎င်းတို့အား ပေးရမည်ဖြစ်သည်။ ထိုအရာက သင်၏ တာဝန်ထမ်းဆောင်မှုကို မထိခိုက်သရွေ့၊ ပြီးလျှင် သင်၏ မိဘများက ဘုရားသခင်၌ သင်၏ ယုံကြည်မှုနှင့် သင်၏ တာဝန် ထမ်းဆောင်မှုတို့ကို မတားဆီး၊ မနှောင့်ယှက်သကဲ့သို့ သင့်ကို ဆွဲလည်းဆွဲမထားသရွေ့၊ ၎င်းတို့အတွက် သင်၏ တာဝန်ကို ဖြည့်ဆည်းခြင်းသည် သဘာဝကျပြီး သင့်တော်ကာ၊ ဤအရာကို သင်၏ အသိစိတ်က သင့်ကို အပြစ်မတင်သည့် အတိုင်းအတာထိ သင် လုပ်ဆောင်ရမည်ဖြစ်သည်။ ဤသည်မှာ သင် ပြည့်မီရမည့် အနိမ့်ဆုံး စံနှုန်း ဖြစ်သည်။ သင့်အခြေအနေများ၏ သက်ရောက်မှုနှင့် အဟန့်အတားများကြောင့် အိမ်တွင်ရှိသော သင်၏ မိဘများကို သင် ရိုသေစွာမပြုနိုင်ပါက၊ ဤစည်းမျဉ်းစည်းကမ်းကို သင် ထိန်းသိမ်းရန် မလိုအပ်ပေ။ သင်သည် ဘုရားသခင်၏ စီစဉ်ညွှန်ကြားမှုများကို ဝန်ခံပြီး၊ သူ၏ အစီအစဉ်များကို ကျိုးနွံနာခံသင့်ကာ သင်၏ မိဘများကို ရိုသေစွာပြုခြင်းအား မရမကလုပ်ဆောင်ရန် မလိုအပ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၄)) “ဘုရားသခင်သည် မတူကွဲပြားသော လူတို့ထံမှ မတူကွဲပြားသောအရာများကို တောင်းဆို၏။ ၎င်းတို့အတွက် ကွဲပြားသော သတ်မှတ်ချက်များ သူ့ထံတွင် ရှိသည်။ ခေါင်းဆောင်များနှင့် အမှုဆောင်များအဖြစ် အစေခံသောသူတို့သည် ဘုရားသခင်၏ ခေါ်ခြင်းခံရပြီးဖြစ်သောကြောင့် ၎င်းတို့ စွန့်လွှတ်ရမည်ဖြစ်ပြီး မိမိတို့၏ မိဘများကို ရိုသေစွာပြုလျက် အတူ နေ၍မရပေ။ ၎င်းတို့အနေဖြင့် ဘုရားသခင်၏ စေခိုင်းချက်တာဝန်ကို လက်ခံပြီး သူ့နောက်လိုက်ရန် အရာရာကို စွန့်လွှတ်သင့်သည်။ ဤသည်မှာ အခြေအနေတစ်မျိုး ဖြစ်သည်။ ပုံမှန်နောက်လိုက်များသည် ဘုရားသခင်၏ ခေါ်ခြင်းမခံရသေးသောကြောင့် မိမိတို့၏ မိဘများနှင့်အတူ နေပြီး ၎င်းတို့ကို ရိုသေစွာပြုနိုင်သည်။ ဤအရာကို လုပ်ဆောင်ခြင်းအတွက် ဆုလာဘ်များမရှိသကဲ့သို့ ရလဒ်တစ်ခုအနေဖြင့် မည်သည့် ကောင်းချီးမျှ ရရှိကြလိမ့်မည် မဟုတ်။ သို့သော် ၎င်းတို့သည် သားသမီးဝတ်ကို မပြပါက လူ့သဘာဝ ကင်းမဲ့ကြပေသည်။ အမှန်တွင် မိမိ၏ မိဘများကို ရိုသေစွာပြုခြင်းသည် တာဝန်ဝတ္တရားတစ်မျိုးသာ ဖြစ်ပြီး သမ္မာတရားကို လက်တွေ့လုပ်ဆောင်ခြင်း၏ စံကို မမီပေ။ သမ္မာတရားကို လက်တွေ့လုပ်ဆောင်ခြင်းသည် ဘုရားသခင်ကို ကျိုးနွံနာခံခြင်းဖြစ်သည်။ ဘုရားသခင်ကို ကျိုးနွံနာခံခြင်း၏ သရုပ်သကန်တစ်ခုမှာ ဘုရားသခင်၏ စေခိုင်းချက်တာဝန်ကို လက်ခံခြင်းဖြစ်ပြီး ဘုရားသခင်၏ နောက်လိုက်များ ဖြစ်သောသူတို့မှာ မိမိတို့တာဝန်များကို လုပ်ဆောင်ရန် အရာရာကို စွန့်လွှတ်သောသူများ ဖြစ်သည်။ အနှစ်ချုပ်လျှင် သင့်ရှေ့တွင် ရှိနေသည့် အရေးအကြီးဆုံးသော အလုပ်မှာ သင်၏ တာဝန်ကို ကောင်းစွာ ထမ်းဆောင်ရန် ဖြစ်သည်။ ယင်းမှာ သမ္မာတရားကို လက်တွေ့လုပ်ဆောင်ခြင်းဖြစ်ပြီး ဘုရားသခင်ကို ကျိုးနွံနာခံခြင်း၏ သရုပ်သကန်တစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၄)) လန်ယွီက ဘုရားနှုတ်ကပတ်တော်ကို ချင့်ချိန်တွေးဆခဲ့တယ်၊ မိဘတွေကို သားသမီးဝတ္တရား ကျေပွန်ခြင်းက သားသမီးတွေ ဖြည့်ဆည်းသင့်တဲ့ တာဝန်ဝတ္တရားဖြစ်တယ်၊ ပြီးတော့ ကိုယ့်တာဝန်ကို မထိခိုက်ဘဲ အခြေအနေက ခွင့်ပြုတယ်ဆိုရင် မိဘအပေါ်ထားရှိရမယ့် သားသမီးဝတ္တရားကို ဖြည့်ဆည်းနိုင်တယ်ဆိုတာကို သူသဘောပေါက်သွားတယ်။ ဒါပေမဲ့ အခြေအနေက ခွင့်မပြုဘူးဆိုရင်တော့ ကိုယ့်အခြေအနေနဲ့ ထမ်းဆောင်နေတဲ့ တာဝန်အပေါ်မှာ အခြေခံပြီး ရွေးချယ်ရမယ်။ ကွန်မြူနစ်ပါတီရဲ့ ဖမ်းဆီးခြင်းကို မခံရသေးတဲ့၊ အသင်းတော်မှာ အရေးကြီးတဲ့အလုပ်ကို တာဝန်မယူထားတဲ့ ညီအစ်ကိုမောင်နှမတချို့လိုပေါ့။ သူတို့က တာဝန်ထမ်းဆောင်ရင်းနဲ့ မိဘတွေကို စောင့်ရှောက်နိုင်ကြတယ်။ ဒါပေမဲ့ တချို့လူတွေက ကွန်မြူနစ်ပါတီရဲ့ လိုက်လံဖမ်းဆီးခြင်းနဲ့ ညှဉ်းပန်းနှိပ်စက်ခြင်းကို ခံနေရပြီး အိမ်ကမထွက်ရင် တာဝန်မထမ်းဆောင်နိုင်ကြဘူး။ ဒီလိုအခြေအနေမျိုးမှာတော့ မိဘတွေကို စောင့်ရှောက်ဖို့ချည်းပဲ စဉ်းစားနေလို့မရတော့ဘူး။ သူတို့ရဲ့ တာဝန်တွေကို ဦးစားပေးရမယ်။ လန်ယွီက သူအိမ်မှာဆိုရင် သူ့အဖေကို စောင့်ရှောက်နိုင်ပေမဲ့ ကွန်မြူနစ်ပါတီရဲတွေက အမြဲတမ်း နှောင့်ယှက်ခြိမ်းခြောက်နေမှာဖြစ်လို့ အိမ်မှာ တာဝန်လုံးဝထမ်းဆောင်နိုင်မှာ မဟုတ်ဘူးဆိုတာကို တွေးမိတယ်။ အခု စာနှင့်ပတ်သက်တဲ့တာဝန်အတွက် လူလိုနေတယ်၊ အသင်းတော်အလုပ်ကို သူထည့်စဉ်းစားရမယ်။ ဖန်ဆင်းခံတွေအနေနဲ့ မိဘတွေအပေါ် တာဝန်ရှိတာအပြင်၊ ဖန်ဆင်းရှင်ကို ကိုးကွယ်ပြီး ဖန်ဆင်းခံတွေအနေနဲ့ ကိုယ့်တာဝန်တွေကို ဖြည့်ဆည်းသင့်တယ်။ သခင်ယေရှုပြောခဲ့တာကို လန်ယွီ သတိရလိုက်တယ်။ “အကြင်သူသည် ငါ့ကိုချစ်သည်ထက် မိဘကိုသာ၍ချစ်၏။ ထိုသူသည် ငါနှင့်မထိုက်မတန်။” (ရှင်မဿဲခရစ်ဝင် ၁၀:၃၇) ဘုရားသခင်က လူတွေကို ပေတရုနဲ့ ယောဟန် လုပ်ခဲ့သလိုပဲ ကိုယ်တော့်ကို ကျေနပ်စေဖို့ အရာအားလုံးကို စွန့်လွှတ်ဖို့ တောင်းဆိုတယ်။ သူတို့က သခင်ဘုရားနောက်လိုက်ပြီး ဧဝံဂေလိတရားကို ဟောပြောဖို့အတွက် မိဘတွေနဲ့ မိသားစုသံယောဇဉ်တွေကို စွန့်လွှတ်ဖို့ ဆုံးဖြတ်နိုင်ခဲ့ကြတယ်။ ဘုရားသခင်ရဲ့ အမြင်မှာတော့ သူတို့ဟာ လူ့သဘာဝရှိတဲ့သူတွေပဲ။ လန်ယွီက အရင်တုန်းက မိဘအပေါ် သားသမီးဝတ်မကျေတဲ့သူတွေက လူ့သဘာဝ အဆိုးဆုံးပဲလို့ ထင်ခဲ့တယ်။ ဒါပေမဲ့ အခုတော့ ဘုရားသခင်က လူတစ်ယောက်မှာ လူ့သဘာဝရှိမရှိဆိုတာကို တိုင်းတာတဲ့အခါ မိဘအပေါ် သားသမီးဝတ်ကျေပွန်ခြင်းနဲ့ တိုင်းတာတာမဟုတ်ဘဲ၊ ဖန်ဆင်းခံတစ်ယောက်အနေနဲ့ သူ့ကိုကျေနပ်စေဖို့ တာဝန်တွေကို ကောင်းကောင်းထမ်းဆောင်နိုင်ခြင်းရှိမရှိနဲ့ တိုင်းတာတယ်ဆိုတာကို သူနားလည်သွားတယ်။ လန်ယွီက သူတာဝန်နဲ့ရင်ဆိုင်ရတဲ့အခါ တုံ့ဆိုင်းပြီး အရာရာကို စဉ်းစားလွန်းခဲ့တာ၊ သူ့အဖေအတွက် အမြဲစိတ်ပူပြီး တာဝန်မထမ်းဆောင်နိုင်ခဲ့တာတွေကို ပြန်တွေးမိတယ်။ ဒါပေမဲ့ သူသာ အရမ်း ချီးကျူးခံရတဲ့ သားသမီးဝတ်ကျေပွန်တဲ့သူတစ်ယောက်ဖြစ်သွားရင်တောင် ဘုရားသခင်အပေါ် သစ္စာရှိမှာမဟုတ်သလို ဘုရားသခင်ကလည်း အသိအမှတ်ပြုမှာ မဟုတ်ဘူး။ ဒီအချိန်မှာ အရေးအကြီးဆုံးက ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ဖို့ပဲဖြစ်ပြီး ဒါကသာ သူ့အသက်ရှင်ခြင်းရဲ့ တန်ဖိုးဖြစ်တယ်ဆိုတာကို သူသဘောပေါက်သွားတယ်။ ဒီလိုတွေးမိလိုက်တော့ လန်ယွီက လွတ်မြောက်သွားသလို ခံစားလိုက်ရပြီး တာဝန်ထမ်းဆောင်ဖို့ အိမ်ကနေ ထွက်ခွာလိုစိတ်ရှိသွားတယ်။

လန်ယွီက သူ့အဖေနဲ့ သုံးလကြာပြန်လည်ဆုံဆည်းမှုကို အဆုံးသတ်ပြီး တခြားနေရာမှာ တာဝန်ထမ်းဆောင်ဖို့ အိမ်ကနေ ထွက်ခွာခဲ့တယ်။ ဒါပေမဲ့ သူ့စိတ်ထဲမှာတော့ သူ့အဖေအတွက် စိုးရိမ်ပူပန်မှုနဲ့ အပြစ်ရှိသလိုခံစားမှုတွေ ရှိနေတုန်းပဲ။ ဘယ်တော့ အိမ်ပြန်ပြီး အဖေ့ကို သွားတွေ့နိုင်မလဲလို့ အမြဲစဉ်းစားနေမိတယ်။ တစ်ခါမှာ သူနဲ့အတူ ပူးပေါင်းဆောင်ရွက်တဲ့ ညီအစ်မတစ်ယောက်က ကိစ္စတစ်ခုရှိလို့ အိမ်ပြန်သွားတယ်။ အဲဒီညီအစ်မ သူ့မိသားစုနဲ့ ပြန်ဆုံတော့မယ်ဆိုတာကို တွေးမိတဲ့အခါ သူ့စိတ်နှလုံးက မအေးချမ်းနိုင်တော့ဘူး။ မျက်လုံးတွေက ကွန်ပျူတာကို စိုက်ကြည့်နေပေမဲ့ သူ့အဖေက ကုလားထိုင်မှာထိုင်ပြီး သူ့ကိုပြန်လာဖို့ စောင့်နေတဲ့ပုံရိပ်က သူ့စိတ်ထဲမှာ ပြည့်နေခဲ့တယ်။ ရဲတွေက သူ့ကို နှောင့်ယှက်သွားပြီလား။ သူ့အခြေအနေ ဘယ်လိုရှိလဲ။ ရောဂါက ပိုဆိုးလာပြီလား။ အဖေနေမကောင်းဖြစ်နေတုန်း အိမ်ကထွက်သွားတဲ့ သူ့ကို ဆွေမျိုးတွေ၊ သူငယ်ချင်းတွေက ဘယ်လိုပြောကြမလဲ။ လန်ယွီရဲ့စိတ်ထဲမှာ ဒီအတွေးတွေနဲ့ ပြည့်နေပြီး လက်ထဲကအလုပ်ကို အာရုံမစိုက်နိုင်တော့ဘူး။ သူ့အခြေအနေမှားနေပြီဆိုတာကို သူသဘောပေါက်ပြီး ဘုရားသခင်ဆီ ဆုတောင်းခဲ့တယ်။ သူ ဝတ်ပြုနေတုန်းမှာ သူ့အတွက် အရမ်း အထောက်အကူဖြစ်တဲ့ ဘုရားနှုတ်ကပတ်တော် တစ်ပိုဒ်ကို သူဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “လူအများစုသည် မိမိတို့၏ တာဝန်များကို ထမ်းဆောင်ရန် နေအိမ်မှ စွန့်ခွာဖို့ ရွေးချယ်ကြသည်။ ယင်းမှာ ဆက်စပ်လွှမ်းခြုံမှုရှိသော အပြင်ပန်း အခြေအနေများကြောင့် တစ်စိတ်တစ်ဒေသဖြစ်ပြီး ထိုအခြေအနေများကြောင့် ၎င်းတို့၏ မိဘများကို စွန့်ခွာရန် လိုအပ်လာခြင်း ဖြစ်၏။ ထိုသူတို့သည် မိမိတို့၏ မိဘများကို စောင့်ရှောက်ပြီး အဖော်ပြုပေးရန် ၎င်းတို့ဘေးတွင် မနေနိုင်ကြပေ။ ထိုသူတို့အနေဖြင့် မိမိတို့ မိဘများကို စွန့်ခွာရန် လိုလိုလားလား ရွေးချယ်ကြခြင်း မဟုတ်ပေ။ ဤသည်မှာ ဓမ္မဓိဋ္ဌာန်ကျသော အကြောင်းပြချက်ဖြစ်သည်။ နောက်တစ်ချက်အနေဖြင့် မိမိ၏ ဆန္ဒအလျောက် ပြောရလျှင် သင်သည် မိမိ၏ မိဘများအပေါ် မိမိ၏ ဝတ္တရားကို ရှောင်ရှားရန်အတွက် သင်၏ တာဝန်များကို သွားရောက် ထမ်းဆောင်ခြင်းမဟုတ်ဘဲ ဘုရားသခင်၏ ခေါ်ဆောင်ခြင်းကြောင့် သင်၏ တာဝန်များကို ထမ်းဆောင်ရန် ထွက်သွားခြင်း ဖြစ်သည်။ ဘုရားသခင်၏ အမှုတော်နှင့် ပူးပေါင်းဆောင်ရွက်ရန်အလို့ငှာ သူ၏ ခေါ်ဆောင်ခြင်းကို လက်ခံရန် အဖန်ဆင်းခံတစ်ဦး၏ တာဝန်များကို ထမ်းဆောင်ရန်အလို့ငှာ သင်၏ မိဘများကို စွန့်ခွာရန်မှလွဲ၍ သင်၌ ရွေးချယ်စရာ မရှိခဲ့ပေ။ ၎င်းတို့ကို အဖော်ပြုပေးပြီး စောင့်ရှောက်ရန် ၎င်းတို့ နံဘေးတွင် သင် မနေနိုင်ပေ။ ဝတ္တရားများကို ရှောင်ရှားရန် ၎င်းတို့ကို သင် စွန့်ခွာခဲ့ခြင်း မဟုတ်၊ မှန်သလော။ သင်၏ ဝတ္တရားများကို ရှောင်ရှားရန် ၎င်းတို့ကို စွန့်ခွာခြင်းနှင့် ဘုရားသခင်၏ ခေါ်ဆောင်ခြင်းကို ပြန်ကြားကာ သင်၏ တာဝန်များကို ထမ်းဆောင်ရန် ၎င်းတို့ကို စွန့်ခွာရခြင်းဟူသည့် ဤအရာများသည် မတူကွဲပြားသည့် သဘာဝနှစ်ခုနှင့် သက်ဆိုင်သည် မဟုတ်လော။ (သက်ဆိုင်ပါသည်။) သင်၏ စိတ်နှလုံးတွင် သင့်မိဘများအတွက် စိတ်ခံစားမှုဆိုင်ရာ သံယောဇဉ်နှင့် လွမ်းဆွတ်သတိရခြင်းများ ရှိသည်မှာ အမှန်ဖြစ်သည်။ သင်၏ ခံစားချက်များက ဗလာ မရှိပေ။ ပြင်ပ အခြေအနေများက အခွင့်ပေးပြီး သင်၏ တာဝန်များကို ထမ်းဆောင်ရင်း ၎င်းတို့ နံဘေးတွင် သင် နေနိုင်လျှင်၊ သင်သည် ၎င်းတို့ကို ပုံမှန် စောင့်ရှောက်ကာ သင်၏ ဝတ္တရားများကို ဖြည့်ဆည်းရင်း ၎င်းတို့ နံဘေးတွင်နေရန် လိုလားနေပေမည်။ သို့ရာတွင် ပြင်ပ အခြေအနေများကြောင့် ၎င်းတို့ကို သင် စွန့်ခွာရမည်ဖြစ်သည်။ ၎င်းတို့နံဘေးတွင် သင် ရှိမနေနိုင်ပေ။ ၎င်းတို့၏ သားသမီးအနေဖြင့် သင်၏ ဝတ္တရားများကို သင် မဖြည့်ဆည်းချင်သောကြောင့် မဟုတ်ဘဲ မဖြည့်ဆည်းနိုင်သောကြောင့် ဖြစ်သည်။...အမှန်တွင် သင်သည် သားသမီးဝတ် မကျေပွန်ခြင်း မဟုတ်။ သင်သည် သင်၏ မိဘများကို ပြုစုစောင့်ရှောက်ရန် သို့မဟုတ် ၎င်းတို့အပေါ် သင်၏ တာဝန်များကို ဖြည့်ဆည်းရန်ပင် အလိုမရှိသည့် လူ့သဘာဝကင်းမဲ့သောအဆင့်သို့ ရောက်ရှိသွားခြင်းမျိုး မဟုတ်ပေ။ သင်သည် သင်၏ ဝတ္တရားကို မဖြည့်ဆည်းနိုင်သည့် သင် အမျိုးမျိုးသော ပြင်ပအကြောင်းရင်းများကြောင့် ဖြစ်သည့်အတွက် သင်သည် သားသမီးဝတ် မကျေပွန်ခြင်း မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) ဘုရားနှုတ်ကပတ်တော်တွေက အရမ်းရှင်းလင်းတယ်။ လူတွေက ဘုရားသခင်ကို ယုံကြည်လို့ သူတို့ရဲ့ တာဝန်တွေကို ထမ်းဆောင်ဖို့ မိဘတွေကို စွန့်ခွာတဲ့အခါမှာ ဒါက သားသမီးဝတ္တရား မကျေပွန်တာ မဟုတ်ဘူး၊ ဘာဖြစ်လို့လဲဆိုတော့ သူတို့ရဲ့ရည်ရွယ်ချက်က တာဝန်ကိုရှောင်ဖယ်ဖို့မဟုတ်ဘဲ ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ဖို့ဖြစ်လို့ပဲ။ ဥပမာ၊ ကျေးဇူးတော်ခေတ်က ခရစ်ယာန်တွေဟာ ကမ္ဘာတစ်ဝန်းလုံးမှာ ဘုရားသခင်ရဲ့ ဧဝံဂေလိတရားကို ဖြန့်ဝေဖို့အတွက် မိဘတွေ၊ သားသမီးတွေကို စွန့်ခွာခဲ့ကြတယ်။ ဒါဟာ လူသားတွေကြားမှာ အဖြောင့်မတ်ဆုံးအရာပဲ။ လန်ယွီလည်း သူ့အဖေရှေ့မှာ သားသမီးဝတ်ကျေချင်တယ်၊ သူ့အဖေနဲ့အတူရှိပြီး သူ့ရဲ့ဘဝနေဝင်ချိန်ကို ငြိမ်းငြိမ်းချမ်းချမ်းကုန်ဆုံးစေဖို့ ကူညီပေးချင်တယ်။ သူတို့မိသားစုအားလုံးစုပြီး ဘုရားနှုတ်ကပတ်တော်တွေကိုဖတ်၊ သူတို့ရဲ့ အတွေ့အကြုံဆိုင်ရာ နားလည်သဘောပေါက်မှုတွေကို ဝေမျှချင်တယ်။ ဒါပေမဲ့ သူက ဘာသာရေးလွတ်လပ်ခွင့်မရှိတဲ့ ဘုရားမဲ့နိုင်ငံတစ်ခုမှာ နေထိုင်နေရတဲ့အတွက် ကွန်မြူနစ်ပါတီက လူတွေကို ဘုရားသခင်ကိုယုံကြည်ဖို့၊ လမ်းကြောင်း အမှန်ကိုလိုက်လျှောက်ဖို့ ခွင့်မပြုဘူး။ သူသာ သူ့အဖေအနားမှာနေရင် တာဝန်ထမ်းဆောင်နိုင်မှာ မဟုတ်ဘူး။ ဒါ့အပြင် ဘုရားသခင်ရဲ့အလုပ်က ပြီးဆုံးတော့မှာဖြစ်ပြီး ကြီးမားသော ကပ်ဘေးတွေလည်း စတင်ကျရောက်နေပြီ။ ဘုရားသခင်ရဲ့ နောက်ဆုံးသောကာလ အမှုတော်ကို လက်မခံသေးတဲ့လူတွေ အများကြီးရှိနေသေးတယ်။ ဘုရားသခင်ရဲ့ ဧဝံဂေလိတရားကို ဖြန့်ဝေပြီး လူတွေကို ဘုရားရှေ့တော်မှောက် ပိုပြီးခေါ်ဆောင်လာဖို့က သူ့တာဝန်ပဲ။ သူက တာဝန်တွေကိုရှောင်ပြီး မိဘအပေါ် သားသမီးဝတ်မကျေချင်တဲ့လူတွေနဲ့ မတူဘူး။ ဒီအချက်တွေကို နားလည်သွားတော့ သူ့စိတ်ထဲမှာ အရင်လို အနှောင့်အယှက်ဖြစ်တာ၊ ဘောင်ခတ်ခံရတာမျိုး မရှိတော့ဘူး။ နောက်ပိုင်းမှာတော့ တာဝန်ထမ်းဆောင်ရင်း အားလပ်ချိန်တွေမှာ လန်ယွီက သူ့အဖေဆီကို သူ့အခြေအနေအကြောင်း စာရေးပြီး အဆက်အသွယ်လုပ်ခဲ့တယ်။ ခဏကြာတော့ သူ့အဖေဆီက စာတစ်စောင်ရောက်လာတယ်။ စာထဲမှာ သူ့ဝမ်းကွဲအစ်မက သည်းခြေကျောက်ကို ကုသဖို့ ဆေးနည်းတစ်လက် ရှာတွေ့ခဲ့ပြီး အခု သူက ဆေးဒုတိယတစ်ကျော့ကို သောက်နေပြီလို့ ဆိုထားတယ်။ သည်းခြေအိတ်ထဲက ကျောက်တွေက အရင်ကထက် ပိုသေးသွားပြီ၊ အရင်လို သိပ်မနာတော့ဘူး၊ သူ့အခြေအနေလည်း အများကြီး တိုးတက်လာပြီတဲ့။ ဒါကိုဖတ်ပြီးတော့ လန်ယွီက စိတ်လှုပ်ရှားပြီး မျက်ရည်ကျခဲ့တယ်၊ ဘုရားသခင်ရဲ့ သနားကရုဏာနဲ့ ကောင်းချီးမင်္ဂလာကို သူခံစားလိုက်ရတယ်။

တစ်ခါမှာ လန်ယွီက ဧည့်ခံတဲ့ညီအစ်မယောက်နဲ့ စကားစမြည်ပြောနေတုန်း အဲဒီအစ်မက သူ့ကလေးတွေက သူ့ဆီကို မကြာမကြာ ပိုက်ဆံပို့ပေးတယ်၊ သူ့ကိုလာတွေ့တဲ့အခါတွေမှာလည်း ပစ္စည်းတွေဝယ်လာပေးတယ်လို့ ပြောတယ်။ လန်ယွီက သူအိမ်ကနေထွက်လာတာ တစ်နှစ်နီးပါးရှိပြီဖြစ်ပေမဲ့ ကွန်မြူနစ်ပါတီရဲ့ ညှဉ်းပန်းနှိပ်စက်မှုကြောင့် သူ့အဖေကို ဖုန်းမဆက်ရဲဘူး၊ အဝတ်အစားတွေ၊ ဖြည့်စွက်စာတွေလည်း မဝယ်ပေးရဲဘူးဆိုတာကို တွေးမိတယ်။ သမီးတစ်ယောက်အနေနဲ့ အရွယ်ရောက်လာတာတောင်မှ သူ့အဖေအတွက် ဘာတစ်ခုမှ မလုပ်ပေးခဲ့ဖူးဘူး။ သူက သူ့အဖေ့အပေါ် အကြွေးတင်တယ်လို့ အမြဲခံစားရပြီး စိတ်နှလုံးထဲမှာ မသက်မသာဖြစ်ခဲ့ရတယ်။ နောက်ပိုင်းမှာ သူက သူ့အဖေ့အပေါ် ဘာကြောင့်အမြဲအကြွေးတင်တယ်လို့ ခံစားနေရတာလဲဆိုတာကို ချင့်ချိန်တွေးတောပြီး ရှာဖွေခဲ့တယ်။ သူ ဘုရားနှုတ်ကပတ်တော်ကို ဖတ်ခဲ့ပြီး သူ့ပြဿနာရဲ့ အရင်းအမြစ်ကို တွေ့သွားတယ်။ အနန္တတန်ခိုးရှင် ဘုရားသခင် ပြောသည်မှာ “တရုတ်ရိုးရာယဉ်ကျေးမှု၏ ပုံစံသွင်းခြင်းကြောင့် တရုတ်လူမျိုးများ၏ ရိုးရာအယူအဆများတွင် ၎င်းတို့က မိမိ၏မိဘများအပေါ်တွင် သားသမီးဝတ်ကို လိုက်နာစောင့်ထိန်းရမည်၊ သားသမီးဝတ်ကို လိုက်နာစောင့်ထိန်းခြင်း မရှိသူမည်သူမဆိုသည် သားသမီးဝတ် မကျေပွန်သောသားသမီးဖြစ်သည်ဟု ယုံကြည်ကြသည်။ လူတို့သည် ကလေးဘဝကတည်းက ဤအယူအဆများဖြင့် သွတ်သွင်းခြင်းခံခဲ့ရသည်။ အိမ်ထောင်စုတိုင်းနီးပါးတွင် သွန်သင်ပေးကြပြီး ကျောင်းတိုင်းနှင့် လူ့အဖွဲ့အစည်းတစ်ခုလုံး၌ပါ သွန်သင်ပေးကြ၏။ လူတစ်ယောက်၏ ခေါင်းထဲတွင် ဤသို့သောအရာများ ပြည့်နေသောအခါ သူသည် ‘သားသမီးဝတ်က ဘယ်အရာမဆိုထက် ပိုအရေးကြီးတယ်။ ငါက မလိုက်နာဘူးဆိုရင် လူကောင်းဖြစ်မှာမဟုတ်ဘူး။ သားသမီးဝတ် မကျေပွန်တဲ့ကလေးဖြစ်ပြီး လူ့အဖွဲ့အစည်းက လူသိရှင်ကြား စွပ်စွဲရှုတ်ချတာကို ခံရမှာပဲ။ ငါက အသိတရားမရှိတဲ့သူဖြစ်မှာပဲ’ ဟု ထင်မြင်သည်။ ဤအမြင်မှာ မှန်ကန်သလော။ လူတို့သည် ဘုရားသခင်က ဖော်ပြသော အလွန်များသည့် သမ္မာတရားများကို မြင်ကြပြီးဖြစ်သည်။ မိဘများကို သားသမီးဝတ်ကျေပွန်ရမည်ဟု ဘုရားသခင်က တောင်းဆိုခဲ့သလော။ ဤသည်မှာ ဘုရားသခင်ကို ယုံကြည်သူများက နားလည်ရမည်ဖြစ်သော သမ္မာတရားများထဲမှ တစ်ခုဖြစ်သလော။ မဟုတ်ပေ။ ဘုရားသခင်သည် အချို့သော စည်းမျဉ်းများကိုသာ မိတ်သဟာယဖွဲ့ခဲ့သည်။ လူတို့သည် အခြားလူများကို မည်သည့်စည်းမျဉ်းနှင့် ဆက်ဆံရန် ဘုရားနှုတ်ကပတ်တော်များက တောင်းဆိုသနည်း။ ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။ ဤသည်မှာ လူတို့ စောင့်ထိန်းလိုက်နာသင့်သည့် စည်းမျဉ်းဖြစ်၏။ ဘုရားသခင်သည် သမ္မာတရားကို လိုက်စားပြီး သူ၏ အလိုတော်ကို လိုက်လျှောက်နိုင်သောသူများကို ချစ်သည်။ ဤလူတို့သည်လည်း ကျွန်ုပ်တို့ ချစ်သင့်သောလူများဖြစ်သည်။ ဘုရားသခင်၏ အလိုတော်ကို မလိုက်လျှောက်နိုင်သောသူ၊ ဘုရားသခင်ကို မုန်းတီးပြီး၊ ပုန်ကန်သောသူ၊ ဤလူတို့သည် ဘုရားသခင်၏ အလွန်မုန်းတီးခြင်းကို ခံရသည်။ ကျွန်ုပ်တို့သည်လည်း ၎င်းတို့ကို အလွန်မုန်းတီးသင့်၏။ ဤသည်မှာ လူသားအပေါ် ဘုရားသခင် တောင်းဆိုသောအရာ ဖြစ်သည်။...စာတန်က သင့်အား ဘုရားသခင်၏ နှုတ်ကပတ်တော်များကို လက်မခံနိုင်အောင် ဖြစ်သွားစေလျက် သင်၏ အတွေးအခေါ်များ၊ သင်၏ စိတ်နှင့် သင်၏နှလုံးသားတို့ကို ချည်နှောင်ရန် ဤရိုးရာ ထုံးတမ်းဓလေ့မျိုးနှင့် လူ့ကျင့်ဝတ်ဆိုင်ရာ အယူအဆမျိုးတို့ကို အသုံးပြုသည်။ သင်သည် စာတန်၏ဤအရာများကို စိတ်စွဲနေပြီး ဘုရားသခင်၏ နှုတ်ကပတ်တော်များကို လက်ခံနိုင်စွမ်းမရှိ ဖြစ်စေသည်။ ဘုရားသခင်၏ နှုတ်ကပတ်တော်များကို သင်လက်တွေ့လုပ်ဆောင်လိုသည့်အခါတွင် ဤအရာများက သင့်အတွင်း၌ အနှောင့်အယှက်ဖြစ်စေသည်၊ သင့်ကို သမ္မာတရားနှင့် ဘုရားသခင်၏ သတ်မှတ်ချက်များကို ဆန့်ကျင်စေပြီး သင်သည် ရိုးရာထုံးတမ်းဓလေ့၏ ဖိနှိပ်ချုပ်ချယ်ခြင်းကို ကိုယ်တိုင် ဖယ်ရှားဖို့ငှာ မစွမ်းသာအောင်ဖြစ်စေသည်။ အချိန်အတန်ကြာ ရုန်းကန် ပြီးသည့်နောက်တွင် သင်သည် အလျှော့ပေးမိလေသည်။ လူ့ကျင့်ဝတ်ဆိုင်ရာ အစဉ်အလာ အယူအဆများသည် မှန်ကန်ပြီး သမ္မာတရားနှင့် ကိုက်ညီသည်ဟု ယုံကြည်ဖို့ သင်ပိုနှစ်သက်သည်၊ ထို့ကြောင့် သင်သည် ဘုရားသခင်၏ နှုတ်ကပတ်တော်များကို ပစ်ပယ်သည်၊ သို့မဟုတ် စွန့်လွှတ်သည်။ သင်သည် ဤကမ္ဘာလောကတွင် အသက်ရှင် နေထိုင်နေဆဲ ဖြစ်ပြီး ဤအရာများအပေါ် မှီခိုခြင်းအားဖြင့်သာ အသက်ရှင်နိုင်သည်ဟု ခံစားလျက် ဘုရားသခင်၏ နှုတ်ကပတ်တော်များကို သမ္မာတရားအဖြစ် လက်မခံနိုင်သလို ကယ်တင်ခံရခြင်းနှင့် ပတ်သက်၍ မည်သည့်အရာမျှ သင်မတွေးပေ။ လူ့အဖွဲ့အစည်း၏ ပြစ်တင်ရှုတ်ချခြင်းကို သည်းခံနိုင်ခြင်းမရှိဘဲ ကိုယ်ကျင့်တရားဆိုင်ရာ ရိုးရာ အယူအဆများနှင့် စာတန်၏ စွမ်းအားတို့၌ လွင့်မျောလိုက်ပါလျက် ဘုရားသခင်ကို ပုန်ကန်ပြစ်မှားပြီး သမ္မာတရားကို လက်တွေ့မလုပ်ဆောင်ဖို့ ပို၍ နှစ်သက်ရင်း သမ္မာတရားနှင့် ဘုရားသခင်၏နှုတ်ကပတ်တော်များကို စွန့်လွှတ်ဖို့သာ သင် ရွေးချယ်လိုက်မည်။ လူသည် သနားစဖွယ် မကောင်းသလော၊ ငါ့ကို ပြောလော့။ ၎င်းသည် ဘုရားသခင်၏ကယ်တင်ခြင်းကို မလိုအပ်သလော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်ကနေတစ်ဆင့် သူငယ်ငယ်ကတည်းက “သားသမီးဝတ်သည် အရာအားလုံးထက် ပိုပြီး ထိန်းသိမ်းရမည့် သူတော်ကောင်းတရား ဖြစ်၏” နဲ့ “ကိုယ်ငယ်စဉ်က ကျွေးမွေးခဲ့သည့် မိဘကို အိုမင်းသည့်အခါ ပြန်ကျွေးမွေးရမည်” ဆိုတဲ့ ရိုးရာ အယူအဆတွေရဲ့ လွှမ်းမိုးမှုကို ခံခဲ့ရတယ်ဆိုတာကို သူသဘောပေါက်သွားတယ်။ သူ့မိဘတွေက သူ့ကိုပြုစုပျိုးထောင်ဖို့ နှစ်တွေအများကြီး ကြိုးစားအားထုတ်ခဲ့တဲ့အတွက် သူတို့အပေါ် သားသမီးဝတ်ကျေပွန်သင့်တယ်၊ သူတို့အသက်ကြီးလာတဲ့အခါ သူတို့ကိုစောင့်ရှောက်ပြီး သူတို့ရဲ့နောက်ဆုံးအချိန်အထိ ကြည့်ရှုပေးသင့်တယ်၊ ဒါမှ လိပ်ပြာသန့်တယ်လို့ ခံစားရတယ်လို့ သူထင်ခဲ့တယ်။ ဒါက အသိစိတ်ရှိတယ်ဆိုတဲ့ အဓိပ္ပာယ်ပဲလို့ ခံစားခဲ့ရတယ်။ ဒါကြောင့် သူတာဝန်ထမ်းဆောင်ဖို့ အိမ်ကထွက်ခွာဖို့ တွန့်ဆုတ်နေခဲ့တာ၊ သားသမီးဝတ်မကျေတဲ့ ကလေး၊ ကျေးဇူးကန်းတဲ့သူလို့ စွပ်စွဲခံရမှာကို ကြောက်နေခဲ့တာ။ သူ့ရဲ့တွဲဖက်က သူ့မိဘတွေကိုတွေ့ဖို့ အိမ်ပြန်သွားတာကိုမြင်တော့ လန်ယွီက အားကျမိပြီး သူ့အဖေ့အပေါ် အကြွေးတင်နေတဲ့ခံစားချက်တွေထဲမှာ နစ်မွန်းနေရင်း တာဝန်တွေကို အာရုံမစိုက်နိုင်ခဲ့ဘူး။ စာတန်က လူတွေကို လမ်းမှားကို လမ်းညွှန်ပြီး ထိန်းချုပ်ဖို့ ဒီလို ကျိုးကြောင်းဆီလျော်တယ်လို့ ထင်ရတဲ့ အတွေးအခေါ်တွေနဲ့ အယူအဆတွေကို အတိအကျ အသုံးပြုတယ်၊ လူတွေကို မိဘရဲ့ကျေးဇူးကို ပြန်ဆပ်ဖို့ပဲစဉ်းစားစေပြီး ဖန်ဆင်းခံတွေအနေနဲ့ ကောင်းကောင်း ဖြည့်ဆည်းရမယ့်တာဝန်တွေကို မဖြည့်ဆည်းနိုင်အောင် လုပ်တယ်ဆိုတာကို သူသဘောပေါက်သွားတယ်။ သူသာ ဒီရိုးရာအယူအဆတွေကို ဆက်ပြီး ဆုပ်ကိုင်ထားမယ်ဆိုရင် စာတန်ရဲ့လှည့်စားမှုနဲ့ ဒုက္ခပေးတာကိုပဲ ခံရပြီး နောက်ဆုံးမှာတော့ ဘုရားသခင်နဲ့ ဝေးကွာ၊ ဘုရားသခင်ကို သစ္စာဖောက်ပြီး ဘုရားသခင်ရဲ့ စွန့်ပစ်တာကို ခံရမှာပဲ။ စာတန်က တကယ်ကို ကောက်ကျစ်စဉ်းလဲပြီး မလိုမုန်းထားတတ်တာပဲ။

အဲဒီနောက် လန်ယွီက ဘုရားနှုတ်ကပတ်တော်ကို ထပ်ဖတ်ပြီး လက်တွေ့လုပ်ဆောင်ရမယ့် လမ်းစတွေကို ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မည်သို့ပင်ဖြစ်စေ သင့်ကို ပြုစုပျိုးထောင်ခြင်းအားဖြင့် သင်၏ မိဘများသည် တာဝန်နှင့် ဝတ္တရားတစ်ခုကို ဖြည့်ဆည်းနေခြင်း ဖြစ်သည်။ သင့်ကို အရွယ်ရောက်သူတစ်ဦးအဖြစ် ပြုစုပျိုးထောင်ခြင်းသည် ၎င်းတို့၏ ဝတ္တရားနှင့် တာဝန်ဖြစ်ပြီး ဤအရာကို ကျေးဇူးတရားဟု ခေါ်ဆို၍မရနိုင်ပေ။ ယင်းကို ကျေးဇူးတရားဟု ခေါ်ဆို၍မရနိုင်သောကြောင့် ဤသည်မှာ သင် ပျော်မွေ့ခံစားသင့်သည့် အရာတစ်ခုဖြစ်သည်ဟု ဆိုနိုင်သလော။ (ဆိုနိုင်ပါသည်။) ဤသည်မှာ သင်ခံစားသင့်သော အခွင့်အရေးတစ်မျိုးဖြစ်သည်။ သင်သည် သင့်မိဘများ၏ ပျိုးထောင်ခြင်းကို ခံရသင့်သည်။ အဘယ်ကြောင့်ဆိုသော် လူကြီးဘဝသို့ သင်မရောက်ခင်တွင် သင်ပါဝင်သော အခန်းကဏ္ဍသည် လူလားမြောက်အောင် ကျွေးမွေးသုတ်သင်ခြင်းခံရသော သားသမီးတစ်ယောက်၏ အခန်းကဏ္ဍ ဖြစ်သောကြောင့် ဖြစ်သည်။ ထို့ကြောင့် သင့်မိဘများသည် သင့်အပေါ် တာဝန်တစ်မျိုးကို ဖြည့်ဆည်းနေခြင်းသာဖြစ်ပြီး သင်က လက်ခံရရှိနေခြင်းသာ ဖြစ်သည်။ သို့သော် သင်သည် အသေအချာပင် ၎င်းတို့ထံမှ ကျေးဇူး၊ သို့မဟုတ် ကြင်နာမှုကို လက်ခံရရှိနေခြင်းမဟုတ်ပေ။ မည်သည့်သက်ရှိသတ္တဝါမဆိုအတွက် သားသမီးများအား မွေးဖွားခြင်း၊ ကြည့်ရှုစောင့်ရှောက်ခြင်း၊ မျိုးပွားခြင်း၊ နောက်မျိုးဆက်ကို ပျိုးထောင်ခြင်းတို့သည် တာဝန်အမျိုးအစားတစ်ခုဖြစ်သည်။ ဥပမာ ငှက်၊ နွား၊ သိုး၊ နှင့် ကျားတို့သည်ပင် မျိုးပွားပြီးနောက်တွင် ၎င်းတို့၏ သားသမီးများကို ကြည့်ရှုစောင့်ရှောက်ရသည်။ မိမိတို့၏ သားသမီးကို ပျိုးထောင်မပေးသော သက်ရှိသတ္တဝါမရှိပေ။ ခြွင်းချက်အချို့ရှိဖို့ ဖြစ်နိုင်သည်။ သို့သော် များစွာမရှိပေ။ ဤသည်မှာ သက်ရှိသတ္တဝါများ၏ ဖြစ်တည်မှုတွင် သဘာဝဖြစ်ရပ်တစ်ခု ဖြစ်သည်။ ယင်းသည် သက်ရှိသတ္တဝါများ၏ ပင်ကိုဗီဇစိတ် ဖြစ်သည်။ ယင်းကို ကြင်နာခြင်းအဖြစ် မမှတ်ယူနိုင်ပေ။ ၎င်းတို့သည် တိရစ္ဆာန်များအတွက်၊ လူသားမျိုးနွယ်အတွက် ဖန်ဆင်းရှင်က ပြင်ဆင်ပေးသော ဥပဒေအား လိုက်နာခြင်းသာ ဖြစ်သည်။ ထို့ကြောင့် သင့်မိဘများက သင့်အား ပျိုးထောင်ခြင်းသည် ကြင်နာခြင်းအမျိုးအစားတစ်ခု မဟုတ်ပေ။ ဤအရာကို အခြေခံလျှင် သင့်မိဘများသည် သင်၏ ကြွေးရှင်များမဟုတ်ဟု ဆိုနိုင်သည်။ ၎င်းတို့သည် သင့်အပေါ် ၎င်းတို့၏ တာဝန်ကို ဖြည့်ဆည်းနေခြင်းဖြစ်သည်။ ၎င်းတို့က သင့်အပေါ် မည်မျှအားထုတ်ပြီး ငွေကို သုံးစွဲပါစေ ၎င်းတို့က သင့်အား နစ်နာကြေးပေးရန် မတောင်းဆိုသင့်ပေ။ အဘယ်ကြောင့်ဆိုသော် ဤသည်မှာ မိဘများအနေဖြင့် ၎င်းတို့၏ တာဝန်ဖြစ်သောကြောင့် ဖြစ်သည်။ ယင်းသည် တာဝန်နှင့် ဝတ္တရားတစ်ခုဖြစ်သောကြောင့် အခမဲ့ဖြစ်သင့်သည်။ နစ်နာကြေးပေးရန် မတောင်းဆိုသင့်ပေ။ သင့်အား ပျိုးထောင်ပေးခြင်းအားဖြင့် သင့်မိဘများက ၎င်းတို့၏ တာဝန်နှင့် ဝတ္တရားကို ဖြည့်ဆည်းပေးနေခြင်းသာဖြစ်သည်။ ဤသည်မှာ အခမဲ့ဖြစ်သင့်သည်။ အပေးအယူ မဖြစ်သင့်ပေ။ ထို့ကြောင့် သင်သည် ၎င်းတို့အား နစ်နာကြေးပေးရန် စိတ်ကူးဖြင့် သင့်မိဘများကို ချဉ်းကပ်ရန်၊ သို့မဟုတ် ၎င်းတို့နှင့် သင်၏ ဆက်ဆံရေးကို ကိုင်တွယ်ရန် မလိုအပ်ပေ။ သင်က ဤအယူအဆအတိုင်း သင့်မိဘများအား တကယ်ကို ဆက်ဆံလျှင်၊ ပြန်လည်ပေးဆပ်လျှင်၊ ၎င်းတို့နှင့် သင်၏ဆက်ဆံရေးအား ကိုင်တွယ်လျှင် ဤသည်မှာ လူသားမဆန်ပေ။ တစ်ချိန်တည်းတွင် ယင်းကြောင့် သင်သည် သင်၏ဇာတိပကတိ ခံစားချက်များ၏ ကန့်သတ်ခြင်းနှင့် ချည်နှောင်ခြင်းကို ခံရဖို့များသည်။ ဤရစ်ပတ်မှုများမှ လွတ်မြောက်ရန် သင့်အတွက် ခက်ခဲလိမ့်မည်။ သင်လမ်းပင်ပျောက်နိုင်သည့် အတိုင်းအတာအထိ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ သားသမီးကို ပြုစုပျိုးထောင်ခြင်းဟာ မိဘတစ်ယောက်ရဲ့ တာဝန်တစ်စိတ်တစ်ပိုင်းဖြစ်ပြီး ဒါဟာ ဘုရားသခင်က လူတွေအတွက် ချမှတ်ထားတဲ့ နိယာမနဲ့ စည်းမျဉ်းတစ်ခုပဲဆိုတာကို သူနားလည်သွားတယ်။ သူ့အဖေက သူ့ကိုပြုစုပျိုးထောင်ပြီး ဘုရားသခင်ရှေ့ကို ခေါ်ဆောင်လာခဲ့တယ်၊ ဒါဟာ ဘုရားသခင်က သူ့ကိုပေးအပ်ခဲ့တဲ့ တာဝန်ပဲ။ မိဘတွေက သူ့ကို ကျွေးမွေးပြုစုပြီး ပညာသင်ပေးတာကို ကျေးဇူးတစ်ခုအနေနဲ့ သဘောမထားသင့်ဘူး၊ ဒါကို ကြိုးစားပြီးပြန်ဆပ်ဖို့ အမြဲစဉ်းစားနေစရာလည်းမလိုဘူး၊ အဲဒီအစား မှန်မှန်ကန်ကန် သဘောထားသင့်တယ်။ သူ့အတွက် မိဘနဲ့မိသားစုကို စီစဉ်ပေးခဲ့တာ ဘုရားသခင်ပဲ၊ သူ့ကိုစောင့်ကြည့်ပြီး ကာကွယ်ပေးနေတာလည်း ဘုရားသခင်ပဲဆိုတာကို သူသဘောပေါက်သွားတယ်။ သူ ၁၈ နှစ်သမီးအရွယ်တုန်းကအချိန်ကို ပြန်တွေးမိတယ်။ တစ်ခါမှာ အလုပ်ကပြန်လာတော့ သူ့ဆိုင်ကယ်က လမ်းဘေးက မြေကြီးပုံကြီးတစ်ခုကို ဝင်တိုက်မိတယ်။ သူမက လေထဲမှာ တစ်ပတ်လည်ပြီး လမ်းအလယ်မှာ ပက်လက်လန်လဲကျသွားတဲ့အချိန်မှာပဲ ထရပ်ကားကြီးတစ်စီးက ချဉ်းကပ်လာခဲ့တယ်။ ယာဉ်မောင်းက ဘရိတ်ဆောင့်နင်းလိုက်လို့ သူ့ကိုမကြိတ်မိခင် လက်မတင်လေးမှာ ရပ်သွားခဲ့တယ်။ အဲဒီသေရေးရှင်ရေးဖြစ်နေတဲ့အချိန်မှာ သူ့မိဘတွေသာ အနားမှာရှိနေရင်တောင် သူ့ကို ကာကွယ်နိုင်ခဲ့မှာ မဟုတ်ဘူး။ နောက်ကွယ်ကနေ သူ့ကိုရှင်သန်ခွင့်ပေးခဲ့ပြီး ဘေးကင်းအောင် စောင့်ရှောက်ပေးခဲ့တာက ဘုရားသခင်ပဲ။ သူထောင်ကျခဲ့တဲ့နှစ်တွေကိုလည်း ပြန်စဉ်းစားမိတယ်။ သူ့အဖေက သူ့အတွက် စိုးရိမ်ပေးနိုင်ရုံပဲရှိပြီး ဘာမှလုပ်ပေးနိုင်စွမ်းမရှိခဲ့ဘူး။ သူအပျက်သဘောဆောင်ပြီး အားနည်းနေတဲ့အခါတိုင်း ဘုရားနှုတ်ကပတ်တော် ဓမ္မတေးတွေကို ပြန်အမှတ်ရပြီး ဘုရားနှုတ်ကပတ်တော်ရဲ့ လမ်းပြမှုကနေတစ်ဆင့် ဘုရားသခင်ရဲ့ ရည်ရွယ်ချက်တွေကို နားလည်ပြီး ယုံကြည်ခြင်းရရှိခဲ့တယ်။ ဘုရားသခင်တစ်ပါးတည်းသာ သူ့အတွက် စစ်မှန်တဲ့ အားကိုးရာဖြစ်ပြီး သူအကြွေးအတင်ဆုံးသူက ဘုရားသခင်ပဲဆိုတာ သူလက်တွေ့ကြုံခဲ့ရတယ်။ သူဟာ ဘုရားသခင်ကို ကျိုးနွံနာခံပြီး ဘုရားသခင်ရဲ့ချစ်ခြင်းမေတ္တာကို ပြန်ဆပ်ဖို့အတွက် သူ့တာဝန်ကို ကောင်းကောင်းဖြည့်ဆည်းသင့်တယ်။ တာဝန်မထမ်းဆောင်ဘဲ မိဘအပေါ် သားသမီးဝတ်ကျေပွန်ဖို့ပဲ စဉ်းစားနေရင် အဲဒါမှ လူ့သဘောဝမရှိတဲ့သူရဲ့ အပြုအမူပဲ။ ဒီအချက်တွေကို နားလည်ပြီးတဲ့နောက်မှာ သူ့စိတ်နှလုံးထဲမှာ လက်တွေ့လုပ်ဆောင်ဖို့ ရှင်းလင်းတဲ့လမ်းကြောင်းတစ်ခု ရရှိခဲ့ပြီး ဘုရားသခင်ရဲ့စိတ်နှလုံးကို နှစ်သိမ့်ပေးဖို့ သူ့တာဝန်ကို ကောင်းကောင်းထမ်းဆောင်လိုစိတ်ရှိလာခဲ့တယ်။

မသိလိုက်မသိဘာသာနဲ့ပဲ သူ့အဖေနဲ့ နောက်ဆုံးတွေ့ခဲ့တာ နှစ်နှစ်နီးပါးရှိသွားပြီ။ သူ့ဆီကို အဖေ့ဆီက စာတွေ တစ်ခါတလေ ရောက်လာတတ်တယ်။ စာထဲမှာ ရဲတွေက သူ့ကိုနှောင့်ယှက်နေတုန်းပဲ၊ သူနေမကောင်းဖြစ်ပြီး ဆေးသောက်နေရတယ်၊ တစ်ခါတလေမှာ အပျက်သဘောဆောင်တယ်၊ လမ်းပျောက်ပြီး အထီးကျန်တယ်လို့ ခံစားရတယ်လို့ ပြောထားတယ်။ ဒီစာတွေကိုဖတ်ပြီးတဲ့အခါ သူ့အဖေအတွက် နည်းနည်းပြန်ပြီး စိုးရိမ်ပူပန်သွားတယ်၊ ဒါပေမဲ့ အဲဒီနောက်မှာ ဘုရားနှုတ်ကပတ်တော်ကို သူပြန်စဉ်းစားမိတယ်။ “သင်၏ မိဘများသည် ဘုရားလက်ထဲတွင်ရှိသောကြောင့် စိုးရိမ်ရမည့်အရာ မည်သည့်အရာ ရှိသေးသနည်း။ အကြင်သူ ရှိကောင်းရှိမည့် မည်သည့် စိုးရိမ်မှုများမဆိုသည် မလိုလားအပ်ပေ။ လူအသီးသီးသည် မည်သည့်သွေဖည်မှုမျှမရှိဘဲ မိမိတို့၏ လမ်းကြောင်း အဆုံးထိ ရောက်ရှိရင်း ဘုရားသခင်၏ အချုပ်အခြာအာဏာနှင့် အစီအစဉ်များအတိုင်း အဆုံးထိတိုင် အဆင်ပြေချောမွေ့စွာ အသက်ရှင်လိမ့်မည် ဖြစ်သည်။ ထို့ကြောင့် လူတို့သည် ဤကိစ္စရပ်နှင့်ပတ်သက်၍ စိုးရိမ်စရာ မလိုအပ်တော့ပေ။ သင့်အနေဖြင့် သားသမီးဝတ် ကျေပွန်သည်ဖြစ်စေ၊ သင်၏ မိဘများအပေါ် သင်၏ တာဝန်များကို သင် ဖြည့်ဆည်းပြီးသည်ဖြစ်စေ၊ သို့မဟုတ် သင့်မိဘများ၏ ကြင်နာမှုကို သင် ပြန်ဆပ်သင့်သည်ဖြစ်စေ ဤအရာများသည် သင် စဉ်းစားသင့်သည့်အရာများ မဟုတ်။ သင် လက်လွှတ်သင့်သည့်အရာများ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) သူ့အဖေကလည်း ဘုရားသခင်ရဲ့လက်ထဲမှာပဲ ရှိတယ်၊ သူကြုံတွေ့ရမယ့် အခြေအနေအားလုံးကို ဘုရားသခင်က စီစဉ်ထားပြီးသားဖြစ်တယ်၊ ဘုရားသခင်စီစဉ်တာက အမြဲတမ်းသင့်တော်တယ်ဆိုတာကို သူနားလည်ခဲ့တယ်။ လန်ယွီက သူအိမ်မှာရှိနေတုန်းက သူ့အဖေ သည်းခြေကျောက်ကြောင့် အရမ်းနာကျင်နေခဲ့ရပေမဲ့ သူစိတ်မကောင်းဖြစ်ရုံကလွဲလို့ ဘာမှကူညီပေးနိုင်ခဲ့တာမဟုတ်ဘူးဆိုတာကို ပြန်တွေးမိတယ်။ သူလုပ်နိုင်ခဲ့တာက သူ့အဖေကို ဆေးသောက်ဖို့ သတိပေးရုံပဲရှိပြီး တခြားဘာမှမလုပ်နိုင်ခဲ့ဘူး။ သူ့အဖေ အပျက်သဘောဆောင်ပြီး အားနည်းနေခဲ့တာ၊ ကိုယ့်ကိုယ်ကိုယ် သတ်သေဖို့အထိတောင် စဉ်းစားခဲ့တာကိုလည်း သူပြန်တွေးမိတယ်၊ အဖေ့အနားမှာ သူမရှိဘဲနဲ့ ဘုရားသခင်ရဲ့ ရည်ရွယ်ချက်တွေကို နားလည်ဖို့ ဘုရားသခင်ကပဲ အဖေ့ကို ဉာဏ်ပွင့်လင်းစေပြီး လမ်းပြခဲ့တာ။ သူ့ကို ဦးဆောင်ပြီး လမ်းပြခဲ့တာ၊ ယုံကြည်ခြင်းပေးပြီး သူ့အခြေအနေ တိုးတက်အောင် လုပ်ပေးခဲ့တာ ဘုရားနှုတ်ကပတ်တော်တွေပါပဲ။ ဘုရားသခင်က မြင်ကွင်းရဲ့နောက်ကွယ်ကနေ လူတွေကို အမြဲစောင့်ကြည့်ပြီး ကာကွယ်ပေးနေတယ်၊ သူ့ရဲ့စိုးရိမ်ပူပန်မှုတွေက အပိုပဲ၊ သူ့အဖေကို ဘုရားသခင်ဆီ အပ်နှံပြီး ကိုယ့်တာဝန်ကိုပဲ ကောင်းကောင်းအာရုံစိုက်လုပ်ဆောင်သင့်တယ်ဆိုတာကို သူမြင်ခဲ့တယ်။ ဒီလိုစဉ်းစားလိုက်တဲ့အခါ သူ့အဖေအပေါ်ထားတဲ့ စိုးရိမ်ပူပန်မှု၊ စိတ်ပူပင်မှုတွေကို လွှတ်ချနိုင်ခဲ့တယ်။ အချိန်ရတဲ့အခါတိုင်း သူ့အဖေဆီကို သူ့အခြေအနေအကြောင်းပြောပြ၊ လတ်တလော သူရရှိခဲ့တဲ့ ထိုးထွင်းအမြင်နဲ့ အသိပညာတွေကို ဝေမျှရင်း စာရေးခဲ့တယ်။ သူ့အဖေအခြေအနေမကောင်းတဲ့အခါ သူ့အဖေကို ဘုရားနှုတ်ကပတ်တော်တွေနဲ့ မိတ်သဟာယပြုပေးခဲ့တယ်။ လန်ယွီက သူ့အဖေအပေါ် အကြွေးတင်တယ်လို့ ခံစားရတဲ့အခြေအနေထဲမှာ နစ်မွန်းမနေတော့ဘူး။ စိတ်နှလုံးကို အေးအေးထားပြီး သူ့တာဝန်ကို အာရုံစိုက်နိုင်ခဲ့တယ်။ ဘုရားသခင်ရဲ့ လမ်းပြမှုအတွက် ရင်ထဲကနေ လှိုက်လှိုက်လှဲလှဲ သူ ကျေးဇူးတင်ခဲ့တယ်။


၅၂။ ကျွန်မ လူ့အကြိုက်လိုက်သူ မဟုတ်တော့ပါ

တရုတ်ပြည်မှ ကျန့်ကျင်

၂၀၂၃ ခုနှစ်၊ ဒီဇင်ဘာလမှာ အသင်းတော် သုံးလေးပါးရဲ့ ရေလောင်းတဲ့အလုပ်ကို ကြီးကြပ်ဖို့ ခေါင်းဆောင်တွေက ကျွန်မကို စီစဉ်ပေးခဲ့တယ်။ အစ်ကို လင်းဟိုင်က ကြီးကြပ်ရေးမှူးပေါ့။ ကျွန်မတို့အလုပ်ကို ကြီးကြပ်ပြီး လိုက်စစ်တာအပြင် တခြားအသင်းတော်တချို့ရဲ့ ရေလောင်းတဲ့ အလုပ်ကိုလည်း သူတာဝန်ယူရတယ်။ လင်းဟိုင်နဲ့ စပြီးအလုပ်လုပ်တုန်းက သူ့တာဝန်မှာ ဝန်တာထားတာကို ကျွန်မ တွေ့ခဲ့ရတယ်၊ သူက ချက်ချင်း နောက်ဆက်တွဲလုပ်ပေးပြီး ယုံကြည်သူသစ်တွေမှာရှိတဲ့ ပြဿနာတစ်ခုတလေကို ဖြေရှင်းပေးတယ်။ ၂၀၂၄ ခုနှစ်၊ ဖေဖော်ဝါရီလကုန်ပိုင်းမှာ ယုံကြည်သူအသစ်တွေကြားထဲက အဖြစ်များတဲ့ ပြဿနာတွေကို ကိုင်တွယ်ဖြေရှင်းဖို့ အသင်းတော်တွေကို ဆက်သွယ်ပြောဆိုတဲ့ စာတစ်စောင် ကျွန်မတို့ ပို့ခဲ့တယ်။ ပြီးတော့ ရေလောင်းသူတွေ ဖြစ်ဖို့ မသင့်တော်တဲ့ ဝန်ထမ်းတွေကို ချက်ချင်း တာဝန်ပြန်ပြင်ဆင်ဖို့ ကျွန်မတို့ လိုက်လုပ်ပေးခဲ့တယ်။ နောက်ပိုင်းမှာ ကျွန်မတို့ရဲ့ အလုပ်အကောင်အထည်ဖော်မှုကို လင်းဟိုင်က လိုက်မလုပ်နိုင်ရုံမက၊ သူတာဝန်ယူတဲ့ အသင်းတော်တွေကိုလည်း လိုက်မလုပ်ပေးတဲ့အပြင် ရေလောင်းသူတွေကိုလည်း အချိန်မီ တာဝန်ပြန်ပြင်ဆင်တာ မလုပ်ရသေးတာကို ကျွန်မတို့ သိခဲ့ရတယ်။ ကျွန်မ ကိုယ့်ဘာသာ တွေးမိတယ်၊ “သူ အခုတလော နေမကောင်းဖြစ်နေတာလား။ သွေးတိုးပြန်တက်နေတာလား။ ရောဂါဖြစ်နေတုန်းဖြစ်ပြီး သူ့တာဝန်မှာ သူ ဝန်တာမထားနိုင်တာများလား။ ငါသူ့ကို သတိပေးသင့်တယ်ထင်တယ်။ ဒါပေမဲ့ ငါက တဲ့တိုးကြီး ပြောလိုက်ရင် ငါက သူ့ကို မထောက်ထားဘူးလို့ သူပြောမလား။ ဒါ့အပြင် ငါက အဖွဲ့သားတစ်ယောက်ပဲလေ။ သူ့ပြဿနာတွေကို ငါ တိုက်ရိုက် ထောက်ပြလိုက်ရင်၊ သူ မျက်နှာပျက်ပြီး ငါ့ကို အငြိုးထားမလား။ အဲဒါက ငါတို့ကြားမှာ တင်းမာမှုဖြစ်စေရင် ဘယ်လိုလုပ်မလဲ။ အဲဒီနောက်ပိုင်းမှာ ပူးပေါင်းဆောင်ရွက်ရတာ ဘယ်လောက် ကသိကအောက်ဖြစ်လိုက်မလဲနော်” ပေါ့။ ဒါပေမဲ့ နောက်တောံ အလုပ်တွဲဖက်လုပ်သူတွေက အချင်းချင်း ကြီးကြပ်ပြီး သတိပေးသင့်တယ်လို့ ဘုရားသခင် မိတ်သဟာယပြုထားတာကို ကျွန်မ ပြန်သတိရတယ်။ သူ့ပြဿနာတွေကို မြင်ရက်နဲ့ ဘာမှမပြောဘဲနေတာက မမှန်ဘူးလို့ ခံစားရတယ်။ ဒါနဲ့ သူ လိုက်လုပ်ဖို့ လိုတဲ့ အလုပ်တွေနဲ့ ရေလောင်းသူ လိုအပ်နေတဲ့ အသင်းတော်စာရင်းကို သူ့ကိုပေးလိုက်ပြီး အဲဒီကိစ္စတွေကို လိုက်လုပ်ဖို့ သတိပေးလိုက်တယ်။ ကိုယ့်တာဝန်မှာ ဝတ်ကျေတမ်းကျေလုပ်တာ၊ တာဝန်မဲ့တာတွေရဲ့ သဘောသဘာဝနဲ့ အကျိုးဆက်တွေအကြောင်း သူ့ကို နဂိုက ကျွန်မ ပြောပြချင်ပေမဲ့ အဲဒီလိုပြောလိုက်တာက သူ့ကို စိတ်အနှောင့်အယှက်ပေးပြီး အနာဂတ်မှာ ဆက်ဆံရေးအဆင်ပြေဖို့ ပိုခက်သွားမှာကို စိုးရိမ်မိတယ်။ ဒါကြောင့် သူ့ရဲ့ လတ်တလော ကျန်းမာရေးကိုပဲ မေးလိုက်ပြီး တွဲဖက်အချင်းချင်း ကြီးကြပ်မှု၊ သတိပေးချက်တွေနဲ့ပတ်သက်တဲ့ ဘုရားနှုတ်ကပတ်တော် အပိုဒ်တချို့ကို ရှာပြီး သူ့ကိုပြလိုက်တယ်။ ဒီလိုဆိုရင် ကျွန်မက တမင်သက်သက် အပြစ်ရှာနေတာမဟုတ်ဘဲ ဘုရားနှုတ်ကပတ်တော်အတိုင်း လက်တွေ့လုပ်ဆောင်ဖို့ ကြိုးစားနေတယ်ဆိုတာကို သူသိသွားပြီး ကျွန်မအပေါ် အမြင်စောင်းမှာ မဟုတ်ဘူးပေါ့။ အံ့ဩစရာကတော့ လင်းဟိုင်က “ကောင်းပြီ” ဆိုတဲ့ စကားနှစ်လုံးပဲ ပြန်ပြောခဲ့တယ်။ သူ့ကိုယ်ပိုင် ပြဿနာတွေကို သတိပြုမိတဲ့အကြောင်း ဘာမှမပြောဘူး။ အဲဒီနောက်ပိုင်း အသင်းတော်တွေမှာ ရေလောင်းသူတွေကို တာဝန်ပြန်ပြင်ဆင်တာ သူ လိုက်မလုပ်တဲ့အပြင်၊ ကျွန်မတို့အလုပ်ကိုလည်း လိုက်မစစ်ဘူး၊ မကြီးကြပ်ဘူး။ အဲဒီအကြောင်း ထပ်ပြောဖို့ ကျွန်မ တွေးမိပေမဲ့ သူနောက်ဆုံးစာပြန်တုန်းက ဘယ်လောက် ချိုးနှိမ်ပြီးပြောခဲ့လဲဆိုတာ ပြန်သတိရလိုက်တယ်။ သူ စိတ်ပျက်နေတာဖြစ်နိုင်တယ်။ ကျွန်မ ထပ်ပြောရင် သူ သေချာပေါက် ပိုစိတ်ဆိုးသွားမှာ။ တခြားဘယ်သူကမှ ဘာမှမပြောကြဘူး၊ ဒါကြောင့် ကျွန်မတစ်ယောက်တည်းကပဲ သူ့ပြဿနာတွေကို ထောက်ပြနေရင် ကျွန်မကပဲ သူ့ကို အမြဲ အပြစ်ရှာနေသလို ဖြစ်နေမှာ။ သူ့ကို စိတ်ဆိုးအောင်လုပ်တဲ့သူ ကျွန်မ မဖြစ်ချင်ဘူး၊ ဒါကြောင့် အဲဒီကိစ္စကို ထားလိုက်တော့တယ်။

နောက်ပိုင်းမှာ ခရစ်ယာန်တွေကို တရုတ်ကွန်မြူနစ်ပါတီရဲ့ ဖမ်းဆီးမှုတွေကြောင့် ကျွန်မတာဝန်ယူထားတဲ့ အသင်းတော်တွေက ရေလောင်းသူတချို့ဟာ လုံခြုံရေးအန္တရာယ်ရှိလို့ ပုန်းရှောင်နေရပြီး မသင့်တော်တဲ့ တခြားလူတွေကိုလည်း တာဝန်ပြင်ဆင်ချပေးဖို့ လိုအပ်ခဲ့တယ်။ ဒါပေမဲ့ တာဝန်လွှဲယူဖို့ သင့်တော်တဲ့လူတွေကို ကျွန်မတို့ မရှာနိုင်ခဲ့ဘူး၊ ဒါက အလုပ်ကို ထိခိုက်စေခဲ့တယ်။ ဆင်ခြင်သုံးသပ်ပြီး အနှစ်ချုပ်ကြည့်လိုက်တော့ ဒါဟာ ကျွန်မတို့အနေနဲ့ လူတွေကို ပျိုးထောင်ဖို့ ယေဘုယျအားဖြင့် အာရုံမစိုက်ခဲ့ကြလို့ ဖြစ်မှန်း ကျွန်မ တွေ့လိုက်ရတယ်။ ဒါကြောင့် ဒီပြဿနာနဲ့ပတ်သက်ပြီး အသင်းတော်တွေကို ကျွန်မ ဆက်သွယ်ပြောဆိုတဲ့စာ ရေးလိုက်တယ်၊ ဒီသွေဖည်မှုကို အချိန်မီ ပြုပြင်နိုင်အောင်လို့ လူတွေကို ပျိုးထောင်တာ အာရုံစိုက်ကြဖို့ ခေါင်းဆောင်တွေနဲ့ အမှုဆောင်တွေကို တောင်းဆိုလိုက်တယ်။ ပြီးတော့ အသင်းတော်တွေကို မပို့ခင် ဖြည့်စွက်တာတွေ၊ မွမ်းမံတာတွေ တစ်ခုခု လုပ်နိုင်အောင် ပြဿနာတွေ၊ ဟာကွက်တွေ တစ်ခုတလေကို ပြန်ဆန်းစစ်ဖို့အတွက် အဲဒီစာကို လင်းဟိုင်နဲ့ ကျွန်မတို့ရဲ့တွဲဖက် အစ်မဝမ်တန်ဆီကို ကျွန်မ တစ်ဆင့်ပို့လိုက်တယ်။ အလုပ် နှောင့်နှေးတာကို ရှောင်ဖို့ ချက်ချင်းစာပြန်ဖို့လည်း သူတို့ကို သတိပေးလိုက်တယ်။ ဒါပေမဲ့ ရက်နည်းနည်းကြာသွားပြီး လင်းဟိုင်က စာမပြန်သေးဘူး။ ကျွန်မ ကိုယ့်ဘာသာ တွေးမိတယ်၊ “သူ ဘာဖြစ်နေတာလဲ။ လူတွေကို ပျိုးထောင်တဲ့အလုပ်ကို သူ လိုက်မလုပ်ဘူး၊ အခု စာရေးထားပေမဲ့ သူ့အမြင်ကို သူ မပြောသေးဘူး။ ဒီစာကို ငါ ပို့သင့်လား၊ မပို့သင့်ဘူးလား။ မပို့ရင် အလုပ်နှောင့်နှေးသွားမယ်။ ပို့လိုက်ရင်လည်း မသင့်တော်တာ တစ်ခုခုပါသွားပြီး အဖျက်အမှောင့် ဖြစ်သွားရင် ဘယ်လိုလုပ်မလဲ” ပေါ့။ စာရေးပြီးတော့ သူဘာတွေ စဉ်းစားပြီး ဘာလို့ စာမပြန်သေးတာလဲဆိုတာကို ကျွန်မ မေးချင်ပေမဲ့ ပြီးခဲ့တဲ့တစ်ခေါက်တုန်းက ကျွန်မရ့အကြံပြုတွေ သူ သိပ်လက်မခံခဲ့တာကို သတိရလိုက်တယ်။ သူ့ပြဿနာတွေကို ထပ်ထောက်ပြရင် သူပိုစိတ်ဆိုးသွားပြီး နောင်မှာ ကျွန်မတို့ဆက်ဆံရေး ခက်ခဲသွားမှာကို စိုးရိမ်လို့ ကျွန်မ မမေးဖြစ်ခဲ့ဘူး။ နောက်ပိုင်းမှာ စာက အဆင်ပြေပါတယ်လို့ ဝမ်တန်က စာပြန်လာတယ်၊ ဒါကြောင့် အလုပ်နှောင့်နှေးတာကို ရှောင်ရှားဖို့ ကျွန်မတို့ အဲဒီစာကို ပို့လိုက်ကြတယ်။

မကြာခင်မှာပဲ တရုတ်ကွန်မြူနစ်ပါတီရဲ့ ဖမ်းဆီးမှုတွေက ပိုပြင်းထန်လာခဲ့တယ်။ ယုံကြည်သူတွေကို ခြေရာခံပြီး ဖမ်းဆီးဖို့ နည်းလမ်းအမျိုးမျိုးကို သုံးလာခဲ့ပြီး၊ လူတွေကို အထင်အမြင်မှားစေဖို့ လုပ်ကြံဖန်တီးထားတဲ့ ကောလာဟလဟောင်းတွေကိုတောင် ဖြန့်ခဲ့ကြတယ်။ ပိုင်းခြားသိမြင်ခြင်းနဲ့ဆိုင်တဲ့ သမ္မာတရားအပြင်၊ ရူပါရုံနဲ့ဆက်စပ်တဲ့ သမ္မာတရားအကြောင်း ယုံကြည်သူအသစ်တွေနဲ့ ကျွန်မတို့ မိတ်သဟာယပြုခဲ့ကြပြီး သူတို့အများစုဟာ အခြေအမြစ်မရှိတဲ့ ကောလာဟလတချို့ကို ပိုင်းခြားသိမြင်နိုင်စွမ်း ရခဲ့ကြတယ်။ ကျွန်မ ကိုယ့်ဘာသာ တွေးမိတယ်၊ “တခြားအသင်းတော်တွေက ရေလောင်းသူတွေက ဒီအခြေအမြစ်မရှိတဲ့ ကောလာဟလတွေနဲ့ပတ်သက်တဲ့ ပိုင်းခြားသိမြင်ခြင်း ရှုထောင့်မှာရှိတဲ့ သမ္မာတရားအကြောင်း ယုံကြည်သူအသစ်တွေနဲ့ မိတ်သဟာယပြုရဲ့လား မသိဘူး။ ယုံကြည်သူအသစ်တွေက အဲဒါတွေကို ပိုင်းခြားသိမြင်တာ တစ်ခုတလေရှိရဲ့လား” ပေါ့။ ဒါကြောင့် သူရဲ့ လုပ်ပိုင်ခွင့်အောက်က ရေလောင်းသူတွေကို ယုံကြည်သူအသစ်တွေမှာ အခြေအမြစ်မရှိတဲ့ ကောလာဟလတွေအပေါ် ပိုင်းခြားသိမြင်နိုင်စွမ်း ရှိမရှိဆိုတာကို စစ်ဆေးခိုင်းဖို့ အကြံပြုတဲ့စာ လင်းဟိုင်ဆီ ကျွန်မ ရေးလိုက်တယ်။ သူတို့ထဲက တစ်ယောက်ယောက် နားမလည်ရင် အခြေအမြစ်မရှိတဲ့ ကောလာဟလတွေကြောင့် အထင်အမြင်မှားမသွားစေဖို့နဲ့ သူတို့အသက်တာမှာ ဆုံးရှုံးမှုတွေ မဖြစ်ရအောင် ရူပါရုံဆိုင်ရာ သမ္မာတရားအကြောင်း ချက်ချင်း မိတ်သဟာယပြုဖို့ လိုတယ်လို့ပေါ့။ ကျွန်မ စာပို့ပြီးတဲ့နောက်မှာ ဆယ်ရက်ကြာသွားပြီး လင်းဟိုင်ဆီက စာပြန်တာ မရှိသေးဘူး။ ကျွန်မ နည်းနည်း ဒေါသထွက်လာတယ်။ “ဒီအလုပ်က အရမ်းအရေးကြီးတာ။ သူက ဘယ်လိုလုပ် အဲဒါကို အလေးအနက်မထားဘဲ နေနိုင်ရတာလဲ” လို့ ကျွန်မ တွေးမိတယ်။ သူ တာဝန်မှာ ဝန်တာမထားဘူးဆိုတာကို ကျွန်မ တကယ် ထောက်ပြချင်ပေမဲ့ သူ စိတ်ဆိုးမှာကြောက်လို့ ထပ်ပြီး တိုက်ရိုက်မပြောခဲ့ဘူး။ အဲဒီအစား ကျွန်မရဲ့စာကို သူရမရ ညင်ညင်သာသာ မေးလိုက်ပြီး ဒီအလုပ်ကို လိုက်လုပ်ဖို့ အရေးကြီးတဲ့အကြောင်း မိတ်သဟာယပြုလိုက်တယ်။ အံ့ဩစရာကောင်းတာက၊ လင်းဟိုင်က၊ “ရေလောင်းသူတွေကို ဒီအကြောင်း အရင်က မိတ်သဟာယပြုခိုင်းပြီးပြီ။ ယုံကြည်သူအသစ်တွေ အကုန် သဘောပေါက်လောက်ပါပြီ။ ထပ်ပြီး လိုက်လုပ်စရာ မလိုတော့ပါဘူး” လို့ စာပြန်လာတာပါပဲ။ ယုံကြည်သူအသစ်တွေရဲ့ အခြေအနေကို သူ တကယ် နားလည်အောင် မကြိုးစားဘဲ သူ့စိတ်ကူးတွေပေါ် အခြေခံပြီး အကဲဖြတ်တာတွေလုပ်နေတာ တွေ့လိုက်ရတော့ သူ တကယ် တာဝန်မဲ့နေတယ်လို့ ကျွန်မ ခံစားလိုက်ရတယ်။ ဒီပြဿနာနဲ့ပတ်သက်လို့ သူနဲ့ မိတ်သဟာယပြုချင်ခဲ့ပေမဲ့ သူ့ပြဿနာတွေကို ကျွန်မ ဆက်ထောက်ပြနေရင် သူ ကျွန်မအပေါ် အမြင်စောင်းသွားမှာကို စိုးရိမ်မိပြန်တယ်။ ကျွန်မတို့ ဆက်ဆံရေးက ပိုကသိကအောက်ဖြစ်သွားရင် ဘယ်လိုလုပ်မလဲ။ ဒါပေမဲ့ သူ့ပြဿနာတွေကို မြင်ရက်နဲ့ ဘာမှမပြောဘဲနေတဲ့အတွက် ကျွန်မရဲ့ အသိစိတ်က ကျွန်မကို အပြစ်တင်ခဲ့တယ်။ ခဏနေတော့ ကျွန်မ တွေးမိပြန်တယ်၊ “ရှင်က ကြီးကြပ်ရေးမှူးပဲ၊ တခုခုမှားသွားရင် ရှင့်တာဝန်ပဲ။ ကျွန်မက ရှင့်ကို သတိပေးခဲ့ပြီး နားမထောင်တာက ရှင်ပဲဥစ္စာ” လို့ပေါ့။ ဒါပေမဲ့ နောက်တော့ ဒီလိုတွေးတာက ကျွန်မ တာဝန်မဲ့ရာရောက်တယ်လို့ ခံစားမိတယ်။ ကျွန်မ စိတ်တွေ အရမ်းရှုပ်ပြီး ဂနာမငြိမ်ဖြစ်နေတယ်၊ တာဝန်ထမ်းဆောင်ဖို့ စိတ်ကို ငြိမ်ငြိမ်မထားနိုင်ဘူး။

နာကျင်မှုနဲ့ ဘုရားသခင်ဆီ ဆုတောင်းပြီး သူ့ရဲ့ လမ်းပြမှုကို ရှာဖွေခဲ့တယ်။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “သင်သည် မည်သည့်တာဝန်ကို ထမ်းဆောင်သည်ဖြစ်စေ၊ ထိုတာဝန်သည် အရေးကြီးသောတာဝန်တစ်ခု ဖြစ်သည်ဖြစ်စေ၊ သာမန်တာဝန်တစ်ခုဖြစ်သည်ဖြစ်စေ သင့်ကို ပေးအပ်ထားသော အလုပ်ထဲသို့ စိတ်မနှစ်လျှင်၊ သို့မဟုတ် သင်၏တာဝန်ကို စံမီအောင် မထမ်းဆောင်လျှင်၊ ထိုတာဝန်ကို ဘုရားသခင်၏ စေခိုင်းချက်အဖြစ် သင်မမြင်ဘဲ၊ သို့မဟုတ် သင်၏ကိုယ်ပိုင် တာဝန်နှင့် ဝတ္တရားအဖြစ် တာဝန်ယူဆောင်ရွက်ခြင်း မရှိဘဲ ဝတ်ကျေတမ်းကျေဟန်ပန်ဖြင့် အမှုကိစ္စများကို အစဉ်သဖြင့် ဆောင်ရွက်လျှင် ဤသည်မှာ ပြဿနာတစ်ခု ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) ဘုရားနှုတ်ကပတ်တော်တွေကို တွေးဆတဲ့အခါ ကျွန်မတာဝန်မှာ တာဝန်ယူစိတ် ရှိရမယ်ဆိုတာ သဘောပေါက်လိုက်တယ်။ ကျွန်မက ကြီးကြပ်ရေးမှူး ဟုတ်သည်ဖြစ်စေ၊ မဟုတ်သည်ဖြစ်စေ အသင်းတော်အလုပ်မှာ ပြဿနာတစ်ခု တွေ့နေသရွေ့ အသင်းတော်အလုပ်ကို ကာကွယ်ဖို့ ကိုယ့်တာဝန်ကို ဖြည့်ဆည်းရမယ်။ ပြဿနာကို မြင်ရက်နဲ့ လစ်လျူရှုထားမယ်၊ ဝတ်ကျေတမ်းကျေလုပ်ပြီး တာဝန်မဲ့မယ်ဆိုရင် အဲဒါက တာဝန်ပျက်ကွက်မှုပဲ။ အဆင်းနီသော နဂါးကြီးက ခရစ်ယာန်တွေကို သဲကြီးမဲကြီး ဖမ်းဆီးပြီး အခြေအမြစ်မရှိတဲ့ ကောလာဟလတွေ ဖြန့်နေတာကြောင့် ယုံကြည်သူအသစ်တွေ အထင်အမြင်မှားသွားပြီး ထွက်သွားဖို့ အခွင့်အလမ်း အရမ်းများတယ်။ ပိုင်းခြားသိမြင်ခြင်းနဲ့ဆိုင်တဲ့ သမ္မာတရားအကြောင်း သူတို့နဲ့ ပိုပြီး မိတ်သဟာယပြုပေးဖို့ လင်းဟိုင်ကို သတိပေးတာက ကျွန်မ ဖြည့်ဆည်းသင့်တဲ့ တာဝန်ပဲ။ သူ ဒီကိစ္စကို လုံးဝ အလေးမထားတာ မြင်ရတုန်းက ကျွန်မ ထောက်ပြပြီး အချိန်မီ ကူညီပေးခဲ့သင့်တာ။ ဒါပေမဲ့ သူ ကျွန်မအပေါ် မကောင်းမြင်မှာ၊ သူ့ကို စိတ်ဆိုးအောင်လုပ်မိပြီး ကျွန်မတို့ဆက်ဆံရေး ခက်ခဲသွားမှာကို ကြောက်တာကြောင့် ကျွန်မ လူ့အကြိုက်လိုက်သူလိုပဲ ပြုမူခဲ့တယ်။ သူ့ပြဿနာတွေကို မြင်ပေမဲ့ တိုက်ရိုက် မထောက်ပြရဲခဲ့ဘူး။ ကျွန်မမှာ တာဝန်ယူစိတ် မရှိခဲ့သလို အသင်းတော်အကျိုးစီးပွားကိုလည်း ကာကွယ်မပေးခဲ့ဘူး။ ဒီလောက်အရေးကြီးတဲ့ တာဝန်ကို ထမ်းဆောင်ဖို့ ကျွန်မ တကယ် မထိုက်တန်ပါဘူး။ ကျွန်မရဲ့စိတ်နှလုံးထဲမှာ ကိုယ့်ကိုယ်ကိုယ် အပြစ်တင်မိတယ်။ ဒါနဲ့ ကျွန်မအမြင်ကို ဆွေးနွေးဖို့ လင်းဟိုင်ဆီ စာရေးလိုက်တယ်။ ပြီးတော့ ကျွန်မတို့အမြင်တွေ မတူတော့ ကျွန်မတို့နဲ့ ပူးပေါင်းဆောင်ရွက်နေတဲ့ တခြားအစ်ကိုအစ်မတွေနဲ့လည်း ဆွေးနွေးသင့်တယ်လို့ တွေးမိတယ်။ ဒါပေမဲ့ “လင်းဟိုင် သိသွားရင်၊ သူ့ကို အရှက်ခွဲဖို့ ငါကြိုးစားနေတယ်လို့ ပြောမလား။ သူ ငါ့အပေါ် မကောင်းမြင်သွားမလား”လို့ စိုးရိမ်ရင်းနဲ့ ကျွန်မ ထပ်ပြီး တွန့်ဆုတ်မိပြန်တယ်။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “‘ကျွန်ုပ်သည် လုံးဝ ကြောက်ရွံ့မည်မဟုတ်၊ လုံးဝ တွန့်ဆုတ်မည်မဟုတ်သည့်အပြင်၊ လုံးဝ စိတ်ဓာတ်ကျမည်မဟုတ်ပါ’ဟူ၍ ဖြစ်သည်။ သင်တို့၌ ဤစိတ်ပိုင်းဖြတ်မှု ရှိသလော။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၃)) အသင်းတော်ရဲ့ အကျိုးစီးပွားနဲ့ ညီအစ်ကို မောင်နှမတွေရဲ့ အသက်ဝင်ရောက်မှု ပါဝင်တဲ့ ကိစ္စတွေနဲ့ ပတ်သက်လာတဲ့အခါ၊ သူများတွေ ကျွန်မကို ဘယ်လိုထင်မလဲဆိုတာ ကြောက်ပြီး ကျွန်မ အလျှော့ပေးလို့၊ နောက်ဆုတ်လို့ မရဘူး။ လင်းဟိုင် လက်ခံခံ၊ မခံခံ အသင်းတော်အကျိုးစီးပွားကို ကာကွယ်ဖို့ ကျွန်မ ရပ်တည်ရမယ်။ ဒါကြောင့် စာကို ကျွန်မ ထပ်ဆင့်ပို့လိုက်တယ်။ နောက်ပိုင်းမှာ တခြားတွဲဖက်တွေနဲ့ လင်းဟိုင်က ကျွန်မအမြင်ကို သဘောတူပါတယ်လို့ စာပြန်လာကြတယ်။ ကျွန်မ စိတ်သက်သာရာရပြီး သက်ပြင်းချနိုင်ခဲ့တယ်။

ဒါပေမဲ့ အဲဒီနောက်မှာ သူ့တာဝန်အပေါ် ဝတ်ကျေတမ်းကျေလုပ်တဲ့ သဘောထားနဲ့ပတ်သက်ပြီး လင်းဟိုင်နဲ့ ကျွန်မ မိတ်သဟာယမပြုသေးဘူး။ ကျွန်မ ကိုယ့်ကိုယ်ကိုယ် စပြီး ဆင်ခြင်သုံးသပ်မိတယ်။ လင်းဟိုင်ရဲ့ပြဿနာတွေကို ရှင်းရှင်းလင်းလင်း မြင်ရက်နဲ့ ကျွန်မ တိုက်ရိုက် မထောက်ပြရဲခဲ့ဘူး။ ဒီနောက်ကွယ်မှာ ဘယ်လိုဖောက်ပြန်ပျက်စီးတဲ့ စိတ်သဘောထားတွေ ပုန်းကွယ်နေသလဲပေါ့။ ကိုယ့်ပြဿနာတွေကို နားလည်အောင် လမ်းပြဖို့ ဘုရားသခင်ဆီ ကျွန်မ ဆုတောင်းခဲ့တယ်။ အဲဒီနောက် ကျွန်မအခြေအနေကို တိုက်ရိုက်ပြောတဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “လူအများစုသည် သမ္မာတရားကို လိုက်စားပြီး လက်တွေ့လုပ်ဆောင်ရန် ဆန္ဒရှိကြသော်လည်း၊ များသောအားဖြင့် ၎င်းတို့သည် ထိုသို့ လုပ်ဆောင်ရန် ဆုံးဖြတ်ချက်နှင့် စိတ်ဆန္ဒ ရှိရုံမျှရှိကြလေသည်။ သမ္မာတရားသည် ၎င်းတို့၏အသက် မဖြစ်လာသေးပေ။ အကျိုးဆက်အနေဖြင့်၊ ဆိုးယုတ်သော အင်အားစုများကို ၎င်းတို့ အမှတ်မထင်တွေ့ရသည့်အခါ သို့မဟုတ် ဆိုးယုတ်သော လူတို့နှင့် မကောင်းသောလူတို့က ဒုစရိုက်မှုများ ကျူးလွန်နေသည် သို့မဟုတ် ခေါင်းဆောင် အတုအယောင်များနှင့် အန္တိခရစ်တို့က အခြေခံသဘောတရားများကို ချိုးဖောက်သည့် နည်းလမ်းဖြင့် အမှုအရာများ လုပ်ဆောင်နေကြ၍ ထိုသို့ဖြင့် အသင်းတော်၏ အမှုကို နှောင့်ယှက်ပြီး ဘုရားသခင် ရွေးချယ်ထားသောလူများကို အန္တရာယ်ဖြစ်စေသည်ကို ကြုံရသည့်အခါ၊ ၎င်းတို့သည် ထရပ်ပြီး ထုတ်ပြောဖို့သတ္တိ မရှိတော့ပေ။ သင်တို့ သတ္တိမရှိသည့်အချိန်ဆိုသည်မှာ မည်သည့်အရာကို ဆိုလိုသနည်း။ သင်တို့ ကြောက်တတ်သည် သို့မဟုတ် စိတ်ထဲရှိသမျှ မဖော်ပြတတ်ဟု ဆိုလိုသလော။ သို့မဟုတ် သင်က စေ့စေ့စပ်စပ် နားမလည်သကဲ့သို့ ထုတ်ပြောရဲခြင်း မရှိသောကြောင့် ဖြစ်သလော။ မဟုတ်ပေ။ ဤသည်မှာ အဓိကအားဖြင့် ဖောက်ပြန်ပျက်စီးသော စိတ်သဘောထားများ၏ ဘောင်ခတ်ခြင်းခံရသည့် အကျိုးဆက်ဖြစ်သည်။ သင်ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများထဲမှ တစ်ခုသည် လှည့်ဖြားတတ်သော စိတ်သဘောထားဖြစ်သည်။ သင့်၌ တစ်စုံတစ်ခုဖြစ်ပျက်သောအခါ သင်ပထမဆုံးတွေးသောအရာမှာ သင်၏ ကိုယ်ပိုင် အကျိုးစီးပွားများဖြစ်သည်။ သင်ပထမဆုံး ထည့်တွက်သောအရာမှာ အကျိုးဆက်များ၊ ဤအရာက သင့်အတွက် အကျိုးရှိမရှိဖြစ်သည်။ ဤသည်မှာ လှည့်ဖြားတတ်သောစိတ်သဘောထားမဟုတ်လော။ နောက်ထပ်တစ်ခုမှာ တစ်ကိုယ်ကောင်းဆန်ပြီး ယုတ်သော စိတ်သဘောထားတစ်ခု ဖြစ်သည်။ သင်က၊ ‘ဘုရားအိမ်တော်၏ အကျိုးစီးပွားများ ဆုံးရှုံးခြင်းတစ်ခုသည် ငါနှင့် အဘယ်ပတ်သက်စရာ ရှိသနည်း။ ငါသည် ခေါင်းဆောင်တစ်ဦး မဟုတ်၊ သို့ဖြစ်၍အဘယ်ကြောင့် ငါ ဂရုစိုက်သင့်သနည်း။ ထိုအရာသည် ငါနှင့် မည်သို့မျှ မပတ်သက်ပါ။ ယင်းသည် ငါ၏ တာဝန် မဟုတ်’ ဟု တွေးသည်။ ထိုအတွေးများနှင့် စကားများသည် သင် သတိရှိစွာ တွေးတောသည့် အရာတစ်ခု မဟုတ်သော်လည်း သင်၏မသိစိတ်က ဖြစ်ပေါ်စေခြင်း ဖြစ်ကာ၊ ယင်းသည် လူများ ပြဿနာတစ်ခုကြုံတွေ့သည့်အခါ ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားဖြစ်သည်။ ဤကဲ့သို့ ဖောက်ပြန်ပျက်စီးသော စိတ်သဘောထားများသည် သင်တွေးခေါ်သည့်ပုံစံကို အုပ်စိုးပြီး သင်၏လက်များနှင့် ခြေတို့ကို ချည်နှောင်ကာ၊ သင်ပြောသည့်အရာကို ထိန်းချုပ်သည်။ သင်၏ စိတ်နှလုံးထဲတွင် ရင်ဆိုင်ကာ ပြောလိုသော်လည်း သင်သည် ဒွိဟဖြစ်နေပြီး သင်ထုတ်ပြောသည့်အခါတွင်ပင်၊ ဝေ့လည်ကြောင်ပတ်ဖြင့် သင့်ကိုယ်သင် လူးသာလွန့်သာ ရှိအောင်လုပ်သည်၊ သို့မဟုတ်လျှင် သင်သည် မလိမ့်တပတ်လုပ်ပြီး အမှန်အတိုင်းမပြောပေ။ မြင်တတ်သောသူတို့သည် ဤအရာကို မြင်နိုင်သည်။ အမှန်တွင်၊ သင်ပြောသင့်သည့် အရာအားလုံး သင် မပြောရသေးကြောင်း၊ သင် ပြောပြီးသည့်အရာသည် အကျိုးသက်ရောက်မှုမရှိကြောင်း၊ သင်သည် ဝတ်ကျေတမ်းကျေသာလုပ်ဆောင်နေကြောင်း၊ ပြဿနာ မပြေလည်သေးကြောင်း သင်၏ စိတ်နှလုံးထဲတွင် သင် သိပေသည်။ သင်၏ တာဝန်ကို သင် မဖြည့်ဆည်းသေးပေ၊ သို့သော် သင်က သင်၏ တာဝန်ကို သင် ဖြည့်ဆည်းပြီးဖြစ်သည်၊ သို့မဟုတ် ဖြစ်ပျက်နေခဲ့သည့်အရာသည် သင့်အဖို့ မရှင်းလင်းခဲ့ပါဟု ပေါ်ပေါ်ထင်ထင် ဆိုသည်။ ဤသည်မှာ မှန်ကန်သလော။ ဤသည်မှာ သင်အမှန်တကယ် ထင်သောအရာဟုတ်သလော။ ထိုသို့ဆိုလျှင် သင်သည် စာတန်ဆန်သော စိတ်သဘောထား၏ ထိန်းချုပ်မှုအောက်တွင် လုံးဝ ရှိနေသည်မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လူတွေဟာ တစ်ကိုယ်ကောင်းဆန်ပြီး လှည့်ဖြားတတ်တဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ အသက်ရှင်နေကြတယ်လို့ ဘုရားသခင်က ဖော်ထုတ်ထားတယ်။ တစ်ယောက်ယောက်က စည်းမျဉ်းတွေ ချိုးဖောက်တဲ့အရာတစ်ခုခု လုပ်နေတာကို မြင်တဲ့အချိန်မှာတောင် ကိုယ့်အကျိုးစီးပွားကိုပဲ စဉ်းစားပြီး အသင်းတော်အလုပ်ကို နည်းနည်းလေးမှ ကာကွယ်မပေးဘဲ မထောက်ပြရဲကြဘူး။ တချို့လူတွေကျတော့ တစ်ဖက်သားရဲ့ပြဿနာကို ထောက်ပြတဲ့အခါမှာတောင် စိတ်မဆိုးစေချင်လို့ ကွေ့ပတ်ပြောပြီး အရေးမကြီးသလိုပဲ ပြောကြတယ်။ ပြဿနာရဲ့ အဓိကအချက်ကို မပြောကြဘူး၊ ဒါကြောင့် သူတို့ တစ်ခုခုပြောလိုက်ရင်တောင် သက်ရောက်မှုမရှိဘူး။ ဘုရားနှုတ်ကပတ်တာ် ဖော်ထုတ်တာက ကျွန်မရဲ့အခြေအနေ အတိအကျပါပဲ။ အဲဒီအချိန်အတောအတွင်းမှာ လင်းဟိုင်က အလုပ်ကို လိုက်မလုပ်ဘူး၊ မကြီးကြပ်ဘူး၊ ပြီးတော့ တာဝန်မဲ့ပြီး သူ့တာဝန်မှာ ဝန်တာမထားဘူးဆိုတာကို ကျွန်မ ရှင်းရှင်းလင်းလင်း မြင်ခဲ့တယ်။ ဒါက ရေလောင်းခြင်းအလုပ်နဲ့ ယုံကြည်သူအသစ်တွေရဲ့ အသက်ဝင်ရောက်မှုကို ကြန့်ကြာစေခဲ့ပြီ။ အခြေအနေကို အမြန်ဆုံး ပြောင်းလဲနိုင်ဖို့ သူ့ကို ကူညီတဲ့အနေနဲ့ ကျွန်မ ထောက်ပြခဲ့သင့်တာ၊ ဒါပေမဲ့ သူ့မာနကို ထိခိုက်ပြီး ကျွန်မတို့ဆက်ဆံရေး ပျက်သွားမှာ၊ အဲဒီနောက်ပိုင်း ကျွန်မတို့ကြားမှာ အနေခက်သွားမှာကို ကျွန်မ ကြောက်ခဲ့တယ်။ ဒါကြောင့် သူလိုက်လုပ်ဖို့ လိုတဲ့ အလုပ်တွေကိုပဲ စာရင်းလုပ်ပေးခဲ့တယ်၊ ဒါပေမဲ့ သူ့တာဝန်မှာ ဝတ်ကျေတမ်းကျေလုပ်တာရဲ့ သဘောသဘာဝနဲ့ အကျိုးဆက်တွေကို ကျွန်မ လုံးဝ မိတ်သဟာယမပြုခဲ့သလို စိတ်ဖြာလေ့လာမဆွေးနွေးခဲ့ဘူး။ နောက်ပိုင်းမှာ လင်းဟိုင်က လူတွေကို ပျိုးထောင်တာ အာရုံမစိုက်သလို၊ အဆင်းနီသော နဂါးကြီး ဖြန့်တဲ့ အခြေအမြစ်မရှိတဲ့ ကောလာဟလတွေကို ယုံကြည်သူအသစ်တွေ ပိုင်းခြားသိမြင်နိုင်သလားဆိုတာကို တကယ်မစစ်ဆေးခဲ့တာ ကျွန်မ တွေ့ရှိခဲ့တယ်။ သူက သူ့ရဲ့ ကိုယ်ပိုင်အယူအဆတွေနဲ့ စိတ်ကူးတွေအပေါ် အခြေခံပြီး ပြုမူဆောင်ရွက်နေတာဖြစ်သလို စစ်မှန်တဲ့အလုပ် ဘာတစ်ခုမှ မလုပ်ခဲ့ဘူး။ တာဝန်မဲ့ပြီး တာဝန်မှာ ဝန်တာမထားတဲ့အတွက် သူ့ကို ကျွန်မ ဖော်ထုတ်ချင်ခဲ့ပေမဲ့ သူ့ပြဿနာတွေကို ထပ်တလဲလဲ ထောက်ပြတာက သူ့မာနကို ထိခိုက်ပြီး သူ အရှက်ရသွားမှာကို စိုးရိမ်မိပြန်တယ်။ သူသာ ကျွန်မကို အမြင်စောင်းသွားရင် ကျွန်မတို့ကြားမှာ ဘယ်လို ကသိကအောက်ဖြစ်စရာတွေ ဖြစ်မလဲ။ သူ့ကို စိတ်အနှောင့်အယှက်ဖြစ်စေတာ ရှောင်ဖို့အတွက် ကျွန်မ နှုတ်ဆိတ်နေဖို့ နောက်တစ်ခါ ရွေးခဲ့တယ်။ “ပြောသင့်တာတွေ ငါ ပြောပြီးပြီပဲ။ ငါ့အကြံပြုချက်တွေကို လက်မခံတာ သူ့အပြစ်ပဲ။ ပြဿနာတစ်ခုဖြစ်ရင်၊ သူ့တာဝန်ပဲ၊ ငါ့တာဝန်မဟုတ်ဘူး” ဆိုတဲ့ အတွေးနဲ့ ကိုယ့်ကိုယ်ကိုယ်တောင် နှစ်သိမ့်ခဲ့တယ်။ ဒါပေမဲ့ တကယ်တမ်းကျတော့ အလုပ်ထဲက ပြဿနာတချို့ကို သူနဲ့ ဆွေးနွေးခဲ့ပေမဲ့ ဒီလိုပုံစံနဲ့ တာဝန်ထမ်းဆောင်တာရဲ့ သဘောသဘာဝနဲ့ အကျိုးဆက်တွေကို ဘယ်တုန်းကမှ မထောက်ပြခဲ့ဘူး။ ရလဒ်အနေနဲ့ လင်းဟိုင်က သူ့ပြဿနာတွေကို နားမလည်ခဲ့ဘူး၊ အပြောင်းအလဲ မလုပ်ခဲ့ဘူး၊ ရေလောင်းခြင်းအလုပ်မှာရှိတဲ့ ပြဿနာတွေကလည်း မပြေလည်ဘဲ ကျန်နေခဲ့တယ်။ ကျွန်မက စစ်မှန်တဲ့ ထိရောက်မှု ဘာတစ်ခုမှမရရှိဘဲနဲ့ ဟန်ဆောင်လုပ်ပြရုံလုပ်ပြနေမိခဲ့တယ်။ ရေလောင်းခြင်းအလုပ်က ထိရောက်မှုမရှိတာကို တွေ့လိုက်ရတဲ့အခါ ပြဿနာတွေကို ဘယ်လိုဖြေရှင်းပြီး အသင်းတော်အလုပ်ကို ကာကွယ်ရမလဲဆိုတာ တွေးမယ့်အစား လင်းဟိုင်နဲ့ ဆက်ဆံရေးကို ထိန်းသိမ်းဖို့အတွက် ကျွန်မ ထပ်ခါတလဲလဲ အလျှော့ပေးပြီး လိုက်လျောခဲ့တယ်။ အသင်းတော်အလုပ် ထပ်ခါထပ်ခါ ကြန့်ကြာမဲ့သဘောဖြစ်ရင်တောင် ပြဿနာတွေကို ကျွန်မ ရှင်းရှင်းလင်းလင်း မပြောပြခဲ့ဘူး။ အသင်းတော်ရဲ့အကျိုးစီးပွားကို စတေးပြီး ကျွန်မက သူနဲ့ဆက်ဆံရေးကို ထိန်းသိမ်းနေခဲ့တာ။ အနှစ်သာရအနေနဲ့ ကျွန်မက စာတန်ဘက်ကနေ ရပ်တည်ပြီး အသင်းတော်အလုပ်ကို အဖျက်အမှောင့်လုပ်နေခဲ့တာပဲ။ ကျွန်မ တကယ်ကို တစ်ကိုယ်ကောင်းဆန်တယ်၊ စက်ဆုပ်စရာကောင်းတယ်၊ မယုံရသလို လှည့်ဖြားတတ်ခဲ့တာပဲ။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ပြီးတော့ ကိုယ့်ပြဿနာတွေကို ပိုနားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “‘မိတ်ဆွေကောင်းများ၏ အပြစ်များအပေါ် နှုတ်ဆိတ်နေပေးခြင်းသည် ကြာရှည်၍ ကောင်းမွန်သော ခင်မင်မှုကို ဖြစ်စေ၏’ ဆိုသော လောကီဆိုင်ရာ ဆက်ဆံမှုများအတွက် အတွေးအခေါ်တွင် ယုံကြည်မှုတစ်ခုရှိသည်။ ဤသည်မှာ မိတ်ဆွေကောင်းဆက်ဆံရေးကို ထိန်းသိမ်းရန်အတွက် မိမိတို့မိတ်ဆွေ၏ ပြဿနာများကို ရှင်းရှင်းလင်းလင်း မြင်လျှင်ပင် နှုတ်ဆိတ်နေရမည်ဟု ဆိုလိုသည်။ သူတစ်ပါးတို့၏ မျက်နှာကို မရိုက်ခြင်း သို့မဟုတ် သူတစ်ပါးတို့၏အားနည်းချက်များကို မဖော်ခြင်းဟူသော စည်းမျဉ်းများအတိုင်း လိုက်နာကြသည်။ ၎င်းတို့သည် အချင်းချင်း လှည့်စားကြသည်။ အချင်းချင်း ဖုံးကွယ်ကြပြီး အချင်းချင်း လျှို့ဝှက်ကြံစည်မှု ပြုလုပ်ကြသည်။ အခြားလူမှာ မည်သို့သောသူမျိုး ဖြစ်သည်ကို အလွန်ပင် ရှင်းလင်းစွာ သိသော်လည်း တဲ့တိုးမပြောကြဘဲ မိမိတို့၏ ဆက်ဆံရေးကို ထိန်းသိမ်းရန် စဉ်းလဲသော နည်းလမ်းများကို အသုံးချကြသည်။ ဤသို့သော ဆက်ဆံရေးများကို အဘယ်ကြောင့် ထိန်းသိမ်းချင်သနည်း။ ဤလူ့အဖွဲ့အစည်း၊ မိမိ၏အဖွဲ့အတွင်းတွင် ရန်သူများရှိအောင် မပြုလုပ်လိုခြင်းဖြစ်သည်။ ထိုသို့ပြုလုပ်လျှင် မိမိကိုယ်ကို အန္တရာယ်ရှိသော အခြေအနေများ ကျရောက်စေခြင်း ဖြစ်သည်ဟု ဆိုလိုပေမည်။ တစ်စုံတစ်ဦးကို သူ၏ အားနည်းချက်များအား သင်ဖော်ပြီးနောက်၊ သို့မဟုတ် သူ့ကို နာကျင်အောင် လုပ်ပြီးနောက် ထိုသူသည် သင်၏ ရန်သူဖြစ်လာပြီး သင့်ကို အန္တရာယ်ပြုမည်ကို သိကာ သင်သည် ထိုအခြေအနေသို့ မကျရောက်လိုပါက ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဟု ဆိုသည့် လောကီဆိုင်ရာ ဆက်ဆံမှုများအတွက် အတွေးအခေါ် ယုံကြည်မှုကို သင် အသုံးချသည်။ ဤအရာအရ လူနှစ်ယောက်သည် ဤသို့သော ဆက်ဆံရေးတွင်ရှိလျှင် စစ်မှန်သည့်မိတ်ဆွေများအဖြစ် အကျုံးဝင်သလော။ (မဝင်ပါ။) အချင်းချင်း၏ ယုံကြည်ရသူဖြစ်ဖို့မဆိုထားနှင့်၊ စစ်မှန်သော မိတ်ဆွေများမဟုတ်ပေ။ ဤသို့ဆိုလျှင် ဤသည်မှာ အတိအကျ မည်သည့်ဆက်ဆံရေးမျိုးဖြစ်သနည်း။ အခြေခံ လူမှုဆက်ဆံရေးတစ်ခု မဟုတ်သလော။ (ဟုတ်ပါသည်။) ဤသို့သော လူမှုဆက်ဆံရေးများတွင် လူတစ်ဦးနှင့် တစ်ဦးကြား ရင်းရင်းနှီးနှီး ပွင့်ပွင့်လင်းလင်း ဆွေးနွေးခြင်းများကို မလုပ်ဆောင်နိုင်သကဲ့သို့ လေးနက်သော ဆက်သွယ်မှုကို မရနိုင်ပေ။ ၎င်းတို့ ဆန္ဒရှိသလို မပြောနိုင်ပေ။ ၎င်းတို့၏ စိတ်နှလုံးတွင်ရှိသောအရာ၊ သို့မဟုတ် သူတစ်ပါးတို့တွင် ၎င်းတို့မြင်သော ပြဿနာများ၊ သို့မဟုတ် သူတစ်ပါးတို့အတွက် အကျိုးဖြစ်မည့်စကားများကို ၎င်းတို့ ထုတ်မပြောနိုင်ပေ။ ထိုအစား အခြားသူများ၏ မျက်နှာသာပေးခြင်းကို ဆက်လက်ထိန်းသိမ်းထားနိုင်ဖို့ ကြားကောင်းသော စကားများကို ရွေးပြောသည်။ အခြားသူများက ၎င်းတို့အပေါ် ရန်လိုသောအတွေးများ မဖြစ်လာစေရန် တားဆီးဖို့အလို့ငှာ ၎င်းတို့သည် အမှန်တရားအကြောင်း မပြောရဲကြပေ၊ သို့မဟုတ် စည်းမျဉ်းများကို မစောင့်ထိန်းရဲကြပေ။ တစ်စုံတစ်ဦးကို မည်သူကမျှ မခြိမ်းခြောက်နေသောအခါ ထိုသူသည် အတော်အတန် သက်သာ၊ အေးချမ်းစွာဖြင့် အသက်ရှင်ရသည် မဟုတ်လော။ ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့်ဆိုရိုးကို အားပေးမြှင့်တင်ဖို့မှာ လူတို့၏ ပန်းတိုင်မဟုတ်သလော။ (ဟုတ်ပါသည်။) ဤသည်မှာ မိမိကိုယ်ကို ထိန်းသိမ်းခြင်းသည် ပန်းတိုင်ဖြစ်သော သတိထားရှောင်ခြင်း နည်းလမ်းတစ်မျိုးဖြင့် ကလိမ်ကကျစ်ကျပြီး လှည့်စားတတ်သည့် ရှင်သန်မှု နည်းလမ်းတစ်ခု ဖြစ်သည်မှာ ရှင်းသည်။ ဤသို့အသက်ရှင်ရာတွင် ယုံကြည်ရသူ မရှိပေ။ သူတို့နှစ်သက်သည့်အရာ မှန်သမျှကို ပြောနိုင်သည့် ရင်းနှီးသောမိတ်ဆွေများမရှိပေ။ လူတို့ကြားတွင် တစ်ဦးချင်းစီက ၎င်းတို့ လိုအပ်သည့်အရာကို ထိုပေါင်းသင်းဆက်ဆံရေးမှ ယူဆောင်ခြင်းဖြင့် အပြန်အလှန် သတိထားရှောင်ခြင်း၊ အပြန်အလှန် အသုံးချခြင်းနှင့် အပြန်အလှန် ကျိတ်ကြံစည်ခြင်းများ ရှိကြသည်။ ဤသို့မဟုတ်သလော။ ဤအရာ၏ အရင်းအမြစ်တွင် ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့် ပန်းတိုင်သည် သူတစ်ပါးတို့အား စိတ်ဆိုးအောင်ပြုလုပ်ပြီး ရန်သူများဖြစ်စေခြင်းကို တားဆီးရန်၊ မည်သူ့ကိုမျှ မထိခိုက်စေခြင်းအားဖြင့် မိမိကိုယ်ကို ကာကွယ်ရန်ဖြစ်သည်။ ဤသည်မှာ မိမိကိုယ်ကိုမထိခိုက်အောင် ထိန်းသိမ်းရန် အကြင်သူ ခံယူသည့် နည်းပရိယာယ်နှင့် နည်းလမ်းဖြစ်သည်။ ယင်း၏အနှစ်သာရနှင့်ပတ်သက်သည့် ရှုထောင့်အချို့ကို ကြည့်သောအခါ ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့် လူတို့၏ သူတော်ကောင်းတရားမှ တောင်းဆိုမှုသည် မြင့်မြတ်သောအရာ ဖြစ်သလော။ အပြုသဘောဆောင်သောအရာတစ်ခု ဖြစ်သလော။ (မဟုတ်ပါ။) ဤသို့ဆိုလျှင် ထိုအရာက လူတို့ကို မည်သည့်အရာကို သင်ကြားပေးသနည်း။ မည်သူ့ကိုမျှ စိတ်အနှောင့်အယှက်ဖြစ်အောင် သို့မဟုတ် နာကျင်အောင်မလုပ်ရပေ၊ သို့မဟုတ်လျှင် အဆုံး၌ နာကျင်ရမည်မှာ သင်ဖြစ်သည်ဟု သင်ကြားပေးခြင်းဖြစ်သည်။ ပြီးလျှင် မည်သူ့ကိုမျှ မယုံသင့်ဟု သင်ကြားပေးခြင်းလည်းဖြစ်သည်။ သင်သည် သင်၏ သူငယ်ချင်းကောင်းများထဲမှ တစ်စုံတစ်ယောက်ကို နာကျင်စေလျှင် ခင်မင်ရင်းနှီးမှုက တိတ်ဆိတ်စွာ စတင်ပြောင်းလဲလာမည်။ ၎င်းတို့သည် သင်၏ ကောင်းသော၊ ရင်းနှီးသောသူငယ်ချင်းဖြစ်ရာမှ လူစိမ်းတစ်ယောက်အဖြစ်သို့၊ သို့မဟုတ် ရန်သူတစ်ယောက်အဖြစ်သို့ ပြောင်းသွားလိမ့်မည်။ လူတို့ကို ထိုသို့ပြုမူဆောင်ရွက်ရန် သင်ကြားပေးခြင်းအားဖြင့် မည်သည့်ပြဿနာများကို ဖြေရှင်းပေးနိုင်သနည်း။ သင်သည် ဤသို့ပြုမူလုပ်ဆောင်ခြင်းအားဖြင့် ရန်သူများမရှိဘဲ အချို့ရန်သူများပင် ပပျောက်သွားလျှင် လူတို့က သင့်အား လေးစားပြီး ထောက်ခံမည်လော။ သင့်အား မိတ်ဆွေအဖြစ် အစဉ်ထားရှိမည်လော။ ဤသည်မှာ ကိုယ်ကျင့်တရားဆိုင်ရာ ပြုမူဆောင်ရွက်မှုအတွက် စံနှုန်းကို အပြည့်အဝရရှိသလော။ အများဆုံးအနေဖြင့် ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်တစ်ခုထက် မပိုပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၈)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မက၊ “မိတ်ဆွေကောင်းများ၏အပြစ်များအပေါ် နှုတ်ဆိတ်နေပေးခြင်းသည် ကြာရှည်၍ ကောင်းမွန်သော ခင်မင်မှုဖြစ်စေ၏” တို့၊ “သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်” တို့လို စာတန်ဆန်တဲ့ လောကီဆိုင်ရာ ဆက်ဆံရေးတွေအတွက် အတွေးအခေါ်တွေကို ကိုယ့်ရဲ့ကျင့်ဝတ်စည်းကမ်းတွေအနေနဲ့ မှတ်ယူထားမှန်း နားလည်လိုက်တယ်။ သူများတွေနဲ့ အဆင်ပြေဖို့ဆိုရင် ကိုယ့်ကိုယ်ကိုယ် ကာကွယ်တတ်ဖို့ သင်ယူရမယ်လို့ ကျွန်မ ယုံကြည်ခဲ့တယ်။ တစ်ဖက်သားရဲ့ပြဿနာတွေကို ထောက်ပြတာက သူတို့ကို အလွယ်တကူ စိတ်ဆိုးစေပြီး ကိုယ့်အတွက် ရန်သူဖန်တီးသလို ဖြစ်မယ်၊ ဒါကြောင့် ပြဿနာတစ်ခုကို မြင်ရင်တောင် ကျွန်မ ထုတ်ပြောမှာမဟုတ်ဘူးလို့ တွေးခဲ့တယ်။ ဒီလိုဆိုရင် ကျွန်မတို့ဆက်ဆံရေးကို ထိခိုက်မှာ မဟုတ်ဘူး၊ ကိုယ်ကိုယ်တိုင်အတွက် ဒုက္ခဖြစ်စေမှာ မဟုတ်ဘူးပေါ့။ တကယ်တော့ ကျွန်မ လိုက်လျှောက်နေခဲ့တာတွေက လူတွေထဲကို စာတန် ထည့်ပေးထားတဲ့ စိတ်မချမရတဲ့အပြင် လှည့်ဖြားတတ်တဲ့ ရှင်သန်ရပ်တည်ရေး နည်းလမ်းတွေနဲ့ လောကီဆက်ဆံရေး အတွေးအခေါ်တွေ ဖြစ်နေတာကိုး။ ဒီလောကီဆက်ဆံရေး အတွေးအခေါ်တွေနဲ့ အသက်ရှင်ကြတဲ့အခါ လူတွေက အချင်းချင်း ရင်မဖွင့်နိုင်ကြဘူး။ အမြဲ သတိထားဆက်ဆံကြတယ်။ ပိုပိုပြီး ဟန်ဆောင်လာကြတယ်၊ စိတ်မချရသလို လှည့်ဖြားတတ်လာကြတယ်။ လင်းဟိုင်က ဝတ်ကျေတမ်းကျေလုပ်ပြီး စစ်မှန်တဲ့ အလုပ်ကို မလုပ်တာကြောင့် အသင်းတော်အလုပ် နှောင့်နှေးပြီးသားဖြစ်မှန်းနဲ့ သူ့ကိုယ်သူ သိလာအောင် ကူညီဖို့ သူ့ပြဿနာတွေကို ကျွန်မ ရှင်းရှင်းလင်းလင်း ထောက်ပြခဲ့သင့်မှန်း ကျွန်မ ကောင်းကောင်း သိခဲ့တယ်။ ဒါပေမဲ့ သူ့မာနကို ထိခိုက်မှာ၊ သူ့ကို အရှက်ရစေမှာ၊ သူ့ကို စိတ်ဆိုးစေပြီး ကျွန်မတို့ဆက်ဆံရေး ပျက်စီးသွားမှာကို ကြောက်လို့ ကျွန်မ အလျှော့ပေးပြီး နောက်ဆုတ်ဖို့ ရွေးချယ်ခဲ့တယ်။ အပေါ်ယံကြည့်ရင်တော့ ကျွန်မက သူ့မျက်နှာမပျက်အောင် ကူညီပေးပြီး အဆင်ပြေအောင် ထိန်းပေးနေသလိုပဲ၊ ဒါပေမဲ့ ကျွန်မက သူ့ကို စစ်ရင်းအမှန်နဲ့ စစ်မှန်စွာ ကူညီနေတာ မဟုတ်ဘူး။ ဒါက သူ့ရဲ့အသက်ဝင်ရောက်မှုအတွက် အကျိုးမရှိရုံတင်မကဘူး၊ ပိုဆိုးတာက ရေလောင်းခြင်းအလုပ်ကို ကြန့်ကြာစေခဲ့တယ်။ ညီအစ်ကို မောင်နှမတွေနဲ့ ဆက်ဆံပုံမှာ ပွင့်လင်းပြီး ရိုးသားဖို့ ဘုရားသခင်က ကျွန်မတို့ကို တောင်းဆိုတယ်။ တစ်ယောက်ယောက်နဲ့ပတ်သက်တဲ့ ပြဿနာတစ်ခု ရှာတွေ့တဲ့အခါ ချစ်ခင်တဲ့ စိတ်နှလုံးနဲ့ သူတို့ကို ကူညီဖို့ ထောက်ပြပြီး မိတ်သဟာယပြုသင့်တယ်။ အဲဒီအချိန်မှာ သူတို့ လက်မခံနိုင်ရင်တောင် သမ္မာတရားကို လက်ခံတဲ့လူ ဖြစ်နေသရွေ့ နောက်ပိုင်းမှာ သူတို့ ရှာဖွေပြီး ကိုယ့်ကိုယ်ကိုယ် ပြန်ဆင်ခြင်သုံးသပ်ကြလိမ့်မယ်။ ထောက်ပြပြီးတဲ့နောက်မှာ သူတို့ ဆက်ငြင်းဆန်နေရင် အသင်းတော်အလုပ် ထိခိုက်တာကို တားဆီးဖို့ ခေါင်းဆောင်တွေဆီ အမြန်ဆုံး အစီရင်ခံရမယ်။ ဒါက အသိစိတ်နဲ့ ဆင်ခြင်တုံတရားရှိတဲ့လူတစ်ယောက် လုပ်သင့်တဲ့အရာပဲ၊ ပြီးတော့ ဒါက လူတစ်ယောက် ပိုင်ဆိုင်သင့်တဲ့ တရားမျှတစိတ်ပဲ။ ဘုရားသခင်က ရိုးသားဖြောင့်မတ်တဲ့လူတွေကို နှစ်သက်ပြီး လှည့်ဖြားတတ်တဲ့လူတွေကို စက်ဆုပ်တယ်။ ကျွန်မသာ လူ့အကြိုက်လိုက်သူ ဆက်လုပ်ရင်၊ အလယ်အလတ်လမ်းစဉ်ကို လိုက်နေမယ်ဆိုရင် ဘုရားသခင်ရဲ့ စက်ဆုပ်တာကို ခံရပြီး ဖယ်ရှားရှင်းလင်းခံရမှာပဲ။ ဒါကို သဘောပေါက်သွားတော့၊ စွဲကျန်နေတဲ့ ကြောက်စိတ်တစ်ခုကို ကျွန်မ ခံစားခဲ့ရတယ်။ ကျွန်မ နောင်တရဖို့ လိုလားပြီး ဖောက်ပြန်ပျက်စီးတဲ့ စိတ်သဘောထားနဲ့လည်း အသက်မရှင်ချင်လို့ ဘုရားဆီ ဆုတောင်းခဲ့တယ်။

နောက်ပိုင်းမှာ ဘုရားနှုတ်ကပတ်တော်ထဲကနေ လက်တွေ့လုပ်ဆောင်မှု လမ်းကြောင်းတစ်ခု တွေ့လိုက်ရပြီး ကျွန်မစိတ်ထဲမှာ ရှင်းလင်းသွားတယ်။ အနန္တတန်ခိုးရှင် ဘုရားသခင် ပြောသည်မှာ “တစ်ခါတစ်ရံတွင် သဟဇာတဖြစ်ခြင်းသည် စိတ်ရှည်ခြင်းနှင့် သည်းခံခြင်းတို့ကို ဆိုလိုသည်။ သို့သော် ခိုင်မြဲစွာ ရပ်တည်ပြီး ကိုယ်ကျင့်တရားများကို ထိန်းသိမ်းခြင်းကိုလည်း ဆိုလိုသည်။ သဟဇာတဖြစ်ခြင်းဆိုသည်မှာ ကိစ္စများ အဆင်ပြေချောမွေ့စေရန် စည်းမျဉ်းများကို ညှိနှိုင်းခြင်း၊ သို့မဟုတ် ‘လူ့အကြိုက်လိုက်သူ’ ဖြစ်ရန် ကြိုးစားလုပ်ဆောင်ခြင်း၊ သို့မဟုတ် အစွန်းမရောက်သည့် လမ်းကြောင်း၌သာ ရှိနေခြင်းတို့ကို ဆိုလိုခြင်းမဟုတ်ပေ။ ပြီးလျှင် တစ်စုံတစ်ယောက်အား မျက်နှာလိုမျက်နှာရလုပ်ခြင်းကို သေချာပေါက် မဆိုလိုပေ။ ဤသည်တို့မှာ အခြေခံသဘောတရားများ ဖြစ်သည်။ ဤအခြေခံသဘောတရားတို့ကို သင် နားလည်သဘောပေါက်သည်နှင့်တစ်ပြိုင်နက် သင်သည် သတိ မထားမိလိုက်ဘဲ ဘုရားသခင်၏ ရည်ရွယ်ချက်များနှင့်အညီ ပြောဆိုကာ လုပ်ဆောင်မည့်အပြင် သမ္မာတရား၏ စစ်မှန်မှုအတိုင်းလည်း အသက်ရှင်နေထိုင်လိမ့်မည် ဖြစ်ကာ ဤနည်းအားဖြင့် စည်းလုံးမှုကို စွမ်းဆောင်ရရှိရန် လွယ်ကူ၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သဟဇာတဖြစ်သော ပူးပေါင်းဆောင်ရွက်ခြင်းနှင့်ပတ်သက်၍) “လူ့အကြိုက်လိုက်သူတစ်ဦး၏ ရည်ရွယ်ချက်နှင့် ရှုထောင့်အမြင် သင့်တွင် ရှိလျှင်၊ အခြေအနေအားလုံးတွင် သင်သည် သမ္မာတရားကို လက်တွေ့လုပ်ဆောင်မည်မဟုတ်ပေ၊ သို့မဟုတ် စည်းမျဉ်းများကို စောင့်ထိန်းမည် မဟုတ်ပေ၊ ပြီးလျှင် သင်သည် အစဉ် ကျရှုံးပြီး လဲကျလိမ့်မည်။ သင်သည် အသိတရားမရပါက၊ မည်သည့်အခါမျှ သမ္မာတရားကို မရှာဖွေပါက သင်သည် မယုံကြည်သူတစ်ဦးဖြစ်ပြီး သမ္မာတရားနှင့် အသက်တို့ကို မည်သည့်အခါမျှ ရရှိလိမ့်မည် မဟုတ်ချေ။ သို့ဆိုလျှင် သင် မည်သည့်အရာကို လုပ်ဆောင်သင့်သနည်း။ ထိုသို့သောအမှုအရာများနှင့် တွေ့ကြုံရသည့်အခါတွင် သင်သည် ဘုရားသခင်ထံ ဆုတောင်းပြီး အော်ခေါ်ကာ သူ၏ ကယ်တင်ခြင်းအတွက် တောင်းလျှောက်ရမည်။ သင့်အား ယုံကြည်ခြင်းနှင့် ခွန်အားကို ပေးရန်လည်းကောင်း၊ သင့်အား စည်းမျဉ်းများကို စောင့်ထိန်းစေနိုင်ရန်လည်းကောင်း၊ သင်လုပ်သင့်သည့်အရာကို လုပ်ဆောင်နိုင်စေရန်လည်းကောင်း၊ စည်းမျဉ်းများနှင့်အညီ အမှုအရာများကို ကိုင်တွယ်နိုင်စေရန်လည်းကောင်း၊ သင်ရပ်တည်သင့်သည့်နေရာတွင် ခိုင်မြဲစွာ ရပ်တည်နိုင်စေရန်လည်းကောင်း၊ ဘုရားအိမ်တော်၏ အကျိုးစီးပွားများကို ကာကွယ်နိုင်စေရန်လည်းကောင်း၊ ဘုရားအိမ်တော်၏ အလုပ်ကို ဆုံးရှုံးမှုတစ်ခုတလေ ခံစားရခြင်းမှ တားဆီးနိုင်စေရန်လည်းကောင်း တောင်းလျှောက်ရမည်။ သင်သည် မိမိ၏ ကိုယ်ကျိုးစီးပွား၊ ဂုဏ်သိက္ခာနှင့် လူ့အကြိုက်လိုက်သူတစ်ဦးနှင့်ဆိုင်သော အမြင်ရှုထောင့်တို့ကို သင် ပုန်ကန်နိုင်လျှင်၊ သင်လုပ်သင့်သည့် အရာကို ရိုးသားသည့် စိတ်နှလုံးဖြင့် မမှိတ်မသုန် လုပ်ဆောင်နိုင်လျှင်၊ စာတန်ကို သင် အနိုင်ယူပြီးလိမ့်မည်ဖြစ်ပြီး သမ္မာတရား၏ ဤရှုထောင့်ကို သင် ရရှိပြီး ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ညီညွတ်တဲ့ ပူးပေါင်းဆောင်ရွက်မှုဆိုတာ လူ့အကြိုက်လိုက်သူ လုပ်တာ၊ ဒါမှမဟုတ် အလယ်အလတ်လမ်းစဉ်ကို လိုက်တာ မဟုတ်သလို၊ အပေါ်ယံ သဟဇာတဖြစ်မှုကို ထိန်းသိမ်းပြီး ဘယ်သူ့ကိုမှ စိတ်မဆိုးစေတာ မဟုတ်မှန်း ကျွန်မ နားလည်လိုက်တယ်။ အဲဒီအစား အသင်းတော်အလုပ်နဲ့ ညီအစ်ကို မောင်နှမတွေရဲ့ အသက်ဝင်ရောက်မှုနဲ့ပတ်သက်တဲ့ ကိစ္စတွေမှာ စည်းမျဉ်းတွေကို ထိန်းသိမ်းပြီး အသင်းတော်အကျိုးစီးပွားကို ကာကွယ်ပေးနိုင်ခြင်း ဖြစ်တယ်။ လင်းဟိုင်က လက်တွေ့အလုပ်မလုပ်လို့ အသင်းတော်အလုပ်ကို နှောင့်နှေးစေနှင့်ခဲ့တာ မြင်ရတဲ့အခါ၊ မေတ္တာထားပြီး သူ့ကို မိတ်သဟာယပြုကာ ကူညီရမယ်။ လိုအပ်ရင် သူ့ကို ပြုပြင်ပေးလို့လည်း ရတယ်၊ သူ လက်မခံသေးရင် အချိန်မီ တာဝန်ချိန်ညှိဖို့ ဒါမှမဟုတ် ဖြုတ်ချဖို့ ခေါင်းဆောင်တွေကို တင်ပြရမယ်။ ဒါက သမ္မာတရားကို လက်တွေ့လုပ်ဆောင်တာပဲ၊ ဒါက စစ်မှန်တဲ့မေတ္တာပဲ။ ဒါပေမဲ့ ကြီးကြပ်ရေးမှူးရဲ့ပြဿနာတွေကို ထောက်ပြတာက သူ့အားနည်းချက်ကို ထုတ်ဖော်တာ၊ သူ့ကို အရှက်ခွဲတာလို့ ကျွန်မ တလွဲတချော် ယုံကြည်ခဲ့တယ်။ ကျွန်မရဲ့ နားလည်သဘောပေါက်မှုက အရမ်း အဓိပ္ပာယ်မဲ့လိုက်တာ။ ကျွန်မအပေါ် ကိစ္စတွေ ဖြစ်လာပြီး ကိုယ့်ဇာတိကို ကျွန်မ ဆန့်ကျင်တွန်းလှန်ချင်ပေမဲ့ မကျော်လွှားနိုင်တဲ့အခါ၊ ဘုရားဆီ ဆုတောင်းပြီး ကျွန်မကို ခွန်အားပေးဖို့ တောင်းလျှောက်ရမယ်ဆိုတာကိုလည်း ဘုရားနှုတ်ကပတ်တော်တွေကနေ ကျွန်မ နားလည်သွားတယ်။ လင်းဟိုင်က လက်တွေ့အလုပ်လုပ်ဖို့ ပျက်ကွက်တာကို ကျွန်မ ထောက်ပြပြီး ဖော်ထုတ်ရမယ်။ ကျွန်မ လူ့အကြိုက်လိုက်သူ မလုပ်နိုင်တော့သလို အလယ်အလတ်လမ်းစဉ်ကိုလည်း လိုက်လို့မရတော့ဘူး။ သူ့ပြဿနာတွေကို ထောက်ပြတာက သူ့ကို စိတ်ဆိုးစေမယ်ဆိုရင်တောင် သမ္မာတရားကို ကျွန်မ လက်တွေ့လုပ်ဆောင်ရမယ်။ ဒါကြောင့် ကျွန်မ လင်းဟိုင်ဆီ စာရေးပြီး စုဝေးပွဲအတွက် တွေ့ဆုံဖို့ သူ့ကို ဖိတ်ခေါ်လိုက်တယ်။ သူ့ဆီ မသွားခင်မှာ သမ္မာတရားကို လက်တွေ့လုပ်ဆောင်နိုင်အောင် လမ်းပြပေးဖို့ ဘုရားသခင်ဆီ ကျွန်မ ဆုတောင်းခဲ့တယ်။

စုဝေးပွဲမှာ လင်းဟိုင်ရဲ့ပြဿနာတွေကို ကျွန်မ ထောက်ပြခဲ့တယ်။ အစမှာတော့ သူ လက်မခံခဲ့သလို ပြန်ပြောပြီး သူ့ကိုယ်သူ ကာကွယ်ဖို့ ကြိုးစားတယ်၊ တခြားအစ်ကိုတစ်ယောက်ကလည်း ဝင်ပြီး ထောက်ခံပြောတယ်။ ဒီအစ်ကိုက လင်းဟိုင်ကို ကာကွယ်ပေးနေမှန်း ကျွန်မ သဘောပေါက်လိုက်တယ်၊ ဒါကြောင့် သူ့စကားကို ဖြတ်ပြောပြီး သူ ကြားဝင်ဖာထေးပေးနေတာကို ကျွန်မ ဘွင်းဘွင်း ဖော်ထုတ်လိုက်တယ်။ အခြေအနေက နည်းနည်း အနေခက်လာပြီး လင်းဟိုင်ရဲ့မျက်နှာထားကလည်း မကောင်းတော့ဘူး။ ကျွန်မ ထပ်ပြောရင် ကျွန်မတို့ဆက်ဆံရေး ပိုအနေခက်သွားမှာကို ကြောက်လို့ အလျှော့ပေးပြီး ဒီကိစ္စကို ထားလိုက်ချင်စိတ် ပေါက်သွားတယ်။ ဒါပေမဲ့ နောက်တော့ လင်းဟိုင်က ဝတ်ကျေတမ်းကျေလုပ်ပြီး လက်တွေ့အလုပ်ကို မလုပ်တာကြောင့် အလုပ်ကို ထိခိုက်စေခဲ့ပြီးပြီသားဖြစ်ပုံကို ကျွန်မ ပြန်တွေးမိတယ်။ သူ့ပြဿနာတွေ ထောက်ပြခံရတဲ့အချိန်မှာတောင် သူ လက်မခံခဲ့ဘူး။ ဒီအတိုင်းသာ ဆက်ဖြစ်နေရင် အသင်းတော် အလုပ်ကို ပိုလို့တောင် ထိခိုက်နစ်နာစေမှာပဲ။ ဓမ္မတေးသီချင်းထဲကနေ စာကြောင်း နည်းနည်းကို ကျွန်မ သတိရလိုက်တယ်။ “အသင်းတော်တွင်၊ ငါ့အတွက် သင်၏ သက်သေခံချက်၌ ခိုင်မာစွာ ရပ်တည်လော့၊ သမ္မာတရားကို ထိန်းသိမ်းလော့။ အမှန်သည် အမှန်၊ အမှားသည် အမှား ဖြစ်၏။ အဖြူနှင့် အမည်းကို ရောထွေးခြင်း မရှိနှင့်။ သင်သည် စာတန်နှင့် တိုက်ပွဲဖြစ်လိမ့်မည် ဖြစ်ပြီး ၎င်းကို အဘယ်သောအခါမျှ တစ်ဖန် မထကြွစေဖို့အလို့ငှာ အလျှင်း နှိမ်နင်းရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၄၁)) ဘုရားနှုတ်ကပတ်တော်တွေက ကျွန်မကို ယုံကြည်ခြင်းနဲ့ ခွန်အားပေးတယ်။ ကျွန်မ လူ့အကြိုက်လိုက်သူ ဆက်လုပ်လို့ မရတော့ဘူး၊ စည်းမျဉ်းတွေကို ကျွန်မ ထိန်းသိမ်းရမယ်။ ဒါကြောင့် ဘုရားနှုတ်ကပတ်တော်တွေကို ထုတ်သုံးရင်းနဲ့၊ လင်းဟိုင်ရဲ့ပြဿနာတွေကို ကျွန်မ ထောက်ပြလိုက်တယ်၊ အလုပ်ကို မကြီးကြပ်တာ၊ လိုက်မစစ်တာနဲ့ လူတွေကို ပျိုးထောင်ဖို့ အာရုံမစိုက်တာတွေရဲ့ အကျိုးဆက်တွေအကြောင်း မိတ်သဟာယပြုလိုက်တယ်။ ဒါကို ကြားပြီးတဲ့နောက် လင်းဟိုင်ရဲ့သဘောထား နည်းနည်း ပြောင်းသွားပြီး လက်ခံချင်စိတ်ရှိကြောင်း ပြောလာတယ်။ ဒီလို လက်တွေ့လုပ်ဆောင်မှပဲ ကျွန်မစိတ်နှလုံးထဲမှာ စိတ်အေးလက်အေးဖြစ်သွားတယ်။

နောက်ပိုင်းမှာ လင်းဟိုင် သိပ်မပြောင်းလဲသေးတာကို ကျွန်မ တွေ့ရတယ်၊ ဒါကြောင့် သူ့ပြဿနာတွေကို တစ်ခုချင်းစီ စာရင်းလုပ်ပြီး ခေါင်းဆောင်တွေကို တင်ပြလိုက်တယ်။ လင်းဟိုင်နဲ့ပတ်သက်တဲ့ သုံးသပ်ချက်တွေကို စုစည်းပြီးတဲ့နောက် ခေါင်းဆောင်တွေက သူ့မှာ အစွမ်းအစညံ့ပြီး အလုပ်လုပ်နိုင်စွမ်း မရှိတာ၊ တာဝန်မှာ ဝန်တာမထားတာကို တွေ့ရှိခဲ့ကြတယ်။ သူက လက်တွေ့အလုပ် ဘာမှမလုပ်တဲ့ အယောင်ဆောင် အမှုဆောင်ဖြစ်တဲ့အတွက် ဖြုတ်ချသင့်တယ်ပေါ့။ ခေါင်းဆောင်တွေက ကျွန်မကို ကြီးကြပ်ရေးမှူးအဖြစ် ရာထူးတိုးပေးပြီး လင်းဟိုင်နဲ့ မိတ်သဟာယပြုဖို့နဲ့ သူ့ကို ဖြုတ်ချဖို့ ပြောတယ်။ ကျွန်မ နည်းနည်း တွန့်ဆုတ်နေမိတယ်။ “သူ့ပြဿနာတွေကို တဲ့တိုး သွားဖော်ထုတ်ရင်၊ သူ ငါ့ကို အငြိုးထားပြီး အမြင်စောင်းသွားမလား” ပေါ့။ လူ့အကြိုက်လိုက်တတ်တဲ့ ကျွန်မရဲ့ စိတ်နေစိတ်ထားက ပြန်ပေါ်လာတာကို ကျွန်မ သဘောပေါက်လိုက်ပြီး၊ ဘုရားနှုတ်ကပတ်တော်ကို သတိရလိုက်တယ်။ “ယင်းကို သင်လုပ်ဆောင်ခြင်းက လူများကို ပြစ်မှားစော်ကားမိလျှင်ဖြစ်စေ၊ သင့်ကို နောက်ကွယ်တွင် ပြင်းထန်စွာ ဝေဖန်ခံရဖို့ ဖြစ်စေလျှင်ပင် အရေးမကြီးပေ။” အဲဒီနှုတ်ကပတ်တော်ကို ကျွန်မ အမြန်ရှာဖတ်လိုက်တယ်။ ဘုရားသခင်က ပြောသည် “အကယ်၍ ယင်းက စည်းမျဉ်းများနှင့်ကိုက်ညီသည့် လုပ်ရပ်တစ်ခုဖြစ်ပါက ယင်းကို သင်လုပ်ဆောင်ခြင်းက လူများကို ပြစ်မှားစော်ကားမိလျှင်ဖြစ်စေ၊ သင့်ကို နောက်ကွယ်တွင် ပြင်းထန်စွာ ဝေဖန်ခံရဖို့ ဖြစ်စေလျှင်ပင် အရေးမကြီးပေ။ သို့ရာတွင် ယင်းက စည်းမျဉ်းများနှင့်မကိုက်ညီသည့် လုပ်ရပ်တစ်ခုဖြစ်ပါက ယင်းကို လုပ်ဆောင်ခြင်းဖြင့် လူတိုင်းထံမှ အသိအမှတ်ပြုခြင်းနှင့် ထောက်ခံခြင်းတို့ကို သင်ရပြီး လူတိုင်းနှင့် အဆင်ပြေနေသော်လည်း တစ်ခုမှာ ဘုရားသခင်၏ ရှေ့မှောက်တွင် ယင်းကို အကြောင်းပြ စာရင်းရှင်းနိုင်ခြင်း မရှိပါက သင်သည် ဆုံးရှုံးနစ်နာမှုတစ်ခုကို ခံစားရပြီဖြစ်သည်။ အကယ်၍ သင်သည် လူအများစုနှင့် ဆက်ဆံရေးများကို ထိန်းသိမ်းထားပြီး ၎င်းတို့ကို ပျော်ရွှင်အောင်နှင့် စိတ်ကျေနပ်အောင် လုပ်ဆောင်ကာ ၎င်းတို့၏ချီးမွမ်းခြင်းကို ရထားသော်လည်း ဖန်ဆင်းရှင်ဖြစ်သည့် ဘုရားသခင်ကို ပုန်ကန်ပြစ်မှားပါက သင်သည် အဆုံးစွန် မိုက်မဲသောလူတစ်ဦး ဖြစ်သည်။ ထို့ကြောင့် သင် မည်သည့်အရာကိုလုပ်ပါစေ ယင်းက စည်းမျဉ်းများနှင့်ကိုက်ညီခြင်း ရှိမရှိ၊ ယင်းက ဘုရားသခင်ကို စိတ်ကျေနပ်စေခြင်း ရှိမရှိ ယင်းနှင့်ပတ်သက်သည့် ဘုရားသခင်၏သဘောထားက မည်သည့်အရာဖြစ်သည်၊ မည်သည့်ရပ်တည်ချက်ကို လူတို့ခံယူသင့်သည်၊ မည်သည့်စည်းမျဉ်းများကို လူတို့ထိန်းသိမ်းသင့်သည်၊ ဘုရားသခင်က မည်သို့ညွှန်ကြားထားသည်နှင့် ယင်းကို သင်မည်သို့လုပ်ဆောင်သင့်သည်တို့ကို သင် ရှင်းလင်းစွာ နားလည်ရမည်ဖြစ်သည်။ သင်သည် ဤအကြောင်းနှင့်ပတ်သက်၍ ရှေးဦးစွာ ရှင်းရှင်းလင်းလင်း သိထားသင့်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂၄)) ဘုရားနှုတ်ကပတ်တော် ဖတ်ပြီးတဲ့နောက် ကျွန်မစိတ်နှလုံးက ရုတ်တရက် လင်းလက်သွားတယ်။ တာဝန်ထမ်းဆောင်ရာမှာ ဘုရားသခင်ကို ကြောက်ရွံ့တဲ့စိတ် ရှိရမယ်၊ ဘုရားသခင်ရဲ့ ရည်ရွယ်ချက်တွေနဲ့ ကိစ္စတွေကို လုပ်ဆောင်ဖို့အတွက် စည်းမျဉ်းတွေကို ရှာဖွေရမယ်။ တစ်ခုခုက သမ္မာတရား စည်းမျဉ်းတွေနဲ့ ကိုက်ညီနေသရွေ့ ကျွန်မ မလျှော့တမ်းလုပ်ရမယ်။ ဘုရားသခင်ကို ကျေနပ်စေနိုင်သရွေ့ လူတွေကို စိတ်ဆိုးစေမိတာ၊ အပြောခံရတာတွေက ကိစ္စမရှိဘူး။ သမ္မာတရားကို သိရက်နဲ့ လူတွေနဲ့ဆက်ဆံရေးကို ထိန်းသိမ်းဖို့သက်သက် လက်တွေ့မလုပ်ဆောင်ဘူးဆိုရင်၊ ဘယ်သူ့ကိုမှ စိတ်မဆိုးစေရင်တောင် အသင်းတော်အလုပ်ကို မကာကွယ်လို့ ကျူးလွန်မိတဲ့ ပြစ်မှားမှုအတွက် ဘုရားသခင်ရဲ့ ပြစ်တင်ရှုတ်ချတာ ခံရလိမ့်မယ်။ အဲဒါ တော်တော် မိုက်မဲရာကျမှာ။ ဒါကြောင့် ကျွန်မ လင်းဟိုင်နဲ့ သွားပြီး မိတ်သဟာယပြုတယ်၊ လက်တွေ့အလုပ် မလုပ်တဲ့ သူ့ရဲ့အပြုအမူတွေကို ဖော်ထုတ်ပြီး သူ့ကို ဖြုတ်ချလိုက်တယ်။ လင်းဟိုင်ကတော့ သူ့ကိုယ်သူ စေ့စေ့စပ်စပ် ဆင်ခြင်သုံးသပ်ပါ့မယ်လို့ ပြောတယ်။ ဒီအတွေ့အကြုံကတစ်ဆင့် သမ္မာတရားကို လက်တွေ့လုပ်ဆောင်ပြီး သမ္မာတရား စည်းမျဉ်းတွေအတိုင်း တခြားလူတွေနဲ့ ဆက်ဆံမှသာ လူသားပုံသဏ္ဌာန်နဲ့ အသက်ရှင်နိုင်မယ်ဆိုတာ ကျွန်မ သဘောပေါက်လာခဲ့တယ်။ ခုချိန်ကစပြီး တခြားလူတွေနဲ့ ကိုယ်ကိုယ်တိုင်ကို ထိခိုက်စေပြီးတော့ လူ့အကြိုက်လိုက်သူ ကျွန်မ ဖြစ်လို့မရတော့ဘူး။


၅၃။ သုံးကြိမ် အဖမ်းခံရခြင်းမှ ရရှိသော သင်ခန်းစာများ

တရုတ်ပြည်မှ ဝမ်ချင်

၂၀၁၁ ခုနှစ် မေလမှာ၊ အမေက ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို ကျွန်မကို ဟောပြောခဲ့တယ်။ ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကောင်းကင်၊ မြေကြီးနှင့် အရာခပ်သိမ်းကို ဘုရားသခင် ဖန်ဆင်းထားတယ်ဆိုတာရယ်၊ လူသားမျိုးနွယ်ကိုလည်း ဘုရားသခင်ကပဲ ဖန်ဆင်းထားတယ်ဆိုတာနဲ့ လူတွေအနေနဲ့ ဘုရားသခင်ကို ယုံကြည်ပြီး ကိုးကွယ်တာက လုံးဝ သဘာဝကျပြီး ကျိုးကြောင်းခိုင်လုံမျှတတယ်ဆိုတာတွေကို ကျွန်မ သိလာရတယ်။ အချိန်တစ်ခုကြာအောင် စုံစမ်းလေ့လာပြီးတဲ့နောက်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်ကို ကျွန်မ လက်ခံခဲ့တယ်။ တရုတ်ကွန်မြူနစ်ပါတီက ဘုရားသခင်ကို ယုံကြည်သူတွေကို ဖမ်းဆီးပြီး နှိပ်စက်ညှဉ်းပန်းတာကြောင့် အဖေရယ်၊ အဘိုးနဲ့ အဘွားရယ်က သူတို့ အမှုပတ်မှာကြောက်လို့ အမေ ယုံကြည်တာကို အမြဲတမ်း ဆန့်ကျင်ပြီး နှိပ်စက်ညှဉ်းပန်းခဲ့ကြတယ်။ ဒါကြောင့် ကျွန်မ ဘုရားသခင်ကို ယုံကြည်တဲ့အကြောင်း မိသားစုကို အသိမပေးရဲခဲ့ဘူး။

၂၀၁၂ နှစ်အကုန်မှာ ဧဝံဂေလိတရား ဟောပြောလို့ ကျွန်မ အဖမ်းခံခဲ့ရတယ်။ အဲဒီတုန်းက ကျွန်မအသက် ၁၉ နှစ်ပေါ့။ ရဲတွေက ကျွန်မရဲ့ယုံကြည်ခြင်းနဲ့ဆိုင်တဲ့ သက်သေအထောက်အထား ဘာတစ်ခုမှ မတွေ့ပေမဲ့ ကျွန်မကို ၃၂ နာရီကြာ တရားမဝင် ထိန်းသိမ်းထားခဲ့တယ်။ မိသားစုက အဆက်အသွယ်နဲ့ လိုက်လုပ်ပေးမှ ကျွန်မ ပြန်လွတ်လာတာ။ အဘိုးနဲ့ ဦးလေးက ကျွန်မကို လာကြိုကြတယ်။ လမ်းမှာ ဦးလေးက ပြောတယ်၊ “နင့်အဘိုးနဲ့ အဘွားက နင့်ကို ကြီးပြင်းအောင် ကျွေးမွေးစောင့်ရှောက်ဖို့ အများကြီး အားထုတ်ခဲ့ရတာ၊ အခု ဒီအရွယ်ရောက်တာတောင် နင့်အတွက် တချိန်လုံး စိတ်ပူနေရတုန်းပဲ။ နင် အဖမ်းခံရတယ်ဆိုတာ ကြားကြားချင်း အဘွားဆို စိတ်ပူလွန်းလို့ အိပ်တောင်မပျော်ဘူး” တဲ့။ အဘိုးရဲ့ ဖြူနေတဲ့ ဆံပင်တွေကို ကြည့်ပြီး ကျွန်မ စိတ်နှလုံးထဲမှာ စူးနင့်သွားတယ်။ အိမ်ရောက်တော့ အဘွားရယ်၊ အဒေါ်တွေရယ် ခြံထဲမှာ ထိုင်နေကြတာ တွေ့တယ်။ အဘွားက တုန်ရီနေတဲ့ လက်ညှိုးနဲ့ ကျွန်မကို ထိုးပြီး ပြောတယ်၊ “ပြောစမ်း၊ နင် နင့်အမေနောက်လိုက်ပြီး ဘုရားသခင်ကို နင်ယုံများယုံနေပြီလား” တဲ့။ အဒေါ်ကလဲ လှောင်ပြောင်တဲ့လေသံနဲ့ ပြောတယ်၊ “နင်ငါတို့ကို ခဏအနားပေးပြီး စိတ်မပူအောင် လုပ်လို့မရဘူးလား။ ရဲတွေက အိမ်ပေါက်ဝထိ ရောက်လာတယ်။ နင်မရှက်ရင်တောင် နင့်အတွက် ငါရှက်တယ်။ အခုတော့ နင်က တစ်မိသားစုလုံးကို အရှက်ခွဲလိုက်တာပဲ။ နင် ဘယ်လိုဖြစ်ပြီး ငါတို့အပေါ် အရမ်းမထောက်ထားရတာလဲ” တဲ့။ အဘွားက တုန်ရီနေတဲ့ အသံနဲ့ ပြောတယ်၊ “ဒီတစ်ခါ နင့်အဒေါ်နဲ့ ဦးလေးက နင့်ကို ထုတ်ဖို့ အဆက်အသွယ်တွေနဲ့ လိုက်လုပ်ပေးခဲ့ရတာ။ မဟုတ်ရင် ရဲတွေက နင့်ကို ထောင်ထဲ ပို့လိုက်မှာ။ နင် ဘုရားသခင်ကို ယုံလို့မဖြစ်တော့ဘူး” တဲ့။ အဒေါ်တွေကလည်း ဘုရားသခင်ကို ပြစ်မှားစော်ကားပြီး ပြစ်တင်ရှုတ်ချတဲ့ စကားတချို့ ပြောကြသေးတယ်။ သူတို့ ဆူပူကြိမ်းမောင်းတာကို နားထောင်ရင်း ကျွန်မ ဆိုးဆိုးရွားရွား မှားတဲ့အရာတစ်ခု လုပ်မိထားသလို ခံစားရပြီး သူတို့မျက်လုံးတွေကို မကြည့်ရဲဘူး။ အရမ်းမတရားခံရသလိုလည်း ခံစားရတယ်။ ဘုရားသခင်ကို ယုံကြည်တာက ကောင်းတဲ့အရာတစ်ခုဖြစ်တာ သိသာထင်ရှားပေမဲ့၊ သူတို့က ကျွန်မကို ဆိုးရွားတဲ့ ပြစ်မှုတစ်ခုခု ကျူးလွန်ထားသလိုမျိုး ဆူပူနေကြတာလေ။ ကျွန်မရဲ့ စိတ်နှလုံးကို ကာကွယ်ပေးဖို့ ဘုရားသခင်ဆီ အဆက်မပြတ် ဆုတောင်းခဲ့တယ်။ အဲဒီနောက် ဘုရားသခင်ရဲ့ နှုတ်ကပတ်တော်တွေကို ကျွန်မ သတိရလိုက်တယ်။ “ငါတို့၏ဖြစ်တည်မှုအလုံးစုံသည် ဘုရားသခင်ထံမှလာပြီး ဘုရားသခင်၏ အချုပ်အခြာအာဏာကြောင့် တည်ရှိသည့်အတွက်၊ လူသားမျိုးနွယ်ဝင်များနှင့် ဘုရားတရားကိုင်းရှိုင်းသော ခရစ်ယာန်များ အနေဖြင့် ဘုရားသခင်၏တာဝန်ပေးစေခိုင်းချက်ကို ဖြည့်ဆည်းခြင်းအတွက် ငါတို့၏ စိတ်နှင့် ခန္ဓာများကို ဆက်ကပ်ပူဇော်ရန်မှာ ငါတို့အားလုံး၏ တာဝန်နှင့် ဝတ္တရားဖြစ်သည်။ အကယ်၍ ငါတို့၏စိတ်နှင့် ခန္ဓာတို့သည် ဘုရားသခင်၏ တာဝန်ပေးစေခိုင်းချက်အတွက် ဆက်ကပ်ထားခြင်း မဟုတ်သကဲ့သို့၊ လူသားမျိုးနွယ်၏ တရားမျှတသော အကြောင်းတရားအတွက် မဟုတ်ပါက၊ ငါတို့၏ ဝိညာဉ်များသည် ဘုရားသခင်၏ တာဝန်ပေးစေခိုင်းချက်အတွက် မာတုရဖြစ်ခဲ့ကြသူများ၏ ရှေ့မှောက်တွင် အရှက်ရလိမ့်မည် ဖြစ်ပြီး၊ ငါတို့ကို အရာရာ ထောက်ပံ့ပေးပြီးဖြစ်သည့် ဘုရားသခင်အတွက် များစွာသာ၍ မထိုက်တန်ဟု ခံစားရလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ကျွန်မ ကိုယ့်ဘာသာ တွေးမိတယ်၊ “ဟုတ်တာပေါ့၊ ငါ့အသက်က ဘုရားသခင်ဆီက လာတာပဲ။ ဘုရားရဲ့ကယ်တင်ခြင်းကို ပိုများတဲ့ လူတွေ လက်ခံနိုင်အောင် ဧဝံဂေလိဟောပြီး ဘုရားအကြောင်း သက်သေခံတာက အားလုံးထဲမှာ တရားအမျှတဆုံးပဲလေ။ ဒါပေမဲ့ ငါ့ယုံကြည်ခြင်းအတွက် ငါအဖမ်းခံရပြီး မိသားစုကို ပူပန်၊ ဒုက္ခရောက်စေခဲ့လို့ ငါက မှားတာတစ်ခုခု လုပ်မိထားသလိုမျိုး သူတို့ကို စိတ်ပူစေပြီး အရှက်ရစေသလိုမျိုး ငါ ခံစားနေရတယ်။ ငါ အမှားအမှန်ကို လုံးဝ မခွဲခြားနိုင်ခဲ့ပါလား။ ဘုရားသခင်ကို ယုံကြည်ပြီး ဧဝံဂေလိတရား ဟောပြောတာက လုပ်ဆောင်ရမဲ့ အမျှတဆုံးအရာပဲလေ။ ယုံကြည်ခြင်းနဲ့ပတ်သက်လာရင် ငါ့မှာ ကိုယ်ပိုင် ခံယူချက် ရှိရမယ်”လို့ပေါ့။ ဒီလိုတွေးမိလိုက်တော့ ကျွန်မ ဘောင်ခတ်မခံနေရတော့ဘူး။

ရက်နည်းနည်းကြာတော့ တရုတ်ကွန်မြူနစ်ပါတီက အနန္တတန်ခိုးရှင် ဘုရားသခင် အသင်းတော်ကို အသရေဖျက်ဖို့ တီဗီတွေ၊ အဓိက မီဒီယာလိုင်းတွေနဲ့ အွန်လိုင်းတွေမှာ အခြေအမြစ်မရှိတဲ့ ကောလာဟလတွေနဲ့ မှားယွင်းပြီး အဓိပ္ပာယ်မဲ့တဲ့အရာတွေကို စပြီး ဖြန့်တော့တာပဲ။ ပြီးတော့ အသင်းတော်က ခရစ်ယာန်တွေကို အကြီးအကျယ် စပြီး လိုက်ဖမ်းတော့တယ်။ ဒီအခြေအမြစ်မရှိတဲ့ ကောလာဟလတွေကို ကြားပြီးတဲ့နောက် ကျွန်မရဲ့မိသားစုက ကျွန်မကို စောင့်ကြည့်လာတယ်။ ကျွန်မရောက်တဲ့နေရာကို စစ်ဆေးဖို့ ကျွန်မကို သူတို့ ခဏခဏ ဖုန်းခေါ်ပြီး ကျွန်မရဲ့ ယုံကြည်မှုကို စွန့်လွှတ်အောင် နားချဖို့ ခဏခဏ ကြိုးစားကြတယ်။ အဘိုးက ပြောတယ်၊ “ဒီတစ်ခေါက် အဖမ်းခံရတဲ့ထဲမှာ ဘယ်နှစ်ယောက်လောက် ပြစ်ဒဏ်ချမှတ်ခံရလဲ နင် သိလား။ တချို့ဆို ဆယ်နှစ်ကျော်တောင် ကျတာ၊ သူတို့မိသားစုတွေပါ ထိခိုက်ကုန်တာလေ၊ လူကြီးတွေဆို ထောက်ပံ့ကြေး ဆုံးရှုံးတယ်၊ ကလေးတွေဆို ကျောင်းမတက်ရတော့ဘူး။ ဘုရားသခင်ကို ယုံကြည်တာက ဘာကောင်းကျိုးရှိလို့လဲ။ အသက်ဘယ်လောက်ကြီးကြီး သူတို့က ဖမ်းပြီး ပြစ်ဒဏ်ချမှတ်မှာပဲ။ ဒီမြောက်ဘက်နားလေးမှာတင် နင့်အရွယ်လောက်ရှိတဲ့ တစ်ယောက် သုံးနှစ် ပြစ်ဒဏ်ချမှတ်ခံလိုက်ရတယ်။ လူသတ်မှုက အဆိုးဆုံး ရာဇဝတ်မှုဖြစ်ပြီး ပြစ်ဒဏ်အကြီးဆုံးလို့ ငါတို့အားလုံး ထင်ခဲ့ကြတာ၊ ဒါပေမဲ့ ဘုရားသခင်ကို ယုံကြည်လို့ ချမှတ်တဲ့ ပြစ်ဒဏ်တွေက လူသတ်မှုထက်တောင် ပိုပြင်းထန်နေပါလား” တဲ့။ နောက်ပိုင်း အဘိုးအိမ်သွားတိုင်း သူက အကြိမ်ကြိမ် ပြောတယ်။ “နင် ဘုရားသခင်ကို ယုံကြည်လို့မဖြစ်ဘူး၊ ကြားလား။ တီဗီမှာ မမြင်ဘူးလား။ အနန္တတန်ခိုးရှင် ဘုရားသခင်ကို ယုံကြည်ရင် သူတို့ ဆွေစဉ်မျိုးဆက် သုံးဆက်လုံး ဒုက္ခရောက်မယ်လို့ ပြောနေကြတယ်။ နင့်အဒေါ်တွေ၊ ဦးလေးတွေရဲ့ အလုပ်တွေအကုန်လုံး ထိခိုက်ကုန်လိမ့်မယ်။ ပြီးတော့ နင့်မောင်လေးနဲ့ ညီမလေး တက္ကသိုလ်တက်ဖို့ ကြိုးစားတဲ့အခါမှာလည်း ဒုက္ခရောက်လိမ့်မယ်။ သူတို့ နင့်ကို ဘယ်လိုလုပ် မနာကြည်းဘဲ နေမှာလဲ။ ငါ နင့်ကောင်းကျိုးအတွက် ပြောနေတာ” တဲ့။ အဒေါ်က ကျွန်မကို တစ်ခါက ပြောဖူးတာ မှတ်မိသေးတယ်။ “နင် ငယ်ငယ်တုန်းက နင့်ကို ပြုစုရတာ ဘယ်လောက်ခက်ခဲလဲဆိုတာ နင် မသိဘူး။ နင် အကြိမ်အတော်များများ နေမကောင်းဖြစ်ပြီး သေခါနီးဖြစ်ခဲ့တယ်။ နေ့ရောညပါ နင့်ဘေးကမခွာဘဲ ပြုစုခဲ့တာ နင့်အဘွားပဲလေ။ သူက နင့်အတွက်ဆို စိတ်ရောကိုယ်ပါ နှစ်ပြီး ဂရုစိုက်ခဲ့တာ။ အဲဒီတုန်းက နင်က သွေးအားနည်းရောဂါ အပြင်းအထန်ဖြစ်ပြီး သွေးဘဏ်မှာ သွေးမရှိတော့လို့ နင့်အဘိုးက သူ့သွေးကို နင့်ကို သွင်းပေးခဲ့တာ။ အခု နင် အရွယ်ရောက်လာမှ သူတို့ကို စိတ်ပူအောင် လုပ်ဦးမလို့လား” တဲ့။ ကျွန်မ စိတ်နှလုံးထဲမှာ စူးနင့်သွားတယ်။ ကျွန်မကို ပြုစုပျိုးထောင်ပေးခဲ့တာ အဘိုးနဲ့ အဘွားပဲလေ။ သူတို့က ကျွန်မကို ဂရုစိုက်ခဲ့ကြပြီး ကျွန်မအတွက် အနစ်နာခံခဲ့ကြတာ။ အခု ကျွန်မ အရွယ်ရောက်လာပြီ၊ ဒါပေမဲ့ သူတို့ကို စိတ်ပူအောင် လုပ်နေတုန်းပဲ။ ကျွန်မ တော်တော် အသိစိတ်မရှိသလို ခံစားရတယ်။ နောက်တစ်ခါ အိမ်ပြန်ရောက်တော့ အဘိုးက ကျွန်မကို ပြောတယ်၊ “‘သင့်ကိုယ်ခန္ဓာကို သင့်မိဘများက ပေးခြင်းဖြစ်သည်’ နင့်ကိုယ်နင် ထည့်မစဉ်းစားရင်တောင် မိသားစုအတွက် ထည့်စဉ်းစားရမယ်။ တနေ့ကျရင် နင့်ရဲ့ယုံကြည်ခြင်းအတွက် နင် အဖမ်းခံရပြီး ထောင်ထဲမှာ ဒုက္ခခံရရင် ငါတို့ ဘယ်လိုလုပ် စိတ်မထိခိုက်ဘဲ၊ ဝမ်းမနည်းဘဲ နေနိုင်မှာလဲ” တဲ့။ သူ အဲဒီလိုပြောတာကြားတော့ ကျွန်မ ရောပြွန်းတဲ့ စိတ်ခံစားမှုတွေ တလိပ်လိပ်တက်ပြီး မွန်းကြပ်သွားတယ်။ ကျွန်မ သူတို့ကို အရမ်း စိတ်ပူအောင် လုပ်မိနေပြီး၊ သူတို့ခံစားချက်တွေကို မထောက်ထားသလို ခံစားရတယ်၊ ကျွန်မကို ပျိုးထောင်ပေးရာမှာ သူတို့ရဲ့အားထုတ်မှုတွေအားလုံး အချည်းနှီးဖြစ်သွားစေလိုမျိုးပေါ့။ ကျွန်မ အရမ်း အားနည်းသွားတယ်၊ ဒါကြောင့် ဘုရားသခင်ဆီ ဆုတောင်းလိုက်တယ်။ “အို ဘုရားသခင်၊ မိသားစုက သမီးအတွက် စိတ်ပူလေလေ၊ သမီး သူတို့ကို ကျေးဇူးကြွေးတင်သလို ခံစားရလေပါပဲ။ ကိုယ်တော့်ကို ယုံကြည်တာ ကောင်းမှန်း သမီး သိပါတယ်၊ ဒါပေမဲ့ သမီးစိတ်နှလုံးထဲမှာ အရမ်း နာကျင်ရပါတယ်။ ကျေးဇူးပြုပြီး သမီးကို လမ်းပြပေးတော်မူပါ” လို့ပေါ့။ ဆုတောင်းပြီးတဲ့နောက်မှာ ဒီဘုရားနှုတ်ကပတ်တော်တွေကို ကျွန်မ သတိရလိုက်တယ်။ “ဘုရားသခင်သည် ဤလူ့လောကကို ဖန်ဆင်းခဲ့ပြီး၊ အသက်ကို သူအပ်နှင်းပေးခဲ့သည့် သက်ရှိသတ္တဝါဖြစ်သော လူသားကို ထိုအထဲသို့ ခေါ်ဆောင်ခဲ့သည်။ ရလဒ်အနေဖြင့် လူသားသည် မိဘဆွေမျိုးများရှိလာပြီး တစ်ဦးတည်း မဟုတ်တော့ပေ။ လူသားသည် ဤရုပ်ဝတ္ထုကမ္ဘာကြီးကို စတင်တွေ့မြင်သည့်အချိန်မှစကာ သူသည် ဘုရားသခင်၏ ကြိုတင်ပြဋ္ဌာန်းမှု အတွင်းတွင်သာ တည်နေရန် သတ်မှတ်ခြင်းခံခဲ့ရသည်။ သက်ရှိတစ်ဦးချင်းစီတိုင်းကို အရွယ်ရောက်သူအဖြစ် ကြီးထွားလာရန် တောက်လျှောက်ပံ့ပိုးပေးသည်မှာ ဘုရားသခင်၏ ဇီဝအသက်ဖြစ်၏။ ဤဖြစ်စဉ်အတွင်းတွင် လူသားသည် ဘုရားသခင်၏ စောင့်ရှောက်မှုအောက်၌ တည်ရှိပြီး ကြီးပြင်းသည်ဟု မည်သူမျှ မခံစားရကြပေ၊ ယင်းအစား လူသားသည် မိဘများ၏ ကျွေးမွေးစောင့်ရှောက်ခြင်း ကျေးဇူးတရားအောက်တွင် ကြီးပြင်းလာပြီး သူ၏ကြီးပြင်းမှုကို သူ့အသက်၏ပင်ကိုအသိစိတ်က လှုံ့ဆော်ပေးသည်ဟု ၎င်းတို့ယုံကြည်ကြသည်။ အကြောင်းရင်းမှာ လူသားသည် သူ့အား အသက်ကို အပ်နှင်းပေးခဲ့သောသူကို မသိသောကြောင့်၊ သို့မဟုတ် ထိုအသက်သည် မည်သည့်အရပ်မှ လာသည်ကို မသိသောကြောင့် ဖြစ်သည်၊ အသက်၏ပင်ကိုအသိစိတ်က အံ့ဖွယ်တို့အား မည်ကဲ့သို့ ဖန်တီးပေးသည်ကို သာ၍ပင် မသိကြသောကြောင့်လည်းဖြစ်သည်။ လူသားသည် အစားအစာမှာ အသက်ဆက်ရန် အခြေခံဖြစ်ကြောင်း၊ ဇွဲရှိခြင်းသည် သူ့အသက်၏ တည်ရှိနေခြင်း၏ အရင်းအမြစ်ဖြစ်ကြောင်းနှင့် သူ့စိတ်ထဲရှိ ယုံကြည်မှုများသည် သူဆက်လက်ရှင်သန်နိုင်ရန် မှီခိုနေရသည့် အရင်းအနှီးဖြစ်ကြောင်းသာ သိရှိကြသည်။ ဘုရားသခင်၏ ကျေးဇူးတော်နှင့် ပံ့ပိုးမှုတို့ကို လူသားသည် လုံးဝ သတိမမူမိပေ၊ ပြီးလျှင် သူ့အပေါ် ဘုရားသခင်အပ်နှင်းပေးထားသော အသက်ကို သူဖြုန်းတီးပစ်သည်မှာ ဤနည်းဖြင့်ဖြစ်လေသည်။...ဘုရားသခင်၏ နေ့ညမပြတ် စောင့်ကြည့်ခြင်းကို ခံရသော လူသားတစ်ဦးတစ်ယောက်မျှ ကိုယ်တော့်အား ကိုးကွယ်ရန် မိမိအသိစိတ်ဖြင့် အစပြု၍ မလုပ်ဆောင်ချေ။ ဘုရားသခင်သည် မည်သည့်မျှော်လင့်ချက်မျှ မထားသော လူသားအပေါ်၌ မိမိအစီအစဉ်ရှိသည့်အတိုင်း အမှုတော်ကို ဆောင်ရွက်ရုံသာ ဖြစ်၏။ ကိုယ်တော်သည် ထိုသို့ပြုလုပ်ရခြင်းမှာ တစ်နေ့တွင် လူသားသည် သူ၏အိပ်မက်မှ နိုးထလာပြီး အသက်၏ တန်ဖိုးနှင့် အနက်အဓိပ္ပာယ်ကိုလည်းကောင်း၊ သူ့အား ကိုယ်တော် ပေးသနားတော်မူခဲ့သော အရာအားလုံးအတွက် ဘုရားသခင် ပေးဆပ်ခဲ့ရသည့် အဖိုးအခကိုလည်းကောင်း၊ လူသားသည် ကိုယ်တော့်ထံ ပြန်လည်လှည့်လာရန် ဘုရားသခင်သည် ပြင်းပြစွာ တောင့်တတော်မူသည်ကိုလည်းကောင်း ရုတ်တရက် သဘောပေါက်နားလည်လာလိမ့်မည်ဟူသော မျှော်လင့်ချက်ဖြင့် ဖြစ်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) ဘုရားနှုတ်ကပတ်တော်တွေကနေ ကျွန်မ သဘောပေါက်သွားတယ်၊ ကျွန်မအသက်က ဘုရားသခင်ဆီက လာတာပဲ။ ကျွန်မ အဖိုးနဲ့ အဖွားက ကျွန်မကို ပြုစုပျိုးထောင်ပေးခဲ့ကြပေမဲ့ နောက်ကွယ်ကနေ ကျွန်မကို အမြဲ စောင့်ကြည့်ပြီး ကာကွယ်ပေးနေတာက ဘုရားသခင်ပဲ။ ကျွန်မ ငယ်ငယ်တုန်းက ကြွက်သတ်ဆေးကို မတော်တဆ စားမိခဲ့တယ်။ မိသားစုက ကျွန်မကို ဆေးရုံသုံးရုံ ပို့ပေမဲ့ ဘယ်ဆေးရုံကမှ မကုပေးချင်ကြဘူး၊ နာရေးပြင်ဆင်ဖို့ပဲ မိသားစုကို ပြောကြတာ။ အဘိုးက ဆရာဝန်ဖြစ်ပေမဲ့ သူတောင် ဘာမှမတတ်နိုင်ခဲ့ဘူး။ နောက်ဆုံးမှာ ဆေးရုံတစ်ရုံက ကျွန်မကို ကယ်ကြည့်ပေးဖို့ အင်တင်တင်နဲ့ လက်ခံခဲ့ပြီး၊ အရေးပေါ် ကုသမှုပေးပြီးတဲ့နောက်မှာ ကျွန်မ အံ့ဩစရာကောင်းအောင် အသက်ရှင်လာခဲ့တယ်။ နောက်တစ်ခါကျတော့ ကျွန်မ စိုးရိမ်ရတဲ့ အူပိတ်ရောဂါ ဖြစ်ပြန်ရော။ ဆရာဝန်က မနှိပ်ဖို့ အကြံပေးတယ်၊ နှိပ်လိုက်ရင် ပိုပြီးပိတ်သွားလိမ့်မယ်တဲ့။ ကျွန်မ ခွဲစိတ်ခန်းဝင်ရလုနီးပါး ဖြစ်နေပြီ၊ ဒါပေမဲ့ အဘွားက ကျွန်မဗိုက်ကို နှိပ်ပေးရင်း တကယ်ပဲ အူပိတ်တာ ပွင့်သွားစေခဲ့တယ်။ ဒီနေ့ ကျွန်မ အသက်ရှင်ကျန်းမာနေတာဟာ လုံးဝကို ဘုရားသခင်ရဲ့ အံ့ဩဖွယ် ကာကွယ်စောင့်ရှောက်မှုကြောင့်ပါပဲ။ ကျွန်မက ဘုရားသခင်ရဲ့ ကယ်တင်ခြင်းအတွက် ကျေးဇူးတင်သင့်တာပါ၊ အဲဒီအစား အဲဒါတွေအားလုံးကို အဘိုးနဲ့ အဘွားရဲ့ ကျေးဇူးလို့ သဘောထားမိခဲ့တယ်။ ဒီအချက်ကို နားလည်သွားတော့ ကျွန်မ သူတို့ကို အကြွေးတင်သလို မခံစားရတော့ဘူး။ တစ်လကြာတော့ အသင်းတော်ရဲ့ ဧဝံဂေလိအလုပ်မှာ ပူးပေါင်းဆောင်ရွက်ဖို့ လူလိုတယ်ဆိုတာ သိလိုက်ရတယ်၊ ဒါနဲ့ ကျွန်မ အလုပ်ထွက်ပြီး အဲဒါကို ခေါင်းမဖော်တမ်း လုပ်ခဲ့တယ်။

၂၀၁၃ ခုနှစ်၊ အောက်တိုဘာလ ၂၂ ရက် နေ့လယ်ပိုင်းမှာ ကျွန်မ စုဝေးနေတုန်း လူဆိုးတစ်ယောက်က တိုင်လို့ နောက်တစ်ကြိမ် ထပ်အဖမ်းခံရတယ်။ ၁၅ ရက် ထိန်းသိမ်းခံရပြီး ဒဏ်ငွေ ယွမ်တစ်ထောင် ရိုက်ခံရတယ်။ အဖေက ကျွန်မကို လာကြိုတယ်။ အိမ်ပြန်လမ်းမှာ အဖေက မျက်နှာထားတင်းတင်းနဲ့ လုံးဝ နှုတ်ဆိတ်နေတယ်။ သူ တိတ်ဆိတ်နေလေ ကျွန်မ ပိုကြောက်လေပဲ၊ မုန်တိုင်းမလာခင် ငြိမ်သက်နေသလို ခံစားရတယ်။ ကျွန်မ စိတ်နှလုံးထဲမှာ ဆုတောင်းလိုက်တယ်၊ “ဘုရားသခင်၊ သမီး ဘာကို ရင်ဆိုင်ရမလဲဆိုတာ မသိပါဘူး။ ကျေးဇူးပြုပြီး သမီးကို ကာကွယ်ပေးပါ။ မိသားစုက သမီးကို ဘယ်လိုပဲ တိုက်ခိုက်ပါစေ၊ ကိုယ်တော့်အတွက် သက်သေခံချက်မှာ သမီး ခိုင်မာစွာ ရပ်တည်ရပါမယ်” လို့ပေါ့။ အဘိုးတို့အိမ်ရောက်တော့ အဖေက ကျွန်မကို အော်ပြောတယ်၊ “ရဲတွေက ငါ့ကို ပြောတယ်၊ နင်တို့ယုံကြည်တာက လူသက်သက်ပဲတဲ့။ နင်တို့အားလုံး လှည့်ဖြားခံရပေမဲ့ အဲဒါကို အရမ်း စွဲလမ်းနေတုန်းပဲ” တဲ့။ သူအဲဒီလိုပြောတာကြားတော့ ကျွန်မ အရမ်းဒေါသထွက်လို့ ပြန်ပြောလိုက်တယ်၊ “အဖေလည်း သခင်ယေရှုကို ယုံကြည်ဖူးတာပဲ။ သူလည်း အပြင်ပန်းမှာ လူတစ်ယောက် မဟုတ်ဘူးလား။ ဒါပေမဲ့ သူက ဘုရားရဲ့အနှစ်သာရရှိပြီး ဘုရားသခင်ရဲ့ အမှုတော်ကို လုပ်ဆောင်နိုင်တယ်လေ” လို့ပေါ့။ အဖေက ကျွန်မကို လက်ညှိုးထိုးပြီး ပြောတယ်၊ “စွဲလမ်းနေတာ။ လုံးဝကို စွဲလမ်းနေတာ။ နင်တို့က အဖွဲ့အစည်းတစ်ခုလို့ ရဲတွေက ပြောတယ်...” တဲ့။ ကျွန်မ သူ့စကားကို ဖြတ်ပြီး မေးလိုက်တယ်၊ “အဖွဲ့အစည်းဆိုတာ ဘာလဲ။ အဖွဲ့အစည်းဆိုတာ လူတွေက ဖန်တီးထားတာလေ၊ ကိုယ်ပိုင် ရည်ရွယ်ချက်တွေ၊ အကျိုးစီးပွားတွေအတွက် အပေးအယူလုပ်တဲ့ အဖွဲ့ပဲ။ အနန္တတန်ခိုးရှင် ဘုရားသခင် အသင်းတော်က ဘုရားသခင်ရဲ့ အမှုတော်ကတစ်ဆင့် ဖြစ်လာတာ။ ကျွန်မတို့က ဘုရားနှုတ်ကပတ်တော်တွေကို ဖတ်ဖို့၊ ဘုရားသခင်ကို ကိုးကွယ်ဖို့၊ ကိုယ့်ကိုယ်ကိုယ် သိနားလည်ခြင်းအကြောင်း ပြောဆိုဖို့နဲ့ ဘုရားသခင်ရဲ့ ရည်ရွယ်ချက်ကို မိတ်သဟာယဖွဲ့ဖို့ပဲ စုဝေးကြတာ။ အဖွဲ့အစည်းဆိုတာနဲ့ ဘာမှမဆိုင်ဘူး။ ဘုရားသခင်ရဲ့ အသင်းတော်ကို အဖွဲ့အစည်းလို့ ခေါ်တာက ယူဆချက်တွေကို ရှုပ်ထွေးစေတာသက်သက်ပဲ။ အဲဒါ နားဝေတိမ်တောင်ဖြစ်တဲ့လူ ပြောတဲ့အရာပဲ။ ဉာဏ်ရှိတဲ့လူဆိုရင် ဒီလိုပေါက်ကရစကားတွေကို မျက်စိမှိတ်ပြီး နားမထောင်ဘဲ ကိုယ်တိုင် စုံစမ်းလေ့လာမှာပေါ့” လို့လေ။ ဒါပေမဲ့ ကျွန်မ အံ့ဩသွားတာက အဘိုးကပါ ကျွန်မကို လက်ညှိုးထိုးပြီး ပြောတယ်၊ “ဒီရွာကို ကြည့်စမ်း။ နင့်လိုလူ တစ်ယောက်ယောက် ရှိလို့လား။ ဒီလောက် ငယ်ငယ်လေးနဲ့ ဘုရားသခင်ကို ယုံကြည်နေတယ်။ နင် ငါတို့ကို လုံးဝ အရှက်ခွဲလိုက်တာပဲ” တဲ့။ အဘွားနဲ့ ဦးလေးကလည်း ဝင်ပြီး ကျွန်မကို ဆူကြတယ်။ အဖေက အတင်းမေးတယ်၊ “နင် သိတာလည်း မနည်းပါလား။ နင် ယုံကြည်လာတာ ဘယ်လောက်ကြာပြီလဲ။ ဘယ်မှာ စုဝေးတာလဲ” တဲ့။ ကျွန်မကတော့ လဝက်လောက် အချုပ်ကျပြီး ပြန်လာရင် မိသားစုက ကျွန်မအတွက် စိတ်ပူပြီး ရူးမတတ်ဖြစ်ကြမယ်လို့ ထင်ခဲ့တာ၊ ဒါပေမဲ့ ကျွန်မရှေ့က မြင်ကွင်းကြောင့် ရင်ထဲ အေးစက်သွားတယ်။ အရင်တုန်းက ချစ်ခင်ကြင်နာတတ်တဲ့ ဆွေမျိုးတွေက ဘယ်လိုလုပ် ဒီလိုဖြစ်သွားရတာလဲ။ အိမ်ကြီးက ထောင်လောက်ကို ရေခဲလိုအေးစက်နေတယ်။ ဘုရားသခင်ကို ယုံကြည်တဲ့အကြောင်းပြချက်လေးတစ်ခုတည်းနဲ့ ကိုယ့်မိသားစုကပဲ ကျွန်မကို ဝိုင်းပယ်ပြီး ဝိုင်းတိုက်ခိုက်နေကြတာလေ။ ဘယ်သူမှ ကျွန်မကို နားမလည်ကြဘူး၊ ကျွန်မ ဘယ်လိုခံစားနေရလဲဆိုတာ ဘယ်သူမှ ဂရုမစိုက်ကြဘူး။ ယုံကြည်ခြင်းလမ်းကြောင်းက အရမ်းကိုပဲ ခက်ခဲလွန်းတယ်လို့ ခံစားရပြီး ကျွန်မ တော်တော်လေး အပျက်သဘောဆောင်ပြီး အားနည်းလာတယ်။ အဖေက ကျွန်မနဲ့ပတ်သက်လို့ ရှက်လို့ဆိုပြီး ကျွန်မကို အခန်းထဲမှာ နေ့တိုင်း ပိတ်လှောင်ထားတယ်။ ယုံကြည်ခြင်းကြောင့် ကျွန်မ အဖမ်းခံရမှန်း ရွာထဲကလူတွေ သိသွားတော့ တချို့က လှောင်ပြောင်ပြီး အတင်းပြောဖို့ ကျွန်မတို့ အိမ်ပြင်မှာရပ်နေကြတယ်။ ကျီစယ်တတ်တဲ့ ကလေးတချို့ဆိုရင်၊ “ဘုရားယုံတဲ့လူ အိမ်မှာ ရှိလားဟေ့။ ရဲတွေ လာနေပြီ” ဆိုပြီးတောင် အော်ကြတယ်။ ညနေတစ်ခုမှာ အဖေက ကျွန်မကို ထပ်ဆူပြန်တယ်။ ကျွန်မကြောင့် တစ်မိသားစုလုံး လူကြားထဲ ခေါင်းမဖော်ရဲတော့ဘူးတဲ့။ ပြီးတော့ အခန်းထဲမှာ မှိုင်ပြီး တိတ်တိတ်လေး ဆေးလိပ်ထိုင်သောက်နေတယ်။ ခဏနေတော့ အဖေ ကျိတ်ပြီး ရှိုက်ငိုနေတဲ့အသံကို ကျွန်မ ကြားလိုက်ရတယ်။ တသက်လုံး အဖေငိုတာ ကျွန်မ တခါမှ မကြားဖူးဘူး။ သူငိုတာကြားတော့ ကျွန်မပါ လိုက်ငိုမိတယ်။ ကျွန်မ တွေးမိတယ်၊ “ငါ့ယုံကြည်ခြင်းက မိသားစုအပေါ် အပျက်သဘောဆောင်တဲ့ သက်ရောက်မှုတွေ ဖြစ်စေပြီပဲ။ အဘိုးနဲ့ အဘွားဆို ဒီလောက် အသက်ကြီးနေပြီ၊ ငါ့အတွက် စိတ်ပူနေရတုန်း။ ပြီးတော့ ဒါက ဒုတိယအကြိမ် အဖမ်းခံရတာ။ ငါသာ ဆက်ပြီး ယုံကြည်နေလို့ နောက်ထပ် အဖမ်းခံရရင် မိသားစုက ဘယ်လိုခံနိုင်ပါ့မလဲ။ ငါ့ရဲ့ ယုံကြည်ခြင်းကို စွန့်လွှတ်သင့်တယ် ထင်တယ်။ အလုပ်တစ်ခုရှာပြီး ပိုက်ဆံရှာဖို့ပဲ အာရုံစိုက်လိုက်ရင် အနည်းဆုံးတော့ သူတို့ စိတ်အေးရတာပေါ့” လို့လေ။ ဒီအတွေးကြောင့် ကျွန်မ အရမ်းနာကျင်ရပြီး ဆုတောင်းမိတယ်။ “ဘုရားသခင်၊ သမီး ကိုယ်တော့်ကို ယုံကြည်ချင်ပါတယ်၊ ဒါပေမဲ့ မိသားစုက သမီးကို နှိပ်စက်ညှဉ်းပန်းပြီး အတားအဆီးလုပ်တာ မရပ်ကြဘူး၊ သမီး အရမ်း အားနည်းနေပါတယ်။ ဘုရားသခင်၊ ကျေးဇူးပြုပြီး သမီးကို လမ်းပြပေးတော်မူပါ” လို့ပေါ့။ ဆုတောင်းပြီးတဲ့နောက်မှာ ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “သင့်ထံ ဖြစ်ပျက်သည့် အရာတိုင်းက ကြီးမားသော စမ်းသပ်မှုဖြစ်ပြီး သက်သေခံဖို့အတွက် ဘုရားသခင်က သင့်ကို လိုအပ်သည့်အချိန် ဖြစ်ကြောင်းကို သင်သိသင့်သည်။ အပြင်ပန်းမှဆိုလျှင် ယင်းတို့သည် အရေးမပါဟု ထင်စရာရှိနိုင်သော်လည်း ဤအရာများ ဖြစ်ပျက်သည့်အခါ သင်သည် ဘုရားသခင်ကို ချစ်မချစ်ကို ဤအရာများက ပြနေသည်။ သင်က ချစ်သည်ဆိုလျှင် သူ့ကို သင်၏သက်သေခံချက်တွင် ခိုင်မာစွာ ရပ်တည်နိုင်မည်ဖြစ်ပြီး သင်က သူ့အပေါ်ချစ်ခြင်းကို လက်တွေ့မလုပ်ဆောင်လျှင်၊ သင်သည် သမ္မာတရားကို လက်တွေ့မလုပ်ဆောင်သည့်သူ၊ သင်သည် သမ္မာတရား မရှိသည့်သူ၊ အသက် မရှိသည့်သူ၊ ဖွဲဖြစ်သည်ကို ပြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့ ဘုရားရဲ့ ခွင့်ပြုချက်နဲ့ ဒီအရာတွေရောက်လာတာဟာဖြစ်တယ်ဆိုတာကို ကျွန်မ နားလည်သွားတယ်။ ဒါက ကျွန်မအပေါ် သူ့ရဲ့ စမ်းသပ်မှုဖြစ်တယ်၊ ကျွန်မက ယုံကြည်ခြင်းကို စွဲကိုင်ပြီး သက်သေခံချက်မှာ ခိုင်မာစွာ ရပ်တည်မလား၊ ဒါမှမဟုတ် စာတန်ကို အလျှော့ပေးမလားဆိုတာ ကြည့်ဖို့ပေါ့။ မိသားစုရဲ့ တိုက်ခိုက်မှုတွေ၊ အိမ်နီးနားချင်းတွေရဲ့ အတင်းအဖျင်းတွေနဲ့ ရင်ဆိုင်ရပြီး၊ အထူးသဖြင့် အဖေငိုတာကို ကြားလိုက်ရတဲ့အခါ၊ ကျွန်မရဲ့ မိသားစုကို လှောင်ပြောင်ခံရအောင် လုပ်မိပြီး ကျွန်မနဲ့ပတ်သက်လို့ သူတို့ကို စိတ်ပူစေသလို ဖြစ်တဲ့အတွက် ကိုယ့်ယုံကြည်ခြင်းကိုပဲ အပြစ်တင်မိခဲ့တယ်။ ပြီးတော့ ယုံကြည်ခြင်းကို စွန့်လွှတ်ဖို့တောင် တွေးမိတယ်၊ အဲဒါ စာတန်ကို အလျှော့ပေးတာ မဟုတ်ဘူးလား။ တကယ်လို့ မိသားစုက ကျွန်မ မှားယွင်းတဲ့အရာကို ယုံကြည်မိမှာစိုးလို့ တကယ် စိတ်ပူတာဆိုရင် ကျွန်မ ယုံကြည်တာက မှန်ကန်တဲ့ လမ်းခရီး ဟုတ်မဟုတ်ဆိုတာကို သူတို့ ကူပြီး လေ့လာစုံစမ်းပေးသင့်တာပေါ့။ ဒါပေမဲ့ သူတို့က ကျွန်မကို လက်လွတ်စပယ် တိုက်ခိုက်နေကြတာ။ အမှန်တကယ်တော့ ကျွန်မရဲ့ ယုံကြည်ခြင်းကြောင့် သူတို့ အမှုပတ်ပြီး သူတို့ရဲ့ ကိုယ်ကျိုးစီးပွားတွေ ထိခိုက်မှာကို ကြောက်နေကြတာပါ။ သူတို့ရဲ့ ရည်ရွယ်ချက်ကို ကျွန်မ ထွင်းဖောက်မမြင်ဘဲ ကျွန်မအတွက်ဆိုတဲ့ သူတို့ရဲ့ ဂရုစိုက်မှုကြောင့် ကျွန်မ လှည့်ဖြားခံခဲ့ရတယ်။ ကျွန်မ စာတန်ရဲ့ လှည့်ကွက်ထဲ မိသွားပြီး ဘုရားသခင်ကို သစ္စာဖောက်လုနီးပါး ဖြစ်ခဲ့တာ၊ တကယ် အန္တရာယ်များလိုက်တာ။ နောက်နောင် မိသားစုက ကျွန်မကို ဘယ်လိုပဲ နှိပ်စက်ညှဉ်းပန်းပါစေ၊ ကျွန်မ ဘုရားသခင်အတွက် သက်သေခံချက်မှာ ခိုင်မာစွာ ရပ်တည်ရမယ်၊ မိသားစုရဲ့ တိုက်ခိုက်မှုတွေကို အရှုံးပေးလို့ မဖြစ်ဘူး။

၂၀၁၃ ခုနှစ်၊ နိုဝင်ဘာလ ၁၄ ရက်မှာ၊ အဖေက သူအလုပ်လုပ်တဲ့နေရာကို ကျွန်မကို အတင်းခေါ်သွားပြီး အိမ်အကျယ်ချုပ်နဲ့ထားတယ်။ သူ အလုပ်သွားပြီဆိုရင် အိမ်ကို အပြင်ကနေ သော့နှစ်ထပ်ခတ်သွားတာ။ ကျွန်မ ထွက်ပြေးဖို့ စဉ်းစားနိုင်သမျှ နည်းလမ်းပေါင်းစုံ ကြိုးစားပေမဲ့ ဘာမှ အလုပ်မဖြစ်ဘူး။ တရက်ကျတော့ အဖေ ပြန်ရောက်လာတယ်၊ ခုတင်စွန်းမှာထိုင်ပြီး ကျွန်မကို ဆူတယ်။ “နင့်ကိုယ်နင် ကြည့်စမ်း။ ဒီလောက် ငယ်ငယ်လေးရှိသေးတယ် နှစ်ခါတောင် အဖမ်းခံရပြီးပြီ။ မရှက်ဘူးလား” တဲ့။ ကျွန်မက ပြောလိုက်တယ်၊ “ဘုရားသခင်ကို ယုံကြည်တဲ့သူအနေနဲ့ ကျွန်မက ဘုရားနှုတ်ကပတ်တော်တွေ ဖတ်ရုံပါပဲ။ မှားတာ ဘာမှ မလုပ်ထားဘူး။ ဘာရှက်စရာ ရှိလို့လဲ” လို့ပေါ့။ အဲဒီအခါ အဖေ ဒီလောက် ဒေါသထွက်သွားလိမ့်မယ်လို့ ကျွန်မ ဘယ်တုန်းကမှ မထင်ခဲ့မိဘူး။ သူ ဝုန်းခနဲ ထလာပြီး ကျွန်မလည်ပင်းကို ညှစ်တယ်၊ ပြီးတော့ “နင် ယုံကြည်တယ်လား။ နင့်ရဲ့ အဒီယုံကြည်ခြင်းကို ထုတ်ပစ်ဖို့ နင့်ကို ငါ ရိုက်မယ်” လို့ အော်ရင်းနဲ့ ကျွန်မ မျက်နှာကို အကြိမ်ကြိမ် စပြီး ရိုက်တယ်။ ကျွန်မနှာခေါင်းကနေ သွေးတွေ မနည်းကျလာပေမဲ့ အိမ်နီးနားချင်းတစ်ယောက် တံခါးလာခေါက်တဲ့အထိ သူ မရပ်ဘူး။ သူက ကျွန်မကို စိုက်ကြည့်ပြီး ဟိန်းဟောက်တယ်။ “နင် ဆက်ယုံနေရင် ငါ ဆက်ရိုက်မှာပဲ။ နင် အလျှော့ပေးတဲ့အထိ ရိုက်မှာ” တဲ့။ အဲဒီအချိန်မှာ ကျွန်မနှာခေါင်းသွေးက မတိတ်သေးဘူး။ အမှိုက်ပုံးက သွေးသုတ်ထားတဲ့ တစ်ရှူးတွေနဲ့ ပြည့်နေတာကို ကြည့်ပြီး ကျွန်မ စိတ်နှလုံးထဲမှာ အရမ်း နာကျင်ရတယ်။ “ငါ ဘုရားသခင်ကို ယုံကြည်လို့ ငါ့အဖေအရင်းခေါက်ခေါက်က ဒီလောက် ရက်စက်တယ်။ ဒါဘယ်လိုလုပ်ပြီး ငါ့အဖေ ဖြစ်နိုင်မှာလဲ။ သူက နတ်ဆိုးပဲ” လို့လေ။ ကျွန်မ ခုတင်ပေါ်မှာ မှောက်ပြီး အကြာကြီး ရှိုက်ကြီးတငင် ငိုမိတယ်။ ဘုရားသခင်ကို ယုံကြည်ရတာ အရမ်း ခက်ခဲလွန်းတယ်လို့ ခံစားရတယ်။ ကျွန်မ တွေးမိတယ်၊ “ငါ ဆက်ပြီး ယုံကြည်နေရင် ဒီနှိပ်စက်ညှဉ်းပန်းမှုတွေက ဘယ်တော့မှ ပြီးမှာ မဟုတ်ဘူး။ ယုံကြည်ခြင်းကို စွန့်လွှတ်လိုက်ပြီလို့ သူ့ကို ပါးစပ်ကပဲ ပြောလိုက်ရင် ကောင်းမလား။ ဒီမှာ အလုပ်တစ်ခုရှာပြီး တိတ်တိတ်လေး ယုံလို့ရတာပဲ။ အဲဒါဆို သူ ငါ့ကို မရိုက်တော့ဘူးပေါ့” လို့လေ။ ကျွန်မ ဘုရားသခင်ဆီ ဆုတောင်းလိုက်တယ်။ “ဘုရားသခင်၊ ကိုယ်တော်ရဲ့ ရည်ရွယ်ချက်ကို သမီး နားလည်နိုင်ဖို့ ကျေးဇူးပြုပြီး သမီးကို ဉာဏ်အလင်းပေး၊ လမ်းပြပေးတော်မူပါ” လို့ပေါ့။

သုံးရက်ကြာတော့ ဖုန်းအစုတ်လေးတစ်လုံး တွေ့တယ်၊ ကျွန်မ ဝှက်ထားတဲ့ ဘုရားနှုတ်ကပတ်တော်တွေ ထည့်ထားတဲ့ မန်မိုရီကတ်ကို ထုတ်ပြီး အဲဒီဖုန်းထဲ ထည့်လိုက်တယ်။ ဖုန်းဖွင့်ပြီး ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “စမ်းသပ်မှုများကို ကြုံရစဉ်တွင် လူတို့အနေဖြင့် အားနည်းခြင်း သို့မဟုတ် ယင်းတို့အထဲတွင် အပျက်သဘောရှိတတ်ခြင်း၊ သို့မဟုတ် ဘုရားသခင်၏ ရည်ရွယ်ချက်များ သို့မဟုတ် လက်တွေ့လုပ်ဆောင်ခြင်း လမ်းကြောင်းအပေါ် ရှင်းလင်းမှုကင်းမဲ့ခြင်းမှာ ပုံမှန်ဖြစ်ပါသည်။ သို့သော် ခြုံငုံကြည့်လျှင် သင်သည် ဘုရားသခင်၏ အမှုတော်၌ ယုံကြည်ခြင်းရှိရမည်ဖြစ်ပြီး ယောဘကဲ့သို့ပင် ဘုရားသခင်ကို မငြင်းဆန်ရပေ။ ယောဘသည် ခွန်အားနည်းပြီး သူ၏မွေးဖွားသည့်နေ့ရက်ကို ကျိန်ဆဲခဲ့သော်လည်း လူတို့မွေးဖွားပြီးနောက်တွင် လူတို့ပိုင်ဆိုင်သည့် အရာခပ်သိမ်းကို ယေဟောဝါ အပ်နှင်းထားကြောင်းနှင့် ယေဟောဝါသည် ယင်းတို့ကို နုတ်ယူသည့် အရှင်လည်းဖြစ်ကြောင်း သူမငြင်းခဲ့ပါ။ မည်သည့်စမ်းသပ်မှုများကို သူကြုံတွေ့ရသည်ဖြစ်စေ ဤယုံကြည်ချက်ကို သူဆုပ်ကိုင်ခဲ့သည်။...‘ယုံကြည်ခြင်း’ သည် မည်သည်ကို ရည်ညွှန်းသနည်း။ ယုံကြည်ခြင်းဆိုသည်မှာ တစ်စုံတစ်ရာကို လူသားတို့ မမြင်နိုင် သို့မဟုတ် မထိတွေ့နိုင်သည့် အခါတွင်လည်းကောင်း၊ ဘုရားသခင်၏ အမှုက လူသား၏ အယူအဆများနှင့် မကိုက်ညီသည့် အခါတွင်လည်းကောင်း၊ ၎င်းကို လူသားတို့ လက်လှမ်းမမီသည့် အခါတွင်လည်းကောင်း သူတို့၌ ပိုင်ဆိုင်သင့်သော စစ်မှန်သည့် ယုံကြည်ချက်နှင့် ရိုးသားစစ်မှန်သည့် စိတ်နှလုံးပင်ဖြစ်သည်။ ဤသည်မှာ ငါပြောပြသော ယုံကြည်ခြင်းဖြစ်သည်။ လူတို့သည် ဆင်းရဲဒုက္ခနှင့် စစ်ဆေးခံရသည့် အချိန်များအတွင်းတွင် ယုံကြည်ခြင်းလိုအပ်လျက်ရှိပြီး ၎င်းတို့တွင် ယုံကြည်ခြင်းရှိသည့်အခါတွင် စစ်ဆေးခြင်းကို ၎င်းတို့ ရင်ဆိုင်ကြသည်။ စစ်ဆေးခြင်းနှင့် ယုံကြည်ခြင်းတို့မှာ ခွဲခြား၍မရပေ။ ဘုရားသခင် မည်သို့ပင် အမှုပြုသည်ဖြစ်စေ၊ သင်၏ပတ်ဝန်းကျင်မှာ မည်သည့်ပတ်ဝန်းကျင်ဖြစ်စေ သင်သည် အသက်ကို လိုက်စားပြီး သမ္မာတရားကို ရှာ‌ဖွေနိုင်ကာ ဘုရားသခင်၏အမှုအား သိကျွမ်းခြင်းကို လိုက်စားနိုင်သည့်အပြင် သူ၏လုပ်ရပ်များအား သိရှိဖို့ ကြိုးစားနိုင်ကာ သမ္မာတရားနှင့်အညီ ပြုမူကျင့်ကြံနိုင်လျှင် ဤသည်မှာ စစ်မှန်သော ယုံကြည်မှု ရှိခြင်း ဖြစ်ပြီး ယင်းက သင်သည် ဘုရားသခင်အပေါ် ယုံကြည်ခြင်း မပျောက်ဆုံးသေးကြောင်းကို သက်သေပြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) “သင်တို့၏ ဝိညာဉ်ရင့်ကျက်မှု အမှန်တကယ် မည်သို့ပင်ရှိစေကာမူ သင်တို့သည် ဒုက္ခဆင်းရဲခံရန် ဤစိတ်ပိုင်းဖြတ်ချက်နှင့် ဤစစ်မှန်သော ယုံကြည်ခြင်း နှစ်မျိုးလုံးကို ရှေးဦးစွာ ပိုင်ဆိုင်ထားရမည်ဖြစ်ပြီး ဇာတိပကတိကို ပုန်ကန်ရန် စိတ်ပိုင်းဖြတ်ချက်လည်း ရှိရမည်။ သင်တို့သည် ဘုရားသခင်၏ ရည်ရွယ်ချက်များကို ဖြည့်ဆည်းရန်အလို့ငှာ ကိုယ်တိုင်ကိုယ်ကျ ဒုက္ခဆင်းရဲခံရန်နှင့် မိမိတို့၏ ကိုယ်ကျိုးစီးပွားများ နစ်နာဆုံးရှုံးမှုကို ခံယူရန် လိုလိုလားလား ရှိရမည်။ သင်သည် သင့်စိတ်နှလုံးထဲတွင် သင့်ကိုယ်သင်နှင့်ပတ်သက်၍ နောင်တရနိုင်စွမ်းလည်း ရှိရမည်။ အတိတ်တွင် သင်သည် ဘုရားသခင်ကို မကျေနပ်စေနိုင်ခဲ့သဖြင့် ယခုတွင် သင့်ကိုယ်သင် နောင်တရတတ်ခြင်းဖြစ်သည်။ သင်သည် ဤအရာများထဲမှ မည်သည့်အရာကိုမျှ ကင်းမဲ့ခြင်း မရှိရပေ၊ ဘုရားသခင် သင့်ကို စုံလင်စေမည်မှာ ဤအရာများအားဖြင့် ဖြစ်သည်။ သင်သည် ဤစံနှုန်းများနှင့် မပြည့်မီနိုင်ပါက စုံလင်အောင်ပြုခြင်း မခံရနိုင်ချေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) “သင်တို့အား ပြင်ဆင်ထားပြီးသော ကောင်းချီးမင်္ဂလာများကို သင်တို့ လက်ခံဖူးသလော။ သင်တို့အတွက် ပြုထားခဲ့သော ကတိများကို သင်တို့ လိုက်စားဖူးသလော။ ငါ့အလင်း၏ လမ်းပြမှုအောက်တွင် သင်တို့သည် အမှောင် အင်အားများ၏ လက်ခုပ်တွင်းမှ ထိုးဖောက်ကျော်လွှားလိမ့်မည်။ အမှောင်ထု၏ အလယ်တွင် အလင်း၏ လမ်းပြမှုကို သင်တို့ သေချာပေါက် ဆုံးရှုံးလိမ့်မည် မဟုတ်။ သင်တို့သည် အရာခပ်သိမ်း၏ အရှင်သခင်များ သေချာပေါက် ဖြစ်လိမ့်မည်။ သင်တို့သည် စာတန်၏ ရှေ့မှောက်တွင် အောင်မြင်သောသူများ ဧကန်မုချ ဖြစ်လိမ့်မည်။ အဆင်းနီသော နဂါးကြီး၏ နိုင်ငံ ကျရှုံးချိန်တွင် သင်တို့သည် ငါ၏ အောင်မြင်မှု၏ သက်သေအဖြစ် မြောက်မြားလှစွာသော လူအုပ်ကြီး၏ အလယ်တွင် သေချာပေါက် ရပ်ရလိမ့်မည်။ သင်တို့သည် သိနိမ်ပြည်တွင် သေချာပေါက် ခိုင်မာစွာ ရပ်တည်ပြီး မယိမ်းယိုင်ဘဲ ရှိကြလိမ့်မည်။ သင်တို့ ခါးစည်းခံရသည့် ဆင်းရဲဒုက္ခများကြောင့် သင်တို့သည် ငါ၏ ကောင်းချီးမင်္ဂလာများကို အမွေခံကြရလိမ့်မည် ဖြစ်ပြီး စကြဝဠာ တစ်ခွင်လုံးတွင် ငါ၏ ဘုန်းအသရေ အလင်းကို သေချာပေါက် တောက်ပစေကြလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၉)) ဒီနှုတ်ကပတ်တော်တွေကို ကျွန်မ ထပ်ခါတလဲလဲ ဖတ်တယ်။ ယောဘအကြောင်းကို ကျွန်မ စဉ်းစားမိတယ်။ စမ်းသပ်မှုတွေ ကြုံရတုန်းက သူက စည်းစိမ်တွေရော၊ သားသမီးတွေရော အကုန်ဆုံးရှုံးခဲ့တယ်၊ တကိုယ်လုံးလဲ အနာဆိုးတွေ ပေါက်ခဲ့တယ်၊ ပြီးတော့ သူ့ဇနီးနဲ့ မိတ်ဆွေတွေရဲ့ တိုက်ခိုက်တာကိုတောင် ခံခဲ့ရတယ်။ ဒါပေမဲ့ ယောဘက ဘုရားသခင်ရဲ့ နာမတော်ကို ဘယ်တော့မှ မငြင်းပယ်ခဲ့ဘူး။ အဲဒီအစား သူက ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံပြီး ယေဟောဝါရဲ့ နာမတော်ကို ချီးမွမ်းခဲ့တယ်၊ စမ်းသပ်မှုတွေကြားမှာ သက်သေခံချက်မှာ ခိုင်မာစွာ ရပ်တည်ပြီး စာတန်ကို အရှက်ရစေခဲ့တယ်။ ကျွန်မ ခါးစည်းခံနေရတာက ကျွန်မအဖေရဲ့ ပိတ်လှောင်ခံရတာနဲ့ ရိုက်နှက်တာလောက်ပဲလေ၊ ရုပ်ပိုင်းဆိုင်ရာ ဆင်းရဲဒုက္ခ နည်းနည်းလေးပါ။ ဒါကိုတောင် ဘုရားသခင်ကို ယုံကြည်ရတာ အရမ်းခက်ခဲပြီး ပင်ပန်းတယ်လို့ ခံစားနေရပြီ၊ ယုံကြည်ခြင်းကို စွန့်လွှတ်ဖို့တောင် တွေးမိသေးတယ်။ ဒါက ဘုရားသခင်ကို သစ္စာဖောက်ပြီး စာတန်ကို ဦးချတာ မဟုတ်ဘူးလား။ ဘုရားသခင်အပေါ်ထားတဲ့ ကျွန်မရဲ့ ယုံကြည်ခြင်းက အရမ်းသေးလွန်းတယ်။ သက်တောင့်သက်သာရှိတဲ့ ပတ်ဝန်းကျင်မှာ တက်တက်ကြွကြွ စုဝေးပြီး ကိုယ့်တာဝန်ကို ထမ်းဆောင်တာက ကျွန်မမှာ စစ်မှန်တဲ့ ယုံကြည်ခြင်းရှိတယ်လို့ ဆိုလိုတာ မဟုတ်ဘူး။ စစ်မှန်တဲ့ ယုံကြည်ခြင်းဆိုတာ မကောင်းတဲ့ ပတ်ဝန်းကျင်မှာ ဒုက္ခခံရချိန်မှာတောင် ဘုရားသခင်နောက်ကို လိုက်လျှောက်နိုင်တာ ဖြစ်တယ်။ အဖေက ကျွန်မကို မသိတဲ့နေရာကို ခေါ်သွားတယ်၊ ညီအစ်ကိုမောင်နှမတွေနဲ့ အဆက်အသွယ်ဖြတ်ပြီး ကျွန်မကို ရိုက်နှက်ခဲ့တယ်၊ ဒါတွေအားလုံးက ဘုရားသခင်ရဲ့ ခွင့်ပြုချက်နဲ့ ဖြစ်တာလေ။ ဘုရားသခင်က ကျွန်မရဲ့ ယုံကြည်ခြင်းနဲ့ ဆင်းရဲဒုက္ခခံဖို့ စိတ်ဆုံးဖြတ်ချက်ကို စုံလင်စေဖို့ ဒါကို အသုံးပြုနေတာပါ။ ဒါ ကိုယ်တော်ရဲ့ ကောင်းချီးပဲ။ ဘုရားသခင်ရဲ့ ရည်ရွယ်ချက်ကို နားလည်သွားတဲ့အခါ ကျွန်မ သက်သေခံချက်မှာ ခိုင်မာစွာ ရပ်တည်နိုင်အောင် လမ်းပြပေးဖို့ ဘုရားသခင်ဆီ ဆုတောင်းခဲ့တယ်။ အဖေ ကျွန်မကို ဖမ်းချုပ်ထားတဲ့ ရက် ၂၀ ကျော်အတွင်းမှာ သူ အလုပ်သွားတိုင်း ကျွန်မ ဘုရားနှုတ်ကပတ်တော်တွေကို ဖတ်တယ်။ ကျွန်မစိတ်နှလုံးက ဘုရားသခင်နဲ့ ပိုနီးသထက်နီးကပ်လာပြီး ဒုက္ခခံစားနေရတယ်လို့ မထင်တော့ဘူး။

ရက် ၂၀ ကျော်ကြာတော့ ကျွန်မနေတဲ့ရွာက ရဲတွေရောက်လာပြီး ကျွန်မကို အချုပ်ခန်းဆီ ပြန်ခေါ်သွားကြတယ်။ ၂၀၁၄ ခုနှစ်၊ မေလကုန်မှာ၊ တရုတ်ကွန်မြူနစ်ပါတီက ကျွန်မကို “မိစ္ဆာဂိုဏ်း အဖွဲ့အစည်းကို အသုံးပြုပြီး ဥပဒေစိုးမိုးမှုကို ပျက်ပြားစေခြင်း” ဆိုတဲ့ ပုဒ်မတပ်ပြီး ထောင်ဒဏ် သုံးနှစ် ချမှတ်တယ်၊ ခံဝန်ချုပ်နဲ့ ပြစ်ဒဏ်ကို လေးနှစ် ဆိုင်းငံ့လိုက်တယ်။ ကျွန်မ ပြန်လွတ်လာဖို့အတွက် မိသားစုက ရဲတွေကို ယွမ် တစ်သိန်းကျော် ပေးလိုက်ရတယ်။ ခံဝန်ချုပ်နဲ့ နေရတဲ့အတောအတွင်းမှာ၊ ကျွန်မက အပတ်တိုင်း ဒေသခံ တရားရေးရုံးမှာ သွားပြီး သတင်းပို့ရတယ်၊ ပြီးတော့ အချိန်မရွေး ဆက်သွယ်လို့ရအောင် နေရတယ်။ ကျွန်မတို့ သူတို့ ဆက်သွယ်လို့မရရင်၊ ကျွန်မ သတိပေးခံရတယ်။ ဖုန်း သုံးခါ မကိုင်ရင် ထောင်ထဲ တန်းပြန်ပို့ခံရမှာ။ ကျွန်မ ပြန်လွတ်လာခဲ့ပေမဲ့ ကိုယ်ပိုင် လွတ်လပ်ခွင့် ဘာဆိုဘာမှ မရှိဘူး။ ဦးလေးက ကျွန်မ ပြန်လွတ်လာဖို့ သူ့အလုပ်နဲ့ အာမခံပေးထားတာလေ၊ အဲဒီနောက်ပိုင်း မိသားစုက ကျွန်မကို ပိုပြီးတောင် ပြင်းပြင်းထန်ထန် နှိပ်စက်ညှဉ်းပန်းကြတယ်။ ကျွန်မရဲ့ လှုပ်ရှားမှုတိုင်းကို သူတို့ကို အစီရင်ခံရတယ်။ တခါတုန်းက ကျွန်မ အပြင်ထွက်တာ သုံးနာရီလောက်ပဲ ကြာသေးတယ်၊ အဒေါ်ဆီက ဖုန်းမကိုင်မိတာ ၁၄ ခါတောင် ရှိသွားတယ်။ ညဘက်ဆိုရင်လည်း ကျွန်မ နည်းနည်းစောစော အိပ်ရာဝင်ရင် အဘွားက ကျွန်မ ဆုတောင်းနေလားဆိုတာ လာစစ်ဆေးတတ်ပြီး ကျွန်မ အိပ်တဲ့အခါ တံခါးပိတ်ခွင့်တောင် မပေးဘူး။ ကျွန်မ အဒေါ်ဆိုင်မှာ အလုပ်သွားလုပ်တုန်းကဆိုရင်လည်း သူက ဆိုင်ထိ လိုက်လာတာ။ ဒီလို အချိန်ပြည့် စောင့်ကြည့်ခံရတာနဲ့ ရင်ဆိုင်ရတော့ ကျွန်မ အရမ်း အားနည်းလာပြီး ဘယ်လို ဖြေရှင်းရမလဲဆိုတာ မသိတော့ဘူး။ ကျွန်မအတွက် လမ်းဖွင့်ပေးဖို့ ဘုရားသခင်ဆီ ခဏခဏ ဆုတောင်းခဲ့တယ်။ တရက်ကျတော့ တရားရေးရုံးကို သွားတဲ့လမ်းမှာ ညီအစ်မတစ်ယောက်နဲ့ ဆုံတယ်။ ညီအစ်ကိုမောင်နှမတွေအားလုံး ကျွန်မအတွက် ဆုတောင်းပေးနေကြတယ်၊ ကျွန်မလည်း ပိုပြီး ဆုတောင်းသင့်တယ်၊ ဘုရားသခင် လမ်းပြလိမ့်မယ်လို့ သူက ပြောတယ်။ သူ့စကားတွေက ကျွန်မကို အရမ်းတို့ထိခဲ့တယ်။ ပြီးတော့ သူက MP5 စက်လေးတစ်လုံးနဲ့ ဘုရားနှုတ်ကပတ်တော် ဗီဒီယိုတွေ ထည့်ထားတဲ့ မန်မိုရီကတ်တစ်ခု တိတ်တိတ်လေး ပေးခဲ့တယ်။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “သင်၏အတွင်း၌ ငါ၏သတ္တိကို သင် ပိုင်ဆိုင်ရမည် ဖြစ်ပြီး၊ ဘာသာတရားမရှိသော ဆွေမျိုးများနှင့်ကြုံလျှင် စည်းမျဉ်းရှိရမည်။ သို့သော် ငါ့အတွက် သင်သည် မည်သည့် အမှောင်အင်အားစုကိုမျှလည်း အလျှော့မပေးရ။ စုံလင်သော လမ်းကို လျှောက်လှမ်းရန် ငါ၏ဉာဏ်ပညာကို သင် အမှီပြုရမည်ဖြစ်ပြီး စာတန်၏ မည်သည့် လျှို့ဝှက်ကြံစည်ခြင်းကိုမျှ အောင်မြင်ခွင့် မပေးနှင့်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) စာတန်ရဲ့ ဆိုးယုတ်မှုကို ကျွန်မ ရှင်းရှင်းလင်းလင်း မြင်နိုင်ဖို့၊ သူ့ရဲ့ လွှမ်းမိုးမှုအောက်မှာ အရှုံးမပေးဘဲ ဉာဏ်ပညာသုံးပြီး သူ့ကို အနိုင်ယူနိုင်ဖို့အတွက် ကျွန်မရဲ့ သတ္တိနဲ့ ယုံကြည်ခြင်းကို တည်ဆောက်ဖို့ ဘုရားသခင်က ဒီပတ်ဝန်းကျင်ကို အသုံးပြုနေမှန်းကို ဘုရားနှုတ်ကပတ်တော်တွေကနေ ကျွန်မ နားလည်သွားတယ်။ သူတို့က ကျွန်မရဲ့ ခန္ဓာကိုယ်ကို ထိန်းချုပ်နိုင်မှာဖြစ်ပေမဲ့ ကျွန်မရဲ့ စိတ်နှလုံးကိုတော့ ထိန်းချုပ်နိုင်မှာ မဟုတ်ဘူး။ ကျွန်မ ဆုတောင်းတာကို တားဖို သူတို့က ကျွန်မကို စဉ်ဆက်မပြတ် စောင့်ကြည့်နေကြပေမဲ့၊ ကျွန်မက စိတ်နှလုံးထဲမှာ ဘုရားနှုတ်ကပတ်တော်တွေကို ဆင်ခြင်သုံးသပ်နိုင်ပြီး ကိုယ်တော့်ထံ တိုးဝင်ချဉ်းကပ်ဖို့ ဘုရားသခင်ရှေ့မှောက်မှာ ငြိမ်သက်နေလို့ ရတာပဲ။ တဖြည်းဖြည်းနဲ့ ကျွန်မ စိတ်မချမ်းမသာ မဖြစ်တော့ဘူး။

တခါကျတော့ ကျွန်မ ကိုယ်တိုင်လေ့လာသင်ယူရတဲ့ စာမေးပွဲ ဖြေချင်လို့ဆိုပြီး အရင်အိမ်မှာပဲ တစ်ယောက်တည်း ပြန်နေမယ်လို့ မိသားစုကို ပြောလိုက်တယ်။ ဒီလိုနဲ့ သူတို့ရဲ့ စောင့်ကြည့်တာကနေ ကျွန်မ နောက်ဆုံးတော့ လွတ်မြောက်သွားတယ်။ ယုံကြည်ခြင်းအတွက် သုံးကြိမ်တောင် ကျွန်မ အဖမ်းခံရဖူးတာဖြစ်လို့ ရွာထဲကလူတွေက ကျွန်မနဲ့ ခပ်ကင်းကင်းနေကြတယ်။ တခါတလေ လမ်းပေါ်မှာ လူစုပြီး စကားပြောနေရင်တောင် ကျွန်မ ဖြတ်သွားတာနဲ့ လူစုခွဲသွားကြရော။ တခြားလူတွေကလည်း ကျွန်မကို လူထူးလူဆန်းတစ်ယောက်လို အဝေးကနေ စိုက်ကြည့်ပြီး ကွယ်ရာမှာ တီးတိုးပြောပြီး လက်ညှိုးထိုးကြတယ်။ မိသားစုကလည်း ကျွန်မကို ရှက်လို့ဆိုပြီး လူကြားထဲ ကျွန်မနဲ့ အတူမလျှောက်ချင်ကြဘူး။ ကျွန်မ လုံးဝ အပယ်ခံတစ်ယောက်လို ခံစားရတယ်၊ အားလုံးရဲ့ ငြင်းပယ်တာကို ခံရပြီး အရမ်းမတရားခံရသလို ခံစားရတယ်။ “ငါ လုပ်နေတာက ဘုရားသခင်ကို ယုံကြည်ပြီး ကိုးကွယ်တာ၊ အသိစိတ်နဲ့ ဆင်ခြင်တုံတရားရှိတဲ့ လူတစ်ယောက်ဖြစ်ဖို့ လိုက်စားနေတာပဲလေ။ ငါ ဘာအမှားလုပ်မိလို့လဲ။ ငါ့မှာ ဘာလို့ အခြေခံ လူ့အခွင့်အရေးတောင် မရှိရတာလဲ။ ဘာလို့ မိသားစုရဲ့ ငြင်းပယ်တာနဲ့ အိမ်နီးနားချင်းတွေရဲ့ ခွဲခြားဆက်ဆံတာကို ခံနေရတာလဲ” ဆိုပြီး ရင်ထဲမှာ အော်ဟစ်မိပေါင်း များပါပြီ။ ကျွန်မ အရမ်းကို ဖိစီးပြီး နာကျင်ရတယ်။ အဲဒီချိန်အတောအတွင်းမှာ ဒီပတ်ဝန်းကျင်ကို ဘယ်လို တွေ့ကြုံသင့်တယ်ဆိုတာကို ကျွန်မ ခဏခဏ ဆုတောင်းပြီး ရှာဖွေခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး ကျွန်မ အကြီးအကျယ် ခွန်အားရသွားတယ်။ ဘယ်လို တွေ့ကြုံရမလဲဆိုတာ ကျွန်မ သိလာတယ်။ အနန္တတန်ခိုးရှင် ဘုရားသခင် ပြောသည်မှာ “ကမ္ဘာမြေပေါ်တွင် လူ့ဇာတိဖြင့် ဘုရားသခင်၏ သုံးဆယ့်သုံးနှစ်ခွဲကာလသည် ယင်းကိုယ်၌က အလွန့်အလွန် စိတ်မချမ်းမြေ့စရာ ဖြစ်ခဲ့ပြီး သူ့ကို မည်သူကမျှ နားမလည်နိုင်ခဲ့ပေ။...သူသည်းညည်းခံသည့် ဆင်းရဲဒုက္ခအများစုမှာ အဆုံးစွန်ထိ ဖောက်ပြန်ပျက်စီးသော လူသားမျိုးနွယ်နှင့်အတူ အသက်ရှင်ခြင်း၊ လူမျိုးစုံထံမှ လှောင်ပြောင်မှု၊ စော်ကားမှု၊ ဝေဖန်မှုနှင့် ရှုတ်ချမှုတို့ကို သည်းညည်းခံရခြင်းအပြင် မကောင်းဆိုးဝါးများ၏ လိုက်လံဖမ်းဆီးခြင်းနှင့် စိတ်ဝိညာဉ်တွင် မည်သူမျှ ပြင်မရနိုင်သည့် ဒဏ်ရာများ ဖြစ်စေသည့် ဘာသာရေးလောက၏ ငြင်းပယ်မှုနှင့် ရန်လိုမှုတို့ ဖြစ်သည်။ ယင်းမှာ နာကျင်စရာကိစ္စတစ်ခု ဖြစ်သည်။ သူသည် အလွန်ကြီးမားသော စိတ်ရှည်သည်းခံခြင်းဖြင့် ဖောက်ပြန်ပျက်စီးသော လူသားမျိုးနွယ်ကို ကယ်တင်သည်။ သူ၏ ဒဏ်ရာများ ရှိလင့်ကစား လူတို့ကို ချစ်ပြီး ဤသည်မှာ အလွန်အမင်း နာကျင်ဖွယ်ရာ အမှုဖြစ်သည်။ လူသားမျိုးနွယ်၏ ရက်စက်သော အတိုက်အခံလုပ်ခြင်း၊ ရှုတ်ချခြင်းနှင့် အသရေဖျက်ခြင်း၊ မဟုတ်မမှန် စွပ်စွဲခြင်းများ၊ ညှဉ်းပန်းနှိပ်စက်ခြင်း၊ ၎င်းတို့၏ လိုက်လံဖမ်းဆီးခြင်းနှင့် သတ်ဖြတ်ခြင်းတို့ကြောင့် ဘုရားသခင်၏ လူ့ဇာတိသည် ဤအမှုကို မိမိအတွက် အန္တရာယ်များစွာ စွန့်စားရခြင်းဖြင့် လုပ်ဆောင်ရသည်။ ဤဝေဒနာများကို သူခံစားရသည်နှင့်အမျှ အဘယ်သူသည် သူ့ကို နားလည်နိုင်ခဲ့ပြီး အဘယ်သူသည် သူ့ကို နှစ်သိမ့်ပေးနိုင်ခဲ့ပါသနည်း။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ခရစ်တော်၏ အနှစ်သာရသည် ချစ်ခြင်းမေတ္တာဖြစ်သည်) မွေးကတည်းက အစိုးရရဲ့ နှိပ်စက်ညှဉ်းပန်းတာ ခံခဲ့ရတဲ့ သခင်ယေရှုကို ကျွန်မ စဉ်းစားမိတယ်။ သူ့ရဲ့အမှုတော် စလုပ်တဲ့အချိန်မှာ လှောင်ပြောင်ခံရတယ်၊ ပြစ်တင်ရှုတ်ချခံရတယ်၊ ပြစ်မှားစော်ကားခံရတယ်၊ နောက်ဆုံးကျတော့ ဖာရိရှဲတွေနဲ့ ရောမအစိုးရရဲ့ ကားတိုင်တင်သတ်တာကို ခံခဲ့ရတယ်။ နောက်ဆုံးသော ကာလမှာ အနန္တတန်ခိုးရှင် ဘုရားသခင်က လူသားမျိုးနွယ်ကို ကယ်တင်ဖို့ အမှုပြုလာတဲ့အခါမှာလည်း တရုတ်ကွန်မြူနစ်အစိုးရရဲ့ ပြစ်တင်ရှုတ်ချတာနဲ့ ဝရမ်းထုတ်တာ ခံနေရတယ်။ ဘုရားသခင်က ကျွန်မတို့ကို ကယ်တင်ဖို့ ဒီလောက် ဒုက္ခခံနေပေမဲ့ ဘယ်သူမှ ကိုယ်တော့်ကို မထောက်ထားကြဘူး၊ နားမလည်ကြဘူး။ ကိုယ်တော့်စိတ်နှလုံးက ဘယ်လို ခံစားရမလဲ။ နောဧအကြောင်းလည်း ကျွန်မ စဉ်းစားမိတယ်။ ဘုရားသခင်က သူ့ကို သင်္ဘောဆောက်ဖို့ ခေါ်ခဲ့တာလေ။ သူက ယေဟောဝါ ဘုရားသခင်ရဲ့ ရည်ရွယ်ချက်ကို ပြောပြပြီး လူတွေကို သင်္ဘောပေါ်တက်ဖို့ ပြောနေရင်း တဖက်မှာလဲ သင်္ဘောဆောက်ဖို့ သူ့ပိုင်ဆိုင်သမျှကို ပုံအောလိုက်တယ်။ သူ့လုပ်ရပ်တွေက လှောင်ပြောင်တာခံခဲ့ရပေမဲ့ နောဧက ဒါ့ကြောင့် အားနည်းမလာခဲ့ဘူး၊ မညည်းညူခဲ့ဘူး။ ဘုရားသခင်ရဲ့ အလိုတော်ကို လိုက်လျှောက်ရာမှာ သူက ခိုင်မာမြဲမြံခဲ့တယ်။ ဒါပေမဲ့ ကျွန်မကတော့ ဘုရားသခင်နောက် လိုက်လျှောက်တဲ့အတွက် နည်းနည်း ခွဲခြားဆက်ဆံခံရတာ၊ လှောင်ပြောင်ခံရတာကြောင့် အပျက်သဘောဆောင်လာပြီး စိတ်ဆင်းရဲခဲ့တယ်။ ကျွန်မ တော်တော် ပျော့ညံ့တာပဲ။ နောဧနဲ့ ယှဉ်လိုက်ရင် ကျွန်မက ဘာမှ မဟုတ်ပါဘူး။ သခင်ယေရှု ပြောခဲ့တာကိုလည်း ကျွန်မ သတိရလိုက်တယ်။ “ကျဉ်းသောတံခါးကိုဝင်ကြလော့။ ပျက်စီးခြင်းသို့ ရောက်သောလမ်းနှင့်တံခါးသည် ကျယ်ဝန်းသည် ဖြစ်၍ ဝင်သောသူတို့သည်များကြ၏။ အသက်ရှင်ခြင်းသို့ ရောက်သောလမ်းနှင့် တံခါးသည် အလွန်ကျဉ်းမြောင်းသည်ဖြစ်၍၊ တွေ့ဝင်သော သူတို့သည် နည်းကြ၏။” (ရှင်မဿဲခရစ်ဝင် ၇:၁၃-၁၄) လူတစ်ယောက် လျှောက်နိုင်တဲ့ လမ်းနှစ်လမ်းရှိတယ်လို့ သခင်ယေရှု အရင်ကတည်းက ပြောခဲ့ပါတယ်။ တစ်လမ်းက တံခါးကျယ်ဆီ သွားတာ၊ အဲဒါက လောကကို လိုက်စားပြီး ဇာတိပကတိ ခံစားစံစားမှု၊ ကျော်ကြားမှု၊ အကျိုးအမြတ်နဲ့ ငွေကြေး စတဲ့ မြင်ရတဲ့ အကျိုးစီးပွားတွေကို ရှာဖွေတဲ့ လမ်းပဲ။ လူအများစုက ဒီလမ်းကို လျှောက်ကြတယ်။ နောက်တစ်လမ်းက တံခါးကျဉ်းဆီ သွားတာ၊ အဲဒါက ဘုရားသခင်ကို ယုံကြည်ပြီး နောက်တော်လိုက်တဲ့ လမ်းကြောင်းပဲ။ ဒါက ဆင်းရဲဒုက္ခခံစားရတဲ့ လမ်းကြောင်းဖြစ်တယ်။ အဲဒီမှာ လှောင်ပြောင်တာ၊ ကဲ့ရဲ့တာ၊ အသရေဖျက်တာနဲ့ ဆဲဆိုတာတွေကိုတောင် ကြုံရမှာဖြစ်ပြီး အတားအဆီး တစ်ခုပြီးတစ်ခု ရင်ဆိုင်ရမယ်။ လူနည်းနည်းလေးပဲ ဒီလမ်းကို လျှောက်နိုင်ကြတယ်။ ကျွန်မက မျက်နှာ၊ ဂုဏ်သတင်းနဲ့ အဆင့်အတန်းတွေကို အရမ်း အရေးစိုက်လွန်းနေတာကိုး၊ အဲဒါတွေက ယုံကြည်ခြင်းလမ်းခရီးမှာ ကျွန်မအတွက် ဝန်ထုပ်ဝန်ပိုးတွေ ဖြစ်နေတာ။ ရှေ့ဆက်နိုင်ဖို့နဲ့ နောက်ဆုံးမှာ အသက်ရဖို့အတွက် ဒါတွေအားလုံးကို လွှတ်ချပြီး ဘုရားသခင်အပေါ် စစ်မှန်တဲ့ ယုံကြည်ခြင်းကို စွဲကိုင်ရမယ်ဆိုတာ ကျွန်မ သိလိုက်တယ်။ ဒါ့အပြင် ဒီဘာသာတရား မရှိသူတွေရဲ့ အသိအမှတ်ပြုတာကို ခံရတာက လုံးဝ အဓိပ္ပာယ်မရှိသလို တန်ဖိုးလည်း မရှိပါဘူး။ ကျွန်မရဲ့ ယုံကြည်ခြင်းမှာ သမ္မာတရား ရရှိဖို့နဲ့ ဘုရားသခင် အလေးထားတာ ခံရဖို့ကိုပဲ လိုက်စားသင့်တာ။ သူများတွေ ကျွန်မကို ဘယ်လိုပဲ မြင်ပါစေ၊ ဘုရားသခင်ကို ယုံကြည်ပြီး နောက်တော်လိုက်ဖို့ ကျွန်မ ဇွဲရှိရမယ်။ ဒီလိုတွေးမိလိုက်တော့ ကျွန်မ ဘောင်ခတ်မခံနေရတော့ဘူး။

နောက်ပိုင်းကျတော့ ကျွန်မ ပုံမှန် အလုပ်ဆင်းမဆင်း သိရအောင် အဖေနဲ့ အဘွားက ကျွန်မ အလုပ်လုပ်တဲ့နေရာကို ကွယ်ရာမှာ တခါမက သွားကြည့်ကြတယ်ဆိုတာ သိလိုက်ရတယ်။ ကျွန်မမှာ ကိုယ်ရေးကိုယ်တာ လွတ်လပ်ခွင့်၊ လူ့အခွင့်အရေး လုံးဝ မရှိသလို ခံစားရတယ်။ တခါကျတော့ ကျွန်မ ဘုရားနှုတ်ကပတ်တော်တွေကို ဖတ်ပြီး မိသားစုနဲ့ပတ်သက်တဲ့ ပိုင်းခြားသိမြင်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ကောင်းမွန်သော အသိတရားများ ပိုင်ဆိုင်သော်လည်း၊ မှန်သောလမ်းခရီးကို လက်မခံသော လူတို့သည် မကောင်းဆိုးဝါးများ ဖြစ်ကြသည်။ ၎င်းတို့၏ အနှစ်သာရမှာ ဘုရားသခင်ကို ခုခံခြင်းနှင့်ဆိုင်သည့် အနှစ်သာရတစ်ခု ဖြစ်သည်။ မှန်သောလမ်းခရီးကို လက်မခံသူတို့သည် ဘုရားသခင်ကို ခုခံသူများဖြစ်ပြီး ထိုသို့သော လူများသည် အခက်အခဲများစွာကို ကြံ့ကြံ့ခံလျှင်ပင်၊ ဖျက်ဆီးခြင်းခံရလိမ့်ဦးမည် ဖြစ်သည်။ လောကကို စွန့်လွှတ်ရန် လိုလားခြင်း မရှိသူ၊ မိမိတို့၏ မိဘများနှင့် မခွဲခွာရက်သူနှင့် ၎င်းတို့၏ ကိုယ်ပိုင်ဇာတိပကတိ ပျော်ပါးမှုများမှ မိမိတို့ကိုယ်ကိုမဖယ်ရှားရက်နိုင်သူ အားလုံးသည် ဘုရားသခင်ကို ပုန်ကန်ကြသကဲ့သို့ ၎င်းတို့အားလုံးသည် ဖျက်ဆီးခြင်းခံရမည့် သူများ ဖြစ်ကြလိမ့်မည်။ လူ့ဇာတိခံ ဘုရားသခင်ကို မယုံကြည်သောသူ မည်သူမဆိုသည် မကောင်းဆိုးဝါးဆန်ပြီး၊ ထို့အပြင် ဖျက်ဆီးခံရလိမ့်မည်။ ယုံကြည်ခြင်း ရှိသော်လည်း သမ္မာတရားကို လက်တွေ့မလုပ်ဆောင်သူများ၊ လူ့ဇာတိခံ ဘုရားသခင်ကို မယုံကြည်သူများနှင့် ဘုရားသခင်၏ တည်ရှိမှုကို လုံးဝ မယုံကြည်သူ အားလုံးသည် ဖျက်ဆီးခြင်းခံရမည့် သူများ ဖြစ်ကြလိမ့်မည်။ ကျန်ရှိခွင့် ရှိလိမ့်မည့်သူအားလုံးမှာ စစ်ဆေးခြင်းနှင့်ဆိုင်သည့် ဆင်းရဲဒုက္ခကို ကြုံရပြီးဖြစ်ကာ ခိုင်ခိုင်မာမာ ရပ်တည်ပြီးဖြစ်သည့် လူများ ဖြစ်သည်။ ဤသည်တို့မှာ စမ်းသပ်မှုများကို အမှန်တကယ် ကြံ့ကြံ့ခံပြီးသည့် လူများ ဖြစ်သည်။ ဘုရားသခင်ကို အသိအမှတ် မပြုသူ မည်သူမဆိုသည် ရန်သူ ဖြစ်၏။ ဆိုလိုသည်မှာ လူ့ဇာတိခံ ဘုရားသခင်ကို အသိအမှတ်မပြုသောသူ မည်သူမဆိုသည် ဤရေစီးကြောင်းအတွင်း သို့မဟုတ် ပြင်ပတွင် ၎င်းတို့ ရှိသည်ဖြစ်စေ၊ မရှိသည်ဖြစ်စေ အန္တိခရစ်တစ်ဦး ဖြစ်ပေသည်။ ဘုရားသခင်၌ မယုံကြည်သည့် ခုခံသူများ မဟုတ်ပါက၊ မည်သူသည် စာတန်ဖြစ်သနည်း၊ မည်သူတို့မှာ မကောင်းဆိုးဝါးများ ဖြစ်ပြီး၊ မည်သူတို့မှာ ဘုရားသခင်၏ ရန်သူများ ဖြစ်သနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဘုရားနှုတ်ကပတ်တော်တွေကို ဖတ်ရင်း ကျွန်မရဲ့ ယုံကြည်ခြင်းကို အတားအဆီးလုပ်တဲ့ မိသားစုဝင်တွေကို တွေးမိတယ်။ အမေက သူတို့ကို အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ ဧဝံဂေလိတရားအကြောင်း သက်သေခံခဲ့ပေမဲ့ တစ်ယောက်မှ ရှာဖွေစုံစမ်းတာ မလုပ်ခဲ့ကြဘူး။ ကျွန်မရဲ့ ယုံကြည်ခြင်းက သူတို့ရဲ့ အကျိုးစီးပွားတွေကို ထိခိုက်လာတဲ့အချိန်ကျမှ “ကျွန်မအတွက် အကောင်းဆုံး လုပ်ပေးနေတာ” ဆိုတဲ့ ဟန်ဆောင်မှုအောက်မှာ ဆူပူကြိမ်းမောင်းရင်းနဲ့ ကျွန်မကို နှိပ်စက်ညှဉ်းပန်းပြီး ဘုရားသခင်ကို ယုံကြည်တာ တားဆီးဖို့ နည်းလမ်းပေါင်းစုံ သုံးကြတယ်။ ကျွန်မကို ဘုရားအပေါ် အတင်းသစ္စာဖောက်ခိုင်းဖို့ နေအိမ်အကျယ်ချုပ်တောင်ချခဲ့ကြတဲ့အပြင်၊ ဒီနေ့အထိ ကျွန်မကို နောက်ယောင်ခံလိုက်ပြီး စောင့်ကြည့်နေကြတုန်းပဲ။ သူတို့ရဲ့ သဘာဝ အနှစ်သာရက ဘုရားသခင်ကို မုန်းတီးပြီး အတိုက်အခံလုပ်တာပဲဆိုတာ ကျွန်မ မြင်သွားတယ်။ စမ်းသပ်မှုတွေ ကြုံရတုန်းက ဇနီးသည်ရဲ့ တိုက်ခိုက်တာကို ခံခဲ့ရတဲ့ ယောဘကို ကျွန်မ တွေးမိတယ်။ သူက အလိမ်မခံခဲ့ဘူး၊ အပျက်သဘော မဆောင်ခဲ့ဘူး၊ အဲဒီအစား သူ့ဇနီးကို မိန်းမမိုက်ဆိုပြီး ပြစ်တင်ပြောဆိုခဲ့တယ်။ ယောဘက မိသားစုကို ဆက်ဆံရာတဲ့နေရာမှာ စည်းမျဉ်းရှိခဲ့ပြီး သူ့ရဲ့ယုံကြည်ခြင်းကို စွဲစွဲမြဲမြဲ ကိုင်စွဲခဲ့တယ်။ ကျွန်မ သူ့ပုံသက်သေကို လိုက်ပြီး ဘုရားသခင်ကို အတိုက်အခံလုပ်တဲ့ မိသားစုဝင်တွေကို ငြင်းပယ်ရမယ်၊ သူတို့နဲ့ ကျွန်မကြားမှာ စည်းခြားထားရမယ်။

တခါတုန်းက ရဲတွေ ကျွန်မဆီ ဖုန်းခေါ်တာ ကျွန်မ မကြားလိုက်ဘူး။ ရက်နည်းနည်းကြာတော့ အဘိုးက လာပြောတယ်။ “ရဲတွေ ဖုန်းခေါ်တာ နင် ဘာလို့ မကိုင်တာလဲ။ ဖုန်းကိုင်ဖို့ မမေ့နဲ့” တဲ့။ ကျွန်မ မကျေမချမ်းဖြစ်လာတယ်။ နောက်ပိုင်းကျတော့ ဘုရားနှုတ်ကပတ်တော်တစ်ပိုဒ်ကို ဖတ်ပြီး ဘုရားသခင်ကို အတိုက်အခံလုပ်တဲ့ တရုတ်ကွန်မြူနစ်ပါတီရဲ့ ဆိုးယုတ်တဲ့ အနှစ်သာရကို ပိုင်းခြားသိမြင်လာတယ်။ အနန္တတန်ခိုးရှင် ဘုရားသခင် ပြောသည်မှာ “နှစ်ပေါင်းထောင်ချီကြာ ဤသည်မှာ ညစ်ညူးခြင်း၏ နယ်မြေ ဖြစ်လေပြီ။ ယင်းသည် မခံမရပ်နိုင်လောက်အောင် ညစ်ပတ်ပေရေသည်၊ စိတ်ဆင်းရဲမှုက ပိတ်ဆီးထားသည်၊ တစ္ဆေများသည် လှည့်စားရင်းနှင့် လှည့်ဖြားရင်း၊ အခြေအမြစ် မရှိသော စွပ်စွဲချက်များ ပြုရင်း အကြင်နာမဲ့ကာ ရက်စက်ကြမ်းကြုတ်လျက်၊ ဤတစ္ဆေမြို့အား နင်းခြေရင်းနှင့် ယင်းကို အသေကောင်များဖြင့် ပြန့်ကျဲနေစေရစ်လျက်၊ နေရာတကာတွင် ထကြွသောင်းကျန်းကြလေသည်။ ယိုယွင်းပျက်စီးခြင်း၏ အပုပ်နံ့သည် နယ်မြေကို ဖုံးလွှမ်းပြီး လေထုတွင် စိမ့်ဝင်ပျံ့နှံ့ကာ၊ ယင်းသည် အလွန်အကျွံ စောင့်ကြပ်ခြင်းခံရ၏။ မိုးကောင်းကင်များ အလွန်ရှိ လောကကြီးအား မည်သူ မြင်နိုင်သနည်း။ နတ်ဆိုးသည် လူသား၏ ခန္ဓာကိုယ် တစ်ခုလုံးကို တင်းကျပ်စွာ တုပ်နှောင်ထားသည်၊ သူ၏ မျက်လုံးနှစ်ခုလုံးကို ဖုံးအုပ်ပြီး၊ သူ၏နှုတ်ခမ်းများကို ခိုင်မြဲစွာ စေ့စေ့ပိတ်ထားလေသည်။ နတ်ဆိုးများ၏ မင်းသည် ထိုးဖောက်၍ မရနိုင်သော မကောင်းဆိုးဝါးတို့၏ နန်းတော် တစ်ခုအလား တစ္ဆေမြို့အပေါ် အနီးကပ် စောင့်ကြည့်မြဲစောင့်ကြည့်နေချိန်တွင်၊ နှစ်ထောင်ပေါင်း အချို့ကြာ ယနေ့ထက်ထိ သောင်းကျန်းပြီး ဖြစ်သည်။ ထိုအတောအတွင်းတွင်၊ ဤအစောင့်ခွေးအုပ်စုကို ဘုရားသခင်က ငြိမ်သက်ခြင်းနှင့် ပျော်ရွှင်ခြင်း နေရာ မရှိဘဲ ဖြစ်စေရစ်လျက်၊ ၎င်းတို့ကို အလစ် ဖမ်းဆီးသွားပြီး ၎င်းတို့အားလုံးအား သုတ်သင်ပယ်ရှင်းမည်ကို အလွန်အမင်း ကြောက်ရွံ့နေကြလျက် စိန်းစိန်းဝါးဝါး ကြည့်သော မျက်လုံးများဖြင့် စိုက်ကြည့်နေကြလေသည်။ ဤသို့သော တစ္ဆေမြို့သားများသည် ဘုရားသခင်အား အဘယ်သို့ မြင်တွေ့ဖူးနိုင်မည်နည်း။ ၎င်းတို့သည် ဘုရားသခင်၏ ကြင်နာခြင်းနှင့် ချစ်မြတ်နိုးဖွယ်ကောင်းခြင်းတို့ကို မွေ့လျော်ဖူးကြသလော။ လူ့လောက၏ အရေးကိစ္စများနှင့် ပတ်သက်၍ ၎င်းတို့သည် မည်သို့နားလည်နိုင်သနည်း။ ၎င်းတို့အထဲမှ မည်သူသည် ဘုရားသခင်၏ ထက်သန်သော ရည်ရွယ်ချက်များကို နားလည်နိုင်သနည်း။ ထိုအခါ လူ့ဇာတိခံယူ ဘုရားသခင်သည် လုံးလုံး ကွယ်ဝှက်လျက် ရှိမြဲရှိနေသည်မှာ သိပ်အံ့သြစရာ မဟုတ်ချေ။ မကောင်းဆိုးဝါးများက အကြင်နာမဲ့ပြီး လူမဆန်သည့် ဤကဲ့သို့သော အမှောင်လူ့အဖွဲ့အစည်းတွင် မျက်တောင် တစ်ချက်မျှ မခတ်ဘဲ လူများကို သတ်သော နတ်ဆိုးတို့၏မင်းသည် ချစ်ခင်ဖွယ်ဖြစ်ပြီး ကြင်နာကာ သန့်လည်းသန့်ရှင်းသော ဘုရားသခင်၏ တည်ရှိမှုကို မည်သို့ သည်းခံနိုင်မည်နည်း။ ဘုရားသခင်၏ ကြွရောက်လာခြင်းကို ၎င်းသည် အဘယ်သို့ ဂုဏ်ပြုကာ သြဘာ ပေးနိုင်မည်နည်း။ ဤလက်ပါးစေတို့။ ၎င်းတို့သည် ကြင်နာခြင်းကို မုန်းတီးခြင်းဖြင့် ပြန်ဆပ်ကြသည်၊ ၎င်းတို့သည် ကြာမြင့်စွာကတည်းက ဘုရားသခင်အား ရန်သူအဖြစ် စတင် ဆက်ဆံလာကြပြီးဖြစ်သည်၊ ၎င်းတို့သည် ဘုရားသခင်အား ညှဉ်းပန်းနှိပ်စက်ကြသည်၊ ၎င်းတို့သည် အဆုံးစွန် ရက်စက်ကြမ်းကြုတ်ကြသည်၊ ၎င်းတို့သည် ဘုရားသခင်ကို အနည်းငယ်မျှ အရေးထားမှု မရှိကြပေ၊ ၎င်းတို့သည် ပြင်းပြင်းထန်ထန် အကြိမ်ကြိမ်ရန်ပြုပြီး အဓမ္မလုယူကြသည်၊ ၎င်းတို့သည် အသိတရား လုံးလုံး ပျောက်ဆုံးကြပြီးဖြစ်သည်၊ အသိတရား အလုံးစုံကို ၎င်းတို့ ဆန့်ကျင်ကြကာ အပြစ်မဲ့သောသူကို မေ့မျောခြင်းသို့ သွေးဆောင်ကြလေသည်။ ရှေးကာလ၏ ဘိုးဘေး များလော။ ချစ်မြတ်နိုးရသော ခေါင်းဆောင်များလော။ ၎င်းတို့ အားလုံးသည် ဘုရားသခင်အား ဆန့်ကျင်ကြ၏။ ၎င်းတို့၏ ဝင်ရောက်စွက်ဖက်မှုသည် ကောင်းကင်အောက်ရှိ အရာခပ်သိမ်းကို မှောင်မိုက်ခြင်း နှင့် ပရမ်းပတာဖြစ်ခြင်း အခြေအနေတစ်ခုတွင် ချန်ထားပြီးဖြစ်၏။ ဘာသာရေး လွတ်လပ်မှုလော။ နိုင်ငံသားများ၏ တရားဝင် ရပိုင်ခွင့်များနှင့် အကျိုးစီးပွားများလော။ ယင်းတို့သည် မကောင်းမှုကို ဖုံးကွယ်ခြင်းအတွက် လှည့်စားမှုများသာ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၈)) ဘုရားသခင်ကို ရန်လိုတဲ့ တရုတ်ကွန်မြူနစ်ပါတီရဲ့ နတ်ဆိုးဆန်တဲ့ အနှစ်သာရကို ဘုရားနှုတ်ကပတ်တော်တွေကနေတဆင့် ကျွန်မ ပိုပြီး ရှင်းရှင်းလင်းလင်း မြင်လာရတယ်။ အပေါ်ယံမှာတော့ ဘာသာရေး လွတ်လပ်ခွင့်ဆိုပြီး ခေါင်းစဉ်တပ်ထားပေမဲ့ လက်တွေ့မှာကျတော့ အမှားအမှန်ကို မလိမ့်တပတ်လုပ်ပြီး မိစ္ဆာအယူဝါဒတွေနဲ့ မှားယွင်းပြီး အဓိပ္ပာယ်မဲ့တဲ့အရာတွေကို ဖြန့်တယ်။ နားမလည်တဲ့ ပြည်သူတွေက သူ့ဘက်ပါလာပြီး ဘုရားသခင်ကို တိုက်ခိုက်ဖို့၊ အတိုက်အခံလုပ်ဖို့နဲ့ ခရစ်ယာန်တွေကို နှိပ်စက်ညှဉ်းပန်းဖို့ လှည့်စားတယ်။ ဘုရားသခင်ကို အတိုက်အခံလုပ်ပြီး ပျက်စီးခြင်းကို ဦးတည်ရာမှာ လူတိုင်းကို သူနဲ့ ပူးပေါင်းစေဖို့ ရည်ရွယ်တာပဲ။ တရုတ်ကွန်မြူနစ်ပါတီက ကမ္ဘာမြေပေါ်က နတ်ဆိုး၊ ဘုရားသခင်ရဲ့ ရန်သူပဲ။ လုံးဝ စက်ဆုပ်ဖွယ်ကောင်းပြီး ကောက်ကျစ်ဆိုးယုတ်လိုက်တာ။ ကျွန်မ ယုံကြည်လာတာ သုံးနှစ်အတွင်းမှာ သုံးကြိမ်တောင် အဖမ်းခံခဲ့ရတယ်။ ပြန်လွတ်လာတဲ့နောက်မှာတောင် ကိုယ်ပိုင် လွတ်လပ်ခွင့် မရှိခဲ့ဘူး။ တရုတ်ကွန်မြူနစ်ပါတီက ကျွန်မ ယုံကြည်တာကို အတားအဆီးလုပ်ဖို့အတွက် မိသားစု သုံးဆက်လုံးရဲ့ အလုပ်တွေ၊ အကျိုးခံစားခွင့်တွေ ထိခိုက်မယ်ဆိုပြီးတော့ မိသားစုကို ခြိမ်းခြောက်ပြီး သွေးထိုးလှုံ့ဆော်ခဲ့တယ်။ မိသားစုက သူတို့ ကိုယ်ကျိုးစီးပွားအတွက် ကျွန်မကို ကြောင်းကျိုးမမြင်ဘဲ နှိပ်စက်ညှဉ်းပန်းတယ်၊ ဘုရားသခင်ကို ပြစ်တင်ရှုတ်ချပြီး ပြစ်မှားစော်ကားတယ်၊ ပြီးတော့ ကျွန်မကို အမြဲတမ်း နောက်ယောင်ခံလိုက်ပြီး စောင့်ကြည့်ကြတယ်။ ရွာထဲကလူတွေကလည်း ကျွန်မ အဖမ်းခံရဖူးလို့ ဝေးဝေးရှောင်ပြီး ခွဲခြားဆက်ဆံကြတယ်။ ဒါတွေအားလုံးက တရုတ်ကွန်မြူနစ်ပါတီရဲ့ နှိပ်စက်ညှဉ်းပန်းမှုကြောင့် ဖြစ်ရတာ။ တရုတ်ကွန်မြူနစ်ပါတီက ကျွန်မရဲ့ ယုံကြည်ခြင်းကို အတားအဆီးလုပ်ဖို့ နည်းလမ်းပေါင်းစုံ သုံးခဲ့ပေမဲ့ သူ့ရဲ့ လုပ်ရပ်တွေက ဘုရားသခင်ကို အတိုက်အခံလုပ်တဲ့ သူ့အနှစ်သာရကိုသာမက မိသားစုရဲ့ သဘာဝ အနှစ်သာရကိုပါ ကျွန်မကို ခွဲခြားသိမြင်စေခဲ့မယ်ဆိုတာကို သူ လုံးဝ စိတ်မကူးမိခဲ့ဘူး။ အဲဒါက ဘုရားသခင်နောက် လိုက်လျှောက်လိုတဲ့ ကျွန်မရဲ့ ယုံကြည်ခြင်းကို ပိုပြီး ခိုင်မာလာစေရုံပဲ ရှိတယ်။ တရုတ်ကွန်မြူနစ်ပါတီက ကျွန်မရဲ့ ခန္ဓာကိုယ်ကို ထိန်းချုပ်နိုင်ပေမဲ့ ကျွန်မရဲ့ စိတ်နှလုံးကိုတော့ မထိန်းချုပ်နိုင်ဘူး။ ကျွန်မ ယုံကြည်ခြင်းကိုရော၊ တာဝန်ကိုရော စွန့်လွှတ်မှာ မဟုတ်ဘူး။

၂၀၁၅ ခုနှစ်၊ မေလကုန်မှာ၊ ညီမလေး အလုပ်သစ် သွားလုပ်တာကို လိုက်ပို့ရင်း အိမ်ကနေထွက်ပြီး တာဝန်ထမ်းဆောင်ဖို့ အခွင့်အရေး ရသွားတယ်။ အိမ်တံခါးကနေ ခြေလှမ်းထွက်လိုက်တဲ့အချိန်မှာ ချည်နှောင်မှုတွေကနေ လွတ်မြောက်သွားသလို ခံစားလိုက်ရတယ်၊ ကိုယ်ရောစိတ်ပါ လုံးဝ လွတ်လပ်သွားတာ။ ဘုရားနှုတ်ကပတ်တော်တွေက ကျွန်မကို ယုံကြည်ခြင်း ပေးပြီး သမ္မာတရား နားလည်အောင် ဉာဏ်အလင်း မပေးခဲ့ရင် မိသားစုရဲ့ မရပ်မနား တိုက်ခိုက်မှုတွေကို ကျွန်မ လုံးဝ ကျော်လွှားနိုင်ခဲ့မှာ မဟုတ်ဘူး။ “မိသားစု” ဆိုတဲ့ ချည်နှောင်မှုတွေကနေ လွတ်မြောက်အောင် လမ်းပြပေးပြီး နောက်ဆုံးမှာ တာဝန်ထမ်းဆောင်ဖို့ အခွင့်အရေး ပေးခဲ့တာ ဘုရားသခင်ပါပဲ။ ဘုရားသခင်ကို ကျေးဇူးတင်ပါတယ်။


၅၄။ ကျွန်ုပ် ကံဆိုးသည်ဟု မညည်းညူတော့ပါ

စူးချင်၊ တရုတ်နိုင်ငံ

ကျွန်မဟာ ဆင်းရဲတဲ့ ကျေးလက်တောရွာ မိသားစုတစ်ခုမှာ မွေးဖွားခဲ့ပါတယ်။ အထက်တန်းကျောင်းတက်တုန်းက ကျွန်မမိဘတွေက ကျုရှင်ခ မတတ်နိုင်ခဲ့လို့ ကျွန်မဦးလေးဆီကနေ ပိုက်ဆံချေးဖို့ ကြိုးစားခဲ့ကြတယ်။ ဒါပေမဲ့ ကျွန်မရဲ့အဒေါ်က ကျွန်မတို့ ပြန်မဆပ်နိုင်မှာစိုးလို့ ပိုက်ဆံမချေးချင်ခဲ့ဘူးလေ။ ကျွန်မ ကိုယ့်ဘာသာကိုယ် တွေးမိတယ်၊ “ငါ ကောလိပ်ဝင်ခွင့်ရအောင် ကြိုးစားပြီး ငါ့ပတ်ဝန်းကျင်က လူတွေ ငါ့မိသားစုကို လေးစားအားကျအောင် လုပ်ရမယ်” လို့ပေါ့။ ကျောင်းတက်နေတုန်းမှာ ပိုက်ဆံစုဖို့အတွက် အိမ်ကနေ ယူလာတဲ့ မုန့်အိုးကင်းကြော်တွေကိုပဲ ကျွန်မ စားခဲ့တယ်။ အချိန်ကြာရှည် အာဟာရမပြည့်ဝမှုကြောင့် ဦးနှောက်ကို သွေးကောင်းကောင်းမရောက်တော့ ကျွန်မ အမြဲတမ်းလိုလို မူးဝေနောက်ကျိနေတတ်ပြီး စာသင်နိုင်စွမ်း ထိခိုက်ခဲ့တယ်။ နောက်ဆုံးတော့ တက္ကသိုလ်ဝင်ခွင့်စာမေးပွဲ ကျရှုံးခဲ့တာပေါ့။ ကျွန်မ ရှိုက်ကြီးတငင်ငိုပြီး ကံမကောင်းလို့ ညည်းညူခဲ့တယ်။ ဒါပေမဲ့ ဒီကံကြမ္မာကို ကျွန်မ လက်မခံချင်ခဲ့ဘူး။ ဘွဲ့ကောင်းကောင်းတစ်ခုရပြီး လူတွေကြားထဲမှာ ထင်ပေါ်ကျော်ကြားဖို့အတွက် ကျွန်မက အရွယ်ရောက်တဲ့သူတွေ ကိုယ့်ဘာသာ သင်ယူလေ့လာပြီး ဖြေဆိုရတဲ့ စာမေးပွဲတွေ၊ စာရင်းကိုင်သင်တန်းတွေအတွက်လည်း စာရင်းသွင်းခဲ့တယ်၊ ပြီးတော့ အစိုးရဝန်ထမ်းစာမေးပွဲတွေကိုတောင် ဝင်ဖြေခဲ့တယ်။ ဒါပေမဲ့ ကျွန်မ အစွမ်းကုန်ကြိုးစားခဲ့တဲ့ကြားက နောက်ဆုံးမှာ ရှုံးနိမ့်ခဲ့တုန်းပဲ။ ဒါကြောင့် ကျွန်မ စက်ရုံတစ်ခုမှာ အလုပ်သွားလုပ်ခဲ့တယ်။ အလုပ်ရုံ စာရင်းအင်းပြုစုသူဖြစ်ပြီး တခြားသူတွေရဲ့ အထင်ကြီးလေးစားမှုကို ခံရဖို့အတွက် ကျွန်မက အချိန်ပိုဆင်းပြီး တခြားသူတွေ အနားယူနေချိန်မှာ စာရင်းအင်းပညာရှင်တစ်ယောက်အတွက် ပညာရပ်ဆိုင်ရာ အသိပညာကို လေ့လာဖို့ ညနက်တဲ့အထိ နေခဲ့တယ်။ ကျွန်မက နေ့တိုင်း ဆယ်နာရီကျော် အလုပ်လုပ်ပြီး ကိုယ့်ကိုယ်ကိုယ် အလုပ်ဒဏ်ပိစေခဲ့တယ်။ အဲဒါအပြင်ကို အချိန်ပိုဆင်းပြီး နေ့တိုင်း ညနက်တဲ့အထိ နေခဲ့သေးတယ်။ ကျွန်မက ကြိုးစားပမ်းစား အလုပ်လုပ်လွန်းလို့ မူးနောက်ပြီး မောပန်းနွမ်းနယ်နေခဲ့တယ်၊ ပြီးတော့ အလုပ်မှာတောင် ငိုက်မျဉ်းခဲ့တယ်။ ရလဒ်အနေနဲ့ ထုတ်ကုန်အရေအတွက် စာရင်းအင်းတွေ မှားသွားခဲ့တယ်၊ စက်ရုံအတွက် ကြီးမားတဲ့ ဆုံးရှုံးမှုတွေ ဖြစ်တော့မလို့လေ။ အလုပ်ရုံက ဝန်ထမ်းအားလုံးရှေ့မှာ အဖွဲ့ခေါင်းဆောင်က ကျွန်မကို ဝေဖန်ခဲ့တယ်။ အဲဒီအချိန်တုန်းက ရှက်လွန်းလို့ မြေကြီးထဲပဲ တိုးဝင်သွားချင်တော့တယ်။ ကျွန်မရဲ့ ခေါင်းက မူးနောက်သွားပြီး အဲဒီနေရာမှာတင် မေ့လဲသွားခဲ့တယ်။ အဲဒီအချိန်ကစပြီး ကျွန်မမှာ အာရုံကြောဆိုင်ရာ နားမကြားတော့တဲ့ရောဂါ ဖြစ်သွားတယ်၊ ဘယ်လို ပြင်းထန်တဲ့ အာရုံခံစားမှုမျိုးကိုမှ မခံနိုင်တော့ဘူးလေ။ အလုပ်မှာ ဖိအားများလာတိုင်း မူးဝေပြီး နားထဲမှာ အသံတွေမြည်လာတတ်တယ်။ ဆေးထိုးတာ၊ ဆေးသောက်တာတွေနဲ့လည်း မပျောက်နိုင်တော့ အလုပ်ဆက်သွားလို့မရတော့ဘူး။ အဲဒီအချိန်တုန်းက ကျွန်မရဲ့ စိတ်နှလုံးထဲမှာ စိတ်ဆင်းရဲခဲ့ရပြီး ကျွန်မရဲ့ကံကြမ္မာ ဘာလို့ဒီလောက်ဆိုးရတာလဲလို့ တစ်နေ့လုံး ညည်းညူခဲ့တယ်။ ကျွန်မ ခဏခဏ အခန်းပိတ်ပြီး ငိုခဲ့တယ်၊ အဆုံးစီရင်ဖို့အထိတောင် တွေးခဲ့တယ်။ ဖိနှိပ်မှုနဲ့ ဆင်းရဲဒုက္ခတွေထဲမှာ အချိန်အကြာကြီး အသက်ရှင်နေခဲ့ရလို့ ကျွန်မ နားလေးတာက တဖြည်းဖြည်း ပိုဆိုးလာခဲ့တယ်။

၂၀၁၃ ခုနှစ်မှာ ကျွန်မရဲ့ ယောက္ခမတွေက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ကြပြီး ကျွန်မကို ဧဝံဂေလိတရားကို ဟောပြောခဲ့ကြတယ်။ ကျွန်မ ဘုရားနှုတ်ကပတ်တော်ကို ဖတ်ပြီး ညီအစ်ကိုမောင်နှမတွေနဲ့ အတူ အသင်းတော်အသက်တာနဲ့ နေထိုင်တဲ့အခါမှာ အထူးသဖြင့် လွတ်လပ်ပြီး လွတ်မြောက်တယ်လို့ ခံစားခဲ့ရတယ်။ တဖြည်းဖြည်းနဲ့ ကျွန်မရဲ့ စိတ်အခြေအနေက တိုးတက်လာပြီး ဘဝအတွက် မျှော်လင့်ချက်တွေ ပြန်လည်ရှင်သန်လာခဲ့တယ်။ နောက်ပိုင်းမှာ ကျွန်မကို အသင်းတော်ခေါင်းဆောင်အဖြစ် ရွေးကောက်တင်မြှောက်ခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ လူ့အဖွဲ့အစည်းမှာ ဒီလောက်ကြီးမားတဲ့ အဖိုးအခကို ပေးဆပ်ခဲ့ပေမဲ့ အားလုံးက အလကားပဲ။ အခု ဘုရားအိမ်တော်ကို ရောက်ခါစပဲ ရှိသေးပေမဲ့ ခေါင်းဆောင်တာဝန်ကို ထမ်းဆောင်နိုင်ပြီ။ ဘုရားသခင်ကို ယုံကြည်တာက ပိုကောင်းတာပဲ။ ငါ ကြိုးကြိုးစားစားလုပ်ရမယ်၊ ဒါဆိုရင် နောင်မှာ ရာထူးပိုတိုးပြီး လူတွေရဲ့ အထင်ကြီးလေးစားမှုကို ပိုပြီးတော့တောင် ရနိုင်လောက်တယ်” လို့ပေါ့။ ဒါနဲ့ ကျွန်မရဲ့ တာဝန်တွေကို ပိုပြီး တက်တက်ကြွကြွ ထမ်းဆောင်ခဲ့တယ်။ တစ်နေ့လုံး မိုးရွာရွာ နေပူပူ အဖွဲ့လိုက်စုဝေးပွဲတွေကို ဦးဆောင်ရင်း အလုပ်များခဲ့တယ်။ ကျွန်မရဲ့ တာဝန်မှာ ဝန်တာထားစိတ်ရှိတယ်ဆိုပြီး ညီအစ်ကိုမောင်နှမတွေကလည်း ချီးမွမ်းကြတယ်။ နောက်ပိုင်းမှာ ကျွန်မကို တရားဟောဆရာမအနေနဲ့ ရွေးကောက်တင်မြှောက်ခဲ့တယ်။ ရာထူးအဆင့်အတန်း လိုချင်တဲ့စိတ် ပြည့်ဝသွားတော့ တာဝန်ထမ်းဆောင်ဖို့ ခွန်အားတွေ ပိုရှိလာတာပေါ့။ ညီအစ်ကိုမောင်နှမတွေရဲ့ အထင်ကြီးလေးစားမှုကို ကျွန်မ ခံစားနေတုန်းမှာပဲ ဓာတ်ငွေ့အဆိပ်သင့်မှုတစ်ခုကြောင့် ကျွန်မ နားလေးတာက ပိုဆိုးသွားခဲ့တယ်။ စုဝေးပွဲတွေမှာ ညီအစ်ကိုမောင်နှမတွေက အသံတိုးတိုးနဲ့ပြောတဲ့အခါ ကျွန်မ သဲသဲကွဲကွဲမကြားရတော့ဘူး၊ ပြီးတော့ ကျွန်မက နားလေးတော့ ခဏခဏ ဘောင်ခတ်ခံခဲ့ရပြီး အပျက်သဘောဆောင်တဲ့ အခြေအနေနဲ့ နေထိုင်ခဲ့ရတယ်။ နောက်ဆုံးတော့ ကျွန်မဟာ လက်တွေ့အလုပ်ကို မလုပ်နိုင်တော့လို့ တာဝန်ပြောင်းပေးတာကို ခံခဲ့ရတယ်။ ခေါင်းဆောင်တာဝန်ကို မထမ်းဆောင်ရတော့ဘူး၊ လူတွေရဲ့ အထင်ကြီးလေးစားမှုကိုလည်း မရနိုင်တော့ဘူးဆိုတာကို တွေးမိပြီး ကျွန်မရဲ့ ကံကြမ္မာက ဘယ်လောက်ဆိုးတယ်ဆိုတာကို ပိုပြီးတော့တောင် ညည်းညူခဲ့တယ်။ အဲဒီနောက်မှာ ကျွန်မဟာ ကိုယ့်ကိုယ်ကိုယ် ပြန်မထူနိုင်တော့ဘဲ ဘုရားသခင်အပေါ် ယုံကြည်ခြင်း ပျောက်ဆုံးသွားခဲ့တယ်။

နောက်ပိုင်း ကုသမှုကာလတစ်ခုပြီးတဲ့အခါ ကျွန်မရဲ့အကြားအာရုံက နည်းနည်းပြန်ကောင်းလာတော့ ခေါင်းဆောင်တွေက ကျွန်မကို ရေလောင်းခြင်းတာဝန်ကို ထမ်းဆောင်ဖို့ စီစဉ်ပေးခဲ့တယ်။ ကျွန်မဘာသာ ဒီလိုတွေးလိုက်တယ်၊ “ရေလောင်းခြင်းတာဝန်မှာ ငါသာ ရလဒ်တချို့ရအောင်လုပ်နိုင်ရင် ညီအစ်ကိုမောင်နှမတွေရဲ့ အထင်ကြီးလေးစားမှုကို အရင်လိုပဲ ရနိုင်မှာပဲ” လို့ပေါ့။ ဒါကြောင့် သက်ဆိုင်ရာစည်းမျဉ်းတွေကိုဖတ်ပြီး နေ့တိုင်း သမ္မာတရားနဲ့ ကိုယ့်ကိုယ်ကိုယ် ပြင်ဆင်ခဲ့တယ်၊ ခဏခဏဆိုသလို ည ၁၁ နာရီ၊ ၁၂ နာရီအထိ နေခဲ့တယ်။ တဖြည်းဖြည်းနဲ့ ကျွန်မရဲ့ တာဝန်ထမ်းဆောင်မှုက ရလဒ်တွေ တိုးတက်လာပြီး ပိုကျယ်ပြန့်တဲ့ အလုပ်တွေကို တာဝန်ယူဖို့ ရာထူးတိုးပေးတာကိုပါ ခံခဲ့ရတယ်။ ညီအစ်ကိုမောင်နှမတွေရဲ့ အထင်ကြီးလေးစားမှုကို နောက်တစ်ခါပြန်ရတော့မယ်ဆိုပြီး တွေးတော့ ကျွန်မအရမ်းပျော်သွားတာပေါ့။ ကျွန်မ ကိုယ့်ဘာသာကိုယ် တွေးမိတယ်၊ “ကြိုးစားမှုက အရာထင်တာပဲ။ ငါသာ ပိုကြိုးစားလိုက်ရင် နောက်ထပ်ရာထူးတိုးနိုင်လောက်တယ်။ အဲဒီလိုဆိုရင် လူတွေက ငါ့ကို ပိုပြီးတော့တောင် အထင်ကြီးလေးစားကြမှာ” လို့ပေါ့။ ဒါပေမဲ့ နောက်ပိုင်းမှာ ကျွန်မရဲ့ လည်ပင်းကျီးပေါင်းရောဂါက ပြန်ထလာပြီး နားလေးတာကလည်း တခြားသူတွေနဲ့ ပုံမှန်စကားမပြောနိုင်လောက်အောင် ပိုဆိုးလာခဲ့တယ်။ ခေါင်းဆောင်တွေက ကျွန်မကို ကျွန်မရဲ့ တာဝန်တွေကို အကောင်းဆုံး ထမ်းဆောင်ရင်း ကုသမှုခံယူဖို့ ကျွန်မရဲ့ ဒေသခံအသင်းတော်ကို ပြန်သွားဖို့ စီစဉ်ပေးခဲ့ကြတယ်။ ကျွန်မ အရမ်းကို စိတ်ဓာတ်ကျသွားတယ်။ ကျွန်မ အဖိုးအခ အများကြီးပေးဆပ်ခဲ့တာကို ပြန်တွေးမိတယ်၊ တခြားသူတွေရဲ့ အထင်ကြီးလေးစားမှုကို ခက်ခက်ခဲခဲနဲ့မှ ရခဲ့တာ။ ဒါပေမဲ့ ကိုယ့်ရောဂါကြောင့် ဒီတာဝန်ကို ဆက်မထမ်းဆောင်နိုင်တော့ဘူး။ ငါ့ရဲ့ကံကြမ္မာက ဘာလို့ဒီလောက်ဆိုးရတာလဲ။ နောက်ပိုင်းမှာ အကြားအာရုံချို့တဲ့လို့ တခြားသူတွေနဲ့ ဆက်သွယ်ပြောဆိုဖို့ အဆင်မပြေတော့ဘူး။ အထွေထွေကိစ္စရပ်တချို့ကိုပဲ ကျွန်မ လုပ်နိုင်တော့တယ်။ ဒီအတွက် ကျွန်မရဲ့စိတ်နှလုံးဟာ တော်တော်ကို ညှဉ်းပန်းခံခဲ့ရပြီး ကိုယ့်ဘာသာ ဒီလိုတွေးမိတယ်၊ “ငါသာ နားမကြားခဲ့ရင် ဧဝံဂေလိတရားဟောဖို့နဲ့ လူသစ်တွေကို ရေလောင်းဖို့ အခွင့်အရေးရှိခဲ့မှာပဲ။ အခုတော့ အထွေထွေကိစ္စရပ်တွေပဲ လုပ်နိုင်တော့တယ်။ ငါသာ မထင်ပေါ်ရင် ဘယ်သူက ငါ့ကို လေးစားအားကျမှာလဲ။ ငါ့ကံကြမ္မာက ဘာလို့ဒီလောက်ဆိုးရတာလဲ။ ထားလိုက်ပါတော့၊ ဒါက ငါ့ကံကြမ္မာပဲ၊ ဒီလိုပဲ ဖြစ်သလို ကျော်ဖြတ်မယ်။ တစ်နေ့ပြီးတစ်နေ့ ဖြတ်သန်းသွားလိုက်မယ်” လို့ပေါ့။ အဲဒီနောက်မှာ ကျွန်မဟာ တာဝန်ကို မစွန့်လွှတ်ခဲ့ပေမဲ့ စိတ်မချမ်းမသာဖြစ်တဲ့ အခြေအနေမှာ အမြဲတမ်းအသက်ရှင်နေပြီး တာဝန်ထမ်းဆောင်တဲ့အခါမှာလည်း အာရုံမစိုက်ခဲ့ဘူး။ အမြဲတမ်း ဟိုဟာမေ့ ဒီဟာမေ့နဲ့ အမှားတွေ ခဏခဏလုပ်ပြီး အမှုအရာတွေကို နှောင့်နှေးစေခဲ့တယ်။

နောက်ပိုင်းမှာ ကျွန်မနဲ့အတူ ပူးပေါင်းဆောင်ရွက်တဲ့ ညီအစ်မက ဒီလိုအခြေအနေမှာ အသက်ရှင်နေတာက အန္တရာယ်များကြောင်းနဲ့ ကိုယ့်ရဲ့အပျက်သဘောဆောင်တဲ့ စိတ်ခံစားချက်တွေကို ဖြေရှင်းဖို့ သမ္မာတရားကို အမြန်ဆုံးရှာဖွေခဲ့ရမှာဖြစ်ကြောင်း သတိပေးခဲ့တယ်။ ညီအစ်မရဲ့ သတိပေးမှုကြောင့်သာ ကျွန်မ ဘုရားသခင်ဆီကို ဒီလိုဆုတောင်းခဲ့တယ်၊ “ဘုရားသခင်၊ သမီး စိတ်မချမ်းမသာဖြစ်ပြီး အသက်မရှင်ချင်ပါဘူး။ ဒီလိုအသက်ရှင်ရတာ အရမ်းကို ဆင်းရဲဒုက္ခရောက်ပါတယ်။ ကိုယ်တော့်အနေနဲ့ သမီးရဲ့ပြဿနာတွေကို နားလည်အောင် လမ်းပြပေးပြီး ဒီမမှန်ကန်တဲ့အခြေအနေကနေ လွတ်မြောက်နိုင်ဖို့ လမ်းပြတော်မူပါ” လို့ပေါ့။ တစ်နေ့မှာ ဝတ်ပြုနေတုန်းမှာ ဘုရားနှုတ်ကပတ်တော် အပိုဒ်နှစ်ပိုဒ်ကို ကျွန်မ ဖတ်ခဲ့တယ်၊ အဲဒါက ကျွန်မရဲ့စိတ်နှလုံးကို ချက်ချင်းပဲ တို့ထိသွားခဲ့တယ်။ ဘုရားသခင်က ပြောသည် “စိတ်မချမ်းမြေ့ခြင်းနှင့်ဆိုင်သည့် အပျက်သဘောဆောင်သော စိတ်ခံစားမှု ဖြစ်ပေါ်ခြင်းအတွက် ဖြစ်ကြောင်းရင်းမြစ်မှာ လူတိုင်းအတွက် ကွဲပြားသည်...။ ယင်းအထဲမှ လူတစ်မျိုးတစ်စား၏ စိတ်မချမ်းမြေ့ခြင်းစိတ်ခံစားချက်သည် မိမိတို့ကိုယ်ပိုင် ဆိုးရွားသည့် ကံကြမ္မာကို အတောမသတ်သော ယုံကြည်မှုမှ ဖြစ်ပေါ်နိုင်သည်။ ဤသည်မှာ အကြောင်းတရားတစ်ခု မဟုတ်လော။ (ဟုတ်ပါသည်။) ၎င်းတို့ ငယ်ရွယ်ချိန်တွင် ကျေးလက်ဒေသ၊ သို့မဟုတ် ဆင်းရဲနွမ်းပါးသည့် ဒေသတစ်ခုတွင် ၎င်းတို့ နေထိုင်ခဲ့ကြ၏။ ၎င်းတို့၏ မိသားစုသည် ဥစ္စာဓန ကြွယ်ဝချမ်းသာခြင်း မရှိကြသကဲ့သို့ ရိုးရှင်းသည့် ပရိဘောဂများမှလွဲ၍ သိပ်အဖိုးတန်သည့်အရာ တစ်ခုမျှ မရှိကြပေ။ ၎င်းတို့တွင် အဝတ်အထည်တစ်စုံ၊ သို့မဟုတ် နှစ်စုံလောက်သာ ရှိပြီး အပေါက်များပေါက်နေလျှင်ပင် ဝတ်ရသည်အထိ ဖြစ်သည်။ အများအားဖြင့် အဆင့်အတန်းရှိသည့် စားကောင်းသောက်ဖွယ်များကို လုံးဝ မစားနိုင်ခဲ့ကြဘဲ ထိုအစား အသားစားရန် နှစ်သစ်ကူး၊ သို့မဟုတ် အခါကြီးရက်ကြီးများကို စောင့်ဆိုင်းခဲ့ကြရသည်။ တစ်ခါတစ်ရံ ၎င်းတို့ ဆာလောင်ငတ်မွတ်ကြပြီး နွေးနွေးထွေးထွေး နေရန် ဝတ်ဖို့ အလုံအလောက်မရှိကြသကဲ့သို့ အသားများ တစ်ဇလုံအပြည့် စားရခြင်းဟူသည်မှာ စိတ်ကူးယဉ်အိပ်မက်တစ်ခု ဖြစ်ပြီး သစ်သီးတစ်လုံး စားရဖို့ ရှာတွေ့ခြင်းသည်ပင် ခက်ခဲပေသည်။ ထိုသို့သော ပတ်ဝန်းကျင်တစ်ခုတွင် အသက်ရှင်ရင်း မြို့ကြီးပြကြီးတွင် အသက်ရှင်နေထိုင်ကြသည့်၊ မိဘများက ဥစ္စာဓနပေါကြွယ်ဝသည့်၊ မိမိတို့ စားလိုသည့် မည်သည့်အရာကိုမဆို စားနိုင်ပြီး ဝတ်လိုသည့် မည်သည့်အရာကိုမဆို ဝတ်နိုင်သည့်၊ ၎င်းတို့ အလိုရှိသည့် မည်သည့်အရာကိုမဆို ချက်ချင်းရကာ အမှုအရာများနှင့် ပတ်သက်၍ နှံ့စပ်သည့် အခြားသူများနှင့် ၎င်းတို့ ကွဲပြားခြားနားသည်ဟု ခံစားကြရလေသည်။ ၎င်းတို့က ‘၎င်းတို့သည် ထိုသို့ ကံကောင်းကြသည်။ အဘယ်ကြောင့် ငါ၏ ကံ အလွန်ဆိုးရပါသနည်း’ဟု တွေးကြ၏။ ၎င်းတို့သည် လူအုပ်ထဲမှ အမြဲ ထင်ပေါ်လိုကာ မိမိတို့ ကံကြမ္မာကို ပြောင်းလဲလိုကြသည်။ သို့ရာတွင် လူတစ်ယောက်၏ ကံကြမ္မာကို ပြောင်းလဲရန်မှာ မလွယ်ကူချေ။ အကြင်သူသည် ထိုသို့သော အခြေအနေတစ်ခုတွင် မွေးဖွားလာသည့်အခါ ၎င်းတို့ ကြိုးစားကောင်း ကြိုးစားနိုင်သော်လည်း မိမိတို့ ကံကို မည်မျှ ၎င်းတို့ ပြောင်းလဲနိုင်ကြသနည်း၊ ပြီးလျှင် ထိုကံကို မည်မျှ သာ၍ ကောင်းအောင် လုပ်နိုင်ကြသနည်း။ ၎င်းတို့ အရွယ်ရောက်လာသည့်နောက်တွင် လူမှုအဖွဲ့အစည်းထဲတွင် ၎င်းတို့ သွားသည့် နေရာတိုင်းတွင် အတားအဆီးများ၏ ပိတ်ပင်ခြင်း ခံရသည်။ သွားသည့် နေရာတိုင်းတွင် အနိုင်ကျင့်ခံရကြသောကြောင့် ၎င်းတို့ အလွန် ကံအကြောင်းမလှဟု အမြဲ ခံစားကြသည်။ ၎င်းတို့က ‘အဘယ်ကြောင့် ငါ အလွန် ကံမကောင်းရသနည်း။ အဘယ်ကြောင့် ခက်ထန်သည့်လူများနှင့် ငါအမြဲ ဆုံရသနည်း။ ကလေးအရွယ်ဖြစ်ခဲ့ချိန်တွင် ဘဝက ခက်ခဲခဲ့ပြီး ထိုသို့သာ ဖြစ်နေခဲ့သည်။ ယခုတွင် ငါ အရွယ်ရောက်ပြီ၊ ဘဝက အလွန် ဆိုးရွားနေဆဲဖြစ်သည်။ ငါလုပ်နိုင်သည့်အရာကို အမြဲ ပြသလိုသော်လည်း အခွင့်အရေး လုံးဝ မရခဲ့ပါ။...’...ဘုရားသခင်ကို ၎င်းတို့ စတင်ယုံကြည်ပြီးသည်နှင့်တစ်ပြိုင်နက် ဘုရားအိမ်တော်တွင် မိမိတို့၏ တာဝန်ကို ကောင်းစွာ ထမ်းဆောင်ဖို့ မိမိတို့၏ စိတ်ဆုံးဖြတ်ချက်ကို ချမှတ်ကြသည်။ အခက်အခဲကို သည်းညည်းခံလာနိုင်ပြီး အလုပ်ကြိုးစားနိုင်ကြသည်၊ မည်သည့် ကိစ္စတွင်မဆို အခြားမည်သူမဆိုထက် သာ၍ သည်းညည်းခံနိုင်ကြပြီး လူအများစု၏ လက်ခံမှုနှင့် လေးစားသမှုကို ရရှိရန် ကြိုးပမ်းကြသည်။ ၎င်းတို့သည် အသင်းတော် ခေါင်းဆောင်တစ်ဦး၊ ကြီးကြပ်သည့် တစ်စုံတစ်ဦး၊ သို့မဟုတ် အဖွဲ့ခေါင်းဆောင်တစ်ဦးအဖြစ်ပင် အရွေးချယ်ခံရနိုင်သည်ဟု တွေးထင်ကြပြီး ထို့နောက်တွင် ၎င်းတို့သည် မိမိတို့၏ ဘိုးဘေးများနှင့် မိသားစုကို ဂုဏ်ပြုနေကြမည် မဟုတ်ပါလော။ ထို့နောက်တွင် ၎င်းတို့က မိမိတို့၏ ကံကြမ္မာကို ပြောင်းလဲကြပြီး ဖြစ်မည် မဟုတ်လော။ သို့ရာတွင် လက်တွေ့အရှိတရားက မိမိတို့ ဆန္ဒများအတိုင်း အတော်လေး ဖြစ်မြောက်လာခြင်းမရှိသကဲ့သို့ ၎င်းတို့ စိတ်ပျက်အားလျော့လာကြပြီး ‘ဘုရားသခင်ကို ငါနှစ်ချီယုံကြည်ပြီးဖြစ်ကာ ငါ၏ ညီအစ်ကို မောင်နှမများနှင့် ငါအလွန် အဆင်ပြေသော်လည်း ခေါင်းဆောင်တစ်ဦး၊ ကြီးကြပ်သည့် တစ်စုံတစ်ဦး၊ သို့မဟုတ် အဖွဲ့ခေါင်းဆောင်တစ်ဦး ရွေးချယ်ဖို့ ဖြစ်လာသည့်အခါတိုင်း အဘယ်သို့ ငါ၏ အလှည့် လုံးဝ မဖြစ်ရသနည်း။ ငါ အလွန်ရိုးရှင်းပုံရသောကြောင့်လား၊ သို့မဟုတ် လုံလောက်အောင် ကောင်းစွာ ထမ်းဆောင်ခြင်းမရှိသေးသကဲ့သို့ ငါ့ကို မည်သူမျှ သတိမထားမိသေးသောကြောင့်လား။ မဲပေးကြသည့်အခါတိုင်း ငါ မျှော်လင့်ချက် အနည်းငယ် ရှိနိုင်ပြီး အဖွဲ့ခေါင်းဆောင်တစ်ဦးအဖြစ် အရွေးခံရမည်ဆိုလျှင်ပင် ငါဝမ်းသာမည်ဖြစ်သည်။ ဘုရားသခင်ကို ပြန်ပေးဆပ်ရန် စိတ်ထက်သန်မှု အပြည့် ရှိသော်လည်း မဲပေးကြချိန် ငါ လုံးဝ ချန်ထားခံရသည့်အခါတိုင်း ငါ စိတ်သာပျက်သွားရသည်။ ယင်းနှင့်ပတ်သက်၍ အဘယ်သို့ဖြစ်ပါသနည်း။ ငါသည် သာမညောင်ညလူတစ်ဦး၊ သာမန်လူတစ်ဦး၊ ငါ့တစ်ဘဝလုံး မထူးခြားသည့် တစ်စုံတစ်ဦးသာ အမှန်တကယ် ဖြစ်နိုင်သည်များ ဖြစ်နိုင်မည်လော။ ငါ၏ ကလေးဘဝ၊ ငါ၏ ငယ်ရွယ်သည့် အချိန်နှင့် သက်လတ်ပိုင်းနှစ်ကာလများကို ပြန်ကြည့်သည့်အခါ ငါနင်းလျှောက်ပြီးဖြစ်သည့် ဤလမ်းကြောင်းသည် အမြဲ အလွန် သာမညောင်ညဖြစ်ခဲ့ပြီး မှတ်သားဖွယ် တစ်ခုမျှ မလုပ်ဆောင်ခဲ့သေးပါ။ ငါ့ထံတွင် မည်သည့် ရည်မှန်းချက်မျှ မရှိခြင်း၊ သို့မဟုတ် ငါ၏ အစွမ်းအစက အလွန် ချို့တဲ့လွန်းခြင်း မဟုတ်သကဲ့သို့ လုံလောက်သည့် အားထုတ်မှု မစိုက်ထုတ်ခြင်း၊ သို့မဟုတ် အခက်အခဲကို ငါ သည်းညည်းမခံနိုင်ခြင်း မဟုတ်ပါ။ ငါ့ထံတွင် စိတ်ပိုင်းဖြတ်ချက်များနှင့် ပန်းတိုင်များ ရှိပြီး ငါရည်မှန်းချက်ရှိသည်ဟုပင် ပြော၍ ရသည်။ ထို့ကြောင့် လူအုပ်မှ ငါ လုံးဝ မထင်ပေါ်နိုင်သည်မှာ အဘယ်ကြောင့်နည်း။ နောက်ဆုံး စိစစ်ချက်တွင် ငါ၌ မကောင်းသည့် ကံတစ်ခုရှိပြီး ဆင်းရဲဒုက္ခခံစားခြင်းအတွက် ငါ ကံဇာတာပါကာ ဤသည်မှာ ငါ့အတွက် အမှုအရာများကို ဘုရားသခင် စီစဉ်ပြီးဖြစ်သည့်ပုံ ဖြစ်သည်’ဟု တွေးကြလေသည်။ ထိုအရာကို ၎င်းတို့ တဝဲလည်လည် တွေးလေ၊ ၎င်းတို့၏ ကံကြမ္မာ ဆိုးရွားသည်ဟု တွေးလေ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) “မိမိတို့ကိုယ်ကို မကောင်းသည့် ကံတစ်ခုရှိသည်ဟု အမြဲတွေးကြသည့် ဤကဲ့သို့သော လူများသည် မိမိတို့၏ စိတ်နှလုံးများက ကြီးမားသည့် ကျောက်ဆောင်ကြီးတစ်ခု၏ ထုချေခြင်းခံရသကဲ့သို့ စဉ်ဆက်မပြတ် ခံစားကြရလေသည်။ ၎င်းတို့ထံ ဖြစ်ပျက်သည့်အရာတိုင်းသည် ၎င်းတို့၏ မကောင်းသည့် ကံကြောင့် ထိုသို့ဖြစ်ပျက်သည်ဟု ၎င်းတို့ အမြဲ ယုံကြည်ကြသောကြောင့် မည်သည့်အရာဖြစ်ပျက်သည်ဖြစ်စေ၊ ထိုအရာကို မည်သို့မျှ ၎င်းတို့ မပြောင်းလဲနိုင်ဟု ခံစားကြသည်။ သို့ဆိုလျှင် မည်သည့်အရာကို ၎င်းတို့ လုပ်ဆောင်ကြသနည်း။ ၎င်းတို့သည် အပျက်သဘောသာဆောင်ကြပြီး အားထုတ်မှုလျော့ကာ ၎င်းတို့၏ ကံအကြောင်းမလှမှုများကို ကျိတ်မှိတ်လက်ခံကြလေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်က ဖော်ထုတ်ခဲ့တာက ကျွန်မရဲ့အခြေအနေ အတိအကျပါပဲ။ ကျွန်မဟာ စိတ်ဓာတ်ကျတဲ့ အပျက်သဘောဆောင်တဲ့ စိတ်ခံစားချက်တွေထဲမှာ အမြဲတမ်းအသက်ရှင်နေခဲ့ရတဲ့ အကြောင်းရင်းကတော့ ကိုယ့်မှာ ကံကြမ္မာဆိုးရှိတယ်လို့ အမြဲယုံကြည်ခဲ့လို့ပါပဲ။ ငယ်ငယ်တုန်းက ကျွန်မမိသားစုက ဆင်းရဲပြီး လူတွေက ကျွန်မတို့ကို အထင်သေးခဲ့ကြတယ်၊ ဒါကြောင့် ကျွန်မကံကြမ္မာဆိုးကို ညည်းညူခဲ့တယ်။ သာလွန်တဲ့ဘဝကို အသက်ရှင်ပြီး တခြားသူတွေရဲ့ အထင်ကြီးလေးစားမှုကို ရရှိတာဟာ ကံကောင်းခြင်းပဲလို့ ကျွန်မ ယုံကြည်ခဲ့တယ်။ ကိုယ့်ကံကြမ္မာကို ပြောင်းလဲဖို့ ကျွန်မ စာကြိုးစားခဲ့တယ်။ ဒါပေမဲ့ အာဟာရချို့တဲ့မှုကြောင့် ဦးနှောက်ကို သွေးကောင်းကောင်းမရောက်တော့ စာကို ထိထိရောက်ရောက်မသင်နိုင်ခဲ့ဘဲ နောက်ဆုံးမှာ တက္ကသိုလ်ဝင်ခွင့်စာမေးပွဲ ကျရှုံးခဲ့တယ်။ ဒါပေမဲ့ ကျွန်မကံကြမ္မာကို လက်မခံချင်ခဲ့လို့ ပိုက်ဆံရှာဖို့ စက်ရုံတစ်ခုမှာ အလုပ်သွားလုပ်ခဲ့တယ်။ စာရင်းအင်းပြုစုသူဖြစ်ပြီး ရုံးမှာထိုင်ရလို့ တခြားသူတွေရဲ့ အထင်ကြီးလေးစားမှုကို ခံရဖို့အတွက် နည်းပညာတွေသင်ယူဖို့ အချိန်ပိုဆင်းခဲ့တယ်။ နောက်ဆုံးတော့ စာရင်းအင်းအမှားလုပ်မိပြီး လူအားလုံးရှေ့မှာ အဖွဲ့ခေါင်းဆောင်ရဲ့ ဝေဖန်မှုကို ခံခဲ့ရတယ်၊ အဲဒီကနေ သွေးလန့်ပြီး အာရုံကြောဆိုင်ရာ နားမကြားတဲ့ရောဂါ ဖြစ်သွားခဲ့တယ်။ ဒါဟာ ကျွန်မရဲ့ ကံကြမ္မာဆိုးကြောင့်ပဲလို့ ပိုပြီးခိုင်ခိုင်မာမာ ယုံကြည်ခဲ့ပြီး ဘဝအတွက် မျှော်လင့်ချက်တွေ ပျောက်ဆုံးတဲ့အပြင် ဆင်းရဲဒုက္ခတွေထဲမှာ အသက်ရှင်ခဲ့ရတယ်။ ဘုရားသခင်ကို စပြီးယုံကြည်တဲ့နောက်မှာ ကျွန်မတာဝန်တွေကို ကောင်းကောင်းထမ်းဆောင်ပြီး ခေါင်းဆောင်အဖြစ် ရာထူးတိုးခံရတော့ ညီအစ်ကိုမောင်နှမတွေရဲ့ အထင်ကြီးလေးစားမှုကို ခံရပြီး ကိုယ့်ကံကြမ္မာကို ပြောင်းလဲနိုင်မယ်လို့ ထင်ခဲ့တယ်။ ဒါပေမဲ့ ဓာတ်ငွေ့အဆိပ်သင့်မှုကြောင့် နားလေးတာက ပိုဆိုးလာပြီး တာဝန်ကို ပုံမှန်မထမ်းဆောင်နိုင်ခဲ့ဘူး။ အဲဒါက အလုပ်ကိုထိခိုက်စေလို့ ကျွန်မကို တာဝန်ကနေ ပြောင်းရွှေ့ခဲ့တယ်။ နောက်ပိုင်း ရေလောင်းခြင်းတာဝန်ကို စလုပ်တဲ့အခါ တခြားသူတွေရဲ့ အထင်ကြီးလေးစားမှုကို ရစေမယ့် ရလဒ်တွေရဖို့ မျှော်လင့်ချက်နဲ့ အဲဒီတာဝန်မှာ အဖိုးအခပေးခဲ့တယ်။ ရာထူးတိုးခံရတဲ့အခါ ကျွန်မကံကြမ္မာက ပိုကောင်းလာပြီ၊ နောက်ဆုံးတော့ ထင်ပေါ်ကျော်ကြားဖို့ အခွင့်အရေးရပြီလို့ တွေးခဲ့တယ်။ ဒါပေမဲ့ ကျွန်မရဲ့ လည်ပင်းကျီးပေါင်းရောဂါက ပြန်ထလာပြီး နားလေးတာကလည်း ပိုဆိုးလာတယ်။ တခြားသူတွေနဲ့ ပုံမှန်မဆက်သွယ်နိုင်တော့ဘဲ တာဝန်တွေကို ထိခိုက်ခဲ့တယ်။ အဲဒီမှာ အထွေထွေကိစ္စရပ်တွေ လုပ်ဖို့ ဒေသခံအသင်းတော်ကို ပြန်သွားရုံကလွဲပြီး ရွေးချယ်စရာမရှိခဲ့ဘူး။ ကျော်ကြားမှုနဲ့ ရာထူးအဆင့်အတန်း လိုချင်တဲ့စိတ် မပြည့်ဝခဲ့လို့ ဘုရားသခင်က ကျွန်မအတွက် ကံကြမ္မာဆိုးကို စီစဉ်ပေးခဲ့တယ်ဆိုပြီး အပြစ်တင်ခဲ့တယ်။ ဒီဘဝမှာ ကျွန်မရဲ့ကံကြမ္မာဆိုးက အားသွန်ခွန်စိုက် အလုပ်လုပ်ဖို့ပဲလို့ ယုံကြည်ခဲ့တယ်၊ ဒါကြောင့် စိတ်မချမ်းမသာဖြစ်တဲ့အခြေအနေမှာ အသက်ရှင်ပြီး လုံးဝလက်လျှော့လိုက်တယ်။ ကျွန်မရဲ့တာဝန်မှာ ဝန်တာထားတဲ့စိတ် မရှိခဲ့ဘူး၊ အမှားတွေ ဆက်တိုက်လုပ်တယ်၊ အမှုအရာတွေကို နှောင့်နှေးစေတယ်၊ ပြီးတော့ တာဝန်ကို ကောင်းကောင်းမထမ်းဆောင်ခဲ့ဘူး။ ကျွန်မ ဘုရားသခင်ကို နှစ်တွေအများကြီး ယုံကြည်ခဲ့ပြီး ကိုယ်တော့်နှုတ်ကပတ်တော်တွေ အများကြီးဖတ်ခဲ့ပေမဲ့ အမှုအရာတွေကြုံလာတဲ့အခါ ကိုယ်တော့်ရှေ့မှောက်ကို သမ္မာတရားရှာဖွေဖို့ မလာခဲ့ဘူး၊ ပြီးတော့ အမှုအရာတွေက ကိုယ့်စိတ်တိုင်းကျသလို ဖြစ်မလာတဲ့အခါတွေမှာ ကိုယ်တော်က ကျွန်မအတွက် ကံကြမ္မာဆိုးကို စီစဉ်ပေးခဲ့တယ်လို့ ညည်းညူခဲ့တယ်။ ကျွန်မဟာ အပျက်သဘောဆောင်ပြီး အတိုက်အခံတောင် ဖြစ်လာခဲ့တယ်။ ဒါက မယုံကြည်သူတစ်ယောက်ရဲ့ ရှုထောင့်ဖြစ်ပြီး ကျွန်မက ဘုရားသခင်ကို လုံးဝ ကျိုးနွံနာခံမှု မပြခဲ့ဘူး။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်ခဲ့ပြီး ကံကြမ္မာကောင်းနဲ့ ကံကြမ္မာဆိုးဆိုတဲ့ အယူအဆအပေါ်မှာ ပိုနက်နက်ရှိုင်းရှိုင်း နားလည်လာခဲ့တယ်။ ဘုရားသခင်က ပြောသည် “ကောင်းသည်ဖြစ်စေ၊ ဆိုးသည်ဖြစ်စေ လူတစ်ဦး၏ ကံကြမ္မာအပေါ် ဘုရားသခင်၏ အစီအစဉ်ကို လူ၏ အမြင်များ၊ သို့မဟုတ် ဗေဒင်ဆရာ၏ အမြင်များဖြင့် ရှုမြင်ရမည်၊ သို့မဟုတ် အကဲဖြတ်ရမည်မဟုတ်သကဲ့သို့ ထိုလူက မိမိ တစ်သက်တာတွင် ကြွယ်ဝမှုနှင့် ဂုဏ်အသရေမည်မျှ မွေ့လျော်သည်၊ သို့မဟုတ် ၎င်းတို့ မည်မျှ ဆင်းရဲဒုက္ခ တွေ့ကြုံခံစားရသည်၊ သို့မဟုတ် ရှေ့ရေးများ၊ ကျော်ကြားမှုနှင့် အကျိုးအမြတ်တို့အတွက် ၎င်းတို့ လိုက်စားရာတွင် မည်မျှ အောင်မြင်သည်ဆိုသည်တို့အရ အကဲဖြတ်ရန်လည်း မဟုတ်ပေ။ သို့တိုင် ဤသည်မှာ ၎င်းတို့တွင် မကောင်းသည့်ကံရှိသည်ဟု ပြောသောသူတို့ ပြုမိသည့် ဆိုးရွားသော အမှား အတိအကျဖြစ်သည့်အပြင် လူအများစုက အသုံးပြုသည့် တစ်ဦးတစ်ယောက်၏ ကံကြမ္မာကို အကဲဖြတ်သော နည်းလမ်းတစ်ခုလည်း ဖြစ်ပေသည်။ လူအများစုသည် မိမိတို့ကိုယ်ပိုင် ကံကြမ္မာကို မည်သို့ အကဲဖြတ်ကြသနည်း။ လောကီလူတို့သည် လူတစ်ဦး ကံကြမ္မာ ကောင်းခြင်း၊ ဆိုးခြင်း ရှိမရှိဆိုသည်ကို မည်သို့ အကဲဖြတ်ကြသနည်း။ အဓိကအားဖြင့် ထိုလူ၏ဘဝ အဆင်ပြေချောမွေ့ခြင်း ရှိမရှိ၊ ကြွယ်ဝခြင်းနှင့် ဂုဏ်အသရေကို ၎င်းတို့ မွေ့လျော်ခံစားနိုင်ခြင်း ရှိမရှိ၊ အခြားသူများထက် သာလွန်သည့် ဘဝနေထိုင်မှုပုံစံကို ၎င်းတို့ အသက်ရှင်နိုင်ခြင်း ရှိမရှိ၊ ၎င်းတို့ မည်မျှ ဆင်းရဲဒုက္ခခံပြီး ၎င်းတို့၏ တစ်သက်တာအတွင်းတွင် မွေ့လျော်ခံစားရန် မည်မျှရှိကြသည်၊ ၎င်းတို့ အချိန်မည်မျှကြာ အသက်ရှင်ကြသည်၊ မည်သည့် အသက်မွေးမှုလုပ်ငန်း ရှိကြသည်၊ ၎င်းတို့၏ ဘဝသည် အလုပ်ကို ပင်ပန်းကြီးစွာလုပ်ကိုင်ရခြင်းဖြင့် ပြည့်နေခြင်း၊ သို့မဟုတ် သက်သောင့်သက်သာဖြစ်ပြီး လွယ်ကူခြင်း ရှိမရှိဆိုသည်တို့အပေါ် ၎င်းတို့ အခြေပြုကြလေသည်။ လူတစ်ဦး၏ ကံကြမ္မာ ကောင်းခြင်း၊ ဆိုးခြင်း ရှိမရှိဆိုသည်ကို အကဲဖြတ်ရန် ဤအရာများနှင့် နောက်ထပ်အရာများကို ၎င်းတို့ အသုံးပြုကြလေသည်။ သင်တို့သည်လည်း ဤကဲ့သို့ပင် အကဲဖြတ်ကြသည် မဟုတ်လော။ (အကဲဖြတ်ပါသည်။) သို့ဆိုလျှင် သင်တို့ အကြိုက်မဟုတ်သည့် တစ်စုံတစ်ရာကို သင်တို့အများစု ကြုံရသည့်အခါ၊ ခက်ခဲသည့်အချိန်များ ရှိသည့်အခါ၊ သို့မဟုတ် သာလွန်သည့် ဘဝနေထိုင်မှု ပုံစံတစ်ခုကို သင် မွေ့လျော်ခံစားနိုင်ခြင်း မရှိသည့်အခါ သင့်ထံတွင် မကောင်းသည့် ကံရှိသည်ဟု သင်တွေးမိလိမ့်မည်ဖြစ်ပြီး စိတ်မချမ်းမြေ့ခြင်းထဲသို့ ကျဆင်းသွားလိမ့်မည်။ မိမိတို့တွင် မကောင်းသည့် ကံရှိသည်ဟု ဆိုသောသူတို့သည် သေချာပေါက် အမှန်တကယ် မကောင်းသည့်ကံ မရှိကြသကဲ့သို့ ကောင်းသည့်ကံရှိသည်ဟု ဆိုသောသူတို့သည်လည်း သေချာပေါက် ကောင်းသည့်ကံရှိကြသည် မဟုတ်။ ကံကို ကောင်းခြင်း ဆိုးခြင်းအဖြစ် မည်သို့ အတိအကျ တိုင်းတာပါသနည်း။...ငါ့ကို ပြောလော့၊ မုဆိုးမတစ်ဦးသည် ကောင်းမွန်သည့် ကံတစ်ခု ရှိသလော။ လောကီလူတို့အတွက်မူ မုဆိုးမများသည် မကောင်းသည်ကံ ရှိကြ၏။ ၎င်းတို့သည် မိမိတို့ အသက် သုံးဆယ်၊ လေးဆယ်ဝန်းကျင်အရွယ်တွင် မုဆိုးမဖြစ်ပါက မကောင်းသည့်ကံ အမှန်တကယ် ရှိကြသည်။ ဤသည်မှာ ၎င်းတို့အတွက် အမှန်တကယ် ခက်ခဲ၏။ သို့ရာတွင် မုဆိုးမတစ်ဦးသည် မိမိတို့၏ လင်ယောက်ျားကို ဆုံးရှုံးရသောကြောင့် များစွာ ဆင်းရဲဒုက္ခခံရပြီး ဘုရားသခင်ကို ယုံကြည်လာပါက ၎င်းတို့၏ ကံသည် ခက်ခဲပါသလော။ (မခက်ခဲပါ။) မုဆိုးမမဖြစ်သေးသည့်သူတို့သည် ၎င်းတို့အတွက် အရာရာ အဆင်ပြေလျက်၊ ထောက်ပံ့မှု၊ အစားအစာနှင့် အဝတ်အစားများစွာ၊ သားသမီးများနှင့် မြေးများနှင့် စုံလင်သော မိသားစုတစ်ခုဖြင့်၊ မည်သည့် အခက်အခဲမျှမရှိဘဲ၊ သို့မဟုတ် မည်သည့် ဝိညာဉ်ရေးရာ အလိုဆန္ဒမျှ မခံစားရဘဲ ပျော်ရွှင်သည့် ဘဝတစ်ခုကို အသက်ရှင်နေရကာ သက်သောင့်သက်သာ ရှိသော ဘဝတစ်ခုကို ရှင်သန်နေရသောကြောင့် ဘုရားသခင်ကို ၎င်းတို့ မယုံကြည်သကဲ့သို့ ၎င်းတို့ထံ ဧဝံဂေလိတရားကို သင်ဖြန့်ဝေဖို့ မည်သို့ ကြိုးစားသည်ဖြစ်စေ ဘုရားသခင်ကို ၎င်းတို့ ယုံကြည်ကြမည်မဟုတ်။ သို့ဆိုလျှင် မည်သူသည် ကောင်းမွန်သည့် ကံရှိပါသနည်း။ (မုဆိုးမသည် ဘုရားသခင်ကို ယုံကြည်လာပြီဖြစ်သောကြောင့် ကောင်းမွန်သည့်ကံ ရှိပါသည်။) သင်တို့ မြင်သလော၊ လောကီလူတို့သည် မုဆိုးမအား ဆိုးသည့် ကံရှိမည်ဟု မှတ်ယူကြပြီး သူမသည် အလွန်များစွာ ဆင်းရဲဒုက္ခခံစားရသည့်နောက် ဦးတည်ချက် ပြောင်းလဲကာ မတူကွဲပြားသည့် လမ်းကြောင်းတစ်ခုကို စတင်လိုက်လျှောက်ပြီး ဘုရားသခင်ကို သူမ ယုံကြည်ကာ ဘုရားသခင်နောက်သို့လိုက်လေသည်။ ဤအရာက သူမသည် ယခု ကောင်းသည့်ကံကြမ္မာတစ်ခု ရှိပြီး ပျော်ရွှင်စွာ အသက်ရှင်နေသည်ဟု ဆိုလိုသည် မဟုတ်လော။ (ဟုတ်ပါသည်။) သူမ၏ မကောင်းသည့် ကံကြမ္မာသည် ကောင်းသည့် ကံကြမ္မာအဖြစ်သို့ ပြောင်းလဲသွားပြီး ဖြစ်သည်။ သူမတွင် မကောင်းသည့် ကံရှိသည်ဟု သင် ပြောလျှင် ဘဝတွင် သူမ၏ ကံသည် အမြဲ ဆိုးလောက်ပြီး ထိုအရာကို သူမ ပြောင်းလဲ၍မရပေ။ သို့ဆိုလျှင် ထိုကံကို မည်သို့များ ပြောင်းလဲ၍ရပါသနည်း။ ဘုရားသခင်ကို သူမ စတင်ယုံကြည်ချိန်တွင် သူမ၏ ကံကြမ္မာ ပြောင်းလဲသွားခဲ့လေသလော။ (မဟုတ်ပါ။ အမှုအရာများအပေါ် သူမ၏ အမြင်များ ပြောင်းလဲသွားသောကြောင့် ဖြစ်ပါသည်။) အမှုအရာများကို သူမ မှတ်ယူသည့် နည်းလမ်း ပြောင်းလဲသွားပြီးဖြစ်သောကြောင့် ဖြစ်သည်။ သူမ၏ ကိုယ်ပိုင် ကံနှင့်ဆိုင်သော ဓမ္မဓိဋ္ဌာန်ကျသော အမှန်တရားသည် ပြောင်းလဲသွားပြီလော။ (မပြောင်းလဲပါ။)...လက်တွေ့အရှိတရားတွင် သူမသည် ဘုရားသခင်ကို ယုံကြည်သောကြောင့် ကောင်းသည့် ကံဇာတာတစ်ခု အမှန်တကယ် ရှိလာပြီလော။ သေချာပေါက် ရှိမလာပေ။ ယခုတွင် ဘုရားသခင်ကို သူမ ယုံကြည်သောကြောင့် သူမတွင် မျှော်လင့်ချက်ရှိခြင်းဖြစ်သည်၊ မိမိစိတ်နှလုံးတွင် စိတ်ကျေနပ်မှုအချို့ သူမ ခံစားရသည်။ သူမ လိုက်စားနေသည့် ရည်မှန်းချက် ပန်းတိုင် ပြောင်းလဲပြီးဖြစ်သည်၊ သူမ၏ အမြင်များ ကွဲပြားသွားသည်။ ထို့ကြောင့် သူမ၏ လက်ရှိ အသက်ရှင်နေထိုင်သည့် ပတ်ဝန်းကျင်က သူမကို ပျော်ရွှင်စေသည်၊ စိတ်ကျေနပ်စေသည်၊ ဝမ်းမြောက်စေပြီး အေးချမ်းစေသည်။ ယခုတွင် သူမ၏ ကံဇာတာသည် အလွန်ကောင်းကြောင်း၊ မုဆိုးမမဖြစ်သေးသည့် အမျိုးသမီး၏ ကံဇာတာထက် များစွာ ပိုကောင်းကြောင်း သူမ ခံစားမိလေသည်။ ယခင်က သူမကိုယ်သူမ မကောင်းသည့် ကံဇာတာရှိသည်ဟု ယုံကြည်လျက် စွဲကိုင်ခဲ့သည့် အမြင်သည် မှားယွင်းကြောင်း ယခုတွင်မှ သူမ သဘောပေါက်မိလေသည်။ ဤအရာမှ မည်သည့်အရာကို သင် မြင်နိုင်ပါသနည်း။ ‘ကောင်းသည့် ကံဇာတာ’ နှင့် ‘ဆိုးသည့် ကံဇာတာ’ကဲ့သို့သော အရာများ ရှိသလော။ (မရှိပါ။) မရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်ကို ဖတ်လိုက်တာနဲ့ ကျွန်မရဲ့စိတ်နှလုံးက လင်းထိန်သွားတယ်။ လူတစ်ယောက်ရဲ့ကံကြမ္မာ ကောင်းလားဆိုးလားဆိုတာကို ကျွန်မတို့ရဲ့ အယူအဆတွေနဲ့ စိတ်ကူးစိတ်သန်းတွေအပေါ် အခြေခံပြီး တိုင်းတာလို့မရဘူး၊ လောကီရှုထောင့်ကနေလည်း ကြည့်လို့မရဘူး။ ဘာသာတရား မရှိသူတွေက ကောင်းကောင်းစား၊ ကောင်းကောင်းဝတ်ပြီး လူတွေရဲ့ အထင်ကြီးလေးစားမှုနဲ့ ထောက်ခံမှုကို ခံစားရတာဟာ ကံကောင်းခြင်းပဲလို့ ထင်ကြတယ်။ ဆန့်ကျင်ဘက်အနေနဲ့ တစ်ဘဝလုံး ဆင်းရဲနွမ်းပါးပြီး လူ့အဖွဲ့အစည်းရဲ့ အောက်ခြေမှာနေရလို့ လူတွေရဲ့အထင်သေးမှုကို ခံရရင်၊ ဒါမှမဟုတ် ရောဂါရဲ့ ညှဉ်းပန်းမှုကို ခံစားရရင်၊ ဒါမှမဟုတ် အခက်အခဲအတားအဆီးတွေနဲ့ ဆင်းရဲဒုက္ခတွေကို ကြုံတွေ့ရရင် ဒါဟာ ကံကြမ္မာဆိုးပဲလို့ သူတို့ထင်ကြတယ်။ တကယ်တော့ ဘုရားသခင်နဲ့ဆိုရင် ကံကြမ္မာကောင်းတယ်၊ ကံကြမ္မာဆိုးတယ်ဆိုတာမျိုး မရှိပါဘူး။ ဘုရားသခင်ပေးခဲ့တဲ့ မုဆိုးမရဲ့ ဥပမာလိုပါပဲ။ မုဆိုးမဟာ အစပိုင်းတော့ သူ့ကံမကောင်းဘူးလို့ ထင်ရာကနေ သူ့ကံကောင်းတယ်လို့ ထင်မြင်လာခဲ့တယ်။ သူ့ရဲ့ နေထိုင်မှုပတ်ဝန်းကျင်က မပြောင်းလဲခဲ့ပေမဲ့ အရာရာအပေါ် သူ့ရဲ့အမြင်က ပြောင်းလဲသွားခဲ့တယ်။ ပျော်ရွှင်တဲ့မိသားစုနဲ့ သက်သောင့်သက်သာရှိတဲ့ ဘဝရှိသူတွေဟာ ဘယ်လောက်ပဲ ပျော်မွေ့နေပါစေ ဘုရားသခင်ရှေ့မှောက်ကိုလာပြီး ကိုယ်တော့်ကယ်တင်ခြင်းကို လက်မခံနိုင်ရင် နောက်ဆုံးမှာ ငရဲကို သွားရလိမ့်မယ်ဆိုတာကို ဘုရားနှုတ်ကပတ်တော်တွေကနေ သူနားလည်ခဲ့တယ်။ သူ ခံစားခဲ့ရတဲ့ ဆင်းရဲဒုက္ခကြောင့် ဘုရားသခင်ရဲ့အမှုကို လက်ခံခဲ့ပြီး သမ္မာတရားကို နားလည်ဖို့နဲ့ ကယ်တင်ခံရဖို့ အခွင့်အရေးလည်း ရခဲ့တယ်။ သူဟာ တကယ်ကို ကောင်းချီးအခံရဆုံးသူပါပဲ။ အမှုအရာတွေအပေါ်ထားတဲ့ မုဆိုးမရဲ့ အမြင် ပြောင်းလဲသွားလို့ သူ့ရဲ့စိတ်ထားကလည်း ပြောင်းလဲသွားခဲ့တယ်။ ဒါပေမဲ့ ကျွန်မကတော့ သမ္မာတရားကို နားမလည်ခဲ့လို့ ကျော်ကြားမှု၊ အကျိုးအမြတ်နဲ့ တခြားသူတွေရဲ့ အထင်ကြီးလေးစားမှုကို ရရှိတာဟာ ကံကောင်းခြင်းဖြစ်တယ်၊ ရာထူးတိုးခံရပြီး ခေါင်းဆောင်တာဝန်တွေကို ထမ်းဆောင်နိုင်တာဟာ ကံကောင်းခြင်းဖြစ်တယ်လို့ ယုံကြည်ခဲ့တယ်၊ ဒါကြောင့် ကျွန်မရဲ့တာဝန်တွေ ပြောင်းလဲခံရတိုင်း ကိုယ့်မှာကံကြမ္မာဆိုးရှိတယ်လို့ ညည်းညူခဲ့တယ်။ အမှုအရာတွေအပေါ် ကျွန်မရဲ့ အမြင်တွေက အရမ်းကို အဓိပ္ပာယ်မရှိတဲ့အပြင် ကျိုးကြောင်းဆီလျော်မှုမရှိဘူးဆိုတာကို ကျွန်မ သဘောပေါက်ခဲ့တယ်။ တကယ်တော့ ဘုရားအိမ်တော်မှာ တာဝန်တွေကို အလုပ်ရဲ့လိုအပ်ချက်တွေအပေါ် အခြေခံပြီး ရွှေ့ပြောင်းပေးတာဖြစ်တဲ့အပြင် လူတွေရဲ့ အစွမ်းအစနဲ့ ကျွမ်းကျင်မှုတွေအရ ပြည့်ပြည့်စုံစုံ ချိန်ဆပြီးမှ ခွဲဝေပေးတာပါ။ လူတစ်ယောက်ထမ်းဆောင်တဲ့ တာဝန်ဟာ သူတို့ရဲ့ကံကြမ္မာ ကောင်းလားဆိုးလားဆိုတာနဲ့ ဘာမှမဆိုင်ပါဘူး။ ကျွန်မရဲ့တာဝန်ကို ပြောင်းလဲမပေးခဲ့ရင်တောင်မှ ကျွန်မသာ သမ္မာတရားကို မလိုက်စားခဲ့ရင် အရင်လိုပဲ ထုတ်‌ဖော်ပြီး ဖယ်ရှားရှင်းလင်းခံရမှာပါပဲ။ ကျွန်မဟာ အထွေထွေကိစ္စရပ်တွေကို လုပ်နေပေမဲ့ သမ္မာတရားနဲ့ စိတ်သဘောထားပြောင်းလဲခြင်းကို လိုက်စားနေသရွေ့တော့ ကယ်တင်ခံရဖို့ အခွင့်အရေးရှိနေဦးမှာပါ။ ဥပမာအနေနဲ့ ကျွန်မနဲ့အတူ တာဝန်ထမ်းဆောင်ခဲ့တဲ့ တရားဟောဆရာမတစ်ယောက်ကို ကြည့်ပါ။ သူ့မှာ ဆုကျေးဇူးတချို့ရှိပြီး နောက်ပိုင်းမှာ ခရိုင်ခေါင်းဆောင်အဖြစ် ရွေးကောက်တင်မြှောက်ခံခဲ့ရတယ်။ ဒါပေမဲ့ သူဟာ ဂုဏ်သတင်းနဲ့ ရာထူးအဆင့်အတန်းကို အမြဲလိုက်စားခဲ့ပြီး အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်တဲ့အရာတွေ အများကြီးလုပ်ခဲ့တယ်။ နောက်ဆုံးမှာ သူဟာ ခေါင်းမာမာနဲ့ နောင်တမရဘဲ အသင်းတော်ကနေ နှင်ထုတ်ခံခဲ့ရပြီး ကယ်တင်ခြင်းရဖို့ အခွင့်အရေးကို ဆုံးရှုံးခဲ့ရတယ်။ ဒီအချက်ကနေ ကျွန်မတို့တွေ့နိုင်တာက ဘုရားသခင်ကို ယုံကြည်ပြီး သမ္မာတရားကိုမလိုက်စား၊ စိတ်သဘောထားပြောင်းလဲဖို့ မရှာဖွေဘူးဆိုရင် ခေါင်းဆောင်ဖြစ်လာရင်တောင်မှ ဘုရားသခင်က ထုတ်ဖော်ပြီး ဖယ်ရှားရှင်းလင်းတာကို ခံရဦးမှာပါပဲ။ ဒီဥပမာတွေအရ ကျွန်မဟာ ကျော်ကြားမှု၊ အကျိုးအမြတ်နဲ့ လူအားလုံးရဲ့ အထင်ကြီးလေးစားမှုကို ခံရတာဟာ ကံကောင်းခြင်းဖြစ်တယ်၊ ဘုရားသခင်ကိုယုံကြည်ပြီး ရာထူးတိုးခံရ၊ အရေးကြီးတဲ့နေရာတွေ ပေးအပ်ခံရရင် ကံကောင်းတယ်၊ ဒါပေမဲ့ နောက်ကွယ်ကနေ သာမန်တာဝန်တစ်ခုကို ထမ်းဆောင်ရရင်တော့ ကံဆိုးတာပဲလို့ ယုံကြည်ခဲ့တာ ရှင်းပါတယ်။ ဒီအမြင်ဟာ အလွန်အမင်း လွဲမှားနေပြီး သမ္မာတရားနဲ့ လုံးဝမကိုက်ညီပါဘူး။ ဘုရားသခင်ဟာ လူတစ်ဦးစီရဲ့ နေထိုင်မှုပတ်ဝန်းကျင်ကို သူတို့ရဲ့လိုအပ်ချက်တွေအပေါ် အခြေခံပြီး စီစဉ်ပေးတာပါ။ လူတွေ သူတို့ဘဝမှာ ကြုံတွေ့ရတဲ့အရာတိုင်းမှာ ဘုရားသခင်ရဲ့ ရည်ရွယ်ချက်ကောင်းတွေ ရှိပါတယ်။ ကျွန်မဟာ ဆင်းရဲတဲ့မိသားစုမှာ မွေးဖွားခဲ့ပြီး စာကြိုးစားခဲ့ပေမဲ့ လူတွေကြားထဲမှာ မထင်ပေါ်နိုင်ခဲ့ဘူး။ အပေါ်ယံကြည့်ရင်တော့ ကံဆိုးတယ်လို့ ထင်ရပေမဲ့ ဒါကြောင့်ပဲ ကျွန်မ ဘုရားသခင်ရှေ့မှောက်ကို ရောက်လာပြီး ကိုယ်တော့်ကယ်တင်ခြင်းကို လက်ခံနိုင်ခဲ့တာပါ။ ကျွန်မမှာ ဂုဏ်သတင်းနဲ့ အဆင့်အတန်းအတွက် ပြင်းထန်တဲ့ လိုအင်ဆန္ဒရှိခဲ့တယ်၊ ဒါကြောင့် ကျွန်မသာ ချမ်းသာကြွယ်ဝပြီး ရာထူးအဆင့်အတန်းရှိတဲ့ ဘဝကို နေခဲ့ရမယ်ဆိုရင် ကျော်ကြားမှုနဲ့ အကျိုးအမြတ်ကို ပိုလို့တောင် လိုက်စားမိမှာပဲ။ နောက်ဆုံးမှာတော့ ဆိုးယုတ်တဲ့ ရေစီးကြောင်းတွေထဲမှာ မျောပါသွားပြီး စာတန်ရဲ့ ဝါးမျိုခြင်းကို ခံရမှာပါ။ ဒီလို အတားအဆီးတွေနဲ့ ကျရှုံးမှုတွေ အများကြီးကြုံတွေ့ခဲ့ရပြီးမှသာ ကျွန်မ ဘုရားသခင်ဆီကို ပြန်လာနိုင်ခဲ့တယ်၊ ဘုရားနှုတ်ကပတ်တော်ရဲ့ ရေလောင်းပေးမှုနဲ့ ထောက်ပံ့မှုကို လက်ခံပြီး သမ္မာတရားတချို့ကို နားလည်နိုင်ခဲ့တယ်။ ဒါဟာ အကြီးမြတ်ဆုံးသော ကောင်းချီးမင်္ဂလာပါပဲ။ ဒါက ကျော်ကြားမှုနဲ့ အကျိုးအမြတ်ကို ရရှိပြီး လောကရဲ့ ချမ်းသာကြွယ်ဝမှုနဲ့ ခမ်းနားထည်ဝါမှုကို ခံစားရတာထက် အများကြီး ပိုပြီး အဓိပ္ပာယ်ရှိတယ်။ ဘုရားသခင်ကို စတင်ယုံကြည်ပြီးနောက်မှာ ကျွန်မ နားလေးလို့ အထွေထွေကိစ္စရပ်တာဝန်တွေ ထမ်းဆောင်ဖို့ တာဝန်ပေးအပ်ခံခဲ့ရတယ်။ ဒါကလည်း ဘုရားသခင်က ကျွန်မကို ကာကွယ်စောင့်ရှောက်ခြင်းပါပဲ။ ကျွန်မရဲ့ ဂုဏ်သတင်းနဲ့ ရာထူးအဆင့်အတန်းတို့အပေါ် လိုအင်ဆန္ဒက အရမ်းပြင်းထန်တယ်၊ ကြွားဝါဖို့ အခွင့်အရေးရှိတိုင်းမှာ ဂုဏ်သတင်းနဲ့ အဆင့်အတန်းတို့ကို ကျွန်မ လိုက်စားမိမှာပဲ။ ဒီလိုဆိုရင် အန္တိခရစ်တွေရဲ့ လမ်းကြောင်းကို လျှောက်လှမ်းပြီး ထုတ်ဖော်ခံရဖို့၊ ဖယ်ရှားရှင်းလင်းခံရဖို့ အရမ်း လွယ်ကူမှာပဲ။ အခု ကျွန်မ နားမကြားတော့ပေမဲ့ ဘုရားအိမ်တော်က ကျွန်မကို ကိုယ့်တာဝန် ထမ်းဆောင်ခွင့် မပိတ်ပင်ခဲ့ပါဘူး။ အဲဒီအစား ကျွန်မရဲ့ ရုပ်ပိုင်းဆိုင်ရာ အခြေအနေအပေါ်မှာ အခြေခံပြီး သင့်တော်တဲ့ တာဝန်တွေ ပေးအပ်ခံခဲ့ရတယ်။ နောက်ကွယ်ကနေ လုပ်ရပြီး တခြားသူတွေက သိပ်အလေးမထားပေမဲ့ ဒီတာဝန်က သမ္မာတရား လိုက်စားရာမှာ အတားအဆီးမဖြစ်ဘူး။ ဒီတာဝန်ကို ထမ်းဆောင်နေတဲ့ ကာလအတွင်းမှာ ကျွန်မဟာ ဖောက်ပြန်ပျက်စီးမှုတွေ အများကြီး ထုတ်ဖော်ခဲ့မိတယ်။ တစ်ခါတလေမှာ ကျွန်မက ဝတ်ကျေတမ်းကျေလုပ်ပြီး တာဝန်မကျေပွန်ခဲ့ဘူး၊ တစ်ခါတလေ ဇာတိပကတိရဲ့ သက်သာမှုကို မွေ့လျော်ပြီး အဖိုးအခမပေးချင်ဘူး။ ဘုရားနှုတ်ကပတ်တော်ကို စားသောက်ခြင်းအားဖြင့် ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားအပေါ်မှာ နားလည်မှုတချို့ရခဲ့တယ်၊ အဲဒီနောက်ပိုင်း ကျွန်မ ပြုမူတဲ့အခါ ဇာတိပကတိကို ပုန်ကန်နိုင်ခဲ့ပြီး တာဝန်ကို စိတ်နှစ်ပြီးတော့ ကျေပွန်နိုင်ခဲ့တယ်။ တစ်ချိန်တည်းမှာပဲ အရာရာတိုင်းမှာ သမ္မာတရားစည်းမျဉ်းတွေကို ရှာဖွေတတ်လာတယ်၊ သေးငယ်ပြီး အရေးမပါတဲ့ ကိစ္စတွေမှာတောင် အသိတရားရှိရှိနဲ့ အသေးစိတ်ကျကျ လုပ်ဆောင်တတ်လာတယ်။ ဒီအတွေ့အကြုံကနေ ကျွန်မ သဘောပေါက်လာတာက ဘုရားအိမ်တော်မှာ ခေါင်းဆောင်ဖြစ်ဖြစ်၊ အထွေထွေကိစ္စရပ် တာဝန်တွေကို ထမ်းဆောင်တာဖြစ်ဖြစ်၊ သမ္မာတရားကို လိုက်စားနေသရွေ့တော့ အသက်ဝင်ရောက်မှုရှိပြီး ကယ်တင်ခံရဖို့ အခွင့်အရေးရှိတယ်ဆိုတာပါပဲ။ ဘုရားသခင်ဟာ ကျွန်မရဲ့ဘဝကံကြမ္မာကို ကျွန်မရဲ့လိုအပ်ချက်တွေအရ စီစဉ်ပေးခဲ့တာပါ၊ အားလုံးက ကျွန်မအတွက် အကျိုးရှိပါတယ်။ ပြဿနာက ကျွန်မ မကျေနပ်ခဲ့တာပါ၊ ကျွန်မမှာ ကိုယ်ပိုင်ရည်မှန်းချက်တွေနဲ့ လိုအင်ဆန္ဒတွေ အမြဲရှိခဲ့ပြီး ဘုရားသခင်ရဲ့ အချုပ်အခြာအာဏာကို ကျိုးနွံနာခံတာမျိုးမရှိခဲ့ဘူး။ အကျိုးဆက်အနေနဲ့ ကျွန်မကိုယ်တိုင် ဆိုးဆိုးရွားရွား ဆင်းရဲဒုက္ခခံစားခဲ့ရရုံသာမက တာဝန်ကိုလည်း ကောင်းကောင်းမထမ်းဆောင်ခဲ့ဘူး။ ကျွန်မရဲ့အမြင် ပြောင်းလဲသွားပြီးနောက်မှာတော့ အရင်လို စိတ်ဆင်းရဲတယ်လို့ မခံစားရတော့ဘူး။

နောက်ပိုင်းမှာ ဘုရားနှုတ်ကပတ်တော်ကို ကျွန်မဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “၎င်းတို့တွင် မကောင်းသည့် ကံ ရှိသည်ဟု အမြဲတစေ ပြောဆိုသော လူတို့၏ အတွေးများနှင့် အမြင်များသည် မှန်ကန်သလော၊ သို့မဟုတ် မှားယွင်းသလော။ (မှားပါသည်။) ဤလူများသည် အစွန်းရောက်ဝါဒတွင် နွံနစ်လာသောကြောင့် စိတ်မချမ်းမြေ့သည့် ခံစားမှုကို တွေ့ကြုံကြရသည်မှာ သိသာထင်ရှားပေသည်။ အစွန်းရောက်သည့် အတွေးများနှင့် အမြင်များရှိသဖြင့် ဤအစွန်းရောက်သည့် စိတ်မချမ်းမြေ့ခြင်းစိတ်ခံစားမှုရှိကြသောကြောင့် ဘဝတွင် ဖြစ်ပျက်သည့်အရာများကို မှန်ကန်စွာ ၎င်းတို့ မရင်ဆိုင်နိုင်ကြချေ။ လူတို့ ရှိသင့်သည့် လုပ်ငန်းဆောင်တာများကို ပုံမှန် မလုပ်ဆောင်နိုင်ကြသကဲ့သို့ အဖန်ဆင်းခံတစ်ဦး၏ အလုပ်များ၊ တာဝန်များ၊ သို့မဟုတ် ဝတ္တရားများကို မထမ်းဆောင်နိုင်ကြချေ။...၎င်းတို့သည် ကိစ္စရပ်များနှင့် လူတို့အား ဤအစွန်းရောက်ပြီး မမှန်ကန်သည့် ရှုထောင့်အမြင်မှ မှတ်ယူတတ်ကြသည်။ ထိုသို့ဖြင့် ဤအပျက်သဘောဆောင်သည့် စိတ်ခံစားမှု၏ သက်ရောက်မှုနှင့် လွှမ်းမိုးမှုအောက်တွင် ထပ်တလဲလဲ အသက်ရှင်နေကြသည်၊ လူများနှင့် အမှုအရာများကို ရှုမြင်ပြီး ကျင့်ကြံပြုမူကာ ဆောင်ရွက်နေကြလေသည်။ အဆုံးတွင် ၎င်းတို့ မည်သို့ အသက်ရှင်သည်ဖြစ်စေ အလွန် မောပန်းပုံရကြသည်မှာ ဘုရားသခင်ကို မိမိတို့၏ ယုံကြည်မှုနှင့် သမ္မာတရား လိုက်စားမှုအတွက် စိတ်ထက်သန်မှု မစုစည်းနိုင်တော့အောင် ဖြစ်ကြလေသည်။ မိမိတို့ ဘဝကို အသက်ရှင်ရန် မည်သို့ ၎င်းတို့ ရွေးချယ်ကြသည်ဖြစ်စေ၊ ၎င်းတို့သည် မိမိတို့တာဝန်ကို အပြုသဘောဆောင်စွာ၊ သို့မဟုတ် တက်ကြွစွာ ထမ်းဆောင်နိုင်ခြင်း မရှိကြသကဲ့သို့ ဘုရားသခင်ကို နှစ်များစွာ ယုံကြည်ကြလင့်ကစား သမ္မာတရားကို လိုက်စားရန်၊ သို့မဟုတ် သမ္မာတရား စည်းမျဉ်းများနှင့်အညီ လက်တွေ့လုပ်ဆောင်ရန် မဆိုထားနှင့်၊ မိမိတို့တာဝန်ကို စိတ်နှလုံးအကြွင်းမဲ့နှင့် ဉာဏ်ရှိသမျှဖြင့် ထမ်းဆောင်ခြင်း၊ သို့မဟုတ် မိမိတို့တာဝန်ကို စိတ်ကျေနပ်ဖွယ် ထမ်းဆောင်ခြင်းအား မည်သည့်အခါမျှ အာရုံမစိုက်ကြသည်မှာ အမှန်ဖြစ်၏။ ဤသည်မှာ အဘယ်ကြောင့်နည်း။ နောက်ဆုံး စိစစ်မှုအရ ၎င်းတို့တွင် မကောင်းသည့် ကံရှိသည်ဟု အမြဲ တွေးထင်ကြသောကြောင့် ဖြစ်ပြီး ဤအရာက ၎င်းတို့အား အကြီးအကျယ် စိတ်မချမ်းမြေ့သည့် စိတ်ခံစားချက်များရှိစေသည်။ ၎င်းတို့သည် မိမိတို့အလုပ်၊ တာဝန်များနှင့် ဝတ္တရားများကို ဆက်ကပ်သင့်သည့် သစ္စာစောင့်သိမှုအား ဆက်ကပ်ရန် စိတ်ပိုင်းဖြတ်မှု၊ သို့မဟုတ် ဇွဲတစ်ခုတလေ မဆိုထားနှင့်၊ မည်သည့် သက်ဝင်လှုပ်ရှားမှုမျှ မရှိဘဲ၊ အပြုသဘောဆောင်သည့်၊ သို့မဟုတ် အကောင်းမြင်သည့် အပြုအမူတစ်ခုမျှ ထုတ်ဖော်ပြခြင်းမရှိဘဲ လမ်းလျှောက်နေသည့် အလောင်းကောင်တစ်ကောင်ကဲ့သို့ လုံးဝ စိတ်ပျက်အားငယ်ကာ အစွမ်းမဲ့လာကြလေသည်။ ထိုထက် ၎င်းတို့သည် နေ့ရက်ကာလများကို ရောက်တတ်ရာရာနှင့် နားဝေတိမ်တောင်ဖြစ်စွာ အမှုမဲ့အမှတ်မဲ့ ဖြတ်ကျော်လျက် ပေါ့ဆသည့် သဘောထားတစ်ခုနှင့်အတူ တစ်နေ့ပြီးတစ်နေ့ အင်တင်တင်ဖြင့် ရုန်းကန်ကြလေသည်။ ၎င်းတို့ အချိန်မည်မျှကြာအောင် တော်စွလျော်စွ ကြုံရာကျပန်း နေကြလိမ့်မည်ကို ၎င်းတို့ မသိကြ။ အဆုံးတွင် အားကိုးအားထားမရှိဘဲ ‘အို၊ တတ်နိုင်သရွေ့ ငါ တော်စွလျော်စွ ဆက်နေလိုက်မည်။ တစ်နေ့ ငါ ဆက်မနေနိုင်တော့သကဲ့သို့ အသင်းတော်က ငါ့ကို နှင်ထုတ်ကာ ဖယ်ရှားရှင်းလင်းလိုလျှင် သူတို့ ငါ့ကို ဖယ်ရှားရှင်းလင်းလိုက်သင့်သည်။ ထိုအရာမှာ ငါ့မှာ မကောင်းသည့်ကံ ရှိသောကြောင့် ဖြစ်သည်’ဟု ဆိုလျက် မိမိတို့ကိုယ်ကို သတိပေးဖို့သာ ရှိတော့သည်။ သင်တို့ မြင်သလော၊ ၎င်းတို့ ပြောသည့်အရာပင်လျှင် အလွန် အရှုံးပေးရာကျ၏။ ဤစိတ်မချမ်းမြေ့ခြင်း စိတ်ခံစားမှုသည် ရိုးရှင်းသည့် စိတ်အခြေအနေတစ်ခုသာ မဟုတ်ဘဲ သာ၍ အရေးကြီးသည်မှာ ထိုစိတ်ခံစားမှုတွင် လူတို့၏ အတွေးများ၊ စိတ်နှလုံးများနှင့် ၎င်းတို့၏ လိုက်စားမှုအပေါ် အကြီးအကျယ် ဖျက်ဆီးတတ်သော သက်ရောက်မှုတစ်ခု ရှိလေသည်။ သင်သည် သင်၏ စိတ်မချမ်းမြေ့သည့် စိတ်ခံစားချက်ကို အချိန်မီပြီး မြန်ဆန်သည့် ပုံစံဖြင့် မပြောင်းလဲနိုင်ပါက ယင်းက သင်၏ တစ်ဘဝလုံးကို ထိခိုက်လိမ့်မည်သာမက သင်၏ အသက်ကိုလည်း ဖျက်ဆီးကာ သင့်ကို သေခြင်းသို့ ပို့လိမ့်မည် ဖြစ်သည်။ ဘုရားသခင်ကို သင်ယုံကြည်လျှင်ပင် သမ္မာတရားကို ရရှိနိုင်မည်မဟုတ်သကဲ့သို့ ကယ်တင်ခြင်းကို ရယူနိုင်မည်မဟုတ်။ အဆုံးတွင် သင်ပျက်စီးဆုံးရှုံးလိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်ရဲ့ ဒီအပိုဒ်ကို ဖတ်ပြီးနောက်မှာ၊ ကျွန်မဟာ စိတ်မချမ်းမသာဖြစ်တဲ့ စိတ်ခံစားချက်တွေနဲ့ အမြဲ အသက်ရှင်ပြီး ကိုယ်ကံမကောင်းတာကို ညည်းညူနေတဲ့ အခြေအနေဟာ အရမ်းကို အန္တရာယ်များတယ်ဆိုတာ သဘောပေါက်ခဲ့တယ်။ ဒါတွေဟာ အစွန်းရောက်တဲ့ အတွေးတွေဖြစ်ပြီး ဒါတွေကို မဖြေရှင်းရင် ကယ်တင်ခံရဖို့ အခွင့်အရေးကို ဆုံးရှုံးသွားမှာပဲ။ အစက ကျွန်မထင်ခဲ့တာက စိတ်မချမ်းမသာဖြစ်ပြီး ကိုယ့်ကံမကောင်းတာကို ညည်းညူနေချိန်မှာ စိတ်မကောင်းဖြစ်ရုံသက်သက်ပဲ၊ တာဝန်ကိုလည်း မစွန့်လွှတ်ခဲ့လို့ ဒါကို ဒုစရိုက်အမှုတစ်ခုလို့ မမြင်ခဲ့ဘူး။ အခုမှသာ ကျွန်မ သဘောပေါက်တော့တယ်၊ စိတ်မချမ်းမသာဖြစ်တဲ့ စိတ်ခံစားချက်တွေနဲ့ အသက်ရှင်ခြင်းရဲ့ အနှစ်သာရဟာ ဘုရားသခင်ရဲ့ အချုပ်အခြာအာဏာကို မကျေနပ်တာပဲ၊ ဒါဟာ ဘုရားသခင်ကို အသံတိတ် အတိုက်အခံလုပ်တာပဲ။ ကျွန်မသာ ဘယ်တော့မှ နောင်တမရခဲ့ရင် သမ္မာတရားကို ဘယ်တော့မှ မရနိုင်ဘဲ ကယ်တင်ခြင်းလည်း ခံရမှာမဟုတ်ဘူး။ နောက်ဆုံးမှာတော့ ပျက်စီးခြင်းပဲခံရမှာပဲ။ အကျိုးဆက်တွေက အရမ်းကြောက်စရာကောင်းလိုက်တာ။ ဘုရားသခင်ကို မယုံကြည်ခင်က လောကမှာ မအောင်မြင်တာပဲ အမြဲတမ်း ဖြစ်ခဲ့လို့ ဘုရားသခင်စီစဉ်ပေးခဲ့တဲ့ ကံကြမ္မာကို မကျေမနပ်ဖြစ်ခဲ့တာကို ပြန်တွေးမိတယ်။ ဘုရားသခင်ကို စတင်ယုံကြည်ပြီးနောက်မှာတောင် တခြားသူတွေရဲ့ အထင်ကြီးလေးစားမှုကို လိုက်စားခဲ့တုန်းပဲ။ ကိုယ့်တာဝန်မှာ မထင်ပေါ်နိုင်တဲ့အခါ စိတ်ဆင်းရဲခဲ့တယ်။ ကံမကောင်းတာကို ညည်းညူခဲ့တယ်၊ အပျက်သဘောဆောင်ပြီး စာရိတ္တပျက်ပြားတဲ့ အခြေအနေမှာ အသက်ရှင်ခဲ့တယ်။ တာဝန်ကို ထမ်းဆောင်နေပေမဲ့ စိတ်အားထက်သန်မှုမရှိခဲ့ဘူး။ ကျွန်မဟာ တာဝန်မှာ တက်တက်ကြွကြွမရှိဘဲ ခိုကပ်ခဲ့တယ်၊ ဝတ်ကျေတမ်းကျေပဲ လုပ်ခဲ့တယ်။ အမှားတွေခဏခဏလုပ်ပြီး ညီအစ်ကိုမောင်နှမတွေကို ဒုက္ခပေး၊ အနှောင့်အယှက်ဖြစ်စေခဲ့သလို ကိုယ့်ရဲ့အသက်ဝင်ရောက်မှုကိုလည်း နှောင့်နှေးစေခဲ့တယ်။ ဒီအခြေအနေကိုသာ မပြောင်းလဲခဲ့ရင် သန့်ရှင်းသောဝိညာဉ်တော်ရဲ့ အလုပ်ကို ဆုံးရှုံးမယ်၊ ကိုယ့်တာဝန်ကို ဆုံးရှုံးမယ်၊ နောက်ဆုံးမှာတော့ ကယ်တင်ခြင်းရဖို့ အခွင့်အရေးကို ဆုံးရှုံးသွားမှာပဲ။ ဒါကို နားလည်လိုက်တဲ့အခါမှာ ကျွန်မ စိုးရိမ်ကြောက်လန့်စိတ်တွေနဲ့ ပြည့်သွားပြီး ဘုရားသခင်ဆီကို အလေးအနက် ဆုတောင်းခဲ့တယ်၊ “ဘုရားသခင်၊ သမီးဟာ နှစ်ချီ ခေါင်းမာပြီး သမ္မာတရားကို မနှစ်မြို့ခဲ့ဘူး။ ကိုယ့်ကံမကောင်းတာကို အဆက်မပြတ်ညည်းညူခဲ့ပြီး အစွန်းရောက်တဲ့ စိတ်ခံစားချက်တွေကနေ မလွတ်မြောက်နိုင်ခဲ့ပါဘူး။ အခုမှသာ သမီးရဲ့လိုက်စားမှုနောက်ကွယ်က ရှုမြင်ပုံက မမှန်ကန်ဘူးဆိုတာ သဘောပေါက်ပါပြီ။ ကိုယ်တော့်ဆီမှာ နောင်တရချင်ပါတယ်၊ သမ္မာတရားကို အလေးအနက်လိုက်စားပြီး တာဝန်ကို ကောင်းကောင်းမွန်မွန် ထမ်းဆောင်ဖို့ ဆန္ဒရှိပါတယ်” လို့ပေါ့။

နောက်ပိုင်းမှာ ကျွန်မ တွေးဆမိတယ်၊ ဒီလောက်နှစ်တွေအများကြီး ဆင်းရဲဒုက္ခတွေထဲ အသက်ရှင်ခဲ့ရတဲ့ ဇာစ်မြစ်က ဘာလဲ။ တစ်နေ့မှာ ဘုရားနှုတ်ကပတ်တော်ကို ကျွန်မဖတ်ခဲ့တယ်။ “လူသားအား သူ၏ထိန်းချုပ်မှု အတွင်းတွင် အခိုင်အမာ ထားရှိရန် စာတန်သည် မည်သည့်အရာကို အသုံးပြုသနည်း။ (ကျော်ကြားမှုနှင့် အမြတ်အစွန်း ဖြစ်ပါသည်။) စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ ၎င်း၏ မသိမသာဖြင့် ဒုက္ခပေးသော ရည်ရွယ်ချက်တို့သည် လုံးဝ မုန်းတီးဖွယ်ကောင်းသည် မဟုတ်လော။ သင်တို့သည် ကျော်ကြားမှုနှင့် အမြတ်အစွန်း မပါလျှင် ဘဝသည် အဓိပ္ပာယ်ရှိမည် မဟုတ်ဟုလည်းကောင်း၊ လူတို့သည် ရှေ့ဆက်လမ်းခရီးကို မြင်နိုင်တော့မည် မဟုတ်ဟုလည်းကောင်း၊ မိမိတို့၏ ပန်းတိုင်ကို မြင်နိုင်တော့မည် မဟုတ်ဟုလည်းကောင်း၊ ၎င်းတို့၏ အနာဂတ်သည် မှောင်မိုက်ကာ မှေးမှိန်ပြီး သုန်မှုန်နေမည်ဟုလည်းကောင်း ထင်သည့်အတွက်ကြောင့် စာတန်၏ မသိမသာဖြင့် ဒုက္ခပေးသော ရည်ရွယ်ချက်များကို ယနေ့တွင် ထိုးထွင်းသိမြင်နိုင်ခြင်း မရှိသေးသည်မှာ ဖြစ်ကောင်းဖြစ်နိုင်သည်။ သို့သော် ကျော်ကြားမှုနှင့် အကျိုးအမြတ်တို့သည် စာတန်က လူတို့အပေါ် ထားရှိသည့် ကြီးမားသော အချုပ်အနှောင်များဖြစ်သည်ကို တစ်နေ့တွင် သင်တို့သည် ဖြည်းဖြည်းချင်း သတိပြုမိလာကြလိမ့်မည်။ ထိုနေ့ရက်ရောက်သောအခါတွင် စာတန်၏ ထိန်းချုပ်မှုကို သင် လုံးလုံးလျားလျား အတိုက်အခံလုပ်မည် ဖြစ်ပြီး သင့်ထံသို့ စာတန် ဆောင်ကြဉ်းလာသည့် အချုပ်အနှောင်များကို လုံးလုံးလျားလျား အတိုက်အခံလုပ်လိမ့်မည်။ စာတန်က သင်၌ သွတ်သွင်းထားသော ဤအရာအားလုံးမှ သင့်ကိုယ်သင် ရုန်းထွက်လွတ်မြောက်ရန် ဆန္ဒရှိသည့်အခါတွင် သင်သည် စာတန်နှင့် ပြတ်ပြတ်သားသား လမ်းခွဲလိမ့်မည်ဖြစ်ကာ စာတန်က သင့်ထံသို့ ယူဆောင်လာသော အရာအားလုံးကိုလည်း အမှန်ပင် မုန်းတီးလိမ့်မည် ဖြစ်သည်။ ထိုအချိန်တွင်မှ သင်သည် ဘုရားသခင်အပေါ် စစ်မှန်သည့် ချစ်ခြင်းနှင့် တမ်းတခြင်း ရှိလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ရုတ်တရက် သဘောပေါက်သွားတယ်၊ ဒီနှစ်တွေတစ်လျှောက် ကျွန်မခံစားခဲ့ရတဲ့ နာကျင်မှုအားလုံးဟာ စာတန်ကြောင့်ဖြစ်တာပဲ။ စာတန်က ကျွန်မကို ကျော်ကြားမှုနဲ့ အကျိုးအမြတ်တွေနဲ့ သွေးဆောင်ပြီး ထိခိုက်နစ်နာစေခဲ့တယ်၊ ငယ်ငယ်ကတည်းက လူတွေကြားထဲမှာ ထင်ပေါ်ကျော်ကြားဖို့နဲ့ ကိုယ့်ကံကြမ္မာကို ပြောင်းလဲဖို့ လိုက်စားစေခဲ့တယ်။ ကျောင်းတက်တုန်းက ဆရာတွေက ကျွန်မတို့ကို “လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည” “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” နဲ့ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုပြီး သင်ပေးခဲ့တယ်။ ကျွန်မဟာ ဒီရှင်သန်မှုစည်းမျဉ်းတွေကို လက်ခံခဲ့ပြီး ကျော်ကြားမှုနဲ့ အကျိုးအမြတ်ရှိရင် အရာအားလုံးကို ပိုင်ဆိုင်ရမယ်၊ ကြိုးစားလုပ်ဆောင်ပြီး ဆင်းရဲဒုက္ခပိုခံ၊ အဖိုးအခပိုပေးသရွေ့တော့ အနာဂတ်ကောင်းရှိပြီး လောကရဲ့စည်းစိမ်ချမ်းသာနဲ့ ကြွယ်ဝမှုအားလုံးကို ခံစားနိုင်မယ်လို့ တလွဲ ယုံကြည်ခဲ့တယ်။ ကျော်ကြားမှုနဲ့ အကျိုးအမြတ်ရဖို့၊ တခြားသူတွေရဲ့ အထင်ကြီးလေးစားမှုကို ခံရဖို့ ဆယ်နှစ်ကျော်ကြာ စာကြိုးစားခဲ့ပေမဲ့ နောက်ဆုံးမှာ ရှုံးနိမ့်ခဲ့တုန်းပဲ။ ကိုယ့်ကံကြမ္မာကို လက်မခံချင်လို့ စာရင်းအင်းပြုစုသူဖြစ်ဖို့ အချိန်ပိုဆင်းပြီး ပညာသင်ခဲ့တယ်။ နောက်ဆုံးမှာတော့ ကိုယ့်ကံကြမ္မာကို မပြောင်းလဲနိုင်ခဲ့ရုံသာမက ခန္ဓာကိုယ်ကို အရမ်းဖိအားပေးခဲ့လို့ အလုပ်မှာ အမှားတွေလုပ်မိခဲ့တယ်။ သွေးလန့်ပြီး အကျိုးဆက်အနေနဲ့ အာရုံကြောဆိုင်ရာ နားမကြားတဲ့ရောဂါ ဖြစ်သွားခဲ့တယ်။ ကျွန်မ ဘုရားသခင်ကို စတင်ယုံကြည်ပြီးတဲ့နောက်မှာ လူတွေ အထင်သေးတာကို မခံရအောင်လို့ ကျွန်မရဲ့ တာဝန်ကို ထမ်းဆောင်ရာမှာ အကျိုးအမြတ် မြန်မြန် မရတာကို စိတ်မရှည်ခဲ့ဘူး၊ ညနက်တဲ့အထိ အလုပ်လုပ်ပြီး ကိုယ့်ကျန်းမာရေးကို ဂရုမစိုက်ခဲ့ဘူး။ နောက်ဆုံးတော့ နားလေးတာက ပိုဆိုးလာပြီး ညီအစ်ကိုမောင်နှမတွေနဲ့ ပုံမှန်မဆက်သွယ်နိုင်တော့ဘူး။ နောက်ကွယ်ကနေ အထွေထွေကိစ္စရပ်တွေပဲ လုပ်နိုင်တော့တယ်၊ တခြားသူတွေရဲ့ အထင်ကြီးလေးစားမှုကို မခံရလို့ အထူးပဲ ညှဉ်းပန်းခံခဲ့ရတယ်။ ကျော်ကြားမှုနဲ့ အကျိုးအမြတ်တွေဟာ ကျွန်မကိုယ်ပေါ်က သံခြေကျင်းတွေလိုပဲ၊ ကျွန်မကို မလွတ်မြောက်နိုင်အောင် တားဆီးထားခဲ့တယ်။ ဘာသာတရားမရှိသူတွေဟာ ကျော်ကြားမှုနဲ့ အကျိုးအမြတ်ကို အသက်ထက်မက တန်ဖိုးထားကြပုံကို ကျွန်မတွေးမိတယ်။ တချို့လူတွေက ကောလိပ်ဝင်ခွင့်မရတာ ဒါမှမဟုတ် သူတို့ရဲ့ အလုပ်အကိုင်မှာ မအောင်မြင်တာတို့ရဲ့ ထိုးနှက်မှုကို မခံနိုင်ကြဘူး၊ အကျိုးဆက်အနေနဲ့ စိတ်ဓာတ်တွေ ပြိုယိုင်လဲသွားတယ်၊ အဆောက်အဦးပေါ်ကနေ ခုန်ချပြီး ကိုယ့်ကိုယ်ကိုယ် အဆုံးစီရင်ကြတာမျိုးတောင် ရှိတယ်။ ကျွန်မလည်း အတူတူပါပဲ။ တခြားသူတွေရဲ့ အထင်ကြီးလေးစားမှုကို လိုက်စားချင်တဲ့ ကျွန်မရဲ့ရည်မှန်းချက်နဲ့ လိုအင်ဆန္ဒကို မရနိုင်တဲ့အခါ ဘုရားသခင်က ကျွန်မအတွက် ကံကြမ္မာကောင်းကို မစီစဉ်ပေးခဲ့ဘူးလို့ပဲ ဆက်တိုက်ညည်းညူခဲ့တယ်၊ စိတ်ဓာတ်ကျတဲ့အခြေအနေမှာ အသက်ရှင်ပြီး ကြိုးစားမှုကို လက်လျှော့လိုက်တယ်။ ကိုယ့်ကိုယ်ကိုယ် အဆုံးစီရင်ဖို့အထိတောင် တွေးခဲ့တယ်။ ဘုရားသခင်ရဲ့ ကာကွယ်စောင့်ရှောက်မှုသာ မရှိခဲ့ရင် ကျွန်မလည်း အဲဒီ ဘာသာတရားမရှိသူတွေလိုပဲ အဆုံးသတ်သွားနိုင်တယ်။ စာတန်က ကျွန်မထဲကို သွတ်သွင်းခဲ့တဲ့ ရှင်သန်မှုစည်းမျဉ်းတွေဟာ အပြုသဘောဆောင်တဲ့အရာတွေ မဟုတ်ဘူးဆိုတာကို နောက်ဆုံးမှာ ကျွန်မ ရှင်းရှင်းလင်းလင်း မြင်လာခဲ့တယ်။ အဲဒါတွေက ကျွန်မကို ကျော်ကြားမှုနဲ့ ရာထူးအဆင့်အတန်းအတွက် စိုးရိမ်ပူပန်စေခဲ့တယ်၊ အဲဒါတွေကို မရနိုင်တဲ့အခါမှာတော့ ကျွန်မဟာ ဘုရားသခင်နဲ့ ခပ်ခွာခွာဖြစ်လာတယ်၊ ဘုရားသခင်ကို သစ္စာဖောက်တယ်၊ ဘုရားသခင်ကို အတိုက်အခံလုပ်တယ်၊ နောက်ဆုံးမှာတော့ ကယ်တင်ခြင်းရဖို့ အခွင့်အရေးကို ဆုံးရှုံးရမယ့် အန္တရာယ်နဲ့ ရင်ဆိုင်ခဲ့ရတယ်။ ဒါက လူတွေကို ဖောက်ပြန်ပျက်စီးစေရာမှာ စာတန်ရဲ့ ကောက်ကျစ်ဆိုးယုတ်တဲ့ ရည်ရွယ်ချက်ပဲ။ ကျွန်မသာ ဒီလိုဆက်သွားနေရင် မကြာခင် ဒါမှမဟုတ် နောင်မှာ ဖယ်ရှားရှင်းလင်းခံရမှာပဲ။ ဒီလောက်နှစ်တွေအများကြီး မျက်ကန်းပြီးတော့ မိုက်မဲခဲ့တာ၊ စာတန်ရဲ့ ထိခိုက်နစ်နာစေတာကို ခံခဲ့ရတာအတွက် ကျွန်မ နောင်တရမိတယ်။ အခုအချိန်ကစပြီး စာတန်ကို လုံးဝ ပုန်ကန်ဖို့နဲ့ ဘုရားနှုတ်ကပတ်တော်အတိုင်း အသက်ရှင်ဖို့၊ ဂုဏ်သတင်းနဲ့ အဆင့်အတန်းကို နောက်ထပ်မလိုက်စားတော့ဖို့ ကျွန်မ စိတ်ပိုင်းဖြတ်ခဲ့တယ်။

တစ်နေ့မှာ ဘုရားနှုတ်ကပတ်တော်ကို ကျွန်မဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ကံကြမ္မာအပေါ် မည်သည့်သဘောထားကို လူတို့ ရှိသင့်ကြသနည်း။ သင်သည် ဖန်ဆင်းရှင်၏ အစီအစဉ်များကို လိုက်နာသင့်သည်၊ ဤအရာခပ်သိမ်းအပေါ် ဖန်ဆင်းရှင်၏ အစီအစဉ်များရှိ သူ၏ ရည်ရွယ်ချက်နှင့် အဓိပ္ပာယ်တို့ကို တက်ကြွစွာနှင့် အစွမ်းကုန် ရှာဖွေသင့်ပြီး သမ္မာတရားအပေါ် သိနားလည်မှု ရရှိသင့်သည်၊ သင့်အတွက် ဘုရားသခင် စီစဉ်ထားသည့် ဤဘဝတွင် သင်၏ အကြီးမားဆုံး လုပ်ငန်းဆောင်တာများကို ဆောင်ရွက်သင့်သည်၊ အဖန်ဆင်းခံတစ်ဦး၏ အလုပ်များ၊ တာဝန်များနှင့် ဝတ္တရားများကို ကောင်းမွန်စွာ ဖြည့်ဆည်းသင့်ပြီး ဖန်ဆင်းရှင်က သင်နှင့်ပတ်သက်၍ ကျေနပ်အားရပြီး သင့်ကို အောက်မေ့သတိရသည်အထိ သင်၏ ဘဝကို သာ၍ အဓိပ္ပာယ်ရှိစေပြီး သာ၍ တန်ဖိုးရှိစေသင့်ပေသည်။ သာ၍ပင် ကောင်းမည့်အရာမှာ သင်၏ ရှာဖွေခြင်းနှင့် အားသွန်ခွန်စိုက် အားထုတ်မှုမှတစ်ဆင့် ကယ်တင်ခြင်း ရယူရန်ဖြစ်သည်မှာ အမှန်ဖြစ်၏။ ဤသည်မှာ အကောင်းဆုံးသော ရလဒ်ဖြစ်ပေမည်။ မည်သို့ဆိုစေ ကံကြမ္မာနှင့် စပ်လျဉ်း၍ အဖန်ဆင်းခံ လူသားမျိုးနွယ်က ရှိသင့်သည့် အသင့်လျော်ဆုံးသော သဘောထားမှာ အကြောင်းမဲ့ အကဲဖြတ်ပြီး အဓိပ္ပာယ်သတ်မှတ်သည့်၊ သို့မဟုတ် ထိုအရာကို ကိုင်တွယ်ဖြေရှင်းရန် အစွန်းရောက်သော နည်းစနစ်များကို အသုံးပြုသည့် သဘောထား မဟုတ်ပေ။ လူတို့အနေဖြင့် များစွာပို၍ပင် မိမိတို့၏ ကံကြမ္မာကို ခုခံရန်၊ ရွေးချယ်ရန်၊ သို့မဟုတ် ပြောင်းလဲရန် မကြိုးစားသင့်ဘဲ ထို့ထက် ထိုအရာကို အသိအမှတ်ပြုရန် မိမိတို့ စိတ်နှလုံးကို အသုံးပြုသင့်ပြီး ထိုကံကြမ္မာကို အပြုသဘောဆောင်စွာ ရင်မဆိုင်မီတွင် ရှာဖွေ၊ လေ့လာစူးစမ်းပြီး လိုက်နာသင့်ကြပေသည်။ နောက်ဆုံးတွင် ဘဝ၌ ဘုရားသခင်က သင့်အတွက် ချမှတ်ထားသည့် အသက်ရှင်ခြင်း ပတ်ဝန်းကျင်နှင့် ခရီးစဉ်တွင် ဘုရားသခင် သင့်ကို သွန်သင်သည့် ပြုမူခြင်းနည်းလမ်းကို သင် ရှာဖွေသင့်သည်၊ သင့်ကို လျှောက်လှမ်းရန် ဘုရားသခင် တောင်းဆိုသည့် လမ်းကြောင်းကို ရှာဖွေသင့်ပြီး ဤနည်းဖြင့် သင့်အတွက် ဘုရားသခင် စီစဉ်ပြီးဖြစ်သည့် ကံကြမ္မာကို တွေ့ကြုံသင့်ကာ အဆုံးတွင် သင်သည် ကောင်းချီးခံစားရလိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်ထဲကနေ ကျွန်မ လမ်းကြောင်းတစ်ခုကို ရှာတွေ့ခဲ့တယ်။ ဘုရားသခင်က ကျွန်မကို ဖန်ဆင်းခံတစ်ဦးအနေနဲ့ ကိုယ့်နေရာကိုယ် ထိန်းသိမ်းပြီး တာဝန်ကို လက်တွေ့ကျကျပုံစံနဲ့ ထမ်းဆောင်ဖို့ တောင်းဆိုတယ်။ စဉ်းစားကြည့်တော့ ကျွန်မ ဘယ်တာဝန်ကိုပဲထမ်းဆောင်ရပါစေ အဲဒီထဲမှာ ဘုရားသခင်ရဲ့ ရည်ရွယ်ချက်ကောင်းတွေ ရှိတယ်၊ ကျွန်မ ဘုရားသခင်ဆီကနေ ဒါကို ခံယူရမယ်။ တခြားသူတွေရဲ့ အထင်ကြီးလေးစားမှုကို ရသည်ဖြစ်စေ၊ မရသည်ဖြစ်စေ ကျွန်မဟာ သေးနုပ်တဲ့ ဖန်ဆင်းခံတစ်ဦးလေးပါပဲ၊ ဖန်ဆင်းခံတစ်ဦးအနေနဲ့ ကိုယ့်ရဲ့တာဝန်ဝတ္တရားကို ကောင်းကောင်း ဖြည့်ဆည်းနိုင်ရင် လုံလောက်ပါပြီ။ စိတ်နှလုံးအကြွင်းမဲ့နဲ့ ဘုရားသခင် ကျွန်မအတွက် စီစဉ်ပေးတဲ့ ကံကြမ္မာကို ကျွန်မ ကျိုးနွံနာခံဖို့ ဆန္ဒရှိပါတယ်။

အခု ကျွန်မဟာ လိုလိုလားလား ကျိုးနွံနာခံနိုင်ပြီ၊ တာဝန်ထမ်းဆောင်တဲ့အခါမှာ စိတ်နှစ်ပြီးတော့ တာဝန်သိသိနဲ့ လုပ်ဆောင်တတ်ဖို့ သင်ယူနေပါတယ်။ အရာရာတိုင်းမှာ သမ္မာတရားစည်းမျဉ်းတွေကို ရှာဖွေဖို့နဲ့ ဘုရားသခင်ရဲ့ တောင်းဆိုချက်တွေအတိုင်း ကျင့်ကြံဖို့ လက်တွေ့လုပ်ဆောင်နေပါတယ်။ တစ်ခုခုနားမလည်ရင် ညီအစ်ကိုမောင်နှမတွေဆီကနေ မိတ်သဟာယဖွဲ့ပြီး ပိုရှာဖွေတယ်။ တာဝန်မှာ အမှားလုပ်မိရင် အမှားရဲ့အကြောင်းရင်းတွေကို ချက်ချင်းရှာဖွေပြီး အနှစ်ချုပ်တယ်၊ ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားတွေကို ဆင်ခြင်သုံးသပ်ပြီး အမှားတွေကို အမြန်ဆုံး ပြင်ဆင်တယ်။ ဒီလိုနည်းနဲ့ လက်တွေ့လုပ်ဆောင်တဲ့အခါ ကျွန်မစိတ်နှလုံးထဲမှာ ငြိမ်းချမ်းပြီး သက်သောင့်သက်သာရှိတယ်လို့ ခံစားရတယ်။ တဖြည်းဖြည်းနဲ့ ကျွန်မရဲ့ကံကြမ္မာဆိုးတယ်ဆိုတဲ့ အမြင်ရဲ့ ချည်နှောင်မှုကနေ လွတ်မြောက်လာပြီး ကျွန်မရဲ့အခြေအနေက ပိုကောင်းသည်ထက် ကောင်းလာတယ်။ ဒါတွေအားလုံးဟာ ဘုရားနှုတ်ကပတ်တော်ရဲ့ ဉာဏ်ပွင့်စေမှုနဲ့ လမ်းပြမှုကြောင့် ရရှိတဲ့ အကျိုးရလဒ်တွေပါပဲ။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၅၅။ ပြဿနာကို ထောက်ပြခြင်းက အားနည်းချက်များကို ဖော်ထုတ်ခြင်းနှင့် မတူပါ

ဖလောရင့်စ်၊ အီတလီနိုင်ငံ

ကျွန်မ ငယ်ငယ်ကတည်းက အမေက ပြောပြတယ်။ “သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်” ပြီးတော့ “မိတ်ဆွေကောင်းများ၏အပြစ်များအပေါ် နှုတ်ဆိတ်နေပေးခြင်းသည် ကြာရှည်၍ ကောင်းမွန်သော ခင်မင်မှုဖြစ်စေ၏” လို့ ပြောတယ်။ တခြားလူတွေနဲ့ပတ်သက်တဲ့ ပြဿနာတွေကို သတိထားမိရင် သူတို့ကို လုံးဝ တဲ့တိုးမပြောရဘူး၊ ဒါဟာ မကောင်းတဲ့ တုံ့ပြန်ချက်ကို ဖြစ်သွားစေလိမ့်မယ်၊ ပြီးတော့ တခြားလူတွေနဲ့ ခင်မင်ရင်းနှီးတဲ့ ဆက်ဆံရေးကို ထိန်းသိမ်းနိုင်ဖို့ အရာရာကို မသိကျိုးကျွန်ပြုရမယ်လို့ သူက ကျွန်မကို ပြောပြတယ်။ အဲဒီအချိန်ကစပြီး ကျွန်မ အမေ့စကားတွေကို စိတ်ထဲမှာ မှတ်ထားလိုက်တယ်။ ကျောင်းမှာပဲဖြစ်ဖြစ်၊ ဆွေမျိုးတွေ၊ သူငယ်ချင်းတွေကြားမှာပဲဖြစ်ဖြစ် သူများတွေရဲ့ ပြဿနာတွေကို သတိထားမိတဲ့အခါ ကျွန်မ ဘယ်တော့မှ ထုတ်မပြောခဲ့ဘူး။ ကျွန်မ အလယ်တန်းကျောင်း တက်တုန်းက သူများတွေက ကျွန်မနဲ့ တစ်ခုံတည်းထိုင်တဲ့ သူငယ်ချင်းကို တစ်ဇွတ်ထိုးနိုင်ပြီး ဗိုလ်ကျတတ်တယ် ထင်ကြလို့ သူနဲ့ မပေါင်းချင်ကြတဲ့အကြောင်း ကျွန်မကို ပြောပြတယ်။ သူ တကယ်ပဲ အဲဒီလိုဖြစ်နေလားလို့ ကျွန်မကို မေးတယ်။ တကယ်တော့ သူ့မှာ ဒီပြဿနာတွေရှိမှန်း ကျွန်မ သိပြီး သူ့ကို အမှန်အတိုင်း ပြောချင်ခဲ့ပေမဲ့၊ နောက်တော့ ကျွန်မ စဉ်းစားလိုက်တယ်။ “ငါသာ အမှန်အတိုင်း ပြောလိုက်ရင် သူ ရှက်သွားပြီး ငါနဲ့ မပေါင်းတော့ဘဲ နေချင်မှာလား”လို့ပေါ့။ ကျွန်မ တွေးနေတာနဲ့ ဆန့်ကျင်ပြီး ပြောလိုက်တယ်။ “ငါတော့ အဲဒီလို မထင်ပါဘူး။ သူများတွေရဲ့ ပေါက်ကရစကားတွေကို နားမယောင်ပါနဲ့”လို့ပေါ့။ ဒါကိုကြားတော့ ကျွန်မသူငယ်ချင်းက ဝမ်းသာအားရ ပြောတယ်၊ “ငါထင်တဲ့အတိုင်းပဲ၊ နင်က တခြားလူတွေထက် ပိုကောင်းတယ်။ သူများတွေက ငါ့ကို အမြဲ အမြင်မကြည်ကြဘူး။ နင်တစ်ယောက်ပဲ ငါ့ကို နားလည်တယ်”တဲ့။ အဲဒီနောက်မှာ ကျွန်မတို့ရဲ့ ဆက်ဆံရေးက ပိုတောင်ကောင်းသွားသေးတယ်။ ဒီလို ကျင့်ကြံပြုမူတာက ကောင်းတဲ့နည်းလမ်းပဲလို့ ကျွန်မ ထင်ခဲ့တယ်။

နောက်ပိုင်းမှာ ကျွန်မဟာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ပြီး အသင်းတော်မှာ ပုံထုတ်လုပ်တဲ့တာဝန်ကို စပြီး ထမ်းဆောင်ခဲ့တယ်။ အစ်မ ကလိုအီရဲ့ နည်းပညာကျွမ်းကျင်မှုက အတော်လေးညံ့တယ်။ ကျွန်မတို့ ဒီဇိုင်းစိတ်ကူးတွေကို ဆွေးနွေးတဲ့အခါတိုင်း သူ့မှာ အခက်အခဲတွေ ရှိလားဆိုတာကို အမြဲမေးတယ်၊ သူ့ရဲ့ မေးခွန်းတွေကိုလည်း စိတ်ရှည်ရှည်နဲ့ ဖြေပေးခဲ့တယ်။ ဒီလိုဆိုရင် သူက တိုးတက်မှု မြန်လိမ့်မယ်လို့ ကျွန်မထင်ခဲ့တာ။ နောက်ပိုင်းမှာ စိတ်ကူးတွေကို ကျွန်မတို့ ဆွေးနွေးပြီးတဲ့နောက်မှာ ကလိုအီက ထုတ်လုပ်မှုကို ချက်ချင်း မစခဲ့တာ ကျွန်မ သိခဲ့ရတယ်။ အဲဒီအစား ဓမ္မတေးတွေ ခဏလောက် နားထောင်လိုက်၊ ပြီးရင် သူ့တာဝန်တွေနဲ့ မဆိုင်တဲ့ သတင်းတွေကို အင်တာနက်မှာ ခဏလောက် လျှောက်ကြည့်လိုက်လုပ်နေတတ်တယ်။ အဆုံးမှာတော့ သူလုပ်ထားတဲ့ ရုပ်ပုံတွေက အရမ်းကို အကြမ်းဖျင်းဆန်နေတာပေါ့။ သူ့တာဝန်ကို ထမ်းဆောင်ရာမှာ သူ ဝတ်ကျေတမ်းကျေလုပ်နေတာကို မြင်တော့ သူ့ပြဿနာတွေကို ထောက်ပြချင်ခဲ့တယ်။ စုဝေးပွဲတစ်ခုမှာ ကလိုအီကို ရုပ်ပုံလုပ်တာ ဘာလို့ အရမ်းနှေးတာလဲလို့ ကျွန်မ မေးလိုက်တယ်။ အခက်အခဲတွေ ကြုံနေရလို့ပါလို့ သူက ပြောတယ်။ ကျွန်မက ပြောလိုက်တယ်၊ “အခက်အခဲတွေ ကြုံရင် ကျွန်မတို့ကို အစ်မ ချက်ချင်း ပြောသင့်တယ်။ ဒီလိုနဲ့ ပြဿနာတွေကို အမြန်ဆုံး ဖြေရှင်းနိုင်ပြီး တိုးတက်မှုက နှောင့်နှေးမှာ မဟုတ်ဘူး”လို့ပေါ့။ အဲဒီအချိန်တုန်းက သူ တာဝန်ထမ်းဆောင်ရာမှာ ဝတ်ကျေတမ်းကျေဖြစ်ခဲ့ပုံကို ကျွန်မ နဂိုက ဖော်ထုတ်ချင်ခဲ့တာ။ ဒါပေမဲ့ သူ စိတ်မရှည်တာကို သတိထားမိတော့ ပြောမဲ့စကားတွေကို ကျွန်မ ပြန်မျိုသိပ်ခဲ့တယ်။ အဲဒီနောက်မှာ တခြားညီအစ်မတွေကလည်း ကလိုအီနဲ့ မိတ်သဟာယပြုဖို့ သူ့ဆီကို သွားကြတယ်။ ကျွန်မက သူ့အခက်အခဲတွေကို နားမလည်ဘဲ သူ့အပေါ် အရမ်းတောင်းဆိုလွန်းတယ်၊ ဒါပေမဲ့ သူက ဘုရားသခင်ဆီကနေ အဲဒါကို ခံယူပြီး သူ့တာဝန်အပေါ်ထားတဲ့ သဘောထားကို ပြောင်းလဲမယ်လို့ ပြောတယ်။ ဒါကိုကြားတော့ ကျွန်မ နည်းနည်း စိုးရိမ်သွားပြီး စဉ်းစားမိတယ်။ “အခုဆို ကလိုအီက ငါ့အပေါ် အမြင်စောင်းသွားပြီ၊ နောက်ဆို ငါတို့ ဘယ်လိုများ အတူတူ ပေါင်းသင်းဆက်ဆံကြမလဲ။ တခြားညီအစ်မတွေကရော ငါ့ကို လူ့သဘာဝမကောင်းဘူး၊ ထောက်ထားမှုမရှိဘူးလို့ ထင်သွားကြမလား”လို့ပေါ့။ အဲဒီနောက်မှာတော့ ကလိုအီက အရင်ကထက် ရုပ်ပုံတွေကို ပိုမြန်မြန်လုပ်လာတာကို ကျွန်မ သတိထားမိပြီး သူက နည်းနည်း ပြောင်းလဲသွားပြီလို့ ထင်လိုက်တယ်။ ဒါပေမဲ့ သုံးလေးရက်နေတော့ သူ့တာဝန်ထမ်းဆောင်ရာမှာ အရေးတကြီးလုပ်ရမယ်ဆိုတဲ့စိတ် လုံးဝမရှိသေးတဲ့အပြင် ဘာသာတရားမရှိတဲ့ လောကရဲ့ ဗီဒီယိုတွေတောင် ကြည့်နေတာ ကျွန်မတွေ့ခဲ့ရတယ်။ “ကြီးကြပ်ရေးမှူးက ကျွန်မတို့ကို အသစ်အဆန်းတွေလုပ်ဖို့ အမြဲပြောနေတာ၊ ဒါပေမဲ့ အသစ်အဆန်းလုပ်တယ်ဆိုတာက လွယ်တာမှတ်လို့။ ကျွန်မတို့အားလုံးက ဒီတာဝန်ကို အခုမှ စလုပ်ကြတာလေ။ ကျွန်မတို့အပေါ် ဒီလောက်တောင် တောင်းဆိုနေတာက ကိုယ့်လုပ်နိုင်စွမ်းထက်ပိုတာကို အတင်းအကျပ်ခိုင်းနေတာ မဟုတ်ဘူးလား” ပြီးတော့ “ငါ ရုပ်ပုံတစ်ပုံလုပ်လိုက်တိုင်းမှာ ထောက်ပြစရာ ပြဿနာတွေက အများကြီးပဲ။ သူက အသေးစိတ်တွေကို အရမ်းအာရုံစိုက်လွန်းတယ်”ဆိုပြီး ပြောရင်းနဲ့ ခဏခဏ ညည်းတယ်။ ကျွန်မနဲ့ တခြားညီအစ်မတစ်ယောက်က ဒီလိုအပျက်သဘောဆောင်တဲ့စကားတွေ မပြောဖို့ သူ့ကို တားလေ့ရှိပေမဲ့ သူကတော့ သိပ်ပြီး ချုပ်တည်းတာမျိုး မရှိဘူး။ သူ့လုပ်ရပ်တွေရဲ့ သဘောသဘာဝနဲ့ အကျိုးဆက်တွေကို ကျွန်မ စိစစ်ပေးသင့်တယ်၊ မဟုတ်ရင် သူက တခြားညီအစ်မတွေ တာဝန်ထမ်းဆောင်တာကိုပါ သက်ရောက်မှုရှိစေလိမ့်မယ်ဆိုတာ ကျွန်မသိတယ်။ ဒါပေမဲ့ အရင်တစ်ခေါက်တုန်းက ကျွန်မ သူ့ကို စကားပြောပြီးတဲ့နောက် သူက ကျွန်မအပေါ် အမြင်စောင်းသွားတာကို ပြန်တွေးမိတယ်၊ ပြီးတော့ တခြားညီအစ်မတွေရှေ့မှာ ကျွန်မက သူ့ကို လုပ်နိုင်စွမ်းထက်ပိုတာတွေ အတင်းခိုင်းတယ်လို့ ပြောခဲ့ပုံကိုလည်း ပြန်တွေးမိတော့ ကျွန်မ တွေဝေသွားတယ်။ “ငါသာ သူ့ပြဿနာတွေကို ဆက်ပြီးဖော်ထုတ်၊ စိတ်ဖြာသုံးသပ်နေရင် သူနဲ့ငါ့ရဲ့ဆက်ဆံရေးက တင်းမာသွားရင် ဘယ်လိုလုပ်မလဲ။ သူ့အခြေအနေကို ကြီးကြပ်ရေးမှူးဆီ တိုင်လိုက်ရင် ပိုကောင်းမလား။ ဒါပေမဲ့ ဒီအကြောင်းကို ကလိုအီသာ သိသွားရင်၊ ငါက သူ့နောက်ကျောကို ဓားနဲ့ထိုးတယ်လို့ ထင်ပြီး ငါ့မှာ လူ့သဘာဝမကောင်းဘူးလို့ ပြောမှာလား” လို့ တွေးမိတယ်။ သေချာစဉ်းစားပြီးတဲ့နောက်မှာတော့ ထောက်ပြဖို့ရော သူ့ပြဿနာတွေကို တိုင်ကြားဖို့ပါ သတ္တိမရှိခဲ့ဘူး။

မကြာပါဘူး၊ ကလိုအီဟာ သူ့တာဝန်ကို အချိန်အတော်ကြာ ဝတ်ကျေတမ်းကျေ ထမ်းဆောင်နေမှန်း ကြီးကြပ်ရေးမှူးက သိသွားတော့ သူ့တာဝန်ကို ပြောင်းလိုက်တယ်။ ကြီးကြပ်ရေးမှူးက ကျွန်မကိုလည်း ပြုပြင်ပြီးပြောတယ်၊ “နင်က ကလိုအီ တာဝန်ကို ဝတ်ကျေတမ်းကျေလုပ်ပြီး အပျက်သဘောဆောင်တာတွေ ဖြန့်ဝေနေတာကို မြင်နေခဲ့တာ ကြာပြီဆိုပေမဲ့ သူ့ကို ဖော်ထုတ်လည်းမဖော်ထုတ်ဘူး၊ တိုင်လည်းမတိုင်ဘူး။ နင်က လူ့အကြိုက်လိုက်သူပဲ၊ အသင်းတော်အလုပ်ကို နည်းနည်းလေးမှတောင် ကာကွယ်မပေးဘူး။ အရမ်းတစ်ကိုယ်ကောင်းဆန်တာပဲ။ ဒီအကြောင်းကို သေချာပြန်သုံးသပ်ကြည့်သင့်တယ်”တဲ့။ ကြီးကြပ်ရေးမှူးရဲ့ စကားတွေက ကျွန်မရဲ့ မျက်နှာကို ဆက်တိုက်ဖြတ်ရိုက်ချလိုက်သလိုပါပဲ။ အဲဒီအချိန်မှာ ကျွန်မ ရှက်လွန်းလို့ မြေကျင်းတစ်ခုရှာပြီး တွားသွားပြီးဝင်သွားချင်တော့တယ်။ နောက်ပိုင်းမှာ ကြီးကြပ်ရေးမှူးပြောခဲ့တဲ့စကားတွေကို ပြန်စဉ်းစားမိတိုင်း ကျွန်မ စိတ်ထဲမှာ အရမ်းကို မသက်မသာဖြစ်ရတယ်။ ကျွန်မ စိတ်ထဲမှာ အကြိမ်ကြိမ် ပြန်မေးနေမိတယ်၊ “ငါ ဘာလို့ ကလိုအီရဲ့ ပြဿနာတွေကို ဖော်ထုတ်ဖို့၊ တိုင်ကြားဖို့ သတ္တိမရှိခဲ့ရတာလဲ” လို့ပေါ့။ တစ်နေ့မှာ ဝတ်ပြုနေတုန်း ဘုရားသခင်ရဲ့ နှုတ်ကပတ်တော်ကို ကျွန်မဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “လူအများစုသည် သမ္မာတရားကို လိုက်စားပြီး လက်တွေ့လုပ်ဆောင်ရန် ဆန္ဒရှိကြသော်လည်း၊ များသောအားဖြင့် ၎င်းတို့သည် ထိုသို့ လုပ်ဆောင်ရန် ဆုံးဖြတ်ချက်နှင့် စိတ်ဆန္ဒ ရှိရုံမျှရှိကြလေသည်။ သမ္မာတရားသည် ၎င်းတို့၏အသက် မဖြစ်လာသေးပေ။ အကျိုးဆက်အနေဖြင့်၊ ဆိုးယုတ်သော အင်အားစုများကို ၎င်းတို့ အမှတ်မထင်တွေ့ရသည့်အခါ သို့မဟုတ် ဆိုးယုတ်သော လူတို့နှင့် မကောင်းသောလူတို့က ဒုစရိုက်မှုများ ကျူးလွန်နေသည် သို့မဟုတ် ခေါင်းဆောင် အတုအယောင်များနှင့် အန္တိခရစ်တို့က အခြေခံသဘောတရားများကို ချိုးဖောက်သည့် နည်းလမ်းဖြင့် အမှုအရာများ လုပ်ဆောင်နေကြ၍ ထိုသို့ဖြင့် အသင်းတော်၏ အမှုကို နှောင့်ယှက်ပြီး ဘုရားသခင် ရွေးချယ်ထားသောလူများကို အန္တရာယ်ဖြစ်စေသည်ကို ကြုံရသည့်အခါ၊ ၎င်းတို့သည် ထရပ်ပြီး ထုတ်ပြောဖို့သတ္တိ မရှိတော့ပေ။ သင်တို့ သတ္တိမရှိသည့်အချိန်ဆိုသည်မှာ မည်သည့်အရာကို ဆိုလိုသနည်း။ သင်တို့ ကြောက်တတ်သည် သို့မဟုတ် စိတ်ထဲရှိသမျှ မဖော်ပြတတ်ဟု ဆိုလိုသလော။ သို့မဟုတ် သင်က စေ့စေ့စပ်စပ် နားမလည်သကဲ့သို့ ထုတ်ပြောရဲခြင်း မရှိသောကြောင့် ဖြစ်သလော။ မဟုတ်ပေ။ ဤသည်မှာ အဓိကအားဖြင့် ဖောက်ပြန်ပျက်စီးသော စိတ်သဘောထားများ၏ ဘောင်ခတ်ခြင်းခံရသည့် အကျိုးဆက်ဖြစ်သည်။ သင်ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများထဲမှ တစ်ခုသည် လှည့်ဖြားတတ်သော စိတ်သဘောထားဖြစ်သည်။ သင့်၌ တစ်စုံတစ်ခုဖြစ်ပျက်သောအခါ သင်ပထမဆုံးတွေးသောအရာမှာ သင်၏ ကိုယ်ပိုင် အကျိုးစီးပွားများဖြစ်သည်။ သင်ပထမဆုံး ထည့်တွက်သောအရာမှာ အကျိုးဆက်များ၊ ဤအရာက သင့်အတွက် အကျိုးရှိမရှိဖြစ်သည်။ ဤသည်မှာ လှည့်ဖြားတတ်သောစိတ်သဘောထားမဟုတ်လော။ နောက်ထပ်တစ်ခုမှာ တစ်ကိုယ်ကောင်းဆန်ပြီး ယုတ်သော စိတ်သဘောထားတစ်ခု ဖြစ်သည်။ သင်က၊ ‘ဘုရားအိမ်တော်၏ အကျိုးစီးပွားများ ဆုံးရှုံးခြင်းတစ်ခုသည် ငါနှင့် အဘယ်ပတ်သက်စရာ ရှိသနည်း။ ငါသည် ခေါင်းဆောင်တစ်ဦး မဟုတ်၊ သို့ဖြစ်၍အဘယ်ကြောင့် ငါ ဂရုစိုက်သင့်သနည်း။ ထိုအရာသည် ငါနှင့် မည်သို့မျှ မပတ်သက်ပါ။ ယင်းသည် ငါ၏ တာဝန် မဟုတ်’ ဟု တွေးသည်။ ထိုအတွေးများနှင့် စကားများသည် သင် သတိရှိစွာ တွေးတောသည့် အရာတစ်ခု မဟုတ်သော်လည်း သင်၏မသိစိတ်က ဖြစ်ပေါ်စေခြင်း ဖြစ်ကာ၊ ယင်းသည် လူများ ပြဿနာတစ်ခုကြုံတွေ့သည့်အခါ ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားဖြစ်သည်။ ဤကဲ့သို့ ဖောက်ပြန်ပျက်စီးသော စိတ်သဘောထားများသည် သင်တွေးခေါ်သည့်ပုံစံကို အုပ်စိုးပြီး သင်၏လက်များနှင့် ခြေတို့ကို ချည်နှောင်ကာ၊ သင်ပြောသည့်အရာကို ထိန်းချုပ်သည်။ သင်၏ စိတ်နှလုံးထဲတွင် ရင်ဆိုင်ကာ ပြောလိုသော်လည်း သင်သည် ဒွိဟဖြစ်နေပြီး သင်ထုတ်ပြောသည့်အခါတွင်ပင်၊ ဝေ့လည်ကြောင်ပတ်ဖြင့် သင့်ကိုယ်သင် လူးသာလွန့်သာ ရှိအောင်လုပ်သည်၊ သို့မဟုတ်လျှင် သင်သည် မလိမ့်တပတ်လုပ်ပြီး အမှန်အတိုင်းမပြောပေ။ မြင်တတ်သောသူတို့သည် ဤအရာကို မြင်နိုင်သည်။ အမှန်တွင်၊ သင်ပြောသင့်သည့် အရာအားလုံး သင် မပြောရသေးကြောင်း၊ သင် ပြောပြီးသည့်အရာသည် အကျိုးသက်ရောက်မှုမရှိကြောင်း၊ သင်သည် ဝတ်ကျေတမ်းကျေသာလုပ်ဆောင်နေကြောင်း၊ ပြဿနာ မပြေလည်သေးကြောင်း သင်၏ စိတ်နှလုံးထဲတွင် သင် သိပေသည်။ သင်၏ တာဝန်ကို သင် မဖြည့်ဆည်းသေးပေ၊ သို့သော် သင်က သင်၏ တာဝန်ကို သင် ဖြည့်ဆည်းပြီးဖြစ်သည်၊ သို့မဟုတ် ဖြစ်ပျက်နေခဲ့သည့်အရာသည် သင့်အဖို့ မရှင်းလင်းခဲ့ပါဟု ပေါ်ပေါ်ထင်ထင် ဆိုသည်။ ဤသည်မှာ မှန်ကန်သလော။ ဤသည်မှာ သင်အမှန်တကယ် ထင်သောအရာဟုတ်သလော။ ထိုသို့ဆိုလျှင် သင်သည် စာတန်ဆန်သော စိတ်သဘောထား၏ ထိန်းချုပ်မှုအောက်တွင် လုံးဝ ရှိနေသည်မဟုတ်လော။...သင်ပြောသည့်၊ လုပ်ဆောင်သည့်အရာအပေါ်တွင် သင်သည် ဩဇာမရှိပေ။ သင်အလိုရှိလျှင်ပင် သမ္မာတရားကို သင်မပြောဆိုနိုင်ပေ၊ သို့မဟုတ် သင်အမှန်တကယ်ထင်သည့်အရာကို မပြောနိုင်ပေ။ သင်အလိုရှိလျှင်ပင် သမ္မာတရားကို သင်လက်တွေ့မလုပ်ဆောင်နိုင်ပေ။ သင်အလိုရှိလျှင်ပင် သင်၏ တာဝန်များကို မဖြည့်ဆည်းနိုင်ပေ။ သင်ပြောသမျှ၊ လုပ်သမျှ၊ လက်တွေ့လုပ်ဆောင်သမျှ အရာတိုင်းသည် မုသားဖြစ်သည်။ သင်သည် ဝတ်ကျေတမ်းကျေ လုပ်သည်။ သင်သည် သင်၏ ဆိုးယုတ်သော စိတ်သဘောထား၏ ချည်နှောင်ခြင်း၊ ထိန်းချုပ်ခြင်းကို အလုံးစုံ ခံထားရသည်။ သင်သည် သမ္မာတရားကို လက်ခံပြီး သမ္မာတရား ကို လက်တွေ့လုပ်ဆောင်လိုစိတ်ရှိနိုင်သည်။ သို့သော် ဤသည်မှာ သင့်အပေါ်တွင် မမူတည်ပေ။ သင်၏ ဆိုးယုတ်သော စိတ်သဘောထားက သင့်ကို ထိန်းချုပ်သည့်အခါ သင်သည် သင်၏ ဆိုးယုတ်သော စိတ်သဘောထားက လုပ်ဆောင်ခိုင်းသည့် မည်သည့်အရာကိုမဆို ပြောဆိုပြီး လုပ်ဆောင်သည်။ သင်သည် ဖောက်ပြန်ပျက်စီးသော ဇာတိပကတိ၏ ရုပ်သေးရုပ်တစ်ရုပ်ကလွဲ၍ အခြားမည်သည့်အရာမျှ မဟုတ်ပေ။ သင်သည် စာတန်၏ တန်ဆာပလာတစ်ခု ဖြစ်လာသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို စဉ်းစားချင့်ချိန်ရင်း ကျွန်မရဲ့ စိတ်နှလုံးကို စူးနစ်သွားစေတယ်။ ကျွန်မဟာ ဘုရားသခင် ဖော်ထုတ်ခဲ့တဲ့ လူစားမျိုးပဲ။ ကလိုအီရဲ့ ပြဿနာတွေအားလုံးကို ကျွန်မ သိနေပေမဲ့ ဖော်ထုတ်ဖို့၊ စိတ်ဖြာလေ့လာဆွေးနွေးဖို့ မရဲခဲ့ဘူး။ တစ်ခုခုပြောခဲ့ရင်တောင်မှ အခြေအနေအမြစ် တစ်စက်မှ မရှိတဲ့ စကားတွေပဲ ပြောခဲ့တယ်။ တစ်ဝက်ပဲပြောပြီး ကျန်တစ်ဝက်ကို ကိုယ့်ဘာသာ မျိုသိပ်ထားတယ်၊ ကလိုအီကို စိတ်ဆိုးအောင်လုပ်မိမှာ ကြောက်လို့လေ။ ကိုယ့်ကိုယ်ကိုယ် ကာကွယ်ဖို့၊ သူနဲ့ကျွန်မရဲ့ ဆက်ဆံရေးကို ထိန်းသိမ်းဖို့အတွက် သူ့ပြဿနာတွေကို ကျွန်မ မပြောဘဲနေခဲ့တယ်။ ကျွန်မဟာ ဘယ်လောက်တောင် တစ်ကိုယ်ကောင်းဆန်ပြီး လှည့်ဖြားတတ်လိုက်သလဲ။ ကလိုအီက နောင်တရတဲ့ လက္ခဏာတစ်ခုမှမရှိဘဲ သူ့တာဝန်ကို တစ်စိုက်မတ်မတ် ဝတ်ကျေတမ်းကျေ လုပ်ခဲ့တယ်။ ညီအစ်ကိုမောင်နှမတွေကြားမှာလည်း အပျက်သဘောဆောင်တာတွေ ဖြန့်ဝေခဲ့တယ်၊ သူက စာတန်ရဲ့ အခန်းကဏ္ဍကနေ သရုပ်ဆောင်နေခဲ့တာ။ ကျွန်မက သူ့ကို မတားမြစ်ခဲ့ရုံဘဲမကဘူး၊ သူ့ကို ဖုံးကွယ်ပေးခဲ့ပြီး သူ့ပြဿနာတွေကို ခေါင်းဆောင်တွေဆီ မတိုင်ကြားခဲ့ဘူး။ ဒါဟာ ကျွန်မက စာတန်ရဲ့ ကြံရာပါနဲ့ အကာအကွယ်ပေးသူအဖြစ် လုပ်ဆောင်နေခဲ့တာ မဟုတ်ဘူးလား။ ဘုရားသခင်ဆီက လာတဲ့အရာအားလုံးကို ကျွန်မ ပျော်မွေ့ခံစားနေရပေမဲ့ ကျွေးတဲ့လက်ကို ပြန်ကိုက်ခဲ့တယ်။ ကိုယ့်တာဝန်တွေကို တစ်ခုမှ ကောင်းကောင်း မဖြည့်ဆည်းခဲ့ဘူး။ ကျွန်မဟာ တကယ်ကို ဘုရားသခင်ရဲ့ရှေ့မှာ အသက်ရှင်ဖို့ မထိုက်တန်ပါဘူး။ ဒီလိုတွေးလိုက်တော့ ကျွန်မ အပြစ်ရှိသလို၊ အနေရခက်သလို ခံစားရပြီး ကိုယ်လုပ်ခဲ့တာတွေအတွက် တကယ်ကို နောင်တရမိတယ်။

နောက်ပိုင်းမှာ ကျွန်မက အနုပညာဒီဇိုင်းအလုပ်ကို ကြီးကြပ်စပြုလာတယ်။ အစ်မ အမ်မလီက တော်တော်လေး မာနထောင်လွှားပြီး ကိုယ့်ကိုယ်ကိုယ် မှန်တယ်လို့ ယူမှတ်တတ်တယ်၊ သူတစ်ပါးရဲ့ အကြံပြုချက်တွေကို လက်ခံချင်စိတ်မရှိဘူးဆိုတာကို ကျွန်မ တွေ့ရှိခဲ့တယ်။ ဒါက ရုပ်ပုံထုတ်လုပ်ရေးရဲ့ ရလဒ်တွေကို ထိခိုက်နေခဲ့တယ်။ အမ်မလီရဲ့ ပြဿနာတွေကို ထောက်ပြပြီး ဒီအခြေအနေကနေ အမြန်ဆုံး ပြောင်းလဲအောင် ကူညီပေးသင့်မှန်း ကျွန်မသိတယ်။ ဒါပေမဲ့ နောက်တော့ စဉ်းစားမိတယ်၊ “ငါသာ သူ့ပြဿနာတွေကို တဲ့တိုး ထောက်ပြလိုက်ရင် သူ့ကို အရမ်းနာကျင်စေမလား။ သူက လက်မခံနိုင်ဘဲ ငါ့အပေါ် အမြင်စောင်းသွားရင် ဘယ်လိုလုပ်မလဲ။ ဒါပေမဲ့ ငါမပြောရင်လည်း အလုပ်ကို ထိခိုက်မှာပဲ။ ဒါဆို ငါက လမ်းဟောင်းကိုပဲ ပြန်လျှောက်နေတာ မဟုတ်ဘူးလား”လို့ပေါ့။ သမ္မာတရားကို လက်တွေ့လုပ်ဆောင်နိုင်ဖို့ ခွန်အားပေးပါလို့ ဘုရားသခင်ဆီ ကျွန်မ ဆုတောင်းခဲ့တယ်။ အဲဒီနောက် ကျွန်မရဲ့ အခြေအနေနဲ့ တစ်ပုံစံတည်းဖြစ်တဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ရှာတွေ့ခဲ့တယ်။ “လူ့အကြိုက်လိုက်သူတစ်ဦး၏ ရည်ရွယ်ချက်နှင့် ရှုထောင့်အမြင် သင့်တွင် ရှိလျှင်၊ အခြေအနေအားလုံးတွင် သင်သည် သမ္မာတရားကို လက်တွေ့လုပ်ဆောင်မည်မဟုတ်ပေ၊ သို့မဟုတ် စည်းမျဉ်းများကို စောင့်ထိန်းမည် မဟုတ်ပေ၊ ပြီးလျှင် သင်သည် အစဉ် ကျရှုံးပြီး လဲကျလိမ့်မည်။ သင်သည် အသိတရားမရပါက၊ မည်သည့်အခါမျှ သမ္မာတရားကို မရှာဖွေပါက သင်သည် မယုံကြည်သူတစ်ဦးဖြစ်ပြီး သမ္မာတရားနှင့် အသက်တို့ကို မည်သည့်အခါမျှ ရရှိလိမ့်မည် မဟုတ်ချေ။ သို့ဆိုလျှင် သင် မည်သည့်အရာကို လုပ်ဆောင်သင့်သနည်း။ ထိုသို့သောအမှုအရာများနှင့် တွေ့ကြုံရသည့်အခါတွင် သင်သည် ဘုရားသခင်ထံ ဆုတောင်းပြီး အော်ခေါ်ကာ သူ၏ ကယ်တင်ခြင်းအတွက် တောင်းလျှောက်ရမည်။ သင့်အား ယုံကြည်ခြင်းနှင့် ခွန်အားကို ပေးရန်လည်းကောင်း၊ သင့်အား စည်းမျဉ်းများကို စောင့်ထိန်းစေနိုင်ရန်လည်းကောင်း၊ သင်လုပ်သင့်သည့်အရာကို လုပ်ဆောင်နိုင်စေရန်လည်းကောင်း၊ စည်းမျဉ်းများနှင့်အညီ အမှုအရာများကို ကိုင်တွယ်နိုင်စေရန်လည်းကောင်း၊ သင်ရပ်တည်သင့်သည့်နေရာတွင် ခိုင်မြဲစွာ ရပ်တည်နိုင်စေရန်လည်းကောင်း၊ ဘုရားအိမ်တော်၏ အကျိုးစီးပွားများကို ကာကွယ်နိုင်စေရန်လည်းကောင်း၊ ဘုရားအိမ်တော်၏ အလုပ်ကို ဆုံးရှုံးမှုတစ်ခုတလေ ခံစားရခြင်းမှ တားဆီးနိုင်စေရန်လည်းကောင်း တောင်းလျှောက်ရမည်။ သင်သည် မိမိ၏ ကိုယ်ကျိုးစီးပွား၊ ဂုဏ်သိက္ခာနှင့် လူ့အကြိုက်လိုက်သူတစ်ဦးနှင့်ဆိုင်သော အမြင်ရှုထောင့်တို့ကို သင် ပုန်ကန်နိုင်လျှင်၊ သင်လုပ်သင့်သည့် အရာကို ရိုးသားသည့် စိတ်နှလုံးဖြင့် မမှိတ်မသုန် လုပ်ဆောင်နိုင်လျှင်၊ စာတန်ကို သင် အနိုင်ယူပြီးလိမ့်မည်ဖြစ်ပြီး သမ္မာတရား၏ ဤရှုထောင့်ကို သင် ရရှိပြီး ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေက ကျွန်မရဲ့စိတ်နှလုံးကို လင်းလက်သွားစေတယ်။ လူ့အကြိုက်လိုက်သူတစ်ယောက်ရဲ့ အတွေးအခေါ်အမြင်တွေကို စွန့်လွှတ်ချင်တယ်ဆိုရင် အသင်းတော်ရဲ့ အကျိုးစီးပွားကို ဦးစားပေးရမယ်ဆိုတာကို ကျွန်မ နားလည်သွားတယ်။ သူများတွေ ဘယ်လိုပဲထင်ထင်၊ သူတို့ကို စိတ်ဆိုးအောင်လုပ်မိသည်ဖြစ်စေ၊ မလုပ်မိသည်ဖြစ်စေ ကိုယ့်တာဝန်တွေကို ကောင်းကောင်း ဖြည့်ဆည်းရမယ်၊ အသင်းတော်အလုပ်ကို ထိခိုက်ခွင့်မပေးရဘူး။ ကျွန်မက ညီအစ်ကို မောင်နှမတွေအတွက် တာဝန်ယူပြီး အသင်းတော်ရဲ့အကျိုးစီးပွားကို ကာကွယ်မယ်လို့ မျှော်လင့်လို့ အသင်းတော်က ကျွန်မကို ကြီးကြပ်ရေးမှူးဖြစ်ဖို့အတွက် စီစဉ်ပေးခဲ့တာပဲ။ ကျွန်မသာ လူ့အကြိုက်လိုက်သူအဖြစ် ဆက်လုပ်နေပြီး အမ်မလီရဲ့ ပြဿနာတွေကို မထောက်ပြဘူးဆိုရင် ကျွန်မက သူနဲ့ အသင်းတော်အလုပ်ကို ထိခိုက်နစ်နာစေမှာဖြစ်တယ်။ အဲဒီနောက် ဘုရားနှုတ်ကပတ်တော်တွေအရ သူ့လုပ်ရပ်တွေရဲ့ သဘောသဘာဝနဲ့ အကျိုးဆက်တွေကို ကျွန်မ စိတ်ဖြာလေ့လာဆွေးနွေးခဲ့တယ်။ အရင်က ကျွန်မရဲ့ မာနထောင်လွှားတဲ့စိတ်သဘောထားကြောင့် အသင်းတော်အလုပ်နဲ့ ကျွန်မရဲ့ ကိုယ်ပိုင်အသက်ဝင်ရောက်မှုအပေါ် ဖြစ်ပေါ်ခဲ့တဲ့ ထိခိုက်မှုကိုလည်း ကျွန်မ ပြောပြခဲ့တယ်။ ကျွန်မ မထင်မှတ်ထားခဲ့တာက ဒါတွေကိုကြားပြီးတဲ့နောက် အမ်မလီက ကျွန်မအပေါ် အမြင်မစောင်းသွားတဲ့အပြင် ဘုရားနှုတ်ကပတ်တော်တွေနဲ့ဆက်စပ်ပြီး သူ့ပြဿနာတွေကို သူ နားလည်လာပြီး ပြောင်းလဲချင်စိတ်ရှိလာတာပါပဲ။ ဒီကိစ္စကြောင့် အမ်မလီက ကျွန်မနဲ့ အဆက်အသွယ်ဖြတ်သွားတာမျိုးလည်း မရှိခဲ့ဘူး။ သူ တာဝန်ထမ်းဆောင်ရင်း ထုတ်ဖော်မိတဲ့ ဖောက်ပြန်ပျက်စီးခြင်းတွေအကြောင်း၊ ကြုံတွေ့ရတဲ့ အခက်အခဲတွေကို ကျွန်မနဲ့ မိတ်သဟာယပြုရာမှာ ထုတ်ပြောတတ်လာတယ်။ ဒီအတွေ့အကြုံကနေတစ်ဆင့် သမ္မာတရားကို လက်တွေ့လုပ်ဆောင်ခြင်းရဲ့ ချိုမြိန်မှုကို ကျွန်မ မြည်းစမ်းခွင့်ရခဲ့ပြီး စိတ်ထဲမှာ အထူးသဖြင့်ကို တည်ငြိမ်အေးချမ်းသွားတယ်။

၂၀၂၄ ခုနှစ်မှာ ကျွန်မ အဖွဲ့ခေါင်းဆောင်အဖြစ် ရွေးချယ်ခံခဲ့ရပြီး အဖွဲ့လိုက်စုဝေးပွဲတွေကို တာဝန်ယူခဲ့ရတယ်။ စုဝေးပွဲတွေမှာ အစ်မ အဲလစ်ရဲ့ မိတ်သဟာယက ခဏခဏ စကားလမ်းကြောင်းလွဲသွားတတ်ပြီး သူက သူ့ရဲ့မိတ်သဟာယကိုသုံးပြီး သူတစ်ပါးကို အပြစ်တင်ဝေဖန်တတ်တာကို ကျွန်မ တွေ့ရှိခဲ့တယ်။ တစ်ခါမှာ ဘုရားနှုတ်ကပတ်တော်တွေ ဖတ်ပြီးတဲ့နောက် အဲလစ်က နှုတ်ကပတ်တော်နဲ့ ကိုယ့်ကိုယ်ကိုယ် ဆက်စပ်ပြီး နားလည်အောင်မလုပ်ဘဲ အောလီဗီယာမှာ မာနထောင်လွှားတဲ့ စိတ်သဘောထားရှိတယ်လို့ ပြောတယ်။ သူက အောလီဗီယာကို အရင်က အကြံပြုချက်တွေ အကြိမ်ကြိမ်ပေးခဲ့ပေမဲ့ အောလီဗီယာက အရမ်းကို အတိုက်အခံလုပ်ပြီး သူ့ကို စကားပြောတာတွေကလည်း အရမ်းမာကြောတော့ သူ့ကို ဘောင်ခတ်ပြီး ထိခိုက်နစ်နာစေတယ်လို့ ပြောတယ်။ ပြီးတော့ သူက အောလီဗီယာကို ဘယ်လိုမေတ္တာနဲ့ ကူညီခဲ့တယ်ဆိုတာကို ဆက်ပြောတယ်။ သူ ဒီလိုပြောတာကိုကြားတော့ ကျွန်မ ကိုယ့်ဘာသာ တွေးမိတယ်၊ “သူ ဒီလိုပြောနေတာက သူတစ်ပါးကို နှိမ့်ချပြီး ကိုယ့်ကိုယ်ကိုယ် မြှင့်တင်နေတာ မဟုတ်ဘူးလား။ အောလီဗီယာမှာ တကယ်ပဲ ဒီပြဿနာတွေရှိနေရင် သူ့ကို သီးသန့်ခေါ်ပြီး ထောက်ပြ၊ မိတ်သဟာယပြုပေးလို့ရတာပဲ။ စုဝေးပွဲအချိန်ကိုသုံးပြီး ကိုယ့်ရဲ့မကျေနပ်ချက်တွေကို ဖွင့်ထုတ်ဖို့ မသင့်တော်ဘူး။ ဒါ့အပြင် သူ မိတ်သဟာယပြုနေတဲ့အကြောင်းအရာက စုဝေးပွဲရဲ့ခေါင်းစဉ်ကနေ သွေဖည်သွားပြီ။ သူ့ကို အမြန် တားရမယ်”လို့ပေါ့။ ဒါပေမဲ့ နောက်တော့ ကျွန်မ တွေးမိတယ်၊ “ငါသာ သူ့ကို တိုက်ရိုက်စကားဖြတ်ပြောလိုက်ရင် သူ ရှက်သွားပြီး ငါ့အပေါ် အမြင်စောင်းသွားရင် ဘယ်လိုလုပ်မလဲ။ ထားလိုက်ပါတော့။ စုဝေးပွဲပြီးတဲ့အထိ စောင့်ပြီးမှ သူ့ကို သီးသန့်ခေါ်ပြောလိုက်တော့မယ်”လို့ပေါ့။ ဒါကြောင့် ကျွန်မက သူ့ကို မတားခဲ့ဘူး။ ကျွန်မက ခပ်တိုတိုပဲပြောလိုက်တယ်၊ “အားလုံးပဲ ကိုယ်မိတ်သဟာယပြုတဲ့ကြာချိန်ကို သတိထားရအောင်နော်၊ ဒါမှ တခြားသူတွေ မိတ်သဟာယပြုဖို့ အချိန်ရမှာ”လို့ပေါ့။ စုဝေးပွဲပြီးရင် အဲလစ်နဲ့ သူ့ပြဿနာအကြောင်း ပြောမယ်လို့ ကျွန်မ စိတ်ကူးထားခဲ့ပေမဲ့ တခြားညီအစ်မတွေဆီကနေ အဲလစ်က အရင်တုန်းက လူတွေကို နောက်ကွယ်မှာ အပြစ်တင်ဝေဖန်တတ်တယ်ဆိုတာကို ကြားလိုက်ရတယ်၊ ညီအစ်မတစ်ယောက်က အဲလစ်ကို စိတ်ဆိုးအောင်လုပ်ခဲ့ဖူးတော့ အဲလစ်က အဲဒီညီအစ်မရဲ့ မကောင်းကြောင်းကို နောက်ကွယ်မှာ စပြောတော့တာပဲ၊ ပြီးတော့ အဲလစ်က သူ့ကို အေးစက်စက်ဆက်ဆံပြီး အနေရခက်အောင်တောင် လုပ်ခဲ့တယ်တဲ့။ ကျွန်မ စိတ်ထင့်သွားပြီး စဉ်းစားမိတယ်၊ “ငါသာ သူ့ပြဿနာကို ထောက်ပြလို့ သူ့ကို စိတ်ဆိုးအောင်လုပ်မိရင် သူ ငါ့ကိုလည်း အဲဒီလိုပဲ ဆက်ဆံမှာလား။ နောက်ဆို ငါတို့က ခဏခဏ တွေ့နေရမှာဆိုတော့ ဘယ်လောက်တောင် အနေရခက်လိုက်မလဲ။ သူ့အခြေအနေကို ခေါင်းဆောင်တွေဆီ တိုင်လိုက်ရင် ပိုကောင်းမယ်ထင်တယ်”လို့ပေါ့။ ဒါပေမဲ့ ကျွန်မ ပြန်စဉ်းစားမိတယ်၊ “ငါနဲ့အဲလစ်က တော်တော်လေး အဆင်ပြေနေတာပဲ။ နေ့စဉ်ဘဝမှာလည်း သူက ငါ့ကို တော်တော်ဂရုစိုက်တယ်။ ငါသာ သူ့ပြဿနာတွေကို နောက်ကွယ်ကနေ တိုင်လိုက်ရင် ဒါက အရမ်းကို မရိုးသားရာကျတယ်။ နောက်ကျောကို ဓားနဲ့ထိုးတာနဲ့ အတူတူပဲ မဟုတ်ဘူးလား။ သူ့ပြဿနာတွေကို တိုင်တာ ငါမှန်း သူသာသိသွားရင် ငါ့အပေါ် အငြိုးထားပြီး နောက်ကွယ်မှာ ငါ့ကို အပြစ်တင်ဝေဖန်မှာ မဟုတ်ဘူးလား။ ထားလိုက်ပါတော့၊ အခု သူနဲ့ငါ့ရဲ့ ဆက်ဆံရေးကို မဖျက်ဆီးပဲနေလိုက်ရအောင်ပါ”လို့ပေါ့။ ဒီလိုတွေးလိုက်တော့ အဲလစ်ရဲ့ ပြဿနာတွေကို ထောက်ပြမယ့် စိတ်ကူးကို ကျွန်မ လက်လျှော့လိုက်တယ်။

မကြာပါဘူး၊ ညီအစ်မနှစ်ယောက်က အဲလစ်ရဲ့ အခြေအနေကို ကျွန်မဆီလာပြီး ပြောပြတယ်။ အဲလစ်က ဘုရားနှုတ်ကပတ်တော်နဲ့ မိတ်သဟာယပြုတဲ့အခါ အမြဲတမ်း စကားလမ်းကြောင်းလွဲသွားတယ်၊ ဒါကြောင့် စုဝေးပွဲအချိန်တွေ အများကြီးကုန်ပြီး ဘယ်သူ့အတွက်မှ အကျိုးကျေးဇူး၊ တည်ဆောက်စရာမဖြစ်ဘူးလို့ ညီအစ်မတစ်ယောက်က ပြောတယ်။ နောက်ညီအစ်မတစ်ယောက်ကကျတော့ အဲလစ်က စုဝေးပွဲတွေမှာ သူများတွေကို အမြဲအပြစ်တင်ဝေဖန်ပြီး သူတို့ရဲ့ ပြဿနာတွေကိုပဲ ပြောနေတတ်တယ်။ ဒါက လူတွေကို အမှားအမှန် ငြင်းခုံမှုတွေထဲကို ဆွဲသွင်းသလိုဖြစ်ပြီး အသင်းတော်အသက်တာကို အတော်လေး နှောင့်ယှက်နေတယ်လို့ ပြောတယ်။ ညီအစ်မတွေ ဒီလိုပြောတာကိုကြားတော့ ကျွန်မ စိတ်ထဲမှာ နည်းနည်း အပြစ်ရှိသလို ခံစားလိုက်ရတယ်။ အဲလစ်ရဲ့ ပြဿနာတွေကို ကျွန်မ ကောင်းကောင်းကြီးသိနေပေမဲ့ ထောက်ပြလည်းမထောက်ပြခဲ့ဘူး၊ တိုင်လည်းမတိုင်ခဲ့ဘူး။ ဒါတွေအားလုံးက ကျွန်မရဲ့ တာဝန်မဲ့မှုကြောင့်ပဲ။ ဝတ်ပြုနေတုန်း ကျွန်မ အတွေ့အကြုံသက်သေခံချက် ဗီဒီယိုတစ်ခုကို ကြည့်လိုက်ရတယ်။ အဲဒီထဲမှာ ကိုးကားထားတဲ့ ဘုရားနှုတ်ကပတ်တော်နှစ်ပိုဒ်က ကျွန်မရဲ့ စိတ်နှလုံးကို တို့ထိလိုက်တယ်။ အနန္တတန်ခိုးရှင် ဘုရားသခင် ပြောသည်မှာ “သင်တို့အားလုံးက ဘုရားသခင်၏ ဝန်ထုပ်ဝန်ပိုးကို အရေးထားကာ၊ အသင်းတော်၏ သက်သေခံချက်ကို ကာကွယ်ပြောဆိုမည်ဟု ပြောကြသော်လည်း၊ သင်တို့ထဲမှ မည်သူသည် ဘုရားသခင်၏ ဝန်ထုပ်ဝန်ပိုးကို အမှန်တကယ် အရေးထားခဲ့ကြပြီနည်း။ သင့်ကိုယ်သင် မေးလော့။ သင်သည် ဘုရားသခင်၏ ဝန်ထုပ် ဝန်ပိုးကို ထည့်သွင်းစဉ်းစားမှု ပြသပြီးသော သူတစ်စုံတစ်ဦးလော။ ဘုရားသခင်အတွက် ဖြောင့်မတ်ခြင်းတရားကို သင်လက်တွေ့ လုပ်ဆောင်နိုင်သလော။ ငါ့အတွက် သင်ထရပ်ကာ ပြောဆိုနိုင်သလော။ သင်သည် သမ္မာတရားကို တည်ကြည်ခိုင်မာစွာ လက်တွေ့လုပ်ဆောင် နိုင်သလော။ စာတန်၏ လုပ်ရပ်အားလုံးကို ဆန့်ကျင်တိုက်ခိုက်ရလောက်အောင် သင်သည် ရဲရင့်သလော။ သင်သည် သင်၏ ခံစားချက်များကို ဘေးဖယ်ကာ ငါ၏ သမ္မာတရားအတွက် စာတန်ကို ဖော်ထုတ်ပေးနိုင်မည်လော။ သင့်အထဲတွင် ငါ၏ အလိုတော် အထမြောက်အောင် လုပ်ဆောင်ခွင့် သင် ပေးနိုင်သလော။ အရေးအပါဆုံးသော အခိုက်အတန့်များတွင် သင်၏နှလုံးသားကို သင် ဆက်ကပ်ပြီးပြီလော။ သင်သည် ငါ၏ရည်ရွယ်ချက်များကို လိုက်လျှောက်သောသူတစ်ဦးလော။ ဤမေးခွန်းများကို သင့်ကိုယ်သင် မေးပြီး ၎င်းတို့နှင့်ပတ်သက်၍ မကြာခဏ စဉ်းစားလော့။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၃)) “သမ္မာတရားသည် သင့်တွင် အသက်ဖြစ်လာပြီးသည်နှင့် သင်သည် ဘုရားသခင်အပေါ် ပြစ်မှားစော်ကားသော၊ ဘုရားသခင်အား မကြောက်ရွံ့သော၊ မိမိ၏တာဝန်ထမ်းဆောင်ရာတွင် ဝတ်ကျေတမ်းကျေ ပြုသော၊ သို့မဟုတ် အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်သောသူကို သတိပြုမိသောအခါ သင်သည် သမ္မာတရားစည်းမျဉ်းနှင့်အညီ တုံ့ပြန်လိမ့်မည်။ ထိုသူအား လိုအပ်သလို ခွဲခြားပြီး ဖော်ထုတ်နိုင်လိမ့်မည်။ သမ္မာတရားသည် သင်၏ အသက် ဖြစ်မလာသေးသကဲ့သို့ သင်သည် သင်၏ စာတန်ဆန်သော စိတ်သဘောထားအတွင်းတွင် အသက်ရှင်ဆဲဖြစ်ပါက အသင်းတော်အလုပ်ကို အနှောင့်အယှက်များနှင့် အလျဉ်ပြတ်မှုများ ဖြစ်စေသည့် ဆိုးယုတ်သော လူများနှင့် နတ်ဆိုးများကို သင် ရှာဖွေတွေ့ရှိသည့်အခါ သင်သည်မသိကျိုးကျွန်ပြုလိမ့်မည်ဖြစ်ပြီး ဂရုစိုက်လိမ့်မည် မဟုတ်။ လိပ်ပြာလုံစွာဖြင့် ယင်းတို့ကို သင် ဘေးဖယ်ထားလိုက်လိမ့်မည်ဖြစ်သည်။ အသင်းတော်အလုပ်ကို အနှောင့်အယှက်များ ဖြစ်စေနေသည့် သူတစ်ဦးမျှ သင်နှင့် မည်သည့်ပတ်သက်မှုမျှ မရှိဟုပင် သင် တွေးလိမ့်မည်။ အသင်းတော်၏အလုပ်နှင့် ဘုရားအိမ်တော်၏အကျိုးစီးပွားတို့ မည်မျှ ထိခိုက်ပါစေ သင် ဂရုမစိုက်၊ ကြားဝင်စွက်ဖက်ခြင်း မရှိပေ၊ သို့မဟုတ် အပြစ်ရှိသည်ဟု မခံစားရပေ။ ယင်းက သင့်အား အသိစိတ်၊ သို့မဟုတ် ဆင်ခြင်တုံတရား မရှိသူတစ်ဦး၊ မယုံကြည်သူတစ်ဦး၊ အလုပ်လုပ်ပေးသူတစ်ဦး ဖြစ်စေသည်။ သင်သည် ဘုရားသခင်နှင့် သက်ဆိုင်သည့်အရာကို စားကာ၊ ဘုရားသခင်နှင့်သက်ဆိုင်သည့် အရာကို သောက်ပြီး ဘုရားသခင်ထံမှ လာသည့်အရာများအားလုံးကို မွေ့လျော်သော်လည်း ဘုရားအိမ်တော်၏ အကျိုးစီးပွားအပေါ် မည်သည့်ထိခိုက်ခြင်းကမျှ သင်နှင့်ဆက်နွှယ်ခြင်း မရှိဟု ခံစားရသည်။ ယင်းက သင့်အား ကျွေးသောလက်ကို ကိုက်သည့် သစ္စာဖောက်တစ်ဦး ဖြစ်စေသည်။ သင်သည် ဘုရားအိမ်တော်၏ အကျိုးစီးပွားများကို မကာကွယ်ပါက၊ သင်သည် လူပင် ဟုတ်ပါ၏လော။ ယင်းက အသင်းတော်ထဲသို့ အယုံသွင်း၍ ချဉ်းကပ်လာသည့် နတ်ဆိုးတစ်ကောင်ဖြစ်သည်။ သင်သည် ဘုရားသခင်၌ ယုံကြည်မှုရှိဟန်ဆောင်သည်၊ ရွေးချယ်ခံထားရသူ တစ်ဦးအဖြစ် ဟန်ဆောင်ပြီး ဘုရားသခင်၏ အိမ်တော်၌ ကပ်ပါးရပ်ပါး လုပ်လိုသည်။ သင်သည် လူသားတစ်ဦး၏ ဘဝကို ရှင်သန်မနေဘဲ လူပုဂ္ဂိုလ်တစ်ဦးဖြစ်ခြင်းထက် မိစ္ဆာကောင်တစ်ဦး ပို၍ဖြစ်နေကာ ရှင်းလင်းစွာပင် မယုံကြည်သူများထဲမှ တစ်ဦးဖြစ်သည်။ သင်သည် ဘုရားသခင်ကို အမှန်တကယ် ယုံကြည်သူတစ်ဦးဖြစ်လျှင်၊ သင် သမ္မာတရားနှင့် အသက် မရရှိသေးလျှင်ပင် အနည်းဆုံးအနေဖြင့် သင်သည် ဘုရားသခင်၏ဘက်မှ စကားပြောကာ ပြုမူလိမ့်မည်။ ဘုရားအိမ်တော်၏ အကျိုးစီးပွားများ ထိခိုက်နေသည်ကို သင်မြင်သည့်အခါ အနည်းဆုံးအနေဖြင့် သင်သည် အကြောင်းမဲ့သက်သက် ရပ်နေမည် မဟုတ်ပေ။ သင် မသိကျိုးကျွန်ပြုလိုသည့်ဆန္ဒရှိသည့်အခါတွင် သင်သည် အပြစ်ရှိသည်ဟု ခံစားရမည် ဖြစ်ပြီး အနေရခက်လိမ့်မည်၊ ပြီးလျှင် ‘ဘုရားသခင့်အိမ်တော်၏ အကျိုးစီးပွားများ မထိခိုက်စေရန်နှင့် အသင်းတော်အသက်တာ အနှောင့်အယှက် မဖြစ်စေဖို့အလို့ငှာ၊ ငါ ဤနေရာတွင် ထိုင်ပြီး မည်သည့်အရာမျှ မလုပ်ဆောင်ဘဲ နေ၍မရချေ၊ ငါ ထရပ်ပြီး တစ်စုံတစ်ခု ပြောရမည်၊ ငါတာဝန်ယူရမည်။ ဤဆိုးယုတ်သော အပြုအမူကို ငါ ဖော်ထုတ်ရမည်၊ ငါ တားရမည်’ ဟု သင့်ကိုယ်သင် ပြောလိမ့်မည်။ သမ္မာတရားက သင်၏ အသက်ဖြစ်လာလျှင်၊ သင်၌ ဤသတ္တိနှင့် သန္နိဋ္ဌာန် ရှိပြီး ကိစ္စရပ်ကို လုံးဝ သိနားလည်နိုင်စွမ်း ရှိလိမ့်မည်သာမက၊ ဘုရားသခင်၏အမှုနှင့် သူ၏အိမ်တော် အကျိုးစီးပွားများအတွက် ယူသင့်သည့် တာဝန်ကိုလည်း သင် ဖြည့်ဆည်းလိမ့်မည် ဖြစ်ပြီး ထိုသို့ဖြင့် သင်၏ တာဝန်သည် ကျေပွန်လိမ့်မည်။ သင်၏တာဝန်ကို သင်၏တာဝန်နှင့် ဝတ္တရားအဖြစ်လည်းကောင်း၊ ဘုရားသခင်၏ တာဝန်ပေးစေခိုင်းချက် အဖြစ်မှတ်ယူပြီး ဤသည်မှာ ဘုရားသခင်နှင့် သင်၏အသိစိတ်တို့ကို ရင်ဆိုင်ဖို့အလို့ငှာ လိုအပ်သည်ဟု သင်ခံစားရပါက သင်သည် လူ့သဘာဝ၏ တည်ကြည်မှုနှင့် ဂုဏ်သိက္ခာတို့ဖြင့် အသက်ရှင်နေထိုင်နေခြင်း ဖြစ်မည် မဟုတ်လော။ သင်၏ လုပ်ဆောင်ချက်များနှင့် အပြုအမူတို့သည် သူ ပြောဆိုသည့် ‘ဘုရားသခင်ကို ကြောက်ရွံ့ခြင်းနှင့် မကောင်းသောအကျင့်ကို ရှောင်ကြဉ်ခြင်း’ ဖြစ်ပေမည်။ သင်သည် ဤနှုတ်ကပတ်တော်တို့၏ အနှစ်သာရကို ဆောင်ရွက်နေမည်ဖြစ်ပြီး၊ ယင်းတို့၏ လက်တွေ့အရှိတရားအတိုင်း အသက်ရှင်နေထိုင်နေပေမည်။ သမ္မာတရားက လူတစ်ဦး၏ အသက်ဖြစ်လာချိန်တွင်၊ ၎င်းသည် ဤလက်တွေ့အရှိတရားအတိုင်း အသက်ရှင်နေထိုင်နိုင်ကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မ အပြစ်ရှိသလို၊ စိတ်ဆင်းရဲသလို ခံစားရတယ်။ ဘုရားသခင်ကို ယုံကြည်သူတွေအနေနဲ့ အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်နေတဲ့လူတွေကို မြင်တဲ့အခါ ညီအစ်ကိုမောင်နှမတွေက ကောင်းမွန်တဲ့ ပတ်ဝန်းကျင်တစ်ခုထဲမှာ ဘုရားနှုတ်ကပတ်တော်တွေကို စားသောက်ပြီး သမ္မာတရားကို မိတ်သဟာယပြုနိုင်ကြဖို့အတွက် ကျွန်မတို့က ဘုရားသခင်ရဲ့ ရည်ရွယ်ချက်ကို အလေးထားမှုပြပြီး အဲဒါကို တားဆီးဖို့ ထရပ်သင့်တယ်။ ကိုယ့်ကိုယ်ကိုယ် ဆင်ခြင်သုံးသပ်ကြည့်တယ်။ အဲလစ်က စုဝေးပွဲတွေမှာ ခဏခဏ စကားလမ်းကြောင်းလွဲတတ်ပြီး နောက်ကွယ်မှာ သူများတွေကို အမြဲအပြစ်တင်ဝေဖန်၊ နှိမ့်ချတတ်တယ်ဆိုတာ၊ ဒါဟာ အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်နေတာပဲဆိုတာကို ကျွန်မ ကောင်းကောင်းကြီး သိနေခဲ့တယ်။ ဒါပေမဲ့ သူ့ကို စိတ်ဆိုးအောင်လုပ်မိမှာကို ရှောင်ဖို့အတွက် လိပ်တစ်ကောင်လို ကိုယ့်အခွံထဲမှာပဲ ကျုံ့ဝင်ပြီး ကြောက်ကြောက်နဲ့ နေခဲ့တယ်၊ သူ့လုပ်ရပ်တွေကို ရပ်တန့်ဖို့ မရဲခဲ့ဘူး။ သူ့လုပ်ရပ်တွေရဲ့ သဘောသဘာဝကို ဖော်ထုတ်ဖို့၊ စိတ်ဖြာသုံးသပ်ပေးဖို့လည်း မရဲခဲ့ဘူး။ ကျွန်မရဲ့ဘဝက သနားစရာကောင်းလိုက်တာ။ ကျွန်မက တစ်ကိုယ်ကောင်းဆန်ပြီး စက်ဆုပ်စရာကောင်းတယ်၊ ကိုယ့်ကိုယ်ကိုယ် ကာကွယ်ဖို့ပဲ သိတယ်။ ဘုရားနှုတ်ကပတ်တော်တွေကို စားသောက်နေပေမဲ့ လက်တွေ့မလုပ်ဆောင်နိုင်ခဲ့ဘူး။ အသင်းတော်အသက်တာကို အဲလစ် နှောင့်ယှက်နေတာကို ဘေးကနေ ထိုင်ကြည့်နေခဲ့တယ်။ ကျွန်မက ဘယ်လိုလုပ် ဘုရားသခင်ကို ယုံကြည်သူတစ်ယောက် ဖြစ်မှာလဲ။ ကျွန်မက ကျွေးတဲ့လက်ကို ကိုက်ခဲ့မိပြီ။ ဘုရားသခင်ရဲ့ရှေ့မှာ အသက်ရှင်ဖို့ မထိုက်တန်ပါဘူး။ ကျွန်မ စိတ်ထဲမှာ အရမ်းကို အပြစ်ရှိပြီး အနေရခက်တာကို ခံစားရလို့ ရေချိုးခန်းထဲမှာ ပုန်းပြီး ကိုယ့်ပါးကိုယ် ပြန်ရိုက်နေမိတယ်။ ကျွန်မ ကိုယ့်ကိုယ်ကိုယ် အကြိမ်ကြိမ်မေးတယ်၊ “ဘာလို့ ငါက မှန်တဲ့စကားတစ်ခွန်း ပြောဖို့တောင် ဒီလောက်ခက်ခဲနေရတာလဲ။ ဘာလို့ ငါက ဒီလောက် တစ်ကိုယ်ကောင်းဆန်ရတာလဲ”လို့ပေါ့။ အခန်းထဲပြန်ရောက်တော့ ဘုရားသခင်ဆီ ကျွန်မ ဆုတောင်းလိုက်တယ်။ “အို ဘုရားသခင်၊ သမီးမှားသွားပါတယ်။ သမီး ဒီလိုမျိုး ဆက်မရှင်သန်ချင်တော့ပါဘူး။ သမီး သမ္မာတရားကို လက်တွေ့လုပ်ဆောင်ပြီး တရားမျှတစိတ်ရှိတဲ့လူတစ်ယောက် ဖြစ်ချင်ပါတယ်။ ကိုယ့်ကိုယ်ကိုယ် အမှန်တကယ် နားလည်နိုင်ဖို့ သမီးကို လမ်းပြတော်မူပါ”လို့ပေါ့။

အဲဒီနောက်မှာ နောက်ထပ် ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “‘မိတ်ဆွေကောင်းများ၏ အပြစ်များအပေါ် နှုတ်ဆိတ်နေပေးခြင်းသည် ကြာရှည်၍ ကောင်းမွန်သော ခင်မင်မှုကို ဖြစ်စေ၏’ ဆိုသော လောကီဆိုင်ရာ ဆက်ဆံမှုများအတွက် အတွေးအခေါ်တွင် ယုံကြည်မှုတစ်ခုရှိသည်။ ဤသည်မှာ မိတ်ဆွေကောင်းဆက်ဆံရေးကို ထိန်းသိမ်းရန်အတွက် မိမိတို့မိတ်ဆွေ၏ ပြဿနာများကို ရှင်းရှင်းလင်းလင်း မြင်လျှင်ပင် နှုတ်ဆိတ်နေရမည်ဟု ဆိုလိုသည်။ သူတစ်ပါးတို့၏ မျက်နှာကို မရိုက်ခြင်း သို့မဟုတ် သူတစ်ပါးတို့၏အားနည်းချက်များကို မဖော်ခြင်းဟူသော စည်းမျဉ်းများအတိုင်း လိုက်နာကြသည်။ ၎င်းတို့သည် အချင်းချင်း လှည့်စားကြသည်။ အချင်းချင်း ဖုံးကွယ်ကြပြီး အချင်းချင်း လျှို့ဝှက်ကြံစည်မှု ပြုလုပ်ကြသည်။ အခြားလူမှာ မည်သို့သောသူမျိုး ဖြစ်သည်ကို အလွန်ပင် ရှင်းလင်းစွာ သိသော်လည်း တဲ့တိုးမပြောကြဘဲ မိမိတို့၏ ဆက်ဆံရေးကို ထိန်းသိမ်းရန် စဉ်းလဲသော နည်းလမ်းများကို အသုံးချကြသည်။ ဤသို့သော ဆက်ဆံရေးများကို အဘယ်ကြောင့် ထိန်းသိမ်းချင်သနည်း။ ဤလူ့အဖွဲ့အစည်း၊ မိမိ၏အဖွဲ့အတွင်းတွင် ရန်သူများရှိအောင် မပြုလုပ်လိုခြင်းဖြစ်သည်။ ထိုသို့ပြုလုပ်လျှင် မိမိကိုယ်ကို အန္တရာယ်ရှိသော အခြေအနေများ ကျရောက်စေခြင်း ဖြစ်သည်ဟု ဆိုလိုပေမည်။ တစ်စုံတစ်ဦးကို သူ၏ အားနည်းချက်များအား သင်ဖော်ပြီးနောက်၊ သို့မဟုတ် သူ့ကို နာကျင်အောင် လုပ်ပြီးနောက် ထိုသူသည် သင်၏ ရန်သူဖြစ်လာပြီး သင့်ကို အန္တရာယ်ပြုမည်ကို သိကာ သင်သည် ထိုအခြေအနေသို့ မကျရောက်လိုပါက ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဟု ဆိုသည့် လောကီဆိုင်ရာ ဆက်ဆံမှုများအတွက် အတွေးအခေါ် ယုံကြည်မှုကို သင် အသုံးချသည်။ ဤအရာအရ လူနှစ်ယောက်သည် ဤသို့သော ဆက်ဆံရေးတွင်ရှိလျှင် စစ်မှန်သည့်မိတ်ဆွေများအဖြစ် အကျုံးဝင်သလော။ (မဝင်ပါ။) အချင်းချင်း၏ ယုံကြည်ရသူဖြစ်ဖို့မဆိုထားနှင့်၊ စစ်မှန်သော မိတ်ဆွေများမဟုတ်ပေ။ ဤသို့ဆိုလျှင် ဤသည်မှာ အတိအကျ မည်သည့်ဆက်ဆံရေးမျိုးဖြစ်သနည်း။ အခြေခံ လူမှုဆက်ဆံရေးတစ်ခု မဟုတ်သလော။ (ဟုတ်ပါသည်။) ဤသို့သော လူမှုဆက်ဆံရေးများတွင် လူတစ်ဦးနှင့် တစ်ဦးကြား ရင်းရင်းနှီးနှီး ပွင့်ပွင့်လင်းလင်း ဆွေးနွေးခြင်းများကို မလုပ်ဆောင်နိုင်သကဲ့သို့ လေးနက်သော ဆက်သွယ်မှုကို မရနိုင်ပေ။ ၎င်းတို့ ဆန္ဒရှိသလို မပြောနိုင်ပေ။ ၎င်းတို့၏ စိတ်နှလုံးတွင်ရှိသောအရာ၊ သို့မဟုတ် သူတစ်ပါးတို့တွင် ၎င်းတို့မြင်သော ပြဿနာများ၊ သို့မဟုတ် သူတစ်ပါးတို့အတွက် အကျိုးဖြစ်မည့်စကားများကို ၎င်းတို့ ထုတ်မပြောနိုင်ပေ။ ထိုအစား အခြားသူများ၏ မျက်နှာသာပေးခြင်းကို ဆက်လက်ထိန်းသိမ်းထားနိုင်ဖို့ ကြားကောင်းသော စကားများကို ရွေးပြောသည်။ အခြားသူများက ၎င်းတို့အပေါ် ရန်လိုသောအတွေးများ မဖြစ်လာစေရန် တားဆီးဖို့အလို့ငှာ ၎င်းတို့သည် အမှန်တရားအကြောင်း မပြောရဲကြပေ၊ သို့မဟုတ် စည်းမျဉ်းများကို မစောင့်ထိန်းရဲကြပေ။ တစ်စုံတစ်ဦးကို မည်သူကမျှ မခြိမ်းခြောက်နေသောအခါ ထိုသူသည် အတော်အတန် သက်သာ၊ အေးချမ်းစွာဖြင့် အသက်ရှင်ရသည် မဟုတ်လော။ ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့်ဆိုရိုးကို အားပေးမြှင့်တင်ဖို့မှာ လူတို့၏ ပန်းတိုင်မဟုတ်သလော။ (ဟုတ်ပါသည်။) ဤသည်မှာ မိမိကိုယ်ကို ထိန်းသိမ်းခြင်းသည် ပန်းတိုင်ဖြစ်သော သတိထားရှောင်ခြင်း နည်းလမ်းတစ်မျိုးဖြင့် ကလိမ်ကကျစ်ကျပြီး လှည့်စားတတ်သည့် ရှင်သန်မှု နည်းလမ်းတစ်ခု ဖြစ်သည်မှာ ရှင်းသည်။ ဤသို့အသက်ရှင်ရာတွင် ယုံကြည်ရသူ မရှိပေ။ သူတို့နှစ်သက်သည့်အရာ မှန်သမျှကို ပြောနိုင်သည့် ရင်းနှီးသောမိတ်ဆွေများမရှိပေ။ လူတို့ကြားတွင် တစ်ဦးချင်းစီက ၎င်းတို့ လိုအပ်သည့်အရာကို ထိုပေါင်းသင်းဆက်ဆံရေးမှ ယူဆောင်ခြင်းဖြင့် အပြန်အလှန် သတိထားရှောင်ခြင်း၊ အပြန်အလှန် အသုံးချခြင်းနှင့် အပြန်အလှန် ကျိတ်ကြံစည်ခြင်းများ ရှိကြသည်။ ဤသို့မဟုတ်သလော။ ဤအရာ၏ အရင်းအမြစ်တွင် ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့် ပန်းတိုင်သည် သူတစ်ပါးတို့အား စိတ်ဆိုးအောင်ပြုလုပ်ပြီး ရန်သူများဖြစ်စေခြင်းကို တားဆီးရန်၊ မည်သူ့ကိုမျှ မထိခိုက်စေခြင်းအားဖြင့် မိမိကိုယ်ကို ကာကွယ်ရန်ဖြစ်သည်။ ဤသည်မှာ မိမိကိုယ်ကိုမထိခိုက်အောင် ထိန်းသိမ်းရန် အကြင်သူ ခံယူသည့် နည်းပရိယာယ်နှင့် နည်းလမ်းဖြစ်သည်။ ယင်း၏အနှစ်သာရနှင့်ပတ်သက်သည့် ရှုထောင့်အချို့ကို ကြည့်သောအခါ ‘သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည့် လူတို့၏ သူတော်ကောင်းတရားမှ တောင်းဆိုမှုသည် မြင့်မြတ်သောအရာ ဖြစ်သလော။ အပြုသဘောဆောင်သောအရာတစ်ခု ဖြစ်သလော။ (မဟုတ်ပါ။) ဤသို့ဆိုလျှင် ထိုအရာက လူတို့ကို မည်သည့်အရာကို သင်ကြားပေးသနည်း။ မည်သူ့ကိုမျှ စိတ်အနှောင့်အယှက်ဖြစ်အောင် သို့မဟုတ် နာကျင်အောင်မလုပ်ရပေ၊ သို့မဟုတ်လျှင် အဆုံး၌ နာကျင်ရမည်မှာ သင်ဖြစ်သည်ဟု သင်ကြားပေးခြင်းဖြစ်သည်။ ပြီးလျှင် မည်သူ့ကိုမျှ မယုံသင့်ဟု သင်ကြားပေးခြင်းလည်းဖြစ်သည်။ သင်သည် သင်၏ သူငယ်ချင်းကောင်းများထဲမှ တစ်စုံတစ်ယောက်ကို နာကျင်စေလျှင် ခင်မင်ရင်းနှီးမှုက တိတ်ဆိတ်စွာ စတင်ပြောင်းလဲလာမည်။ ၎င်းတို့သည် သင်၏ ကောင်းသော၊ ရင်းနှီးသောသူငယ်ချင်းဖြစ်ရာမှ လူစိမ်းတစ်ယောက်အဖြစ်သို့၊ သို့မဟုတ် ရန်သူတစ်ယောက်အဖြစ်သို့ ပြောင်းသွားလိမ့်မည်။ လူတို့ကို ထိုသို့ပြုမူဆောင်ရွက်ရန် သင်ကြားပေးခြင်းအားဖြင့် မည်သည့်ပြဿနာများကို ဖြေရှင်းပေးနိုင်သနည်း။ သင်သည် ဤသို့ပြုမူလုပ်ဆောင်ခြင်းအားဖြင့် ရန်သူများမရှိဘဲ အချို့ရန်သူများပင် ပပျောက်သွားလျှင် လူတို့က သင့်အား လေးစားပြီး ထောက်ခံမည်လော။ သင့်အား မိတ်ဆွေအဖြစ် အစဉ်ထားရှိမည်လော။ ဤသည်မှာ ကိုယ်ကျင့်တရားဆိုင်ရာ ပြုမူဆောင်ရွက်မှုအတွက် စံနှုန်းကို အပြည့်အဝရရှိသလော။ အများဆုံးအနေဖြင့် ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်တစ်ခုထက် မပိုပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၈)) ဘုရားနှုတ်ကပတ်တော်တွေကို စဉ်းစားချင့်ချိန်ရင်း ကျွန်မ ဘာလို့ သမ္မာတရားကို လက်တွေ့မလုပ်ဆောင်နိုင်ခဲ့တာလဲ၊ သူတစ်ပါးရဲ့ ပြဿနာတွေကို ထောက်ပြဖို့ ဘာလို့ မရဲခဲ့တာလဲဆိုတဲ့ အကြောင်းရင်းကို နားလည်သွားတယ်။ ဒါတွေအားလုံးဟာ စာတန်ဆန်တဲ့ အတွေးအခေါ်တွေနဲ့ ဥပဒေသတွေက ကျွန်မရဲ့စိတ်နှလုံးထဲမှာ နက်နက်ရှိုင်းရှိုင်း အမြစ်တွယ်နေလို့ပါပဲ။ ကျွန်မ ငယ်ငယ်ကတည်းက မိဘတွေက “သင်သည် သူတစ်ပါးတို့ကို ရိုက်နှက်မည်ဆိုလျှင် မျက်နှာကို မရိုက်နှင့်။ သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်”၊ “မိတ်ဆွေကောင်းများ၏အပြစ်များအပေါ် နှုတ်ဆိတ်နေပေးခြင်းသည် ကြာရှည်၍ ကောင်းမွန်သော ခင်မင်မှုဖြစ်စေ၏”ဆိုတာနဲ့ “ပွင့်လင်းခြင်းသည် အခြားသူများကို စိတ်အနှောင့်အယှက် ဖြစ်စေသဖြင့် အခြားသူများ၏ခံစားချက်များ၊ ဆင်ခြင်တုံတရားများနှင့် သဟဇာတဖြစ်ရန် ကောင်းသော စကားများကို ပြောပါ” ဆိုတာတွေကို သင်ပေးခဲ့တယ်။ သူတို့က ကျွန်မကို သူများတွေနဲ့ ဆက်ဆံတဲ့အခါ အရမ်းကို သတိထားပြီး အမြော်အမြင်ရှိဖို့၊ သူများတွေရဲ့ ပြဿနာတွေကို ဘယ်တော့မှ တဲ့တိုး မဖော်ထုတ်ဖို့ သူတို့ကို စိတ်ဆိုးအောင်လုပ်မိမှာနဲ့ သူတို့ရဲ့ လက်စားချေတာ၊ အန္တရာယ်ပြုတာကို ခံရမှာကို ရှောင်ဖို့ သင်ပေးခဲ့တယ်။ ကျွန်မက ဒီအတွေးအခေါ်အမြင်တွေအတိုင်း အမြဲတမ်း အသက်ရှင်နေထိုင်ခဲ့တယ်။ ကျောင်းတက်တုန်းက ကျွန်မနဲ့ တစ်ခုံတည်းထိုင်တဲ့ သူငယ်ချင်းက ဗိုလ်ကျပြီး ခြယ်လှယ်လွန်းတာကို မြင်ပေမဲ့ သူ့ကို စိတ်ဆိုးအောင်လုပ်မိမှာ ကြောက်လို့ သူ့ပြဿနာတွေကို ဘယ်တော့မှ မထောက်ပြခဲ့ဘူး။ စိတ်ထဲရှိတာနဲ့ ဆန့်ကျင်တဲ့စကားတွေပြောပြီး သူ့ကိုတောင် လှည့်စားခဲ့သေးတယ်။ ဘုရားကို စယုံကြည်ပြီးတဲ့နောက် ကျွန်မနဲ့ ကလိုအီ ကျွန်မတို့ရဲ့တာဝန်တွေကို အတူတူထမ်းဆောင်ခဲ့ကြတယ်။ သူက သူ့တာဝန်ကို ဝတ်ကျေတမ်းကျေလုပ်နေပြီး အပျက်သဘောဆောင်တာတွေ ဖြန့်ဝေတဲ့အပြင် သူတစ်ပါး တာဝန်ထမ်းဆောင်တာကို နှောင့်ယှက်နေမှန်း ကျွန်မ ကောင်းကောင်းသိနေပေမဲ့ ကိုယ့်ကိုယ်ကိုယ် ကာကွယ်ဖို့အတွက် သူ့ပြဿနာတွေကို ဘယ်တော့မှ ဖော်ထုတ်ဖို့၊ စိတ်ဖြာလေ့လာဆွေးနွေးဖို့ ဆန္ဒမရှိခဲ့ဘူး။ အဲလစ်က စုဝေးပွဲတွေမှာ မိတ်သဟာယပြုရင် ခဏခဏ စကားလမ်းကြောင်းလွဲသွားပြီး သူတစ်ပါးကိုတောင် အပြစ်တင်ဝေဖန်တတ်တာကို ကျွန်မ သတိထားမိတယ်။ ဒါပေမဲ့ သူက ကျွန်မကို လက်စားချေမှာ၊ အပြစ်တင်ဝေဖန်မှာကို ကြောက်လို့ သူ့ပြဿနာတွေကို ဘယ်တော့မှ စိစစ်ပေးဖို့ ဆန္ဒမရှိခဲ့တော့ သူ အသင်းတော်အသက်တာကို နှောင့်ယှက်နေတာကို ဘေးကနေ ထိုင်ကြည့်နေခဲ့တယ်။ စာတန်ဆန်တဲ့ အတွေးအခေါ်တွေနဲ့ ဥပဒေသတွေအတိုင်း အသက်ရှင်နေထိုင်ရင်းနဲ့ ကျွန်မဟာ ကလိမ်ကကျစ်ကျပြီး လှည့်ဖြားတတ်လာတယ်၊ သူတစ်ပါးနဲ့ ဆက်ဆံရာမှာ စစ်မှန်ရိုးသားမှု လုံးဝ မရှိတော့ဘူး။ အပေါ်ယံမှာတော့ ကျွန်မက ကြင်နာတတ်တဲ့သူတစ်ယောက်ဖြစ်ပြီး ကလိုအီနဲ့ အဲလစ်နဲ့လည်း ကောင်းကောင်းမွန်မွန် ပေါင်းသင်းဆက်ဆံခဲ့တယ်။ ဒါပေမဲ့ သူတို့ရဲ့ ပြဿနာတွေကို မြင်တဲ့အခါ ကျွန်မက သူတို့ကို ဘာအကူအညီမှ မပေးခဲ့ဘူး၊ သူတို့အပေါ်မှာ စစ်မှန်တဲ့ မေတ္တာ တစ်စက်မှ မပြခဲ့ဘူး။ သူတို့အပေါ် ကျွန်မရဲ့ ကြင်နာမှုအားလုံးဟာ အတုအယောင်နဲ့ ကြောင်သူတော်ဆန်တာတွေချည်းပဲ၊ ဇာတိပကတိဆိုင်ရာ ဆက်ဆံရေးကို ထိန်းသိမ်းပြီး သူတို့ ကျွန်မနဲ့ သဟဇာတဖြစ်အောင် ပေါင်းသင်းဆက်ဆံဖို့ပဲ ရည်ရွယ်ခဲ့တယ်။ ကျွန်မဟာ တကယ်ကို ကလိမ်ကကျစ်ကျပြီး လှည့်ဖြားတတ်ခဲ့တာပါပဲ။ စာတန်ဆန်တဲ့ အတွေးအခေါ်တွေနဲ့ ဥပဒေသတွေအတိုင်း အသက်ရှင်နေထိုင်ရင်းနဲ့ ကျွန်မရဲ့ အသိစိတ်နဲ့ ဆင်ခြင်တုံတရားတွေ ဆုံးရှုံးသွားခဲ့တာ ကြာပြီဆိုတာကို ကျွန်မ သဘောပေါက်ခဲ့တယ်၊ အရမ်းကို တစ်ကိုယ်ကောင်းဆန်ပြီး ကြောက်တတ်တဲ့သူ ဖြစ်လာခဲ့တယ်၊ ဘုမသိဘမသိနဲ့ စာတန်ရဲ့ ကြံရာပါနဲ့ အကာအကွယ်ပေးသူ ဖြစ်လာခဲ့တယ်။ ကျွန်မသာ ဒီအတိုင်းဆက်သွားပြီး မပြောင်းလဲဘူးဆိုရင် ဘုရားသခင်ရဲ့ စက်ဆုပ်ရွံရှာခြင်းနဲ့ ဖယ်ရှားရှင်းလင်းခြင်းကို သေချာပေါက် ခံရမှာပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဟူသော ဆိုရိုးစကားတွင် ‘ဖော်’ ဆိုသည့်စကားသည် ကောင်းသလော၊ ဆိုးသလော။ ‘ဖော်’ ဆိုသည့် စကားသည် ဘုရားနှုတ်ကပတ်တော်အတွင်းတွင် လူတို့ ထုတ်ဖော်ခံရခြင်း၊ သို့မဟုတ် ဖွင့်ပြခံရခြင်းကို ရည်ညွှန်းသည့် အဆင့်တွင်ရှိသလော။ (မရှိပါ။) လူသား၏ ဘာသာစကားတွင် တည်ရှိသည့်ပုံစံအရ ‘ဖော်’ ဟူသည့် စကားအပေါ် ငါ၏ နားလည်မှုတွင် ယင်းကို မဆိုလိုပေ။ ယင်း၏ အနှစ်သာရသည် အတော်အတန် မလိုမုန်းထားသော ပုံစံတစ်ခုဖြင့် ဖော်ထုတ်ခြင်းဖြစ်သည်။ ယင်းသည် လူတို့၏ ပြဿနာများနှင့် ချို့ယွင်းချက်များ၊ သို့မဟုတ် သူတစ်ပါးတို့မသိသည့် အချို့သောအရာများနှင့် အပြုအမူများ၊ သို့မဟုတ် နောက်ကွယ်တွင် လုပ်ဆောင်နေသည့် အချို့သော ကြံစည်မှု၊ အယူအဆ၊ သို့မဟုတ် အမြင်များအား ထုတ်ဖော်ခြင်းကို ဆိုလိုသည်။ ဤသည်မှာ ‘သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသော ဆိုရိုးစကားတွင်ရှိသော ‘ဖော်’ ဟူသော စကား၏ အဓိပ္ပာယ်ဖြစ်သည်။ လူနှစ်ယောက်သည် ဆက်ဆံရေးကောင်းစွာအဆင်ပြေပြီး အတွင်းရေးများကို ပြောဆိုကြသောသူများဖြစ်ကာ ၎င်းတို့ကြားတွင် မည်သည့်အတားအဆီးမျှ မရှိလျှင်၊ ၎င်းတို့တစ်ဦးချင်းစီက အချင်းချင်းအပေါ် အကျိုးဖြစ်စေပြီး အကူအညီဖြစ်စေဖို့ မျှော်လင့်လျှင် အတူတကွထိုင်ပြီး ပွင့်လင်းစွာ၊ ရိုးသားစွာဖြင့် အချင်းချင်း၏ ပြဿနာများကို ချပြခြင်းက ၎င်းတို့အတွက် အကောင်းဆုံးဖြစ်လိမ့်မည်။ ဤသည်မှာ သင့်တင့်လျောက်ပတ်သည်။ အခြားလူများ၏ အားနည်းချက်များကို ဖော်ခြင်းမဟုတ်ပေ။ သင်သည် အခြားလူတစ်ယောက်၏ ပြဿနာကို မြင်တွေ့သော်လည်း ထိုသူသည် သင်၏ အကြံကို လက်မခံနိုင်သေးသည်ကို မြင်လျှင် စကားများခြင်း၊ ပဋိပက္ခဖြစ်ခြင်းကို ရှောင်ကြဉ်ရန် မည်သည့်အရာကိုမျှ မပြောနှင့်။ သင်သည် ထိုသူကို ကူညီလိုလျှင် သူ၏ အမြင်ကို သိအောင်ပြုလုပ်ပြီး သူ့အား ရှေးဦးစွာ မေးလော့။ ‘မင်းမှာ ပြဿနာ နည်းနည်းရှိနေတာကို ငါသိတယ်။ မင်းကို အကြံနည်းနည်း ပေးဖို့ ငါ ဆန္ဒရှိတယ်။ မင်း လက်ခံနိုင်မလားဆိုတာ ငါမသိပါဘူး။ လက်ခံမယ်ဆိုရင် ငါပြောပြမယ်။ လက်မခံရင် လောလောဆယ် ဒီတိုင်းထားလိုက်ပြီး ဘာမှ မပြောတော့ဘူး’ ဟူ၍ ဖြစ်သည်။ ထိုသူက ‘ငါ မင်းကို ယုံတယ်။ မင်းပြောစရာ ဘာပဲရှိရှိ အလွန်အကျွံဖြစ်မှာမဟုတ်ဘူး။ ငါ လက်ခံနိုင်ပါတယ်’ ဟု ပြောလျှင် သင်က ခွင့်ပြုချက်ရရှိပြီးဖြစ်သည့် သဘောဖြစ်သည်။ ထို့နောက် သူ၏ ပြဿနာများကို သူ့အား တစ်ခုချင်း ပြောပြနိုင်သည်။ သူသည် သင်ပြောသည့်အရာကို အပြည့်အဝ လက်ခံမည်သာမက ယင်းမှနေ အကျိုးဖြစ်လိမ့်မည်။ သင်တို့နှစ်ယောက်သည် ပုံမှန် ဆက်ဆံရေးကို ထိန်းသိမ်းနိုင်ဆဲ ဖြစ်လိမ့်မည်။ ဤသည်မှာ ရိုးသားစစ်မှန်မှုဖြင့် အချင်းချင်း ဆက်ဆံခြင်းမဟုတ်လော။ (ဟုတ်သည်။) ယင်းသည် သူတစ်ပါးတို့နှင့် ဆက်ဆံခြင်းအတွက် မှန်ကန်သော နည်းလမ်းဖြစ်သည်။ သူတစ်ပါးတို့၏ အားနည်းချက်များကို ဖော်ခြင်းမဟုတ်ပေ။ ယခုဆွေးနွေးနေသည့် ဆိုရိုးစကားအရ ‘သူတစ်ပါးတို့၏ အားနည်းချက်များကို မဖော်ခြင်း’ ဆိုသည်မှာ မည်သို့အဓိပ္ပာယ်ရသနည်း။ သူတစ်ပါးတို့၏ ချို့ယွင်းချက်များကို မပြောခြင်း၊ သူတစ်ပါးတို့၏ မပြောအပ်ဆုံးသော ပြဿနာများကို မပြောခြင်း၊ သူတစ်ပါးတို့၏ ပြဿနာများ၏ အနှစ်သာရကို မဖော်ထုတ်ခြင်း၊ ဖော်ထုတ်ရာတွင် အလွန်ပင် ပြောင်ပြောင်တင်းတင်း မဖြစ်ခြင်းကို ဆိုလိုသည်။ အပေါ်ယံအဆင့် မှတ်ချက်များကိုသာ ပေးခြင်း၊ လူအားလုံးက အပြောများသည့်အရာများကိုသာ ပြောခြင်း၊ ထိုသူကိုယ်၌က မြင်နိုင်ပြီးဖြစ်သည့်အရာများကို ပြောဆိုခြင်း၊ ထိုသူက ယခင်က ပြုလုပ်ခဲ့သောအမှားများ၊ သို့မဟုတ် ထိခိုက်လွယ်သော ပြဿနာများကို ဖွင့်မပြခြင်းတို့ကို ဆိုလိုသည်။ သင်သည် ဤသို့ လုပ်ဆောင်လျှင် ထိုသူအတွက် မည်သို့ အကျိုးဖြစ်သနည်း။ သင်သည် ထိုသူကို စိတ်မကျေမနပ်မဖြစ်စေခြင်း၊ သို့မဟုတ် သူနှင့် ရန်သူမဖြစ်ခြင်းတို့ ရှိကောင်းရှိမည်။ သို့သော် သင်လုပ်ဆောင်သည့်အရာသည် ထိုသူအား မည်သို့မျှ အကူအညီမပေးပေ၊ သို့မဟုတ် ထိုသူအတွက် အကျိုးမဖြစ်ပေ။ ထို့ကြောင့် ‘သူတစ်ပါးတို့၏ အားနည်းချက်များကို မဖော်နှင့်’ ဆိုသည့် စကားကိုယ်၌က တိမ်းရှောင်ခြင်းဖြစ်ပြီး လူတို့ အချင်းချင်း ဆက်ဆံရာတွင် ရိုးသားစစ်မှန်မှုကို ခွင့်မပြုသော လှည့်စားမှု ပုံစံတစ်ခုဖြစ်သည်။ ဤသို့ လုပ်ဆောင်ခြင်းသည် မကောင်းသော ရည်ရွယ်ချက်များကို ထားရှိခြင်းဖြစ်သည်ဟု ဆိုနိုင်သည်။ ယင်းသည် သူတစ်ပါးတို့နှင့် ဆက်ဆံရာတွင် မှန်ကန်သော နည်းလမ်းမဟုတ်ပေ။ ဘာသာတရားမရှိသူများက ‘သင်သည် သူတစ်ပါးတို့အကြောင်းကို ဖော်မည်ဆိုလျှင် သူတစ်ပါးတို့၏ အားနည်းချက်များကို မဖော်နှင့်’ ဆိုသည်ကို မြင့်မြတ်သော ကိုယ်ကျင့်တရားရှိသူတစ်ယောက်က လုပ်ဆောင်သင့်သည့်အရာဟုပင် မြင်ကြသည်။ ယင်းသည် သူတစ်ပါးတို့နှင့် ဆက်ဆံရာတွင် လှည့်စားသည့် ပုံစံတစ်ခုဖြစ်သည်မှာ ရှင်းသည်။ ယင်းကို လူတို့က မိမိကိုယ်ကို ကာကွယ်ရန်အတွက် ခံယူကျင့်သုံးခြင်းဖြစ်သည်။ ဆက်ဆံရာတွင် သင့်တင့်လျောက်ပတ်သောနည်းလမ်း လုံးဝ မဟုတ်ပေ။ သူတစ်ပါးတို့၏ အားနည်းချက်များကို မဖော်ခြင်းကိုယ်၌က မရိုးသားခြင်းဖြစ်သည်။ သူတစ်ပါးတို့၏ အားနည်းချက်များကို ဖော်ခြင်းတွင် ဖုံးကွယ်ထားသော ရည်ရွယ်ချက်တစ်ခု ရှိနိုင်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၈)) “ဘုရားသခင် ရွေးချယ်ထားသောလူများသည် အနည်းဆုံးအားဖြင့် အသိစိတ်နှင့် ဆင်ခြင်တုံတရားကို ပိုင်ဆိုင်သင့်ပြီး၊ ဘုရားသခင်က လူတို့ထံမှ တောင်းဆိုသည့် စည်းမျဉ်းများနှင့် စံနှုန်းများအတိုင်း အခြားသူများနှင့် အပြန်အလှန်ဆက်ဆံသင့်သည်၊ ပေါင်းသင်းကာ အတူတကွ အလုပ်လုပ်သင့်ကြပေသည်။ ဤသည်မှာ အကောင်းဆုံးသော လုပ်နည်းကိုင်နည်း ဖြစ်သည်။ ဤအရာက ဘုရားသခင်ကို ကျေနပ်စေနိုင်သည်။ သို့ဆိုလျှင် ဘုရားသခင် တောင်းဆိုသည့် သမ္မာတရား စည်းမျဉ်းများမှာ အဘယ်နည်း။ ယင်းမှာ လူတို့က အခြားသူများ အားနည်းပြီး အပျက်သဘောဆောင်သည့်အခါ နားလည်ပေးခြင်း၊ ၎င်းတို့၏ နာကျင်မှုနှင့် အခက်အခဲများကို ထောက်ထားခြင်း၊ ထို့နောက် ဤအရာများအကြောင်းကို မေးမြန်းခြင်း၊ အကူအညီနှင့် အားပေးမှုကို ပေးခြင်း၊ ၎င်းတို့၏ ပြဿနာများကို ဖြေရှင်းရာတွင် ကူညီရန် ဘုရားသခင်၏ နှုတ်ကပတ်တော်များကို ၎င်းတို့အား ဖတ်ပြခြင်း၊ ဘုရားသခင်၏ ရည်ရွယ်ချက်များကို နားလည်နိုင်စေပြီး အားနည်းခြင်းကို ရပ်တန့်နိုင်စေခြင်းနှင့် ၎င်းတို့ကို ဘုရားသခင်၏ ရှေ့မှောက်သို့ ဆောင်ကြဉ်းပေးခြင်းတို့ ဖြစ်သည်။ ဤသို့ လက်တွေ့လုပ်ဆောင်ခြင်းသည် စည်းမျဉ်းများနှင့် ကိုက်ညီသည် မဟုတ်လော။ ဤနည်းလမ်းဖြင့် လက်တွေ့လုပ်ဆောင်ခြင်းသည် သမ္မာတရား စည်းမျဉ်းများနှင့် ကိုက်ညီပေသည်။ ပင်ကိုအားဖြင့်၊ ဤ ဆက်ဆံရေးမျိုးများသည် သမ္မာတရား စည်းမျဉ်းများနှင့် သာ၍ပင် ကိုက်ညီလေသည်။ လူတို့သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို တမင်တကာ ဖြစ်စေသည့်အခါ၊ သို့မဟုတ် မိမိတို့၏ တာဝန်ကို တမင်တကာ ဝတ်ကျေတမ်းကျေပုံစံဖြင့် လုပ်ဆောင်သည့်အခါ၊ အကယ်၍ သင်သည် ဤအရာကို မြင်ပြီး ဤအရာများကို ၎င်းတို့ထံ ထောက်ပြနိုင်လျှင်၊ ၎င်းတို့ကို အပြစ်ဖော်ဆုံးမပြီး စည်းမျဉ်းများအတိုင်း ကူညီနိုင်လျှင်၊ ဤသည်မှာ သမ္မာတရား စည်းမျဉ်းများနှင့် ကိုက်ညီပေသည်။ အကယ်၍ သင်သည် ၎င်းတို့၏ အပြုအမူကို မသိကျိုးကျွန်ပြုလျှင် သို့မဟုတ် ဖြစ်ခွင့်ပြုပြီး ၎င်းတို့အတွက် ဖုံးကွယ်ပေးကာ၊ ၎င်းတို့ကို ချီးမွမ်းဂုဏ်ပြုရန် ကောင်းသောစကားများ ပြောဆိုသည်အထိပင် ပြုလုပ်လျှင်၊ လူတို့နှင့် အပြန်အလှန်ဆက်ဆံခြင်း၊ ကိစ္စရပ်များကို ကိုင်တွယ်ခြင်းနှင့် ပြဿနာများကို ဖြေရှင်းခြင်းတို့နှင့်ဆိုင်သည့် ဤနည်းလမ်းများသည် သမ္မာတရား စည်းမျဉ်းများနှင့် သိသာထင်ရှားစွာပင်ဆန့်ကျင်ကာ ဘုရားသခင်၏ နှုတ်ကပတ်တော်များတွင် အခြေခံခြင်း မရှိပေ။ သို့ဖြစ်၍ လူတို့နှင့် အပြန်အလှန်ဆက်ဆံခြင်း၊ ကိစ္စရပ်များကို ကိုင်တွယ်ခြင်းတို့နှင့်ဆိုင်သည့် ဤနည်းလမ်းများသည် သိသာထင်ရှားစွာပင် လျော်ကန်ခြင်းမရှိသည့်အပြင်၊ ယင်းတို့ကို ဘုရားသခင်၏ နှုတ်ကပတ်တော်များအတိုင်း စိတ်ဖြာလေ့လာဆွေးနွေးပြီး ပိုင်းခြားသိမြင်ခြင်းမပြုပါက ဤအရာကို သိရှိရန် အမှန်တကယ် မလွယ်ကူပေ။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၄)) ဘုရားနှုတ်ကပတ်တော်တွေက ကျွန်မရဲ့ စိတ်ထဲက အကျိတ်အခဲကို ဖြေပေးလိုက်တယ်။ အရင်က ကျွန်မက သူတစ်ပါးရဲ့ ပြဿနာတွေနဲ့ ချို့ယွင်းချက်တွေကို ထောက်ပြတာဟာ သူတို့ရဲ့ အားနည်းချက်တွေကို ဖော်ထုတ်တာပဲ၊ သူတို့ကို နာကျင်စေလိမ့်မယ်လို့ ထင်ခဲ့တယ်။ အခုတော့ ကျွန်မ နားလည်သွားပြီ၊ တစ်စုံတစ်ယောက်က သူ့တာဝန်ကို ဝတ်ကျေတမ်းကျေလုပ်နေတာ ဒါမှမဟုတ် အသင်းတော်အသက်တာကို အဖျက်အမှောင့်လုပ်ပြီး နှောင့်ယှက်နေတာကို တွေ့ရှိခဲ့ရင် ကျွန်မတို့က စည်းမျဉ်းတွေအတိုင်း လုပ်ဆောင်ပြီး သူတို့ရဲ့ ပြဿနာတွေကို အချိန်မီ ထောက်ပြသင့်တယ်၊ လိုအပ်တဲ့အခါ သူတို့ကို ပြုပြင်လို့ရတယ်။ ကျွန်မတို့က မာရေကျောရေနဲ့ ပြောဆိုရင်တောင်မှ ပြောတဲ့စကားက အချက်အလက်တွေနဲ့ ကိုက်ညီနေသရွေ့၊ ပြီးတော့ ကျွန်မတို့ရဲ့ ရည်ရွယ်ချက်က သူတို့ကို ကူညီဖို့နဲ့ အသင်းတော်အလုပ်ကို ကာကွယ်ဖို့ဖြစ်နေသရွေ့ ဒါတွေအားလုံးဟာ အပြုသဘောဆောင်တဲ့အရာတွေချည်းပဲ၊ သမ္မာတရားကို လက်ခံတဲ့လူတွေကလည်း ဒါကို မှန်မှန်ကန်ကန် သဘောထားနိုင်ကြတယ်။ ပြုပြင်ပြီးတဲ့နောက်မှာ သူတို့က လက်မခံဘူး၊ နောင်တမရဘူးဆိုရင် ကျွန်မတို့က သူတို့အကြောင်းကို အထက်ပိုင်းခေါင်းဆောင်တွေဆီ တိုင်ကြားလို့လည်းရတယ်။ ဒါက သူတို့ရဲ့အားနည်းချက်တွေကို ဖော်ထုတ်တာမဟုတ်ဘူး၊ နောက်ကျောကို ဓားနဲ့ထိုးတာလည်း မဟုတ်ဘူး။ ဒါက အသင်းတော်အလုပ်ကို ကာကွယ်နေတာဖြစ်တယ်။ တစ်စုံတစ်ယောက်ရဲ့ အားနည်းချက်တွေကို ဖော်ထုတ်တယ်ဆိုတာက မသမာတဲ့ ရည်ရွယ်ချက်နဲ့လုပ်တာ၊ သူတို့အပေါ် အမြင်စောင်းတာနဲ့ ရန်လိုမုန်းတီးမှုတွေနဲ့လုပ်တာဖြစ်တယ်။ ဒါက သူတို့ရဲ့ အသေးစား ပြဿနာလေးတွေကိုပဲ မဲပြီး ပုံကြီးချဲ့တာ၊ သူတို့ကို လှောင်ပြောင်တာ၊ သေးသိမ်စေတာ၊ သရော်တာ၊ တမင်တကာ နာကျင်အောင်လုပ်တာဖြစ်တယ်။ ဒါက သူတို့ကို ဘာတည်ဆောက်စရာ၊ ဘာအကျိုးကျေးဇူးမှ မပေးနိုင်တဲ့အပြင် သူတို့ကို အပျက်သဘောဆောင်ပြီး စိတ်ဆင်းရဲအောင်ပဲ လုပ်နိုင်တယ်။ လူတစ်ယောက်ရဲ့ အားနည်းချက်တွေကို ဖော်ထုတ်တယ်ဆိုတာ ဒါကိုပြောတာ။ ကျွန်မကိုယ်တိုင်လည်း စိတ်ထဲမှာ မှားယွင်းတဲ့အမြင်တစ်ခုရှိခဲ့တယ်၊ သူတစ်ပါးရဲ့ ပြဿနာတွေကို ခေါင်းဆောင်တွေဆီ တိုင်ကြားတာဟာ မလိုမုန်းထားတဲ့ စွပ်စွဲတာတွေလုပ်တာ၊ နောက်ကျောကို ဓားနဲ့ထိုးတာလို့ ယုံကြည်ခဲ့တယ်။ တကယ်တော့ ပြဿနာတွေကို တွေ့ရှိတဲ့အခါ အချိန်မီ တိုင်ကြားတာဟာ အသင်းတော်အလုပ်ကို ကာကွယ်နေတာပဲ။ ဒါက လူတွေ ကောင်းကောင်း ဖြည့်ဆည်းသင့်တဲ့ တာဝန်တစ်ခုဖြစ်တယ်။ နောက်ကျောကို ဓားနဲ့ထိုးတာ ဒါမှမဟုတ် မလိုမုန်းထားတဲ့ စွပ်စွဲမှုတွေလုပ်တယ်ဆိုတာက အချက်အလက်တွေကို လိုရာစွဲပြောပြီး အခြေအမြစ်မရှိတဲ့ ကောလာဟလတွေဖြန့်တဲ့အပြင် အဲဒီလူကို နောက်ကွယ်မှာ အသရေဖျက်တာပဲ။ ဒါက ကိုယ့်ရဲ့ စက်ဆုပ်စရာကောင်းတဲ့ ပန်းတိုင်တွေရောက်ဖို့အတွက် သူတစ်ပါးကို နှိပ်စက်ဖို့ ရည်ရွယ်တာဖြစ်တယ်။ ဒီအချိန်မှာ အဲလစ်ရဲ့ မိတ်သဟာယက စုဝေးပွဲတွေမှာ အကြောင်းအရာလွဲသွားပြီး သူက သူများတွေကို ခဏခဏ အပြစ်တင်ဝေဖန်တတ်တာကို ကျွန်မ တွေ့ရှိခဲ့တယ်။ တခြားညီအစ်မတွေကလည်း ဒါက အဲလစ်ရဲ့ တစ်သမတ်တည်းဖြစ်တဲ့ အပြုအမူပဲ၊ ဒီအကြောင်းနဲ့ပတ်သက်ပြီး မိတ်သဟာယတွေ အကြိမ်ကြိမ်လုပ်ပြီးတာတောင် သူက အခုထိ မပြောင်းလဲသေးဘူးလို့ ပြောကြတယ်။ ကျွန်မက သူ့ပြဿနာတွေကို ထောက်ပြသင့်ခဲ့တယ်၊ ပြီးတော့ သူ့အခြေအနေကို ခေါင်းဆောင်တွေ အချိန်မီ နားလည်ပြီး သူ့အပြုအမူအပေါ်မူတည်ပြီး သင့်တော်တဲ့ စီစဉ်မှုတွေလုပ်နိုင်အောင်လို့ သူတို့ဆီကို အမြန်ဆုံး တိုင်ကြားသင့်ခဲ့တယ်။ ဒါမှသာ အသင်းတော်အသက်တာ နှောင့်ယှက်မခံရအောင် သေချာစေနိုင်မယ့် တစ်ခုတည်းသောနည်းလမ်းပဲ။

စုဝေးပွဲတစ်ခုပြီးတဲ့နောက် ကျွန်မက ဘုရားနှုတ်ကပတ်တော်နဲ့ဆက်စပ်ပြီး အဲလစ်ရဲ့ ပြဿနာတွေကို ထောက်ပြခဲ့တယ်၊ စုဝေးပွဲတွေမှာ သူက သူတစ်ပါးကို အပြစ်တင်ဝေဖန်တဲ့ပုံစံဟာ အသင်းတော်အသက်တာကို နှောင့်ယှက်နေတယ်ဆိုတာကို ဖော်ထုတ်ခဲ့တယ်။ အစပိုင်းမှာတော့ အဲလစ်က လက်မခံခဲ့ဘူး၊ ဒါပေမဲ့ တခြားညီအစ်မတွေကပါ သူ့ပြဿနာတွေအပေါ် မိတ်သဟာယပြုပြီး စိစစ်တဲ့အခါမှာတော့ သူက အင်တင်တင်နဲ့ ဝန်ခံခဲ့တယ်။ သူက ငိုတောင်ငိုပြီး ဒါက တကယ်ပဲ သူ့ပြဿနာပါလို့ ပြောခဲ့တယ်။ မကြာပါဘူး၊ သူက ညီအစ်မတစ်ယောက်ရှေ့မှာ သူများတွေကို နောက်တစ်ခါ အပြစ်တင်ဝေဖန်နေပြန်တယ်ဆိုတာကို ကျွန်မ သိလိုက်ရလို့ သူ့အခြေအနေကို အသင်းတော်ခေါင်းဆောင်တွေဆီ တိုင်ကြားလိုက်တယ်။ ခေါင်းဆောင်တွေက သူ့ပြဿနာတွေကို ဖော်ထုတ်ပြီး စိစစ်ခဲ့တယ်၊ အဲဒီအချိန်ကစပြီး သူက သူတစ်ပါးကို အပြစ်တင်ဝေဖန်တဲ့ပုံစံမျိုးနဲ့ ပြုမူတာကို ကျွန်မ ဘယ်တော့မှ မတွေ့ရတော့ဘူး။ သမ္မာတရားတချို့ကို လက်တွေ့လုပ်ဆောင်နိုင်အောင် လမ်းပြပေးခဲ့လို့ ဘုရားသခင်ကို ကျေးဇူးတင်ပါတယ်။ ကျွန်မရဲ့ စိတ်နှလုံးက အရမ်းကို အေးချမ်းနေတယ်လို့ ခံစားရတယ်။ ကျွန်မကို ဒီလိုပြောင်းလဲမှုတွေရအောင် ဦးဆောင်ပေးခဲ့တာ ဘုရားသခင်ရဲ့ နှုတ်ကပတ်တော်တွေပါပဲ။


၅၆။ ကောင်းချီးမင်္ဂလာများ ရရှိခြင်းနှင့်ဆိုင်သည့် အိမ်မက်မှ နိုးထခြင်း

ရိဖန်၊ တရုတ်နိုင်ငံ

ကျွန်မ အသက် ၂၈ နှစ်မှာ ဓာတ်မတည့်တဲ့ ပန်းနာရင်ကျပ်ရောဂါ ရခဲ့တယ်။ ရောဂါထလိုက်တိုင်း အသက်ရှူလို့မရဘဲ အသက်ရှူကျပ်လွန်းလို့ ခေါင်းတွေ မူးနောက်လာတာပေါ့။ ညဘက်ဆို လှဲလို့တောင်မရဘူး၊ တစ်ခုခုကိုမှီပြီး မတ်မတ်ထိုင်နေရတယ်။ တစ်ညလုံး အဲဒီအတိုင်းပဲ နေရတာပါ။ အဲဒီတုန်းက ဆေးကုသမှုအတွက် ခဏခဏ ဆေးရုံတက်ခဲ့ရပြီးတော့ ရောဂါဝေဒနာကြောင့် ကျွန်မ ကိုယ်ရောစိတ်ပါ ပင်ပန်းနွမ်းနယ်ခဲ့ရတယ်။ တစ်ခါက ကျွန်မ ရောဂါအပြင်းအထန်ဖြစ်ပြီး အသက်ရှူလို့မရတာကို မှတ်မိသေးတယ်။ ဆေးရုံမှာ ဆယ်ရက်ကျော်လောက် နေခဲ့ပေမဲ့ ကျွန်မရဲ့အခြေအနေက တိုးတက်မလာသေးခဲ့ဘူး။ ဆေးပုလင်းချိတ်ပြီး အောက်ဆီဂျင်ပေးထားတာတောင်မှ အသက်ရှူကျပ်ပြီး ချွေးတွေ ရွှဲနေခဲ့တုန်းပဲ။ ဆေးရုံက ကျွန်မရဲ့အခြေအနေကို မကုသနိုင်တော့လို့ ဆေးရုံကြီးတစ်ခုကို လွှဲပေးဖို့ စီစဉ်ခဲ့တယ်။ မိသားစုက ကျွန်မကို လူနာတင်ထမ်းစင်နဲ့ သယ်သွားကြပြီး ဆေးရုံအဝင်ဝကို ရောက်လည်းရောက်ရော ကျွန်မ သတိလစ်တော့တာပဲ။ အဲဒီအချိန်မှာ ကျွန်မ သေတော့မယ်လို့ ထင်ခဲ့တာ။ ဒါပေမဲ့ ဆယ်ရက်ကြာ အရေးပေါ်ကုသမှုခံယူပြီးတဲ့နောက်မှာတော့ ကျွန်မရဲ့အခြေအနေကို ထိန်းချုပ်နိုင်ခဲ့ပါတယ်။ ဆေးရုံကဆင်းပြီးတဲ့နောက် အိမ်မှာပဲ ထူထူထောင်ထောင်ဖြစ်အောင် အားပြန်ဖြည့်ခဲ့တယ်။ မဆိုသလောက် ချွတ်ချော်မှုလေးကတောင် ရောဂါ ပြန်ထစေမှာစိုးလို့ နေ့တိုင်း သတိကြီးကြီးနဲ့ နေထိုင်ခဲ့ရတယ်။ တစ်နေ့မှာ ကျွန်မ ဆရာဝန်နဲ့ သွားတွေ့တော့ ဆရာဝန်က “ခင်ဗျားရဲ့ရောဂါက ဆေးပညာအရ စိန်ခေါ်မှုတစ်ခုပဲ။ ရောဂါလက္ခဏာတွေကို ထိန်းချုပ်နိုင်တာတင်ပဲ တော်တော်ကောင်းနေပြီ၊ ပျောက်ကင်းဖို့တော့ အခွင့်အလမ်းမရှိဘူး။ အရေးပေါ်ဆေးဝါးကို အမြဲဆောင်ထားသင့်တယ်၊ ဘာလို့လဲဆိုတော့ ကုသမှုနောက်ကျသွားရင် အသက်အန္တရာယ်ရှိနိုင်လို့ပဲ” လို့ပြောတယ်။ ဒီလိုကြားရတော့ တော်တော်လေး စိတ်ဓာတ်ကျသွားတာပေါ့။ ဒီလို ငယ်ငယ်ရွယ်ရွယ်နဲ့ ဘယ်လိုလုပ်ပြီး ဒီလိုရောဂါမျိုး ဖြစ်ရတာလဲပေါ့။ အသက်အန္တရာယ်စိုးရိမ်ရလောက်အောင် ရောဂါအပြင်းအထန်ဖြစ်ခဲ့တဲ့အချိန်ကို ပြန်တွေးမိတိုင်း ကြောက်လို့ သိမ့်ခနဲတုန်မိတယ်။ နောက်ဆယ်နှစ်ကျော်လုံးလုံး နေရာအနှံ့မှာ ဆေးကုသမှုတွေ လိုက်ရှာခဲ့ပေမဲ့ ဘယ်ဆေးကမှ ရောဂါအရင်းအမြစ်ကို မကုသနိုင်ခဲ့ဘူး။ ရောဂါဝေဒနာရဲ့ ညှဉ်းပန်းမှုက ကျွန်မကို ဘဝအတွက် မျှော်လင့်ချက်တွေ ပျောက်ဆုံးသွားစေခဲ့တယ်။ ၂၀၀၉ ခုနှစ်မှာ ဘုရားသခင်ရဲ့ နောက်ဆုံးသောကာလ ဧဝံဂေလိတရားကို အမေက ကျွန်မကို ဟောပြောခဲ့တယ်။ ဘုရားနှုတ်ကပတ်တော်တွေကို ဖတ်ရှုခြင်းအားဖြင့် ဒါဟာ လူသားမျိုးနွယ်အတွက် ဘုရားသခင်ရဲ့ ကယ်တင်ခြင်းအမှု နောက်ဆုံးအဆင့်ဖြစ်တယ်ဆိုတာကို ကျွန်မ နားလည်ခဲ့ပါတယ်။ ကျွန်မရဲ့တစ်သက်တာမှာ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံနိုင်ခဲ့တာဟာ ကြီးမားတဲ့ ကောင်းချီးမင်္ဂလာတစ်ခုပါပဲ။ ကျွန်မ တွေးမိတယ်၊ “ငါသာ ကောင်းကောင်းမွန်မွန် လိုက်စားရင် ငါ့ရောဂါကို ကုသပေးဖို့ဆိုတာ ဘုရားသခင်အတွက် ဘာမှမဟုတ်တဲ့ကိစ္စလေးပဲ။ နိုင်ငံတော်ရဲ့ သာယာလှပမှုတွေကိုတောင် ငါ မြင်တွေ့ရနိုင်လောက်သေးတယ်” လို့ပေါ့။ ဒါဟာ ကန္တာရထဲက အိုအေစစ်တစ်ခုလိုပါပဲ၊ ကျွန်မ ဘဝအတွက် မျှော်လင့်ချက်တွေ ပြန်လည်ရရှိခဲ့တယ်။ အဲဒီနောက်မှာ အသင်းတော်မှာ ကျွန်မရဲ့တာဝန်ကို စပြီးထမ်းဆောင်ခဲ့တယ်။ တဖြည်းဖြည်းနဲ့ ကျွန်မရဲ့ရောဂါက အရင်ကလောက် မဆိုးတော့ဘူးလို့ ခံစားလာရတယ်။ မကြာမကြာ ရောဂါထတတ်သေးပေမဲ့ ဆေးဝါးတချို့နဲ့ ထိန်းနိုင်ခဲ့တယ်။ စိတ်နှလုံးထဲမှာ ဘုရားသခင်ကို အဆက်မပြတ် ကျေးဇူးတင်နေခဲ့ပြီး တာဝန်ထမ်းဆောင်ဖို့ ပိုပြီးတော့တောင် စိတ်အားထက်သန်လာခဲ့ပါတယ်။ တစ်ခါက ဘုရားသခင်ကို ယုံကြည်တာ အချိန်အတော်ကြာပြီဖြစ်တဲ့ ညီအမတစ်ယောက်နဲ့ ကျွန်မ တွေ့ခဲ့တယ်။ သူက ဘုရားသခင်ကို မယုံကြည်ခင်က ကျွန်မလိုရောဂါမျိုး ဖြစ်ခဲ့ဖူးတယ်လို့ ပြောတယ်။ ဘုရားသခင်ကို သူတွေ့ပြီးတဲ့နောက်မှာ အသင်းတော်မှာ သူ့တာဝန်ကို ဆက်ထမ်းဆောင်ခဲ့ပြီး မသိလိုက်ခင်မှာပဲ သူ့ရောဂါက သက်သာသွားခဲ့တယ်တဲ့။ ကျွန်မ ကိုယ့်ဘာသာကိုယ် တွေးမိတယ်၊ “ဘုရားသခင်က သူ့ကို ရောဂါကုပေးနိုင်ရင် ငါ့ကိုလည်း သေချာပေါက် ကုပေးနိုင်မှာပဲ။ အခုလောလောဆယ် ငါက အဖိုးအခ လုံလုံလောက်လောက် မပေးဆပ်ရသေးလို့၊ မထိုက်တန်သေးလို့ပဲ ဖြစ်မှာ။ ငါသာ ပိုပြီးအသုံးခံလိုက်ရင် ဘုရားသခင်က ငါ့ကို စိတ်ပျက်စေမှာမဟုတ်ဘူး”လို့ပေါ့။

နောက်ပိုင်းမှာ စာနဲ့ပတ်သက်တဲ့ တာဝန်တွေကို ကျွန်မ ထမ်းဆောင်ခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “စာနဲ့ပတ်သက်တဲ့ တာဝန်ကို ငါထမ်းဆောင်နိုင်တာဟာ ဘုရားသခင်ရဲ့ ကျေးဇူးတော်နဲ့ ချီးမြှောက်မှုပဲ။ ဒါကြောင့် ငါ စိတ်ပါလက်ပါနဲ့ ထမ်းဆောင်ရမယ်။ ငါ့ရဲ့ အဖိုးအခပေးလိုစိတ်ကို ဘုရားသခင်မြင်ရင်မြင်ပြီး ငါ့ရဲ့ဝေဒနာကို သက်သာစေရင် သက်သာစေမှာပဲ။ ဘုရားသခင်က အနန္တတန်ခိုးရှိတယ်၊ ပြီးတော့ ငါ့ရောဂါကို လုံးဝပျောက်ကင်းအောင် ကုသပေးနိုင်မယ်ထင်တယ်” လို့ပေါ့။ ဒီလိုစိတ်နေစိတ်ထားနဲ့ပဲ နေ့တိုင်း မနက်မိုးလင်းကနေ ညမိုးချုပ်အထိ ကျွန်မ အလုပ်လုပ်ခဲ့ပြီး၊ ကျွန်မရဲ့ တာဝန်မှာလဲ ရလဒ်တချို့ ထွက်လာခဲ့ပါတယ်။ ၂၀၁၇ ခုနှစ်ရောက်တော့ ဆေးတချို့ကို ရေရှည်သုံးစွဲတဲ့အခါ ဆေးထိရောက်မှု နည်းလာတဲ့အတွက်၊ ပိုပြီးထိရောက်တဲ့ဆေးတွေကလဲ ကျွန်မအတွက် ဈေးကြီးလွန်းတဲ့အတွက် ရောဂါကို ထိန်းချုပ်ဖို့ ဟော်မုန်းဆေးကိုပဲ အားကိုးခဲ့ရတယ်။ ကျွန်မ ကိုယ့်ဘာသာကိုယ် တွေးမိတယ်၊ “ဒီနှစ်တွေတစ်လျှောက်လုံး ငါက ဒီရောဂါရဲ့ ဘောင်ခတ်တာကို မခံရဘဲ ကိုယ့်တာဝန်ကို ဇွဲရှိရှိ ထမ်းဆောင်ခဲ့တယ်။ တစ်နေ့နေ့မှာ ဘုရားသခင်က ငါ့ရဲ့အသုံးခံခြင်းကို မြင်ပြီး ငါ့ရောဂါကို ကုသပေးရင် ကုသပေးမှာပဲ။ အဲဒီအခါကျရင် ငါဟာ သာမန်လူတစ်ယောက်လို တာဝန်ထမ်းဆောင်နိုင်တော့မှာ။ အဲဒီလိုဆိုရင် အံ့ဩစရာမကောင်းဘူးလား”လို့ပေါ့။ ကျွန်မ ဒီလို အိပ်မက်မက်နေတုန်းမှာပဲ ကျွန်မရဲ့ရောဂါက သက်သာမလာတဲ့အပြင် ပိုလို့တောင် ဆိုးလာခဲ့တယ်။ ဟော်မုန်းဆေးကို အချိန်အကြာကြီး သောက်သုံးခဲ့တဲ့အတွက် ဘေးထွက်ဆိုးကျိုးတွေ စပြီးပေါ်လာပြီးတော့ ခန္ဓာကိုယ်က စပြီး ဖောရောင်လာတယ်။ ကျွန်မရဲ့အခြေအနေကို မြင်တော့ ကြီးကြပ်ရေးမှူးက ကျွန်မ ဆေးကုသဖို့အတွက် အိမ်ပြန်ဖို့ စီစဉ်ပေးရုံကလွဲပြီး တခြားရွေးစရာ မရှိခဲ့ဘူးလေ။ ကျွန်မ အရမ်းကို အပျက်သဘောဆောင်ပြီး စိတ်ဆင်းရဲခဲ့ရတယ်၊ တွေးမိတာက “ငါ့ရောဂါက အရမ်းဆိုးလာပြီ။ အနာဂတ်က ဘုရားသခင်ရဲ့နိုင်ငံတော်က လှလှပပရှုခင်းတွေကို မပြောနဲ့၊ မနက်ဖြန်ကို မြင်တွေ့ဖို့ အသက်ရှင်နေဦးမလားဆိုတာတောင် ငါမသိတော့ဘူး”လို့ပေါ့။ ဒီလိုမျိုး စဉ်းစားရင်းနဲ့ သတိမထားမိဘဲ မျက်ရည်တွေက ထိန်းမနိုင်သိမ်းမရ ကျလာပြီး စိတ်နှလုံးထဲမှာ စပြီး မကျေမနပ်ပြောတော့တယ်၊ “အို ဘုရားသခင်။ ဒီနှစ်တွေတစ်လျှောက်လုံး တာဝန်ထမ်းဆောင်ဖို့ လေထဲမိုးထဲမှာ အခက်အခဲအများကြီးကို ခါးစည်းခံပြီး အဖိုးအခပေးခဲ့ရတယ်။ သမီးရဲ့ တာဝန်မှာလည်း ရလဒ်တွေ ထွက်ခဲ့တာပဲ၊ ဒါကို ကိုယ်တော်က ဘာလို့ သမီးကို မစောင့်ရှောက်ခဲ့တာလဲ။ သမီးသာ ဒီအတိုင်းသေသွားရင် သမီးရဲ့ အသုံးခံခြင်းအားလုံးက အဓိပ္ပာယ်မရှိတော့ဘူး မဟုတ်ဘူးလား။ ဘုရားသခင်၊ ကိုယ်တော်က သမီးကို ထုတ်ဖော်ပြီး ဖယ်ရှားရှင်းလင်းဖို့ ဒီရောဂါကို အသုံးပြုနေတာလား။ ဒီလိုဖြစ်မယ်မှန်းသာ သိခဲ့ရင် အစကတည်းက ရောဂါကို သေချာကုသပြီး ခန္ဓာကိုယ်ကို ဂရုစိုက်နေခဲ့မှာပေါ့။ အဲဒါဆို အခုလိုမျိုး ဖြစ်လာမှာမဟုတ်ဘူး”လို့ပေါ့။ ဒီလိုမျိုး စဉ်းစားလေလေ၊ ပိုပြီး နစ်နာတယ်လို့ ခံစားရလေလေပဲ။ အဲဒီနောက်မှာ ဘုရားနှုတ်ကပတ်တော်တွေကို မစားမသောက်တော့ဘူး၊ ဆုလဲမတောင်းတော့ဘူး။ နေ့တိုင်း ငိုင်တိုင်တိုင်နဲ့ လမ်းလျှောက်နေတဲ့ အလောင်းကောင်လိုပဲ နေထိုင်ခဲ့တယ်။ ဘုရားသခင်က ကျွန်မကို စွန့်ပစ်လိုက်သလိုမျိုး၊ သူနဲ့ အရမ်းကို အလှမ်းဝေးကွာနေသလိုပဲ ခံစားခဲ့ရတယ်။ ကျွန်မ တော်တော်ကြောက်သွားပြီး ဘုရားသခင်ဆီကို ဆုတောင်းခဲ့တယ်၊ “ဘုရားသခင်၊ သမီးရဲ့အခြေအနေက မှားနေမှန်း ကျွန်မသိပါတယ်၊ ဒါပေမဲ့ ဘယ်လိုသင်ခန်းစာယူရမယ်ဆိုတာကို သမီး မသိဘူး။ သမီးရဲ့ပြဿနာကို နားလည်နိုင်ဖို့အတွက် ကျေးဇူးပြုပြီး ဉာဏ်ပွင့်စေပြီး လမ်းပြတော်မူပါ”လို့ပေါ့။

တစ်နေ့မှာ ကျွန်မ ဘုရားနှုတ်ကပတ်တော်တွေကို ဖတ်ခဲ့ပြီး ကိုယ့်ပြဿနာနဲ့ပတ်သက်လို့ နည်းနည်း သိလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ဘုရားသခင်ကို စတင်ယုံကြည်သည့်အခါတွင်၊ ၎င်းတို့ထဲမှ မည်သူသည် မိမိတို့၏ ကိုယ်ပိုင် ရည်မှန်းချက်များ၊ ကြံရွယ်ချက်များနှင့် မျှော်မှန်းချက်များ မရှိသနည်း။ ၎င်းတို့၏ တစ်စိတ်တစ်ဒေသသည် ဘုရားသခင်၏ တည်ရှိခြင်းကို ယုံကြည်ပြီး ဘုရားသခင်၏ တည်ရှိခြင်းကို မြင်ဖူးသော်လည်း၊ ဘုရားသခင်၌ ၎င်းတို့၏ ယုံကြည်မှုတွင် ကြံရွယ်ချက်များ ပါရှိနေဆဲဖြစ်ပြီး ဘုရားသခင်ကို ယုံကြည်ရာတွင် ၎င်းတို့၏ အဆုံးစွန်သော ရည်မှန်းချက်မှာ သူ၏ကောင်းချီးမင်္ဂလာများနှင့် ၎င်းတို့ အလိုရှိသော အရာများကို ရရှိရန် ဖြစ်သည်။ လူတို့၏ ဘဝအတွေ့အကြုံများတွင်၊ ၎င်းတို့သည် မိမိတို့ကိုယ်ကိုယ် မကြာခဏ တွေးတတ်ကြသည်၊ ကျွန်ုပ်သည် ဘုရားသခင်အတွက် ကျွန်ုပ်၏ မိသားစုနှင့် အသက်မွေးအလုပ်ကို လက်လွှတ်ပြီးလေပြီ၊ ကိုယ်တော်သည် အကျွန်ုပ်ကို မည်သည့်အရာ ပေးပြီးပြီနည်း။ ကျွန်ုပ်သည် ထပ်ဖြည့်ကာ အတည်ပြုရမည်။ လတ်တလောတွင် ကောင်းချီးမင်္ဂလာ တစ်ခုတစ်လေကို ကျွန်ုပ် ရရှိပြီးပြီလော။ အကျွန်ုပ်သည် ဤအချိန်အတောအတွင်းတွင် များစွာ ပေးပြီးဖြစ်သည်၊ အကျွန်ုပ် ပြေးလျက်နေခဲ့ပြီး များစွာ ဆင်းရဲဒုက္ခခံစားရပြီးဖြစ်သည်။ ဘုရားသခင်သည် အပြန်အလှန်အနေဖြင့် အကျွန်ုပ်အား ကတိတစ်ခုတစ်လေကို ပေးပြီးပြီလော။ ကိုယ်တော်သည် အကျွန်ုပ်၏ ကောင်းသော လုပ်ဆောင်ချက်များကို အမှတ်ရပြီးပြီလော။ ကျွန်ုပ်၏ အဆုံးသတ်မှာ အဘယ်အရာ ဖြစ်လိမ့်မည်နည်း။ ကျွန်ုပ်သည် ဘုရားသခင်၏ ကောင်းချီးမင်္ဂလာများကို ရရှိနိုင်သလော...။ အယောက်တိုင်းသည် ထိုသို့သော တွက်ချက်မှုများကို ၎င်းတို့၏ စိတ်နှလုံးအတွင်းတွင် စဉ်ဆက်မပြတ် ပြုတတ်ကြပြီး ဘုရားသခင်ထံ ၎င်းတို့၏ ကြံရွယ်ချက်များ၊ ရည်မှန်းချက်များနှင့် အပေးအယူဆိုင်ရာ စိတ်နေစိတ်ထားပါရှိသည့် တောင်းဆိုချက်များကို ပြုလုပ်ကြသည်။ ဆိုလိုသည်မှာ လူသားသည် သူ၏ စိတ်နှလုံးထဲတွင် ဘုရားသခင်ကို စဉ်ဆက်မပြတ် စစ်ဆေးနေသည်၊ ဘုရားသခင်နှင့်ပတ်သက်၍ အစီအစဉ်များကို စဉ်ဆက်မပြတ် ဖန်တီးနေပြီး၊ သူ၏ကိုယ်ပိုင် တစ်ကိုယ်ရေ အဆုံးသတ်အတွက် အရေးကိစ္စကို ဘုရားသခင်နှင့် အဆက်မပြတ် ငြင်းခုံနေသကဲ့သို့၊ ဘုရားသခင်ထံမှ ထွက်ဆိုချက်တစ်ခုကို နှိုက်ယူရန် ကြိုးစားနေသည်၊ ဘုရားသခင်က သူအလိုရှိသော အရာကို ပေးမည်၊ မပေးမည်ကို ကြည့်နေလေသည်။ တစ်ချိန်တည်းတွင် ဘုရားသခင်ကို လိုက်စားနေသည်နှင့်အမျှ၊ လူသားသည် ဘုရားသခင်ကို ဘုရားသခင်အဖြစ် သဘောမထားပေ။ လူသည် ဘုရားသခင်အပေါ် မရပ်မနား တောင်းဆိုချက်များ ပြုလုပ်ရင်းနှင့် ခြေလှမ်းတိုင်းတွင် သူ့ကို ဖိအားပေးလျက်၊ ရလေလိုလေ အိုတစ္ဆေ ဖြစ်လျက်၊ ဘုရားသခင်နှင့် အပေးအယူများ လုပ်ရန် အမြဲကြိုးစားပြီးဖြစ်သည်။ ဘုရားသခင်နှင့် အပေးအယူများ လုပ်ရန် ကြိုးစားနေသည်နှင့်အမျှ တစ်ချိန်တည်းတွင် လူသားသည် ဘုရားသခင်နှင့်ငြင်းခုံပြီး စမ်းသပ်မှုများ ၎င်းတို့အပေါ် ကျရောက်ချိန်တွင် သို့မဟုတ် အချို့သော အခြေအနေများ၌ ၎င်းတို့ မိမိတို့ကိုယ်ကိုယ် ရောက်ရှိနေသည်ကို သိချိန်တွင် မကြာခဏ အားနည်းလာကာ၊ အပျက်သဘောဆောင်လာပြီး ၎င်းတို့၏ အလုပ်၌ ပေါ့ဆလာပြီး ဘုရားသခင်နှင့်ပတ်သက်၍ ညည်းညူမှုများ အပြည့်ရှိသည့် လူများပင် ရှိလေသည်။ လူက ဘုရားသခင်ကို ပထမဦးဆုံး စတင်ယုံကြည်ခဲ့ချိန်မှစ၍၊ သူသည် ဘုရားသခင်ကို ပေါင်းလန်အောင် များပြားခြင်းတစ်ခု၊ ဆွစ်တပ်မတော် စွယ်စုံသုံးဓားတစ်ခုအဖြစ် သဘောထားခဲ့ပြီး ဘုရားသခင်ထံမှ ကောင်းချီးမင်္ဂလာများနှင့် ကတိများကိုရရန် ကြိုးစားခြင်းမှာ သူ၏ ရှိရင်းစွဲ အခွင့်အရေးနှင့် တာဝန်ဝတ္တရားဖြစ်စဉ်တွင် ဘုရားသခင်၏ တာဝန်မှာ လူသားကို ကာကွယ်ကာ စောင့်ရှောက်ရန်နှင့် ထောက်ပံ့ရန် ဖြစ်သည့်အလား၊ သူ့ကိုယ်သူ ဘုရားသခင်၏ အကြီးဆုံးသော ကြွေးရှင်အဖြစ် သဘောထားခဲ့လေသည်။ ယင်းမှာ ဘုရားသခင်ကို ယုံကြည်သော သူအားလုံး၏ ‘ဘုရားသခင်အပေါ် ယုံကြည်မှု’ ၏ အခြေခံသိနားလည်မှုဖြစ်ပြီး၊ ယင်းမှာ ဘုရားသခင်၌ ယုံကြည်မှု အယူအဆနှင့်ဆိုင်သော ၎င်းတို့၏ အနက်ရှိုင်းဆုံးသော သိနားလည်မှု ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) “လူသား၏ ဘုရားသခင်နှင့် ဆက်ဆံရေးမှာ ပကတိ မိမိ၏ကိုယ်ကျိုးစီးပွားတစ်ခုမျှသာ ဖြစ်ပေသည်။ ယင်းသည် ကောင်းချီးမင်္ဂလာများ လက်ခံရရှိသူနှင့် ပေးသူတို့အကြား ဆက်ဆံရေးတစ်ခု ဖြစ်သည်။ ရှင်းရှင်းပြောပါက၊ အလုပ်သမားတစ်ဦးနှင့် အလုပ်ရှင်တစ်ဦးတို့အကြား ဆက်ဆံရေးဖြစ်၏။ အလုပ်သမားသည် အလုပ်ရှင် ချပေးသော ဆုလာဘ်များကို လက်ခံရရှိရန်သာ အလုပ်ကြိုးစားလုပ်သည်။ ထိုသို့သော ဆက်ဆံရေးတစ်ရပ်တွင် ချစ်ခင်ခြင်းမရှိပေ၊ အကျိုးစီးပွားကို အရင်းခံသော ဆက်ဆံရေးတစ်ခု၊ အပေးအယူသာ ရှိသည်။ ချစ်ခြင်း သို့မဟုတ် အချစ်ခံရခြင်းမရှိ၊ ပေးကမ်းစွန့်ကြဲခြင်းနှင့် သနားကရုဏာသာ ရှိသည်။ နားလည်မှုမရှိ၊ ခိုကိုးရာမဲ့သော၊ မျိုသိပ်ထားသော နာကြည်းမှုနှင့် လှည့်ဖြားခြင်းသာ ရှိသည်။ ရင်းနှီးမှုမရှိ၊ ဖြတ်သန်းမရနိုင်သည့် ကွာဟချက်သာ ရှိသည်။ အမှုအရာများက ဤအဆင့်သို့ ရောက်ပြီးဖြစ်သဖြင့်၊ မည်သူသည် ထိုသို့သော လမ်းကြောင်းတစ်ခုကို ပြောင်းပြန် လှည့်နိုင်မည်နည်း။ ဤဆက်ဆံရေးက မည်မျှ ကြောက်မက်ဖွယ်ဖြစ်လာပြီး ဖြစ်သည်ကို လူမည်မျှက အမှန်တကယ် နားလည်နိုင်စွမ်းရှိသနည်း။ လူများသည် ကောင်းချီးမင်္ဂလာခံစားရခြင်း၏ ဝမ်းမြောက်မှုတွင် မိမိတို့ကိုယ်ကိုယ် နှစ်မြုပ်ထားသည့်အခါ၊ ဘုရားသခင်နှင့် ထိုသို့သော ဆက်ဆံရေးက မည်မျှရှက်ဖွယ်ကောင်းပြီး မြင်မကောင်း ရှုမကောင်း ဖြစ်သည်ကို မည်သူမျှ စိတ်မကူးနိုင်ဟု ငါယုံကြည်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) ဘုရားနှုတ်ကပတ်တော်တွေ ဖတ်ပြီးတော့ ကျွန်မ နှလုံးသားကို ထိုးဖောက်သလို ခံစားလိုက်ရတယ်၊ စိတ်ဆင်းရဲတယ်၊ ရှက်ရွံ့ပြီး အရှက်ရခဲ့တယ်။ ဘုရားသခင်ကို ယုံကြည်ခဲ့တဲ့ ဒီနှစ်တွေအတွင်းမှာ ရောဂါဝေဒနာကို ခံစားနေရပေမဲ့လည်း တာဝန်ထမ်းဆောင်ဖို့ မနက်စောစောထပြီး ညဉ့်နက်တဲ့အထိ အလုပ်လုပ်ခဲ့တယ်။ ဘုရားသခင်ကို သစ္စာစောင့်သိပြီး ကိုယ်တော်ရဲ့ ရည်ရွယ်ချက်တွေကို အလေးထားပုံ၊ ကိုယ်တော့်ကို စိတ်ကျေနပ်အောင် ကြိုးစားတဲ့ပုံပေါ်ပေမဲ့ ကျွန်မရဲ့ တကယ့်ရည်ရွယ်ချက်ကတော့ ကိုယ့်ရဲ့အသုံးခံခြင်းနဲ့ အောင်မြင်မှုတွေကို အရင်းအနှီးအဖြစ်သုံးပြီး ဘုရားသခင်ဆီကနေ ရောဂါကုသမှု ခံယူချင်တာပါပဲ။ ဒီအရာတွေကို ကယ်တင်ခြင်းရဖို့နဲ့ ဘုရားသခင်ရဲ့ နိုင်ငံတော်ထဲဝင်ရဖို့အတွက် အပေးအယူလုပ်စရာတွေအဖြစ် ရှုမြင်ခဲ့တယ်။ ကျွန်မလုပ်ခဲ့သမျှအားလုံးဟာ ကိုယ့်ရဲ့ကောင်းချီးနဲ့ အကျိုးအမြတ်တွေအတွက်ဖြစ်ပြီး ဘုရားသခင်နဲ့ အပေးအယူလုပ်ဖို့ ကြိုးစားနေခဲ့တာပါ။ ဘုရားသခင်ကို စိတ်ကျေနပ်စေဖို့ ကျွန်မရဲ့တာဝန်ကို အမှန်တကယ် ကောင်းကောင်းဖြည့်ဆည်းနေတာ မဟုတ်ပါဘူး။ ကျွန်မရဲ့ရောဂါက ကုရာနတ္ထိဆေးမရှိတဲ့ရောဂါဖြစ်ပြီး နှစ်တွေအများကြီး နာကျင်မှုနဲ့ ဒုက္ခဝေဒနာကို ခံစားခဲ့ရတာက ကျွန်မကို အသက်ရှင်ချင်စိတ် ပျောက်ဆုံးစေခဲ့တယ်။ ဒါပေမဲ့ ကျွန်မ နာကျင်ပြီး မျှော်လင့်ချက်မဲ့နေတဲ့အချိန်မှာ ဘုရားသခင်ရဲ့ ဧဝံဂေလိတရားက ကျွန်မဆီကို ရောက်လာခဲ့တယ်။ ဘုရားသခင်ရဲ့ သြဇာအာဏာနဲ့ တန်ခိုးကို မြင်တွေ့ရတော့ ကိုယ်တော့်အပေါ်မှာ မျှော်လင့်ချက်တွေ ထားခဲ့တယ်။ အထူးသဖြင့် ညီအမတစ်ယောက် ဘုရားသခင်ကို ရှာတွေ့ပြီးနောက်မှာ ရောဂါပျောက်ကင်းသွားတာကို မြင်လိုက်ရတော့ ကိုယ့်တာဝန်မှာ ဒုက္ခဝေဒနာကို ခံလိုစိတ်ရှိနေသရွေ့ ဘုရားသခင်က ကျွန်မကို စိတ်ပျက်စေမှာမဟုတ်ဘူးလို့ ထင်ခဲ့တယ်။ ကိုယ်တော်က ကျွန်မရဲ့ရောဂါကို ကုသပေးရုံသာမက ထာဝရအသက်ကို ခံစားဖို့အတွက် သူ့ရဲ့နိုင်ငံတော်ထဲကို ခေါ်ဆောင်သွားမယ်လို့ ယုံကြည်ခဲ့တယ်။ ဒါကြောင့် အသင်းတော်က ဘယ်လိုတာဝန်မျိုးကိုပဲ ကျွန်မအတွက် စီစဉ်ပေးပါစေ၊ လက်ခံပြီး ကျိုးနွံနာခံခဲ့တယ်၊ ရောဂါကို ထိန်းချုပ်ဖို့ ဆေးသောက်ခဲ့ပြီး ကိုယ့်တာဝန်ကို တစ်ခါမှ မနှောင့်နှေးစေခဲ့ပါဘူး။ ဒါပေမဲ့ ကျွန်မရဲ့ရောဂါက သက်သာရမယ့်အစား ပိုဆိုးလာတဲ့အခါ၊ သေဘေးနဲ့တောင် ရင်ဆိုင်ခဲ့ရပြီး၊ ကျွန်မ ချက်ချင်းပဲ ဘုရားသခင်ကို ဆန့်ကျင်ခဲ့တယ်။ ဘုရားသခင်က ကျွန်မအပေါ် မဖြောင့်မတ်ဘူးလို့ ခံစားခဲ့ရတယ်။ ကျွန်မဟာ အပျက်သဘောဆောင်တဲ့ အခြေအနေမှာ နေထိုင်ရင်း ဘုရားသခင်ကို မကျေမနပ်ပြောပြီး အထင်လွဲခဲ့တယ်။ ဘုရားနှုတ်ကပတ်တော်တွေကို မဖတ်တော့ဘူး၊ ဆုလည်း မတောင်းတော့ဘူး၊ အရင်က အသုံးခံခဲ့တာတွေကိုတောင် နောင်တရခဲ့တယ်။ ဘုရားနှုတ်ကပတ်တော်ရဲ့ ဖော်ထုတ်မှုအရ ကိုယ့်ကိုယ်ကိုယ် ရှုမြင်လိုက်တဲ့အခါ ဘုရားသခင်နဲ့ ကျွန်မရဲ့ ဆက်ဆံရေးက အလုပ်သမားနဲ့ အလုပ်ရှင်ကြားက ဆက်ဆံရေးလိုပဲ ပကတိ အကျိုးစီးပွားတစ်ခုပဲဆိုတာကို သဘောပေါက်ခဲ့တယ်။ ကျွန်မရဲ့ ကြိုးစားအားထုတ်မှုနဲ့ စွန့်လွှတ်အနစ်နာခံမှုတွေအားလုံးဟာ ဘုရားသခင်ဆီက အကျိုးကျေးဇူးတွေရဖို့အတွက်ပဲဖြစ်ပြီး၊ ဘုရားသခင်ကို ကျွန်မ အသုံးချပြီး လှည့်စားနေခဲ့တာပါ။ ကျွန်မ ဘုရားသခင်ကို ဘုရားအဖြစ် ဘယ်တုန်းကမှ အမှန်တကယ် သဘောမထားခဲ့ပါဘူး။ ကျွန်မ အသက် ၂၀ ကျော်တုန်းက ရောဂါအပြင်းအထန်ဖြစ်ခဲ့တာကို ပြန်တွေးမိတယ်၊ ဘုရားသခင်ရဲ့ ကွယ်ကာမှုသာ မရှိခဲ့ရင် ကျွန်မ သေတာကြာလှပြီဆိုတာ သိခဲ့တယ်။ မဟုတ်ရင် ဘယ်လိုလုပ် အသက်ဆက်ရှင်နိုင်ဦးမှာလဲ။ ဘုရားသခင်က ကျွန်မကို ဒုတိယအသက်ကို ပေးသနားပြီး ဒီအချိန်အထိ အသက်ရှင်ခွင့်ပေးခဲ့တာပါ။ ဒါပေမဲ့ ကျေးဇူးတင်ရမဲ့အစား ကျွန်မရဲ့အသုံးခံခြင်းကိုသုံးပြီး ဘုရားသခင်ဆီက ကောင်းချီးနဲ့ ကျေးဇူးတော်ကို တောင်းဆိုခဲ့တယ်။ ကျွန်မဟာ တကယ်ကို လူ့သဘာဝ ကင်းမဲ့ပြီး ဘုရားသခင်ရဲ့ ကယ်တင်ခြင်းနဲ့ မထိုက်တန်ပါဘူး။ ကျွန်မ ပေါလုကို သတိရမိတယ်။ သူဟာ ကြိုးစားပမ်းစားလုပ်ဆောင်ပြီး စွန့်လွှတ်အနစ်နာခံခဲ့ပေမဲ့ ဘုရားသခင်ကို စိတ်ကျေနပ်စေဖို့ မဟုတ်ဘဲ ကောင်းချီးမင်္ဂလာတွေနဲ့ သရဖူကိုရဖို့အတွက်ပဲ လုပ်ခဲ့တာပါ။ အဆုံးမှာတော့ ပုန်ကန်မှုနဲ့အတူ သူက “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၇-၈) လို့ ပြောခဲ့တယ်။ သူဟာ ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့တယ်။ ကျွန်မသာ နောင်တရပြီး မပြောင်းလဲဘဲ ဘုရားသခင်ဆီကနေ ကောင်းချီးနဲ့ ကျေးဇူးတော်ကို ဆက်တိုက်တောင်းဆိုနေမယ်ဆိုရင် အဆုံးမှာ ပေါလုလိုပဲ ဘုရားသခင်ရဲ့ ပစ်ပစ်ခါခါငြင်းပြီး ဖယ်ရှားရှင်းလင်းတာကို ခံရမှာပဲ။ ဒါကို သဘောပေါက်လိုက်တော့ ပိုလို့တောင် နောင်တရသွားပြီး၊ သမ္မာတရားကို မလိုက်စားဘဲ ဘုရားသခင်ကို နှစ်တွေအများကြီး ယုံကြည်ခဲ့တဲ့ ကိုယ့်ကိုယ်ကိုယ်ကို မုန်းတီးမိတယ်။ ကျွန်မဟာ ကောင်းချီးရဖို့ လိုက်စားတဲ့ မှားယွင်းတဲ့လမ်းကြောင်းပေါ်ကို ရောက်နေခဲ့တာပဲ။ ကျွန်မ ဘုရားသခင်ဆီကို ဆုတောင်းခဲ့တယ်၊ “ဘုရားသခင်၊ ကိုယ်တော့်ကို ယုံကြည်ခဲ့တဲ့ ဒီနှစ်တွေတစ်လျှောက်လုံးမှာ ကိုယ်တော့်အပေါ် ကျွန်မ ချစ်ခြင်းမေတ္တာပြတာမျိုး၊ ကျေးဇူးပြန်ဆပ်ဖို့ ကြိုးစားတာမျိုး မရှိခဲ့ဘူး။ ကိုယ်တော့်ကို အသုံးချဖို့ပဲ ကြိုးစားခဲ့တယ်။ ကျွန်မဟာ လူ့သဘာဝ လုံးဝကို ကင်းမဲ့ခဲ့ပါတယ်။ ဘုရားသခင်၊ ကျွန်မရဲ့ မှားယွင်းတဲ့ရည်ရွယ်ချက်ကို ပုန်ကန်ပြီး ကိုယ်တော်နဲ့ အပေးအယူလုပ်တာကို ရပ်တန့်ချင်ပါတယ်” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ပြီး ဘုရားသခင်ရဲ့ ဖြောင့်မတ်တဲ့ စိတ်သဘောထားအပေါ် နားလည်မှု နည်းနည်း ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဖြောင့်မတ်ခြင်းတရားသည် တရားမျှတခြင်း သို့မဟုတ် ကျိုးကြောင်းဆီလျော်ခြင်း မည်သို့မျှ မဟုတ်ပေ၊ ယင်းသည် သာတူညီမျှရေးဝါဒ မဟုတ်၊ သို့မဟုတ် သင်လုပ်ဆောင် ပြီးစီးသည့် အလုပ်နှင့်အညီ သင်ရသင့်ရထိုက်သောအရာကို ခွဲဝေသတ်မှတ်ပေးခြင်း မဟုတ်ပေ၊ သို့မဟုတ် သင် လုပ်ဆောင်ပြီးစီးသည့် မည်သည့်အလုပ်မဆိုအတွက် ပေးချေခြင်း သို့မဟုတ် သင်၏ အားစိုက်ထုတ်ခြင်းအရ ပေးထိုက်သောအရာကို ပေးခြင်း မဟုတ်ပေ။ ဤအရာသည် ဖြောင့်မတ်ခြင်း မဟုတ်ပေ။ သမာသမတ်ကျပြီး သင့်မြတ်လျော်ကန်ခြင်းမျှသာ ဖြစ်သည်။ လူနည်းစုကသာလျှင် ဘုရားသခင်၏ ဖြောင့်မတ်သော စိတ်သဘောထားကို သိကျွမ်းနိုင်စွမ်း ရှိသည်။ ယောဘက ဘုရားသခင် အကြောင်းသက်သေခံပြီးနောက်တွင် ကိုယ်တော်က သူ့ကို သုတ်သင်ရှင်းလင်းလိုက်သည် ဆိုပါစို့။ ဤသည်မှာ ဖြောင့်မတ်ပါမည်လော။ စင်စစ်အားဖြင့် ဖြောင့်မတ်ပေလိမ့်မည်။ ဤအရာကို ဖြောင့်မတ်ခြင်းဟု အဘယ်ကြောင့် ခေါ်သနည်း။ ဖြောင့်မတ်ခြင်းကို လူတို့က မည်သို့ရှုမြင်ကြသနည်း။ တစ်စုံတစ်ခုသည် လူတို့၏ အယူအဆများနှင့်ကိုက်ညီလျှင် ဘုရားသခင်သည် ဖြောင့်မတ်သည်ဟု ၎င်းတို့ပြောရန် အလွန်လွယ်ကူသည်။ သို့ရာတွင် ထိုအရာသည် ၎င်းတို့၏အယူအဆများနှင့် ကိုက်ညီသည်ဟု မမြင်ပါက၊ ယင်းသည် ၎င်းတို့ နားလည်နိုင်သည့် တစ်စုံတစ်ရာ မဟုတ်ပါက ၎င်းတို့အနေဖြင့် ဘုရားသခင်သည် ဖြောင့်မတ်သည်ဟု ပြောရန် ခက်ခဲပေလိမ့်မည်။ ဘုရားသခင်သည် ယောဘကို ထိုအချိန်က ဖျက်ဆီးခဲ့ပါက၊ လူများက သူသည် ဖြောင့်မတ်သည်ဟု ပြောပြီးဖြစ်လိမ့်မည် မဟုတ်ပေ။ အမှန်တွင် လူများသည် ဖောက်ပြန်ပျက်စီးပြီးဖြစ်စေ မပျက်စီးပြီးဖြစ်စေ၊ ၎င်းတို့သည် အလွန့်အလွန် ဖောက်ပြန်ပျက်စီးပြီးဖြစ်စေ၊ မပျက်စီးပြီးဖြစ်စေ ဘုရားသခင် ၎င်းတို့ကို ဖျက်ဆီးသည့် အချိန်တွင် သူ၏လုပ်ရပ်အတွက် အကျိုးသင့်အကြောင်းသင့် ရှင်းပြဖို့ လိုသလော။ သူသည် မည်သည့်အကြောင်းရင်းအရ ထိုသို့လုပ်ဆောင်သည်ကို လူများကို ရှင်းပြဖို့ လိုအပ်သင့်သလော။ ဘုရားသခင်က သူပြဋ္ဌာန်းထားသည့် စည်းကမ်းများကို လူတို့အား ပြောပြရမည်လော။ မလိုအပ်ပေ။ ဘုရားသခင်၏အမြင်တွင် တစ်စုံတစ်ဦးသည် ဖောက်ပြန်ပျက်စီးပြီး ဘုရားကို ဆန့်ကျင်နိုင်ခြေ ရှိသည့်အပြင် အဘယ်တန်ဖိုးမျှ မရှိလျှင် ထိုသူကို ဘုရားက မည်သို့ကိုင်တွယ်သည်ဖြစ်စေ သင့်တော်နေပေလိမ့်မည်၊ ပြီးလျှင် အားလုံးသည် ဘုရားသခင်၏ အစီအစဉ်များဖြစ်သည်။ သင်သည် ဘုရားသခင်၏အမြင်တွင် သဘောမကျဖြစ်စေပါက၊ ပြီးလျှင် သင်၏သက်သေခံချက်ပြီးသည့်နောက် သူ့အတွက် သင်သည် အသုံးမတည့်တော့သောကြောင့် သင့်ကို ဖျက်ဆီးခဲ့သည် ဟု သူပြောခဲ့ပါက၊ ဤသည်မှာရော သူ၏ဖြောင့်မတ်ခြင်း ဖြစ်မည်လော။ ဖြောင့်မတ်ခြင်း ဖြစ်ပေမည်။ ယခုအခါတွင် အချက်အလက်များမှ သင်သည် သတိပြုနိုင်စွမ်း မရှိနိုင်သော်လည်း၊ အယူအဆအရ သင်နားလည်ရမည်။ သင်တို့ မည်သည့်အရာကို ပြောမည်နည်း။ စာတန်ကို ဘုရားသခင်၏ ဖျက်ဆီးခြင်းက သူ့ဖြောင့်မတ်ခြင်း၏ ဖော်ပြချက် တစ်ခုလော။ (ဟုတ်ပါသည်။) စာတန်ကို သူဆက်လက် တည်ရှိခွင့်ပေးခဲ့ပါက၊ မည်သည့်အရာ ဖြစ်မည်နည်း။ သင် မပြောဝံ့သည် မဟုတ်လော။ ဘုရားသခင်၏ အနှစ်သာရမှာ ဖြောင့်မတ်ခြင်း ဖြစ်သည်။ ကိုယ်တော်ပြုသောအမှုကို နားလည်ရန် မလွယ်ကူသော်လည်း ကိုယ်တော်ပြုသော အမှုအားလုံးသည် ဖြောင့်မတ်ပေသည်။ လူတို့က နားမလည်ကြခြင်းသာ ဖြစ်သည်။ ဘုရားသခင်က ပေတရုကို စာတန်ထံပေးသောအခါ ပေတရုက မည်သို့ တုံ့ပြန်သနည်း။ ‘လူသားမျိုးနွယ်သည် ကိုယ်တော်ပြုသောအမှုကို နားလည်နိုင်စွမ်း မရှိပေ၊ သို့သော် ကိုယ်တော်ပြုသည့်အမှုအားလုံးတွင် ကိုယ်တော်၏ စိတ်စေတနာကောင်း ပါဝင်၏၊ ထိုအမှုတစ်ရပ်လုံးတွင် ဖြောင့်မတ်ခြင်းပါရှိသည်။ ကိုယ်တော်၏ ဉာဏ်ပညာနှင့် လုပ်ဆောင်မှုများအတွက် ကျွန်ုပ်သည် အဘယ်သို့ မချီးမွမ်းဘဲ နေနိုင်မည်နည်း။’ ဘုရားသခင်သည် လူသားကို သူကယ်တင်သည့်အချိန်တွင် စာတန်ကို မဖျက်ဆီးရသည့်အကြောင်းအရင်းမှာ လူသားများကို စာတန်က မည်သို့ ဖျက်ဆီးခဲ့ကြောင်း၊ လူသားများကို ဖျက်ဆီးခဲ့သည့် အတိုင်းအတာနှင့် ဘုရားသခင်က လူသားတို့ကို မည်သို့ သန့်စင်ပြီး ကယ်တင်ကြောင်းတို့ကို လူသားများ ရှင်းလင်းစွာ မြင်နိုင်ဖို့ဖြစ်သည်ကို သင်သည် ယခုအခါ သိမြင်သင့်ပေသည်။ အဆုံးတွင် လူတို့သည် သမ္မာတရားကို နားလည်ပြီး စာတန်၏ စက်ဆုပ်ဖွယ် အမူအရာကို ရှင်းရှင်းလင်းလင်းမြင်ပြီး၊ ၎င်းတို့ကို စာတန်၏ ဖောက်ပြန်ပျက်စီးစေခြင်းနှင့်သက်ဆိုင်သော ကြောက်စရာကောင်းသော အပြစ်တရားကို ရှုမြင်ပြီးသည့်အခါတွင် ဘုရားသခင်သည် စာတန်ကို ဖျက်ဆီးကာ လူတို့အား သူ၏ ဖြောင့်မတ်ခြင်းကို ပြလိမ့်မည်။ ဘုရားသခင်က စာတန်ကို ဖျက်ဆီးသည့်အချိန်သည် ဘုရားသခင်၏ စိတ်သဘောထားနှင့် ဉာဏ်ပညာတို့ဖြင့် ပြည့်နေသည်။ ဘုရားသခင် ပြုသောအမှုအားလုံးသည် ဖြောင့်မတ်သည်။ ယင်းသည် လူတို့သည် ဘုရားသခင်၏ ဖြောင့်မတ်ခြင်းတရားကို သိမှတ်နားလည်ခြင်း မရှိနိုင်သော်လည်း ၎င်းတို့သည် မိမိတို့သဘောရှိ ဝေဖန်တိက မပြုသင့်ပေ။ ဘုရားပြုသော အမှုတစ်စုံတစ်ရာသည် လူတို့အတွက် ကျိုးကြောင်းမဆီလျော်သကဲ့သို့ ထင်ရလျှင်၊ သို့မဟုတ် ၎င်းတို့၌ ထိုအရာနှင့်ပတ်သက်၍ အယူအဆများရှိပြီး ယင်းကြောင့် ဘုရားသခင်သည် မဖြောင့်မတ်ဟု ၎င်းတို့ပြောလျှင် သင်သည် အကျိုးသင့် အကြောင်းသင့် မရှိဆုံးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေ ဖတ်ပြီးတဲ့နောက်မှာ ကျွန်မဟာ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ကျွန်မ လုံးဝ နားမလည်ခဲ့ဘူးဆိုတာကို သဘောပေါက်သွားတယ်။ ကျွန်မက ဘုရားသခင်ရဲ့ ဖြောင့်မတ်ခြင်းကို ဖောက်ပြန်ပျက်စီးတဲ့ လူသားမျိုးနွယ်က မြင်တဲ့ တရားမျှတမှုနဲ့ ကျိုးကြောင်းဆီလျော်မှုအဖြစ် သတ်မှတ်ခဲ့တယ်။ ဘုရားသခင်ကို ယုံကြည်တယ်၊ အဖိုးအခပေးခဲ့တယ်၊ အသုံးခံခဲ့တယ်ဆိုတော့ ဘုရားသခင်က ကျွန်မရဲ့ရောဂါကို ကုသပေးသင့်ပြီး ကျေးဇူးတော်နဲ့ ကောင်းချီးတွေ ပေးသနားသင့်တယ်လို့ ထင်ခဲ့တယ်။ အရာရာက ကိုယ့်အယူအဆနဲ့ ကိုက်ညီတဲ့အခါ ဘုရားသခင်က ဖြောင့်မတ်တယ်လို့ သတ်မှတ်ပြီး၊ ဘုရားသခင်က ကောင်းချီးမပေးတဲ့အခါ၊ အမှုအရာတွေက ကိုယ့်အယူအဆနဲ့ စိတ်ကူးတွေနဲ့ မကိုက်ညီတဲ့အခါမှာတော့ ဘုရားသခင်က မဖြောင့်မတ်ဘူးလို့ ထင်ခဲ့တယ်။ ကျွန်မက ဘုရားသခင်ရဲ့ ဖြောင့်မတ်ခြင်းကို ကိုယ် ကောင်းချီးနဲ့ အကျိုးအမြတ်ရခြင်း ရှိမရှိဆိုတဲ့အပေါ်မှာပဲ လုံးလုံး အခြေခံပြီး တိုင်းတာခဲ့တာ၊ ဒါဟာ သမ္မာတရားနဲ့ လုံးဝကို မကိုက်ညီဘူး။ ဒီအမြင်တွေက တကယ်ကို လွဲချော်နေခဲ့တာပါပဲ။ တကယ်တော့ လူတစ်ယောက်ဟာ ဘုရားသခင်ကို ရှာတွေ့ပြီးတဲ့နောက် ဘယ်လောက်ပဲ စွန့်လွှတ်အသုံးခံပါစေ ဘယ်လောက်ပဲ ဒုက္ခခံပြီး အဖိုးအခကြီးကြီးမားမား ပေးဆပ်ပါစေ၊ ဒါတွေအားလုံးဟာ ဖန်ဆင်းခံတစ်ဦးအနေနဲ့ လုပ်သင့်တဲ့အရာတွေပါပဲ။ ဘုရားသခင်က လူတွေကို ဆက်ဆံပုံ၊ ကျေးဇူးတော်နဲ့ ကောင်းချီးတွေ ပေးမလား၊ ခန္ဓာကိုယ်ရဲ့ ရောဂါကို ကုသပေးမလားဆိုတာနဲ့ ပတ်သက်လို့ကတော့ ဘုရားရဲ့ အထူးလုပ်ပိုင်ခွင့်အာဏာဖြစ်ပြီး ဖောက်ပြန်ပျက်စီးတဲ့ လူသားမျိုးနွယ်မှာ ဘုရားသခင်ကို ဒီလိုလုပ်ပါ၊ ဟိုလိုလုပ်ပါလို့ တောင်းဆိုပိုင်ခွင့်မရှိဘူး။ လူတွေလုပ်သင့်တာက လက်ခံပြီး ကျိုးနွံနာခံဖို့ပဲ၊ ဒါဟာ သူတို့မှာ ရှိသင့်တဲ့ ဆင်ခြင်တုံတရားဖြစ်လို့ပေါ့။ ဒါပေမဲ့ ကျွန်မကတော့ ကိုယ့်ရဲ့အသုံးခံခြင်းကြောင့် ကျွန်မကို ရောဂါကုသပေးဖို့ ကိုယ့်ကိုယ်ကိုယ် မှန်တယ်ထင်ပြီး တောင်းဆိုခဲ့တယ်။ ဒါဟာ ဘုရားသခင်ကို ခြိမ်းခြောက်တောင်းယူနေတာ မဟုတ်ဘူးလား။ ဘုရားသခင်ကို ယုံကြည်ပြီးနောက်မှာ စွန့်လွှတ်အသုံးခံခဲ့တဲ့အတွက် ဘုရားသခင်က ကျွန်မအတွက် အရာရာကို ချောမွေ့အောင် သေချာလုပ်ပေးရမယ်၊ ကျွန်မရောဂါကို ကုသပေးရမယ်၊ အဲဒီလိုမှမဟုတ်ရင် ကိုယ်တော်က မဖြောင့်မတ်ဘူး။ ဒါတွေက ကျွန်မရဲ့ ကိုယ်ပိုင်အယူအဆတွေပဲ မဟုတ်ဘူးလား။ ဘုရားသခင်က ကျွန်မကို ရောဂါကုသပေးရင် ဒါဟာ ကိုယ်တော်ရဲ့ ဖြောင့်မတ်ခြင်းပဲ၊ ကျွန်မကို ရောဂါမကုသပေးရင်လည်း ဒါက ကိုယ်တော်ရဲ့ ဖြောင့်မတ်ခြင်းပဲ။ ကျွန်မရဲ့ရောဂါ ဘယ်လောက်ပဲ ဆိုးလာပါစေ၊ ဘုရားသခင်က ကျွန်မကို သေခွင့်ပေးရင်တောင် ဒါဟာ ဘုရားသခင်ရဲ့ ဖြောင့်မတ်ခြင်းပဲ။ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ပုဂ္ဂိုလ်ရေးအကျိုးအမြတ်တွေရဲ့ ရှုထောင့်ကနေ ရှုမြင်လို့မရဘဲ၊ ကိုယ်တော်ရဲ့ အနှစ်သာရရှုထောင့်ကနေ ရှုမြင်ရမယ်။ ဘုရားသခင်ဟာ ဖန်ဆင်းရှင်ဖြစ်ပြီး ကိုယ်တော်ရဲ့ အနှစ်သာရက ဖြောင့်မတ်ခြင်းပဲ။ ကျွန်မတို့ကို ဘယ်လိုပဲဆက်ဆံပါစေ ဒါဟာ ကျွန်မတို့နဲ့ ထိုက်တန်ပြီး ဖြောင့်မတ်ပါတယ်။ ဘုရားသခင်က ပေတရုကို စာတန်လက်ထဲ အပ်ခဲ့ပုံကို ကျွန်မ စဉ်းစားမိတယ်။ ပေတရုက ဘုရားသခင်ကို မကျေမနပ်ပြောတာ၊ အထင်လွဲတာမျိုးမရှိဘဲ လက်ခံနိုင်ခဲ့တယ်၊ သူက “လူသားမျိုးနွယ်သည် ကိုယ်တော်ပြုသောအမှုကို နားလည်နိုင်စွမ်း မရှိပေ၊ သို့သော် ကိုယ်တော်ပြုသည့်အမှုအားလုံးတွင် ကိုယ်တော်၏ စိတ်စေတနာကောင်း ပါဝင်၏၊ ထိုအမှုတစ်ရပ်လုံးတွင် ဖြောင့်မတ်ခြင်းပါရှိသည်။ ကိုယ်တော်၏ ဉာဏ်ပညာနှင့် လုပ်ဆောင်မှုများအတွက် ကျွန်ုပ်သည် အဘယ်သို့ မချီးမွမ်းဘဲ နေနိုင်မည်နည်း။” “ကျွန်တော်ဟာ သေးငယ်သော ဖန်ဆင်းခံတစ်ဦးမျှသာဖြစ်ပြီး ဘုရားသခင်က ကျွန်တော့်အပေါ် ဘယ်လိုပဲလုပ်လုပ် သင့်တော်ပါတယ်။ ကိုယ်တော်က ကျွန်တော့်ကို ရောဂါကုသပေးမလား မပေးဘူးလား၊ ကောင်းမွန်တဲ့ အဆုံးသတ် ဒါမှမဟုတ် ပန်းတိုင်တစ်ခု ပေးမလား မပေးဘူးလားဆိုတာကို ကျွန်တော် လက်ခံပြီး ကျိုးနွံနာခံသင့်တယ်၊ ဘာလို့လဲဆိုတော့ ဒါက လူ့သဘာဝနဲ့ ဆင်ခြင်တုံတရားရှိခြင်းကို ပြသတာဖြစ်လို့ပါပဲ” လို့တောင် ပြောခဲ့တယ်။ ဒါကို သဘောပေါက်လိုက်တော့ ကျွန်မ ဘုရားသခင်ဆီကို ဆုတောင်းခဲ့တယ်၊ “ဘုရားသခင်၊ အရင်က ကိုယ်တော်ရဲ့ ဖြောင့်မတ်တဲ့ စိတ်သဘောထားကို သမီး နားမလည်ခဲ့ဘဲ ကိုယ့်ရဲ့အယူအဆနဲ့ စိတ်ကူးတွေနဲ့ပဲ တိုင်းတာခဲ့တယ်။ ကိုယ်တော် ဘာပဲလုပ်လုပ် ဖြောင့်မတ်တယ်ဆိုတာကို အခု သမီး နားလည်သွားပါပြီ။ သမီးရဲ့ရောဂါ မပျောက်ကင်းဘဲ သေသွားရင်တောင် ကိုယ်တော်က ဖြောင့်မတ်နေတုန်းပါပဲ၊ ကိုယ်တော့်ကို သမီး ကျေးဇူးတင်ပြီး ချီးမွမ်းနေဦးမှာပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ ဘုရားသခင်က ပြောသည် “ယောဘသည် ဘုရားသခင်နှင့် အပေးအယူစကားများ မပြောခဲ့သကဲ့သို့၊ ဘုရားသခင်အပေါ် တောင်းခံချက်များနှင့် တောင်းဆိုချက်များ မပြုလုပ်ခဲ့ပေ။ ဘုရားသခင်၏နာမကို သူ၏ချီးမွမ်းခြင်းသည် အရာခပ်သိမ်းကို အုပ်စိုးခြင်းထဲက ဘုရားသခင်၏ ကြီးမြတ်သော တန်ခိုးနှင့် ဩဇာအာဏာကြောင့် ဖြစ်ခဲ့ပြီး၊ ယင်းသည် ကောင်းချီးမင်္ဂလာများကို သူရခဲ့ခြင်း ရှိမရှိ သို့မဟုတ် ဘေးဒုက္ခ ဆိုက်ရောက်သည်ကို ခံခဲ့ရခြင်း ရှိမရှိဆိုသည့်အပေါ် မမူတည်ခဲ့ပေ။ ဘုရားသခင်သည် လူတို့အား ကောင်းချီးပေးသည် ဖြစ်စေ၊ ၎င်းတို့အပေါ် ဘေးဒုက္ခ ကျရောက်စေသည်ဖြစ်စေ၊ ဘုရားသခင်၏ တန်ခိုးနှင့် ဩဇာအာဏာသည် ပြောင်းလဲလိမ့်မည် မဟုတ်သကဲ့သို့ ထိုသို့ဖြင့်၊ လူတစ်ဦး၏ အခြေအနေများကို ပဓာနမထားဘဲ၊ ဘုရားသခင်၏ နာမကို ချီးမွမ်းသင့်သည်ဟု သူ ယုံကြည်ခဲ့သည်။ လူသားသည် ဘုရားသခင်၏ ကောင်းချီးမင်္ဂလာကို ခံစားရသည်မှာ ဘုရားသခင်၏ အချုပ်အခြာအာဏာကြောင့် ဖြစ်ပြီး လူသားအပေါ် ဘေးဒုက္ခ ကျရောက်သည့်အခါတွင်လည်း ယင်းမှာ ဘုရားသခင်၏ အချုပ်အခြာ အာဏာကြောင့် ဖြစ်ပေသည်။ ဘုရားသခင်၏ တန်ခိုးနှင့် ဩဇာအာဏာသည် လူသားနှင့်ပတ်သက်သည့် အရာရာတိုင်းအပေါ် အုပ်စိုးပြီး ပြင်ဆင်၏။ လူသား ကံကြမ္မာ၏ မတည်တံ့ခြင်းများမှာ ဘုရားသခင်၏ တန်ခိုးနှင့် ဩဇာအာဏာတို့၏ သရုပ်သကန်များ ဖြစ်ကြပြီး၊ တစ်ဦးတစ်ယောက်၏ အမြင်ကို ပဓာနမထားဘဲ၊ ဘုရားသခင်၏ နာမကို ချီးမွမ်းသင့်ပေသည်။ ဤသည်မှာ ယောဘသည် သူ၏ အသက်တာ နှစ်ကာလများအတွင်းတွင် တွေ့ကြုံခံစားခဲ့ပြီး သိရှိလာခဲ့သည့် အရာ ဖြစ်သည်။ ယောဘ၏ အတွေးများနှင့် လုပ်ရပ်အားလုံးသည် ဘုရားသခင်၏ နားသို့ရောက်ရှိခဲ့ပြီး ဘုရားသခင်ရှေ့သို့ ရောက်ရှိခဲ့ကာ ဘုရားသခင်က အရေးကြီးသည်ဟု မြင်ခဲ့သည်။ ဘုရားသခင်သည် ယောဘ၏ ဤအသိပညာကို မြတ်နိုးခဲ့ပြီး ထိုသို့သော စိတ်နှလုံး တစ်ခုရှိခြင်းအတွက် ယောဘကို တန်ဖိုးထားခဲ့သည်။ ဤစိတ်နှလုံးသည် ဘုရားသခင်၏ အမိန့်ကို အမြဲတစေ စောင့်ဆိုင်းခဲ့ပြီး နေရာအားလုံးနှင့် မည်သည့်အချိန် သို့မဟုတ် မည်သည့်နေရာတွင်ဖြစ်စေ ယင်းသည် သူ့အပေါ် ကျရောက်သည့် အရာမှန်သမျှကို လက်ခံကြိုဆိုခဲ့သည်။ ယောဘသည် ဘုရားသခင်အပေါ် မည်သည့်တောင်းဆိုချက်မျှ မပြုခဲ့ပေ။ မိမိကိုယ်ကိုယ် သူတောင်းဆိုခဲ့သည်မှာ ဘုရားသခင်ထံမှလာသော အစီအစဉ်အားလုံးကို စောင့်ဆိုင်းရန်၊ လက်ခံရန်၊ ရင်ဆိုင်ရန်နှင့် ကျိုးနွံနာခံရန်ဖြစ်သည်။ ဤသည်မှာ သူ၏တာဝန်ဖြစ်သည်ဟု ယောဘယုံကြည်ခဲ့ပြီး ယင်းမှာ ဘုရားသခင် အလိုရှိခဲ့သောအရာ အတိအကျ ဖြစ်ခဲ့ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မရဲ့စိတ်နှလုံးဟာ ကြည်လင်လာပြီး လက်တွေ့လုပ်ဆောင်ဖို့ လမ်းကြောင်းတစ်ခုကို တွေ့ရှိခဲ့တယ်။ ယောဘက ဘုရားနဲ့ အပေးအယူလုပ်ဖို့ မကြိုးစားဘဲ ယုံကြည်ခဲ့တယ်။ သူဟာ ကောင်းချီးမင်္ဂလာတွေ ခံစားရသည်ဖြစ်စေ၊ ဘေးဒဏ်တွေ ခံစားရသည်ဖြစ်စေ ဘုရားသခင်ကို ချီးမွမ်းနိုင်ခဲ့တယ်။ ဒါက ဘာကြောင့်လဲဆိုတော့ သူဟာ အရာခပ်သိမ်းကနေပြီးတော့ သူ့ရဲ့ကိုယ်ပိုင်အတွေ့အကြုံတွေကနေ ဘုရားသခင်ရဲ့ သြဇာအာဏာကို အသိအမှတ်ပြုခဲ့လို့ပဲ၊ ပြီးတော့ အရာအားလုံးအပေါ် အချုပ်အခြာအာဏာ ကိုင်စွဲထားပြီး စီစဉ်နေခဲ့တာဟာ ဘုရားသခင်ရဲ့ ကြီးမြတ်တဲ့တန်ခိုးဖြစ်တယ်ဆိုတာကို သူသိခဲ့လို့ပဲ။ လူတစ်ယောက်ဟာ အဆုံးမှာ ကောင်းချီးမင်္ဂလာတွေ ခံစားရသည်ဖြစ်စေ၊ ဒုက္ခဆင်းရဲခံရသည်ဖြစ်စေ ခြွင်းချက်မရှိ ဖန်ဆင်းရှင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံသင့်တယ်။ ယောဘမှာ လူ့သဘာဝနဲ့ ဆင်ခြင်တုံတရားရှိတယ်၊ သူက ဘုရားသခင်ကို တစ်ခုခုလုပ်ပေးဖို့ မတောင်းဆိုခဲ့ဘူး။ အဲဒီအစား ဘုရားသခင်ဆီက လာသမျှအရာအားလုံးကို အမြဲတမ်းစောင့်ဆိုင်း၊ လက်ခံပြီး ကျိုးနွံနာခံဖို့ပဲ ကိုယ့်ကိုယ်ကိုယ် တောင်းဆိုခဲ့တယ်။ ယောဘဟာ ရိုးသားတယ်၊ ကြင်နာတယ်၊ ဘုရားသခင်အပေါ်မှာ စစ်မှန်တဲ့ယုံကြည်ခြင်းရှိတယ်။ အဆုံးမှာတော့ စမ်းသပ်မှုတွေအတွင်းမှာ သူ့ရဲ့သက်သေခံချက်မှာ ခိုင်ခိုင်မာမာ ရပ်တည်ခဲ့ပြီး ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ ကျွန်မလဲ ယောဘကို အတုယူချင်တယ်၊ ကျွန်မရဲ့ရောဂါ သက်သာလာသည်ဖြစ်စေ၊ မသက်သာသည်ဖြစ်စေ၊ ဒါမှမဟုတ် ကျွန်မရဲ့အဆုံးသတ်က ဘယ်လိုပဲဖြစ်ပါစေ ဘုရားသခင်ရဲ့ အစီအစဉ်တွေနဲ့ စီစဉ်ညွှန်ကြားမှုတွေကို ကျိုးနွံနာခံပြီး ကိုယ့်ရဲ့ကိုယ်ပိုင်ရွေးချယ်မှုတွေကို မလုပ်တော့ပါဘူး။ ကျွန်မ ဘုရားသခင်ဆီကို ဆုတောင်းခဲ့တယ်၊ “ဘုရားသခင်၊ အတိတ်တုန်းက သမ္မာတရားကို သမီး နားမလည်ခဲ့ပါဘူး။ သမီးရဲ့ရောဂါ ပျောက်ကင်းမလား၊ ကောင်းမွန်တဲ့ အဆုံးသတ် ဒါမှမဟုတ် ပန်းတိုင်တစ်ခု ရှိနိုင်မလားဆိုတာနဲ့ပတ်သက်ပြီး အမြဲတမ်း စိတ်ပူပန်သောကရောက်ခဲ့ရပြီး ကြီးမားတဲ့ ဒုက္ခဆင်းရဲထဲမှာ နေထိုင်ခဲ့ရပါတယ်။ ဒီနေ့မှာတော့ ကိုယ့်ကိုယ်ကိုယ် ကိုယ်တော်ရဲ့လက်ထဲကို သမီး အပ်နှံလိုပါတယ်၊ ကောင်းချီးမင်္ဂလာတွေ ခံစားရသည်ဖြစ်စေ၊ ဒုက္ခဆင်းရဲခံရသည်ဖြစ်စေ ကိုယ်တော်ရဲ့ အချုပ်အခြာအာဏာနဲ့ အစီအစဉ်တွေကို သမီး ကျိုးနွံနာခံပါ့မယ်”လို့ပေါ့။ ကျွန်မရဲ့ရှုထောင့်အမြင် အတော်လေး ပြောင်းလဲသွားပြီးတဲ့နောက်မှာ အရမ်းကို စိတ်အေးလက်အေးဖြစ်ပြီး လွတ်မြောက်သွားတယ်။ အဲဒီနောက်မှာ ကျန်းမာရေးကို ပြုစုဖို့ တရုတ်တိုင်းရင်းဆေးနည်းတစ်ခုကို သုံးကြည့်ခဲ့တယ်၊ မမျှော်လင့်ဘဲ ကျွန်မရဲ့အခြေအနေက တကယ်ကို ထိန်းချုပ်နိုင်ခဲ့ပြီး တာဝန်တွေကိုလည်း ပုံမှန်အတိုင်း ထမ်းဆောင်နိုင်ခဲ့ပါတယ်။

ဒီအတွေ့အကြုံကနေ ကျွန်မ သဘောပေါက်ခဲ့တာက ရောဂါကတစ်ဆင့် ထုတ်ဖော်ခြင်းမရှိဘဲနဲ့တော့ ကောင်းချီးမင်္ဂလာတွေကို လိုက်စားတဲ့ ကိုယ့်ရဲ့စက်ဆုပ်စရာကောင်းတဲ့ ရည်ရွယ်ချက်တွေကို ကျွန်မ အသိအမှတ်ပြုနိုင်ခဲ့မှာ မဟုတ်ဘူးဆိုတာပါပဲ။ ရောဂါကြောင့် ခန္ဓာကိုယ်က နာကျင်မှုတချို့ကို ခံစားခဲ့ရပေမဲ့ ကျွန်မရဲ့ လိုက်စားမှုနောက်ကွယ်က မှားယွင်းပြီး အဓိပ္ပာယ်မဲ့တဲ့ ရှုထောင့်အမြင်တွေကို ကျွန်မ နည်းနည်းနားလည်လာခဲ့ပြီး အပြောင်းအလဲတချို့ကိုလည်း ကြုံတွေ့ခဲ့ရပါတယ်။ ဒါဟာ ကျွန်မအတွက် ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းပါပဲ။ ဘုရားသခင်ကို ကျေးဇူးတင်ပါတယ်။


၅၇။ ကျွန်ုပ်၏ သားအပေါ် ကျွန်ုပ်၏ အကြွေးတင်သည့် ခံစားချက်များကို လက်လွှတ်လိုက်သည်

စုလီ၊ တရုတ်ပြည်

ငယ်ငယ်ကတည်းက အမေ့ကို ကျွန်မ တကယ် လေးစားအားကျခဲ့တယ်။ သူက ကျွန်မတို့ မောင်နှမတွေအတွက် ဒုက္ခတွေအများကြီး ခါးစည်းခံခဲ့တယ်။ ညသန်းခေါင်မှာ ကျွန်မနိုးလာတဲ့အခါတိုင်း ရေနံဆီမီးခွက်လေးအောက်မှာ ကျွန်မတို့အတွက် ဂွမ်းထည်အဝတ်အစားတွေ ချုပ်ပေးနေတဲ့ သူ့ကိုတွေ့ရလေ့ရှိပြီး၊ နောက်နေ့မှာလည်း သူက လယ်လုပ်ဖို့ တောင်ပေါ်တက်ရသေးတယ်။ မိသားစုတစ်စုလုံးကို စောင့်ရှောက်ဖို့အတွက် သူ နေမကောင်းဖြစ်တဲ့အထိ အလုပ်လုပ်ခဲ့ရတယ်။ ကျွန်မအဖေက သိပ်တာဝန်ယူတတ်တဲ့သူ မဟုတ်ဘူး။ ကျွန်မအစ်ကို အိမ်ထောင်ပြုရတော့မယ့်အရွယ်ရောက်လာတော့ အမေကပဲ အရာရာကို စီစဉ်ပေးခဲ့တယ်။ ရွာသားတွေအားလုံးက ကျွန်မအမေကို ဇနီးကောင်း၊ မိခင်ကောင်းတစ်ယောက်အနေနဲ့ ချီးကျူးကြတယ်။ ကျွန်မစိတ်ထဲမှာလည်း အမေ့ကို စံပြပုဂ္ဂိုလ်တစ်ယောက်အနေနဲ့ မြင်ခဲ့ပြီး၊ စံနှုန်းပြည့်မီတဲ့ မိခင်တစ်ယောက်က ဘာလိုဆိုတာကို သူ့ရဲ့လုပ်ရပ်တွေက ပေါ်လွင်စေတယ်လို့ ယုံကြည်ခဲ့တယ်။ ကျွန်မ အိမ်ထောင်ကျပြီးတဲ့နောက်မှာလည်း အမေ့လိုပဲ အရာရာမှာ ကျွန်မရဲ့ခင်ပွန်းနဲ့ ကလေးတွေကို ဦးစားပေးခဲ့တယ်၊ သူတို့တွေ သက်သောင့်သက်သာရှိနေသရွေ့ ကျွန်မဘက်က ခံရတဲ့ ဘယ်ဆင်းရဲဒုက္ခမဆို တန်တယ်လို့ ခံစားရတယ်။ ဆောင်းရာသီမှာဆိုရင် ကျွန်မ အမြဲတမ်း စောစောထ၊ မီးဖိုကိုဖွင့်ပြီး စားစရာတစ်ခုခု ချက်တယ်၊ အိမ်က နွေးလာမှပဲ ကျွန်မရဲ့ခင်ပွန်းနဲ့ ကလေးတွေကို မနက်စာစားဖို့ နှိုးလေ့ရှိတယ်။ သူတို့တွေ ကောင်းကောင်း ဂရုစိုက်ခံရတာကို မြင်တော့ ကျွန်မ အရမ်းကျေနပ်မိတယ်။ ကျွန်မရဲ့ယောက္ခမနဲ့ ယောင်းမကြီးက ကျွန်မကို ဇနီးကောင်းတစ်ယောက်လို့ ချီးကျူးကြတယ်၊ ဒါဟာ အမျိုးသမီးတစ်ယောက် လုပ်သင့်တဲ့အရာပဲလို့ ကျွန်မကိုယ်တိုင်လည်း ယုံကြည်ခဲ့တယ်။ မထင်မှတ်ဘဲနဲ့ နောက်ပိုင်းမှာ ကျွန်မခင်ပွန်းက ရုတ်တရက် နေမကောင်းဖြစ်ပြီး ကွယ်လွန်သွားခဲ့တယ်၊ မိသားစုတစ်ခုလုံးရဲ့ ဝန်ထုပ်ဝန်ပိုးက ကျွန်မတစ်ယောက်တည်းအပေါ် ကျရောက်လာခဲ့တယ်။ ကျွန်မဘာသာ စိတ်ပိုင်းဖြတ်ခဲ့တယ်၊ “ငါ့ကလေးတွေ ကျောင်းပြီးပြီး အခြေချဖို့ သေချာအောင် ငါ လုပ်ရမယ်။” ဒါနဲ့ ကလေးနှစ်ယောက်ရဲ့ ပညာရေးကို ထောက်ပံ့ပေးနိုင်ဖို့ ဈေးမှာ လုပ်ငန်းလေးတစ်ခု စလုပ်ခဲ့တယ်။

၁၉၉၉ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ ဘုရားနှုတ်ကပတ်တော်တွေကို ဖတ်တဲ့အခါ သမ္မာတရားတော်တော်များများကို ကျွန်မ နားလည်လာခဲ့တယ်၊ ခင်ပွန်းကို ဆုံးရှုံးလိုက်ရတဲ့ နာကျင်မှုကနေလည်း ကျွန်မ ရုန်းထွက်နိုင်ခဲ့တယ်။ နောက်ပိုင်း အသင်းတော်မှာ ကျွန်မ တတ်နိုင်သလောက် တာဝန်ထမ်းဆောင်ခဲ့တယ်။ ၂၀၀၃ ခုနှစ်မှာ ဆိုးယုတ်တဲ့လူတစ်ယောက် သစ္စာဖောက်လို့ ဒေသရဲစခန်းက ကျွန်မကို ဖမ်းဖို့ အိမ်ကို ရောက်လာကြတယ်။ ကံကောင်းထောက်မလို့ ကျွန်မအိမ်မှာမရှိတော့ ဒီဘေးအန္တရာယ်ကို ရှောင်နိုင်ခဲ့တယ်။ တရုတ်ကွန်မြူနစ်ပါတီရဲ့ ဖမ်းဆီးခြင်းကနေ လွတ်မြောက်ဖို့အတွက် တာဝန်ထမ်းဆောင်ဖို့ ကျွန်မ အိမ်ကနေ ထွက်ခွာခဲ့ရတယ်။ ကလေးတွေကို ထားခဲ့ရမယ်ဆိုတဲ့ အတွေးက ကျွန်မနှလုံးသားကို မချိတင်ကဲခံစားရစေတယ်။ ကျွန်မခင်ပွန်းက စောစောစီးစီး ကွယ်လွန်သွားခဲ့တာဆိုတော့ ကျွန်မသာ ထွက်သွားခဲ့ရင် ကလေးနှစ်ယောက်က ဘာများဖြစ်ကြမလဲ။ ကျွန်မသားက အသက် ၁၈ နှစ်တောင်ရှိနေပြီ၊ အိမ်ထောင်ပြုရတော့မယ့် အရွယ်ကို ရောက်နေပြီ၊ ကျွန်မမရှိရင် သူ့ကို ဘယ်သူက အခြေတကျဖြစ်အောင် ကူညီပေးမှာလဲ။ ဒါပေမဲ့ ကျွန်မသာ မထွက်သွားရင်လည်း ဘယ်အချိန်မဆို အဖမ်းခံရနိုင်ပြီး အဲဒီအခါကျရင်လည်း သူတို့ကို ကျွန်မ စောင့်ရှောက်နိုင်မှာ မဟုတ်ဘူးလေ။ ကျွန်မသမီးကလည်း ပြောတယ်၊ “အမေ၊ သမီးတို့က အမေ အဖမ်းခံရတာကို မြင်ရမှာထက် အမေ သမီးတို့ကို ထားသွားတာကိုပဲ ပိုဖြစ်စေချင်ပါတယ်” တဲ့။ ကျွန်မရဲ့ ထောက်ထားတတ်တဲ့သမီးလေးကို ကြည့်ပြီး ကျွန်မ ပိုပြီးတော့တောင် ရင်နာသွားတယ်၊ နောက်ဆုံးတော့ အိမ်ကနေ ကျွန်မ မျက်ရည်စက်လက်နဲ့ ထွက်ခွာလာခဲ့တယ်။ အိမ်ကနေ ထွက်လာခဲ့ပေမဲ့ ကျွန်မရဲ့စိတ်က ကလေးနှစ်ယောက်ဆီမှာပဲ အမြဲရောက်နေခဲ့တယ်၊ ပြီးတော့ ကျွန်မတွေးမိတယ်၊ “သူတို့တွေ အဆင်ပြေရဲ့လား။ သူတို့မှာ ပိုက်ဆံအလုံအလောက်ရှိရဲ့လား။ အလုပ်ရှာလို့ရပါ့မလား။ ငါ့သား မင်္ဂလာဆောင်တဲ့အခါ ဘယ်သူက စီစဉ်ပေးမှာလဲ။ သူတို့က ငါ့ကို နာကြည်းပြီး သူတို့ကို ပစ်ထားခဲ့တယ်လို့ ပြောကြမလား” လို့ပေါ့။ ဒီအကြောင်းတွေကို တွေးမိတိုင်း ကျွန်မရင်ထဲမှာ နာကျင်ရတယ်။ မိခင်တစ်ယောက်အနေနဲ့ ကိုယ့်တာဝန်တွေကို မဖြည့်ဆည်းခဲ့ဘူး၊ ကလေးတွေကို တကယ် တာဝန်ပျက်ကွက်ခဲ့မိပြီလို့ ခံစားရတယ်။ ပြန်သွားပြီး သူတို့ကို စောင့်ရှောက်ပေးချင်ပေမဲ့ အဖမ်းခံရမှာကိုလည်း ကြောက်နေမိတယ်။ ကျွန်မရဲ့စိတ်နှလုံးက အရမ်းကို ညှဉ်းပန်းခံနေရသလိုပဲ။ အဲဒီအချိန်မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရတယ်။ “မည်သူသည် ငါ့အတွက် သူတို့ကိုယ်သူတို့ အမှန်တကယ် ပြည့်ဝစွာ အသုံးခံကာ သူတို့၏ အရာအားလုံးကို ငါ့အတွက် ဆက်ကပ်နိုင်သနည်း။ သင်တို့ အားလုံးသည် စိတ်မပါ့တပါဖြစ်နေကြပြီး သင်တို့၏ အတွေးများသည် တဝဲလည်လည် ဖြစ်ကာ အိမ်၊ အပြင်လောက၊ အစားအစာနှင့် အဝတ်အစားများအကြောင်း တွေးနေကြသည်။ သင်သည် ငါ့အရှေ့ ဤနေရာတွင် ရှိနေပြီး ငါ့အတွက် အမှုအရာများကို လုပ်ဆောင်နေသော်လည်း သင်၏ စိတ်နှလုံးအတွင်းထဲတွင်မူ သင်သည် အိမ်ရှိ သင်၏ ဇနီးသည်၊ သားသမီးများနှင့် မိဘများအကြောင်းကို တွေး၍နေသေးသည်။ ဤအရာအားလုံးသည် သင်၏ ဥစ္စာဖြစ်သလော။ ၎င်းတို့ကို ငါ၏ လက်ထဲသို့ သင်အဘယ်ကြောင့် မအပ်နှံသနည်း။ ငါ့ကို သင် ယုံကြည်ကိုးစားခြင်း မရှိသလော။ ထိုသို့မဟုတ်လျှင် ငါသည် သင့်အတွက် မဆီလျော်သော စီစဉ်ပြင်ဆင်မှုများကို ပြုလိမ့်မည်ဟူ၍ သင်စိုးရိမ်သောကြောင့် ဖြစ်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၅၉)) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မစိတ်နှလုံးက အများကြီး လင်းသွားတယ်။ ကလေးတွေကို ဘုရားသခင်လက်ထဲ အပ်လိုက်တာက ကျွန်မကိုယ်တိုင် စောင့်ရှောက်တာထက် ပိုကောင်းမှာပဲ မဟုတ်လား။ အရာရာတိုင်းဟာ ဘုရားသခင်ရဲ့ အချုပ်အခြာအာဏာအောက်မှာပဲ ရှိပြီး ကျွန်မကလေးနှစ်ယောက် နေကောင်းမကောင်းဆိုတာကလည်း ဘုရားသခင်ရဲ့ လက်ထဲမှာပဲ ရှိတယ်။ ဒီလိုတွေးမိတော့ ကျွန်မ အရမ်းကြီး စိတ်မကောင်း မဖြစ်တော့ဘူး။

ကျွန်မ အိမ်နဲ့ခွဲခွာနေရတဲ့အချိန်တွေ ကြာလာတာနဲ့အမျှ၊ ကျွန်မသားလေးကလည်း အသက်နှစ်ဆယ်ကျော်ပြီး အိမ်ထောင်ပြုရတော့မယ့် အရွယ်ကို ရောက်လာပြီ၊ သူ အိမ်ထောင်ပြုနိုင်ပါ့မလားဆိုပြီး ကျွန်မ စိုးရိမ်လာတယ်။ ကျွန်မကလေးတွေက သူတို့အဖေကို ဆုံးရှုံးရပြီးသားဖြစ်တဲ့အပြင် ကျွန်မကလည်း သူတို့ကို ဂရုစိုက်ပေးဖို့ အနားမှာမရှိဘူးလေ။ ဒါကြောင့် သူတို့အတွက် အရမ်းစိတ်မကောင်းဖြစ်မိတယ်။ ၂၀၀၇ ခုနှစ်မှာ ခရိုင်ခေါင်းဆောင်တစ်ယောက်အနေနဲ့ တာဝန်မှာ ဝန်တာထားတဲ့စိတ် မရှိလို့ ကျွန်မ တာဝန်ကနေ ဖြုတ်ချခံလိုက်ရတယ်။ ကျွန်မကလေးတွေက ကျွန်မမောင်နှမတွေရှိတဲ့မြို့မှာ အလုပ်သွားလုပ်နေကြတယ်လို့ ကြားတော့ သူတို့ဆီကို ကျွန်မပြန်သွားခဲ့တယ်။ ကျွန်မသားက ကျွန်မကိုတွေ့တော့ ကျွန်မကို အေးတိအေးစက်ဆက်ဆံပြီး စကားမပြောဘူး။ ကျွန်မက ယုံကြည်ခြင်းကိုပဲ ဂရုစိုက်ပြီး သူတို့ကို ပစ်ထားခဲ့တယ်လို့ သူကပြောတယ်။ ကျွန်မလည်း အရမ်းကို အပြစ်ရှိသလိုခံစားရပြီး သူမကျေမချမ်းဖြစ်သင့်တယ်လို့လည်း ကျွန်မခံစားမိတယ်။ ကျွန်မရဲ့မောင်နဲ့ညီမလည်း ကျွန်မကို လာတွေ့ကြတယ်။ ကျွန်မမောင်က ကျွန်မကို ဆူတော့တာပဲ၊ သူကပြောတယ်၊ “မမ ထွက်သွားတဲ့ ဒီနှစ်တွေအတွင်းမှာ ကလေးနှစ်ယောက် တော်တော်ဒုက္ခရောက်ခဲ့ရတယ်။ ဒီတစ်ခါ ထပ်ပြီး ထွက်မသွားတာ ပိုကောင်းမယ်။ သူတို့လည်း ခုဆို အရွယ်ရောက်နေကြပြီဖြစ်လို့ မမရဲ့သားကို အမြန်ဆုံး အိမ်ထောင်ချပေးဖို့ လိုတယ်။ အဲဒါက တကယ်အရေးကြီးတဲ့ကိစ္စပဲ” တဲ့။ ကျွန်မညီမကလည်း ပြောတယ်၊ “မမ မရှိတဲ့နှစ်တွေမှာ မမသားအတွက် ကျွန်မတို့ပဲ စိတ်ပူပေးခဲ့ရတာ၊ အလုပ်တောင် ကျွန်မတို့ပဲ ကူရှာပေးခဲ့ရတယ်” တဲ့။ ဒီစကားတွေကြားတော့ ကျွန်မ ပိုပြီးတော့တောင် အပြစ်ရှိသလိုခံစားရပြီး ဝမ်းနည်းသွားတယ်။ ကျွန်မဟာ မိခင်ကောင်းတစ်ယောက်မဟုတ်ဘူး၊ ကိုယ့်တာဝန်တွေကို မဖြည့်ဆည်းနိုင်ခဲ့ဘူးလို့ ခံစားရတယ်။ ကျွန်မသားက အသက် ၁၇၊ ၁၈ နှစ်နဲ့ ကိုယ့်ဝမ်းကိုယ်ကျောင်းနေရပြီး၊ သမီးလေးကလည်း ပိန်ပိန်ပါးပါးလေးနဲ့ ပင်ပင်ပန်းပန်း အလုပ်ကြမ်းတွေ လုပ်နေရတယ်။ ကျွန်မသာ အိမ်မှာရှိခဲ့ရင် သူတို့ ဒီလောက်ငယ်ငယ်ရွယ်ရွယ်နဲ့ အလုပ်ထွက်လုပ်ကြရမှာ မဟုတ်ဘူး။ သူတို့အပေါ် ကျွန်မ အကြွေးတင်မိခဲ့တာအတွက် ပြန်ဖြည့်ဆည်းဖို့ သူတို့ကြိုက်တဲ့ဟင်းတွေကို အတတ်နိုင်ဆုံး ချက်ကျွေးတယ်၊ သူတို့အဝတ်တွေကို လျှော်ဖွပ်ပေးတယ်၊ ကျွန်မလုပ်ပေးနိုင်သမျှ အရာအားလုံးကို အကောင်းဆုံးဖြစ်အောင် ကြိုးစားလုပ်ပေးခဲ့တယ်။ ကျွန်မသား မင်္ဂလာဆောင်ဖို့အတွက် ပိုက်ဆံစုဖို့ အိမ်မှာထိုင်ပြီး အထည်ချုပ်တဲ့ ပုတ်ပြတ်အလုပ်တစ်ခုကို လက်ခံလိုက်တယ်။ ညဘက်မှာ အလုပ်လုပ်ပြီး မနက်ဘက်မှာ အော်ဒါတွေ သွားပို့တယ်၊ ပြီးတော့ နေ့ဘက်မှာ လူသစ်တွေကို ရေလောင်းတာ၊ စုဝေးပွဲတွေ တက်တာနဲ့ တာဝန်ထမ်းဆောင်တာတွေကို အနှောင့်အယှက်မရှိဘဲ လုပ်နိုင်သေးတယ်။ ၂၀၀၈ ခုနှစ်မှာ ကျွန်မကို အသင်းတော်ခေါင်းဆောင်အနေနဲ့ ရွေးကောက်တင်မြှောက်ခဲ့တယ်၊ ဒါပေမဲ့ အဲဒီအချိန်မှာ ကျွန်မ အရမ်းကို ဒွိဟဖြစ်ခဲ့ရတယ်။ ဘုရားသခင်ရဲ့ ရည်ရွယ်ချက်ကို အလေးထားပြီး ကျိုးနွံနာခံသင့်မှန်း ကျွန်မသိတယ်၊ ဒါပေမဲ့ ခေါင်းဆောင်လုပ်ရင် အချိန်ကုန်လွန်းပြီး ပိုက်ဆံရှာဖို့ အချိန်မရှိတော့မှာကို စိုးရိမ်မိတယ်၊ ပိုက်ဆံမရှိ၊ အိမ်မရှိနဲ့ဆိုတော့ ဘယ်သူက ကျွန်မသားကို လက်ထပ်ချင်မှာလဲ။ ကျွန်မယောက်ျားက စောစောဆုံးသွားတော့ မိခင်တစ်ယောက်အနေနဲ့ ကျွန်မမှာ ပိုပြီးတော့တောင် တာဝန်ကြီးသေးတယ်။ ကျွန်မသားအတွက် ပိုက်ဆံမစုပေးနိုင်လို့ သူသာ အိမ်ထောင်မပြုနိုင်ခဲ့ရင်၊ တခြားလူတွေက ကျွန်မကို တာဝန်မဲ့တဲ့ မိခင်လို့ ခေါ်ကြမှာ မဟုတ်လား။ ဒီလိုတွေးပြီးတော့ ခေါင်းဆောင်တာဝန်ကို ကျွန်မငြင်းပယ်ခဲ့ပြီး လူသစ်တွေကိုပဲ ဆက်ပြီး ရေလောင်းပေးခဲ့တယ်။

အချိန်မြန်မြန် ကုန်သွားပြီး ၂၀၁၀ ခုနှစ်ကို ရောက်လာတယ်။ ကျွန်မသားက အခုဆို ၂၅ နှစ်ရှိပြီ၊ သူ့ရွယ်တူတွေအားလုံး အိမ်ထောင်ကျကုန်ကြပြီ၊ ဒါပေမဲ့ သူကတော့ အိမ်ထောင်မကျသေးဘူး။ ကျွန်မ အရမ်းကို စိတ်ပူနေခဲ့တယ်။ ကျွန်မက တာဝန်ထမ်းဆောင်ရင်းနဲ့ အလုပ်လုပ်ပြီး ပိုက်ဆံရှာနေပေမဲ့ သူ့မင်္ဂလာဆောင်အတွက် စုထားတဲ့ပိုက်ဆံက လုံးဝကို မလုံလောက်သေးဘူး။ ပိုက်ဆံပိုစုနိုင်ဖို့အတွက် ကျွန်မ အလုပ်တွေကို ပိုပြီးတော့တောင် လက်ခံလုပ်ကိုင်ခဲ့တယ်။ ဘုရားသခင်ရဲ့ အမှုတော်ကို လက်ခံတဲ့ လူသစ်တွေ များသထက် များလာတာနဲ့အမျှ၊ ကျွန်မဟာ နေ့ဘက်မှာ တာဝန်ထမ်းဆောင်ပြီး ညဘက်မှာ အလုပ်လုပ်ရတော့ လူသစ်တွေကို ရေလောင်းဖို့ အချိန်နဲ့ခွန်အား နည်းလာခဲ့တယ်၊ သူတို့ကို မှန်တဲ့ လမ်းခရီးမှာ အမြစ်စွဲအောင် ဘယ်လိုမိတ်သဟာယပြုပေးရမလဲဆိုတာကို ကျွန်မ မစဉ်းစားမိသလောက်ပဲ၊ လူသစ်တွေရဲ့ အခက်အခဲပြဿနာတွေကို ဖြေရှင်းပေးဖို့လည်း ကျွန်မမှာ ဝန်တာထားတဲ့စိတ် မရှိခဲ့ဘူး။ ကျွန်မက ညနေ ၅ နာရီမှာ အလုပ်စလုပ်တာဆိုတော့ တစ်ခါတလေ ညသန်းခေါင်ထိ ဒါမှမဟုတ် မနက် ၁ နာရီထိတောင် အလုပ်လုပ်ရပြီး အဲဒီလိုနဲ့ မနက် ၄ နာရီမှ အလုပ်နားရတာလေ။ နောက်နေ့ တာဝန်ထမ်းဆောင်တဲ့အခါမှာ ကျွန်မ ခေါင်းမူးခေါင်းနောက်ဖြစ်ပြီး စိတ်ရှုပ်နေတတ်တယ်။ အချိန်အတော်ကြာတော့ ကျွန်မရေလောင်းနေတဲ့ လူသစ်တချို့က စုဝေးပွဲတွေကိုတောင် ပုံမှန်မတက်ကြတော့ဘူး။ တာဝန်မှာ ဝန်တာထားတဲ့စိတ်မရှိလို့ နောက်ဆုံးမှာ ကျွန်မ တာဝန်ကနေ ဖြုတ်ချခံလိုက်ရတယ်။ အဲဒီတုန်းက ကျွန်မ အရမ်းကို ဝမ်းနည်းခဲ့ရတယ်။ အရင်က ခေါင်းဆောင်တာဝန်ကို ကျွန်မ ငြင်းခဲ့တာ တွေးမိပြီး အခုကျတော့ လူသစ်တွေကို ရေလောင်းတဲ့တာဝန်လေးတောင် ကောင်းကောင်းမလုပ်နိုင်ခဲ့ဘူး။ ကျွန်မ ရှက်လွန်းလို့ ဆုတောင်မတောင်းနိုင်ခဲ့ဘူး။ အခု တာဝန်မရှိတော့ သားအတွက် ပိုက်ဆံစုဖို့ အချိန်ပြည့်အလုပ်လုပ်လို့ရပြီဆိုပေမဲ့ ကျွန်မ စိတ်နှလုံးက မှောင်မိုက်နေပြီး ခံစားနေရတာကို မပြောပြတတ်အောင်ဖြစ်ခဲ့တယ်။

အဲဒီအချိန်တွေတုန်းက ကျွန်မ အလုပ်လုပ်ရင်းနဲ့ ဓမ္မတေးတွေ နားထောင်ခဲ့တယ်။ ဘုရားနှုတ်ကပတ်တော် ဓမ္မတေးတစ်ပုဒ်မှာ ဒီလိုဆိုထားတယ်။ “ဆက်စောင့်ကြည့်လော့။ ဆက်စောင့်ကြည့်လော့။ ဆုံးရှုံးသွားသောအချိန်သည် မည်သည့်အခါတွင်မျှ တစ်ဖန် လာလိမ့်မည် မဟုတ်။ ဤသည်ကို အမှတ်ရကြလော့။ နောင်တကို ကုသပျောက်ကင်းစေသောဆေး လောကတွင် မရှိ။ ထို့ကြောင့်၊ ငါသည် သင်တို့ကို အဘယ်သို့ ပြောဆိုသင့်သနည်း။ ငါ၏နှုတ်ကပတ်တော်သည် သင်တို့၏ သတိရှိသည့်၊ အဖန်ဖန် စဉ်းစားဆင်ခြင်ခြင်းနှင့် မထိုက်တန်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၃၀)) ဘုရားနှုတ်ကပတ်တော်တွေက ကျွန်မကို တကယ်ကို တို့ထိခဲ့တယ်။ ဘုရားသခင်က ဒီလောက်အများကြီး၊ ဒီလောက်စိတ်ရှည်လက်ရှည် ပြောခဲ့တာတောင် ကျွန်မ ဘာလို့ဒီလောက်တောင် စိတ်နှလုံးမာကျောပြီး နောက်ပြန်မလှည့်ချင်ရတာလဲ။ ကျွန်မစိတ်ထဲကနေ ဘုရားသခင်ဆီ ဆုတောင်းခဲ့တယ်၊ ဒီအခြေအနေကနေ လွတ်မြောက်အောင် လမ်းပြပေးဖို့ တောင်းလျှောက်ခဲ့တယ်။ ကျွန်မ ကိုယ့်ကိုယ်ကိုယ် အမြဲပြန်မေးနေမိတယ်၊ “ကျွန်မသား မင်္ဂလာဆောင်ဖို့ ပိုက်ဆံရှာရုံလေးနဲ့ သမ္မာတရားလိုက်စားမှုကို ငါ စွန့်လွှတ်ရတော့မှာလား” လို့ပေါ့။ ဒီလိုပြောထားတဲ့ ဘုရားနှုတ်ကပတ်တော် ဓမ္မတေးတစ်ပုဒ်ကို ကျွန်မ သတိရမိတယ်။ “သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ ဤအခွင့်အရေးမျိုး ရှိပါဦးမည်လော။” “အသက်ရှင်သည့်အချိန်တွင် သမ္မာတရားအတွက် အနစ်နာမခံလျှင် သို့မဟုတ် သမ္မာတရားကို ရယူရန် မရှာဖွေလျှင်၊ သေအံ့ဆဲဆဲအချိန်တွင်မှ နောင်တတရားကို သင်ခံစားလို၍များ ဖြစ်နိုင်သလော။ သို့ဖြစ်လျှင်၊ အဘယ်ကြောင့် ဘုရားသခင်ကို သင်ယုံကြည်သနည်း။” အဲဒီနောက်မှာ ဖတ်ဖို့အတွက် ဒီဘုရားနှုတ်ကပတ်တော် နှစ်ပိုဒ်ကို ကျွန်မရှာဖွေခဲ့တယ်။ ဘုရားသခင်က ပြောသည် “စိတ်ခိုင်မာမှုရှိပြီး ဘုရားသခင်အား ချစ်သော လူတိုင်းအတွက် မရရှိနိုင်သော သမ္မာတရားများ ဆိုသည်မှာ မရှိပါ၊ သူတို့ ကြံ့ကြံ့မခံနိုင်သောအရာအတွက် တရားစီရင်မှုလည်း မရှိပါ။ သင့်အသက်တာကို မည်သို့နေထိုင်သင့်သနည်း။ ဘုရားသခင်ကို သင်မည်သို့ ချစ်သင့်ပြီး သူ့ရည်ရွယ်ချက်များကို ဖြည့်ဆည်းရန် ထိုချစ်ခြင်းကို မည်သို့အသုံးပြုသင့်သနည်း။ သင့်အသက်တာတွင် ထို့ထက်ပို၍ ကြီးမြတ်သောအရာ မရှိပါ။ အထူးသဖြင့် သင့်တွင် ထိုကဲ့သို့သော စိတ်ခိုင်မာမှုနှင့် ဇွဲလုံ့လမျိုး ရှိရမည်ဖြစ်ပြီး ထိုကြောက်တတ်သော လူပျော့လူညံ့များကဲ့သို့ မဖြစ်သင့်ပါ။ အဓိပ္ပာယ်ပြည့်ဝသော အသက်တာကို တွေ့ကြုံရန်နှင့် အဓိပ္ပာယ်ပြည့်ဝသော သမ္မာတရားများကို တွေ့ကြုံရန် သင်လေ့လာရမည်ဖြစ်ပြီး ထိုကဲ့သို့ သင့်ကိုယ်သင် ဝတ်ကျေတမ်းကျေ သဘောမထားသင့်ပေ။ သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ ဤအခွင့်အရေးမျိုး ရှိပါဦးမည်လော။ လူသည် သေလွန်ပြီးနောက် ဘုရားသခင်အား ချစ်နိုင်ပါမည်လော။ သင့်တွင် ပေတရုကဲ့သို့ တူညီသည့် စိတ်ခိုင်မာမှုနှင့် အသိစိတ်ဓာတ်ရှိရမည်၊ သင့်အသက်တာသည် အဓိပ္ပာယ်ပြည့်ဝရမည်ဖြစ်ပြီး သင့်ကိုယ်သင် မကစားသင့်ပါ။ လူသားတစ်ဦးအနေဖြင့်သာမက ဘုရားသခင် နောက်သို့ လိုက်လျှောက်သောသူတစ်ဦးအနေဖြင့် သင်သည် စဉ်းစားသုံးသပ်ပြီး သင်၏အသက်တာကို သတိထား၍ ချဉ်းကပ်နိုင်ရမည်ဖြစ်ကာ ဘုရားသခင်ထံ သင့်ကိုယ်သင် မည်သို့ဆက်ကပ်အပ်နှံသင့်သည်၊ ဘုရားသခင်၌ ပိုမိုလေးနက်သော ယုံကြည်မှုကို မည်သို့ထားရှိသင့်သည်တို့အပြင် ဘုရားသခင်ကို သင်ချစ်သည့်အလျောက် ဘုရားသခင်အား ပိုမိုဖြူစင်စွာ၊ ပို၍လှပစွာ၊ ပိုမိုကောင်းမွန်စွာ မည်သို့ချစ်သင့်သည်တို့ကို အသေအချာ စဉ်းစားသုံးသပ်ရမည်။...မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်ရွှင်မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်ရွှင်မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) “ဤလမ်းပေါ်တွင် လူများစွာက သိနားလည်မှုအကြောင်း များစွာ ပြောနိုင်သည်။ သို့သော်လည်း ထိုသူတို့သေသည့်အချိန် ရောက်သောအခါ၊ ၎င်းတို့၏ မျက်လုံးများသည် မျက်ရည်များလျှံလျက်၊ တစ်သက်တာလုံး အချိန်ဖြုန်းခဲ့ပြီး အရွယ်လွန်သည်အထိ အချည်းနှီး အသက်ရှင်ခဲ့သည့် အတွက် ကိုယ့်ကိုယ်ကိုယ် မုန်းနေကြသည်။ သူတို့သည် အယူဝါဒများကိုသာ သဘောပေါက်ပြီး သမ္မာတရားကို လက်တွေ့လုပ်ဆောင်ခြင်း သို့မဟုတ် ဘုရားသခင်အတွက် သက်သေခံခြင်းကို မလုပ်နိုင်ပေ၊ သူတို့သည် အပြင်ပန်းတွင် ပျားတစ်ကောင်ကဲ့သို့ အလုပ်များကာ ဟိုဟိုသည်သည် ပြေးလွှားနေကြသည်၊ သူတို့ သေအံ့ဆဲဆဲ အချိန်ရောက်မှသာ သူတို့၌ စစ်မှန်သော သက်သေခံချက် မရှိကြောင်းနှင့် ဘုရားသခင်ကို လုံးဝ မသိကြောင်းတို့ကို နောက်ဆုံးတွင် သိမြင်လာသည်။ ၎င်းအချိန်သည် နောက်ကျလွန်းပြီ မဟုတ်လော။ အချိန်ကို မလွတ်တမ်း အသုံးချကာ သင်ချစ်မြတ်နိုးသော သမ္မာတရား လိုက်စားခြင်းကို အဘယ်ကြောင့် သင် မပြုသနည်း။ မနက်ဖြန်အထိ အဘယ်ကြောင့် စောင့်ဆိုင်းသနည်း။ အသက်ရှင်သည့်အချိန်တွင် သမ္မာတရားအတွက် အနစ်နာမခံလျှင် သို့မဟုတ် သမ္မာတရားကို ရယူရန် မရှာဖွေလျှင်၊ သေအံ့ဆဲဆဲအချိန်တွင်မှ နောင်တတရားကို သင်ခံစားလို၍များ ဖြစ်နိုင်သလော။ သို့ဖြစ်လျှင်၊ အဘယ်ကြောင့် ဘုရားသခင်ကို သင်ယုံကြည်သနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်သည် ဘုရားသခင်ကို ယုံကြည်သောကြောင့် သမ္မာတရားအတွက် အသက်ရှင်သင့်သည်) ဘုရားသခင်ရဲ့ အမှုတော်အဆင့်ဆင့်ဟာ လူသားတွေကို ကယ်တင်ခြင်းရဲ့ နောက်ဆုံးအမှုတော်ပဲ။ ကျွန်မ အမီလိုက်နိုင်ခဲ့ပေမဲ့ တန်ဖိုးမထားခဲ့ဘူး၊ ဘုရားသခင်ရဲ့အမှုတော် ပြီးဆုံးတဲ့တစ်နေ့ကျရင် ကျွန်မ တာဝန်ကို ကောင်းကောင်းပြန်ထမ်းဆောင်ချင်ရင်တောင် အခွင့်အရေးရှိတော့မှာ မဟုတ်ဘူး၊ ဒါဆိုရင် ကျွန်မ ဖယ်ရှားရှင်းလင်းခံရမှာပဲ မဟုတ်လား။ ဘုရားနှုတ်ကပတ်တော်တွေက အရမ်းရှင်းတယ်။ ဘုရားသခင်ကို ယုံကြည်တာ၊ သမ္မာတရားကို လိုက်စားတာနဲ့ သမ္မာတရားကို ရရှိတာတွေဟာ ဘဝမှာ အကြီးမြတ်ဆုံးအရာတွေဖြစ်ပြီး၊ အဓိပ္ပာယ်အရှိဆုံးသောအရာတွေလည်း ဖြစ်တယ်။ ဒါပေမဲ့ ကျွန်မကတော့ မိခင်ကောင်းတစ်ယောက်ဖြစ်ချင်တဲ့စိတ်နဲ့ ခေါင်းဆောင်တာဝန်ကို ငြင်းခဲ့တယ်၊ ဘာလို့လဲဆိုတော့ ခေါင်းဆောင်တာဝန်ကို ထမ်းဆောင်ရင် သားအတွက် ပိုက်ဆံရှာဖို့ အချိန်မရှိမှာကို စိုးရိမ်ခဲ့လို့ပဲ။ ဘုရားသခင်ရဲ့အမှုတော်ကို အခုမှလက်ခံတဲ့ လူသစ်တွေမှာ မိတ်သဟာယဖွဲ့ပြီး ဖြေရှင်းပေးဖို့လိုတဲ့ အယူအဆတွေ အများကြီးရှိတယ်၊ ဒါပေမဲ့ ကျွန်မကတော့ ကျွန်မရဲ့သားကို တာဝန်ပျက်ကွက်ခဲ့မိတဲ့အတွက် ဘယ်လိုပြန်ဖြည့်ဆည်းပေးရမလဲဆိုတာကိုပဲ တွေးနေခဲ့တယ်။ လူသစ်တွေရဲ့ ပြဿနာတွေကို ဖြေရှင်းပေးဖို့ အချိန်ပိုမသုံးချင်ခဲ့ဘူး၊ စုဝေးပွဲတွေမှာလည်း ဟန်ပြပဲ လုပ်နေခဲ့တယ်။ ဒါကြောင့် လူသစ်တွေ စုဝေးပွဲ ပုံမှန်မတက်ကြတော့ဘူး။ ဘုရားနှုတ်ကပတ်တော်ရဲ့ ရေလောင်းပြီး ထောက်ပံ့တာတွေကို ကျွန်မ အများကြီး ခံစားခဲ့ရသလို ဘုရားသခင်က ကျွန်မကို ကယ်တင်ခြင်းရဖို့ အခွင့်အရေးကိုလည်း ပေးခဲ့တယ်။ ဒါပေမဲ့ ကျွန်မက ဘုရားသခင်ကို ဘာပြန်ပေးဆပ်ခဲ့လို့လဲ။ တာဝန်ကို ငြင်းပယ်တာအပြင် ဝတ်ကျေတမ်းကျေလုပ်ပြီး တာဝန်လည်း မဲ့ခဲ့တယ်။ ကျွန်မ လုံးဝကို လူ့သဘာဝတစ်စက်မှ မရှိခဲ့ပါလား။ အခု ကျွန်မမှာရှိတဲ့ တစ်ခုတည်းသော တာဝန်လေးကိုတောင် ဆုံးရှုံးသွားပြီဆိုတော့ ဒီလိုအသက်ရှင်နေရတာ ဘာအဓိပ္ပာယ်ရှိတော့မှာလဲ။ ဒီလိုမျိုး အသက်ရှင်နေရတာ၊ တာဝန်ကိုထမ်းဆောင်ရင်းနဲ့ ကျွန်မရဲ့ ကလေးတွေကိုလည်း ဖြည့်ဆည်းပေးဖို့ ကြိုးစားနေတာ၊ တာဝန်အပေါ် သစ္စာမရှိတဲ့အပြင် ခဲတစ်လုံးနဲ့ ငှက်နှစ်ကောင်ဖမ်းဖို့ ကြိုးစားနေတာတွေက နောက်ဆုံးကျရင် ကျွန်မ ဘာများရမှာလဲ။ ဘုရားသခင်ရဲ့အမှုတော်က ဘယ်သူ့ကိုမှ မစောင့်ဘူး၊ အခု မလိုက်စားရင် နောက်ထပ်အခွင့်အရေးရှိမှာ မဟုတ်ဘူး။ ကျွန်မရဲ့ ချစ်ခင်တွယ်တာမှုကို ဘေးဖယ်ထားပြီး သမ္မာတရားကို လိုက်စားရမယ်။ မကြာခင်မှာပဲ ကျွန်မ တာဝန်ပြန်ထမ်းဆောင်ခဲ့တယ်။

၂၀၁၁ ခုနှစ်မှာ ကျွန်မကို ရေလောင်းသင်းထောက်အဖြစ် ရွေးချယ်ခဲ့တယ်။ အဲဒီအချိန်မှာ ကျွန်မစိတ်ထဲမှာ နည်းနည်းတော့ နှစ်ခွဖြစ်နေတုန်းပဲ။ ရေလောင်းသင်းထောက်ဆိုတာ တာဝန်ကြီးပြီး၊ ကျွန်မသားအတွက် ပိုက်ဆံရှာဖို့အချိန် နည်းသွားမှာပဲ။ ဒါပေမဲ့ ဒီနှစ်တွေအတွင်းမှာ ကျွန်မသား မင်္ဂလာဆောင်ဖို့အတွက် အသည်းအသန် ပိုက်ဆံရှာခဲ့ပုံကိုလည် တွေးမိတယ်။ ကျွန်မဟာ တာဝန်အပေါ် ဝန်တာမထားခဲ့ဘူး၊ အသင်းတော်အလုပ်ကို နှောင့်နှေးစေခဲ့တယ်၊ ကိုယ့်ရဲ့အသက်တာလည်း နစ်နာဆုံးရှုံးခဲ့ရတယ်။ ဒီလိုဖြစ်နေတာတောင် အသင်းတော်က ကျွန်မကို ဒီလောက်အရေးကြီးတဲ့ တာဝန်ကို ထမ်းဆောင်ဖို့ စီစဉ်ပေးနေတုန်းပဲ။ ကျွန်မ ဘုရားသခင်ကို ပုန်ကန်လို့မဖြစ်တော့ဘူး၊ အစွမ်းကုန် တာဝန်ထမ်းဆောင်ရမယ်။ ဒါနဲ့ ကျွန်မ လက်ခံလိုက်တယ်။ ကျွန်မစိတ်ထဲမှာတော့ ပိုက်ဆံမရှိလို့ သားလေး အိမ်ထောင်မပြုနိုင်မှာကို အမြဲတမ်း စိုးရိမ်နေခဲ့တယ်။ ၂၀၁၄ ခုနှစ်ရောက်တော့မှ ဘုရားနှုတ်ကပတ်တော်တစ်ပိုဒ်ကို ကျွန်မဖတ်လိုက်ရပြီး ဒီစိုးရိမ်စိတ်ကို အတိုင်းအတာတစ်ခုအထိ ဘေးဖယ်ထားနိုင်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတစ်ယောက်သည် ရင့်ကျက်ခြင်းသို့ ရောက်ရှိသည့်အခါ၊ မိဘများကို စွန့်ခွာပြီး မိမိဘာသာရပ်တည်လာနိုင်ပါသည်။ ကိုယ့်တာဝန်ကိုယ်ယူရန် အမှန်တကယ် စတင်ပြုကာ၊ ဝေဝါးမနေတော့ဘဲ မိမိ၏ဘဝတာဝန်က တဖြည်းဖြည်း ရှင်းလင်းလာသည်မှာ ဤအချိန်တွင်ဖြစ်သည်။ နာမည်အရ၊ မိဘများနှင့် နီးကပ်စွာ နေထိုင်သေးသော်လည်း မိမိ၏ တာဝန်နှင့် ဘဝ၌ သူ ကပြရမည့် အခန်းကဏ္ဍသည် ၎င်း၏ မိခင်၊ ဖခင်တို့နှင့် ဘာမျှသက်ဆိုင်ခြင်းမရှိသောကြောင့် အနှစ်သာရအားဖြင့် လူတစ်ယောက်သည် တဖြည်းဖြည်း ကိုယ်ပိုင်ရပ်တည် လာနိုင်သည်နှင့်အမျှ ဤနီးစပ်နေသည့် နှောင်ကြိုးက ပျက်ပြယ်ပေသည်။ ဇီဝဗေဒ ရှုထောင့်မှကြည့်လျှင် လူတို့သည် မိဘအပေါ် မသိစိတ်နှင့်ဆိုင်သော နည်းလမ်းများဖြင့် မမှီခိုဘဲမနေနိုင် ဖြစ်သေး၏၊ သို့သော် အရှိအတိုင်း ပြောရမည် ဆိုလျှင် သူတို့တွေ အပြည့်အဝ အရွယ်ရောက်လာသည်နှင့် သူတို့၏ မိဘများနှင့် လုံးဝခွဲထွက်သွားပြီး သူတို့ တာဝန်ယူထားသည့် အခန်းကဏ္ဍများကို အမှီအခိုကင်းစွာ ဆောင်ရွက်ကြပါလိမ့်မည်။ ဖန်ဆင်းရှင်၏ ကြိုတင်သတ်မှတ်ခြင်းကလွဲပြီး ဘယ်အရာကမှ လူတစ်ယောက်၏ ကံကြမ္မာပေါ် ဆက်နွှယ်မှု မရှိသည့်အတွက်၊ မွေးဖွားခြင်းနှင့် ပြုစုပျိုးထောင်ခြင်းအပြင် မိမိတို့ကလေးတစ်ယောက်၏ ဘဝတွင် မိဘ၏ တာဝန်ဝတ္တရားမှာ သူကြီးပြင်းဖို့ ပတ်ဝန်းကျင်တစ်ခုကို အပြင်ပန်းတွင် ပံ့ပိုးဖို့သာဖြစ်ပြီး ထိုမျှသာဖြစ်၏။ လူတစ်ယောက်က မည်သို့အနာဂတ်မျိုး ရှိမည်ကို ဘယ်သူကမှ မထိန်းချုပ်နိုင်ပါ။ ယင်းကို အချိန်ကြာမြင့်စွာက ကြိုတင်သတ်မှတ်ပြီး ဖြစ်သကဲ့သို့ သူ့မိဘများကပင် သူ့ကံကြမ္မာကို မပြောင်းလဲနိုင်ပေ။ ကံကြမ္မာနှင့် ပတ်သက်သရွေ့၊ လူတိုင်းက အမှီအခိုကင်းကာ လူတိုင်း မိမိ၏ ကိုယ်ပိုင်ကံကြမ္မာ ရှိလေသည်။ ထို့ကြောင့် မည်သူ၏မိဘများကမျှ ဘဝတွင် ၎င်းတို့၏ ကံကြမ္မာကို လုံးဝ မတားဆီးနိုင်ပေ သို့မဟုတ် ဘဝတွင် ၎င်းတို့ ပါဝင်ဆောင်ရွက်သည့် အခန်းကဏ္ဍနှင့်ပတ်သက်လာသည့်အခါတွင် ၎င်းတို့ကို စိုးစဉ်းမျှပင် ထောက်ပံ့မြှင့်တင်ပေး၍ မရနိုင်ပေ။ လူတစ်ယောက်က သူမွေးဖွားခံရဖို့ သတ်မှတ်ထားသည့် မိသားစု၊ သူကြီးပြင်းသည့် ပတ်ဝန်းကျင်တို့သည် ဘဝတွင် မိမိတာဝန်ကို ဖြည့်ဆည်းခြင်း အတွက် ကြိုတင်သတ်မှတ်ချက်များထက် ဘာမျှမပိုပေ။ ထိုအရာများသည် လူတစ်ယောက်၏ ဘဝကံကြမ္မာကို သို့မဟုတ် လူတစ်ယောက်က မိမိ၏ တာဝန်ကို ပြီးမြောက်စေသည့် ကံတရားမျိုးအား မည်သည့်နည်းနှင့်မျှ မသတ်မှတ်ပေ။ ထို့ကြောင့် မည်သူ၏ မိဘကမျှ ကလေး၏ ဘဝတာဝန်ကို ပြီးမြောက်စေဖို့ ကူညီ၍မရ။ အလားတူ၊ မည်သူ၏ ဆွေမျိုးများကမျှ ဘဝတွင် သူ့အခန်းကဏ္ဍကို တာဝန်ယူဖို့ မကူညီနိုင်ပေ။ သူ့တာဝန်ကို သူမည်သို့ ပြီးမြောက်အောင် ပြုလုပ်သည်၊ သူ့အခန်းကဏ္ဍကို မည်သည့် ပတ်ဝန်းကျင်မျိုး၌ ဆောင်ရွက်သည် ဆိုသည့်အရာ များသည် သူ့ဘဝ ကံကြမ္မာအားဖြင့် လုံးဝ သတ်မှတ်ပြီးဖြစ်သည်။ တစ်ခြားနည်းနှင့်ပြောရလျှင်၊ ဖန်ဆင်းရှင်က ကြိုတင်သတ်မှတ် ထားသည့် လူတစ်ယောက်၏ တာဝန်ကို အခြား ဓမ္မဓိဋ္ဌာန်ကျသော အခြေအနေများကမျှ မလွှမ်းမိုးနိုင်ပါ။ လူအားလုံးက သူတို့၏ ကိုယ်ပိုင်တစ်ဦးချင်းစီ ကြီးပြင်းလာသည့် ပတ်ဝန်းကျင်၌ ရင့်ကျက်လာကြသည်၊ ထို့နောက် တဖြည်းဖြည်းနှင့် တစ်ဆင့်ပြီး တစ်ဆင့် ဘဝတွင် သူတို့၏ ကိုယ်ပိုင် လမ်းများပေါ် ခရီးစတင် လာကြပြီး ၎င်းတို့အတွက် ဖန်ဆင်းရှင်အားဖြင့် စီစဉ်ထားသည့် ကံတရားများကို ဖြည့်ဆည်းကြလေသည်။ အလိုအလျောက်ပင် ၎င်းတို့သည် ဖန်ဆင်းရှင်၏ ကြိုတင်ပြဋ္ဌာန်းခြင်းအတွက် ဖန်ဆင်းရှင်၏ အချုပ်အခြာအာဏာ အတွက်၊ အဖန်ဆင်းခံများအနေဖြင့် သူတို့၏ တာဝန် ဝတ္တရားများကို စတင်ဖြည့်ဆည်းသည့်နေရာဖြစ်သော ကျယ်ပြန့်လှသည့် လူပင်လယ်ထဲသို့ အမှတ်တမဲ့ ဝင်ရောက်ကြပြီး ဘဝ၌ ၎င်းတို့၏ကျရာနေရာများကို ယူကြလေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေက ကျွန်မရဲ့စိတ်နှလုံးကို အရမ်းလင်းလက်သွားစေခဲ့တယ်။ ကျွန်မရဲ့တာဝန်က ကလေးတွေကို ဒီလောကထဲခေါ်လာဖို့၊ သူတို့ကြီးပြင်းဖို့ ပတ်ဝန်းကျင်တစ်ခုကို ပံ့ပိုးပေးဖို့၊ ပြီးတော့ သူတို့ အရွယ်ရောက်တဲ့အထိ ကျွေးမွေးပြုစုပျိုးထောင်ပေးဖို့ပဲဖြစ်တယ်ဆိုတာကို ကျွန်မနားလည်ခဲ့တယ်။ ဒါပေမဲ့ ကလေးတွေ ကြီးပြင်းလာတာနဲ့အမျှ သူတို့မှာ သူတို့မိဘတွေနဲ့ လုံးဝသီးခြားဖြစ်တဲ့ ဘဝတွေ ရှိလာကြတယ်။ ကျွန်မတို့အားလုံးမှာ ကိုယ်စီကိုယ်စီရဲ့ အထူးတာဝန်တွေ ရှိကြတယ်။ ကျွန်မဟာ ဖန်ဆင်းခံတစ်ယောက်ဖြစ်ပြီး ကျွန်မရဲ့ဝတ္တရားက ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း ဖြည့်ဆည်းဖို့ပဲ၊ ကလေးတွေအတွက် အမြဲတမ်း အသက်ရှင်နေဖို့ မဟုတ်ဘူး။ အဲဒီနှစ်တွေအတွင်းမှာ ကျွန်မသားအပေါ် အကြွေးတင်နေတယ်လို့ ခံစားရတဲ့စိတ်ကို ပြန်ပေးဆပ်ဖို့ ပိုက်ဆံတွေ ရှာခဲ့တယ်၊ သူ့ကို အိမ်ထောင်ပြုပြီး မိသားစုတစ်ခုထူထောင်နိုင်အောင် ကူညီပေးနိုင်ဖို့ မျှော်လင့်ခဲ့တယ်၊ ဒီလိုလုပ်မှသာ သူ့အပေါ် တာဝန်ကျေပွန်ရာရောက်မယ်လို့ ထင်ခဲ့တယ်။ ပိုက်ဆံရှာဖို့အတွက် ကျွန်မဟာ ခေါင်းဆောင်တာဝန်ကိုတောင် ငြင်းပယ်ခဲ့ပြီး လူသစ်တွေကို ရေလောင်းတဲ့နေရာမှာလည်း တာဝန်မဲ့ခဲ့တယ်။ ဒါက ကျွန်မရဲ့အသက်ဝင်ရောက်မှုနဲ့ အသင်းတော်အလုပ်မှာ ဆုံးရှုံးမှုတွေကို ဖြစ်စေခဲ့တယ်။ အခုတော့ ကျွန်မနားလည်သွားပြီ၊ ကျွန်မသား အိမ်ထောင်ပြုနိုင်မပြုနိုင်ဆိုတာက ကျွန်မ သဘောအတိုင်း ဖြစ်မှာမဟုတ်ဘူး၊ သူ့ကို ကားတွေ၊ အိမ်တွေဝယ်ပေးဖို့ ပိုက်ဆံရှာပေးတာက သူအိမ်ထောင်ကျဖို့ အာမခံမှာမဟုတ်ဘူး။ ဘုရားသခင်က ကျွန်မသားရဲ့အိမ်ထောင်ရေးကို ကြိုတင်သတ်မှတ်ပြီးသားဖြစ်တယ်။ ဒါကို ကျွန်မ ပြောင်းလဲလို့မရဘူး။ ကျွန်မ အိမ်နီးချင်းတစ်ယောက်အကြောင်း တွေးမိတယ်။ လင်မယားနှစ်ယောက်လုံးက မသန်စွမ်းတွေ၊ အိမ်လည်းမရှိသလို ကားလည်း မရှိပေမဲ့၊ သူတို့သားကတော့ စောစောစီးစီးပဲ အိမ်ထောင်ကျပြီး မိသားစုဘဝကို ထူထောင်သွားခဲ့တယ်။ ကျွန်မမှာ ဆွေမျိုးတစ်ယောက်လည်းရှိတယ်၊ သူတို့မိသားစုမှာ သန်းနဲ့ချီတဲ့ ငွေစုငွေချေးတွေရှိတယ်၊ ကားရော၊ အိမ်ရော အကုန်ရှိတယ်၊ ဒါပေမဲ့ သူတို့သားသမီးကတော့ အသက် ၃၀ ကျော်နေပြီ၊ အိမ်ထောင်မပြုသေးဘူး။ ဒီအချက်တွေကနေတစ်ဆင့် အိမ်ထောင်ရေးဆိုတာက ပစ္စည်းဥစ္စာနဲ့ ဆုံးဖြတ်လို့မရဘဲ အရာရာတိုင်းဟာ ဘုရားသခင်ရဲ့ လက်ထဲမှာပဲ ရှိတယ်ဆိုတာကို ကျွန်မမြင်ခဲ့ရတယ်။ ဒါကိုနားလည်သွားတော့ ကျွန်မစိတ်ထဲမှာ အများကြီး စိတ်အေးလက်အေးဖြစ်သွားတယ်၊ ပြီးတော့ တာဝန်ကို ကောင်းကောင်းမွန်မွန်ထမ်းဆောင်ဖို့၊ ကျွန်မသားရဲ့အိမ်ထောင်ရေးကိစ္စကို ဘုရားသခင်လက်ထဲ အလုံးစုံအပ်နှံဖို့၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံဖို့ ကျွန်မဆုံးဖြတ်လိုက်တယ်။

၂၀၁၇ ခုနှစ်မှာ ကျွန်မသား အိမ်ထောင်ကျပြီး သူ့ဇနီးရဲ့မိဘအိမ်မှာ လိုက်နေခဲ့တယ်။ ကျွန်မချွေးမက တင်မတောင်းခိုင်းဘူး၊ ဘာတောင်းဆိုမှုမှလည်း မလုပ်ခဲ့ဘူး။ ကျွန်မ ယွမ်သုံးသောင်းပဲ ပေးခဲ့တယ်၊ ခမ်းခမ်းနားနား မင်္ဂလာမဆောင်ပေးခဲ့ဘူး။ ဆွေမျိုးတွေ၊ သူငယ်ချင်းတွေ ထမင်းတစ်နပ် အတူတူစားလိုက်ကြပြီး ပွဲက ရိုးရိုးလေး ပြီးသွားခဲ့တယ်။ ကျွန်မ ဝမ်းသာသင့်ပေမဲ့ စိတ်ထဲမှာတော့ အပြစ်ရှိသလို ခံစားချက်က ရှိနေတုန်းပဲ၊ ကျွန်မသားအတွက် ခမ်းနားတဲ့မင်္ဂလာပွဲတစ်ခု မကျင်းပပေးနိုင်ခဲ့ဘူး၊ မဖြစ်စလောက် ပိုက်ဆံလေးပဲ ပေးနိုင်ခဲ့တယ်၊ မိခင်တစ်ယောက်ရဲ့တာဝန်ကို မဖြည့်ဆည်းနိုင်ခဲ့ဘူးလို့ ခံစားရပြီး၊ နောင်တရမိတယ်။ ၂၀၁၉ ခုနှစ်မှာ ကျွန်မချွေးမ ကိုယ်ဝန်ရှိလာပြီး သူ့ကိုလာစောင့်ရှောက်ပေးဖို့ ကျွန်မကို တောင်းဆိုခဲ့တယ်။ အဲဒီအချိန်မှာ ကျွန်မက အသင်းတော်တော်တော်များများရဲ့ စာနှင့်ပတ်သက်သောအလုပ်တွေကို တာဝန်ယူထားရတော့ ချွေးမကို သွားစောင့်ရှောက်ရင် တာဝန်တွေ နှောင့်နှေးသွားမှာ။ ဒါပေမဲ့ ဒီနှစ်တွေအတွင်းမှာ ကျွန်မသားအတွက် ဘာမှသိပ်မလုပ်ပေးနိုင်ခဲ့တာကို ပြန်တွေးမိတယ်။ အခု သားက အပြင်မှာ အလုပ်လုပ်ပြီး ပိုက်ဆံရှာနေရတယ်၊ ကိုယ်ဝန်ဆောင်နေတဲ့ သူ့ဇနီးကို စောင့်ရှောက်ပေးဖို့က ကျွန်မလုပ်သင့်တဲ့အရာပဲ၊ ဒီတစ်ခါတောင် သူ့ဝန်ကို မကူညီနိုင်ခဲ့ရင် သူ့အပေါ် တကယ်ကို တာဝန်မကျေရာရောက်တော့မှာပဲ။ ဒါဆိုရင် ဆွေမျိုးတွေက ကျွန်မကို တကယ် တာဝန်မဲ့တဲ့မိခင်လို့ ခေါ်ကြမှာ မဟုတ်လား။ ကျွန်မကိုယ်ကျွန်မ တည်ငြိမ်အောင်မနေနိုင်ခဲ့သလို တာဝန်အပေါ်မှာလည်း အာရုံမစိုက်နိုင်တော့ဘူး၊ ဒါကြောင့် ကျွန်မရဲ့ တာဝန်ထမ်းဆောင်ရာမှာ အကျိုးသက်ရောက်မှုက နည်းနည်းကျဆင်းသွားခဲ့တယ်။ ကြီးကြပ်ရေးမှူးက ဒီအကြောင်းကိုသိသွားပြီးနောက်မှာ ကျွန်မရဲ့အခြေအနေနဲ့ဆက်စပ်မှုရှိတဲ့ ဘုရားနှုတ်ကပတ်တော်တချို့ကို ရှာပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဤတကယ့်လူ့အဖွဲ့အစည်းတွင် အသက်ရှင်ကြသည့် လူတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံထားရသည်။ လူတို့ ပညာတတ်သည်ဖြစ်စေ၊ မတတ်သည်ဖြစ်စေ ရိုးရာယဉ်ကျေးမှုများစွာသည် လူတို့၏ အတွေးများနှင့် အမြင်များတွင် အရိုးစွဲနေပေသည်။ အထူးသဖြင့် အမျိုးသမီးများသည် မိမိတို့ လင်ယောက်ျားနှင့် သားသမီးများအတွက် မိမိတို့ ဘဝတစ်ခုလုံးကို ပေးအပ်မြှုပ်နှံထားကာ သူတို့အတွက် အသက်ရှင်လျက်၊ မိသားစုက တစ်နေ့ ထမင်းသုံးနပ် ဝဝလင်လင် စားရအောင် သေချာလုပ်ပေးလျက်၊ လျှော်ဖွတ်ရေး၊ သန့်ရှင်းရေးနှင့် အခြား အိမ်အလုပ်အားလုံးကို ကောင်းစွာလုပ်လျက် မိမိတို့ လင်ယောက်ျားကို ပြုစုပြီး မိမိတို့ သားသမီးများကို ပျိုးထောင်ဖို့၊ ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ဖို့ တောင်းဆိုခြင်းခံရသည်။ ဤသည်မှာ ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ခြင်းနှင့်ဆိုင်သည့် လက်ခံထားသော စံနှုန်းဖြစ်သည်။ အမျိုးသမီးတိုင်းကလည်း ဤသည်မှာ အမှုအရာများကို လုပ်ဆောင်သင့်သည့် နည်းလမ်းဖြစ်ကြောင်းနှင့် ထိုသို့မလုပ်ပါက ကောင်းမြတ်သော အမျိုးသမီးတစ်ဦး မဟုတ်သကဲ့သို့ အသိစိတ်နှင့် ကိုယ်ကျင့်တရား၏ စံနှုန်းများကိုလည်း ချိုးဖောက်မိပြီဖြစ်ကြောင်း တွေးထင်ကြသည်။ ဤကိုယ်ကျင့်တရား စံနှုန်းများကို ချိုးဖောက်ခြင်းက လူတချို့၏ အသိစိတ်အပေါ် လေးလံစွာ ဖိစီးလိမ့်မည်။ ၎င်းတို့၏ လင်ယောက်ျားနှင့် သားသမီးများကို စိတ်ပျက်စေမိပြီဖြစ်ကြောင်းနှင့် ၎င်းတို့က ကောင်းမြတ်သည့် အမျိုးသမီးများ မဟုတ်ကြောင်း ခံစားကြရလိမ့်မည်။ သို့ရာတွင် ဘုရားသခင်ကို ယုံကြည်သည့်နောက်၊ သူ၏ နှုတ်ကပတ်တော်များစွာကို ဖတ်ရှုပြီးသည့်နောက်၊ သမ္မာတရားတချို့ကို နားလည်ကာ အချို့သော ကိစ္စရပ်များကို ရိပ်စားမိပြီးသည့်နောက်တွင် သင်က ‘ငါသည် ဖန်ဆင်းခံတစ်ဦးဖြစ်၍ ငါ့တာဝန်ကို ဖန်ဆင်းခံတစ်ဦးအဖြစ် ထမ်းဆောင်သင့်ပြီး ဘုရားသခင်အတွက် ငါ့ကိုယ်ငါ အသုံးခံသင့်သည်’ ဟု တွေးလိမ့်မည်။ ဤအချိန်တွင် ဇနီးကောင်းနှင့် ချစ်ခင်တတ်သော မိခင်ဖြစ်ရေးနှင့် ဖန်ဆင်းခံတစ်ဦးအဖြစ် သင်၏ တာဝန်ကို ထမ်းဆောင်ရေးတို့ကြား ဆန့်ကျင်ကွဲလွဲမှုတစ်ခု ရှိသလော။ သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်လိုလျှင် သင်၏ တာဝန်ကို အချိန်ပြည့် သင်မထမ်းဆောင်နိုင်ပေ။ သို့သော် သင်၏ တာဝန်ကို အချိန်ပြည့် ထမ်းဆောင်လိုပါက သင်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဖြစ်နိုင်ပေ။ ဤအခါ သင်မည်သည့်အရာ လုပ်မည်နည်း။ သင်၏ တာဝန်ကို ကောင်းစွာ ထမ်းဆောင်ပြီး အသင်းတော်အလုပ်အတွက် တာဝန်ယူရန်၊ ဘုရားသခင်ကို သစ္စာစောင့်သိရန် သင်ရွေးချယ်ပါက သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ရေးကို စွန့်ရမည်။ ဤအခါ သင်မည်သည့်အရာ စဉ်းစားမည်နည်း။ သင့်စိတ်ထဲတွင် မည်သည့်သဘောကွဲလွဲခြင်းမျိုး ဖြစ်ပေါ်မည်နည်း။ သင်၏ သားသမီးများကို၊ သင်၏ လင်ယောက်ျားကို သင်စိတ်ပျက်စေမိပြီဟု ခံစားမည်လော။ အပြစ်ရှိပြီး မသက်မသာဖြစ်သည့် ဤခံစားချက်သည် မည်သည့်နေရာမှ လာသနည်း။ ဖန်ဆင်းခံတစ်ဦး၏ တာဝန်ကို သင်မဖြည့်ဆည်းသည့်အခါ၌မူ ဘုရားသခင်ကို သင်စိတ်ပျက်စေမိပြီဟု ခံစားရသလော။ သင်သည် အပြစ်ရှိသည့်စိတ် သို့မဟုတ် ကိုယ့်ကိုယ်ကိုယ် အပြစ်တင်သည့်စိတ် မရှိပေ။ အဘယ်ကြောင့်ဆိုသော် သင်၏ နှလုံးနှင့် စိတ်တွင် သမ္မာတရား အရိပ်အယောင် အနည်းငယ်မျှပင် မရှိသောကြောင့် ဖြစ်သည်။ ထို့ကြောင့် မည်သည့်အရာကို သင်နားလည်သနည်း။ ရိုးရာယဉ်ကျေးမှုနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ ဖြစ်သည်။ ထိုသို့ဖြင့် ‘ကျွန်ုပ်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဟုတ်လျှင် ကောင်းမြတ်သော သို့မဟုတ် ရည်မွန်သော အမျိုးသမီးတစ်ဦး မဟုတ်ပါ’ ဟူသည့် အယူအဆက သင်၏ စိတ်တွင် ထွက်ပေါ်လာလိမ့်မည်။ ထိုအချိန်မှစ၍ သင်သည် ဤအယူအဆ၏ ချည်နှောင်ခြင်းနှင့် ချုပ်ချယ်ခြင်းကို ခံရလိမ့်မည်ဖြစ်ပြီး ဘုရားသခင်ကို သင်ယုံကြည်ကာ သင်၏ တာဝန်ကို ထမ်းဆောင်သည့်နောက်တွင်ပင် ဤအယူအဆမျိုးများ၏ ထိုသို့ ချည်နှောင်ချုပ်ချယ်ခြင်းတို့ကို ဆက်လက်ခံနေရလိမ့်မည် ဖြစ်သည်။ သင်၏ တာဝန်ကို ထမ်းဆောင်ရေးနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ကြား ဆန့်ကျင်ကွဲလွဲမှုတစ်ခု ရှိသည့်အခါ သင့်အနေဖြင့် ဘုရားသခင်အတွက် သစ္စာစောင့်သိမှု အနည်းငယ် ပိုင်ဆိုင်ကောင်းပိုင်ဆိုင်မည်ဖြစ်လျက် သင်၏ တာဝန်ကို ထမ်းဆောင်ရန် အင်တင်တင်ဖြင့် ရွေးချယ်နေနိုင်လင့်ကစား သင်၏ စိတ်နှလုံး၌မူ မသက်မသာဖြစ်ကာ မိမိကိုယ်ကို အပြစ်တင်သည့် ခံစားချက်တစ်ခုကား ရှိနေလိမ့်ဦးမည် ဖြစ်သည်။ ထို့ကြောင့် သင်၏ တာဝန်ကို ထမ်းဆောင်နေစဉ် သင့်ထံတွင် အချိန်ပိုတချို့ရှိသည့်အခါ သင့်အနေဖြင့် သင်၏ သားသမီးများနှင့် လင်ယောက်ျားကို ပို၍ အတိုးချ ပြုစုပေးရန် အလိုရှိလျက် ၎င်းတို့ကို စောင့်ရှောက်ပေးဖို့ အခွင့်အရေးများ ရှာဖွေလိမ့်မည်ဖြစ်ပြီး သင့်ထံတွင် စိတ်ငြိမ်သက်ခြင်း ရှိသရွေ့ သင့်အနေဖြင့် သာ၍ ဆင်းရဲဒုက္ခခံစားရမည်ဆိုလျှင်ပင် အဆင်ပြေသည်ဟု တွေးလိမ့်မည်ဖြစ်သည်။ ဤအရာကို ဇနီးကောင်းတစ်ဦး၊ ချစ်ခင်တတ်သော မိခင်တစ်ဦး ဖြစ်ရေးနှင့်ပတ်သက်သည့် ရိုးရာယဉ်ကျေးမှု၏ စိတ်ကူးများနှင့် သဘောတရားများ၏ လွှမ်းမိုးမှုက ဖြစ်ပေါ်စေသည် မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) “စာတန်က သင့်အား ဘုရားသခင်၏ နှုတ်ကပတ်တော်များကို လက်မခံနိုင်အောင် ဖြစ်သွားစေလျက် သင်၏ အတွေးအခေါ်များ၊ သင်၏ စိတ်နှင့် သင်၏နှလုံးသားတို့ကို ချည်နှောင်ရန် ဤရိုးရာ ထုံးတမ်းဓလေ့မျိုးနှင့် လူ့ကျင့်ဝတ်ဆိုင်ရာ အယူအဆမျိုးတို့ကို အသုံးပြုသည်။ သင်သည် စာတန်၏ဤအရာများကို စိတ်စွဲနေပြီး ဘုရားသခင်၏ နှုတ်ကပတ်တော်များကို လက်ခံနိုင်စွမ်းမရှိ ဖြစ်စေသည်။ ဘုရားသခင်၏ နှုတ်ကပတ်တော်များကို သင်လက်တွေ့လုပ်ဆောင်လိုသည့်အခါတွင် ဤအရာများက သင့်အတွင်း၌ အနှောင့်အယှက်ဖြစ်စေသည်၊ သင့်ကို သမ္မာတရားနှင့် ဘုရားသခင်၏ သတ်မှတ်ချက်များကို ဆန့်ကျင်စေပြီး သင်သည် ရိုးရာထုံးတမ်းဓလေ့၏ ဖိနှိပ်ချုပ်ချယ်ခြင်းကို ကိုယ်တိုင် ဖယ်ရှားဖို့ငှာ မစွမ်းသာအောင်ဖြစ်စေသည်။ အချိန်အတန်ကြာ ရုန်းကန် ပြီးသည့်နောက်တွင် သင်သည် အလျှော့ပေးမိလေသည်။ လူ့ကျင့်ဝတ်ဆိုင်ရာ အစဉ်အလာ အယူအဆများသည် မှန်ကန်ပြီး သမ္မာတရားနှင့် ကိုက်ညီသည်ဟု ယုံကြည်ဖို့ သင်ပိုနှစ်သက်သည်၊ ထို့ကြောင့် သင်သည် ဘုရားသခင်၏ နှုတ်ကပတ်တော်များကို ပစ်ပယ်သည်၊ သို့မဟုတ် စွန့်လွှတ်သည်။ သင်သည် ဤကမ္ဘာလောကတွင် အသက်ရှင် နေထိုင်နေဆဲ ဖြစ်ပြီး ဤအရာများအပေါ် မှီခိုခြင်းအားဖြင့်သာ အသက်ရှင်နိုင်သည်ဟု ခံစားလျက် ဘုရားသခင်၏ နှုတ်ကပတ်တော်များကို သမ္မာတရားအဖြစ် လက်မခံနိုင်သလို ကယ်တင်ခံရခြင်းနှင့် ပတ်သက်၍ မည်သည့်အရာမျှ သင်မတွေးပေ။ လူ့အဖွဲ့အစည်း၏ ပြစ်တင်ရှုတ်ချခြင်းကို သည်းခံနိုင်ခြင်းမရှိဘဲ ကိုယ်ကျင့်တရားဆိုင်ရာ ရိုးရာ အယူအဆများနှင့် စာတန်၏ စွမ်းအားတို့၌ လွင့်မျောလိုက်ပါလျက် ဘုရားသခင်ကို ပုန်ကန်ပြစ်မှားပြီး သမ္မာတရားကို လက်တွေ့မလုပ်ဆောင်ဖို့ ပို၍ နှစ်သက်ရင်း သမ္မာတရားနှင့် ဘုရားသခင်၏နှုတ်ကပတ်တော်များကို စွန့်လွှတ်ဖို့သာ သင် ရွေးချယ်လိုက်မည်။ လူသည် သနားစဖွယ် မကောင်းသလော၊ ငါ့ကို ပြောလော့။ ၎င်းသည် ဘုရားသခင်၏ကယ်တင်ခြင်းကို မလိုအပ်သလော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်တွေက ကျွန်မရဲ့အခြေအနေအတိအကျကို ဖော်ပြခဲ့တယ်။ “ဇနီးကောင်း၊ ချစ်ခင်တတ်တဲ့ မိခင်” ဆိုတဲ့ တရုတ်ရိုးရာယဉ်ကျေးမှု အယူအဆဟာ စာတန်က အမျိုးသမီးတွေကို ချည်နှောင်ထားတဲ့ သံကြိုးတစ်ခုပဲ၊ ဒါက လူတွေကို အမျိုးသမီးကောင်းတစ်ယောက်ဟာ ခင်ပွန်းနဲ့သားသမီးတွေအတွက် အသက်ရှင်ရမယ်၊ သူတို့ကို အမြဲတမ်း ဦးစားပေးရမယ်၊ ခင်ပွန်းနဲ့သားသမီးတွေကို ကျေနပ်အောင် လုပ်ပေးနိုင်သမျှ ကာလပတ်လုံး ဘယ်လောက်ပဲ ပင်ပန်းခက်ခဲပါစေ လုပ်ပေးသင့်တယ်၊ မလုပ်ပေးနိုင်ခဲ့ရင်တော့ ဇနီးကောင်း၊ ချစ်ခင်တတ်တဲ့ မိခင်တစ်ယောက် မဟုတ်ဘူး၊ တခြားသူတွေရဲ့ ကဲ့ရဲ့ပြက်ရယ်ပြုတာကို ခံရမယ်လို့ ယုံကြည်စေခဲ့တယ်။ ငယ်ငယ်ကတည်းက ကျွန်မတို့မိသားစု သက်သောင့်သက်သာနေနိုင်ဖို့ အမေက မိုးလင်းကနေ မိုးချုပ်အထိ အလုပ်လုပ်ခဲ့တာကို ကျွန်မမြင်ခဲ့ရတယ်၊ ပြီးတော့ အစ်ကို့ရဲ့မင်္ဂလာဆောင်ကိစ္စတွေကိုလည်း သူပဲ စီစဉ်ပေးခဲ့တယ်။ ရွာသားတွေအားလုံးက ကျွန်မအမေကို ဇနီးကောင်း၊ မိခင်ကောင်းတစ်ယောက်အဖြစ် ချီးကျူးခဲ့ကြတယ်။ အမေ့ရဲ့လွှမ်းမိုးမှုကြောင့် အိမ်ထောင်ကျပြီးတဲ့နောက်မှာ ကျွန်မလည်း ခင်ပွန်းနဲ့ကလေးတွေကို အရမ်းဂရုစိုက်ခဲ့တယ်။ ကျွန်မခင်ပွန်းက ကျွန်မကို အကျင့်သီလကောင်းတဲ့ ဇနီးတစ်ယောက်လို့ ပြောပြီး ကလေးတွေကလည်း ကျွန်မကို ချစ်ခင်တတ်တဲ့ မိခင်ကောင်းတစ်ယောက်လို့ ပြောကြတယ်။ ကျွန်မခင်ပွန်း ကွယ်လွန်ပြီးနောက်မှာ အဖေတစ်ယောက်ရဲ့တာဝန်တွေကိုပါ ကျွန်မယူခဲ့တယ်၊ ကလေးတွေကို ကျောင်းထားပေးနိုင်ဖို့ ပိုက်ဆံကို ကြိုးစားရှာခဲ့ပြီး ဘယ်လောက်ပဲခက်ခဲပါစေ တစ်ယောက်တည်းပဲ ကြိတ်မှိတ်ခံခဲ့တယ်။ ဘုရားသခင်ကို ယုံကြည်ပြီးနောက်မှာ တရုတ်ကွန်မြူနစ်ပါတီရဲ့ ဖိနှိပ်မှုကြောင့် ကျွန်မ အိမ်ကနေ မဖြစ်မနေ ထွက်ခဲ့ရတယ်၊ ကျွန်မက တခြားတစ်နေရာမှာ တာဝန်ထမ်းဆောင်နေပေမဲ့ စိတ်ကတော့ ကလေးတွေဆီမှာပဲ အမြဲရှိနေခဲ့ပြီး သူတို့အပေါ် အကြွေးတင်နေသလို ခံစားရတဲ့ အခြေအနေမှာ နေထိုင်ခဲ့တယ်။ အထူးသဖြင့် ကျွန်မသား အိမ်ထောင်ပြုရတော့မယ့်အရွယ်ကို ရောက်လာတာ မြင်ရပြီး၊ သူ့ကို ငွေကြေးအရ မထောက်ပံ့နိုင်တဲ့အခါမှာ မိခင်တစ်ယောက်အနေနဲ့ ကျွန်မတာဝန်မကျေခဲ့ဘူးလို့ ပိုပြီးတော့တောင် ခံစားခဲ့ရတယ်။ အသင်းတော်ခေါင်းဆောင်အနေနဲ့ ရွေးချယ်ခံရပြီးတဲ့နောက်မှာ ဘုရားသခင်ရဲ့ ရည်ရွယ်ချက်တွေကို အလေးထားသင့်မှန်း ကျွန်မသိပေမဲ့ ကျွန်မသားရဲ့မင်္ဂလာဆောင်အတွက် ပိုက်ဆံရှာတာကို နှောင့်နှေးစေမှာစိုးလို့ ဒီတာဝန်ကို ငြင်းပယ်ခဲ့တယ်။ လူသစ်တွေကို ရေလောင်းတဲ့အချိန်မှာတောင် ကျွန်မ စိတ်မပါဘူး၊ ဘာလို့လဲဆိုတော့ ကျွန်မရဲ့အာရုံအားလုံးက သားအတွက် ပိုက်ဆံရှာဖို့အပေါ်မှာပဲ ရှိနေခဲ့လို့ပဲ၊ ဒါကြောင့် လူသစ်တွေက အချိန်မီ ရေလောင်းတာကို မခံခဲ့ကြရဘူး။ အခု ချွေးမကို စောင့်ရှောက်ရမယ့်ကိစ္စနဲ့ ရင်ဆိုင်ရတဲ့အခါမှာ၊ ကျွန်မ သူ့ဆီကို မသွားခဲ့ပေမဲ့ ကျွန်မရဲ့စိတ်နှလုံးက ဘုရားသခင်ဆီကနေ ဝေးကွာသွားခဲ့ပြီ။ ကျွန်မသားအပေါ် အကြွေးတင်နေသလို ခံစားရတဲ့အခြေအနေမှာ နေထိုင်ခဲ့ပြီး တာဝန်ထမ်းဆောင်ဖို့ စိတ်မရှိခဲ့ဘူး။ ဒါကြောင့် ကျွန်မရဲ့ တာဝန်ထမ်းဆောင်ရာမှာ အကျိုးသက်ရောက်မှုက ကျဆင်းသွားခဲ့တယ်။ ကျွန်မဟာ “ဇနီးကောင်း၊ ချစ်ခင်တတ်တဲ့ မိခင်” ဆိုတဲ့ ရိုးရာအယူအဆရဲ့ ချည်နှောင်မှုကို ခံခဲ့ရတယ်၊ ဒါကြောင့် ကျွန်မရဲ့တာဝန်က ဒီအယူအဆနဲ့ ဆန့်ကျင်ကွဲလွဲတဲ့အခါတိုင်းမှာ ကျွန်မရဲ့အတွေးတွေက ကလေးတွေကို တာဝန်မပျက်ကွက်ရဘူးဆိုတာကိုပဲ အမြဲတမ်းတွေးခဲ့ပြီး အသင်းတော်ရဲ့ အကျိုးစီးပွားကို လုံးဝကို ဂရုမစိုက်ခဲ့ဘူး။ ကျွန်မ ဘုရားသခင်ကို နှစ်ပေါင်းများစွာ ယုံကြည်ခဲ့ပြီး ကိုယ်တော့်နှုတ်ကပတ်တော်ရဲ့ ရေလောင်းပေးတာနဲ့ ထောက်ပံ့တာတွေ အများကြီး ပျော်မွေ့ခံစားခဲ့ရပေမဲ့ ကိုယ်တော့်ကို ပုန်ကန်ပြီး အတိုက်အခံလုပ်တဲ့အရာတွေကိုပဲ လုပ်နေခဲ့တယ်။ ကျွန်မမှာ တကယ်ကို လူ့သဘာဝမရှိပါလား။ ဒီရိုးရာယဉ်ကျေးမှု အယူအဆတွေဟာ စာတန်က လူတွေကို ချည်နှောင်ဖို့အသုံးပြုတဲ့ လက်နက်တွေပဲဆိုတာကို အခုမှ ကျွန်မနားလည်ခဲ့တယ်၊ ဒါက ကျွန်မကို မိခင်ကောင်းတစ်ယောက်ဆိုတဲ့ နာမည်ကောင်းရဖို့အတွက်ပဲ အသက်ရှင်စေခဲ့ပြီး နောက်ဆုံးမှာတော့ ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း မဖြည့်ဆည်းနိုင်ခဲ့လို့ ဖယ်ရှားရှင်းလင်းခံရတဲ့ဆီကိုပဲ ဦးတည်စေမှာပဲ။ ဘုရားနှုတ်ကပတ်တော်တွေက စာတန်ရဲ့ ဆိုးယုတ်တဲ့ ရည်ရွယ်ချက်တွေကို ပိုင်းခြားသိမြင်နိုင်အောင် ကူညီပေးခဲ့တယ်။ ကျွန်မ ဒီရိုးရာယဉ်ကျေးမှုရဲ့ ချည်နှောင်တာနဲ့ ဘောင်ခတ်တာကို ဆက်ပြီးမခံနိုင်တော့ဘူး၊ ဘုရားနှုတ်ကပတ်တော်အတိုင်း လက်တွေ့လုပ်ဆောင်ရမယ်။

အဲဒီနောက်မှာ ဘုရားသခင်ရဲ့ နောက်ထပ်နှုတ်ကပတ်တော်တွေကို ကျွန်မ ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ဘုရားသခင်သည် လူ့အသက်၏ အရင်းအမြစ်ဖြစ်သည်’ ဟု ဘုရားသခင်က ဆိုသည့်အချိန်တွင် မည်သည့်အရာကို သူဆိုလိုသနည်း။ ယင်းမှာ လူတိုင်းကို ဤအရာ သဘောပေါက်စေရန် ဖြစ်သည်။ ကျွန်ုပ်တို့၏ အသက်များနှင့် ဝိညာဉ်များအားလုံးဘုရားသခင်ထံမှ လာပြီး၊ သူက ဖန်ဆင်းခဲ့ခြင်းဖြစ်သည်။ ကျွန်ုပ်တို့၏ မိဘများထံမှ မဟုတ်သကဲ့သို့် သဘာဝမှ သေချာပေါက် မဟုတ်ဘဲ၊ ဘုရားသခင်က ကျွန်ုပ်တို့အား ပေးထားခြင်းဖြစ်သည်။ ကျွန်ုပ်တို့၏ သားသမီးများက ကျွန်ုပ်တို့ထံမှ မွေးဖွားကြသည့်အတိုင်း၊ ကျွန်ုပ်တို့၏ ခန္ဓာကိုယ်သည်သာ မိဘများထံမှ မွေးဖွားခြင်း ဖြစ်သော်လည်း ၎င်းတို့၏ ကံကြမ္မာသည် ဘုရားသခင်လက်ထဲတွင် လုံးဝ ရှိပေသည်။ ဘုရားသခင်ကို ကျွန်ုပ်တို့ ယုံကြည်နိုင်သည်မှာ သူက ကျွန်ုပ်တို့ကို ပေးထားသည့် အခွင့်အရေးတစ်ခု ဖြစ်သည်။ ယင်းကို သူက စီမံထားပြီး၊ သူ၏ ကျေးဇူးတော် ဖြစ်သည်။ ထို့ကြောင့် အခြားတစ်ဦးတစ်ယောက်ထံ သင်၏ ဝတ္တရား သို့မဟုတ် တာဝန်ကို ဖြည့်ဆည်းရန် သင့်အတွက် မလိုအပ်ပေ။ သင်သည် ဖန်ဆင်းခံတစ်ဦးအဖြစ် သင်၏ တာဝန်ကို ဘုရားသခင်ထံတွင်သာ ဖြည့်ဆည်းသင့်သည်။ ဤသည်မှာ အခြားမည်သည့်အရာမဆိုထက် လူတို့လုပ်ဆောင်ရမည့်အရာ၊ မိမိဘဝ၏ အဓိက အရေးကိစ္စအဖြစ် လုပ်ဆောင်သင့်သည့် အဓိကအရာ ဖြစ်သည်။ သင်သည် သင်၏ တာဝန်ကို ကောင်းစွာ မဖြည့်ဆည်းပါက၊ သင်သည် အရည်အချင်းပြည့်မီသည့် အဖန်ဆင်းခံ သတ္တဝါတစ်ဦး မဟုတ်ပေ။ အခြားသူများ၏ အမြင်တွင်၊ သင်သည် ဇနီးကောင်းနှင့် ချစ်ခင်တတ်သော မိခင်တစ်ဦး၊ ထူးကဲသာလွန်သော အိမ်ရှင်မတစ်ဦး၊ သားသမီးဝတ်ရှိသော သမီးတစ်ဦးနှင့် လူမှုအဖွဲ့အစည်း၏ တော်ဖြောင့်သော အဖွဲ့ဝင်တစ်ဦး ဖြစ်ကောင်းဖြစ်နိုင်သော်လည်း ဘုရားသခင်၏ ရှေ့မှောက်တွင် သင်သည် သူ့ကို ပုန်ကန်သည့်သူ၊ မိမိတို့၏ ဝတ္တရားများ သို့မဟုတ် တာဝန်ကို လုံးဝ မဖြည့်ဆည်းသည့်သူ၊ ဘုရားသခင်၏ စေခိုင်းချက်တာဝန်ကို လက်ခံရရှိခဲ့သော်လည်း မပြီးမြောက်ခဲ့သည့်သူတစ်ဦး၊ လမ်းတစ်ဝက်တွင် လက်လျှော့ခဲ့သူတစ်ဦး ဖြစ်ပေသည်။ ဤကဲ့သို့သော တစ်စုံတစ်ဦးသည် ဘုရားသခင်၏ နှစ်သက်လက်ခံမှုကို ရရှိနိုင်သလော။ ဤကဲ့သို့သော လူများသည် သုံးမရပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်ရဲ့ ဒီတစ်ပိုဒ်ကို ဖတ်လိုက်တဲ့အခါ ကျွန်မစိတ်ထဲမှာ တော်တော်လေး လင်းသွားတယ်။ ကျွန်မဟာ ဖန်ဆင်းခံတစ်ယောက်ဖြစ်ပြီး တာဝန်ကို ကောင်းကောင်းမွန်မွန် ဖြည့်ဆည်းဖို့က ကျွန်မရဲ့ဝတ္တရားပဲ။ ကျွန်မသာ တာဝန်တွေကို ကောင်းကောင်းမထမ်းဆောင်နိုင်ရင် ဘုရားသခင်ရဲ့ ကယ်တင်ခြင်းကို ခံယူဖို့ မထိုက်တန်ပါဘူး။ ကျွန်မဟာ ဇနီးကောင်း၊ ချစ်ခင်တတ်တဲ့ မိခင်တစ်ယောက် ဖြစ်နေရင်တောင် ဒါက ကျွန်မ သမ္မာတရားကို လက်တွေ့လုပ်ဆောင်နေတယ်လို့ မဆိုလိုဘူး၊ ဘုရားသခင်ရဲ့ အသိအမှတ်ပြုခြင်းကိုလည်း ရနိုင်မှာမဟုတ်ဘူး။ အရင်က ကျွန်မဟာ ရိုးရာယဉ်ကျေးမှုအတိုင်း အသက်ရှင်ခဲ့ပြီး ဇနီးကောင်း၊ ချစ်ခင်တတ်တဲ့ မိခင်တစ်ယောက်အဖြစ် နေထိုင်ခြင်းနဲ့ တာဝန်ထမ်းဆောင်ခြင်းကြားမှာ အမြဲတမ်း ရုန်းကန်နေခဲ့ရတယ်။ ဒါက ကျွန်မကို ကိုယ်ရောစိတ်ပါ ပင်ပန်းနွမ်းနယ်စေခဲ့ပြီး မခံနိုင်လောက်အောင်ကို စိတ်ဆင်းရဲခဲ့ရတယ်။ အခုတော့ ဘုရားသခင်ရဲ့ ရည်ရွယ်ချက်ကို ကျွန်မနားလည်သွားပြီ။ လူတစ်ယောက်ရဲ့ဘဝမှာ အရာအားလုံးဟာ ဘုရားသခင်ဆီက လာတာ၊ ကျွန်မ ဘယ်သူ့အပေါ်မှာမှ အကြွေးမတင်ဘူး၊ ကျွန်မ အကြွေးအတင်ဆုံးက ဘုရားသခင်အပေါ်မှာပဲ ဖြစ်တယ်။ သမ္မာတရားကို လိုက်စားပြီး တာဝန်တွေကို ကောင်းကောင်းမွန်မွန် ဖြည့်ဆည်းတာကသာ အဓိပ္ပာယ်အရှိဆုံးပဲ။ ဒါနဲ့ ကျွန်မ ဘုရားသခင်ဆီ ဆုတောင်းခဲ့တယ်၊ ကျွန်မချွေးမကို ဘုရားသခင်ရဲ့လက်ထဲ အပ်နှံပြီး ပထမဦးဆုံး တာဝန်ကို ကောင်းကောင်းထမ်းဆောင်ဖို့ကိုပဲ ရွေးချယ်ခဲ့တယ်။ နောက်ပိုင်းမှာ ကျွန်မချွေးမ ကလေးမွေးတဲ့အခါမှာလည်း အရာရာ အဆင်ပြေချောမွေ့သွားတယ်လို့ သိခဲ့ရပြီး ကျွန်မသားနဲ့ချွေးမကလည်း သူတို့ကို လာမစောင့်ရှောက်တဲ့အတွက် ကျွန်မကို အပြစ်မတင်ခဲ့ကြဘူး။ ကျွန်မစိတ်ထဲကနေ ဘုရားသခင်ကို ကျေးဇူးတင်မိတယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မဖတ်ခဲ့ရပြီး၊ ဒါက အရွယ်ရောက်ပြီးသား ကိုယ့်သားသမီးတွေကို ဘယ်လိုဆက်ဆံသင့်တယ်ဆိုတာကို နားလည်အောင် ကူညီပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်ကို ယုံကြည်ပြီး သမ္မာတရားနှင့် ကယ်တင်ခြင်းကို လိုက်စားသောသူတစ်ယောက်အနေဖြင့် သင့်ဘဝတွင် ကျန်ရှိသော စွမ်းအင်နှင့်အချိန်ကို သင်၏တာဝန်ကို ထမ်းဆောင်ခြင်း၌လည်းကောင်း၊ ဘုရားသခင်က သင့်အား အပ်နှံသည့် မည်သည့်အရာမဆိုအပေါ်၌လည်းကောင်း အသုံးပြုသင့်သည်။ သင့်သားသမီးများနှင့်ပတ်သက်၍ အချိန်တစ်စက်မျှ အကုန်မခံသင့်ပေ။ သင့်ဘဝကို သင့်သားသမီးများက မပိုင်ဆိုင်ပေ။ ပြီးလျှင် သင့်ဘဝကို ၎င်းတို့၏ဘဝ၊ သို့မဟုတ် ရှင်သန်ရေးအတွက် အကုန်ဆုံး မခံသင့်သကဲ့သို့ ၎င်းတို့အပေါ် သင်၏ မျှော်မှန်းချက်များကို ဖြည့်ဆည်းဖို့အတွက်လည်း အကုန်ဆုံး မခံသင့်ပေ။ ထိုအစား ဘုရားသခင်က သင့်အားပေးသည့် တာဝန်ကိုလည်းကောင်း၊ အပ်နှံထားသည့်အလုပ်ကိုလည်းကောင်း၊ ဖန်ဆင်းခံတစ်ယောက်အဖြစ် သင်ဖြည့်ဆည်းသင့်သည့် တာဝန်အပေါ်ကိုပါလည်းကောင်း ဆက်ကပ်သင့်သည်။ ဤသည်မှာ သင့်ဘဝ၏ တန်ဖိုးနှင့် အဓိပ္ပာယ်တည်ရှိသည့်နေရာ ဖြစ်သည်။ သင်သည် သင်၏ကိုယ်ပိုင်သိက္ခာကို ဆုံးရှုံးပြီး သားသမီးများအတွက် ကျွန်ဖြစ်လိုစိတ်ရှိလျှင်၊ ၎င်းတို့အတွက် စိတ်ပူလိုစိတ်ရှိလျှင်၊ ၎င်းတို့အပေါ် သင်၏ကိုယ်ပိုင်မျှော်မှန်းချက်များကို ဖြည့်ဆည်းရန်အတွက် ၎င်းတို့အတွက် မည်သည့်အရာကိုမဆို လုပ်ဆောင်လိုစိတ်ရှိလျှင် ဤအရာအားလုံးသည် အဓိပ္ပာယ်မရှိဘဲ တန်ဖိုးကင်းမဲ့သည်။ ယင်းသည် အောက်မေ့ဂုဏ်ပြုခြင်းခံရမည် မဟုတ်။ သင်သည် ဤသို့ဆက်လက်လုပ်ဆောင်ပြီး ဤအယူအဆများ၊ လုပ်ဆောင်မှုများကို လက်မလွှတ်လျှင် သင်သည် သမ္မာတရားကို လိုက်စားသူမဟုတ်၊ အရည်အချင်းပြည့်မီသော ဖန်ဆင်းခံတစ်ယောက်မဟုတ်၊ သင်သည် အတော်အတန် ပုန်ကန်တတ်သည်ဟူ၍သာ အဓိပ္ပာယ်ရနိုင်သည်။ သင်သည် ဘုရားသခင်က သင့်အားပေးသည့် ဘဝနှင့်အချိန် နှစ်မျိုးလုံးကို မြတ်နိုးခြင်းမရှိ။ သင်၏ဘဝနှင့် သင်၏အချိန်ကို သင်၏ အသွေးအသားနှင့် ချစ်ခင်တွယ်တာမှုအတွက်သာ ကုန်ဆုံးစေလျှင်၊ ဘုရားသခင်က သင့်အားပေးသည့် တာဝန်အတွက် မကုန်ဆုံးလျှင် သင်၏ဘဝသည် လိုအပ်ခြင်းမရှိဘဲ တန်ဖိုးကင်းမဲ့သည်။ သင်သည် အသက်ရှင်ရန် မထိုက်တန်ပေ။ ဘုရားသခင်က သင့်အားပေးသည့် ဘဝကို ပျော်မွေ့ရန် မထိုက်တန်ပေ။ ပြီးလျှင် ဘုရားသခင်က သင့်အားပေးသည့် အရာရာတိုင်းကို ပျော်မွေ့ရန် မထိုက်တန်ပေ။ ဘုရားသခင်က သင့်အား သားသမီးများကို ပျိုးထောင်သည့် ဖြစ်စဉ်ကို ပျော်မွေ့ရန်အတွက်၊ မိဘအနေဖြင့် ဤအရာထံမှ ဘဝအတွေ့အကြုံနှင့် အသိပညာရရန်အတွက်၊ လူသားဘဝတွင် ထူးခြားပြီး ပုံမှန်ထက်ထူးကဲသောအရာတစ်ခုအား သင့်ကိုတွေ့ကြုံခွင့်ပေးရန်၊ ထို့နောက် သင့်သားသမီးများအား မျိုးပွားစေရန်အတွက်သာ သားသမီးများကို ပေးခဲ့ခြင်းဖြစ်သည်။...ဤသည်မှာ မိဘအနေဖြင့် ဖန်ဆင်းခံ၏ တာဝန်ကို ဖြည့်ဆည်းရန်အတွက်လည်း ဖြစ်သည်မှာ မှန်သည်။ ဤသည်မှာ နောက်မျိုးဆက်အတွက် ဖြည့်ဆည်းပေးရန် သင့်အတွက် ဘုရားသခင်စီမံသည့် တာဝန်ဖြစ်ပြီး နောက်မျိုးဆက်အတွက် မိဘအနေဖြင့် သင်ပါဝင်လုပ်ဆောင်သည့် အခန်းကဏ္ဍလည်း ဖြစ်သည်။ တစ်ဖက်တွင် ဤသည်မှာ သားသမီးများအား ပျိုးထောင်ခြင်းဖြစ်သည့် ထူးကဲသောဖြစ်စဉ်ကို ဖြတ်သန်းရန် ဖြစ်ပြီး အခြားတစ်ဖက်တွင် နောက်မျိုးဆက်အား အယူဝါဒ ဖြန့်သည့်နေရာတွင် ပါဝင်လုပ်ဆောင်ရန် ဖြစ်သည်။ ဤဝတ္တရားကို ဖြည့်ဆည်းပြီးသည်နှင့် သင့်သားသမီးများက လူလာမြောက်သည်အထိ ကြီးပြင်းလာသည်နှင့် ၎င်းတို့သည် အလွန်အမင်း အောင်မြင်သည်ဖြစ်စေ၊ ရိုးစင်းသော၊ သာမန်ဖြစ်သော၊ ရိုးရှင်းသောသူများအဖြစ်သာ ရှိနေဆဲဖြစ်စေ သင်နှင့် လုံးဝ မသက်ဆိုင်ပေ။ အဘယ်ကြောင့်ဆိုသော် ၎င်းတို့၏ကံကြမ္မာကို သင်က ဆုံးဖြတ်ပေးခြင်းမဟုတ်သကဲ့သို့ သင်၏ ရွေးချယ်မှုလည်း မဟုတ်သောကြောင့်၊ ပြီးလျှင် သင်က ၎င်းတို့အား ပေးခဲ့ခြင်း အသေအချာပင် မဟုတ်သောကြောင့် ဖြစ်သည်။ ဤအရာကို ဘုရားသခင်က စီမံခြင်း ဖြစ်သည်။ ဘုရားသခင်က စီမံခြင်း ဖြစ်သောကြောင့် သင်သည် ၎င်းတို့ဘဝ၊ သို့မဟုတ် ၎င်းတို့၏ရှင်သန်ရေးကို ကြားမဝင်သင့်ပေ၊ သို့မဟုတ် မစွက်ဖက်သင့်ပေ။ ၎င်းတို့၏အလေ့အကျင့်များ၊ နေ့စဉ်လုပ်ရိုးလုပ်စဉ်များနှင့် ဘဝအပေါ် သဘောထား၊ ၎င်းတို့၌ မည်သည့်ရှင်သန်ရေးနည်းဗျူဟာများရှိပါစေ၊ ဘဝအပေါ် မည်သည့်ရှုမြင်သုံးသပ်ချက်ရှိပါစေ၊ လောကအပေါ် ၎င်းတို့၏ သဘောထားက မည်သို့ဖြစ်ပါစေ ယင်းတို့သည် ၎င်းတို့ကိုယ်တိုင် ပြုလုပ်သည့် ရွေးချယ်မှုများဖြစ်သည်။ သင်၏ အရေးကိစ္စမဟုတ်။ သင်သည် ၎င်းတို့ကို နေ့စဉ်ပျော်ရွှင်စေဖို့ သေချာစေရန်အတွက် ၎င်းတို့ကို ပြုပြင်ပေးရန်၊ သို့မဟုတ် ၎င်းတို့ကိုယ်စား မည်သည့်ဒုက္ခကိုမဆို ခံပေးရန် ဝတ္တရားမရှိပေ။ ဤအရာအားလုံးသည် မလိုအပ်ပေ။...ထို့ကြောင့် သားသမီးများ အရွယ်ရောက်ပြီးနောက် မိဘများအတွက် ဆင်ခြင်တုံတရားအရှိဆုံး သဘောထားမှာ လက်လွှတ်ရန်၊ သားသမီးများအား ဘဝကို ၎င်းတို့ဘာသာ တွေ့ကြုံခွင့်ပြုရန်၊ ၎င်းတို့အား အမှီအခိုကင်းစွာ နေထိုင်ခွင့်ပြုရန်၊ ဘဝတွင် အမျိုးမျိုးသော စိန်ခေါ်မှုများကို အမှီအခိုကင်းစွာ ရင်ဆိုင်ခွင့်၊ ကိုင်တွယ်ခွင့်၊ ဖြေရှင်းခွင့်ပြုရန် ဖြစ်သည်။ ၎င်းတို့က သင့်အား အကူအညီတောင်းပြီး သင်က ကူညီရန် အစွမ်းနှင့် အခြေအနေရှိလျှင် သင်သည် လက်ကမ်းကူညီပေးနိုင်ပြီး လိုအပ်သော အကူအညီကို ပေးနိုင်သည်မှာ မှန်သည်။ သို့ရာတွင် မရှိမဖြစ်ရှိထားရမည့် လိုအပ်ချက်မှာ မည်သည့်အကူအညီကို သင်ပေးသည်ဖြစ်စေ၊ ငွေရေးကြေးရေးဖြစ်စေ၊ စိတ်ပိုင်းဆိုင်ရာဖြစ်စေ ယာယီသာဖြစ်နိုင်ပြီး မည်သည့်အဓိကပြဿနာကိုမျှ မပြောင်းလဲနိုင်ပေ။ ၎င်းတို့သည် ဘဝတွင် ၎င်းတို့၏ ကိုယ်ပိုင်လမ်းကြောင်းကို သွားလာရမည်။ ပြီးလျှင် ၎င်းတို့၏ မည်သည့်အရေးကိစ္စ၊ သို့မဟုတ် အကျိုးဆက်များကိုမဆို ထမ်းရွက်ရန် သင့်၌ ဝတ္တရားမရှိပေ။ ဤသည်မှာ မိဘများက အရွယ်ရောက်သော သားသမီးများအပေါ် ရှိသင့်သည့် သဘောထားဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေက ကျွန်မကို နားလည်စေခဲ့တာကတော့ ဖန်ဆင်းခံတစ်ယောက်အနေနဲ့ တာဝန်တွေကို ကောင်းကောင်းမွန်မွန် ဖြည့်ဆည်းမှသာ ကျွန်မရဲ့ဘဝဟာ တန်ဖိုးနဲ့အဓိပ္ပာယ်ရှိနိုင်မှာ ဖြစ်တယ်။ ကျွန်မဟာ ကလေးတွေကို ကျေနပ်အောင်လုပ်ဖို့အတွက်ပဲဖြစ်ဖြစ်၊ သူတို့အတွက် အဖိုးအခပေးဆပ်ပြီး ကိုယ့်ကိုယ်ကိုယ် အသုံးခံဖို့အတွက်ပဲဖြစ်ဖြစ် အသက်ရှင်နေသင့်တာမဟုတ်ဘူး။ ကလေးတွေငယ်ငယ်တုန်းက သူတို့ကို ကျွန်မ သေသေချာချာ ဂရုစိုက်ခဲ့တယ်၊ သူတို့ အရွယ်ရောက်လာတဲ့အခါမှာ မိဘတစ်ယောက်အနေနဲ့ ကျွန်မရဲ့တာဝန်တွေက ပြီးဆုံးသွားပြီ၊ အဲဒီနောက်မှာတော့ သူတို့ကို လက်လွှတ်ပြီး ဘဝကို တွေ့ကြုံခံစားခွင့်ပေးသင့်တယ်။ အဲဒီနောက်ပိုင်း သူတို့ ဘယ်လိုအသက်ရှင်သင့်တယ်၊ သူတို့ဘဝ ဘယ်လိုဖြစ်လာမယ်ဆိုတာက ကျွန်မနဲ့ မသက်ဆိုင်တော့ဘူး။ ကျွန်မမှာ အခြေအနေရှိရင် ကူညီပေးသင့်တယ်၊ မရှိရင်လည်း အကြွေးတင်နေတယ်လို့ ခံစားစရာမလိုဘူး။ ဘာလို့လဲဆိုတော့ လူတစ်ယောက်ရဲ့ကံကြမ္မာကို ဘုရားသခင်က ကြိုတင်သတ်မှတ်ထားပြီးသားမို့ မိဘတွေက သားသမီးတွေရဲ့ကံကြမ္မာကို ပြောင်းလဲပေးလို့မရဘူး။ အခု ကျွန်မရဲ့ခွန်အားတွေအားလုံးကို တာဝန်တွေအပေါ်မှာပဲ အာရုံစိုက်ထားသင့်တယ်၊ ကိုယ့်ရဲ့လိုအပ်ချက်တွေကို ဖြည့်ဆည်းဖို့ သမ္မာတရား စည်းမျဉ်းတွေနဲ့ ကိုယ့်ကိုယ်ကိုယ် ပိုပြင်ဆင်ရမယ်၊ ကိုယ့်ရဲ့ဖောက်ပြန်ပျက်စီးတဲ့စိတ်သဘောထားတွေကို ဖြေရှင်းဖို့ သမ္မာတရားကို လိုက်စားရမယ်၊ သမ္မာတရားကို လက်တွေ့လုပ်ဆောင်ပြီး အရာရာကို စည်းမျဉ်းတွေအတိုင်း လုပ်ဆောင်ရမယ်။ ဒါက ဘုရားသခင်ကို နှစ်သက်စေတဲ့အရာပဲ။

ဒီလိုတွေ့ကြုံပြီးတဲ့နောက်မှာ ကျွန်မနားလည်ခဲ့တာကတော့ လူတွေဟာ ဘုရားသခင်ကို ယုံကြည်ပေမဲ့ အရာရာကို ဘုရားနှုတ်ကပတ်တော်တွေအတိုင်း မကြည့်ရင်၊ စာတန်ရဲ့ ရိုးရာယဉ်ကျေးမှုဆိုင်ရာ အတွေးအခေါ်တွေ၊ လောကီဆိုင်ရာ ဆက်ဆံရေးတွေအတွက် အတွေးအခေါ်တွေနဲ့ စာတန်ဆန်တဲ့ အဆိပ်အတောက်တွေကနေ လွတ်မြောက်ဖို့ သမ္မာတရားကို အသုံးမပြုရင် သူတို့ဟာ ဘယ်တော့မှ လွတ်မြောက်ခြင်းကို ရရှိမှာမဟုတ်ဘူး။ ဘုရားနှုတ်ကပတ်တော်အတိုင်း အသက်ရှင်ခြင်းအားဖြင့်သာ စာတန်ရဲ့ ချည်နှောင်မှုတွေနဲ့ ဘောင်ခတ်မှုတွေကနေ ရုန်းထွက်ပြီး စစ်မှန်တဲ့ လွတ်မြောက်ခြင်းနဲ့ လွတ်လပ်ခြင်းကို ရရှိနိုင်တယ်။ ဘုရားသခင်ရဲ့ ကယ်တင်ခြင်းအတွက် ကျေးဇူးတော်ကို ချီးမွမ်းပါတယ်။


၅၈။ သုံးသပ်ချက်တစ်ခု ရေးသားစဉ် စိုးရိမ်ပူပန်မှုများ

တရုတ်ပြည်မှ ဝူရှင်း

၂၀၂၁ ခုနှစ်၊ အသင်းတော်က ဖယ်ရှားတဲ့အလုပ် လုပ်နေချိန်မှာ မာနထောင်လွှားပြီး ကိုယ့်ကိုယ်ကိုယ် မှန်ကန်တယ်လို့ ယူမှတ်တာ၊ တစ်ကိုယ်ကောင်းဆန်တာ၊ ဇာတိပကတိကို အလေးထားတာ၊ ဒါမှမဟုတ် အကျိုးအကြောင်းပြ ငြင်းခုံတာမျိုး ဖောက်ပြန်ပျက်စီးတဲ့ စိတ်သဘောထားကို လူတစ်ယောက် ထုတ်ဖော်တာကို ခရိုင်ခေါင်းဆောင် လီကျင်းက သတိပြုမိတော့ အဲဒီလူကို ကူညီဖို့ မိတ်သဟာယမပြုဘဲ လီကျင်းဟာ အသင်းသား ၈၀ ရာခိုင်နှုန်းကျော်ရဲ့ လက်မှတ်ထိုး အတည်ပြုချက် မပါဘဲနဲ့ကို အဲဒီလူကို ရှင်းလင်းပစ်နေတာ ကျွန်မ တွေ့ခဲ့တယ်။ လီကျင်းက သူတို့ရဲ့ ဘုရားနှုတ်ကပတ်တော် စာအုပ်တွေကိုလည်း သိမ်းယူလိုက်တယ်။ ညီအစ်ကို မောင်နှမတွေအားလုံးက ကြောက်ရွံ့ပြီး နေနေခဲ့ရတယ်။ ကျွန်မလည်း ကိုယ့်အခြေအနေကို စိုးရိမ်ခဲ့တယ်။ ကျွန်မရဲ့ စိတ်သဘောထားက တော်တော် မာနထောင်လွှားပြီး ကိုယ့်တာဝန်မှာ ဝန်တာထားစိတ် မရှိမှန်း ကျွန်မသိတယ်လေ။ တစ်ခါတလေဆို ကျွန်မက ဇာတိပကတိကို အလေးထားပြီး ဝတ်ကျေတမ်းကျေတောင် ဖြစ်ခဲ့တာ။ လီကျင်း လူတွေကို စစ်ဆေးတဲ့ပုံစံအရဆိုရင် ကျွန်မအလှည့်က အနှေးနဲ့အမြန် ရောက်လာမှာပဲလို့ တွေးမိတယ်။ တစ်ခါတုန်းက ကျွန်မအခြေအနေနဲ့ပတ်သက်ပြီး လီကျင်းကို ဖွင့်ဟပြောပြတော့ သူက “ဒါက ဘုရားသခင် အမှုတော်ရဲ့ အဆင့်တစ်ခုပဲ။ လူတိုင်း ရှင်းလင်းပစ်ခံရတာကို ကြုံရမှာ။ ကြောက်နေလဲ အလကားပဲ” လို့ ပြောတယ်။ သူအဲလိုပြောတာ ကြားတော့ တစ်ခုခု လွဲနေတယ်လို့ ကျွန်မ ခံစားလိုက်ရတယ်။ ဘုရားသခင် အမှုပြုပြီး လူသားမျိုးနွယ်ကို ကယ်တင်တဲ့ကာလအတွင်းမှာ လူတိုင်း ဖောက်ပြန်ပျက်စီးတဲ့ စိတ်သဘောထားတချို့ကို ထုတ်ဖော်ကြမှာပဲ။ ဒါပေမဲ့ လူတစ်ယောက်က သမ္မာတရားကို လက်ခံနိုင်ပြီး နောင်တရပြီး ပြောင်းလဲနိုင်သရွေ့ သူက ကယ်တင်လို့ရတဲ့သူပဲလေ။ ဘုရားသခင်က လူတစ်ယောက်ရဲ့ ခဏတာ ဖောက်ပြန်ပျက်စီးခြင်း ထုတ်ဖော်ပြမှုကို မကြည့်ဘူး၊ သူ့ရဲ့ တစ်သမတ်တည်းသော အပြုအမူနဲ့ သဘာဝ အနှစ်သာရအရ သူ့ကို အကဲဖြတ်ပြီး ဆုံးဖြတ်သတ်မှတ်တာ။ အသင်းတော်မှာ တစိုက်မတ်မတ် အဖျက်အမှောင့်လုပ်ပြီး နှောင့်ယှက်တဲ့သူတွေ၊ မကောင်းမှုအများကြီးလုပ်ပြီး နောင်တရဖို့ ငြင်းဆန်တဲ့သူတွေကျတော့ သူတို့ရဲ့ အနှစ်သာရက ဆိုးယုတ်တဲ့သူရဲ့ အနှစ်သာရ ဖြစ်နေလို့ သူတို့ကို ရှင်းလင်းပစ်ပြီး ဖယ်ရှားရှင်းလင်းသင့်တယ်။ ခဏတာ ဖောက်ပြန်ပျက်စီးခြင်း ထုတ်ဖော်ပြမှုတစ်ခုတည်းကြောင့် လူတစ်ယောက်ကို ရှင်းလင်းပစ်လိုက်တာက စည်းမျဉ်းတွေနဲ့ မကိုက်ညီဘူးလေ။ ဒါပေမဲ့ နောက်ထပ်အတွေးတစ်ခု ဝင်လာပြန်ရော။ “ဘာပဲဖြစ်ဖြစ်၊ ငါက အဲဒီလိုတာဝန်မျိုး လုပ်နေတာမှ မဟုတ်တာ၊ ဒီတော့ စည်းမျဉ်းတော်တော်များများကို ငါနားမလည်ဘူး။ ငါ ပေါ့ပေါ့ဆဆ ပြောမိရင် နောက်ထပ် အစစ်ခံရမယ့်လူက ငါဖြစ်နိုင်တယ်။ ငါသာ ရှင်းလင်းပစ်ခံရရင် ဘယ်လိုလုပ်မလဲ။ အဲဒါဆို ငါ့ရဲ့ ယုံကြည်ခြင်း ခရီးလမ်းက အဆုံးသတ်သွားမှာပေါ့။ ‘ပြဿနာနည်းလေ ပိုကောင်းလေ’၊ ‘သတိထားခြင်းက ဘေးကင်းလုံခြုံဖို့ အရေးကြီးဆုံးဖြစ်သည်’။ လီကျင်းနဲ့ တခြားလူတွေက ဘယ်လိုကိုင်တွယ်တယ်ဆိုတာ သူတို့ကိစ္စလေ၊ ငါနဲ့ ဘာမှမဆိုင်ဘူး။ ငါ အစစ်ဆေးမခံရသရွေ့ ပြီးတာပဲ” ပေါ့။ ဒါကြောင့် ကျွန်မ တစ်ခွန်းမှ မပြောခဲ့ဘူး။ အဲဒီနောက်ပိုင်း လူရှင်းလင်းပစ်တာနဲ့ပတ်သက်ပြီး တစ်ယောက်ယောက် ပြောလာတိုင်း စကားမှားပြောမိပြီး စစ်ဆေးမဲ့ ပစ်မှတ်ဖြစ်သွားမှာ အရမ်းကြောက်လို့ အဲဒီခေါင်းစဉ်ကို ကျွန်မ ရှောင်ခဲ့တယ်။

တစ်နေ့ကျတော့ လီကျင်းဆီက စာတစ်စောင် ကျွန်မရတယ်၊ အဲဒီစာထဲမှာ သူအကျဉ်းချုံးထားတဲ့ သမ္မာတရား မလိုက်စားသူတစ်ယောက်ရဲ့ အပြုအမူ ပုံစံအမျိုးမျိုးအပေါ် အခြေခံပြီး ဝမ်ယုအကြောင်း သုံးသပ်ချက်ရေးပေးဖို့ ကျွန်မကို ခိုင်းထားတယ်။ အဲဒါကို ဖတ်ပြီး ကျွန်မ တော်တော် လန့်သွားတယ်။ ဝမ်ယုနဲ့ ကျွန်မ အလုပ်အတူလုပ်လာတာ သုံးနှစ်ကျော်ပြီ။ သူ့တာဝန်မှာ သူအမြဲတမ်း အရမ်းတက်ကြွပြီး မာနထောင်လွှားတဲ့ စိတ်သဘောထား နည်းနည်းရှိပေမဲ့ ဘယ်သူ့ကိုမှ ဘယ်တုန်းကမှ ဘောင်မခတ်ခဲ့သလို အသင်းတော်အလုပ်ကိုလည်း မနှောင့်ယှက်ခဲ့ဘူး။ သူက ဘာလို့ စစ်ဆေးခံနေရတာလဲ။ ကျွန်မ လုံးဝ စဉ်းစားလို့ကို မရဘူး။ စာထဲမှာ ပြုပြင်တာကို လက်မခံတာ၊ အကျိုးအကြောင်းပြ ငြင်းခုံတာနဲ့ ကိုယ်ပိုင် အကျိုးစီးပွားတွေကို ကာကွယ်တာတွေ အပါအဝင် သမ္မာတရား မလိုက်စားတဲ့ ဝမ်ယုရဲ့ အပြုအမူတွေအကြောင်း ရေးဖို့ ကျွန်မကို ညွှန်ကြားထားတယ်။ တခြားဘာအကြောင်းမှ မရေးရဘူးလို့လည်း ပြောထားတယ်။ ကျွန်မ ကိုယ့်ဘာသာ တွေးလိုက်တယ်၊ “လူတိုင်းက ဒီလို ဖောက်ပြန်ပျက်စီးမှုမျိုးကို အတိုင်းအတာတစ်ခုအထိ ထုတ်ဖော်ကြတာပဲ။ ဒါအပေါ်မှာပဲ အခြေခံပြီး သုံးသပ်ချက်ရေးရင် လုံးဝ အပျက်သဘောဆောင်သွားမှာ။ အဲဒါ မမှန်ဘူးလေ။ သုံးသပ်ချက်ဆိုတာ ကိုယ်တိုင်မြင်ဖူးတဲ့အရာအပေါ် အခြေခံရမှာ၊ လူတစ်ယောက်ရဲ့ အားသာချက်၊ အားနည်းချက်တွေနဲ့ပတ်သက်ပြီး ဓမ္မဓိဋ္ဌာန်ကျပြီး မျှတတဲ့ ဖော်ပြချက် ဖြစ်ရမှာ မဟုတ်ဘူးလား။ သူ့ရဲ့ အားသာချက်တွေ မဟုတ်ဘဲ အားနည်းချက်တွေအကြောင်းပဲ ငါ့ကို ဘာလို့ ရေးခိုင်းရတာလဲ။ ကြည့်ရတာ ခေါင်းဆောင်က ဝမ်ယုအပေါ် မကောင်းမြင်ပုံရတယ်။ ဒီတစ်ခါတော့ ဝမ်ယု ရှင်းလင်းပစ်ခံရမဲ့ အန္တရာယ် တကယ်ရှိနေပြီ” ပေါ့။ ဒါကို တွေးမိတော့ ဝမ်ယုအတွက် ကျွန်မ စိတ်ပူလာတယ်။ ကျွန်မ စာကို ထပ်ခါတလဲလဲ ဖတ်ပြီး ကိုယ့်ဘာသာ တွေးမိတယ်၊ “ဒီအလုပ်ကို အဓိက လိုက်လုပ်နေတာက လီကျင်းပဲလေ။ သူက ခရိုင်ခေါင်းဆောင်၊ ငါက သာမန်ယုံကြည်သူတစ်ယောက်ပဲ။ ငါက သူ့ကို ဘယ်ယှဉ်နိုင်မှာလဲ။ ဒီလို အရေးကြီးတဲ့အချိန်မှာ ပြဿနာတက်လို့ မဖြစ်ဘူး။ ရေးလိုက်တာပဲ ကောင်းပါတယ်လေ” ပေါ့။ ဒါပေမဲ့ စရေးတော့ ကျွန်မ ရှေ့ဆက်မရ ဖြစ်သွားတယ်။ ဝမ်ယု ပြုပြင်ခံရတုန်းက တစ်ခါတလေ သူက ခုခံကာကွယ်ပြီး ပြန်ပြောတတ်ပေမဲ့ နောက်ပိုင်းကျတော့ သူက သမ္မာတရားကို ရှာဖွေနိုင်တယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး ကိုယ့်ကိုယ်ကိုယ် သိနားလည်မှု ရခဲ့တယ်ဆိုတာတွေကို ကျွန်မ တွေးမိတယ်။ သူက အပြောင်းအလဲနဲ့ ဝင်ရောက်မှုတချို့ ရှိခဲ့တဲ့အပြင် ယေဘုယျအားဖြင့် အသင်းတော်ရဲ့ အကျိုးစီးပွားတွေကို ကာကွယ်ခဲ့တယ်။ ဒါတွေအားလုံးက သမ္မာတရား လိုက်စားခြင်းကို ဖော်ပြနေတာတွေ မဟုတ်ဘူးလား။ ဒါပေမဲ့ လီကျင်းက သူ့ရဲ့ သမ္မာတရား မလိုက်စားတဲ့ လက္ခဏာတွေအကြောင်းပဲ ရေးစေချင်တာ။ အဲဒါကို ငါ ဘယ်လို ရေးရမှာလဲ။ အဲဒီအခါ နောက်ထပ်အတွေးတစ်ခု ဝင်လာပြန်ရော။ “လီကျင်းက ဝမ်ယုအကြောင်း ကောင်းကောင်း သိတာပဲ။ ဝမ်ယုနဲ့ပတ်သက်ပြီး ပြဿနာတစ်ခုခု တွေ့ထားလို့ ငါ့ဆီကနေ ဒီအချက်အလက်တွေ တောင်းနေတာများလား။ မဟုတ်ရင် သူက ဘာလို့ ဝမ်ယုအကြောင်း စုံစမ်းနေမှာလဲ။ ငါက သမ္မာတရားကို နားလည်တာ သိပ်နည်းတော့ ငါ့ရဲ့ ပိုင်းခြားသိမြင်မှုက ညံ့တယ်၊ ပြီးတော့ ငါ့အမြင်က တိကျချင်မှ တိကျမှာ။ ငါ့ထင်မြင်ချက်တွေကို လျှောက်မပြောတာ ပိုကောင်းမယ်။ သူက အထက်ပိုင်းခေါင်းဆောင်လေ၊ ပြဿနာတွေ ပိုကိုင်တွယ်ဖူးပြီး လူတွေနဲ့ ပိုထိတွေ့ဖူးတာပဲ။ ကိစ္စတွေကို ငါနဲ့မတူတဲ့ ရှုထောင့်ကနေ သူမြင်တာ နေမှာပါ။ နောက်ပြီးတော့ ငါ တစ်ခုခု မမှန်တာပြီး ပြောမိရင် ဘယ်လိုလုပ်မလဲ။ လီကျင်းက ပြောလိမ့်မယ်၊ ‘နင် ဘုရားသခင်ကို ယုံကြည်လာတာ နှစ်တွေအများကြီး ကြာတာတောင် သမ္မာတရားကို နားမလည်သေးဘူး။ ဝမ်ယုနဲ့ အလုပ်အတူလုပ်လာတာ ဒီလောက်ကြာတာတောင် ဒီလောက်လေးတောင် ပိုင်းခြားသိမြင်မှု မရှိဘူးလား။ နင် သိပ် နားဝေတိမ်တောင်ဖြစ်လွန်းတယ်’ ဆိုပြီးတော့။ အခုလောလောဆယ် လီကျင်းက ဖောက်ပြန်ပျက်စီးခြင်း ထုတ်ဖော်တဲ့ ဘယ်သူ့ကိုမဆို စစ်ဆေးနေတာ။ ငါ့ကို နားဝေတိမ်တောင်ဖြစ်ပြီး ပိုင်းခြားသိမြင်မှု မရှိဘူးလို့ သူမြင်ရင် ငါ့ကိုရော သူစစ်ဆေးမှာလား။ အဲဒါဆို ငါ အန္တရာယ် မရှိဘူးလား။ အချိန်မရွေး ငါ ရှင်းလင်းပစ်ခံရနိုင်တယ်၊ ပြီးတော့ ငါ့ရဲ့ ကယ်တင်ခံရဖို့ အခွင့်အရေး ပျက်စီးသွားမှာ။ ငါ သတိထားရမယ်။ အခုလောလောဆယ် အရေးအကြီးဆုံးက ကိုယ့်ကိုယ်ကိုယ် ဂရုစိုက်ဖို့နဲ့ ကိုယ့်အမြင်တွေကို လျှောက်မပြောဖို့ပဲ။ ကိုယ့်ပြဿနာတွေကို ထုတ်ဖော်မိပြီး ရှင်းလင်းပစ်ခံရရင် ငါ့မှာ အဆုံးသတ်ကောင်း ရှိမှာ မဟုတ်ဘူး” ပေါ့။ ဒါကြောင့် စာထဲမှာ တောင်းဆိုထားတဲ့အတိုင်း ဝမ်ယုရဲ့ သမ္မာတရား မလိုက်စားတဲ့ လက္ခဏာတွေအကြောင်း ဘယ်လိုရေးရမလဲဆိုတာ ကျွန်မ ကြိုးစားပြီး စဉ်းစားတယ်။ ဒါပေမဲ့ ပိုရေးလေ၊ ဝမ်ယုက ဖောက်ပြန်ပျက်စီးခြင်းတချို့ကို ထုတ်ဖော်ရုံပဲရှိပြီး နောက်ပိုင်းကျတော့ သူဆင်ခြင်သုံးသပ်ပြီး ကိုယ့်ကိုယ်ကိုယ် သိမြင်လာတယ်လို့ ပိုခံစားရလေပဲ။ ကျွန်မ တစ်ဝက်လောက်မှာ ရပ်လိုက်ပြီး တွေးမိတယ်၊ “ငါရေးနေတဲ့ ဒီအရာတွေက သူ သမ္မာတရား မလိုက်စားတဲ့ လက္ခဏာတွေ မဟုတ်ဘူး။ ဒါ လီကျင်းကို ဆန့်ကျင်နေတာ မဟုတ်ဘူးလား” ပေါ့။ ဒါနဲ့ ကျွန်မ ညှိယူလိုက်ပြီး ဝမ်ယုရဲ့ ဖောက်ပြန်ပျက်စီးခြင်း ထုတ်ဖော်ပြမှုတွေအကြောင်း နည်းနည်း ပိုရေးလိုက်တယ်။ ဒါပေမဲ့ အဆုံးသတ်ရောက်လို့ ကိုယ့်အမြင်ကို ဖော်ပြရမဲ့အခါကျတော့ ကျွန်မ တွန့်ဆုတ်ပြန်ရော။ “ဝမ်ယုက သမ္မာတရား မလိုက်စားဘူးလို့ ငါပြောရင် အဲဒါ ငါ့အသိစိတ်ကို ဆန့်ကျင်ရာ ရောက်မယ်။ ကိုယ့်အသိစိတ်ကို ဖိနှိပ်ပြီး အမှန်မပြောတာက ဘုရားသခင်ရှေ့မှောက်မှာ ပြစ်မှားခြင်း ဖြစ်မှာလေ။ ဒါပေမဲ့ သူ သမ္မာတရား လိုက်စားပါတယ်လို့ ငါပြောရင် လီကျင်းရဲ့အမြင်နဲ့ ကွဲလွဲနေမှာ။ ငါ့အပေါ် သူ တစ်မျိုးတစ်မည်ထင်ပြီး ငါ့ကို စစ်ဆေးရင် ငါအန္တရာယ်ရှိမှာ။ ငါ့ကိုယ်ငါ ဂရုစိုက်ပြီး ဒီအထဲ ပါမသွားအောင် နေတာ ပိုကောင်းမယ်” ပေါ့။ ဒီလိုနဲ့ ကျွန်မ ဒီစကားလုံးတွေကို ရေးချလိုက်တယ်။ “သူ့ကို ကျွန်မ ရှင်းရှင်းလင်းလင်း မမြင်နိုင်ဘူး” ပေါ့။ ကျွန်မ တွေးမိတယ်။ “ဝမ်ယု သမ္မာတရား လိုက်စားလား၊ မလိုက်စားဘူးလားဆိုတာ လီကျင်း ခွဲခြမ်းစိတ်ဖြာပြီး ဆုံးဖြတ်ဖို့ပဲလေ။ ငါကတော့ ကောက်ချက်ချမှာ မဟုတ်ဘူး” ပေါ့။ အဲဒီအချိန်တုန်းက ကျွန်မ တော်တော် ဉာဏ်ကောင်းတယ်လို့တောင် ထင်ခဲ့သေးတာ။ အဲဒီလိုနဲ့ပဲ ကျွန်မ သုံးသပ်ချက်ကို တင်လိုက်တယ်။ မကြာခင်မှာပဲ အကြောင်းပြချက်မသိရဘဲ ဝမ်ယုဟာ ဧဝံဂေလိတရားဟောတဲ့ သူ့တာဝန်ကနေ ဖယ်ရှားခံလိုက်ရတယ်။ အဲဒီအချိန်အတောအတွင်းမှာ သူ နည်းနည်း အပျက်သဘောဆောင်ပြီး စကားသိပ်မပြောတာကို ကျွန်မ တွေ့ခဲ့တယ်။ ကျွန်မ စိတ်ထဲ နည်းနည်း စိတ်မကောင်းဖြစ်ပေမဲ့ “ဒါ ငါတစ်ယောက်တည်းရဲ့ သုံးသပ်ချက်ကြောင့် ဖြစ်သွားတာ မဟုတ်ပါဘူး” လို့ တွေးမိပြီး ကိုယ့်ပြဿနာကို ကျွန်မ ဆင်ခြင်သုံးသပ်တာမျိုး မရှိခဲ့ဘူး။

ခဏကြာတော့ ဖယ်ရှားတဲ့အလုပ်နဲ့ပတ်သက်တဲ့ အခြေအနေကို စုံစမ်းစစ်ဆေးဖို့ အထက်ပိုင်းခေါင်းဆောင်တစ်ယောက် ရောက်လာတယ်။ ညီအစ်ကို မောင်နှမတချို့က ဖောက်ပြန်ပျက်စီးခြင်းတချို့ကို ထုတ်ဖော်မိရုံနဲ့ ရှင်းလင်းပစ်ခံလိုက်ရတာကို သူတို့ တွေ့သွားတယ်။ ဒါက ခရိုင်ခေါင်းဆောင် လီကျင်းနဲ့ ဖယ်ရှားတဲ့အလုပ် တာဝန်ခံတွေက စည်းမျဉ်းတွေအတိုင်း မဟုတ်ဘဲ စိတ်ထင်တိုင်း၊ တဇောက်ကန်း လုပ်ခဲ့တဲ့ ရလဒ်ပဲလေ။ အတည်ပြုစစ်ဆေးပြီးတဲ့နောက်မှာ မှားပြီး ရှင်းလင်းပစ်ခံရတဲ့ ဒီညီအစ်ကို မောင်နှမတွေကို အသင်းတော်ထဲ ပြန်လက်ခံလိုက်တယ်။ လီကျင်းကတော့ သူလုပ်ခဲ့တာတွေအတွက် နောင်တမရတဲ့အပြင် ပြန်တောင် ငြင်းခုံပြီး သူ့လုပ်ရပ်တွေ မှန်ကန်ကြောင်းပြဖို့ ကြိုးစားခဲ့တယ်။ နောက်ဆုံးမှာတော့ သူက အန္တိခရစ်အဖြစ် သတ်မှတ်ခံရပြီး နှင်ထုတ်ခံလိုက်ရတယ်။ ဖယ်ရှားတဲ့အလုပ် တာဝန်ရှိသူတချို့လည်း အဖြုတ်ခံလိုက်ရတယ်။ ဝမ်ယု အသင်းတော်ကို ပြန်ရောက်လာပြီးတဲ့နောက် စာနဲ့ပတ်သက်တဲ့ တာဝန်ကို တာဝန်ယူခဲ့တယ်။ စုဝေးပွဲတစ်ခုမှာ ဝမ်ယုက အဲဒီကာလအတွင်းက သူ့ရဲ့ အတွေ့အကြုံဆိုင်ရာ နားလည်သဘောပေါက်မှုကို ဝေမျှခဲ့တယ်။ အစပိုင်းမှာ ညီအစ်ကို မောင်နှမတွေရဲ့ သူ့အပေါ်ထားတဲ့ သဘောထား ပြောင်းလဲသွားတာကို သတိထားမိလိုက်တည်းက သူ စစ်ဆေးခံနေရမှန်း သိခဲ့တယ်တဲ့။ နှစ်ပေါင်းများစွာ ယုံကြည်လာပြီးမှ အခုလို ရှင်းလင်းပစ်ခံရဖို့ ရင်ဆိုင်နေရတယ်၊ သူ့ရဲ့ ယုံကြည်ခြင်း ခရီးလမ်း အဆုံးသတ်တော့မယ်ဆိုတဲ့ အတွေးက သူ့ကို လုံးဝ မျှော်လင့်ချက်မဲ့စေတယ်၊ နာကျင်ပြီး ပူပန်သောကရောက်စေတယ်တဲ့။ သူ စားမဝင်၊ အိပ်မပျော်ဘူးတဲ့လေ။ ဒါပေမဲ့ ဒီလိုအခြေအနေမျိုး ကြုံရတာ မတော်တဆ မဟုတ်မှန်း သူသိပြီး ကျိုးနွံနာခံဖို့၊ သင်ခန်းစာယူဖို့နဲ့ ကိုယ့်ကိုယ်ကိုယ် ဆင်ခြင်သုံးသပ်ပြီး သိနားလည်ဖို့ စိတ်ဆန္ဒရှိခဲ့တယ်။ နောက်ပိုင်းမှာ သမ္မာတရားကို လက်မခံတာနဲ့ မာနထောင်လွှားတဲ့ စိတ်သဘောထား ရှိတာတွေနဲ့ပတ်သက်တဲ့ သူ့ရဲ့ ကိုယ်ပိုင် လက္ခဏာတချို့ကို သူဆင်ခြင်သုံးသပ်ခဲ့တယ်။ အရင်က သူများတွေထက် သူ တာဝန်ပိုထမ်းဆောင်တယ်၊ သမ္မာတရားကို သူများတွေထက် ပိုနားလည်တယ်လို့ ထင်ခဲ့ပြီး ကိုယ့်ကိုယ်ကိုယ် အတော်ဟုတ်တယ်လို့ အမြဲခံစားခဲ့ရတယ်တဲ့။ ညီအစ်ကို မောင်နှမတွေ တာဝန်ထမ်းဆောင်ရာမှာ လွဲချော်တာတွေ တွေ့ရင် သူတို့ကို အထင်တောင်သေးခဲ့တာလို့ သူပြောတယ်။ ဒီတစ်ခါသာ သူ့တာဝန်ကနေ အဖယ်ရှားမခံရရင် ကိုယ့်ကိုယ်ကိုယ် ဘယ်တော့မှ အမှန်တကယ် ဆင်ခြင်သုံးသပ်မိမှာ မဟုတ်ဘူးတဲ့။ ဒီလောက် ဖောက်ပြန်ပျက်စီးပြီး ပုန်ကန်တတ်နေမှတော့ ရှင်းလင်းပစ်ခံရရင်တောင် ဒါက ဘုရားသခင်ရဲ့ ဖြောင့်မတ်ခြင်းပဲဖြစ်ပြီး သူ တစ်စက်မှ မညည်းညူသင့်ဘူးလို့ ခံစားမိတယ် တဲ့။ သူ့မိတ်သဟာယကို ကြားရတော့ ကျွန်မ အကြာကြီး နေမထိထိုင်မထိ ဖြစ်ခဲ့ပြီး ကိုယ့်ကိုယ်ကိုယ် အကြီးအကျယ် အပြစ်တင်မိတယ်။ ကိုယ့်ကိုယ်ကိုယ် မေးမိတယ်၊ “ဒီကာလအတွင်း ဝမ်ယု ခံစားခဲ့ရတဲ့ ဒုက္ခအတွက် ငါ့မှာ တစ်စိတ်တစ်ပိုင်း တာဝန်မရှိဘူးလား။ ဒီကိစ္စမှာ ငါ ဘယ်လို လုပ်ဆောင်ခဲ့သလဲ။ ငါ့ရဲ့ တကယ့်အတွေးတွေကို ငါ ဘာလို့ မရေးချခဲ့တာလဲ။ ‘သူ့ကို ကျွန်မ ရှင်းရှင်းလင်းလင်း မမြင်နိုင်ဘူး’ ဆိုတဲ့ စကားလုံးတွေကို ငါ ဘာလို့ ရေးခဲ့တာလဲ။ ငါ့မှာ ဘာလို့ တရားမျှတစိတ် မရှိရတာလဲ။ ဒီလိုအပြုအမူမျိုးကို ဘုရားသခင်က ဘယ်လို သတ်မှတ်မလဲ” လို့ပေါ့။ ဒါတွေကို တွေးမိလိုက်တဲ့အချိန်မှာ ကျွန်မရင်ကို အပ်နဲ့ထိုးနေသလို ခံစားလိုက်ရတယ်။ ကျွန်မ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ ဝမ်ယုက သမ္မာတရား မလိုက်စားတဲ့သူ မဟုတ်မှန်း သမီး ရှင်းရှင်းလင်းလင်း သိရက်နဲ့ သမီးရဲ့ အမြင်ကို ရှင်းရှင်းလင်းလင်း မဖော်ပြခဲ့မိပါဘူး။ ဘယ်လို ဖောက်ပြန်ပျက်စီးတဲ့ စိတ်သဘောထားက သမီးကို ထိန်းချုပ်နေတာပါလဲ။ အို ဘုရားသခင်၊ ကိုယ့်ကိုယ်ကိုယ် သိနားလည်ဖို့ သမီးကို လမ်းပြတော်မူပါ” ပေါ့။

တစ်နေ့မှာ ကျွန်မကို နက်နက်ရှိုင်းရှိုင်း တို့ထိခဲ့တဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “အသင်းတော်တိုင်းတွင် လူ့အကြိုက်လိုက်သူအချို့ ရှိသည်။...ဤလူတို့သည် သမ္မာတရားကို မလိုက်စားကြပေ။ ၎င်းတို့သည် ဇာတိပကတိဆိုင်ရာ သက်သောင့်သက်သာရှိမှုကို တပ်မက်လျက် လွယ်ကူသောဘဝကို အသက်ရှင်ရန်သာ ကြိုးစားကြသည်။ ၎င်းတို့သည် အလွန်တစ်ကိုယ်ကောင်းဆန်ပြီး အလွန်ပါးနပ်လွန်းကြသည်။ လူ့အဖွဲ့အစည်းတွင် ထိုသို့သောလူများ များစွာရှိသလော။ မည်သည့်နိုင်ငံရေးပါတီက အာဏာရှိသည်ဖြစ်စေ၊ မည်သူက ရာထူးလက်ကိုင်ရှိသည်ဖြစ်စေ ၎င်းတို့သည် လူချစ်လူခင်ပေါများကြသည်၊ မိမိတို့၏ လူမှုရေးဆက်ဆံမှုများကို အလွန်အောင်မြင်စွာ ၎င်းတို့ ကိုင်တွယ်နိုင်ကြပြီး သက်သောင့်သက်သာ အသက်ရှင်နေထိုင်ကြသည်။ မည်သည့်နိုင်ငံရေးလှုပ်ရှားမှု ဖြစ်ပေါ်သည်ဖြစ်စေ ၎င်းတို့ ပါဝင်ပတ်သက်ခြင်း မရှိကြပေ။ ဤသူတို့သည် မည်သည့်လူစားမျိုးများ ဖြစ်ကြသနည်း။ ၎င်းတို့သည် ‘ကိုင်တွယ်ရခက်သော ငါးရှဉ့်များ’ နှင့် ‘မြွေအိုများ’အဖြစ် သိကြသည့် အလှည့်စားတတ်ဆုံးသော၊ အပါးနပ်ဆုံးသော လူများဖြစ်ကြသည်။ ၎င်းတို့သည် စည်းမျဉ်းစည်းကမ်း တစ်စက်မျှမရှိဘဲ စာတန်၏ အတွေးအခေါ်များဖြင့် အသက်ရှင်ကြသည်။ မည်သူပင် အာဏာရှိပါစေ ၎င်းတို့က ထိုသူတို့ကို ဖြည့်ဆည်းပေးသည်၊ မြှောက်ပင့်ကြသည်၊ ၎င်းတို့၏ ကောင်းကွက်များကို ချီးမွမ်းသီဆိုကြသည်။ ၎င်းတို့သည် မိမိတို့၏ အထက်လူကြီးများကို ကာကွယ်ပေးခြင်းမှလွဲ၍ ဘာမျှမလုပ်သည့်အပြင် ၎င်းတို့ကို မည်သည့်အခါမျှ စိတ်အနှောင့်အယှက်မပေးကြပေ။ ၎င်းတို့၏ အထက်လူကြီးများက မည်မျှပင် ဆိုးယုတ်မှုကို ပြုသည်ဖြစ်စေ ၎င်းတို့သည် ထိုအရာကို ဆန့်ကျင်ခြင်း သို့မဟုတ် ထောက်ခံခြင်း မပြုဘဲ မိမိတို့၏ အတွေးများကို စိတ်ထဲတွင် နက်ရှိုင်းစွာ ဖုံးကွယ်ထားကြသည်။ မည်သူပင် အာဏာရှိသည်ဖြစ်စေ ၎င်းတို့သည် လူချစ်လူခင်ပေါများကြသည်။ စာတန်နှင့် နတ်ဆိုးဘုရင်များသည် ဤလူစားမျိုးကို နှစ်သက်ကြသည်။ နတ်ဆိုးဘုရင်များသည် ဤလူစားမျိုးကို အဘယ်ကြောင့် နှစ်သက်ကြသနည်း။ အကြောင်းမှာ ၎င်းတို့သည် နတ်ဆိုးဘုရင်များ၏ အမှုကိစ္စများကို မဖျက်ဆီးကြသည့်အပြင် သူ့အပေါ် မည်သည့်ခြိမ်းခြောက်မှုမျှ မပြုသောကြောင့် ဖြစ်သည်။ ဤ လူစားမျိုးသည် စည်းကမ်းမဲ့ပြီး ၎င်းတို့၏ ကျင့်ကြံပြုမူခြင်းအတွက် အခြေခံစည်းမျဉ်းမရှိသည့်အပြင် တည်ကြည်မှုနှင့် ဂုဏ်သိက္ခာ ကင်းမဲ့ကြသည်။ ၎င်းတို့သည် လူ့အဖွဲ့အစည်း၏ ရေပန်းစားမှုများနောက်သို့သာ လိုက်ကာ နတ်ဆိုးဘုရင်များ၏ ရှေ့မှောက်တွင် ဦးညွှတ်လျက် သူတို့၏ အကြိုက်များနှင့် လိုက်လျောညီထွေဖြစ်အောင် နေကြသည်။ အသင်းတော်၌လည်း ထိုသို့သောလူများ ရှိသည်မဟုတ်လော။ ထိုသို့သောလူများသည် အောင်မြင်သောသူများ ဖြစ်နိုင်ကြသလော။ ၎င်းတို့သည် ခရစ်တော်၏ စစ်သူရဲကောင်းများ ဖြစ်ကြသလော။ ၎င်းတို့သည် ဘုရားသခင်အတွက် သက်သေခံများ ဖြစ်ကြသလော။ ဆိုးယုတ်သောလူများနှင့် အန္တိခရစ်တို့သည် ထကြွပြီး အသင်းတော်အလုပ်ကို နှောင့်ယှက်သည့်အခါ ထိုသို့သောလူများသည် ၎င်းတို့ကို ဆန့်ကျင်၍ စစ်ဖြစ်ရန်၊ ၎င်းတို့ကို ဖော်ထုတ်ရန်၊ ပိုင်းခြားသိမြင်ရန်နှင့် စွန့်ပယ်ရန်၊ ၎င်းတို့၏ ဒုစရိုက်အမှုများကို အဆုံးသတ်စေကာ ဘုရားသခင်အတွက် သက်သေခံရန် ထရပ်နိုင်ကြသလော။ လုံးဝ မပြုလုပ်နိုင်ကြပေ။ ဤကိုင်တွယ်ရခက်သော ငါးရှဉ့်များသည် ဘုရားသခင် စုံလင်အောင်ပြုမည့်သူများလည်းမဟုတ်၊ သူကယ်တင်မည့်သူများလည်း မဟုတ်ကြပေ။ ၎င်းတို့သည် ဘုရားသခင်အတွက် မည်သည့်အခါမျှ သက်သေမခံကြသကဲ့သို့ သူ့အိမ်တော်၏ အကျိုးစီးပွားများကိုလည်း မထိန်းသိမ်းကြပေ။ ၎င်းတို့ကို ဘုရားသခင် ရှုမြင်သည့်အတိုင်းဆိုရလျှင်၊ ဤလူတို့သည် သူ့နောက်သို့လိုက်သောသူများ သို့မဟုတ် သူ့ကို ကျိုးနွံနာခံသောသူများမဟုတ်ဘဲ ကြောင်းကျိုးမမြင်ဘဲ ပြဿနာကို လှုံ့ဆော်သောသူများ၊ စာတန်၏ ဂိုဏ်းဝင်များ ဖြစ်ကြသည်။ သူ၏အမှုတော် ပြီးဆုံးသည့်အခါ သူဖယ်ရှားရှင်းလင်းမည့်သူများမှာ ၎င်းတို့ပင် ဖြစ်သည်။ ဘုရားသခင်သည် ထိုသို့သော အသုံးမကျသူများကို တန်ဖိုးမထားပေ။ ၎င်းတို့၌ သမ္မာတရား သို့မဟုတ် အသက် မရှိပေ။ ၎င်းတို့သည် တိရစ္ဆာန်များနှင့် နတ်ဆိုးများဖြစ်သည်။ ၎င်းတို့သည် ဘုရားသခင်၏ ကယ်တင်ခြင်းနှင့် မထိုက်တန်သည့်အပြင် သူ၏ချစ်ခြင်းမေတ္တာကို မွေ့လျော်ခံစားရန်လည်း မထိုက်တန်ပေ။ သို့ဖြစ်၍ ဘုရားသခင်သည် ထိုသို့သောလူများကို လွယ်ကူစွာ စွန့်ပစ်ပြီး ဖယ်ရှားရှင်းလင်းကာ အသင်းတော်သည်လည်း ၎င်းတို့ကို မယုံကြည်သူများအဖြစ် ချက်ချင်း ရှင်းလင်းပစ်သင့်သည်။...ဤလူစားမျိုးများသည် စိတ်လှုပ်ရှားဖွယ်ရာကို ကြည့်ရှုရန်နှင့် ကြောင်းကျိုးမမြင်ဘဲ ပြဿနာကို လှုံ့ဆော်ရန်သာ ဘုရားအိမ်တော်ထဲသို့ စိမ့်ဝင်ကြသည်။ ၎င်းတို့၌ တရားမျှတစိတ်နှင့် တာဝန်သိစိတ် မရှိကြပေ။ ဆိုးယုတ်သောလူများ၏ ထိခိုက်နစ်နာစေခြင်းကို ခံရသော လူကောင်းများအပေါ်၌ပင် ၎င်းတို့ စာနာမှု မရှိကြပေ။ ထိုသို့သောလူများကို နတ်ဆိုးများနှင့် စာတန်များဟု ခေါ်ဆိုခြင်းသည် အသင့်တော်ဆုံး ဖြစ်သည်။ တရားမျှတစိတ်ရှိသူတစ်ဦးက ဆိုးယုတ်သောလူများကို ဖော်ထုတ်လျှင် ၎င်းတို့သည် ထိုသူကို အားပေးခြင်း သို့မဟုတ် ထောက်ခံခြင်းပင် ပြုကြလိမ့်မည်မဟုတ်ပေ။ သို့ဖြစ်၍ ဤလူတို့ကို မည်သည့်အခါမျှ မယုံကြည်နှင့်။ ၎င်းတို့သည် ကိုင်တွယ်ရခက်သော ငါးရှဉ့်များ၊ ပုတ်သင်ညိုများ၊ မြွေအိုများ ဖြစ်ကြသည်။ ၎င်းတို့သည် ဘုရားသခင်ကို ရိုးသားစွာ ယုံကြည်သူများမဟုတ်ဘဲ စာတန်၏ အစေခံများ ဖြစ်ကြသည်။ ဤလူတို့သည် မည်သည့်အခါမျှ ကယ်တင်ခြင်းမခံရနိုင်သည့်အပြင်၊ ဘုရားသခင်က ၎င်းတို့ကို အလိုမရှိပေ။ ဤသည်မှာ ဘုရားသခင်၏ ရှင်းလင်းသော အလိုဆန္ဒ ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၉)) ကောက်ကျစ်စဉ်းလဲသူတွေက ဘယ်သူ့အပေါ်မှ စိတ်ရင်းမမှန်ဘူး၊ သူတို့က လူလည်ကျပြီး လှည့်ဖြားတတ်သလို အရိပ်အကဲကြည့်တဲ့နေရာမှာ ကျွမ်းကျင်သူတွေဖြစ်တယ်ဆိုတာကို ဘုရားသခင်က ဖော်ထုတ်ပြထားတယ်။ သူတို့ရဲ့ ကျင့်ကြံပြုမူမှုမှာ စည်းမျဉ်း သို့မဟုတ် အနိမ့်ဆုံး စံနှုန်း မရှိသလို သူတို့က ယုံကြည်စိတ်ချလို့ မရဘူးတဲ့။ ဘုရားနှုတ်ကပတ်တော်ကို ကျွန်မ ဖတ်လိုက်တယ်။ “ဤလူတို့ကို မည်သည့်အခါမျှ မယုံကြည်နှင့်။ ၎င်းတို့သည် ကိုင်တွယ်ရခက်သော ငါးရှဉ့်များ၊ ပုတ်သင်ညိုများ၊ မြွေအိုများ ဖြစ်ကြသည်။ ၎င်းတို့သည် ဘုရားသခင်ကို ရိုးသားစွာ ယုံကြည်သူများမဟုတ်ဘဲ စာတန်၏ အစေခံများ ဖြစ်ကြသည်။ ဤလူတို့သည် မည်သည့်အခါမျှ ကယ်တင်ခြင်းမခံရနိုင်သည့်အပြင်၊ ဘုရားသခင်က ၎င်းတို့ကို အလိုမရှိပေ။ ဤသည်မှာ ဘုရားသခင်၏ ရှင်းလင်းသော အလိုဆန္ဒ ဖြစ်သည်။” ဒီစကားလုံးတွေက ကျွန်မရင်ကို စူးစူးရှရှ ထိုးနှက်သွားတယ်။ ကျွန်မက အဲဒီလိုလူစားမျိုး ဖြစ်နေတယ်လို့ ခံစားလိုက်ရတယ်။ ကိုယ့်ကိုယ်ကိုယ် ဆင်ခြင်သုံးသပ်ကြည့်လိုက်တော့ ဖောက်ပြန်ပျက်စီးခြင်းတချို့ကို ထုတ်ဖော်ရုံပဲရှိတဲ့ အဲဒီညီအစ်ကို မောင်နှမတွေကို လီကျင်း ရှင်းလင်းပစ်ပြီးတဲ့နောက် တစ်နေ့ကျရင် ငါလဲ ရှင်းလင်းပစ်ခံရမှာပဲလို့ စိုးရိမ်ခဲ့တာကို ကျွန်မ တွေ့လိုက်တယ်။ ဒါကြောင့် ကျွန်မ စပြီးတော့ အရိပ်အကဲကြည့်ခဲ့တာပေါ့။ လူတွေကို ရှင်းလင်းပစ်ရာမှာ လီကျင်းက စည်းမျဉ်းတွေကို မလိုက်နာမှန်း ကျွန်မ ရှင်းရှင်းလင်းလင်း မြင်ခဲ့သလို သူဖြန့်နေတဲ့ မှားယွင်းပြီး အဓိပ္ပာယ်မဲ့တဲ့အရာတွေကို ကြားရတဲ့အခါ ကျွန်မစိတ်ထဲမှာ သံသယတွေ ရှိခဲ့တယ်။ ဒါပေမဲ့ ကျွန်မက သူရဲဘောကြောင်သူလို ပြုမူခဲ့တယ်၊ ဘာမှန်တယ်၊ ဘာမှားတယ်ဆိုတာကို မဝေဖန်ဘဲ ရှောင်နေခဲ့တယ်။ ဖယ်ရှားအလုပ်အကြောင်း တစ်ယောက်ယောက် ဆွေးနွေးနေတာ ကြားတိုင်း ခေါင်းစဉ်လွှဲလိုက်ပြီး သတိထား နှုတ်ဆိတ်နေတတ်တယ်။ လီကျင်းက ဝမ်ယုအကြောင်း သုံးသပ်ချက်ရေးခိုင်းတဲ့အခါ စည်းမျဉ်းတွေနဲ့အညီ ကျွန်မနားလည်သလို အခြေအနေမှန်တွေကို ချရေးမဲ့အစား ဝမ်ယုအပေါ်ထားတဲ့ လီကျင်းရဲ့အမြင်ကို ကျွန်မ ခန့်မှန်းဖို့ ကြိုးစားခဲ့တယ်။ ကျွန်မအမြင်နဲ့ သူ့အမြင် မတူရင် ကျွန်မပါ စစ်ဆေးခံရမှာကို ကြောက်ခဲ့တာ။ ဒါကြောင့် အလယ်အလတ်လမ်းစဉ်ကို ကျွန်မ လိုက်ခဲ့တယ်၊ ကောင်းတာတချို့၊ ဆိုးတာတချို့ ရေးခဲ့တယ်။ အဖြစ်အပျက်တွေရဲ့ ဖြစ်စဉ်ကိုပဲ ဖော်ပြရင်း ကိုယ့်အမြင်ကို မဖော်ပြဘဲ ဝမ်ယုဟာ ရှင်းလင်းပစ်ခံရမဲ့ ပစ်မှတ်မဖြစ်သင့်မှန်း ကျွန်မ ကောင်းကောင်း သိသလို လီကျင်းက လူတွေကို စစ်ဆေးပြီး ရှင်းလင်းပစ်ရာမှာ စည်းမျဉ်းတွေကို မလိုက်နာမှန်းလည်း သိတယ်။ ဒါပေမဲ့ အာဏာရှိသူကို ကျွန်မ ဖော်လံဖားခဲ့တယ်။ “ဉာဏ်အမြော်အမြင်ရှိသူတစ်ဦးသည် အခြေအနေကို နာခံ၏” တို့၊ “အသိတရားရှိသော လူများသည် မိမိကိုယ်ကို ကာကွယ်ရာတွင် တော်၍” တို့လို စာတန်ဆန်တဲ့ အတွေးအခေါ်တွေအတိုင်း ပြုမူခဲ့တယ်။ ကိုယ့်ကိုယ်ကိုယ် ကာကွယ်ဖို့အတွက် ကျွန်မ အလယ်အလတ်လမ်းစဉ်ကို လိုက်ခဲ့တယ်၊ ဘယ်သူ့ကိုမှ မထိခိုက်အောင်၊ စိတ်မဆိုးအောင် ကြိုးစားခဲ့တယ်။ ပြီးတော့ သူ့ကို ကျွန်မ ရှင်းရှင်းလင်းလင်း မမြင်နိုင်ဘူးလို့ပဲ ပြောခဲ့တာ။ အဲဒီနည်းနဲ့ဆို ဝမ်ယုကို ရှင်းလင်းပစ်တာ မှားရင်တောင် အဲဒါက လီကျင်းရဲ့ တာဝန်ဖြစ်ပြီး ကျွန်မနဲ့ ဘာမှမဆိုင်တော့ဘူးလေ။ ကျွန်မ သိပ်ကို လူလည်ကျခဲ့တာပဲ။ ကျွန်မက ကိုင်တွယ်ရခက်တဲ့ ငါးရှဉ့်တစ်ကောင် ဖြစ်နေတာ မဟုတ်ဘူးလား။ သုံးသပ်ချက်ရေးတာလို သေးငယ်တဲ့ ကိစ္စလေးတစ်ခုမှာတောင် လူတိုင်း စိတ်ကျေနပ်အောင် လုပ်ဖို့ ကျွန်မ ခေါင်းခြောက်ခံပြီး ကြိုးစားခဲ့တယ်။ ကျွန်မ သိပ်ကို လူလည်ကျပြီး လှည့်ဖြားတတ်လိုက်တာ။ ကိုယ့်အကျိုးစီးပွားတစ်ခုခု ထိခိုက်မှာကို ရှောင်ဖို့အတွက် ဉာဏ်ဆင်ပြီး လှည့်ကွက်တွေ သုံးခဲ့တယ်၊ ကိုယ်တကယ် ထင်တာကို ဘယ်တော့မှ မပြောခဲ့ဘူး။ အဲဒီအစား မရေရာ၊ မရှင်းလင်းတာတွေကို ပြောခဲ့တယ်။ ဒါက စာတန် ပြောဆိုပုံနဲ့ ဘာကွာခြားလို့လဲ။ စာတန်ကို ဘုရားသခင်က မေးတုန်းက အကြောင်းကို ကျွန်မ တွေးမိတယ်။ “အသင် အဘယ်အရပ်က လာသနည်း။” (ယောဘဝတ္ထု ၁:၇) စာတန်က ပြန်ဖြေတယ်၊ “မြေကြီးပေါ်တွင် ခေါက်တုံ့ခေါက်ပြန်၊ အနိမ့်အမြင့် သွားလာရာမှ လာသည်။” (ယောဘဝတ္ထု ၁:၇) ဘုရားသခင်ရဲ့ မေးခွန်းအပေါ် စာတန်ရဲ့ အဖြေက ဒွိဟဖြစ်စရာ ကောင်းပြီး အမှန်တရားကို နားလည်သဘောပေါက်ဖို့ မဖြစ်နိုင်ဘူး။ ကျွန်မလည်း အတူတူပဲ။ ဝမ်ယုက သမ္မာတရား လိုက်စားမှန်း ကျွန်မ ရှင်းရှင်းလင်းလင်း သိသလို သမ္မာတရား လိုက်စားတဲ့ သူ့ရဲ့ လက္ခဏာတချို့ကိုတောင် ကျွန်မ ရေးခဲ့သေးတယ်၊ ဒါတောင်မှ “သူ့ကို ကျွန်မ ရှင်းရှင်းလင်းလင်း မမြင်နိုင်ဘူး” ဆိုတာမျိုး ဒွိဟဖြစ်စရာကောင်းပြီး မရေရာတာတွေကို ပြောခဲ့တုန်းပဲ။ ကျွန်မ သိပ်ကို လူလည်ကျပြီး လှည့်ဖြားတတ်လိုက်တာ။ ဆင်ခြင်သုံးသပ်လေ၊ ကိုယ့်ကိုယ်ကိုယ် ပိုစက်ဆုပ်လေပဲ။ ဝမ်ယုကို မကြည့်ရဲလောက်အောင် ကျွန်မ သိပ်ကို ရှက်ပြီး သိက္ခာကျခဲ့တယ်။

ကျွန်မ ဘုရားဝတ်ပြုတဲ့အချိန်မှာ အယောင်ဆောင် ခေါင်းဆောင်တွေကို ဖော်ထုတ်ထားတဲ့ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်လိုက်ရတယ်၊ အဲဒါက ကျွန်မအခြေအနေနဲ့ တော်တော် သက်ဆိုင်နေတာ။ အနန္တတန်ခိုးရှင် ဘုရားသခင် ပြောသည်မှာ “အနည်းငယ် အစွမ်းအစရှိပြီး အလုပ်အနည်းငယ် လုပ်ဆောင်နိုင်သည့်အပြင်၊ လူအမျိုးမျိုးကို ကိုင်တွယ်ရန် စည်းမျဉ်းများနှင့်ပတ်သက်၍ အနည်းငယ်သိသော အယောင်ဆောင်ခေါင်းဆောင်အချို့လည်း ရှိသေးသည်။ သို့သော်လည်း ၎င်းတို့သည် လူတို့အား စိတ်အနှောင့်အယှက်ဖြစ်စေမည်ကို ကြောက်သောကြောင့်၊ ဆိုးယုတ်သောလူများနှင့် အန္တိခရစ်တို့က အဖျက်အမှောင့်လုပ်ခြင်းများနှင့် နှောင့်ယှက်ခြင်းများ ဖြစ်စေသည်ကို တွေ့ရှိသည့်အခါ၊ ၎င်းတို့ကို ဖော်ထုတ်ရန်၊ တားဆီးရန် သို့မဟုတ် ချုပ်ချယ်ကန့်သတ်ရန် မဝံ့ရဲကြပေ။ ၎င်းတို့သည် စာတန်၏ အတွေးအခေါ်များဖြင့် အသက်ရှင်ကြပြီး၊ ၎င်းတို့နှင့် မည်သည့်ပတ်သက်မှုမျှမရှိဟု ၎င်းတို့ခံစားရသော ကိစ္စရပ်များကို မသိကျိုးကျွန်ပြုကြသည်။ အသင်းတော်အလုပ်၏ ရလဒ်များက မည်သို့ဖြစ်သည်ကိုဖြစ်စေ၊ ဘုရားသခင် ရွေးချယ်ထားသောလူများ၏ အသက်ဝင်ရောက်မှုက မည်မျှထိခိုက်ခံရသည်ကိုဖြစ်စေ ၎င်းတို့ လုံးဝ ဂရုမစိုက်ကြပေ။ ထိုသို့သောအရာများသည် ၎င်းတို့နှင့် မည်သည့်ပတ်သက်မှုမျှမရှိဟု ၎င်းတို့က တွေးထင်ကြသည်။ သို့ဖြစ်၍၊ ထိုသို့သော အယောင်ဆောင်ခေါင်းဆောင်တစ်ဦး၏ တာဝန်ထမ်းဆောင်သည့် သက်တမ်းအတောအတွင်းတွင်၊ အသင်းတော်အသက်တာ၏ ပုံမှန်အစီအစဉ်သည် ပုံမှန် ထိန်းသိမ်းခြင်းမခံရသည့်အပြင်၊ ဘုရားသခင် ရွေးချယ်ထားသောလူများ၏ တာဝန်များနှင့် အသက်ဝင်ရောက်မှုသည်လည်း ကာကွယ်ခြင်းမခံရပေ။ ဤပြဿနာ၏ သဘောသဘာဝမှာ အဘယ်နည်း။ ဤအယောင်ဆောင်ခေါင်းဆောင်များက၎င်းတို့၏ အစွမ်းအစ ညံ့ဖျင်းသောကြောင့် အလုပ်မလုပ်နိုင်ခြင်း မဟုတ်ပေ။ ၎င်းတို့၏ လူ့သဘာဝ ညံ့ဖျင်းပြီး၊ အသိစိတ်နှင့် ဆင်ခြင်တုံတရား ကင်းမဲ့သောကြောင့် ၎င်းတို့သည် လက်တွေ့အလုပ်ကို မလုပ်ဆောင်ခြင်း ဖြစ်သည်။ အယောင်ဆောင်ခေါင်းဆောင်များသည် မည်သည့်နည်းလမ်းဖြင့် အယောင်ဆောင်ဖြစ်ကြသနည်း။ ၎င်းတို့သည် လူ့သဘာဝ၏ အသိစိတ်နှင့် ဆင်ခြင်တုံတရား ကင်းမဲ့ကြသည်။ ထို့ကြောင့်၊ ခေါင်းဆောင်များအဖြစ် ၎င်းတို့ အလုပ်လုပ်နေစဉ်ကာလအတောအတွင်းတွင်၊ ဆိုးယုတ်သောလူများနှင့် အန္တိခရစ်တို့က အသင်းတော်၏အလုပ်ကို အဖျက်အမှောင့်လုပ်ပြီး နှောင့်ယှက်သည့်ကိစ္စက လုံးဝ ဖြေရှင်းခြင်းမခံရပေ။ အချို့သော ညီအစ်ကိုမောင်နှမများသည် ကြီးစွာထိခိုက်ခံရပြီး၊ အသင်းတော်၏အလုပ်သည်လည်း ကြီးမားသော ဆုံးရှုံးမှုများကို ခံစားရသည်။ ဤသို့သော အယောင်ဆောင်ခေါင်းဆောင်တစ်ဦးသည် ပြဿနာတစ်ခုကို သတိပြုမိသည့်အခါ၊ ဆိုးယုတ်သောလူတစ်ဦး သို့မဟုတ် အန္တိခရစ်တစ်ဦးက အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်း ဖြစ်စေသည်ကို ၎င်းတို့ မြင်သည့်အခါ၊ မိမိတို့၏ တာဝန်မှာ အဘယ်အရာဖြစ်သည်ကိုလည်းကောင်း၊ မိမိတို့ မည်သည့်အရာကို လုပ်ဆောင်သင့်ပြီး မည်သို့လုပ်ဆောင်သင့်သည်ကိုလည်းကောင်း သိကြသော်လည်း၊ မည်သည့်အရာကိုမျှ လုံးဝ မလုပ်ဆောင်ကြသည့်အပြင်၊ မသိချင်ယောင်ဆောင်ကြသည်။ လုံးဝ လျစ်လျူရှုပြီး၊ ထိုကိစ္စကို အထက်လူကြီးများထံသို့ တိုင်ကြားခြင်းမရှိပေ။ ၎င်းတို့သည် ဆိုးယုတ်သောလူများနှင့် အန္တိခရစ်တို့ကို အသင်းတော်၏အလုပ်အား အဖျက်အမှောင့်လုပ်ပြီး နှောင့်ယှက်ရန် ခွင့်ပြုလျက်၊ မည်သည့်အရာမျှ မသိသည့်အပြင်၊ မည်သည့်အရာမျှ မမြင်သယောင် ဟန်ဆောင်ကြသည်။ ၎င်းတို့၏ လူ့သဘာဝတွင် ပြဿနာတစ်ခု ရှိနေသည် မဟုတ်လော။ ၎င်းတို့သည် ဆိုးယုတ်သောလူများနှင့် အန္တိခရစ်တို့နှင့် တစ်ဂိုဏ်းတည်း မဟုတ်လော။ ခေါင်းဆောင်တစ်ဦးအနေဖြင့် မည်သည့်စည်းမျဉ်းကို ၎င်းတို့ ခံယူကျင့်သုံးကြသနည်း။ ‘ငါ့ကြောင့် အနှောင့်အယှက်၊ အဖျက်အဆီးတွေ မဖြစ်ဘူး။ ဒါပေမဲ့ စိတ်မကျေမနပ်ဖြစ်စေတဲ့ အရာ၊ သူများတွေရဲ့ ဂုဏ်သိက္ခာကို တိုက်ခိုက်တဲ့အရာ ဘာကိုမှ လုပ်မှာမဟုတ်ဘူး။ ငါ့ကို အယောင်ဆောင်ခေါင်းဆောင်လို့ သတ်မှတ်လိုက်။ စိတ်မကျေမနပ်ဖြစ်စေမယ့်အရာ ဘာကိုမှ ငါ လုပ်ဦးမှာမဟုတ်ဘူး။ ငါ့အတွက် လွတ်လမ်းတစ်ခုကို ငါချန်ထားဖို့လိုတယ်’ ဟူ၍ ဖြစ်သည်။ ဤသည်မှာ မည်သို့သော တွေးခေါ်မှုစနစ် ဖြစ်သနည်း။ ဤသည်မှာ စာတန်၏ တွေးခေါ်မှုစနစ် ဖြစ်သည်။ ဤသည်မှာ မည်သို့သော စိတ်သဘောထားမျိုးဖြစ်သနည်း။ အလွန်ပင် ခေါင်းရှောင်ပြီး လှည့်စားတတ်သည် မဟုတ်လော။ ဤသို့သောသူသည် ဘုရားသခင်၏ စေခိုင်းချက်အပေါ် သူ၏ သဘောထားတွင် အနည်းငယ်မျှပင် ရိုးသားစစ်မှန်ခြင်းမရှိပေ။ ၎င်းတို့သည် ၎င်းတို့၏ တာဝန်ကို ထမ်းဆောင်ရာတွင် အစဉ်သဖြင့် ဉာဏ်များပြီး မယုံကြည်ရပေ။ မနှစ်မြို့ဖွယ် မျှော်ကိုးမှုများစွာရှိပြီး၊ အရာရာတွင် မိမိတို့ကိုယ်ကိုအတွက် စဉ်းစားကြသည်။ ၎င်းတို့သည် အသင်းတော်၏အလုပ်ကို အနည်းငယ်မျှပင် မစဉ်းစားဘဲ အသိစိတ်၊ သို့မဟုတ် ဆင်ခြင်တုံတရားလုံးဝ မရှိပေ။ ၎င်းတို့သည် အသင်းတော်ခေါင်းဆောင်တစ်ဦးအဖြစ် အစေခံရန် အခြေခံအားဖြင့် မထိုက်တန်ပေ။ ထိုသို့သောလူများသည် အသင်းတော်၏အလုပ် သို့မဟုတ် ဘုရားသခင် ရွေးချယ်ထားသောလူများ၏ အသက်ဝင်ရောက်မှုအတွက် ဝန်တာ အနည်းငယ်မျှ မရှိကြပေ။ ၎င်းတို့သည် မိမိတို့၏ ကိုယ်ပိုင်အကျိုးစီးပွားနှင့် ပျော်ရွှင်မှုကိုသာ ဂရုစိုက်ကြသည်။ ဘုရားသခင် ရွေးချယ်ထားသောလူများက မည်သို့သောအခြေအနေတွင် ရှိသည်ကို မည်သည့်ပူပန်မှုမျှမရှိဘဲ၊ အဆင့်အတန်း၏ အကျိုးအမြတ်များကို မွေ့လျော်ခံစားခြင်းအပေါ်တွင်သာ အဓိကအာရုံစိုက်ကြသည်။ ဤသည်မှာ တစ်ကိုယ်ကောင်းအဆန်ဆုံးနှင့် စက်ဆုပ်ဖွယ် အကောင်းဆုံးသောလူ မဟုတ်လော။ ဆိုးယုတ်သောလူများနှင့် အန္တိခရစ်တို့က အသင်းတော်၏အလုပ်အား နှောင့်ယှက်နေသည်ကို ၎င်းတို့ တွေ့ရှိသည့်အခါတွင်ပင်၊ ဤကိစ္စရပ်များသည် ၎င်းတို့နှင့် မည်သို့မျှ မသက်ဆိုင်ဘိသည့်အလား၊ အာရုံမစိုက်ကြပေ။...အပြီးသတ်ဖို့ရန်အတွက် ဤလူမျိုးကို ငါ အဓိပ္ပာယ်သတ်မှတ်မည်။ ၎င်းတို့က ကြီးမားသောအမှားတစ်ခုခုကို လုပ်ကောင်းလုပ်မည်မဟုတ်သော်လည်း၊ အလွန်ပင် ခေါင်းရှောင်ပြီး လှည့်စားတတ်သည်။ မည်သည့်တာဝန်ကိုမျှ လုံးဝ မယူသကဲ့သို့ အသင်းတော်အလုပ်ကိုလည်း လုံးဝ မထိန်းသိမ်းပေ။ ၎င်းတို့သည် လူ့သဘာဝမရှိပေ။ ၎င်းတို့သည် တိရစ္ဆာန်အမျိုးအစားတစ်ခုဖြစ်နေသကဲ့သို့ ငါ ခံစားရသည်။ ကောက်ကျစ်စဉ်းလဲရာတွင် ၎င်းတို့သည် မြေခွေးကဲ့သို့ အနည်းငယ် ဆင်တူသည်။ မြေခွေးများသည် ကောက်ကျစ်စဉ်းလဲသည်ဟု လူတို့ ဆိုကြသော်လည်း၊ အမှန်တကယ်တွင် ဤလူတို့သည် မြေခွေးများထက်ပင် ပို၍ ကောက်ကျစ်စဉ်းလဲကြသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂၀)) ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် နှိုင်းယှဉ်ချိန်ဆကြည့်ပြီးတော့ ကိုယ့်ကိုယ်ကိုယ် သိမြင်မှုတချို့ ကျွန်မ ရခဲ့တယ်။ သုံးသပ်ချက်ထဲမှာ သူ့ကို ရှင်းရှင်းလင်းလင်း မမြင်နိုင်ဘူးလို့ ကျွန်မ ဘာလို့ ရေးခဲ့တာလဲ။ ကျွန်မ တကယ် မမြင်နိုင်လို့လား။ မဟုတ်ပါဘူး။ လီကျင်း လူတွေကို စစ်ဆေးတာမှာ လွဲချော်မှုတွေ ရှိတာကို ကျွန်မ ရှင်းရှင်းလင်းလင်း မြင်ခဲ့သလို ဝမ်ယုက ဖောက်ပြန်ပျက်စီးခြင်းတချို့ကို ထုတ်ဖော်ရုံပဲရှိပြီး သန့်စင်ခံရမဲ့ ပစ်မှတ် မဖြစ်သင့်မှန်းလည်း မြင်ခဲ့တယ်။ ဒါပေမဲ့ ကျွန်မက အမှုပတ်ပြီး စစ်ဆေးခံရမှာ ကြောက်လို့ အမှန်အတိုင်း မပြောရဲခဲ့ဘူး။ စည်းမျဉ်းတွေနဲ့ မကိုက်ညီတဲ့ ကိစ္စတစ်ခုနဲ့ ရင်ဆိုင်ရတဲ့အခါ တစ်ခွန်းမှ မပြောရဲခဲ့ဘူး။ ကျွန်မမှာ တရားမျှတစိတ် မရှိခဲ့ဘူး။ ကျွန်မရဲ့ သဘာဝက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းမှန်း၊ လူလည်ကျပြီး လှည့်ဖြားတတ်မှန်း၊ ပြီးတော့ အသိစိတ် သို့မဟုတ် ဆင်ခြင်တုံတရား ကင်းမဲ့မှန်း ကျွန်မ မြင်ခဲ့တယ်။ ဘုရားသခင်က ရိုးသားတဲ့သူတွေကို ဘာလို့ နှစ်သက်သလဲဆိုတာ ကျွန်မ တွေးမိတယ်။ ရိုးသားတဲ့သူတွေက စိတ်သဘောထား ကောင်းမွန်ပြီး ဖြောင့်မတ်ကြလို့လေ။ သူတို့ရဲ့ စကားတွေ၊ လုပ်ရပ်တွေမှာ သူတို့က မျှတပြီး မှန်ကန်တယ်၊ သူတို့မှာ တရားမျှတစိတ် ရှိတယ်၊ ကိုယ့်အကျိုးစီးပွားကို မစဉ်းစားသလို အာဏာ ဒါမှမဟုတ် အဆင့်အတန်းကို မကြောက်ကြဘူး။ အရေးကြီးတဲ့ အခိုက်အတန့်တွေမှာ စည်းမျဉ်းတွေကို ထိန်းသိမ်းဖို့နဲ့ မှန်ကန်တာကို ကာကွယ်ဖို့ သူတို့ မားမားမတ်မတ် ရပ်တည်နိုင်ကြတယ်။ အဲဒီလိုလူတွေက လူ့သဘာဝနဲ့ ဘုရားသခင်ကို ကြောက်ရွံ့တဲ့ စိတ်နှလုံးကို ပိုင်ဆိုင်ကြတယ်။ ဒါပေမဲ့ ကျွန်မရဲ့ လုပ်ရပ်တွေနဲ့ အပြုအမူတွေမှာ ရိုးသားတဲ့လူတစ်ယောက်ရဲ့ ပုံသဏ္ဌာန် နည်းနည်းလေးတောင် မရှိခဲ့ဘူး။ ကျွန်မက သူများတွေကို လုံးဝ ဂရုမစိုက်ဘဲ ကိုယ့်အကျိုးစီးပွားကို ကာကွယ်ဖို့ပဲ တွေးခဲ့တယ်။ ဝမ်ယု သူ့တာဝန်ကနေ ဖယ်ရှားခံရပြီး ခံစားနေရတာကို ကျွန်မ မြင်ရက်နဲ့ လျစ်လျူရှုခဲ့တယ်၊ ကြင်နာမှု သို့မဟုတ် စာနာမှု နည်းနည်းလေးတောင် မရှိခဲ့ဘူး။ ဘုရားနှုတ်ကပတ်တော်ကို ကျွန်မ တွေးမိတယ်။ “ငါရရှိသည်မှာ အညစ်အကြေးကင်းသည့် ရွှေစင်ဖြစ်ပြီး သဲမဟုတ်ကြောင်းကို သင်သိသင့်သည်။ ဆိုးယုတ်သူများသည် ငါ၏အိမ်တွင် အဘယ်သို့ ကျန်ရှိနိုင်မည်နည်း။ ငါ၏ပရဒိသုဘုံတွင် ကပ်ပါးကောင်များအဖြစ် နေထိုင်ရန် မြေခွေးတို့ကို ငါအဘယ်သို့ ခွင့်ပြုနိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နိုင်ငံတော်၏ ဧဝံဂေလိတရားသည် စကြဝဠာတစ်ခွင်လုံး ပျံ့နှံ့သွားမည်ဟု ဟောပြောနေသည့် မိုးကြိုးသံ ခုနစ်ချက်မြည်ဟည်းခြင်း) ဘုရားသခင်က သန့်ရှင်းတယ်၊ ပြီးတော့ ကောက်ကျစ်ပြီး လှည့်ဖြားတတ်တဲ့ စိတ်သဘောထားရှိတဲ့ ဘယ်သူ့ကိုမဆို သူ့အိမ်တော်မှာ ကျန်ရှိနေတာကို သူ လုံးဝ ခွင့်ပြုမှာ မဟုတ်ဘူး။ အရင်တုန်းက ဘုရားနှုတ်ကပတ်တော်ထဲက “မြေခွေးတွေ” ဆိုတာ ဘာကို ရည်ညွှန်းမှန်း ကျွန်မ နားမလည်ခဲ့ဘူး။ ဒါပေမဲ့ ဒီနေ့ အဖြစ်အပျက်တွေရဲ့ ဖော်ထုတ်ချက်ကနေတစ်ဆင့် ကျွန်မရဲ့ သဘာဝက သစ္စာမရှိဘဲ လူလည်ကျပြီး ကျွန်မဟာ ဘုရားသခင် ဖော်ထုတ်တဲ့ “မြေခွေး” ဆိုတဲ့ လူစားမျိုး အတိအကျ ဖြစ်နေတာကို တွေ့လိုက်ရတယ်။ အဲဒီတော့မှ လူ့ဆင်ခြင်တုံတရား ကင်းမဲ့နေတဲ့ ကိုယ့်ရဲ့ ရုပ်ဆိုးတဲ့ ဝိညာဉ်ကို ကျွန်မ မြင်တော့တယ်။ ကျွန်မ ရှက်ပြီး သိက္ခာကျသလို ခံစားရပြီး မျက်နှာ ဘယ်နား သွားထားရမှန်း မသိတော့သလို ဖြစ်သွားတယ်။ ဒါနဲ့ ဘုရားသခင်ဆီ ကျွန်မ ဆုတောင်းခဲ့တယ်၊ “အို ဘုရားသခင်၊ ကိုယ်တော့်ကို သမီး ယုံကြည်ပေမဲ့ ကိုယ်တော့်နှုတ်ကပတ်တော်တွေကို လက်တွေ့မလုပ်ဆောင်နိုင်ခဲ့ပါဘူး။ သမီးရဲ့ လုပ်ရပ်တွေက ကိုယ်တော်ရဲ့ နာမတော်ကို အရှက်ရစေခဲ့ပါတယ်။ အို ဘုရားသခင်၊ သမီး နောင်တရပြီး စစ်မှန်တဲ့ လူသားပုံသဏ္ဌာန်နဲ့ အသက်ရှင်နေထိုင်လိုပါတယ်။ သမီးကို လမ်းပြတော်မူပါ” ပေါ့။

နောက်ပိုင်းမှာ ဘုရားနှုတ်ကပတ်တော် နောက်ထပ်တစ်ပိုဒ်ကို ဖတ်ပြီး ခေါင်းဆောင်တွေနဲ့ အမှုဆောင်တွေကို ဘယ်လို ဆက်ဆံသင့်တယ်ဆိုတာ ကျွန်မ နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “ခေါင်းဆောင်တစ်ဦး သို့မဟုတ် အမှုဆောင်တစ်ဦးကို ဆက်ဆံပုံနှင့်ပတ်သက်၍ လူတို့၌ ရှိသင့်သည့် သဘောထားမှာ အဘယ်နည်း။ ခေါင်းဆောင်တစ်ဦး၊ သို့မဟုတ် အမှုတော်ဆောင်တစ်ဦး လုပ်ဆောင်သည့်အရာ မှန်ကန်ပြီး သမ္မာတရားနှင့်ညီပါက၊ ၎င်းတို့ကို သင် နာခံနိုင်သည်။ ၎င်းတို့ လုပ်ဆောင်သည့်အရာ မှားယွင်းပြီး သမ္မာတရားနှင့်မညီပါက၊ ၎င်းတို့ကို သင်မနာခံသင့်ဘဲ ၎င်းတို့ကို သင်ဖော်ထုတ်နိုင်ပြီး၊ ဆန့်ကျင်ကာ ကွဲပြားသော အယူအဆကို တင်ပြနိုင်သည်။ ၎င်းတို့သည် လက်တွေ့ကျသော အလုပ်ကို မလုပ်ဆောင်နိုင်လျှင်၊ သို့မဟုတ် အသင်းတော်အလုပ်ကို အနှောင့်အယှက်ဖြစ်သော မကောင်းမှုများကို လုပ်ဆောင်သည့်အပြင် အယောင်ဆောင် ခေါင်းဆောင်တစ်ဦး၊ အယောင်ဆောင် အမှုတော်ဆောင်တစ်ဦး၊ သို့မဟုတ် အန္တိခရစ်တစ်ဦးအဖြစ် ထုတ်ဖော်ပြခံရပါက သင်သည် သူ့ကို ပိုင်းခြားသိမြင်ကာ ဖော်ထုတ်ပြီး တိုင်ကြားနိုင်သည်။ သို့သော် ဘုရားသခင် ရွေးချယ်ထားသော လူအချို့သည် သမ္မာတရားကို နားမလည်ကြသကဲ့သို့ အထူးသဖြင့် သူရဲဘောကြောင်ကြ၏၊ ၎င်းတို့သည် အယောင်ဆောင်ခေါင်းဆောင်များနှင့် အန္တိခရစ်များ၏ ဖိနှိပ်ခြင်းနှင့်ညှဉ်းပန်းခြင်းတို့ကို ခံရမည်စိုးသောကြောင့် စည်းမျဉ်းများကို မထိန်းသိမ်းရဲကြပေ။ ၎င်းတို့က ‘ခေါင်းဆောင်က ကျွန်ုပ်ကို ထုတ်လိုက်ပါက ကျွန်ုပ် အဆုံးသတ်ပြီ။ သူက အယောက်တိုင်းအား ကျွန်ုပ်ကို ဖော်ထုတ်စေပါက သို့မဟုတ် ကျွန်ုပ်ကို ပစ်ပယ်စေပါက ဘုရားသခင်ကို ကျွန်ုပ် ယုံကြည်နိုင်တော့မည် မဟုတ်။ အသင်းတော်မှ ကျွန်ုပ် ထုတ်ပယ်ပါက ဘုရားသခင်က ကျွန်ုပ်ကို လိုချင်မည်မဟုတ်သလို ကျွန်ုပ်ကို ကယ်တင်မည်မဟုတ်ပါ။ ပြီးလျှင် ကျွန်ုပ်၏ ယုံကြည်ခြင်းသည် အလဟဿ ဖြစ်ပြီးဖြစ်လိမ့်မည် မဟုတ်လော’ ဟု ပြောကြသည်။ ထိုသို့သောအတွေးအခေါ်သည် ရယ်ဖွယ်မကောင်းပေသလော။ ထိုသို့သော လူများသည် ဘုရားသခင်ကို စစ်မှန်သော ယုံကြည်ခြင်း ရှိသလော။ အယောင်ဆောင်ခေါင်းဆောင်၊ သို့မဟုတ် အန္တိခရစ်သည် သင့်ကို နှင်ထုတ်သောအခါ ဘုရားသခင်ကို ကိုယ်စားပြုမည်လော။ အယောင်ဆောင်ခေါင်းဆောင်၊ သို့မဟုတ် အန္တိခရစ်က သင့်အား ညှဉ်းပန်းပြီး နှင်ထုတ်သောအခါ ဤသည်မှာ စာတန်က လုပ်ဆောင်ခြင်းဖြစ်သည်။ ဘုရားသခင်နှင့် လုံးဝ မသက်ဆိုင်ပေ။ လူတို့သည် အသင်းတော်မှ ရှင်းလင်းပစ်ခြင်း၊ သို့မဟုတ် နှင်ထုတ်ခြင်းခံရသောအခါ ဤသည်မှာ အသင်းတော်နှင့် ဘုရားသခင် ရွေးချယ်ထားသော သူများအားလုံးကြား ပူးတွဲဆုံးဖြတ်ချက်တစ်ခု ရှိသောအခါ ရှင်းလင်းပစ်မှုနှင့် နှင်ထုတ်မှုသည် ဘုရားအိမ်တော်၏ အလုပ်အစီအစဉ်များ၊ ဘုရားနှုတ်ကပတ်တော်၏ သမ္မာတရားစည်းမျဉ်းများနှင့် အလုံးစုံကိုက်ညီသည့်အခါမှသာ ဘုရားသခင်၏ ရည်ရွယ်ချက်များနှင့် ညီသည်။ အယောင်ဆောင် ခေါင်းဆောင်၊ သို့မဟုတ် အန္တိခရစ်တစ်ဦးက နှင်ထုတ်ခြင်းကို ခံရခြင်းသည် သင်က ကယ်တင်မခံရနိုင်ခြင်း ဖြစ်သည်ဟု အဘယ်သို့ အဓိပ္ပာယ် ရနိုင်မည်နည်း။ ဤသည်မှာ စာတန်နှင့် အန္တိခရစ်၏ ညှဉ်းပန်းနှိပ်စက်ခြင်းဖြစ်သည်။ ဘုရားသခင်၏ ကယ်တင်ခြင်းကို သင်ခံရမည်မဟုတ်ဟု မဆိုလိုပေ။ သင်ကယ်တင်ခံရနိုင်ခြင်း ရှိမရှိသည် ဘုရားသခင်အပေါ်တွင် မူတည်သည်။ သင်သည် ဘုရားသခင်၏ ကယ်တင်ခြင်း ခံရနိုင်ခြင်းရှိမရှိကို မည်သည့်လူသားကမျှ ဆုံးဖြတ်ရန် အရည်အချင်းမပြည့်မီပေ။ ဤအရာကို သင် ရှင်းလင်းစွာသိထားရမည်။ အယောင်ဆောင်ခေါင်းဆောင်နှင့် အန္တိခရစ်က သင့်အား နှင်ထုတ်ခြင်းကို ဘုရားသခင်က နှင်ထုတ်ခြင်းအဖြစ် မှတ်ယူခြင်းသည် ဘုရားသခင်ကို အနက်အဓိပ္ပာယ် ကောက်လွဲခြင်း မဟုတ်လော။ ဟုတ်ပေသည်။ ဤသည်မှာ ဘုရားသခင်ကို အနက်အဓိပ္ပာယ်ကောက်လွဲရုံသာ မဟုတ်ဘဲ ဘုရားသခင်အား ပုန်ကန်ခြင်းလည်း ဖြစ်သည်။ ဘုရားသခင်အား ပြစ်မှားစော်ကားခြင်းမျိုးလည်း ဖြစ်သည်။...ဤအရာက သင်သည် ဘုရားသခင်၏အိမ်တော်၌ သမ္မာတရားက အထွတ်အထိပ်အုပ်စိုးသည်ကို မယုံကြည်ကြောင်း သက်သေပြနေသည်၊ ယင်းက သင်သည် ဘုရားသခင်ကို စစ်မှန်သော ယုံကြည်ခြင်း မရှိကြောင်း၊ ဘုရားသခင်ကို အမှန်တကယ် ယုံကြည်သူတစ်ဦး မဟုတ်ကြောင်း သက်သေပြနေသည်။ သင်သည် ဘုရားသခင်၏ အနန္တတန်ခိုးရှိခြင်းကို ယုံကြည်ပါက အယောင်ဆောင် ခေါင်းဆောင်တစ်ဦး၏၊ သို့မဟုတ် အန္တိခရစ်တစ်ဦး၏လက်တုံ့ပြန်ခြင်းကို အဘယ်ကြောင့် ကြောက်ရွံ့သနည်း။ ၎င်းတို့သည် သင်၏ကံကြမ္မာကို သတ်မှတ်နိုင်သလော။ သင်သည် ချင့်ချိန်နိုင်စွမ်းရှိပြီး ၎င်းတို့၏လုပ်ရပ်များကသမ္မာတရားနှင့် မကိုက်ညီသည်ကို သတိပြုမိနိုင်စွမ်းရှိပါက သမ္မာတရားကို နားလည်သည့် ဘုရားသခင် ရွေးချယ်ထားသောသူများနှင့် အဘယ်ကြောင့် မိတ်သဟာယမပြုသနည်း။ သင့်၌ နှုတ်ရှိသည်၊ သို့ဆိုလျှင် အဘယ့်ကြောင့် ထုတ်မပြောရဲရသနည်း။ အယောင်ဆောင်ခေါင်းဆောင်ကို၊ သို့မဟုတ် အန္တိခရစ်ကို အဘယ်ကြောင့် သင်အလွန် ကြောက်ရွံ့ရသနည်း။ ဤအရာက သင်သည် သူရဲဘောနည်းကာ အသုံးမကျသူတစ်ဦး၊ စာတန်၏ လက်ပါးစေတစ်ဦးဖြစ်ကြောင်း သက်သေပြပေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၃- သမ္မာတရားကို လိုက်စားသောသူတို့အား ၎င်းတို့ဖယ်ကြဉ်ပြီး တိုက်ခိုက်ကြသည်) ဘုရားနှုတ်ကပတ်တော်တွေက တော်တော်ကို ရှင်းရှင်းလင်းလင်း ပြောထားတယ်။ ဘုရားအိမ်တော်မှာ သမ္မာတရားက အုပ်စိုးတယ်၊ ဘယ်အဆင့် ခေါင်းဆောင်ကမှ အဆုံးအဖြတ်ပေးပိုင်ခွင့် ရှိတာ မဟုတ်ဘူး။ ခေါင်းဆောင်တစ်ယောက်ရဲ့ လုပ်ရပ်တွေက သမ္မာတရား စည်းမျဉ်းတွေနဲ့ ကိုက်ညီရင် ကျွန်မတို့ လက်ခံပြီး ကျိုးနွံနာခံသင့်တယ်။ ဒါပေမဲ့ ခေါင်းဆောင်က စည်းမျဉ်းတွေအတိုင်း မလုပ်ဘဲ သမ္မာတရားကို ချိုးဖောက်ရင် ကျွန်မတို့က သမ္မာတရား စည်းမျဉ်းတွေကို ထိန်းသိမ်းကာကွယ်ပြီး သူတို့ကို ဖော်ထုတ်ပြီး တားဆီးသင့်တယ်။ ကိုယ့်တာဝန်ကို ကောင်းကောင်းမွန်မွန် ဖြည့်ဆည်းသင့်တယ်။ ကျွန်မက ဘုရားအိမ်တော်ရဲ့ အဖွဲ့ဝင်တစ်ယောက်ဖြစ်ပြီး ဘုရားအိမ်တော်ရဲ့ အကျိုးစီးပွားတွေကို ကာကွယ်ဖို့က ကျွန်မရဲ့ တာဝန်နဲ့ ဝတ္တရားပဲ။ ခေါင်းဆောင်တစ်ယောက် စည်းမျဉ်းတွေကို ဆန့်ကျင်ပြီး လုပ်နေတာ တွေ့တဲ့အခါ ကျွန်မက ဘေးကြည့်ပရိတ်သတ် မဖြစ်သင့်ဘူး။ သမ္မာတရားနဲ့ တရားမျှတမှုကို ထိန်းသိမ်းသင့်တယ်၊ သမ္မာတရားကို လက်တွေ့လုပ်ဆောင်ဖို့ သတ္တိရှိပြီး ကိုယ့်တာဝန်ကို ကောင်းကောင်းမွန်မွန် ဖြည့်ဆည်းသင့်တယ်။ အဲလိုမဟုတ်ရင် ကျွန်မက သူရဲဘောကြောင်သူနဲ့ အသုံးမကျတဲ့သူ တစ်ယောက်ပဲ ဖြစ်မှာ။ ဘုရားသခင်ကို ယုံကြည်လာတာ နှစ်ပေါင်းများစွာ ကြာတာတောင် ဘုရားအိမ်တော်မှာ သမ္မာတရား အုပ်စိုးတယ်ဆိုတာကို ကျွန်မ မယုံကြည်ခဲ့သေးဘူး။ ဘုရားသခင်အပေါ် ကျွန်မမှာ စစ်မှန်တဲ့ ယုံကြည်ခြင်း မရှိခဲ့ဘူး။ ခဏတာ ပြစ်မှားခြင်း ဒါမှမဟုတ် ဖောက်ပြန်ပျက်စီးမှု ထုတ်ဖော်ခြင်းကြောင့် ညီအစ်ကို မောင်နှမတွေ ရှင်းလင်းပစ်ခံရတာကို မြင်တဲ့အခါ ခေါင်းဆောင်တွေက လူတစ်ယောက်ရဲ့ အလားအလာ၊ ကံကြမ္မာ၊ အဆုံးသတ်နဲ့ ပန်းတိုင်ကို ဆုံးဖြတ်နိုင်တယ်လို့ ကျွန်မ မှားယွင်းယုံကြည်ခဲ့တယ်။ ကျွန်မ နည်းနည်းလေး ပေါ့ဆလိုက်တာနဲ့ လီကျင်းက ကျွန်မရဲ့ ဖောက်ပြန်ပျက်စီးမှု ထုတ်ဖော်ပြသချက် တချို့ကို ကိုင်ပြီး ကျွန်မကို ရှင်းလင်းပစ်မှာ၊ ကျွန်မရဲ့ ကယ်တင်ခံရမယ့် မျှော်လင့်ချက်ကို ဖျက်ဆီးပစ်မှာကို ကျွန်မ အရမ်းကြောက်ခဲ့တယ်။ နှုတ်ဖျားနဲ့ပဲ ဘုရားကို ယုံကြည်တယ်လို့ ပြောပြီး ကျွန်မစိတ်နှလုံးထဲမှာ ဘုရားအတွက် နေရာ မရှိခဲ့ဘူး။ ခေါင်းဆောင်တစ်ယောက်ကို ကျွန်မရဲ့ ကံကြမ္မာကို ဆုံးဖြတ်တဲ့ အချုပ်အခြာအာဏာပိုင်ရှင်အဖြစ် ကျွန်မ မှားယွင်းဆက်ဆံခဲ့ပြီး အာဏာနဲ့ အဆင့်အတန်းကို တခြားအရာအားလုံးထက် ပိုမြင့်မြတ်တယ်လို့ မြင်ခဲ့တယ်။ ဘုရားသခင်ရဲ့ ဖြောင့်မတ်တဲ့ စိတ်သဘောထားနဲ့ သူ့ရဲ့ အနန္တတန်ခိုးနဲ့ အချုပ်အခြာအာဏာကို ယုံကြည်ဖို့ ကျွန်မ ကိုယ့်ကိုယ်ကိုယ် တွန်းအားမပေးနိုင်ခဲ့ဘူး။ ကျွန်မ သိပ်ကို မိုက်မဲပြီး ကန်းနေခဲ့တာ၊ တကယ့်ကို နားဝေတိမ်တောင်ဖြစ်တဲ့သူပါပဲ။ တကယ်တော့ ဘယ်မကောင်းမှုပြုသူကမှ ဘုရားအိမ်တော်မှာ ခိုင်ခိုင်မြဲမြဲ မရပ်တည်နိုင်ပါဘူး။ အနှေးနဲ့ အမြန် ထုတ်ဖော်ခံရပြီး ဖယ်ရှားရှင်းလင်းခံရမှာပါ။ ဘုရားအိမ်တော်မှာ သမ္မာတရားက အုပ်စိုးတယ်။ ဘုရားသခင်က ဖြောင့်မတ်တယ်၊ လူကောင်းတစ်ယောက်ကို သူ မတရားမလုပ်ဘူး၊ လူဆိုးတစ်ယောက်ကိုလည်း သူ အလွတ်မပေးဘူး။ ဘုရားအိမ်တော်မှာ မကောင်းမှု အများကြီး ပြုပြီး သမ္မာတရားကို လက်ခံဖို့ ငြင်းဆန်တဲ့သူ ဘယ်သူမဆို ခေါင်းဆောင်ပဲဖြစ်ဖြစ်၊ သာမန်ယုံကြည်သူပဲဖြစ်ဖြစ် နောက်ဆုံးမှာ ထုတ်ဖော်ခံရပြီး ဖယ်ရှားရှင်းလင်းခံရမှာပါ။ ဒါပေမဲ့ သမ္မာတရား လိုက်စားတဲ့သူတွေကျတော့ အယောင်ဆောင်ခေါင်းဆောင်တွေနဲ့ အန္တိခရစ်တွေကြောင့် ခဏတာ မှားပြီး ရှင်းလင်းပစ်ခံရရင်တောင် သူတို့ရဲ့ ကယ်တင်ခံရမယ့် မျှော်လင့်ချက် ပျောက်ဆုံးသွားတယ်လို့ မဆိုလိုပါဘူး။ ဘာလို့လဲဆိုတော့ ဘုရားသခင်ကို တကယ် ယုံကြည်ပြီး သမ္မာတရား လိုက်စားသူတွေက သူတို့ ဘယ်လိုအခြေအနေမျိုးပဲ ဖြစ်ပါစေ ဘုရားသခင်ကို ဘယ်တော့မှ ငြင်းပယ်မှာ မဟုတ်ဘူး၊ ဝေးရာကို ထွက်သွားမှာ မဟုတ်လို့ပါ။ သူတို့ ရှင်းလင်းပစ်ခံရရင်တောင် ဘုရားသခင်ကို ဆက်ယုံကြည်မယ်၊ သူတို့တာဝန်တွေ ထမ်းဆောင်မယ်၊ သင်ခန်းစာယူဖို့ သမ္မာတရားကို ရှာဖွေကြမှာပါ။ အဆုံးမှာ အသင်းတော်က သူတို့ကို ပြန်လက်ခံဦးမှာပဲ။ သူတို့အပေါ် ဘေးအန္တရာယ်တွေ ကျရောက်ရင်တောင် သူတို့မှာ ဘုရားသခင်ရဲ့ ကာကွယ်စောင့်ရှောက်မှု ရှိမှာပါ။ လူတစ်ယောက်စီတိုင်းရဲ့ အဆုံးသတ်နဲ့ ပန်းတိုင်က ဘုရားသခင်ရဲ့ လက်ထဲမှာ ရှိပြီး ဘယ်ခေါင်းဆောင်ရဲ့ ဆုံးဖြတ်ချက်အပေါ်မှာမှ လုံးဝ မူတည်တာမျိုးမရှိတာကို ကျွန်မ မြင်ခဲ့ရတယ်။ ဒီအတွေ့အကြုံက ဘုရားသခင်ရဲ့ ဖြောင့်မတ်တဲ့ စိတ်သဘောထားကို စစ်မှန်တဲ့ နားလည်သဘောပေါက်မှုနဲ့ တန်ဖိုးထားမှု ကျွန်မကို ပေးခဲ့တယ်။ ဒီထက်ပိုတာက ကျွန်မ ဘယ်လောက် ချွတ်ခြုံကျပြီး သနားစရာကောင်းလဲဆိုတာ၊ သမ္မာတရား လက်တွေ့ကျမှု တစ်ခုမှ မရှိခဲ့ဘူးဆိုတာကို မြင်လိုက်ရတယ်။ အဖြစ်အပျက်လေးတစ်ခုက ကျွန်မရဲ့ စက်ဆုပ်စရာကောင်းတဲ့ လူ့သဘာဝကို အပြည့်အဝ ထုတ်ဖော်ပြခဲ့ပြီး ကျွန်မရဲ့ စရိုက်က ဘယ်လောက် နိမ့်ကျလဲဆိုတာ၊ ကိုယ့်အကျိုးစီးပွားအတွက် ဒီလို စက်ဆုပ်စရာကောင်းတဲ့အရာကို လုပ်နိုင်တယ်ဆိုတာ ပြသခဲ့တယ်။ သမ္မာတရား မလိုက်စားဘဲ စာတန်ဆန်တဲ့ အဆိပ်အတောက်တွေနဲ့ လူသားပုံသဏ္ဌာန် တစ်စက်မှ မရှိဘဲ အသက်ရှင်ခဲ့တဲ့အတွက် ကိုယ့်ကိုယ်ကိုယ် မုန်းတီးမိတယ်။ ကျွန်မ နောင်တရပြီး ဘုရားသခင်ဆီကို စိတ်ထက်ထက်သန်သန်နဲ့ ဆုတောင်းခဲ့တယ်။ အဲဒီအချိန်ကစပြီး သမ္မာတရားကို ရှာဖွေဖို့၊ ဘုရားသတ်မှတ်ချက်တွေအတိုင်း ကျင့်ကြံပြုမူပြီး လုပ်ဆောင်ဖို့ ဆုံးဖြတ်လိုက်တယ်။

နောက်ပိုင်းမှာ ဘုရားနှုတ်ကပတ်တော် နောက်ထပ်တစ်ပိုဒ်ကို ဖတ်ပြီး လူတွေရဲ့ အဆုံးသတ်တွေကို ဘုရားသခင် ဘယ်လိုဆုံးဖြတ်သလဲဆိုတာနဲ့ပတ်သက်တဲ့ နားလည်သဘောပေါက်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “နောက်ဆုံးသောကာလ ဘုရားသခင်၏ အလုပ်တွင် သူသည် လူတို့၏ အဆုံးသတ်များကို ၎င်းတို့၏ သရုပ်သကန်များအပေါ် မူတည်၍ အဆုံးအဖြတ်ပေးသည်။ ဤတွင် ‘သရုပ်သကန်များ’ ဟူသည်မှာ မည်သည့်အရာကို ရည်ညွှန်းကြောင်း သင်တို့သိသလော။ သရုပ်သကန်များသည် အမှုအရာများကို လုပ်ဆောင်စဉ် လူတို့ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို ရည်ညွှန်းသည်ဟု သင်တို့ ထင်ကောင်းထင်နိုင်‌သော်လည်း၊ ယင်းမှာ ဤအရာက အမှန်တကယ် ဆိုလိုသည့်အရာ မဟုတ်ပေ။ ဤနေရာ၌ သရုပ်သကန်များဟူသည်မှာ သင့်အနေဖြင့် သမ္မာတရားကို လက်တွေ့လုပ်ဆောင်နိုင်စွမ်း ရှိသည်၊ မရှိသည်ကို ရည်ညွှန်းသည်။ သင်၏ တာဝန်ထမ်းဆောင်စဉ် သစ္စာစောင့်သိနိုင်စွမ်း ရှိသည်၊ မရှိသည်ကို ရည်ညွှန်းသည်။ ဘုရားသခင်အား ယုံကြည်ခြင်းအပေါ် သင်၏ ရှုထောင့်အမြင်၊ ဘုရားသခင်အပေါ် သင်၏ သဘောထား၊ အခက်အခဲများကို ခံစားဖို့ သင်၏ စိတ်ပိုင်းဖြတ်ချက်တို့ကို ဆိုလိုသည်။ တရားစီရင်မှု၊ ပြစ်တင်ဆုံးမခြင်းနှင့် ပြုပြင်ခြင်းအား လက်ခံခြင်းအပေါ် သင်၏ သဘောထားကို ဆိုလိုသည်။ သင်ကျူးလွန်ထားသည့် ကြီးလေးသော ပြစ်မှားခြင်းအရေအတွက်နှင့် နောက်ဆုံးတွင် သင် နောင်တတရားနှင့် အသွင်ပြောင်းလဲခြင်းကို ရရှိသည့်အတိုင်းအတာတို့ကို ဆိုလိုသည်။ ဤအရာများအားလုံး ပေါင်းလိုက်လျှင် သင်၏ သရုပ်သကန်များကို ဖန်တီးလေသည်။ ဤနေရာတွင် သရုပ်သကန်များဟူသည့် ဖောက်ပြန်ပျက်စီးသော စိတ်သဘောထားများ အဘယ်မျှကို သင်ထုတ်ဖော်ပြီးဖြစ်သည် သို့မဟုတ် မကောင်းသော အရာများ အဘယ်မျှကို သင်ပြုလုပ်ပြီးဖြစ်သည်ကို မရည်ညွှန်းဘဲ ရလဒ်များ အဘယ်မျှကို သင်ရရှိထားသည်နှင့် ဘုရားသခင်အပေါ် သင်၏ ယုံကြည်မှုတွင် စစ်မှန်သောပြောင်းလဲမှု အဘယ်မျှကို သင်ကြုံရပြီးဖြစ်သည်ကို ရည်ညွှန်းသည်။ အကယ်၍ လူတို့၏ အဆုံးသတ်ကို ၎င်းတို့၏သဘာဝက ဖောက်ပြန်ပျက်စီးခြင်း အဘယ်မျှကို ထုတ်ဖော်ပြီးဖြစ်သည် ဟူသည့်အပေါ် အဆုံးအဖြတ်ပေးခဲ့ပါက မည်သူမျှ ကယ်တင်ခြင်း ရရှိနိုင်မည်မဟုတ်ပေ။ အဘယ့်ကြောင့်ဆိုသော် လူသားများအားလုံးသည် အလွန်အမင်း ဖောက်ပြန်ပျက်စီးကြသည်၊ ၎င်းတို့အားလုံး၌ စာတန်ဆန်သော သဘာဝရှိကြသည်၊ ထို့ပြင် ၎င်းတို့အားလုံးက ဘုရားသခင်ကို အတိုက်အခံလုပ်ကြလေသည်။ ဘုရားသခင်က သမ္မာတရားကို လက်ခံနိုင်ပြီး သူ၏ အလုပ်အား ကျိုးနွံနာခံနိုင်သော လူတို့ကို ကယ်တင်လိုသည်။ ၎င်းတို့သည် ဖောက်ပြန်ပျက်စီးခြင်း အဘယ်မျှကို ထုတ်ဖော်သည်ဖြစ်စေ နောက်ဆုံးတွင် သမ္မာတရားကို လက်ခံနိုင်ခြင်း၊ စစ်မှန်သော နောင်တတရားကို ရရှိနိုင်ခြင်းနှင့် စစ်မှန်သော ပြောင်းလဲမှုကို ကြုံနိုင်ခြင်းတို့ ရှိသရွေ့ ၎င်းတို့သည် ဘုရားသခင်၏ ကယ်တင်ခြင်းကို ခံရသောလူတို့ ဖြစ်ကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်က လူတစ်ယောက်ရဲ့ အဆုံးသတ်နဲ့ ပန်းတိုင်ကို သူ ဘယ်လောက် ဖောက်ပြန်ပျက်စီးခြင်း ထုတ်ဖော်တယ်ဆိုတာကို ကြည့်ပြီး ဆုံးဖြတ်တာ မဟုတ်ဘဲ ထုတ်ဖော်ပြီးနောက်မှာ သူ့မှာ စစ်မှန်တဲ့ နောင်တရခြင်းနဲ့ ပြောင်းလဲခြင်း ရှိ၊ မရှိကို ကြည့်ပြီး ဆုံးဖြတ်တာပါ။ လူတစ်ယောက်က ဖောက်ပြန်ပျက်စီးခြင်း ဘယ်လောက်ပဲ ထုတ်ဖော်ပါစေ၊ သမ္မာတရားကို လက်ခံနိုင်ပြီး စစ်မှန်စွာ နောင်တရသရွေ့ ကယ်တင်ခံရမှာပါ။ ဘုရားသခင်က လူကို ဖြစ်နိုင်သမျှ အကြီးမားဆုံးအတိုင်းအတာအထိ ကယ်တင်ပါတယ်။ ဘုရားသခင်နောက်လိုက်တဲ့အခါ ကျွန်မတို့ တစ်ယောက်စီတိုင်းက ဖောက်ပြန်ပျက်စီးခြင်း အများကြီးကို ထုတ်ဖော်ကြမှာပါ။ ကျွန်မတို့ ထုတ်ဖော်တဲ့ ဖောက်ပြန်ပျက်စီးခြင်း ပမာဏအပေါ် အခြေခံပြီး ကျွန်မတို့ရဲ့ အဆုံးသတ်တွေကို ဘုရားသခင် ဆုံးဖြတ်မယ်ဆိုရင် ကျွန်မတို့ထဲက ဘယ်သူမှ ကယ်တင်ခံရနိုင်မှာ မဟုတ်ပါဘူး။ ကိစ္စတွေ ကြုံရတုန်းက ကျွန်မ သမ္မာတရား စည်းမျဉ်းတွေကို မရှာဖွေခဲ့ဘူး။ သုံးသပ်ချက်ရေးတုန်းက ဝမ်ယုရဲ့ အပြုအမူဟာ ဖောက်ပြန်ပျက်စီးခြင်း ထုတ်ဖော်ပြသမှု ဖြစ်ပြီး သူဟာ စစ်ဆေးခံရမဲ့ ပစ်မှတ် မဖြစ်သင့်မှန်း ကျွန်မ သိခဲ့တယ်။ ဒါပေမဲ့ ခေါင်းဆောင်ကို စိတ်ဆိုးအောင်လုပ်မိမှာ ကြောက်ပြီး ကျွန်မအမြင်ကို မပြောရဲခဲ့ဘူး။ ကျွန်မရဲ့ ကောင်းမွန်တဲ့ အဆုံးသတ်နဲ့ ပန်းတိုင်အတွက် သူများတွေ သေသည်ဖြစ်စေ၊ ရှင်သည်ဖြစ်စေ ဂရုမစိုက်ခဲ့ဘဲ ဘုရားသခင် ရှေ့မှောက်မှာ ပြစ်မှားခြင်းနဲ့ အစွန်းအထင်းတစ်ခု ချန်ထားခဲ့တယ်။ ဒါတွေကို တွေးမိတော့ လှည့်ဖြားတတ်တဲ့ ကျွန်မရဲ့ သဘာဝအတိုင်း ဆက်အသက်မရှင်တော့ဖို့ ကျွန်မစိတ်နှလုံးထဲမှာ ဆုံးဖြတ်လိုက်တယ်။

အဲဒီအချိန်အတောအတွင်းမှာ ကျွန်မရဲ့ လူလည်ကျပြီး လှည့်ဖြားတတ်တဲ့ ဖောက်ပြန်ပျက်စီးတဲ့ စိတ်သဘောထားကို ဘယ်လို ဖယ်ရှားရမလဲဆိုတာ တွေးတောဆင်ခြင်ခဲ့တယ်။ ဘုရားသခင်ဆီကို ကျွန်မ ဆုတောင်းပြီး လက်တွေ့လုပ်ဖို့ လမ်းကြောင်းတစ်ခုကို ရှာတွေ့ဖို့အတွက် လမ်းပြပေးဖို့ တောင်းလျှောက်ခဲ့တယ်။ တစ်နေ့မှာ ဘုရားနှုတ်ကပတ်တော်တစ်ပိုဒ်ကို ကျွန်မ တွေ့ခဲ့တယ်။ “ဘုရားသခင်ကို ယုံကြည်ရန်နှင့် အသက်တာ၌ မှန်သော လမ်းကြောင်းကို လျှောက်လှမ်းရန်အတွက် အနည်းဆုံးအနေဖြင့် သင်သည် ဂုဏ်သိက္ခာနှင့် လူသားပုံသဏ္ဌာန်အတိုင်း အသက်ရှင်ရမည်၊ လူတို့၏ ယုံကြည်စိတ်ချမှုနှင့် ထိုက်တန်ပြီး တန်ဖိုးရှိသည်ဟု သ‌ဘောထားခြင်း ခံရမည်ဖြစ်သည်။ သင်၏ အကျင့်စာရိတ္တနှင့် တည်ကြည်မှုတွင် အနှစ်သာရရှိသည်၊ သင်သည် သင်ကတိထားသမျှ လုပ်ဆောင်ပြီး မိမိ၏စကားအတိုင်း တည်သည်ဟု လူတို့ ခံစားရမည်ဖြစ်သည်။...ဂုဏ်သိက္ခာရှိသည့် လူတို့အားလုံး၌ ကိုယ်ရည်ကိုယ်သွေး အတိုင်းအတာတစ်ခု ရှိကာ တစ်ခါတစ်ရံ အခြားသူများနှင့် အဆင်မပြေသော်လည်း ရိုးသားကြသည့်အပြင် ထိုသူတို့အပေါ် ယုံမှားစေခြင်း သို့မဟုတ် လိမ်လည်လှည့်စားမှု မရှိပေ။ အခြားသူများက အခြေခံအားဖြင့် သူတို့ကို လေးစားသမှု ပြုကြသည်။ အဘယ့်ကြောင့်ဆိုသော် သူတို့က သမ္မာတရားကို လက်တွေ့လုပ်ဆောင်နိုင်သည်၊ ရိုးသားသည်၊ ဂုဏ်သိက္ခာ၊ တည်ကြည်မှုနှင့် အကျင့်စာရိတ္တ ရှိကြသည်။ သူတို့သည် အခြားသူများကို မည်သည့်အခါမျှ အခွင့်အရေးမယူကြ။ လူတို့ ဒုက္ခရောက်သောအခါ ကူညီကြသည်။ လူတို့ကို အသိတရားနှင့် အသိစိတ်ဖြင့် ဆက်ဆံကြပြီး သူတို့နှင့်ပတ်သက်၍ မည်သည့်အခါမျှ ရှောင်တခင် ထင်မြင်ချက် မပေးကြပေ။ အခြားလူတို့နှင့်ပတ်သက်၍ အကဲဖြတ်သောအခါ သို့မဟုတ် ဆွေးနွေးသောအခါ ဤသူတို့ပြောသမျှက တိကျမှန်ကန်သည်။ သူတို့သိသည့်အရာကို ပြောပြီး မသိသည့်အရာကို ပါးစပ်မသရမ်းကြပေ။ ကွန့်ညွန့်၍ စကားမပြောဘဲ သူတို့၏ စကားများကို အထောက်အထား သို့မဟုတ် ထောက်ခံချက်အဖြစ် အသုံးချနိုင်သည်။ တည်ကြည်မှုကို ပိုင်ဆိုင်သောသူတို့သည် စကားပြောပြီး ပြုမူလုပ်ဆောင်သောအခါ အတော်ပင် လက်တွေ့ကျပြီး ယုံကြည်စိတ်ချ၍ရသည်။ တည်ကြည်မှုမရှိသော လူတို့ကို မည်သူမျှ တန်ဖိုးရှိသည်ဟု မသတ်မှတ်ပေ။ သူတို့ ပြောသည့်အရာနှင့် လုပ်သည့်အရာကို မည်သူမျှ အာရုံမစိုက်၊ သို့မဟုတ် သူတို့၏ စကားများနှင့် လုပ်ဆောင်ချက်များကို အရေးကြီးသည်ဟု သဘောမထားသည့်အပြင် သူတို့ကို မည်သူမျှ မယုံကြည်ပေ။ ဤသည်မှာ သူတို့က မုသားအမြောက်အမြား ပြောပြီး ရိုးသားသောစကား အလွန်နည်းပါးစွာ ပြောသောကြောင့်၊ ယင်းမှာ သူတို့သည် လူတို့နှင့် ပေါင်းသင်းဆက်ဆံသောအခါ သို့မဟုတ် ထိုသူတို့အတွက် တစ်စုံတစ်ခု ပြုလုပ်သောအခါ ရိုးသားမှန်ကန်မှု ကင်းမဲ့သောကြောင့် ဖြစ်ကာ လူတိုင်းကို လိမ်လည်လှည့်စားပြီး ကျီစားဖို့ ကြိုးစားပြီး သူတို့ကို မည်သူမျှ မနှစ်သက်ပေ။ သင်တို့၏အမြင်၌ ယုံကြည်စိတ်ချ၍ရသောသူ တစ်စုံတစ်ဦးကို သင်တို့တွေ့ဖူးသလော။ သင်တို့သည် မိမိတို့ကိုယ်ကို အခြားလူတို့၏ ယုံကြည်မှုရထိုက်သည်ဟု ထင်သလော။ အခြားလူတို့က သင်တို့ကို ယုံကြည်နိုင်သလော။ အကယ်၍ လူတစ်ဦးက အခြားလူတစ်ဦး၏ အခြေအနေအကြောင်း သင့်အား မေးလျှင် သင်သည် ထိုသူကို သင့်ကိုယ်ပိုင် စိတ်ဆန္ဒအတိုင်း တန်ဖိုးဖြတ်ခြင်းနှင့် အကဲဖြတ်ခြင်း မပြုသင့်ပေ။ သင်၏ စကားများသည် တကယ်ဖြစ်ရမည်၊ မှန်ကန်တိကျရမည်ဖြစ်ပြီး အချက်အလက်နှင့် ကိုက်ညီရမည်။ သင် အမှန်တကယ် နားလည်သော မည်သည့်အရာကိုမဆို ပြောပြသင့်ပြီး သင် ထိုးထွင်းအမြင်မရှိသော အရာများအကြောင်း မပြောသင့်ပေ။ ထိုသူ့အပေါ် တရားမျှတမှု ရှိရမည်။ ယင်းမှာ စိတ်ချယုံကြည်ရသော ပြုမူလုပ်ဆောင်နည်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောသူလူတစ်ဦးဖြစ်ခြင်းကသာ စစ်မှန်သော လူသားပုံသဏ္ဌာန်အတိုင်း အသက်ရှင်နေထိုင်နိုင်သည်) ကိုယ်တော်ရဲ့ နှုတ်ကပတ်တော်တွေကို တွေးတောဆင်ခြင်ရင်း ကျွန်မတို့ အသက်ရှင်နေထိုင်ဖို့ ဘုရားသခင် လိုလားတဲ့ ပုံမှန် လူ့သဘာဝဆိုတာ ကျွန်မတို့မှာ တည်ကြည်မှု၊ ဂုဏ်သိက္ခာရှိပြီး အချက်အလက်တွေအပေါ် အခြေခံပြီး ပြောဆိုတာ၊ ချဲ့ကားတာမျိုး ဒါမှမဟုတ် လျှော့ပေါ့တာမျိုး မရှိတာ၊ ပြီးတော့ ကျွန်မတို့ရဲ့ လုပ်ရပ်တွေမှာ တာဝန်ယူမှုရှိတာ ဖြစ်မှန်း ကျွန်မ နားလည်လာခဲ့တယ်။ အဲဒီလိုလူတွေက ရိုးသားပြီး စိတ်ထားကောင်းမွန်ကြတယ်၊ သူတို့က ဉာဏ်နီဉာဏ်နက်သုံးတာ သို့မဟုတ် လှည့်ကွက်တွေ သုံးတာ ဘယ်တော့မှ မလုပ်ဘူး၊ လူတွေ၊ ကိစ္စရပ်တွေအပေါ် ရိုးသားစစ်မှန်တဲ့ သဘောထား ရှိပြီး သူတို့ကို ယုံကြည်စိတ်ချလို့ ရတယ်။ ဘုရားနှုတ်ကပတ်တော်တွေကနေ ဘယ်လို ကျင့်ကြံပြုမူရမလဲဆိုတဲ့ ဦးတည်ချက်တစ်ခု ကျွန်မ ရှာတွေ့ခဲ့တယ်။ ဘုရားသတ်မှတ်ချက်တွေနဲ့အညီ ကျွန်မ ရိုးရိုးသားသား ပြောဆို၊ ပြုမူသင့်မှန်း၊ သူများတွေ ယုံကြည်စိတ်ချရသူ ဖြစ်ဖို့နဲ့ ဘုရားသခင် စိတ်ချရသူ ဖြစ်ဖို့ လိုမှန်း ကျွန်မ သိခဲ့တယ်။ ကိုယ့်အမြင်ကို ဖော်ပြဖို့ လိုအပ်တဲ့အခါ အမှန်တရားကို ပြောပြီး တခြားသူတွေကို ကျွန်မရဲ့ တကယ့်အမြင်တွေ၊ အတွေးတွေ သိစေသင့်တယ်။

အဲဒီနောက်ပိုင်းမှာ ကျွန်မတာဝန်နဲ့ပတ်သက်ပြီး ရိုးသားတဲ့သူတစ်ယောက် ဖြစ်တဲ့ သွင်ပြင်မှာ သမ္မာတရားထဲကို ဝင်ရောက်ဖို့ ကျွန်မ အာရုံစိုက်လာတယ်။ တစ်ခါတော့ ကျွန်မရဲ့ အဖွဲ့သားနှစ်ယောက်ရဲ့ အခြေအနေနဲ့ပတ်သက်ပြီး ကြီးကြပ်ရေးမှူးက မေးလာတယ်၊ ပြီးတော့ သူတို့ မသင့်တော်ရင် အချိန်မီ အလုပ်တာဝန်ပြောင်းဖို့ လိုတယ်လို့ ပြောတယ်။ ကျွန်မ ကိုယ့်ဘာသာ တွေးမိတယ်၊ “ဒီနှစ်ယောက် အခုတလော သူတို့တာဝန်တွေမှာ ဘယ်လိုလုပ်ဆောင်နေလဲဆိုတာ ကြီးကြပ်ရေးမှူးလည်း အကြမ်းဖျင်း သိမှာပါ။ ငါ့အမြင်က သူ့အမြင်နဲ့ မတူရင် ငါ့မှာ ပိုင်းခြားသိမြင်မှု မရှိဘူး၊ လူတွေ သို့မဟုတ် ကိစ္စရပ်တွေကို ဘယ်လိုရှုမြင်ရမလဲဆိုတာ မသိဘူးလို့ သူပြောမှာ မဟုတ်လား။ ငါ့မှာ အစွမ်းအစ ညံ့ပြီး အဖွဲ့ခေါင်းဆောင် ဖြစ်ဖို့ မသင့်တော်ဘူးလို့ သူ ပြောမလား။ ထားလိုက်ပါတော့။ ငါ ဘာမှ မပြောတာ ပိုကောင်းမယ်။ ဒါမှမဟုတ် သိပ်မခွဲခြားတတ်သေးဘူးလို့ပဲ ပြောလိုက်မယ်လေ” ပေါ့။ အဲဒီအခိုက်အတန့်မှာ ကျွန်မ လှည့်ဖြားဖို့ ထပ်ကြိုးစားနေမှန်း သတိပြုမိလိုက်တယ်။ ဘုရားနှုတ်ကပတ်တော်ကို ကျွန်မ တွေးမိတယ်။ “ရိုးသားခြင်းဟူသည်မှာ သင်၏စိတ်နှလုံးကို ဘုရားသခင်ထံ ပေးအပ်ခြင်းကို ဆိုလို၏၊ မည်သည့်အရာ၌မဆို ဘုရားသခင်အပေါ် လှည့်ဖြားခြင်းမရှိဘဲ အရာခပ်သိမ်း၌ ကိုယ်တော့်ထံ ပွင့်လင်းခြင်း၊ အဖြစ်မှန်များကို မည်သည့်အခါမျှ မဖုံးကွယ်ခြင်း၊ သင့်အထက်ရှိသူများကို လှည့်ဖြားရန် မကြိုးစားခြင်းနှင့် သင့်အောက်ရှိသူများထံမှ အမှုအရာများကို မဖုံးကွယ်ခြင်း၊ ဘုရားသခင်၏ မျက်နှာလိုမျက်နှာရလုပ်ရန်သာ ကြိုးပမ်းသည့်အရာများကို မလုပ်ဆောင်ခြင်းပင် ဖြစ်သည်။ အတိုချုံး၍ဆိုရလျှင် ရိုးသားခြင်း ဆိုသည်မှာ သင်၏ လုပ်ရပ်များနှင့် စကားများတွင် စင်ကြယ်ဖို့နှင့် ဘုရားသခင်ကို ဖြစ်စေ၊ လူသားကိုဖြစ်စေ မလှည့်စားခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သတိပေးချက် သုံးချက်) ဖတ်ပြီးတဲ့နောက် ကျွန်မ တိတ်တိတ်လေး ဆုတောင်းခဲ့တယ်၊ “အို ဘုရားသခင်၊ သမီး လှည့်ဖြားတာမျိုး ထပ်မလုပ်ချင်တော့ပါဘူး။ သမီး ရိုးသားတဲ့သူတစ်ယောက် ဖြစ်ရမယ်၊ သမီး မြင်ခဲ့တာကို အမှန်အတိုင်း ချရေးပြီး ကိုယ့်အမြင်ကို ဖော်ပြရမယ်” ပေါ့။ ရေးပြီးတာနဲ့ ကြီးကြပ်ရေးမှူးဆီ ပို့လိုက်တော့ ကျွန်မစိတ်နှလုံး လုံးဝ ငြိမ်းချမ်းသွားတယ်။ အဲဒီအချိန်ကစပြီး သုံးသပ်ချက်ရေးရတိုင်း အမှန်တရားကို ပြောပြီး ကျွန်မမြင်ခဲ့တဲ့ ပြဿနာတွေနဲ့ ကိုယ့်အမြင်တွေကို သစ္စာရှိရှိ ချရေးခဲ့တယ်။ ဒီလို အပြောင်းအလဲနဲ့ အကျိုးကျေးဇူး နည်းနည်း ရရှိနိုင်တာက ဘုရားနှုတ်ကပတ်တော်ကြောင့် ရရှိတဲ့ ရလဒ်ပါပဲ။ ဘုရားကျေးဇူးတော်ပါပဲ။


၅၉။ အသက်ကြီးတဲ့ ကျွန်မ တာဝန်ကောင်းကောင်း မထမ်းဆောင်နိုင်မှာကို မစိုးရိမ်တော့ပါ

ရွှီလျန်၊ တရုတ်နိုင်ငံ

၁၉၉၉ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ နောက်ဆုံးသောကာလမှာ သခင်ဘုရားကို ကြိုဆိုနိုင်လိမ့်မယ်လို့ ကျွန်မ ဘယ်တုန်းကမှ မတွေးခဲ့ဖူးဘူး။ မပြောပြတတ်အောင် ကျွန်မ အရမ်းပျော်ခဲ့တာပေါ့။ ဒီတစ်ကြိမ်မှာတော့ ကောင်းကင်နိုင်ငံတော်ထဲဝင်ဖို့နဲ့ ထာဝရအသက်ရဖို့ မျှော်လင့်ချက် နောက်ဆုံးတော့ ရှိသွားပြီလို့ ကျွန်မ ခံစားမိတယ်။ အဲဒီတုန်းက ကျွန်မအသက်က ၅၀ ကျော်ပြီ၊ ခွန်အားတွေလည်း အများကြီး ရှိတုန်းပဲ။ အသင်းတော်ခေါင်းဆောင်အနေနဲ့ အမှုတော်ထမ်းတာပဲဖြစ်ဖြစ်၊ ဧဝံဂေလိတရားဟောတာပဲဖြစ်ဖြစ်၊ လူသစ်တွေကို ရေလောင်းပေးတာပဲဖြစ်ဖြစ်၊ အရမ်းကို တက်တက်ကြွကြွ အလုပ်လုပ်ခဲ့တယ်၊ နေ့ရက်တိုင်းက အရမ်း ပြည့်စုံခဲ့တာပေါ့။ ၂၀၁၈ ခုနှစ်ကုန်ပိုင်းမှာ ကျွန်မ ရုတ်တရက် ခေါင်းမူးလာတယ်၊ ခြေထောက်တွေက လေးလံလာပြီး လမ်းလျှောက်ဖို့ ခြေထောက်မမြှောက်နိုင်တော့ဘူး။ မြေပြင်ညီမှာ လျှောက်ရင်တောင် ခဏခဏ ခလုတ်တိုက်လဲပြီး ခဏခဏ ဒူးတွေ၊ တံတောင်ဆစ်တွေ သွေးထွက်အောင် ပွန်းပဲ့တာပဲ။ သမီးက ကျွန်မကို ဆေးရုံကို စစ်ဆေးဖို့ ခေါ်သွားတယ်။ ဆရာဝန်က ကျွန်မမှာ ဦးနှောက်သွေးကြောငယ်ပိတ်ဆို့ခြင်း ရှိတယ်လို့ပြောပြီး လေးလေးနက်နက် သတိပေးတယ်၊ “ဒီရောဂါကို တော်တော်သတိထားရမယ်နော်။ နောက်တစ်ခါထပ်လဲရင် ဦးနှောက်သွေးယိုစိမ့်မှု ဖြစ်နိုင်ခြေများတယ်” တဲ့။ ဆရာဝန်စကားကြားတော့ ကျွန်မ တော်တော်ကြောက်သွားတယ်။ “တကယ်လို့သာ ဦးနှောက်သွေးယိုစိမ့်မှုဖြစ်ရင် ဘယ်လိုလုပ်ပြီး တာဝန်ထမ်းဆောင်နိုင်ဦးမှာလဲ။ တာဝန်မထမ်းဆောင်နိုင်ရင် ဘယ်လိုလုပ် ကယ်တင်ခြင်းခံရမှာလဲ။ ဒီနှစ်တွေတစ်လျှောက်လုံး ယုံကြည်ခဲ့တာတွေ အလဟဿဖြစ်သွားမှာ မဟုတ်ဘူးလား” လို့ပေါ့။ အဲဒီနောက်မှာတော့ ကျွန်မ ဆေးကုဖို့ ဆေးသောက်တယ်၊ ပြီးတော့ တဖြည်းဖြည်းနဲ့ ကျွန်မရဲ့ အခြေအနေက တည်ငြိမ်လာပြီး နေလို့ကောင်းလာခဲ့တယ်။ ဒါက ဘုရားသခင်ရဲ့ ကာကွယ်စောင့်ရှောက်မှုဖြစ်တယ်ဆိုတာကို ကျွန်မ သိခဲ့တယ်၊ ပြီးတော့ ဒီအချိန်ကာလအတွင်းမှာ ကျွန်မရဲ့ တာဝန်ကို ဇွဲရှိရှိ ထမ်းဆောင်ခဲ့တယ်။ အသက် ၇၀ ကျော်လာပြီးတဲ့နောက်မှာတော့ ကျွန်မရဲ့ခန္ဓာကိုယ်က ကဏ္ဍမျိုးစုံမှာ ယိုယွင်းလာပြီဆိုတာ သိသိသာသာကို ခံစားလာရတယ်။ အလုပ်နည်းနည်းလေးလုပ်တာနဲ့ ပင်ပန်းတယ်၊ မှတ်ဉာဏ်လည်း မကောင်းတော့ဘူး။ ကျွန်မ အသက် ၇၃ နှစ်မှာ အသင်းတော်မှာ တရားဒေသနာတွေကို ရွေးချယ်စိစစ်နေခဲ့တာပေါ့။ တစ်နေ့မှာ ကြီးကြပ်ရေးမှူးက ကျွန်မတို့နဲ့ စုဝေးပွဲလုပ်တယ်။ ညီအစ်ကိုမောင်နှမတချို့က တော်တော်ငယ်ငယ်လေးတွေဆိုတာ ကျွန်မ သတိထားမိတယ်၊ ကြီးကြပ်ရေးမှူးက စည်းမျဉ်းတွေနဲ့ပတ်သက်ပြီး မိတ်သဟာယပြုတဲ့အခါ သူတို့ရဲ့လက်ချောင်းလေးတွေက ကွန်ပျူတာကီးဘုတ်ပေါ်မှာ မြန်မြန်သွက်သွက်ပဲ ရိုက်နေကြတာ၊ မြန်လည်းမြန်၊ တဖြောင်းဖြောင်းနဲ့ အသံထွက်လို့ပေါ့။ ကျွန်မ သူတို့ကို အရမ်း မနာလိုဖြစ်ခဲ့ပြီး တွေးမိတယ်၊ “ဘုရားကို အတူတူယုံကြည်ပြီး တာဝန်ထမ်းဆောင်နေကြတာပဲ။ ဘာလို့ ဒီလောက်ကွာခြားရတာလဲ။ လူငယ်တွေက ဘာလုပ်လုပ် မြန်တယ်၊ စည်းမျဉ်းတွေကို နားလည်ပြီး ကျွမ်းကျင်တာလည်း မြန်တယ်။ ငါကျတော့ရော။ မျက်စိကလည်း မလိုက်နိုင်ဘူး၊ ဦးနှောက်ကလည်း တုံ့ပြန်မှုနှေးတယ်။ လူငယ်တွေနောက်မှာ အများကြီး နောက်ကျကျန်ခဲ့တယ်။ အခု ငါ အသက်ကြီးပြီ၊ ငါ့ခန္ဓာကိုယ်ကည်း ငါ ဘာပဲလုပ်ဖို့ ကြိုးစားကြိုးစား၊ စိတ်သွားတိုင်း ကိုယ်မပါဘူး။ ဒီတာဝန်ကို ငါ ကောင်းကောင်းထမ်းဆောင်နိုင်ပါ့မလား” လို့ပေါ့။ ကျွန်မ ဒါကို စဉ်းစားလေလေ ပိုပြီးစိတ်ဓာတ်ကျလေပဲ။ တဖြည်းဖြည်းနဲ့ ကျွန်မက လေလျော့သွားတဲ့ ဘောလုံးတစ်လုံးလိုပဲ၊ ဘာမှလုပ်ဖို့ စိတ်မဝင်စားတော့ဘူး။ ဆုတောင်းရင် ဘာပြောရမှန်းမသိဘူး၊ ဘုရားနှုတ်ကပတ်တော်ဖတ်တာကနေလည်း ဉာဏ်ပွင့်စေတာ၊ အလင်းရတာ မရှိခဲ့ဘူး။ ဘုရားသခင်က ကျွန်မကို စွန့်ပစ်ပြီး ဖယ်ရှားရှင်းလင်းတော့မှာလားလို့တောင် တွေးမိတယ်။ နောက်ပိုင်းမှာ ကျွန်မ ချင့်ချိန်စဉ်းစားမိတယ်၊ “ငါက အသက်ကြီးနေပြီ၊ အစွမ်းအစကလည်း ညံ့တယ်။ ငါသာ တက်တက်ကြွကြွနဲ့ ပိုကောင်းဖို့ မကြိုးစားရင် ပိုပြီး နောက်ကျကျန်ခဲ့မှာ မဟုတ်ဘူးလား။ ဆိုရိုးစကားလိုပေါ့၊ ‘ဖြည်းဖြည်းသွားရမှာကို မကြောက်နဲ့၊ ရပ်နေရမှာကိုပဲ ကြောက်ပါ၊ တစ်ခါရပ်လိုက်ရင် နှစ်မိုင်ခွဲစာ နောက်ကျသွားတယ်’ ဆိုတာ။ မဖြစ်ဘူး၊ ငါ ပိုကောင်းဖို့ ကြိုးစားမှဖြစ်မယ်” လို့ပေါ့။ အဲဒီရက်တွေမှာ ကျွန်မ မပြတ်ဆုတောင်းခဲ့တယ်၊ ကျွန်မရဲ့အပျက်သဘောဆောင်တဲ့ အခြေအနေကို ဖြေရှင်းနိုင်ဖို့ ဉာဏ်ပွင့်စေပြီး လမ်းပြပေးပါလို့ ဘုရားသခင်ကို တောင်းလျှောက်ခဲ့တယ်။

နောက်ပိုင်းမှာ ကျွန်မ ဘုရားနှုတ်ကပတ်တော်ကို သတိရသွားတယ်။ “ငါသည် သင်တို့ထဲမှ မည်သူ့ကိုမျှ စွန့်ပစ်ရန် သို့မဟုတ် ဖယ်ရှားရှင်းလင်းရန် လိုလားခြင်းမရှိသော်လည်း၊ လူသားသည် ကောင်းမွန်စွာ လုပ်ဆောင်ရန် မကြိုးပမ်းပါက၊ သင်သည် မိမိကိုယ်ကိုယ် ဖျက်ဆီးနေခြင်းသာဖြစ်၏။ သင့်ကို ဖယ်ရှားရှင်းလင်းသည်မှာ ငါမဟုတ်၊ သင်ကိုယ်တိုင် ဖြစ်၏။” ကျွန်မ ဒီဘုရားနှုတ်ကပတ်တော်အပိုဒ်ကို ရှာဖတ်လိုက်တယ်။ ဘုရားသခင်က ပြောသည် “ငါသည် သင်တို့ထဲမှ မည်သူ့ကိုမျှ စွန့်ပစ်ရန် သို့မဟုတ် ဖယ်ရှားရှင်းလင်းရန် လိုလားခြင်းမရှိသော်လည်း၊ လူသားသည် ကောင်းမွန်စွာ လုပ်ဆောင်ရန် မကြိုးပမ်းပါက၊ သင်သည် မိမိကိုယ်ကိုယ် ဖျက်ဆီးနေခြင်းသာဖြစ်၏။ သင့်ကို ဖယ်ရှားရှင်းလင်းသည်မှာ ငါမဟုတ်၊ သင်ကိုယ်တိုင် ဖြစ်၏။...ငါ၏ရည်ရွယ်ချက်မှာ၊ အမှု၏ ဤအဆင့်ကို အောင်မြင်စွာ ပြည့်စုံစေနိုင်ဖို့အလို့ငှာ၊ သင်တို့အားလုံးကို စုံလင်စေခြင်း ခံရဖို့နှင့် အနည်းဆုံးအနေဖြင့် သိမ်းပိုက်ခံရရန် ဖြစ်၏။ ဘုရားသခင်၏အလိုဆန္ဒမှာ လူတိုင်း စုံလင်စေခြင်းခံရဖို့၊ နောက်ဆုံးတွင် သူ၏ရယူခြင်းခံရဖို့၊ သူ၏ လုံးဝသန့်စင်စေခြင်းကို ခံရဖို့နှင့် သူချစ်သော လူများဖြစ်လာကြရန် ဖြစ်၏။ သင်တို့ ခေတ်နောက်ကျန်နေသည် သို့မဟုတ် အရည်အချင်း ညံ့ဖျင်းသည်ဟု ငါပြောသည် မပြောသည်မှာ အရေးမကြီးပေ။ ဤအရာအားလုံးမှာ အမှန်တရားဖြစ်၏။ ငါ ဤသို့ပြောဆိုခြင်းမှာ ငါသည် သင်တို့ကို ကယ်တင်ရန် လိုလားခြင်းမရှိဖို့ မဆိုထားနှင့်၊ သင့်ကို စွန့်ပစ်ရန် ငါရည်ရွယ်သည်၊ ငါသည် သင်တို့၌ မျှော်လင့်ချက် ကုန်ဆုံးသည်ကို သက်သေမပြပေ။ ယနေ့တွင် ငါသည် သင်တို့၏ ကယ်တင်ခြင်းအမှုကို လုပ်ဆောင်ရန် ကြွလာပြီဖြစ်သည်၊ ဆိုလိုသည်မှာ ငါ လုပ်ဆောင်သည့်အမှုသည် ကယ်တင်ခြင်းအမှု၏ အဆက် ဖြစ်ပေသည်။ လူတိုင်း စုံလင်စေခြင်း ခံရမည့် အခွင့်အရေးရှိ၏။ သင်သည် လိုလားခြင်းရှိမှသာ၊ သင်သည် လိုက်စားရှာဖွေခြင်းရှိမှသာ၊ အဆုံးတွင် သင်သည် ဤရလဒ်ကို ရရှိနိုင်လိမ့်မည် ဖြစ်ပြီး၊ သင်တို့ထဲမှ တစ်ဦးမျှ စွန့်ပစ်ခံရမည် မဟုတ်ပေ။ သင်သည် အရည်အချင်းညံ့ဖျင်းပါက၊ သင်နှင့်သက်ဆိုင်သည့် ငါ၏ သတ်မှတ်ချက်များသည် သင်၏ညံ့ဖျင်းသည့် အရည်အချင်းနှင့်အညီ ဖြစ်လိမ့်မည်။ သင်သည် အရည်အချင်းမြင့်မားပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏မြင့်မားသည့် အရည်အချင်းနှင့်အညီ ဖြစ်လိမ့်မည်။ သင်သည် မသိနားမလည်ဖြစ်ကာ စာမတတ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏ စာမတတ်ခြင်းနှင့်အညီ ဖြစ်လိမ့်မည်။ သင်သည် စာတတ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင် စာတတ်မြောက်သည့် အချက်နှင့်အညီ ဖြစ်လိမ့်မည်။ သင်သည် သက်ကြီးရွယ်အို တစ်ဦးဖြစ်ပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် သင်၏ အသက်နှင့်အညီ ဖြစ်လိမ့်မည်။ သင်သည် ဧည့်ဝတ်ပျူငှာနိုင်စွမ်း ရှိပါက၊ သင်နှင့်သက်ဆိုင်သည့် ငါ၏သတ်မှတ်ချက်များသည် ဤတတ်စွမ်းနိုင်မှုနှင့်အညီ ဖြစ်လိမ့်မည်။ သင်သည် ဧည့်ဝတ်ပျူငှာမှုမပေးနိုင်ဘဲ၊ ဧဝံဂေလိတရား ဖြန့်ဝေခြင်းဖြစ်စေ၊ အသင်းတော်ကို စောင့်ရှောက်ခြင်းဖြစ်စေ၊ အခြားသော အထွေထွေအရေးကိစ္စများကို အာရုံစိုက်လုပ်ဆောင်ခြင်း ဖြစ်စေ၊ တာဝန်တချို့ကိုသာ လုပ်ဆောင်နိုင်သည်ဟု သင်ဆိုပါက သင့်ကို ငါ၏စုံလင်စေခြင်းသည် သင်ဆောင်ရွက်သည့် တာဝန်နှင့်အညီ ဖြစ်လိမ့်မည်။ သစ္စာစောင့်သိခြင်း၊ တကယ့်အဆုံးထိ ကျိုးနွံနာခံခြင်းနှင့် ဘုရားသခင်ကို အဆုံးစွန် ချစ်ခြင်းရှိဖို့ ကြိုးစားခြင်းသည် သင် ဖြစ်မြောက်ရမည့်အရာ ဖြစ်ပြီး၊ ဤအရာသုံးခုထက် သာ၍ ကောင်းမွန်သော လက်တွေ့လုပ်ဆောင်မှုများ မရှိပေ။ နောက်ဆုံးတွင် လူသားသည် ဤအရာသုံးခုကို ရရှိရန်လိုအပ်ပြီး၊ ၎င်းတို့ကို ရရှိနိုင်ပါက စုံလင်စေခြင်းခံရလိမ့်မည်ဖြစ်သည်။ သို့ရာတွင်၊ အရေးကြီးဆုံးမှာ သင်သည် အမှန်တကယ် လိုက်စားရှာဖွေရမည်၊ သင်သည် ရှေ့သို့နှင့် အထက်သို့ တက်ကြွစွာ တက်လှမ်းရမည်ဖြစ်ပြီး၊ ယင်းနှင့်ပတ်သက်၍ မတုန်မလှုပ် မနေရ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မရဲ့စိတ်နှလုံးက အရမ်းကို လင်းထိန်သွားတယ်။ ဘုရားသခင်က လူတိုင်းကို ကယ်တင်ပြီး စုံလင်အောင် ပြုလုပ်ပေးစေချင်တယ်။ ကျွန်မတို့ သမ္မာတရားကို လိုက်စားနေသရွေ့ ဘုရားသခင်က ကျွန်မတို့ကို ဖယ်ရှားရှင်းလင်းမှာမဟုတ်ဘူး၊ နောက်ဆုံးမှာ ကျွန်မတို့အားလုံး ဘုရားသခင်ရဲ့ ရယူခြင်းကို ခံရနိုင်တယ်။ ဘုရားသခင်က လူတွေကို သူတို့ရဲ့ မတူညီတဲ့ အစွမ်းအစတွေပေါ်မူတည်ပြီး တောင်းဆိုချက်တွေထားတာ၊ လူတွေကို တစ်ပြေးညီ ပုံစံနဲ့မ ဆက်ဆံဘူး။ ဘုရားသခင်က သက်ကြီးရွယ်အိုတွေကို လူငယ်တွေ ရရှိနိုင်တဲ့ စံနှုန်းတွေနဲ့ မသတ်မှတ်ဘူး၊ သူတို့ အသက်ကြီးသွားရင် ကယ်တင်မှာမဟုတ်ဘူးလို့လည်း မပြောခဲ့ဘူး။ သမ္မာတရားကို လိုက်စားဖို့ စိတ်ဆန္ဒရှိနေသရွေ့ ကယ်တင်ခြင်းခံရဖို့ အခွင့်အရေးရှိတယ်။ ဘုရားသခင်က အရမ်း ဖြောင့်မတ်တယ်။ ဒါပေမဲ့ ကျွန်မက ဘုရားသခင်ရဲ့ ရည်ရွယ်ချက်ကို နားမလည်ခဲ့ဘူး။ လူငယ်တွေက စည်းမျဉ်းတွေကို နားလည်ရာမှာ မြန်ပြီး သူတို့ရဲ့ တာဝန်တွေကို ထမ်းဆောင်ရာမှာ ထိရောက်တဲ့အတွက် သူတို့က ကယ်တင်ခြင်းခံရဖို့ အခွင့်အလမ်း ပိုများတယ်လို့ ကျွန်မ ယုံကြည်ခဲ့တယ်၊ ကျွန်မကတော့ အသက်ကြီးတယ်၊ တုံ့ပြန်မှုနှေးတယ်၊ တာဝန်ထမ်းဆောင်ရာမှာ ထိရောက်မှုက လူငယ်တွေထက် အများကြီးညံ့တယ်၊ ဒါကြောင့် ဘုရားသခင် ဖယ်ရှားရှင်းလင်းတာ ခံရမယ့်သူ ဖြစ်မယ်လို့ ယုံကြည်ခဲ့တာ။ ဒါက ဘုရားသခင်အပေါ် ကျွန်မရဲ့ အထင်လွဲမှုပဲ။ အသင်းတော်မှာ တာဝန်ထမ်းဆောင်တာဟာ လောကမှာ သူဌေးအတွက် အလုပ်လုပ်တာနဲ့မတူဘူး၊ လောကမှာက အသက်ကြီးသွားရင် ဘယ်သူမှ အလုပ်မခန့်ဘူးလေ။ ဘုရားသခင်က လူတွေကို ဒီလိုဆက်ဆံတာမဟုတ်ဘူး။ အရင်က ကျွန်မက ဘုရားသခင်ရဲ့ ရည်ရွယ်ချက်ကို သတိမပြုခဲ့မိဘူး။ ဘုရားက အသက်ကြီးတဲ့သူတွေကို မကယ်တင်ဘူးလို့တောင် အထင်လွဲပြီး စိတ်ဓာတ်ကျ၊ အားငယ်ခဲ့တယ်။ ကျွန်မ ဒီလိုမတွေးခဲ့သင့်ဘူး။ ဘုရားနှုတ်ကပတ်တော်ကို ဖတ်ပြီးတဲ့နောက်မှာ စိတ်ထဲမှာ အလုံးစုံတည်ငြိမ်သွားသလိုပဲ။ ကျွန်မ သမ္မာတရားကို စိတ်အားထက်ထက်သန်သန်နဲ့ တက်တက်ကြွကြွ ကြိုးစားလိုက်စားရမယ်။

၂၀၂၂ ခုနှစ်၊ ဖေဖော်ဝါရီလအစောပိုင်းမှာ အသက် ၈၀ အရွယ် အစ်မလျိုယိက နာမကျန်းဖြစ်ပြီး ဆုံးသွားတယ်။ ဒါက ကျွန်မအပေါ် အတော်လေး သက်ရောက်မှုရှိခဲ့တယ်။ ကျွန်မလဲ တစ်နေ့ထက်တစ်နေ့ အသက်ကြီးလာနေတာ၊ ပြီးတော့ ဦးနှောက်သွေးကြောငယ်ပိတ်ဆို့တဲ့ရောဂါလည်း ရှိသေးတယ်။ မတော်တဆ ချော်လဲပြီး ခေါင်းနဲ့ဆောင့်မိရင် ဦးနှောက်သွေးယိုစီးတာ ဖြစ်သွားနိုင်တယ်။ တစ်ခါကဆို ကျွန်မ ရုတ်တရက် ခေါင်းအရမ်းမူးပြီး မတ်တပ်မရပ်နိုင်ခဲ့ဘူး၊ မျက်လုံးတောင် မဖွင့်ရဲဘူး။ ရုတ်တရက် ရောဂါဖောက်ပြီး သေသွားမှာကို အရမ်းကြောက်နေခဲ့တယ်။ ကျွန်မ တွေးမိတယ်၊ “ငါ အသက် ၈၀ နီးပါးရှိပြီ၊ ဒီနေ့ အစ်မလျိုမှာ ဖြစ်ခဲ့တာက မနက်ဖြန် ငါ့မှာလည်း ဖြစ်နိုင်တယ်။ အခုရှိနေတဲ့အချိန်ကို အမိအရဖမ်းဆုပ်ပြီး တာဝန်ကို ကောင်းကောင်းထမ်းဆောင်ချင်တယ်၊ ဒါပေမဲ့ အခု ငါ အသက်ကြီးပြီ၊ ငါ့ခန္ဓာကိုယ်က ငါ ဘယ်အလုပ်ပဲလုပ်လုပ်၊ စိတ်သွားတိုင်း ကိုယ်မပါဘူး၊ ပြီးတော့ ငါ အမြဲတမ်း အမှုအရာတွေကို မေ့နေတယ်။ တာဝန်မထမ်းဆောင်နိုင်ရင် ဘယ်လိုလုပ် ကယ်တင်ခြင်းခံရမှာလဲ။ ငါသာ သုံးလေးနှစ်လောက်ငယ်ရင် ကောင်းမှာပဲ” လို့ပေါ့။ ကပ်ရောဂါက တစ်နေ့ထက်တစ်နေ့ ဆိုးလာတာကိုမြင်တော့ တစ်နေ့နေ့မှာ ကျွန်မ ကူးစက်ခံရမှာ၊ ဦးနှောက်သွေးကြောပိတ်ဆို့တာက ပိုဆိုးလာပြီး အချိန်မရွေး အသက်သေဆုံးနိုင်တဲ့ အန္တရာယ်ရှိနေမှာကို ကျွန်မစိုးရိမ်ခဲ့တယ်။ အဲဒီရက်တွေမှာ ကျွန်မက စိတ်ဆင်းရဲမှုနဲ့ စိုးရိမ်သောကတွေကြားမှာ အမြဲနေခဲ့ရတယ်။ စိတ်နှလုံးက ညှိုးငယ်ပြီး ညှဉ်းပန်းခံနေရတော့ တာဝန်ထမ်းဆောင်ဖို့ ခွန်အားတစ်စက်မှ မထုတ်နိုင်ခဲ့ဘူး။ ဒါပေမဲ့ ဘာပဲဖြစ်ဖြစ် တာဝန်မထမ်းဆောင်ဘဲ နေလို့မရဘူးဆိုတာ ကျွန်မသိတယ်။ တာဝန်ကိုသာ စွန့်လွှတ်လိုက်ရင် ပိုပြီးတော့တောင် အန္တရာယ်များသွားမှာပဲ။ ကျွန်မ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ အခု သမီးအသက်ကြီးလာတော့ ကိုယ့်အသက်မှာ နောက်ပြန်စပြီး ရေတွက်နေပြီလို့ ခံစားရပြီး သေခြင်းကို အမြဲကြောက်နေပါတယ်။ အို ဘုရားသခင်၊ သမီးကို သမ္မာတရားကို နားလည်အောင်နဲ့ စိုးရိမ်ပူပန်မှုနဲ့ စိတ်ဆင်းရဲမှုကနေ လွတ်မြောက်အောင် ဦးဆောင်ပေးတော်မူပါ” လို့ပေါ့။

တစ်ခါ ဝတ်ပြုနေတုန်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့ပြီး ကိုယ်တော်ရဲ့ အချုပ်အခြာအာဏာအပေါ် နားလည်မှုတချို့ ရရှိခဲ့တယ်။ ကျွန်မရဲ့ စိတ်နှလုံးက အဲဒီလောက် စိတ်ဆင်းရဲပြီး စိုးရိမ်ပူပန်မှု မရှိတော့ဘူး။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်က သင့်အား အသက်ရှင်ခွင့်ပြုလျှင် သင်သည် မည်မျှနာမကျန်းသည်ဖြစ်စေ သေဆုံးမည်မဟုတ်။ ဘုရားသခင်က သင့်အား အသက်ရှင်ခွင့်မပြုလျှင် သင်သည် နာမကျန်း မဖြစ်လျှင်ပင် သေဆုံးခြင်းသာ မလွဲမသွေဖြစ်ရန်ရှိပါက သေဆုံးမည်သာဖြစ်သည်။ သင့်ဘဝ၏ သက်တမ်းကို ဘုရားသခင်က ကြိုတင်သတ်မှတ်ထားသည်။ ဤအရာကို သိရှိရန်မှာ စစ်မှန်သော အသိပညာနှင့် စစ်မှန်သော ယုံကြည်ခြင်း ဖြစ်သည်။ ထို့ကြောင့် ဘုရားသခင်သည် လူတို့အား ကြုံရာကျပန်း နာဖျားစေသလော။ ယင်းသည် ကြုံရာကျပန်း မဟုတ်ပေ။ ယင်းသည် ၎င်းတို့၏ ယုံကြည်ခြင်းကို စစ်ဆေးရန် နည်းလမ်းတစ်ခု ဖြစ်သည်။ ယင်းသည် လူတို့ သည်းခံရမည့် ဆင်းရဲဒုက္ခ ဖြစ်သည်။ သူသည် သင့်အား နာမကျန်း ဖြစ်စေပါက ယင်းကို လွတ်မြောက်ရန် မကြိုးစားနှင့်။ အားလုံးသည် ဖန်ဆင်းရှင်၏ လက်များထဲတွင် ရှိပြီး လူတို့သည် သဘာဝတရားအား အလိုအလျောက် ဖြစ်ခွင့်ပေးရန် သင်ယူရမည်။ သဘာဝတရားဆိုသည်မှာ အဘယ်နည်း။ သဘာဝတရားထဲက မည်သည့်အရာမျှ ကြုံရာကျပန်း မဟုတ်ပေ။ ထိုအရာအားလုံး ဘုရားသခင်ထံမှ လာ၏။ ဤသည်မှာ အမှန် ဖြစ်သည်။ ရောဂါတစ်မျိုးတည်းကို ခံစားရသည်ချင်းအတူတူ အချို့က သေဆုံးပြီး အခြားသူများက အသက်ရှင်ကြသည်။ ဤအရာအားလုံးကို ဘုရားသခင်က ကြိုတင်စီရင်ထားခြင်း ဖြစ်ပေသည်။ သင် အသက်ရှင်နိုင်ပါက ယင်းမှာ သင်သည် ဘုရားသခင်က သင့်ကို ပေးသည့် တာဝန် မပြီးစီးသေးသည်ကို သက်သေပြပေသည်။ သင်သည် ယင်းကို ပြီးစီးစေရာတွင် ကြိုးစားအလုပ်လုပ်သင့်ပြီး ဤအချိန်ကာလကို ချစ်ခင်မြတ်နိုးသင့်ပေသည်။ မဖြုန်းတီးနှင့်။ ဤသည်မှာ ဆိုလိုသည့်အရာ ဖြစ်သည်။ သင် နာမကျန်းဖြစ်ပါက ယင်းကို လွတ်မြောက်ရန် မကြိုးစားနှင့်။ ပြီးလျှင် သင် နာမကျန်း မဖြစ်ပါက ယင်းကို မတောင်းလျှောက်နှင့်။ မည်သည့်ကိစ္စတွင်မဆို တောင်းလျှောက်ခြင်းမျှဖြင့် သင် လိုချင်သည့်အရာကို သင် မရနိုင်သကဲ့သို့ သင် အလိုရှိရုံမျှဖြင့် မည်သည့်အရာကိုမဆို သင်မလွတ်မြောက်နိုင်ပေ။ ဘုရားသခင်က လုပ်ဆောင်ရန် ဆုံးဖြတ်ပြီးသည့်အရာကို မည်သူမျှ မပြောင်းလဲနိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ကို ဖတ်ပြီးတဲ့နောက်မှာ လူတစ်ယောက်ရဲ့ သက်တမ်းကို ဘုရားသခင်က အမိန့်နဲ့ ကြိုတင်ပြဋ္ဌာန်းထားတယ်ဆိုတာ ကျွန်မ သဘောပေါက်သွားတယ်။ အစ်မလျို အသက် ၈၀ မှာ ဆုံးသွားတာက သူ့သက်တမ်းစေ့သွားလို့ပဲ။ လူတိုင်းက မွေးဖွားခြင်း၊ အိုခြင်း၊ နာခြင်း၊ သေခြင်းကို တွေ့ကြုံရတယ်၊ ဒါက အသက်ရဲ့ သဘာဝတရားပဲ။ ကျွန်မ အိမ်နီးချင်း ရှောင်ရှီကို ပြန်စဉ်းစားမိတယ်။ သူသေတော့ ၃၄ နှစ်ပဲရှိသေးတယ်၊ ကျန်းမာရေးက အမြဲဒေါင်ဒေါင်မြည်ခဲ့တာ။ မမျှော်လင့်ဘဲ သူက ဓာတ်တိုင်တစ်ခုနဲ့ ဝင်တိုက်မိပြီး သေဆုံးသွားခဲ့တယ်။ လူတိုင်းရဲ့ အသက်က ဘုရားသခင်ရဲ့ လက်ထဲမှာ ရှိတယ်၊ ပြီးတော့ ကျွန်မတို့က ကိုယ့်ရဲ့ ကံကြမ္မာကို ကိုယ်တိုင် မထိန်းချုပ်နိုင်ဘူးဆိုတာကို ကျွန်မ သိလိုက်ရတယ်။ သက်တမ်းစေ့သွားရင် မဖျားမနာဘူးဆိုရင်တောင် သေရမှာပဲ။ ကျွန်မကိုပဲ ဥပမာအနေနဲ့ ကြည့်ပါ။ ကျွန်မမှာ ဦးနှောက်သွေးကြောငယ်ပိတ်ဆို့တဲ့ ရောဂါ ရှာဖွေတွေ့ရှိခဲ့တုန်းက ဆရာဝန်က ကျွန်မအသက်အရွယ်နဲ့ ဒီရောဂါရှိနေတာ၊ ချော်လဲရင် ဦးနှောက်သွေးယိုဖို့ ဖြစ်နိုင်ခြေများတယ်လို့ ပြောခဲ့တယ်။ ဒါပေမဲ့ ဒီနှစ်ပိုင်းတွေမှာ ကျွန်မ အများကြီး ချော်လဲခဲ့ပေမဲ့ ဦးနှောက်သွေးယိုတာ မဖြစ်ခဲ့ဘူး။ တစ်ခါကဆိုရင်လည်း ကျွန်မ ရုတ်တရက် မူးလဲပြီး ရီဝေဝေဖြစ်သွားခဲ့တယ်၊ အချိန်မရွေး သေတော့မလိုပဲ။ ဒါပေမဲ့ တစ်ရက်လောက် မသက်မသာဖြစ်ပြီးတော့ ပြန်ကောင်းသွားတယ်။ ကျွန်မရဲ့တာဝန်ပေးစေခိုင်းချက် မပြီးသေးရင် အသက်ကြီးပြီး နာမကျန်းဖြစ်နေရင်တောင် ကျွန်မသေမှာမဟုတ်ဘူး။ တစ်နေ့မှာ ကျွန်မရောဂါက တကယ်ပိုဆိုးလာခဲ့ရင်တောင် ဒါက ကျွန်မခံသင့်တဲ့ ဆင်းရဲဒုက္ခပဲ။ ကျွန်မသေဆုံးရမဲ့အချိန်ရောက်လာရင် ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျွန်မ ကျိုးနွံနာခံမယ်။ ဒါဟာ ကျွန်မမှာရှိသင့်တဲ့ ဆင်ခြင်တုံတရားပဲ။ အခု ကျွန်မအသက်ရှင်နေသေးတဲ့အတွက် ဒီအခွင့်အရေးကို အမိအရဖမ်းဆုပ်ပြီး ကိုယ့်အချိန်နဲ့ခွန်အားကို တာဝန်ထမ်းဆောင်တာနဲ့ သမ္မာတရားကို လိုက်စားတာတွေမှာ အသုံးချသင့်တယ်၊ အသက်ရှင်နေတဲ့ နေ့ရက်တိုင်းမှာ တစ်ခုခုရအောင် ကြိုးစားရမယ်။ စိုးရိမ်မှုတွေ၊ စိတ်ပူပန်မှုတွေနဲ့ နေ့ရက်တွေကို ကုန်ဆုံးပြီး၊ ကျွန်မရဲ့ အဖိုးတန်တဲ့ အချိန်ကို မဖြုန်းတီးနိုင်တော့ဘူး။ ဒါကိုနားလည်သွားတော့ ကျွန်မစိတ်ထဲမှာ အများကြီးပေါ့ပါးသွားပြီး တာဝန်ထမ်းဆောင်ဖို့ ခွန်အားတွေလည်း ပိုရှိလာတယ်။

နောက်ပိုင်းမှာ ကျွန်မ ကိုဗစ်-၁၉ ကူးစက်ခံရပြီး ကျွန်မရဲ့ ကျန်းမာရေးက ပိုပြီး အားနည်းလာတယ်၊ မှတ်ဉာဏ်လည်း ပိုဆိုးလာတယ်။ တစ်ခါက ကြီးကြပ်ရေးမှူးက ကျွန်မတို့နဲ့စုဝေးပြီး ဘုရားနှုတ်ကပတ်တော်ကို ဖတ်ပြတယ်။ အဲဒီအချိန်မှာ ကျွန်မအခြေအနေနဲ့ကိုက်ညီတဲ့ ဘုရားနှုတ်ကပတ်တော်တစ်ပိုဒ်ကို ကျွန်မဖတ်မိတယ်၊ ပြီးတော့ ကျွန်မ နောက်ပိုင်းမှာ ဒီအပိုဒ်အကြောင်း မိတ်သဟာယပြုချင်ခဲ့တယ်။ ဒါပေမဲ့ ဆက်ဖတ်သွားတဲ့အခါ ရှေ့က အဓိကအချက်ကို မမှတ်မိတော့ဘူး၊ ကျွန်မတို့ ဖတ်ပြီးတဲ့နောက်မှာ အဲဒီအပိုဒ်ကို ပြန်သွားရှာတဲ့အခါမှာ ရှာလို့ မတွေ့နိုင်ခဲ့ဘူး။ ကျွန်မ စိတ်အရမ်းလှုပ်ရှားပြီး နှာသီးဖျားမှာ ချွေးတွေတောင် စို့လာတယ်။ နောက်ဆုံးမှာ စကားနည်းနည်းလောက် မိတ်သဟာယပြုဖြစ်လိုက်ပေမဲ့ စကားတွေက ရှေ့နောက်မညီတော့ဘူး။ ကျွန်မ အရမ်းကို ရှက်သွားတယ်၊ နည်းနည်းစိတ်ဓာတ်ကျပြီး အားငယ်သွားတယ်။ ကျွန်မ တွေးမိတယ်၊ “အခု ငါ အသက်ကြီးပြီ၊ ငါ တကယ် အသုံးမကျတော့ဘူး။ ဦးနှောက်က တုံ့ပြန်မှုနှေးတယ်၊ ဘယ်လောက်ပဲကြိုးစားကြိုးစား လူငယ်တွေကို လိုက်မမီနိုင်တော့ဘူး” လို့ပေါ့။ ကျွန်မ ဒါကို စဉ်းစားလေလေလေ ပိုပြီးအပျက်သဘောဆောင်လာလေလေပဲ။ ကျွန်မကယ်တင်ခြင်းခံရဖို့ အခွင့်အလမ်းတွေက ပိုပြီး မှေးမှိန်လာတယ်၊ ပြီးတော့ ကောင်းချီးခံစားရဖို့ မျှော်လင့်ချက်က ပိုတောင်နည်းလာတယ်လို့ ကျွန်မ ခံစားခဲ့ရတယ်။ နောက်တစ်ခါမှာ ညီအစ်မတစ်ယောက်က ဘုရားနှုတ်ကပတ်တော်ရွတ်ဖတ်တဲ့ ဗီဒီယိုကို ကျွန်မအတွက် ကူးပေးတယ်။ ညီအစ်မက ကျွန်မအတွက် ကူးပေးတာကို ကျွန်မမျက်စိနဲ့တပ်အပ်မြင်လိုက်တာ၊ ဒါပေမဲ့ အိမ်ပြန်ရောက်လို့ ကွန်ပျူတာဖွင့်ကြည့်တော့ ကျွန်မ ရှာမရဘူး။ ကျွန်မ ကိုယ့်ဘာသာကိုယ် တွေးမိတယ်၊ “ငါ အသက်ကြီးတာကို လက်မခံဘဲ ငြင်းလို့ မရတော့ဘူးထင်တာပဲ။ မှတ်ဉာဏ်က ဘာလို့ဒီလောက်ဆိုးရတာလဲ။ တကယ်လို့သာ အရေးကြီးတဲ့ကိစ္စတစ်ခုခုရှိရင် ငါ့ကြောင့်ပဲ နှောင့်နှေးကုန်မှာမဟုတ်ဘူးလား” လို့ပေါ့။ ကျွန်မ စိတ်ပူနေတုန်းမှာပဲ အဲဒီညီအစ်မ ရောက်လာတော့ ကျွန်မ သူ့ကို ညည်းပြလိုက်တယ်၊ “ငါ အခု အရမ်းအသက်ကြီးနေပြီ၊ ဘာမှမမှတ်မိတော့ဘူး။ ငါ ဇာတ်သိမ်းသွားပြီ မဟုတ်ဘူးလား။ သမ္မာတရားကို ဆက်လိုက်စားပြီး ကယ်တင်ခြင်းခံရနိုင်ပါဦးမလား” လို့ပေါ့။ ကျွန်မ နည်းနည်းအပျက်သဘောဆောင်နေတာကိုမြင်တော့ ညီအစ်မက ကျွန်မကို နှစ်သိမ့်ပြီး “သမ္မာတရားကို လိုက်စားရန်နည်းလမ်း (၃)” ဆိုတဲ့ ဘုရားနှုတ်ကပတ်တော်အခန်းကို ဖတ်ကြည့်ဖို့ပြောတယ်။ ကျွန်မ ဘုရားနှုတ်ကပတ်တော်ကို ဖတ်လိုက်တယ်။ “သက်ကြီးရွယ်အိုများသည် ၎င်းတို့ မရှင်းမလင်းဖြစ်ကြကြောင်း၊ ၎င်းတို့ မှတ်ဉာဏ်မကောင်းကြောင်းနှင့် ထို့ကြောင့် သမ္မာတရားကို ၎င်းတို့ နားမလည်နိုင်ကြောင်း ယုံကြည်လျက်၊ အမြဲ နားလည်မှုလွဲခြင်းတစ်ခုရှိကြသည်။ ၎င်းတို့ မှန်ကန်ပါသလော။ (မမှန်ပါ။) ငယ်ရွယ်သောလူများသည် သက်ကြီးရွယ်အိုများထက် သာ၍ များစွာ အားအင်ရှိကြပြီး၊ ရုပ်ပိုင်းအရ သာ၍ သန်မာကြသော်လည်း၊ အမှန်တွင် ၎င်းတို့၏ နားလည်၊ သဘောပေါက်ပြီး သိနိုင်စွမ်းသည် သက်ကြီးရွယ်အိုများနှင့် အတူတူပင် ဖြစ်သည်။ သက်ကြီးရွယ်အိုများသည်လည်း တစ်ချိန်က ငယ်ရွယ်ခဲ့ကြသည် မဟုတ်လော။ ၎င်းတို့သည် မွေးရာပါ အိုမင်းကြခြင်း မဟုတ်သကဲ့သို့၊ ငယ်ရွယ်သည့်လူများသည်လည်း တစ်နေ့တွင် အားလုံး အိုမင်းသွားကြမည်ဖြစ်သည်။ သက်ကြီးရွယ်အိုများက ၎င်းတို့ အိုမင်းကြသောကြောင့်၊ ရုပ်ပိုင်းအရ အားနည်းပြီး နေထိုင်မကောင်းသကဲ့သို့ မကောင်းသည့် မှတ်ဉာဏ်များ ရှိကြသောကြောင့် ငယ်ရွယ်သော လူများနှင့် ကွာခြားကြသည်ဟု အမြဲ တွေးမနေရပေ။ အမှန်တွင်၊ ကွာခြားမှုမရှိ။ ကွာခြားမှုမရှိဟု ဆိုသည့်အခါ မည်သည့်အရာကို ငါ ဆိုလိုသနည်း။ တစ်စုံတစ်ဦးသည် အိုမင်းသည်ဖြစ်စေ၊ ငယ်ရွယ်သည်ဖြစ်စေ၊ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ အတူတူပင်ဖြစ်သည်၊ အမှုအရာမျိုးစုံအပေါ် ၎င်းတို့၏ သဘောထားနှင့် အမြင်များ တူညီပြီး၊ အမှုအရာမျိုးစုံအပေါ် ၎င်းတို့၏ ရှုထောင့်အမြင်နှင့်ရပ်တည်ချက်တို့သည် အတူတူပင်ဖြစ်သည်။...ထို့ကြောင့် သက်ကြီးရွယ်အိုများသည် သမ္မာတရားကို မလိုက်စားနိုင်ခြင်း မဆိုထားနှင့်၊ လုပ်ဆောင်ရန် မည်သည့်အရာမျှ မရှိကြခြင်း မဟုတ်သကဲ့သို့၊ မိမိတို့တာဝန်များကို မထမ်းဆောင်နိုင်ကြခြင်းလည်း မဟုတ်ပေ။ ၎င်းတို့အတွက် လုပ်ဆောင်စရာများစွာ ရှိ၏။ သင်၏ တစ်သက်တာအတွင်း သင် စုဆောင်းပြီးဖြစ်သည့် အမျိုးမျိုးသော အယူလွဲများနှင့် အတွေးမှားများအပြင်၊ အမျိုးမျိုးသော အစဉ်အလာ စိတ်ကူးများနှင့် အယူအဆများ၊ မသိနားမလည်သည့်၊ ခေါင်းမာသည့်အရာများ၊ ရှေးရိုးစွဲ အရာများ၊ ယုတ္တိမရှိသည့် အရာများနှင့် သင် စုဆောင်းပြီးသည့် လိုရာဆွဲပြောသော အရာများအားလုံး သင့်စိတ်နှလုံးတွင် စုပုံနေပြီးဖြစ်ကာ ဤအရာများကို ဖော်ထုတ်၊ စိတ်ဖြာလေ့လာပြီး သတိပြုရန် သင်သည် သာ၍ပင် အချိန်ကုန်ဆုံးသင့်ပေသည်။ သင့်အနေဖြင့် လုပ်ဆောင်ရန် မည်သည့်အရာမျှ မရှိသည်မှာ မဟုတ်ပေ၊ သို့မဟုတ် သင် မျှော်လင့်ချက် ကုန်ဆုံးသည့်အခါ စိတ်ဖိစီး၊ ပူပန်သောကရောက်သင့်သည်ဆိုသည်မှာ မဟုတ်ပေ။ ဤသည်မှာ သင်၏ အလုပ်မဟုတ်သကဲ့သို့ တာဝန်လည်း မဟုတ်ချေ။ ဦးစွာပထမ၊ သက်ကြီးရွယ်အိုများသည် မှန်ကန်သည့် တွေးခေါ်မှုအလေ့အထ ရှိသင့်ကြသည်။ သင်သည် အသက်ကြီးနိုင်ပြီး ရုပ်ပိုင်းအရ အတော်အတန် အိုမင်းနေနိုင်သော်လည်း၊ ငယ်ရွယ်သည့် တွေးခေါ်မှု အလေ့အထ ရှိသင့်နေဆဲ ဖြစ်သည်။ သင်သည် အသက်အိုမင်းလာနေသော်လည်း၊ သင်၏ တွေးခေါ်ခြင်းသည် နှေးကွေးပြီး သင်၏ မှတ်ဉာဏ်အားနည်းသော်လည်း၊ သင့်ကိုယ်သင် သိရှိနိုင်ဆဲ၊ ငါပြောသည့် စကားများကို နားလည်နိုင်ဆဲဖြစ်ပြီး၊ သမ္မာတရားကို နားလည်နိုင်ဆဲဖြစ်ပါက၊ ယင်းမှာ သင်သည် အိုမင်းခြင်းမရှိကြောင်းနှင့် သင်၏ အစွမ်းအစသည် ချို့တဲ့ခြင်း မရှိကြောင်း သက်သေပြပေသည်။ တစ်စုံတစ်ဦးသည် အသက် ၇၀ အရွယ်ခန့်တွင်ရှိသော်လည်း၊ သမ္မာတရားကို နားမလည်နိုင်ပါက၊ ဤသည်မှာ ၎င်းသည် သမ္မာတရားကို နားလည်နိုင်ခြင်း မရှိအောင်ပင် ဝိညာဉ်ရင့်ကျက်မှု အလွန်သေးငယ်ကြောင်း ပြပေသည်။ ထို့ကြောင့် အသက်အရွယ်သည် သမ္မာတရားနှင့် ပတ်သက်လာသည့်အခါ ဆက်စပ်မှုမရှိ။...ဘုရားအိမ်တော်တွင်၊ ပြီးလျှင် သမ္မာတရားနှင့် ပတ်သက်လာသည့်အခါတွင်၊ သက်ကြီးရွယ်အိုများသည် အထူးအုပ်စုတစ်ခု ဖြစ်ကြသလော။ မဟုတ်ကြပေ။ သင်၏ ဖောက်ပြန်ပျက်စီးသော စိတ်သဘောထားများ၊ သင့်ဖောက်ပြန်ပျက်စီးခြင်း၏ နက်ရှိုင်းမှု၊ သမ္မာတရား လိုက်စားရန် သင် အရည်အချင်း ပြည့်မီခြင်း ရှိမရှိ၊ ကယ်တင်ခြင်းကို သင် ရရှိနိုင်ခြင်း ရှိမရှိ၊ သို့မဟုတ် သင် ကယ်တင်ခံရဖို့ ဖြစ်နိုင်ခြေအဘယ်သို့ရှိသည်ဆိုသည်တို့နှင့် ပတ်သက်လာသည့်အခါတွင်ကဲ့သို့ပင်၊ သမ္မာတရားနှင့် ပတ်သက်လာသည့်အခါ အသက်အရွယ်သည် ဆက်စပ်မှုမရှိပေ။ ထိုသို့ဖြစ်သည် မဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍) ဘုရားနှုတ်ကပတ်တော်က ကျွန်မရဲ့ရင်ကို တိုက်ရိုက်ထိမှန်ခဲ့တယ်၊ အထူးသဖြင့် ဒီစကားတွေပေါ့။ “သင်သည် အသက်အိုမင်းလာနေသော်လည်း၊ သင်၏ တွေးခေါ်ခြင်းသည် နှေးကွေးပြီး သင်၏ မှတ်ဉာဏ်အားနည်းသော်လည်း၊ သင့်ကိုယ်သင် သိရှိနိုင်ဆဲ၊ ငါပြောသည့် စကားများကို နားလည်နိုင်ဆဲဖြစ်ပြီး၊ သမ္မာတရားကို နားလည်နိုင်ဆဲဖြစ်ပါက၊ ယင်းမှာ သင်သည် အိုမင်းခြင်းမရှိကြောင်းနှင့် သင်၏ အစွမ်းအစသည် ချို့တဲ့ခြင်း မရှိကြောင်း သက်သေပြပေသည်။” ဘုရားသခင်က ကျွန်မတို့ သက်ကြီးရွယ်အိုတွေကို တော်တော်လေး ကောင်းကောင်းသိတယ်။ ကိုယ်တော်က သက်ကြီးရွယ်အိုတွေကို မပစ်ပယ်ဘူး၊ အဲဒီအစား ကျွန်မတို့ကို အကောင်းမြင်စိတ်ထားရှိဖို့ အားပေးတယ်၊ အသက်ကြီးလို့ဆိုပြီး စိတ်ဆင်းရဲမှုနဲ့ စိုးရိမ်သောကတွေထဲမှာ အမြဲမနေဖို့၊ ကိုယ်တတ်နိုင်သလောက် တာဝန်ကို အစွမ်းကုန် ကောင်းကောင်းထမ်းဆောင်ဖို့ အားပေးတယ်။ ဘုရားနှုတ်ကပတ်တော်တွေက ကျွန်မကို လက်တွေ့လုပ်ဆောင်ဖို့ လမ်းကြောင်းတစ်ခု ပေးခဲ့တယ်၊ မျှော်လင့်ချက်တချို့ကို ကျွန်မ မြင်ခဲ့တယ်။ လူငယ်တွေက အစွမ်းအစကောင်းတယ်၊ သမ္မာတရားကို နားလည်ရာမှာ မြန်တယ်၊ သူတို့ရဲ့ တာဝန်ကို ထမ်းဆောင်ရာမှာ ထိရောက်တယ်၊ ပြီးတော့ ကယ်တင်ခြင်းရဲ့ မျှော်လင့်ချက် ပိုများတယ်လို့ ကျွန်မ အမြဲယုံကြည်ခဲ့တယ်။ တစ်ဖက်မှာတော့ ကျွန်မ အသက်ကြီးလာတာနဲ့အမျှ ကျွန်မရဲ့ လုပ်ဆောင်ချက်အားလုံးက ကျဆင်းနေတယ်။ မှတ်ဉာဏ်မကောင်းဘူး၊ သမ္မာတရားကို နားလည်တာနှေးတယ်၊ ဘာတစ်ခုကိုမှ အမီမလိုက်နိုင်ဘူး။ အထူးသဖြင့် ကျွန်မ ကိုဗစ်-၁၉ ကူးစက်ခံရပြီးတဲ့နောက်မှာ ကျွန်မရဲ့ မှတ်ဉာဏ်က ပိုဆိုးလာခဲ့တယ်၊ ပြီးတော့ ကျွန်မက အသုံးမကျဘူး၊ ကောင်းချီးတွေ ရရှိဖို့ မျှော်လင့်ချက်မရှိဘူးလို့ ခံစားခဲ့ရတယ်။ ကျွန်မက စိတ်ဆင်းရဲမှုနဲ့ စိုးရိမ်သောကဆိုတဲ့ အပျက်သဘောဆောင်တဲ့ စိတ်ခံစားမှုတွေထဲမှာ နေခဲ့တယ်၊ အဲဒါက ကိုယ့်ရဲ့အသက်ဝင်ရောက်မှုကို နှောင့်နှေးစေတဲ့အပြင် ကျွန်မတာဝန်ကိုပါ အဟန့်အတားဖြစ်စေတယ်။ အပျက်သဘောဆောင်တဲ့ စိတ်ခံစားမှုတွေထဲမှာ နေထိုင်ရတာဟာ အရမ်းကို အန္တရာယ်များမှန်း ကျွန်မမြင်ခဲ့ရတယ်၊ ကျွန်မဟာ သမ္မာတရား ပိုရဖို့ အပြုသဘောနဲ့ တက်တက်ကြွကြွ ကြိုးစားရမယ်။ ကျွန်မ အသက်ကြီးပြီး နားလည်တာနှေးတယ်၊ မှတ်ဉာဏ်လဲမကောင်းဘူးဆိုပေမဲ့ သမ္မာတရားကို လုံးဝနားမလည်နိုင်တာတော့ မဟုတ်ဘူး၊ ဘုရားနှုတ်ကပတ်တော်ကို နားမလည်နိုင်လောက်အောင် အသက်ကြီးနေတာလည်း မဟုတ်ဘူး။ ကျွန်မရဲ့ ကန့်သတ်ထားတဲ့အချိန်ကို တန်ဖိုးထားပြီး ကိုယ့်ရဲ့ဖောက်ပြန်ပျက်စီးတဲ့ စိတ်သဘောထားတွေကို ပြောင်းလဲဖို့ သမ္မာတရားကို လိုက်စားသင့်တယ်။ ကျွန်မမှာ မဖယ်ရှားပစ်ရသေးတဲ့ ဖောက်ပြန်ပျက်စီးတဲ့ စိတ်သဘောထားတွေ အများကြီးရှိသေးတယ်၊ ပြောင်းလဲပစ်ဖို့လိုတဲ့ အမြင်ရှုထောင့်တွေလည်း အများကြီးရှိသေးတယ်။ သမ္မာတရားကို လိုက်စားတာကို ကျွန်မ မစွန့်လွှတ်သရွေ့ ကယ်တင်ခြင်းခံရဖို့ အခွင့်အရေးရှိတယ်။ သမ္မာတရားက လူတွေကို မတရား မဆက်ဆံဘူး။ ကျွန်မ ဒါကို နားလည်သွားတဲ့အခါမှာ ကျွန်မရဲ့ နှလုံးသားက စိတ်သက်သာရာရသွားတယ်။

နောက်ရက်တွေမှာ ကျွန်မက တာဝန်တွေ ထမ်းဆောင်ဖို့ အရမ်းအသက်ကြီးတဲ့အတွက် ကယ်တင်ခြင်းမခံရနိုင်မှာကို အမြဲတမ်း ကြောက်နေခဲ့တာ ဘာကြောင့်လဲဆိုတာကို ဆက်ပြီး စဉ်းစားခဲ့တယ်။ ဘယ်လိုဖောက်ပြန်ပျက်စီးတဲ့ စိတ်သဘောထားက ကျွန်မကို လွှမ်းမိုးနေတာလဲ။ ကျွန်မ ဘုရားနှုတ်ကပတ်တော်ကို ဖတ်လိုက်တယ်။ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။...ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။ ထို့ကြောင့် အားလုံးကို ထည့်သွင်းစဉ်းစားလိုက်သည့်အခါ လူများနှင့် ပတ်သက်သည့်အခါတွင် ဤအခြေအနေသည် ကယ်တင်ခြင်း၊ စုံလင်အောင်ပြုခြင်းနှင့်ဆိုင်သော အခြေအနေတစ်ခုလော သို့မဟုတ် ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်း အခြေအနေတစ်ခုလော။ ကောင်းသောအရာတစ်ခုလော သို့မဟုတ် မကောင်းသော အရာတစ်ခုလော။ သမ္မာတရားကို လိုက်စားသူတို့အဖို့ ထိုအရာသည် ကယ်တင်ခြင်းနှင့် စုံလင်အောင်ပြုခြင်းဟူ၍ အဓိပ္ပာယ်ရသည်။ ယင်းမှာ ကောင်းပေသည်။ သမ္မာတရား မလိုက်စားသောသူတို့အဖို့မူ ထိုအရာသည် ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်း ဟု ဆိုလိုသည်။ ယင်းမှာ မကောင်းပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) ဘုရားနှုတ်ကပတ်တော်တွေကို စဉ်းစားရင်းနဲ့ ကျွန်မ ကိုယ့်ကိုယ်ကိုယ် ဆက်စပ်ကြည့်ခဲ့တယ်၊ ကျွန်မ ဘုရားကိုယုံကြည်တာက ကောင်းချီးခံစားချင်လို့ပဲ။ ဒီအမှုတော်အဆင့်ကို လက်ခံပြီးတဲ့နောက်မှာ ကျွန်မက စိတ်အားထက်ထက်သန်သန်နဲ့ ကိုယ့်ကိုယ်ကိုယ် အသုံးခံခဲ့တယ်၊ ပြီးတော့ အသင်းတော်က ကျွန်မကို ပေးအပ်တဲ့ ဘယ်တာဝန်ကိုမဆို ထမ်းဆောင်ရာမှာ အစွမ်းကုန် ပေးဆပ်ခဲ့တယ်၊ ဒုက္ခခံရတယ်၊ ပင်ပန်းတယ်လို့ ဘယ်တုန်းကမှ မခံစားခဲ့ရဘူး။ တစ်ခါတလေမှာ ကျွန်မက ဘုရားနှုတ်ကပတ်တော် စာအုပ်တွေကို အန္တရာယ်ကြီးကြီးနဲ့ လွှဲပြောင်းပေးခဲ့ပေမဲ့ ကျွန်မ မကြောက်ခဲ့ဘူး။ ၂၀၁၈ မှာ ဦးနှောက်သွေးကြောငယ်ပိတ်ဆို့တဲ့ရောဂါ ခံစားခဲ့ရတုန်းကတောင် တာဝန်ထမ်းဆောင်တာကို ကျွန်မမရပ်ခဲ့ဘူး။ ဒီလိုမျိုး တက်တက်ကြွကြွ တာဝန်ထမ်းဆောင်နေသရွေ့ အနာဂတ်မှာ ကောင်းချီးခံစားရပြီး ကောင်းမွန်တဲ့ ပန်းတိုင်တစ်ခု ရလိမ့်မယ်လို့ ကျွန်မတွေးခဲ့တယ်။ ဒါပေမဲ့ အသက် ၇၀ ကျော်လာပြီးတဲ့နောက်မှာတော့ ဦးနှောက်သွေးကြောငယ်ပိတ်ဆို့တဲ့ရောဂါအပြင်ကို ကျွန်မရဲ့ ရုပ်ပိုင်းဆိုင်ရာ လုပ်ဆောင်ချက်အားလုံးက ကျဆင်းလာခဲ့တယ်၊ မှတ်ဉာဏ်ကလည်း အရင်ကလောက် မကောင်းတော့ဘူး၊ ကျွန်မသာ သေဆုံးသွားခဲ့ရင် ကျွန်မရဲ့ တာဝန်ကို မထမ်းဆောင်နိုင်တော့မှာ၊ ပြီးတော့ ကယ်တင်ခြင်းမခံရတော့မှာကို ကြောက်ပြီး စိတ်ဓာတ်ကျတဲ့ အခြေအနေနဲ့ နေထိုင်ခဲ့တယ်။ ကျွန်မရဲ့ တာဝန်ကို အင်တင်တင်နဲ့ ထမ်းဆောင်ခဲ့ပေမဲ့ ကျွန်မမှာ စိတ်အားထက်သန်မှု မရှိခဲ့ဘူး။ အထူးသဖြင့် ကျွန်မ ကိုဗစ်-၁၉ ကူးစက်ခံရပြီး ကျွန်မရဲ့ ကျန်းမာရေးနဲ့ မှတ်ဉာဏ်က အရင်ကထက် ပိုဆိုးလာတာကို မြင်တဲ့အခါမှာ ကောင်းချီးခံစားရဖို့ မျှော်လင့်ချက်မရှိတော့ဘူး၊ ကောင်းမွန်တဲ့ပန်းတိုင်လည်း မရနိုင်တော့ဘူးလို့ ခံစားမိတယ်၊ ဒါနဲ့ အပျက်သဘောနဲ့ စိတ်ဆင်းရဲမှုတွေထဲမှာ နေခဲ့ပြီး ဘာမှလုပ်ဖို့ စိတ်မဝင်စားတော့ဘူး။ ဘုရားနှုတ်ကပတ်တော်လည်း မဖတ်ချင်ဘူး၊ ဘုရားဆီလည်း မဆုတောင်းချင်ဘူး၊ ပြီးတော့ တာဝန်ကို ထမ်းဆောင်ရာမှာ အားအင်အားလုံး ဆုံးရှုံးသွားခဲ့တယ်၊ စိတ်နှလုံးက ဘုရားသခင်နဲ့ တစ်နေ့တခြား ပိုပြီးဝေးကွာသွားတယ်။ အရင်က ကောင်းချီးရဖို့ မျှော်လင့်ချက်ရှိတုန်းက ကျွန်မ တာဝန်မှာ ဒုက္ခခံပြီး အဖိုးအခပေးနိုင်ခဲ့တယ်၊ ဘုရားအပေါ် ရိုးသားသလိုမျိုး ပုံပေါ်ခဲ့တယ်။ ဒါပေမဲ့ တကယ်တမ်းမှာတော့ ကျွန်မက တာဝန်ထမ်းဆောင်တာကို ကောင်းချီးရဖို့အတွက် အရင်းအနှီးတစ်ခုလို သဘောထားခဲ့တယ်၊ ဘုရားသခင်နဲ့ အမြဲတမ်း အပေးအယူလုပ်ပြီး ကိုယ်တော့်ကို လှည့်စားဖို့ ကြိုးစားနေခဲ့တာပဲ။ ကျွန်မက အရမ်း တစ်ကိုယ်ကောင်းဆန်ပြီး စက်ဆုပ်စရာကောင်းတယ်၊ လူ့သဘာဝ အရမ်း ကင်းမဲ့တယ်။ ဘယ်လိုလုပ်ပြီး ဘုရားကို ရိုးရိုးသားသား ယုံကြည်တဲ့သူ ဖြစ်နိုင်မှာလဲ။ ဘုရားသခင်က သန့်ရှင်းတယ်၊ ကိုယ်တော်ရဲ့ စိတ်သဘောထားကို ပုန်ကန်ပြစ်မှားလို့မရဘူး။ လူတွေက သူ့ကို လှည့်စားဖို့ ကြိုးစားတာကို ဘယ်လိုသည်းခံနိုင်မှာလဲ။ ကျွန်မက ဒီလို ပြုမူနေပေမဲ့ ဘုရားသခင်ဆီကနေ ကောင်းချီးတွေ တောင်းခံနေတုန်းပဲ။ ကျွန်မက ဘယ်လိုလုပ် ဒီလောက် အကျိုးအကြောင်းမဲ့နိုင်ရတာလဲ။ တကယ်ကို အရှက်မရှိလိုက်တာ။ ကျွန်မက အဲဒီနှစ်တွေတစ်လျှောက်လုံး သမ္မာတရားလိုက်စားတာကို ဘာအာရုံမှ မစိုက်ခဲ့ဘူး၊ ပြီးတော့ ကျွန်မရဲ့ စိတ်သဘောထားကလည်း မပြောင်းလဲခဲ့ဘူး။ ဘုရားကိုယုံကြည်တာက ကောင်းချီးခံစားရဖို့အတွက်ပဲ။ ကျွန်မက ပေါလုရဲ့ လမ်းကြောင်းပေါ်မှာ လျှောက်နေခဲ့တာပဲ။ အဲဒီနောက်မှာ ကျွန်မရဲ့ အခြေအနေနဲ့ အတိအကျ သက်ဆိုင်တဲ့ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့တယ်။ နောက်ဆုံးမှာတော့ လုံးဝဖယ်ရှားရှင်းလင်းခံရပြီး ငရဲကျသွားမှာပဲ။ ဒီနေ့ ကျွန်မ လျှောက်နေခဲ့တဲ့ မှားယွင်းတဲ့ လမ်းကြောင်းကို ကျွန်မ နားလည်နိုင်ခဲ့တယ်။ ဒါဟာ ကျွန်မအပေါ်ထားတဲ့ ဘုရားသခင်ရဲ့ ကြီးမြတ်တဲ့ ကယ်တင်ခြင်းပဲ။ ဒါကိုနားလည်သွားတော့ ဒီနှစ်တွေတစ်လျှောက်လုံး သမ္မာတရားမလိုက်စားခဲ့တာကို ကျွန်မ တကယ်နောင်တရတယ်။ နောက်တစ်ခုက ကျွန်မက ကောင်းချီးတွေ လက်ခံရရှိဖို့ ရည်ရွယ်ချက်ကို စွန့်လွှတ်ပြီး သမ္မာတရားကို အလေးအနက် လိုက်စားခဲ့ရတယ်။ ကျွန်မ ဘုရားသခင်ကို ဆက်ပြီး စိတ်ပျက်အောင် မလုပ်နိုင်တော့ဘူး။

နောက်ပိုင်းမှာ ကျွန်မ ဘုရားနှုတ်ကပတ်တော်တစ်ပိုဒ်ကို သတိရသွားတယ်။ “ငါသည် လူတစ်ဦးစီ၏ ပန်းတိုင်ကို ၎င်းတို့ မည်မျှ သနားစရာကောင်းသည်ကိုမဆိုထားနှင့်၊ အသက်၊ ဝါ၊ သို့မဟုတ် ဒုက္ခခံစားရမှု ပမာဏကို အခြေခံ၍ ဆုံးဖြတ်ခြင်း မဟုတ်ဘဲ ၎င်းတို့၌ သမ္မာတရား ပိုင်ဆိုင်ခြင်း ရှိမရှိဟူသည်နှင့်အညီသာ ဆုံးဖြတ်ပေသည်။ ဤအရာမှတစ်ပါး တခြားရွေးချယ်စရာ မရှိ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားသခင်က လူတစ်ယောက်ရဲ့ အဆုံးသတ်ကို ဆုံးဖြတ်ဖို့အတွက် စံနှုန်းတွေကို ရှင်းရှင်းလင်းလင်း ဖော်ပြခဲ့ပြီးပြီ။ ဘုရားသခင်က လူတွေရဲ့အဆုံးသတ်ကို သူတို့ သမ္မာတရားကို လိုက်စားသလား၊ သမ္မာတရားကို လက်တွေ့လုပ်ဆောင်သလား၊ နောက်ဆုံးမှာ စိတ်သဘောထား ပြောင်းလဲမှုကို ရရှိသလားဆိုတာတွေအပေါ်မူတည်ပြီး ဆုံးဖြတ်တယ်။ ဒါဟာ ဘုရားသခင်ရဲ့ ဖြောင့်မတ်ခြင်းပဲ။ အရင်ကတော့ ဘုရားသခင်က လူတွေရဲ့အဆုံးသတ်ကို သူတို့ရဲ့အသက်အရွယ်နဲ့ တာဝန်ဘယ်လောက်ထမ်းဆောင်သလဲဆိုတာအပေါ်မူတည်ပြီး ဆုံးဖြတ်တယ်လို့ ကျွန်မထင်ခဲ့တယ်။ ကျွန်မအမြင်နဲ့ကြည့်ရင် သက်ကြီးရွယ်အိုအားလုံး ဖယ်ရှားရှင်းလင်းခံရမယ်၊ လူငယ်အားလုံး ကယ်တင်ခြင်းခံရမယ်ပေါ့။ တကယ်လို့သာ ဒီလိုဆိုရင် ဘုရားသခင်ရဲ့ ဖြောင့်မတ်တဲ့ စိတ်သဘောထားက ထုတ်ဖော်ခံရမှာမဟုတ်ဘူး။ ကျွန်မတို့အသင်းတော်ကနေ ရှင်းလင်းပစ်ခံခဲ့ရတဲ့ လူငယ်လေးတွေကို ကျွန်မစဉ်းစားမိတယ်။ သူတို့က ထက်မြက်တယ်၊ ဆုကျေးဇူးတွေလည်းရှိတယ်၊ ဒါပေမဲ့ သူတို့က သမ္မာတရားကိုမလိုက်စားဘူး၊ လောကီစည်းစိမ်တွေကို တပ်မက်တယ်၊ ဘုရားနှုတ်ကပတ်တော်လည်း မဖတ်ဘူး၊ တာဝန်လည်း မထမ်းဆောင်ဘူး။ နောက်ဆုံးမှာ သူတို့ကို မယုံကြည်သူတွေအဖြစ် သတ်မှတ်ခံရပြီး ဖယ်ရှားရှင်းလင်းခြင်းခံခဲ့ရတယ်။ ကျွန်မမြင်ခဲ့ရတာက လူတစ်ယောက်က ငယ်သည်ဖြစ်စေ၊ ကြီးသည်ဖြစ်စေ သမ္မာတရားကိုမလိုက်စားရင်၊ စိတ်သဘောထားမပြောင်းလဲရင် နောက်ဆုံးမှာ ဖယ်ရှားရှင်းလင်းခံရမှာပဲ။

ကျွန်မ ဘုရားနှုတ်ကပတ်တော်တချို့ကို ထပ်ဖတ်လိုက်တော့ ကျွန်မစိတ်နှလုံးက ပိုပြီးတော့တောင် လင်းထိန်သွားတယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့က ‘ကျွန်ုပ်သည် အသက်ခြောက်ဆယ်ရှိပါပြီ။ အနှစ်ခြောက်ဆယ်တိုင် ဘုရားသခင်က ကျွန်ုပ်ကို စောင့်ရှောက်၊ ကာကွယ်ပေးကာ လမ်းပြပေးခဲ့ပါသည်။ ကျွန်ုပ်အိုမင်းလာသည့်အခါ တာဝန်လည်း မထမ်းဆောင်နိုင်၊ မည်သည့်အရာကိုမျှလည်း မလုပ်နိုင်လျှင် ဘုရားသခင်က ကျွန်ုပ်ကို ဂရုစိုက်ပါဦးမည်လော’ ဟူ၍ ဆိုသည်။ ဤသို့ပြောသည်မှာ ကလေးမဆန်သလော။ ဘုရားသခင်သည် ဘဝသက်တမ်း တစ်ခုတည်းအတွက်သာ လူတစ်ဦး၏ ကံကြမ္မာအပေါ် အချုပ်အခြာအာဏာ စိုးမိုးခြင်း၊ ထိုလူကို စောင့်ရှောက်ပေးပြီး ကာကွယ်ပေးခြင်း မဟုတ်ပေ။ ဘဝသက်တမ်းတစ်ခုတည်း၊ တစ်ဘဝတည်းနှင့်သာ သက်ဆိုင်သော ကိစ္စဖြစ်လျှင် ဘုရားသခင်က အနန္တတန်ခိုးရှိပြီး အရာအားလုံးအပေါ် အချုပ်အခြာအာဏာ စိုးမိုးကြောင်းကို လက်တွေ့ပြနိုင်မည် မဟုတ်ပေ။ လူတစ်ယောက်အတွက် ဘုရားသခင်ပြုသော အားထုတ်မှုနှင့် သူပေးဆပ်သော အဖိုးအခသည် ဤဘဝတွင် ထိုလူ လုပ်ဆောင်သည့်အရာကို စီစဉ်ခြင်းမျှသာ မဟုတ်ဘဲ မရေမတွက်နိုင်သော ဘဝသက်တမ်းများအတွက် စီစဉ်ပေးခြင်းဖြစ်သည်။ လူဝင်စားသော ဝိညာဉ်တိုင်းအတွက် ဘုရားသခင်က အပြည့်အဝ တာဝန်ယူသည်။ သူသည် သူ၏အသက်နှင့် ရင်းကာ အဖိုးအခပေးပြီး လူတိုင်းကို လမ်းပြ၍ ၎င်းတို့၏ ဘဝအသီးသီးကို စီစဉ်ပေးလျက် အာရုံစူးစိုက်စွာ အလုပ်လုပ်သည်။ ဘုရားသခင်သည် လူသား၏ အကျိုးအတွက် ဤနည်းဖြင့် အပင်ပန်းခံပြီး အဖိုးအခပေးဆပ်သည်။ သူသည် ဤသမ္မာတရားများအားလုံးနှင့် ဤအသက်ကို လူအား ပေးအပ်သည်။ အကယ်၍ ဤနောက်ဆုံးနေ့ရက်များတွင် လူတို့သည် ဖန်ဆင်းခံတို့၏ တာဝန်ကို မထမ်းဆောင်လျှင်၊ ဖန်ဆင်းရှင်၏ ရှေ့မှောက်သို့ ပြန်မလာလျှင်၊ ဘဝပေါင်းမည်မျှနှင့် မျိုးဆက်ပေါင်းမည်မျှကို ၎င်းတို့ရှင်သန်လာခဲ့ပါစေ အကယ်၍ အဆုံးတွင် ၎င်းတို့၏ တာဝန်များကို ကောင်းစွာ မလုပ်ဘဲ ဘုရားသခင်၏ တောင်းဆိုချက်များကို မပြည့်မီနိုင်လျှင် ဘုရားသခင်အပေါ် တင်နေမည့် ၎င်းတို့၏ အကြွေးသည် ကြီးမားလွန်းမည် မဟုတ်လော။ ၎င်းတို့သည် ဘုရားသခင်ပေးခဲ့သည့် အဖိုးအခအားလုံးနှင့် မထိုက်တန်ဘဲ ဖြစ်နေမည်မဟုတ်လော။ ၎င်းတို့သည် အသိတရား အလွန်တရာ ကင်းမဲ့နေမည်မှာ လူဟူ၍ပင် ခေါ်ဆိုခံထိုက်ကြမည် မဟုတ်။ ဘုရားသခင်အပေါ် ၎င်းတို့၏ အကြွေးသည် ကြီးမားလွန်းနေမည် ဖြစ်သောကြောင့်တည်း။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်) “ယခု သင်တို့ လုပ်ဆောင်ရမည့်အရာမှာ မည်သည့်အရာနည်း။ ဘုရားသခင်၏ စိတ်နှလုံးက လူသားမျိုးနွယ်အတွက် အားသွန်ခွန်စိုက် လုပ်နေဆဲဖြစ်စဉ်၊ လူသားမျိုးနွယ်အတွက် အစီအစဉ်များ ပြုလုပ်နေဆဲဖြစ်စဉ်၊ လူသား လူပ်ရှားမှုနှင့် အမူအရာတိုင်းအပေါ် ဘုရားသခင် ဝမ်းနည်းပြီး သောကရောက်နေသေးစဉ် သင်သည် အမြန်ဆုံး ရွေးချယ်မှု ပြုရမည်ဖြစ်ကာ သင်၏ လိုက်စားမှုနှင့်သက်ဆိုင်သော ပန်းတိုင်နှင့် ဦးတည်ချက်တို့ကို သတ်မှတ်ရမည်။ သင်၏ အစီအစဉ်များကို ပြုလုပ်ရန် ဘုရားသခင်၏ အနားယူသည့် နေ့ရက်ကာလများ ရောက်လာသည်အထိ မစောင့်ဆိုင်းနှင့်။ ထိုအချိန်ထိ သင်သည် စစ်မှန်သည့် မချိတင်ကဲဖြစ်ခြင်း၊ နောင်တ၊ ပူဆွေးမှုနှင့် ငိုမြည်တမ်းတခြင်းတို့ မခံစားပါက အားလုံး အလွန် နောက်ကျလာလိမ့်မည်။ မည်သူကမျှ သင့်ကို ကယ်တင်နိုင်လိမ့်မည် မဟုတ်သကဲ့သို့ ဘုရားသခင်သည်လည်း ကယ်တင်နိုင်လိမ့်မည် မဟုတ်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ လူတို့သည် အဘယ်ကြောင့် သမ္မာတရားကို လိုက်စားရမည်နည်း) ဘုရားနှုတ်ကပတ်တော်ကိုဖတ်ပြီးတော့ ကျွန်မစိတ်ထဲမှာ အရမ်းကို တို့ထိခံစားရတယ်။ ဘုရားသခင်က လူတွေကို အမြဲတမ်း ကြည့်ရှုစောင့်ရှောက်နေပြီး အမြဲတမ်း ဦးဆောင်နေခဲ့တာပဲ။ လူသားတွေရဲ့ကယ်တင်ခြင်းအတွက် ဘုရားသခင်ပေးဆပ်ခဲ့တဲ့ အဖိုးအခဟာ ကြီးမားလွန်းလှပါတယ်။ ကျွန်မကိုပဲ ဥပမာထားကြည့်ပါ။ ကျွန်မက သာမန်အိမ်ရှင်မတစ်ယောက်ပဲ။ ဆင်းရဲတဲ့မိသားစုမှာ ကြီးပြင်းခဲ့ရပြီး ဘယ်သူကမှ ကျွန်မကို အထင်မကြီးခဲ့ဘူး၊ ဒါကြောင့် အားငယ်စိတ်နဲ့ နေခဲ့ရတယ်။ ဘုရားသခင်က ကျွန်မကို ကျေးဇူးပြုပြီး ကိုယ်တော်ရဲ့ နောက်ဆုံးသောကာလ အမှုတော်ကို လက်ခံခွင့်ပေးတယ်၊ အသင်းတော်မှာ တာဝန်ထမ်းဆောင်ခွင့်ပေးပြီး ကယ်တင်ခြင်းခံရဖို့ အခွင့်အရေးကို ရခဲ့တယ်။ ဘုရားသခင်က ကျွန်မရဲ့ဖောက်ပြန်ပျက်စီးမှုကို ထုတ်ဖော်ဖို့ ပတ်ဝန်းကျင်တွေကို အမြဲတမ်းစီစဉ်ညွှန်ကြားပေးတယ်၊ ကိုယ့်ကိုယ်ကိုယ်သိပြီး သမ္မာတရားတချို့ကို နားလည်စေဖို့ ကိုယ်တော်ရဲ့နှုတ်ကပတ်တော်တွေသုံးပြီး ကျွန်မကို ဉာဏ်ပွင့်စေခဲ့တယ်။ ကျွန်မအသက်ကြီးလာတော့ ကိုယ့်တုံ့ပြန်မှုက အရမ်းနှေးပြီး ဘာတာဝန်မှမထမ်းဆောင်နိုင်တော့တဲ့အတွက် ကယ်တင်ခြင်းမခံရနိုင်ဘူးလို့ ယုံကြည်ခဲ့တယ်၊ ဒါနဲ့ အပျက်သဘောဆောင်တဲ့အခြေအနေမှာ နေခဲ့တယ်။ ဒါပေမဲ့ ဘုရားသခင်က သမ္မာတရားကိုနားလည်ဖို့ ကျွန်မကို ဉာဏ်အလင်းပေးဆဲပဲ၊ စိတ်ဆင်းရဲမှုနဲ့ စိုးရိမ်သောကဆိုတဲ့ အပျက်သဘောဆောင်တဲ့ စိတ်ခံစားမှုတွေထဲကနေ ထွက်မြောက်ဖို့ ကူညီပေးပြီး သမ္မာတရားကိုလိုက်စားတဲ့လမ်းကြောင်းပေါ်ကို ဖြည်းဖြည်းချင်း လမ်းပြပေးခဲ့တယ်။ ဘုရားသခင်က ကျွန်မအပေါ်မှာ ကိုယ်တော်ရဲ့ အပင်ပန်းခံရတဲ့ ကြိုးပမ်းအားထုတ်မှုတွေ အများကြီး အသုံးချခဲ့တယ်။ ကျွန်မ ဘုရားနှုတ်ကပတ်တော်တွေကို ချင့်ချိန်စဉ်းစားရင်း ငိုခဲ့တယ်၊ ကျွန်မက လုံးဝ အသိစိတ်နဲ့ ဆင်ခြင်တုံတရားမရှိဘူးလို့ ခံစားခဲ့ရတယ်။ ဒီနှစ်တွေတစ်လျှောက်လုံး သမ္မာတရားကို အလေးအနက်မလိုက်စားခဲ့တဲ့အတွက် ဘုရားသခင်ကို တကယ်ကို စိတ်ပျက်စေခဲ့ပြီး နောင်တရစရာတွေ အများကြီးပဲ ချန်ရစ်ခဲ့တယ်။ အခု ဘုရားသခင်ရဲ့အမှုတော်က မပြီးသေးဘူး၊ ကိုယ်တော်က လူတွေကို ကယ်တင်ဖို့ အမှုပြုနေတုန်းပဲ။ ကျွန်မ အချိန်နဲ့ခွန်အားအားလုံးကို သမ္မာတရားလိုက်စားတာ၊ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းတာနဲ့ တာဝန်ထမ်းဆောင်တာတွေမှာ အသုံးချသင့်တယ်။ ကျွန်မက ကျွန်မရဲ့ တာဝန်ကို ကိုယ် စွမ်းဆောင်နိုင်သလောက် ကောင်းကောင်းဖြည့်ဆည်းသင့်တယ်၊ ပြီးတော့ ဘုရားသခင်ကို ကျွန်မအပေါ်မှာ ထပ်ပြီး စိတ်ပူပန်သောကရောက်အောင် မလုပ်သင့်တော့ဘူး။

အခုဆိုရင် ကျွန်မက အဖွဲ့နှစ်ဖွဲ့ရဲ့စုဝေးပွဲတွေကို တာဝန်ယူထားတယ်။ ညီအစ်ကိုမောင်နှမတစ်ယောက်ယောက် အခြေအနေမကောင်းတာ ဒါမှမဟုတ် အခက်အခဲတစ်ခုခုရှိတာကို မြင်ရင် သူတို့ပြဿနာတွေကို ဖြေရှင်းဖို့ကူညီပေးနိုင်တဲ့ သက်ဆိုင်ရာဘုရားနှုတ်ကပတ်တော်တွေကို ကျွန်မရှာပေးတယ်။ သူတို့ပြဿနာတွေ နည်းနည်းပြေလည်သွားတာကို မြင်ရတော့ ကျွန်မစိတ်ထဲမှာ အရမ်းပျော်တယ်။ အချိန်ရရင် အတွေ့အကြုံဆိုင်ရာ သက်သေခံချက်ဆောင်းပါးတွေရေးတာ၊ ဧဝံဂေလိတရားဟောတာတွေကိုလည်း လေ့ကျင့်ပြီး ကိုယ်တတ်နိုင်သလောက် တာဝန်ကို ထမ်းဆောင်တယ်။ ဒီလိုအသက်ရှင်ရတော့ နေ့တိုင်းဟာ သိပ်ကို ပြည့်စုံပြီး စိတ်ထဲမှာလည်း တည်ငြိမ်အေးချမ်းတယ်လို့ ခံစားရတယ်။ ကိုယ်တော်ရဲ့ ကယ်တင်ခြင်းအတွက် အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၆၀။ အန္တရာယ်များတဲ့ ပတ်ဝန်းကျင်တစ်ခုကြားက ရွေးချယ်မှု

တရုတ်ပြည်မှ လင်းဖန်

အသင်းတော်မှာ တရားဟောဆရာအနေနဲ့ ကျွန်မ အမှုတော်ထမ်းဆောင်ပြီး အသင်းတော်တချို့ရဲ့ အလုပ်ကို တာဝန်ယူရတယ်။ ၂၀၂၄ ခုနှစ်၊ ဇန်နဝါရီလ ညတစ်ညမှာ အစ်မ လို့မင်က ယုဒဖြစ်သွားတဲ့ ကျန်းကို နှင်ထုတ်တဲ့အကြောင်း စာရွက်စာတမ်းတစ်ခု ကျွန်မဆီ လွှဲပေးပြီး ပြောတယ်။ “ကျန်းက အဖမ်းခံရပြီးတဲ့နောက် ခေါင်းဆောင်တွေ၊ အမှုဆောင်တွေ အများကြီးရဲ့အကြောင်းကို ဖော်လိုက်ပြီ။ အစ်မအကြောင်းကိုလည်း ဖော်လိုက်ပြီ။ အစ်မ သတိထားမှဖြစ်မယ်” တဲ့။ ကျွန်မ နည်းနည်း စိတ်ပူသွားပြီး တွေးမိတယ်၊ “ကျန်းက ငါ့အကြောင်းကို ဖော်လိုက်ပြီ၊ ဒီတော့ ငါက စီစီပီ လိုက်ဖမ်းတဲ့ ပစ်မှတ်ဖြစ်သွားပြီပေါ့။ တစ်နေ့နေ့ ငါ အဖမ်းခံရနိုင်တယ်၊ ဒါကြောင့် ငါ တကယ် သတိထားမှဖြစ်မယ်” လို့ပေါ့။ ဧပြီလထဲက တစ်ရက်မှာ အလုပ်ဖော်တစ်ယောက်ဆီကနေ နောက်ထပ်စာတစ်စောင် ကျွန်မ ရခဲ့တယ်၊ စာထဲမှာ “ယုက အဖမ်းခံရပြီးနောက်မှာ ယုဒဖြစ်သွားပြီး အစ်မအကြောင်းကို ဖော်လိုက်ပြီ၊ ဒါပေမဲ့ အစ်မရဲ့ ဓာတ်ပုံကို သူ အတည်ပြုပေးလိုက်လားဆိုတာတော့ မသိဘူး။ အစ်မ သတိထားမှဖြစ်မယ်” လို့ ရေးထားတယ်။ ဒါကို ကြားတော့ ကျွန်မ ပိုပြီး စိတ်ပူလာတယ်။ ပြီးတော့ တွေးမိတယ်၊ “စီစီပီ ရဲတွေဆီမှာ ငါ့ဓာတ်ပုံရှိပြီး ငါ့ကို အတည်ပြုပေးဖို့ ယုဒတစ်ယောက်ယောက်ကိုတောင် ခိုင်းခဲ့ရင် ငါ တကယ့်ကို အန္တရာယ်ရှိတဲ့ အခြေအနေမှာပဲ။ အခုဆို နေရာတိုင်းမှာ ရုပ်ထွက်ကောင်းတဲ့ CCTV တွေ ရှိသလို၊ ဒရုန်းနဲ့ စောင့်ကြည့်တာတွေလည်း ရှိတယ်။ ငါ ဘယ်သွားသွား စောင့်ကြည့်ခံရမှာဖြစ်ပြီး တစ်ချိန်ချိန်ကျရင်တော့ အဖမ်းခံရမှာပဲ။ ခေါင်းဆောင်တွေ၊ အမှုဆောင်တွေကို ရဲတွေမိသွားရင် သေတဲ့အထိ ညှဉ်းဆဲနှိပ်စက်ကြတာ။ ငါ အဖမ်းခံရပြီး ညှဉ်းဆဲတာကို မခံနိုင်လို့ ယုဒဖြစ်သွားရင်၊ ဒါမှမဟုတ် သေတဲ့အထိ အရိုက်ခံရရင် ငါ ယုံကြည်တာ အလကားဖြစ်သွားမှာ မဟုတ်လား” ပေါ့။ အဲဒီအကြောင်း တွေးလေလေ၊ ကျွန်မ ပိုကြောက်လေပဲ။ ခေါင်းဆောင်၊ ဒါမှမဟုတ် အမှုဆောင် ဖြစ်ရတာ အရမ်းအန္တရာယ်များတယ်လို့ ခံစားရတယ်။ အဲဒီအချိန်တုန်းက ကျွန်မ တာဝန်ယူထားတဲ့ အသင်းတော်တွေက ဧဝံဂေလိအလုပ်က ရလဒ်မထွက်ခဲ့ဘူး။ အလုပ်က ဘာလို့ ရလဒ်မထွက်တာလဲဆိုတာကို ကျွန်မ သွားပြီး ရှာဖွေဖော်ထုတ်ချင်ခဲ့ပေမဲ့၊ ကျွန်မက စီစီပီကလိုက်ဖမ်းတာ ခံနေရတာကို တွေးမိပြန်တယ်၊ ပြီးတော့ ကျွန်မ တာဝန်ယူထားတဲ့ အသင်းတော်တွေရဲ့ ပတ်ဝန်းကျင်အခြေအနေတွေက မကောင်းဘူးလေ။ အဲဒီကိုသွားတဲ့လမ်းမှာ စီစီပီ ရဲတွေသာ ကျွန်မကို တွေ့သွားရင် အချိန်မရွေး အဖမ်းခံရနိုင်တယ်။ အဲဒီအကြောင်း တွေးမိတော့ ကျွန်မ မသွားရဲတော့ဘူး။ အဲဒီအချိန်မှာ ညီအစ်ကို မောင်နှမ အတော်များများက ကြောက်ပြီး တွန့်ဆုတ်နေကြပြီးတော့ သူတို့တာဝန်တွေကို ထမ်းဆောင်တဲ့နေရာမှာ စိတ်မပါ့တပါနဲ့ လုပ်နေကြတယ်။ အထူးသဖြင့် ဧဝံဂေလိအလုပ်က ဘာတိုးတက်မှုမှ မပြဘူး။ အလုပ်ကို နောက်ဆက်တွဲလုပ်ဖို့ ကျွန်မ ဆက်တိုက်စာတွေရေးနေပေမဲ့ သိပ်ပြီး တိုးတက်မှုမရှိဘူး။

ညနေခင်းတစ်ခုမှာ အထက်ခေါင်းဆောင်တွေဆီက စာတစ်စောင် ကျွန်မ ရတယ်။ စာထဲမှာ “အသင်းတော်တချို့က ဧဝံဂေလိအလုပ်ဟာ ဘာရလဒ်မှ မထွက်ဘူး ဖြစ်နေတယ်။ တရားဟောဆရာတစ်ယောက်အနေနဲ့ အခြေအနေကို ကိုယ်တိုင် နားလည်သဘောပေါက်ဖို့၊ ပြဿနာတွေကို ရှာဖွေတွေ့ရှိပြီး ဖြေရှင်းဖို့ အသင်းတော်တွေကို သွားသင့်တယ်” လို့ ပြောထားတယ်။ ဒါကို ဖတ်ပြီးတော့ စိတ်ထဲမှာ နည်းနည်း အတိုက်အခံဖြစ်ပြီး တွေးမိတယ်၊ “ငါ တာဝန်ယူထားတဲ့ အသင်းတော်တွေအားလုံးက ပတ်ဝန်းကျင်အခြေအနေ ဆိုးနေတာ။ အဲဒီကိုသွားပြီး အလုပ်ကို နောက်ဆက်တွဲလုပ်ဖို့ဆိုတာ ငါ့အတွက် နည်းနည်း အန္တရာယ်များလွန်းတယ်။ နောက်ပြီးတော့ ခေါင်းဆောင်တွေ၊ အမှုဆောင်တွေကို ဖမ်းဖို့က စီစီပီရဲ့ အဓိက ပန်းတိုင်ပဲ။ ငါ အဖမ်းခံရရင် အသက်တောင် ဆုံးရှုံးနိုင်တယ်။ ဘယ်ကိုမှ မသွားတာ ပိုကောင်းမယ်။ ငါ ပုန်းနေပြီး အလုပ်ကို နောက်ဆက်တွဲလုပ်ဖို့ စာရေးတာလောက်ပဲ လုပ်သင့်တယ်။ အဲဒါဆို ပိုဘေးကင်းမှာပဲ” ပေါ့။ ဒီလိုတွေးမိတော့ စိတ်ထဲမှာ မသက်မသာ ဖြစ်ရတယ်။ ကျွန်မ တာဝန်ယူထားတဲ့ အသင်းတော်တွေက ဧဝံဂေလိအလုပ်ဟာ အခြေခံအားဖြင့် ရပ်တန့်နေခဲ့ပြီ၊ ပြီးတော့ ဒါကို ဖြေရှင်းဖို့ အဲဒီကို ကျွန်မ ချက်ချင်းသွားဖို့ လိုအပ်တယ်။ ဒါပေမဲ့ အဖမ်းခံရမှာ ကြောက်လို့ ကျွန်မ မသွားရဲဘူး။ ဘာလုပ်ရမှန်း မသိတော့ဘူး။ စိုးရိမ်ပူပန်မှုတွေနဲ့ ကျွန်မ အသက်ရှင်နေခဲ့ရတယ်။ နောက်တစ်နေ့မှာ အထက်ခေါင်းဆောင်တွေဆီက နောက်ထပ်စာတစ်စောင် ကျွန်မ ရပြန်တယ်။ စာထဲမှာ “ညီမ တာဝန်ယူထားတဲ့ အသင်းတော်တွေက အလုပ်အမျိုးမျိုးမှာ တိုးတက်မှု နှေးကွေးနေတယ်။ ညီအစ်ကို မောင်နှမတွေက မဝံ့မရဲဖြစ်နေကြပြီး သူတို့တာဝန်တွေ ထမ်းဆောင်ရာမှာ အရမ်းကို မတက်မကြွဖြစ်နေကြတယ်။ ညီမ သွားကြည့်သင့်တယ်” လို့ ပြောထားတယ်။ ခေါင်းဆောင်တွေဆီက စာကို ဖတ်ပြီးတဲ့နောက်မှာ အသင်းတော်တွေဆီကို ကျွန်မ သွားပြီး ပြဿနာတွေကို တကယ်ဖြေရှင်းသင့်မှန်း သိလိုက်တယ်။ ဒါပေမဲ့ လွန်ခဲ့တဲ့ တစ်ခေါက်တုန်းက ခေါင်းဆောင်တစ်ယောက် အဖမ်းခံရပြီး သုံးရက်အကြာမှာ ရဲတွေ ရိုက်သတ်တာ ခံလိုက်ရတာကို တွေးမိတော့ ကျွန်မ စိတ်ထဲမှာ ကြောက်ရွံ့လာတယ်။ အန္တရာယ်ကြီးကြီးမားမား မရှိတဲ့ သာမန်တာဝန်လောက်ပဲ ကျွန်မ ထမ်းဆောင်ချင်တော့တယ်။ ကျွန်မရဲ့ အခြေအနေ မမှန်ဘူးဆိုတာ သတိပြုမိလိုက်လို့ အဲဒါကို ဖြေရှင်းဖို့ ဘုရားနှုတ်ကပတ်တော်တွေကို ရှာဖွေခဲ့တယ်။

မနက်ပိုင်း ဝတ်ပြုတဲ့အချိန်မှာ အတွေ့အကြုံဆိုင်ရာ သက်သေခံချက် ဗီဒီယိုတစ်ခုမှာ ကိုးကားထားတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်မိပြီး အဲဒါက ကျွန်မအတွက် အရမ်းအကူအညီ ဖြစ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ဘုရားသခင် စီစဉ်ညွှန်ကြားသည့် ပတ်ဝန်းကျင်များနှင့် သူ၏ အချုပ်အခြာအာဏာတို့ကို မရိပ်စားမိနိုင်သည့်အခါ၊ နားလည်၊ လက်ခံခြင်း၊ သို့မဟုတ် ကျိုးနွံနာခံခြင်း မရှိနိုင်သည့်အခါ၊ မိမိတို့၏ နေ့စဉ်ဘဝများတွင် အခက်အခဲအမျိုးမျိုးကို လူတို့ ရင်ဆိုင်ရသည့်အခါ၊ သို့မဟုတ် ဤအခက်အခဲများသည် ပုံမှန်လူတို့ ခံနိုင်သည့်အရာကို ကျော်လွန်သည့်အခါ၊ ၎င်းတို့သည် စိုးရိမ်မှုနှင့် ပူပန်သောကမျိုးစုံကို မသိစိတ်၏စေ့ဆော်မှုအရ ခံစားရပြီး စိတ်ဖိစီးမှုပင် ခံစားကြရသည်။ မနက်ဖြန်၊ သို့မဟုတ် ဖိန်းနွှဲခါက မည်ကဲ့သို့ဖြစ်မည်၊ သို့မဟုတ် အနည်းငယ်သော နှစ်ကာလအတွင်း အမှုအရာများ မည်သို့ဖြစ်မည်၊ သို့မဟုတ် ၎င်းတို့၏ အနာဂတ်က မည်သို့ဖြစ်မည်ဆိုသည်တို့ကို ၎င်းတို့ မသိကြသောကြောင့် အမှုအရာမျိုးစုံနှင့်ပတ်သက်၍ စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို ခံစားကြလေသည်။ အမှုအရာမျိုးစုံနှင့်ပတ်သက်၍ စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို လူတို့ ခံစားရသည့် အခြေအနေမှာ မည်သည့်အရာ ဖြစ်သနည်း။ ဘုရားသခင်၏ အချုပ်အခြာအာဏာကို ၎င်းတို့ မယုံကြည်ခြင်း ဖြစ်သည်။ ဆိုလိုသည်မှာ ဘုရားသခင်၏ အချုပ်အခြာအာဏာကို ၎င်းတို့ မယုံကြည်နိုင်သကဲ့သို့ မရိပ်စားမိနိုင်ခြင်း ဖြစ်သည်။ မိမိတို့ ကိုယ်ပိုင် မျက်စိများဖြင့် ထိုအရာကို မြင်လျှင်ပင် နားလည်ကြမည်မဟုတ်၊ သို့မဟုတ် ယုံကြည်ကြမည် မဟုတ်ပေ။ ဘုရားသခင်က ၎င်းတို့၏ ကံကြမ္မာအပေါ် အချုပ်အခြာအာဏာ စွဲကိုင်ကြောင်း ၎င်းတို့ မယုံကြည်ကြ။ ၎င်းတို့၏ အသက်တာများက ဘုရားသခင်၏ လက်ထဲတွင်ရှိသည်ကို ၎င်းတို့ မယုံကြည်ကြ။ ထို့ကြောင့် ဘုရားသခင်၏ အချုပ်အခြာအာဏာနှင့် အစီအစဉ်များအပေါ် မယုံကြည်မှုက ၎င်းတို့ စိတ်နှလုံးများတွင် ထွက်ပေါ်ပြီးနောက် အပြစ်တင်မှု ဖြစ်ပေါ်ကာ ၎င်းတို့ ကျိုးနွံနာခံနိုင်ခြင်း မရှိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) “သမ္မာတရားကို လူတို့ လိုက်စားပါက ဤအခက်အခဲများတွင် ၎င်းတို့ ပါဝင်ပတ်သက်မိလိမ့်မည် မဟုတ်သကဲ့သို့ စိတ်ဖိစီးခြင်း၊ ပူပန်သောကရောက်ခြင်းနှင့် စိုးရိမ်ပူပန်ခြင်းတည်းဟူသော အပျက်သဘောဆောင်သည့် စိတ်ခံစားမှုထဲ ကျဆင်းကြမည်မဟုတ်။ ဆန့်ကျင်ဖက်အနေဖြင့် လူတို့သည် သမ္မာတရား မလိုက်စားပါက ဤအခက်အခဲများသည် ၎င်းတို့တွင် မပြောင်းမလဲပင် ပါရှိနေပြီး ရလဒ်က မည်သည့်အရာ ဖြစ်လိမ့်မည်နည်း။ သင် မလွတ်မြောက်နိုင်ရန်အလို့ငှာ ထိုအရာများက သင့်ကို နှောင်ဖွဲ့လိမ့်မည်ဖြစ်ပြီး ထိုအရာများကို သင် မဖြေရှင်းနိုင်ပါက နောက်ဆုံးတွင် ထိုအရာများက သင်၏ အတွင်းကျကျ စိတ်နှလုံးတွင် ရစ်ပတ်ငြိတွယ်ထုံးဖွဲ့လာသည့် အပျက်သဘောဆောင်သော စိတ်ခံစားမှုများ ဖြစ်လာလိမ့်မည်။ ထိုခံစားချက်များက သင်၏ ပုံမှန်ဘဝနှင့် သင်၏ တာဝန်များ ပုံမှန်ထမ်းဆောင်ခြင်းတို့ကို ထိခိုက်လိမ့်မည်ဖြစ်ပြီး သင့်ကို ဖိစီးကာ လွတ်မြောက်မှု ရှာမတွေ့နိုင် ဖြစ်စေလိမ့်မည်။ ဤသည်မှာ ထိုအရာများ သင့်အပေါ် ရှိမည့် ရလဒ်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ကျွန်မ အဖမ်းခံရမှာ၊ ရိုက်သတ်ခံရမှာကို ကြောက်နေတာက တကယ်တော့ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို နားမလည်လို့ ဖြစ်မှန်း ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ အရာအားလုံးက ဘုရားသခင်ရဲ့ အချုပ်အခြာအာဏာအောက်မှာ ရှိတယ်ဆိုတာကို ကျွန်မ မယုံကြည်ခဲ့ဘူး။ ကျွန်မက ယုဒတစ်ယောက်ရဲ့ ရောင်းစားတာ ခံထားရပြီး အခု စီစီပီ လိုက်ဖမ်းတဲ့ ပစ်မှတ်ဖြစ်နေတော့ တကယ်လို့ အဖမ်းခံရပြီး ညှဉ်းဆဲတာကို မခံနိုင်ဘဲ ယုဒဖြစ်သွားရင်၊ ဒါမှမဟုတ် သေတဲ့အထိ အရိုက်ခံရရင် ကယ်တင်ခံရမယ့် အခွင့်အရေး ဆုံးရှုံးသွားမှာကို ကျွန်မ ကြောက်ခဲ့တယ်။ ဒါကြောင့် ပြဿနာတွေကို ဖြေရှင်းဖို့ အသင်းတော်တွေကို မသွားရဲခဲ့ဘူး။ ဘုရားသခင် စီစဉ်ညွှန်ကြားပေးထားတဲ့ ပတ်ဝန်းကျင်ကို ကျွန်မ ကျိုးနွံနာခံချင်စိတ် မရှိခဲ့ဘူး။ ခေါင်းဆောင်၊ အမှုဆောင် တာဝန်တွေ ထမ်းဆောင်ရတာ အရမ်းအန္တရာယ်များတယ်လို့တောင် ကျွန်မ ညည်းတွားခဲ့ပြီး အန္တရာယ်ကြီးကြီးမားမား ဘာမှမရှိတဲ့ သာမန်တာဝန်ကိုပဲ လုပ်ချင်ခဲ့တာ။ ဘုရားသခင်အပေါ် သစ္စာစောင့်သိမှု၊ ကျိုးနွံနာခံမှု ကျွန်မမှာ လုံးဝ မရှိခဲ့ပါဘူး။

အဲဒီနောက်မှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်ပြီး ကိုယ့်အခြေအနေကို နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “၎င်းတို့၏ တစ်ကိုယ်ရေ ဘေးကင်းရေးကို စဉ်းစားခြင်းအပြင် အချို့သော အန္တိခရစ်များက မည်သည့်အရာကိုပါ စဉ်းစားကြသနည်း။ ၎င်းတို့က ‘ယခုအခါတွင် ကျွန်ုပ်တို့၏ ပတ်ဝန်းကျင်သည် သဘောကျစရာ မကောင်းပါ။ ထို့ကြောင့် ကျွန်ုပ်တို့၏ မျက်နှာများပြခြင်းကိုလည်းကောင်း၊ ဧဝံဂေလိတရားဟောခြင်းကိုလည်းကောင်း လျှော့ကြစို့။ ထိုသို့ဖြင့် ကျွန်ုပ်တို့သည် အဖမ်းခံရမည့် အလားအလာနည်းပြီး အသင်းတော်၏ အလုပ် ဖျက်ဆီးခံရမည် မဟုတ်ပါ။ အဖမ်းခံရမည်ကို ကျွန်ုပ်တို့ ရှောင်ရှားလျှင် ယုဒအဖြစ် ပြောင်းသွားမည်မဟုတ်ဘဲ ထို့နောက်တွင် အနာဂတ်၌ ကျွန်ုပ်တို့ ဆက်လက်၍ တည်ရှိနေနိုင်မည် မဟုတ်လော’ဟု ပြောကြသည်။ ညီအစ်ကို မောင်နှမများကို အထင်အမြင်မှားစေရန် ထိုသို့သော ဆင်ခြေများကို အသုံးပြုသည့် အန္တိခရစ်များ ရှိသည် မဟုတ်လော။ အချို့သော အန္တိခရစ်များသည် သေခြင်းတရားကို အလွန် ကြောက်ရွံ့ကြပြီး ရှက်ဖွယ်ကောင်းသော ဖြစ်တည်မှုများကို အချိန်ဆွဲကြသည်။ ၎င်းတို့က ဂုဏ်သတင်းနှင့် အဆင့်အတန်းကိုလည်း နှစ်သက်ကြပြီး ခေါင်းဆောင်မှု အခန်းကဏ္ဍများကို ယူရန် လိုလားကြသည်။ ၎င်းတို့က ‘ခေါင်းဆောင်တစ်ဦး၏ အလုပ်ကို တာဝန်ယူရန် မလွယ်ပါ။ ကျွန်ုပ် ခေါင်းဆောင်တစ်ဦးအဖြစ် ခန့်အပ်ခံရသည်ကို အဆင်းနီသော နဂါးကြီးက သိသွားလျှင် ကျွန်ုပ် လူသိများလာမည်ဖြစ်ပြီး အလိုရှိသော စာရင်းတွင် အထည့်ခံရမည်ဖြစ်ကာ ကျွန်ုပ် အမိခံလိုက်ရသည်နှင့်တစ်ပြိုင်နက် ကျွန်ုပ်၏ အသက်က အန္တရာယ်ရှိမည်ဖြစ်သည်’ဟူသည်ကို သိကြသော်လည်း ဤအဆင့်အတန်း၏ အကျိုးအမြတ်များကို မွေ့လျော်ခံစားရန်အတွက် ဤအန္တရာယ်များကို လျစ်လျူရှုကြသည်။ ခေါင်းဆောင်များအဖြစ် ၎င်းတို့ အစေခံကြသည့်အခါ ၎င်းတို့၏ ဇာတိပကတိ ပျော်ရွှင်ခြင်းအကြောင်းသာ မွေ့လျော်ခံစားကြပြီး တကယ့်အလုပ်တွင် ပါဝင်ပတ်သက်ခြင်း မရှိကြပေ။ အမျိုးမျိုးသော အသင်းတော်များနှင့် စာအဆက်အသွယ် အနည်းအကျဉ်းတွင် ပါဝင်ပတ်သက်ခြင်းမှလွဲ၍ အခြားမည်သည့်အရာကိုမျှ မလုပ်ဆောင်ကြပေ။ နေရာတစ်ခုခုတွင် ၎င်းတို့ ပုန်းကွယ်ပြီး မိမိဘာသာ သီးခြားခွဲနေလျက် မည်သူနှင့်မျှ တွေ့ဆုံခြင်းမရှိကြသကဲ့သို့ ညီအစ်ကို မောင်နှမများက ၎င်းတို့၏ ခေါင်းဆောင် အဘယ်သူဖြစ်သည်ကို မသိကြပေ။ ယင်းမှာ ၎င်းတို့ ကြောက်ရွံ့သည့် အတိုင်းအတာ ဖြစ်သည်။ ထို့ကြောင့် ၎င်းတို့သည် ခေါင်းဆောင်များဖြစ်သည်မှာ အမည်ခံသာဖြစ်သည်ဟု ဆိုခြင်းက မှန်ကန်သည် မဟုတ်လော။ (မှန်ကန်ပါသည်။) ခေါင်းဆောင်များအဖြစ် မည်သည့် လက်တွေ့အလုပ်တွင်မျှ ၎င်းတို့ ပါဝင်ခြင်းမရှိကြ။ မိမိတို့ဘာသာ ပုန်းကွယ်ဖို့အကြောင်းသာ ၎င်းတို့ ဂရုစိုက်ကြသည်။ အခြားသူတို့က ‘ခေါင်းဆောင်ဖြစ်ခြင်းက အဘယ်သို့နည်း’ ဟု ၎င်းတို့ကို မေးလျှင် ၎င်းတို့က ‘ကျွန်ုပ်သည် အလွန့်အလွန် အလုပ်များပြီး ဘေးကင်းရေးအတွက် အိမ်ဆက်တိုက်ပြောင်းနေရသည်။ ဤပတ်ဝန်းကျင်သည် အလွန် စိတ်အနှောင့်အယှက်ဖြစ်လွန်းသောကြောင့် ကျွန်ုပ်၏ အလုပ်ကိုပင် ကျွန်ုပ် အာရုံမစိုက်နိုင်ပါ’ဟု ပြောလိမ့်မည်။ မျက်လုံးများစွာက ၎င်းတို့ကို စောင့်ကြည့်နေသည်ဟု ၎င်းတို့ အမြဲ ခံစားရပြီး ပုန်းကွယ်ရန် မည်သည့်နေရာ ဘေးကင်းလုံခြုံသည်ကို မသိကြချေ။ ရုပ်ဖျက်ခြင်း၊ မတူကွဲပြားသော နေရာများတွင် မိမိတို့ဘာသာ ပုန်းကွယ်ခြင်းနှင့် တစ်နေရာတွင် ရှိမနေခြင်းတို့မှလွဲ၍ နေ့စဉ် လက်တွေ့ကျသည့် မည်သည့်အလုပ်ကိုမျှ မလုပ်ဆောင်ကြချေ။ ထိုသို့သော ခေါင်းဆောင်များ တည်ရှိသလော။ (တည်ရှိပါသည်။) မည်သည့် စည်းမျဉ်းများကို ၎င်းတို့ လိုက်လျှောက်ကြသနည်း။ ဤလူများက ‘ဉာဏ်များသော ယုန်တစ်ကောင်တွင် မြေတွင်းသုံးခုရှိသည်။ ယုန်တစ်ကောင်အတွက် သားရဲတစ်ကောင်၏ တိုက်ခိုက်မှုကို ကာကွယ်ရန်၊ သူ့ဘာသာ ပုန်းကွယ်ရန် မြေတွင်းသုံးတွင်းကို ပြင်ဆင်ထား၏။ လူတစ်ဦးသည် အန္တရာယ်ကြုံပြီး ထွက်ပြေးလွတ်မြောက်ရမည်ဖြစ်သော်လည်း ပုန်းကွယ်ရမည့်နေရာ တစ်နေရာမျှ မရှိလျှင် ယင်းမှာ လက်ခံနိုင်ဖွယ်ရှိသလော။ ယုန်များမှ ကျွန်ုပ်တို့ သင်ယူရမည်။ ဘုရား ဖန်ဆင်းထားသည့် တိရစ္ဆာန်များတွင် ဤရှင်သန်ရေး စွမ်းရည်ရှိပြီး လူတို့က ၎င်းတို့ထံမှ သင်ယူသင့်သည်’ဟု ပြောကြသည်။ ခေါင်းဆောင်မှု အခန်းကဏ္ဍကို ယူရသည့်အတွက် ဤအယူဝါဒကို ၎င်းတို့ သဘောပေါက်လာကြပြီး သမ္မာတရားကို ၎င်းတို့ နားလည်ပြီးဖြစ်သည်ဟုပင် ယုံကြည်ကြလေသည်။ အမှန်တွင် ၎င်းတို့က အလွန့်အလွန် ကြောက်လန့်ကြသည်။ ၎င်းနေထိုင်သည့် နေရာက ဘေးကင်းလုံခြုံခြင်း မရှိသောကြောင့် ရဲများထံ တိုင်ကြားခြင်းခံရသည့် ခေါင်းဆောင်တစ်ဦးအကြောင်းကိုဖြစ်စေ၊ မိမိတို့၏တာဝန်များကို လုပ်ဆောင်ရန် မကြာခဏ အပြင်ထွက်လွန်းပြီး အလွန်များသော လူတို့နှင့် ဆက်ဆံခဲ့ရသောကြောင့် အဆင်းနီသော နဂါးကြီး၏ သူလျှိုများက ပစ်မှတ်ထားခြင်း ခံရသည့် ခေါင်းဆောင်တစ်ဦးအကြောင်းကိုဖြစ်စေ၊ ဤလူများက ဖမ်းဆီးခြင်းခံရကာ ပြစ်ဒဏ်ချမှတ်ခြင်း ခံရပုံကိုဖြစ်စေ ၎င်းတို့ ကြားရသည်နှင့်တစ်ပြိုင်နက် ချက်ချင်း ကြောက်လန့်လာကြသည်။ ၎င်းတို့က ‘အို မဖြစ်ပါ၊ အဖမ်းခံရမည့် နောက်တစ်ယောက်မှာ ငါများ ဖြစ်လိမ့်မည်လော။ ဤအရာမှ ငါ သင်ယူရမည်။ ငါ အလွန် မတက်ကြွသင့်ပါ။ အသင်းတော် အလုပ်အချို့ကို လုပ်ဆောင်ခြင်းအား ငါ ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့မျက်နှာပြခြင်းကို ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့အလုပ်ကို ငါ ဖြစ်နိုင်သမျှ နည်းအောင်လုပ်မည်၊ အပြင်ထွက်ခြင်းကို ရှောင်မည်၊ မည်သူမဆိုနှင့် ဆက်ဆံခြင်းကို ရှောင်မည်ဖြစ်ပြီး ငါ ခေါင်းဆောင်ဖြစ်ကြောင်း မည်သူမျှမသိသည်ကို သေချာအောင်လုပ်မည်။ ယနေ့ခေတ်တွင် အခြားတစ်ဦးတစ်ယောက်ကို မည်သူက ဂရုစိုက်ဖို့ တတ်နိုင်မည်နည်း။ အသက်ရှင်နေဖို့သည်ပင် စိန်ခေါ်မှုတစ်ခု ဖြစ်နှင့်ပေပြီ’ဟု တွေးကြသည်။ ခေါင်းဆောင်တစ်ဦး၏ အခန်းကဏ္ဍကို ယူကတည်းက အိတ်တစ်ခုကို သယ်ဆောင်ပြီး ပုန်းကွယ်ခြင်းမှလွဲ၍ မည်သည့်အလုပ်ကိုမျှ ၎င်းတို့ မလုပ်ဆောင်ကြပေ။ ၎င်းတို့သည် အဖမ်းခံရကာ ပြစ်ဒဏ်ချမှတ်ခံရမည်ကို အမြဲကြောက်သောစိတ်ဖြင့် ရင်တမမ အသက်ရှင်နေကြသည်။ တစ်စုံတစ်ဦးက ‘သင် အဖမ်းခံရလျှင် အသတ်ခံရလိမ့်မည်။ သင် ခေါင်းဆောင်တစ်ဦး မဟုတ်လျှင်၊ သာမန် ယုံကြည်သူတစ်ဦးသာဖြစ်လျှင် ဒဏ်ငွေအနည်းငယ်မျှ ပေးပြီးနောက်တွင် လွတ်ကောင်းလွတ်မည် ဖြစ်သော်လည်း သင့်အနေဖြင့် ခေါင်းဆောင်တစ်ဦးဖြစ်သည့်အတွက် ပြောရခက်ပေသည်။ အလွန် အန္တရာယ်များသည်။ အဖမ်းခံရသည့် ခေါင်းဆောင် သို့မဟုတ် အမှုဆောင်အချို့သည် မည်သည့် သတင်းအချက်အလက်ကိုမဆို ပေးဖို့ ငြင်းဆန်ကြပြီး ရဲများက သေသည်အထိ ရိုက်နှက်ခြင်းကို ခံရကြသည်’ဟု ပြောသည်ကို ကြားကြသည်ဆိုပါစို့။ တစ်စုံတစ်ဦးက သေသည်ထိ ရိုက်နှက်ခံရသည်ကို ၎င်းတို့ ကြားသည်နှင့်တစ်ပြိုင်နက် ၎င်းတို့၏ အကြောက်တရားက ပြင်းထန်လာပြီး အလုပ်လုပ်ရန် သာ၍ပင် ကြောက်ရွံ့လာကြသည်။ နေ့စဉ် ၎င်းတို့တွေးသမျှအကြောင်းမှာ အဖမ်းခံရခြင်းအား မည်သို့ ရှောင်ရှားရမည်၊ မိမိတို့မျက်နှာများ ပြခြင်းအား မည်သို့ ရှောင်ရှားရမည်၊ စောင့်ကြည့်ခံရခြင်းအား မည်သို့ ရှောင်ရှားရမည်ဆိုသည်နှင့် ၎င်းတို့၏ ညီအစ်ကို မောင်နှမများနှင့် ထိတွေ့ဆက်ဆံရခြင်းအား မည်သို့ ရှောင်ရှားရမည်ဟူသည်တို့ ဖြစ်သည်။ ၎င်းတို့သည် ဤအရာများကို ဦးနှောက်ခြောက်ခံ စဉ်းစားကြပြီး မိမိတို့၏ တာဝန်များကို လုံးဝ မေ့လျော့ကြသည်။ ဤသည်တို့မှာ သစ္စာစောင့်သိသော လူများ ဖြစ်ကြသလော။ ဤကဲ့သို့သော လူများသည် အလုပ်တစ်ခုတလေကို ကိုင်တွယ်နိုင်ကြသလော။ (မကိုင်တွယ်နိုင်ကြပါ။)” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) အန္တရာယ်ကြုံရတဲ့အခါ အန္တိခရစ်တွေက သူတို့ကိုယ်သူတို့ ကာကွယ်ဖို့လောက်ပဲ ဂရုစိုက်တယ်လို့ ဘုရားသခင်က ဖော်ထုတ်ထားတယ်။ သူတို့က အန္တရာယ်ကနေလွတ်အောင် သူတို့ကိုယ်သူတို့ပဲ ကာကွယ်ပြီး အသင်းတော် အကျိုးစီးပွားကို လုံးဝ မစဉ်းစားကြဘူး။ သူတို့ရဲ့ သဘာဝက တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတယ်။ ကျွန်မရဲ့ အပြုအမူကလည်း အန္တိခရစ်လိုပဲ တစ်ကိုယ်ကောင်းဆန်နေမှန်း ကျွန်မ သတိပြုမိလိုက်တယ်။ ကျွန်မ တာဝန်ယူထားတဲ့ အသင်းတော်တွေက အလုပ်အမျိုးမျိုးဟာ တိုးတက်မှု နှေးကွေးနေတယ်၊ ပြီးတော့ ညီအစ်ကို မောင်နှမတွေက ကြောက်ရွံ့တွန့်ဆုတ်ပြီး အသက်ရှင်နေကြတယ်ဆိုတာကို ကျွန်မ ကောင်းကောင်းသိတယ်။ နောက်ဆက်တွဲလုပ်ဖို့အတွက် စာရေးနေတာသက်သက်က ဘာရလဒ်မှ မရနိုင်ပါဘူး။ အသင်းတော်တွေဆီကို ကျွန်မ ချက်ချင်းသွားပြီး ဒီပြဿနာတွေကို ဖြေရှင်းရမယ်။ ဒါပေမဲ့ အဖမ်းခံရမှာ ကြောက်လို့ ကျွန်မ မသွားရဲခဲ့ဘူး၊ ပြီးတော့ ခေါင်းဆောင်၊ အမှုဆောင် တာဝန်တွေက အရမ်းအန္တရာယ်များတယ်လို့တောင် ကျွန်မ ညည်းတွားခဲ့တယ်။ အထူးသဖြင့် လွန်ခဲ့တဲ့ တစ်ခေါက်တုန်းက ခေါင်းဆောင်တစ်ယောက် အဖမ်းခံရပြီး သုံးရက်အကြာမှာ ရဲတွေ ရိုက်သတ်တာ ခံလိုက်ရတာကို တွေးမိတဲ့အခါ အဖမ်းခံရမှာကို ကျွန်မ ပိုပြီး ကြောက်လာတယ်။ ဒီပြဿနာတွေကို ဖြေရှင်းဖို့ အသင်းတော်တွေကို ကျွန်မ မသွားချင်ခဲ့ဘူး၊ ပြီးတော့ ဘာအန္တရာယ်မှမရှိတဲ့ တာဝန်ကိုပဲ ထမ်းဆောင်ချင်တာတောင် ဖြစ်ခဲ့တယ်။ ခေါင်းဆောင်တစ်ယောက်အနေနဲ့ အရေးကြီးတဲ့အချိန်မှာ အသင်းတော်အလုပ်ကို ကျွန်မ မကာကွယ်နိုင်ခဲ့ဘူး။ ကိုယ့်တာဝန်နဲ့ ဝတ္တရားတွေကိုလည်း လုံးဝ မစဉ်းစားဘဲ ဘုရားသခင်အပေါ် သစ္စာစောင့်သိမှု၊ ကျိုးနွံနာခံမှု လုံးဝ မရှိခဲ့ဘူး။ ခေါင်းဆောင်တာဝန်ကို ထမ်းဆောင်ဖို့ ဘုရားသခင်က ကျွန်မကို မြှင့်တင်ပေးခဲ့တာ။ ကျွန်မက အသင်းတော်အလုပ်ကို ကောင်းကောင်းလုပ်ပြီး ဘုရားအိမ်တော်ရဲ့ အကျိုးစီးပွားတွေကို ကာကွယ်ခဲ့သင့်တယ်။ ဒါပေမဲ့ အဲဒီအစား ကိုယ့်ကိုယ်ကိုယ် ကာကွယ်ဖို့အတွက် ကျွန်မ ပုန်းနေပြီး ကိုယ့်အသက်ကိုပဲ အရှက်မရှိ တွယ်ကပ်နေခဲ့တယ်။ အရေးကြီးတဲ့အချိန်မှာ ညီအစ်ကို မောင်နှမတွေ သေမလား၊ ရှင်မလားဆိုတာ ကျွန်မ ဂရုမစိုက်ခဲ့ဘူး၊ အသင်းတော် အကျိုးစီးပွားတွေကို အလေးမထားခဲ့ဘူး၊ ပြီးတော့ ကိုယ့်တာဝန်မှာ လုံးဝ မဆက်ကပ်ခဲ့ဘူး။ ဒီအသင်းတော်တွေရဲ့ အလုပ်က ရပ်တန့်နေခဲ့ပြီး အလုပ်ကို နှောင့်နှေးစေတဲ့အတွက် ကျွန်မမှာ ပြစ်မှားမှုတွေ ရှိနှင့်နေပြီ။ ကျွန်မ ချက်ချင်း နောင်တမရရင်၊ ကျွန်မ ပုန်းနေလို့ အဖမ်းမခံရရင်တောင် ကိုယ့်တာဝန်နဲ့ ဝတ္တရားတွေကို ကျွန်မ ဖြည့်ဆည်းခဲ့တာ မဟုတ်ဘူး။ အဲဒါက ဘုရားသခင်ကို သစ္စာဖောက်တာပဲ ဖြစ်မှာ၊ ပြီးတော့ နောက်ဆုံးမှာ အန္တိခရစ်လိုပဲ ဘုရားသခင်ရဲ့ ဖယ်ရှားရှင်းလင်းတာ၊ အပြစ်ပေးတာကို ခံရမှာပဲ။

နောက်ပိုင်းမှာ ဘုရားနှုတ်ကပတ်တော် နောက်ထပ်စာပိုဒ်သုံးလေးပိုဒ်ကို ကျွန်မ ဖတ်ခဲ့တယ်၊ အဲဒါတွေက ကျွန်မကို ယုံကြည်ခြင်းနဲ့ ခွန်အား ပေးခဲ့တယ်။ ဘုရားသခင်က ပြောသည် “အာဏာရှိသော သူတို့သည် အပြင်ပန်းအားဖြင့် ကြောက်စရာကောင်းသည်ဟု ထင်ရသော်လည်း ကြောက်ရွံ့ခြင်း မရှိနှင့်၊ အဘယ့်ကြောင့်ဆိုသော် ဤသည်မှာ သင်တို့တွင် ယုံကြည်မှု အနည်းငယ်သာ ရှိခြင်းကြောင့်ဖြစ်သည်။ သင်တို့၏ယုံကြည်ခြင်း ကြီးထွားသည့် ကာလပတ်လုံး မည်သည့်အရာမျှ အလွန်တရာ ခက်ခဲလိမ့်မည်မဟုတ်။ သင်တို့စိတ်ရှိသရွှေ့ မြူးထူးခုန်ပေါက်ကြလော့။ အရာအားလုံးသည် သင်တို့၏ ခြေထောက်အောက်နှင့် ငါ၏ လက်ထဲတွင် ရှိ၏။ ပြီးမြောက်အောင်မြင်ခြင်း သို့မဟုတ် ဖျက်ဆီးခြင်းတို့ကို ငါ၏စကားတစ်ခွန်းဖြင့် မဆုံးဖြတ်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၇၅)) “သင်သည် ဤအရာ၊ ထိုအရာတို့ကို ကြောက်ရွံ့ခြင်း မရှိအပ်။ မည်မျှများပြားသော အခက်အခဲများနှင့် အန္တရာယ်များ သင်ရင်ဆိုင်ရစေကာမူ ငါ၏ အလိုတော်ကို အတားအဆီးမရှိ ဆောင်ရွက်နိုင်ဖို့အလို့ငှာ သင်သည် မည်သည့် အဟန့်အတားမျှဖြင့် ပိတ်ဆို့ခံရခြင်းမရှိဘဲ ငါ၏ရှေ့မှောက်၌ ဆက်လက်၍ တည်ငြိမ်နေသင့်သည်။ ဤသည်မှာ သင်၏ တာဝန်ဖြစ်သည်။...သင်သည် အားလုံးကို ခါးစည်းခံရမည်။ ငါ့အတွက် အရာအားလုံးကို စွန့်လွှတ်ရန်နှင့် သင့်ခွန်အား ရှိသမျှဖြင့် ငါ့နောက် လိုက်ရန် သင်သည် အဆင်သင့်ဖြစ်နေရမည် ဖြစ်ပြီး မည်သည့်အဖိုးအခကိုမဆို ပေးဆပ်ရန် အဆင်သင့်ဖြစ်နေရမည်။ ယခုအချိန်သည် သင့်ကို ငါစစ်ဆေးမည့် အချိန်ဖြစ်သည်။ သင်၏ သစ္စာစောင့်သိမှုကို ငါ့အား သင်ဆက်ကပ်မည်လော။ သင်သည် လမ်းဆုံးအထိ သစ္စာရှိစွာ ငါ့နောက် လိုက်နိုင်သလော။ ကြောက်ရွံ့ခြင်းမရှိနှင့်။ ငါ၏ ကျောထောက်နောက်ခံဖြင့် အဘယ်သူသည် ဤလမ်းကို တစ်ကြိမ်တစ်ခါမျှ ပိတ်ဆို့နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) ဟုတ်တာပေါ့။ ဘုရားသခင်ရဲ့ အထောက်အပံ့နဲ့ဆိုရင် ကျွန်မ ဘာကြောက်စရာ ရှိလဲ။ အဆင်းနီသော နဂါးကြီးက ဘယ်လောက်ပဲ သောင်းကျန်းပြီး ရက်စက်ကြမ်းကြုတ်နိုင်ပါစေ၊ သူက ဘုရားသခင်ရဲ့ အချုပ်အခြာအာဏာအတွင်းမှာပဲ ရှိပါတယ်။ သူက ဘုရားလက်ထဲက ဝန်ဆောင်မှုပေးတဲ့အရာ တစ်ခုပါပဲ။ ဘုရားသခင် ခွင့်မပြုရင် ကျွန်မက ရဲတွေရဲ့ မျက်စိအောက်မှာ ရှိနေရင်တောင် သူတို့ ကျွန်မကို ဖမ်းနိုင်မှာ မမဟုတ်ပါဘူး။ ဘုရားနောက်လိုက်ခဲ့တဲ့ နှစ်တွေကို ပြန်တွေးကြည့်ရင်၊ အန္တရာယ်ကြုံပြီး အဖမ်းခံရလုနီးပါးဖြစ်ခဲ့တဲ့ အကြိမ်တွေ အများကြီး ရှိခဲ့တယ်။ အကြိမ်တိုင်း အန္တရာယ်ကနေ ကျွန်မ လွတ်မြောက်ခဲ့တာက ဘုရားသခင်ရဲ့ အံ့သြဖွယ် ကာကွယ်မှုကြောင့်ပါပဲ။ ဥပမာ၊ ၂၀၂၀ ခုနှစ်၊ ညနေခင်းတစ်ခုမှာ လူနှစ်ယောက်က ကျွန်မတို့ ငှားနေတဲ့အိမ်ကို လာစစ်ဆေးတယ်။ ကျွန်မရဲ့ လုံခြုံရေးအတွက် အန္တရာယ်ရှိလို့ သူတို့ကို မှတ်ပုံတင် မပြနိုင်တော့ သူတို့က ကျွန်မတို့ကို တိုင်တော့မယ် လုပ်တယ်။ အဲဒီထဲက အမျိုးသားတစ်ယောက်က ကျွန်မကို ဒေါသတကြီးနဲ့ ပြောတယ်၊ “မင်း စောင့်နေ၊ ရဲသွားခေါ်ပြီး မင်းကို အခုချက်ချင်း လာဖမ်းခိုင်းမယ်” တဲ့။ အဲဒီလိုပြောပြီး သူ ထွက်သွားတယ်။ ကျွန်မနဲ့ ညီအစ်မတွေက အခွင့်အရေးရတုန်း အမြန်ထွက်ပြေးခဲ့ကြတယ်။ နောက်တစ်နေ့မနက်မှာ ရဲအယောက်တစ်ဆယ် အဲဒီအိမ်ကို ရောက်လာတယ်။ သူတို့က ကျွန်မတို့ကို မဖမ်းနိုင်တော့ ဘာသာတရားမရှိတဲ့ အိမ်ရှင်ကိုပဲ ဖမ်းသွားကြတယ်။ ကျွန်မ အဖမ်းခံရခြင်း ရှိမရှိဆိုတာ ဘုရားသခင်ကပဲ ဆုံးဖြတ်တယ်ဆိုတာ ကျွန်မ မြင်လိုက်တယ်။ ဘုရားသခင် ပြောသလိုပါပဲ၊ “ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) ဘုရားသခင်က ကျွန်မကို အဖမ်းခံခိုင်းတယ်ဆိုရင် ဒါဟာ သူ့ရဲ့ ရည်ရွယ်ချက်ကောင်း ပါရှိမှာဖြစ်ပြီး ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျွန်မ ကျိုးနွံနာခံသင့်တယ်၊ ဘုရားသခင်အတွက် သက်သေခံချက်မှာ ခိုင်ခိုင်မာမာ ရပ်တည်သင့်တယ်။

ဘုရားနှုတ်ကပတ်တော် နောက်ထပ်တစ်ပိုဒ်ကို ကျွန်မ ဖတ်ပြီးတဲ့နောက် သေခြင်းနဲ့ပတ်သက်ပြီး ပိုရှင်းလင်းတဲ့ အမြင်ကို ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သခင်ယေရှု၏ ထိုတပည့်တော်များသည် မည်သို့ သေဆုံးကြသနည်း။ တပည့်တော်များကြားတွင် မသေမချင်း ကျောက်တုံးဖြင့် ထုသတ်ခံခဲ့ရသူများ၊ မြင်းနောက်မှ ကြိုးဖြင့် ဆွဲခံရသူများ၊ ဇောက်ထိုးမိုးမျှော် ကားစင်တင်ခံရသူများ၊ မြင်းငါးကောင်ဖြင့် ကိုယ်လက်အင်္ဂါများကို တစ်စစီ ဆွဲဖျက်ခံရသူများ ရှိကြသည်။ သေခြင်းတရားမျိုးစုံသည် ၎င်းတို့ပေါ် ကျရောက်ခဲ့သည်။ ၎င်းတို့၏ သေခြင်းတရားများအတွက် အကြောင်းရင်းမှာ အဘယ်နည်း။ ၎င်းတို့သည် ၎င်းတို့၏ ပြစ်မှုများအတွက် ဥပဒေနှင့်လျော်ညီစွာ ကွပ်မျက်ခံရခြင်းလော။ မဟုတ်ပေ၊ ၎င်းတို့သည် သခင်၏ ဧဝံဂေလိကို ဖြန့်ဝေပြီး ကမ္ဘာသူကမ္ဘာသားများ၏ ငြင်းပယ်ခြင်းကို ခံရသောကြောင့် ပြစ်တင်ရှုတ်ချခြင်း၊ ရိုက်နှက်ခြင်း၊ ဆူပူကြိမ်းမောင်းခြင်းနှင့် အသေသတ်ခြင်းတို့ကို ခံခဲ့ရသည်။ ယင်းမှာ ၎င်းတို့ မာတုရဖြစ်ခဲ့သည့် ပုံစံဖြစ်သည်။...အမှန်တကယ်တွင် ဤသည်မှာ ၎င်းတို့၏ ခန္ဓာကိုယ်များ သေဆုံးပြီး ကွယ်လွန်သွားသည့်ပုံစံ ဖြစ်သည်။ ဤသည်မှာ လူ့လောကမှ ၎င်းတို့ ထွက်ခွာသွားသည့် ပုံစံဖြစ်သည်၊ သို့ရာတွင် ယင်းက ၎င်းတို့၏ အဆုံးသတ်နှင့် တူညီသည်ဟု မဆိုလိုပေ။ ၎င်းတို့၏ သေခြင်းတရားနှင့် ထွက်ခွာခြင်းတို့၏ နည်းလမ်းများမှာ မည်သို့ဖြစ်ပါစေ၊ ယင်းတို့က မည်သို့ဖြစ်ပျက်ခဲ့ပါစေ၊ ဘုရားသခင်က ထိုအသက်များ၏၊ ထိုဖန်ဆင်းခံသတ္တဝါများ၏ နောက်ဆုံး အဆုံးသတ်များကို သတ်မှတ်ခဲ့သည့်ပုံစံ မဟုတ်ပေ။ ဤသည်မှာ သင် မဖြစ်မနေ ရှင်းလင်းစွာ တွေ့ရမည့်အရာ တစ်စုံတစ်ခုဖြစ်သည်။ ဆန့်ကျင်ဘက်အားဖြင့် ၎င်းတို့က ဤလောကကို ပြစ်တင်ရှုတ်ချဖို့နှင့် ဘုရားသခင်၏ လုပ်ဆောင်ချက်များကို သက်သေခံဖို့ ဤနည်းလမ်းများကို အတိအကျအားဖြင့် အသုံးပြုခဲ့ခြင်း ဖြစ်သည်။ ဤဖန်ဆင်းခံ သတ္တဝါများက ၎င်းတို့၏ အဖိုးအတန်ဆုံးသော အသက်များကို အသုံးပြုခဲ့သည်။ ၎င်းတို့က ဘုရားသခင်၏ လုပ်ဆောင်ချက်များကို သက်သေခံဖို့၊ ဘုရားသခင်၏ကြီးမြတ်သော တန်ခိုးကို သက်သေခံဖို့နှင့် ဘုရားသခင်၏ လုပ်ဆောင်ချက်များသည် မှန်ကန်ကြောင်း၊ သခင်ယေရှုသည် ဘုရားသခင်ဖြစ်ကြောင်း၊ သူသည် သခင်နှင့် ဘုရားသခင်၏ လူ့ဇာတိခံ ဇာတိပကတိဖြစ်ကြောင်းတို့ကို စာတန်နှင့် လောကတို့အား ကြေညာဖို့ ၎င်းတို့အသက်၏နောက်ဆုံးအခိုက်အတန့်ကို အသုံးပြုခဲ့ကြသည်။ ၎င်းတို့ အသက်များ၏ နောက်ဆုံး အခိုက်အတန့်အထိတွင်ပင် ၎င်းတို့သည် သခင်ယေရှု၏ နာမတော်ကို မည်သည့်အခါမျှ မငြင်းပယ်ခဲ့ပေ၊ ဤသည်မှာ ဤလောကအပေါ် တရားစီရင်ခြင်းပုံစံတစ်မျိုး မဟုတ်သလော။ ၎င်းတို့က လောကကြီးကို ကြေညာဖို့၊ သခင်ယေရှုသည် သခင်ဖြစ်သည်၊ သခင်ယေရှုသည် ခရစ်တော် ဖြစ်သည်၊ သူသည် ဘုရားသခင်၏ လူ့ဇာတိခံ ဇာတိပကတိဖြစ်သည်၊ လူသားမျိုးနွယ် တစ်ရပ်လုံးအတွက် သူပြုလုပ်ခဲ့သည့် ရွေးနုတ်ခြင်းအမှုတော်သည် ဤလူသားမျိုးနွယ် တစ်ရပ်လုံးကို ဆက်လက် ရှင်သန်ခွင့်ပြုကြောင်းကို လူသားတို့အား အတည်ပြုဖို့ ၎င်းတို့၏အသက်များကို အသုံးပြုခဲ့သည်။ ဤအဖြစ်မှန်သည် ထာဝရမပြောင်းလဲပေ။ သခင်ယေရှု၏ ဧဝံဂေလိတရားကို ဖြန့်ချိခြင်းအတွက် မာတုရဖြစ်ခဲ့သောသူတို့သည် ၎င်းတို့၏တာဝန်ကို မည်သည့်အတိုင်းအတာအထိ ထမ်းဆောင်ခဲ့သနည်း။ ယင်းက အဆုံးစွန်အတိုင်းအတာအထိ ဖြစ်ခဲ့သလော။ အဆုံးစွန်အတိုင်းအတာကို မည်သို့ထင်ရှားစေခဲ့သနည်း။ (၎င်းတို့က ၎င်းတို့၏ အသက်များကို ပူဇော်ဆက်ကပ်ကြသည်။) မှန်ပေသည်၊ ၎င်းတို့သည် ၎င်းတို့၏အသက်များဖြင့် အဖိုးအခကို ပေးဆပ်ခဲ့သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) သေခြင်းရဲ့ အဓိပ္ပာယ်ကို ဘုရားနှုတ်ကပတ်တော်တွေက အရမ်းရှင်းရှင်းလင်းလင်း ပြောပြထားတယ်။ သခင်ယေရှုရဲ့ တပည့်တော်တွေဟာ သခင့်ရဲ့ ဧဝံဂေလိတရားကို ဖြန့်ဝေတဲ့အတွက် အသတ်ခံခဲ့ကြရတယ်။ တချို့က ဓားနဲ့ အသတ်ခံရတယ်၊ တချို့က ကြိုးဆွဲချခံရတယ်၊ တချို့က ကားစင်တင်သတ်ခံရတယ်။ သူတို့က ဘုရားသခင်အတွက် လှပပြီး အားကြီးတဲ့ သက်သေခံချက်ပေးဖို့၊ စာတန်ကို အရှက်ရစေဖို့ သူတို့ရဲ့ အသက်တွေကို အသုံးပြုခဲ့ကြတယ်။ သူတို့ရဲ့ သေခြင်းတွေက အဓိပ္ပာယ်ရှိပြီး တန်ဖိုးရှိတယ်၊ ဘုရားသခင်ရဲ့ အသိအမှတ်ပြုတာကို ခံရတယ်။ သူတို့ရဲ့ ဇာတိပကတိ သေသွားပေမဲ့ ဒါဟာ စစ်မှန်တဲ့ သေခြင်း မဟုတ်ဘူး။ သူတို့ရဲ့ ဝိညာဉ်တွေက ဘုရားသခင်ဆီ ပြန်ရောက်သွားကြပြီ။ နောက်ဆုံးသော ကာလ ဘုရားသခင်ရဲ့ အမှုတော်မှာလည်း ညီအစ်ကို မောင်နှမ အများကြီးဟာ စာတန်ကို အောင်မြင်တဲ့ သက်သေခံချက် ပေးခဲ့ကြတယ်။ သူတို့ အဖမ်းခံရပြီးတဲ့နောက် ရဲတွေက ဘယ်လိုပဲ ညှဉ်းဆဲနှိပ်စက်ပါစေ၊ ဘုရားသခင်ကို သစ္စာဖောက်ပြီး ယုဒလုပ်မယ့်အစား သူတို့ အသေခံကြမှာပဲ။ ဒါပေမဲ့ ကျွန်မကတော့ အဖမ်းမခံရခင်ကတည်းက ရိုက်သတ်ခံရမှာကို ကြောက်ပြီး လိပ်လို ခေါင်းဝှက်ပြီးတော့ ကိုယ့်တာဝန်ကို မထမ်းဆောင်ရဲခဲ့ဘူး။ အဲဒီမှာ ဘာသက်သေခံချက် ရှိလို့လဲ။ တွေးလေလေ၊ ကျွန်မ ပိုနောင်တရပြီး ကိုယ့်ကိုယ်ကိုယ် အပြစ်တင်မိလေပဲ။ မျက်နှာတောင် မဖော်ရဲလောက်အောင် ရှက်မိတယ်၊ ပြီးတော့ အရမ်းတစ်ကိုယ်ကောင်းဆန်ပြီး စက်ဆုပ်စရာကောင်းလွန်းလို့၊ လူ့သဘာဝ ကင်းမဲ့လွန်းလို့ ကိုယ့်ကိုယ်ကိုယ် မုန်းမိတယ်။ ဘုရားသခင်ဆီ ကျွန်မ ဆုတောင်းလိုက်တယ်။ “အို ဘုရားသခင်၊ ကိုယ့်ကိုယ်ကိုယ် ထိန်းသိမ်းဖို့အတွက် သမီး ကိုယ့်အသက်ဘေးကင်းဖို့လောက်ပဲ ကြိုးစားခဲ့မိပါတယ်။ သမီးက သနားစရာကောင်းတဲ့ ဘဝနဲ့ အသက်ရှင်နေပြီး ကိုယ်တော့်အပေါ် သစ္စာစောင့်သိမှု၊ ကျိုးနွံနာခံမှု လုံးဝ မပြခဲ့ပါဘူး။ သမီး အဖမ်းခံရမယ်၊ မခံရဘူးဆိုတာ ကိုယ်တော်ပဲ အဆုံးအဖြတ်ပေးတာပါ။ သမီးကိုယ်သမီး ကိုယ်တော့်လက်ထဲ လုံးဝ ပုံအပ်ထားချင်ပါပြီ၊ သေခြင်းကို ကြောက်တဲ့စိတ်ရဲ့ ဘောင်ခတ်တာကို မခံချင်တော့ပါဘူး။ ပြဿနာတွေကို တကယ်ဖြေရှင်းဖို့နဲ့ ကိုယ့်တာဝန်တွေကို ဖြည့်ဆည်းဖို့ အသင်းတော်တွေကို သမီး သွားချင်စိတ်ရှိပါတယ်” ဆိုပြီးတော့။ ဆုတောင်းပြီးတဲ့နောက်မှာ ကျွန်မ စိတ်ထဲ အများကြီး သက်သာရာရပြီး ပေါ့ပါးသွားတယ်။

နောက်ပိုင်းမှာ အသင်းတော်တစ်ခုကို ကျွန်မ သွားတယ်။ ကျွန်မ မေးမြန်းစုံစမ်းကြည့်တော့ အသင်းတော် ခေါင်းဆောင်တွေက ညီအစ်ကို မောင်နှမတွေ ဧဝံဂေလိ ဟောပြောရင် အဖမ်းခံရမှာ၊ ပြီးတော့ သူတို့ တာဝန်ယူရမှာကို ကြောက်နေကြပြီး၊ ဒါကြောင့် အလုပ်အခြေအနေကို လိုက်ကြည့်ရာမှာ သူတို့ အရမ်းကို စိတ်မပါ့တပါနဲ့ လုပ်နေကြတယ်ဆိုတာကို တွေ့လိုက်ရတယ်။ ဒီအခြေအနေကို တုံ့ပြန်တဲ့အနေနဲ့ ဘုရားနှုတ်ကပတ်တော်တွေကို ကျွန်မတို့ အတူတူ စားသောက်ပြီး မိတ်သဟာယပြုကြတယ်။ တာဝန်ယူရမှာ ကြောက်တာ၊ လက်တွေ့ကျတဲ့ အလုပ်ကို မလုပ်တာတွေက တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့ စာတန်ဆန်တဲ့ စိတ်သဘောထားရဲ့ ချုပ်ကိုင်မှုကနေ အရင်းခံမှန်း အသင်းတော် ခေါင်းဆောင်တွေ နားလည်သွားကြပြီး သူတို့ အခြေအနေကို ပြောင်းလဲချင်ကြတယ်။ အဲဒီနောက်မှာ ဧဝံဂေလိအလုပ်က ပြဿနာတွေကို မိတ်သဟာယပြုပြီး ဖြေရှင်းဖို့အတွက် အဖွဲ့ခေါင်းဆောင်တွေ၊ သင်းထောက်တွေ၊ ဧဝံဂေလိအမှုဆောင်တွေနဲ့ သူတို့ စပြီး တွေ့ဆုံကြတယ်။ ကျွန်မတို့ အတူတူ ပူးပေါင်းဆောင်ရွက်ကြပြီး အသင်းတော်ရဲ့ အလုပ်က တဖြည်းဖြည်း တိုးတက်တဲ့ အရိပ်လက္ခဏာတွေ ပြလာတယ်။ ကျွန်မကို ထုတ်ဖော်ပြသပြီး ကယ်တင်ခဲ့တဲ့အတွက် အနန္တတန်ခိုးရှင် ဘုရားသခင်ကို ကျွန်မရဲ့ စိတ်နှလုံးထဲကနေ ကျေးဇူးတင်မိပါတယ်။


၆၂။ ယခုတွင် အဆင်မပြေမှုများနှင့် ကျရှုံးမှုများကို ကျွန်ုပ် မှန်ကန်စွာ သဘောထားနိုင်ပြီ

ချောင်ရှင်း၊ တရုတ်နိုင်ငံ

၂၀၂၄ ခုနှစ်၊ မေလတုန်းက အသင်းတော်မှာ ဒေသနာတွေရေးတာကို လေ့ကျင့်ခဲ့တယ်။ အစမှာ အခက်အခဲတွေနဲ့ ရင်ဆိုင်ရတယ်၊ သမ္မာတရားကို ကျွန်မ နားလည်တာ ပေါ့တန်လို့ ကောင်းကောင်း ရေးနိုင်မှာမဟုတ်ဘူးလို့ ခံစားခဲ့ရတယ်။ ကျွန်မနဲ့ ပူးပေါင်းဆောင်ရွက်တဲ့ အစ်မက ကျွန်မကို မိတ်သဟာယပြုပြီး အားပေးခဲ့တယ်၊ ပြီးတော့ ကောင်းမွန်တဲ့ နည်းလမ်းတချို့ကိုလည်း မျှဝေပေးခဲ့တယ်။ နောက်ပိုင်း ဒေသနာတစ်ခုရေးတဲ့အခါမှာ ဆီလျော်တဲ့ သမ္မာတရားတွေကို ကျွန်မရှာဖွေခဲ့တယ်၊ သမ္မာတရားတွေကို လုံးဝ နားလည်သွားတော့မှ ဒေသနာကို ဘယ်လိုရေးရမလဲဆိုတာ စဉ်းစားပြီးတော့ မြန်မြန် ပြီးအောင်ရေးခဲ့တယ်။ ကျွန်မ အရမ်းပျော်သွားပြီး ဘုရားသခင်ရဲ့ လမ်းပြမှုအတွက်လည်း ကျေးဇူးတင်မိတယ်။ နှစ်ရက်ကြာတော့ ကြီးကြပ်ရေးမှူးက ကျွန်မဆီ စာရေးပို့တယ်၊ ကျွန်မရဲ့ဒေသနာကို ရွေးချယ်လိုက်တဲ့အကြောင်း၊ ပြီးတော့ ကျွန်မက အစွမ်းအစကောင်းနဲ့ အတွေးအခေါ်တချို့ ရှိတယ်လို့လည်း ပြောခဲ့တယ်။ ကျွန်မ အံ့ဩသွားသလို ပျော်လဲပျော်သွားတယ်။ ကျွန်မက လေ့ကျင့်ခါစပဲရှိသေးပြီး ကျွန်မ ရေးခဲ့တဲ့ ဒေသနာက ရွေးချယ်ခံလိုက်ရပြီ။ ကျွန်မအနီးဝန်းကျင်က ညီအစ်မတချို့ကဆို ဒေသနာတွေ အများကြီးရေးပြီးတာတောင် သူတို့ထဲက တစ်ယောက်မှ အရွေးမခံရသေးဘူး၊ ဒီတော့ ကျွန်မက တကယ်ကိုပဲ ထူးခြားတဲ့သူ ဖြစ်ရမယ်လို့ ခံစားလိုက်ရတယ်။ ရက်နည်းနည်းကြာတော့၊ ခေါင်းဆောင်တွေဆီ ကြီးကြပ်ရေးမှူးက ရေးထားတဲ့စာတစ်စောင်ကို ကျွန်မ မတော်တဆ ဖတ်လိုက်မိတယ်။ စာထဲမှာ “ချောင်ရှင်းက ဒေသနာတွေရေးတဲ့နေရာမှာ တော်တော်တက်ကြွတယ်၊ အတွေးအခေါ်နဲ့ အစွမ်းအစရှိတဲ့သူတစ်ယောက်ပဲ၊ သူ့ကို ပျိုးထောင်ဖို့ ကျွန်မတို့ ပြင်ဆင်နေပါတယ်” လို့ ရေးထားတယ်။ စာကတော့ အများကြီးမဟုတ်ပေမဲ့၊ ကျွန်မက လူတိုင်းက အလေးထားပြီး အာရုံစိုက်နေတဲ့သူ ဖြစ်လာသလိုလို၊ တခြား ညီအစ်ကိုမောင်နှမတွေနဲ့ မတူတော့သလိုလို ခံစားလိုက်ရတယ်။ ပြီးခဲ့တဲ့နှစ်က တစ်ပတ်အတွင်းမှာ ဆောင်းပါးတချို့ ရေးခဲ့တာနဲ့ မကြာခင်မှာ ကြီးကြပ်ရေးမှူးရဲ့ သတိပြုမိတာကို ခံခဲ့ရပုံကို စဉ်းစားမိတယ်။ ကြီးကြပ်ရေးမှူးက ကျွန်မမှာ စာရေးတဲ့နေရာမှာ ပါရမီရှိတယ်လို့ပြောပြီး စာနဲ့ပတ်သက်တဲ့ တာဝန်ကို ထမ်းဆောင်ဖို့ ခန့်အပ်ခဲ့တယ်။ အခုလဲ ဒေသနာတွေရေးဖို့ လေ့ကျင့်နေခါစမှာပဲ နောက်ထပ် ကြီးကြပ်ရေးမှူးတစ်ယောက်ရဲ့ သတိပြုမိတာကို ခံရပြန်ပြီ။ ကျွန်မ ကိုယ့်ဘာသာကိုယ် တွေးမိတယ်၊ “ငါ ဘယ်သွားသွား အာရုံစိုက်ခံရတာပဲ။ ငါ့မှာ တကယ်ကို စာရေးဖို့အတွက် အစွမ်းအစနဲ့ ပါရမီ ရှိပုံပဲ” လို့ပေါ့။ အဲဒီနောက်မှာ ကျွန်မက တခြားသူတွေနဲ့ မတူဘူးလို့ ခံစားခဲ့ရတယ်။ ကျွန်မ တွေးတယ်၊ “ငါ ကြိုးကြိုးစားစား လေ့ကျင့်ရမယ်၊ ဒေသနာတစ်ခုချင်းစီကို အရင်တစ်ခုထက် ပိုကောင်းအောင်လုပ်ရမယ်၊ အဲဒါမှ အချိန်အနည်းဆုံးနဲ့ စံနှုန်းပြည့်တဲ့ ဒေသနာတွေကို ရေးနိုင်မှာ။ အဲဒီလိုနဲ့ လူတိုင်းက ငါ့ကို ပိုအထင်ကြီးပြီး ပိုတောင် ချီးမွမ်းကြမှာ သေချာတယ်” လို့ပေါ့။ နောက်ပိုင်းမှာ ဒေသနာတွေရေးတဲ့အခါ ကျွန်မ အရမ်းတက်ကြွခဲ့တယ်၊ ဒေသနာနှစ်ပုဒ်ကို ဆက်တိုက်ရေးပြီး ကြီးကြပ်ရေးမှူးဆီ အပ်ခဲ့တယ်။ ကြီးကြပ်ရေးမှူးကလည်း ကျွန်မကိုအားပေးဖို့ မကြာခဏ စာရေးပို့တတ်တယ်၊ စာထဲက စကားလုံးတွေကြားမှာ ကြီးကြပ်ရေးမှူးက ကျွန်မကို ဂရုစိုက်ပြီး တန်ဖိုးထားတာကို သိနိုင်ခဲ့တယ်။ ကျွန်မ စိတ်ထဲမှာ အရမ်းပျော်ပြီးတော့ ကိုယ့်ကိုယ်ကိုယ် ကျေနပ်တဲ့စိတ်နဲ့ အသက်ရှင်ခဲ့တယ်။

သိပ်မကြာလိုက်ဘူး၊ ကျွန်မရေးတဲ့ ဒေသနာနဲ့ပတ်သက်လို့ ရေးထားတဲ့ တုံ့ပြန်ချက်ကို လက်ခံရရှိခဲ့တယ်။ ဖိုင်ကိုဖွင့်ကြည့်လိုက်တော့ ခေါင်းဆောင်တွေ အမှတ်အသားလုပ်ထားတဲ့ ပြဿနာတွေအများကြီး တွေ့ရတယ်။ မိတ်သဟာယပြုတဲ့ နေရာတချို့က မရှင်းလင်းဘူး၊ တချို့နေရာတွေက အကြောင်းအရာနဲ့ လွဲနေတယ်။... ကျွန်မ အရမ်းကို စိတ်ဓာတ်ကျပြီးတော့ စိတ်မချမ်းမသာဖြစ်သွားတယ်။ ကျွန်မ တွေးမိတယ်၊ “ယုတ္တိရှိရှိပြောရရင် ငါ့မှာ စာရေးဖို့အတွက် ပါရမီရှိတာပဲ၊ ငါ့ရဲ့ဒေသနာတွေက တစ်ခါထက်တစ်ခါ ပိုကောင်းလာသင့်တယ်၊ သိသိသာသာ တိုးတက်မှုရှိသင့်တာပေါ့၊ ဒီတော့ ဘာလို့ အခု တိုးတက်မလာဘဲ ဆုတ်ယုတ်သွားရတာလဲ။ ခေါင်းဆောင်တွေက ငါ့ကို ဘယ်လိုထင်သွားမလဲ။ သူတို့ အကဲခတ်မှားပြီး ငါ့မှာ ဒီလိုအစွမ်းအစမျိုး တကယ်မရှိပါလားလို့ ထင်သွားကြမလား” ပေါ့။ ကျွန်မ ဒီလိုတွေးလေလေ၊ ပိုပြီး အပျက်သဘောဆောင်လာလေပဲ၊ ခေါင်းဆောင်တွေ တင်ပြတဲ့ ပြဿနာတွေကို ဆက်ပြီးစဉ်းစားဖို့ စိတ်မပါတော့ဘူး။ ကိုယ့်အခြေအနေ မှားနေပြီဆိုတာကို ကျွန်မ သဘောပေါက်သွားလို့ ဖတ်ဖို့ ဘုရားနှုတ်ကပတ်တော်တွေကို ရှာဖွေခဲ့တယ်၊ အဲဒီမှာ ဒီအပိုဒ်ကို ကျွန်မတွေ့ခဲ့တယ်။ “လူတို့သည် မိမိတို့ကိုယ်ကို အလွန်စုံလင်သည် အလွန်ဂုဏ်ရှိသည်၊ အလွန်မြင့်မြတ်သည် သို့မဟုတ် အခြားသူများနှင့် အလွန်ကွဲပြားခြားနားသည်ဟု မတွေးထင်သင့်ပေ။ ဤအရာအားလုံးသည် လူသား၏ မာနထောင်လွှားသော စိတ်သဘောထားနှင့် မသိနားမလည်ခြင်းတို့အားဖြင့် ဖြစ်ပေါ်လာခြင်း ဖြစ်သည်။ မိမိကိုယ်ကို အများနှင့်မတူဟု အစဉ်တွေးထင်ခြင်းဟူသည်မှာ မာနထောင်လွှားသည့် စိတ်သဘောထားတစ်ခုက ဖြစ်စေသည်။ မိမိတို့၏ အားနည်းချက်များကို ဘယ်သောအခါမျှ လက်မခံနိုင်ခြင်းနှင့် မိမိတို့၏ အမှားများနှင့် ကျရှုံးမှုများကို ဘယ်သောအခါမျှ ရင်မဆိုင်နိုင်ခြင်းသည် မာနထောင်လွှားသော စိတ်သဘောထားမှ အရင်းခံ၏။ အခြားသူများကို မိမိတို့ထက်ပို၍ သာလွန်သွားဖို့ဖြစ်စေ၊ ပိုကောင်းသွားဖို့ဖြစ်စေ မည်သည့်အခါမျှ ခွင့်မပြုပေ။ ဤအရာသည် မာနထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများ၏ အားသာချက်များကို မိမိတို့ထက်ပို၍ မကျော်စေခြင်း သို့မဟုတ် မသာလွန်စေခြင်း ဖြစ်သည့် ဤအရာသည် မာန ထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများကို မိမိတို့ထက် ပို၍ကောင်းသော အတွေးအခေါ်များ၊ အကြံပြုချက်များနှင့် အမြင်ရှုထောင့်များ မည်သည့်အခါမျှ ရှိခွင့်မပြု၊ ပြီးလျှင် ၎င်းတို့က အခြားသူများသည် မိမိတို့ထက် ပိုကောင်းသည်ကို တွေ့ရှိလာသည့်အခါတွင်လည်း အပျက်သဘောဆောင်လာကာ စကားပြောဖို့ ဆန္ဒမရှိဘဲ၊ စိတ်သောကရောက်ပြီး စိတ်ပျက် အားလျော့ကာ စိတ်မချမ်းမသာ ဖြစ်လာကြသည်။ ဤအရာများ အားလုံးသည် မာနထောင်လွှားသည့် စိတ်သဘောထားကြောင့် ဖြစ်ပေါ်ခြင်း ဖြစ်သည်။ မာနထောင်လွှားသည့် စိတ်သဘောထားတစ်ခုသည် သင်၏ ဂုဏ်သိက္ခာကို ကာကွယ်တတ်ခြင်းကြောင့် အခြားသူများ၏ အမှားပြုပြင်မှုကို လက်ခံနိုင်စွမ်း မရှိအောင်လုပ်ဆောင်နိုင်သည်။ သင်၏ အားနည်းချက်များကို ထိပ်တိုက်ရင်ဆိုင်နိုင်စွမ်း မရှိအောင် လုပ်ဆောင်နိုင်သည်။ သင်ကိုယ်တိုင်၏ ရှုံးနိမ့်ခြင်းများနှင့် အမှားများကို လက်ခံနိုင်စွမ်း မရှိအောင်လုပ်ဆောင်နိုင်သည်။ ထို့အပြင် တစ်စုံတစ်ယောက်က သင့်ထက် ပိုသာသည့်အခါ ယင်းက သင်၏ စိတ်နှလုံးတွင် အမုန်းတရားနှင့် မနာလိုစိတ်များ ပေါ်ပေါက်စေနိုင်ပြီး သင်သည် ဘောင်ခတ်ခံရနိုင်ပြီး သင်၏တာဝန်ကို ထမ်းဆောင်ဖို့ပင် ဆန္ဒမရှိတော့ဘဲ ထိုတာဝန်ကို ထမ်းဆောင်ရာတွင် ဝတ်ကျေတမ်းကျေ ဖြစ်လာသည်အထိပင် ဖြစ်သည်။ မာနထောင်လွှားသည့် စိတ်သဘောထားတစ်ခုသည် ဤအပြုအမူများနှင့် အလေ့အကျင့်များကို သင်၌ ပေါ်ပေါက်စေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်တွေကို ဖတ်ပြီးနောက်မှာ၊ ကျွန်မရဲ့ စုံလင်မှုကို လိုက်စားတာ၊ သူများထက် ထင်ပေါ်ကျော်ကြားချင်တာ၊ ပြီးတော့ ကိုယ့်ပြဿနာတွေအပေါ် ခေါင်းဆောင်တွေရဲ့ လမ်းညွှန်မှုကို လက်မခံနိုင်တာတွေဟာ မာနထောင်လွှားတဲ့ စိတ်သဘောထားရဲ့ ချုပ်ကိုင်တာကို ခံရလို့ဖြစ်မှန်း သဘောပေါက်သွားတယ်။ ကျွန်မရေးတဲ့ ဒေသနာတွေ အရွေးခံရပြီး ကြီးကြပ်ရေးမှူးက ကျွန်မမှာ အစွမ်းအစရှိတယ်လို့ ပြောတာကို ကြားတဲ့အခါ ကျွန်မ စိတ်ကြီးဝင်လာပြီး ပြီးတော့ ကိုယ့်ကိုယ်ကိုယ် သာမန်လူတစ်ယောက်မဟုတ်ဘဲ အစွမ်းအစနဲ့ စာရေးဖို့အတွက် ပါရမီရှိတဲ့သူလို့ ထင်မှတ်သွားခဲ့တယ်။ ကိုယ်ရေးတဲ့ ဒေသနာတွေက သူများတွေထက် ပိုကောင်းရမယ်လို့ ကိုယ့်ကိုယ်ကိုယ် တောင်းဆိုစပြုလာတယ်၊ ပြီးတော့ ပြဿနာတွေ အများကြီး မရှိသင့်ဘူး၊ အဲဒီလိုဖြစ်မှသာ စာရေးတဲ့ပါရမီရှင်ဆိုတဲ့ ဂုဏ်ပုဒ်နဲ့ ထိုက်တန်မယ်လို့ ခံစားခဲ့ရတယ်။ ဒါကြောင့် ဆုတ်ယုတ်မှုတွေ ကြုံရတိုင်း ကျွန်မ အပျက်သဘောဆောင်လာပြီး ကိုယ့်ကိုယ်ကိုယ် မှန်မှန်ကန်ကန် မရှုမြင်နိုင်တော့ဘူး။ တကယ်တော့ ရေးထားတဲ့ ဒေသနာတွေမှာ ပြဿနာရှိတာက အရမ်းပုံမှန်ပါပဲ၊ ဒီတာဝန်ကို စထမ်းဆောင်တဲ့အချိန်မှာ အရာအားလုံးကို သိပြီး အကုန်လုပ်နိုင်ဖို့၊ အမှားတစ်စက်မှ မလုပ်မိဖို့ဆိုတာ မဖြစ်နိုင်ဘူးလေ။ ကိုယ့်ကိုယ်ကိုယ် အဲဒီလိုတောင်းဆိုတာက လက်တွေ့မကျဘူး။ ဒါ့အပြင် ခေါင်းဆောင်တွေက ကျွန်မရဲ့ပြဿနာတွေကို ထောက်ပြတာက ကိုယ့်ရဲ့ အားနည်းချက်တွေကို ရှာဖွေတွေ့ရှိပြီး အဲဒါတွေကို ပြုပြင်ဖို့ သင်ယူရင်းနဲ့ တိုးတက်လာအောင် ကူညီပေးဖို့ပါပဲ။ ဒါပေမဲ့ ဆုတ်ယုတ်မှုကြုံရတဲ့အခါ ကျွန်မ အပျက်သဘောဆောင်လာပြီး ကိုယ့်ရဲ့အားနည်းချက်တွေကို မှန်မှန်ကန်ကန် မရင်ဆိုင်နိုင်ခဲ့ဘူး။ ကျွန်မ ကိုယ့်ကိုယ်ကိုယ် အထင်ကြီးလွန်းခဲ့တယ်၊ တကယ်ကို မာနထောင်လွှားခဲ့တာပဲ။ ဒီအကြောင်းကို စဉ်းစားပြီးတဲ့နောက်မှာတော့ ခေါင်းဆောင်တွေရဲ့ လမ်းညွှန်မှုနဲ့ အကူအညီကို ကျွန်မ လက်ခံလိုစိတ်ရှိလာတယ်၊ ပြီးတော့ ဒီလို သွေဖည်မှုတွေနဲ့ အမှားတွေ ထပ်မဖြစ်အောင် ဒေသနာတွေရေးတဲ့အခါ သက်ဆိုင်ရာ သမ္မာတရား စည်းမျဉ်းတွေကို ရှာဖွေစဉ်းစားဖို့ အာရုံစိုက်ခဲ့တယ်။

အဲဒီနောက်မှာတော့ ကျွန်မ စိတ်ကိုတည်ငြိမ်အောင်ထားပြီး ဆီလျော်တဲ့ စည်းမျဉ်းတွေကို လေ့လာခဲ့တယ်၊ လေ့လာနေတုန်းမှာလည်း အချက်တချို့ကို နားလည်နိုင်ခဲ့တယ်။ ဒါပေမဲ့ တကယ်တမ်းရေးတဲ့အခါမှာတော့ အခက်အခဲတချို့ ရှိနေတုန်းပဲ၊ စံနှုန်းပြည့်တဲ့ ဒေသနာတစ်ပုဒ်ရေးဖို့ဆိုတာ မလွယ်ဘူးလို့ ခံစားခဲ့ရတယ်။ အချိန်တွေ တစ်စက္ကန့်ချင်း ကုန်ဆုံးသွားတာကို ကြည့်ရင်းနဲ့ ကျွန်မမှာ ဘာအတွေးမှ ထွက်မလာသေးတာကို တွေ့တော့ စိတ်ဓာတ်ကျစပြုလာပြီး ကိုယ့်ဘာသာကိုယ် တွေးမိတယ်၊ “ငါသာ ဒေသနာကောင်းတစ်ပုဒ် မရေးနိုင်ရင် ဘယ်လိုလုပ်မလဲ။ ခေါင်းဆောင်တွေက ငါ့ကို ဘယ်လိုမြင်သွားမလဲ။ ‘ချောင်ရှင်းရဲ့ အစွမ်းအစက တကယ်ကို ညံ့တာပဲ၊ သမ္မာတရားကိုလည်း သူနားမလည်ဘူးပဲ’ လို့ ပြောကြမလား” ပေါ့။ ဒီလိုတွေးမိတော့ ကျွန်မ စိုးရိမ်လာတယ်၊ နောက်တစ်ခါ လေ့လာတဲ့အခါမှာလည်း စိတ်တွေက လွင့်နေခဲ့တယ်၊ ပြီးတော့ အိပ်ငိုက်နေတုန်းပဲ။ ညအိပ်တဲ့အခါမှာလည်း သက်ပြင်းမချဘဲ မနေနိုင်ဘူး၊ လူးလှိမ့်နေပြီး မအိပ်နိုင်ခဲ့ဘူး။ ကိုယ့်ပုံရိပ်ကို ပြန်ဆယ်နိုင်ဖို့ လူတိုင်းကိုပြနိုင်အောင် ဒေသနာ ကောင်းကောင်းတစ်ပုဒ်ကို မြန်မြန်ရေးချင်ခဲ့တယ်။ ဒါပေမဲ့ ကောင်းကောင်းရေးဖို့ စဉ်းစားလေလေ၊ စိတ်ဖိစီးမှုက ပိုများလေပဲ။ နောက်နေ့မနက် နိုးလာတော့ လူက အားမရှိသလို ခံစားနေရပြီး ခေါင်းကိုက်စပြုလာတယ်။ တစ်နေကုန် စဉ်းစားခဲ့ပေမဲ့ ဘာစိတ်ကူးမှ ထွက်မလာခဲ့ဘူး၊ အသက်ရှူရခက်လောက်အောင် လေးလံတဲ့ ကျောက်တုံးကြီးတစ်တုံးက ဖိနေသလိုပဲ ခံစားရတယ်။ ကျွန်မနဲ့ ပူးပေါင်းဆောင်ရွက်တဲ့ အစ်မက ကျွန်မနဲ့အတူ စည်းမျဉ်းတွေကို လေ့လာချင်ခဲ့ပေမဲ့ ကျွန်မမှာ စိတ်မပါခဲ့ဘူး။

နောက်ပိုင်းမှာတော့ ပြီးခဲ့တဲ့ နှစ်ရက်လောက်က ကျွန်မဖြစ်နေတဲ့ အခြေအနေအကြောင်းကို သူ့ဆီ ကျွန်မ ဖွင့်ဟလိုက်တယ်၊ သူက ကျွန်မကို ဘုရားနှုတ်ကပတ်တော်တစ်ပိုဒ် ဖတ်ပြခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသောဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း၊ သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ၊ လူသားမျိုးနွယ်သည် ဘုရားသခင်ထံမှ သွေဖည်၍၊ ကိုယ်တော်အား သစ္စာဖောက်ပြီး၊ တိုး၍ ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ၊ ၎င်း၏ မသိမသာဖြင့် အန္တရာယ်ရှိသော ရည်ရွယ်ချက်တို့သည် လုံးဝ မုန်းတီးဖွယ်ကောင်းသည် မဟုတ်လော။ သင်တို့သည် ကျော်ကြားမှုနှင့် အမြတ်အစွန်း မပါလျှင် အသက်မရှင်နိုင်ဟု ထင်သည့်အတွက်ကြောင့်၊ စာတန်၏ အန္တရာယ်ရှိသော ရည်ရွယ်ချက်တို့ကို ယနေ့တွင် မြင်ကောင်း မြင်နိုင်ကြမည် မဟုတ်ပေ။ လူတို့သည် ကျော်ကြားမှုနှင့် အမြတ်အစွန်းကို ချန်ထားခဲ့မည်ဆိုလျှင်၊ ၎င်းတို့အနေဖြင့် ရှေ့ခရီးလမ်းကို မြင်နိုင်တော့မည် မဟုတ်၊ ၎င်းတို့၏ ပန်းတိုင်များကို မြင်နိုင်တော့မည်မဟုတ်၊ ၎င်းတို့၏ အနာဂတ်သည်လည်း မှေးမှိန် မှောင်မိုက်လာမည်ဟု ထင်ကြ၏။ သို့ရာတွင် ကျော်ကြားမှုနှင့် အမြတ်အစွန်း ဟူသည် စာတန်က လူသားကို ချည်နှောင်ရန် အသုံးပြုသည့် ကြောက်မက်ဖွယ် ကောင်းသော အချုပ်အနှောင်များ ဖြစ်သည် ဆိုသည်ကို သင်တို့ အားလုံးသည် တစ်နေ့တွင် တဖြည်းဖြည်းဖြင့် သိမြင်လာကြလိမ့်မည်။ ထိုနေ့ရောက်သောအခါ၊ သင်သည် စာတန်၏ ထိန်းချုပ်မှုကို လုံးလုံးလျားလျား ခုခံမည်ဖြစ် သကဲ့သို့၊ စာတန်က သင့်အား ချည်နှောင်ရန် အသုံးပြုသည့် အချုပ်အနှောင်များကိုလည်း လုံးလုံးလျားလျား ခုခံလိမ့်မည်။ စာတန်က သင်၌ သွတ်သွင်းထားသော အရာအားလုံးကို သင်လွှင့်ပစ်ချင်သည့် အချိန်ကျသည့်အခါ၊ သင်သည် စာတန်နှင့် ပြတ်ပြတ်သားသား လမ်းခွဲလိမ့်မည်ဖြစ်ကာ၊ စာတန်က သင့်ထံသို့ ယူဆောင်လာသော အရာအားလုံးကိုလည်း အမှန်ပင် ရွံရှာမုန်းတီး လိမ့်မည် ဖြစ်သည်။ ထိုအချိန်တွင်မှ လူသားမျိုးနွယ်သည် ဘုရားသခင် အတွက် စစ်မှန်သည့် ချစ်ခြင်းနှင့် တမ်းတခြင်း ရှိလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်ကို နားထောင်ပြီးတဲ့နောက်မှာ ကျွန်မရဲ့ နှလုံးသားက ရုတ်တရက် ပိုလင်းလက်သွားသလို ခံစားလိုက်ရတယ်။ ပြီးခဲ့တဲ့ရက်ပိုင်းအတွင်း ကျွန်မရင်ထဲမှာ ခံစားနေရတဲ့ ဖိနှိပ်ခံစားချက်ဟာ ကျော်ကြားမှု၊ အကျိုးအမြတ်နဲ့ အဆင့်အတန်းတွေရဲ့ ဘောင်ခတ်ချုပ်နှောင်တာကို ခံနေရလို့ပဲဆိုတာ သဘောပေါက်သွားတယ်။ အစပိုင်းမှာ ကြီးကြပ်ရေးမှူးက ကျွန်မမှာ အစွမ်းကောင်းတယ်၊ ရေးတဲ့ဟောပြောချက်တွေက တော်တော်ကောင်းတယ်လို့ ပြောခဲ့တယ်။ ကျွန်မ ကိုယ့်ကိုယ်ကိုယ် ကျေနပ်လာပြီး စာရေးတဲ့နေရာမှာ ထူးခြားတဲ့ပါရမီရှိတယ်လို့ ခံစားခဲ့ရတယ်၊ ဒါကြောင့် တခြားသူတွေရဲ့ ချီးမွမ်းတာနဲ့ အထင်ကြီးတာတွေကိုရဖို့ မျှော်လင့်ပြီးတော့ ဒေသနာတွေရေးတဲ့နေရာမှာ ပိုအားစိုက်ထုတ်ခဲ့တယ်။ ဒါပေမဲ့ ကျွန်မရေးခဲ့တဲ့ ဒေသနာနှစ်ပုဒ်မှာ ပြဿနာတွေအများကြီး ထောက်ပြခံရတဲ့အခါ တခြားသူတွေက ကျွန်မကို အထင်သေးမှာ၊ အစွမ်းအစနဲ့ ပါရမီရှိတဲ့သူတစ်ယောက်အဖြစ် မမြင်တော့မှာကို စိုးရိမ်ခဲ့တယ်၊ ဒါကြောင့် ခေါင်းဆောင်တွေ ထောက်ပြတဲ့ ပြဿနာတွေကို စိတ်တည်ငြိမ်အောင်ထားပြီး မစဉ်းစားနိုင်ခဲ့ဘူး၊ ကိုယ့်ရဲ့လိုအပ်ချက်တွေကို ဖြည့်ဆည်းဖို့ စည်းမျဉ်းတွေကိုလည်း မလေ့လာခဲ့ဘူး၊ သမ္မာတရားကိုလည်း မရှာဖွေခဲ့ဘူး။ ကိုယ့်ပုံရိပ်ကို ပြန်ဆယ်ဖို့ ဒေသနာ ကောင်းကောင်းတစ်ပုဒ်ကို အမြန်ပဲရေးချင်ခဲ့တယ်။ ဒါပေမဲ့ ကျွန်မ စိတ်လောလေလေ၊ စိတ်ကူးတွေ နည်းလာလေလေပဲ၊ ကျွန်မရဲ့ အတွေးတွေက ပိုပိုပြီးတော့ မှုန်ဝါးလာတယ်၊ တစ်နေကုန် အလုပ်လုပ်ပြီးတာတောင် ဘာမှတိုးတက်မှု မရှိခဲ့ဘူး။ ကျွန်မ မှတ်မိသေးတယ်၊ အစပိုင်း တရားဒေသနာတွေ စရေးတုန်းက အခက်အခဲတွေ အများကြီးရှိခဲ့ပေမဲ့ ကျွန်မမှာ ဘုရားသခင်ကို အားကိုးတဲ့ ဖြူစင်တဲ့ စိတ်နှလုံးတစ်ခုရှိခဲ့တယ်။ သက်ဆိုင်ရာ ဘုရားနှုတ်ကပတ်တော်တွေကို စဉ်းစားဖို့ စစ်မှန်စွာ လေ့လာပြီး ရှာဖွေခဲ့တယ်၊ ဘုရားသခင်ကလည်း ကျွန်မကို ဉာဏ်အလင်းပေးပြီး လမ်းပြခဲ့တယ်၊ ဒါကြောင့် ရေးတဲ့အခါမှာ စိတ်ကူးတချို့ ရခဲ့တယ်။ ဒါပေမဲ့ အခုတော့ ကျွန်မတွေးသမျှက ကိုယ့်ရဲ့မာနနဲ့ အဆင့်အတန်းအကြောင်းချည်းပဲ၊ သူများမျက်စိထဲမှာ ပုံရိပ်ကောင်းတစ်ခုကို ထိန်းသိမ်းဖို့ ကြိုးစားနေတဲ့ အတွေးတွေကြောင့် ကျွန်မ စားလို့မဝင် အိပ်လို့မပျော်ဖြစ်ခဲ့ရတယ်၊ ခေါင်းမူးခေါင်းကိုက်ဖြစ်စေတယ်၊ ပြီးတော့ တရားဒေသနာရေးတဲ့အပေါ်မှာ အာရုံစိုက်လို့မရအောင် ဖြစ်စေခဲ့တယ်။ ကျွန်မရဲ့ စိတ်နှလုံးက ကျော်ကြားမှုနဲ့ အကျိုးအမြတ်တွေရဲ့ ထိန်းချုပ်တာကို လုံးဝ ခံခဲ့ရတယ်။ ဒီအခြေအနေကိုသာ ကျွန်မ မပြောင်းလဲရင်၊ အမှောင်ထုနဲ့ သည်းမခံနိုင်တဲ့ နာကျင်မှုတွေကြားမှာပဲ ဆက်အသက်ရှင်နေရမှာဖြစ်ပြီး အချိန်ကြာလာတာနဲ့အမျှ သန့်ရှင်းသော ဝိညာဉ်တော်ရဲ့ အလုပ်ကို ဆုံးရှုံးသွားမယ်၊ ဒီတာဝန်ကိုတောင် ဆုံးရှုံးသွားနိုင်တယ်။ အဲဒီနောက်မှာ ဘုရားသခင်ဆီ ကျွန်မ ဆုတောင်းခဲ့တယ်၊ “အို ဘုရားသခင်၊ သမီး ဂုဏ်နဲ့ အဆင့်အတန်းကို လိုက်စားနေတဲ့ အခြေအနေမျိုးမှာ အသက်မရှင်ချင်တော့ပါဘူး၊ ဒါပေမဲ့ ဒါကို ဘယ်လိုဖြေရှင်းရမလဲဆိုတာ သမီးမသိဘူး။ ဒီမှားယွင်းတဲ့ အခြေအနေကနေ သမီးထွက်မြောက်ပြီး ကိုယ့်တာဝန်ကို ကောင်းကောင်းထမ်းဆောင်နိုင်ဖို့အတွက် ကျေးဇူးပြုပြီး ဉာဏ်အလင်းပေး လမ်းပြတော်မူပါ” လို့ပေါ့။

နောက်နေ့မနက်မှာ အစ်မက ကျွန်မကို ဘုရားနှုတ်ကပတ်တော် အပိုဒ်တချို့ ဖတ်ပြခဲ့တယ်၊ အဲဒီထဲက အပိုဒ်တစ်ပိုဒ်က ကျွန်မကို အများကြီး အထောက်အကူပြုခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတစ်ဦးသည် သူ၏ တာဝန်၌ အချို့သောရလဒ်များ ရရှိနိုင်ခြင်းကြောင့် မိမိကိုယ်ကို အထင်ကြီးခြင်းသည် မကောင်းကြောင်း လူတိုင်းသိသည်။ သို့ဆိုလျှင် လူတို့က အဘယ့်ကြောင့် မိမိကိုယ်ကို အထင်ကြီးတတ်ကြသေးသနည်း။ တစ်ခုမှာ လူတို့၏ မာနထောင်လွှားမှုနှင့် ပေါ့ပျက်ပျက်နေခြင်းတို့ကြောင့်ဖြစ်သည်။ အခြားအကြောင်းပြချက်များ ရှိသေးသလော။ (ယင်းမှာ ဤရလဒ်များရရှိရန် သူတို့ကို ပို့ဆောင်ပေးသူမှာ ဘုရားသခင်ဖြစ်ကြောင်း လူတို့ သဘောမပေါက်ကြသောကြောင့် ဖြစ်သည်။ သူတို့သည် ချီးကျူးမှုအလုံးစုံနှင့် ထိုက်တန်ပြီး အရင်းအနှီးကို ပိုင်ဆိုင်ထားသည်ဟု ထင်သောကြောင့် သူတို့ကိုယ်သူတို့ အထင်ကြီးကြခြင်းဖြစ်သည်။ အမှန်တွင် ဘုရားသခင်၏ အလုပ်မပါဘဲ လူတို့သည် ဘာမျှ မလုပ်နိုင်သော်လည်း ယင်းကို မမြင်နိုင်ကြချေ။) ဤပြောဆိုချက်သည် မှန်ကန်ပြီး ပြဿနာ၏ အချက်အချာလည်း ဖြစ်သည်။ အကယ်၍ လူတို့သည် ဘုရားသခင်ကိုမသိ၊ သူတို့ကို အလင်းပေးမည့် သန့်ရှင်းသော ဝိညာဉ်တော်ကို မရရှိလျှင် သူတို့သည် မည်သည့်အရာကိုမဆို တတ်စွမ်းနိုင်သည်ဟု အမြဲတမ်း ထင်နေကြလိမ့်မည်။ ထို့ကြောင့် သူတို့၌ အရင်းအနှီးကို ပိုင်ဆိုင်ထားပါက မာနထောင်လွှားလာပြီး ကိုယ့်ကိုယ်ကိုယ် အထင်ကြီးလာနိုင်သည်။ သင်တို့၏တာဝန်ကို ထမ်းဆောင်နေစဉ်တွင် သင်တို့သည် ဘုရားသခင်၏ လမ်းညွှန်မှုနှင့် သန့်ရှင်းသောဝိညာဉ်တော်၏ ဉာဏ်အလင်းပေးခြင်းကို ခံစားမိနိုင်ကြသလော။ (သတိပြုမိနိုင်ပါသည်။) အကယ်၍ သင်သည် သန့်ရှင်းသောဝိညာဉ်တော်၏ အလုပ်ကို ခံစားမိနိုင်သည့်တိုင် သင့်ကိုယ်သင် အထင်ကြီးနေသေးကာ စစ်မှန်မှုကို ပိုင်ဆိုင်သည်ဟု ယူဆပါက ဤနေရာတွင် ဘာဖြစ်နေသနည်း။ (ကျွန်ုပ်တို့ တာဝန်ကို ကျွန်ုပ်တို့ ထမ်းဆောင်ခြင်းသည် အသီးအပွင့်အချို့ ဖြစ်ထွန်းသည့်အခါ ဂုဏ်ပြုခြင်းတစ်ဝက်သည် ဘုရားသခင်နှင့် သက်ဆိုင်ပြီး တစ်ဝက်က ကျွန်ုပ်တို့နှင့် သက်ဆိုင်သည်ဟု ထင်မြင်ကြမည်။ ထို့နောက်တွင် ကျွန်ုပ်တို့၏ ပူးပေါင်းဆောင်ရွက်ခြင်းထက် သာ၍ အရေးကြီးသည့်အရာ မရှိဟုလည်းကောင်း၊ ထိုအရာမပါဘဲ ဘုရားသခင်၏ ဉာဏ်အလင်းပေးခြင်းသည်လည်း မဖြစ်နိုင်ဟုလည်းကောင်း တွေးထင်လျက် ကျွန်ုပ်တို့၏ ပူးပေါင်းဆောင်ရွက်ခြင်းကို အကန့်အသတ်မရှိသော အတိုင်းအတာတစ်ခုအထိ ပုံကြီးချဲ့ကြသည်။) သို့ဆိုလျှင် ဘုရားသခင်သည် သင့်ကို အဘယ့်ကြောင့် ဉာဏ်အလင်းပေးသနည်း။ ဘုရားသခင်သည် အခြားသူများကိုရော ဉာဏ်အလင်းပေး၍ ရနိုင်သလော။ (ရနိုင်ပါသည်။) ဘုရားသခင်သည် တစ်စုံတစ်ဦးကို ဉာဏ်အလင်းပေးသည့်အခါ ယင်းက ဘုရားသခင်၏ ကျေးဇူးတော်ကြောင့် ဖြစ်သည်။ ပြီးလျှင် သင်၏အပိုင်းတွင် အနည်းငယ်သော ထိုပူးပေါင်းဆောင်ရွက်ခြင်းက အဘယ်နည်း။ ယင်းမှာ သင် နာမည်ကောင်းရဖို့ ထိုက်တန်သည့် အရာတစ်ခုဖြစ်သလော။ သို့မဟုတ် ယင်းမှာ သင်၏တာဝန်နှင့် ဝတ္တရားဖြစ်သလော။ (ယင်းသည် ကျွန်ုပ်တို့၏ တာဝန်နှင့် ဝတ္တရားတို့ ဖြစ်ပါသည်။) ယင်းသည် သင်တို့၏ တာဝန်နှင့် ဝတ္တရားဖြစ်သည်ဟု သင် သတိပြုမိသည့်အခါ သင်သည် မှန်ကန်သော စိတ်နေစိတ်ထားရှိပြီး ယင်းအတွက် နာမည်ကောင်းယူဖို့ ကြိုးစားလိမ့်မည် မဟုတ်ချေ။ အကယ်၍ သင်သည် ‘ဤသည်မှာ ကျွန်ုပ်၏ ကူညီထောက်ပံ့မှုဖြစ်သည်။ ဘုရားသခင်၏ ဉာဏ်အလင်းပေးခြင်းသည် ကျွန်ုပ်၏ ပူးပေါင်းဆောင်ရွက်ခြင်း မရှိဘဲ ဖြစ်နိုင်ခဲ့မည်လော။ ဤလုပ်ငန်းသည် လူ၏ ပူးပေါင်းဆောင်ရွက်ခြင်းကို လိုအပ်သည်။ အောင်မြင်မှုအများစုသည် ကျွန်ုပ်တို့၏ ပူးပေါင်းဆောင်ရွက်ခြင်းကြောင့်သာ ဖြစ်သည်’ ဟု အစဉ်အမြဲ ထင်မှတ်ပါက၊ သင်မှားယွင်းပေသည်။ သန့်ရှင်းသော ဝိညာဉ်တော်က သင့်အား ဉာဏ်အလင်းမပေးခဲ့ပါက၊ မည်သူကမျှ သမ္မာတရား စည်းမျဉ်းများကို သင့်ထံ မိတ်သဟာယမပြုခဲ့ပါက သင် မည်သို့ ပူးပေါင်းဆောင်ရွက်နိုင်မည်နည်း။ ဘုရားသခင် တောင်းဆိုသည့်အရာကို သင် သိမည်မဟုတ်သကဲ့သို့ လက်တွေ့လုပ်ဆောင်မှုလမ်းကြောင်းကိုလည်း သင် သိမည် မဟုတ်ပေ။ သင်သည် ဘုရားသခင်ကို ကျိုးနွံနာခံပြီး ပူးပေါင်းဆောင်ရွက်လိုလျှင်ပင် မည်သို့ပြုရမည်ကို သင် သိမည်မဟုတ်ပေ။ သင်၏ ဤ ‘ပူးပေါင်းဆောင်ရွက်ခြင်း’ သည် အနှစ်မဲ့သော စကားများသာ မဟုတ်လော။ စစ်မှန်သော ပူးပေါင်းဆောင်ရွက်ခြင်းမရှိဘဲ သင်သည် သင်၏ကိုယ်ပိုင် အကြံဉာဏ်များအတိုင်း ပြုမူဆောင်ရွက်နေခြင်းသာ ဖြစ်ပေသည်။ ထိုအခြေအနေတွင် သင်ထမ်းဆောင်သည့် တာဝန်သည် စံနှုန်းမီသလော။ လုံးဝမမီပေ၊ ယင်းက လက်ရှိအရေးကိစ္စကို ရည်ညွှန်းပေသည်။ အရေးကိစ္စမှာ အဘယ်နည်း။ လူတစ်ယောက်က မည်သည့်တာဝန်ကို ထမ်းဆောင်ပါစေ သူသည် ရလဒ်များရရှိခြင်း၊ တာဝန်ကို စံနှုန်းနှင့် ကိုက်ညီစွာ ထမ်းဆောင်ခြင်း၊ ဘုရားသခင်၏ လက်ခံမှုကို ရရှိခြင်းရှိမရှိသည် ဘုရားသခင်၏ လုပ်ရပ်များအပေါ်တွင် မူတည်သည်။ သင်သည် သင့်တာဝန်ဝတ္တရားများကို ထမ်းဆောင်လျှင်ပင် ဘုရားသခင်က အလုပ်မလုပ်လျှင်၊ ဘုရားသခင်က သင့်အား ဉာဏ်အလင်းဖွင့်ပြပြီး လမ်းမပြလျှင် သင်၏ လမ်းကြောင်း၊ သင်၏ ဦးတည်ချက်၊ သို့မဟုတ် သင်၏ ပန်းတိုင်များကို သိမည်မဟုတ်ပေ။ အဆုံးတွင် မည်သည့်ရလဒ်ကို ရရှိသနည်း။ ထိုအချိန်တစ်လျှောက်လုံး ပင်ပန်းစွာလုပ်ဆောင်ပြီးနောက် သင်သည် သင်၏တာဝန်ကို လက်သင့်ခံနိုင်သော နည်းလမ်းဖြင့် ထမ်းဆောင်ပြီးဖြစ်မည် မဟုတ်သကဲ့သို့ သမ္မာတရားနှင့် အသက်ကိုလည်း ရရှိပြီးဖြစ်မည်မဟုတ်ပေ။ အားလုံးက အချည်းနှီးသာ ဖြစ်လိမ့်မည်။ ထို့ကြောင့် သင်၏တာဝန်က စံနှုန်းနှင့်ညီစွာ ထမ်းဆောင်ခြင်း၊ သင်၏ ညီအစ်ကိုမောင်နှမများကို ပြုပြင်တည်ဆောက်ပေးခြင်း၊ ဘုရားသခင်၏ လက်ခံမှုကို ရရှိခြင်းအားလုံးသည် ဘုရားသခင်အပေါ်တွင် မူတည်သည်။ လူများသည် ၎င်းတို့ ကိုယ်တိုင်ကိုယ်ကျ တတ်နိုင်စွမ်းသည့် အရာများ၊ ၎င်းတို့ လုပ်ဆောင်သင့်သည့် အရာများ၊ ၎င်းတို့၏ ပင်ကိုစွမ်းရည်များအတွင်း ရှိသည့် အရာများကိုသာ လုပ်ဆောင်နိုင်သည်။ ထို့ထက်ပို၍ မည်သည့်အရာမျှ မလုပ်ဆောင်နိုင်ပါ။ ထို့နောက် အဆုံးတွင် သင့်တာဝန်များကို ထိရောက်သောပုံစံဖြင့် ထမ်းဆောင်ခြင်းသည် ဘုရားနှုတ်ကပတ်တော်များ၏ လမ်းပြမှုနှင့် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုနှင့် ခေါင်းဆောင်မှုအပေါ်တွင် မူတည်သည်။ သို့မှသာ သင်သည် သမ္မာတရားကို နားလည်နိုင်ပြီး သင့်အား ဘုရားသခင် ပေးသောလမ်းကြောင်းနှင့် သူ သတ်မှတ်ထားသော စည်းမျဉ်းများနှင့်အညီ ဘုရားသခင်၏ စေခိုင်းချက်ကို ပြီးမြောက်စေနိုင်သည်။ ဤသည်မှာ ဘုရားသခင်၏ ကျေးဇူးတော်နှင့် ကောင်းချီးမင်္ဂလာဖြစ်ပြီး ယင်းကို လူတို့ မမြင်နိုင်ပါက သူတို့သည် မျက်ကန်းနေကြသည်။ ဘုရားသခင်၏အိမ်တော်သည် မည်သည့်အလုပ်မျိုးကို လုပ်သည်ဖြစ်စေ ရလဒ်က ဘာဖြစ်သင့်သနည်း။ ယင်းတို့ထဲမှ တစ်ခုမှာ ဘုရားသခင်အား သက်သေခံပြီး ဘုရားသခင်၏ ဧဝံဂေလိတရားကို ဖြန့်ဝေရန်ဖြစ်သင့်ကာ အခြားတစ်ပိုင်းက ညီအစ်ကို မောင်နှမများအတွက် တည်ဆောက်ပေးရန်နှင့် အကျိုးပြုရန် ဖြစ်သင့်သည်။ ဘုရားအိမ်တော်၏အလုပ်သည် နယ်ပယ်နှစ်ခုစလုံးတွင် ရလဒ်များရရှိရန် ကြိုးပမ်းသင့်သည်။ ဘုရားအိမ်တော်၌ သင်သည် မည်သည့်တာဝန်ကို ထမ်းဆောင်ရသည်ဖြစ်စေ ဘုရားသခင်၏ လမ်းညွှန်မှုမပါဘဲ ရလဒ်များ ရရှိနိုင်သလော။ လုံးဝ မရရှိနိုင်ပေ။ ဘုရားသခင်၏ လမ်းညွှန်မှုမရှိလျှင် သင်လုပ်သောအရာသည် အခြေခံအားဖြင့် အသုံးမဝင်ဟု ဆိုနိုင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်ကို ဖတ်ပြီးတဲ့နောက်မှာ၊ “စာရေးတဲ့နေရာမှာ ထူးခြားတဲ့ပါရမီရှိတယ်” ဆိုတဲ့ တံဆိပ်ကို ကျွန်မ မဖယ်ရှားနိုင်ခဲ့တာက ဒေသနာတွေရေးတဲ့နေရာမှာ ထိရောက်တာတွေအားလုံးက ကိုယ့်ကြောင့်ပဲလို့ သတ်မှတ်ခဲ့လို့ပဲဆိုတာကို သဘောပေါက်သွားတယ်။ ကိုယ့်ရဲ့ ကောင်းတဲ့ အစွမ်းအစ၊ စာရေးတဲ့ပါရမီ၊ ပြီးတော့ စဉ်းစားသုံးသပ်ရင်း အဖိုးအခပေး ကြိုးစားအားထုတ်တာတွေကြောင့်သာ ဒီရလဒ်တွေ ထွက်ပေါ်လာတာလို့ ကျွန်မ ထင်ခဲ့တယ်။ တကယ်တော့ ရေးနေတဲ့အချိန်မှာ ကျွန်မ မကြာခဏ အခက်အခဲတွေ့ခဲ့ရပြီး ဘုရားသခင်ဆီ ဆုတောင်းတာ၊ သက်ဆိုင်ရာ သမ္မာတရားတွေကို စဉ်းစားသုံးသပ်တာ၊ ပြီးတော့ ဘုရားသခင်ရဲ့ ဉာဏ်အလင်းပေးမှုနဲ့ လမ်းပြမှုကို လက်ခံရရှိခဲ့လို့သာ ကျွန်မမှာ စိတ်ကူးလေး နည်းနည်းရခဲ့တာပါ။ ဒါပေမဲ့ အဲဒီနောက်မှာ တခြားသူတွေက ချီးမွမ်းအားပေးတဲ့ စကားလေးနည်းနည်း ပြောလိုက်တာနဲ့၊ ကျွန်မ စိတ်ကြီးဝင်သွားခဲ့တယ်၊ ဒါတွေအားလုံးက ကိုယ့်ရဲ့အောင်မြင်မှုပဲလို့ ထင်ပြီး ကိုယ့်ကိုယ်ကိုယ် “အစွမ်းအစကောင်းပြီး စာရေးတဲ့ပါရမီရှိတယ်” ဆိုပြီး ကိုယ့်ကိုယ်ကိုယ် တံဆိပ်တောင် ကပ်ခဲ့တယ်၊ ပြီးတော့ ကိုယ့်ရဲ့ အဖြစ်မှန်ကို ကိုယ်မမြင်နိုင်ခဲ့ဘူး။ အမှန်တော့ တာဝန်တစ်ခုကို ကောင်းကောင်းထမ်းဆောင်နိုင်ခြင်း ရှိမရှိဆိုတာက တစ်ပိုင်းတစ်စအားဖြင့် တာဝန်ရဲ့စည်းမျဉ်းတွေနဲ့ သက်ဆိုင်ရာ သမ္မာတရားတွေကို နားလည်ခြင်းအပေါ်မှာ မူတည်တယ်၊ အရေးကြီးဆုံးကတော့ ဘုရားသခင်ရဲ့ ဉာဏ်အလင်းပေးမှုနဲ့ လမ်းပြမှုကို လက်ခံရရှိခြင်းပါပဲ။ ကျွန်မတို့မှာ စိတ်ကူးမရှိတော့တဲ့ အချိန်တွေရှိတယ်၊ ဘုရားသခင်ဆီ ဆုတောင်းပြီး သူ့ရဲ့လမ်းပြမှုကို ရှာဖွေတာ၊ သူ့နှုတ်ကပတ်တော်တွေကို စဉ်းစားသုံးသပ်တာတွေအားဖြင့် မသိလိုက်ဘဲနဲ့ သမ္မာတရားတချို့ကို နားလည်လာပြီး သိနားလည်မှုနဲ့ စိတ်ကူးတချို့ ရလာတယ်၊ အဲဒီအခါမှသာ ကျွန်မတို့ရေးတဲ့ ဒေသနာတွေက ကောင်းမွန်တဲ့ရလဒ်တွေ ရရှိနိုင်တာပါ။ ဒါက ကျွန်မတို့ရဲ့ ကိုယ်ပိုင်စွမ်းရည်တွေကြောင့် မဟုတ်ပါဘူး။ ပြီးခဲ့တဲ့ ရက်အနည်းငယ်အတွင်း ကျွန်မက ကျော်ကြားမှုနဲ့ အဆင့်အတန်းထဲမှာ အသက်ရှင်နေခဲ့ပြီး ဘုရားသခင်ရဲ့ ဉာဏ်အလင်းပေးမှုနဲ့ လမ်းပြမှုကို မရရှိနိုင်ခဲ့တဲ့အကြောင်း ကျွန်မ စဉ်းစားမိတယ်။ ရေးဖို့ ကြိုးစားအားထုတ်ခဲ့ပေမဲ့လည်း ကျွန်မရဲ့စိတ်က ရွှံ့တွေလိုပဲ ဘာစိတ်ကူးမှမရှိဘဲ ဖြစ်နေခဲ့တယ်၊ ကျွန်မက လုံးဝ အရူးတစ်ယောက်ဖြစ်နေခဲ့တာ။ ကိုယ့်တာဝန်တွေမှာ ရတဲ့ရလဒ်ကောင်းတွေက ဘုရားသခင်ရဲ့ ဉာဏ်အလင်းပေးမှုနဲ့ လမ်းပြမှုတွေကနေ လာတာဖြစ်ပြီး ကျွန်မမှာ ဝါကြွားစရာ ဘာမှမရှိဘူးဆိုတာကို ကျွန်မ တကယ်ကို သဘောပေါက်ခဲ့တယ်။ ဒါပေမဲ့ ကျွန်မကတော့ အရှက်မဲ့စွာနဲ့ အားလုံးကို ကိုယ့်ဘာသာ ဂုဏ်ယူခဲ့တယ်။ ဒါဟာ တကယ်ကို ရှက်စရာကောင်းလိုက်တာ။ ကျွန်မ တရားဒေသနာတချို့ ရေးခဲ့ပေမဲ့၊ ကျွန်မက အဲဒါတွေကို ဘယ်လိုရေးရမလဲဆိုတဲ့ လုပ်ငန်းစဉ်ရဲ့ အစိတ်အပိုင်းလေးတစ်ခုကိုပဲ နားလည်ခဲ့တာပါ။ တကယ်တော့ ကျွန်မက စည်းမျဉ်းအများကြီးကို သဘောမပေါက်ခဲ့သလို၊ ကဏ္ဍတော်တော်များများမှာရှိတဲ့ သမ္မာတရားတွေကိုလည်း မရှင်းလင်းခဲ့ဘူး။ တစ်ခါတလေ တရားဒေသနာတွေရေးတဲ့အခါ အဓိကအချက်တွေကိုတောင် နားလည်ဖို့ ရုန်းကန်ခဲ့ရတယ်။ ဆီလျော်တဲ့ စည်းမျဉ်းတွေကို လေ့လာခဲ့ပေမဲ့ လက်တွေ့ကျင့်သုံးတဲ့အခါမှာတော့ ကျွန်မမှာ လိုအပ်ချက်တွေ အများကြီးရှိနေခဲ့ပြီး တခြားသူတွေရဲ့ အမှားပြင်ပေးတာနဲ့ အကူအညီကို လိုအပ်နေတုန်းပဲ။ ဒါပေမဲ့ ကျွန်မက လေထဲလွှင့်နေသလိုမျိုး ကိုယ့်ကိုယ်ကို ထူးခြားတဲ့သူတစ်ယောက်လို့ ထင်ခဲ့တယ်။ ပြီးတော့ ကျွန်မရဲ့ ကန့်သတ်ချက်တွေကို ကိုယ်တိုင် မသိနားမလည်ဖြစ်ခဲ့တယ်။ ဒီအကြောင်းကို စဉ်းစားလေလေ၊ မျက်နှာကို ဖွက်ထားချင်လောက်အောင် ရှက်မိလေပဲ၊ မြေကြီးထဲကိုပဲ တိုးဝင်သွားချင်တော့တယ်။

အဲဒီနောက်မှာတော့ အဲဒီဒေသနာနှစ်ပုဒ်ကို ကောင်းကောင်းမရေးနိုင်ခဲ့တဲ့ အဓိကအကြောင်းရင်းက ကျွန်မက လေ့ကျင့်ခါစပဲရှိသေးပြီး စည်းမျဉ်းတချို့ကို နားမလည်သေးလို့ပဲဆိုတာ ကျွန်မ စဉ်းစားမိတယ်။ ဒါနဲ့ ကျွန်မ အစ်မတွေနဲ့အတူ စည်းမျဉ်းတွေကို လေ့လာခဲ့တယ်၊ ပြီးတော့ အဲဒီဒေသနာနှစ်ပုဒ်ကို လူတိုင်း သုံးသပ်ဆွေးနွေးဖို့ ဥပမာအနေနဲ့ အသုံးပြုခဲ့တယ်။ လူတိုင်းက အကြံပြုချက်တွေ ပေးခဲ့ကြတယ်၊ အဲဒီနောက်မှာ တရားဒေသနာတွေကို ကျွန်မ ပြန်ပြင်တဲ့အခါ ဦးတည်ချက်တစ်ခု ရသွားခဲ့တယ်။ နားမလည်တာတစ်ခုခုရှိတိုင်း ဘုရားသခင်ဆီ ဆုတောင်းတယ်၊ သမ္မာတရားကို ရှာဖွေပြီး စဉ်းစားသုံးသပ်တယ်၊ ပြီးတော့ ဒေသနာတစ်ပုဒ်ကို ပြင်ဆင်ပြီးသွားတဲ့အခါ လက်ဆင့်ကမ်းပေးလိုက်တယ်။ ဒါပေမဲ့ နောက်တစ်ပုဒ်ကို ပြင်တဲ့အခါမှာတော့ ကျွန်မ အခက်အခဲရှိနေတုန်းပဲ။ သမ္မာတရားကို မရှင်းလင်းဘဲ စိတ်ထဲမှာ နည်းနည်း ဒုက္ခရောက်နေခဲ့တယ်။ ကျွန်မရေးတာတွေက ရိုးအီပြီး ငြီးငွေ့စရာကောင်းတဲ့အပြင် ခြောက်ကပ်ကပ်ဖြစ်နေမှာကို ကြောက်တယ်၊ ပြီးတော့ အဲဒါကို အပ်လိုက်တဲ့အခါ ခေါင်းဆောင်တွေက ကျွန်မကို ဘယ်လိုထင်မလဲလို့ တွေးပူမိတယ်။ သူတို့က ကျွန်မရဲ့အစွမ်းအစက မလုံလောက်ဘူးလို့ ပြောကြမလား။ ညီအစ်ကိုမောင်နှမတွေဆီက အကူအညီတောင်းဖို့ ကျွန်မ မရဲခဲ့ဘူး၊ ဒါပေမဲ့ ရှေ့ဆက်ဖို့လည်း လမ်းမရှိဘူး၊ ရင်ထဲမှာ ဖိအားတွေ အများကြီး ခံစားနေရတယ်။ အဲဒီအချိန်မှာ ဘုရားနှုတ်ကပတ်တော်တစ်ပိုဒ်ကို ကျွန်မ သတိရလိုက်ပြီး အဲဒါကို ရှာဖတ်လိုက်တယ်။ ဘုရားသခင်က ပြောသည် “လူတို့သည် ၎င်းတို့၏တာဝန်ကို ကောင်းမွန်စွာ ဖြည့်ဆည်းရန် ဘုရားသခင် တောင်းဆိုသောအခါ လုပ်ငန်းတချို့တလေကို ပြီးမြောက်ရန် သို့မဟုတ် ကြီးကျယ်သော ကြိုးပမ်းမှုများကို ဆောင်ရွက်အောင်မြင်ရန်၊ သို့တည်းမဟုတ် ကြီးကြီးမားမား ဆောင်ရွက်ချက်တစ်ခုခုကို ပြုလုပ်ရန် တောင်းဆိုခြင်းမရှိပေ။ ဘုရားသခင် အလိုရှိသောအရာမှာ လူတို့အနေဖြင့် လက်တွေ့ကျသော နည်းလမ်းဖြင့် သူတို့တတ်နိုင်သမျှကို လုပ်ဆောင်နိုင်ပြီး သူ၏ နှုတ်ကပတ်တော်များနှင့်အညီ အသက်ရှင်နိုင်ရန် ဖြစ်သည်။ ဘုရားသခင်သည် သင့်အား ကြီးမြတ်ရန် သို့မဟုတ် မွန်မြတ်ရန်၊ သို့မဟုတ် ထူးဆန်းသောတန်ခိုးများ ပြုစေရန် မလိုအပ်သကဲ့သို့ သင့်တွင် ကျေနပ်စရာကောင်းသော အံ့သြဖွယ်ရာများကို မြင်လိုခြင်းမရှိပေ။ သူသည် ထိုသို့သောအရာများကို မလိုအပ်ချေ။ ဘုရားသခင်လိုအပ်သမျှမှာ သင့်အနေဖြင့် သူ၏နှုတ်ကပတ်တော်များအတိုင်း စွဲစွဲမြဲမြဲ လက်တွေ့လုပ်ဆောင်ရန် ဖြစ်သည်။ ဘုရားသခင်၏ နှုတ်ကပတ်တော်များကို နားထောင်သောအခါ သင်နားလည်ထားသည့်အရာကို ပြုလုပ်လော့၊ သင်သဘောပေါက်နားလည်ထားသည့်အရာကို ဆောင်ရွက်လော့၊ သင်ကြားခဲ့သည့်အရာကို ကောင်းစွာ မှတ်သားလော့၊ ပြီးနောက် လက်တွေ့လုပ်ဆောင်ချိန် ရောက်သည့်အခါ ဘုရားသခင်၏ နှုတ်ကပတ်တော်များအတိုင်း လုပ်ဆောင်လော့။ ယင်းတို့ကို သင်၏ဘဝ၊ သင်၏ လက်တွေ့ကျမှုများနှင့် သင်အသက်ရှင်နေထိုင်နေသော အရာများ ဖြစ်စေလော့။ သို့ဖြစ်၍ ဘုရားသခင် ကျေနပ်လိမ့်မည်။ သင်သည် ကြီးမြတ်ခြင်း၊ မြင့်မြတ်ခြင်းနှင့် အဆင့်အတန်းကို အမြဲ လိုက်စားသည်၊ သင်သည် အခြားသူများထက် သာလွန်ခြင်းကို အစဉ်သဖြင့် လိုက်စား၏။ ဤသည်ကိုမြင်သောအခါ ဘုရားသခင်သည် မည်သို့ခံစားရသနည်း။ သူသည် ယင်းကို ရွံရှာ၍ သင်နှင့် ခပ်ခွာခွာနေလိမ့်မည်။ သင်သည် ကြီးမြတ်ခြင်းနှင့် မြင့်မြတ်ခြင်းကို လိုက်စားလေလေ၊ လူအများထက် သာလွန်ရန်၊ လူအုပ်ထဲမှ ထိုးထွက်ရန်၊ ထူးခြားကောင်းမွန်ရန်နှင့် ထူးချွန်ထက်မြက်ရန် ကြိုးပမ်းလေလေ၊ ဘုရားသခင်သည် သင့်အပေါ် အလွန်အမင်း မနှစ်မြို့ခြင်း ဖြစ်လေလေ ဖြစ်သည်။ သင်သည် မိမိကိုယ်ကို ဆင်ခြင်သုံးသပ်ခြင်းမပြုဘဲ နောင်တမရပါက ဘုရားသခင်သည် သင့်ကို စက်ဆုပ်ရွံရှာပြီး ငြင်းပယ်လိမ့်မည်။ သင်သည် ဘုရားသခင် အလွန်အမင်း မနှစ်မြို့သောသူ လုံးဝ မဖြစ်ရပေ။ သင်သည် ဘုရားသခင် ချစ်သောသူတစ်ဦး ဖြစ်ရမည်။ သို့ဆိုလျှင် သင်သည် ဘုရားသခင် ချစ်သောသူတစ်ဦး မည်သို့ ဖြစ်လာနိုင်မည်နည်း။ သမ္မာတရားကို နာခံမှုရှိစွာ လက်ခံလော့၊ ဖန်ဆင်းခံတစ်ဦးအနေဖြင့် သင်၏ သင့်လျော်သောနေရာကို ယူလော့၊ ဘုရားသခင်၏ နှုတ်ကပတ်တော်များအတိုင်း အသိတရားရှိရှိ လက်တွေ့ကျသော စိတ်နေစိတ်ထားဖြင့် ပြုမူကျင့်ကြံလော့၊ သင်၏ တာဝန်ကို ကောင်းမွန်စွာ ထမ်းဆောင်လော့၊ ရိုးသားသောသူတစ်ဦး ဖြစ်လော့၊ လူသားပုံသဏ္ဌာန်အတိုင်း အသက်ရှင်နေထိုင်လော့။ ဤသည်မှာ လုံလောက်ပြီး ဤအရာက ဘုရားသခင်ကို စိတ်ကျေနပ်စေလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) ဘုရားနှုတ်ကပတ်တော်ကို ဖတ်ပြီးတဲ့နောက်မှာ၊ လူတွေအတွက် ဘုရားသခင်ရဲ့ သတ်မှတ်ချက်တွေ မမြင့်မားသလို ကြီးမားတဲ့ ရလဒ်တွေရအောင် လုပ်ဖို့လည်း သူ မတောင်းဆိုဘူးဆိုတာ ကျွန်မ နားလည်သွားတယ်။ လူတွေက နာခံပြီး ကျိုးနွံနိုင်သရွေ့၊ ဘုရားသခင်ရဲ့ သတ်မှတ်ချက်တွေအတိုင်း လက်တွေ့ကျကျ သူတို့ရဲ့တာဝန်ကို ကောင်းကောင်းထမ်းဆောင်နိုင်ရင် ဘုရားသခင် ကျေနပ်တယ်။ ဒါပေမဲ့ ကျွန်မကတော့ အမြဲတမ်း ထင်ပေါ်ချင်တယ်၊ တခြားသူတွေရဲ့ ချီးမွမ်းတာနဲ့ အသိအမှတ်ပြုတာတွေကိုရဖို့ တရားဒေသနာကောင်းတွေ ရေးချင်ခဲ့တယ်။ ဒါက ကျွန်မရဲ့ ရည်မှန်းချက်နဲ့ လိုအင်ဆန္ဒရဲ့ ချုပ်ကိုင်တာကို ခံခဲ့ရတာပါ။ ဒါဟာ ဖောက်ပြန်ပျက်စီးတဲ့ စိတ်သဘောထားတစ်ခုပဲ။ ဘုရားသခင် ရွေးချယ်ထားတဲ့လူတွေ လိုက်နာရမယ့် ပထမဆုံး စီမံအုပ်ချုပ်ရေးဆိုင်ရာ အမိန့်တစ်ခုကို ကျွန်မ သတိရလိုက်တယ်၊ အဲဒီမှာ ဒီလိုဆိုထားတယ်။ “လူသားသည် မိမိကိုယ်ကို မကြီးမြတ်စေသင့်သကဲ့သို့ မိမိကိုယ်ကို မချီးမြှောက်သင့်ပေ။ ဘုရားသခင်ကို ကိုးကွယ်ကာ ချီးမြှောက်သင့်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နိုင်ငံတော်ခေတ်၌ ဘုရားသခင် ရွေးချယ်ထားသောသူများ လိုက်နာရမည့် စီမံအုပ်ချုပ်ရေးဆိုင်ရာ အမိန့်တော် ဆယ်ရပ်) ကျွန်မက အမြဲတမ်း ကျော်ကြားမှု၊ အကျိုးအမြတ်နဲ့ အဆင့်အတန်းကို လိုက်စားခဲ့တယ်၊ တခြားသူတွေရဲ့ ချီးမွမ်းမှုနဲ့ တန်ဖိုးထားမှုကို ခံချင်တယ်၊ သူတို့ရဲ့စိတ်နှလုံးထဲမှာ နေရာတစ်ခုရချင်ခဲ့တယ်။ ဒါဟာ ဘုရားသခင် စက်ဆုပ်ရွံရှာတဲ့ အရာတစ်ခုပါ။ ဒီလိုအခြေအနေမှာ အသက်ရှင်နေရင် ကိုယ့်တာဝန်ကို ကောင်းကောင်းမထမ်းဆောင်နိုင်တဲ့အပြင် အလုပ်ကိုတောင် နှောင့်နှေးစေနိုင်တယ်။ ကျွန်မရဲ့ လိုက်စားမှုနောက်ကွယ်က မှားယွင်းတဲ့ အမြင်ရှုထောင့်ကို အမြန်ဆုံး ပြောင်းလဲပစ်ရမယ်။ တရားဒေသနာတွေရေးတဲ့နေရာမှာ ကျွန်မ လိုအပ်ချက်တွေ အများကြီးရှိနေတုန်းပဲဆိုပေမဲ့၊ ဘုရားသခင်ရှေ့မှာ စိတ်ကိုတည်ငြိမ်အောင်ထားပြီး သမ္မာတရားကို ရှာဖွေဖို့၊ အစွမ်းကုန် ပူးပေါင်းဆောင်ရွက်ဖို့ ကျွန်မ ဆန္ဒရှိခဲ့တယ်။ ကျွန်မ နားလည်သလောက် ရေးမယ်၊ ဒေသနာရေးရင်း ပေါ်လာတဲ့ ပြဿနာတစ်ခုချင်းစီကို ကိုယ့်ရဲ့ အားနည်းချက်တွေ ဖြည့်ဆည်းဖို့ အခွင့်အရေးတစ်ခုအနေနဲ့ မှတ်ယူမယ်။ ဒီလိုနည်းနဲ့ တဖြည်းဖြည်း လေ့ကျင့်ရာကတတစ်ဆင့် ကျွန်မ သေချာပေါက် တိုးတက်လာမယ်လို့ ယုံကြည်ခဲ့တယ်။ ဒီလိုတွေးလိုက်တဲ့အခါ ကျွန်မစိတ်ထဲမှာ အများကြီး ပိုပြီး စိတ်သက်သာရာရသွားတယ်။

နောက်တစ်ခါ တရားဒေသနာတွေရေးတဲ့အခါ ကျွန်မနားလည်သလောက်ကို အရင်ရေးတယ်၊ နားမလည်တဲ့အရာတွေအတွက်ဆိုရင်တော့ ရှာဖွေတွေးဆတယ်၊ ဒါမှမဟုတ် ညီအစ်ကိုမောင်နှမတွေနဲ့ ဆွေးနွေးတယ်၊ သမ္မာတရားကို ရှင်းရှင်းလင်းလင်းသိသွားမှ ဆက်ရေးတယ်။ ဒီလိုနည်းနဲ့ ကျွန်မရေးတဲ့ တရားဒေသနာတွေရဲ့ ထိရောက်မှုက အများကြီး ပိုကောင်းလာတယ်။ သိပ်မကြာခင်မှာပဲ ခေါင်းဆောင်တွေက ကျွန်မတို့ လေ့လာပြီး အတုယူဖို့အတွက် တရားဒေသနာကောင်းတချို့ကို ပို့ပေးခဲ့တယ်။ အဲဒီတရားဒေသနာတွေက ဆန်းသစ်ပြီး ထက်မြက်တဲ့အပြင်၊ သမ္မာတရားနဲ့ပတ်သက်တဲ့ မိတ်သဟာယကလည်း တကယ်ကို လက်တွေ့ကျပြီး ရှင်းလင်းတယ်။ နှိုင်းယှဉ်ကြည့်လိုက်တော့ ကျွန်မရဲ့ ဒေသနာတွေက စကားလုံးတွေ၊ အယူဝါဒတွေနဲ့ပဲ ပြည့်နေပြီး သမ္မာတရားကို ရှင်းရှင်းလင်းလင်း မိတ်သဟာယမပြုနိုင်ခဲ့ဘူးဆိုတာ သဘောပေါက်သွားတယ်။ အဲဒီအချိန်မှာ ကျွန်မမှာ ဘယ်လောက်တောင် လိုအပ်ချက်တွေများနေလဲဆိုတာ တွေ့လိုက်ရတယ်။ ညီအစ်ကိုမောင်နှမတွေနဲ့ ယှဉ်လိုက်ရင် ကျွန်မက အများကြီး နောက်ကျကျန်နေခဲ့တာပဲ။ သူတို့က ကိုယ့်ရဲ့ အတွေးတွေနဲ့ အကျိုးတရားတွေကို ရေးတဲ့အခါမှာ ဝါကြွားခြင်းမရှိဘဲ အဲဒီအစား သူတို့မှာ ချို့တဲ့တာတွေ အများကြီးရှိတယ်၊ စံနှုန်းပြည့်မီတဲ့ တရားဒေသနာတစ်ပုဒ်ရေးနိုင်တာဟာ ကိုယ့်ရဲ့အစွမ်းအစကြောင့်လည်းမဟုတ်၊ သမ္မာတရားကို နားလည်လို့လည်းမဟုတ်ဘဲ၊ ဆုတောင်းခြင်း၊ ရှာဖွေခြင်းနဲ့ သက်ဆိုင်ရာ သမ္မာတရားတွေကို စဉ်းစားသုံးသပ်ခြင်းအားဖြင့် သန့်ရှင်းသော ဝိညာဉ်တော်ရဲ့ ဉာဏ်အလင်းပေးမှုကို လက်ခံရရှိခဲ့လို့သာ ဖြစ်တယ်လို့ ပြောကြတယ်။ ဒါကိုမြင်တော့ ကျွန်မ အရမ်းကို ရှက်သွားတယ်။ ကျွန်မက တရားဒေသနာတွေ စရေးခါစပဲရှိသေးပြီး အပေါ်ယံနားလည်မှုလေးနဲ့ပဲ ကိုယ့်ကိုယ်ကိုယ် သာမန်ထက် ပိုသာတယ်လို့ ထင်ခဲ့တာကို ပြန်စဉ်းစားမိတယ်။ စာရေးတဲ့နေရာမှာ ထူးခြားတဲ့ပါရမီရှိတယ်ဆိုတဲ့ ကိုယ် မဖယ်ရှားနိုင်တဲ့ တံဆိပ်ကိုတောင် ကိုယ့်ကိုယ်ကို ကပ်ခဲ့တယ်။ ကျွန်မက တကယ်ကို ကိုယ့်ကိုယ်ကိုယ် အထင်ကြီးလွန်းနေခဲ့ပြီး ကိုယ့်ကိုယ်ကိုယ် သတိပြုမိစိတ် တစ်စက်မှ မရှိခဲ့ဘူး။

အခုဆိုရင် ခေါင်းဆောင်တွေဆီက အကြံပြုချက်တွေကို မြင်တဲ့အခါ အဲဒါတွေကို မှန်မှန်ကန်ကန် သဘောထားပြုမူနိုင်ပြီး နားမလည်တာ၊ မလုပ်နိုင်တာတစ်ခုခုရှိရင်လည်း ဦးဆောင်ပြီး ရှာဖွေနိုင်တယ်၊ ကျွန်မရဲ့ တရားဒေသနာတွေရဲ့ အရည်အသွေးကလည်း အရင်ကထက် တိုးတက်လာတယ်။ ကျွန်မရခဲ့တဲ့ ဒီတိုးတက်မှုလေးက ဘုရားသခင်ရဲ့ ဉာဏ်အလင်းပေးမှုနဲ့ လမ်းပြမှုကြောင့်ဆိုတာကို ရင်ထဲမှာ သိနေတယ်။ ဒီအတွေ့အကြုံကနေတစ်ဆင့် ကျွန်မရဲ့ ဖောက်ပြန်ပျက်စီးတဲ့ စိတ်သဘောထားအကြောင်းကို နားလည်မှုတချို့ ရရှိခဲ့ပြီး၊ အသက် ဝင်ရောက်မှုမှာလည်း ရရှိမှုတချို့ ရှိခဲ့တယ်။ သမ္မာတရားအပေါ် ကျွန်မရဲ့ သိနားလည်မှုက တကယ်ကို ပေါ့တန်နေပြီး၊ သမ္မာတရား စည်းမျဉ်းတွေအပေါ်မှာ အာရုံစိုက်ပြီး ကိုယ့်တာဝန်ကို ခိုင်ခိုင်မာမာနဲ့ ထမ်းဆောင်ရမယ်ဆိုတာကိုလည်း တွေ့မြင်ခဲ့ရတယ်။ ဒီလိုဖော်ထုတ်မှုသာ မရှိခဲ့ရင်၊ ကျွန်မက ကိုယ့်ကိုယ်ကိုယ် ကျေနပ်နေတဲ့ အခြေအနေမှာပဲ ဆက်အသက်ရှင်နေမှာဖြစ်ပြီး၊ ကိုယ့်တာဝန်မှာ ဘာတိုးတက်မှုမှ ရှိမှာမဟုတ်ဘူး။ ဒီကျရှုံးမှုနဲ့ ဆုတ်ယုတ်မှုက ကျွန်မအတွက် ကြီးမားတဲ့ ရရှိမှုတွေကို ဆောင်ကြဉ်းပေးခဲ့တယ်၊ ကျွန်မ ဘုရားသခင်ကို စိတ်နှလုံးအကြွင်းမဲ့ ကျေးဇူးတင်ပါတယ်။


၆၃။ ကျွန်မ ဘာကြောင့် ဝန်တာ မထမ်းချင်ခဲ့တာလဲ

ဆိုက်လီ၊ တရုတ်ပြည်

၂၀၂၄ ခုနှစ်၊ ဇန်နဝါရီလမှာ ဒေသခေါင်းဆောင်က ကျွန်မဆီ စာရေးပြီး ရေလောင်းအဖွဲ့ခေါင်းဆောင်အနေနဲ့ တာဝန်ယူခိုင်းခဲ့တယ်။ ကျွန်မ နည်းနည်း စိတ်ရှုပ်သွားပြီး တွေးလိုက်တယ်၊ “ရေလောင်းရေး အဖွဲ့ခေါင်းဆောင်တစ်ယောက်အနေနဲ့ အသင်းတော်တစ်ဒါဇင်လောက်ရဲ့ ရေလောင်းရေးအလုပ်အတွက် ငါ တာဝန်ယူရမှာ။ အဲဒါဆိုရင် အလုပ်အရမ်းများပြီး ပင်ပန်းမှာပဲ။ အခုဆို အသင်းတော်နှစ်ခုကိုပဲ ငါ တာဝန်ယူရတာ၊ ဒီတော့ သိပ်မပင်ပန်းဘူး။ ဒီအတိုင်းက အဆင်ပြေနေတာပဲ။ ဒါ့အပြင် ငါ့မှာ လည်ပင်း ကျီးပေါင်းတက်ရောဂါရှိတယ်။ အရင်က ဇက်ကျောရိုးဆစ် အကြောညပ်ပြီး အာရုံကြောတွေကို ဖိမိလို့ ခန္ဓာကိုယ်တစ်ခြမ်း ထုံကျင်ခဲ့တာ၊ ဦးနှောက်ကို သွေးထောက်ပံ့မှု မလုံလောက်တာ၊ ခဏခဏ ခေါင်းမူးတာ၊ အိပ်မပျော်တာနဲ့ နှလုံးအောင့်တာတွေ ဖြစ်ခဲ့တယ်။ အခု သက်သာလာပြီဆိုပေမဲ့ ဒီလောက်များတဲ့ အသင်းတော်တွေရဲ့ ရေလောင်းခြင်းအလုပ်ကို တာဝန်ယူရမယ်ဆိုရင် ဘယ်လောက်တောင် စိတ်ပူရမလဲ။ အရင်တုန်းကဆို ခဏခဏ ညအိပ်ရာဝင်နောက်ကျလို့ ရောဂါတချို့ ရခဲ့တာ။ ရေလောင်းရေး အဖွဲ့ခေါင်းဆောင် တာဝန်က အလုပ်ပမာဏများတယ်။ အလုပ်တွေ အရမ်းလုပ်ရလို့ ငါ နေမကောင်းဖြစ်ရင် ဘယ်လိုလုပ်မလဲ။ မဖြစ်ဘူး၊ ငါက ဉာဏ်များမှ ဖြစ်မယ်။ ငါ့တာဝန်တွေကို ထမ်းဆောင်တဲ့နေရာမှာ အရမ်း အလေးအနက်ထားလို့ မဖြစ်ဘူး” လို့ပေါ့။ ဒီလိုတွေးပြီးတော့ ခေါင်းဆောင်ကို ကျွန်မ ပြောလိုက်တယ်။ “ကျွန်မရဲ့ အလုပ်လုပ်နိုင်စွမ်းက ညံ့တော့ ဒီလောက်များတဲ့ အလုပ်ကို ကျွန်မ မနိုင်ပါဘူး။ ပိုပြီးသင့်တော်တဲ့ သူတစ်ယောက်ကို ရှာတာ ပိုကောင်းပါလိမ့်မယ်” လို့ပေါ့။ ရက်နည်းနည်းကြာတော့ ခေါင်းဆောင်က ကျွန်မနဲ့ မိတ်သဟာယပြုဖို့ စာထပ်ရေးလာတယ်။ “ကျွန်မတို့ရဲ့ ရေလောင်းခြင်းအလုပ်ရဲ့ ရလဒ်တွေက မကောင်းဘူးဆိုတာကို အစ်မလည်း မြင်နိုင်တာပဲ။ ရေလောင်းသူ အတော်များများက လေ့ကျင့်ကာစပဲ ရှိသေးတာ။ သူတို့က အလုပ်နဲ့ မရင်းနှီးသေးလို့ ပျိုးထောင်ပေးဖို့ လိုသေးတယ်။ အစ်မက ဒီတာဝန်ကို ထမ်းဆောင်နေတာကြာပြီ၊ အတွေ့အကြုံတချို့လည်း ရှိတယ်လေ။ ဒီအချိန်မှာ ဘုရားသခင်ရဲ့ ရည်ရွယ်ချက်ကို အလေးထားပြီး ဒီဝန်တာကို ထမ်းသင့်တယ်။ ကျွန်မတို့အပေါ် ဘုရားသခင်ရဲ့ သတ်မှတ်ချက်တွေက မမြင့်ပါဘူး။ ကျွန်မတို့ အစွမ်းကုန် ကြိုးစားသရွေ့ ကိုယ်တော်က ကျေနပ်တော်မူမှာပါ” တဲ့။ အစ်မရဲ့စာကို ဖတ်ပြီးနောက်မှာ ကျွန်မ အရမ်းကို အပြစ်ရှိသလို ခံစားခဲ့ရတယ်။ အသင်းတော်ထဲကို ဝင်လာတဲ့ လူသစ်တွေ အများကြီးရှိနေပြီး ရေလောင်းခြင်းအလုပ်ကို လုပ်ဖို့ လူတွေ တကယ် လိုအပ်နေခဲ့တာပါ။ ကိုယ့်ရဲ့ ဇာတိပကတိ အကျိုးစီးပွားကို စွန့်လွှတ်ပြီး ဒီတာဝန်ကို ကျွန်မ ယူခဲ့သင့်တယ်။

နောဧနဲ့ သူ့ကို ဘုရားသခင် ပေးခဲ့တဲ့ တာဝန်ပေးစေခိုင်းချက်အပေါ်ထားတဲ့ သူ့ရဲ့ သဘောထားအကြောင်း ဘုရားသခင် မိတ်သဟာယပြုထားတာကို ကျွန်မ တွေးမိတာနဲ့ အဲဒီကျမ်းပိုဒ်ကို ရှာပြီး ဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “သင်္ဘောတည်ဆောက်ခြင်း လုပ်ငန်းစဉ်အတွင်း၊ နောဧ ပထမဆုံး ရင်ဆိုင်ခဲ့ရသည့်အရာမှာ သူ၏ မိသားစု၏ နားလည်မှုမရှိခြင်း၊ သူတို့၏ နားပူနားဆာလုပ်ခြင်း၊ စောဒကတက်ခြင်းများနှင့် အသရေဖျက်ခြင်းများပင် ဖြစ်သည်။ ဒုတိယမှာ သူ၏ ဆွေမျိုးများ၊ သူ၏ မိတ်ဆွေများနှင့် အခြားလူအမျိုးမျိုးတို့၏ အသရေဖျက်ခြင်း၊ ပြက်ရယ်ပြုခြင်းနှင့် အပြစ်တင်ရှုတ်ချခြင်းတို့ကို ခံရခြင်း ဖြစ်သည်။ သို့သော် နောဧ၌ သဘောထားတစ်ခုတည်းသာ ရှိခဲ့ပြီး၊ ယင်းမှာ ဘုရားသခင်၏ နှုတ်ကပတ်တော်များကို နာခံရန်၊ ၎င်းတို့ကို အဆုံးတိုင်အောင် အကောင်အထည်ဖော်ရန်နှင့် ဤအရာမှ ဘယ်တော့မျှ မသွေဖည်ရန် ဖြစ်သည်။ နောဧ အဘယ်အရာကို ဆုံးဖြတ်ထားခဲ့သနည်း။ ‘ငါ အသက်ရှင်နေသရွေ့၊ ငါ လှုပ်ရှားနိုင်နေသေးသရွေ့၊ ဘုရားသခင်၏ တာဝန်ပေးစေခိုင်းချက်ကို ငါ စွန့်လွှတ်မည်မဟုတ်’ ဟူ၍ ဖြစ်သည်။ ဤသည်မှာ သင်္ဘောဆောက်လုပ်ခြင်းနှင့်ဆိုင်သည့် ကြီးမားသောစီမံကိန်းကို ဆောင်ရွက်နေစဉ် သူ၏ စိတ်ဓာတ်လှုံ့ဆော်မှု ဖြစ်သည့်အပြင်၊ ဘုရားသခင်၏ အမိန့်များကို ရင်ဆိုင်ရပြီး ဘုရားသခင်၏ စကားများကို ကြားသိပြီးနောက်၌ ထားရှိသော သူ၏သဘောထားလည်း ဖြစ်သည်။ အမျိုးစုံသော ပြဿနာများ၊ ခက်ခဲသော အခြေအနေများနှင့် စိန်ခေါ်မှုမျိုးစုံကို ရင်ဆိုင်ခဲ့ရသော်လည်း နောဧသည် နောက်မတွန့်ခဲ့ပေ။ သူ၏ ပို၍ခက်ခဲသော ဆောက်လုပ်ရေးလုပ်ငန်းအချို့ မကြာခဏ မအောင်မမြင်ဖြစ်ပြီး ထိခိုက်ပျက်စီးမှု ကြုံခဲ့ချိန်တွင်၊ နောဧသည် သူ၏စိတ်နှလုံးထဲတွင် စိတ်ညစ်ပြီး စိုးရိမ်ကြောင့်ကြသော်လည်း ဘုရားသခင်၏ စကားများကို စဉ်းစားမိသောအခါ၊ သူ့အား ဘုရားသခင် မိန့်မှာခဲ့သော စကားလုံးတိုင်းနှင့် သူ့အပေါ် ဘုရားသခင်၏ မြှင့်တင်ပေးခြင်းကို သတိရသောအခါ သူသည် မကြာခဏ အလွန်အမင်း စိတ်ဓာတ်တက်ကြွခဲ့ရ၏။ ‘ငါသည် အရှုံးပေး၍မဖြစ်၊ ဘုရားသခင်က ငါလုပ်ဆောင်ရန် မိန့်မှာပြီး တာဝန်ပေးခဲ့သည့် အရာကို စွန့်ပစ်၍မရပေ။ ဤသည်မှာ ဘုရားသခင်၏ တာဝန်ပေးစေခိုင်းချက်ဖြစ်ပြီး ယင်းကို ငါ လက်ခံခဲ့သည့်အတွက်၊ ဘုရားသခင်ပြောဆိုခဲ့သော စကားများနှင့် ဘုရားသခင်၏အသံကို ငါကြားခဲ့သည့်အတွက်၊ ပြီးလျှင် ဤအရာကို ဘုရားသခင်ထံမှ ငါလက်ခံခဲ့ရသည့်အတွက် ငါသည် လုံးလုံးလျားလျား ကျိုးနွံနာခံသင့်သည်။ ယင်းက လူသားတစ်ဦး ကြိုးပမ်းရရှိသင့်သည့်အရာပင် ဖြစ်၏။’ ထို့ကြောင့် သူသည် မည်သည့်အခက်အခဲမျိုးများကို ရင်ဆိုင်ခဲ့သည်ဖြစ်စေ၊ သူသည် မည်သည့်လှောင်ပြောင်သရော်မှုမျိုးကို သို့မဟုတ် အသရေဖျက်ခြင်းမျိုးကို ကြုံတွေ့ခဲ့ရသည်ဖြစ်စေ၊ သူ၏ ခန္ဓာကိုယ်က မည်မျှခြေကုန်လက်ပန်းကျလာခဲ့သည်ဖြစ်စေ၊ မည်မျှပင်ပန်းလာခဲ့သည်ဖြစ်စေ၊ သူသည် ဘုရားသခင် သူ့အား တာဝန်ပေးထားခဲ့သည့် အရာကို မကျောခိုင်းခဲ့သကဲ့သို့၊ ဘုရားသခင်က ပြောဆိုမိန့်မှာထားခဲ့သည့်အရာ၏ စကားတစ်ခွန်းစီတိုင်းကို စိတ်ထဲ၌ အမြဲတစေ မှတ်သားခဲ့ပေသည်။ သူ၏ပတ်ဝန်းကျင်က အဘယ်သို့ ပြောင်းလဲသွားသည်ဖြစ်စေ၊ သူရင်ဆိုင်ခဲ့ရသော အခက်အခဲက အဘယ်မျှကြီးမားသည်ဖြစ်စေ၊ သူသည် ဤအရာတစ်ခုမျှ ထာဝစဉ် တည်တံ့မည်မဟုတ်ကြောင်း၊ ဘုရားသခင်၏ စကားများသာလျှင် မည်သည့်အခါမျှ ပျောက်ကွယ်သွားမည်မဟုတ်ကြောင်းနှင့် ဘုရားသခင်က ပြုလုပ်ရန် မိန့်မှာခဲ့သောအရာသည်သာ သေချာပေါက် ပြီးမြောက်မည် ဖြစ်ကြောင်းကို ယုံကြည်စိတ်ချခဲ့သည်။ နောဧသည် သူ၏စိတ်ထဲတွင် ဘုရားသခင်အပေါ် စစ်မှန်သော ယုံကြည်ခြင်းနှင့် ရှိသင့်သော ကျိုးနွံနာခံမှုတို့ရှိခဲ့ပြီး ဘုရားသခင်က သူ့အား ဆောက်လုပ်ခိုင်းသော သင်္ဘောကို ဆက်၍ ဆောက်လုပ်ခဲ့ပေသည်။ တစ်နေ့ပြီးတစ်နေ့၊ တစ်နှစ်ပြီးတစ်နှစ်၊ နောဧမှာ ပို၍အိုမင်းလာခဲ့သော်လည်း သူ၏ယုံကြည်ချက်ကမူ ဆုတ်ယုတ်မသွားခဲ့သည့်အပြင် ဘုရားသခင်၏ တာဝန်ပေးစေခိုင်းမှုကို ပြီးမြောက်ရန်အတွက် သူ၏ သဘောထားနှင့် စိတ်ပိုင်းဖြတ်ခြင်း၌လည်း ပြောင်းလဲမှုမရှိခဲ့ပေ။ သူ၏ခန္ဓာကိုယ် မောပန်း၍ ခြေကုန်လက်ပန်းကျကာ ဖျားနာပြီး သူ၏စိတ်နှလုံးထဲတွင် အားနည်းသည့် အချိန်များရှိခဲ့သော်လည်း ဘုရားသခင်၏ တာဝန်ပေးစေခိုင်းမှုကို ပြည့်စုံစေခြင်းနှင့် ဘုရားသခင်၏ စကားများကို ကျိုးနွံနာခံခြင်းတို့အပေါ်ထားရှိသော သူ၏ စိတ်ပိုင်းဖြတ်ခြင်းနှင့် ဇွဲလုံ့လမှာ လျော့မသွားခဲ့ပေ။ သင်္ဘောဆောက်လုပ်ခဲ့သည့် နှစ်များအတောအတွင်း၌၊ နောဧသည် ဘုရားသခင်ပြောခဲ့သည့် စကားများအား နားထောင်ခြင်းနှင့် ကျိုးနွံနာခံခြင်းကို လက်တွေ့လုပ်ဆောင်နေခဲ့ပြီး ဖန်ဆင်းခံတစ်ဦးနှင့် သာမန်လူတစ်ဦးက ဘုရားသခင်၏ တာဝန်ပေးစေခိုင်းချက်အား ပြီးမြောက်ရန် လိုအပ်ခြင်းနှင့် ဆိုင်သော အရေးကြီးသည့် သမ္မာတရား တစ်ခုကိုလည်း လက်တွေ့လုပ်ဆောင်နေခဲ့ခြင်း ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၃- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၂)) နောဧရဲ့ အတွေ့အကြုံက ကျွန်မကို တကယ်ပဲ တို့ထိခဲ့တယ်။ ဘုရားသခင်က နောဧကို သင်္ဘောဆောက်ဖို့ အမိန့်ပေးခဲ့တဲ့အခါမှာ နောဧရဲ့ စိတ်နှလုံးက ဖြူစင်တယ်ဆိုတာကို ကျွန်မ တွေ့ခဲ့တယ်။ သူက ဘုရားသခင်ရဲ့ နှုတ်ကပတ်တော်တွေကို နားထောင်ပြီး ဘုရားသခင်ကို ကျိုးနွံနာခံခဲ့တယ်။ သင်္ဘောဆောက်ရမယ့် ကြီးမားတဲ့ အလုပ်တာဝန်နဲ့ ရင်ဆိုင်ရတာတောင် သူက မငြင်းဆန်ခဲ့သလို ခေါင်းရှောင်ဖို့လည်း မကြိုးစားခဲ့ဘူး။ ပြီးတော့ သူက အသက်ကြီးလွန်းလို့ သင်္ဘောမဆောက်နိုင်ဘူးလို့လည်း ဘယ်တော့မှ မပြောခဲ့ဘူး။ အဲဒီအစား သူက ဆင်ခြင်တုံတရားရှိရှိနဲ့ သူ့လက်ထဲက အလုပ်ကို စွန့်လွှတ်ပြီး သင်္ဘောဆောက်ဖို့ ပစ္စည်းအမျိုးမျိုးကို စတင် ပြင်ဆင်ခဲ့တယ်။ နောဧက သင်္ဘောဆောက်နေတုန်းမှာ အခက်အခဲတွေ အများကြီး ကြုံခဲ့ရတယ်။ ဒါ့အပြင် သူက တစ်နေ့တခြား အသက်ပိုကြီးလာခဲ့တာလေ။ အလုပ်အများကြီးလုပ်တဲ့အခါမှာ သူ မောပန်းနွမ်းနယ်ခဲ့ပြီး၊ ရောဂါဝေဒနာတွေလည်း ခံစားခဲ့ရတယ်၊ ဒါပေမဲ့ သင်္ဘောဆောက်မယ့် သူ့ရဲ့ စိတ်ပိုင်းဖြတ်မှုက ဘယ်တော့မှ ယိမ်းယိုင်မသွားခဲ့ဘူး။ ဘုရားသခင်ရဲ့ တာဝန်ပေးစေခိုင်းချက်ကို အချိန်တိုင်း စိတ်ထဲစွဲမှတ်ထားပြီး သင်္ဘောကို အပြီးသတ်တည်ဆောက်ဖို့ ဘုရားသခင်ကို အားကိုးခဲ့တယ်။ သူနဲ့ ကိုယ့်ကိုယ်ကိုယ် နှိုင်းယှဉ်ကြည့်လိုက်တော့ ကျွန်မ တကယ်ကို အရှက်ရပြီး အပြစ်ရှိသလို ခံစားခဲ့ရတယ်။ ဘုရားသခင်ရဲ့ နှုတ်ကပတ်တော်တွေ အများကြီး ကျွန်မ ကြားခဲ့ရပြီးပြီ၊ အသင်းတော်ကလည်း ကျွန်မကို နှစ်တွေအများကြီး ပျိုးထောင်ပေးခဲ့တာပဲ။ ရေလောင်းခြင်းအလုပ်ရဲ့ ရလဒ်တွေက မကောင်းဘူး၊ ပြီးတော့ ခေါင်းဆောင်က ကျွန်မကို အဲဒါအတွက် တာဝန်ယူခိုင်းခဲ့ပေမဲ့ ကျွန်မက လက်မခံချင်ခဲ့ဘူး။ အလုပ်ပမာဏများလို့ ဖြစ်လာမယ့် ဖိစီးမှုတွေနဲ့ စိတ်ပိုင်းဆိုင်ရာ ပင်ပန်းနွမ်းနယ်မှုတွေကို ကျွန်မရဲ့ ခန္ဓာကိုယ်က မခံနိုင်မှာ၊ နောက်ပြီး ကျွန်မရဲ့ ရောဂါတွေ ပိုဆိုးလာမှာကို ကျွန်မ စိုးရိမ်ခဲ့ပြီး၊ ငြင်းဖို့ ဆင်ခြေအမျိုးမျိုး ရှာခဲ့တယ်။ ကျွန်မမှာ ဆင်ခြင်တုံတရား နည်းနည်းလေးပဲရှိခဲ့ရင်တောင် သတ်မှတ်ချက်တွေ၊ အကြောင်းပြချက်တွေ မပေးဘဲ ဒီတာဝန်ကို ယူခဲ့မှာပါ။ ဒါပေမဲ့ ကျွန်မက တာဝန်ကို ဝန်ထုပ်တစ်ခုလို သဘောထားပြီး၊ ကိုယ့်ကိုယ်ကိုယ် ပင်ပန်းသွားမှာစိုးလို့ စိတ်မပူချင်၊ စိတ်မနှစ်ချင်ခဲ့ဘူး။ ကိုယ်တော်ရဲ့ ရည်ရွယ်ချက်ကို အလေးထားဖို့ကို အသာထားဦး၊ ကျွန်မမှာ ဘုရားသခင်ကို ကျိုးနွံနာခံတဲ့ စိတ်နှလုံး လုံးဝမရှိခဲ့ဘူး။ နောဧနဲ့ ယှဉ်လိုက်ရင် ကျွန်မက အများကြီး လိုအပ်ခဲ့တာပဲ။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်မှာ ကျွန်မ ကျိုးနွံနာခံဖို့ ဆန္ဒရှိလာတယ်၊ ဇာတိပကတိကို ပုန်ကန်ပြီး ကိုယ့်တာဝန်ကို ကောင်းကောင်း ထမ်းဆောင်ဖို့ ဆန္ဒရှိလာတယ်။ အဲဒီနောက် ကျွန်မ ဒီတာဝန်ကို ထမ်းဆောင်ဖို့ ဆန္ဒရှိပါတယ်ဆိုပြီး ခေါင်းဆောင်ဆီ စာပြန်လိုက်တယ်။

နောက်ပိုင်းမှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်။ “ငါက ကိုယ့်ဇာတိပကတိအတွက်ပဲ အမြဲ စဉ်းစားပြီး တာဝန်ကိုတောင် ငြင်းဆန်ခဲ့တာ၊ ဒါဆို ဘယ်လို ဖောက်ပြန်ပျက်စီးတဲ့ စိတ်သဘောထားက ငါ့ကို ထိန်းချုပ်နေခဲ့တာလဲ” လို့ပေါ့။ အဲဒီအချိန်မှာပဲ ခေါင်းဆောင်က ကျွန်မဆီကို ဘုရားနှုတ်ကပတ်တော်တစ်ပိုဒ် ပို့ပေးခဲ့တယ်။ “နှစ်ပေါင်းများစွာ ရှင်သန်ရေးအတွက် လူတို့ အမှီပြုခဲ့ကြသော အတွေးအခေါ်များသည် ၎င်းတို့၏ စိတ်နှလုံးများကို တိုက်စားခဲ့သည်မှာ ၎င်းတို့သည် ကောက်ကျစ်စဉ်းလဲသူ၊ သူရဲဘောကြောင်သူနှင့် ယုတ်ညံ့သိမ်ဖျင်းသူများ ဖြစ်လာကြသည့် အခြေအနေအထိပင် ဖြစ်၏။ ၎င်းတို့၌ စိတ်ဓာတ်ခွန်အားနှင့် စိတ်ဆုံးဖြတ်ချက် ကင်းမဲ့ကြသည်သာမက ၎င်းတို့သည် လောဘကြီးလာကြပြီး မောက်မာလာကြကာ တစ်ဇွတ်ထိုး လုပ်လာကြလေသည်။ ၎င်းတို့၌ မိမိကိုယ်ကို ကျော်လွှားရန် စိတ်ပိုင်းဖြတ်ချက် လုံးဝကင်းမဲ့သည့်အပြင် ဤအမှောင် စွမ်းအားများ၏ ဘောင်ခတ်ခြင်းများကို ဖယ်ရှားရန် သတ္တိအနည်းငယ်မျှပင် သာ၍ မရှိကြပေ။ လူတို့၏ အတွေးအခေါ်များ နှင့် အသက်တာများသည် ပုပ်သိုးလွန်းသည်မှာ ဘုရားသခင် အပေါ် ယုံကြည်ခြင်းနှင့် သက်ဆိုင်သော ၎င်းတို့၏ ရှုထောင့်အမြင်များမှာ သည်းမခံနိုင်အောင် အကျည်းတန် နေသေးသည်သာမက ဘုရားသခင်အပေါ် ယုံကြည်ခြင်း အကြောင်း ၎င်းတို့၏ ရှုထောင့်အမြင်များကို လူတို့ ပြောကြသည့်အခါ ၎င်းမှာ တကယ်ပင် နားမခံနိုင်စရာ ဖြစ်သည်။ လူအားလုံးသည် သူရဲဘောကြောင်ကြသည်၊ အစွမ်းအစမရှိ၊ စက်ဆုပ်ရွံရှာဖွယ် ဖြစ်ကြသည်သာမက ခိုင်ခံ့ခြင်းလည်း မရှိကြပေ။ ၎င်းတို့သည် အမှောင်စွမ်းအားများကို ရွံရှာခြင်း မရှိကြသကဲ့သို့ အလင်းနှင့် သမ္မာတရားကို ချစ်ခြင်း မရှိကြ၊ ထိုသို့ဖြစ်ရမည့်အစား ၎င်းတို့ကို ထုတ်ပစ်ရန်အတွက် အစွမ်းကုန် လုပ်ဆောင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အဖြည့်ခံဖြစ်ရန် သင်အဘယ်ကြောင့် လိုလားခြင်းမရှိသနည်း) လူတွေဟာ စာတန်ရဲ့ ဖောက်ပြန်ပျက်စီးစေခြင်းကို ခံရပြီးတာနဲ့ သူတို့ထဲမှာ စာတန်ရဲ့ အဆိပ်အတောက် အမျိုးမျိုးနဲ့ ပြည့်နှက်သွားတယ်လို့ ဘုရားသခင်က ဖော်ထုတ်ထားတယ်။ သူတို့ရဲ့ အပြုအမူနဲ့ နေထိုင်ပုံတွေမှာ စာတန်က သူတို့ထဲကို သွတ်သွင်းပေးထားတဲ့ အတွေးအခေါ်တွေကို အားကိုးကြတယ်၊ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “ကိုယ့်ကိုယ်ကိုယ် ကောင်းကောင်း ဆက်ဆံပါ” ဆိုတာမျိုးတွေလိုပေါ့။ ကျွန်မက ဒီလို စာတန်ရဲ့ အသက်ရှင်ရပ်တည်ရေး စည်းမျဉ်းတွေအတိုင်း အသက်ရှင်ခဲ့လို့ ပိုပိုပြီး တစ်ကိုယ်ကောင်းဆန်ပြီး ယုတ်ညံ့လာတယ်၊ ကိုယ့်အပြောအဆိုနဲ့ အပြုအမူတွေမှာ ကိုယ့်အကျိုးစီးပွားကိုပဲ ထည့်သွင်းစဉ်းစားခဲ့တယ်။ ရေလောင်းသူတွေကို ပျိုးထောင်ပေးဖို့ သင့်တော်တဲ့လူ မရှိတာ၊ လူသစ်တွေရဲ့ ပြဿနာတွေကို အချိန်မီ မဖြေရှင်းနိုင်တာတွေက ရေလောင်းခြင်းအလုပ်ကို ဆိုးဆိုးရွားရွား ထိခိုက်စေခဲ့တယ်ဆိုတာကို ကျွန်မ ကောင်းကောင်း သိခဲ့တာပဲ။ ဒါပေမဲ့ ကျွန်မက လွယ်တဲ့အလုပ်တွေကိုပဲ ရွေးချယ်ပြီး ခက်တဲ့အလုပ်တွေကို ခေါင်းရှောင်ချင်ခဲ့တယ်၊ ဒီဝန်တာကို မထမ်းချင်ခဲ့ဘူး။ အမြဲတမ်း ပေါ့ပါးတဲ့ တာဝန်တွေကိုပဲ ရွေးချယ်ထမ်းဆောင်ချင်ခဲ့တယ်။ ကျွန်မက ရောဂါသည်တစ်ယောက်မို့လို့၊ ကျန်းမာရေး ဂရုစိုက်ရဖို့ အာရုံစိုက်ရမယ်၊ နောက်ထပ် အပင်ပန်းမခံနိုင်တော့ဘူးလို့ ခံစားခဲ့ရတာကိုး။ အရင်တုန်းက ညဘက် အိပ်ရာဝင် နောက်ကျလို့ ရောဂါတချို့ ရခဲ့တာကိုတောင် ကျွန်မ နောင်တရမိသေးတယ်။ အခုဆို ကျွန်မ ပိုပြီး ဉာဏ်များရမယ်၊ ကိုယ့်တာဝန်တွေကို ထမ်းဆောင်တဲ့နေရာမှာ အရမ်း အလေးအနက်ထားလို့ မဖြစ်ဘူး။ အရာရာတိုင်းမှာ ကိုယ့်ရဲ့ ဇာတိပကတိကိုပဲ ကျွန်မ ထည့်စဉ်းစားခဲ့တယ်၊ ပြီးတော့ တာဝန်ကို ခေါင်းရှောင်ဖို့ လှည့်ဖြားပြီး ဆင်ခြေတွေအများကြီး ပေးခဲ့တယ်၊ အသင်းတော်အလုပ်ကို နည်းနည်းလေးတောင် မထောက်ထားခဲ့ဘူး၊ ပြီးတော့ ဘုရားသခင်ရဲ့ ရည်ရွယ်ချက်တွေကိုလည်း ထောက်ထားစာနာမှုမပြခဲ့ဘူး။ ကျွန်မက တကယ်ကို တစ်ကိုယ်ကောင်းဆန်ပြီး ယုတ်ညံ့တယ်၊ လူ့သဘာဝ လုံးဝမရှိဘူး။ ဘုရားသခင်ကို အချိန်တိုင်း ကျေနပ်စေဖို့ ကိုယ့်တာဝန်ကို အမြဲတမ်း ကောင်းကောင်းထမ်းဆောင်မယ်လို့ အရင်က ကျွန်မ ဆုတောင်းပြီး စိတ်ပိုင်းဖြတ်ခဲ့ဖူးတယ်။ ဒါပေမဲ့ အခုတော့ ရောဂါနဲ့ နာကျင်မှု နည်းနည်းလေး ကျရောက်လာတဲ့အခါမှာ ဇာတိပကတိကို ထောက်ထားစာနာပြီး အလုပ်လုပ်ဖို့ စိတ်ပိုင်းဖြတ်ချက် ပျောက်ဆုံးသွားခဲ့တယ်။ ကျွန်မ ဘုရားသခင်ကို ပြောခဲ့တဲ့ အရာအားလုံးက လိမ်ညာမှုတွေ၊ လှည့်ဖြားမှုတွေဖြစ်ပြီး ဘုရားသခင်အပေါ် သစ္စာစောင့်သိမှုမရှိတာကို ပြနေခဲ့မှန်း ကျွန်မ သဘောပေါက်ခဲ့တယ်။ အရင်တုန်းကဆိုရင် တာဝန်ထမ်းဆောင်ခြင်းရဲ့ အဓိပ္ပာယ်နဲ့ ပတ်သက်လို့ လူသစ်တွေကိုတောင် ကျွန်မ မိတ်သဟာယ ပြုပေးခဲ့သေးတယ်။ “တာဝန်ထမ်းဆောင်တာက အရမ်း အရေးကြီးတယ်။ သမ္မာတရားကို ရရှိနိုင်ပြီး ကယ်တင်ခြင်းခံရနိုင်တယ်။ ကိုယ့်တာဝန်ကို ကောင်းကောင်း ထမ်းဆောင်ဖို့ ဒုက္ခခံရတာ တန်ပါတယ်” လို့ ပြောခဲ့တာပေါ့။ ဒါပေမဲ့ တာဝန် ကျရောက်လာတဲ့အခါမှာတော့ ဇာတိပကတိကို ထောက်ထားစာနာပြီး ဒုက္ခမခံချင်ခဲ့ဘူး။ လူသစ်တွေကို ကျွန်မ မိတ်သဟာယပြုပေးခဲ့တာတွေက စကားလုံးတွေနဲ့ အယူဝါဒတွေ သက်သက်ပဲ မဟုတ်လား။ ကျွန်မလို လက်တွေ့ကျမှု နည်းနည်းလေးမှ မရှိတဲ့လူက၊ ဘုရားသခင်ရဲ့ ကယ်တင်ခြင်းကို ခံရဖို့နဲ့ ဘုရားသခင်ရဲ့ ကောင်းချီးကို ရချင်နေသေးတာက တကယ်ကို အရှက်မရှိတာပဲ။ ဒါကို နားလည်လိုက်တဲ့အခါ ဘုရားသခင်ကို အကြွေးတင်နေတယ်လို့ ခံစားရပြီး ကိုယ်တော့်ဆီ ဆုတောင်းလိုက်တယ်။ “ဘုရားသခင်၊ ကိုယ်တော်ရဲ့ စိတ်နှလုံးကို သမီး ထပ်ပြီး မနာကျင်စေချင်တော့ပါဘူး။ နောင်ဘာဖြစ်မယ်ဆိုတာ မစဉ်းစားဘဲ သမီးရဲ့ ရောဂါတွေကို ကိုယ်တော့်လက်ထဲ အပ်နှံလိုစိတ် ရှိပါတယ်။ သမီးရဲ့ စိတ်နှလုံးကို တာဝန်ထဲ နှစ်ပြီး အလုပ်ကို တာဝန်ယူချင်ပါတယ်” လို့ပေါ့။

အဲဒီနောက်မှာ ခေါင်းဆောင်က ကျွန်မကို ရေလောင်းသူတွေရဲ့ တာဝန်တွေမှာရှိတဲ့ ပြဿနာတွေနဲ့ လမ်းလွဲမှုတွေကို အကျဉ်းချုပ်ရေးခိုင်းခဲ့တယ်၊ ပြီးတော့ တစ်ချိန်တည်းမှာပဲ လူသစ်တွေရဲ့ ပြဿနာတွေကို စုစည်းပြီး အဲဒါတွေကို ဖြေရှင်းဖို့ ဘုရားနှုတ်ကပတ်တော်တွေကို ရှာခိုင်းခဲ့တယ်။ ရုတ်တရက်ဆိုသလို ကျွန်မ ရှေ့မှာ လုပ်စရာတွေ အများကြီး ရောက်လာတယ်၊ ပြီးတော့ ဒါ့အပြင် ဧဝံဂေလိတရားဟောဖို့ သုံးတဲ့ ဒေသနာတွေကိုလည်း ကျွန်မ ရေးခဲ့ရသေးတယ်။ ဖိအားတွေ ပိုပိုများလာတယ်လို့ ခံစားရပြီး၊ ကျွန်မရဲ့ စိတ်နှလုံးက နေ့တိုင်း တင်းမာနေခဲ့တယ်။ အလုပ်တစ်ခု ပြီးတာနဲ့ နောက်တစ်ခု လုပ်စရာ ရှိလာပြန်ရော။ ကျွန်မ စပြီး စိတ်ပူလာတယ်၊ “ဒီအလုပ်တွေအားလုံးက အချိန်နဲ့ စိတ်ပိုင်းဆိုင်ရာ အားထုတ်မှု လိုအပ်တယ်။ ဒါတွေအားလုံးကို ကောင်းကောင်းလုပ်လိုက်ရင် အနားယူဖို့ အချိန်အများကြီး ရှိမှာမဟုတ်ဘူး။ ဒီအတိုင်းသာ ဆက်သွားနေရင် ငါ့ခန္ဓာကိုယ်က ခံနိုင်ရည်ရှိပါ့မလား။ ငါ့ရောဂါတွေ ပိုဆိုးလာမလား” လို့ပေါ့။ အဲဒီအချိန်မှာ ကျွန်မအခြေအနေ မမှန်ဘူးဆိုတာ သတိထားမိလိုက်တယ်။ ကျွန်မက ဇာတိပကတိကို အလေးထားပြီး တာဝန်ကို ထပ်ပြီး ခေါင်းရှောင်ချင်နေပြန်ပြီ။ ဒါ ဘုရားသခင်အပေါ် သစ္စာမစောင့်သိတာပဲ။ ဘုရားသခင်က ကျွန်မတို့အပေါ် တောင်းဆိုချက်တွေ မမြင့်မားဘူးဆိုတာကို ကျွန်မ တွေးမိတယ်။ လူတွေက ကိုယ်ခန္ဓာ စွမ်းနိုင်သလောက် အစွမ်းကုန်လုပ်သရွေ့ လုံလောက်ပါတယ်။ ဘုရားသခင်က လူတွေကို သူ့အတွက် ခြေကုန်လက်ပန်းကျအောင်၊ သေတဲ့အထိ အလုပ်လုပ်ခိုင်းတာ မဟုတ်ပါဘူး။ ဘုရားသခင်ရဲ့ နှုတ်ကပတ်တော်တွေကို ကျွန်မ သတိရလိုက်တယ်။ “ဘုရားသခင်က သင့်အား သာမန်လူထက်ပို၍ အစွမ်းရှိသောလူသားဖြစ်ရန်၊ သို့မဟုတ် ထင်ပေါ်ကျော်ကြားသော သူတစ်ယောက်ဖြစ်ရန် မတောင်းဆိုသကဲ့သို့ သင့်အား ကောင်းကင်တွင်ပျံရန် အတောင်များလည်း မပေးပေ။ သူသည် သင့်အား လက်နှစ်ဖက်နှင့် မြေပြင်ပေါ်တွင် တစ်ကြိမ်တွင် ခြေတစ်လှမ်းလှမ်းခွင့်ပေးသည့်၊ လိုအပ်လျှင် ပြေးခွင့်ပေးသည့် ခြေနှစ်ချောင်းကိုသာ ပေးခဲ့သည်။ သင့်အတွက် ဘုရားသခင်ဖန်ဆင်းခဲ့သော ကိုယ်တွင်းအင်္ဂါများသည် အစာကို ချေဖျက်ပြီး စုပ်ယူသည်။ ပြီးလျှင် သင်၏ ကိုယ်ခန္ဓာတစ်ခုလုံးအတွက် အာဟာရကို ထောက်ပံ့ပေးသည်။ ထို့ကြောင့် တစ်ရက်တွင် သုံးနပ်စားသည့် လုပ်ရိုးလုပ်စဉ်ကို စွဲစွဲမြဲမြဲ လုပ်ဆောင်ရမည်။ ဘုရားသခင်က သင့်အား လွတ်လပ်သောစိတ်၊ သာမန်လူ့သဘာဝ၏ အသိဉာဏ်၊ လူသားတစ်ယောက် ပိုင်ဆိုင်သင့်သည့် အသိစိတ်နှင့် ဆင်ခြင်တုံတရားတို့ကို ပေးခဲ့သည်။ သင်သည် ဤအရာများကို ကောင်းစွာ၊ မှန်ကန်စွာ အသုံးပြုလျှင်လည်းကောင်း၊ ရုပ်ခန္ဓာ၏ ရှင်သန်ရေး ဥပဒေသများကို လိုက်နာလျှင်လည်းကောင်း၊ သင်၏ ကျန်းမာရေးကို သင့်လျော်စွာ ကြည့်ရှုစောင့်ရှောက်လျှင်လည်းကောင်း၊ ဘုရားသခင်က သင့်အား တောင်းဆိုသည့်အရာကို တည်ကြည်ခိုင်မာစွာ လုပ်ဆောင်လျှင်လည်းကောင်း၊ ဘုရားသခင်က သင့်အား စွမ်းဆောင်ရရှိရန် တောင်းဆိုသည့်အရာကို စွမ်းဆောင်ရရှိလျှင်လည်းကောင်း ဤသည်မှာ လုံလောက်ပြီး အလွန်လည်း ရိုးရှင်းသည်။ ဘုရားသခင်က သင့်အား အလုပ်တာဝန်အတွက် ရည်စူးဆက်ကပ်ထားပြီး သေသည့်နေ့ရက်အထိ အစွမ်းကုန် ကြိုးစားရန်တောင်းဆိုခဲ့သလော။ သင့်ကိုယ်သင် ညှင်းပန်းရန် တောင်းဆိုခဲ့သလော။ (မတောင်းဆိုခဲ့ပါ။) ဘုရားသခင်က ဤသို့သောအရာများကို မတောင်းဆိုပေ။ လူတို့သည် မိမိတို့ကိုယ်ကို မညှဉ်းပန်းသင့်ဘဲ ပုံမှန်အသိစိတ်ရှိသင့်ပြီး ကိုယ်ခန္ဓာ၏ အမျိုးမျိုးသောလိုအပ်ချက်များကို ဖြည့်ဆည်းပေးသင့်သည်။ ရေဆာသောအခါတွင် ရေသောက်လော့။ ဆာလောင်သောအခါတွင် သင်၏ အစာကို ဖြည့်စွက်လော့။ ပင်ပန်းသောအခါတွင် အနားယူလော့။ အချိန်ကြာမြင့်စွာ ထိုင်ပြီးနောက်တွင် လေ့ကျင့်ခန်းလုပ်လော့။ ဖျားနာသောအခါတွင် ဆရာဝန်ထံသွားလော့။ တစ်ရက် သုံးနပ်စားခြင်းကို စွဲမြဲလုပ်ဆောင်လော့။ ပြီးလျှင် ပုံမှန်လူ့သဘာဝ၏ ဘဝကို ထိန်းသိမ်းလော့။ သင်၏ ပုံမှန်တာဝန်များကိုလည်း ဆက်လက်၍ လုပ်ဆောင်သင့်သည်မှာ ပြောစရာမလိုပေ။ သင်၏ တာဝန်များတွင် သင်နားမလည်သော အထူးပြုပညာရပ်တစ်ခုခုပါဝင်လျှင် သင်သည် သွားရောက်လေ့လာပြီး လေ့ကျင့်သင့်သည်။ ဤသည်မှာ ပုံမှန်ဘဝဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၂)) ဘုရားသခင်က ကျွန်မတို့ကို ဘဝမှာသာမန်အသိတရားရှိဖို့နဲ့ ကျွန်မတို့ခန္ဓာကိုယ်ရဲ့လိုအပ်ချက်တွေကို မှန်မှန်ကန်ကန် သဘောထားဖို့ ပြောထားတယ်။ ဗိုက်ဆာရင် စားသင့်တယ်၊ ပင်ပန်းရင် နားသင့်တယ်။ တာဝန်ထမ်းဆောင်ရင်း အကြာကြီးထိုင်လို့ မသက်မသာဖြစ်ရင် ထပြီး လေ့ကျင့်ခန်းလုပ်သင့်တယ်။ နေမကောင်းရင် ဆရာဝန်နဲ့ ပြသင့်တယ်။ ဘုရားသခင်ကို ယုံကြည်ရာမှာ ကျွန်မတို့က မရေမရာ ဖြစ်လို့မရဘူး၊ ခန္ဓာကိုယ်ရဲ့ သဘာဝနိယာမတွေကို ချိုးဖောက်လို့ မရဘူး။ အရင်တုန်းကတော့ ကျွန်မမှာ ရောဂါတွေများရတဲ့အကြောင်းရင်းက ကိုယ့်မှာ အလုပ်ပမာဏများပြီး တာဝန်ထမ်းဆောင်ရင်း စိတ်ပူရတာတွေ များလို့ဖြစ်တာလို့ အမြဲ ယုံကြည်ခဲ့တာ။ ဒါပေမဲ့ တကယ်တမ်းမှာတော့ ဘုရားသခင်က လူတွေကို သေလုမျောပါး အလုပ်လုပ်စေချင်တာ မဟုတ်ဘူး။ အဲဒီအစား ကိုယ်တော်ဖြစ်စေချင်တာက လူတွေ သူတို့ရဲ့ တာဝန်တွေကို ထမ်းဆောင်တဲ့နေရာမှာ အလုပ်နဲ့ အနားယူချိန်ကို မျှတစေချင်တာပါ။ အရင်တုန်းက ကျွန်မ အလုပ်နဲ့ အနားယူချိန်ကို စဉ်းစဉ်းစားစား မစီစဉ်တတ်ခဲ့ဘူး။ အမြဲတမ်း အချိန်ဆွဲပြီး အလုပ်မှာ ထိရောက်မှုမရှိခဲ့ဘူး။ ပြီးတော့ အမြဲ ညအိပ်ရာဝင် နောက်ကျပြီး ခန္ဓာကိုယ်ရဲ့ သဘာဝနိယာမတွေကို ချိုးဖောက်မိလို့ နေမကောင်းဖြစ်တာ။ ဒါက ကိုယ့်မိုက်မဲမှုကြောင့် ဖြစ်တာ၊ တာဝန်ထမ်းဆောင်ရင်း ပင်ပန်းလို့ ဖြစ်တာ မဟုတ်ဘူး။ အခုတော့ အချိန်ကို စဉ်းစဉ်းစားစား ညှိလို့ရသွားပြီ။ နေ့ဘက်မှာတော့ အလုပ်ထိရောက်မှုကို တတ်နိုင်သလောက် တိုးတက်အောင် ကြိုးစားပြီး ညဘက်မှာ ညဉ့်နက်ထိ မနေခဲ့ဘူး။ အဲဒီနောက်မှာ ကျွန်မရဲ့ အလုပ်တွေကို အရေးကြီးမှုအလိုက် စီစဉ်ပြီး တစ်ခုပြီးတစ်ခု လုပ်ဆောင်ခဲ့တယ်။ တစ်လလောက်ကြာတော့ ဒီတာဝန်နဲ့ အသားကျသွားခဲ့တယ်။ တစ်ဖက်မှာ ရေလောင်းသူတွေကို ပျိုးထောင်ပေးတယ်၊ နောက်တစ်ဖက်မှာ လူသစ်တချို့ကို တကယ် ရေလောင်းပေးပြီး သူတို့ပြဿနာတွေကို ဖြေရှင်းပေးခဲ့တယ်။ ကျန်တဲ့အချိန်မှာ ဒေသနာတွေနဲ့ အတွေ့အကြုံဆိုင်ရာ သက်သေခံချက် ဆောင်းပါးတွေ ရေးခဲ့တယ်။ တစ်ခါတလေ ကွန်ပျူတာရှေ့ အကြာကြီးထိုင်လို့ မသက်မသာဖြစ်ရင် လေ့ကျင့်ခန်းနည်းနည်း လုပ်လိုက်တယ်။ ဒီလို တာဝန်ထမ်းဆောင်တာ နည်းနည်း ပင်ပန်းပေမဲ့၊ ရောဂါ ပိုမဆိုးလာဘူး၊ ဒီတာဝန်ကိုလည်း နိုင်နိုင်နင်းနင်း ထမ်းဆောင်နိုင်ခဲ့တယ်။ နေ့ရက်တိုင်းက အရမ်း ပြည့်စုံပြီး စိတ်နှလုံးက ငြိမ်းချမ်းပြီး သက်သာရာရခဲ့တယ်။

ကျွန်မ ဘုရားနှုတ်ကပတ်တော်တစ်ပိုဒ်ကိုလည်း ဖတ်ခဲ့ပြီး၊ ကိုယ့်ဘဝကို အဓိပ္ပာယ်ရှိအောင် ဘယ်လိုအသက်ရှင်ရမလဲဆိုတာကို သဘောပေါက်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတစ်ယောက်ဘဝ၏ တန်ဖိုးမှာ အဘယ်နည်း။ စားခြင်း၊ သောက်ခြင်း၊ ပျော်ပါးခြင်းကဲ့သို့သော ဇာတိပကတိ သာယာမှုများ၌ မွေ့လျော်ဖို့အတွက်သာ ဖြစ်သလော။ (မဟုတ်ပါ။) ဤသို့ဆိုလျှင် မည်သည့်အရာဖြစ်သနည်း။ ကျေးဇူးပြုပြီး သင်တို့၏ အတွေးများကို ဝေမျှလော့။ (ဖန်ဆင်းခံတစ်ယောက်၏ တာဝန်ကို ထမ်းဆောင်ရန်ဖြစ်သည်။ ဤသည်မှာ အနည်းဆုံးအနေဖြင့် လူတစ်ယောက်က သူ၏ ဘဝတွင် စွမ်းဆောင်ရရှိသင့်သည့်အရာ ဖြစ်သည်။) ဤသည်မှာ မှန်သည်။ ပြောလော့။ လူတစ်ယောက်၏ ဘဝတစ်လျှောက်လုံးတွင် သူ၏ နေ့စဉ်ပြုမူဆောင်ရွက်မှုများ၊ အတွေးများသည် ဖျားနာခြင်း၊ သေခြင်းတို့အား ရှောင်ကြဉ်ခြင်း၊ သူ၏ ကိုယ်ခန္ဓာကို ကျန်းမာစေပြီး ရောဂါဘယကင်းဝေးစေခြင်း၊ အသက်ရှည်ဖို့အတွက် ကြိုးပမ်းခြင်းတို့ကိုသာ အာရုံစိုက်လျှင် ဤသည်မှာ လူတစ်ယောက်၏ ဘဝတွင် ရှိသင့်သော တန်ဖိုးဖြစ်သလော။ (မဟုတ်ပါ။) ယင်းသည် လူတစ်ယောက်၏ ဘဝတွင် ရှိသင့်သော တန်ဖိုးမဟုတ်ပေ။ ဤသို့ဆိုလျှင် လူတစ်ယောက်၏ ဘဝတွင် ရှိသင့်သော တန်ဖိုးမှာ အဘယ်နည်း။ ယခုပင် တစ်ယောက်က ဖန်ဆင်းခံတစ်ယောက်၏ တာဝန်အား ထမ်းဆောင်ခြင်းကို ပြောခဲ့သည်။ ယင်းသည် အသေးစိတ်အချက်တစ်ခုဖြစ်သည်။ အခြား မည်သည့်အရာ ရှိသေးသနည်း။ ဆုတောင်းစဉ်တွင်၊ သို့မဟုတ် သန္နိဋ္ဌာန်ချစဉ်တွင် သင်တို့၌ ထားလေ့ရှိသော ရည်မှန်းချက်များကို ပြောလော့။ (ကျွန်ုပ်တို့အတွက် ဘုရားသခင်၏ အစီအစဉ်များနှင့် စီစဉ်ညွှန်ကြားမှုများကို နာခံရန်ဖြစ်သည်။) (ဘုရားသခင်က ကျွန်ုပ်တို့အတွက် တာဝန်ချပေးသည့် ကဏ္ဍကို ကောင်းစွာ လုပ်ဆောင်ရန်၊ ကျွန်ုပ်တို့၏ စေခိုင်းချက်နှင့် တာဝန်ကို ဖြည့်ဆည်းရန် ဖြစ်သည်။) အခြား မည်သည့်အရာရှိသေးသနည်း။ တစ်ချက်တွင် ယင်းသည် ဖန်ဆင်းခံတစ်ဦး၏ တာဝန်ကို ဖြည့်ဆည်းခြင်းဖြစ်သည်။ အခြားတစ်ချက်တွင် သင်၏ အရည်အချင်းနှင့် လုပ်ဆောင်နိုင်စွမ်းအတွင်း ရှိသော အရာမှန်သမျှကို သင်တတ်နိုင်သမျှ အကောင်းဆုံး လုပ်ဆောင်ခြင်း၊ အနည်းဆုံးအနေဖြင့် သင်၏ အသိစိတ်က သင့်ကို အပြစ်မတင်သော၊ သင်၏ ကိုယ်ပိုင်အသိတရားဖြင့် ငြိမ်းချမ်းစွာနေနိုင်ပြီး သူတစ်ပါးတို့၏ အမြင်တွင် လက်ခံနိုင်ဖွယ်ဖြစ်သည်ဟု သက်သေပြသောနေရာသို့ ရောက်ရှိခြင်းဖြစ်သည်။ နောက်တစ်ဆင့် တက်လျှင် သင်၏ ဘဝတစ်လျှောက်တွင် သင်မွေးဖွားသည့် မိသားစု၊ သင်၏ ပညာရေးနောက်ခံ၊ သို့မဟုတ် သင်၏ အစွမ်းအစက မည်သို့ရှိသည်ဖြစ်စေ ဘဝတွင် လူတို့ နားလည်သဘောပေါက်သင့်သည့် သဘောတရားများကို သင် နားလည်မှုအချို့ ရှိရမည်။ ဥပမာ မည်သို့သော လမ်းကြောင်းမျိုးကို လူတို့ လျှောက်သင့်သည်၊ မည်သို့ အသက်ရှင်သင့်သည်၊ အဓိပ္ပာယ်ရှိသောဘဝကို မည်သို့ အသက်ရှင်သင့်သည်ဆိုသည်တို့ဖြစ်သည်။ သင်သည် အနည်းဆုံးအနေဖြင့် ဘဝ၏ စစ်မှန်သော တန်ဖိုးအနည်းငယ်ကို စူးစမ်းလေ့လာသင့်သည်။ ဤဘဝကို အချည်းနှီး အသက်ရှင်၍ မရပေ။ ပြီးလျှင် ဤကမ္ဘာမြေပေါ်သို့ အချည်းနှီးရောက်ရှိလာ၍ မရပေ။ အခြားအချက်တွင် သင်သည် သင်၏ဘဝသက်တမ်းအချိန်အတွင်းတွင် သင်၏ တာဝန်ကို ဖြည့်ဆည်းရမည်။ ဤသည်မှာ အရေးကြီးဆုံးဖြစ်သည်။ ကြီးမားသော အထူးတာဝန်၊ တာဝန် သို့မဟုတ် ဝတ္တရားတစ်ခုကို ပြီးမြောက်အောင် လုပ်ဆောင်ခြင်းနှင့်ပတ်သက်၍ ငါတို့ ပြောမည် မဟုတ်။ သို့သော် အနည်းဆုံးအနေဖြင့် တစ်စုံတစ်ခုကို သင်ဖြစ်မြောက်သင့်သည်။...လူတို့အပေါ် မြင့်မားသောစံနှုန်းများကို မထားရှိကြစို့နှင့်။ လူတစ်ယောက်က သူ၏ ဘဝတစ်လျှောက်တွင် သူလုပ်ဆောင်သင့်သည့်၊ သို့မဟုတ် လုပ်ဆောင်ရန် လိုလားသည့် အလုပ်တစ်ခုနှင့် ရင်ဆိုင်ရသည့် အခြေအနေတစ်ခုကို စဉ်းစားကြည့်ကြစို့။ သူ၏ နေရာကို ရှာတွေ့ပြီးနောက်တွင် သူသည် သူ၏နေရာတွင် ခိုင်မာစွာရပ်တည်သည်၊ သူ၏ နေရာကို စွဲကိုင်ထားသည်၊ အပန်းတကြီးလုပ်ရသော အားထုတ်မှုနှင့် သူ၏ အင်အားအားလုံးတို့ကို အသုံးပြုကာ သူ လုပ်ဆောင်သင့်ပြီး ပြီးမြောက်သင့်သည့်အရာကို အောင်မြင်ပြီး ပြီးမြောက်လေသည်။ ၎င်းတို့သည် နောက်ဆုံးတွင် ရှင်းလင်းပြောဆိုရန်အတွက် ဘုရားရှေ့၌ ရပ်သောအခါ အတော်အတန်ပင် ကျေနပ်မှုရှိကြပြီး ၎င်းတို့၏ စိတ်နှလုံးတွင် အပြစ်တင်ခြင်း၊ သို့မဟုတ် နောင်တရခြင်း မရှိပေ။ ၎င်းတို့သည် စိတ်သက်သာရာရကာ တစ်စုံတစ်ခုကို ရရှိပြီးဖြစ်သည်ဟုလည်းကောင်း၊ တန်ဖိုးရှိသော အသက်တာတစ်ခုကို အသက်ရှင်နေထိုင်ခဲ့ပြီးဖြစ်သည်ဟုလည်းကောင်း ခံစားကြရသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဘုရားနှုတ်ကပတ်တော်တွေကို ကျွန်မ တွေးဆရင်း လူတစ်ယောက်ရဲ့ ဘဝ တန်ဖိုးနဲ့ အဓိပ္ပာယ်ဆိုတာ ဘုရားသခင်က လူသားမျိုးနွယ်ကို ကယ်တင်တဲ့အမှုတော်မှာ ဖန်ဆင်းခံတစ်ဦးအနေနဲ့ ကိုယ့်တာဝန်ကို ကောင်းကောင်း ဖြည့်ဆည်းဖို့၊ ကိုယ်တတ်နိုင်သလောက် ဘုရားသခင်ရဲ့ အမှုတော်နဲ့ နှုတ်ကပတ်တော်တွေကို သက်သေခံဖို့၊ ဘုရားသခင်ရဲ့ ကယ်တင်ခြင်းကို လက်ခံရရှိအောင် ဘုရားရှေ့မှောက်ကို လူများများ ခေါ်လာဖို့ပဲဆိုတာ နားလည်လိုက်တယ်။ ဒါက ဘုရားသခင်ကို အကျေနပ်စေဆုံးအရာပဲ။ ကိုယ့်တာဝန်ကို ထမ်းဆောင်တာက တစ်ခါတလေ ဇာတိပကတိ နည်းနည်း ဒုက္ခခံရနိုင်ပေမဲ့ ဒီဖြစ်စဉ်အတွင်းမှာ သမ္မာတရားကို လိုက်စားတာကနေ၊ သမ္မာတရား စည်းမျဉ်းတွေ အများကြီးကို နားလည်နိုင်တယ်၊ အမှုအရာအများကြီးကို ထိုးထွင်း သိမြင်နိုင်တယ်။ ကိုယ့်ရဲ့ ဖောက်ပြန်ပျက်စီးမှုနဲ့ ချို့တဲ့ချက်တွေကိုလည်း နားလည်နိုင်တယ်၊ တဖြည်းဖြည်းနဲ့ ပြောင်းလဲမှုကို ရရှိပြီး နောက်ဆုံးမှာ ကယ်တင်ခြင်းခံရနိုင်တယ်။ ဒါက ဘယ်လောက်တောင် ကောင်းမြတ်တဲ့အရာလဲ။ ကျွန်မက ဘာသာတရား မရှိသူတစ်ယောက်လို ကိုယ့်ရဲ့ ကျန်းမာရေးကို နည်းလမ်းအမျိုးမျိုးနဲ့ ဘယ်လိုထိန်းသိမ်းရမလဲဆိုတာကိုပဲ တွေးနေခဲ့ရင်၊ ခန္ဓာကိုယ်က ကျန်းမာပြီး အားအင်ပြည့်ဖြိုးနေရင်တောင်မှ၊ အဆုံးကျရင်၊ ကိုယ့်တာဝန်ကို ကောင်းကောင်း မထမ်းဆောင်ခဲ့ရင် အဲဒါတွေအားလုံးက အချည်းနှီးပဲ။ ကျွန်မအသက်တာက ပြောပလောက်တဲ့ တန်ဖိုး လုံးဝရှိမှာ မဟုတ်ဘူး။ ဘုရားနှုတ်ကပတ်တော်ကို ကျွန်မ တွေးမိလိုက်တယ်။ “လူတို့၏ ဘဝတစ်ခုလုံးသည် ဘုရားသခင်၏ လက်များထဲတွင် ရှိနေသည်ဖြစ်ပြီး၊ အကယ်၍ ဘုရားသခင်၏ရှေ့တော်ရှိ ၎င်းတို့၏ သန္နိဌာန်အတွက်သာ မဟုတ်ခဲ့လျှင် အနှစ်သာရမဲ့သော ဤလူ့လောကကြီးထဲတွင် မည်သူသည် အချည်းနှီးသက်သက် နေထိုင်ရန် လိုလိုလားလား ရှိလိမ့်မည်နည်း။ အဘယ်ကြောင့် စိတ်ရှုပ်ခံနေမည်နည်း။ လောကထဲတွင် ဝင်လိုက်ထွက်လိုက် အပြေးအလွှားသွားနေရင်း ဘုရားသခင်အတွက် မည်သည့်အရာတစ်ခုကိုမှ ၎င်းတို့မလုပ်ဆောင်ပါက၊ ၎င်းတို့၏ဘဝတစ်ခုလုံးကို ဖြုန်းတီးပစ်ရာ ရောက်လိမ့်မည်မဟုတ်လော။ အကယ်၍ သင်၏လုပ်ဆောင်မှုများကို ဖော်ပြရန်ထိုက်သည်ဟု ဘုရားသခင်က မယူဆလျှင်ပင်၊ သင်၏သေခြင်း အခိုက်အတန့်တွင် အားရကျေနပ်ခြင်း အပြုံးတစ်ခုကို သင်မပေးပြီလော။ သင့်အနေဖြင့် အပြုသဘောဆောင်သည့် တိုးတက်မှုရအောင် အားထုတ်သင့်ပြီး အပျက်သဘောဆောင်သည့် ဆုတ်ယုတ်မှုရအောင် အားမထုတ်သင့်ပေ။ ဤသည်မှာ ပိုကောင်းသော လက်တွေ့လုပ်ဆောင်မှု မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ အခန်း (၃၉)) ဟုတ်ပါတယ်။ လူတွေက အသက်ရှင်နေတုန်း ဘုရားသခင်အတွက် တစ်ခုခု လုပ်ရမယ်။ အလဟဿ အသက်ရှင်လို့ မဖြစ်ဘူး။ စားလိုက်သောက်လိုက် ပျော်ပါးလိုက်နဲ့ ဇာတိပကတိထဲ အသက်ရှင်ရင် ကိုယ့်ကိုယ်ကိုယ် ဘယ်လောက်ပဲ ဂရုစိုက်စိုက် အားလုံးက အချည်းနှီးပါပဲ။ ကိုယ်က ဖန်ဆင်းရှင်ကို မသိဘူး၊ ဖန်ဆင်းခံတစ်ယောက်ရဲ့ တာဝန်ကိုလည်း ကောင်းကောင်း မဖြည့်ဆည်းခဲ့ဘူး။ ဒီလိုအသက်ရှင်တာက ဘာအဓိပ္ပာယ်မှ မရှိဘူး။ အခု ကပ်ဘေးတွေက ပိုဆိုးရွားလာနေပြီး ဘုရားသခင်ရဲ့ အမှုတော်က အဆုံးသတ်ခါနီးနေပြီ။ တာဝန်ထမ်းဆောင်ဖို့ အခွင့်အရေး အများကြီး မကျန်တော့ဘူး၊ ဒါကြောင့် အခု တာဝန်ထမ်းဆောင်ခွင့်ရတာကို ကျွန်မ တန်ဖိုးထားသင့်တယ်။ ကျွန်မ နားလည်တဲ့ သမ္မာတရား စည်းမျဉ်းတွေကို ရေလောင်းသူတွေနဲ့ မျှဝေသင့်တယ်၊ ဒါမှ သူတို့ သမ္မာတရားကို နားလည်ပြီး စည်းမျဉ်းတွေကို သဘောပေါက်နိုင်မယ်၊ လူသစ်တွေကို ပိုပြီး ထိထိရောက်ရောက် ရေလောင်းပေးနိုင်မယ်။ နောင်တကင်းကင်းနဲ့ ကျွန်မ တတ်နိုင်သမျှ အစွမ်းကုန် ကြိုးစားရမယ်။ နောင်တစ်ချိန်မှာ ကျွန်မရောဂါ အခြေအနေ တကယ်ပဲ ပိုဆိုးလာရင်တောင်မှ၊ ကျွန်မ ကျိုးနွံနာခံဖို့ သင်ယူရမယ်၊ ရောဂါကို ဘုရားသခင်လက်ထဲ ထားရှိပြီး ကိုယ်တော်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံရမယ်။

အဲဒီနောက်မှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မဖတ်လိုက်တော့ ရောဂါအပေါ် ကျွန်မရဲ့စိုးရိမ်ပူပန်မှုတွေ ပြေပျောက်သွားခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အရာရာက ဘုရားသခင်၏ လက်ထဲတွင်ရှိသည်ကို သင် အမှန်တကယ် ယုံကြည်ပါက ဤအရာများကို သင် ယုံကြည်သင့်သည်။ ဆိုးရွားသည့် နာမကျန်းဖြစ်ခြင်း၊ အကြီးစား နာမကျန်းဖြစ်ခြင်း၊ အသေးစား နာမကျန်းဖြစ်ခြင်းနှင့် ကျန်းမာရေးတို့ အားလုံးသည် ဘုရားသခင်၏ အချုပ်အခြာအာဏာနှင့် အစီအစဉ်များအောက်တွင် ကျရောက်ပေသည်။ ဆိုးရွားသည့် နာမကျန်းဖြစ်ခြင်းတစ်ခု ဖြစ်ပေါ်ခြင်းနှင့် အသက်အရွယ်တစ်ခုခုတွင် တစ်စုံတစ်ဦး၏ ကျန်းမာရေး မည်ကဲ့သို့ဖြစ်မည်ဆိုသည်တို့မှာ မတော်တဆဖြစ်သည့်အရာများ မဟုတ်သကဲ့သို့ ဤအရာကို နားလည်ရန်မှာ အပြုသဘောဆောင်ပြီး တိကျမှန်ကန်သည့် သိနားလည်မှု ရှိရန် ဖြစ်သည်။ ဤသည်မှာ သမ္မာတရားနှင့် ကိုက်ညီပါသလော။ (ကိုက်ညီပါသည်။) သမ္မာတရားနှင့် ကိုက်ညီသည်၊ သမ္မာတရားဖြစ်သည်၊ ဤအရာကို သင် လက်ခံသင့်ပြီး ဤကိစ္စရပ်အပေါ် သင်၏ သဘောထားနှင့် အမြင်များ ပြောင်းလဲသင့်ပေသည်။ ပြီးလျှင် ဤအရာများ ပြောင်းလဲသွားသည်နှင့် မည်သည့်အရာ ပြေလည်သွားပါသနည်း။ သင်၏ စိတ်ဖိစီးခြင်း၊ ပူပန်သောကနှင့် စိုးရိမ်မှု ခံစားချက်များ ပြေလည်သွားသည် မဟုတ်လော။ အနည်းဆုံးအနေဖြင့် နာမကျန်းဖြစ်ခြင်းနှင့်ပတ်သက်သည့် စိတ်ဖိစီးခြင်း၊ ပူပန်သောကနှင့် စိုးရိမ်မှုတည်းဟူသော သင်၏ အပျက်သဘောဆောင်သည့် စိတ်ခံစားမှုများသည် သဘောတရားအရ ပြေလည်သွားပေသည်။ သင်၏ သိနားလည်မှုသည် သင်၏ အတွေးများနှင့် အမြင်များကို ပြောင်းလဲစေပြီးဖြစ်သောကြောင့် သင်၏ အပျက်သဘောဆောင်သည့် စိတ်ခံစားမှုများကို ဖြေရှင်းပေးသည်။ ဤသည်မှာ သွင်ပြင်လက္ခဏာတစ်ခု ဖြစ်သည်။ တစ်စုံတစ်ဦး နာမကျန်းဖြစ်မည် မဖြစ်မည်၊ မည်သည့် ဆိုးရွားသော နာမကျန်းဖြစ်ခြင်းကို သူ ရရှိမည်ဆိုသည်နှင့် ဘဝ၏ အဆင့်တစ်ခုစီတွင် ၎င်း၏ ကျန်းမာရေးက မည်ကဲ့သို့ ဖြစ်မည်ဆိုသည်တို့ကို လူ၏ အလိုဆန္ဒအားဖြင့် ပြောင်းလဲ၍မရနိုင်ဘဲ ထိုထက် အားလုံးကို ဘုရားသခင်က ကြိုတင်စီမံထားခြင်း ဖြစ်သည်။...နာမကျန်းဖြစ်ခြင်းအကြောင်းကို ငါတို့ ပြောဆိုဆွေးနွေးနေခြင်း ဖြစ်သည်။ ဤသည်မှာ မိမိတို့၏ တစ်သက်တာအတွင်း လူအများစု တွေ့ကြုံရမည့် တစ်စုံတစ်ရာဖြစ်သည်။ ထို့ကြောင့် မည်သည့် အချိန်၊ သို့မဟုတ် မည်သည့် အသက်အရွယ်တွင် လူတို့၏ ခန္ဓာကိုယ်များကို ဖိစီးမည့် နာမကျန်းဖြစ်ခြင်း အမျိုးအစားနှင့် ၎င်းတို့၏ ကျန်းမာရေးက မည်ကဲ့သို့ဖြစ်မည်ဆိုသည်တို့မှာ ဘုရားသခင် စီစဉ်ထားသည့် အရာအားလုံးဖြစ်ပြီး လူတို့သည် မိမိတို့ကိုယ်တိုင်အတွက် ဤအရာများကို ဆုံးဖြတ်၍မရနိုင်ပေ။ လူတစ်ဦး မွေးဖွားလာသည့်အချိန်ကဲ့သို့ပင်ဖြစ်သည်၊ ၎င်းသည် မိမိကိုယ်တိုင်အတွက် မဆုံးဖြတ်နိုင်ပေ။ ထို့ကြောင့် သင့်ကိုယ်သင်အတွက် ဆုံးဖြတ်၍မရနိုင်သည့် အရာများနှင့်ပတ်သက်၍ စိတ်ဖိစီး၊ သောကရောက်ပြီး စိုးရိမ်ခြင်းသည် မိုက်မဲသည် မဟုတ်လော။ (မိုက်မဲပါသည်။) လူတို့သည် မိမိတို့ဘာသာ ဖြေရှင်းနိုင်သည့် အရာများကို ဖြေရှင်းခြင်းအား အစပြုသင့်ပြီး မိမိတို့ဘာသာ မလုပ်ဆောင်နိုင်သည့် အရာများအတွက်မူ ဘုရားသခင်ကို စောင့်ဆိုင်းသင့်၏။ လူတို့သည် ဘုရားသခင်ကို တိတ်ဆိတ်စွာ ကျိုးနွံနာခံပြီး ၎င်းတို့ကို ကွယ်ကာရန် တောင်းလျှောက်သင့်သည်။ ဤသည်မှာ လူတို့ရှိသင့်သည့် တွေးခေါ်မှု အလေ့အထဖြစ်သည်။ နာမကျန်းဖြစ်ခြင်းက အမှန်တကယ် ထိုးနှက်ပြီး သေခြင်းက အမှန်တကယ် နီးကပ်လာသည့်အခါတွင် လူတို့သည် ကျိုးနွံနာခံသင့်ပြီး ဘုရားသခင်ကို စောဒကမတက်သင့်၊ သို့မဟုတ် မပုန်ကန်သင့်၊ သို့မဟုတ် ဘုရားသခင်ကို ပြစ်မှားစော်ကားသည့်အရာများ၊ သို့မဟုတ် သူ့ကို တိုက်ခိုက်သည့်အရာများအား မပြောဆိုသင့်ပေ။ ထိုအစား လူတို့သည် အဖန်ဆင်းခံများအဖြစ် ရပ်တည်ပြီး ဘုရားသခင်ထံမှ လာသည့်အရာအားလုံးကို တွေ့ကြုံကာ အသိအမှတ်ပြုသင့်သည်။ ၎င်းတို့သည် အမှုအရာများကို ၎င်းတို့ကိုယ်တိုင်အတွက် ရွေးချယ်ရန် မကြိုးစားသင့်ပေ။ ဤသည်မှာ သင်၏ ဘဝကို တန်ဖိုးတက်စေသည့် အထူးအတွေ့အကြုံတစ်ခု ဖြစ်သင့်ပြီး ထိုအရာမှာ သေချာပေါက် မကောင်းသည့် အရာတစ်ခု မဟုတ်၊ မှန်သလော။ ထို့ကြောင့် နာမကျန်းဖြစ်ခြင်းနှင့် ပတ်သက်လာသည့်အခါ လူတို့သည် ပထမဦးစွာ နာမကျန်းဖြစ်ရခြင်း ဇာစ်မြစ်နှင့် ပတ်သက်၍ ၎င်းတို့၏ မှားယွင်းသော အတွေးများနှင့် အမြင်များကို ဖြေရှင်းသင့်ပြီး ထို့နောက်တွင် ဤအရာနှင့်ပတ်သက်၍ ၎င်းတို့ စိုးရိမ်ကြလိမ့်မည် မဟုတ်တော့ပေ။ ထို့အပြင် လူတို့သည် သိသည့်အရာ၊ သို့မဟုတ် မသိသည့်အရာများကို ထိန်းချုပ်ပိုင်ခွင့်မရှိကြသကဲ့သို့ ဤအရာများအားလုံးသည် ဘုရားသခင်၏ အချုပ်အခြာအာဏာအောက်တွင် ရှိကြသည်နှင့်အမျှ ထိုအရာများကို ၎င်းတို့ ထိန်းချုပ်နိုင်စွမ်းလည်း မရှိကြချေ။ လူတို့ ရှိသင့်သည့် သဘောထားနှင့် လက်တွေ့လုပ်ဆောင်မှု စည်းမျဉ်းများမှာ စောင့်ဆိုင်းပြီး ကျိုးနွံနာခံရန် ဖြစ်သည်။ လက်တွေ့လုပ်ဆောင်ရန် သိနားလည်ခြင်းမှ အားလုံးကို သမ္မာတရား စည်းမျဉ်းများနှင့်အညီ လုပ်ဆောင်သင့်သည်။ ဤသည်မှာ သမ္မာတရား လိုက်စားရန် ဖြစ်၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) ဘုရားနှုတ်ကပတ်တော်တွေကနေ ဘုရားသခင်က လူတစ်ယောက်ရဲ့ ဘဝအဆင့်တိုင်းမှာရှိတဲ့ ကျန်းမာရေး၊ သူတို့ ဘယ်လိုရောဂါတွေရမလဲ၊ အဲဒီရောဂါတွေက ဆိုးရွားလာမလားဆိုတာတွေကို အချုပ်အခြာအာဏာရှိပြီး အမိန့်နဲ့ပြဋ္ဌာန်းထားတယ်ဆိုတာကို ကျွန်မ နားလည်ခဲ့တယ်။ ဒီထဲက ဘယ်တစ်ခုကမှ လူတွေ ထိန်းချုပ်နိုင်တဲ့အရာတွေ မဟုတ်ဘူး၊ စိုးရိမ်ပူပန်နေတာကလည်း အလကားပါပဲ။ ရောဂါ ဖြစ်လာတဲ့အခါ၊ ဒါတွေကို မှန်မှန်ကန်ကန် သဘောထားတတ်ဖို့ သင်ယူင့်တယ်၊ ပြီးတော့ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံသင့်တယ်။ အရင်တုန်းကတော့ ရောဂါအတွက် ခဏခဏ စိတ်သောကရောက်ခဲ့ရပြီး၊ အပျက်သဘောဆောင်တဲ့ ခံစားချက်တွေထဲမှာ အသက်ရှင်ခဲ့တယ်။ ဒါက ဘုရားသခင်ရဲ့ အချုပ်အခြာအာဏာကို နားမလည်ခဲ့လို့ပဲ။ ကျွန်မ လုပ်သင့်တာက ဘုရားသခင်ရဲ့ တောင်းဆိုချက်အတိုင်း ပုံမှန် နေထိုင်ပြီး ပုံမှန် တာဝန်ထမ်းဆောင်ဖို့ပါပဲ။ ရောဂါအခြေအနေ ပိုဆိုးလာမလား ဆိုတာကတော့ ဘုရားသခင်အပေါ်မှာပဲ မူတည်ပါတယ်။ ကျွန်မရဲ့ စိုးရိမ်ပူပန်မှုတွေနဲ့ သံသယတွေက မလိုအပ်ဘဲ မိုက်မဲမှုနဲ့ အသိဉာဏ်ကင်းမဲ့မှုရဲ့ ဖော်ပြချက်တစ်ခုပါပဲ။ တစ်နေ့နေ့မှာ ကျွန်မရဲ့ အခြေအနေက တကယ်ပဲ ပိုဆိုးလာရင်တောင်မှ ဒါက ဘုရားသခင်ရဲ့ ခွင့်ပြုချက်နဲ့ဖြစ်မှာပါ၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်ကို ကျွန်မ ကျိုးနွံနာခံသင့်တယ်။ ယောဘအပေါ် စမ်းသပ်မှုတွေ ကျရောက်လာပြီး သူ့ခန္ဓာကိုယ်အနှံ့ အနာစိမ်းတွေ ပေါက်တဲ့အခါမှာ ဒါကို ဘုရားသခင်ဆီကနေ သူ လက်ခံနိုင်ခဲ့တယ်၊ ဘုရားသခင်ကို မညည်းညူခဲ့ဘူးဆိုတာ ကျွန်မ တွေးမိတယ်။ တည်တည်ငြိမ်ငြိမ်နဲ့ သူ ရင်ဆိုင်နိုင်ခဲ့ပြီး နောက်ဆုံးမှာ ဘုရားသခင်အတွက် သက်သေခံချက်မှာ ခိုင်ခိုင်မာမာ ရပ်တည်နိုင်ခဲ့တယ်။ ဒါကို တွေးမိတော့ ကျွန်မ တော်တော် အရှက်ရသွားပြီး၊ ကိုယ့်ရဲ့ စိုးရိမ်ပူပန်မှုတွေကို စွန့်လွှတ်ဖို့ ဆန္ဒရှိလာတယ်။ ရောဂါကို ဘုရားသခင်လက်ထဲ အပ်နှံပြီး၊ စိတ်နှလုံးကို တာဝန်ထဲ နှစ်မြှုပ်ထားဖို့ ဆန္ဒရှိလာတယ်။ လိုအပ်ရင် ဆေးကုသမှုခံယူတယ်၊ အားတဲ့အချိန်မှာ လေ့ကျင့်ခန်း လုပ်တယ်။ ဒီလို လက်တွေ့လုပ်ဆောင်တဲ့အခါ ကျွန်မစိတ်နှလုံးက ပိုပြီး ပေါ့ပါးလွတ်မြောက်လာတယ်၊ ရောဂါကြောင့် အများကြီး မခံစားရတော့ဘူး။

ကိုယ့်တာဝန်မှာ ဒီလိုပြန်ခန့်အပ်ခံရခြင်းကနေ ကျွန်မ သင်ခန်းစာတွေ အများကြီး သင်ယူခဲ့ရတယ်၊ ဖန်ဆင်းခံတစ်ဦးအနေနဲ့ အချိန်တိုင်းမှာ ကိုယ့်တာဝန်ကို စောင့်ထိန်းရမယ်ဆိုတာ သဘောပေါက်လိုက်တယ်။ တစ်ချိန်တည်းမှာပဲ လူ့ဘဝရဲ့ တန်ဖိုးက ဘုရားသခင်ရဲ့ နှုတ်ကပတ်တော်တွေကို လိုက်နာပြီး ကိုယ့်တာဝန်ကို သစ္စာရှိရှိ ထမ်းဆောင်ဖို့ဖြစ်တယ်ဆိုတာကိုလည်း ကျွန်မ နားလည်ခဲ့တယ်။ ဒီလို အသက်ရှင်မှသာ စိတ်ကောင်းရှိနိုင်မယ်၊ ဖြောင့်မတ်ပြီး နောင်တကင်းနိုင်မှာ ဖြစ်ပါတယ်။


၆၄။ ဖျားနာခြင်း ကျရောက်လာခြင်းသည် ဘုရားသခင်၏ ကောင်းချီးမင်္ဂလာဖြစ်သည်

ရှောင်ကျင့်၊ တရုတ်နိုင်ငံ

၂၀၁၇ ခုနှစ်၊ ဧပြီလတုန်းက ကျွန်တော် ဆေးရုံမှာ ကျန်းမာရေးစစ်ဆေးမှု သွားလုပ်ကြည့်တော့ ကိုယ့်မှာ အသည်းရောင်အသားဝါ ဘီပိုးရှိနေတာကို သိလိုက်ရတယ်။ Transaminase ဓာတ်က 220 U/L အထိ မြင့်တက်နေပြီး အသည်းရောင်အသားဝါ ဘီပိုးက အသက်ဝင်နေတဲ့ အခြေအနေပေါ့။ အသင်းတော်က ကျွန်တော့်ရဲ့ အခြေအနေကို ထည့်စဉ်းစားပြီး အိမ်ပြန်ကုသဖို့ စီစဉ်ပေးခဲ့တယ်။ ခရီးဆောင်အိတ်ကို ကျွန်တော်ထုပ်ပိုးနေတုန်း ကျွန်တော်နဲ့ တွဲဖက်လုပ်ဆောင်နေတဲ့ ညီအစ်ကိုနှစ်ယောက် အလုပ်အကြောင်းဆွေးနွေးရင်း စကားပြောရယ်မောနေတာကို ကြည့်ပြီး ကျွန်တော့်စိတ်ထဲမှာ အားငယ်ဝမ်းနည်းစိတ် ဝင်သွားတယ်၊ တွေးမိတာက “အခု ဘုရားသခင်ရဲ့အမှုတော်က အဆုံးသတ်တော့မှာ၊ ဒါက ငါတို့တာဝန်ထမ်းဆောင်ပြီး ကောင်းမှုတွေ ပြင်ဆင်ဖို့ အရေးကြီးဆုံးအချိန်ပဲ။ ဒါပေမဲ့ အဲဒီလိုလုပ်ရမယ့်အစား၊ ငါကတော့ အိမ်ပြန်ပြီး အနားယူရတော့မယ်။ အိမ်မှာ တစ်နှစ်၊ နှစ်နှစ်လောက်နေပြီး ဘာတာဝန်မှ မထမ်းဆောင်နိုင်ရင် ကောင်းမှုတွေကို ဘယ်လိုလုပ် ပြင်ဆင်နိုင်တော့မှာလဲ။ ကပ်ဘေးတွေ ကျရောက်လာတဲ့အခါ ငါက သေချာပေါက် အဲဒီထဲ ပါသွားမှာပဲ။ တကယ်လို့ ငါသေသွားရင် ဘုရားသခင်ကို ယုံကြည်ခဲ့တာတွေက အလကားဖြစ်သွားမှာ မဟုတ်ဘူးလား။ ဘုရားသခင်ကို စယုံကြည်ပြီး တစ်နှစ်မပြည့်ခင်မှာပဲ ငါက အိမ်ကနေထွက်ပြီး တာဝန်ထမ်းဆောင်ခဲ့တာ။ အသင်းတော်က ဘယ်တာဝန်ပဲပေးပေး ငါက တစ်ခါမှ ရွေးချယ်တာမျိုးမရှိဘဲ ပိုကောင်းအောင် အမြဲကြိုးစားလုပ်ဆောင်ခဲ့တယ်။ အထူးသဖြင့် လွန်ခဲ့တဲ့ခြောက်လအတွင်း တည်းဖြတ်ခြင်းတာဝန်ကို ထမ်းဆောင်တုန်းကဆို စောစောထပြီး မိုးချုပ်တဲ့အထိနေရတာ ခဏခဏပဲ။ အခက်အခဲတွေကြုံရင်လည်း နောက်မဆုတ်ဘဲ ပညာပိုင်းဆိုင်ရာ ကျွမ်းကျင်မှုတွေကို ကြိုးစားသင်ယူခဲ့တယ်။ တာဝန်မှာလည်း ရလဒ်တချို့ထွက်ခဲ့တာပဲ။ ငါက တာဝန်ထမ်းဆောင်ရာမှာ ဒီလောက်တက်ကြွပြီး စိတ်အားထက်သန်ခဲ့တာကို ဘာလို့ ဘုရားသခင်က ငါ့ကို မစောင့်ရှောက်ခဲ့တာလဲ။ ဘာလို့ ဒီရောဂါကို ငါ့ကို ဖြစ်ခွင့်ပေးရတာလဲ” ပေါ့။ ကျွန်တော် တကယ်ကို နားမလည်နိုင်ခဲ့ဘူး။ ကျွန်တော် ခေါင်းမော့ပြီး ညီအစ်ကိုနှစ်ယောက်ကို ကြည့်လိုက်တော့ သူတို့တွေ ကျန်းမာရေးကောင်းပြီး ဒီမှာ တာဝန်ဆက်ထမ်းဆောင်နိုင်တာကို အားကျမိတယ်။ ကျွန်တော်ကတော့ တာဝန်ထမ်းဆောင်ရာနေရာကနေ အိမ်ပြန်ရတော့မယ့်ဆဲဆဲ အခြေအနေမှာပေါ့။ ကိုယ့်အနာဂတ်က အရမ်းကို မှောင်မိုက်နေသလိုပဲလို့ ခံစားရပြီး စိတ်ဓာတ်တွေ တော်တော်ကျမိတယ်၊ တစ်ကိုယ်လုံး ပျော့ခွေပြီး အားမရှိတော့သလို ခံစားရတယ်။ ဒါက ဘုရားသခင်ရဲ့ နောက်ဆုံးအဆင့်အမှုတော်ဖြစ်ပြီး လူသားတွေရဲ့ တစ်ခုတည်းသော ကယ်တင်ခြင်းအခွင့်အရေးဖြစ်တယ်ဆိုတာကို တွေးမိတဲ့အခါ၊ ပြီးတော့ ဒီအချိန်မှာ နေထိုင်ခွင့်ရခဲ့တာက ကျွန်တော့်အတွက် ကံကောင်းတယ်ဆိုတာကို တွေးမိတဲ့အခါ ကျွန်တော် ဒီလိုပဲ လက်လျှော့လိုက်ဖို့ တကယ်ကို မလိုလားခဲ့ဘူး။ အိမ်ပြန်ရောက်ရင် မြန်မြန်ကုသမှုခံယူရမယ်၊ ရောဂါပျောက်တာနဲ့ တာဝန်ပြန်ထမ်းဆောင်ရမယ်။ ဒီလိုဆိုရင် ကောင်းမှုတွေ ပိုပြင်ဆင်နိုင်ပြီး ကယ်တင်ခြင်းရဖို့ မျှော်လင့်ချက်လည်း ပိုကြီးလာမှာပဲ။

အိမ်ပြန်ရောက်ပြီးနောက်မှာ တရုတ်တိုင်းရင်းဆေးက အသည်းရောင်အသားဝါ ဘီပိုးအတွက် တော်တော်ထိရောက်တယ်လို့ ကြားတော့ အဖေ့ကို ချက်ချင်း ဆေးသွားယူခိုင်းလိုက်တယ်။ ကျွန်တော်ထမ်းဆောင်ခဲ့တဲ့ တာဝန်နဲ့သက်ဆိုင်တဲ့ နည်းပညာတွေကိုလည်း ဇွဲရှိရှိနဲ့ ဆက်လေ့လာခဲ့တယ်၊ ရောဂါပျောက်ရင် အပြင်ပြန်ထွက်ပြီး တာဝန်ထမ်းဆောင်နိုင်သေးတာပဲလို့ တွေးရင်းနဲ့ပေါ့။ ကျွန်တော် အမြန်ဆုံး သက်သာလာဖို့ မျှော်လင့်ရင်း ဆရာဝန်ညွှန်ကြားတဲ့အတိုင်း ဆေးကို အချိန်မှန် သောက်ခဲ့တယ်။ တစ်လကြာတော့ မျှော်လင့်ချက်အကြီးကြီးနဲ့ ဆေးရုံကို ဆေးစစ်ဖို့ သွားခဲ့တယ်။ ဆေးစစ်ချက်အဖြေရတော့ Transaminase ဓာတ်က နည်းနည်းလေးမှ ကျမသွားတာကို တွေ့လိုက်ရတယ်။ ကျွန်တော် လုံးဝမယုံနိုင်ခဲ့ဘူး၊ “ဒီတစ်လလုံး ငါ ဆေးကို အချိန်မှန်မှန် သောက်ခဲ့တာပဲ။ ဘာလို့ ရောဂါအခြေအနေက နည်းနည်းလေးမှ မကောင်းလာတာလဲ။ ဘုရားသခင်က ဘာလို့ ငါ့ကို ကောင်းချီးမပေးတာလဲ” လို့ တွေးမိတယ်။ အချိန်နည်းနည်းကြာပြီး၊ ဩဂုတ်လလောက်မှာ ညီအစ်မတစ်ယောက်က ကျွန်တော့်ကို တချို့လူတွေ အသည်းရောင်အသားဝါဘီ ကုသဖို့ သုံးတဲ့ တောရိုင်း တရုတ်နံနံ လို့ခေါ်တဲ့ အပင်တစ်မျိုးအကြောင်း ပြောပြခဲ့တယ်။ ဒါကိုကြားတော့ ကျွန်တော် အရမ်းစိတ်လှုပ်ရှားသွားတယ်။ အဲဒီအပင်က အဆိပ်ပြင်းပြီး သေချာမစီမံရင် အသက်အန္တရာယ်ရှိနိုင်တယ်လို့ ညီအစ်မက အထပ်ထပ် သတိပေးပေမဲ့ ကျွန်တော် စမ်းကြည့်ချင်တုန်းပဲ။ ရောဂါကို ကုလို့ပျောက်နိုင်မယ်ဆိုရင်တော့ စွန့်စားရတာ တန်ပါတယ်လို့ ကျွန်တော်ထင်ခဲ့တယ်။ မမျှော်လင့်ဘဲ အဲဒါကို သုံးပြီးတဲ့နောက်မှာ ဘာအာနိသင်မှ မရှိခဲ့ဘဲ ကျွန်တော် အရမ်းကို စိတ်ဆင်းရဲခဲ့ရတယ်။ ဘာလို့ ဒီလိုဖြစ်ရတာလဲဆိုတာ ကျွန်တော် နားမလည်နိုင်ခဲ့ဘူး။ အဲဒီနောက်မှာ ကျွန်တော် လုံးလုံး အပျက်သဘောဆောင်ခဲ့တယ်။ ကျွန်တော့်ဆုတောင်းတွေမှာ ဘာမှပြောစရာမရှိဘဲ အရမ်းခြောက်ကပ်နေတယ်၊ ဘုရားနှုတ်ကပတ်တော် စားသောက်တာလည်း နည်းသွားတယ်၊ အရင်က ဇွဲရှိရှိ လေ့လာခဲ့တဲ့ နည်းပညာတွေကို သင်ယူချင်စိတ် မရှိတော့ဘူး၊ ပြီးတော့ အမြဲတမ်း စိတ်အားထက်သန်မှု ကင်းမဲ့နေခဲ့တယ်။

နိုဝင်ဘာလလောက်မှာ ညီအစ်ကိုတစ်ယောက်က ဆေးညွှန်းတစ်ခု ယူလာပေးပြီး ဒါက အသည်းရောင်အသားဝါ ဘီပိုးအတွက် သီးသန့်ဆေးလို့ ပြောတယ်။ ကျွန်တော် စမ်းကြည့်ချင်စိတ် ပြင်းပြနေခဲ့ပေမဲ့ တောရိုင်းတရုတ်နံနံပင်နဲ့ ကုတုန်းက မအောင်မြင်ခဲ့တာကို ပြန်သတိရပြီး ကိုယ့်ဘာသာကိုယ် တွေးမိတယ်၊ “ငါက ဆေးကုသတာကိုပဲ အာရုံစိုက်ပြီး ဆုတောင်းတာ နည်းပါးလို့များလား။ ကုသမှုခံယူနေတုန်းမှာ ဘုရားသခင်ကို ပိုပြီး ဆုတောင်းဖို့လိုမယ့်ပုံပဲ။ ဘုရားသခင်က ငါ့ရဲ့ရိုးသားတဲ့စိတ်နှလုံးကို မြင်ရင် ငါ့ကို ကောင်းချီးပေးပြီး ရောဂါကို ပျောက်ကင်းစေမှာ” လို့ပေါ့။ ကျွန်တော် ဆေးညွှန်းကို အမြန်ယူပြီး ဆေးသွားယူခဲ့တယ်။ ဆေးက ဘယ်လောက်ပဲခါးခါး ကျွန်တော် ကြိတ်မှိတ်ပြီး သောက်ခဲ့တယ်။ ဒီကာလအတွင်းမှာ ကျွန်တော် ဘုရားသခင်ကို အကြိမ်ကြိမ် ဆုတောင်းခဲ့တယ်၊ အပြင်ပြန်ထွက်ပြီး တာဝန်ထမ်းဆောင်ချင်တဲ့အကြောင်း၊ သမ္မာတရားကို အလေးအနက် လိုက်စားချင်တဲ့အကြောင်းတွေ ကိုယ်တော့်ကို ပြောပြခဲ့တယ်။ ဒီလို “ရိုးသားတဲ့” သဘောထားနဲ့ ဘုရားသခင်ရဲ့ စိတ်နှလုံးတော်ကို တို့ထိနိုင်ဖို့ မျှော်လင့်ခဲ့တယ်၊ ဒါမှ သူက ကျွန်တော့်ရောဂါကို ပျောက်ကင်းအောင် ကောင်းချီးပေးမှာလေ။ တစ်လကြာတော့ ဆေးစစ်ချက်အဖြေ သွားယူတဲ့အခါ ဆရာဝန်က “ခင်ဗျားကို ကျွန်တော်တို့ နှစ်ခါတောင် စစ်ပြီးပြီ။ ဗိုင်းရပ်စ်ပိုး ပမာဏက အရမ်းများနေတယ်။ Transaminase ဓာတ်က ၁၂၀၀ ကျော်တောင် ရှိနေတယ်” လို့ ပြောတယ်။ ကျွန်တော့်စိတ်ထဲမှာ “အရင်က ၂၀၀ ကျော်တာနဲ့တောင် တော်တော်ဆိုးနေပြီ၊ အခု တစ်ထောင်ကျော်ဆိုတာက ဘယ်လိုအခြေအနေမျိုးလဲ” လို့ တွေးမိတယ်။ ကျွန်တော် အဲဒီမှာ ရပ်ပြီး တောင့်တောင့်ကြီး ဖြစ်သွားတယ်၊ လူတစ်ယောက်က အသည်းရောင်အသားဝါဘီကို ကောင်းကောင်းမထိန်းချုပ်ရင် အသည်းခြောက်တာ ဒါမှမဟုတ် အသည်းကင်ဆာတောင် ဖြစ်နိုင်တယ်လို့ ပြောခဲ့တာကို အမှတ်ရမိတယ်။ ငါလည်း အသည်းကင်ဆာ ဖြစ်လာမှာလား။ ဒီလိုတွေးမိတဲ့အခါ ကျွန်တော် အရမ်းကို ကြောက်ပြီး အားကိုးရာမဲ့ ဖြစ်သွားတယ်။ လွန်ခဲ့တဲ့တစ်လလုံး ရောဂါပျောက်ကင်းဖို့ ဘုရားသခင်ကို ခဏခဏ ဆုတောင်းခဲ့တာကို တွေးမိတယ်၊ ဒါပေမဲ့ အခုတော့ ကျွန်တော့်အခြေအနေက တိုးတက်မလာတဲ့အပြင် ပိုပြီးတောင် ဆိုးရွားလာခဲ့တယ်။ ကျွန်တော် ထပ်ခါတလဲလဲ အတားအဆီးတွေနဲ့ ကြုံခဲ့ရတာက တိုက်ဆိုင်မှုတစ်ခုတော့ မဟုတ်ဘူးဆိုတာ သေချာတယ်။ ဒီအချိန်တစ်လျှောက်လုံး ကျွန်တော်က ရောဂါပျောက်ဖို့ပဲ လိုချင်ခဲ့တယ်၊ ပြီးတော့ တာဝန်ထမ်းဆောင်ဖို့အတွက် ရောဂါပျောက်ချင်တာက ကျိုးကြောင်းဆီလျော်တယ်လို့ ထင်ခဲ့တယ်။ ဒါပေမဲ့ ဒါက ဘုရားသခင်ရဲ့ ရည်ရွယ်ချက်နဲ့ ကိုက်ညီရဲ့လားဆိုတာကိုတော့ တစ်ခါမှ မစဉ်းစားခဲ့မိဘူး။ ကျွန်တော် စပြီး တွေးလာတယ်၊ “ငါ့ရောဂါ ရုတ်တရက် ဆိုးလာတာမှာ ဘုရားသခင်ရဲ့ ရည်ရွယ်ချက် ရှိနိုင်တယ်။ ငါ ဒီလို ခေါင်းမာပြီး နောင်တမရဘဲ ဆက်နေလို့မဖြစ်ဘူး။ ငါ ဆုတောင်းရမယ်၊ ဘုရားသခင်ရဲ့ ရည်ရွယ်ချက်ကို ရှာဖွေပြီး သင်ခန်းစာယူရမယ်” လို့ပေါ့။ ဒါနဲ့ ကျွန်တော် စိတ်နှလုံးထဲကနေ ဘုရားသခင်ကို အလေးအနက် အော်ဟစ်ခဲ့တယ်၊ “အို ဘုရားသခင်၊ သားရဲ့အခြေအနေ ပိုဆိုးလာတာဟာ ကိုယ်တော်ရဲ့ ခွင့်ပြုချက်နဲ့ပါ။ ဘာလို့ ဒီလိုဖြစ်ရလဲဆိုတာ သားနားမလည်သေးပေမဲ့ သား လိုက်စားနေတာက ကိုယ်တော်ရဲ့ ရည်ရွယ်ချက်နဲ့ လုံးဝ မကိုက်ညီဘူးဆိုတာကို စိတ်နှလုံးထဲမှာ သိပါတယ်။ ကိုယ်တော်ရဲ့ ရည်ရွယ်ချက်ကို နားလည်ပြီး ကိုယ်တော်ကို မပုန်ကန်မိအောင် သားကို လမ်းပြတော်မူပါ” လို့ပေါ့။ ကျွန်တော် ဆေးရုံက လှေကားထစ်တစ်ခုပေါ်မှာ ငေးငေးငိုင်ငိုင် ထိုင်နေရင်း နှလုံးသားထဲမှာ ဘုရားသခင်ကို အဆက်မပြတ် အော်ခေါ်နေခဲ့တယ်။ ရုတ်တရက် အရင်က ဖတ်ခဲ့ဖူးတဲ့ ဘုရားနှုတ်ကပတ်တော်တချို့ကို သတိရသွားတယ်။ “လူသားအထဲ၌ ဘုရားသခင် ပြုသမျှသည် သူ၏စီမံခန့်ခွဲမှုနှင့် လူသားမျိုးနွယ်ကို ကယ်တင်ခြင်းနှင့် သက်ဆိုင်သည့်အတွက်၊ ဘုရားသခင် ပြုသော အရာရာတိုင်းသည် လိုအပ်ပြီး ထူးခြားသော အရေးပါမှု ပိုင်ဆိုင်ပေသည်။ ပင်ကိုအားဖြင့် ဘုရားသခင်၏အမြင်တွင် ယောဘသည် စုံလင်ကာ ဖြောင့်မတ်သော်လည်း၊ ယောဘ၌ ဘုရားသခင်ပြုခဲ့သော အမှုသည် ကွဲပြားခြင်း မရှိပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ယောဘက သူ့ရဲ့ဥစ္စာပစ္စည်းတွေ၊ သားသမီးတွေ အားလုံးကို ဆုံးရှုံးခဲ့တယ်၊ သူ့ကိုယ်ပေါ်မှာလည်း ရောဂါဖြစ်လာပြီး သူ့ရဲ့ဇာတိပကတိက ပြင်းထန်တဲ့ နာကျင်မှုကို ခံစားခဲ့ရတယ်။ လောကီလူတွေရဲ့ အမြင်အရဆိုရင် ယောဘကြုံတွေ့ခဲ့ရတာက ကောင်းတဲ့အရာမဟုတ်ဘဲ ဆိုးတဲ့အရာပဲ။ ဒါပေမဲ့ ယောဘက ဘုရားသခင်ကို ကြောက်ရွံ့တယ်။ သူက ဘုရားသခင်ကို မညည်းညူခဲ့ဘူး၊ ကျိုးနွံနာခံနိုင်ခဲ့ပြီး ဘုရားသခင်ရဲ့ နာမတော်ကို ချီးမွမ်းခဲ့တယ်။ စမ်းသပ်မှုတွေကို တွေ့ကြုံပြီးတဲ့နောက် ယောဘက ဘုရားသခင်အပေါ် နားလည်မှုတချို့ ရရှိခဲ့တယ်၊ သူ့ရဲ့ယုံကြည်ခြင်းနဲ့ ဘုရားသခင်ကို ကြောက်ရွံ့ခြင်းက တိုးတက်လာခဲ့ပြီး ဘုရားသခင်က သူ့ဆီမှာ ပေါ်ထွန်းခဲ့တယ်။ ဒါဟာ သိပ်ကြီးမားတဲ့ ကောင်းချီးမင်္ဂလာပဲ။ ဒီအကြောင်းကို ချင့်ချိန်စဉ်းစားရင်း ကျွန်တော် သဘောပေါက်လာတယ်၊ ကိုယ့်အပေါ်ကျရောက်လာတဲ့ ဖျားနာခြင်း ဒါမှမဟုတ် ကံဆိုးမိုးမှောင်ကျခြင်းက ဘယ်လောက်ပဲကြီးမားပါစေ၊ ဘယ်လောက်ပဲ ဒုက္ခဆင်းရဲခံရပါစေ၊ သမ္မာတရားကို လိုက်စားပြီး ဘုရားသခင်ရဲ့ ရည်ရွယ်ချက်ကို ရှာဖွေနိုင်မယ်ဆိုရင် အဆုံးမှာ အဲဒီကနေ သမ္မာတရားကို ရရှိပြီး အကျိုးကျေးဇူးတချို့ကို ရမှာပဲ။ ဘုရားသခင်ရဲ့ ရည်ရွယ်ချက်တွေက ကောင်းမြတ်တယ်၊ သူက လူတွေကို ဒုက္ခပေးလိုတဲ့စိတ် မရှိဘူး။ ဘုရားသခင်ရဲ့ ရည်ရွယ်ချက်ကို နားလည်သွားတော့ ကျွန်တော့်ရဲ့ နှလုံးသားထဲကနေ နွေးထွေးတဲ့ခံစားမှုတစ်ခု ပေါ်ထွက်လာတယ်၊ ကျွန်တော့်ရဲ့ အားကိုးရာမဲ့ပြီး ကြောက်ရွံ့နေတဲ့စိတ်နှလုံးက နွေးထွေးလာပြီး တဖြည်းဖြည်းနဲ့ ငြိမ်သက်သွားတယ်။ ကျွန်တော် ယောဘကို အတုယူရမယ်၊ ကျိုးနွံနာခံတဲ့ သဘောထားရှိရမယ်၊ ပြီးတော့ ဘုရားသခင်ရဲ့ ရည်ရွယ်ချက်ကို ရှာဖွေဖို့ ဆုတောင်းရမယ်။ ဘုရားသခင်က ကျွန်တော့်ကို လမ်းပြလိမ့်မယ်လို့ ယုံကြည်ခဲ့တယ်။

ဆေးရုံပတ်ဝန်းကျင်က အရမ်းဆူညံတော့ ကျွန်တော်ထပြီး အနီးအနားက တောအုပ်လေးဆီကို သွားလိုက်တယ်။ တောအုပ်ထဲမှာ လမ်းလျှောက်နေရင်း ကိုယ့်ရဲ့ရောဂါအခြေအနေအတွက် မနေနိုင်ဘဲ ပြန်ပြီး စိုးရိမ်လာမိတယ်။ ကျွန်တော်တွေးတယ်၊ “ဒီတစ်လအတွင်းမှာ ငါ့ရဲ့ Transaminase ဓာတ်က ၁၀၀၀ ကျော်အထိ တက်လာတာ။ ဒီနှုန်းအတိုင်းသာ ဆက်သွားပြီး တကယ်ပဲ အသည်းကင်ဆာဖြစ်သွားရင် ငါ့ဘဝတော့ ဆုံးပြီမဟုတ်ဘူးလား။ ဘုရားသခင်က ဒီတစ်ခါ ငါ့အသက်ကို တကယ်ပဲ နှုတ်ယူတော့မှာလား” ပေါ့။ သေဆုံးခြင်းအကြောင်းကို တွေးမိတဲ့အခါ ကျွန်တော့်နှလုံးသားထဲမှာ မသိစိတ်က အတိုက်အခံလုပ်ပြီး တွေးမိတယ်၊ “ဘုရားသခင်က ဘာလို့ ငါ့ကို သေစေချင်ရတာလဲ။ ငါက ငယ်ငယ်လေးပဲ ရှိသေးတယ်။ ငါ့ဘဝက အခုမှစတာကို တကယ်ပဲ အဆုံးသတ်ရတော့မှာလား။ ငါသာ ဘုရားသခင်ကို မယုံကြည်ခဲ့ရင် ဒီလိုစမ်းသပ်မှုမျိုးကနေ ချမ်းသာရာရမှာလား။ ဒီရောဂါကနေ ချမ်းသာရာရမှာလား။ ကယ်တင်ခြင်းမခံရရင်တောင် အနည်းဆုံးတော့ နောက်ထပ် သုံးလေးနှစ်လောက် အသက်ရှင်နိုင်သေးတာပဲ” လို့ပေါ့။ အဲဒီအချိန်မှာ ကျွန်တော့်နှလုံးသားထဲမှာ ဒုတ်ခနဲ ဖြစ်သွားပြီး တွေးမိတယ်၊ “ဒါ ငါ ဘုရားသခင်ကို ညည်းညူနေတာ မဟုတ်ဘူးလား။” ကျွန်တော် ဘုရားသခင်ဆီကို အမြန်ဆုတောင်းလိုက်တယ်၊ “ချစ်လှစွာသော ဘုရားသခင်၊ သား ကိုယ်တော့်ကို မညည်းညူချင်ပါဘူး၊ ဒါပေမဲ့ သားရဲ့ နှလုံးသားက သေခြင်းတရားရဲ့ အဆက်မပြတ် ချုပ်နှောင်ခြင်းကို ခံနေရပါတယ်။ ဒီကိစ္စကို မှန်မှန်ကန်ကန် ဆက်ဆံနိုင်အောင် သားကို လမ်းပြတော်မူပါ” လို့ပေါ့။ ဆုတောင်းပြီးတဲ့နောက်မှာ အရင်က ခဏခဏ ဆိုခဲ့တဲ့ “ဖန်ဆင်းခံလူသားများ ဘုရားထံ အသနားခံရမည်” ဆိုတဲ့ ဓမ္မတေးတစ်ပုဒ်ကို သတိရသွားတယ်။

၁  ဘုရားသခင်က သင့်အပေါ် မည်သည့်အရာ တောင်းဆိုသည်ဖြစ်စေ၊ ယင်းအပေါ် အစွမ်းကုန် သင် အလုပ်လုပ်ရန်သာ လိုအပ်ပြီး၊ သင်သည် အဆုံး၌ ဘုရားသခင်၏ ရှေ့မှောက်သို့ လာနိုင်လိမ့်မည်ဖြစ်ပြီး သူ့အား သင်၏ အဆုံးစွန် ဆည်းကပ်မှုကို ပေးနိုင်လိမ့်မည်ဟု ငါမျှော်လင့်သည်။ ဘုရားသခင်သည် သူ၏ ပလ္လင်ထက်တွင် ထိုင်နေရင်း သူ၏ကျေနပ်နှစ်သက်သော အပြုံးကို သင် မြင်နိုင်သရွေ့၊ ဤအခိုက်အတန့်သည် သတ်မှတ်ထားသည့် သင်၏ သေဆုံးခြင်းအချိန်ဖြစ်လျှင်ပင်၊ သင်၏မျက်လုံးများပိတ်စဉ် သင်သည် ရယ်ကာ ပြုံးနိုင်သင့်ပေသည်။ ကမ္ဘာမြေကြီးပေါ်ရှိ သင်၏ အချိန်ကာလ အတောအတွင်းတွင်၊ သင်သည် ဘုရားသခင်အတွက် သင်၏နောက်ဆုံး တာဝန်ကို လုပ်ဆောင်ရမည်။

၂  အတိတ်တွင် ပေတရုသည် ဘုရားသခင်အတွက် ဇောက်ထိုး ကားစင်တင်ခံခဲ့ရသည်။ သို့သော် သင်သည် အဆုံး၌ ဘုရားသခင်ကို စိတ်ကျေနပ်စေသင့်ပြီး ဘုရားသခင်အတွက် သင်၏အင်အားအလုံးစုံကို သုံးသင့်သည်။ ဘုရားသခင်၏ ကိုယ်စား ဖန်ဆင်းခံတစ်ဦးသည် မည်သည့်အရာ လုပ်ဆောင်နိုင်သနည်း။ ထို့ကြောင့် သူ ဆန္ဒရှိသည်အတိုင်း သင့်ကို စီစဉ်ညွှန်ကြားရန်အတွက် သင်သည် ဘုရားသခင်ထံ သင့်ကိုယ်သင် ကြိုတင်၍ ပေးအပ်သင့်သည်။ ယင်းက ဘုရားသခင်အား ပျော်ရွှင်စေပြီး ကျေနပ်စေသရွေ့၊ သင်နှင့်ပတ်သက်၍ သူ ဆန္ဒရှိသည်အတိုင်း လုပ်ဆောင်ပါလေ့စေ။ လူသားများသည် စောဒကတက်သည့် စကားများ ပြောဆိုရန် မည်သည့်အခွင့်ရှိသနည်း။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ အခန်း (၄၁)

ကျွန်တော် အဲဒီဓမ္မတေးကို တိုးတိုးလေး ညည်းဆိုနေရင်း မထိန်းနိုင်ဘဲ မျက်ရည်တွေ ကျလာတယ်။ ဘုရားသခင်က ကျွန်တော့်ကို ကျေးဇူးပြုပြီး သူ့ရဲ့အိမ်တော်ထဲကို ခေါ်ဆောင်ခဲ့တယ်။ ကျွန်တော် သူ့ရဲ့နှုတ်ကပတ်တော်တွေ အများကြီးကို ဖတ်ခဲ့ရပြီး လူသားတွေကို ဘုရားသခင်က ဖန်ဆင်းခဲ့တာ၊ စာတန်က လူသားမျိုးနွယ်ကို ဘယ်လို ဖောက်ပြန်ပျက်ဆီးစေခဲ့တာ၊ ဘုရားသခင်က လူသားတွေကို ဘယ်လို အဆင့်ဆင့် ကယ်တင်ခဲ့တာ၊ နောက်ဆုံးသောကာလမှာ ဘုရားသခင်က လူတွေကို ဘယ်လို သန့်စင်ပြောင်းလဲပေးနေတယ်ဆိုတာတွေကို သိခဲ့ရတယ်။ တာဝန်ထမ်းဆောင်ရင်းနဲ့ သန့်ရှင်းသောဝိညာဉ်တော်ရဲ့ ဉာဏ်အလင်းပေး ဦးဆောင်မှုကို ခံစားခဲ့ရပြီး သမ္မာတရားတချို့ကိုလည်း နားလည်ခဲ့တယ်။ ကျွန်တော် ဘုရားသခင်ဆီကနေ အများကြီးရရှိခဲ့ပေမဲ့ သူ့ကို လုံးဝ ကျေးဇူးမတင်ခဲ့ဘူး။ အခု ရောဂါအခြေအနေ ဆိုးလာတော့ ဘုရားသခင်ကို ညည်းညူတယ်၊ ဘုရားသခင်ကို ယုံကြည်မိတာကို နောင်တရတဲ့ အတွေးတွေတောင် ဝင်လာတယ်။ ဒါက တကယ်ကို ဘုရားသခင်ရဲ့ စိတ်နှလုံးကို နာကျင်စေတာ မဟုတ်ဘူးလား။ ဒါက သစ္စာဖောက်တာ မဟုတ်ဘူးလား။ ဒီလောကမှာ အသက်ရှင်နေတဲ့လူတိုင်း ရောဂါဖြစ်ကြတာပဲ၊ ပြီးတော့ ဘုရားသခင်ကို မယုံကြည်တဲ့ လူတွေအများကြီးက ပြင်းထန်တဲ့ နာမကျန်းမှုတွေနဲ့ ကင်ဆာရောဂါတွေကို ခံစားနေရတယ်။ ဒါပေမဲ့ ကျွန်တော်ကတော့ ဘုရားသခင်ကို မယုံကြည်ခဲ့ရင် ဒီရောဂါဖြစ်ချင်မှဖြစ်မှာလို့ တွေးပြီး ညည်းညူနေတုန်းပဲ။ ကျွန်တော် တကယ်ကို အသိတရားမရှိပါလား။ ဒီရောဂါ ဖြစ်ခဲ့ပေမဲ့ ကျွန်တော် ဘုရားသခင်ကို ဆုတောင်းတဲ့အခါ သူက သူ့ရဲ့နှုတ်ကပတ်တော်တွေနဲ့ ကျွန်တော့်ကို ဉာဏ်အလင်းပေး လမ်းပြတယ်၊ နှစ်သိမ့်မှုနဲ့ ထောက်မမှုတွေ ပေးတယ်။ ဘုရားသခင်ကို အားကိုးရာအဖြစ် ရထားတော့ ဘာသာတရားမရှိသူတွေထက် ကျွန်တော် အများကြီး ပိုပျော်ရွှင်ပါတယ်။ ဒါ့အပြင် ကျွန်တော်က ဖန်ဆင်းခံတစ်ယောက်ပဲ။ ဘုရားသခင်က ကျွန်တော့်ကို ဖန်ဆင်းခဲ့တာ၊ သူက ကျွန်တော့်အသက်ကို ပြန်ရုပ်သိမ်းရင်တောင် ကျွန်တော် သူ့ကို ညည်းညူစောဒကတက်လို့ မဖြစ်ဘူး၊ ဘုရားသခင်ကို ယုံကြည်မိတာကို နောင်တရလို့ ပိုလို့တောင် မဖြစ်သေးတယ်။ ကျွန်တော် ကျိုးနွံနာခံသင့်တယ်။ ကျွန်တော် ဘုရားသခင်ကို ကျိုးနွံနာခံတဲ့ ဆုတောင်းတစ်ခု ပြုခဲ့တယ်၊ စိတ်ထဲမှာ အရမ်းကို တည်ငြိမ်သွားတယ်။ သေမှာကို မကြောက်တော့ဘူး။

စုဝေးပွဲတစ်ခုမှာ ဘုရားနှုတ်ကပတ်တော်တစ်ပိုဒ်ကို ဖတ်ခဲ့ရပြီး အဲဒါက ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားအပေါ် နားလည်မှုတချို့ ပေးခဲ့တယ်။ ဘုရားသခင်က ပြောသည် “ယနေ့ လူများသည် ယောဘကဲ့သို့ အလားတူ လူ့သဘာဝကို မပိုင်ဆိုင်ကြသည့်အတွက်၊ ၎င်းတို့၏ သဘာဝ အနှစ်သာရ အဖြစ်အနေနှင့် ဘုရားသခင်အပေါ် ၎င်းတို့၏ သဘောထားမှာ အဘယ်နည်း။ ၎င်းတို့သည် ဘုရားသခင်ကို ကြောက်ရွံ့ကြသလော။ မကောင်းမှုကို ရှောင်ကြဉ်ကြသလော။ ဘုရားသခင်ကို မကြောက်ရွံ့သောသူများ သို့မဟုတ် မကောင်းမှု မရှောင်ကြဉ်သူများကို စကားလုံးအနည်းငယ်ဖြင့်သာ ပေါင်းရုံးဖော်ပြ၍ ရသည်- ‘ဘုရားသခင်၏ ရန်သူများ’ ဟူ၍ ဖြစ်သည်။ သင်တို့သည် ဤစကားများကို မကြာခဏ ပြောကြသော်လည်း၊ ယင်းတို့၏ အဓိပ္ပာယ်အမှန်ကို လုံးဝ မသိကြပေ။ ‘ဘုရားသခင်၏ ရန်သူများ’ ဟူသော စကားလုံးများတွင် အနှစ်သာရရှိသည်- ယင်းတို့က ဘုရားသခင်သည် လူသားကို ရန်သူအဖြစ် မြင်သည်ဟု ပြောနေခြင်း မဟုတ်ဘဲ၊ လူက ဘုရားသခင်ကို ရန်သူအဖြစ် မြင်နေခြင်း ဖြစ်သည်။ ပထမဦးစွာ လူတို့သည် ဘုရားသခင်ကို စတင်ယုံကြည်သည့်အခါတွင်၊ ၎င်းတို့ထဲမှ မည်သူသည် မိမိတို့၏ ကိုယ်ပိုင် ရည်မှန်းချက်များ၊ ကြံရွယ်ချက်များနှင့် မျှော်မှန်းချက်များ မရှိသနည်း။ ၎င်းတို့၏ တစ်စိတ်တစ်ဒေသသည် ဘုရားသခင်၏ တည်ရှိခြင်းကို ယုံကြည်ပြီး ဘုရားသခင်၏ တည်ရှိခြင်းကို မြင်ဖူးသော်လည်း၊ ဘုရားသခင်၌ ၎င်းတို့၏ ယုံကြည်မှုတွင် ကြံရွယ်ချက်များ ပါရှိနေဆဲဖြစ်ပြီး ဘုရားသခင်ကို ယုံကြည်ရာတွင် ၎င်းတို့၏ အဆုံးစွန်သော ရည်မှန်းချက်မှာ သူ၏ကောင်းချီးမင်္ဂလာများနှင့် ၎င်းတို့ အလိုရှိသော အရာများကို ရရှိရန် ဖြစ်သည်။ လူတို့၏ ဘဝအတွေ့အကြုံများတွင်၊ ၎င်းတို့သည် မိမိတို့ကိုယ်ကိုယ် မကြာခဏ တွေးတတ်ကြသည်၊ ကျွန်ုပ်သည် ဘုရားသခင်အတွက် ကျွန်ုပ်၏ မိသားစုနှင့် အသက်မွေးအလုပ်ကို လက်လွှတ်ပြီးလေပြီ၊ ကိုယ်တော်သည် အကျွန်ုပ်ကို မည်သည့်အရာ ပေးပြီးပြီနည်း။ ကျွန်ုပ်သည် ထပ်ဖြည့်ကာ အတည်ပြုရမည်။ လတ်တလောတွင် ကောင်းချီးမင်္ဂလာ တစ်ခုတစ်လေကို ကျွန်ုပ် ရရှိပြီးပြီလော။ အကျွန်ုပ်သည် ဤအချိန်အတောအတွင်းတွင် များစွာ ပေးပြီးဖြစ်သည်၊ အကျွန်ုပ် ပြေးလျက်နေခဲ့ပြီး များစွာ ဆင်းရဲဒုက္ခခံစားရပြီးဖြစ်သည်။ ဘုရားသခင်သည် အပြန်အလှန်အနေဖြင့် အကျွန်ုပ်အား ကတိတစ်ခုတစ်လေကို ပေးပြီးပြီလော။ ကိုယ်တော်သည် အကျွန်ုပ်၏ ကောင်းသော လုပ်ဆောင်ချက်များကို အမှတ်ရပြီးပြီလော။ ကျွန်ုပ်၏ အဆုံးသတ်မှာ အဘယ်အရာ ဖြစ်လိမ့်မည်နည်း။ ကျွန်ုပ်သည် ဘုရားသခင်၏ ကောင်းချီးမင်္ဂလာများကို ရရှိနိုင်သလော...။ အယောက်တိုင်းသည် ထိုသို့သော တွက်ချက်မှုများကို ၎င်းတို့၏ စိတ်နှလုံးအတွင်းတွင် စဉ်ဆက်မပြတ် ပြုတတ်ကြပြီး ဘုရားသခင်ထံ ၎င်းတို့၏ ကြံရွယ်ချက်များ၊ ရည်မှန်းချက်များနှင့် အပေးအယူဆိုင်ရာ စိတ်နေစိတ်ထားပါရှိသည့် တောင်းဆိုချက်များကို ပြုလုပ်ကြသည်။ ဆိုလိုသည်မှာ လူသားသည် သူ၏ စိတ်နှလုံးထဲတွင် ဘုရားသခင်ကို စဉ်ဆက်မပြတ် စစ်ဆေးနေသည်၊ ဘုရားသခင်နှင့်ပတ်သက်၍ အစီအစဉ်များကို စဉ်ဆက်မပြတ် ဖန်တီးနေပြီး၊ သူ၏ကိုယ်ပိုင် တစ်ကိုယ်ရေ အဆုံးသတ်အတွက် အရေးကိစ္စကို ဘုရားသခင်နှင့် အဆက်မပြတ် ငြင်းခုံနေသကဲ့သို့၊ ဘုရားသခင်ထံမှ ထွက်ဆိုချက်တစ်ခုကို နှိုက်ယူရန် ကြိုးစားနေသည်၊ ဘုရားသခင်က သူအလိုရှိသော အရာကို ပေးမည်၊ မပေးမည်ကို ကြည့်နေလေသည်။ တစ်ချိန်တည်းတွင် ဘုရားသခင်ကို လိုက်စားနေသည်နှင့်အမျှ၊ လူသားသည် ဘုရားသခင်ကို ဘုရားသခင်အဖြစ် သဘောမထားပေ။ လူသည် ဘုရားသခင်အပေါ် မရပ်မနား တောင်းဆိုချက်များ ပြုလုပ်ရင်းနှင့် ခြေလှမ်းတိုင်းတွင် သူ့ကို ဖိအားပေးလျက်၊ ရလေလိုလေ အိုတစ္ဆေ ဖြစ်လျက်၊ ဘုရားသခင်နှင့် အပေးအယူများ လုပ်ရန် အမြဲကြိုးစားပြီးဖြစ်သည်။ ဘုရားသခင်နှင့် အပေးအယူများ လုပ်ရန် ကြိုးစားနေသည်နှင့်အမျှ တစ်ချိန်တည်းတွင် လူသားသည် ဘုရားသခင်နှင့်ငြင်းခုံပြီး စမ်းသပ်မှုများ ၎င်းတို့အပေါ် ကျရောက်ချိန်တွင် သို့မဟုတ် အချို့သော အခြေအနေများ၌ ၎င်းတို့ မိမိတို့ကိုယ်ကိုယ် ရောက်ရှိနေသည်ကို သိချိန်တွင် မကြာခဏ အားနည်းလာကာ၊ အပျက်သဘောဆောင်လာပြီး ၎င်းတို့၏ အလုပ်၌ ပေါ့ဆလာပြီး ဘုရားသခင်နှင့်ပတ်သက်၍ ညည်းညူမှုများ အပြည့်ရှိသည့် လူများပင် ရှိလေသည်။ လူက ဘုရားသခင်ကို ပထမဦးဆုံး စတင်ယုံကြည်ခဲ့ချိန်မှစ၍၊ သူသည် ဘုရားသခင်ကို ပေါင်းလန်အောင် များပြားခြင်းတစ်ခု၊ ဆွစ်တပ်မတော် စွယ်စုံသုံးဓားတစ်ခုအဖြစ် သဘောထားခဲ့ပြီး ဘုရားသခင်ထံမှ ကောင်းချီးမင်္ဂလာများနှင့် ကတိများကိုရရန် ကြိုးစားခြင်းမှာ သူ၏ ရှိရင်းစွဲ အခွင့်အရေးနှင့် တာဝန်ဝတ္တရားဖြစ်စဉ်တွင် ဘုရားသခင်၏ တာဝန်မှာ လူသားကို ကာကွယ်ကာ စောင့်ရှောက်ရန်နှင့် ထောက်ပံ့ရန် ဖြစ်သည့်အလား၊ သူ့ကိုယ်သူ ဘုရားသခင်၏ အကြီးဆုံးသော ကြွေးရှင်အဖြစ် သဘောထားခဲ့လေသည်။ ယင်းမှာ ဘုရားသခင်ကို ယုံကြည်သော သူအားလုံး၏ ‘ဘုရားသခင်အပေါ် ယုံကြည်မှု’ ၏ အခြေခံသိနားလည်မှုဖြစ်ပြီး၊ ယင်းမှာ ဘုရားသခင်၌ ယုံကြည်မှု အယူအဆနှင့်ဆိုင်သော ၎င်းတို့၏ အနက်ရှိုင်းဆုံးသော သိနားလည်မှု ဖြစ်သည်။ လူ၏ သဘာဝ အနှစ်သာရမှသည် သူ၏ ဓမ္မဓိဋ္ဌာန်မကျသော လိုက်စားမှုအထိ၊ ဘုရားသခင်ကို ကြောက်ရွံ့ခြင်းနှင့် သက်ဆိုင်သောအရာ တစ်ခုမျှ မရှိပေ။ ဘုရားသခင်ကို ယုံကြည်ရာ၌ လူသား၏ ရည်မှန်းချက်မှာ ဘုရားသခင်ကို ကိုးကွယ်ခြင်းနှင့် မည်သည့်အရာမျှ ပတ်သက်နိုင်ခြေ မရှိပေ။ ဆိုလိုသည်မှာ ဘုရားသခင်၌ ယုံကြည်ခြင်းသည် ဘုရားသခင်ကို ကြောက်ရွံ့ခြင်းနှင့် ဘုရားသခင်ကို ကိုးကွယ်ခြင်း လိုအပ်သည်ကို လူသားက မည်သည့်အခါမျှ မယူဆဖူးသကဲ့သို့ နားလည်ဖူးခြင်းလည်း မရှိပေ။ ထိုသို့သော အခြေအနေများအရ လူသား၏ အနှစ်သာရသည် သိသာထင်ရှားပေသည်။ ဤအနှစ်သာရမှာ အဘယ်အရာ ဖြစ်သနည်း။ လူသား၏ စိတ်နှလုံးသည် မလိုမုန်းထားတတ်သည်၊ သစ္စာမဲ့ခြင်းနှင့် လှည့်ဖြားမှုကို သိုထားသည်၊ မျှတမှုနှင့် ဖြောင့်မတ်ခြင်း သို့မဟုတ် အပြုသဘောဆောင်သော အရာကို မနှစ်သက်သကဲ့သို့၊ ယင်းသည် စက်ဆုပ်ဖွယ်ဖြစ်ကာ အလိုကြီးလေသည်။ လူသား၏ စိတ်နှလုံးသည် ဘုရားသခင်နှင့် သာ၍ နီးကပ်နိုင်ခြင်း မရှိပေ။ သူသည် စိတ်နှလုံးကို ဘုရားသခင်အား လုံးဝ ပေးအပ်ခြင်း မရှိလေပြီ။ ဘုရားသခင်သည် လူသား၏ စစ်မှန်သော စိတ်နှလုံးကို တစ်ကြိမ်တစ်ခါမျှ မမြင်ဖူးသကဲ့သို့ သူသည် လူသား၏ ကိုးကွယ်ခြင်းကိုလည်း ခံရဖူးခြင်း မရှိပေ။ ဘုရားသခင် ပေးသည့် အဖိုးအခ မည်မျှ ကြီးမားသည်ဖြစ်စေ သို့မဟုတ် အမှုမည်မျှကို သူ ပြုပါစေ၊ သို့မဟုတ် လူသားကို မည်မျှ ထောက်ပံ့ပါစေ၊ လူသားသည် ကျိုးကြောင်းမမြင်မြဲရှိသကဲ့သို့ ယင်းကို လုံးဝ စိတ်ဝင်စားမှု မရှိပေ။ လူသားသည် သူ၏ စိတ်နှလုံးကို ဘုရားသခင်အား မည်သည့်အခါမျှ ပေးဖူးခြင်း မရှိပေ၊ သူ၏စိတ်နှလုံးကို သူကိုယ်တိုင်သာ ဂရုစိုက်ရန်၊ သူ၏ ကိုယ်ပိုင် ဆုံးဖြတ်ချက်များကို ချရန် အလိုရှိလေသည်။ ယင်း၏ သွယ်ဝိုက်သော အဓိပ္ပာယ်မှာ လူသားသည် ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်း လမ်းခရီးကို မလိုက်လျှောက်ချင် သို့မဟုတ် ဘုရားသခင်၏ အချုပ်အခြာအာဏာနှင့် အစီအစဉ်များကို မကျိုးနွံမနာခံချင်သကဲ့သို့ ဘုရားသခင်ကို ဘုရားသခင်အဖြစ် မကိုးကွယ်ချင်ပေဟု ဖြစ်သည်။ ယင်းမှာ ယနေ့ လူသား၏ အခြေအနေ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ဘုရားသခင်က သူ့ကိုယုံကြည်ပြီး အပေးအယူလုပ်ဖို့ကြိုးစားတဲ့လူတွေရဲ့ ရည်ရွယ်ချက်တွေနဲ့ နည်းလမ်းတွေကို ဖော်ထုတ်ခဲ့တယ်။ ဘုရားသခင်က ဒီလိုလူတွေမှာ စက်ဆုပ်ဖွယ်ကောင်းပြီး လောဘကြီးတဲ့၊ သစ္စာဖောက်တတ်ပြီး လှည့်ဖြားတတ်တဲ့ အနှစ်သာရရှိတယ်လို့ မိန့်ဆိုတယ်။ ဘုရားနှုတ်ကပတ်တော်တွေရဲ့ လေသံနဲ့ စကားလုံးတွေက ဒီလိုလူမျိုးတွေအပေါ် မုန်းတီးမှုနဲ့ စက်ဆုပ်ရွံရှာမှုတွေနဲ့ ပြည့်နှက်နေတယ်၊ အဲဒီကနေ ကျွန်တော် ဘုရားသခင်ရဲ့ ဖြောင့်မတ်ခြင်းနဲ့ သန့်ရှင်းခြင်းကို ခံစားမိခဲ့တယ်။ သူတို့တွေ ဘုရားသခင်ကို ဆက်ဆံတဲ့ပုံစံနဲ့ ကိုယ့်ကိုယ်ကိုယ် နှိုင်းယှဉ်ကြည့်တဲ့အခါ ကျွန်တော်လည်း သူ့ကို အဲဒီလိုပဲ ဆက်ဆံခဲ့တယ်ဆိုတာကို တွေ့ခဲ့ရတယ်။ နောက်ဆုံးသောကာလမှာ ဘုရားသခင်က ဒီခေတ်ကို အဆုံးသတ်ဖို့ အမှုတော်ကို လာရောက်လုပ်ဆောင်တယ်ဆိုတာနဲ့ ဘုရားသခင်ရဲ့ ကယ်တင်ခြင်းခံရတဲ့သူတွေက အသက်ရှင်ကျန်ရစ်ပြီး နိုင်ငံတော်ထဲဝင်ရောက်လို့ ထာဝရကောင်းချီးမင်္ဂလာကို ခံစားရမယ်ဆိုတာကို ကျွန်တော်သိခဲ့ရတဲ့အခါ ဘုရားသခင်က လူကိုပေးမယ့် ကောင်းချီးမင်္ဂလာတွေကို အရမ်းကို လိုချင်ခဲ့တယ်၊ ဒါကြောင့် ဘုရားသခင်ကို ယုံကြည်ဖို့ ရွေးချယ်ခဲ့တာပေါ့။ ဘုရားသခင်ကို စပြီးယုံကြည်ပြီးတဲ့နောက်မှာ ကျွန်တော် စိတ်အားထက်ထက်သန်သန်နဲ့ လိုက်စားခဲ့ပြီး တစ်နှစ်မပြည့်ခင်မှာပဲ အချိန်ပြည့် စပြီးတာဝန်ထမ်းဆောင်ခဲ့တယ်။ တည်းဖြတ်ခြင်းတာဝန်ကို ထမ်းဆောင်ရာမှာ အခက်အခဲတွေ အများကြီးရှိပေမဲ့ ကျွန်တော် နောက်မဆုတ်ခဲ့ဘူး၊ ပညာပိုင်းဆိုင်ရာ ကျွမ်းကျင်မှုတွေကို ကိုယ်တိုင်ကိုယ်ကျ လေ့လာခဲ့ပြီး အားထုတ်မှုတွေ အများကြီးစိုက်ထုတ်ခဲ့တယ်။ ကျွန်တော်က တာဝန်ထမ်းဆောင်ရာမှာ ဒီလောက်တက်ကြွနေတော့ ဘုရားသခင်က ကျွန်တော့်ကို သဘောကျပြီး အသိအမှတ်ပြုမှာပဲ၊ အနာဂတ်မှာ ကောင်းချီးခံစားရဖို့ မျှော်လင့်ချက်ကြီးကြီးမားမား ရှိမှာပဲလို့ ထင်ခဲ့တယ်။ ကျွန်တော့်မှာ အသက်ဝင်နေပြီဖြစ်တဲ့ အသည်းရောင်အသားဝါဘီ ရောဂါရှိမှန်း သိလိုက်ရတဲ့အခါ ကျွန်တော့်စိတ်နှလုံးထဲမှာ ဘုရားသခင်ကို ညည်းညူခဲ့တယ်၊ ကျွန်တော် တာဝန်မှာ ဒီလောက်တက်ကြွနေတာကို ဘုရားသခင်က ရောဂါဖြစ်ခွင့်မပေးသင့်ဘူးလို့ ထင်ခဲ့တယ်။ အိမ်ပြန်ပြီး အနားယူရရင် တာဝန်မထမ်းဆောင်နိုင်တော့ဘူး၊ အနာဂတ်မှာလည်း ကောင်းချီးတွေ ရတော့မှာမဟုတ်ဘူးလို့ တွေးပြီး အရမ်းကို စိတ်ဆင်းရဲခဲ့ရတယ်။ အိမ်ပြန်ရောက်ပြီးနောက်မှာ ရောဂါကို နည်းလမ်းပေါင်းစုံနဲ့ ကုဖို့ကြိုးစားခဲ့ပြီး ဘုရားသခင်က ကျွန်တော့်ကို မြန်မြန်ကုသပေးဖို့ မျှော်လင့်ခဲ့တယ်။ ရောဂါအခြေအနေက မကောင်းလာတဲ့အပြင် ပိုဆိုးလာတဲ့အခါမှာတော့ ကျွန်တော် အတော်လေး စိတ်ဓာတ်ကျပြီး မျှော်လင့်ချက်မဲ့သွားတယ်။ ဆုမတောင်းချင်တော့ဘူး၊ ဘုရားနှုတ်ကပတ်တော်ကို မစားမသောက်ချင်တော့ဘူး၊ တည်းဖြတ်ခြင်းနည်းပညာတွေကိုလည်း မသင်ယူချင်တော့ဘဲ အပျက်သဘောဆောင်မှုထဲမှာ ရှင်သန်ခဲ့တယ်။ နောက်ပိုင်းမှာ ကျွန်တော်က ကျွန်တော့်တာဝန်ကို မထမ်းဆောင်လို့ ကျွန်တော့်ရဲ့ အသက်တာ တိုးတက်မှု နှေးကွေးနေတယ်ဆိုပြီး ဘုရားသခင်ကို ရိုးသားမှုမရှိတဲ့ ဆုတောင်းတွေ ပြုခဲ့တယ်။ ကျွန်တော် ဆိုလိုရင်းကတော့ တာဝန်ဆက်ထမ်းဆောင်နိုင်အောင် ဘုရားသခင်က ကျွန်တော့်ရောဂါကို ဖယ်ရှားပေးဖို့ တောင်းဆိုနေတာပဲ။ တကယ်တော့ ကျွန်တော် အပြင်ထွက်ပြီး တာဝန်ထမ်းဆောင်ချင်တာက ဘုရားသခင်ကို ကျေနပ်စေဖို့မဟုတ်ဘဲ ကိုယ့်ရဲ့အနာဂတ်ပန်းတိုင်အတွက်ပဲ။ တာဝန်မထမ်းဆောင်နိုင်ရင် ကောင်းမွန်တဲ့ပန်းတိုင် ရှိမှာမဟုတ်ဘူးလို့ ကျွန်တော် ကြောက်ခဲ့တယ်၊ ဒါပေမဲ့ ဘုရားသခင်ဆီ ဆုတောင်းတဲ့အခါကျတော့ သမ္မာတရားကို လိုက်စားပြီး သူ့ကိုကျေနပ်စေဖို့ တာဝန်ထမ်းဆောင်ချင်တယ်လို့ ပြောခဲ့တယ်။ ဒါက ဘုရားသခင်ကို ပေါ်ပေါ်တင်တင် လှည့်စားဖို့ ကြိုးစားနေတာ မဟုတ်ဘူးလား။ ကျွန်တော် ဘုရားသခင်ကို ယုံကြည်ပြီး တာဝန်ထမ်းဆောင်တဲ့ ရည်ရွယ်ချက်က သူ့ဆီကနေ ကောင်းချီးတွေ၊ အကျိုးအမြတ်တွေ ရဖို့သက်သက်ပဲဆိုတာကို ကျွန်တော် မြင်ခဲ့ရတယ်။ ကျွန်တော် လုပ်သမျှက ဘုရားသခင်နဲ့ အပေးအယူလုပ်ပြီး တောင်းဆိုနေတာချည်းပဲ၊ ရိုးသားတဲ့စိတ် တစ်စက်မှမရှိခဲ့ဘူး။ ကျွန်တော့်ကို ဘုရားသခင်က ဖန်ဆင်းခဲ့တာ၊ ကျွန်တော့်မှာရှိသမျှအရာအားလုံးက ဘုရားသခင်ဆီက လာတာ။ ကျွန်တော် ကံကောင်းလို့ ဘုရားသခင်ရဲ့ ကယ်တင်ခြင်းကို လက်ခံရရှိခဲ့တယ်။ ဒါတွေအားလုံးက ဘုရားသခင်ရဲ့ ချစ်ခြင်းမေတ္တာပဲ။ ဒါပေမဲ့ ကျွန်တော့်မှာ ကိုယ်တော်အပေါ် ကျေးဇူးတင်စိတ် လုံးဝမရှိခဲ့ဘူး။ ဘုရားသခင်နဲ့ အပေးအယူလုပ်ဖို့၊ လှည့်စားဖို့၊ ပြီးတော့ ကိုယ်တော်ကို အသုံးချဖို့တောင် ကြိုးစားခဲ့တယ်။ ကျွန်တော့်မှာ အသိတရား ဒါမှမဟုတ် ဆင်ခြင်တုံတရား လုံးဝမရှိဘူး။ ကျွန်တော်က အရမ်းကို စက်ဆုပ်စရာကောင်းလိုက်တာ။ ကျွန်တော့်မှာ လူ့သဘာဝ လုံးဝမရှိခဲ့ဘူး။ ကျွန်တော်ရဲ့ ဘုရားသခင်ကို ယုံကြည်ခြင်းက ကိုယ်တော်နဲ့ အပေးအယူလုပ်ဖို့ ကြိုးစားမှုတွေနဲ့ အမြဲတမ်း ရောနှောနေရင် ကျွန်တော် ဘယ်လောက်ပဲ တာဝန်တွေ ထမ်းဆောင်ပါစေ ကိုယ်တော်က ကျွန်တော့်ကို ဘယ်တော့မှ အသိအမှတ်ပြုမှာ မဟုတ်ဘူး။ ကျွန်တော့်ရဲ့ ကိုယ်ကျိုးရှာ ဖောက်ပြန်ပျက်စီးတဲ့ စိတ်သဘောထားက လုံးဝ မပြောင်းလဲခဲ့ဘူး၊ ကျွန်တော်က တစ်ကိုယ်ကောင်းဆန်၊ ယုတ်မာ၊ ဆိုးညစ်ပြီး လှည့်ဖြားတတ်တဲ့သူတစ်ယောက် ဖြစ်နေတုန်းပဲ။ ကျွန်တော် ဒီလိုဖြစ်နေရင် ဘယ်လို ကယ်တင်ခြင်းခံရနိုင်မှာလဲ။ ပေါလု အလုပ်တွေအများကြီးလုပ်ပြီး ဒုက္ခတွေအများကြီးခံခဲ့တာကို ကျွန်တော် တွေးမိတယ်။ ဒါပေမဲ့ သူက သမ္မာတရားကို လုံးဝမလိုက်စားခဲ့ဘူး၊ သူ့ရဲ့ ဖောက်ပြန်ပျက်စီးတဲ့ စိတ်သဘောထားကလည်း နည်းနည်းလေးမှ မပြောင်းလဲခဲ့ဘူး။ သူက သူ့ရဲ့အလုပ်နဲ့ အသုံးခံမှုတွေကို အရင်းအနှီးလုပ်ပြီး ဘုရားသခင်ဆီကနေ သရဖူကိုတောင် တောင်းဆိုခဲ့တယ်၊ သူက “ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေဩဝါဒစာဒုတိယစောင် ၄:၈) လို့ ပြောခဲ့တယ်။ သူ့ရဲ့ဆိုလိုရင်းက ဘုရားသခင်က သူ့ကို သရဖူမပေးရင် ဘုရားသခင်က မဖြောင့်မတ်ဘူးလို့ ဆိုလိုတာပဲ။ သူက ဘုရားသခင်ကို ပေါ်ပေါ်တင်တင် အာခံခဲ့တယ်၊ အဲဒါက ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့ပြီး ဘုရားသခင်ရဲ့ ကျိန်ခြင်းနဲ့ အပြစ်ဒဏ်ပေးခြင်းကို ခံခဲ့ရတယ်။ ဒီအကြောင်းကို ချင့်ချိန်စဉ်းစားရင်း ကျွန်တော့်စိတ်ထဲမှာ ကြောက်စိတ်ဝင်လာတယ်၊ ကောင်းချီးမင်္ဂလာတွေရဖို့အတွက်ပဲ ဘုရားသခင်ကို ယုံကြည်တာက ဆိုးရွားတဲ့ အကျိုးဆက်တွေ ရှိတယ်ဆိုတာကို သဘောပေါက်ခဲ့တယ်။ အဲဒီအချိန်ကျမှပဲ ဒီရောဂါဖြစ်ရခြင်းထဲမှာ ဘုရားသခင်ရဲ့ ရည်ရွယ်ချက်ကောင်း ရှိနေတယ်ဆိုတာကို ကျွန်တော် နားလည်ခဲ့တယ်။ ကျွန်တော် ဘုရားသခင်ကို ယုံကြည်တာ နှစ်တော်တော်ကြာပြီဖြစ်ပေမဲ့ သမ္မာတရားကို ဘယ်တုန်းကမှ မလိုက်စားခဲ့ဘူး၊ ကောင်းချီးမင်္ဂလာတွေကိုပဲ လိုက်စားပြီး ဘုရားသခင်နဲ့ အပေးအယူလုပ်ဖို့ ကြိုးစားခဲ့တယ်။ ဘုရားသခင်က ကျွန်တော့်ကို လမ်းကြောင်းမှားအပေါ် ဆက်မလျှောက်စေချင်ဘူး၊ ဒါကြောင့် သူက ကျွန်တော့်ရဲ့ ခြေလှမ်းတွေကို ရပ်တန့်စေဖို့ ဖျားနာခြင်းကို အသုံးပြုခဲ့တယ်၊ ကောင်းချီးမင်္ဂလာတွေ လိုက်စားတဲ့ ကျွန်တော့်ရဲ့ မစင်ကြယ်တဲ့ ရည်ရွယ်ချက်တွေကို ထုတ်ဖော်ခဲ့တယ်၊ ကျွန်တော့်လိုက်စားမှုနောက်ကွယ်က မှားယွင်းတဲ့ အမြင်ရှုထောင့်ကို အချိန်မီ ပြောင်းလဲနိုင်အောင် ငြိမ်ငြိမ်သက်သက်နဲ့ ကိုယ့်ကိုယ်ကိုယ် သေချာ ဆင်ခြင်သုံးသပ်စေခဲ့တယ်။ ဒီရောဂါသာ မဖြစ်ခဲ့ရင် ကျွန်တော် ကိုယ့်ကိုယ်ကိုယ် လုံးဝ နားလည်နိုင်မှာ မဟုတ်ဘူး။ အဲဒီအခါမှပဲ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကို ကျွန်တော် နားလည်ခဲ့ပြီး ဘုရားသခင်အပေါ်ထားတဲ့ အရင်က အထင်လွဲမှားမှုတွေနဲ့ ညည်းညူမှုတွေအားလုံးက ရုတ်တရက် ပျောက်ကွယ်သွားတယ်။ အဲဒီအစား ကျွန်တော့်စိတ်နှလုံးက သူ့အပေါ် ကျေးဇူးတင်ခြင်းနဲ့ ပြည့်သွားတယ်။ နောင်မှာ ကျွန်တော့်ရောဂါ ပျောက်သည်ဖြစ်စေ၊ မပျောက်သည်ဖြစ်စေ ဘုရားသခင်ကို ဘာမှတောင်းဆိုလို့ မဖြစ်တော့ဘူးဆိုတာကို ကျွန်တော် သဘောပေါက်ခဲ့တယ်။ အဲဒီအစား ဘုရားသခင်ကို ကောင်းကောင်းမွန်မွန် ယုံကြည်ပြီး ကျိုးနွံနာခံရမယ်။ သုံးလေးရက်နေတော့ အဖေက ကျွန်တော့်ကို ဆေးရုံကို ကုသမှုခံယူဖို့ ခေါ်သွားတယ်။ ကျွန်တော် ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ ဒီနေ့ ဆေးရုံသွားရင် ဘာနဲ့ကြုံရမလဲဆိုတာ သား မသိပါဘူး။ ဒါပေမဲ့ အရာအားလုံးမှာ ကိုယ်တော်ရဲ့ ရည်ရွယ်ချက်ကောင်းတွေ ရှိတယ်လို့ သားယုံကြည်ပါတယ်။ သားရဲ့ ရောဂါအခြေအနေ ဘယ်လိုပဲဖြစ်နေပါစေ ကိုယ်တော့်ကို ကျိုးနွံနာခံဖို့ သား ဆန္ဒရှိပါတယ်” လို့ပေါ့။ ဆရာဝန်က ကျွန်တော့်ရဲ့ ဆေးစစ်ချက်အဖြေကို မြင်တဲ့အခါ အံ့ဩသွားပြီး ကျွန်တော့်အခြေအနေက တော်တော်လေးဆိုးတယ်လို့ ပြောတယ်။ ကျွန်တော့်အသည်းက ပျက်စီးနေပြီး အသည်းရောင်အသားဝါ ဘီပိုး ပမာဏကလည်း အရမ်းများနေတော့ အရေးပေါ်ကုသမှု ခံယူဖို့လိုတယ်တဲ့။ ဒီစကားကိုကြားတော့ ကျွန်တော် နည်းနည်းစိုးရိမ်သွားတယ်၊ ဒါပေမဲ့ မကြာခင်မှာပဲ ကျွန်တော့်ရောဂါ ပျောက်မပျောက်ဆိုတာက ဘုရားသခင်ရဲ့ လက်ထဲမှာပဲ ရှိတယ်ဆိုတာကို သဘောပေါက်လိုက်တယ်။ ကျွန်တော် လုပ်ရမှာက သဘာဝအတိုင်း ဖြစ်လာမယ့်အရာတွေကို ရင်ဆိုင်ပြီး ကုသမှုခံယူဖို့ပဲ။ အနာဂတ်မှာ ဘာဖြစ်လာမလဲဆိုတာကိုတော့ ဘုရားသခင်လက်ထဲကို ဆန္ဒရှိရှိနဲ့ အပ်နှံလိုက်တယ်။ ဒီလိုတွေးလိုက်တဲ့အခါ ကျွန်တော့်စိတ်ထဲမှာ တည်ငြိမ်သွားတယ်။

နောက်ပိုင်းမှာ “ငါက နေ့တိုင်း အိမ်မှာပဲနေပြီး တာဝန်မထမ်းဆောင်နိုင်ဘူး။ အမှိုက်တစ်စပဲ ဖြစ်သွားမှာမဟုတ်ဘူးလား။ ငါ တာဝန်မထမ်းဆောင်နိုင်ရင် ဘုရားသခင်က ငါ့ကို အသိအမှတ်ပြုမှာ မဟုတ်ဘူး” လို့ တွေးပြီး စိတ်ထဲမှာ ခဏခဏ စိတ်မသက်မသာဖြစ်ခဲ့ရတယ်။ ကျွန်တော် ဘုရားသခင်ကို ဆုတောင်းပြီး ရှာဖွေခဲ့တယ်။ ဘုရားနှုတ်ကပတ်တော်တွေကို ကျွန်တော် ဖတ်ခဲ့ပြီး လက်တွေ့လုပ်ဆောင်မှု လမ်းကြောင်းတစ်ခု တွေ့သွားတယ်။ အနန္တတန်ခိုးရှင် ဘုရားသခင် ပြောသည်မှာ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) “ဘုရားသခင်၌ သင်၏ယုံကြည်ခြင်းနှင့် သမ္မာတရားကို လိုက်စားခြင်း၌ သင်က ‘ဘုရားသခင်က ကျွန်ုပ်အပေါ် မည်သည့်ရောဂါ သို့မဟုတ် သဘောမတူဖွယ် ဖြစ်ရပ်များကို ကျရောက်ခွင့်ပြုပါစေ၊ ဘုရားသခင် မည်သည့်အရာကို လုပ်ဆောင်ပါစေ ကျွန်ုပ်သည် ကျိုးနွံနာခံပြီး ဖန်ဆင်းခံတစ်ယောက်အဖြစ် ကျွန်ုပ်၏ နေရာတွင် နေရမည်။ အခြားအရာအားလုံးထက်ပိုပြီး သမ္မာတရား၏ ဤရှုထောင့်ဖြစ်သည့် ကျိုးနွံနာခံခြင်းကို ကျွန်ုပ် လက်တွေ့လုပ်ဆောင်ရမည်၊ ယင်းကို ကျွန်ုပ် အကောင်အထည်ဖော်ရမည်။ ပြီးလျှင် ဘုရားသခင်ကို ကျိုးနွံနာခံခြင်း လက်တွေ့ကျမှုတွင် အသက်ရှင်နေထိုင်သည်။ ထို့အပြင် ဘုရားသခင်က ကျွန်ုပ်ကို တာဝန်ပေးစေခိုင်းသည့် အရာနှင့် ကျွန်ုပ်ထမ်းဆောင်သင့်သည့် တာဝန်ကို ကျွန်ုပ် ဘေးဖယ်၍မဖြစ်ပေ။ ကျွန်ုပ်၏ နောက်ဆုံးထွက်သက်တွင်ပင် ကျွန်ုပ်သည် မိမိ၏တာဝန်ကို စွဲစွဲမြဲမြဲ ထိန်းသိမ်းရမည်’ ဟု ဆိုနိုင်လျှင် ဤသည်မှာ သက်သေခံချက်ပေးခြင်း မဟုတ်လော။ သင်၌ ဤသန္နိဋ္ဌာန်မျိုးနှင့် ဤအခြေအနေမျိုး ရှိသည့်အခါ သင်သည် ဘုရားသခင်နှင့်ပတ်သက်၍ ညည်းညူနိုင်သေးသလော။ မဟုတ်ပေ၊ သင် မညည်းညူနိုင်ပေ။ ထိုသို့သော အချိန်တစ်ခုတွင် သင်သည် သင့်ကိုယ်သင် ‘ဘုရားသခင်က ကျွန်ုပ်ကို ဤဇီဝအသက်ကို ပေးသည်၊ သူသည် ဤနှစ်များ တစ်လျှောက် ကျွန်ုပ်အတွက် ထောက်ပံ့ပေးကာ ကွယ်ကာပေးပြီးဖြစ်သည်၊ သူသည် ကျွန်ုပ်ထံမှ နာကျင်မှုများစွာ ယူပြီးဖြစ်သည်၊ ကျွန်ုပ်ကို ကျေးဇူးတော်များစွာနှင့် သမ္မာတရားများစွာတို့ကို ပေးပြီးဖြစ်သည်။ ကျွန်ုပ်သည် မျိုးဆက်များကြာအောင် လူများ နားမလည်သေးသည့် သမ္မာတရားများနှင့် နက်နဲမှုများကို နားလည်ပြီးဖြစ်သည်။ ကျွန်ုပ်သည် ဘုရားသခင်ထံမှ များစွာ ရရှိပြီးဖြစ်သောကြောင့် ဘုရားသခင်ကို ကျွန်ုပ် ပြန်လည်ပေးဆပ်ရမည်။ ယခင်က ကျွန်ုပ်၏ ဝိညာဉ်ရင့်ကျက်မှုသည် အလွန် နုနယ်သည်၊ ကျွန်ုပ်သည် မည်သည့်အရာကိုမျှ နားမလည်ဘဲ ကျွန်ုပ် ပြုသမျှအရာအားလုံးသည် ဘုရားသခင်ကို နာကျင်စေသည်။ ကျွန်ုပ်သည် အနာဂတ်တွင် ဘုရားသခင်ကို ပြန်လည်ပေးဆပ်ဖို့ နောက်ထပ် အခွင့်အရေး ရှိနိုင်မည် မဟုတ်ပေ။ ဤနှစ်များတစ်လျှောက် ကျွန်ုပ်အတွက် ထောက်ပံ့ပေးခြင်းသည် အချည်းနှီးမဖြစ်ဘဲ အကျိုးဖြစ်ထွန်းပြီးဖြစ်သည်ကို ဘုရားသခင် တွေ့မြင်နိုင်ဖို့အလို့ငှာ ကျွန်ုပ် အသက်ရှင်ဖို့ အချိန်မည်မျှ ကျန်ပါစေ ကျွန်ုပ်၌ရှိသည့် အနည်းငယ်သော ခွန်အားကို ပူဇော်ဆက်ကပ်ပြီး ဘုရားသခင်အတွက် ကျွန်ုပ် လုပ်ဆောင်နိုင်သည့်အရာကို လုပ်ဆောင်ရမည်။ ဘုရားသခင်ကို နှစ်သိမ့်မှု ဆောင်ကြဉ်းပေးပါရစေ၊ ပြီးလျှင် သူ့ကို မနာကျင်စေတော့သကဲ့သို့ စိတ်မပျက်စေတော့ပေ’ ဟု တွေးလိမ့်မည်။ ဤနည်းလမ်းဖြင့် တွေးတောခြင်းကရော အဘယ်သို့ ရှိသနည်း။ ‘ဤရောဂါက မည်သည့်အချိန်တွင် ပျောက်မည်နည်း။ ပျောက်သည့်အချိန်တွင် ကျွန်ုပ်၏ တာဝန်ကို အစွမ်းကုန် ထမ်းဆောင်ပြီး သစ္စာစောင့်သိမည်။ ကျွန်ုပ်သည် မကျန်းမာသည့်အခါတွင် မည်သို့ သစ္စာစောင့်သိနိုင်သနည်း။ ဖန်ဆင်းခံတစ်ဦး၏ တာဝန်ကို ကျွန်ုပ် မည်သို့ ထမ်းဆောင်နိုင်သနည်း။’ ဟု တွေးလျက် သင့်ကိုယ်သင် မည်သို့ကယ်တင်ဖို့၊ သို့မဟုတ် လွတ်မြောက်ဖို့ မတွေးလေနှင့်။ သင်၌ ထွက်သက် တစ်ခုရှိသမျှ ကာလပတ်လုံး သင်သည် သင်၏တာဝန်ကို ထမ်းဆောင်နိုင်စွမ်း မရှိသလော။ သင်သည် ထွက်သက်တစ်ခု ရှိသမျှကာလပတ်လုံး ဘုရားသခင်ကို အရှက်မရစေအောင် လုပ်နိုင်စွမ်းရှိသလော။ သင်၌ ထွက်သက်တစ်ခု ရှိသမျှကာလပတ်လုံး သင်၏စိတ်သည် ကြည်လင်သမျှကာလပတ်လုံး သင်သည် ဘုရားသခင်နှင့်ပတ်သက်၍ မညည်းညူနိုင်စွမ်း ရှိသလော။ (ရှိပါသည်။)” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်တော့်စိတ်နှလုံးက လင်းထိန်သွားပြီး ကျွန်တော်တို့ရဲ့တာဝန်က ကောင်းချီးခံစားရခြင်း၊ ကံဆိုးမိုးမှောင်ကျခြင်းတို့နဲ့ ဘာမှမဆိုင်ဘူးဆိုတာကို နားလည်ခဲ့တယ်။ ကျွန်တော်တို့ရဲ့ တာဝန်ကို ထမ်းဆောင်တာက ဖန်ဆင်းခံတွေအနေနဲ့ ကျွန်တော်တို့ရဲ့ တာဝန်နဲ့ ဝတ္တရားပဲ၊ အဲဒါက ကျွန်တော်တို့ လုပ်သင့်တဲ့အရာပဲ။ ကျွန်တော့်အယူအဆတွေအရတော့ တာဝန်တွေ ပိုများများ ထမ်းဆောင်သရွေ့ အဆုံးမှာ ဘုရားသခင်ဆီကနေ ကောင်းချီးတွေ ရရှိလိမ့်မယ်လို့ ယုံကြည်ခဲ့တယ်။ အဲဒါက ဘာသာတရားမရှိသူတွေ သူတို့သူဌေးအတွက် အလုပ်လုပ်သလိုပဲလို့ တွေးခဲ့တယ်။ သူတို့ အလုပ်များများ လုပ်လေလေ၊ လစာများများ ရလေလေပေါ့။ တကယ်တော့ ဘုရားသခင်က လူတွေ တာဝန်ထမ်းဆောင်ပြီး တာဝန်များများထမ်းဆောင်သရွေ့ သူက အသိအမှတ်ပြုပြီး ကောင်းချီးပေးမယ်လို့ ဘယ်တုန်းကမှ မပြောခဲ့ဘူး။ ဒါတွေအားလုံးက ကျွန်တော့်ရဲ့ အယူအဆတွေနဲ့ စိတ်ကူးတွေအပေါ်မှာပဲ အခြေခံတာဖြစ်ပြီး သမ္မာတရားနဲ့ လုံးဝမကိုက်ညီဘူး။ တာဝန်ထမ်းဆောင်ခြင်းဆိုတာက ဘုရားသခင်ကို ယုံကြည်ခြင်းမှာ သမ္မာတရားကို လိုက်စားပြီး ကယ်တင်ခြင်းခံရဖို့ နည်းလမ်းတစ်ခုပဲ။ တာဝန်ထမ်းဆောင်ပေမဲ့ သမ္မာတရားကို မလိုက်စားရင်၊ မှားယွင်းတဲ့လမ်းကြောင်းကို လျှောက်ရင်၊ ဖောက်ပြန်ပျက်စီးတဲ့ စိတ်သဘောထားတွေမှာ ပြောင်းလဲမှုမရှိရင် ဘယ်လောက်ပဲ တာဝန်တွေထမ်းဆောင်ပါစေ ဘုရားသခင်က ဘယ်တော့မှ အသိအမှတ်ပြုမှာ မဟုတ်ဘူး။ ဥပမာအနေနဲ့ ကျွန်တော် ဘုရားသခင်ကို ယုံကြည်တာ နှစ်တော်တော်ကြာပြီ၊ ဒီအချိန်တစ်လျှောက်လုံး အသင်းတော်မှာ တာဝန်တွေ ထမ်းဆောင်ခဲ့တယ်။ ဒါပေမဲ့ ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ ဘုရားနှုတ်ကပတ်တော်ကို စားသောက်ခြင်းအပေါ် လုံးဝအာရုံမစိုက်ခဲ့ဘူး။ ကျွန်တော် တာဝန်ထမ်းဆောင်တဲ့ ရည်ရွယ်ချက်က အမြဲတမ်း ဘုရားသခင်ဆီက ကောင်းချီးမင်္ဂလာတွေ ရဖို့ပဲ၊ ပြီးတော့ ကျွန်တော့်ရဲ့ တစ်ကိုယ်ကောင်းဆန်ပြီး လောဘကြီးတဲ့ ဖောက်ပြန်ပျက်စီးတဲ့ စိတ်သဘောထားက နည်းနည်းလေးမှ မပြောင်းလဲခဲ့ဘူး။ ဖျားနာခြင်းက ကျွန်တော့်အပေါ် ကျရောက်လာပြီး အသက်ကို ခြိမ်းခြောက်လာတဲ့အခါ မနေနိုင်ဘဲ ဘုရားသခင်ကို ညည်းညူပြီး စောဒကတက်ခဲ့တယ်။ ဒါက ဘုရားသခင်ကို ပုန်ကန်ပြီး အတိုက်အခံလုပ်နေတာ မဟုတ်ဘူးလား။ ကျွန်တော်သာ သမ္မာတရားကို ဆက်ပြီးမလိုက်စားရင် အဆုံးမှာ ကျွန်တော့်ရဲ့ စိတ်သဘောထားက ပြောင်းလဲမှာမဟုတ်ဘူး၊ ဘုရားသခင်အပေါ် စစ်မှန်တဲ့ ကျိုးနွံနာခံခြင်း ဒါမှမဟုတ် ကြောက်ရွံ့ခြင်း တစ်ခုမှ ပြမှာမဟုတ်ဘူး၊ ပြီးတော့ သက်သေခံချက် တစ်ခုမှ ရှိမှာမဟုတ်ဘူး။ အဲဒီလိုသာဆိုရင် ကျွန်တော် ဘယ်လောက်ပဲ အားထုတ်မှုတွေ စိုက်ထုတ်ပါစေ၊ ဘယ်လောက်ပဲ တာဝန်တွေ ထမ်းဆောင်ပါစေ၊ အားလုံးက အချည်းနှီးဖြစ်သွားပြီး ကယ်တင်ခြင်းခံရနိုင်မှာ မဟုတ်ဘူး။ ကျွန်တော် ယောဘအကြောင်းကို တွေးမိတယ်။ သူ့ခေတ်မှာ ဘုရားသခင်က အမှုတော်တွေ အများကြီး မလုပ်ခဲ့ဘူး၊ လူကိုလည်း အများကြီး မအပ်နှံခဲ့ဘူး။ ယောဘရဲ့ဘဝက အဓိကအားဖြင့် သိုးကျောင်းရင်း ကုန်ဆုံးခဲ့ရပေမဲ့ သူ့စိတ်နှလုံးထဲမှာ ဘုရားသခင်အတွက် နေရာရှိခဲ့တယ်၊ သူ့မှာ ဘုရားသခင်ကို ကြောက်ရွံ့သော စိတ်နှလုံး ရှိခဲ့တယ်။ သူ့ဘဝမှာ သူက ဘုရားသခင်ရဲ့ ရည်ရွယ်ချက်ကို ခဏတိုင်း ရှာဖွေခဲ့ပြီး ဘုရားသခင်ကို ပုန်ကန်ပြစ်မှားစေတဲ့အရာကို ဘယ်တော့မှ မလုပ်ခဲ့ဘူး။ စမ်းသပ်မှုတွေ သူ့အပေါ် ကျရောက်လာပြီး ဥစ္စာပစ္စည်းတွေ၊ သားသမီးတွေ ဆုံးရှုံးခဲ့တဲ့အခါ၊ သူ့တစ်ကိုယ်လုံးမှာ မခံမရပ်နိုင်အောင် နာကျင်တဲ့ အနာစိမ်းတွေ ပေါက်ခဲ့တဲ့အခါမှာတောင် သူက ဘုရားသခင်ကို ဘယ်တော့မှ မညည်းညူခဲ့ဘူး။ သူက ဘုရားသခင်ကို ကျိုးနွံနာခံပြီး ကိုယ်တော့်နာမကို ချီးမွမ်းနိုင်ခဲ့တုန်းပဲ။ ယောဘရဲ့ တကယ့်အသက်ရှင်နေထိုင်မှုက စာတန်အပေါ် ဘုရားသခင် အောင်နိုင်ခြင်းရဲ့ သက်သေခံချက်တစ်ခု ဖြစ်လာခဲ့ပြီး သူက ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ ကျွန်တော်ကတော့ နောက်ထပ်တာဝန်တွေ မထမ်းဆောင်နိုင်တော့ဘဲ ဖယ်ရှားရှင်းလင်းခံရမှာကို အမြဲတမ်း ကြောက်ခဲ့တယ်။ ဒါက ကျွန်တော့်ရဲ့ အယူအဆပဲ။ ကျွန်တော့်ရဲ့ဖျားနာမှုကြောင့် ကျွန်တော် ထမ်းဆောင်နိုင်တဲ့ တာဝန်တွေက အကန့်အသတ်ရှိသွားတယ်။ ဒီအခြေအနေကို ဘုရားသခင်က အပြည့်အဝ သိတယ်။ ဥပမာ၊ ညီအစ်ကိုမောင်နှမတချို့က ထောင်ကျနေလို့ သူတို့တာဝန်တွေကို မထမ်းဆောင်နိုင်ကြဘူး၊ ဒါပေမဲ့ ဘုရားသခင်က သူတို့ကို အသိအမှတ်မပြုဘူးလို့ ဘယ်တော့မှ မပြောခဲ့ဘူး။ ဘုရားသခင်က လူတွေကို သူတို့ထမ်းဆောင်တဲ့ တာဝန်အရေအတွက်အရ တိုင်းတာတာမဟုတ်ဘူး၊ အဲဒီအစား သူတို့လျှောက်လှမ်းတဲ့ လမ်းကြောင်းနဲ့ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေ ပြောင်းလဲရဲ့လားဆိုတာကို ကြည့်တာ။ အခုတော့ ကျွန်တော် လုပ်သင့်တာက လက်ခံပြီး ကျိုးနွံနာခံဖို့၊ ဘုရားနှုတ်ကပတ်တော်တွေကို စားသောက်တာနဲ့ သမ္မာတရားကို လိုက်စားတဲ့အပေါ် အာရုံစိုက်ဖို့ပါပဲ။ ကျွန်တော် ဒီဘုရားနှုတ်ကပတ်တော် အပိုဒ်တစ်ပိုဒ်ကို ဖတ်ခဲ့ရတယ်။ “‘ဤရောဂါက မည်သည့်အချိန်တွင် ပျောက်မည်နည်း။ ပျောက်သည့်အချိန်တွင် ကျွန်ုပ်၏ တာဝန်ကို အစွမ်းကုန် ထမ်းဆောင်ပြီး သစ္စာစောင့်သိမည်။ ကျွန်ုပ်သည် မကျန်းမာသည့်အခါတွင် မည်သို့ သစ္စာစောင့်သိနိုင်သနည်း။ ဖန်ဆင်းခံတစ်ဦး၏ တာဝန်ကို ကျွန်ုပ် မည်သို့ ထမ်းဆောင်နိုင်သနည်း။’ ဟု တွေးလျက် သင့်ကိုယ်သင် မည်သို့ကယ်တင်ဖို့၊ သို့မဟုတ် လွတ်မြောက်ဖို့ မတွေးလေနှင့်။ သင်၌ ထွက်သက် တစ်ခုရှိသမျှ ကာလပတ်လုံး သင်သည် သင်၏တာဝန်ကို ထမ်းဆောင်နိုင်စွမ်း မရှိသလော။ သင်သည် ထွက်သက်တစ်ခု ရှိသမျှကာလပတ်လုံး ဘုရားသခင်ကို အရှက်မရစေအောင် လုပ်နိုင်စွမ်းရှိသလော။ သင်၌ ထွက်သက်တစ်ခု ရှိသမျှကာလပတ်လုံး သင်၏စိတ်သည် ကြည်လင်သမျှကာလပတ်လုံး သင်သည် ဘုရားသခင်နှင့်ပတ်သက်၍ မညည်းညူနိုင်စွမ်း ရှိသလော။” ဘုရားနှုတ်ကပတ်တော်ထဲကနေ ကျွန်တော် နားလည်ခဲ့တာက ဘုရားသခင်က ကျွန်တော်တို့ကို တာဝန်ထမ်းဆောင်ဖို့ တောင်းဆိုတဲ့အခါ အဲဒါက သမ္မာတရားကို လက်တွေ့လုပ်ဆောင်ပြီး ကိုယ်တော့်အတွက် သက်သေခံခြင်းကို ဆိုလိုတာပဲ။ သူက လူတွေကို သူ့အတွက် ကာယအားစိုက်ထုတ်ခိုင်းချင်တာ မဟုတ်ဘူး။ ကျွန်တော့်ရောဂါ ဘယ်တော့မှ မပျောက်ရင်တောင်မှ၊ ကျွန်တော် အပြင်ထွက်ပြီး နောက်ဘယ်တော့မှ တာဝန်မထမ်းဆောင်နိုင်ရင်တောင်မှ၊ ကျွန်တော်သာ ကောင်းချီးမင်္ဂလာတွေ ရယူလိုတဲ့ ရည်ရွယ်ချက်ကို စွန့်လွှတ်နိုင်မယ်၊ ဘုရားသခင်နဲ့ အပေးအယူလုပ်ဖို့ ကြိုးစားတာကို ရပ်တန့်နိုင်မယ်၊ ပြီးတော့ ကောင်းချီးမင်္ဂလာတွေပဲရရ၊ ကံဆိုးမိုးမှောင်ကျခြင်းတွေပဲကြုံရကြုံရ သူ့ကို ဆန္ဒရှိရှိနဲ့ ကျိုးနွံနာခံနိုင်မယ်ဆိုရင် ဒါကလည်း ဘုရားသခင်ရှေ့မှာ ကျွန်တော် ထမ်းဆောင်သင့်တဲ့ တာဝန်တစ်ခုပဲ။ နောင်မှာ ကျွန်တော့်ရောဂါ ဘယ်လိုပဲဖြစ်လာပါစေ၊ ကျွန်တော် အပြင်ထွက်ပြီး တာဝန်ပြန်ထမ်းဆောင်နိုင်သည်ဖြစ်စေ၊ မထမ်းဆောင်နိုင်သည်ဖြစ်စေ၊ ဘုရားသခင်က ကျွန်တော့်အတွက် ဘယ်လိုပတ်ဝန်းကျင်မျိုးပဲ စီစဉ်ပေးပါစေ၊ ကျွန်တော် ဘုရားသခင်ကို အလေးအနက် ဆက်ပြီးယုံကြည်ရမယ်၊ သမ္မာတရားကို လိုက်စားရမယ်။ ဒီအချက်ကို နားလည်သွားတဲ့အခါ ကျွန်တော့်စိတ်နှလုံးက တကယ်ကို လင်းထိန်သွားပြီး ကျွန်တော့်ရောဂါ ပျောက်ကင်းမလားဆိုတာကို မစိုးရိမ်တော့ဘူး။ အဲဒီခံစားချက်က လေးလံတဲ့ သံကြိုးတွေကို ချွတ်ပစ်လိုက်သလို သက်သာပေါ့ပါးသွားတာနဲ့ တူတယ်။

အဲဒီနောက်မှာ ကျွန်တော် နေ့တိုင်း ကိုယ့်အတွက် အစီအစဉ်တစ်ခု ရေးဆွဲခဲ့တယ်။ ဝတ်ပြုခြင်းတွေလုပ်တယ်၊ ဘုရားနှုတ်ကပတ်တော်ကို စားသောက်တယ်၊ ဓမ္မတေးတွေဆိုတယ်၊ တည်းဖြတ်ခြင်းနည်းပညာတွေကို သင်ယူတယ်၊ အရမ်းကို ပြည့်စုံတဲ့ဘဝနဲ့ ရှင်သန်နေခဲ့တယ်။ နောက်ပိုင်းမှာ ဧဝံဂေလိတရားဟောပြောဖို့ တရားဒေသနာတွေ ရေးသားလေ့ကျင့်ခဲ့တယ်။ ကျွန်တော်မသိလိုက်ခင်မှာပဲ ကိုယ့်ရောဂါအကြောင်းကို မေ့သွားတယ်၊ တစ်ခါတလေဆို မနက်အိပ်ရာထရင် ဆေးသောက်ဖို့တောင် မေ့နေတတ်တယ်။ မကြာခင်မှာပဲ တစ်လပြည့်သွားပြီး နောက်တစ်ခါ ဆေးစစ်ရမယ့်အချိန် ရောက်လာတယ်။ ကျွန်တော် စိတ်မလှုပ်ရှားတော့ဘူး၊ ကျွန်တော့်ရောဂါ ပျောက်ကင်းဖို့လည်း မမျှော်လင့်တော့ဘူး၊ ရောဂါပျောက်သည်ဖြစ်စေ၊ မပျောက်သည်ဖြစ်စေ ကျွန်တော် သင်ယူရမယ့် သင်ခန်းစာတွေ ရှိတယ်ဆိုတာကို သိနေခဲ့တယ်။ ကျွန်တော် ဘုရားသခင်ကို တိတ်တဆိတ် ဆုတောင်းပြီး စစ်ဆေးမှုကို တည်တည်ငြိမ်ငြိမ်နဲ့ ခံယူခဲ့တယ်။ ဆေးစစ်ချက်အဖြေ သွားယူတဲ့အခါ ကျွန်တော့်ရဲ့ Transaminase ဓာတ်က 34 U/L အထိ ကျသွားတာကို တွေ့လိုက်ရတယ်။ ကျွန်တော် မှားဖတ်မိမှာကို ကြောက်လို့ သေချာ ထပ်ဖတ်ခဲ့တယ်။ တကယ်ပဲ 34 U/L ဖြစ်နေတယ်။ ကျွန်တော့်ရဲ့ အသည်းလုပ်ဆောင်ချက်က ပုံမှန်ပြန်ဖြစ်သွားပြီ၊ အသည်းရောင်အသားဝါ ဘီပိုး ပမာဏကလည်း ပုံမှန်အတိုင်းအတာအတွင်းကို ကျဆင်းသွားပြီ။ ဆေးရုံထဲကနေ မထွက်လာခင်အထိ ကျွန်တော် မယုံနိုင်ခဲ့ဘူး၊ အိပ်မက်မက်နေသလိုပဲ။ ဒီလက ကျွန်တော် ဆေးကို အနည်းဆုံး ပုံမှန်သောက်ခဲ့တဲ့လပဲ။ တစ်ခါတလေ ကျွန်တော် နှစ်ရက်ဆက်တိုက် ဆေးသောက်ဖို့တောင် မေ့သွားခဲ့တယ်၊ ဒါပေမဲ့ ကျွန်တော့်ရောဂါက ကျွန်တော်တောင် သတိမထားလိုက်မိဘဲ ပျောက်ကင်းသွားခဲ့တယ်။ ဒါဟာ ဘုရားသခင်ရဲ့ အမှုတော်ပဲဆိုတာကို ကျွန်တော့်စိတ်နှလုံးထဲမှာ အတည်ပြုလိုက်တယ်။ ကျွန်တော် ဘုရားနှုတ်ကပတ်တော်ကို သတိရသွားတယ်။ “လူသား၏ စိတ်နှလုံးနှင့် ဝိညာဉ်ကို ဘုရားသခင်သည် လက်၌ ကိုင်ဆောင်ထားပြီး သူ၏ ဘဝတစ်ခုလုံးကို ဘုရားသခင်သည် သူ၏မျက်လုံးများဖြင့် ကြည့်ရှုလျက်ရှိသည်။ သင်သည် ဤအရာအားလုံးကို ယုံသည်ဖြစ်စေ၊ မယုံသည်ဖြစ်စေ၊ သက်ရှိဖြစ်ဖြစ်၊ သက်မဲ့ဖြစ်ဖြစ် အရာအားလုံးသည် ဘုရားသခင်၏ အကြံအစည်များနှင့်အညီ ရွေ့လျား၊ ပြောင်းလဲကာ အသစ်ပြန်ဖြစ်ပြီး ကွယ်ပျောက်သွားမည်ဖြစ်သည်။ ဤသည်မှာ အရာအားလုံးအပေါ် ဘုရားသခင် အချုပ်အခြာအာဏာ ကိုင်စွဲသည့်ပုံစံဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) ဘုရားနှုတ်ကပတ်တော်ထဲကနေ ကျွန်တော် သဘောပေါက်ခဲ့တာက သက်ရှိဖြစ်စေ၊ သက်မဲ့ဖြစ်စေ အရာအားလုံးက ဘုရားသခင်ရဲ့ လက်ထဲမှာပဲ ရှိတယ်၊ အရာအားလုံးက ဘုရားသခင်ရဲ့ အတွေးအမြင်အတိုင်း ပြောင်းလဲနေကြတယ်။ တခြား ဘယ်အချက်တွေရဲ့ သက်ရောက်မှုမှ မခံရဘူး။ ဒါဟာ ဘုရားသခင်ရဲ့ သြဇာအာဏာပဲ။ ဥပမာအနေနဲ့ ကျွန်တော့်ရောဂါ ပျောက်မပျောက်ဆိုတာက ဘုရားသခင်ရဲ့ လက်ထဲမှာပဲ ရှိတယ်။ ကျွန်တော် မှားယွင်းတဲ့ အခြေအနေထဲမှာ ရှင်သန်နေတုန်းက ကျွန်တော့်ရောဂါကို ဘယ်လိုပဲကုကု ပိုဆိုးလာတာပဲရှိတယ်၊ ဘယ်တော့မှ မကောင်းလာခဲ့ဘူး။ ဒါပေမဲ့ ကျွန်တော် ကိုယ့်ကိုယ်ကိုယ် နားလည်မှုတချို့ရပြီး ကျွန်တော့်အခြေအနေ နည်းနည်းပြောင်းလဲသွားတဲ့အခါမှာတော့ ကျွန်တော် ဆေးကို ပုံမှန်မသောက်ခဲ့တာတောင် မြန်မြန်ဆန်ဆန်ပဲ ပြန်ကောင်းလာခဲ့တယ်။ ဘုရားသခင်က အရမ်းကို အနန္တတန်ခိုးရှင်ဖြစ်ပြီး ကိုယ်တော်ရဲ့ အမှုတော်တွေက အရမ်းကို အံ့ဩစရာ ကောင်းလိုက်တာ။ ကျွန်တော် ဘုရားသခင်ကို လှိုက်လှိုက်လှဲလှဲ ချီးမွမ်းခဲ့တယ်။ ဒီရောဂါက တစ်နှစ်နီးပါးလောက် ဆက်တိုက်ဖြစ်ခဲ့ပြီး အဲဒီအချိန်အတွင်းမှာ ကျွန်တော် ဒုက္ခတွေအများကြီး ခံစားခဲ့ရတယ်။ ဒါပေမဲ့ ဒီအတွေ့အကြုံကနေတစ်ဆင့် ဘုရားသခင်ရဲ့ သြဇာအာဏာအပေါ် နားလည်မှုတချို့ ရရှိခဲ့ပြီး ဘုရားသခင်အပေါ်ထားတဲ့ ကျွန်တော့်ရဲ့ယုံကြည်ခြင်းကလည်း တိုးများလာခဲ့တယ်၊ ဒါကြောင့် ဒီရောဂါဖြစ်ရတာ တန်ပါတယ်လို့ ကျွန်တော် ခံစားရတယ်။

ဒီဖျားနာခြင်းကနေတစ်ဆင့် ဘုရားသခင်ကို ယုံကြည်ခြင်းမှာ ကောင်းချီးမင်္ဂလာတွေ လိုက်စားတဲ့ ကိုယ့်ရဲ့ မစင်ကြယ်တဲ့ ရည်ရွယ်ချက်တွေကို နားလည်ခဲ့တယ်၊ ပြီးတော့ ကျွန်တော့်ရဲ့ တစ်ကိုယ်ကောင်းဆန်ပြီး ယုတ်မာတဲ့ ရုပ်ဆိုးအကျည်းတန်တဲ့ ပုံစံကိုလည်း ရှင်းရှင်းလင်းလင်း မြင်ခဲ့ရတယ်။ ဘုရားသခင် လုပ်ဆောင်သမျှအရာအားလုံးက ကျွန်တော့်ကို သန့်စင်ပေးဖို့၊ ဘုရားသခင်ကို ယုံကြည်ခြင်းရဲ့ မှန်ကန်တဲ့လမ်းကြောင်းပေါ်ကို ဦးဆောင်ပေးဖို့၊ ပြီးတော့ ကျွန်တော့်ကို လူ့သဘာဝနဲ့ ဆင်ခြင်တုံတရားရှိရှိ ရှင်သန်စေဖို့ ဖြစ်တယ်ဆိုတာကို ကျွန်တော် မြင်ခဲ့ရတယ်။ ဒီဖျားနာခြင်းက ဘုရားသခင်ကို ယုံကြည်တဲ့ ကျွန်တော့်ရဲ့ လမ်းကြောင်းမှာ အလှည့်အပြောင်းတစ်ခုကို ဆောင်ကြဉ်းပေးခဲ့တယ်။ ဒီဖျားနာခြင်း ကျွန်တော့်အပေါ် ကျရောက်လာတာဟာ ဘုရားသခင်ရဲ့ ကောင်းချီးမင်္ဂလာဖြစ်တယ်ဆိုတာကို ကျွန်တော် တကယ်ကို တွေ့ကြုံခံစားခဲ့ရပြီး ကျွန်တော့်စိတ်နှလုံးထဲကနေ ဘုရားသခင်ကို ကျေးဇူးတင်ပါတယ်။


၆၅။ နောက်ဆုံးတော့ သခင် ပြန်ကြွလာခြင်းကို ကျွန်မ ကြိုဆိုခဲ့ပါပြီ

ချွင်းချိုး၊ တရုတ်ပြည်

ကျွန်မက ဒေသခံအသင်းတော်မှာ လုပ်ဖော်ဆောင်ဖက်တစ်ယောက်ပေါ့။ ၁၉၉၇ ခုနှစ်၊ ဧပြီလတုန်းက လုပ်ဖော်ဆောင်ဖက်တွေရဲ့ အစည်းအဝေးတစ်ခုမှာ ခေါင်းဆောင်ဖြစ်တဲ့ ညီအစ်ကိုကျန်းက ပြောတယ်၊ “မကြာသေးခင်က ‘အရှေ့အရပ်က လျှပ်ပြက်ခြင်း’ ကို ဟောပြောတဲ့ အဖွဲ့တစ်ဖွဲ့ ပေါ်လာတယ်။ သူတို့က တကယ်ကို အစွမ်းထက်ကြတယ်။ သူတို့မှာ ကျမ်းစာနဲ့ပတ်သက်ပြီး အသိပညာ ကြွယ်ဝကြတော့၊ ကျွန်တော်တို့က ဂရုမစိုက်ဘူး၊ သတိမထားဘူးဆိုရင် လှည့်စားခံရနိုင်တယ်။ သူတို့က သခင်ယေရှု ပြန်ကြွလာပြီ၊ သူဟာ အနန္တတန်ခိုးရှင် ဘုရားသခင်ပဲလို့ ပြောကြတယ်။ သူတို့ရဲ့ စုဝေးပွဲတွေမှာ ကျမ်းစာကို မဖတ်တော့ဘဲ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကိုပဲ ဖတ်ကြတယ်။ သမ္မာကျမ်းစာထဲတွင် ပြောထားသည်မှာ ‘ထိုကျမ်းစာရှိသမျှသည် ဘုရားသခင် မှုတ်သွင်းတော်မူသော အားဖြင့်ဖြစ်၍၊ ဘုရားသခင်၏ လူသည်စုံလင်သောသူ၊ ကောင်းသော အမှုအမျိုးမျိုးတို့ကို ပြုစုခြင်းအလိုငှါ ပြင်ဆင်သောသူ ဖြစ်မည်အကြောင်း၊ ဩဝါဒပေးခြင်း၊ အပြစ်ကိုဘော်ပြခြင်း၊ ဖြောင့်မတ်စွာ ပြုပြင်ခြင်း၊ တရားကို သွန်သင်ခြင်း...ကျေးဇူးများကို ပြုတတ်၏။’ (တိမောသေဩဝါဒစာဒုတိယစောင် ၃:၁၆-၁၇) ဒီကျမ်းပိုဒ်က ကျမ်းစာထဲက နှုတ်ကပတ်တော်အားလုံးဟာ ဘုရားသခင်ဆီကနေ လာတယ်ဆိုတာ ရှင်းရှင်းလင်းလင်း ပြောပြနေတယ်။ သမ္မာကျမ်းစာထဲမှာ ရှိသမျှအားလုံးဟာ ဘုရားရဲ့ နှုတ်ကပတ်တော်ဖြစ်တယ်၊ သမ္မာကျမ်းစာက သခင်ကို ယုံကြည်ခြင်းအတွက် ကျွန်တော်တို့ရဲ့ အခြေခံအုတ်မြစ်ပဲ၊ သခင်ကို ယုံကြည်တယ်ဆိုတာ သမ္မာကျမ်းစာကို ယုံကြည်တာပဲ။ ကျမ်းစာကနေ သွေဖည်သွားတာဟာ သခင်ကို မယုံကြည်တာပဲ၊ ကိုယ်တော့်ကို သစ္စာဖောက်တာပဲ” တဲ့။ အဲဒီမှာရှိတဲ့လူတွေအားလုံးက သူ့စကားကို သံယောင်လိုက်ပြီး သဘောတူကြတယ်။ ညီအစ်ကိုကျန်းက သူ့လက်ကို ဝှေ့ယမ်းပြီးတော့ “ဒါကို ခင်ဗျားတို့ မှတ်ထားရမယ်။ သူတို့တရားဒေသနာတွေက ဘယ်လောက်ပဲ နက်နဲနေပါစေ၊ ဘယ်လောက်ပဲ နားထောင်လို့ကောင်းနေပါစေ၊ သမ္မာကျမ်းစာထဲမှာ မပါရင် ကျွန်တော်တို့ လုံးဝ မယုံကြည်ရဘူး။ ကိုယ့်အဖေ၊ အမေအရင်းက ဟောပြောရင်တောင် မယုံနဲ့။ ဒီလူတွေ ခင်ဗျားတို့အိမ်ကို တရားလာဟောရင် သူတို့ကို မောင်းထုတ်လိုက်။ ခင်ဗျားတို့ အထင်အမြင်မှားအောင်လုပ်ခံရပြီး လမ်းလွဲသွားရင် သခင်ယေရှုက ခင်ဗျားတို့ကို အသိအမှတ်ပြုမှာ မဟုတ်ဘူး။ အဲဒီအချိန်ကျရင် ဘယ်လောက်ပဲ ငိုယိုနေပါစေ အလကားပဲ” လို့ ဆက်ပြောတယ်။ အဲဒီအချိန်မှာ သခင်ယေရှု တစ်ခါက ပြောခဲ့တာကို ကျွန်မ တွေးမိတယ်၊ “ကောင်းကင်နှင့် မြေကြီးမတည်သော်လည်း ငါ့စကားတည်လိမ့်မည်။” (ရှင်မဿဲခရစ်ဝင် ၂၄:၃၅) “သမ္မာကျမ်းစာထဲမှာ ပါသမျှအားလုံးက သခင့်နှုတ်ကပတ်တော်တွေပဲ၊ ဒါတွေက ဘယ်လိုလုပ် ပျောက်ကွယ်သွားနိုင်မှာလဲ။ သမ္မာကျမ်းစာက ကောင်းကင်နိုင်ငံတော်ကို ဝင်ဖို့ ကျွန်မတို့ရဲ့ ဖြတ်သန်းခွင့်လက်မှတ်ပဲ၊ ကျွန်မတို့ အသက်ရဲ့ အာမခံချက်လည်း ဖြစ်တယ်။ ဒီတော့ သမ္မာကျမ်းစာကို မဖတ်တာဟာ သခင်ကို မယုံကြည်တာပဲ။ သမ္မာကျမ်းစာကို ငါ မြဲမြဲဆုပ်ကိုင်ထားရမယ်” လို့ တွေးလိုက်တယ်။ အဲဒီနောက်မှာ သူက အထိမခံနိုင်ဖြစ်စေတဲ့ အခြေအမြစ်မရှိတဲ့ ကောလာဟလတချို့ကို ဆက်ဖြန့်တယ်။ ကျွန်မက ညီအစ်ကိုကျန်းရဲ့ စကားတွေကို အမှန်ပဲလို့ ယုံကြည်ခဲ့တယ်။ သိုးတော်စုကို ကာကွယ်ဖို့နဲ့ သခင့်လမ်းခရီးတော်ကို ကာကွယ်စောင့်ရှောက်ဖို့အတွက် အိမ်ပြန်ရောက်တော့ ယုံကြည်သူတွေကို ‘အရှေ့အရပ်က လျှပ်ပြက်ခြင်း’ ကို သတိထားဖို့ ကျွန်မ မှာလိုက်တယ်။ ဒါပေမဲ့ နောက်ပိုင်းမှာ ‘အရှေ့အရပ်က လျှပ်ပြက်ခြင်း’ ကို လက်ခံတဲ့ ညီအစ်ကိုမောင်နှမတွေက ပိုပိုပြီး များလာတုန်းပဲ။

စုဝေးပွဲတစ်ခုမှာ ညီအစ်ကိုကျန်းက အစ်မလျိုကို ‘အရှေ့အရပ်က လျှပ်ပြက်ခြင်း’ က ဆွဲဆောင်သွားပြီလို့ ပြောတယ်။ ကျွန်မအတွက်တော့ ယုံဖို့ခက်နေခဲ့တယ်။ အစ်မလျိုက သမ္မာကျမ်းစာကို နှံ့နှံ့စပ်စပ်သိပြီး တရားဒေသနာလည်း ကောင်းကောင်းဟောနိုင်တာ။ ဒီလောက် အရည်အချင်းရှိတဲ့သူက ဘယ်လိုလုပ် ဆွဲဆောင်တာ ခံလိုက်ရတာလဲ။ နောက်ပိုင်းမှာ ညီအစ်ကိုကျန်းနဲ့အတူ မကြာမကြာ တရားဟောတဲ့ ညီအစ်ကိုဝမ်လည်း ‘အရှေ့အရပ်က လျှပ်ပြက်ခြင်း’ ကို ယုံကြည်သွားတယ်။ ကျွန်မ စဉ်းစားမိလာတယ်၊ “စုဝေးပွဲတိုင်းမှာ ငါတို့ကို အရှေ့အရပ်မှ လျှပ်ပြက်ခြင်းကလူတွေကို လက်မခံဖို့၊ သူတို့စကားကို နားမထောင်ဖို့၊ သူတို့စာအုပ်တွေကို မဖတ်ဖို့ ပြောထားတယ်။ ဒါပေမဲ့ ဘာဖြစ်လို့ ညီအစ်ကိုမောင်နှမတွေက တစ်ယောက်ပြီးတစ်ယောက် အနန္တတန်ခိုးရှင် ဘုရားသခင်ကို ယုံကြည်သွားကြသေးတာလဲ။ အရှေ့အရပ်က လျှပ်ပြက်ခြင်းရဲ့ သွန်သင်ချက်တွေမှာ ဘာတွေများ ဒီလောက် ဆွဲဆောင်မှုရှိနေလို့လဲ။ သူတို့စာအုပ်တွေထဲမှာ တကယ်တမ်း ဘာတွေပြောထားတာလဲ။ ညီအစ်ကိုဝမ်နဲ့ အစ်မလျိုလို တခြားလုပ်ဖော်ဆောင်ဖက်တချို့က တကယ်ကို လိုက်စားကြတယ်၊ ယုံကြည်ခြင်းလည်းကြီးကြတယ်၊ မကြာမကြာ ဟောပြောကြပြီး သမ္မာကျမ်းစာကိုလည်း အရမ်း နှံ့စပ်ကြတာ၊ သူတို့တွေက ဘယ်လိုလုပ် လွယ်လွယ်ကူကူနဲ့ ဆွဲဆောင်တာ ခံလိုက်ရတာလဲ။ ငါတို့အသင်းတော်က ပြန်လည်နလန်ထူခြင်းရေစီးကြောင်းဖြစ်ပြီး၊ ငါတို့ရဲ့ သွန်သင်ချက်တွေက တခြားဂိုဏ်းဂဏတွေထက် ပိုနက်နဲတယ်။ အရှေ့အရပ်က လျှပ်ပြက်ခြင်းရဲ့ သွန်သင်ချက်တွေက ငါတို့ ဒေသခံအသင်းတော်ထက်တောင် ပိုနက်နဲနိုင်သလား။ မဟုတ်ရင် ဒီလူတွေအားလုံး ဘာကြောင့် တစ်ယောက်ပြီးတစ်ယောက် ဆွဲဆောင်ခံသွားရပြီး လုံးဝကို ပြန်မလာတော့တာလဲ” ပေါ့။ နောက်ပိုင်းမှာ ညီအစ်ကိုကျန်းက ဆုတောင်းစည်းဝေးပွဲတစ်ခုကို သီးသန့်စီစဉ်ခဲ့တယ်၊ အဓိကကတော့ အရှေ့အရပ်က လျှပ်ပြက်ခြင်းကို ဟောပြောတဲ့သူတွေကို ဆုတောင်းပြီး ကျိန်ဆဲဖို့ပဲ။ ဒါက သခင့်ရည်ရွယ်ချက်တွေနဲ့ မကိုက်ညီဘူးလို့ ကျွန်မ ခံစားခဲ့ရတယ်။ သခင်ယေရှုက ကျွန်မတို့ကို မုန်းတီးတာဟာ လူသတ်တာလောက် ဆိုးပြီး ရန်သူကိုချစ်ခင်ရမယ်လို့ သင်ခဲ့တာလေ။ သူတို့လုပ်နေတာက သခင်ယေရှုရဲ့ နှုတ်ကတ်တော်တွေကို ဆန့်ကျင်နေတာ မဟုတ်ဘူးလား။ ကျွန်မ ဒါကို သဘောမတူခဲ့ဘူး၊ ဒါကြောင့် မပါဝင်ခဲ့ဘူး။

၂၀၀၂ ခုနှစ်၊ အောက်တိုဘာလကုန်မှာ ကျွန်မတူမလေး အိမ်ကို ရောက်လာတယ်။ သူက သခင်ယေရှု ပြန်ကြွလာပြီ၊ သမ္မာတရားကို ဖော်ပြပြီး တရားစီရင်ခြင်းနဲ့ သန့်စင်ခြင်းအလုပ်ကို လုပ်ဆောင်နေတယ်လို့ ပြောတယ်။ ဘုရားသခင်ရဲ့ လူသားမျိုးနွယ်ကို ကယ်တင်ခြင်းအမှုဟာ အဆင့်သုံးဆင့်နဲ့ ဆောင်ရွက်တယ်လို့လည်း သူက ပြောခဲ့တယ်။ ပထမအဆင့်က ပညတ်တော်ခေတ်မှာ ယေဟောဝါ ဘုရားသခင် လုပ်ဆောင်ခဲ့တဲ့အမှု၊ ဒုတိယအဆင့်က ကျေးဇူးတော်ခေတ်မှာ သခင်ယေရှု လုပ်ဆောင်ခဲ့တဲ့အမှု၊ တတိယအဆင့်ကတော့ နိုင်ငံတော်ခေတ်မှာ အနန္တတန်ခိုးရှင် ဘုရားသခင် လုပ်ဆောင်နေတဲ့အမှုတော်ပဲတဲ့။ ဒီအမှုတော်အဆင့်သုံးဆင့်က တစ်ဆင့်ပြီးတစ်ဆင့် တိုးတက်သွားပြီး အကြိမ်တိုင်းမှာ ပိုမြင့်တက်သွားတယ်။ ကျွန်မတူမက အရှေ့အရပ်က လျှပ်ပြက်ခြင်းကို လက်ခံပြီးလောက်ပြီဆိုတာ ကျွန်မ သဘောပေါက်သွားတယ်၊ ဒါကြောင့် သူ့ကို ကျွန်မ ဖြတ်ပြောလိုက်တယ်၊ “ပထမအဆင့်က ပညတ်တော်ခေတ်၊ ဒုတိယအဆင့်က ကျေးဇူးတော်ခေတ်၊ ဒါကို တကယ် ပြောပြဖို့ လိုလို့လား။ ငါ မသိဘူးများ ထင်နေလား။ အမှုတော် အဆင့် ဘယ်လောက်ပဲရှိရှိ၊ သမ္မာကျမ်းစာမပါဘဲ ဘယ်အရာကိုမှ ယုံလို့မရဘူး။ နင့်ကို ငါ ဘယ်နှစ်ခါ ပြောရမလဲ။ သမ္မာကျမ်းစာကလွဲပြီး ဘာကိုမှ မယုံနဲ့လို့။ နင်က ဘာလို့ နားမထောင်ရတာလဲ။ သူတို့က သခင် ပြန်ကြွလာပြီလို့ ပြောတယ်။ သခင်က ဘယ်မှာလဲ။ ဘယ်သူ မြင်ဖူးလို့လဲ” လို့ပေါ့။ ကျွန်မတူမလေးက “သခင် ပြန်ကြွလာပြီး သမ္မာတရားတွေ အများကြီးကို ဖော်ပြခဲ့ပြီးပြီ။ ကျွန်မတို့ ဘုရားသခင်ကို မြင်ချင်ရင် ကိုယ်တော့်နှုတ်ကပတ်တော်တွေထဲမှာ ရှာဖွေရမယ်။ အဒေါ်သာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ကြည့်မယ်ဆိုရင် ဘုရားသခင်ရဲ့ အသံတော်ကို ကြားရပြီး ကိုယ်တော့်ရဲ့ ပေါ်ထွန်းခြင်းကို မြင်ရလိမ့်မယ်” လို့ ပြောတယ်။ သူ့စကားကိုကြားတော့ ကျွန်မ ပိုပြီးတော့တောင် ဆန့်ကျင်တဲ့စိတ် ဖြစ်လာတယ်။ ညီအစ်ကိုကျန်း အမြဲပြောလေ့ရှိတဲ့ “ဟောပြောချက်က ဘယ်လောက်ပဲ နက်နဲတယ်ထင်ရပါစေ၊ သမ္မာကျမ်းစာပြင်ပကလာရင် လုံးဝနားမထောင်ရဘူး။ ‘အရှေ့အရပ်က လျှပ်ပြက်ခြင်း’ ကို ဟောတဲ့ ဘယ်သူ့ကိုမှ လက်မခံရဘူး၊ ဆွေမျိုးသားချင်း၊ သူငယ်ချင်းဖြစ်နေရင်တောင် လက်မခံရဘူး” ဆိုတဲ့စကားကို ကျွန်မ တွေးမိလိုက်တယ်။ အဲဒီနောက် ကျွန်မက သူ့ကို ဆူပူကြိမ်းမောင်းလိုက်တယ်၊ “ဘုရားသခင်ရဲ့ နှုတ်ကပတ်တော်တွေအားလုံးက သမ္မာကျမ်းစာထဲမှာ မဟုတ်ဘူးလား။ ကျမ်းစာပြင်ပက ဘယ်ဟောပြောချက်မဆို ဘယ်လောက်ပဲ နက်နဲတယ်၊ ကောင်းတယ်လို့ ထင်ရပါစေ၊ ငါတို့ ယုံကြည်လို့မရဘူး။ နင် သမ္မာကျမ်းစာ ဖတ်လာတာ ဘယ်နှစ်နှစ်ရှိပြီလဲ။ နင်က ဘာသိလို့လဲ။ နင် လှည့်စားခံနေရတာကိုတောင် ကိုယ့်ကိုယ်ကိုယ်မသိဘဲ၊ ငါ့ကိုတောင် လာပြီး ဟောပြောဖို့ လုပ်နေသေးတယ်။ နင် ငါ့ဆီ လာလည်တာဆိုရင် နောက်ထပ်သုံးလေးရက် နေလို့ရတယ်၊ ဒါပေမဲ့ ငါ့ကို ဟောပြောဖို့ လာတာဆိုရင်တော့ ထွက်သွားလိုက်ပါ။ ပြီးရင် ငါ နင်နဲ့ အဆက်အသွယ်ဖြတ်မယ်” လို့ပေါ့။ ကျွန်မတူမလေးက “အဒေါ်ရယ်၊ စုံစမ်းလေ့လာကြည့်ပါဦး။ အဒေါ် သခင်ကို ယုံကြည်လာတာ နှစ်တွေအများကြီးရှိပြီ၊ ဒုက္ခလည်း အများကြီးခံခဲ့ပြီးပြီ။ အဒေါ်သာ ဘုရားသခင်ရဲ့ နောက်ဆုံးသောကာလ အမှုတော်ကို လက်မခံဘူးဆိုရင် အားထုတ်ခဲ့သမျှတွေအားလုံး အလကားဖြစ်သွားလိမ့်မယ်။ သမီး မှန်သောလမ်းခရီးကို လက်ခံပြီးတဲ့နောက်မှာ ပထမဆုံး သတိရမိတဲ့သူက အဒေါ်ပဲ” လို့ ပြောတယ်။ ကျွန်မတူမလေး ဘယ်လောက်ပဲ နားချဖို့ ကြိုးစားပါစေ၊ ကျွန်မက လုံးဝ နားမထောင်ခဲ့ဘူး။ နောက်ဆုံးတော့ သူ ငိုပြီး ထွက်သွားခဲ့တယ်။ နောက်ပိုင်းမှာ ကျွန်မ စိတ်ထဲမှာ အရမ်းမကောင်းဘူး။ တူမလေးက ဒီလောက်ခရီးဝေးကနေ ဧဝံဂေလိတရား လာဟောတာကို ကျွန်မက မောင်းထုတ်လိုက်တယ်။ ဒါက သခင့်ရဲ့ သွန်သင်ချက်တွေနဲ့ မကိုက်ညီဘူးပေါ့။ ဒါပေမဲ့ တစ်ဆက်တည်းမှာပဲ “သူက သခင့်ကို သစ္စာဖောက်တာပဲ၊ သူ့ကို မောင်းထုတ်လိုက်တာက တကယ်တော့ မမှားပါဘူး” လို့ တွေးမိတယ်။

၂၀၀၃ ခုနှစ်၊ ဇန်နဝါရီလ တစ်ရက်မှာ ကျွန်မတူမလေးက သူ့အမေ ဓာတ်ငွေ့အဆိပ်သင့်လို့ လာကြည့်ပေးဖို့ ဖုန်းဆက်တယ်။ ကျွန်မလည်း ဒီအခွင့်အရေးကိုယူပြီး သူနဲ့ ထပ်စကားပြောရင်း အရှေ့အရပ်က လျှပ်ပြက်ခြင်းရဲ့ အကျင့်အကြံကို စွန့်လွှတ်အောင် နားချဖို့ ကြိုးစားမယ်လို့ စဉ်းစားလိုက်တယ်။ နောက်တစ်နေ့ ကျွန်မအစ်မကို သွားကြည့်ပြီး ညစာစားပြီးတဲ့နောက်မှာ ညီအစ်ကိုတစ်ယောက် ရောက်လာပြီး ကျွန်မကို နွေးနွေးထွေးထွေး နှုတ်ဆက်တယ်၊ ဒါပေမဲ့ အဲဒီအချိန်တုန်းကတော့ ကျွန်မ သူ့ကို သတိထားနေခဲ့တယ်။ ညီအစ်ကိုက “အစ်မ၊ သခင့်ရဲ့ ကြွလာခြင်းနဲ့ ပတ်သက်ပြီး ဘယ်လိုအမြင်ရှိလဲခင်ဗျ” လို့ ပြောတယ်။ ကျွန်မက “ရှင်က သခင်ကို ယုံကြည်တယ်ဆိုရင် သမ္မာကျမ်းစာထဲက ကိစ္စတွေကို ကျွန်မတို့ ဆွေးနွေးလို့ရတယ်။ ဒါပေမဲ့ ရှင်က ကျွန်မကို အရှေ့အရပ်က လျှပ်ပြက်ခြင်းကို ယုံကြည်လာအောင် နားချဖို့လာတာဆိုရင်တော့ ကျွန်မတို့ကြားမှာ ပြောစရာဘာမှမရှိဘူး။ ကျွန်မက သမ္မာကျမ်းစာထဲက နှုတ်ကပတ်တော်တွေကိုပဲ ယုံကြည်တယ်၊ ကျမ်းစာကလွဲပြီး ဘာကိုမှ မယုံဘူး” လို့ ပြန်ပြောလိုက်တယ်။ ညီအစ်ကိုက “အစ်မရဲ့ခံစားချက်ကို ကျွန်တော်နားလည်ပေးနိုင်ပါတယ်၊ အရင်က ကျွန်တော်လည်း အစ်မလိုပဲ သမ္မာကျမ်းစာကိုပဲ စွဲကိုင်ခဲ့တာပါ။ ဒီတော့ ဒီနေ့ ဒီအကြောင်းအရာကိုပဲ ဆွေးနွေးကြည့်ကြရအောင်” လို့ ပြောတယ်။ အဲဒီအခိုက်အတန့်မှာ ညီအစ်ကိုကျန်း ပြောခဲ့တဲ့ “သူတို့ရဲ့ တရားဒေသနာက ဘယ်လောက်ပဲ နက်နဲတယ်၊ ကောင်းတယ်လို့ ထင်ရပါစေ၊ အထင်အမြင်မှားအောင်လုပ်တာမခံရအောင် လုံးဝနားမထောင်နဲ့” ဆိုတဲ့စကားကို ကျွန်မ သတိရလိုက်တယ်။ ဒါကြောင့် ကျွန်မက အကြောင်းပြချက်တစ်ခု ရှာပြီး ကျွန်မ ပင်ပန်းနေလို့ အနားယူချင်တယ်လို့ ပြောလိုက်တယ်။ နောက်တစ်နေ့မှာ ညီအစ်မနှစ်ယောက် ရောက်လာတယ်၊ ကျွန်မက သူတို့ကို ငြင်းပယ်ဖို့ အကြောင်းပြချက်တွေကို ဆက်ရှာနေခဲ့တယ်။ အဲဒီအချိန်မှာ ကျွန်မက အိမ်ပြန်ချင်စိတ်ပဲ ရှိနေခဲ့တာ။ ဒါပေမဲ့ အပြင်မှာ နှင်းတွေက ခြောက်လက်မကျော်လောက်တောင် ထူနေပြီး ဘတ်စ်ကားတွေလည်း ပြေးဆွဲတာ ရပ်သွားတော့ ကျွန်မ ပြန်လို့မရခဲ့ဘူး။ ကျွန်မ စိတ်ထဲမှာ ဂနာမငြိမ်ဖြစ်ပြီး မသက်မသာဖြစ်နေတယ်၊ ခေါင်းထဲမှာလည်း ညီအစ်ကိုကျန်းရဲ့ စကားတွေချည်းပဲ ပြည့်နေခဲ့တယ်။ ညီအစ်မနှစ်ယောက်က ကျွန်မကို သေသေချာချာ နားထောင်ကြည့်ဖို့ တိုက်တွန်းတယ်၊ မဟုတ်ရင် သခင့်ရဲ့ကြွလာခြင်းကို ကြိုဆိုမယ့်အခွင့်အရေးနဲ့ လွဲသွားလိမ့်မယ်တဲ့။ သူတို့ထဲက တစ်ယောက်က “သခင်ယေရှု ပြောခဲ့သည်မှာ ‘ရှာကြလော့။ ရှာလျှင်တွေ့မည်။ တံခါးကိုခေါက်ကြလော့။ ခေါက်လျှင်ဖွင့်မည်။’ (ရှင်မဿဲခရစ်ဝင် ၇:၇) ဗျာဒိတ်ကျမ်းမှာပါတဲ့ ‘ငါသည်တံခါးရှေ့မှာရပ်၍ ခေါက်လျက်နေ၏။ အကြင်သူသည် ငါ၏အသံကို ကြား၍တံခါးကိုဖွင့်အံ့၊ ထိုသူရှိရာသို့ငါဝင်၍ သူနှင့်အတူ စားသောက်မည်။ သူသည်လည်းငါနှင့်အတူ စားသောက်ရလိမ့်မည်။’ (ဗျာဒိတ်ကျမ်း ၃:၂၀) ‘ဝိညာဉ်တော်သည် အသင်းတော်တို့အား အဘယ်သို့ မိန့်တော်မူသည်ကို နားရှိသောသူ မည်သည်ကား ကြားပါစေ။’ (ဗျာဒိတ်ကျမ်း ၂:၇) ကျွန်မတို့က ဘုရားသခင်အတွက် နှလုံးသားတံခါးကို မဖွင့်ပေးဘူးဆိုရင် ကိုယ်တော်က ကျွန်မတို့ကို ဘယ်လိုလုပ် ဉာဏ်အလင်းပေးနိုင်မှာလဲ” ဆိုတာကိုလည်း ပြောပြခဲ့တယ်။ သူတို့တစ်ယောက်ချင်းစီရဲ့ အပြုအမူက ဣန္ဒြေရှိတယ်၊ ယဉ်ကျေးမှုရှိတယ်၊ ချစ်ခြင်းပါတယ်ဆိုတာကို ကျွန်မ တွေ့ခဲ့တယ်။ ကျွန်မ သူတို့ကို ဘယ်လောက်ပဲ ဆိုးဆိုးရွားရွား ဆက်ဆံပါစေ၊ သူတို့က ကျွန်မအပေါ် ဘယ်တော့မှ ဒေါသမထွက်ကြဘူး၊ သခင့်ရဲ့ နှုတ်ကပတ်တော်တွေနဲ့ပဲ ကျွန်မကို အဆက်မပြတ် လမ်းညွှန်ပေးနေခဲ့တယ်။ သူတို့က ညီအစ်ကိုကျန်းပြောခဲ့သလို လုံးဝမဟုတ်ဘူး၊ ပြီးတော့ သူတို့အပေါ် ကျွန်မ ဒီလောက် ဆန့်ကျင်စိတ် မရှိတော့ဘူး။ တတိယနေ့မှာ ညီအစ်ကိုမောင်နှမတချို့ ရောက်လာကြတယ်။ ကျွန်မက သူတို့ကို “‘ထိုကျမ်းစာရှိသမျှသည် ဘုရားသခင် မှုတ်သွင်းတော်မူသော အားဖြင့်ဖြစ်၍။’ (တိမောသေဩဝါဒစာဒုတိယစောင် ၃:၁၆) သမ္မာကျမ်းစာထဲက စကားတွေအားလုံးက ဘုရားသခင်ရဲ့ နှုတ်ကပတ်တော်တွေပဲ၊ သခင်ကို ယုံကြည်တာကို သမ္မာကျမ်းစာနဲ့ ခွဲခြားလို့မရဘူး။ ရှင့်တို့ သမ္မာကျမ်းစာကို မဖတ်ဘူးဆိုရင် သခင့်ရဲ့ လမ်းခရီးတော်ကနေ သွေဖည်နေတာ မဟုတ်ဘူးလား” လို့ ပြောလိုက်တယ်။ ညီအစ်ကိုတစ်ယောက်က “‘ထိုကျမ်းစာရှိသမျှသည် ဘုရားသခင် မှုတ်သွင်းတော်မူသော အားဖြင့်ဖြစ်၍၊’ ဆိုတဲ့ စကားစုကို ဘယ်သူပြောခဲ့သလဲ၊ ဒီအတွက် ဘုရားသခင်ရဲ့ နှုတ်ကပတ်တော် အထောက်အထား ရှိရဲ့လားဆိုတာကို အရင်ဆုံး ကြည့်ကြရအောင်။ သခင်ယေရှုက ကျမ်းစာအားလုံးဟာ ဘုရားသခင် မှုတ်သွင်းတာဖြစ်တယ်လို့ ဘယ်တုန်းကမှ မပြောခဲ့ဘူး။ ‘ထိုကျမ်းစာရှိသမျှသည် ဘုရားသခင် မှုတ်သွင်းတော်မူသော အားဖြင့်ဖြစ်၍၊’ ဆိုတဲ့စကားစုကို ပေါလုက ပြောခဲ့တာပါ၊ သခင်ယေရှု ပြောခဲ့တာ မဟုတ်ပါဘူး” လို့ ပြောတယ်။ သူ ဒီလိုပြောရင်းနဲ့ သမ္မာကျမ်းစာကို ထုတ်ပြီး “ထိုကျမ်းစာရှိသမျှသည် ဘုရားသခင် မှုတ်သွင်းတော်မူသော အားဖြင့်ဖြစ်၍၊” ဆိုတဲ့ ကျမ်းပိုဒ်ကို ကျွန်မကို ပြတယ်။ ကျွန်မ ကြည့်လိုက်တော့ တကယ်ပဲ ဒါကို ပေါလုက ပြောခဲ့တာပဲ၊ သခင်ယေရှု ပြောခဲ့တာမဟုတ်ဘူး။ ကျွန်မက ပုံမှန်ဆို ဒီကျမ်းပိုဒ်ကို ဖတ်တာပဲ အာရုံစိုက်ခဲ့တာ၊ ဒီအချက်ကို ဘယ်လိုလုပ် သတိမထားမိခဲ့ပါလိမ့်။

အဲဒီနောက် ညီအစ်ကိုက အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မအတွက် ဖတ်ပြခဲ့တယ်။ “ယနေ့ခေတ်တွင် လူတို့က သမ္မာကျမ်းစာသည် ဘုရားသခင် ဖြစ်သည်၊ ဘုရားသခင်သည်လည်း သမ္မာကျမ်းစာ ဖြစ်သည်ဟု ယုံကြည်ကြသည်။ ထို့ကြောင့် သမ္မာကျမ်းစာထဲမှ စကားလုံးများသည်သာ ဘုရားသခင်ပြောကြားခဲ့သည့် စကားလုံးများ ဖြစ်ကြပြီး ထိုစကားလုံးများအားလုံးကို ဘုရားသခင် ပြောခဲ့သည်ဟုလည်း ယုံကြည်ကြသည်။ ဘုရားသခင်ကို ယုံကြည်ကြသည့် သူများသည် ဓမ္မဟောင်းနှင့် ဓမ္မသစ်ကျမ်းများထဲက ကျမ်းပေါင်း ခြောက်ဆယ့်ခြောက်ကျမ်းကို လူများက ရေးခဲ့ကြသော်လည်း ထိုကျမ်းအားလုံးကို ဘုရားသခင်က မှုတ်သွင်းတော်မူခြင်းအားဖြင့် ပေးအပ်ခဲ့ပြီး သန့်ရှင်းသောဝိညာဉ်တော်၏ မိန့်မြွက်ချက်များနှင့်ဆိုင်သော မှတ်တမ်းတစ်ခု ဖြစ်သည်ဟုပင်လျှင် ယူဆကြသည်။ ဤသည်မှာ လူတို့၏ လွဲချော်နေသော သဘောပေါက်နားလည်မှုဖြစ်ပြီး အချက်အလက်များနှင့် အပြည့်အဝ ကိုက်ညီခြင်း မရှိကြပါ။ အမှန်တွင် အနာဂတ္တိကျမ်းများမှအပ ဓမ္မဟောင်းကျမ်းထဲမှ ကျမ်းအများစုသည် သမိုင်းမှတ်တမ်းများ ဖြစ်သည်။ ဓမ္မသစ်ကျမ်းထဲမှ သြဝါဒစာအချို့သည် လူတို့၏ ဘဝအတွေ့အကြုံများမှ လာပြီး အချို့မှာ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမူမှ လာခြင်း ဖြစ်သည်။ ဥပမာအားဖြင့် ပေါလု၏ စာများသည် လူတစ်ဦး၏ လုပ်ဆောင်ချက်မှ ထွက်ပေါ်လာခဲ့ပြီး ၎င်းတို့ အားလုံးသည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုကြောင့် ပေါ်ပေါက်လာသော ရလဒ် ဖြစ်ကာ အသင်းတော်များအတွက် ရေးခဲ့သော စာများဖြစ်ပြီး အသင်းတော်မှ ညီအစ်ကိုမောင်နှမများကို နှိုးဆော်အားပေးသော စကားများ ဖြစ်သည်။ ထိုစကားများသည် သန့်ရှင်းသောဝိညာဉ်တော်က ပြောသောစကားများ မဟုတ်ပါ။ ပေါလုသည် သန့်ရှင်းသောဝိညာဉ်တော်၏ ကိုယ်စား မပြောနိုင်သကဲ့သို့ သူသည် ယောဟန် ရှုမြင်ခဲ့ရသော ရူပါရုံများကို မြင်ခဲ့ဖို့ရန်ဝေးစွ၊ ပရောဖက်တစ်ဦးပင် မဟုတ်ခဲ့ပါ။ ပေါလုရေးခဲ့သော သြဝါဒစာများသည် ထိုအချိန်က ဧဖက်မြို့၊ ကောရိန္သုမြို့၊ ဂလာတိပြည်နှင့် အခြားသော အသင်းတော်များအတွက် ရေးသောစာများ ဖြစ်သည်။ သို့ဖြစ်၍ ဓမ္မသစ်ကျမ်းထဲရှိ ပေါလု၏ သြဝါဒစာများသည် အသင်းတော်များအတွက် ပေါလုရေးခဲ့သော သြဝါဒစာများသာဖြစ်ပြီး သန့်ရှင်းသော ဝိညာဉ်တော်၏ စေ့ဆော်ချက်များလည်း မဟုတ်သကဲ့သို့ သန့်ရှင်းသောဝိညာဉ်တော်၏ တိုက်ရိုက် မိန့်မြွက်ချက်များလည်း မဟုတ်ပေ။ သူအလုပ်လုပ်နေစဉ် ကာလ၌ အသင်းတော်များအတွက် ရေးသားပေးခဲ့သော နှိုးဆော်သည့် စကားများ၊ နှစ်သိမ့်အားပေးသည့် စကားများသာ ဖြစ်သည်။ ထို့ကြောင့် ၎င်းတို့သည် ထိုအချိန်က ပေါလု၏ လုပ်ဆောင်မှု အများအပြားကို မှတ်တမ်းတင်ထားသည့် မှတ်တမ်းလည်း ဖြစ်သည်။ ၎င်းတို့သည် ထိုအချိန်က အသင်းတော်များ၏ ညီအစ်ကိုမောင်နှမများသည် သူ၏ အကြံပေးချက်များကို နာခံပြီး သခင်ယေရှု၏ နောင်တတရားလမ်းခရီးကို လိုက်လျှောက်ကြဖို့အလို့ငှာ သခင်၌ ညီအစ်ကိုမောင်နှမများ အားလုံးအတွက် ရေးသားခဲ့ခြင်း ဖြစ်သည်။ ထိုစဉ်အချိန်က ရှိခဲ့ကြသည့် အသင်းတော်များဖြစ်စေ၊ အနာဂတ်တွင် ရှိလာကြမည့် အသင်းတော်များဖြစ်စေ သူရေးခဲ့သည့်အရာများကို စားသောက်ကြရမည်ဟု တစ်ခါမျှ ပေါလု မပြောကြားခဲ့သကဲ့သို့ သူပြောသော စကားလုံးများအားလုံးသည် ဘုရားသခင်ထံမှ လာသော စကားများဖြစ်သည်ဟုလည်း မပြောခဲ့ပါ။ ထိုစဉ်အချိန်က အသင်းတော်များ၌ ဖြစ်နေသော အခြေအနေများနှင့်အညီ သူသည် ညီအစ်ကိုမောင်နှမများနှင့် ရင်းရင်းနှီးနှီး ပြောဆိုခဲ့ခြင်းသာ ဖြစ်ပြီး၊ သူတို့ကို နှိုးဆော်ရင်း သူတို့အထဲရှိ ယုံကြည်ခြင်းကို လှုံ့ဆော်ပေးခဲ့ခြင်း ဖြစ်သည်၊ လူများကို တရားဟောခြင်း သက်သက် သို့မဟုတ် သတိပေးရုံသက်သက်၊ နှိုးဆော်ခြင်းသက်သက် ဟောပြောခဲ့ခြင်းဖြစ်သည်။ သူပြောသော စကားများသည် သူ၏စိတ်ထဲရှိ ဝန်ထုပ်၊ ဝန်ပိုးမှ ဖြစ်လာသော စကားများ ဖြစ်ပြီး သူသည် ထိုစကားများဖြင့် လူတို့ကို ကူညီခဲ့သည်။ သူသည် ထိုစဉ်အချိန်က အသင်းတော်များ၏ တမန်တော်အလုပ်ကို သူလုပ်ဆောင်ခဲ့သည်။ သူသည် သခင်ယေရှု အသုံးပြုခဲ့သော အမှုဆောင်တစ်ဦး ဖြစ်သည်။ ထိုသို့ဖြစ်သောကြောင့် အသင်းတော်များအတွက် တာဝန်ကို သူယူရမည်ဖြစ်ပြီး အသင်းတော်များ၏ အလုပ်ကို ဆောင်ရွက်ရမည် ဖြစ်သည်၊ သူသည် ညီအစ်ကိုမောင်နှမများ၏ အခြေအနေကို လေ့လာသင်ယူခဲ့ရသည်၊ သို့ဖြစ်သောကြောင့် သူသည် သခင့်ထဲက ညီအစ်ကိုမောင်နှမအားလုံးထံသို့ သြဝါဒစာများကို ရေးသားခဲ့ခြင်းဖြစ်သည်။ လူတို့အတွက် တည်ဆောက်စရာ ဖြစ်စေသော၊ အပြုသဘောဆောင်သော ပေါလု၏ စကားများ အားလုံးသည် မှန်သော်လည်း ထိုစကားများသည် သန့်ရှင်းသောဝိညာဉ်တော်၏ မိန့်မြွက်ချက်များကို ကိုယ်စားမပြုသကဲ့သို့ ဘုရားသခင်ကိုလည်း ကိုယ်စား မပြုနိုင်ခဲ့ပေ။ ယင်းသည် လူတစ်ယောက်၏ အတွေ့အကြုံများနှင့်ဆိုင်သော မှတ်တမ်းတစ်ခုနှင့် လူတစ်ယောက်၏ သြဝါဒစာများကို အသင်းတော်များထံ သန့်ရှင်းသောဝိညာဉ်တော်ပြောသည့် စကားလုံးများသဖွယ် လူတို့ သဘောထားခြင်းသည် ကမ်းကုန်အောင် လွဲမှားသည့် ခံယူချက်ဖြစ်ပြီး ဘုရားသခင်အား အကြီးအကျယ် ပြစ်မှားစော်ကားခြင်းလည်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာကျမ်းစာနှင့် ပတ်သက်၍ (၃)) ညီအစ်ကိုက ဆက်ပြီးတော့ “ဘုရားသခင်ရဲ့ နှုတ်ကပတ်တော်တွေက အရမ်း ရှင်းလင်းပါတယ်။ ဓမ္မဟောင်းကျမ်းမှာ ယေဟောဝါ ဘုရားသခင်က ပရောဖက်တွေကို ထုတ်ဖော်ပြခဲ့တဲ့ ပရောဖက်ကျမ်းတွေကလွဲရင် အများစုက ပညတ်တော်ခေတ်တုန်းက လူတွေ ဘုရားသခင်ရဲ့ အမှုကို တွေ့ကြုံခဲ့တဲ့ မှတ်တမ်းတွေပါပဲ။ ဥပမာ၊ ဣသရေလလူမျိုးတွေ အဲဂုတ္တုပြည်ကနေ ဘယ်လိုထွက်လာသလဲ၊ ယာကုပ်၊ ဒါဝိဒ်၊ ရှောလမုန်တို့ရဲ့ အတွေ့အကြုံတွေ စသဖြင့်ပေါ့။ ဒါတွေအားလုံးက လူတွေရဲ့ အတွေ့အကြုံတွေဖြစ်ပြီး ဘုရားသခင်ရဲ့ မှုတ်သွင်းခြင်းလို့ ခေါ်လို့မရပါဘူး။ သမ္မာကျမ်းစာထဲမှာ ဘုရားသခင် မှုတ်သွင်းတဲ့ နှုတ်ကပတ်တော်တွေကို ‘ယေဟောဝါ မိန့်တော်မူသည်ကား’၊ ‘ယေဟောဝါ ဤသို့ မိန့်တော်မူ၏’ ဆိုတဲ့ စကားစုတွေနဲ့ ရှင်းရှင်းလင်းလင်း အမှတ်အသားလုပ်ထားပါတယ်။ ဓမ္မသစ်ကျမ်းက ယေရှုရဲ့အမှုကို မှတ်တမ်းတင်ထားပြီး၊ အထဲမှာပါတဲ့ သခင်ယေရှုရဲ့ နှုတ်ကပတ်တော်တွေက ဘုရားသခင်ရဲ့ နှုတ်ကပတ်တော်တွေပါ။ ဗျာဒိတ်ကျမ်းကတော့ ယောဟန် ပတ်မုကျွန်းပေါ်မှာ မြင်ခဲ့တဲ့ ရူပါရုံဖြစ်ပြီး ဒါက ဘုရားသခင် မှုတ်သွင်းတာပါ၊ ဘုရားသခင်ရဲ့ နှုတ်ကပတ်တော်ဖြစ်ပါတယ်။ ကျန်တဲ့အပိုင်းတွေက လူ့စကားတွေနဲ့ အတွေ့အကြုံဆိုင်ရာ နားလည်မှုတွေပါပဲ။ လူ့စကားတွေမှာ သန့်ရှင်းသော ဝိညာဉ်တော်ရဲ့ ဉာဏ်အလင်းပေးခြင်း ပါရင်တောင်မှ၊ အဲဒါတွေကိုဘုရားသခင်ရဲ့ နှုတ်ကပတ်တော် ဒါမှမဟုတ် ဘုရားသခင်ရဲ့ မှုတ်သွင်းခြင်းလို့ ခေါ်လို့မရပါဘူး။ သမ္မာကျမ်းစာဆိုတာ ဘုရားသခင်ရဲ့ အမှုတော်ဆိုင်ရာ သမိုင်းမှတ်တမ်းတစ်ခု၊ ဘုရားသခင်ရဲ့ အမှုတော်အတွက် သက်သေခံချက်တစ်ခုသာ ဖြစ်ပြီး သမ္မာကျမ်းစာထဲက နှုတ်ကပတ်တော်အားလုံးက ဘုရားသခင်ရဲ့ မှုတ်သွင်းခြင်း မဟုတ်ပါဘူး။ ကျွန်မတို့က သမ္မာကျမ်းစာထဲက နှုတ်ကပတ်တော်အားလုံးကို ဘုရားသခင် မှုတ်သွင်းတယ်လို့ သတ်မှတ်ပြီး ဘုရားရဲ့ နှုတ်ကပတ်တော်အဖြစ် သဘောထားမယ်ဆိုရင်၊ ဒါက ဘုရားသခင်ကို ပြစ်မှားစော်ကားတာ မဟုတ်ဘူးလား” လို့ မိတ်သဟာယပြုတယ်။ ညီအစ်ကို ဒီလိုပြောတာကို ကြားလိုက်ရတော့ ကျွန်မစိတ်ထဲမှာ ပွင့်လင်းသွားသလို ခံစားလိုက်ရပြီး “ဒါဆို သမ္မာကျမ်းစာက ဘုရားသခင်ရဲ့ မှုတ်သွင်းခြင်းချည်းပဲ မဟုတ်ဘူးပေါ့၊ အထဲမှာ လူ့စကားတွေလည်း ပါတာကိုး။ လူ့စကားတွေကို ဘုရားရဲ့ နှုတ်ကပတ်တော်အဖြစ် သဘောထားရင် ဒါက ဘုရားသခင်ကို ပြစ်မှားစော်ကားတာပဲ။ ငါ ဘုရားရဲ့ နှုတ်ကပတ်တော်နဲ့ လူ့စကားတွေကို ရောထွေးလို့ မဖြစ်တော့ဘူး။ ဒေသခံအသင်းတော်မှာ ဘယ်သူကမှ ဘုရားရဲ့ နှုတ်ကပတ်တော်နဲ့ လူ့စကားတွေကို ဒီလောက် ရှင်းရှင်းလင်းလင်း ခွဲခြားပြတာမျိုး မရှိခဲ့ဘူး။ ဒီလိုမိတ်သဟာယမျိုးကို ဒါ ပထမဆုံးအကြိမ် ကြားဖူးတာပဲ” လို့ တွေးမိတယ်။ ညီအစ်ကိုက “ကျွန်တော်လည်း အရင်က သမ္မာကျမ်းစာပြင်ပမှာ ဘုရားသခင်ရဲ့ တခြားအမှုတော်တွေ၊ နှုတ်ကပတ်တော်တွေ မရှိတော့ဘူးလို့ ထင်ခဲ့တာပဲ။ ဘုရားသခင်ရဲ့ နှုတ်ကပတ်တော်အားလုံးက သမ္မာကျမ်းစာထဲမှာ မှတ်တမ်းတင်ထားပြီးသား၊ ကျမ်းစာထဲက ဘုရားရဲ့ နှုတ်ကပတ်တော်တွေက အလုံးစုံပြည့်စုံပြီလို့ ထင်ခဲ့တာ။ ဒါပေမဲ့ ကျွန်တော်တို့က အရေးကြီးတဲ့ အချက်တစ်ခုကို လျစ်လျူရှုခဲ့ကြတယ်” လို့ ဆက်ပြောတယ်။ သူ့စကားကိုကြားတော့ ကျွန်မရဲ့ စိတ်ဝင်စားမှုကို နှိုးဆွလိုက်သလိုပဲ၊ “ကျွန်မတို့ ဘယ်အရေးကြီးတဲ့ အချက်ကိုများ မေ့နေခဲ့တာလဲ” လို့ အမြန်မေးလိုက်တယ်။ သူက ကျွန်မကို “ပြောကြည့်ပါဦး၊ ဘယ်ဟာ အရင်ပေါ်တာလဲ၊ ဘုရားသခင်လား၊ သမ္မာကျမ်းစာလား။ ဘုရားသခင်က ပိုကြီးမြတ်သလား၊ သမ္မာကျမ်းစာက ပိုကြီးမြတ်သလား” လို့ မေးတယ်။ သူ ဒီလိုမေးလိုက်တော့ ကျွန်မ အံ့အားသင့်သွားတယ်။ ဘယ်သူကမှ ဒီမေးခွန်းကို တစ်ခါမှ မမေးဖူးဘူး။ ကျွန်မ တကယ်ပဲ အငိုက်မိသွားခဲ့တယ်။ ကမ္ဘာဦးကျမ်း အခန်းကြီးတစ်မှာ ဘုရားသခင်က အရာခပ်သိမ်းကို ဖန်ဆင်းတဲ့အကြောင်း ပြောထားတာကို ကျွန်မ သတိရလိုက်တယ်။ ဘုရားသခင် ရှိနေတဲ့အချိန်က သမ္မာကျမ်းစာဆိုတာ မရှိသေးဘူး၊ ဒါကြောင့် ဘုရားသခင်က အရင်ပေါ်ခဲ့တာပေါ့။ ကျွန်မ ပါးစပ်ကနေ ရုတ်တရက် ထွက်သွားတယ်၊ “ဘုရားသခင်က အရင်ပေါ်တယ်၊ ပြီးတော့မှ ကျမ်းစာလာတာ။ ဘုရားသခင်က ပိုကြီးမြတ်တာပေါ့” လိုပေါ့။ ဒီလိုပြောပြီးတဲ့နောက်မှာ ကျွန်မစိတ်ထဲမှာ ရုတ်တရက် ရှင်းလင်းသွားတယ်၊ “အရာခပ်သိမ်းကို ဘုရားသခင်က ဖန်ဆင်းခဲ့တာ၊ ဒီတော့ ဘုရားသခင်က ပိုကြီးမြတ်တာ သေချာတာပေါ့။ ဒါပေမဲ့ အရင်တုန်းကတော့ ငါက သမ္မာကျမ်းစာကို ဘုရားသခင်အထက်မှာ ထားခဲ့တာပဲ။ ဒါက မှားနေခဲ့တာ မဟုတ်ဘူးလား” ပေါ့။ ညီအစ်ကိုက ဆက်ပြောတယ်၊ “အရင်ဆုံး ဘုရားသခင်ရဲ့ အမှုတော်နဲ့ နှုတ်ကပတ်တော်တွေ ပေါ်လာတယ်၊ ပြီးတော့မှ ကျမ်းစာရဲ့ မှတ်တမ်း ပေါ်လာတယ်။ ဒီတော့ ကျွန်တော်တို့က ဘုရားသခင်ကို သမ္မာကျမ်းစာထဲမှာပဲ ကန့်သတ်ထားပြီး သမ္မာကျမ်းစာပြင်ပမှာ ဘုရားသခင်ရဲ့ နှုတ်ကပတ်တော်တွေ မရှိတော့ဘူးလို့ တွေးမယ်ဆိုရင် ဒီအမြင်က မှန်ရဲ့လား။ သခင်ယေရှု ဘာပြောခဲ့သလဲ ကြည့်ကြရအောင်။ ရှင်ယောဟန်ခရစ်ဝင် ၁၆:၁၂-၁၃ မှာ၊ ‘သင်တို့အား ငါပြောစရာစကားအများရှိသော်လည်း၊ သင်တို့သည် ယခုမခံနိုင်ကြ။ သမ္မာတရားနှင့်ပြည့်စုံသော ထိုဝိညာဉ်တော်သည် ရောက်လာသောအခါ၊ သမ္မာတရားကို သင်တို့အား အကြွင်းမဲ့ သွန်သင်ပြလိမ့်မည်။’ ဗျာဒိတ်ကျမ်း ၂:၇ မှာ၊ ‘ဝိညာဉ်တော်သည် အသင်းတော်တို့အား အဘယ်သို့ မိန့်တော်မူသည်ကို နားရှိသောသူ မည်သည်ကား ကြားပါစေ။ အကြင်သူ သည်အောင်မြင်၏။ ထိုသူသည်ငါ၏ဘုရားသခင် ပရဒိသုဥယျာဉ်၌ ရှိသော အသက်ပင်၏ အသီးကိုစားစေခြင်းငှါ အခွင့်ပေးမည်။’ သခင်ယေရှုက သူ လူတွေကို မပြောရသေးတဲ့အရာတွေ အများကြီးရှိတယ်လို့ ရှင်းရှင်းလင်းလင်း ပြောခဲ့တယ်၊ ဘာဖြစ်လို့လဲဆိုတော့ အဲဒီအချိန်က လူတွေက အဲဒါတွေကို ခံနိုင်ရည်မရှိကြလို့ပဲ။ ဒါကြောင့် သခင်က နောက်ဆုံးသောကာလမှာ ပြန်ကြွလာတဲ့အခါ နှုတ်ကပတ်တော်တွေ ပိုဖော်ပြပြီး သမ္မာတရားရဲ့ နက်နဲမှုအားလုံးကို လူသားမျိုးနွယ်ဆီ ဖွင့်ပြပြီး ဒီလိုနဲ့ ဒါတွေကို သူတို့ နားလည်ပြီး ဝင်ရောက်သွားလိမ့်မယ်။ ဗျာဒိတ်ကျမ်းမှာလည်း နောက်ဆုံးသောကာလမှာ သန့်ရှင်းသော ဝိညာဉ်တော်က အသင်းတော်အားလုံးကို စကားပြောမယ်၊ စာလိပ်ငယ်ကို ဖွင့်မယ်၊ ပြီးတော့ ဝှက်ထားသောမန္နကို နောက်ဆုံးသောကာလက လူတွေကို ပေးအပ်မယ်လို့ ပရောဖက်ပြုထားတယ်။ သမ္မာကျမ်းစာပြင်ပမှာ ဘုရားသခင်ဆီက နှုတ်ကပတ်တော်တွေ မရှိတော့ဘူးဆိုရင် ဒီပရောဖက်ပြုချက်တွေက ဘယ်လိုလုပ် ပြည့်စုံနိုင်မှာလဲ။ ဒါကြောင့် ဘုရားသခင်က နောက်ဆုံးသောကာလမှာ ကြွလာတဲ့အခါ နှုတ်ကပတ်တော်တွေ ပိုပြီးဖော်ပြလိမ့်မယ်၊ ဒါတွေထဲက တစ်ခုမှ သမ္မာကျမ်းစာထဲမှာ မပါဘူး” လို့ ပြောတယ်။ သခင်ယေရှုက တကယ်ပဲ ဒီလိုနှုတ်ကပတ်တော်တွေ ပြောခဲ့တယ်ဆိုတာ ကျွန်မ သတိရလိုက်တယ်။ ဘုရားသခင်ရဲ့ နှုတ်ကပတ်တော်တွေက ကုန်ခမ်းသွားတယ်လို့မရှိဘဲ ပေါကြွယ်ဝတယ်။ သမ္မာကျမ်းစာပြင်ပမှာ ဘုရားရဲ့နှုတ်ကပတ်တော် မရှိတော့ဘူးလို့ပြောတာက တကယ်ပဲ အချက်အလက်တွေနဲ့ မကိုက်ညီဘူး။ သူပြောတာတွေက သမ္မာကျမ်းစာနဲ့ ကိုက်ညီနေတယ်။ ဒါပေမဲ့ ဗျာဒိတ်ကျမ်းမှာ ပြောထားတာကို ကျွန်မ ပြန်သတိရလိုက်တယ်၊ “ဤစာစောင်၏ အနာဂတ္တိစကားကို ကြားသော သူအပေါင်းတို့ အားငါသက်သေခံသည်ကား၊ အကြင်သူ သည် ဤအရာတို့၌ထပ်၍ အသစ်သွင်း၏။ ဤစာစောင် ၌ ရေးထားသော ဘေးဒဏ်တို့ကို ထိုသူအပေါ်သို့ ဘုရားသခင် သက်ရောက်စေတော်မူမည်။ အကြင်သူသည် ဤစာစောင်၏ အနာဂတ္တိ စကားအချို့ကို နှုတ်ပယ်၏။ ဤစာစောင်၌ ရေးထား သော အသက်ပင်နှင့်၎င်း၊ သန့်ရှင်းသော မြို့တော်နှင့် ၎င်း၊ ထိုသူစပ်ဆိုင်သော အခွင့်ကိုဘုရားသခင် နှုတ်ပယ် တော်မူမည်။” (ဗျာဒိတ်ကျမ်း ၂၂:၁၈-၁၉) အရှေ့အရပ်က လျှပ်ပြက်ခြင်းက လူတွေက ဘုရားသခင်ဟာ အမှုတော်အသစ် လုပ်ဆောင်ပြီး နှုတ်ကပတ်တော်အသစ်တွေ ပြောခဲ့တယ်လို့ ဆိုတယ်၊ ဒါက သမ္မာကျမ်းစာပြင်ပက နှုတ်ကပတ်တော်တွေပေါ့။ ဒါက သမ္မာကျမ်းစာမှာ ထပ်ဖြည့်စွက်တာ မဟုတ်ဘူးလား။ သူတို့ဟောပြောတာကို ကျွန်မ လက်ခံလိုက်ရင် သမ္မာကျမ်းစာပြင်ပက နှုတ်ကပတ်တော်တွေကို လက်ခံရာရောက်ပြီး သခင်ကို သစ္စာဖောက်ရာ ကျမှာပေါ့။ ဒါနဲ့ ကျွန်မလည်း အကြောင်းပြချက်တစ်ခုရှာပြီး အပြင်ထွက်လာခဲ့တယ်၊ ဆက်ပြီး နားမထောင်ချင်တော့ဘူး။

ညဘက်ရောက်တော့ ကျွန်မ တစ်လူးလူးတစ်လိမ့်လိမ့်နဲ့ ဘယ်လိုမှ အိပ်မပျော်ခဲ့ဘူး။ ဒီညီအစ်ကို ပြောသွားတာတွေက ကောင်းတယ်၊ ပြီးတော့ အားလုံးက သမ္မာကျမ်းစာကို အခြေခံထားတယ်ဆိုတာကို ကျွန်မ စဉ်းစားနေမိတယ်။ ညီအစ်ကိုကျန်း ပြောခဲ့သလို “သမ္မာကျမ်းစာပြင်ပမှာ ဘုရားရဲ့ နှုတ်ကပတ်တော်တွေ မရှိတော့ဘူး” ဆိုတာသာ မှန်ရင် သခင့်ရဲ့ ပရောဖက်ပြုချက်တွေက ပြည့်စုံနိုင်မှာမဟုတ်ဘူး၊ စာလိပ်ငယ်လည်း ဖွင့်နိုင်မှာ မဟုတ်ဘူး။ ဒါပေမဲ့ ညီအစ်ကိုကျန်းက အထူးစည်းဝေးပွဲမှာ အဲဒီလူတွေက သမ္မာကျမ်းစာကို ကျွမ်းကျင်ကြတယ်၊ သူတို့ရဲ့ တရားဒေသနာက ဘယ်လောက်ပဲ နက်နဲတယ်၊ ကောင်းတယ်လို့ ထင်ရပါစေ၊ ကျွန်မတို့ နားမထောင်သင့်ဘူးလို့ ပြောခဲ့တာကိုလည်း ပြန်စဉ်းစားမိတော့ “ငါသာ မှားယုံကြည်မိရင် ဘယ်လိုလုပ်မလဲ” ဆိုပြီး ကျွန်မ စိုးရိမ်နေခဲ့သေးတယ်။

စတုတ္ထနေ့မှာ ကျွန်မက သူတို့ကို ပြောလိုက်တယ်၊ “ဗျာဒိတ်ကျမ်း ၂၂ မှာ ‘ဤစာစောင်၏ အနာဂတ္တိစကားကို ကြားသော သူအပေါင်းတို့ အားငါသက်သေခံသည်ကား၊ အကြင်သူ သည် ဤအရာတို့၌ထပ်၍ အသစ်သွင်း၏။ ဤစာစောင် ၌ ရေးထားသော ဘေးဒဏ်တို့ကို ထိုသူအပေါ်သို့ ဘုရားသခင် သက်ရောက်စေတော်မူမည်။ အကြင်သူသည် ဤစာစောင်၏ အနာဂတ္တိ စကားအချို့ကို နှုတ်ပယ်၏။ ဤစာစောင်၌ ရေးထား သော အသက်ပင်နှင့်၎င်း၊ သန့်ရှင်းသော မြို့တော်နှင့် ၎င်း၊ ထိုသူစပ်ဆိုင်သော အခွင့်ကိုဘုရားသခင် နှုတ်ပယ် တော်မူမည်။’ (ဗျာဒိတ်ကျမ်း ၂၂:၁၈-၁၉) ဒီကျမ်းပိုဒ်နှစ်ပိုဒ်က ကျမ်းစာကို ထပ်ထည့်တာ၊ ဒါမှမဟုတ် နုတ်ပယ်တာ မလုပ်ရဘူးလို့ ရှင်းရှင်းလင်းလင်း ပြောထားတယ်။ ရှင့်တို့က အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကိုပဲ ဖတ်တယ်၊ ဒါက သခင့်နှုတ်ကပတ်တော်တွေကို ဘေးဖယ်ထားတာ မဟုတ်ဘူးလား။ ကျွန်မသာ မှားယုံကြည်မိရင် ဘုရားသခင်ရဲ့ အသိအမှတ်ပြုခြင်းကို မရရုံတင်မကဘူး၊ ဘုရားသခင်က ကျွန်မအပေါ် ဘေးဒုက္ခတွေ သက်ရောက်စေလိမ့်မယ်” လို့ ပြောလိုက်တယ်။ ဒါကိုကြားတော့ ညီအစ်ကိုက ပြုံးပြီး “ဒါဆို အစ်မက ဒီအရာတွေကို စိုးရိမ်နေတာကိုး။ ဘုရားသခင်ရဲ့ နှုတ်ကပတ်တော်အားလုံးက သမ္မာတရားဖြစ်ပြီး ဘယ်အချိန်ပဲဖြစ်ဖြစ် ဘယ်တော့မှ ပျောက်ကွယ်မသွားပါဘူး။ ဒါက လုံးဝ အမှန်တရားပါ။ သမ္မာကျမ်းစာမှာ ဘယ်သူမှ ထပ်ဖြည့်တာ၊ နှုတ်ပယ်တာ မလုပ်သင့်ဘူးလို့ ပြောတဲ့အခါ၊ ဒါဟာ လူက အဲဒီလိုလုပ်လို့မရဘူးလို့ ဆိုလိုတာပါ။ ဒါပေမဲ့ ဘုရားသခင် ကိုယ်တော်တိုင် အမှုတော်ဆောင်ဖို့ ကြွလာပြီး သူ့ရဲ့ နှုတ်ကပတ်တော်တွေကို ဖော်ပြရင်၊ အဲဒါကို ထပ်ဖြည့်တာလို့ ကျွန်တော်တို့ ပြောလို့မရဘူး။ ပညတ်တော်ခေတ်ကို အခြေခံပြီး သခင်ယေရှုက အမှုတော်အသစ် လုပ်ဆောင်ပြီး နှုတ်ကပတ်တော်အသစ်တွေ ဖော်ပြခဲ့သလိုပေါ့၊ ကိုယ်တော်က ဓမ္မဟောင်းကျမ်းကို ထပ်ဖြည့်ခဲ့တယ်လို့ ပြောနိုင်သလား” လို့ ပြောတယ်။ အဲဒီအချိန်မှာ ကျွန်မ တွေးမိတယ်၊ “ဟုတ်တယ်၊ သမ္မာကျမ်းစာမှာ ဘယ်သူမှ ပရောဖက်ပြုချက်တွေအပေါ်မှာ ထပ်ဖြည့်တာ၊ နှုတ်ပစ်တာ မလုပ်ရဘူးလို့ ပြောထားတယ်၊ ဒါပေမဲ့ ဘုရားသခင်က နှုတ်ကပတ်တော်အသစ်တွေ ပြောမှာမဟုတ်ဘူးလို့တော့ မပြောထားဘူး” လို့ပေါ့။ အဲဒီအချိန်မှာ ကျွန်မနှလုံးသားက လင်းထိန်လာပြီး ညီအစ်ကိုရဲ့ မိတ်သဟာယကို နည်းနည်းစိတ်ဝင်စားလာခဲ့တယ်။

ညီအစ်ကိုက ဘုရားသခင်ရဲ့ နှုတ်ကပတ်တော်တချို့ကို ကျွန်မကို ဆက်ဖတ်ပြခဲ့တယ်၊ ဒါကြောင့် သမ္မာကျမ်းစာရဲ့ အတွင်းသဘောနဲ့ သမ္မာကျမ်းစာကို ဘယ်လို မှန်မှန်ကန်ကန် သဘောထားရမလဲဆိုတာနဲ့ပတ်သက်ပြီး ပိုကောင်းတဲ့ နားလည်မှုတချို့ ကျွန်မ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်၏ အမှုတွင် စည်းမျဉ်းစည်းကမ်းများကို အသုံးချဖို့ရန် လိုအပ်သလော။ ထို့အပြင် ဘုရားသခင်သည် ပရောဖက်များ၏ ကြိုတင်ဟောကိန်းများနှင့် အညီ လုပ်ကိုင်ရမည်လော။ အမှန်စင်စစ် ပိုကြီးမြတ်သည်က မည်သည့်အရာနည်း။ ဘုရားသခင်လော၊ သမ္မာကျမ်းစာလော။ ဘုရားသခင်သည် မည်သည့်အတွက်ကြောင့် သမ္မာကျမ်းစာနှင့်အညီ အမှုပြုရမည်နည်း။ ဘုရားသခင်သည် သမ္မာကျမ်းစာကို ကျော်လွန်ခွင့် မရှိခြင်းကြောင့်များ ဖြစ်နိုင်သလော။ ဘုရားသခင်သည် သမ္မာကျမ်းစာမှ သွေဖည်လျက် အခြားအမှုကို မပြုနိုင်ပေဘူးလော။ ယေရှုနှင့် သူ၏ တပည့်များက ဥပုသ်နေ့ကို မစောင့်ထိန်းခဲ့ကြသည်မှာ အဘယ့်ကြောင့်နည်း။ ယေရှုသည် ဥပုသ်နေ့အရနှင့် ဓမ္မဟောင်းကျမ်းလာ ပညတ်များအတိုင်း လက်တွေ့လုပ်ဆောင်ခဲ့မည် ဆိုပါက၊ သူလာပြီးနောက် ယေရှုသည် ဥပုသ်နေ့ကို မစောင့်ထိန်းခဲ့ဘဲနှင့် ယင်းအစား ခြေကိုဆေးကြောခြင်း၊ ခေါင်းကိုဖုံးအုပ်ခြင်း၊ မုန့်ကိုချိုးဖဲ့ခြင်းနှင့် စပျစ်ရည်ကို သောက်သုံးခြင်း ပြုလုပ်ခဲ့သည်မှာ အဘယ်ကြောင့်နည်း။ ထိုအချက်များ အားလုံးသည် ဓမ္မဟောင်းကျမ်းလာ ပညတ်များ၌ ကင်းမဲ့နေသည် မဟုတ်လော။ ယေရှုက ဓမ္မဟောင်းကျမ်းကို လိုက်နာစောင့်ထိန်းခဲ့သည်ဆိုလျှင်၊ သူသည် ထိုစည်းမျဉ်းစည်းကမ်းများကို ချိုးဖောက်ခဲ့သည်မှာ အဘယ်ကြောင့်နည်း။ ဦးစွာလာသည်မှာ ဘုရားသခင်လော၊ သမ္မာကျမ်းစာလော ဆိုသည်ကို သင် သိသင့်သည်။ ဥပုသ်နေ့၏ သခင်ဖြစ်လျက်၊ သူသည် သမ္မာကျမ်းစာ၏ သခင်ပါ မဖြစ်နိုင်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာကျမ်းစာနှင့် ပတ်သက်၍ (၁)) “ဓမ္မသစ်ကျမ်းကာလထဲက ယေရှုပြုသည့် အမှုသည် အမှုသစ်ကို စတင်ပေးခဲ့သည်- ယေရှုသည် ဓမ္မဟောင်းကျမ်းလာ အမှုတော်အတိုင်း မလုပ်ကိုင်ခဲ့သည့် အပြင်၊ ဓမ္မဟောင်းကျမ်းလာ ယေဟောဝါ ပြောသည့် နှုတ်ကပတ်တော်များကိုလည်း မကျင့်သုံးခဲ့ပေ။ ယေရှုသည် မိမိ၏ကိုယ်ပိုင်အမှုကို ပြုခဲ့ပြီး၊ ပိုသစ်သည့်အမှုကို ပြုခဲ့ကာ၊ ပညတ်ချက်ထက် ပိုမြင့်မားသည့်အမှုကို ပြုခဲ့သည်။ သို့ဖြစ်၍၊ သူသည်- ‘ပညတ္တိကျမ်း၊ အနာဂတ္တိကျမ်းများကို ဖျက်ပယ်ခြင်းငှါ ငါလာသည်ဟု မထင်ကြနှင့်။ ဖျက်ပယ်ခြင်းငှါ ငါလာသည်မဟုတ်။ ပြည့်စုံစေခြင်းငှါ ငါလာသတည်း။’ ဆိုခဲ့၏။ ထို့ကြောင့်၊ ယေရှု အထမြောက်အောင် ဆောင်ရွက်ပြီးခဲ့သည့် အရာနှင့်အညီ၊ များစွာသော အယူဝါဒများ ချိုးဖောက်ခံခဲ့ကြရသည်။ ဥပုသ်နေ့တွင် ယေရှုသည် တပည့်များကို ဂျုံစပါးလယ်ကွက်များကြား ခေါ်သွားခဲ့ပြီး စပါးအသီးအနှံများကို သူတို့ ကောက်စားခဲ့သည်။ ယေရှုသည် ဥပုသ်နေ့ကို မစောင့်ထိန်းခဲ့ဘဲ- ‘လူသားသည် ဥပုသ်နေ့ကို အစိုးရသည်ဟု မိန့်တော်မူ၏။’ ထိုအချိန်က၊ ဣသရေလလူမျိုးများ၏ စည်းကမ်းများအရ၊ ဥပုသ်နေ့ကို မစောင့်ထိန်းသူကို ကျောက်တုံးများဖြင့် သတ်ခဲ့၏။ သို့သော် ယေရှုသည် ဗိမာန်တော်ထဲကိုလည်း မဝင်ခဲ့၊ ဥပုသ်နေ့ကိုလည်း မစောင့်ထိန်းခဲ့ပေ၊ ထို့အပြင် သူ၏အမှုကို ဓမ္မဟောင်းကျမ်းခေတ်အတွင်းတွင် ယေဟောဝါမှ ပြုခဲ့သည် မဟုတ်ပေ။ သို့ဖြစ်သောကြောင့်၊ ယေရှုပြုခဲ့သည့် အမှုမှာ ဓမ္မဟောင်းကျမ်း၏ ပညတ်ချက်ကို ကျော်လွန်ခဲ့သည်၊ ဓမ္မဟောင်းကျမ်း၏ ပညတ်ချက်ထက် ပိုမြင့်မားခဲ့ပြီး ယင်းနှင့် ကိုက်ညီမှု မရှိခဲ့ပေ။ ကျေးဇူးတော်ခေတ်အတွင်း၌၊ ယေရှုသည် ဓမ္မဟောင်းကျမ်း၏ ပညတ်ချက်နှင့်အညီ အမှုပြုခဲ့ခြင်း မဟုတ်ဘဲ၊ ထိုသြဝါဒများကို ချိုးဖောက်ခဲ့နှင့်ပြီးဖြစ်သည်။ သို့သော် ဣသရေလ အမျိုးသားတို့သည် သမ္မာကျမ်းစာကို အလွန်အကြူး ဖက်တွယ်ထားပြီး၊ ယေရှုကို ပြစ်တင်ရှုတ်ချခဲ့သည်၊ ဤသည်မှာ ယေရှု၏အမှုတော်ကို ငြင်းပယ်နေခြင်း မဟုတ်သလော။ ယနေ့ ဘာသာရေးလောကသည်လည်း သမ္မာကျမ်းစာကို အလွန်အကြူး ဖက်တွယ်ထားပြီး၊ အချို့သောသူတို့က ‘သမ္မာကျမ်းစာသည် သန့်ရှင်းသောစာအုပ်တစ်အုပ်ဖြစ်ပြီး ယင်းကို ဖတ်ရှုရမည်’ ဟု ပြောဆိုကြသည်။ အချို့သောသူတို့က ‘ဘုရားသခင်၏ အမှုကို ထာဝရ ထိန်းသိမ်းထားရမည်၊ ဓမ္မဟောင်းကျမ်းသည် ဣသရေလလူမျိုးများနှင့် ထားရှိခဲ့သည့် ဘုရားသခင်၏ ပဋိညာဉ်ဖြစ်ပြီး၊ ၎င်းကို ဘေးဖယ်ထား၍ မရနိုင်၊ ဥပုသ်နေ့ရက်ကို အစဉ် စောင့်ထိန်းရမည်’ ဟု ဆိုကြသည်။ သူတို့သည် ရယ်စရာ မကောင်းကြပေဘူးလော။ ယေရှုသည် အဘယ်ကြောင့် ဥပုသ်နေ့ရက်ကို မစောင့်ထိန်းခဲ့သနည်း။ သူသည် မကောင်းမှုကို ကျူးလွန်နေခဲ့သလော။ မည်သူက ယင်းကဲ့သို့သော အမှုအရာများကို စေ့စပ်သေချာစွာ နားလည်နိုင်သနည်း။ လူတို့သည် သမ္မာကျမ်းစာကို မည်သို့ပင် ဖတ်ရှုသည်ဖြစ်စေ၊ ၎င်းတို့၏ သဘောပေါက်နားလည်နိုင်စွမ်းကို အသုံးပြုလျက် ဘုရားသခင်၏ အမှုကို သိနားလည်ရန် မဖြစ်နိုင်ပေ။ ထိုသူတို့သည် ဘုရားသခင်အကြောင်း စစ်မှန်သည့် အသိပညာကို မရရုံသာမက၊ ၎င်းတို့၏ အယူအဆများသည် သာ၍ပင် ထူးခြားစွာ ဆိုးရွားလာသည်မှာ ဘုရားသခင်ကို ၎င်းတို့သည် စတင်ဆန့်ကျင်သည်အထိ ဖြစ်လာလိမ့်မည်။ ယနေ့ဘုရားသခင်၏ လူ့ဇာတိခံယူခြင်း မရှိခဲ့လျှင်၊ လူတို့သည် ၎င်းတို့၏ ကိုယ်ပိုင်အယူအဆများကြောင့် ဖျက်ဆီးခြင်းခံကြရလျက် ဘုရားသခင်၏ ပြစ်တင်ဆုံးမမှုများအကြား သေဆုံးကြလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာကျမ်းစာနှင့် ပတ်သက်၍ (၁)) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက် ညီအစ်ကိုက “ဘုရားသခင်ရဲ့ နှုတ်ကပတ်တော်တွေကနေ ကျွန်တော်တို့ နားလည်ရတာကတော့ ဘုရားသခင်ရဲ့ အမှုတော်ပြီးတဲ့နောက်မှာ လူတွေက ဘုရားအမှုရဲ့ အဖြစ်မှန်တွေကို မှတ်တမ်းတင်ပြီး စုစည်းခဲ့ကြတယ်၊ အဲဒါက သမ္မာကျမ်းစာ ဖြစ်လာတာပေါ့။ သမ္မာကျမ်းစာဆိုတာ သမိုင်းစာအုပ်တစ်အုပ်သက်သက်ပါပဲ၊ ဘုရားသခင်ရဲ့ အရင်အမှုတော် အဆင့်နှစ်ဆင့်ရဲ့ မှတ်တမ်းတစ်ခုပေါ့။ ကျမ်းစာဟာ ဘုရားသခင်ရဲ့ သက်သေခံချက်ဖြစ်ပြီး ဘုရားသခင်ရဲ့ အမှုတော်ကို အစေခံတယ်၊ ပြီးတော့ ဘုရားသခင်ရဲ့ အမှုတော်ကို ကန့်သတ်ဖို့ ရည်ရွယ်ထားတာ မဟုတ်ဘူး။ ဓမ္မဟောင်းကျမ်းက ပညတ်တော်ခေတ်မှာ ယေဟောဝါရဲ့အမှုကို မှတ်တမ်းတင်ထားတာဖြစ်ပြီး အဓိကအားဖြင့် ဘုရားသခင်က ကမ္ဘာကြီးကို ဘယ်လိုဖန်ဆင်းခဲ့သလဲဆိုတာနဲ့ ပညတ်တော်ခေတ်က သူ့ရဲ့အမှုတော်ကို မှတ်တမ်းတင်ထားတာပါ။ ဓမ္မသစ်ကျမ်းကတော့ ကျေးဇူးတော်ခေတ်က ဘုရားသခင်ရဲ့အမှုကို မှတ်တမ်းတင်ထားပြီး သခင်ယေရှုရဲ့ အမှုတော်နဲ့ နှုတ်ကပတ်တော်တွေ၊ လူတွေကို နောင်တရဝန်ချဖို့၊ ကိုယ့်အိမ်နီးချင်းကို ကိုယ်နဲ့အမျှချစ်ဖို့၊ ခုနစ်ဆယ်လီ ခုနစ်ကြိမ်မြောက်အောင် ခွင့်လွှတ်ဖို့ တောင်းဆိုတာတွေအပြင် သခင်ယေရှုက အပြစ်တွေကို ခွင့်လွှတ်တာ၊ လူမမာတွေကို ကုသပေးတာ၊ နတ်ဆိုးတွေကို နှင်ထုတ်တာ၊ လူသေတွေကို ထမြောက်စေတာ စတာတွေကို မှတ်တမ်းတင်ထားပါတယ်။ သခင်ယေရှုရဲ့ အမှုတော်နဲ့ နှုတ်ကပတ်တော်တွေကလည်း ဓမ္မဟောင်းကျမ်းမှာ မှတ်တမ်းတင်ထားတဲ့အရာတွေရဲ့ အပြင်ဘက်မှာ မဟုတ်ခဲ့ဘူးလား။ လူ့အမြင်အရဆိုရင် ဒါကလည်း သမ္မာကျမ်းစာကို ကျော်လွန်သွားတာ မဟုတ်ဘူးလား။ ဒါပေမဲ့ ဒါက သမ္မာကျမ်းစာပြင်ပမှာ ထပ်ဖြည့်ခဲ့တာမဟုတ်ဘဲ ဘုရားသခင်ရဲ့ အမှုတော်ကို မြှင့်တင်ခြင်းတစ်ခုပါပဲ။ ဒီနေ့ အနန္တတန်ခိုးရှင် ဘုရားသခင် ကြွလာပြီး နိုင်ငံတော်ခေတ်အမှုတော်ကို ဖွင့်လှစ်ဖို့အတွက် ကျေးဇူးတော်ခေတ်အမှုတော်အပေါ်ကနေ တည်ဆောက်ပြီး နှုတ်ကပတ်တော်အသစ်တွေကို ဖော်ပြခဲ့ပြီ။ ဒါတွေဟာ ဗျာဒိတ်ကျမ်းမှာ ပရောဖက်ပြုထားတဲ့ အသင်းတော်တွေအတွက် သန့်ရှင်းသော ဝိညာဉ်တော်ရဲ့ နှုတ်ကပတ်တော်တွေဖြစ်ပြီး စာစောင်ငယ်လည်း ဖွင့်ပြီးသွားပြီ။ ဒါကို သမ္မာကျမ်းစာထဲမှာ တစ်ခုခု ထပ်ဖြည့်တယ်လို့ ဘယ်လိုလုပ် ပြောလို့ရမှာလဲ။ ဒါက လုံးဝကို မတူညီတဲ့ ကိစ္စတစ်ခုပဲ။ လူတွေက အနန္တတန်ခိုးရှင် ဘုရားသခင်က သမ္မာတရားတွေ အများကြီး ဖော်ပြခဲ့တာကို မြင်တဲ့အခါ၊ စာစောင်ငယ်ရဲ့ နက်နဲမှုတွေ ဖွင့်ပြခြင်းခံခဲ့ရပြီဆိုတာကို မြင်တဲ့အခါ၊ ပြီးတော့ ဒီနှုတ်ကပတ်တော်တွေက အခုလက်ရှိ လူသားမျိုးနွယ်အတွက် ချက်ချင်း အတိအကျ လိုအပ်နေတဲ့အရာတွေ၊ လူသားမျိုးနွယ် ကယ်တင်ခြင်းခံရပြီး ကောင်းကင်နိုင်ငံတော်ကို ဝင်ရောက်နိုင်ခြင်း ရှိ၊ မရှိနဲ့ သက်ဆိုင်တဲ့ သမ္မာတရားတွေဖြစ်တာကို မြင်တဲ့အခါ၊ လူတွေက ဘာသာတရားဆီ ပြန်သွားပြီး နေ့တိုင်း ကျမ်းစာဟောပြောချက်တွေကို နားထောင်နေဦးမှာလား။ ကျေးဇူးတော်ခေတ်တုန်းက သခင်နောက်လိုက်ခဲ့တဲ့သူတွေလိုပေါ့၊ သူတို့က သခင်ယေရှု နှုတ်ကပတ်တော်အသစ်တွေ ဖော်ပြပြီး အမှုအသစ်ကို လုပ်ဆောင်တာ ကြားတဲ့အခါ သူတို့က ဖာရိရှဲတွေ ဓမ္မဟောင်းကျမ်း ဟောပြောတာကို နားထောင်ဖို့ ဗိမာန်တော်ကို သွားနေဦးမှာလား။ ဘုရားသခင်ရဲ့ အမှုတော်အသစ်က ကျမ်းစာကို ကျော်လွန်သွားလို့ ဒါမှမဟုတ် ကျမ်းစာရဲ့ အထက်မှာ ရှိနေလို့ ကျွန်တော်တို့က ဘုရားသခင်ရဲ့ နှုတ်ကပတ်တော်အသစ်တွေကို ငြင်းပယ်ရင်၊ ဘုရားသခင်ကို ဆန့်ကျင်ခဲ့တဲ့ ဖာရိရှဲတွေရဲ့ အမှားမျိုးကိုပဲ ကျူးလွန်နေကြတာ မဟုတ်ဘူးလား” တဲ့။ ညီအစ်ကိုရဲ့ စကားတွေက ကျွန်မကို လုံးဝကို လက်ခံယုံကြည်သွားစေခဲ့ပြီး ကျွန်မမှာ ချေပစရာ စကားမရှိတော့ဘူး။ ကျွန်မက တကယ်ပဲ ကျမ်းစာကို မြတ်နိုးကိုးကွယ်ခဲ့ပြီး ဘုရားသခင်အထက်မှာ ထားခဲ့တယ်။ အရှေ့အရပ်က လျှပ်ပြက်ခြင်းက လူတွေ သမ္မာကျမ်းစာကို မဖတ်တာဟာ ကျမ်းစာကို ငြင်းပယ်နေတာမဟုတ်ဘဲ ဘုရားသခင်ရဲ့ အမှုတော်ခြေလှမ်းတွေနောက်ကို လိုက်နေကြတာပဲဆိုတာကိုလည်း ကျွန်မ နားလည်သွားတယ်။ သခင်ကို ယုံကြည်သူတွေ ဓမ္မသစ်ကျမ်းကို အာရုံစိုက်ခဲ့သလိုပဲပေါ့။ ဒါက သူတို့ ဘုရားရဲ့လမ်းခရီးကနေ သွေဖည်သွားတယ်လို့ မဆိုလိုပါဘူး။ ကျွန်မ ဒီမှားယွင်းတဲ့နည်းလမ်းနဲ့ ဆက်သွားလို့မဖြစ်တော့ဘူးဆိုတာ သဘောပေါက်ခဲ့တယ်၊ အနန္တတန်ခိုးရှင် ဘုရားသခင်ကသာ တကယ်ကို ပြန်ကြွလာတဲ့ သခင်ဖြစ်နေပြီး ကျွန်မက သေသေချာချာ မစုံစမ်းဘဲ သခင့်ရဲ့ပြန်ကြွလာခြင်းကို ကြိုဆိုမယ့်အခွင့်အရေးနဲ့ လွဲသွားခဲ့ရင် ကျွန်မက မိုက်မဲတဲ့သတို့သမီး ဖြစ်သွားမှာမဟုတ်ဘူးလား။ ကျွန်မ သခင်ဆီ ဆုတောင်းခဲ့တယ်၊ “အို သခင်၊ ကိုယ်တော်သာ တကယ်ပဲ ပြန်ကြွလာခဲ့ပြီဆိုရင် ကိုယ့်ရဲ့ ကိုယ်ပိုင်အယူအဆတွေကို သမီး ဘေးဖယ်ထားပြီး သန့်ရှင်းသော ဝိညာဉ်တော်ရဲ့ ဉာဏ်အလင်းပေးခြင်းနဲ့ လမ်းပြမှုကို လိုက်လျှောက်ဖို့ ဆန္ဒရှိပါတယ်။ ဒါကသာ ကိုယ်တော်ရဲ့ အမှုတော်ဖြစ်တယ်ဆိုရင် ကိုယ်တော့်ရဲ့ အသံတော်ကို သမီး မှတ်မိနိုင်အောင် ဉာဏ်အလင်းပေးတော်မူပါ” လို့ပေါ့။ ဒီလိုဆုတောင်းပြီးတဲ့နောက်မှာ ကျွန်မစိတ်ထဲမှာ အရမ်းကို တည်ငြိမ်ပြီး ငြိမ်းချမ်းသွားသလို ခံစားလိုက်ရတယ်။

အဲဒီနောက်မှာ ကျွန်မတို့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ထပ်ဖတ်ခဲ့ကြတယ်။ “ဘုရားသခင် ကိုယ်တော်တိုင်သည် အသက်ဖြစ်သည်၊ သမ္မာတရားလည်း ဖြစ်ပြီး သူ၏အသက်နှင့် သမ္မာတရားသည် အတူယှဉ်တွဲ တည်ရှိကြ၏။ သမ္မာတရားကို ရရှိနိုင်စွမ်း မရှိသူများသည် မည်သည့်အခါတွင်မျှ အသက်ကို ရရှိလိမ့်မည် မဟုတ်။ သမ္မာတရား၏ လမ်းပြမှု၊ ပံ့ပိုးမှုနှင့် ထောက်ပံ့မှုမရှိဘဲနှင့် သင်သည် စကားလုံးများ၊ အယူဝါဒများ၊ ထို့ထက်မက သေခြင်းတရားကိုသာ ရရှိလိမ့်မည်။ ဘုရားသခင်၏ အသက်သည် အစဉ်တည်ရှိနေပြီး သူ၏သမ္မာတရားနှင့် အသက်တို့သည် အတူယှဉ်တွဲတည်ရှိ၏။ သင်သည် သမ္မာတရား၏ အရင်းအမြစ်ကို ရှာမတွေ့နိုင်ပါက အသက်၏အာဟာရကို ရရှိလိမ့်မည် မဟုတ်ပေ။ သင်သည် အသက်၏ ထောက်ပံ့မှုကို မရရှိနိုင်ပါက ဧကန်မုချ သမ္မာတရား ရှိလိမ့်မည် မဟုတ်၊ ပြီးလျှင် စိတ်ကူးများနှင့် အယူအဆများမှအပ သင်၏ခန္ဓာကိုယ် တစ်ခုလုံးသည် သင်၏ ဇာတိပကတိ၊ သင်၏ နံစော်သော ဇာတိပကတိမှလွဲ၍ မည်သည့်အရာမျှ ဖြစ်လိမ့်မည် မဟုတ်။ စာအုပ်တို့၏ စကားလုံးများကို အသက်အဖြစ် ထည့်တွက်၍မရနိုင်သည်ကို သိလော့၊ သမိုင်းမှတ်တမ်းများကို သမ္မာတရားအဖြစ် တရိုတသေ ကိုးကွယ်ထား၍ မရနိုင်သကဲ့သို့ အတိတ်၏ စည်းမျဉ်းစည်းကမ်းများသည် ဘုရားသခင်၏ လက်ရှိ နှုတ်ကပတ်တော်များ၏ မှတ်တမ်းတစ်ခုအဖြစ် အသုံးမခံနိုင်ပေ။ ဘုရားသခင် ကမ္ဘာမြေသို့ ကြွလာပြီး လူသားအလယ် နေထိုင်ချိန်တွင် ဖော်ပြသော နှုတ်ကပတ်တော်များသည်သာ သမ္မာတရား၊ အသက်၊ ဘုရားသခင်၏ ရည်ရွယ်ချက်များနှင့် သူ၏လက်ရှိ အမှုပြုသည့် နည်းလမ်း ဖြစ်၏။ အတိတ်ခေတ်ကာလ အတောအတွင်းမှ ဘုရားသခင် ပြောဆိုခဲ့သော နှုတ်ကပတ်တော်များ၏ မှတ်တမ်းများကို သင် ယူကာ ယနေ့ထိ လိုက်နာစောင့်ထိန်းပါက ယင်းက သင့်ကို ရှေးဟောင်းသုတေသီတစ်ဦးဖြစ်စေပြီး ထိုအခြေအနေတွင် သင့်ကို ဖော်ပြရမည့် အကောင်းဆုံးသော နည်းလမ်းမှာ သမိုင်းဝင် ရှေးဟောင်းပစ္စည်းဆိုင်ရာ ကျွမ်းကျင်သူတစ်ဦးဟူ၍ ဖြစ်သည်။ သင်သည် အတိတ် အချိန်ကာလများတွင် ဘုရားသခင် လုပ်ဆောင်ခဲ့သည့်အမှု၏ အရိပ်အယောင်များကို အစဉ်သဖြင့် ယုံကြည်ကာ ယခင်က လူသားအလယ် ဘုရားသခင် အမှုပြုခဲ့ချိန်တွင် ကျန်ရစ်ခဲ့သည့် ဘုရားသခင်၏အရိပ်ကိုသာ သင် ယုံကြည်ပြီး ယခင်အချိန်များတွင် ဘုရားသခင်က သူ၏ နောက်လိုက်များကို ပေးခဲ့သည့် လမ်းခရီးကိုသာ ယုံကြည်လေသည်၊ သို့ရာတွင် သင်သည် ယနေ့ ဘုရားသခင် အမှု၏ ဦးတည်ရာကို မယုံကြည်ပေ၊ ယနေ့ ဘုရားသခင်၏ ဘုန်းထင်ရှားသော မျက်နှာကို မယုံကြည်သကဲ့သို့ လက်ရှိ ဘုရားသခင် ဖော်ပြသည့် သမ္မာတရား၏ လမ်းခရီးကို မယုံကြည်ပေ။ ထို့ကြောင့် သင်သည် လက်တွေ့အရှိတရားနှင့် လုံးဝ ကင်းကွာသည့် စိတ်ကူးယဉ်သမား တစ်ဦးသာဖြစ်သည်မှာ ငြင်းမရနိုင်အောင် ဖြစ်သည်။ ယခု သင်သည် လူသားကို အသက် ဆောင်ကြဉ်းပေးနိုင်စွမ်းမရှိသည့် စကားလုံးများကို ဖက်တွယ်နေဆဲဖြစ်ပါက သင်သည် ရှေးရိုးစွဲဆန်လွန်းသည့်အတွက်၊ ပေကပ်ကပ် နိုင်လွန်းသည့်အတွက်၊ အသိခေါက်ခက် အဝင်နက်သည့်အတွက်၊ မျှော်လင့်ချက်မရှိသော သစ်ဆွေးတစ်ခု ဖြစ်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆုံးသော ကာလ၏ ခရစ်တော်သည်သာ လူသားအား ထာဝရအသက်၏ လမ်းခရီးကို ပေးနိုင်သည်) “နောက်ဆုံးသောကာလ၏ ခရစ်တော်သည် အသက် ယူဆောင်လာပြီး အဓွန့်ရှည်စွာ တည်တံ့ကာ ထာဝရတည်ရှိသော သမ္မာတရား၏ လမ်းခရီးကို ယူဆောင်လာ၏။ ဤသမ္မာတရားသည် လူသားက အသက်ရရှိသည့် လမ်းကြောင်းဖြစ်ပြီး လူသားက ဘုရားသခင်ကို သိပြီး ဘုရားသခင်၏ အသိအမှတ်ပြုခြင်းကို ခံရမည့် တစ်ခုတည်းသော လမ်းကြောင်းဖြစ်၏။ နောက်ဆုံးသောကာလ၏ ခရစ်တော်ပေးသည့် အသက်၏လမ်းခရီးကို သင်မရှာဖွေပါက ယေရှု၏ အသိအမှတ်ပြုခြင်းကို မည်သည့်အခါမျှ သင် ရရှိမည် မဟုတ်သည့်အပြင် ကောင်းကင်နိုင်ငံတော်၏ တံခါးကိုဝင်ရန် မည်သည့်အခါမျှ အရည်အချင်းပြည့်မီမည် မဟုတ်ပေ။ အကြောင်းမှာ သင်သည် သမိုင်း၏ ရုပ်သေးရုပ်ရော အကျဉ်းသားပါ ဖြစ်သောကြောင့်တည်း။ စည်းမျဉ်းစည်းကမ်းများဖြင့်လည်းကောင်း၊ စကားလုံးများဖြင့်လည်းကောင်း၊ သမိုင်း၏ ချုပ်နှောင်မှုအားဖြင့်လည်းကောင်း ထိန်းချုပ်ခြင်းခံရသူများသည် မည်သည့်အခါတွင်မျှ အသက်ကို ရရှိနိုင်လိမ့်မည် မဟုတ်သကဲ့သို့ အသက်၏ ထာဝရလမ်းခရီးကို ရရှိနိုင်မည် မဟုတ်ပေ။ ဤသည်မှာ အဘယ်ကြောင့်ဆိုသော် ထိုသူတို့၌ ရှိသမျှအရာမှာ ပလ္လင်မှ စီးဆင်းသည့် အသက်ရေ ဖြစ်မည့်အစား နှစ်ပေါင်းထောင်ပေါင်းများစွာ ဆုပ်ကိုင်ထားသော နောက်ကျိသည့် ရေများသာ ဖြစ်ကြသောကြောင့် ဖြစ်၏။ အသက်ရေဖြင့် ထောက်ပံ့မှု မခံရသောသူတို့သည် လူသေကောင်များ၊ စာတန်၏ ကစားစရာများနှင့် ငရဲ၏သားများအဖြစ် ထာဝရရှိနေကြလိမ့်မည်။ သို့ဖြစ်ပါက ၎င်းတို့သည် ဘုရားသခင်ကို မည်သို့ ရှုမြင်နိုင်မည်နည်း။ သင်သည် အတိတ်ကို ဖက်တွယ်ရန်သာ ကြိုးစားသည်၊ တိုးတက်မှုမရှိဘဲ ရပ်တန့်နေခြင်းနှင့် အမှုအရာများကို ယင်းတို့ရှိနေသည့်အတိုင်း ထိန်းသိမ်းခြင်းတို့ကိုသာ ကြိုးစားသည့်အပြင် ပိုနေမြဲ ကျားနေ‌မြဲ အခြေအနေကို ပြောင်းလဲရန်နှင့် သမိုင်းကို စွန့်ပစ်ရန် မကြိုးစားသောကြောင့် သင်သည် ဘုရားသခင်ကို အမြဲရန်လိုနေမည် မဟုတ်လော။ ဘုရားသခင်၏ အမှုတော်၏ ခြေလှမ်းများသည် ရုန်းကြွနေသော လှိုင်းတံပိုးများ၊ ပဲ့တင်ထပ်နေသော မိုးခြိမ်းသံများကဲ့သို့ လွှမ်းမိုး၍ တန်ခိုးကြီးလှသည့်တိုင် သင်တို့သည် အဟောင်းကိုသာ စွဲကိုင်လျက်၊ အလိုအလျောက် ဖြစ်လာမည်ကို စောင့်မျှော်လျက် ပျက်စီးခြင်းကို မည်သည့်အရာမျှမလုပ်ဘဲ ထိုင်စောင့်နေကြ၏။ ဤနည်းဖြင့် သိုးသငယ်၏ ခြေလှမ်းနောက် လိုက်သူတစ်ဦးအဖြစ် သင့်ကို မည်သို့ယူဆ၍ရနိုင်မည်နည်း။ သင် ဖက်တွယ်ထားသော ဘုရားသခင်သည် အစဉ်အသစ်ဖြစ်ကာ မည်သည့်အခါမျှ အိုဟောင်းခြင်းမရှိသည့် ဘုရားသခင်အဖြစ် သင် မည်သို့ သက်သေထူနိုင်မည်နည်း။ ပြီးလျှင် သင်၏ အဝါရောင် သန်းနေသော စာအုပ်များ၏ စကားလုံးများသည် သင့်ကို ခေတ်သစ်တစ်ခုထဲသို့ မည်သို့ သယ်ဆောင်သွားနိုင်မည်နည်း။ ဘုရားသခင့်အမှု၏ ခြေလှမ်းများကို ရှာဖွေရန် ယင်းတို့သည် သင့်ကို မည်သို့ဦးဆောင်နိုင်မည်နည်း။ ပြီးလျှင် ယင်းတို့သည် သင့်ကို ကောင်းကင်သို့ မည်သို့ခေါ်ဆောင်သွားနိုင်မည်နည်း။ သင်၏ လက်ထဲတွင် သင်ကိုင်စွဲသည့်အရာမှာ သင့်ကို ယာယီဖြေသိမ့်မှု ပေးနိုင်သည့် စကားလုံးများသာဖြစ်သည်၊ သင့်ကို အသက် ပေးနိုင်စွမ်းရှိသည့် သမ္မာတရားများ မဟုတ်ပေ၊ သင်ဖတ်သည့် ကျမ်းချက်များ၏ စကားလုံးများမှာ သင်၏နှုတ်ကိုသာ ကြွယ်ဝစေနိုင်ပြီး သင့်ကို စုံလင်စေခြင်းဆီသို့ ဦးဆောင်လမ်းပြပေးနိုင်သော လမ်းကြောင်းဖြစ်ဖို့ မဆိုထားနှင့်၊ လူ့အသက်တာကို သိရှိရန် သင့်ကို ကူညီနိုင်သည့် ဉာဏ်ပညာနှင့်ဆိုင်သော စကားများပင် မဟုတ်ပေ။ ဤကွာဟချက်သည် သင့်ကို ဆင်ခြင်သုံးသပ်ရန် အကြောင်းတရား မပေးပါသလော။ ယင်းသည် သင့်အား အတွင်း၌ ပါရှိသော နက်နဲမှုများထဲသို့ ထိုးထွင်းအမြင် မပေးသလော။ သင်သည် ဘုရားသခင်ကို သင့်ဘာသာ တွေ့ဆုံရန် မိမိကိုယ်ကို ကောင်းကင်ဘုံသို့ ပို့ဆောင်နိုင်စွမ်း ရှိသလော။ ဘုရားသခင်၏ ကြွလာခြင်းမရှိဘဲနှင့် သင်သည် ဘုရားသခင်နှင့် မိသားစုပျော်ရွှင်မှုကို မွေ့လျော်ခံစားရန် သင့်ကိုယ်သင် ကောင်းကင်ဘုံထဲသို့ ခေါ်ဆောင်သွားနိုင်သလော။ သင်သည် ယခု စိတ်ကူးယဉ် နေသေးသလော။ သို့ဆိုပါက စိတ်ကူးယဉ်ခြင်းကို ရပ်တန့်ပြီး ယခု မည်သူအမှုပြုနေသည်ကို ကြည့်ရန်၊ နောက်ဆုံးသောကာလတွင် လူသားကို ကယ်တင်ခြင်းအမှုအား ယခု မည်သူ ဆောင်ရွက်နေသည်ကို မြင်ရန် ကြည့်ဖို့ ငါ အလေးအနက် တိုက်တွန်း၏။ သင် ထိုသို့မလုပ်ဆောင်ပါက သမ္မာတရားကို မည်သည့်အခါတွင်မျှ သင် ရရှိမည်မဟုတ်သည့်အပြင် အသက်ကို မည်သည့်အခါတွင်မျှ ရရှိလိမ့်မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆုံးသော ကာလ၏ ခရစ်တော်သည်သာ လူသားအား ထာဝရအသက်၏ လမ်းခရီးကို ပေးနိုင်သည်) ဘုရားသခင်က ကျွန်မရဲ့ အခြေအနေမှန်ကို ဖော်ထုတ်ခဲ့တယ်။ ဘုရားသခင်က သမ္မာတရား၊ လမ်းခရီး၊ အသက်ဖြစ်တယ်ဆိုတာနဲ့ ဘုရားသခင်ရဲ့ ကြွယ်ဝခြင်းက ကုန်ခမ်းသွားတယ်လို့မရှိဘဲ ဘယ်တော့မှ မခန်းခြောက်ဘူးဆိုတာကို ကျွန်မ ကောင်းကောင်းသိခဲ့ပါတယ်။ ဒါပေမဲ့ ကျွန်မက သခင်ယေရှု အတိတ်မှာ လုပ်ဆောင်ခဲ့တဲ့အမှုကို ခေါင်းမာမာနဲ့ စွဲကိုင်ထားခဲ့တယ်။ သခင်က နောက်ဆုံးသောကာလမှာ ပြန်ကြွလာပြီး အမှုအသစ်ကို လုပ်ဆောင်နေပြီ၊ ဒါပေမဲ့ ကျွန်မက သခင့်ရဲ့ အတိတ်က နှုတ်ကပတ်တော်တွေနဲ့ အမှုတော်ကို ဒီနေ့ခေတ်မှာ ဆက်ပြီး ကိုင်စွဲထားတုန်းပဲ။ ဘုရားသခင် ရည်ညွှန်းတဲ့ ရှေးဟောင်းသုတေသီဆိုတာ ကျွန်မ မဟုတ်ဘူးလား။ သခင်က သူ့ရဲ့ အတိတ်က အမှုတော်ကို မစွဲကိုင်တော့ဘဲ အမှုတော်အသစ်ကို စတင်ခဲ့ပြီ၊ ဒါပေမဲ့ ကျွန်မကတော့ ဘုရားသခင် လုပ်ဆောင်ခဲ့တဲ့ အတိတ်ကအမှုကို စွဲကိုင်ထားတုန်းပဲ၊ သူ့ရဲ့အမှုအသစ်ကို တိုင်းတာဖို့တောင် အဲဒါကို အသုံးပြုခဲ့သေးတယ်။ ဒီလိုလုပ်တာက ကျွန်မ ဘုရားသခင်ကို ဆန့်ကျင်နေတာ မဟုတ်ဘူးလား။ ကျွန်မသာ သမ္မာကျမ်းစာကိုပဲ ဆက်ပြီး စွဲကိုင်ထားပြီး နောက်ဆုံးသောကာလက ခရစ်တော် ပေးသနားတဲ့ အသက်လမ်းခရီးကို လက်မခံဘူးဆိုရင် အဆုံးထိ သခင့်ကို ယုံကြည်ခြင်းက ကျွန်မကို အသက်ကို ဆောင်ကြဉ်းပေးမှာ မဟုတ်ဘူး၊ သခင့်ရဲ့ အသိအမှတ်ပြုခြင်းကိုလဲ ဆောင်ကြဉ်းပေးမှာ မဟုတ်ဘူး၊ ကောင်းကင်နိုင်ငံတော်ထဲကို ဝင်ရောက်ခွင့်ပေးဖို့ဆိုတာ ဝေးရောပေါ့။ ဘုရားသခင်ရဲ့ နှုတ်ကပတ်တော်တွေက ကျွန်မကို နက်နက်ရှိုင်းရှိုင်း ထိမှန်ပြီး ရှက်စိတ်တွေနဲ့ ပြည့်စေခဲ့တယ်။ ကျွန်မ မျက်နှာတစ်ခုလုံး ပူထူသွားပြီး စိတ်နှလုံးထဲမှာ ပြင်းထန်တဲ့ ပြစ်တင်ရှုတ်ချခြင်းကို ခံစားလိုက်ရတယ်။ အဲဒီအခိုက်အတန့်မှာ ကျွန်မက ဝမ်းလည်းသာတယ်၊ ရှက်လည်းရှက်မိတယ်။ ဝမ်းသာတာကတော့ နောက်ဆုံးမှာ သခင်ယေရှု ပြန်ကြွလာတာကို မြင်တွေ့ခဲ့ရလို့ပါ၊ ဒါပေမဲ့ ကျွန်မ ရှက်မိတာက ကျွန်မက အရမ်းမျက်ကန်းခဲ့လို့၊ လူတွေကို မျက်စိမှိတ် ကိုးကွယ်ခဲ့လို့၊ ပြီးတော့ အခြေအမြစ်မရှိတဲ့ ကောလာဟလတွေကို ယုံကြည်ခဲ့လို့ပဲ၊ ပြီးတော့ ကိုယ့်ကိုယ်ကိုယ် သခင်အပေါ် သစ္စာရှိတယ်လို့ထင်ပြီး ဘုရားသခင်ရဲ့ နောက်ဆုံးသောကာလ အမှုတော်ကို အကြိမ်ကြိမ် ငြင်းပယ်ခဲ့မိလို့ပါပဲ။ ကျွန်မ တော်တော်ကို မိုက်မဲပြီး ခေါင်းမာခဲ့လိုက်တာ။ အရင်တုန်းက ကျွန်မ အခြေအမြစ်မရှိတဲ့ ကောလာဟလတွေကို ယုံကြည်ပြီး အသင်းတော်ကို ပိတ်ဆို့ခဲ့တယ်၊ အနန္တတန်ခိုးရှင် ဘုရားသခင်ကို လက်ခံပြီးခါစ ညီအစ်ကိုမောင်နှမတွေကိုတောင် ဘာသာရေးအသင်းတော်ထဲကို ပြန်ဆွဲခေါ်ခဲ့တယ်။ မကောင်းတဲ့အမှုတွေ အများကြီး လုပ်ခဲ့မိတယ်။ ကျွန်မက ဒေသခံအသင်းတော်မှာ နေ့တိုင်း အလုပ်တွေနဲ့ ရှုပ်နေခဲ့တာ၊ ဒါက ဘုရားသခင်ကို ဆန့်ကျင်ဖို့၊ ဘုရားသခင်ကို အတိုက်အခံလုပ်ဖို့နဲ့ပဲ ကိုယ့်ကိုယ်ကိုယ် အလုပ်ရှုပ်အောင် လုပ်နေခဲ့တာ မဟုတ်ဘူးလား။ ကျွန်မလုပ်ခဲ့တဲ့ မကောင်းမှုက ဖာရိရှဲတွေ ဒါမှမဟုတ် ဂျူးဇဒ္ဒုကဲတွေ လုပ်ခဲ့တာနဲ့ ဘာမှမခြားဘူး။ ကျွန်မက ညီအစ်ကိုမောင်နှမတွေအတွက် ကောင်းကင်နိုင်ငံတော်ရဲ့ တံခါးကို ပိတ်ပစ်ခဲ့တယ်၊ ကိုယ်တိုင်လည်းမဝင်ဘူး၊ သူတို့ကိုလည်း ဝင်ခွင့်မပေးခဲ့ဘူး။ ကျွန်မ ဘုရားသခင်ကို ဆန့်ကျင်တဲ့ မကောင်းမှုတွေ ဒီလောက်များများ လုပ်ခဲ့ပေမဲ့ ဘုရားသခင်က ကျွန်မရဲ့ ဒုစရိုက်မှုတွေအတိုင်း ကျွန်မကို ဆက်ဆံခဲ့တာမဟုတ်ဘဲ ဧဝံဂေလိတရားကို ဟောပြောဖို့ ညီအစ်ကိုမောင်နှမတွေကို ကျွန်မဆီ စေလွှတ်ပြီး ကိုယ်တော့်ရှေ့မှောက်ကို ခေါ်ဆောင်ခဲ့တယ်။ ကျွန်မက ဘုရားသခင်ဆီက ဒီလောက်ကြီးမားတဲ့ မေတ္တာကို ခံစားဖို့ တကယ်ကို မထိုက်တန်ပါဘူး။ ကျွန်မ စိတ်နှလုံးထဲမှာ ကိုယ့်ကိုယ်ကိုယ် အပြစ်တင်ပြီး အပြစ်ရှိတယ်လို့ ခံစားရတာကို မထိန်းနိုင်တော့ဘဲ၊ မျက်ရည်တွေနဲ့ အိပ်ရာပေါ်မှာ ဒူးထောက်ပြီး ဘုရားသခင်ဆီ ဆုတောင်းဝန်ချခဲ့တယ်၊ “အို သခင်၊ သမီး ကိုယ်တော့်ရဲ့ အသံတော်ကို ကြားခဲ့ပါပြီ၊ ပြီးတော့ ကိုယ်တော် တကယ်ပဲ ပြန်ကြွလာခဲ့ပါပြီ။ သမီး အရမ်းကို စိတ်လှုပ်ရှားပြီး ဝမ်းသာနေပေမဲ့ နောင်တတွေနဲ့လည်း ပြည့်နေပါတယ်။ ကိုယ်တော်က သတင်းကောင်းကို ဆောင်ကြဉ်းပေးဖို့၊ ဧဝံဂေလိတရားကို ဟောပြောဖို့ လူတွေကို သမီးဆီ စေလွှတ်ခဲ့ပေမဲ့ သမီးကတော့ နားမထောင်ခဲ့ရုံတင်မကဘဲ ဘာသာရေးခေါင်းဆောင်တွေ ဖြန့်တဲ့ အခြေအမြစ်မရှိတဲ့ ကောလာဟလတွေကိုပဲ ဆက်ပြီးယုံကြည်တယ်၊ ကိုယ့်ရဲ့အယူအဆတွေကိုပဲ စွဲကိုင်ထားပြီး အကြိမ်ကြိမ်အခါခါ ကိုယ်တော့်အပေါ် တံခါးပိတ်ခဲ့တယ်။ ကျွန်မရဲ့ ညီအစ်ကိုမောင်နှမတွေ ကိုယ်တော့်ရှေ့မှောက်ကို မလာနိုင်အောင်လည်း တားဆီးခဲ့ပါတယ်။ ဖာရိရှဲတွေလိုပဲ ကျွန်မက ကိုယ်တော့်ကို ကျမ်းစာတွေထဲမှာ ဘောင်ခတ်ထားခဲ့ပါတယ်။ ဘုရားသခင်၊ သမီး မှားခဲ့ပါတယ်၊ သမီး အရမ်းကို မျက်ကန်းခဲ့ပါတယ်၊ သမီး ကိုယ်တော့်ဆီမှာ ဝန်ချတောင်းပန်ပြီး နောင်တရချင်ပါတယ်၊ ဖာရိရှဲတွေရဲ့ လမ်းကြောင်းကို မလျှောက်လှမ်းချင်တော့ပါဘူး၊ ကိုယ်တော်ရဲ့ အမှုတော်ခြေလှမ်းတွေအတိုင်း လိုက်လျှောက်ဖို့ ဆန္ဒရှိပါတယ်” လို့ပေါ့။ ဆုတောင်းပြီးတဲ့နောက်မှာ ကျွန်မစိတ်ထဲမှာ အရမ်းကို လင်းထိန်ပြီး သက်သောင့်သက်သာ ဖြစ်သွားတယ်။ တခြားလူတစ်‌ယောက် ဖြစ်သွားသလိုပဲ။

နောက်ရက်တွေမှာ အနန္တတန်ခိုးရှင် ဘုရားသခင် အသင်းတော်က ညီအစ်ကိုမောင်နှမတွေနဲ့အတူ စုဝေးပြီး ဘုရားသခင်ရဲ့ နှုတ်ကပတ်တော်တွေကို မိတ်သဟာယဖွဲ့ရင်းနဲ့ ကျွန်မစိတ်ထဲက ရှုပ်ထွေးမှုတွေအားလုံး ပြေလည်သွားခဲ့တယ်။ အနန္တတန်ခိုးရှင် ဘုရားသခင်ဟာ ကျွန်မ အကြာကြီး စောင့်မျှော်နေခဲ့တဲ့ ပြန်ကြွလာတဲ့ သခင်ယေရှုဖြစ်တယ်ဆိုတာကို ကျွန်မနှလုံးသားထဲမှာ လုံးဝ အတည်ပြုနိုင်ခဲ့တယ်။ ကျွန်မ နှလုံးသားက အရမ်းကို လှုပ်ရှားသွားပြီး ကျွန်မ အမြန်ပြန်သွားပြီး ဒီအရမ်းကောင်းတဲ့ သတင်းကို ညီအစ်ကိုမောင်နှမတွေနဲ့ မျှဝေချင်ခဲ့တယ်။ ကျွန်မ အမေ့အိမ်ကို အရင်သွားပြီး ညီအစ်ကိုမောင်နှမတချို့ကို ပြောင်းလဲစေခဲ့တယ်။ နောက်ပိုင်းမှာ ကျွန်မရဲ့ ဒေသကိုပြန်ပြီး ကျွန်မရဲ့ ဂိုဏ်းဂဏက အစ်မလီကို ဧဝံဂေလိတရား ဟောပြောခဲ့တယ်။ အစ်မလီက ဒါကိုကြားတော့ အရမ်းဝမ်းသာပြီး မှန်သောလမ်းခရီးကို စုံစမ်းလေ့လာဖို့ ဆန္ဒရှိခဲ့တယ်။ ဒါပေမဲ့ မထင်မှတ်ဘဲ သူက ဒေသခံအသင်းတော်က လုပ်ဖော်ဆောင်ဖက်တွေရဲ့ နှောင့်ယှက်တာကိုခံရပြီး ပြန်ဆွဲခေါ်သွားခြင်း ခံခဲ့ရတယ်။

နောက်ပိုင်းမှာ ဒေသခံအသင်းတော်က လုပ်ဖော်ဆောင်ဖက်တွေက ကျွန်မ အနန္တတန်ခိုးရှင် ဘုရားသခင်ကို လက်ခံလိုက်မှန်း သိသွားတော့ ကျွန်မကို နှင်ထုတ်ခဲ့ကြတယ်။ ကျွန်မက သူတို့ရဲ့ ဘောင်ခတ်မှုကို မခံခဲ့ဘဲ ဧဝံဂေလိတရားကို ဆက်ဟောခဲ့တယ်။ သူတို့ ကျွန်မကို တားလို့မရတာကို မြင်တော့ အပျော့ဆွဲနည်းတွေကို စသုံးလာကြတယ်။ သူတို့က လူတွေကို နှစ်ယောက်တစ်စု၊ သုံးယောက်တစ်စုနဲ့ ကျွန်မအိမ်ကို လွှတ်ပြီး ဒေသခံအသင်းတော်ကို ပြန်လာဖို့ ငိုပြီး တောင်းပန်ကြတယ်။ သူတို့က ကျွန်မကို နှင်ထုတ်ခဲ့တာ မသင့်တော်ဘူးလို့ပြောပြီး တောင်းပန်ကြတယ်။ ကျွန်မ သူတို့နဲ့အတူ ဧဝံဂေလိတရားဟောရင်း၊ ညီအစ်ကိုမောင်နှမတွေကို ထောက်ပံ့ကူညီရင်း၊ တွဲဖက်အမှုဆောင်စုဝေးပွဲတွေ အတူတက်ရင်း ကုန်ဆုံးခဲ့တဲ့ နှစ်တွေအားလုံးကို ပြန်စဉ်းစားမိတယ်။ ဒီအမှတ်တရတွေအားလုံးက ရုပ်ရှင်တစ်ကားလိုပဲ ကျွန်မခေါင်းထဲမှာ တဝဲလည်လည် ပြန်ပေါ်နေခဲ့တယ်။ ကျွန်မ တကယ်ကို စိတ်ဆင်းရဲသွားပြီး ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီး ဘယ်လိုလုပ်ရမလဲ။ သမီး သူတို့အပေါ်မှာ သံယောဇဉ်တွေ ရှိနေသေးပြီး မစွန့်လွှတ်နိုင်သေးဘူး။ ဒါပေမဲ့ ကိုယ်တော်က တရားစီရင်ခြင်းနဲ့ သန့်စင်ခြင်းအမှုကို ဆောင်ရွက်ဖို့ ပြန်ကြွလာခဲ့ပြီဆိုတာကိုလဲ သမီးသိတယ်၊ ပြီးတော့ သူတို့နဲ့အတူ ဘာသာရေးဆီ ပြန်သွားရင် ကိုယ်တော့်ကို သစ္စာဖောက်ရာရောက်မယ်ဆိုတာကိုလဲ သမီးသိတယ်။ ကိုယ်တော်ရဲ့ ကယ်တင်ခြင်းနဲ့ ထိုက်တန်အောင် မလုပ်နိုင်တာမျိုး မဖြစ်ချင်ဘူး။ သမီး အသိတရားမရှိတဲ့သူ မဖြစ်နိုင်ဘူး” လို့ပေါ့။ ဆုတောင်းပြီးတဲ့နောက်မှာ ညီအစ်ကို ကျွန်မကို ဖတ်ပြခဲ့တဲ့ ဘုရားသခင်ရဲ့ နှုတ်ကပတ်တော်တွေကို ရုတ်တရက် သတိရလိုက်တယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားသခင်ရဲ့ နှုတ်ကပတ်တော်တွေက ကျွန်မရဲ့ နှလုံးသားကို လင်းထိန်စေခဲ့တယ်၊ ပြီးတော့ သူတို့က ညီအစ်ကိုမောင်နှမတွေကို ကျွန်မဆီ တောင်းပန်ခိုင်းပြီး ကျွန်မကို ဂုဏ်တင်ဖို့ မြှောက်ပင့်တဲ့စကားတွေ ပြောခိုင်းတာမှာ စာတန်ရဲ့ အကြံအစည်တွေ ပါဝင်တယ်ဆိုတာကို နောက်ဆုံးမှာ ကျွန်မ နားလည်ခဲ့တယ်။ သူတို့က ကျွန်မကို အထင်အမြင်မှားအောင်လုပ်ဖို့၊ အနန္တတန်ခိုးရှင် ဘုရားသခင်ကို သစ္စာဖောက်စေဖို့ ဒီအပျော့ဆွဲနည်းကို သုံးဖို့ကြိုးစားနေတာပဲ။ ကျွန်မ သူတို့ရဲ့ လှည့်ကွက်ထဲကို ဝင်လို့မဖြစ်ဘူး။ သူတို့ ကျွန်မကို နားချလို့မရမှန်း သိသွားတော့ ထွက်သွားကြတယ်။ ဒါပေမဲ့ ကျွန်မအတွက် အံ့အားသင့်စရာကတော့ ဆယ်ရက်ကြာပြီးတဲ့နောက်မှာ ညီအစ်ကိုကျန်းက တွဲဖက်အမှုဆောင် ဆယ်ယောက်ကျော်ကို ကျွန်မအိမ်ကို နှောင့်ယှက်ဖို့ ခေါ်လာခဲ့တယ်။ ကျွန်မ ကိုယ့်ဘာသာ တွေးမိတယ်၊ “အခု သခင် ပြန်ကြွလာပြီ၊ သူတို့က ဒေသခံအသင်းတော်ရဲ့ ခေါင်းဆောင်ပိုင်းတွေအနေနဲ့ ဒါကို လက်မခံရုံတင်မကဘူး၊ ငါတို့ကို အထင်အမြင်မှားအောင်လုပ်ဖို့ အယူအဆတွေ၊ မှားယွင်းပြီး အဓိပ္ပာယ်မဲ့တဲ့ အယူအဆတွေကို ဖြန့်ဝေတယ်၊ ပြီးတော့ ဘုရားသခင်ရဲ့ နောက်ဆုံးသောကာလ အမှုတော်ကို ရှုတ်ချကြတယ်။ ငါက ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ညီအစ်ကိုမောင်နှမတွေကို ဟောပြောခဲ့တော့ လူတိုင်းက ရှာဖွေပြီး စုံစမ်းလေ့လာဖို့ ဆန္ဒရှိခဲ့ကြတယ်။ ဒါပေမဲ့ ငါ ထွက်သွားတာနဲ့ သူတို့က လာပြီး အဲဒီလူတွေကို ပြန်ဆွဲခေါ်သွားကြတယ်။ သူတို့က တကယ်ပဲ သခင်ကို ယုံကြည်သူတွေ ဟုတ်ရဲ့လား” ပေါ့။ ဖာရိရှဲတွေကို ရှုတ်ချပြီး ကျိန်ဆဲခဲ့တဲ့ သခင်ယေရှုရဲ့ နှုတ်ကပတ်တော်တွေကို ကျွန်မ သတိရလိုက်တယ်။ “လျှို့ဝှက်သောကျမ်းပြုဆရာ၊ ဖာရိရှဲတို့၊ သင်တို့သည် အမင်္ဂလာရှိကြ၏။ အကြောင်းမူကား၊ ကောင်းကင်နိုင်ငံတော်၏ တံခါးကိုလူတို့ရှေ့မှာပိတ်ထား၍ မိမိတို့လည်းမဝင်၊ ဝင်လိုသောသူတို့ကိုလည်း ဆီးတားကြ၏။” (ရှင်မဿဲခရစ်ဝင် ၂၃:၁၃) “လျှို့ဝှက်သောကျမ်းပြုဆရာ၊ ဖာရိရှဲတို့၊ သင်တို့သည် အမင်္ဂလာရှိကြ၏။ အကြောင်းမူကား၊ လူတစ်ယောက်ကိုပင် ဘာသာသွင်းခြင်းငှါ ကုန်းကြောင်း ရေကြောင်းပတ်လည်လှည့်၍ ဘာသာသွင်းပြီးသောသူ ကိုလည်း၊ မိမိတို့ထက် နှစ်ဆသောငရဲသားဖြစ်စေကြ၏။” (ရှင်မဿဲခရစ်ဝင် ၂၃:၁၅) ညီအစ်ကိုကျန်းနဲ့ တခြားသူတွေရဲ့ လုပ်ရပ်တွေက အရေခြုံ ဖာရိရှဲတွေရဲ့ လုပ်ရပ်တွေနဲ့ တစ်ထပ်တည်းတူနေတာ မဟုတ်ဘူးလား။ အတိတ်တုန်းက ဖာရိရှဲတွေက သခင်ယေရှု သမ္မာတရားတွေ အများကြီး ဖော်ပြတာ၊ နိမိတ်လက္ခဏာတွေ အများကြီး ပြတာကို မြင်ခဲ့ပေမဲ့ သူတို့က မရှာဖွေဘဲ သခင်ယေရှုကို ဆန့်ကျင်ပြီး ရှုတ်ချခဲ့ကြတယ်။ သူတို့က လူတွေကို အထင်အမြင်မှားအောင်လုပ်ဖို့၊ သခင့်နောက်ကိုမလိုက်အောင် တားဆီးဖို့ မမှန်တဲ့ သက်သေခံချက်တွေကိုတောင် ထွက်ဆိုခဲ့ကြတယ်၊ သူတို့ရဲ့ သဘာဝ အနှစ်သာရက ဘုရားသခင်နဲ့ သမ္မာတရားကို မုန်းတီးခြင်းပဲ။ အခု အနန္တတန်ခိုးရှင် ဘုရားသခင်က သမ္မာတရားတွေ ဒီလောက်များများ ဖော်ပြခဲ့ပြီ၊ လူတွေအများကြီးကလည်း လက်ခံပြီး ကိုယ်တော့်နောက်ကို လိုက်လျှောက်လာကြပြီ။ ဒါပေမဲ့ ညီအစ်ကိုကျန်းနဲ့ တခြားသူတွေက စုံစမ်းလေ့လာဖို့ ငြင်းပယ်ရုံတင်မကဘူး၊ အနန္တတန်ခိုးရှင် ဘုရားသခင်ကို ဆန့်ကျင်ပြီး ရှုတ်ချတယ်၊ အသင်းတော်ကို ပိတ်ဆို့တယ်၊ ယုံကြည်သူတွေကို ခြိမ်းခြောက်ဖို့၊ မှန်သောလမ်းခရီးကို စုံစမ်းလေ့လာခြင်းကနေ တားဆီးဖို့ အခြေအမြစ်မရှိတဲ့ ကောလာဟလတွေနဲ့ မှားယွင်းတဲ့အယူအဆတွေကို ဖြန့်ဝေကြတယ်။ သူတို့ကိုယ်တိုင်လည်း ကောင်းကင်နိုင်ငံတော်ကို မဝင်ဘူး၊ တခြားသူတွေကိုလည်း ဝင်ခွင့်မပေးဘူး။ သူတို့က တခြားသူတွေကို သူတို့နဲ့အတူ ဘုရားသခင်ကို အတိုက်အခံလုပ်အောင်လုပ်ပြီး ငရဲထဲကို ဆွဲခေါ်နေခဲ့တယ်။ သူတို့က တခြားသူတွေကို ကောင်းကင်နိုင်ငံတော်ထဲမဝင်အောင် ပိတ်ဆို့ပြီး ငရဲသားတွေဖြစ်အောင် လုပ်နေတဲ့ ဖာရိရှဲတွေ၊ သက်ရှိမကောင်းဆိုးဝါးတွေ မဟုတ်ဘူးလား။ ဒီအကြောင်းကို စဉ်းစားမိတဲ့အခါ ကျွန်မ သူတို့ကို ပိုင်းခြားသိမြင်နိုင်ခဲ့ပြီး သူတို့ရဲ့ ဘုရားသခင်ကို ဆန့်ကျင်တဲ့ အနှစ်သာရကို ရှင်းရှင်းလင်းလင်း မြင်ခဲ့တယ်။ သူတို့ ကျွန်မကို ဘယ်လိုပဲ နှောင့်ယှက်ဖို့ ကြိုးစားပါစေ၊ ကျွန်မ သူတို့ရဲ့ လှည့်ကွက်ထဲကို ဝင်မှာမဟုတ်ဘူး၊ ပြီးတော့ သိုးသငယ်ရဲ့ ခြေတော်ရာနောက်ကို လိုက်ဖို့ ကျွန်မ စိတ်ပိုင်းဖြတ်ခဲ့တယ်။

ဘာသာရေးခေါင်းဆောင်တွေရဲ့ အခြေအမြစ်မရှိတဲ့ ကောလာဟလတွေရဲ့ ချည်နှောင်မှုကနေ လွတ်မြောက်ဖို့၊ စာတန်ရဲ့ အကြံအစည်တွေကို ထိုးထွင်းမြင်နိုင်စေခဲ့တာဟာ ဘုရားသခင်ရဲ့ နှုတ်ကပတ်တော်တွေပါပဲ။ အဲဒီနောက်မှာ ကျွန်မ ဧဝံဂေလိတရား ဟောပြောသူတွေရဲ့ အစုအဖွဲ့ထဲကို တက်တက်ကြွကြွ ပါဝင်ခဲ့ပြီး ညီအစ်ကိုမောင်နှမတွေနဲ့အတူ အလုပ်လုပ်ပြီး ဒေသခံအသင်းတော်က လူ သုံးဆယ်ကျော်ကို ခေါ်ဆောင်နိုင်ခဲ့တယ်။ ဘုရားသခင်ရဲ့ လမ်းပြမှုကို မြင်တွေ့ခဲ့ရတော့ ကိုယ်တော့်နောက်လိုက်ဖို့ ကျွန်မရဲ့ယုံကြည်ခြင်းက ပိုပြီးတော့တောင် ကြီးမားလာခဲ့တယ်။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၆၆။ ကျွန်ုပ်၏ စစ်မှန်သောအနာဂတ်ကို ရှာတွေ့ခဲ့သည်

လင်းချင်း၊ တရုတ်ပြည်

ကျွန်မက သာမန် လယ်သမားမိသားစုကနေ မွေးဖွားလာတာပါ။ မိဘတွေက ပညာမတတ်တော့ မိသားစုကိုထောက်ပံ့ဖို့အတွက် ပင်ပင်ပန်းပန်းပဲ အလုပ်လုပ်ကြရတယ်။ ကျွန်မတို့က အရမ်းကျပ်တည်းခဲ့တာလေ။ ကျွန်မကို မွေးတုန်းက ကျွန်မမိဘတွေက လေးဆယ်ကျော်နေပြီ။ သူတို့ရဲ့ မျှော်လင့်ချက်တွေ အားလုံးကို ကျွန်မအပေါ်မှာပဲ ပုံအပ်ထားကြတာ။ ကျွန်မ မိဘတွေက ကျွန်မကို အမြဲ လမ်းပြတယ်၊ “ငါတို့က ပညာသိပ်မတတ်တော့ အပြင်မှာ အားသွန်ခွန်စိုက်လုပ်ရင်း ငါတို့ဘဝတွေကို ကုန်ဆုံးရတယ်။ တစ်သက်လုံး ရုန်းကန်ခဲ့ရပေမဲ့ တိုးတက်လာမယ့်အလားအလာတွေ လုံးဝ မရှိခဲ့ဘူး။ သမီးကတော့ စာကြိုးစားပြီး နောင်ကျရင် အလုပ်ကောင်းကောင်း ရှာရမယ်၊ ဒါမှ နေဒဏ်လေဒဏ် မခံရဘဲ၊ စားဝတ်နေရေးအတွက် ပူပန်စရာမလိုဘဲနဲ့ ရုံးခန်းထဲမှာ ထိုင်နိုင်မှာလေ။ သမီးကြောင့် အဖေတို့၊ အမေတို့လည်း စိန်နားကပ်ရောင်နဲ့ ပါးပြောင်နိုင်မှာပေါ့။” ဆရာဆရာမတွေကလည်း “အသိပညာသည် သင်၏ကံကြမ္မာကို ပြောင်းလဲနိုင်၏” ဆိုတာနဲ့ “လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည” ဆိုတာတွေ ကျွန်မတို့ကို သင်ပေးလေ့ရှိတယ်။ ကျွန်မက ဒီလိုစကားတွေရဲ့ ပုံသွင်းပေးတဲ့ အကျိုးသက်ရောက်မှုတွေအောက်မှာ ကြီးပြင်းလာခဲ့ရတာပါ။ အထူးသဖြင့် သွားတဲ့နေရာတိုင်းမှာ အထင်ကြီးလေးစားခံရပြီး ကြီးမားတဲ့ ဂုဏ်ဒြပ်ကို ပျော်မွေ့ခံစားခဲ့ကြတဲ့ ပညာရေး အောင်မြင်မှုရပြီး ကျော်ကြားတဲ့သူတွေကို ကျွန်မ တွေ့တဲ့အခါ အသိပညာက ပိုကောင်းမွန်တဲ့ ရုပ်ဝတ္ထု ဘဝတစ်ခုကို ကျွန်မ မွေ့လျော်ခံစားရပြီး အထင်ကြီးလေးစားခံရမဲ့ အနာဂတ်ကောင်းတစ်ခုဆီ ပို့ပေးမယ်လို့ ကျွန်မ ပိုလို့တောင် ယုံကြည်လက်ခံလာခဲ့တယ်။ အနာဂတ်မှာ တက္ကသိုလ်ကောင်းကောင်းတစ်ခုကို တက်ပြီး ဂုဏ်ရှိတဲ့အလုပ်တစ်ခု ရှာမယ်လို့ ကျွန်မ စိတ်ထဲမှာ တိတ်တဆိတ် ဆုံးဖြတ်ချက်ချခဲ့တယ်။ ဒီလိုနည်းနဲ့ မိဘတွေကို ကောင်းကောင်းမွန်မွန် ထားမယ်၊ ဆွေမျိုးတွေနဲ့ အိမ်နီးနားချင်းတွေက ကျွန်မတို့မိသားစုအပေါ် အမြင်ပြောင်းသွားလိမ့်မယ်လို့ပေါ့။

ကျောင်းတက်တုန်းကဆိုရင် ကျွန်မရဲ့ အချိန်နဲ့ ခွန်အားတွေ အားလုံးကို စာလေ့လာတဲ့အထဲမှာပဲ မြှုပ်နှံထားလိုက်တယ်။ အားလပ်ရက်တွေမှာ သူများတွေ ပျော်ပါးနေတဲ့အချိန် ကျွန်မကတော့ စာဖတ်ပြီး အိမ်စာတွေ လုပ်နေခဲ့တာ။ အထက်တန်းနောက်ဆုံးနှစ်ကတော့ ကျွန်မအတွက် အလုပ်အများဆုံးအချိန်ပဲ၊ တက္ကသိုလ်ဝင်ခွင့်စာမေးပွဲအတွက် ပြင်ဆင်ဖို့ ကျွန်မရဲ့ အင်အားတွေအားလုံးကို မြှုပ်နှံခဲ့တယ်။ ဒါပေမဲ့ တက္ကသိုလ်ဝင်ခွင့်စာမေးပွဲ ရလဒ်တွေက သိပ်မကောင်းတော့ ကျွန်မ တကယ်ကို စိတ်ပျက်မိခဲ့တယ်။ ကျွန်မဘဝက အခုမှ စတာရှိသေးတယ်၊ ဒီလို ကျရှုံးခွင့်ပေးလို့ မဖြစ်ဘူး။ ကျွန်မတို့ မိသားစုက ငွေမရှိ၊ ဩဇာလွှမ်းမိုးမှုမရှိတော့ အနာဂတ်မှာ ကျွန်မ ကောင်းမွန်တဲ့ ဘဝတစ်ခုရှိပြီး လေးစားတာခံချင်ရင် ကျွန်မရဲ့ တစ်ခုတည်းသော ရွေးစရာက တက္ကသိုလ်ကောင်းတစ်ခုကို ဝင်ရောက်ဖို့ပဲ။ ဒါကြောင့် ကျွန်မ တစ်နှစ်ပြန်ဖြေဖို့ ဆုံးဖြတ်လိုက်တယ်။ အဲဒီနောက်မှာတော့ ကျွန်မ အရင်ကထက် ပိုပြီး စာကြိုးစားခဲ့တယ်။ ကျွန်မက ဆုကျေးဇူးရှိတဲ့ အတန်းဖော်တွေလောက် မတော်ပေမဲ့၊ သူတို့ထက် ပိုပြီး ဆုံးဖြတ်ချက်ပြတ်သားရမယ်လေ။ ကျွန်မက ကိုယ့်ကိုယ်ကိုယ် လှုံ့ဆော်ဖို့အတွက် “နှေးတဲ့ငှက်က စောစော ပျံရမယ်”၊ “ကြိုးစားရင် ဘုရားမတယ်” ဆိုတဲ့ စကားတွေကို မကြာခဏ သုံးလေ့ရှိတယ်။ အချိန်ကုန်သက်သာအောင်လို့ ပိတ်ရက်တွေမှာ အိမ်မပြန်ဘဲ ကျောင်းမှာပဲနေပြီး စာကျက်တယ်။ အချိန်ရတိုင်း ခက်တဲ့ နမူနာမေးခွန်းတွေကို လေ့ကျင့်တယ်။ တစ်ခါတလေ နေ့ဘက်မှာ လုပ်လို့မပြီးနိုင်ရင်၊ အဆောင်ကို ယူသွားပြီး လက်နှိပ်ဓာတ်မီးရောင်အောက်မှာ အဲဒါတွေကို ဆက်လုပ်ခဲ့တယ်။ ကျွန်မရဲ့ အနီးမှုန်တာက ပိုဆိုးလာခဲ့ပေမဲ့၊ ကျွန်မ ဂရုမစိုက်ခဲ့ဘူး။ စာမေးပွဲ ကောင်းကောင်းမဖြေနိုင်ဘဲ ကိုယ့်ကံကြမ္မာကို ပြောင်းလဲမယ့် ကိုယ့်အခွင့်အရေး ဆုံးရှုံးသွားမှာကို အရမ်းကြောက်လို့ နေ့တိုင်း ကျွန်မရဲ့ စိတ်ဖိစီးမှုတွေ များနေခဲ့တာပါ။ ၂၀၁၄ ခုနှစ်မှာ ကျွန်မ တက္ကသိုလ်ဝင်ခွင့်ရပြီး ကိုယ်ကြိုက်တဲ့ မေဂျာကို ရွေးခွင့်ရခဲ့တယ်။ အဲဒီအချိန်တုန်းက ကျွန်မရဲ့ အနာဂတ်အတွက် မျှော်လင့်ချက်တွေ ပြည့်နေပြီး ဒီတစ်ခါ ကျွန်မရဲ့ အားထုတ်မှုတွေ အချည်းနှီးမဖြစ်တော့ဘူးလို့ ခံစားခဲ့ရတယ်။ တကယ်လို့ ကျွန်မသာ ဆက်ပြီး စာကြိုးစားမယ်၊ ဘွဲ့ရပြီးရင် ဂုဏ်ရှိတဲ့အလုပ်တစ်ခု ရှာမယ်ဆိုရင် အလားအလာကောင်းတွေ ရှိတဲ့အတွက် ငါ့ရဲ့ အကြီးအကဲတွေက ငါ့ကို သေချာပေါက် ချီးမွမ်းကြမှာပဲပေါ့။

ကျွန်မ တက္ကသိုလ်စတက်တဲ့နှစ်မှာပဲ ကျွန်မအဒေါ်က ကျွန်မကို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားဟောခဲ့ပြီး ကျွန်မ အသင်းတော်အသက်တာကို စနေထိုင်ခဲ့ပါတယ်။ စုဝေးပွဲတွေကတစ်ဆင့် ကောင်းကင်၊ မြေကြီးနှင့် အရာခပ်သိမ်းကို ဘုရားသခင် ဖန်ဆင်းထားတယ်ဆိုတာနဲ့ ဘုရားသခင်က အရာခပ်သိမ်းအပေါ် အချုပ်အခြာအာဏာ ကိုင်စွဲပြီး ထိန်းချုပ်တယ်ဆိုတာကို ကျွန်မ နားလည်ခဲ့တယ်။ လူတွေဟာ စာတန်ရဲ့ ဖောက်ပြန်ပျက်စီးစေခြင်းကို ခံရပြီးနောက်မှာ ပိုပိုပြီး ကောက်ကျစ်ဆိုးယုတ်၊ အကျင့်ပျက်လာခဲ့ကြတယ်။ ပြီးတော့ လူသားမျိုးနွယ်ကို ကယ်တင်ဖို့အတွက် ဘုရားသခင်က အမှုတော် အဆင့်သုံးဆင့်ကို ဆောင်ရွက်နေတယ်။ နောက်ဆုံးသောကာလမှာ လူတွေကို အပြစ်ရဲ့ကျေးကျွန်ဘဝကနေ ကယ်တင်ရင်းနဲ့ နှစ်သက်စရာကောင်းတဲ့ ပန်းတိုင်ဆီ သူတို့ကို ခေါ်ဆောင်ရင်း၊ တရားစီရင်ပြီး သန့်စင်ဖို့အတွက် နှုတ်ပတ်တော်တွေကို ဖော်ပြဖို့ သူကိုယ်တိုင်လည်း လူ့ဇာတိခံယူခဲ့တယ်။ သန်းနဲ့ချီတဲ့ လူတွေထဲကနေ ဘုရားရဲ့ အသံတော်ကို ကြားပြီး ဘုရားရဲ့ ကယ်တင်ခြင်းကို ရရှိလောက်အောင် ကံကောင်းထဲသူတွေထဲက တစ်ယောက် ကျွန်မဖြစ်ခဲ့ပုံကို တွေးမိတယ်။ ကျွန်မ အရမ်းဂုဏ်ယူပြီး စိတ်လှုပ်ရှားမိတယ်။ ဒါက ကျွန်မဘဝမှာ အကြီးမားဆုံး ကောင်းချီးဖြစ်ခဲ့တယ်။ စုဝေးပွဲတွေမှာဆိုရင် တက္ကသိုလ်မှာ ကျွန်မ ကြုံရတဲ့အရာတွေကို ညီအစ်မတွေကို ပြောပြလေ့ရှိတယ်၊ သူတို့က ကျွန်မရဲ့ ပြဿနာတွေနဲ့ပတ်သက်ပြီး ဘုရားနှုတ်ကပတ်တော်တွေကို မိတ်သဟာယပြုပေးတယ်။ တစ်ခါတလေကျရင် ယုံကြည်သူအသစ်တွေကို ရေလောင်းဖို့အတွက်လည်း သူတို့ ကျွန်မကို ခေါ်သွားတတ်ကြတယ်။ ညီအစ်ကိုမောင်နှမတွေနဲ့ အတူ စုဝေးရတဲ့အခါ ကျွန်မ တော်တော် လွတ်မြောက်ပြီး ကျွန်မရဲ့စိတ်နှလုံးက အရမ်းကို အေးချမ်းတယ်လို့ ခံစားခဲ့ရတယ်။

နောက်ပိုင်းမှာ ညီအစ်မ မုချန်က တက္ကသိုလ်ဘွဲ့ရပြီးတဲ့နောက်မှာ အချိန်ပြည့် တာဝန်ထမ်းဆောင်နေပြီလို့ ကျွန်မ ကြားလိုက်ရတယ်။ အဲဒီတုန်းက ကျွန်မ လန့်သွားပြီး ကိုယ့်ဘာသာ တွေးမိတယ်။ “ငါ့ရဲ့ ညီအစ်မက အရမ်းငယ်ပေမဲ့ ကိုယ့်ကိုယ်ကိုယ် ဘုရားအတွက် အသုံးခံဖို့ စိတ်ပိုင်းဖြတ်ချက်က အရမ်းကောင်းတယ်။ ငါကတော့ အဲဒီလို စိတ်ပိုင်းဖြတ်ချက်မရှိဘူး။ ငါသာ အချိန်ပြည့် ထမ်းဆောင်ပြီး အနာဂတ်မှာ အလုပ်ကောင်းကောင်း မရှိရင်၊ ငါက ဘာမှမဖြစ်မြောက်ဘူးလို့ ငါ့ဆွေမျိုးနဲ့ သူငယ်ချင်းတွေက ပြောကြမလား။ ဘုရားသခင်ကို ငါ ယုံကြည်ပြီး တစ်ချိန်တည်းမှာပဲ တက္ကသိုလ်တက်သင့်တယ်။ ဒါမှ ငါ အလုပ်ကောင်းရှာတွေ့နိုင်မှာ၊ ဒါတင်မကဘဲ ဘုရားရဲ့ကောင်းချီးတွေကိုလည်း ရရှိနိုင်မှာပဲ။ ဒါဆိုရင် တစ်ချက်ခုတ် နှစ်ချက်ပြတ်ပဲ”လို့ပေါ့။ ဒါပေမဲ့ နောက်တော့ ကျွန်မရဲ့ ညီအစ်မက ဘုရားသခင်ကို ယုံကြည်တာ မကြာသေးပေမဲ့ အရမ်းမြန်ဆန်တဲ့ တိုးတက်မှုဖြစ်စေပြီး ကျွန်မတို့ရဲ့ ဘယ်အခက်အခဲအတွက်ပဲဖြစ်ဖြစ် သူက မိတ်သဟာယပြုပြီး ကျွန်မတို့ကို ကူညီပေးနိုင်တယ်ဆိုတာကို ကျွန်မမြင်ခဲ့တယ်။ အထူးသဖြင့် စုဝေးပွဲလုပ်နေတုန်း ရဲတွေက သူ့ကို ဖမ်းဖို့ တံခါးနားကို ရောက်လာတဲ့အချိန်မှာ ဘုရားအပေါ် သူ မှီခိုအားကိုးခဲ့ပြီး ဘုရားရဲ့ အံ့ဖွယ် ကွယ်ကာမှု မြင်ခဲ့ရတယ်ဆိုတဲ့ သူ့ရဲ့ ဝေမျှချက်ကို ကျွန်မ ကြားတဲ့အချိန်မှာ၊ ကျွန်မ လှိုက်လှိုက်လှဲလှဲ အထင်ကြီးလေးစားပြီး အားကျခဲ့မိတယ်။ ကျွန်မ ဒီလိုတွေးပြီး စဆင်ခြင်သုံးသပ်မိတယ်။ “ငါ့ရဲ့ ညီအစ်မက အသင်းတော်မှာ သူ့တာဝန်တွေကို နေ့တိုင်း ထမ်းဆောင်ပြီး သမ္မာတရား အများကြီး နားလည်တယ်။ သူ့အသက်တာ တိုးတက်တာ မြန်လိုက်တာ။ ငါက တစ်ချိန်တည်းမှာပဲ စာကြည့်ပြီး စုဝေးပွဲတွေ တက်တယ်၊ ပြီးတော့ ဘာအတွေ့အကြုံမှ မပြောပြနိုင်ဘူး။ အသက်တာမှာ တိုးတက်မှုတစ်ခု ဖြစ်စေချင်ရင်၊ တာဝန်တွေ ပိုလုပ်ဖို့ လိုအပ်တဲ့ပုံပဲ။ ဒါပေမဲ့ ကျွန်မရဲ့ ညီအစ်မလိုမျိုး အချိန်ပြည့် တာဝန်ထမ်းဆောင်မယ်ဆိုရင်တော့ စာလေ့လာဖို့ အင်အားရှိတော့မှာ မဟုတ်ဘူး။ ဘွဲ့ရပြီးတဲ့နောက်မှာ အလုပ်ကောင်းကောင်းတစ်ခု ရနိုင်အောင်၊ စားဝတ်နေရေးအတွက် မပူပန်ရအောင်၊ ငါ့မိဘတွေကို အနာဂတ်မှာ ကောင်းကောင်းမွန်မွန် ထားပေးနိုင်အောင်နဲ့ ငါ့အမျိုးတွေရဲ့ အမြင်မှာ ဂုဏ်ရှိပြီး သိက္ခာရှိတဲ့ပုံလည်း ပေါ်အောင်လို့ပဲ နှစ်တွေအများကြီး စာကြိုးစားပြီးပြီ။ ငါ့တာဝန်ကို ထမ်းဆောင်ဖို့ ငါ့အချိန်အားလုံးကို မြှုပ်နှံနေတုန်း၊ ငါ့အတန်းဖော်တွေအားလုံးက ဘွဲ့ရပြီးတဲ့နောက်မှာ အလုပ်ကောင်းကောင်းရသွားကြရင်၊ မျက်နှာပန်းလှတဲ့ အလုပ်မရှိတဲ့ အရာမထင်သူဟာ ငါပဲဖြစ်မှာ။ အဲဒီကျရင် ဆွေမျိုးမိတ်ဆွေတွေက ငါ့ကို ဘယ်လိုထင်ကြမလဲ” လို့ပေါ့။ ဒီလိုတွေးမိလိုက်တာနဲ့ ကျွန်မ အချိန်ပြည့် တာဝန်ထမ်းဆောင်ချင်စိတ် မရှိတော့ဘူး။

ကျောင်းပိတ်ဖို့ တစ်လအလိုမှာ ညီအစ်မတစ်ယောက်က ကျွန်မကို မေးတယ်၊ “မကြာခင် ကျောင်းပိတ်တော့မယ်နော်။ နောက်ပိုင်းအတွက် ဘာအစီအစဉ် ရှိလဲ။ လေ့ကျင့်ပြီး ကိုယ့်တာဝန်ကို ထမ်းဆောင်လိုစိတ်ရှိလား”တဲ့။ ပထမတော့ ဒါကိုကြားပြီး ကျွန်မ အရမ်းစိတ်လှုပ်ရှားခဲ့တယ်။ ကျွန်မက သမ္မာတရားကို နားလည်တာ အရမ်းနည်းလွန်းတော့ တာဝန်တစ်ခု ထမ်းဆောင်တဲ့နေရာမှာ လေ့ကျင့်ပြီး သမ္မာတရားကို ရရှိဖို့ ဒါက ပြီးပြည့်စုံတဲ့ အခွင့်အရေးပဲလေ။ ဒါပေမဲ့ နောက်တော့ ကျွန်မ တွေးမိတယ်။ “ငါ့ရဲ့တာဝန်ကို စလုပ်ပြီဆိုတာနဲ့ တက္ကသိုလ်ပြန်ဖွင့်လို့ အဲဒီတာဝန်ကို ပစ်ထားလိုက်မယ်ဆိုရင် အဲဒါက ဘုရားသခင်ရဲ့ ရည်ရွယ်ချက်နဲ့ ကိုက်ညီမှာ မဟုတ်ဘူး။ ဒါပေမဲ့ ကျောင်းဖွင့်ပြီးတဲ့နောက် ကိုယ့်တာဝန်ဆက်လုပ်ရင်လည်း ငါ့ပညာရေးက သေချာပေါက် ထိခိုက်မှာပဲ။ အခန်းဖော်တွေက ငါ ဘုရားသခင်ကို ယုံကြည်မှန်းသိပြီး ဆရာ့ကို သွားတိုင်ရင် ငါ ကျောင်းထုတ်ခံရနိုင်တယ်၊ အဲဒါဆို ငါ့မှာ တကယ်ပဲ အနာဂတ် ရှိတော့မှာ မဟုတ်ဘူး။ အဲဒီကျရင် ငါ့မိဘတွေကို ငါ ဘယ်လို ကျေးဇူးပြန်ဆပ်နိုင်မလဲ။ သူများတွေလောက် ငါ အဆင်မပြေရင် ဆွေမျိုးတွေက ငါ့ကို ဘယ်လိုထင်ကြမလဲ။ ငါ ဘယ်လို ရွေးချယ်သင့်လဲ” လို့ပေါ့။ အပြန်လမ်းမှာ၊ ကျွန်မရဲ့ စိတ်နှလုံးက ကယောက်ကယက်ဖြစ်နေခဲ့တယ်။ တစ်ဖက်မှာက ဒီနှစ်တွေအများကြီး ကျွန်မ အရမ်းကြိုးစားပြီး လိုက်စားခဲ့တဲ့ တက္ကသိုလ်တက်ရမယ့် အိပ်မက်၊ နောက်တစ်ဖက်က ဖန်ဆင်းခံတစ်ယောက်အနေနဲ့ တာဝန်ထမ်းဆောင်ဖို့။ နှစ်ခုစလုံးကို ကျွန်မ မဆုံးရှုံးချင်ဘူး။ အဲဒီအတောအတွင်းမှာ ကျွန်မစိတ်နှလုံးက အရမ်းလေးလံနေခဲ့ပြီး ဘယ်လိုရွေးချယ်ရမလဲ မသိခဲ့ဘူး။ ကိုယ့်အခြေအနေ မှားနေမှန်း သဘောပေါက်လိုက်တဲ့အခါ ဘုရားသခင်ဆီ ကျွန်မ တိတ်တိတ်လေး ဆုတောင်းလိုက်တယ်၊ “ဘုရားသခင်၊ ကိုယ့်တာဝန်ထမ်းဆောင်တာ အဓိပ္ပာယ်ရှိမှန်း သမီးသိပါတယ်၊ သမီး ကိုယ့်တာဝန်ကို ထမ်းဆောင်ချင်ပါတယ်။ ဒါပေမဲ့ သမီးရဲ့ ဝိညာဉ်ရင့်ကျက်မှုက အရမ်းနည်းနေသေးတော့ ကိုယ့်တာဝန်ထမ်းဆောင်ရင် ကိုယ့်ပညာရေး ထိခိုက်မှာကို သမီး စိတ်ပူပါတယ်။ သမီးစိတ်ထဲမှာ ပျော့ညံ့နေပေမဲ့ ဒီအခွင့်အရေးကိုလည်း မဆုံးရှုံးချင်ပါဘူး။ ဘုရားသခင်၊ ကိုယ်တော်ရဲ့ ရည်ရွယ်ချက်ကို နားလည်နိုင်ဖို့ သမီးကို လမ်းပြတော်မူပါ” လို့ပေါ့။

အဲဒီညက ကျွန်မ အိပ်မပျော်နိုင်ဘဲ ကုတင်ပေါ်မှာ လူးလှိမ့်နေခဲ့တယ်။ ဖုန်းဖွင့်လိုက်တော့ “အရာအားလုံးထက် ဘုရားအပေါ် သင် ယုံကြည်ကိုးစားရမယ်” ဆိုတဲ့ ဘုရားနှုတ်ကပတ်တော် ဓမ္မသီချင်းတစ်ပုဒ်ကို ကြားလိုက်ရတယ်။

၁  သင်သည် ဘုရားသခင်ကို ယုံကြည်ရန် ဆန္ဒရှိပါက၊ ပြီးလျှင် သင်သည် ဘုရားသခင်ကို ရရှိကာ သူ၏ စိတ်ကျေနပ်မှုကို ရရှိရန်ဆန္ဒရှိပါက၊ သင်သည် အတိုင်းအတာ တစ်ရပ်အထိ နာကျင်မှုကို သည်းခံပြီး အားထုတ်မှု အတိုင်းအတာတစ်ရပ်ကို မထားရှိဘဲနှင့်၊ ဤအရာများကို သင် စွမ်းဆောင်ရရှိနိုင်လိမ့်မည် မဟုတ်ပေ။ သင်တို့သည် တရားဟောချက် များစွာကို ကြားပြီးဖြစ်သော်လည်း၊ ကြားဖူးခြင်းသက်သက်က ဤတရားဒေသနာသည် သင်၏တရားဒေသနာ ဖြစ်သွားသည်ဟု မဆိုလိုပေ။ သင်သည် ယင်းကို မှတ်သားကာ သင်နှင့်သက်ဆိုင်သော အရာတစ်ခုအဖြစ် ပြောင်းလဲရမည်။ ဤနှုတ်ကပတ်တော်များနှင့် တရားဟောချက်တို့အား သင် အသက်ရှင်သည့် နည်းလမ်းကို လမ်းပြခွင့်ပေးကာ သင့်ဘဝထံ လူ့ဘဝနှင့်ဆိုင်သော တန်ဖိုးနှင့် အဓိပ္ပာယ်တို့ကို ဆောင်ကြဉ်းခွင့်ပေးရင်း၊ ယင်းကို သင့်ဘဝထဲသို့ လက်သင့်ခံရမည်ဖြစ်ပြီး သင်၏တည်ရှိမှုထဲသို့ ယူဆောင်ရမည် ဖြစ်သည်။ ထိုသို့ ဖြစ်ပျက်သည့်အခါ၊ ဤနှုတ်ကပတ်တော်များကို သင်၏ ကြားနာခြင်းသည် ကြားနာရကျိုးနပ်လိမ့်မည် ဖြစ်သည်။

၂  ငါပြောသည့် နှုတ်ကပတ်တော်များသည် သင်၏ဘဝတွင် တိုးတက်မှု တစ်ခုတစ်လေ မဖြစ်ပေါ်စေပါက သို့မဟုတ် သင်၏ ဖြစ်တည်မှုတွင် မည်သည့်တန်ဖိုးကိုမျှ မဖြည့်စွက်ပါက၊ ယင်းတို့ကို သင်၏ နားထောင်ခြင်းတွင် အဓိပ္ပာယ်မရှိပေ။ ဘုရားသခင်အပေါ် သင်၏ ယုံကြည်ခြင်းကို သင်၏ အသက်တာတွင် အစားအစာ၊ အဝတ်အထည် သို့မဟုတ် အခြားအရာအားလုံးထက် ပိုအရေးကြီးသည့် အရေးအပါဆုံးသော ကိစ္စတစ်ခုအဖြစ် မှတ်ယူရမည်ဖြစ်သည်။ ဤသို့ဖြင့် သင်သည့် ရလဒ်များကို အကျိုးကျေးဇူးခံစားရလိမ့်မည်။ သင်သည် အချိန်ရှိမှသာ ယုံကြည်ပြီး၊ သင်၏ ယုံကြည်ခြင်းအဖို့ သင်၏အာရုံအားလုံးကို မြှုပ်နှံနိုင်စွမ်း မရှိပါက၊ ပြီးလျှင် သင်သည် သင်၏ ယုံကြည်မှု၌ အစဉ် မပြတ်သားပါက၊ မည်သည့်အရာမျှ ရရှိလိမ့်မည် မဟုတ်ပေ။

—နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁၀)

ဘုရားနှုတ်ကပတ်တော် ဓမ္မသီချင်းကို နားထောင်ရင်းနဲ့ ကျွန်မစိတ်က အရမ်းတို့ထိခံစားရပြီး မျက်ရည်တွေ မကျဘဲမနေနိုင်ခဲ့ဘူး။ ဘုရားသခင်က ကျွန်မဘေးနားမှာပဲ ရှိနေပြီး ကျွန်မရဲ့ ဆုတောင်းသံတွေကို နားညောင်းနေသလို၊ ပြီးတော့ သူ့ရဲ့ နှုတ်ကပတ်တော်တွေနဲ့ ကျွန်မကို လမ်းပြပြီး နှိုးဆော်နေသလို ခံစားလိုက်ရတယ်။ ဘုရားသခင်ကို ယုံကြည်ခြင်းဟာ ဘဝမှာ အရေးကြီးဆုံးအရာ ဖြစ်ကြောင်း၊ စားဝတ်နေရေးနဲ့ ပျော်ရွှင်မှုတို့ထက် ပိုအရေးကြီးပြီး ကျွန်မ ရနိုင်မဲ့ ကျော်ကြားမှုနဲ့ အကျိုးအမြတ်၊ အနာဂတ် တစ်ခုတလေထက် ပိုအရေးကြီးတယ်ဆိုတာကို ကျွန်မ နားလည်လိုက်တယ်။ ဇာတိပကတိနဲ့ဆိုင်တဲ့ အရာအားလုံးက ယာယီပါပဲ။ သမ္မာတရားကို လိုက်စားပြီး စိတ်သဘောထား ပြောင်းလဲခြင်းကို ရရှိမှသာ လူက ကယ်တင်ခံရပြီး အသက်ရှင်ကျန်ရစ်နိုင်မှာပါ။ ကိုယ့်တာဝန်ထမ်းဆောင်တာဟာ ကျွန်မတို့ သမ္မာတရားကို ရရှိဖို့နဲ့ သမ္မာတရား လက်တွေ့ကျမှုထဲကို ဝင်ရောက်ဖို့ လမ်းခရီးဖြစ်ပါတယ်။ ကျွန်မတို့ရဲ့ တာဝန်တွေကို ထမ်းဆောင်ရာမှာ အခက်အခဲနဲ့ ပြဿနာ အမျိုးမျိုးကို ကြုံရမှာဖြစ်ပြီး ဖောက်ပြန်ပျက်စီးတဲ့ စိတ်သဘောထား အမျိုးမျိုးကို ထုတ်ဖော်မိမှာပါ။ ဒါပေမဲ့ ဒါကပဲ ကိုယ့်ရဲ့ ဖောက်ပြန်ပျက်စီးမှုကို ဖြေရှင်းဖို့ သမ္မာတရားကို ပိုပြီး ရှာဖွေလာအောင် ကျွန်မတို့ကို တိုက်တွန်းပေးတယ်။ တကယ်လို့ ကျွန်မက အားတဲ့အချိန်မှပဲ စုဝေးပွဲတက်ပြီး တာဝန် မထမ်းဆောင်ဘဲ၊ အဲဒီအစား ကျွန်မရဲ့ အချိန်အများစုကို စာကြည့်ဖို့ပဲ ကုန်မယ်ဆိုရင်၊ ကြုံတွေ့ရတဲ့ အရာတွေ နည်းသွားမှာဖြစ်သလို ကိုယ့်ပြဿနာကို ဖြေရှင်းဖို့ သမ္မာတရားကို ရှာဖွေတာလည်း နည်းသွားမှာပဲ။ ကျွန်မက အပေါ်ယံ စကားလုံးတွေနဲ့ အယူဝါဒတချို့လောက်ကိုပဲ နားလည်ပြီး လက်တွေ့ကျမှုထဲကို ဝင်ရောက်နိုင်မှာ မဟုတ်ဘူး။ ဒါက ကယ်တင်ခြင်းခံရဖို့ အရမ်းခက်သွားစေတယ်။ မုချန်နဲ့ ကျွန်မက အထင်းသား ကွဲပြားနေတာပါ။ မုချန်က ဘုရားသခင်ကို ယုံကြည်တာ မကြာသေးပေမဲ့ သူ့တာဝန်ကို ထမ်းဆောင်ရာမှာ ကိစ္စတွေအများကြီးကို သူ ကြုံတွေ့ခဲ့ရပြီးပြီဖြစ်တဲ့အပြင် သမ္မာတရားကို ပိုရှာဖွေခဲ့ပြီးပြီ။ စုဝေးပွဲတွေမှာ ဘုရားနှုတ်ကပတ်တော်ကို မိတ်သဟာယပြုတဲ့အခါ သူ့ရဲ့ ကိုယ်ပိုင် အတွေ့အကြုံတွေနဲ့ ပေါင်းစပ်ပြောပြနိုင်ပြီး လက်တွေ့ကျကျ ပြောဆိုနိုင်တယ်။ သူ့အတွေ့အကြုံတွေကတစ်ဆင့် ဘုရားသခင်ရဲ့ လုပ်ဆောင်ချက်တွေကို သူ မြင်တွေ့ခဲ့ရတယ်၊ ဘုရားသခင်အပေါ် သူ့ရဲ့ ယုံကြည်ခြင်း တိုးပွားလာပြီး သူ့တာဝန်ထမ်းဆောင်ရာမှာ ပိုပြီး စိတ်အားထက်သန်လာတယ်။ တစ်ဖက်မှာကျတော့ ကျွန်မရဲ့ပညာရေးကို မနှောင့်ယှက်အောင်လို့ ကျွန်မက ဘုရားသခင်အပေါ် ယုံကြည်ခြင်းကို အားမှလုပ်တဲ့ ဝါသနာတစ်ခုလို သဘောထားပြုမူခဲ့တယ်။ ကျွန်မက စုဝေးပွဲတွေတက်ရုံနဲ့တင် ကျေနပ်နေပြီး ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ဖို့ မတွေးခဲ့ဘူး။ တကယ်လို့ ကျွန်မသာ ဒီလို နားဝေတိမ်တောင်နိုင်တဲ့ ပုံစံမျိုးနဲ့ ဆက်ယုံကြည်နေမယ်၊ သမ္မာတရားကို လိုက်စားရမယ့် အရေးကြီးတဲ့အချိန်ကို လွဲချော်ပြီး၊ နောက်ဆုံးမှာ သမ္မာတရားကို ရရှိဖို့ ပျက်ကွက်ခဲ့ရင် ဖယ်ရှားရှင်းလင်းခံရမှာ မဟုတ်ဘူးလား။ နောက်ဆုံးမှာ ကျွန်မ ကျောင်းပိတ်ရက် နားဖို့ဖြစ်လာခဲ့တယ်။ ကိုယ့်တာဝန်ထမ်းဆောင်ပြီး သမ္မာတရားရရှိမယ့် ဒီအခွင့်အရေးကို လက်လွတ်မခံနိုင်တော့လို့ တာဝန်ထမ်းဆောင်ရာမှာ လေ့ကျင့်ဖို့ ကျွန်မ လိုလားတယ်လို့ အဲဒီညီအစ်မကို ပြောလိုက်တယ်။

ကျောင်းပိတ်ရက်အတွင်းမှာ ကျွန်မတို့ အတူတူ အုပ်စုလိုက် စုဝေးပွဲတွေကို ဦးဆောင်ခဲ့ကြတယ်။ အတူတူ စုဝေးကြတဲ့အခါ လူတိုင်းက သဘောရိုးနဲ့ အချင်းချင်း ဖွင့်ပြောပြီး မိတ်သဟာယပြုကြတဲ့အပြင် ကျွန်မရဲ့ စိတ်နှလုံးမှာ တော်တော် လွတ်မြောက်ပြီး လွတ်လပ်သွားတယ်။ တက္ကသိုလ်မှာ တစ်နေ့ကုန် စားလိုက်သောက်လိုက် ပျော်ပါးလိုက် လုပ်နေကြတဲ့၊ ဖုန်းဂိမ်းတွေ စွဲလမ်းနေတဲ့၊ ရည်းစားထားပြီး စာရိတ္တပျက်ပြား၊ အကျင့်ပျက်တဲ့ ဘဝကို ဖြတ်သန်းနေကြတဲ့ ကျွန်မအတန်းဖော်တွေကို ပြန်သတိရမိတယ်။ အရင်တုန်းက ကျွန်မလည်း သူတို့လိုပါပဲ။ ကျွန်မရဲ့ စိတ်နှလုံးထဲမှာ မှန်ကန်တာ ဘာမှမရှိဘဲ အားတဲ့အချိန်ရှိတိုင်း ဖုန်းပွတ်တယ်၊ တီဗွီဇာတ်လမ်းတွဲတွေ ကြည့်တယ်။ အခုတော့ စုဝေးပွဲတွေနဲ့ ဘုရားနှုတ်ကပတ်တော်တွေကို စားသောက်ခြင်းကတစ်ဆင့် ဒီဆိုးယုတ်တဲ့ ရေပန်းစားမှုတွေက ကျွန်မစိတ်နှလုံးကို ဝါးမျိုသွားပြီး ဘုရားသခင်နဲ့ ဝေးကွာသွားစေရုံပဲ ရှိမယ်၊ ပြီးတော့ ကျွန်မအသက်တာအတွက် လုံးဝ အကျိုးမရှိဘူးဆိုတာကို ကျွန်မ နားလည်လာခဲ့တယ်။ တဖြည်းဖြည်းနဲ့ ဒီဆိုးယုတ်တဲ့ ရေပန်းစားမှုတွေနဲ့ ဝေးဝေးနေဖို့ ကျွန်မ စိတ်ပိုင်းဖြတ်ချက်ချခဲ့ပြီး ဘုရားနှုတ်ကပတ်တော်တွေကို စားသောက်ပြီး ကျွန်မတာဝန်ကို ထမ်းဆောင်ရင်းနဲ့ ဘုရားရှေ့မှာ ကိုယ့်စိတ်နှလုံးကို ငြိမ်ငြိမ်ထားနိုင်ခဲ့တယ်။ ကျွန်မရဲ့ နေ့ရက်တွေကို အဓိပ္ပာယ်မဲ့ မဖြုန်းတီးတော့ဘူးလေ။ ဘုရားသခင်ကို ယုံကြည်တာ၊ သမ္မာတရားကို လိုက်စားပြီး ကိုယ့်တာဝန်ထမ်းဆောင်တာနဲ့ပဲ ဒီဆိုးယုတ်တဲ့ ရေပန်းစားမှုတွေနဲ့ ဝေးဝေးနေနိုင်မှာဖြစ်တဲ့အပြင် တန်ဖိုးရှိပြီး အဓိပ္ပာယ်ရှိတဲ့ ဘဝကို နေထိုင်နိုင်မယ်ဆိုတာ ကျွန်မ သဘောပေါက်လိုက်တယ်။

ပညာသင်နှစ်ရဲ့နှစ်ဝက်ကာလ စဖို့နီးကပ်လာချိန်မှာ၊ ကျွန်မ နည်းနည်း တွေဝေလာတယ်။ ပညာရေးကို စွန့်လွှတ်ပြီး အချိန်ပြည့် ကိုယ့်တာဝန်တွေကို ထမ်းဆောင်သင့်သလားပေါ့။ ကျွန်မ မုချန်ကို တိုင်ပင်ပြီး မေးလိုက်တယ်၊ “ဒီအချိန်အတောအတွင်းမှာ ကိုယ့်တာဝန်ထမ်းဆောင်ရင်း သမ္မာတရား ပိုရလာတယ်လို့ ခံစားရတယ်။ ဘုရားနှုတ်ကပတ်တော်တွေကို ပိုပြီး စားသောက်ချင်သလို ကိုယ့်တာဝန်ကိုလည်း ကောင်းကောင်း ဖြည့်ဆည်းချင်ပါတယ်။ ဒါပေမဲ့ အနာဂတ်မှာ အလုပ်ကောင်းကောင်း မရှိမှာ၊ ဘယ်သူကမှ ကျွန်မကို အထင်ကြီးလေးစားတာမျိုး မရှိမှာ၊ ပြီးတော့ ပိုကောင်းတဲ့နည်းလမ်းနဲ့ ကျွန်မမိဘတွေကို ကျေးဇူးမဆပ်နိုင်မှာ တွေးမိတဲ့အခါ၊ ပညာရေးကို စွန့်လွှတ်ဖို့ စိတ်ပိုင်းဖြတ်ချက် ပျောက်သွားရော” လို့ပေါ့။ ကျွန်မရဲ့ ညီအစ်မက သူ့အတွေ့အကြုံကို ကျွန်မနဲ့ မိတ်သဟာယပြုပေးပြီး ကျွန်မကို ကူညီဖို့ ဆီလျော်တဲ့ ဘုရားနှုတ်ကပတ်တော်တွေကို ရှာပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူသား၏ အသိပညာ သင်ယူခြင်း ဖြစ်စဉ်အတွင်း စာတန်သည် ဇာတ်လမ်းများကို ပြောပြခြင်းဖြစ်စေ၊ အသိပညာ တစ်စိတ်တစ်ပိုင်း ပေးလိုက်ခြင်း သက်သက် ဖြစ်စေ၊ သို့မဟုတ် ၎င်း၏ လိုအင်ဆန္ဒများ သို့မဟုတ် ရည်မှန်းချက်များကို ဖြည့်ဆည်းခွင့် ပေးသည်ဖြစ်စေ နည်းလမ်းမျိုးစုံကို အသုံးပြု လေသည်။ စာတန်သည် ၎င်းကို မည်သည့်လမ်းဖြင့် ခေါ်ဆောင်ချင်ပါသနည်း။ အသိပညာကို သင်ယူလေ့လာခြင်း နှင့် ပတ်သက်၍ မည်သည့်အရာမျှ မှားယွင်းခြင်း မရှိ၊ လုံးဝ သဘာဝကျသည်ဟု လူတို့က ထင်ကြ၏။ နှစ်သက်ဖွယ်ကောင်းသည့် နည်းလမ်းဖြင့် ပြောရမည် ဆိုလျှင်၊ မြင့်မားသော ရည်သန်မျှော်မှန်းချက်များ ရှိခြင်း သို့မဟုတ် ရည်မှန်းချက်များ ရှိခြင်းသည် ပြင်းပြသောဆန္ဒများ ရှိခြင်းဖြစ်ပြီး၊ ဤသည်မှာ အသက်တာတွင် မှန်ကန်သောလမ်း ဖြစ်သင့်သည်ဟု လူတို့က ထင်ကြသည်။ လူတို့သည် ၎င်းတို့၏ကိုယ်ပိုင် ရည်သန်မျှော်မှန်းချက်များအား ဖြစ်မြောက်စေနိုင်သည် သို့မဟုတ် ၎င်းတို့၏အသက်တာတွင် အသက်မွေးဝမ်းကျောင်းတစ်ခု အောင်မြင်စွာ ပြုနိုင်သည် ဆိုလျှင်၊ ထိုနည်းလမ်းသည် လူတို့အသက်ရှင်နေထိုင်ရန် အတွက် ပို၍ ဂုဏ်ဝင့်ဖွယ်ကောင်းသောနည်းလမ်း မဟုတ်လော။ ဤအရာများကို လုပ်ဆောင်ခြင်းအားဖြင့် လူတစ်ဦးသည် မိမိ၏ဘိုးဘေးများကို ဂုဏ်ပြုရုံသာမက၊ သမိုင်းတွင် မိမိ၏အမှတ်အသားတစ်ခု ကျန်ရစ်စေဖို့ အခွင့်အရေးတစ်ခုလည်း ရှိနိုင်ပေသည်။ ဤသည်မှာ ကောင်းသော အရာတစ်ခု မဟုတ်သလော။ ဤသည်မှာ လောကီလူတို့၏အမြင်တွင် ကောင်းသောအရာတစ်ခု ဖြစ်နေပြီး၊ ၎င်းတို့အတွက်ကား သင့်လျော်ကာ အပြုသဘောဆောင်နေသင့်၏။ သို့ရာတွင် အန္တရာယ် ပြုမည့် လက္ခဏာရှိသော စေ့ဆော်မှုများရှိသည့် စာတန်သည် လူတို့ကို ဤလမ်းမျိုးဆီ ခေါ်ဆောင်ပြီးနောက်တွင်၊ ဤမျှသာလော။ လုံးဝ မဟုတ်ပေ။ အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက ရှာဖွေသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။ လူတစ်ယောက်သည် ကျော်ကြားမှုနှင့် အကျိုးအမြတ်တွင် နစ်မြုပ်သွားသည်နှင့်၊ တောက်ပသောအရာ၊ တရားမျှတသောအရာ သို့မဟုတ် လှပ၍ ကောင်းမွန်သော အရာများကို ရှာဖွေခြင်း မရှိတော့ပေ။ ဤသည်မှာ အဘယ်ကြောင့်ဆိုသော် လူများအတွက်မူ ကျော်ကြားမှုနှင့် အကျိုးအမြတ်တို့၏ သွေးဆောင်မှုသည် အလွန်ပင် ကြီးမားလွန်းသောကြောင့် ဖြစ်သည်။ ဤအရာများသည် လူတို့အနေဖြင့် ၎င်းတို့၏ ဘဝတစ်လျှောက်လုံးတွင်လည်းကောင်း၊ ထာဝရကာလအတွက်ပင် အဆုံးမရှိ လိုက်စားနိုင်သောအရာများဖြစ်သည်။ ဤသည်မှာ အမှန်တကယ်ဖြစ်သော အခြေအနေ မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်ကနေ ကျွန်မ နားလည်လိုက်တာက လူတွေ အသိပညာကို ကြိုးစားသင်ယူအောင်၊ လူအုပ်ထဲမှာ ထင်ပေါ်ဖို့ လိုက်စားအောင်၊ ကျော်ကြားမှုနဲ့ အကျိုးအမြတ်ကို ကိုယ့်ဘဝရည်မှန်းချက်အနေနဲ့ မှတ်ယူအောင်၊ ဘုရားသခင်ရဲ့ အချုပ်အခြာအာဏာကို ငြင်းပယ်အောင်၊ အဲဒီအပြင် ဖန်ဆင်းရှင်ရဲ့ ကာကွယ်စောင့်ရှောက်မှုကနေ အမှုမဲ့အမှတ်မဲ့ သွေဖည်သွားအောင် စာတန်ဟာ ကျော်ကြားမှုနဲ့ အကျိုးအမြတ်ကို ငါးစာအနေနဲ့ သုံးတာကို ကျွန်မ သဘောပေါက်သွားတယ်။ ဒီလိုနဲ့ သူတို့ဟာ စာတန်ရဲ့ ကျော့ကွင်းထဲမှာ အသက်ရှင်နေထိုင်ကြပြီး နောက်ဆုံးမှာ သူ့ရဲ့ ဝါးမျိုတာကို ခံကြရတာလေ။ ကျွန်မက စာတန်ရဲ့ ဒုက္ခပေးတာကို အကြီးအကျယ်ခံခဲ့ရတယ်။ ငယ်တဲ့အရွယ်ကနေ ကျွန်မက အိမ်မှာရော ကျောင်းမှာပါ “အသိပညာသည် သင်၏ကံကြမ္မာကို ပြောင်းလဲနိုင်၏” ဆိုတာနဲ့ “လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည” ဆိုတာတွေနဲ့ သွန်သင်လေ့ကျင့်ပေးတာ ခံခဲ့ရတယ်။ ပညာရေးမှာ အောင်မြင်မှုက မိသားစုအတွက် ဂုဏ်ဆောင်ပေးနိုင်တယ်၊ လူအုပ်ထဲကနေ ထင်ပေါ်အောင်လုပ်နိုင်တယ်၊ ပြီးတော့ သူများတွေရဲ့ အထင်ကြီးလေးစားတာကို ခံရမယ်လို့ ကျွန်မ ယုံကြည်ခဲ့တယ်။ မိဘတွေ ပညာမတတ်သလို ခက်ခဲတဲ့ ကာယ အလုပ်ကြမ်းကနေတစ်ဆင့် မိသားစုကို ထောက်ပံ့နိုင်ခဲ့တယ်ဆိုတာကို ကျွန်မ မြင်ခဲ့ရတယ်။ အဲဒါက ပင်ပန်းစရာဖြစ်ရုံမက၊ ဘယ်သူကမှလည်း အထင်မကြီးဘူးလေ။ ကိုယ့်ဘဝကို အဲဒီလို အသက်ရှင်တာက တန်ဖိုးမရှိဘူး၊ ပညာတတ်ပြီး အနာဂတ်မှာ ဂုဏ်ရှိတဲ့အလုပ်ရမှသာ ကိုယ့်ဘဝကို ပြောင်းလဲနိုင်ပြီး ဆွေမျိုးမိတ်ဆွေတွေရဲ့ အထင်ကြီးလေးစားတာကို ခံရမယ်ဆိုတာတွေကို ကျွန်မ ခံစားခဲ့ရတယ်။ ကိုယ့်ရဲ့ ရည်သန်မျှော်မှန်းချက်တွေကို စွမ်းဆောင်ရရှိဖို့၊ နေ့ရောညပါ ကျွန်မ စာကြည့်ခဲ့တယ်။ ပထမအကြိမ် တက္ကသိုလ်ဝင်ခွင့်စာမေးပွဲ မအောင်တုန်းကဆိုရင် တစ်နှစ်ပြန်ဖြေဖို့ ရွေးချယ်ပြီး အရင်ကထက်တောင် ပိုကြိုးစားခဲ့တယ်။ အဆောင်မှာ မီးပိတ်သွားတဲ့အချိန်မှာတောင် စောင်ခေါင်းမြီးခြုံပြီး လက်နှိပ်ဓာတ်မီးနဲ့ စာကြည့်ခဲ့တာ။ ကျွန်မရဲ့ အနီးမှုန်တာ ပိုဆိုသွားပေမဲ့ ဂရုမစိုက်ခဲ့ဘူး။ အမှတ်ကောင်းတွေပါတဲ့ စာရွက်တစ်ရွက်အတွက် ကျွန်မ အမြဲ စိုးရိမ်သောကရောက်ခဲ့တယ်။ တက္ကသိုလ်ဝင်ခွင့်စာမေးပွဲ နီးလာတာနဲ့အမျှ ကျွန်မစိတ်က ဖိစီးမှုတွေများနေခဲ့တယ်။ စာမေးပွဲကျပြီး ကျွန်မရဲ့ တစ်ခုတည်းသော အသက်ကယ်ကြိုးကို ဆုံးရှုံးသွားမှာ အရမ်းကြောက်ခဲ့တယ်။ ကျွန်မလည်း စိတ်ရှုပ်ထွေးပြီး နာကျင်ခဲ့ရပေမဲ့ ရုန်းထွက်ဖို့ အင်အားမရှိခဲ့ဘူး။ ကျွန်မ လုပ်နိုင်တာက ဒီရေပန်းစားမှုတွေနဲ့ လိုက်ပါဖို့ပဲ တတ်နိုင်ခဲ့တယ်။ အခုမှ ကျွန်မ နားလည်လိုက်တာက လူတွေရဲ့စိတ်နှလုံး ဘုရားသခင်နဲ့ ဝေးသထက်ဝေးသွားအောင် စာတန်က ကျော်ကြားမှုနဲ့ အကျိုးအမြတ်ကို သုံးပြီး အထင်အမြင်မှားစေတယ်ဆိုတာပါပဲ။ တက္ကသိုလ်ဝင်ခွင့်ရပြီးတဲ့နောက် ကိုယ့်ဆွေမျိုးတစ်ယောက်က ကျွန်မကို ဧဝံဂေလိတရားဟောခဲ့ပုံကို တွေးမိတယ်။ ဘုရားသခင်ရဲ့ ကယ်တင်ခြင်းကို ရရှိပြီး သူ့အသံတော်ကို ကြားရလောက်အောင်ကျွန်မ ကံကောင်းခဲ့ပေမဲ့ ဒီအခွင့်အရေးကို တန်ဖိုးမထားခဲ့ဘူး။ အနာဂတ်ကောင်းဖို့ လိုက်စားတာကိုပဲ ထိပ်တန်း ဦးစားပေးအနေနဲ့ မှတ်ယူခဲ့ပြီး ကျွန်မရဲ့ စာလေ့လာတာတွေကို မထိခိုက်အောင်လို့ အားတဲ့အချိန်မှာပဲ ဘုရားကို ယုံကြည်ချင်ခဲ့တယ်။ သမ္မာတရားကို လက်တွေ့လုပ်ဆောင်ပြီး ကိုယ့်တာဝန်ထမ်းဆောင်ဖို့အတွက် ကျော်ကြားမှုနဲ့ အကျိုးအမြတ်က ကျွန်မရဲ့ အကြီးမားဆုံး အတားအဆီးတွေ ဖြစ်နေမှန်း ကျွန်မ သဘောပေါက်လိုက်တယ်။ အခု ကျွန်မ ဘုရားသခင်ရဲ့ အသံတော်ကို ကြားရပြီဖြစ်ပေမဲ့ သမ္မာတရားကို လိုက်စားပြီး ကိုယ့်တာဝန် ထမ်းဆောင်တာမျိုး မလုပ်နိုင်သေးဘူး၊ အဲဒီအစား စာတန်ရဲ့ ရှင်သန်ရပ်တည်ရေး စည်းမျဉ်းတွေအတိုင်း နေထိုင်ပြီး သမ္မာတရားနဲ့ အသက်ထက် ကျော်ကြားမှုနဲ့ အကျိုးအမြတ်ကို ပိုတန်ဖိုးထားနေတယ်။ ကျွန်မ တကယ်ကို အမှားအမှန် မခွဲခြားနိုင်ခဲ့ပါဘူး။ ကျွန်မ ဘွဲ့ရပြီး အလုပ်ကောင်းကောင်း ရရင်တောင်မှ သမ္မာတရားနဲ့ အသက်ကို မရရှိဘူးဆိုရင် နောက်ဆုံးကျ ဘုရားသခင်ရဲ့ ဖယ်ရှားရှင်းလင်းတာ ခံရမှာပဲလေ။ ဘုရားသခင်ကို ယုံကြည်ရင်းနဲ့ တက္ကသိုလ်တက်တာက ကျော်ကြားမှုနဲ့ အကျိုးအမြတ်အပြင် ဘုရားသခင်ရဲ့ ကောင်းချီတွေကို ဆောင်ကြဉ်းပေးနိုင်မယ်လို့ အရင်က ကျွန်မ အမြဲတွေးခဲ့တယ်။ အဲဒါက ကျွန်မရဲ့ ဖြစ်ချင်တဲ့ အတွေးသာ ဖြစ်ပြီး သမ္မာတရားနဲ့ လုံးဝကို မကိုက်ညီပါဘူး။ ဘုရားသခင်က ပြောသည် “သင်သည် အချိန်ရှိမှသာ ယုံကြည်ပြီး၊ သင်၏ ယုံကြည်ခြင်းအဖို့ သင်၏အာရုံအားလုံးကို မြှုပ်နှံနိုင်စွမ်း မရှိပါက၊ ပြီးလျှင် သင်သည် သင်၏ ယုံကြည်မှု၌ အစဉ် မပြတ်သားပါက၊ မည်သည့်အရာမျှ ရရှိလိမ့်မည် မဟုတ်ပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁၀)) သခင်ယေရှုကလည်း ပြောခဲ့တယ်။ “သင်တို့တွင် အကြင်သူသည် မိမိ၌ရှိသမျှကို မစွန့်ဘဲနေ၏။ ထိုသူသည် ငါ့တပည့်မဖြစ်နိုင် ရာ။” (ရှင်လုကာခရစ်ဝင် ၁၄:၃၃) ဘုရားသခင်နောက်လိုက်ဖို့ ဆက်ကပ်တဲ့ စိတ်နှလုံး ရှိရမယ်၊ မိသားစု၊ ဇာတိပကတိ၊ ငွေကြေး၊ ကျော်ကြားမှု၊ အကျိုးအမြတ်တို့ရဲ့ ဘောင်ခတ်တာ၊ ဒါမှမဟုတ် ချည်နှောင်တာ မခံရဘူးဆိုတာကို ကျွန်မ နားလည်သွားတယ်။ ကိုယ့်တာဝန်မှာ ကိုယ့်စိတ်နှလုံး အကြွင်းမဲ့ ဆက်ကပ်သင့်တယ်၊ သမ္မာတရားကို လိုက်စားပြီး လက်တွေ့လုပ်ဆောင်တာကို အာရုံစိုက်သင့်တယ်၊ နောက်ဆုံး စိတ်သဘောထားမှာ အပြောင်းအလဲတစ်ခုရပြီး ဘုရားရဲ့ ကယ်တင်တာခံရသင့်တယ်။ ကျေးဇူးတော်ခေတ်တုန်းက သခင်ယေရှုရဲ့ တပည့်တော်တွေကတော့၊ သခင်ယေရှုနောက် စိတ်နှလုံးအကြွင်းမဲ့ လိုက်ဖို့အတွက် တချို့က အဆင့်အတန်းနဲ့ ကြွယ်ဝမှုကို စွန့်လွှတ်ပြီး တချို့က ကိုယ့်မိသားစုတွေကို စွန့်လွှတ်ခဲ့ကြတယ်၊ ဧဝံဂေလိတရားဟောပြီး သခင့်အတွက် သက်သေခံဖို့ နေရာအနှံ့ခရီးသွားခဲ့ကြတယ်။ ဒါတွေက အဓိပ္ပာယ်ရှိတဲ့ ဘဝတွေဖြစ်ပြီး အတုယူထိုက်ပါတယ်။ ဒါ့အပြင် အရင်တုန်းက ကျွန်မ တွေးခဲ့တာက ပညာတတ်ရင် အလုပ်ကောင်းကောင်းရမယ်၊ စားဝတ်နေရေးနဲ့ပတ်သက်ပြီး စိုးရိမ်ပူပန်စရာမလိုတဲ့ဘဝနဲ့ နေနိုင်ပြီး ဆွေမျိုးမိတ်ဆွေတွေရဲ့ အထင်ကြီးလေးစားတာကို ခံရမယ်ပေါ့။ ကျော်ကြားမှုနဲ့ အကျိုးအမြတ်ကသာ ပျော်ရွှင်မှုကို ဆောင်ကြဉ်းပေးနိုင်မယ်လို့ ထင်ခဲ့တယ်။ ဒါပေမဲ့ အဲဒါနဲ့ပတ်သက်လို့ စဉ်းစားကြည့်တဲ့အခါ၊ ပညာတတ်တွေ၊ ကြွယ်ဝမှုနဲ့ အာဏာရှိတဲ့သူတွေ အများကြီးက အပေါ်ယံမှာ ခမ်းနားထည်ဝါပြီး လှပနေပုံရတဲ့အပြင် ဘယ်သွားသွား ဂုဏ်ရှိကြပေမဲ့ သူတို့က ဘုရားသခင်ကို မယုံကြည်ကြဘူး၊ သမ္မာတရားကို နားမလည်ကြဘူးလေ။ သူတို့က ကျော်ကြားမှုနဲ့ အကျိုးအမြတ်အတွက် ပြိုင်ဆိုင်ရင်း၊ ရှေ့တစ်မျိုး ကွယ်ရာတစ်မျိုး တိုက်ခိုက်ရင်း စာတန်ရဲ့ ကျော့ကွင်းထဲမှာ နေထိုင်နေကြတာ။ ရာထူးနဲ့ နာမည်ဂုဏ်သတင်း ရဖို့အတွက် သူတို့ ကျန်းမာရေးကို ထိခိုက်ခံတယ်၊ ကိုယ့်တည်ကြည်မှုနဲ့ သိက္ခာကို သစ္စာဖောက်ကြတယ်။ သူတို့ဘဝတွေက မပျော်ရွှင်ပါဘူး။ လူတစ်ယောက်က ဘုရားသခင်ရဲ့ ကွယ်ကာစောင့်ရှောက်မှုကို ဆုံးရှုံးပြီး ဘုရားသခင်ရဲ့ ကောင်းချီး၊ ဒါမှမဟုတ် ကယ်တင်ခြင်း မရှိဘူးဆိုရင် ပြောပလောက်စရာ ဘာပျော်ရွှင်မှုရှိလို့လဲ။ သူတို့မှာ ဗဟုသုတ ဘယ်လောက်ရှိရှိ၊ တခြားသူတွေရဲ့ အထင်ကြီးလေးစားတာကို ဘယ်လောက်ရရ၊ သူတို့ရဲ့ ရုပ်ဝတ္ထု ပျော်ရွှင်မှုတွေ ဘယ်လောက်ပဲ အလျှံပယ်ဖြစ်ပါစေ နောက်ဆုံးကျရင် သူတို့က ကပ်ဘေးတွေထဲ ကျရောက်မယ်၊ ထာဝရပြစ်ဒဏ်ခံရပြီး ပျက်စီးဆုံးရှုံးကြရမှာပဲ။ ဒါဟာ စစ်မှန်တဲ့ အနာဂတ် မဟုတ်ပါဘူး။ အခုဟာက နောက်ဆုံးသောကာလ ဖြစ်နေပြီ။ ဘုရားသခင်က ဒီခေတ်ကာလကို အဆုံးသတ်ပြီး လူကောင်းတွေကို ဆုချ၊ ဆိုးယုတ်သူတွေကို အပြစ်ဒဏ်ပေးတဲ့ သူ့ရဲ့ အမှုတော်ကို လုပ်ဆောင်တော့မယ်။ သမ္မာတရားကို လိုက်စားပြီး စိတ်သဘောထား ပြောင်းလဲခြင်းကို ရရှိမှသာ ကိုယ်က ကယ်တင်ခံရပြီး အသက်ရှင်ကျန်ရစ်နိုင်မှာဖြစ်တဲ့အပြင် နောက်တစ်ခေတ်ထဲကို ဘုရားရဲ့ ဦးဆောင်တာ ခံရနိုင်တယ်။ ဒါက စစ်မှန်တဲ့ အနာဂတ်ပဲ။

နောက်ပိုင်းမှာ ကျွန်မကို စေ့ဆော်ပြီး လှုံ့ဆော်မှုပေးတဲ့ ပေတရုရဲ့ အတွေ့အကြုံအကြောင်း ဖတ်ရတယ်။ အနန္တတန်ခိုးရှင် ဘုရားသခင် ပြောသည်မှာ “ပေတရုသည် ထိုသို့သော အသာစီးရသည့် လူမှုရေး အခြေအနေများထဲတွင် မွေးဖွားခဲ့ရသဖြင့် ကောင်းချီးခံစားရသည်...။ သူသည် ကျွမ်းကျင်ပြီး အကင်းပါးကာ၊ စိတ်ကူးသစ်များကို မဆိုင်းမတွ လက်သင့်ခံတတ်သည်။ သူ၏ ပညာသင်ကြားမှုများကို စတင်ပြီးသည့်နောက် စသင်ချိန်များအတွင်း၌ သူသည် အကြောင်းအရာများကို အလွန်လွယ်ကူစွာ သဘောပေါက်နားလည်ခဲ့သည်။ ထိုသို့ ထက်မြက်သော သားတစ်ဦးရှိသည့်အတွက် သူ၏မိဘများက ဂုဏ်ယူခဲ့ကြပြီး သူသည် ထင်ရှားကျော်ကြားမှုရအောင် လုပ်ဆောင်နိုင်ပြီး လူမှုအဖွဲ့အစည်းတွင် တရားဝင် ရာထူးတစ်မျိုးမျိုးကို ရယူနိုင်လိမ့်မည်ဟု မျှော်လင့်ရင်း သူ့ကို ပညာသင်ကြားခွင့်ပေးဖို့ တတ်နိုင်သမျှ အားထုတ်ခဲ့ကြသည်။ ပေတရုသည် မသိလိုက်ဘဲနှင့် ဘုရားသခင်ကို စိတ်ဝင်စားလာခဲ့သည်၊ အကျိုးဆက်အနေဖြင့် သူ အထက်တန်းကျောင်း ရောက်သည့်အချိန် ဆယ့်လေးနှစ်အရွယ်တွင် အထူးသဖြင့် ရှေးခေတ်ဂရိသမိုင်းထဲက စိတ်ကူးယဉ်လူများနှင့် ဖန်တီးထားသည့် ဖြစ်ရပ်များနှင့် စပ်လျဉ်း၍ သူလေ့လာသင်ယူနေသည့် ရှေးဟောင်းဂရိယဉ်ကျေးမှုနှင့်ဆိုင်သော သင်ရိုးညွှန်းတမ်းကို မနှစ်သက်တော့ပေ။ ထိုအချိန်မှစ၍ သူ၏ လူငယ်ဘဝ၏ အထွတ်အထိပ်ချိန်ဝင်ရောက်ရုံရှိသည့် ပေတရုသည် လူ့ဘဝနှင့် ပိုမိုကျယ်ပြန့်သော ကမ္ဘာလောက အကြောင်းကို ပို၍ရှာတွေ့ဖို့ စတင်ကြိုးစားခဲ့သည်။ လူအားလုံးသည် မိမိကိုယ်ကိုယ် လှည့်စားသည့် အခြေအနေတစ်ရပ်၌ အသက်ရှင်နေခဲ့ကြကြောင်း၊ သူတို့သည် ချမ်းသာကြွယ်ဝမှုနှင့် အသိအမှတ် ပြုခံရခြင်းတို့အတွက် ၎င်းတို့၏ ရုန်းကန်မှုတွင် မိမိတို့၏ ကိုယ်ပိုင်ဘဝများကို ပျက်စီးစေရင်း အဓိပ္ပါယ်မဲ့သော အသက်တာများ၌ အသက်ရှင်နေခဲ့ကြကြောင်းကို သူ ရှင်းရှင်းလင်းလင်း တွေ့မြင်ခဲ့သောကြောင့် သူ၏မိဘများ၏ ကြိုးပမ်းမှုများကို ပြန်ကျေးဇူးဆပ်ဖို့ရန် သူ၏ အသိစိတ်က မလှုံ့ဆော်ခဲ့ပေ။ သူ၏ ထိုးထွင်းသိမြင်မှုမှာ သူနေထိုင်သည့် လူမှုပတ်ဝန်းကျင်နှင့် အဓိကအားဖြင့် ပတ်သက်ခဲ့သည်။ လူတို့သည် အသိပညာ ပိုရှိလေ၊ ၎င်းတို့၏ လူလူချင်း ဆက်ဆံရေးများနှင့် အတွင်းပိုင်းလောကများက ပို၍ရှုပ်ထွေးလေဖြစ်သောကြောင့် ၎င်းတို့သည် ဟာတာတာဖြစ်ခြင်း၌ အသက်ရှင်လေဖြစ်ကြသည်။ ဤအခြေအနေများတွင်၊ ပေတရုသည် ဘာသာရေး ပုဂ္ဂိုလ်များထံ အများဆုံးအနေဖြင့် အလည်အပတ်များကို ကျယ်ကျယ်ပြန့်ပြန့် ပြုလုပ်ရင်း သူ၏ အားလပ်ချိန်ကို အသုံးပြုခဲ့သည်။ သူ၏ စိတ်နှလုံးထဲတွင်၊ ဘာသာတရားသည် လူ့လောကထဲရှိ ပြောပြ၍မရနိုင်သော အရာအားလုံးအတွက် အကြောင်းရင်း ဖြစ်ကောင်းဖြစ်နိုင်သည်ဟူသော မရေရာသည့် ခံစားချက် ရှိခဲ့ပုံရလေသည်၊ ထို့ကြောင့် သူသည် ဝတ်ပြုအစည်းအဝေးများတက်ရောက်ဖို့ အနီးအနားက တရားဇရပ်တစ်ခုသို့ မကြာခဏသွားခဲ့၏။ သူ၏မိဘများက ဤအရာကို မသိခဲ့ကြချေ၊ ပြီးလျှင် မကြာမီတွင် ကိုယ်ကျင့်တရား ကောင်းမွန်ပြီး ပညာအရည်အသွေး အမြဲကောင်းမွန်ခဲ့သူ ပေတရုသည် ကျောင်းသွားရသည်ကို စတင်မုန်းတီးလာခဲ့သည်။ သူ့ မိဘများ၏ ကြီးကြပ်မှုအောက်တွင် အထက်တန်းကျောင်းကို ပြီးရုံမျှပြီးခဲ့သည်။ သူသည် အသိပညာပင်လယ်မှ ကမ်းစပ်သို့ ကူးခပ်ရင်း အသက်ပြင်းပြင်း ရှူရှိုက်ခဲ့သည်။ ထိုအချိန်မှစ၍ သူ့ကို မည်သူမျှ ပညာမပေးတော့ချေ သို့မဟုတ် သူ့ကို မချုပ်ချယ်တော့ချေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ ပေတရု၏ အသက်တာနှင့်ပတ်သက်၍) ပေတရုရဲ့ အတွေ့အကြုံကနေ ပေတရုရဲ့ စိတ်နှလုံးက အပြစ်ကင်းပြီး အပြုသဘောဆောင်တဲ့အရာတွေကို ချစ်တယ်ဆိုတာ မြင်ခဲ့ရတယ်။ သူက ငယ်ငယ်ရွယ်ရွယ်နဲ့ ဘဝအကြောင်း စတွေးခဲ့တယ်။ လူ့အဖွဲ့အစည်းနဲ့ ထိတွေ့ဆက်ဆံရာကနေ လူတွေဟာ ကျော်ကြားမှုနဲ့ အကျိုးအမြတ်အတွက်ပဲ အသက်ရှင်နေကြတယ်ဆိုတာနဲ့ လူတစ်ယောက်က ဗဟုသုတ ပိုဆည်းပူးလေ၊ သူ့စိတ်က ပိုရှုပ်ထွေးပြီး ဖောက်ပြန်ပျက်စီးလေ ဖြစ်တယ်ဆိုတာတွေကို သူ နားလည်ခဲ့တယ်။ လူ့အဖွဲ့အစည်းရဲ့ အမှောင်နဲ့ ကောက်ကျစ်ဆိုးယုတ်မှုကိုလည်း ရှင်းရှင်းလင်းလင်း မြင်တွေ့ခဲ့ပြီး ကျော်ကြားမှု၊ အကျိုးအမြတ်နဲ့ အဆင့်အတန်းတို့ကို လိုက်စားက အနှစ်မဲ့တယ်ဆိုတာကို သတိပြုမိခဲ့တယ်။ လူအုပ်ထဲကနေ ထင်ပေါ်ပြီး လူ့အဖွဲ့အစည်းမှာ အရာရှိရာထူးတစ်မျိုးမျိုး ရဖို့ဖြစ်တဲ့ သူ့မိဘတွေရဲ့ ဆန္ဒကို သူ မနာခံခဲ့ဘူး။ အဲဒီအစား သူ့ပညာရေးကို ပြတ်ပြတ်သားသား စွန့်လွှတ်ပြီး ဘုရားသခင်ကို ယုံကြည်တဲ့ လမ်းကြောင်းနောက် လိုက်ခဲ့တယ်၊ နောက်ပိုင်းမှာ သခင်ယေရှုနောက်ကို လိုက်ခဲ့တယ်။ သူတစ်သက်လုံး ဘုရားသခင်ကို နားလည်ဖို့ လိုက်စားခဲ့တယ်၊ အရာရာမှာ ဘုရားသခင်ရဲ့ ရည်ရွယ်ချက်ကို ရှာဖွေခဲ့ပြီး ဘုရားနှုတ်ကပတ်တော်တွေကတစ်ဆင့် သူ့ရဲ့ အားနည်းချက်တွေ၊ ချို့ယွင်းချက်တွေကို နားလည်ခဲ့တယ်။ နောက်ဆုံးမှာ သူက သေတဲ့အထိ ဘုရားသခင်ကို ကျိုးနွံနာခံနိုင်ခဲ့ပြီး အဆုံးစွန် ချစ်နိုင်ခဲ့တယ်၊ ဘုရားသခင်ရဲ့ အသိအမှတ်ပြုတာကို ရခဲ့တယ်။ ဒါနဲ့ ဆန့်ကျင်ဘက်အနေနဲ့ ကျွန်မကျတော့ အရာရာကို ထိုးဖောက်မမြင်နိုင်ခဲ့ဘူး၊ ကျော်ကြားမှုနဲ့ အကျိုးအမြတ်ကို ကျွန်မရဲ့ လိုက်စားမှုကြောင့် ဖန်ဆင်းခံတစ်ယောက်ရဲ့ တာဝန်ကို မထမ်းဆောင်ချင်ခဲ့ဘဲ ကိုယ့်အားလပ်ချိန်မှ ယုံကြည်တာနဲ့ပဲ ကျေနပ်ရောင့်ရဲခဲ့တယ်။ ဒီလိုပုံစံနဲ့သာ အဆုံးထိ ဆက်ယုံကြည်နေမယ်ဆိုရင် အားလုံး အလဟဿ ဖြစ်သွားမှာပဲ။ ကျွန်မ ပေတရုရဲ့ ပုံသက်သေနောက်လိုက်ပြီး ကိုယ်ပိုင် အနာဂတ်ကို စွန့်လွှတ်ရမယ်၊ ပြီးတော့ အပြုသဘောဆောင်တဲ့ အရာတွေကို တက်တက်ကြွကြွ လိုက်စားရမယ်။ တက္ကသိုလ်တက်နေတဲ့ အချိန်အတွင်းမှာ တရုတ်ကွန်မြူနစ်ပါတီ အုပ်ချုပ်မှုအောက်က တက္ကသိုလ်တွေဟာ ဘုရားမဲ့ဝါဒ ပညာရေးရဲ့ အခြေစိုက်စခန်းတွေ ဖြစ်နေတာကို ကျွန်မ တွေ့ခဲ့ရတယ်။ လူတိုင်းက အချည်းနှီးအရာတွေကို လိုက်စားပြီး ဆိုးယုတ်မှုကို တောင့်တကြတယ်၊ ကျောင်းသားတွေ စားသောက်၊ ပျော်ပါးကြတာ၊ ရန်ဖြစ်နေကြတာကို ဘယ်သူမှ ဂရုမစိုက်ကြဘူး။ ဒါပေမဲ့ ဘုရားသခင်ကို ယုံကြည်ပြီး လမ်းကြောင်းမှန်လျှောက်တဲ့လူတွေကျတော့ ညှဉ်းပန်းနှိပ်စက် ခံကြရတယ်။ တက္ကသိုလ်တွေက ဘုရားသခင်ကို ပြစ်တင်ရှုတ်ချပြီး အသရေဖျက်ဖို့ အခြေအမြစ်မရှိတဲ့ ကောလာဟလတွေကိုလည်း ဖြန့်ကြတယ်၊ လူတွေ ဘုရားသခင်နဲ့ ဝေးရာထွက်သွားပြီး သူ့ကို သစ္စာဖောက်အောင်လို့ပေါ့။ ကျွန်မသာ တက္ကသိုလ် ဆက်တက်နေမယ်ဆိုရင် ဒီဆိုးယုတ်တဲ့ ရေပန်းစားမှုတွေနောက် ပါသွားပြီး ဘုရားသခင်နဲ့ ဝေးသထက်ဝေးသွားရုံပဲ ရှိမှာပါ။ နောက်ဆုံးကျရင် ကပ်ဘေးကြီးတွေထဲ ကျရောက်ပြီး ပျက်စီးသွားလိမ့်မယ်။ ဘုရားသခင်ကသာ လူတွေကို မှန်ကန်တဲ့လမ်းကြောင်း ပြပေးနိုင်မှာဖြစ်ပြီး သမ္မာတရားကို နားလည်မှသာ လူသားပုံသဏ္ဌာန်ကို ပိုပြီး အသက်ရှင်နေထိုင်နိုင်မှာပါ။ ကျွန်မ တာဝန်ထမ်းဆောင်ဖို့နဲ့ ဘုရားသခင်ကို ကျေနပ်စေဖို့ ရွေးချယ်ချင်ပါတယ်။

ဒါပေမဲ့ ပညာရေးကို စွန့်လွှတ်ဖို့ တကယ်တမ်း ဆုံးဖြတ်ရတော့မယ့်အချိန်မှာ ကျွန်မ သံသယတချို့ ရှိနေတုန်းပဲ။ ကိုယ့်တာဝန်တွေနဲ့ပဲ အချိန်ရှိသမျှ ကုန်ဖို့ ရွေးချယ်လိုက်တာနဲ့၊ မိဘတွေကို စောင့်ရှောက်ဖို့ ပိုက်ဆံရှာနိုင်တော့မှာ မဟုတ်ဘူးလေ။ မိဘတွေက ကျွန်မကို ပျိုးထောင်ဖို့၊ ကျောင်းထားပေးဖို့ အရမ်းကြိုးစားအလုပ်လုပ်ခဲ့တာဖြစ်ပြီး၊ အခု သူတို့ အသက်ကြီးလာပြီ၊ သူတို့ရဲ့ကျန်းမာရေးက အရင်လောက် မကောင်းတော့ဘူး။ နောင်ကျ သူတို့ နေမကောင်းဖြစ်ရင် ကျွန်မအခြေအနေက သူတို့ကို စောင့်ရှောက်ဖို့ တတ်နိုင်မှာ မဟုတ်ဘူး။ ကျွန်မ သူတို့ကို အကြွေးတင်သလို အမြဲ ခံစားနေရမှာ။ ကျွန်မအခြေအနေကို ကျွန်မညီအစ်မက သိသွားတဲ့အခါ သူက ကျွန်မအတွက် ဘုရားနှုတ်ကပတ်တော်တချို့ကို ရှာပေးတယ်။ ကျွန်မ ဘုရားနှုတ်ကပတ်တော်တွေကို ဖတ်ခဲ့တယ်။ “ငါ၏ ရည်ရွယ်ချက်များအား သဘောပေါက်သူ အားလုံးကို ငါအမြဲနှစ်သိမ့်မည်ဖြစ်ပြီး ငါသည် သူတို့ကို ဒုက္ခဆင်းရဲခံရရန် သို့မဟုတ် ထိခိုက်နစ်နာရန် အခွင့်ပေးမည် မဟုတ်။ ယခု အရေးပါသော အရာမှာ သင်တို့သည် ငါ၏ ရည်ရွယ်ချက်များနှင့်အညီ လုပ်ဆောင်နိုင်ရန်ဖြစ်ပြီး ဤသို့ပြုသောသူများသည် ငါ၏ကောင်းချီးမင်္ဂလာများကို ဧကန်ရရှိကာ ငါ၏ကာကွယ်မှုအောက်တွင် ရှိလာကြလိမ့်မည် ဖြစ်သည်။ မည်သူသည် ငါ့အတွက် သူတို့ကိုယ်သူတို့ အမှန်တကယ် ပြည့်ဝစွာ အသုံးခံကာ သူတို့၏ အရာအားလုံးကို ငါ့အတွက် ဆက်ကပ်နိုင်သနည်း။ သင်တို့ အားလုံးသည် စိတ်မပါ့တပါဖြစ်နေကြပြီး သင်တို့၏ အတွေးများသည် တဝဲလည်လည် ဖြစ်ကာ အိမ်၊ အပြင်လောက၊ အစားအစာနှင့် အဝတ်အစားများအကြောင်း တွေးနေကြသည်။ သင်သည် ငါ့အရှေ့ ဤနေရာတွင် ရှိနေပြီး ငါ့အတွက် အမှုအရာများကို လုပ်ဆောင်နေသော်လည်း သင်၏ စိတ်နှလုံးအတွင်းထဲတွင်မူ သင်သည် အိမ်ရှိ သင်၏ ဇနီးသည်၊ သားသမီးများနှင့် မိဘများအကြောင်းကို တွေး၍နေသေးသည်။ ဤအရာအားလုံးသည် သင်၏ ဥစ္စာဖြစ်သလော။ ၎င်းတို့ကို ငါ၏ လက်ထဲသို့ သင်အဘယ်ကြောင့် မအပ်နှံသနည်း။ ငါ့ကို သင် ယုံကြည်ကိုးစားခြင်း မရှိသလော။ ထိုသို့မဟုတ်လျှင် ငါသည် သင့်အတွက် မဆီလျော်သော စီစဉ်ပြင်ဆင်မှုများကို ပြုလိမ့်မည်ဟူ၍ သင်စိုးရိမ်သောကြောင့် ဖြစ်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၅၉)) ဘုရားသခင်အတွက် စိတ်ရင်းမှန်နဲ့ ကိုယ့်ကိုယ်ကိုယ် အသုံးခံတဲ့သူတွေက သူ့အပေါ် သစ္စာစောင့်သိမှုနဲ့ ကျိုးနွံနာခံမှု ရှိကြတယ်။ သူတို့ဟာ ကိုယ်ကျိုးစီးပွားနဲ့ ဆုံးရှုံးမှုတွေကို ထည့်မတွက်ဘဲ သူတို့တာဝန်ကို ထမ်းဆောင်ကြပြီး ဘုရားသခင်ရဲ့ တာဝန်ပေးစေခိုင်းချက် ပြီးမြောက်ဖို့ သူတို့ရဲ့ ဝတ္တရားတွေကို ကောင်းကောင်းမွန်မွန် ဖြည့်ဆည်းကြတယ်။ ဒါပေမဲ့ ရွေးချယ်စရာတစ်ခုနဲ့ ကျွန်မ ရင်ဆိုင်ရတဲ့အခါ ကိုယ့်အနာဂတ်၊ ကိုယ့်မိသားစုနဲ့ မိဘတွေကိုပဲ ကျွန်မ အမြဲ ထည့်တွက်နေမိတယ်။ ကျွန်မမှာရှိသမျှ အရာအားလုံးကို ဘုရားလက်ထဲ တကယ် မအပ်နိုင်ခဲ့ဘူး။ တကယ်တော့ ကျွန်မတို့ မိဘတွေရဲ့ ကံကြမ္မာဟာ ဘုရားသခင်ရဲ့ အချုပ်အခြာအာဏာအောက်မှာ ရှိတာပါ။ သူတို့ ဆင်းရဲဒုက္ခ ဘယ်လောက်ခံရမယ်၊ ပျော်ရွှင်မှု ဘယ်လောက် ပျော်မွေ့ခံစားရမယ်ဆိုတာကို ဘုရားသခင် ကြိုတင်ပြဋ္ဌာန်းခဲ့တာ ကြာခဲ့ပါပြီ။ သူတို့ ရောဂါဖိစီးခံရရင်၊ သားသမီးတွေအနေနဲ့ ကျွန်မတို့က ကိုယ့်မိဘတွေနဲ့ နေပေးရင်တောင် ဒါမှမဟုတ် သူတို့ ဆေးကုဖို့ ပိုက်ဆံပေးရင်တောင်၊ သူတို့နေရာမှာ ဝင်ခံစားပေးလို့မရတဲ့အပြင် ဘာကိုမှလဲ ပြောင်းလဲလို့မရပါဘူး။ သားသမီးတွေအများကြီးရှိတဲ့ ကျွန်မဦးလေးကိုပဲ ကြည့်ပါလား။ ကျွန်မဝမ်းကွဲတွေရဲ့ မိသားစုတွေက အတော်လေး ပြေလည်ကြပြီး ကျွန်မဦးလေးအပေါ် အတော်လေး သားသမီးဝတ်ကျေပွန်ကြတယ်။ ကျွန်မဦးလေး အဆုတ်ကင်ဆာဖြစ်တော့ သူတို့အားလုံးက ခွဲစိတ်စရိတ်ကို ဝိုင်းပေးကြပြီး သူ့ကို အလှည့်ကျ စောင့်ရှောက်ခဲ့ကြတာ။ ခွဲစိတ်ပြီးတဲ့နောက်မှာ သူပြန်သက်သာလာမယ်လို့ သူတို့ ထင်ခဲ့ကြပေမဲ့ မမျှော်လင့်ဘဲ သုံးလေးလနဲ့တင် သူ ဆုံးသွားခဲ့တယ်။ ကျွန်မမိသားစုက မပြေလည်ပါဘူး၊ ပြီးတော့ ကျွန်မမိဘတွေက အများအားဖြင့် ပင်ပင်ပန်းပန်း အလုပ်ကြမ်း လုပ်ကြရတယ်။ ဒါပေမဲ့ သူတို့ ကျန်းမာရေး ကောင်းနေတုန်းပဲဖြစ်ပြီး တစ်နှစ်ပတ်လုံး နေမကောင်းဖြစ်တာ ရှားတယ်။ ဘုရားသခင်ရဲ့ အချုပ်အခြာအာဏာကို ကျွန်မ နားမလည်ခဲ့တဲ့အပြင် ဘုရားသခင်အပေါ် ကျွန်မရဲ့ ယုံကြည်ခြင်းက သေးငယ်လွန်းခဲ့တယ်။ အဲဒီအချိန်ကစပြီး ဖန်ဆင်းရှင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့နဲ့ မိဘတွေနဲ့ပတ်သက်တဲ့ အရာအားလုံးကို ဘုရားသခင်ဆီ အပ်နှံဖို့ ကျွန်မ လိုလားခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မဖတ်ပြီး လူသားမျိုးနွယ်ကို ကယ်တင်ဖို့ ဘုရားသခင်ရဲ့ ပြင်းပြတဲ့ ရည်ရွယ်ချက်ကို သဘောပေါက်လာတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် သူ ပေါ်ထွန်းလာဖို့ တောင့်တကြသူများကို ရှာဖွေနေသည်။ သူ၏နှုတ်ကပတ်တော်များကို အလေးဂရုပြုသူများကို ရှာဖွေနေသည်၊ သူ၏ တာဝန်ပေးစေခိုင်းချက်ကို မမေ့လျော့သကဲ့သို့ မိမိတို့၏ စိတ်နှလုံးနှင့် ခန္ဓာတို့ကို သူ့ထံ ပူဇော်ဆက်ကပ်သူများကို ရှာဖွေနေသည်။ သူ၏ ရှေ့တော်မှောက်တွင် ကလေးသူငယ်များလောက် ကျိုးနွံနာခံတတ်ပြီး အတိုက်အခံမလုပ်သောသူများကို သူ ရှာဖွေသည်။ သင်သည် မည်သည့် တန်ခိုးအာဏာ သို့မဟုတ် အင်အား၏ ပိတ်ဆီးခြင်းကိုမခံဘဲ၊ မိမိကိုယ်ကိုယ် ဘုရားသခင်ထံ ဆက်ကပ်အပ်နှံနိုင်ပါက၊ ဘုရားသခင်သည် သင့်ကို မျက်နှာသာပေးပြီး သူ၏ ကောင်းချီးမင်္ဂလာများကို အပ်နှင်းလိမ့်မည်။ သင့်ထံတွင် မြင့်မားသော အဆင့်အတန်း၊ ကြီးမားသော ဂုဏ်သတင်း၊ ကြွယ်ဝသော အသိပညာ၊ မြောက်မြားလှသော ပိုင်ဆိုင်မှုပစ္စည်းများနှင့် လူများစွာတို့ထံမှ ထောက်ပံ့မှုများ ရှိသည့်တိုင် ဤအရာများကြောင့် စိုးရိမ်ကြောင့်ကြမှု မရှိမြဲဖြစ်လျက် ဘုရားသခင်၏ ခေါ်ဆောင်ခြင်းနှင့် သူ၏ တာဝန်ပေးစေခိုင်းချက်တို့ကို လက်ခံရန်နှင့် သင့်အား ဘုရားသခင် တောင်းဆိုသည့်အရာကို လုပ်ဆောင်ရန် ဘုရားသခင်၏ ရှေ့မှောက်သို့ လာနေဆဲဖြစ်လျှင် သင်လုပ်ဆောင်သမျှအားလုံးသည် ကမ္ဘာပေါ်က အဓိပ္ပာယ်အရှိဆုံး အကြောင်းတရားနှင့် လူသားမျိုးနွယ်ထဲမှ တရားအမျှတဆုံး လုပ်ငန်း ဖြစ်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ဘုရားသခင်က သူ့စကားတွေကို နားထောင်နိုင်ပြီး သူ့ကို ကျိုးနွံနာခံနိုင်တဲ့ လူတွေကို ရှာနေတဲ့အပြင် သူ့ရဲ့ ပေါ်ထွန်းခြင်း တောင့်တတဲ့သူတွေကို သူကယ်တင်ချင်မှန်း ဘုရားနှုတ်ကပတ်တော်တွေကနေ ကျွန်မ မြင်ခဲ့ရတယ်။ လူတွေက သူတို့ရဲ့ ဂုဏ်သတင်း၊ အဆင့်အတန်း၊ ငွေကြေးနဲ့ အကျိုးစီးပွားတွေကို လက်လွှတ်နိုင်ပြီး သူတို့တာဝန်ကို ထမ်းဆောင်ဖို့ ဘုရားသခင်ရှေ့မှောက် လာနိုင်မယ်ဆိုရင် ဒါကို သူက အသိအမှတ်ပြုပြီး အဓိပ္ပာယ်ရှိတဲ့ အရာတစ်ခုလည်း ဖြစ်တယ်။ ပေတရုက ဘုရားရဲ့ ခေါ်ခြင်းကို နာခံပြီး သူ့တာဝန်ကို ကောင်းကောင်း ဖြည့်ဆည်းတဲ့အပြင် နောက်ဆုံးမှာ ဘုရားရဲ့ စိတ်နှလုံးကို နှစ်သိမ့်ဖို့အတွက် လှပပြီး အားကောင်းတဲ့ သက်သေခံချက်တစ်ခု သက်သေခံခဲ့ပုံကို ကျွန်မ တွေးမိတယ်။ ကျွန်မလည်း ဖန်ဆင်းခံတစ်ယောက်ရဲ့ ဝတ္တရားတွေကို ကောင်းကောင်း ဖြည့်ဆည်းသင့်ပြီး ကိုယ့်တာဝန်ကို ကောင်းကောင်း ဖြည့်ဆည်းသင့်တယ်လေ။ ဒါမှသာ ကျွန်မမှာ အသိစိတ်နဲ့ လူ့သဘာဝ ရှိနိုင်မှာ။ အသင်းတော်မှာ ကိုယ့်တာဝန်တွေ ထမ်းဆောင်နိုင်လောက်အောင် ကျွန်မ ကံကောင်းခဲ့တာဟာ ကျွန်မအပေါ်ထားတဲ့ ဘုရားသခင်ရဲ့ ကျေးဇူးတော်ပါပဲ။ ဒါကြောင့် ကိုယ့်တာဝန်ကို ထမ်းဆောင်ဖို့ ကျွန်မရဲ့ လေ့လာသင်ယူမှုတွေကို စွန့်လွှတ်ဖို့ ကျွန်မ လိုလားခဲ့တယ်။

အဲဒီနောက်မှာ ကျွန်မအဖေကို ကျွန်မရဲ့ ရွေးချယ်မှုအကြောင်း ပြောပြတော့ သူက အားပေးတယ်။ သူက ဒီလိုတောင် ပြောသေးတယ်။ “ဘုရားသခင်ကို ယုံကြည်တာက ဘဝမှာ မှန်ကန်တဲ့ လမ်းကြောင်းပဲ။ သမီးက အခု အရွယ်ရောက်နေပြီ၊ ဒီလမ်းကြောင်းကို သမီး ရွေးချယ်ပြီးပြီဆိုတော့ ဆက်လျှောက်ဖို့ သမီးမှာ သန္နိဋ္ဌာန်နဲ့ ဇွဲရှိရမယ်။ ဘယ်လို အဆင်မပြေမှုတွေ၊ အခက်အခဲတွေ ကြုံရပါစေ၊ စိတ်ဓာတ်မကျနဲ့။ ထက်ထက်သန်သန်နဲ့သာ လိုက်စား” တဲ့။ အဖေ ထောက်ခံလို့ ကျွန်မ နည်းနည်း အံ့ဩသွားတယ်။ သူ့ရဲ့ အတွေးတွေနဲ့ အယူအဆတွေဟာ ဘုရားလက်ထဲမှာ ရှိတယ်ဆိုတာ ကျွန်မ သိတယ်။ ပြီးတော့ စိတ်နှလုံးထဲမှာ ဘုရားသခင်ကို ကျွန်မ အရမ်းကျေးဇူးတင်ခဲ့တယ်။ ဘုရားနောက်လိုက်ရာမှာ ကျွန်မရဲ့ ယုံကြည်ခြင်းကလည်း ပိုတောင် ခိုင်မာလာတယ်။ စာသင်နှစ်ရဲ့ နှစ်ဝက်အသစ် စတဲ့အချိန်မှာ ကျောင်းထွက်ဖို့ ဆရာ့ဆီ ကျွန်မ လျှောက်လွှာတင်လိုက်တယ်။ ကျွန်မ ဘာဖြစ်လို့ တက္ကသိုလ်ကောင်းကောင်းတစ်ခုကို ဘေးဖယ်ထားချင်ရတာလဲဆိုတာကို ဆရာက နားမလည်ခဲ့ဘူး။ ဒါနဲ့ သူက ကျွန်မ စိတ်ပြောင်းသွားအောင် မပြတ်ကြိုးစားပြီး ပြောတယ်။ “မင်း သေချာစဉ်းစားရမယ်နော်။ မင်းကို တက္ကသိုလ်ပို့ဖို့ မင်းမိဘတွေက ပင်ပင်ပန်းပန်း အလုပ်လုပ်ခဲ့ရတာ၊ ပြီးတော့ ကျောင်းဝင်ခွင့်ရဖို့ဆိုတာ မလွယ်ဘူးဆိုတာကိုပေါ့။ အခုလက်လွှတ်လိုက်ရင် နောင်ကျရင် မင်းမှာ တည်ငြိမ်တဲ့အလုပ် ဘယ်တော့မှ ရှိမှာမဟုတ်ဘူး။ မင်းက အမြော်အမြင် ရှိရမယ်၊ ရေတိုကို မကြည့်ရဘူး” တဲ့။ အမြော်အမြင် ရှိသင့်တယ်လို့ ဆရာပြောတာကို ကြားတော့ ကျွန်မရင်ထဲ ဒိန်းခနဲ ဖြစ်သွားတယ်။ ကျွန်မ တွေးမိတယ်။ “ဟုတ်တာပဲ။ ဒီဆုံးဖြတ်ချက်ကို ချလိုက်တာနဲ့ ငါ့မှာ ဂုဏ်ရှိတဲ့အလုပ် ဘယ်တော့မှ ရတော့မှာ မဟုတ်ဘူး။ အဲဒီအခါကျရင် သူများတွေရဲ့ အထင်ကြီးလေးစားတာကိုရော၊ ဇာတိပကတိရဲ့ ပျော်ရွှင်မှုတွေကိုရော ငါရတော့မှာ မဟုတ်ဘူး” ပေါ့။ ကျွန်မရဲ့ စိတ်နေသဘောထား မမှန်တာကို သဘောပေါက်လို့ စိတ်နှလုံးထဲကနေ ဘုရားသခင်ဆီ အမြန်ဆုတောင်းလိုက်တယ်။ အဲဒီအချိန်မှာပဲ ဘုရားနှုတ်ကပတ်တော်တွေကို ရှင်းရှင်းလင်းလင်း ကျွန်မ သတိရသွားတယ်။ “အချိန်တိုင်းတွင်၊ ငါ၏လူတို့သည်...စာတန်၏ စဉ်းလဲသည့် အကြံအစည်များကို သတိထားသင့်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၃)) ဒါဟာ ဘုရားသခင်က ကျွန်မကို သတိပေးနေတာဖြစ်မှန်း သိလိုက်တယ်။ အပြင်ပန်းမှာ ဆရာနဲ့ အပြန်အလှန် စကားပြောနေရုံသက်သက်လို့ ထင်ရပေမဲ့၊ တကယ်တမ်းကျတော့ အဲဒီနောက်ကွယ်မှာ ကွယ်ဝှက်နေတဲ့ စာတန်ရဲ့ ပရိယာယ်တစ်ခု ရှိနေတယ်။ ကျွန်မရဲ့ ကောင်းကျိုးအတွက်လို့ ထင်ရတဲ့ စကားတချို့ကို ပြောဖို့ စာတန်က ဆရာ့ကို အသုံးပြုနေတာ၊ ဘုရားသခင်နဲ့ ဝေးကွာသွားအောင်၊ ကိုယ့်တာဝန်ကို စွန့်လွှတ်အောင် ကျွန်မကို စုံစမ်းသွေးဆောင်နေတာလေ။ စာတန်က တကယ်ကို စက်ဆုပ်စရာ ကောင်းလိုက်တာ။ ကျွန်မ တွေးလည်းတွေးဆမိတယ်။ “ငါ ရေတိုကို မကြည့်ဘဲ အမြော်အမြင်ရှိသင့်တယ်လို့ ဆရာက ပြောတယ်။ ရေတိုကို ကြည့်တယ်ဆိုတာက တကယ်တော့ ဘာလဲ၊ အမြော်အမြင်ရှိတာလည်း ဘာလဲ။ အဆင့်မြင့် ဘွဲ့တစ်ခု၊ အလုပ်ကောင်းတစ်ခုနဲ့ သူများတွေရဲ့ အထင်ကြီးလေးစားတာကို ငါ လိုက်စားပေမဲ့ ကိုယ့်တာဝန်ကို ကောင်းကောင်း မဖြည့်ဆည်းနိုင်ရင်၊ သမ္မာတရား မရရှိနိုင်ရင်၊ ဘုရားသခင်ရဲ့ အမှုတော် အဆုံးသတ်တဲ့အခါ ငါ ဘာမှရမှာ မဟုတ်ဘူး။ ဒါက ရေတိုကို ကြည့်တယ်လို့ ဆိုလိုတဲ့အရာပဲလေ။ ဘုရားနောက်လိုက်ပြီး ဖန်ဆင်းခံတစ်ယောက်ရဲ့ တာဝန်တွေကို ကောင်းကောင်း ဖြည့်ဆည်းတာ၊ ပြီးတော့ စိတ်သဘောထား ပြောင်းလဲဖို့ သမ္မာတရားကို လိုက်စားပြီး ဘုရားသခင်ရဲ့ ကယ်တင်တာ ခံရတာ၊ ဒါကမှ အမှန်ကန်ဆုံး ရွေးချယ်မှုပဲ၊ ပြီးတော့ ဒါက စစ်မှန်တဲ့ အမြော်အမြင်ပဲ”လို့ပေါ့။ အဲဒီနောက်မှာ ကျွန်မ ပြတ်ပြတ်သားသား ပြန်ဖြေလိုက်တယ်။ “တက္ကသိုလ်ထွက်ဖို့ ကျွန်မရဲ့ ဆုံးဖြတ်ချက်က ရုတ်တရက် စိတ်ကူးပေါက်လို့ ဆုံးဖြတ်တာ မဟုတ်ပါဘူး။ ကျွန်မ အကြာကြီး စဉ်းစားခဲ့ပြီးပါပြီ၊ ပြီးတော့ ကျွန်မ နောင်တရမှာ မဟုတ်ပါဘူး” လို့ပေါ့။ ဆရာက ကျွန်မကို ဖျောင်းဖျလို့ မရမှန်းမြင်တော့ ဘာမှမတတ်နိုင်ဘဲ ခေါင်းခါလိုက်တယ်။ တက္ကသိုလ်ကနေ ထွက်မဲ့ကိစ္စကို သူ ဆက်လုပ်ပေးခဲ့တယ်။ ကျောင်းဝင်းထဲကနေ ခြေလှမ်းထွက်လိုက်တဲ့ အခိုက်အတန့်မှာ ကျွန်မ စိတ်ထဲ အရမ်း ရွှင်ပျသွားတယ်။ ဘာလို့လဲဆိုတော့ နောက်နောင် စုဝေးပွဲတွေတက်တဲ့အခါ၊ ကိုယ့်တာဝန်ကို ထမ်းဆောင်တဲ့အခါ ဆရာတွေ၊ အတန်းဖော်တွေရဲ့ ဘောင်ခတ်တာကို ကျွန်မ ခံရတော့မှာ မဟုတ်ဘူးလေ။ ကျွန်မ ပခုံးပေါ်ကနေ လေးလံတဲ့ ဝန်ထုပ်ဝန်ပိုးကြီးတစ်ခု မလိုက်သလို ခံစားရတယ်။ လှောင်အိမ်ထဲကနေ လွတ်မြောက်သွားပြီး ကောင်းကင်ပြာကြီးရဲ့ ရင်ခွင်ထဲ ပြန်ရောက်သွားတဲ့ ငှက်တစ်ကောင်လို ခံစားရတယ်။

အဲဒီနောက်မှာ ကျွန်မရဲ့ အချိန်အားလုံးကို ကိုယ့်တာဝန်တွေထဲမှာ မြှုပ်နှံထားလိုက်တယ်။ ညီအစ်ကို မောင်နှမတွေနဲ့ နေ့တိုင်း စုဝေးပွဲတွေတက်ပြီး ကိုယ့်တာဝန်ကို ထမ်းဆောင်ခဲ့တယ်၊ အရမ်း စိတ်အေးလက်အေးဖြစ်ပြီး အေးချမ်းတယ်။ ကိုယ့်တာဝန်ထမ်းဆောင်တဲ့ လုပ်ငန်းစဉ်မှာ ဖောက်ပြန်ပျက်စီးတဲ့ စိတ်သဘောထားတွေ အများကြီးကို ကျွန်မ ထုတ်ဖော်မိခဲ့တယ်။ ဥပမာအနေနဲ့ ကိုယ့်တာဝန်ထမ်းဆောင်ရာမှာ အကျိုးအမြတ်တွေ အမြန်ရဖို့ ကျွန်မ စိတ်ထက်သန်ခဲ့တယ်၊ ဝတ်ကျေတမ်းကျေ ဖြစ်ပြီး ဇာတိပကတိ သက်သာမှုတွေကို မွေ့လျော်ခဲ့တယ်။ ပြီးတော့ ပြုပြင်တာ၊ ရိုက်နှက်ဆုံးမတာနဲ့ ဆုံးမပဲ့ပြင်တာ တချို့ကိုလည်း ကျွန်မ ကြုံတွေ့ခဲ့ရတယ်။ ကျွန်မကိုယ်တိုင်ရဲ့ ဖောက်ပြန်ပျက်စီးတဲ့ စိတ်သဘောထားတွေအပေါ် နားလည်မှုတချို့ ရရှိခဲ့သလို အပြောင်းအလဲတချို့ကိုလည်း စွမ်းဆောင်ရရှိခဲ့တယ်။ ဒီရရှိမှုတွေက တက္ကသိုလ်မှာ စာသင်နေတုန်းက ကျွန်မ ရနိုင်ခဲ့တဲ့ အရာတွေ မဟုတ်ပါဘူး။ ကျော်ကြားမှုနဲ့ အကျိုးအမြတ် လိုက်စားခြင်းဆိုတဲ့ နွံထဲကနေ ကျွန်မကို ဆွဲထုတ်ပေးပြီး ဘဝမှာ မှန်ကန်တဲ့ လမ်းကြောင်းပေါ် ကျွန်မကို ပို့ဆောင်ပေးတဲ့အတွက် ဘုရားသခင်ကို ကျွန်မ ကျေးဇူးတင်ပါတယ်။


၆၇။ မိမိတာဝန်တွင် မှန်ကန်သော ရည်ရွယ်ချက်များရှိရန် အလွန်အရေးကြီးသည်

ကျန့်ကျဲ၊ တရုတ်နိုင်ငံ

၂၀၂၃ ခုနှစ်၊ စက်တင်ဘာလမှာ အသင်းတော်က ရေလောင်းခြင်းအလုပ်ကို တာဝန်ယူဖို့ လီယန်နဲ့ ကျွန်မကို အတူအလုပ်လုပ်ဖို့ စီစဉ်ပေးခဲ့တယ်။ ကျွန်မတို့နှစ်ယောက်လုံးက ဒီတာဝန်ကို အခုမှစပြီးထမ်းဆောင်တာဖြစ်လို့ အလုပ်နဲ့ အကျွမ်းတဝင် မရှိသေးတဲ့အတွက် ခေါင်းဆောင်တွေက ချန်လုကို ကျွန်မတို့ကို ကူညီပေးခိုင်းခဲ့တယ်။ ချန်လုက ကျွန်မတို့ကို အလုပ်အကြောင်း မိတ်ဆက်ပေးခဲ့တယ်။ အသင်းတော်တိုင်းက ရေလောင်းသူတွေရဲ့ အခြေအနေကို ကျွန်မတို့ နားလည်ရမယ်၊ ရေလောင်းခြင်းအလုပ်ရဲ့ တိုးတက်မှုကို ခဏခဏ ပြန်စစ်ကြည့်ရမယ်၊ ရေလောင်းသူတွေနဲ့ လူသစ်တွေရဲ့ အခက်အခဲ၊ ပြဿနာတွေကို ဖြေရှင်းပေးရမယ်၊ အစွမ်းအစကောင်းတဲ့ လူသစ်တွေကို ရေလောင်းခြင်းနဲ့ ပျိုးထောင်ခြင်းအပေါ် အာရုံစိုက်ရမယ်၊ ပြီးတော့ စုဝေးပွဲပုံမှန်မတက်တဲ့ လူသစ်တွေကို ချက်ချင်းထောက်ပံ့ကူညီပေးရမယ်လို့ သူက ပြောပြတယ်။ ဒါတင်မကသေးဘူး၊ ရေလောင်းခြင်းအလုပ်ရဲ့ ရလဒ်တွေ တိုးတက်လာအောင် ရူပါရုံနဲ့ပတ်သက်တဲ့ သမ္မာတရားတွေနဲ့လည်း ကိုယ့်ကိုယ်ကိုယ် ပြင်ဆင်ထားဖို့ လိုသေးတယ်တဲ့။ ဒါကိုကြားပြီးတဲ့နောက် ကျွန်မ စဉ်းစားမိတယ်။ “ကျွမ်းကျင်ပိုင်နိုင်ဖို့ အလုပ်တွေက ဒီလောက်များပြီး အသေးစိတ်လည်း လိုက်လုပ်ရဦးမယ်ဆိုတော့ အချိန်ကုန် လူပန်းဖြစ်မှာ သေချာတယ်” လို့ပေါ့။ ကျွန်မ စိတ်နှလုံးထဲမှာ ဖိအားဖြစ်သလို ခံစားရတယ်။ ဒါပေမဲ့ အသင်းတော်က ကျွန်မကို ဒီလောက်အရေးကြီးတဲ့ တာဝန်တစ်ခု ထမ်းဆောင်ဖို့ စီစဉ်ပေးခဲ့တာကို ကျွန်မ တွေးမိတယ်။ ဒါဟာ ဘုရားသခင်ရဲ့ ကျေးဇူးတော်နဲ့ ချီးမြှောက်ခြင်းပဲလေ၊ ပြီးတော့ ကျွန်မ အရမ်းကျေးဇူးတင်မိတယ်။ ကိုယ်တော့်ကို စိတ်ပျက်အောင်လုပ်လို့ မဖြစ်ဘူး။ အလုပ်လုပ်ရာမှာ ဘုရားသခင်ကို ကျွန်မ အားကိုးရမယ်ပေါ့။

ကျွန်မက အလုပ်နဲ့ အကျွမ်းတဝင် မရှိသေးဘဲ အလုပ်နဲ့ပတ်သက်ပြီး အစစအရာရာ အသေးစိတ် နားလည်ဖို့ လိုအပ်တော့ တစ်ခါတလေ ညဉ့်နက်တဲ့အထိ မအိပ်ရပေမဲ့လည်း အစွမ်းကုန် ကြိုးစားခဲ့ပါတယ်။ နောက်ပိုင်းကျတော့ ဒီတာဝန်ကို ကောင်းကောင်းထမ်းဆောင်ဖို့ အချိန်တွေ၊ အားထုတ်မှုတွေ အများကြီးလိုတယ်ဆိုတာ ကျွန်မ သဘောပေါက်လာတယ်။ လူသစ်တွေမှာ ပြဿနာတွေ၊ အခက်အခဲတွေ ရှိတဲ့အခါ ဒါတွေကို ချက်ချင်း ဖြေရှင်းပေးဖို့ လိုအပ်တယ်။ ပြီးတော့ ပုံမှန်မစုဝေးတဲ့ လူသစ်တွေကို ချက်ချင်း ထောက်ပံ့ပေးရဲ့လား၊ လူသစ်တွေရဲ့ အစွမ်းအစနဲ့ နားလည်နိုင်စွမ်းက ဘယ်လိုရှိလဲ၊ လူသစ်တွေကို ပျိုးထောင်ပေးတာက ဘယ်လိုဆက်သွားနေလဲ ဆိုတာမျိုး ကိစ္စတွေကို အသေးစိတ် လိုက်စစ်ဆေးပြီး နားလည်ဖို့ လိုအပ်တယ်။ ဒီအလုပ်တွေကို ကောင်းကောင်းပြီးမြောက်ဖို့အတွက် လီယန်နဲ့ ကျွန်မ ရက်ဆက်ဆိုသလို မိုးလင်းမိုးချုပ် အလုပ်လုပ်ခဲ့ကြတယ်။ ကျွန်မ ခေါင်းက မကြည်မလင်နဲ့ လေးလံနေသလို ခံစားရပြီး ခေါင်းနည်းနည်းကိုက်လာတော့ စိတ်နှလုံးထဲမှာ နည်းနည်း အတိုက်အခံလုပ်ချင်စိတ် ဖြစ်လာတယ်။ “ဒီတာဝန်ကို ထမ်းဆောင်ရတာက စိတ်ပိုင်းဆိုင်ရာ ပင်ပန်းရုံတင်မကဘူး၊ လူပါ ပင်ပန်းနွမ်းနယ်စေတယ်။ ဒီတာဝန်ကို ကောင်းကောင်းထမ်းဆောင်ဖို့ဆိုတာ တကယ်ကို မလွယ်တာပဲ။ အရင်တုန်းကဆို ငါက အသင်းတော်မှာ လူတွေကို ရေလောင်းပေးရုံပဲ၊ အလုပ်ကို ကြီးကြပ်ဖို့ တာဝန်မရှိခဲ့ဘူး။ ဒီလောက်ကြီးလည်း စိတ်ပူစရာမလိုဘဲ ကိုယ့်အတွက် အားလပ်ချိန်လည်း ရှိသေးတယ်။ အတော်လေးကို ပေါ့ပေါ့ပါးပါးပဲ။ ဒါပေမဲ့ အခုတော့ အသင်းတော်အများကြီးမှာ ရေလောင်းခြင်းအလုပ်အတွက် ငါ တာဝန်ရှိနေပြီ၊ အရင်ကထက် အများကြီး ပိုပြီးတော့ စိတ်ပူပန်ရသလို ပင်ပန်းရတယ်” လို့ပေါ့။ ဒီလိုတွေးလေလေ ဖိနှိပ်ခံရသလို ခံစားရလေလေပဲ။ ဒီတာဝန်ကို ဆက်မထမ်းဆောင်ချင်တော့ဘဲ ရေလောင်းသူပဲ ပြန်လုပ်ချင်စိတ် ပေါက်လာတယ်။ ကိုယ့်တာဝန်ကို ခေါင်းရှောင်ဖို့ စပြီး စဉ်းစားလာတာပေါ့။ စိတ်ထဲမှာ တွက်ကြည့်လိုက်တယ်၊ “ငါ့အစွမ်းအစက ညံ့လို့ ဒီအလုပ်ကို မလုပ်နိုင်ဘူးလို့ပဲ ပြောလိုက်မယ်။ ငါ ဒီတာဝန်ကို ထမ်းဆောင်တာမှ မကြာသေးတာ၊ တာဝန်ယူထားတဲ့ အလုပ်ကလည်း နည်းသေးတော့ တာဝန်ပြောင်းပြီးရင် အလုပ်လွှဲပေးရတာ ပိုလွယ်မှာပဲ။ အလုပ်အားလုံးကိုသာ ငါ တာဝန်ယူလိုက်ရင် တာဝန်ပြောင်းဖို့ အဆိုပြုရတာ ငါ့အတွက် ပိုခက်သွားလိမ့်မယ်” လို့ပေါ့။ ဒါကြောင့် ကျွန်မဟာ အရင်ကလို ကိုယ့်တာဝန်ကို လုံ့လဝီရိယနဲ့ မထမ်းဆောင်တော့ဘူး။ လူသစ်တွေကို ရေလောင်းတဲ့ တိုးတက်မှုကို လိုက်ကြည့်တဲ့နေရာမှာ နှေးနေပြီး ခေါင်းဆောင်တွေက ကျွန်မက အလုပ်မှာ တွင်တွင်ကျယ်ကျယ်မရှိဘူး၊ ဒီတာဝန်ကို မနိုင်နင်းဘူးလို့ ထင်လာအောင် တမင်တကာပဲ အချိန်ဆွဲပြီးတော့ အလုပ်တွေကို နှောင့်နှေးအောင်လုပ်ခဲ့တယ်။ အဲဒီလိုဆိုရင် ကျွန်မ နုတ်ထွက်စာတင်တဲ့အခါ သူတို့ သဘောတူမှာပဲလေ။ အဲဒီအချိန်တုန်းက ချန်လုက တခြားအသင်းတော်တချို့ရဲ့ အလုပ်ကိုလည်း လိုက်ကြည့်ပေးနေတော့ လီယန်နဲ့ ကျွန်မက ချန်လုကိုင်တွယ်နေတဲ့ တာဝန်တွေကို လွှဲပြောင်းယူနိုင်ဖို့ အခြေအနေကို အမြန်ဆုံး အကျွမ်းတဝင်ဖြစ်အောင် လုပ်ဖို့လိုခဲ့တယ်။ ဒီအသင်းတော်တွေရဲ့ အခြေအနေအကြောင်း ချန်လုက ကျွန်မတို့ကို ပြောပြတဲ့အခါ၊ ကျွန်မသာ အခြေအနေကို သဘောပေါက်သွားပြီး အလုပ်တာဝန်က ကျွန်မဆီ ရောက်လာရင် နုတ်ထွက်ဖို့ ပိုခက်သွားမှာကို စိုးရိမ်မိတယ်။ ဒါကြောင့် အလုပ်များတာကို အကြောင်းပြပြီး အလုပ်နဲ့ အကျွမ်းတဝင်ဖြစ်အောင် မလုပ်ခဲ့ဘူး။ တစ်ခါတလေတော့လည်း ကိုယ့်ကိုယ်ကိုယ် အပြစ်တင်မိပြီး စဉ်းစားမိတယ်၊ “ဒီအလုပ်တွေကို ငါ အမြန်ဆုံး တာဝန်ယူသင့်တာ။ ဒါပေမဲ့ ငါ ဒုက္ခမခံရအောင်၊ အပင်ပန်းမခံရအောင် အလုပ်ကို အမြန်လွှဲမယူခဲ့တာပဲ။ ဒါက အသင်းတော်အလုပ်ကို ကာကွယ်ရာမရောက်ဘူးလေ။ ဒါပေမဲ့ ဒီအလုပ်တွေနဲ့ ငါ အကျွမ်းတဝင်ဖြစ်သွားရင်လည်း ထွက်လို့မရတော့ဘဲ ငါ့ဇာတိပကတိက ဒုက္ခခံရတော့မှာ။ ဘာပဲဖြစ်ဖြစ်လေ၊ ငါမယူရင်လည်း လီယန်ယူမှာပဲ။ နောက်ပြီး ချန်လုကလည်း ဒါကို အချိန်ပိုင်းအနေနဲ့ လုပ်ပေးနေတုန်းပဲ၊ ဒီတော့ ဒီအလုပ်တွေက လုပ်မယ့်သူမရှိဘဲ ပစ်ထားခံရမှာမျိုး မဟုတ်ပါဘူး” လို့ပေါ့။ ဒီလိုတွေးလိုက်တော့ ကိုယ့်ကိုယ်ကိုယ် အပြစ်တင်တဲ့စိတ်လည်း ပျောက်သွားတယ်။ နောက်ပိုင်းမှာ လီယန်နဲ့ ချန်လု အလုပ်ကိစ္စတွေ ဆွေးနွေးတဲ့အခါ ကျွန်မ မပါဝင်ချင်တော့ဘူး။ ကျွန်မက အပြင်လူတစ်ယောက်လိုပဲ။ ရေလောင်းခြင်းအလုပ်မှာ ပြဿနာတွေ ပေါ်လာမှန်း ကျွန်မသိပေမဲ့လည်း အဲဒါကို ဖြေရှင်းဖို့ နည်းလမ်းတွေ စဉ်းစားဖို့ မကြိုးစားခဲ့ဘူး၊ စိတ်ထဲရှိတာက အမြန်ဆုံး ဘယ်လိုထွက်သွားရမလဲ ဆိုတာပဲ။ ကျွန်မက အဲဒီအသင်းတော်တွေရဲ့ အခြေအနေကို သဘောမပေါက်သေးတဲ့အတွက် အလုပ်အားလုံးက လီယန့်အပေါ်ကိုပဲ ပုံကျသွားတယ်။ သူတစ်ယောက်တည်း အရာရာကို မနိုင်မနင်းဖြစ်ပြီး ဖိအားတွေများလို့ တစ်နေ့လုံး သက်ပြင်းတွေချနေခဲ့တယ်။ လီယန့်ရဲ့ အခြေအနေမကောင်းတာကို မြင်တော့မှ ကျွန်မ အနေရခက်သွားတယ်။ ကျွန်မ တွေးမိတယ်၊ “လီယန့်ရဲ့ အခြေအနေမကောင်းတာ ငါနဲ့ဆိုင်တယ်။ ငါသာ ဝန်တာကို ထမ်းနိုင်ပြီး တာဝန်ယူစိတ် နည်းနည်းလေးရှိခဲ့ရင် သူတစ်ယောက်တည်း ဒီလောက် အလုပ်များမှာ မဟုတ်ဘူး၊ အလုပ်ရဲ့ရလဒ်တွေလည်း ပိုကောင်းလာမှာပဲ။ အခု ရေလောင်းခြင်းအလုပ်ရဲ့ ရလဒ်တွေက မကောင်းဘူး၊ ပုံမှန်စုဝေးပွဲမတက်တဲ့ လူသစ်တွေကလည်း ပိုပိုပြီး များလာနေတယ်။ အစွမ်းအစရှိတဲ့ လူသစ်တွေကလည်း အချိန်မီ ရေလောင်းပျိုးထောင်တာ မခံရတော့ သူတို့ရဲ့ အသက်ဝင်ရောက်မှုက ဆုံးရှုံးမှုတွေဖြစ်တယ်။ ဒါတွေအားလုံးဟာ ငါကျူးလွန်ခဲ့တဲ့ မကောင်းမှုပဲ” လို့ပေါ့။

အဲဒီနောက်မှာ ကျွန်မ ကိုယ့်ကိုယ်ကိုယ် စပြီးဆင်ခြင်သုံးသပ်မိတယ်၊ ဘာဖြစ်လို့ ဒီတာဝန်ကို ထမ်းဆောင်ဖို့ ဒီလောက်တောင် အတိုက်အခံလုပ်နေခဲ့တာလဲပေါ့။ လူတွေက တာဝန်ထမ်းဆောင်တဲ့အခါ ပေါ့ပါးတဲ့အလုပ်ကိုပဲ အမြဲရွေးပြီး အခက်အခဲကြုံရင် နောက်ဆုတ်တတ်တယ်ဆိုတာ ဘုရားသခင် ဖော်ထုတ်ထားတဲ့ နှုတ်ကပတ်တော်တွေကို စဉ်းစားမိပြီး ရှာဖတ်ကြည့်လိုက်တယ်။ ဘုရားသခင်က ပြောသည် “တာဝန်တစ်ခုထမ်းဆောင်သောအခါတွင် လူတို့သည် ပေါ့ပါးသောအလုပ်၊ ပင်ပန်းခြင်း မရှိသောအလုပ်နှင့် အပြင်တွင် ရာသီဥတုဒဏ်ခံရခြင်း မပါဝင်သောအလုပ်ကို အစဉ် ရွေးချယ်ကြသည်။ ဤသည်မှာ လွယ်ကူသော အလုပ်များကို ရွေးခြင်းနှင့် ခက်ခဲသော အလုပ်များကို ခေါင်းရှောင်ခြင်း ဖြစ်ပြီး ဇာတိပကတိ သက်သာမှုများကို တပ်မက်ခြင်း၏ သရုပ်သကန် ဖြစ်သည်။ အခြားမည်သည့်အရာ ရှိသေးသနည်း။ (သူတို့၏ တာဝန်က အနည်းငယ် ခက်ခဲသောအခါ၊ အနည်းငယ် ပင်ပန်းသောအခါ၊ အဖိုးအခပေးဆပ်ခြင်း ပါဝင်သောအခါ အစဉ်သဖြင့် ညည်းညူခြင်း ဖြစ်ပါသည်။) (အစားအစာနှင့် အဝတ်အစားအပြင် ဇာတိပကတိ၏ သာယာမှုများကို စိတ်ရောက်နေခြင်း ဖြစ်ပါသည်။) ဤအရာအားလုံးသည် ဇာတိပကတိ သက်သာမှုကို တပ်မက်ခြင်း၏ သရုပ်သကန်များ ဖြစ်သည်။ ထိုသို့သော လူတစ်ဦးသည် အလုပ်တာဝန်တစ်ခုက ပင်ပန်းခက်ခဲလွန်းသည်၊ သို့မဟုတ် အန္တရာယ်များသည်ဟု မြင်သည့်အခါ အခြားလူတစ်ဦးအပေါ် လွှဲပေးလိုက်သည်။ ၎င်းတို့ကိုယ်တိုင်ကမူ အေးအေးဆေးဆေး အလုပ်ကိုသာ လုပ်ပြီး ၎င်းတို့သည် အစွမ်းအစ ညံ့ဖျင်းကြောင်း၊ အလုပ် လုပ်နိုင်စွမ်း ကင်းမဲ့ကြောင်းနှင့် ဤအလုပ်တာဝန်ကို တာဝန်ယူထမ်းရွက်နိုင်ခြင်း မရှိကြောင်း ပြောဆိုလျက် ဆင်ခြင်များပေးကြသည်။ အမှန်မှာမူ ၎င်းတို့သည် ဇာတိပကတိ၏ သက်သာမှုများကို မက်မောသောကြောင့် ဖြစ်သည်။...အသင်းတော်၏ အလုပ်သည် မည်မျှပင် များပြားစေကာမူ သို့မဟုတ် ၎င်းတို့၏ တာဝန်များ မည်မျှပင် များပြားစေကာမူ ၎င်းတို့၏ နေ့စဉ်ဘဝ အမူအကျင့်နှင့် သာမန်အနေအထားသည် မည်သည့်အခါမျှ ပျက်ပြားသွားခြင်း မရှိပေ။ ၎င်းတို့၏ ဇာတိပကတိဆိုင်ရာ ဘဝများ၏ အသေးအဖွဲကိစ္စတစ်ခုခုနှင့်ပတ်သက်လာသောအခါ ၎င်းတို့သည် လုံးဝ မပေါ့ဆကြဘဲ ဤအရာများကို ပြီးပြည့်စုံအောင် စီစဉ်ကြပြီး ဤကိစ္စနှင့်ပတ်သက်၍ အလွန် တင်းကျပ်၍ အလေးအနက်ထားကြသည်။ သို့ရာတွင် ဘုရားသခင်၏ အိမ်တော်အလုပ်နှင့်ပတ်သက်လာသောအခါ ကိစ္စသည် မည်မျှပင် ကြီးမားစေကာမူ၊ ညီအစ်ကိုမောင်နှမများ၏ လုံခြုံရေးနှင့်ပင် သက်ဆိုင်နေစေကာမူ ၎င်းတို့သည် ယင်းကို ပေါ့ပေါ့ဆဆသာ ကိုင်တွယ်ဖြေရှင်းကြသည်။ ဘုရားသခင်၏ တာဝန်ပေးစေခိုင်းချက် ပါဝင်သော ထိုအရာများကိုပင်၊ သို့မဟုတ် ၎င်းတို့ ထမ်းဆောင်သင့်သည့် တာဝန်ကိုပင် ဂရုမစိုက်ပေ။ ၎င်းတို့သည် လုံးဝ တာဝန်ယူခြင်းမရှိပေ။ ဤသည်မှာ ဇာတိပကတိ သက်သာမှုများကို မွေ့လျော်ခံစားခြင်း မဟုတ်လော။ ဇာတိပကတိ သက်သာမှုကို မွေ့လျော်ခံစားသော လူများသည် တာဝန်တစ်ခု ထမ်းဆောင်ဖို့အတွက် သင့်တော်သည့် လူများ ဖြစ်သလော။ လူတစ်ဦးက မိမိ၏တာဝန် ထမ်းဆောင်ခြင်းနှင့် ပတ်သက်သည့် အကြောင်းအရာကို ထုတ်ပြောလျှင်ပြောချင်း သို့မဟုတ် အဖိုးအခပေးခြင်းနှင့် ဒုက္ခခံခြင်းအကြောင်း ပြောလျှင်ပြောချင်း ၎င်းတို့သည် မိမိတို့၏ခေါင်းများကို မပြတ်ခါကြပေသည်။ ၎င်းတို့၌ အခက်အခဲများစွာ ရှိသည်၊ ၎င်းတို့သည် စောဒကအပြည့်ရှိကြပြီး အပျက်သဘောဆောင်ခြင်းနှင့် ပြည့်နေကြသည်။ ထိုသို့သော လူများသည် အသုံးမကျပေ၊ ၎င်းတို့သည် မိမိတို့၏တာဝန်များကို ထမ်းဆောင်ဖို့ အရည်အချင်းမပြည့်မီသဖြင့် ဖယ်ရှားရှင်းလင်းခြင်း ခံရသင့်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂)) ဒီဘုရားနှုတ်ကပတ်တော် အပိုဒ်ကို ကျွန်မဖတ်လိုက်တဲ့အခါ ကိုယ့်ကိုယ်ကိုယ် အပြစ်တင်စိတ်နဲ့ ပြည့်သွားတယ်။ တာဝန်ထမ်းဆောင်တဲ့အခါ ပေါ့ပါးတဲ့အလုပ်ကိုပဲ အမြဲရွေးတယ်၊ အလုပ်က ပင်ပန်းလာတာနဲ့ တခြားသူတွေကို ပုံချချင်ပြီး ကိုယ်ကတော့ လွယ်တဲ့အလုပ်ပဲ လုပ်ချင်တယ်။ ကိုယ့်အစွမ်းအစက ညံ့တယ်လို့ပြောပြီး အကြောင်းပြချက်တွေတောင် ရှာသေးတယ်။ တကယ်တမ်းမှာ ကျွန်မက သက်သောင့်သက်သာဖြစ်မှုမှာ မွေ့လျော်ချင်ခဲ့တာပါ။ ဘုရားသခင်က ပြောတယ်။ ဒီလိုလူတွေဟာ ဘုရားသခင်အပေါ်မှာ ကျိုးနွံနာခံခြင်း၊ ကြောက်ရွံ့ခြင်း မရှိဘူး၊ ပြီးတော့ သက်သောင့်သက်သာဖြစ်မှုကို မွေ့လျော်ဖို့အတွက် ဘယ်အချိန်မဆို သူတို့တာဝန်ကို စွန့်လွှတ်နိုင်တယ်၊ သူတို့ဟာ တာဝန်ထမ်းဆောင်ဖို့ မထိုက်တန်ဘူး၊ ဖယ်ရှားရှင်းလင်းခံရသင့်တယ်တဲ့။ ကိုယ့်တာဝန်မှာ လုပ်ခဲ့သမျှကို ပြန်စဉ်းစားမိတယ်၊ ခေါင်းဆောင်တွေက ကျွန်မကို ကြီးကြပ်ရေးမှူးအနေနဲ့ စီစဉ်ပေးပြီးနောက်မှာ၊ ကျွန်မက အသင်းတော်အများကြီးအတွက် တာဝန်ယူရတယ်၊ အလုပ်ဝန်ပိတယ်၊ နေ့တိုင်း အလုပ်များတယ်၊ တစ်ခါတလေ ညဉ့်နက်တဲ့အထိ မအိပ်ရဘူး၊ ပြီးတော့ တာဝန်က စိတ်ရောလူပါ အရမ်းပင်ပန်းတယ်ဆိုတာ သိလိုက်ရတာနဲ့ နေ့တိုင်း ဒီလိုတာဝန်ထမ်းဆောင်ရတာ အရမ်းပင်ပန်းခက်ခဲတယ်၊ လူပန်းတယ်လို့ တွေးပြီး ကိုယ့်ဇာတိပကတိ သက်သာဖို့အတွက် နုတ်ထွက်ဖို့ စဉ်းစားခဲ့တယ်။ ဒီတာဝန်က အရမ်းအရေးကြီးမှန်း၊ အလုပ်ကို အမြန်ဆုံး တာဝန်ယူသင့်မှန်း ကျွန်မ ကောင်းကောင်းသိပေမဲ့ အလုပ်တွေ အများကြီး တာဝန်ယူလိုက်ရင် ထွက်သွားလို့မရတော့မှာကို ကျွန်မ ကြောက်ခဲ့တယ်။ ဒါကြောင့် တမင်တကာ အချိန်ဆွဲပြီး ဝတ်ကျေတမ်းကျေ လုပ်ခဲ့တယ်။ ခေါင်းဆောင်တွေက ကျွန်မနုတ်ထွက်စာကို သဘောတူအောင် ကျွန်မအစွမ်းအစက ညံ့တယ်၊ ဒီအလုပ်နဲ့မနိုင်နင်းဘူးဆိုတာကို သူတို့ကို ပြဖို့ကြိုးစားတယ်။ ချန်လုက ကျွန်မတို့ကို အလုပ်နဲ့ အကျွမ်းတဝင်ဖြစ်အောင် ကူညီပေးနေတဲ့အခါ၊ ကျွန်မ တမင်တကာပဲ အရမ်းအလုပ်များချင်ယောင်ဆောင်ပြီး မပါဝင်ခဲ့ဘူး။ ရလဒ်အနေနဲ့ အလုပ်အားလုံးက လီယန့်အပေါ်ကိုပဲ ပုံကျသွားပြီး သူ့မှာ ဖိအားတွေအရမ်းများပြီး မကောင်းတဲ့ အခြေအနေကို ရောက်သွားခဲ့တယ်။ အလုပ်မှာ ပြဿနာတွေ တစ်ခုပြီးတစ်ခုများလာသလို၊ လူသစ်တွေကို ရေလောင်းပေးတဲ့ ရလဒ်တွေကလည်း မကောင်းခဲ့ဘူး။ အသင်းတော်အလုပ်ကို ထိခိုက်ခဲ့တာအားလုံးဟာ ကျွန်မက သက်သောင့်သက်သာဖြစ်မှုမှာ မွေ့လျော်ပြီး ခက်တဲ့အလုပ်တွေကို ရှောင်ဖယ်ရင်း လွယ်တဲ့အလုပ်တွေကိုပဲ ရွေးချယ်ခဲ့လို့ ဖြစ်ရတာပါ။ အရင်ကြီးကြပ်ရေးမှူးနှစ်ယောက်က ရေလောင်းခြင်းအလုပ်ကို နှောင့်နှေးစေခဲ့လို့ ဖြုတ်ချခံခဲ့ရပြီးသား၊ ပြီးတော့ ဒီလိုအရေးကြီးတဲ့ အဆင့်မှာ အသင်းတော်က ကျွန်မကို ဒီတာဝန်ကို ထမ်းဆောင်ဖို့ စီစဉ်ပေးခဲ့တာဟာ ဘုရားသခင်က ကျွန်မကို ချီးမြှောက်တာပဲ။ ကျွန်မဟာ ကိုယ်တော့်ရဲ့ ရည်ရွယ်ချက်တွေကို အလေးထားပြီး အသင်းတော်အလုပ်ကို ကာကွယ်ခဲ့သင့်တယ်။ ဒါပေမဲ့ ကျွန်မမှာ အသိတရား လုံးဝမရှိခဲ့ဘူး။ အလုပ်တွေများလာပြီး ဇာတိပကတိက သက်သာခွင့်မရတော့တာနဲ့ ချက်ချင်းပဲ အတိုက်အခံလုပ်ချင်စိတ်ဖြစ်လာပြီး၊ ပိုလွယ်ကူတဲ့ တာဝန်တစ်ခုအတွက် ကိုယ့်ရဲ့တာဝန်ပေးစေခိုင်းချက်ကို စွန့်ပစ်ဖို့ နည်းလမ်းမျိုးစုံနဲ့ ကြိုးစားခဲ့တယ်။ အလုပ်တွေ နှောင့်နှေးနေတာကို မြင်ရဲ့သားနဲ့ ကျွန်မ မကာကွယ်ခဲ့ဘူး။ ကျွန်မဟာ လှည့်ဖြားတတ်တယ်၊ ဆိုးညစ်တယ်၊ ပြီးတော့ စက်ဆုပ်စရာကောင်းလိုက်တာ။ တကယ်တော့ အလုပ်ကို မလုပ်နိုင်တာမဟုတ်ဘူး။ ပြဿနာက ကျွန်မရဲ့သဘာဝက အရမ်းတစ်ကိုယ်ကောင်းဆန်ပြီး ကိုယ်လုပ်နိုင်တဲ့အရာတွေကို မလုပ်ခဲ့တာပဲ။ ဘုရားသခင်အပေါ်မှာ သစ္စာစောင့်သိခြင်း တစ်စက်မှ မပြခဲ့ဘဲ၊ အရေးကြီးတဲ့အချိန်မှာ အသုံးမဝင်ခဲ့ဘူး။ ကျွန်မက တကယ်ကို ဘာမှ အသုံးမကျဘူး၊ တာဝန်တွေ ထမ်းဆောင်ဖို့ မထိုက်တန်ဘူး။ ဒါကို နားလည်သွားတဲ့အခါ၊ ကျွန်မရဲ့စိတ်နှလုံးဟာ ကိုယ့်ကိုယ်ကိုယ်အပြစ်တင်ခြင်း၊ ပူပန်ခြင်းတွေနဲ့ ပြည့်နှက်သွားပြီး ဇာတိပကတိကို ပုန်ကန်ပြီး ကျိုးနွံနာခံဖို့၊ တာဝန်ကို မရွေးချယ်တော့ဖို့ ကျွန်မကို လမ်းပြပေးဖို့အတွက် ဘုရားသခင်ဆီ ဆုတောင်းခဲ့တယ်။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ပြီး ကိုယ့်ပြဿနာအပေါ် နားလည်မှုတချို့ ရခဲ့တယ်။ ဘုရားသခင်က ပြောသည် “ထိုသို့ဖြစ်လျှင် ဖောက်ပြန်ပျက်စီးသော လူသားမျိုးနွယ်၏ ဘဝအပေါ် ရှုမြင်ပုံမှာ အဘယ်နည်း။ ယင်းကို ဤသို့ ပြော၍ရနိုင်သည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူ၍ ဖြစ်သည်။ လူများအားလုံးသည် မိမိတို့ကိုယ်ကိုအတွက်သာ အသက်ရှင်ကြသည်၊ သာ၍ ရှင်းရှင်းလင်းလင်း ပြောရလျှင် ၎င်းတို့သည် ဇာတိပကတိအတွက် အသက်ရှင်ကြပေသည်။ ၎င်းတို့သည် မိမိတို့၏ ပါးစပ်များထဲ အစားအစာများ ထည့်ဖို့သာ အသက်ရှင်နေကြ၏။ ဤတည်ရှိမှုသည် တိရစ္ဆာန်များ၏ တည်ရှိမှုနှင့် မည်သို့ ကွာခြားပါသနည်း။ ဤသို့ အသက်ရှင်ခြင်းတွင် အဓိပ္ပာယ်တစ်ခုတလေ ရှိဖို့မဆိုထားနှင့်၊ တန်ဖိုး မည်သို့မျှ မရှိချေ။ မိမိ၏ ဘဝအပေါ် ရှုမြင်ပုံသည် လောကတွင် သင်ရှင်သန်နေထိုင်ဖို့ရန် အမှီပြုသည့်အရာ၊ သင် မည်သည့်အရာအတွက် အသက်ရှင်သည် နှင့် သင် အသက်ရှင်သည့်ပုံတို့အကြောင်း ဖြစ်ပြီး ဤအရာများအားလုံးသည် လူသား သဘာဝ၏ အနှစ်သာရနှင့် သက်ဆိုင်ပေသည်။ လူတို့၏ သဘာဝများကို စိတ်ဖြာလေ့လာခြင်းမှတစ်ဆင့် လူများအားလုံးသည် ဘုရားသခင်ကို ခုခံနေကြကြောင်း သင် တွေ့ရလိမ့်မည်။ ၎င်းတို့အားလုံးသည် မကောင်းဆိုးဝါးများသာ ဖြစ်ကြပြီး အမှန်တကယ် ကောင်းသောလူဟူ၍ မရှိပေ။ လူတို့၏ သဘာဝများကို စိတ်ဖြာလေ့လာခြင်း အားဖြင့်သာလျှင် သင်သည် လူ၏ ဖောက်ပြန်ပျက်စီးခြင်းနှင့် အနှစ်သာရတို့ကို အမှန်တကယ် သိရှိနိုင်ပြီး လူတို့ အမှန်တကယ် သက်ဆိုင်သည့်အရာ၊ လူတို့ အမှန်တကယ် ချို့တဲ့သည့်အရာ၊ ၎င်းတို့ ပြင်ဆင်ထားသင့်သည့်အရာနှင့် လူသားပုံသဏ္ဌာန်တစ်ခု၌ မည်သို့ အသက်ရှင်သင့်သည်တို့ကို နားလည်နိုင်ပေသည်။ လူတစ်ဦး၏ သဘာဝကို အမှန်တကယ် စိတ်ဖြာလေ့လာခြင်းသည် မလွယ်ကူသကဲ့သို့ ဘုရားသခင်၏ နှုတ်ကပတ်တော်များကို တွေ့ကြုံခြင်း သို့မဟုတ် စစ်မှန်သော အတွေ့အကြုံများ ရှိခြင်း မရှိဘဲနှင့် လုပ်ဆောင်၍မရနိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏စိတ်သဘောထားဆိုင်ရာ ပြောင်းလဲခြင်းအကြောင်း သိထားသင့်သည့်အရာ) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မနားလည်သွားတာက “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “လူ့ဘဝသည် တိုတောင်းသဖြင့် တစ်နေ့တာအချိန်ကို ပျော်ရွှင်အောင်အသုံးချပါ” နဲ့ “သေရည်ကို သာယာစွာသောက်ရင်း သီချင်းဆိုပျော်ပါးကြ၊ လူ့ဘဝမှာ အချိန်ဘယ်လောက်များ ရှိလို့လဲ။” ဆိုတဲ့ စာတန်ဆန်တဲ့ နည်းဥပဒေသတွေက ကျွန်မထဲမှာ အမြစ်တွယ်ပြီး ကျွန်မရဲ့သဘာဝဖြစ်လာခဲ့တယ်ဆိုတာပါပဲ။ ဒီအတွေးအခေါ်တွေရဲ့ ထိန်းချုပ်မှုအောက်မှာ ကျွန်မလုပ်သမျှအရာရာမှာ ကိုယ်ကျိုးစီးပွားကို ကျွန်မရဲ့ စည်းမျဉ်းအဖြစ် သတ်မှတ်ခဲ့တယ်၊ ပြီးတော့ ကျွန်မရဲ့ ဇာတိပကတိက သက်သောင့်သက်သာ ဖြစ်နိုင်မလား၊ မဖြစ်နိုင်ဘူးလား ဆိုတာကိုပဲ စဉ်းစားခဲ့တယ်။ ဇာတိပကတိက ဒုက္ခမခံရရင် အဲဒါ ကောင်းချီးပဲလို့ ကျွန်မယုံကြည်ခဲ့တယ်။ ကိုယ့်ဇာတိပကတိအတွက် အကျိုးရှိတဲ့အရာမှန်သမျှကို လုပ်ပြီး၊ အကျိုးမရှိတဲ့အရာဆို ဘာမှမလုပ်ဘူး။ ကိုယ့်ကိုယ်ကိုယ် ဘယ်တော့မှ နစ်နာအောင်မလုပ်ခဲ့ဘူး။ ရေလောင်းခြင်းအလုပ်ကို တာဝန်ယူရတဲ့အခါ ကျွန်မရဲ့ဇာတိပကတိက ဒုက္ခခံဖို့ လိုအပ်လာတော့၊ ပင်ပန်းနွမ်းနယ်တာနဲ့ စိတ်ပူပန်ရတာကို မကြိုက်ဘဲ ပိုပေါ့ပါးတဲ့ တာဝန်တစ်ခုကိုပဲ လုပ်ချင်ခဲ့တယ်။ ရေလောင်းခြင်းအလုပ်က ထိခိုက်နေပြီဆိုတာရယ်၊ အလုပ်နဲ့ အမြန်ဆုံး အကျွမ်းတဝင်ဖြစ်အောင်လုပ်ပြီး တာဝန်တွေကို ထမ်းသင့်တယ်ဆိုတာရယ်ကို ကျွန်မ ကောင်းကောင်းသိပေမဲ့၊ တာဝန်တွေလွှဲယူလိုက်ရင် နုတ်ထွက်ဖို့ခက်သွားမှာကို စိုးရိမ်ခဲ့တယ်။ ဒါကြောင့် ရေလောင်းခြင်းအလုပ် နှောင့်နှေးနေတာကို ဂရုမစိုက်တဲ့ အပြင်လူတစ်ယောက်လိုပဲ ရပ်ကြည့်နေခဲ့တယ်။ အသင်းတော်က ကျွန်မကို ဒီတာဝန်ကိုထမ်းဆောင်ဖို့ စီစဉ်ပေးခဲ့တာဟာ ဘုရားသခင်က ကျွန်မကို ချီးမြှောက်တာဖြစ်ပေမဲ့ ကျွန်မကတော့ အဲဒါကို ခေါင်းရှောင်ဖို့ပဲ အမြဲစဉ်းစားခဲ့တယ်။ ဒါကြောင့် ရေလောင်းခြင်းအလုပ်မှာ ရလဒ်တွေမကောင်းဘဲ လူသစ်တွေရဲ့ အသက်တာကြီးထွားမှုကို နှောင့်နှေးစေခဲ့တယ်။ ဒါဟာ မကောင်းမှုကိုပြုခြင်း၊ ဘုရားသခင်ကို အတိုက်အခံလုပ်ခြင်းဖြစ်ပြီး ကိုယ်တော့်အတွက် စက်ဆုပ်ရွံရှာစရာပါပဲ။

နောက်ပိုင်းမှာ ဘုရားနှုတ်ကပတ်တော်တချို့ကို ဖတ်လိုက်ပြီး ဇာတိပကတိ သက်သောင့်သက်သာဖြစ်မှုတွေမှာ အမြဲတမ်း မွေ့လျော်ခံစားတာဟာ ဆိုးရွားတဲ့ အကျိုးဆက်တွေကို ဦးတည်စေတယ်ဆိုတာကို ကျွန်မ သဘောပေါက်သွားတယ်။ အနန္တတန်ခိုးရှင် ဘုရားသခင် ပြောသည်မှာ “ယနေ့ သင် မွေ့လျော်နေသော အရာသည် သင်၏အနာဂတ်ကို ဖျက်ဆီးမည့်အရာ ဖြစ်ပြီး ယနေ့ သင် ကြံ့ကြံ့ခံနေသည့် နာကျင်မှုသည် သင့်ကို အကာအကွယ်ပေးနေသည့် အရာပင် ဖြစ်သည်။ သင်သည် ဤအရာများကို ရှင်းရှင်းလင်းလင်း သိရမည်၊ ယင်းသည် သင် ရုန်းထွက်လွတ်မြောက်ရာ၌ အခက်တွေ့မည့် စုံစမ်းသွေးဆောင်မှုများ၏ သားကောင် ဖြစ်ခြင်းမှ ရှောင်ရှားရန်နှင့် ထူထပ်သည့်မြူထဲ၌ စမ်းတဝါးဝါးဖြစ်ပြီး နေကို နောက်တစ်ကြိမ် လုံးဝ မမြင်နိုင်ခြင်းအား ရှောင်ရှားရန်အလို့ငှာ ဖြစ်သည်။ ထူထပ်သည့်မြူ ရှင်းသွားသောအခါမှ ကြီးမြတ်သည့်နေ့၏ တရားစီရင်ခြင်း အလယ်၌ သင်ရောက်နေသည်ကို သင်တွေ့မည် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဧဝံဂေလိတရားကို ဖြန့်ဝေသည့် အလုပ်သည် လူသားကို ကယ်တင်သည့် အလုပ်လည်းဖြစ်သည်) “လူသား၏ ဇာတိပကတိသည် မြွေလိုပင်ဖြစ်သည်။ သူ၏ အခြေအမြစ်က သူ၏အသက်ကို အန္တရာယ်ပြုဖို့ပင်။ ယင်းက ဖြစ်စေလိုသည့်အတိုင်း လုံးလုံးလျားလျား ဖြစ်လာသည့်အခါတွင် သင်၏ဘဝကို လက်လွတ်ဆုံးရှုံးရသည်။ ဇာတိပကတိသည် စာတန်နှင့် သက်ဆိုင်သည်။ ၎င်း၏ အတွင်းထဲတွင် အစဉ်သဖြင့် လွန်ကျူးသော လိုအင်ဆန္ဒများရှိသည်။ ၎င်းသည် ကိုယ့်အတွက်သာ အစဉ်သဖြင့် တွေးသည်။ အခက်အခဲမရှိမှုကို အစဉ်အလိုရှိပြီး သက်သာမှုတွင် မွေ့လျော်လိုသည်။ စိုးရိမ်ကြောင့်ကြမှုနှင့် အရေးတကြီးဖြစ်သည့်စိတ် ကင်းမဲ့ပြီး အချည်းနှီးနေထိုင်မှုတွင် အလေလိုက်နေသည်။ သင်က ၎င်းကို အတိုင်းအတာတစ်ခုအထိ ကျေနပ်စေလျှင် ၎င်းသည် အဆုံး၌ သင့်ကို ဝါးမျိုလိမ့်မည်။ ဆိုလိုသည်မှာ သင်သည် ၎င်းကို ဤအကြိမ်တွင် ကျေနပ်စေလျှင် နောက်တစ်ကြိမ်တွင် ၎င်းကို နောက်တစ်ဖန် ကျေနပ်စေရန် သင့်ကို တောင်းဆိုလိမ့်မည်။ ကြီးမားသည့် လိုအင်ဆန္ဒများနှင့် တောင်းဆိုမှု အသစ်တို့ အစဉ်အမြဲ ရှိပြီး ၎င်းကို ပိုမို ချစ်မြတ်နိုးလာကာ ၎င်း၏ သာယာမှုများထဲ၌သာနေစေဖို့အတွက် ဇာတိပကတိအပေါ် သင်၏ အလိုဖြည့်ဆည်းမှုကို အခွင့်ကောင်းယူလာသည်။ သင်သည် ဤအချက်ကို မည်သည့်အခါမျှ မကျော်လွှားနိုင်လျှင် နောက်ဆုံးမှာ သင်သည် ကိုယ့်ကိုယ်ကိုယ် ဖျက်ဆီးလိမ့်မည်။ သင့်အနေဖြင့် ဘုရားသခင်၏ရှေ့၌ အသက်ကို ရနိုင်မရနိုင်နှင့် သင်၏နောက်ဆုံးအဆုံးသတ်က အဘယ်အရာ ဖြစ်မည်ဆိုသည်တို့မှာ ဇာတိပကတိအပေါ် သင်၏ ပုန်ကန်မှုကို သင်မည်ကဲ့သို့လက်တွေ့လုပ်ဆောင်သည် ဆိုသည့်အပေါ်၌ မူတည်သည်။ ဘုရားသခင်သည် သင့်ကို ကယ်တင်ခဲ့ကာ ရွေးနုတ်ခဲ့ပြီး ရှေးမဆွက ကြိုတင်သတ်မှတ်ပေးခဲ့၏။ သို့တိုင်အောင် လက်ရှိတွင် သင်သည် သူစိတ်ကျေနပ်အောင်ပြုရန် ဆန္ဒမရှိပါက၊ သမ္မာတရားကို လက်တွေ့လုပ်ဆောင်ဖို့ သင်ဆန္ဒမရှိပါက၊ ဘုရားသခင်ကို ချစ်သော စိတ်နှလုံး အစစ်အမှန်ဖြင့် ကိုယ့်ဇာတိပကတိကိုယ် ပုန်ကန်ဖို့ သင်၌ ဆန္ဒမရှိပါက သင်သည် နောက်ဆုံး၌ သင့်ကိုယ်သင် ဖျက်ဆီးလိမ့်မည်ဖြစ်ပြီး ထိုသို့အားဖြင့် ပြင်းထန်သော နာကျင်မှုကို ခံစားရလိမ့်မည်။ သင်သည် ဇာတိပကတိ၏ ဆန္ဒရိုင်းကို အစဉ်သဖြင့် ဖြည့်ဆည်းပေးနေလျှင် စာတန်သည် သင့်ကို တဖြည်းဖြည်း ဝါးမျိုသွားလိမ့်မည်ဖြစ်ပြီး ထို့နောက်တွင် သင်သည် အတွင်း၌ လုံးဝအမှောင်ကျသွားသည့်နေ့ကို ရောက်သည်အထိ သင့်ကို အသက်မရှိဘဲ၊ သို့မဟုတ် ဝိညာဉ်တော်၏ ထိတွေ့ခြင်းမရှိဘဲ သူထားခဲ့မည်ဖြစ်သည်။ သင်သည် အမှောင်ထဲ၌ အသက်ရှင်နေသောအခါ စာတန်၏ အကျဉ်းသားအဖြစ် ဖမ်းဆီးခေါ်ဆောင်သွားခြင်းကို ခံရပြီးဖြစ်လိမ့်မည်ဖြစ်ကာ သင်၏စိတ်နှလုံးထဲ၌ ဘုရားသခင်ရှိမည် မဟုတ်တော့ပေ၊ ထို့ပြင် ဤအချိန်တွင် သင်သည် ဘုရားသခင်၏ တည်ရှိမှုကို ငြင်းဆန်ပြီး သူ့ကို စွန့်ခွာသွားမည်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေကနေတစ်ဆင့် ကျွန်မမြင်ခဲ့ရတာက ဇာတိပကတိကို အမြဲတန်ဖိုးထားပြီး ဇာတိပကတိရဲ့ သက်သာမှုတွေမှာ မွေ့လျော်နေမယ်ဆိုရင် စာတန်ရဲ့ ဝါးမျိုခြင်းကို တဖြည်းဖြည်း ခံရလိမ့်မယ်ဆိုတာပါပဲ။ အဆုံးမှာတော့ ဒီလိုလူတွေအားလုံးက ဘုရားသခင်ရဲ့ ပြစ်တင်ရှုတ်ချခြင်းနဲ့ ဖယ်ရှားရှင်းလင်းခြင်းကို ခံရလိမ့်မယ်။ ကျွန်မဟာ အန္တရာယ်ကြီးတစ်ခုထဲ ရောက်နေမှန်း သဘောပေါက်လိုက်တယ်။ ဒီတာဝန်ကို စထမ်းဆောင်ခါစအချိန်ကို ပြန်တွေးမိတယ်။ အဲဒီတုန်းက ဘုရားသခင်ရဲ့ ရည်ရွယ်ချက်ကို အလေးထားလိုစိတ် နည်းနည်းရှိသေးတယ်၊ အပျက်သဘောဆောင်ပြီး ဝတ်ကျေတမ်းကျေလုပ်တဲ့အခါမှာလည်း ကိုယ့်ကိုယ်ကိုယ် အပြစ်တင်စိတ် နည်းနည်းခံစားခဲ့ရသေးတယ်။ နောက်ပိုင်းမှာ ဇာတိပကတိထဲ ပိတ်မိနေတဲ့အခါ ဇာတိပကတိရဲ့ ဆင်းရဲဒုက္ခနဲ့ ပင်ပန်းနွမ်းနယ်မှုကို ဘယ်လိုရှောင်ရမလဲဆိုတာကိုပဲ တွေးပြီး တခြားတာဝန်တစ်ခုပြောင်းဖို့ အမြန်ဆုံးနုတ်ထွက်ချင်ခဲ့တယ်။ တမင်တကာပဲ အလုပ်ကို နှေးကွေးအောင်လုပ်ပြီး မနိုင်နင်းချင်ယောင်ဆောင်ခဲ့တယ်။ အလုပ်ကို ကောင်းကောင်းလုပ်လိုက်ရင် တာဝန်ကနေ နုတ်ထွက်လို့မရမှာကို စိုးရိမ်ပြီး နောက်ဆုံးမှာ ဒါကြောင့်ပဲ ရေလောင်းခြင်းအလုပ်မှာ ပြဿနာအမျိုးမျိုးဖြစ်လာပြီး လူသစ်တွေရဲ့ အသက်ဝင်ရောက်မှုဟာ ဆိုးဆိုးရွားရွား ထိခိုက်နစ်နာခဲ့ရတယ်။ ကျွန်မရဲ့ ဇာတိပကတိကတော့ ကျေနပ်မှုရခဲ့ပေမဲ့၊ အသင်းတော်အလုပ်အတွက် လူအရေးတကြီးလိုအပ်နေတဲ့ အရေးကြီးတဲ့အချိန်မှာ ဘုရားသခင်ရဲ့ ရည်ရွယ်ချက်ကို အလေးမထားခဲ့ဘဲ၊ ကျွန်မ ထမ်းဆောင်သင့်တဲ့ တာဝန်တွေကို မထမ်းဆောင်ခဲ့ဘူး။ အဲဒီအစား ထွက်ပြေးဖို့ပဲ စဉ်းစားပြီး ကိုယ့်နောက်မှာ ပြစ်မှားခြင်းတွေကို ချန်ရစ်ခဲ့တယ်။ ကိုယ့်တာဝန်ကို ဒီလိုသဘောထားခြင်းအားဖြင့် ကျွန်မဟာ ဘုရားသခင်ကို သစ္စာဖောက်ခဲ့တယ်။ ကျွန်မ ဘုရားနှတ်ကပတ်တော်တွေကို စဉ်းစားမိတယ်။ “လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ကိုယ့်တာဝန်ကို ဝတ်ကျေတမ်းကျေနဲ့ ပေါ့ပေါ့ဆဆ သဘောထားတာဟာ အသင်းတော်အလုပ်ကို ထိခိုက်စေတယ်ဆိုတာ ကျွန်မ သဘောပေါက်သွားတယ်။ ဒါက ဘုရားသခင်ကို ပြင်းပြင်းထန်ထန် သစ္စာဖောက်တာဖြစ်ပြီး ဘုရားသခင် အမုန်းဆုံးအရာပဲ။ နောက်ဆုံးမှာတော့ ပြစ်တင်ရှုတ်ချခံရပြီး ဖယ်ရှားရှင်းလင်းခံရမှာ သေချာတယ်။ ကျွန်မ စိတ်နှလုံးထဲမှာ ကြောက်ရွံ့လာပြီး ဇာတိပကတိရဲ့ သက်သာမှုကို လိုက်စားခြင်းဟာ ကောင်းချီးမဟုတ်ဘဲ ဘေးဒုက္ခကို ယူဆောင်လာတယ်ဆိုတာရယ်၊ ဇာတိပကတိကို အလေးထားခြင်းဟာ ကိုယ့်အသက်ကို အမှန်တကယ် ဆုံးရှုံးစေနိုင်တယ်ဆိုတာရယ်ကို နောက်ဆုံးတော့ ရှင်းရှင်းလင်းလင်း မြင်သွားခဲ့တယ်။ ကျွန်မသာ နောင်တမရဘဲ ဇာတိပကတိရဲ့ သက်သာမှုတွေကို ဆက်လိုက်စားနေမယ်ဆိုရင် စာတန်လိုပဲ ဘုရားသခင်ရဲ့ ဖျက်ဆီးခြင်းကို ခံရလိမ့်မယ်။ ကျွန်မ စာတန်ဆန်တဲ့ အဆိပ်အတောက်တွေနဲ့ ဆက်အသက်မရှင်နိုင်တော့ဘူး၊ ဇာတိပကတိကို ပုန်ကန်ပြီး ကိုယ့်တာဝန်ကို ကောင်းကောင်းထမ်းဆောင်ဖို့ ဘုရားသခင်ရဲ့ သတ်မှတ်ချက်တွေအတိုင်း လက်တွေ့လုပ်ဆောင်ရမယ်။

ဘုရားသခင်က သူ့ကို ပေးခဲ့တဲ့ တာဝန်ပေးစေခိုင်းချက်အပေါ် နောဧရဲ့ သဘောထားကို ကျွန်မစဉ်းစားမိတော့ ဘုရားနှုတ်ကပတ်တော်တွေကို ရှာဖတ်ကြည့်လိုက်တယ်။ ဘုရားသခင်က ပြောသည် “သင်္ဘောတည်ဆောက်ခြင်း လုပ်ငန်းစဉ်တစ်ခုလုံးသည် အခက်အခဲများနှင့် ပြည့်နှက်နေခဲ့သည်။ လောလောဆယ်တွင် နောဧသည် ပြင်းထန်သောလေ၊ ကျစ်ကျစ်တောက်ပူသည့်နေ၊ သဲကြီးမဲကြီးရွာသော မိုး၊ ပူလောင်လှသော အပူ၊ အေးစက်သော အအေးတို့နှင့် ပြောင်းလဲနေသော ရာသီဥတုလေးခုကို တစ်နှစ်ပြီးတစ်နှစ် မည်သို့ ကျော်ဖြတ်ခဲ့သည်ကို ဘေးဖယ်ထားကြပါစို့။ သင်္ဘောတည်ဆောက်ခြင်းသည် မည်မျှ ဧရာမ ဆောင်ရွက်ချက်ဖြစ်သည်၊ သူ၏ အမျိုးမျိုးသော ပစ္စည်းများ ပြင်ဆင်မှုနှင့် သင်္ဘောတည်ဆောက်ခြင်း လုပ်ငန်းစဉ်အတွင်း သူရင်ဆိုင်ခဲ့ရသော များပြားလှသော အခက်အခဲများအကြောင်းကို ဦးစွာ ပြောကြပါစို့။...အမျိုးစုံသော ပြဿနာများ၊ ခက်ခဲသော အခြေအနေများနှင့် စိန်ခေါ်မှုမျိုးစုံကို ရင်ဆိုင်ခဲ့ရသော်လည်း နောဧသည် နောက်မတွန့်ခဲ့ပေ။ သူ၏ ပို၍ခက်ခဲသော ဆောက်လုပ်ရေးလုပ်ငန်းအချို့ မကြာခဏ မအောင်မမြင်ဖြစ်ပြီး ထိခိုက်ပျက်စီးမှု ကြုံခဲ့ချိန်တွင်၊ နောဧသည် သူ၏စိတ်နှလုံးထဲတွင် စိတ်ညစ်ပြီး စိုးရိမ်ကြောင့်ကြသော်လည်း ဘုရားသခင်၏ စကားများကို စဉ်းစားမိသောအခါ၊ သူ့အား ဘုရားသခင် မိန့်မှာခဲ့သော စကားလုံးတိုင်းနှင့် သူ့အပေါ် ဘုရားသခင်၏ မြှင့်တင်ပေးခြင်းကို သတိရသောအခါ သူသည် မကြာခဏ အလွန်အမင်း စိတ်ဓာတ်တက်ကြွခဲ့ရ၏။ ‘ငါသည် အရှုံးပေး၍မဖြစ်၊ ဘုရားသခင်က ငါလုပ်ဆောင်ရန် မိန့်မှာပြီး တာဝန်ပေးခဲ့သည့် အရာကို စွန့်ပစ်၍မရပေ။ ဤသည်မှာ ဘုရားသခင်၏ တာဝန်ပေးစေခိုင်းချက်ဖြစ်ပြီး ယင်းကို ငါ လက်ခံခဲ့သည့်အတွက်၊ ဘုရားသခင်ပြောဆိုခဲ့သော စကားများနှင့် ဘုရားသခင်၏အသံကို ငါကြားခဲ့သည့်အတွက်၊ ပြီးလျှင် ဤအရာကို ဘုရားသခင်ထံမှ ငါလက်ခံခဲ့ရသည့်အတွက် ငါသည် လုံးလုံးလျားလျား ကျိုးနွံနာခံသင့်သည်။ ယင်းက လူသားတစ်ဦး ကြိုးပမ်းရရှိသင့်သည့်အရာပင် ဖြစ်၏။’ ထို့ကြောင့် သူသည် မည်သည့်အခက်အခဲမျိုးများကို ရင်ဆိုင်ခဲ့သည်ဖြစ်စေ၊ သူသည် မည်သည့်လှောင်ပြောင်သရော်မှုမျိုးကို သို့မဟုတ် အသရေဖျက်ခြင်းမျိုးကို ကြုံတွေ့ခဲ့ရသည်ဖြစ်စေ၊ သူ၏ ခန္ဓာကိုယ်က မည်မျှခြေကုန်လက်ပန်းကျလာခဲ့သည်ဖြစ်စေ၊ မည်မျှပင်ပန်းလာခဲ့သည်ဖြစ်စေ၊ သူသည် ဘုရားသခင် သူ့အား တာဝန်ပေးထားခဲ့သည့် အရာကို မကျောခိုင်းခဲ့သကဲ့သို့၊ ဘုရားသခင်က ပြောဆိုမိန့်မှာထားခဲ့သည့်အရာ၏ စကားတစ်ခွန်းစီတိုင်းကို စိတ်ထဲ၌ အမြဲတစေ မှတ်သားခဲ့ပေသည်။ သူ၏ပတ်ဝန်းကျင်က အဘယ်သို့ ပြောင်းလဲသွားသည်ဖြစ်စေ၊ သူရင်ဆိုင်ခဲ့ရသော အခက်အခဲက အဘယ်မျှကြီးမားသည်ဖြစ်စေ၊ သူသည် ဤအရာတစ်ခုမျှ ထာဝစဉ် တည်တံ့မည်မဟုတ်ကြောင်း၊ ဘုရားသခင်၏ စကားများသာလျှင် မည်သည့်အခါမျှ ပျောက်ကွယ်သွားမည်မဟုတ်ကြောင်းနှင့် ဘုရားသခင်က ပြုလုပ်ရန် မိန့်မှာခဲ့သောအရာသည်သာ သေချာပေါက် ပြီးမြောက်မည် ဖြစ်ကြောင်းကို ယုံကြည်စိတ်ချခဲ့သည်။ နောဧသည် သူ၏စိတ်ထဲတွင် ဘုရားသခင်အပေါ် စစ်မှန်သော ယုံကြည်ခြင်းနှင့် ရှိသင့်သော ကျိုးနွံနာခံမှုတို့ရှိခဲ့ပြီး ဘုရားသခင်က သူ့အား ဆောက်လုပ်ခိုင်းသော သင်္ဘောကို ဆက်၍ ဆောက်လုပ်ခဲ့ပေသည်။ တစ်နေ့ပြီးတစ်နေ့၊ တစ်နှစ်ပြီးတစ်နှစ်၊ နောဧမှာ ပို၍အိုမင်းလာခဲ့သော်လည်း သူ၏ယုံကြည်ချက်ကမူ ဆုတ်ယုတ်မသွားခဲ့သည့်အပြင် ဘုရားသခင်၏ တာဝန်ပေးစေခိုင်းမှုကို ပြီးမြောက်ရန်အတွက် သူ၏ သဘောထားနှင့် စိတ်ပိုင်းဖြတ်ခြင်း၌လည်း ပြောင်းလဲမှုမရှိခဲ့ပေ။ သူ၏ခန္ဓာကိုယ် မောပန်း၍ ခြေကုန်လက်ပန်းကျကာ ဖျားနာပြီး သူ၏စိတ်နှလုံးထဲတွင် အားနည်းသည့် အချိန်များရှိခဲ့သော်လည်း ဘုရားသခင်၏ တာဝန်ပေးစေခိုင်းမှုကို ပြည့်စုံစေခြင်းနှင့် ဘုရားသခင်၏ စကားများကို ကျိုးနွံနာခံခြင်းတို့အပေါ်ထားရှိသော သူ၏ စိတ်ပိုင်းဖြတ်ခြင်းနှင့် ဇွဲလုံ့လမှာ လျော့မသွားခဲ့ပေ။ သင်္ဘောဆောက်လုပ်ခဲ့သည့် နှစ်များအတောအတွင်း၌၊ နောဧသည် ဘုရားသခင်ပြောခဲ့သည့် စကားများအား နားထောင်ခြင်းနှင့် ကျိုးနွံနာခံခြင်းကို လက်တွေ့လုပ်ဆောင်နေခဲ့ပြီး ဖန်ဆင်းခံတစ်ဦးနှင့် သာမန်လူတစ်ဦးက ဘုရားသခင်၏ တာဝန်ပေးစေခိုင်းချက်အား ပြီးမြောက်ရန် လိုအပ်ခြင်းနှင့် ဆိုင်သော အရေးကြီးသည့် သမ္မာတရား တစ်ခုကိုလည်း လက်တွေ့လုပ်ဆောင်နေခဲ့ခြင်း ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၃- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၂)) ဒီကျမ်းပိုဒ်ကို ဖတ်ပြီးတဲ့နောက်မှာ ကျွန်မ အရမ်းကို ရှက်မိသွားတယ်။ ဘုရားသခင်က နောဧကို သင်္ဘောဆောက်ခိုင်းတဲ့အခါ ဘယ်လောက်ခက်ခဲမယ်ဆိုတာကို နောဧသိခဲ့တယ်၊ သင်္ဘောဆောက်ဖို့အတွက် အပင်ပန်းခံရမှာတွေ၊ အဖိုးအခကြီးကြီးမားမား ပေးဆပ်ရမှာတွေကိုလည်း သူသိခဲ့တယ်။ ဒါပေမဲ့ အခက်အခဲတွေ ဘယ်လောက်ကြီးမားပါစေ၊ နောဧဟာ ကိုယ်ပိုင်ရွေးချယ်မှုမရှိဘဲ ဘုရားသခင်ရဲ့ တာဝန်ပေးစေခိုင်းချက်ကို လက်ခံခဲ့တယ်။ သူက ကိုယ့်အကျိုးစီးပွားကို မစဉ်းစားဘဲ ရိုးရိုးရှင်းရှင်းပဲ ဘုရားသခင်ကို ကျိုးနွံနာခံတယ်။ ဘုရားသခင်ရဲ့ တာဝန်ပေးစေခိုင်းချက်ကို လက်ခံပြီး ဘုရားသခင်ရဲ့ သတ်မှတ်ချက်တွေအတိုင်း သင်္ဘောဆောက်ဖို့ အစွမ်းကုန် ကြိုးစားခဲ့တယ်။ နှစ်ပေါင်းတစ်ရာ့နှစ်ဆယ်ကြာ ဇွဲရှိရှိလုပ်ဆောင်ပြီးတဲ့နောက်မှာ နောက်ဆုံးတော့ သင်္ဘောကို ဆောက်လုပ်ပြီးစီးခဲ့တယ်။ နောဧဟာ ဘုရားသခင်ရဲ့ တာဝန်ပေးစေခိုင်းချက်ကို အလျှော့အတင်းမရှိဘဲ လက်ခံခဲ့တယ်၊ သစ္စာစောင့်သိပြီး ကျိုးနွံနာခံခဲ့တယ်။ သူ့ရဲ့ လူ့သဘာဝက သိပ်ကို ကောင်းမွန်ခဲ့တာပဲ။ နောဧနဲ့ ယှဉ်လိုက်ရင် ကျွန်မကတော့ လူ့သဘာဝ အရမ်းကို ကင်းမဲ့နေခဲ့တယ်။ အခု ဒီအခက်အခဲလေးကိုတောင် မခံနိုင်ဘဲ ပိုလွယ်တဲ့ တာဝန်တစ်ခုကို ပြောင်းချင်နေရင် ကျွန်မဟာ လူလို့တောင် ခေါ်ဖို့ မထိုက်တန်ဘူး။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ခဲ့ပြီး ဘုရားသခင်ရဲ့ ရည်ရွယ်ချက်တွေကို နားလည်မှုတချို့ ရခဲ့တယ်။ ဘုရားသခင်က ပြောသည် “ဘုရားသခင်၏နှုတ်ကပတ်တော်များကို စားသောက်ခြင်း၊ ဆုတောင်းခြင်းကို လက်တွေ့လုပ်ဆောင်ခြင်း၊ ဘုရားသခင်၏ဝန်ထုပ်ကို လက်ခံခြင်းနှင့် ဘုရားသခင် သင့်ကို အပ်နှံသည့် လုပ်ငန်းတာဝန်များကို လက်ခံခြင်းဟူသည့် ဤအရာအားလုံးသည် သင့်ရှေ့တွင် လမ်းကြောင်းတစ်ခု ရှိနိုင်ဖို့အလို့ငှာ ဖြစ်သည်။ ဘုရားသခင်၏ တာဝန်ပေးစေခိုင်းချက်အတွက် သင့်ထံတွင် ဝန်ထုပ်ပိုရှိလေ သူ၏ စုံလင်စေခြင်းခံရဖို့ သင့်အတွက် လွယ်ကူလေလေ ဖြစ်လိမ့်မည်။ အချို့သော သူတို့သည် ခေါ်ခြင်းခံရသည့်အချိန်တွင်ပင် ဘုရားသခင်ကို အစေခံရာ၌ အခြားသူများနှင့်အတူ ပူးပေါင်းဆောင်ရွက်ရန် လိုလားခြင်းမရှိကြချေ။ ဤလူများသည် သက်တောင့်သက်သာရှိခြင်းတွင် သောက်စားမြူးထူးဖို့သာ ဆန္ဒရှိသည့် ပျင်းရိသောလူများ ဖြစ်ကြသည်။ အခြားသူများနှင့် ပူးပေါင်းလုပ်ဆောင်ခြင်းဖြင့် အစေခံဖို့ သင် စေခိုင်းခံရလေလေ၊ သင်သည် အတွေ့အကြုံ ရရှိလေလေ ဖြစ်လိမ့်မည်။ သာ၍ များသော ဝန်ထုပ်များနှင့် အတွေ့အကြုံများရှိခြင်းကြောင့် စုံလင်ခြင်းခံရဖို့ အခွင့်အရေးများ သင် သာ၍ ရရှိလိမ့်မည်။ ထို့ကြောင့်၊ သင်သည် ဘုရားသခင်ကို စစ်မှန်ရိုးသားမှုဖြင့် အစေခံနိုင်ပါက၊ ဘုရားသခင်၏ဝန်ထုပ်ဝန်ပိုးအပေါ် သင် သတိရှိလိမ့်မည်။ ထိုသို့ဖြစ်သဖြင့်၊ သင်သည် ဘုရားသခင်၏ စုံလင်စေခြင်းခံရဖို့ အခွင့်အရေးများ သာ၍ ရှိလိမ့်မည်။ လောလောဆယ်တွင် စုံလင်စေခြင်း ခံရလျက်ရှိသည်မှာ ထိုသို့သော လူစုတစ်စုသာ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်စေခြင်းကိုရရှိဖို့အလို့ငှာ ဘုရားသခင်၏ ရည်ရွယ်ချက်များကို အလေးထားလော့) ဘုရားသခင်ဟာ ကျွန်မကို သမ္မာတရားရရှိပြီး စုံလင်အောင် ပြုခြင်းခံရဖို့အတွက် တာဝန်ထမ်းဆောင်ဖို့ လေ့ကျင့်ဖို့အတွက် အခွင့်အလမ်းကို ကျေးဇူးတော်အနေနဲ့ ချပေးခဲ့တယ်။ ကျွန်မ ဒါကို တန်ဖိုးထားရမယ်။ ရေလောင်းခြင်းအလုပ်ကို ကြီးကြပ်ရတာက အလုပ်များပြီး ပင်ပန်းပေမဲ့ သမ္မာတရားကို ရရှိဖို့နဲ့ ဘုရားသခင်ရဲ့ စုံလင်အောင်ပြုခြင်းကို ခံရဖို့ အခွင့်အရေးတွေလည်း အများကြီးပဲ။ အရင်က ကျွန်မ ထမ်းဆောင်ခဲ့တဲ့ တာဝန်တွေက ပိုပြီး သက်သောင့်သက်သာရှိခဲ့ပေမဲ့၊ ကျွန်မအပေါ် ကျရောက်တဲ့ ပြဿနာတွေက နည်းတော့ သမ္မာတရားကို ရှာဖွေဖို့ အခွင့်အရေးတွေလည်း နည်းပြီး ကျွန်မရဲ့ အသက်တာကြီးထွားမှုကလည်း နှေးကွေးခဲ့တယ်။ အခုမှ ဘုရားသခင်က လူတွေကို သူတို့ရဲ့ဇာတိပကတိကို ပုန်ကန်ပြီး ဝန်တာပိုထမ်းစေချင်တဲ့အကြောင်းရင်းကို ကျွန်မ နောက်ဆုံးမှာ တွေ့ကြုံခံစားခဲ့ရတယ်။ ဒီအထဲမှာ ဘုရားသခင်ရဲ့ မေတ္တာတွေ အများကြီးပါဝင်နေတယ်။ ကျွန်မရဲ့ စိတ်နေစိတ်ထားကို ပြောင်းလဲလိုက်တဲ့အခါ၊ ကိုယ့်တာဝန်က နည်းနည်းပိုများလာပေမဲ့လည်း ဒုက္ခခံနေရတယ်လို့ မခံစားရတော့ဘဲ၊ စိတ်နှလုံးအကြွင်းမဲ့နဲ့ ဒီတာဝန်ကို ကျိုးနွံနာခံပြီး လက်ခံလိုစိတ်ရှိခဲ့တယ်။ ကျွန်မ တက်တက်ကြွကြွနဲ့ အလုပ်နဲ့ အကျွမ်းတဝင်ဖြစ်အောင် စလုပ်တယ်၊ ဘယ်လိုလုပ်ရမှန်း မသိတဲ့ဟာမှန်သမျှကို ချန်လုဆီမှာ ကိုယ်တိုင်ပဲ အရင်သွားမေးခဲ့တယ်။ ကျွန်မ နောက်ထပ် အချိန်မဆွဲရဲတော့ဘူး။ ကျွန်မသာ အသင်းတော်တွေမှာ ဘာတွေဖြစ်ပျက်နေတယ်ဆိုတာကို သဘောမပေါက်သေးခင်မှာ ချန်လုက တခြားတာဝန်တွေသွားထမ်းဆောင်ရင် အလုပ်တွေနှောင့်နှေးသွားမှာကိုစိုးရိမ်ပြီး နောက်ပိုင်းမှာ လီယန်နဲ့ ကျွန်မ ပူးပေါင်းပြီး အလုပ်ကို အချိန်မီ နောက်ဆက်တွဲလိုက်လုပ်ခဲ့တော့ ရေလောင်းခြင်းအလုပ်ရဲ့ ရလဒ်တွေက အရင်ကထက် ပိုကောင်းလာတယ်။ လူသစ်တွေက စုဝေးပွဲတွေကို တက်တက်ကြွကြွတက်ကြပြီး တာဝန်ထမ်းဆောင်ဖို့နဲ့ ဧဝံဂေလိတရားကို ဟောပြောဖို့လည်း ဆန္ဒရှိလာကြတယ်။

အချိန်တစ်ခုကြာတော့ ကျွန်မတို့ အလုပ်နဲ့ အကျွမ်းတဝင်ဖြစ်လာပြီး ခေါင်းဆောင်တွေက ကျွန်မနဲ့ လီယန်ကို အလုပ်ခွဲလုပ်ဖို့ ပြောတယ်၊ တစ်ယောက်က အသင်းတော်နည်းနည်းစီကို တာဝန်ယူရမှာပေါ့။ ဒီလိုလုပ်ခြင်းအားဖြင့် အလုပ်ကို ပိုပြီးအသေးစိတ်ကျကျ လိုက်ကြည့်နိုင်မှာပေါ့။ အလုပ်ခွဲပြီးတဲ့နောက်မှာ ကျွန်မတာဝန်ယူရတဲ့ အသင်းတော်တွေက ရေလောင်းခြင်းအလုပ်ရဲ့ ရလဒ်မကောင်းဘူးဆိုတာ သတိထားမိတယ်။ ပုံမှန်မစုဝေးတဲ့ လူသစ်တွေကများပြီး ရေလောင်းသူတွေလည်း နည်းတယ်။ လီယန်တာဝန်ယူရတဲ့ အသင်းတော်တွေကတော့ အခြေအနေပိုကောင်းပြီး ရေလောင်းသူတွေလည်းများတော့ သူ့တာဝန်က နည်းနည်းပိုလွယ်တယ်။ ကျွန်မတို့အလုပ်ကိုခွဲပြီးတဲ့နောက်မှာ အသင်းတော်တွေရဲ့ အခြေအနေကို မြင်တော့ ဒီအသင်းတော်တွေကို တာဝန်မယူချင်ခဲ့ဘူး၊ အဲဒါတွေကို တာဝန်ယူလိုက်တာနဲ့ အရင်ကထက် ပိုအလုပ်များပြီး ပိုပင်ပန်းမှာပဲလို့ ခံစားခဲ့ရတယ်။ ဒါပေမဲ့ လီယန်က သူ့အသင်းတော်တွေနဲ့ ပိုအကျွမ်းတဝင်ရှိတာရယ်၊ ဒီလိုအလုပ်ခွဲတာက အလုပ်ကို နောက်ဆက်တွဲလိုက်လုပ်ဖို့ ပိုလွယ်ကူစေတယ်ဆိုတာရယ်ကို စဉ်းစားမိတော့ ကျွန်မ ကျိုးနွံနာခံလိုက်တယ်။ နောက်ပိုင်းမှာ ဧဝံဂေလိတရားကို ကြားပြီး ဝင်လာတဲ့လူသစ်တွေ ပိုပိုများလာတော့ အရေးပေါ် ရေလောင်းပေးဖို့ လိုအပ်လာတယ်၊ ဒါပေမဲ့ ကျွန်မတာဝန်ယူရတဲ့ အသင်းတော်တွေမှာ ရေလောင်းသူတွေက နည်းနေခဲ့တယ်။ ကျွန်မ ပုံမှန်ထက် အချိန်နဲ့အားအင်တွေ အများကြီးပိုသုံးပြီး အလုပ်လုပ်ခဲ့ရတယ်၊ လီယန်က သိပ်အလုပ်မများတာကို မြင်တော့ သူနဲ့ အလုပ်ခွဲလိုက်မိတာကို နောင်တရသွားတယ်။ ဒီအချိန်မှာ ကိုယ့်ဇာတိပကတိကိုပဲ ထပ်ပြီးအလေးထားစိတ် ပြချင်နေမှန်း ကျွန်မ သဘောပေါက်လိုက်တယ်။ ကျွန်မရဲ့ ဇာတိပကတိကို တန်ဖိုးထားပြီး အသင်းတော်ရဲ့ အလုပ်ကို အဟန့်အတားဖြစ်စေခဲ့လို့ ကျွန်မနောက်မှာ ပြစ်မှားခြင်းတစ်ခု ချန်ခဲ့ပြီးသားဆိုတာ တွေးမိတယ်။ အတိတ်ကလိုမျိုး ဘုရားသခင်ရဲ့ စိတ်နှလုံးကို ထပ်ပြီး မနာကျင်စေနိုင်တော့ဘူး။ ဘယ်လောက်ပဲ ပင်ပန်းဆင်းရဲပါစေ၊ ကျွန်မ ဇွဲရှိရှိနဲ့ ဆက်လုပ်ရမယ်။ ကျွန်မရဲ့ ရည်ရွယ်ချက်တွေ မှန်ကန်သွားတဲ့အခါ အလုပ်လုပ်ဖို့ ယုံကြည်ခြင်းရှိလာတယ်။ အဲဒီနောက်မှာ ရေလောင်းခြင်းအလုပ်ရဲ့ ရလဒ်တွေက နည်းနည်းတိုးတက်လာပြီး အလုပ်လည်း မနှောင့်နှေးတော့ဘူး။ ဇာတိပကတိကို အလေးမထားဘဲ ကိုယ့်တာဝန်ကို ထမ်းဆောင်တဲ့အခါ ရည်ရွယ်ချက်မှန်ကန်ပြီး လုံ့လဝီရိယနဲ့ ပူးပေါင်းဆောင်ရွက်မယ်ဆိုရင် ဘုရားသခင်ရဲ့ ဦးဆောင်မှုနဲ့ ကောင်းချီးမင်္ဂလာတွေ ရှိပြီး စိတ်နှလုံးထဲမှာလည်း သက်သာရာရပြီး အေးချမ်းတယ်ဆိုတာကို ကျွန်မ တကယ်ပဲ တွေ့ကြုံခံစားခဲ့ရတယ်။ ဘုရားသခင်ကို ကျေးဇူးတင်ပါတယ်။


၆၈။ ကျွန်တော့်ရဲ့ လိမ်ညာခြင်းကို ကျွန်တော် ဖြေရှင်းခဲ့ပုံ

ရှောင်ချုံး၊ တရုတ်ပြည်

၂၀၂၃ ခုနှစ်၊ ဒီဇင်ဘာလတုန်းက ကျွန်တော်က အသင်းတော် တချို့ရဲ့ ရေလောင်းခြင်းအလုပ်ကို တာဝန်ယူခဲ့တယ်။ အဲဒီအချိန်က ကျွန်တော်ဟာ ကိုယ့်တာဝန်မှာ တော်တော် တက်တက်ကြွကြွရှိခဲ့ပြီး လူသစ်တွေရဲ့ အခြေအနေတွေကို အကြမ်းဖျင်းတော့ သိထားပါတယ်။ ၂၀၂၄ ခုနှစ်၊ မတ်လရောက်တော့ ကျန်းလင်အသင်းတော်မှာ လူသစ် အရေအတွက်က တဖြည်းဖြည်း တိုးလာပြီး ကြီးကြပ်ရေးမှူးက ဒီအသင်းတော်ရဲ့ ရေလောင်းခြင်းအလုပ်ကို ကျွန်တော့်ကို တာဝန်ယူဖို့ စီစဉ်ပေးခဲ့တယ်။ ဒီအသင်းတော်က ကျွန်တော်တာဝန်ယူထားတဲ့ တခြားအသင်းတော်တွေနဲ့ နည်းနည်းလှမ်းပြီးတော့ ရဲတွေကလည်း ခဏခဏ ဖမ်းနေတော့ အခြေအနေက မကောင်းဘူးလေ၊ ကြီးကြပ်ရေးမှူးက ကျွန်တော့်ကို သတိပေးတယ်၊ လူသစ်တွေနဲ့ အချိန်မီ မတွေ့နိုင်ဘူးဆိုရင် လူသစ်တွေ အခြေအနေ ဘယ်လိုရှိလဲဆိုတာ သိရအောင် ရေလောင်းသူတွေဆီကို စာများများရေးသင့်တယ် တဲ့။ အဲဒီတုန်းက ကျွန်တော်လည်း မဆိုင်းမတွ သဘောတူလိုက်တယ်။

သိပ်မကြာဘူး၊ ကြီးကြပ်ရေးမှူးက လူသစ်တွေရဲ့ လတ်တလောအခြေအနေတွေနဲ့ အခက်အခဲတွေက ဘာတွေလဲ၊ ဒီလူသစ်တွေက ဘယ်တာဝန်တွေ ထမ်းဆောင်ဖို့ သင့်တော်သလဲ စတာတွေကို မေးဖို့ စာရေးလာတယ်။ ဒီမေးခွန်းတွေကို မြင်တော့ စိတ်ထဲမှာ တွေးလိုက်တယ်၊ “ငါက ကျန်းလင်အသင်းတော်ရဲ့ ရေလောင်းခြင်းအလုပ်ကို တာဝန်ယူခါစပဲရှိသေးတာ၊ လူသစ်တွေရဲ့ အခြေအနေကို အကြမ်းဖျဉ်းလောက်ပဲ သိသေးတယ်၊ အသေးစိတ်တော့ သိပ်မသိသေးဘူး။ လူသစ်တွေ အခြေအနေဘယ်လိုရှိသလဲဆိုတာကို ဆက်စစ်ဆေးဖို့ကို အာရုံစိုက်ပါ့မယ်လို့ ကြီးကြပ်ရေးမှူးကို ကတိပေးခဲ့ပေမဲ့ အခုထိ သူတို့ကို တကယ်ကောင်းကောင်းမွန်မွန် ဆက်ပြီးမစစ်ကြည့်ရသေးဘူး။ အမှန်အတိုင်းသာ ဖြေလိုက်ရင် ကြီးကြပ်ရေးမှူးက ငါ့ကို ဘယ်လိုထင်သွားမလဲ။ သူက ငါ့ကို ဝတ်ကျေတမ်းကျေလုပ်ပြီး အလုပ်ကို အဟုတ်အမှန်မလုပ်ဘူးလို့ ထင်သွားမလား။ ငါ ရေလောင်းတဲ့တာဝန် ထမ်းဆောင်နေတာ အချိန်အတိုင်းအတာတစ်ခုရှိနေပြီဖြစ်ပေမဲ့ ဒီအလုပ်တာဝန်တွေကို မရင်းနှီးသေးဘူး၊ ငါ့ရဲ့ အလုပ်လုပ်နိုင်စွမ်းက ညံ့တယ်လို့ သူထင်သွားမလား။ ဒါကြောင့် ငါ့ကို အထင်သေးသွားမလား” ပေါ့။ ဒီလိုတွေးမိတော့ သူ့ကို စာမပြန်ချင်ဘူး။ ဒါပေမဲ့ သူ့ကို စာမပြန်ဘဲနဲ့တော့လည်း မဖြစ်ပြန်ဘူး။ ကျွန်တော် တကယ်ကို ခွကျတဲ့အခြေအနေထဲ ရောက်နေခဲ့တာ။ ပြောရင်လည်း ပြဿနာ၊ မပြောရင်လည်း ပြဿနာပဲ။ အဲဒီအချိန်မှာ အတွေးတစ်ခု ရလိုက်တယ်၊ “အခုချက်ချင်း ကျန်းလင်အသင်းတော်က ရေလောင်းသူတွေဆီ စာရေးပြီး အခြေအနေတွေကို ရှင်းရှင်းလင်းလင်း သိရအောင်လုပ်ပြီးမှ ကြီးကြပ်ရေးမှူးကို စာပြန်လိုက်ရင် ကြီးကြပ်ရေးမှူးက ငါ့မှာ အလုပ်လုပ်နိုင်စွမ်း သိပ်မရှိဘူး၊ ငါ့ကို ဝတ်ကျေတမ်းကျေလုပ်ပြီး အလုပ်ကို အဟုတ်အမှန်မလုပ်ဘူးလို့ ထင်တော့မှာမဟုတ်ဘူး” ပေါ့။ ဒါနဲ့ ကျွန်တော် ကျန်းလင်အသင်းတော်က ရေလောင်းသူတွေဆီကို အမြန်စာရေးလိုက်တယ်။ စာရေးပြီးသွားတော့လည်း စိတ်မအေးနိုင်သေးဘူး။ ကိုယ့်ဘာသာကိုယ် တွေးမိတယ်၊ “ရေလောင်းသူတွေက စာပြန်နောက်ကျပြီး ငါက စောင့်နေရလို့ ကြီးကြပ်ရေးမှူးကို အချိန်မီ စာမပြန်နိုင်ခဲ့ရင် ကြီးကြပ်ရေးမှူးက ငါ့ကို မကောင်းမြင်သွားမလား။ အဲဒီလိုဆိုရင် ငါ အလုပ်ကို သေချာဆက်ပြီး မစစ်ကြည့်ထားတာ ပေါ်သွားနိုင်တယ်။ ဒီလိုဆိုရင် ကျွန်တော့်ရဲ့ ဂုဏ်နဲ့ အဆင့်အတန်းကို မထိန်းနိုင်ရုံတင်မကဘူး၊ ကျွန်တော့်ကိုလည်း အကျပ်ရိုက်သွားစေမှာပဲ၊ ကြီးကြပ်ရေးမှူးက အကြောင်းရင်းမေးလာရင်လည်း ငါ့မှာ ကောင်းကောင်း ရှင်းပြနိုင်မှာ မဟုတ်ဘူး။ ကြီးကြပ်ရေးမှူးကို အရင်ဆုံး စာပြန်ထားမှ ဖြစ်မယ်။ ဒါပေမဲ့ ငါစာပြန်နောက်ကျတာက ခိုင်လုံတဲ့အကြောင်းရင်းရှိတယ်လို့ ကြီးကြပ်ရေးမှူးထင်အောင် ဘယ်လိုပြောရမလဲ။ ကြီးကြပ်ရေးမှူးက မေးခွန်းတွေ အများကြီးမေးထားတော့ ဒီအမှုကိစ္စတွေအားလုံးကို ဆက်ပြီးစစ်ဆေးပြီးပြီလို့ ပြောရင်လည်း လက်တွေ့မကျဘူး။ ငါ ပြဿနာတစ်ခုကို သတိမမူမိလိုက်လို့၊ အဲဒါကို ဆက်စစ်ဆေးဖို့ စာရေးနေတုန်းပဲ၊ အကြောင်းပြန်စာရမှ အားလုံးကို တစ်ခါတည်း ပြန်ပြောပြမယ်လို့ပဲ ပြောလိုက်မယ်။ ဒီလိုဆိုရင် ကြီးကြပ်ရေးမှူးက ငါနဲ့ပတ်သက်ပြီး ပြောစရာဘာမှ ရှိမှာမဟုတ်ဘူး။ တကယ်တော့ လူဆိုတာကလည်း ပြဿနာတိုင်းကို ပြည့်ပြည့်စုံစုံစဉ်းစားမိတာမှ မဟုတ်တာ၊ တစ်ခုနှစ်ခုလောက် လွတ်သွားတာကတော့ ဖြစ်တတ်တာပဲလေ” ပေါ့။ ဒီလိုနဲ့ ကြီးကြပ်ရေးမှူးကို ကျွန်တော် အဲဒီပုံစံအတိုင်း စာပြန်လိုက်တယ်။ နှစ်ရက်လောက်ကြာတော့ ကျန်းလင်အသင်းတော်က ရေလောင်းသူတွေက လူသစ်တွေရဲ့ အခြေအနေအသေးစိတ်ကို စာပြန်လာတယ်၊ ကျွန်တော်လည်း ဒီအကြောင်းအရာတွေကို ကြီးကြပ်ရေးမှူးဆီ တစ်ခုချင်း ပြန်ပြောပြလိုက်တယ်။ ကြီးကြပ်ရေးမှူးက ဘာမှမပြောဘူး၊ ကျွန်တော်လည်း စိတ်သက်သာရာရသွားပြီး တွေးလိုက်တယ်၊ “တော်သေးတာပေါ့ အခြေအနေမှန်အတိုင်း မတင်ပြမိလို့၊ မဟုတ်ရင် ကြီးကြပ်ရေးမှူးက ငါ့ရဲ့ အလုပ်လုပ်နိုင်စွမ်းကို မေးခွန်းထုတ်မှာ သေချာတယ်၊ ဒါမှမဟုတ် ငါ့ကို ဝတ်ကျေတမ်းကျေလုပ်ပြီး အလုပ်ကို အဟုတ်အမှန်မလုပ်ဘူးလို့ ထင်သွားမှာပဲ။ အဲဒီလိုသာဖြစ်ခဲ့ရင် သူ ငါ့ကို အကောင်းမြင်မှာမဟုတ်တော့ဘူး” ပေါ့။

တစ်နေ့၊ စုဝေးပွဲတစ်ခုမှာ ဘုရားသခင်ရဲ့ နောက်ဆုံးနှုတ်ကပတ်တော်ထဲမှာ နတ်ဆိုးအမျိုးအစားထဲမှာ ပါဝင်တဲ့သူတွေက လိမ်ပြောတာ အကျင့်ပါနေတဲ့သူတွေပဲလို့ ကျွန်တော် ဖတ်လိုက်ရတယ်။ ကြီးကြပ်ရေးမှူးရဲ့စာကို ကျွန်တော် ဘယ်လိုပြန်ခဲ့လဲဆိုတာ သတိရသွားတယ်။ ကျွန်တော်က လူသစ်တွေရဲ့ အခြေအနေကို ဆက်မစစ်ဆေးခဲ့တာ ရှင်းနေပေမဲ့ ပြဿနာတစ်ခုပဲ လွတ်သွားတယ်လို့ ပြောခဲ့တာ။ ကျွန်တော် လိမ်ညာနေတာ၊ လှည့်ဖြားနေတာပဲ။ ကိုယ့်ရဲ့ လှည့်ဖြားတတ်တဲ့ အခြေအနေအကြောင်းကို ဖွင့်ဟပြောချင်ပေမဲ့ နောက်တော့ ပြန်စဉ်းစားလိုက်တယ်၊ “အရင်က ငါ အပင်ပန်းခံပြီး လိမ်ခဲ့တာ။ ဒါက ကြီးကြပ်ရေးမှူးအနေနဲ့ ငါ့ကို အကောင်းမြင်နေအောင်ပဲ မဟုတ်ဘူးလား။ အခုသာ ဖွင့်ဟလိုက်ရင် အရင်က ‘ကြိုးစားခဲ့သမျှတွေ’ အလဟဿ ဖြစ်သွားမှာမဟုတ်ဘူးလား။ သိက္ခာနဲ့ အဆင့်အတန်း ဆုံးရှုံးရုံတင်မကဘူး၊ ကြီးကြပ်ရေးမှူးကလည်း ကျွန်တော့်ကို အင်မတန် အကြံအစည်များပြီး လှည့်ဖြားတတ်တဲ့သူလို့ ထင်သွားလိမ့်မယ်။ ထားလိုက်ပါတော့။ ငါဘာမှမပြောရင် ဘယ်သူမှ သိမှာမဟုတ်ဘူး။” ပေါ့။ ဒီလိုနဲ့ ကျွန်တော် ဖွင့်မပြောခဲ့ဘူး။ ဒါပေမဲ့ စုဝေးပွဲပြီးတော့ ဘုရားသခင်ပြောခဲ့တာကို ကျွန်တော် ပြန်စဉ်းစားမိတယ်၊ လိမ်ပြောတာ အကျင့်ပါနေတဲ့သူတွေက ကိုယ့်အကျိုးစီးပွားကို အရမ်းတန်ဖိုးထားတယ်၊ ကိုယ့်ရဲ့ဂုဏ်နဲ့ အဆင့်အတန်း ပါဝင်ပတ်သက်လာပြီဆိုရင် လိမ်ညာဖို့၊ လှည့်ဖြားဖို့ ဘာမဆိုလုပ်ကြတယ်တဲ့။ ကျွန်တော်က ကိုယ့်ရဲ့ဂုဏ်နဲ့ အဆင့်အတန်းကို ထိန်းသိမ်းဖို့ လိမ်ခဲ့တာ။ ဒါက နတ်ဆိုးတစ်ကောင်ရဲ့ အပြုအမူနဲ့ တစ်ထပ်တည်း မကျနေဘူးလား။ ကျွန်တော့်စိတ်ထဲမှာ အရမ်းကို မသက်မသာဖြစ်ပြီး ကြောက်လာတယ်။ ဒါနဲ့ ဒီကိစ္စကို ကြီးကြပ်ရေးမှူးဆီ ကျွန်တော် ဖွင့်ဟပြောပြလိုက်တယ်။

အဲဒီနောက်မှာတော့ ကိုယ့်အခြေအနေနဲ့ပတ်သက်ပြီး ဝင်ရောက်ဖို့ သက်ဆိုင်ရာ ဘုရားနှုတ်ကပတ်တော်တွေကို ရှာခဲ့တယ်။ ဘုရားနှုတ်ကပတ်တော်ကို ကျွန်တော် ဖတ်ခဲ့တယ်။ “လှည့်စားသူများ၏ ရည်ရွယ်ချက်များသည် ရိုးသားသူများထက်ပို၍ များစွာရှုပ်ထွေးသည်။ ၎င်းတို့၏ ထည့်သွင်းစဉ်းစားမှုများသည် ရှုထောင့်များစွာပါဝင်နေသည်။ ၎င်းတို့သည် ၎င်းတို့၏ သိက္ခာ၊ ၎င်းတို့၏ ဂုဏ်၊ အကျိုးအမြတ်၊ အဆင့်အတန်းတို့ကို ထည့်သွင်းစဉ်းစားရသည်။ ပြီးလျှင် ၎င်းတို့၏ အကျိုးစီးပွားကို ကာကွယ်ရမည်ဖြစ်သည်။ ဤအရာအားလုံးပါဝင်ပြီး အခြားလူများအား မည်သည့်အားနည်းချက်ကိုမျှ မြင်ခွင့်မပေးရပေ၊ သို့မဟုတ် လှည့်ကွက်က မပေါ်လွင်သွားရပေ။ ထို့ကြောင့် မုသားများ အကြံထုတ်ရန်အတွက် ဦးနှောက်ခြောက်ခံစဉ်းစားရသည်။ ထို့အပြင် လှည့်စားသောသူများသည် ကြီးမားသော၊ လွန်ကဲသော ဆန္ဒများနှင့် များစွာသော တောင်းဆိုမှုများရှိကြသည်။ ၎င်းတို့သည် ၎င်းတို့၏ ပန်းတိုင်များကို ရရှိရန်အတွက် နည်းလမ်းများကို ဖန်တီးရသည်။ ထို့ကြောင့် ၎င်းတို့သည် ဆက်လက်ပြီး လိမ်ညာကာ လှည့်စားရသည်။ ပြီးလျှင် ၎င်းတို့သည် မုသားများကို ပို၍ပြောသည်နှင့်အမျှ မုသားများကို ပို၍ ဖုံးဖိဖို့ လိုလာသည်။ ထို့အတွက်ကြောင့် လှည့်စားသူ၏ အသက်တာသည် ရိုးသားသူတစ်ယောက်၏ အသက်တာထက် အလွန်ပို၍ ပင်ပန်းဖွယ်၊ နာကျင်ဖွယ်ဖြစ်ခြင်းဖြစ်သည်။ လူအချို့သည် အတော်အတန် ရိုးသားသည်။ ၎င်းတို့သည် သမ္မာတရားကို လိုက်စားနိုင်လျှင်၊ မည်သည့်မုသားများကို ၎င်းတို့ ပြောခဲ့သည်ဖြစ်စေ မိမိတို့ကိုယ်ကို ဆင်ခြင်သုံးသပ်လျှင်၊ ၎င်းတို့ လုပ်ဆောင်ခဲ့သည့် လှည့်စားမှုက မည်သည့်အရာဖြစ်စေ ထိုအရာကို အသိအမှတ်ပြုလျှင်၊ ထိုလှည့်စားမှုကို စိစစ်ပြီး နားလည်ဖို့ရန်အတွက် ဘုရားနှုတ်ကပတ်တော်အရ ကြည့်လျှင်၊ ဆက်လက်၍ ပြောင်းလဲဖို့ လုပ်ဆောင်လျှင် ၎င်းတို့သည် နှစ်အနည်းငယ်ထက်ပို၍ မကြာဘဲ ၎င်းတို့၏ လိမ်ညာမှု၊ လှည့်စားမှုများစွာကို ဖယ်ရှားနိုင်လိမ့်မည်။ ထို့နောက်တွင် ၎င်းတို့သည် အခြေခံအားဖြင့် ရိုးသားသောသူများဖြစ်လာလိမ့်မည်။ ဤသို့ အသက်ရှင်ခြင်းသည် ၎င်းတို့အား နာကျင်မှု၊ ပင်ပန်းမှုမှ လွတ်မြောက်စေရုံမကဘဲ ၎င်းတို့ကို ငြိမ်သက်ခြင်း၊ ပျော်ရွှင်ခြင်းကိုလည်း ယူဆောင်ပေးသည်။ ကိစ္စရပ်များစွာတွင် ၎င်းတို့သည် ကျော်ကြားမှု၊ အကျိုးအမြတ်၊ အဆင့်အတန်း၊ ဘဝင်မြင့်ခြင်း၊ မာနတို့၏ ချုပ်ချယ်မှုမှ လွတ်မြောက်မည်ဖြစ်ပြီး လွတ်လပ်ကာ ချုပ်ချယ်မှုကင်းသော ဘဝကို အလိုအလျောက် အသက်ရှင်နေထိုင်ရလိမ့်မည်။ သို့ရာတွင် လှည့်စားသူများသည် ၎င်းတို့၏ ပြောဆို၊ ပြုမူမှုများနောက်ကွယ်တွင် အစဉ်သဖြင့် ဖုံးကွယ်ထားသော ရည်ရွယ်ချက်များရှိကြသည်။ ၎င်းတို့သည် သူတစ်ပါးတို့ကို အထင်အမြင်မှားစေကာ လှည့်ဖြားရန်အတွက် မုသားမျိုးစုံကို လုပ်ကြံပြောဆိုကြသည်။ ၎င်းတို့ ဖော်ထုတ်ခြင်းခံရသည်နှင့် တစ်ပြိုင်နက် ၎င်းတို့၏ မုသားများကို ဖုံးဖိဖို့ နည်းလမ်းများ စဉ်းစားကြသည်။ ဤသို့၊ ထိုသို့ အလွန်အမင်းစိတ်ဆင်းရဲလျက်၊ ၎င်းတို့သည်လည်း ၎င်းတို့၏ ဘဝများက ပင်ပန်းဖွယ်ရာဖြစ်သည်ဟု ခံစားကြရသည်။ ၎င်းတို့ ကြုံတွေ့သည့် အခြေအနေတိုင်းတွင် မုသားများစွာကို ပြောရခြင်းမှာ ပင်ပန်းဖွယ်ရာဖြစ်နေပြီ ဖြစ်သည်။ ထို့နောက်တွင် ထိုမုသားများကို ဖုံးဖိရသည်မှာ ပို၍ပင် ပင်ပန်းဖွယ်ရာဖြစ်သည်။ ၎င်းတို့ ပြောသမျှတိုင်းသည် ရည်မှန်းချက်ပန်းတိုင်တစ်ခုကို ရရှိရန် ရည်ရွယ်သည်။ ထို့ကြောင့် ၎င်းတို့ပြောသည့် စကားတိုင်းတွင် စိတ်ပိုင်းဆိုင်ရာ အားအင်များစွာ အသုံးပြုရသည်။ ပြီးလျှင် ၎င်းတို့ စကားပြောပြီးသွားသောအခါ သင်က ၎င်းတို့အား ရိပ်စားမိမည်ကို ၎င်းတို့ ကြောက်သောကြောင့် ၎င်းတို့၏ မုသားများကို ဖုံးကွယ်ဖို့ ဦးနှောက်ခြောက်ခံစဉ်းစားရသည်။ သင့်အား အလျှော့မပေးဘဲ ရှင်းလင်းပြရသည်။ ၎င်းတို့သည် သင့်အား လိမ်ညာနေခြင်း၊ လှည့်စားနေခြင်းမဟုတ်၊ ၎င်းတို့သည် လူကောင်းများဖြစ်သည် ဆိုသည်ကို သင် လက်ခံယုံကြည်အောင် ကြိုးစားရသည်။ လှည့်စားသောသူများသည် ဤအရာများကို လုပ်ဆောင်တတ်ကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားနှုတ်ကပတ်တော်တွေကနေ ကျွန်တော် နားလည်လိုက်တာက လှည့်ဖြားတတ်တဲ့သူတွေဟာ ပြဿနာတွေကို အင်မတန် ရှုပ်ထွေးတဲ့နည်းနဲ့ စဉ်းစားကြတယ် ဆိုတာပါပဲ။ သူတို့က ကိုယ့်ရဲ့ဂုဏ်နဲ့ အဆင့်အတန်းကို ကာကွယ်ဖို့ ကြိုးစားကြပေမဲ့ ကိုယ့်ရဲ့ အပြစ်အနာအဆာတွေကိုတော့ သူများတွေ မမြင်စေချင်ကြဘူး။ သူတို့ရဲ့ ဂုဏ်နဲ့ အဆင့်အတန်းကို တစ်ခုခုက ခြိမ်းခြောက်လာရင် လိမ်ညာဖို့နဲ့ ကိုယ့်ရဲ့လိမ်ညာမှုကို ဖုံးကွယ်ဖို့ ဦးနှောက်ခြောက်အောင် စဉ်းစားကြတော့တာပဲ။ ကြီးကြပ်ရေးမှူးက လူသစ်တွေရဲ့ အခြေအနေကို သိရအောင် စာရေးလာတဲ့အခါ ကျွန်တော်က ဘယ်အပိုင်းတွေကို ဆက်စစ်ကြည့်ပြီးပြီ၊ ဘယ်အပိုင်းတွေကို မစစ်ကြည့်ရသေးဘူးဆိုတာကိုပဲ ပြန်ဖြေဖို့ လိုတာပါ။ ကျွန်တော် လုံလုံလောက်လောက် မလုပ်ခဲ့တဲ့ အရာတွေအတွက်ဆိုရင် နောက်ပိုင်းမှာ ချက်ချင်း ပြန်ပြင်လိုက်ရင် ပြီးသွားမှာပဲ။ ဒါက အရမ်းကို ရိုးရှင်းတဲ့ကိစ္စလေးတစ်ခုပါ။ ဒါပေမဲ့ ကျွန်တော်ကပဲ အဲဒါကို ရှုပ်ထွေးအောင် လုပ်လိုက်တာ။ အမှန်အတိုင်းသာ တုံ့ပြန်လိုက်ရင် ကိုယ့်တာဝန်ထဲက ချို့တဲ့မှုတွေကို ပေါ်သွားမှာကို၊ ကြီးကြပ်ရေးမှူးက ကျွန်တော့်ရဲ့ အလုပ်လုပ်နိုင်စွမ်းကို သံသယဝင်ပြီး အထင်သေးသွားမှာကို စိုးရိမ်ခဲ့တယ်။ ဒါကြောင့် လူသစ်တွေရဲ့ အခြေအနေကို ရှင်းရှင်းလင်းလင်း သိရအောင် အရင်လုပ်ပြီးမှ ပြန်ဖြေဖို့ စဉ်းစားခဲ့တာ။ ဒီနည်းနဲ့ဆိုရင် ကျွန်တော်လုပ်နေတဲ့ ဆက်စစ်ဆေးတဲ့အလုပ်က မလုံလောက်ဘူးဆိုတဲ့ အမှန်တရားကို ဖုံးကွယ်ထားနိုင်မှာပေါ့။ ဒါပေမဲ့ အခြေအနေကို ရှင်းရှင်းလင်းလင်း နားလည်တဲ့အထိ စောင့်ပြီးမှ စာပြန်ရင် ကြီးကြပ်ရေးမှူးက ကျွန်တော့်ကို စာပြန်တာ အချိန်ဆွဲနေတယ်လို့ ထင်သွားမှာကိုလည်း စိုးရိမ်မိပြန်ရော၊ အဲဒီလိုဆိုရင် ကျွန်တော့်ပြဿနာတွေ ပေါ်သွားနိုင်ပြီး လုံ့လဝီရိယရှိပြီး တာဝန်သိတဲ့သူတစ်ယောက်ဆိုတဲ့ ကျွန်တော့်ရဲ့ ပုံရိပ်က ပျက်စီးသွားမှာပေါ့။ ဒါကြောင့် ကျွန်တော် ဆက်စစ်ဆေးမကြည့်ရသေးတဲ့ ပြဿနာတစ်ခုပဲရှိတယ်လို့ ကြီးကြပ်ရေးမှူးကို လိမ်ပြောလိုက်တယ်။ တစ်ချိန်တည်းမှာပဲ လူသစ်တွေအကြောင်း အချက်အလက်ရဖို့ ရေလောင်းသူတွေဆီ အမြန်စာရေးလိုက်ပြီး ရလာတဲ့ အချက်အလက်တွေကို ကြီးကြပ်ရေးမှူးဆီ တင်ပြခဲ့တယ်၊ ကျွန်တော် တကယ်အလုပ်လုပ်နေတယ်လို့ သူထင်အောင် သူ့ကို ဟန်ဆောင်မျက်နှာဖုံးတစ်ခု ပြလိုက်တာပဲ။ ကျွန်တော်က ကိုယ့်ရဲ့ဂုဏ်နဲ့ အဆင့်အတန်းကို ကာကွယ်ဖို့ ပရိယာယ်တွေ၊ အကြံအစည်တွေသုံးရင်းနဲ့ တကယ်ကို အပင်ပန်းခံခဲ့တာပဲ။ ကျွန်တော်ဟာ လုံးဝကို လှည့်ဖြားတတ်တဲ့သူပဲ။ ဘုရားသခင်က လူ့စိတ်နှလုံးရဲ့ အနက်ရှိုင်းဆုံးကို စေ့စေ့စပ်စပ် ကြည့်ရှုစစ်ဆေးတယ်။ ကျွန်တော်လုပ်ခဲ့သမျှ အရာအားလုံးကို သူသိတယ်။ လူတွေကိုတော့ ကျွန်တော် လှည့်ဖြားလို့ရပေမဲ့ ဘုရားသခင်ကိုတော့ လှည့်ဖြားလို့ မရနိုင်ဘူး၊ ဘာလို့လဲဆိုတော့ သူအကုန်မြင်တယ်လေ။ အခုသာ ကျွန်တော် နောင်တမရဘဲ မပြောင်းလဲဘူးဆိုရင် ဘုရားသခင်ရဲ့ ဖယ်ရှားရှင်းလင်းခြင်းကို ခံရမှာ သေချာတယ်။ ကျွန်တော် သမ္မာတရားကို အရေးတကြီး လိုက်စားပြီး ကိုယ့်ရဲ့ လှည့်ဖြားတတ်တဲ့ စိတ်သဘောထားကို ပြောင်းလဲရမယ်။

နောက်ပိုင်းမှာ ကျွန်တော်က ရိုးသားသူဖြစ်ရခြင်းရဲ့ ပျော်ရွှင်မှုကို ကျွန်တော် တွေ့ကြုံခံစားခဲ့ရ လို့ခေါင်းစဉ်တပ်ထားတဲ့ အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကြည့်ခဲ့တယ်။ အဲဒီထဲမှာ ကိုးကားထားတဲ့ ဘုရားနှုတ်ကပတ်တော်တစ်ပိုဒ်က ကျွန်တော် လျှောက်နေတဲ့ လမ်းကြောင်းနဲ့ပတ်သက်ပြီး နားလည်မှုတချို့ကို ပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်တို့သည် ခေါင်းဆောင်တစ်ဦး၊ သို့မဟုတ် အမှုဆောင်တစ်ဦးဖြစ်လျှင်၊ ဘုရားအိမ်တော်က သင်တို့၏အလုပ်နှင့်ပတ်သက်၍ မေးမြန်းစုံစမ်းပြီး ကြီးကြပ်သည်ကို သင်တို့ ကြောက်သလော။ ဘုရားအိမ်တော်သည် သင်တို့၏အလုပ်၌ အားနည်းချက်များနှင့် လမ်းလွဲခြင်းများကို ရှာဖွေတွေ့ရှိပြီး သင်တို့အား ပြုပြင်မည်ကို သင်တို့ ကြောက်သလော။ အထက်က သင်တို့၏ စစ်မှန်သော အစွမ်းအစနှင့် ဝိညာဉ်ရင့်ကျက်မှုတို့ကို သိကျွမ်းသွားပြီးသည့်နောက် ၎င်းတို့သည် သင်တို့ကို ကွဲပြားသည့် အမြင်ဖြင့် မြင်ကာ သင်တို့ကို ရာထူးတိုးခြင်းအတွက် မစဉ်းစားမည်ကို ကြောက်သလော။ သင့်တွင် ဤကြောက်ရွံ့မှုများရှိလျှင် သင်၏ စိတ်အရင်းခံ အကြောင်းများသည် အသင်းတော်အလုပ်အတွက် မဟုတ်သည်ကို သက်သေပြသည်။ သင်သည် ဂုဏ်သတင်းနှင့် အဆင့်အတန်းအတွက် အလုပ်လုပ်နေခြင်းဖြစ်သည်။ ဤသည်မှာ သင့်တွင် အန္တိခရစ်၏ စိတ်သဘောထားရှိသည်ကို သက်သေပြသည်။ သင်သည် အန္တိခရစ်၏ စိတ်သဘောထားရှိလျှင် အန္တိခရစ်၏ လမ်းကြောင်းကို လျှောက်နိုင်ခြေ ရှိသည်။ အန္တိခရစ်များက ဖြစ်ပေါ်စေသည့် မကောင်းမှုအားလုံးကို ကျူးလွန်တတ်သည်။ သင်၏ စိတ်နှလုံးတွင် သင်၏အလုပ်ကို ကြီးကြပ်နေသော ဘုရားအိမ်တော်ကို ကြောက်ရွံ့ခြင်းမရှိလျှင်၊ အထက်မှ မေးခွန်းများ၊ စုံစမ်းမှုများအပေါ် စစ်မှန်သော အဖြေများကို ပံ့ပိုးပေးနိုင်လျှင်၊ မည်သည့်အရာကိုမျှ မဖုံးကွယ်ထားဘဲ သင်သိသမျှပြောနိုင်လျှင်၊ သင်ပြောသည့်အရာက မှန်သည်ဖြစ်စေ၊ မှားသည်ဖြစ်စေ၊ သင်ထုတ်ဖော်ပြသည့် ဖောက်ပြန်ပျက်စီးခြင်းက မည်သို့ဖြစ်စေ၊ သင်က အန္တိခရစ်တစ်ဦး၏ စိတ်သဘောထားကို ထုတ်ဖော်ပြသည်ဆိုလျှင်ပင် သင်က အန္တိခရစ်တစ်ယောက်အဖြစ် လုံးဝ စရိုက်လက္ခဏာ သရုပ်ဖော်ခြင်း ခံရမည် မဟုတ်ပေ။ အဓိကအချက်သည် သင်က သင်ကိုယ်တိုင်၏ အန္တိခရစ်စိတ်သဘောထားကို သိနိုင်ခြင်းရှိမရှိ၊ ဤပြဿနာကို ဖြေရှင်းရန် သမ္မာတရားကို ရှာဖွေနိုင်ခြင်း ရှိမရှိပင်ဖြစ်သည်။ သင်သည် သမ္မာတရားကို လက်ခံနိုင်သူဖြစ်လျှင် သင်၏ အန္တိခရစ်စိတ်သဘောထားကို ပြင်နိုင်သည်။ သင်က အန္တိခရစ်၏ စိတ်သဘောထားရှိသည်ကို ကောင်းစွာသိသည့်တိုင် ယင်းကို ဖြေရှင်းရန်အတွက် သမ္မာတရားကို မရှာဖွေလျှင်၊ ဖြစ်ပေါ်လာသော ပြဿနာများကို ဖုံးကွယ်ဖို့ပင်ဖြစ်စေ၊ လိမ်ညာဖို့ပင်ဖြစ်စေ၊ တာဝန်ကို ခေါင်းရှောင်ဖို့ပင်ဖြစ်စေ ကြိုးစားလျှင်၊ ပြီးလျှင် ပြုပြင်ခြင်းကို ခံရသောအခါ သမ္မာတရားကို လက်မခံလျှင် ဤသည်မှာ ကြီးလေးသော ပြဿနာတစ်ခုဖြစ်သည်။ သင်က အန္တိခရစ်နှင့် မခြားနားပေ။ သင်က အန္တိခရစ် စိတ်သဘောထားရှိသည်ကို သိလျက် အဘယ်ကြောင့် ယင်းကို ရင်မဆိုင်ရဲသနည်း။ သင်သည် ယင်းကို အဘယ်ကြောင့် ပွင့်လင်းစွာ ချဉ်းကပ်၍ ‘အထက်က ကျွန်ုပ်၏ အလုပ်အကြောင်း မေးမြန်းပါက၊ ကျွန်ုပ်သိသမျှကို ပြောမည်။ ပြီးလျှင် ကျွန်ုပ်ပြုခဲ့သည့် ဆိုးသောအရာများထင်ရှားလာကာ၊ ၎င်းတို့သိသွားသည်နှင့် တစ်ပြိုင်နက် အထက်က ကျွန်ုပ်ကို မသုံးတော့ဘဲ ကျွန်ုပ်၏ ဂုဏ်အဆင့်အတန်း ဆုံးရှုံးရပါက ကျွန်ုပ်ပြောစရာရှိသည့်အရာကို ကျွန်ုပ် ရှင်းရှင်းလင်းလင်း ပြောဦးမည်’ဟု မပြောနိုင်ရသနည်း။ သင်၏အလုပ်ကို ဘုရားအိမ်တော်က ကြီးကြပ်ပြီး မေးခွန်းထုတ်မည်ကို ကြောက်ခြင်းက သင်သည် သမ္မာတရားထက် သင်၏ ဂုဏ်အဆင့်အတန်းကို သင်ပို၍ တန်ဖိုးထားကြောင်း သက်သေပြလေသည်။ ဤသည်မှာ အန္တိခရစ်တစ်ဦး၏ စိတ်သဘောထား မဟုတ်သလော။ အရာအားလုံးထက် ဂုဏ်အဆင့်အတန်းကို ချစ်မြတ်နိုးခြင်းသည် အန္တိခရစ်တစ်ဦး၏ စိတ်သဘောထားဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၂)) ဘုရားနှုတ်ကပတ်တော်တွေကနေ ကျွန်တော် နားလည်လာတာက ခေါင်းဆောင်တွေနဲ့ အမှုဆောင်တွေက အလုပ်ကို မေးမြန်းပြီး ကြီးကြပ်တဲ့အခါ ကိစ္စတွေကို အမှန်အတိုင်း မတင်ပြရဲတာ၊ နာမည်ဂုဏ်သတင်းနဲ့ အဆင့်အတန်းအတွက် အမှန်တရားကိုတောင် ဖုံးကွယ်တာမျိုးတွေက သင်ဟာ အန္တိခရစ်တွေရဲ့ စိတ်သဘောထားရှိတဲ့သူ၊ အန္တိခရစ်တွေရဲ့ လမ်းကြောင်းကို လျှောက်တဲ့သူဖြစ်တယ်လို့ ဆိုလိုတယ်။ ဒါကို ကိုယ့်အခြေအနေနဲ့ နှိုင်းယှဉ်ကြည့်တော့ ကြီးကြပ်ရေးမှူးက ကျွန်တော်တာဝန်ယူထားတဲ့ လူသစ်တွေအကြောင်း မေးတဲ့အခါ ကျွန်တော် ရှင်းရှင်းလင်းလင်း နားမလည်တဲ့ ပြဿနာတွေ အများကြီးရှိပေမဲ့ အမှန်အတိုင်းသာ တင်ပြလိုက်ရင် ကြီးကြပ်ရေးမှူးက ကျွန်တော် အလုပ်တွေကို ကောင်းကောင်း ဆက်မစစ်ဆေးထားတာကို မြင်သွားပြီး ကျွန်တော့်ကို ဝတ်ကျေတမ်းကျေလုပ်တယ်လို့ ထင်သွားမှာ၊ ဒါမှမဟုတ် ကျွန်တော့်ရဲ့ အလုပ်လုပ်နိုင်စွမ်းကိုတောင် မေးခွန်းထုတ်ပြီး သူ့စိတ်ထဲက ကျွန်တော့်ရဲ့ ပုံရိပ်ကောင်းကို ထိခိုက်သွားမှာကို ကြောက်ခဲ့တယ်။ ဒါကြောင့် ကျွန်တော် လိမ်ညာပြီး လှည့်ဖြားမှုကို သုံးခဲ့တာ။ ကျွန်တော့်ရဲ့ ဆိုးညစ်ပြီး လှည့်ဖြားတတ်တဲ့ စိတ်သဘောထားက အန္တိခရစ်တစ်ယောက်ရဲ့ စိတ်သဘောထားနဲ့ တစ်ပုံစံတည်း မဖြစ်နေဘူးလား။ တကယ်တော့ ကြီးကြပ်ရေးမှူးက အလုပ်ကို ဆက်စစ်ဆေးတာက တစ်ဖက်မှာ အလုပ်တွေကို ကောင်းကောင်း ဆက်စစ်ဆေးပြီး အကောင်အထည်ဖော်ပြီးပြီလားဆိုတာ ကျွန်တော့်ကို သတိပေးတာပဲ၊ ကောင်းကောင်း အကောင်အထည် မဖော်ရသေးရင် ချက်ချင်းလုပ်ဆောင်နိုင်ဖို့၊ ဒီလိုနဲ့ ခဏတာ သတိမမူမိတာကြောင့် ရေလောင်းခြင်းအလုပ်ရဲ့ တိုးတက်မှုကို နှောင့်နှေးတာမျိုး ရှောင်ရှားနိုင်ဖို့ပေါ့။ ဒါက ကျွန်တော့်အတွက် သတိပေးချက်နဲ့ အကူအညီတစ်ခုပဲ။ ပြီးတော့ ကြီးကြပ်ရေးမှူးက လူသစ်တွေရဲ့ အခြေအနေကို မေးမြန်းရင်းနဲ့ ရေလောင်းခြင်းအလုပ်မှာ သွေဖည်မှုတွေကို တွေ့ရှိခဲ့ရင် အဲဒါတွေကို ချက်ချင်း မိတ်သဟာယဖွဲ့ပြီး ဖြေရှင်းနိုင်မှာလေ။ သူက ဒီလိုလုပ်ခြင်းအားဖြင့် အသင်းတော်ရဲ့ အကျိုးစီးပွားကို ကာကွယ်ပေးနေတာ။ ကျွန်တော်က ကိုယ်သိသလောက် ပြောပြီး ရိုးရိုးသားသား တင်ပြခဲ့သင့်တာ။ ကောင်းကောင်း ဆက်မစစ်ဆေးရသေးတဲ့ အပိုင်းတွေအတွက်ဆိုရင်လည်း အကောင်အထည်ဖော်ပြီး ဆက်စစ်ဆေးဖို့ အမြန်လုပ်လိုက်ရင် ပြီးသွားမှာပဲ။ ဒါပေမဲ့ အဲဒီအစား ကျွန်တော်က ကိုယ့်ရဲ့နာမည်ဂုဏ်သတင်းနဲ့ အဆင့်အတန်းကို အရမ်းတန်ဖိုးထားပြီး ကြီးကြပ်ရေးမှူးရဲ့ ကြီးကြပ်မှုကို ရင်ဆိုင်ရတဲ့အခါ ကိုယ့်အလုပ်ကို ကောင်းကောင်းမလုပ်ခဲ့ဘူးဆိုတာ ဝန်မခံရဲခဲ့ဘူး။ ကြီးကြပ်ရေးမှူးကိုတောင် လိမ်ညာပြီး လှည့်ဖြားခဲ့တယ်။ ဒါက သွေဖည်မှုတွေကို အချိန်မီ မပြင်ဆင်နိုင်တာမျိုး ဖြစ်စေနိုင်ပြီး လူသစ်တွေရဲ့ အသက်ဝင်ရောက်မှုကို နှောင့်နှေးစေလိမ့်မယ်။ ကျွန်တော်က နာမည်ဂုဏ်သတင်းနဲ့ အဆင့်အတန်းကို အရာအားလုံးထက် ပိုအလေးထားခဲ့တယ်။ ကိုယ့်တာဝန်မှာ ကိုယ့်ရဲ့နာမည်ဂုဏ်သတင်းနဲ့ အဆင့်အတန်းကို ကာကွယ်ဖို့ အမြဲကြိုးစားရင်း အကြံအစည်တွေ၊ ပရိယာယ်တွေ သုံးနေခဲ့တယ်။ ဘုရားသခင်အတွက် ကျွန်တော်ဟာ တကယ်ကို စက်ဆုပ်စရာကောင်းလိုက်တာ။

တစ်နေ့မှာ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်လိုက်ရပြီး ဘုရားသခင်က ဘယ်လိုလူမျိုးကို အသိအမှတ်ပြုပြီး ဘယ်လိုလူမျိုးကို စက်ဆုပ်ရွံရှာတယ်ဆိုတာကို ပိုပြီး ရှင်းရှင်းလင်းလင်း နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့အား ရိုးသားကြရန် ဘုရားသခင် တောင်းဆိုခြင်းမှာ သူသည် လှည့်ဖြားတတ်သောသူများကို အမှန်တကယ် စက်ဆုပ်ရွံရှာကြောင်းနှင့်၊ ၎င်းတို့ကို မနှစ်သက်ကြောင်း သက်သေပြခြင်းဖြစ်သည်။ လှည့်ဖြားတတ်သောသူများကို ဘုရားသခင်၏ မနှစ်သက်ခြင်းသည် အမှုအရာများကို သူတို့၏ ပြုမူပုံများ၊ သူတို့၏ စိတ်သဘောထားများ၊ ပြီးလျှင် သူတို့၏ ရည်ရွယ်ချက်များနှင့် လှည့်ဖြားခြင်းနည်းလမ်းများကိုလည်း မနှစ်သက်ခြင်းပင် ဖြစ်၏။ ဘုရားသခင်သည် ဤအရာအားလုံးကို နှစ်သက်ခြင်း မရှိချေ။ လှည့်ဖြားတတ်သောသူများသည် သမ္မာတရားကို လက်ခံနိုင်၍ မိမိတို့၏ လှည့်ဖြားတတ်သော စိတ်သဘောထားကို ဝန်ခံပြီး ဘုရားသခင်၏ ကယ်တင်ခြင်းကို လက်ခံရန် လိုလားပါက ထိုသူတို့၌လည်း ကယ်တင်ခြင်းခံရရန် မျှော်လင့်ချက် ရှိကြ၏။ အကြောင်းမူကား ဘုရားသခင်သည် မည်သူ့ကိုမျှ ဘက်မလိုက်သကဲ့သို့ သမ္မာတရားသည်လည်း ဘက်လိုက်ခြင်း မရှိသောကြောင့် ဖြစ်၏။ သို့ဖြစ်၍ ငါတို့သည် ဘုရားသခင်ကို ကျေနပ်စေသောသူများ ဖြစ်လိုသည်ရှိသော် ရှေးဦးစွာ မိမိတို့၏ ကျင့်ကြံပြုမူခြင်းဆိုင်ရာ စည်းမျဉ်းများကို ပြောင်းလဲရမည်၊ စာတန်၏ အတွေးအခေါ်များအတိုင်း အသက်ရှင်နေထိုင်ခြင်းကို ရပ်တန့်ရမည်၊ မိမိတို့၏ ဘဝများကို အသက်ရှင်နေထိုင်ရန် လိမ်လည်ခြင်းနှင့် လှည့်ဖြားခြင်းကို အမှီပြုခြင်းအား ရပ်တန့်ပြီး မိမိတို့၏ လိမ်လည်မှုအားလုံးကို စွန့်ပယ်ကာ ရိုးသားသောသူများ ဖြစ်လာရန် ကြိုးစားရမည်။ ထိုအခါ ကျွန်ုပ်တို့အပေါ် ဘုရားသခင်၏ အမြင်သည် ပြောင်းလဲလိမ့်မည်။ ယခင်က လူတို့သည် အခြားလူများကြား၌ နေထိုင်စဉ်တွင် မုသားများ၊ ဟန်ဆောင်မှု၊ လှည့်ဖြားခြင်းတို့ကို အစဉ် အားကိုးပြီး စာတန်ဆန်သော အတွေးအခေါ်များကို ၎င်းတို့၏ ဖြစ်တည်မှု အခြေခံအဖြစ်၊ ၎င်းတို့၏ အသက်အဖြစ်၊ ၎င်းတို့၏ ကျင့်ကြံပြုမူခြင်းအတွက် အခြေခံအုတ်မြစ်အဖြစ် မှတ်ယူခဲ့ကြသည်။ ဤသည်မှာ ဘုရားသခင် စက်ဆုပ်သောအရာတစ်ခု ဖြစ်သည်။ ဘာသာတရားမရှိသောသူများကြားတွင် သင်က အမှန်တရားကို ပြောလျှင်၊ ရိုးသားသော သူတစ်ယောက်ဖြစ်ရန် ကြိုးစားလျှင် သင်သည် အသရေဖျက်ခံရမည်၊ ဝေဖန်အပြစ်တင်ခံရပြီး ငြင်းပယ်ခြင်းခံရမည်။ ထို့ကြောင့် သင်က လောကီရေပန်းစားမှုများနောက်သို့ လိုက်သည်။ စာတန်ဆန်သော အတွေးအခေါ်များဖြင့် အသက်ရှင်သည်။ လိမ်ညာခြင်းတွင် ပိုပို၍ ကျွမ်းကျင်လာသည်။ ပိုပို၍ လှည့်စားလာသည်။ သင်၏ ပန်းတိုင်များကို ရရှိပြီး ထိုသို့ဖြင့် မိမိကိုယ်ကို ကာကွယ်ရန်အတွက် ကောက်ကျစ်စဉ်းလဲသော နည်းများကိုလည်း အသုံးပြုသည်။ စာတန်၏ ကမ္ဘာတွင် သင်သည် ပိုပို၍ ကြီးပွားချမ်းသာလာသည်။ ရလဒ်အနေဖြင့် သင်သည် အပြစ်ထဲသို့ ပို၍ပို၍ ကျဆင်းကာ မိမိကိုယ်မိမိ ကယ်မထုတ်နိုင်တော့ပေ။ ဘုရားသခင်၏ အိမ်တော်၌မူ အခြေအနေများသည် လုံးဝ ဆန့်ကျင်ဘက် ဖြစ်၏။ သင်တို့သည် လိမ်လည်ခြင်းနှင့် လှည့်ဖြားခြင်း၌ ပို၍ ကျွမ်းကျင်လေလေ၊ ဘုရားသခင် ရွေးချယ်ထားသောလူများက သင်တို့ကို ပို၍ အလွန်အမင်း မနှစ်မြို့ဘဲ ပစ်ပယ်ကြလေလေ ဖြစ်လိမ့်မည်။ သင်တို့သည် နောင်တရရန် ငြင်းဆန်ပြီး စာတန်ဆန်သော အတွေးအခေါ်များနှင့် ကျိုးကြောင်းဆင်ခြင်မှုများကို ဆက်လက်ဖက်တွယ်ထားကာ မိမိကိုယ်ကို ဖုံးကွယ်ရန်နှင့် ဟန်ဆောင်ရန်အလို့ငှာ အကြံအစည်များ၊ ပရိယာယ်များနှင့် ပါးနပ်သော နည်းဗျူဟာများကိုလည်း အသုံးပြုပါက သင်တို့သည် ဖော်ထုတ်ခံရပြီး ဖယ်ရှားရှင်းလင်းခြင်း ခံရနိုင်ချေ အလွန်ရှိ၏။ ဤသည်မှာ အဘယ့်ကြောင့်ဆိုသော် ဘုရားသခင်က လှည့်ဖြားတတ်သောသူများကို စက်ဆုပ်သောကြောင့် ဖြစ်သည်။ ဘုရားသခင်၏ အိမ်တော်တွင် ရိုးသားသောသူတို့သာ ကြီးပွားနိုင်ပြီး လှည့်ဖြားသောသူအားလုံးတို့သည် နောက်ဆုံးတွင် ငြင်းပယ်ခံရပြီး ဖယ်ရှားရှင်းလင်းခံရလိမ့်မည်။ ဤအရာကို ဘုရားသခင်က ကြိုတင်ပြဋ္ဌာန်းထားသည်မှာ ကြာပြီဖြစ်၏။ ရိုးသားသောသူတို့သည်သာ ကောင်းကင်နိုင်ငံတော်တွင် ဝေစုကို ရရှိနိုင်သည်။ သင်သည် ရိုးသားသောသူတစ်ယောက်ဖြစ်ဖို့ မကြိုးစားလျှင်၊ သမ္မာတရားကို လိုက်စားသည့် ဦးတည်ချက်ဖြင့် တွေ့ကြုံပြီး လက်တွေ့လုပ်ဆောင်ခြင်းမရှိလျှင်၊ သင်၏ ကိုယ်ပိုင် အကျည်းတန်မှုကို ဖော်ထုတ်ပြီး မိမိကိုယ်ကို အရှိအရှိအတိုင်း မဖွင့်ချလျှင် သင်သည် မည်သည့်အခါမျှ သန့်ရှင်းသောဝိညာဉ်တော်၏ အလုပ်ကို လက်ခံရရှိပြီး ဘုရားသခင်၏ အသိအမှတ်ပြုခြင်းကို ရရှိနိုင်လိမ့်မည်မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားသခင်က ရိုးသားတဲ့သူတွေကို သဘောကျပြီး လှည့်ဖြားတတ်တဲ့သူတွေကို စက်ဆုပ်ရွံရှာတယ်၊ ဘာလို့လဲဆိုတော့ လှည့်ဖြားတတ်တဲ့သူတွေက ဘယ်လိုအခြေအနေမျိုးနဲ့ ကြုံရပါစေ အမြဲတမ်း လိမ်ညာပြီး လှည့်ဖြားကြတယ်၊ စာတန်ဆန်တဲ့ အတွေးအခေါ်တွေကို သူတို့ရဲ့ ရှင်သန်မှုအခြေခံအဖြစ် မှတ်ယူပြီး သမ္မာတရားကို လုံးဝ လက်တွေ့မလုပ်ဆောင်ကြလို့ပဲ။ ကိုယ့်ရဲ့ လှည့်ဖြားတတ်ခြင်းရဲ့ အရင်းအမြစ်ကို ပြန်သုံးသပ်ကြည့်တော့ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “သစ်တစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်ာ”၊ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုတဲ့ စကားတွေအတိုင်း ကျွန်တော် အသက်ရှင်နေခဲ့တာကို တွေ့ရတယ်။ ကျွန်တော်က ဒီစာတန်ဆန်တဲ့အဆိပ်အတောက်တွေအတိုင်း အသက်ရှင်ပြီး ကိုယ့်ရဲ့ဂုဏ်၊ အဆင့်အတန်းနဲ့ ကိုယ်ကျိုးစီးပွားတွေကို သိပ်အလေးထားခဲ့တယ်။ ဘာနဲ့ပဲ ကြုံရပါစေ၊ ကိုယ့်ရဲ့ဂုဏ်နဲ့ အဆင့်အတန်း ပါဝင်ပတ်သက်လာပြီဆိုရင် အမှန်တရားကို ဖုံးကွယ်ဖို့ ဦးနှောက်ခြောက်ခံ စဉ်းစားပြီး ဘာပဲဖြစ်ဖြစ်လုပ်တော့တာပဲ။ ဒီလိုလုပ်ပြီးသွားရင်တောင် ဒါက လူတော်တွေ လုပ်တဲ့ပုံစံပဲ၊ အရူးတွေနဲ့ လူအတွေကပဲ အမှန်အတိုင်း ပြောကြတာလို့တောင် ထင်နေတုန်းပဲ။ ကျွန်တော် ကျောင်းတက်တုန်းက တစ်ခါက အိမ်စာကို မှားမှတ်မိပြီး အိမ်စာတစ်ပိုင်း မပြီးခဲ့တာကို သတိရတယ်။ ဆရာမအမြင်မှာ ကျောင်းသားကောင်းတစ်ယောက်ဆိုတဲ့ ကျွန်တော့်ပုံရိပ်က ပျက်စီးသွားမှာစိုးလို့ အိမ်စာစာအုပ် အိမ်မှာမေ့ကျန်ခဲ့တယ်လို့ ဆရာမကို လိမ်ပြောလိုက်တယ်၊ ပြီးတော့ နေ့လယ်ထမင်းစားချိန် အိမ်ပြန်ပြီး အမြန်ပြီးအောင်လုပ်လိုက်ပြီး ညနေကျမှ ဆရာမကို သွားပေးခဲ့တယ်။ သိက္ခာကို ထိန်းသိမ်းဖို့နဲ့ ကျွန်တော့်အဆင့်အတန်းကို ကာကွယ်ဖို့အတွက် ကျွန်တော်က ပိုပိုပြီး လိမ်ညာလာတယ်၊ ပရိယာယ်တွေ သုံးလာတယ်၊ အဲဒါက တဖြည်းဖြည်းနဲ့ အကျင့်တစ်ခုလို ဖြစ်လာခဲ့တယ်။ ဘုရားသခင်ကို တွေ့ပြီးတဲ့နောက်မှာတောင် ကျွန်တော်က စာတန်ဆန်တဲ့ အတွေးအခေါ်တွေ၊ အမြင်တွေနဲ့ပဲ အသက်ရှင်နေခဲ့တုန်းပဲ။ ကြီးကြပ်ရေးမှူးရဲ့ မျက်စိထဲမှာ ကိုယ့်ပုံရိပ်ကို ထိန်းသိမ်းဖို့၊ ကိုယ့်ရဲ့ပြဿနာတွေနဲ့ ချို့တဲ့မှုတွေကို ဖုံးကွယ်ဖို့ ကျွန်တော်က အမှန်တရားကို ဖုံးကွယ်ဖို့ ပရိယာယ်နဲ့ လှည့်ဖြားမှုကို သုံးခဲ့တယ်။ နောက်ပိုင်းမှာ ရိုးသားတဲ့သူတစ်ယောက်ဖြစ်သင့်ပြီး ပွင့်ပွင့်လင်းလင်း မိတ်သဟာယဖွဲ့သင့်တယ်လို့ သိလာတဲ့အခါမှာတောင် ကျွန်တော်သာ ဖွင့်ဟလိုက်ရင် အရင်ကြိုးစားခဲ့သမျှတွေ အလဟဿဖြစ်သွားမှာကို၊ ကြီးကြပ်ရေးမှူးက ကျွန်တော့်ကို လုံးဝ အကြံအစည်များပြီး လှည့်ဖြားတတ်တဲ့သူလို့ ထင်သွားမှာကို စိုးရိမ်ခဲ့တယ်။ ဒါကြောင့် ကျွန်တော် ရိုးရိုးသားသား မပြောချင်ခဲ့ဘူး။ ဘုရားသခင်က ရိုးသားတဲ့သူတွေကို သဘောကျတယ်၊ ဘာလို့လဲဆိုတော့ သူတို့က ပြဿနာတွေနဲ့ ရင်ဆိုင်ရတဲ့အခါ တာဝန်ယူရဲတဲ့ သတ္တိရှိတယ်၊ ကိုယ့်ရဲ့ချို့တဲ့မှုတွေ ပေါ်လာတဲ့အခါ ရင်ဆိုင်ရဲတဲ့ သတ္တိရှိတယ်၊ ပြီးတော့ နောက်ပိုင်းမှာ သမ္မာတရားကို ရှာဖွေပြီး ဒီအရာတွေကို ဖြေရှင်းနိုင်လို့ပဲ။ ဒီလိုလူတွေက သူတို့ရဲ့တာဝန်တွေကို ထမ်းဆောင်တဲ့အခါ စည်းမျဉ်းတွေကို ပိုပိုပြီး နားလည်လာတယ်၊ သူတို့ရဲ့ရလဒ်တွေကလည်း ပိုပိုပြီး ကောင်းလာတယ်။ ဒါပေမဲ့ ကျွန်တော့်မှာတော့ ဒီအပြုအမူတွေ တစ်ခုမှ မရှိခဲ့ဘူး။ ကျွန်တော်က ကိုယ့်ရဲ့အပြစ်အနာအဆာတွေကို အမြဲတမ်း ဖုံးကွယ်ဖုံးဖိဖို့ ကြိုးစားခဲ့တယ်၊ ညီအစ်ကိုမောင်နှမတွေကိုတောင် လှည့်ဖြားဖို့ ကြိုးစားခဲ့တယ်။ ကျွန်တော် အသက်ရှင်နေထိုင်ခဲ့တဲ့အရာက ဘယ်လိုများ ရိုးသားတဲ့သူတစ်ယောက်ရဲ့ ပုံသဏ္ဌာန်တစ်ခုတလေ ရှိခဲ့လို့လဲ။ အဲဒါက စာတန်ရဲ့ ကောက်ကျစ်ပြီး လှည့်ဖြားတတ်တဲ့ ပုံရိပ်ပဲ။ ကျွန်တော်သာ နောင်တမရဘဲ နေနေရင် ဘုရားသခင်ရဲ့ ပစ်ပစ်ခါခါငြင်းတာကို ခံရပြီး ကယ်တင်ခြင်းရဖို့ အခွင့်အရေးကို ဆုံးရှုံးရမှာ သေချာတယ်။

နောက်ပိုင်းမှာ ဘုရားနှုတ်ကပတ်တော် နှစ်ပိုဒ်ကို ဖတ်ပြီး လက်တွေ့လုပ်ဆောင်ဖို့ လမ်းကြောင်းကို တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ၎င်းတို့၏ ကိုယ်ပိုင်အကျိုးစီးပွားများမရှိဘဲ ၎င်းတို့၏ အကျိုးစီးပွားများကို ဆုံးရှုံးခဲ့ရလျှင် ရှင်သန်နိုင်မည်မဟုတ်ဟု ထင်ကြသည်။ ယင်းမှာ ၎င်းတို့ ရှင်သန်ရေးသည် ၎င်းတို့၏ ကိုယ်ပိုင်အကျိုးစီးပွားနှင့် ခွဲခြား၍မရသည့်အလား ဖြစ်သည်။ ထို့ကြောင့် လူအများစုသည် ၎င်းတို့၏ ကိုယ်ပိုင်အကျိုးစီးပွားများမှလွဲ၍ မည်သည့်အရာကိုမျှ မမြင်ပေ။ ၎င်းတို့၏ ကိုယ်ပိုင်အကျိုးစီးပွားများကို အရာအားလုံးထက် မြင့်သည်ဟု မြင်ကြသည်။ ၎င်းတို့၏ ကိုယ်ပိုင်အကျိုးစီးပွားများအတွက် အသက်ရှင်ကြပြီး ၎င်းတို့၏ ကိုယ်ပိုင်အကျိုးစီးပွားများကို စွန့်လွှတ်ခိုင်းခြင်းသည် ၎င်းတို့၏ ကိုယ်ပိုင်ဘဝများကို စွန့်လွှတ်ရန် တောင်းဆိုသကဲ့သို့ဖြစ်သည်။ ဤသို့ဆိုလျှင် ဤသို့သော အခြေအနေများတွင် မည်သည့်အရာကို လုပ်ဆောင်သင့်သနည်း။ လူတို့သည် သမ္မာတရားကို လက်ခံရမည်။ သမ္မာတရားကို ၎င်းတို့ နားလည်သောအခါမှသာ ၎င်းတို့၏ ကိုယ်ပိုင် အကျိုးစီးပွားများ၏ အနှစ်သာရကို ရိပ်စားမိနိုင်သည်။ ထိုအခါမှသာ ၎င်းတို့သည် ထိုအကျိုးစီးပွားများကို စွန့်လွှတ်ရန်နှင့် ပုန်ကန်ရန် စတင်နိုင်မည်ဖြစ်ပြီး ၎င်းတို့အလွန်ချစ်သည့် အရာကို လက်လွှတ်ခြင်း၏ နာကျင်မှုကို တောင့်ခံနိုင်မည်ဖြစ်သည်။ ဤအရာကို ပြုလုပ်နိုင်ပြီး သင်ကိုယ်တိုင်၏ အကျိုးစီးပွားများကို စွန့်ပစ်နိုင်သည့်အခါတွင် သင်သည် စိတ်နှလုံးထဲတွင် ပို၍ စိတ်သက်သာပြီး ပို၍ ငြိမ်းချမ်းလိမ့်မည်။ ပြီးလျှင် ဤသို့လုပ်ဆောင်ခြင်းတွင် သင်သည် ဇာတိပကတိကို အောင်မြင်ကျော်လွှားပြီး ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတစ်ယောက်၏စိတ်သဘောထားကိုသိခြင်းသည် ၎င်းပြောင်းလဲခြင်း၏ အခြေခံအုတ်မြစ်ဖြစ်၏) “ရိုးသားသည့် လူတစ်ဦးဖြစ်ဖို့၊ သင်၏ စိတ်နှလုံးကို အယောက်တိုင်း တွေ့မြင်နိုင်ဖို့အလို့ငှာ၊ သင် တွေးနေသည့် အရာအားလုံးကို မြင်နိုင်ပြီး၊ သင်၏ သရုပ်မှန်ကို ကြည့်ရှုနိုင်ဖို့အလို့ငှာ၊ ဦးစွာပထမ သင်၏ စိတ်နှလုံးကို ဖွင့်ပြရမည်။ သင်သည် မိမိကိုယ်ကိုယ် ရုပ်ဖျက်ဖို့ သို့မဟုတ် ဖုံးကွယ်ဖို့ မကြိုးစားရ။ ထိုအခါမှသာ အခြားလူများက သင့်ကို ယုံကြည်ပြီး ရိုးသားသူတစ်ယောက်ဖြစ်သည်ဟု ယူဆကြလိမ့်မည်။ ဤသည်မှာ အခြေခံအကျဆုံး လက်တွေ့လုပ်ဆောင်ချက်ဖြစ်ပြီး ရိုးသားသော လူတစ်ဦးဖြစ်ခြင်း၏ မရှိမဖြစ်လိုအပ်ချက်တစ်ခုဖြစ်သည်။...အကယ်၍ သင်သည် ရိုးသားသော လူတစ်ဦးဖြစ်လိုပါက သင်သည် ဘုရားသခင်ရှေ့၌ဖြစ်စေ၊ အခြားသူတို့၏ရှေ့၌ဖြစ်စေ သင့်စိတ်အတွင်းရှိသော အခြေအနေနှင့် သင့်စိတ်နှလုံးထဲရှိ စကားများအကြောင်းတို့ကို ရိုးသားပွင့်လင်းသည့် ဖြစ်ကြောင်းကုန်စင် ပြောနိုင်သင့်သည်။ ဤသည်မှာ စွမ်းဆောင်ရရှိရန် လွယ်ကူသလော။ ယင်းက လေ့ကျင့်ခြင်း အချိန်ကာလတစ်ခုအပြင် ဘုရားသခင်ထံ မကြာခဏ ဆုတောင်းခြင်းနှင့် မှီခိုခြင်းတို့လည်း လိုအပ်ပေသည်။ သင်သည် အရာခပ်သိမ်းတွင် စိတ်နှလုံးထဲမှနေ၍ ရိုးရှင်းစွာ၊ ပွင့်လင်းစွာပြောဆိုရန် သင့်ကိုယ်သင် လေ့ကျင့်ရမည်။ ဤကဲ့သို့သော လေ့ကျင့်မှုမျိုးဖြင့် သင် တိုးတက်နိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) ဘုရားနှုတ်ကပတ်တော်တွေက လက်တွေ့လုပ်ဆောင်ဖို့လမ်းကြောင်းကို ရှင်းရှင်းလင်းလင်း ဖော်ပြထားတယ်။ လှည့်ဖြားတတ်တဲ့ အခြေအနေတစ်ခုကို ဖြေရှင်းဖို့ဆိုရင် ကိုယ်ကျိုးစီးပွားကို စွန့်လွှတ်ရမယ်၊ ကိုယ့်ရဲ့ဂုဏ် ဒါမှမဟုတ် အဆင့်အတန်းကို မစဉ်းစားရဘူး၊ အရာအားလုံးမှာ ဘုရားသခင်ကို ဖွင့်ဟပြရမယ်။ ကိုယ့်တာဝန်တွေမှာ ဘာပြဿနာ၊ ဘာကိုယ်ရေးကိုယ်တာ ချို့တဲ့မှုပဲရှိရှိ ချက်ချင်း တင်ပြသင့်တယ်၊ ဘုရားအိမ်တော်ရဲ့ အကျိုးစီးပွားကို ဦးစားပေးသင့်တယ်။ အမှန်တရားကို ပြောလိုက်လို့ ညီအစ်ကိုမောင်နှမတွေက ကိုယ့်တာဝန်ထဲက ပြဿနာတွေနဲ့ ချို့တဲ့မှုတွေကို မြင်သွားပြီး ကျွန်တော့်ကို အထင်သေးရင်တောင်မှ အဲဒါကို ကျွန်တော် မှန်မှန်ကန်ကန် ချဉ်းကပ်ရဦးမှာပဲ။ ဒါကြောင့် ညီအစ်ကိုမောင်နှမတွေက ကျွန်တော့်ကို ဘယ်လိုပဲမြင်မြင် သူတို့ကို ဖွင့်ပြောပြီး ကိုယ့်ကိုယ်ကိုယ် ဖွင့်ချပြရမယ်။ ရိုးသားတဲ့သူတစ်ယောက် ဖြစ်ရမယ်ဆိုတဲ့ စိတ်ပိုင်းဖြတ်ချက်တစ်ခုကို ကျွန်တော် ခိုင်ခိုင်မာမာ ချလိုက်တယ်။

စုဝေးပွဲတစ်ခုမှာ ကျွန်တော်တာဝန်ယူထားတဲ့ လူသစ် ရှောင်ယာက ကျွန်တော့်ကို ဧဝံဂေလိတရားဟောတာနဲ့ပတ်သက်တဲ့ မေးခွန်းတစ်ခု မေးတယ်၊ အဲဒီအချိန်က ကျွန်တော် အကျဉ်းချုံးပြီး နည်းနည်း မိတ်သဟာယဖွဲ့ပေးလိုက်တယ်။ ဒါပေမဲ့ နောက်ပိုင်းကျတော့ ကျွန်တော့်ရဲ့ မိတ်သဟာယမှာ လမ်းလွဲတာတွေ ပါနေပြီး ရှောင်ယာရဲ့ပြဿနာကို လုံးဝ မဖြေရှင်းနိုင်ဘူးဆိုတာ တွေ့လိုက်ရတယ်။ နောက်တော့ ကြီးကြပ်ရေးမှူးက ရှောင်ယာရဲ့ ပြဿနာတွေနဲ့ အခက်အခဲတွေကို ကျွန်တော် ဘယ်လိုဖြေရှင်းပေးခဲ့လဲဆိုတာ စာရေးမေးတယ်၊ ကျွန်တော် စိတ်ထဲမှာ တွေးလိုက်တယ်၊ “အမှန်အတိုင်းသာ ရေးလိုက်ရင် ကြီးကြပ်ရေးမှူးက ရေလောင်းသူတစ်ယောက်အနေနဲ့ ဒီလောက်သေးတဲ့ပြဿနာလေးတောင် ရှင်းရှင်းလင်းလင်း မိတ်သဟာယမဖွဲ့နိုင်ဘူး၊ တကယ်အလုပ်မလုပ်နိုင်ဘူးလို့ ထင်သွားမှာ သေချာတယ်။ အပေါ်ယံပဲရေးပြီး အဖြစ်မှန်အတိုင်း မရေးဘဲ နေလိုက်ရင်ကောင်းမလား” ပေါ့။ ဒီလိုစဉ်းစားနေရင်းနဲ့ ကျွန်တော်ဟာ လှည့်ဖြားနေတုန်းပဲဆိုတာ သဘောပေါက်လိုက်တယ်။ ဘုရားသခင်က ရိုးသားတဲ့သူတွေကို ချစ်တယ်၊ ဒါကြောင့် ကျွန်တော်လည်း ရိုးသားတဲ့သူတစ်ယောက်ဖြစ်သင့်ပြီး အမှန်တရားကို ပြောသင့်တယ်။ နောက်ဆုံးမှာတော့ ကျွန်တော် အမှန်အတိုင်း ရေးလိုက်တယ်။ ဒီလိုလုပ်လိုက်တော့ ကျွန်တော့်ရင်ဘတ်ထဲမှာ လေးလံနေတာက နောက်ဆုံးမှာ ပေါ့သွားပြီး အရမ်းကို ပေါ့ပါးသွားသလို ခံစားလိုက်ရတယ်။ အဲဒီနောက်မှာ ရှောင်ယာနဲ့ အချိန်မီ မိတ်သဟာယဖွဲ့ပြီး ကိုယ့်ရဲ့ လမ်းလွဲတာတွေကို ပြင်ဆင်ခဲ့တယ်။ နောက်ပိုင်းမှာ အသက်တာမှာ ညီအစ်ကိုမောင်နှမတွေနဲ့ အတူ အပြန်အလှန်ဆက်ဆံရင်း၊ တာဝန်ထမ်းဆောင်ရင်းနဲ့ ရိုးသားတဲ့သူတစ်ယောက်ဖြစ်ဖို့ လေ့ကျင့်ခဲ့တယ်၊ တစ်ခါတလေ ကိုယ့်အကျိုးစီးပွားနဲ့ ပတ်သက်တဲ့ကိစ္စတွေ ကြုံလာရင် လှည့်ဖြားချင်စိတ် ပေါ်လာပေမဲ့ ဘုရားနှုတ်ကပတ်တော်ရဲ့ လမ်းညွှန်မှုအောက်မှာ ညီအစ်ကိုမောင်နှမတွေကို အမှန်အတိုင်းပြောဖို့ပဲ ရွေးချယ်ခဲ့တယ်။ ကျွန်တော်နဲ့အတူ လက်တွဲလုပ်ဆောင်တဲ့ ညီအစ်ကိုမောင်နှမတွေ ဒါမှမဟုတ် ကြီးကြပ်ရေးမှူးကို အမှန်အတိုင်း ပြောပြတဲ့အခါတိုင်း သူတို့က ကျွန်တော် ကောင်းကောင်းမလုပ်နိုင်လို့ဆိုပြီး ကျွန်တော့်ကို ဘယ်တော့မှ အပြစ်မတင်ခဲ့ဘူး။ အဲဒါနဲ့ ဆန့်ကျင်ဘက်ပါပဲ။ သူတို့က ကျွန်တော့်ကို သတိပေးပြီး ကူညီခဲ့ကြတယ်၊ ကျွန်တော်နဲ့အတူ သမ္မာတရားစည်းမျဉ်းတွေကို မိတ်သဟာယဖွဲ့ပေးခဲ့ကြတယ်။ စိတ်ထဲမှာ ပေါ့ပါးပြီး လွတ်မြောက်သလို ခံစားရတယ်၊ အရင်တုန်းကလို မပင်ပန်းတော့ဘူး။ ဘုရားနှုတ်ကပတ်တော်တွေကြောင့်သာ ကျွန်တော် ကိုယ့်ရဲ့လှည့်ဖြားတတ်တဲ့ စိတ်သဘောထားကို သိလာခဲ့တာပါ၊ ဘုရားနှုတ်ကပတ်တော်အတိုင်း လက်တွေ့လုပ်ဆောင်ပြီး အမှန်တရားကို ပြောရဲတာ၊ ဖွင့်ဟရဲတာက ရှက်စရာကိစ္စမဟုတ်ဘူးဆိုတာကိုလည်း နားလည်လာတယ်။ ပိုပြီး ဖွင့်ဟလေ၊ စိတ်ထဲမှာ ပိုပြီး သက်သာလွတ်မြောက်လေဆိုတာကို ကျွန်တော် တွေ့ကြုံခံစားခဲ့ရတယ်။ ဒီအကျိုးအမြတ်တွေကို ရခွင့်ပေးတဲ့ ဘုရားသခင်ရဲ့ ဦးဆောင်လမ်းပြမှုအတွက် ဘုရားသခင်ကို ကျေးဇူးတင်ပါတယ်။


၆၉။ “အသက်ကြီးလာလျှင် ပြုစုစောင့်ရှောက်ခံရရန် သားသမီး မွေးခြင်း” ဤအမြင်ဟာ မှန်ကန်ရဲ့လား။

လုယောင်၊ တရုတ်ပြည်

ငယ်ငယ်တုန်းက အဖေပြောတာကို ကျွန်မ ခဏခဏ ကြားဖူးတယ်။ “နင့် ဒုတိယဦးလေးက သားသမီးဝတ် မကျေဘူး၊ နင့်အဘိုးကို မထောက်ပံ့ဘူး။ နင့်အဘိုးကို ထောက်ပံ့ခဲ့တာက ငါနဲ့ နင့်အမေပဲ ရှိတယ်။ သားသမီးမွေးတယ်ဆိုတာ ကိုယ်အသက်ကြီးလာတဲ့အခါ ပြုစုစောင့်ရှောက်ခံရဖို့ပဲ။ နောင်ကျရင် နင် ငါတို့ကို ပြုစုစောင့်ရှောက်ရမယ်၊ ငါတို့ သေတဲ့အထိ ကြည့်ရှုစောင့်ရှောက်ရမယ်နော်” လို့ပေါ့။ ကျွန်မ ကြီးလာတဲ့အခါ မိဘတွေကို သူတို့သေဆုံးတဲ့အထိ ကျွန်မ ပြုစုစောင့်ရှောက်ခဲ့ပါတယ်။ ပြီးတော့ ကျွန်မ အသက်ကြီးလာရင်လည်း သမီးလေးက ကျွန်မကို ပြုစုစောင့်ရှောက်ပေးနိုင်လိမ့်မယ်လို့ မျှော်လင့်ခဲ့မိတယ်။ ကျွန်မရဲ့သမီး စကားပြောတတ်လာတော့ ကျွန်မ သူ့ကို မေးခဲ့တယ်၊ “သမီးကြီးလာရင် သမီးပိုက်ဆံကို ဘယ်သူ့အတွက် သုံးမှာလဲ” လို့ပေါ့။ သမီးလေးက “သမီးကြီးလာရင် ပိုက်ဆံအများကြီးရှာပြီး ဖေဖေနဲ့ မေမေအတွက် သုံးမှာ” တဲ့။ ကျွန်မက ဝမ်းသာအားရနဲ့ “ငါ့ချစ်သမီးလေး၊ နင့်ကို အမေ မွေးရကျိုးနပ်တယ်ကွယ်” လို့ ပြောလိုက်တာပေါ့။ သမီးလေးက အရမ်းဉာဏ်ကောင်းတယ်။ ဘာသင်သင် ချက်ချင်းတတ်ပြီး စာမေးပွဲတွေမှာလည်း အမြဲ ထိပ်ဆုံးကျောင်းသွားတွေထဲ ပါခဲ့တယ်။ ကျွန်မ အရမ်းဝမ်းသာပြီး ကိုယ့်ဘာသာကိုယ် တွေးမိတယ်။ “ငါ့သမီးက အရမ်းဉာဏ်ကောင်းတာပဲ၊ နောင်ကျရင် သေချာပေါက် အနာဂတ်ကောင်း ပိုင်ဆိုင်မှာ။ ငါ့မှာ ပိုက်ဆံမရှိရင်တောင် သူ့ပညာရေးကို ပံ့ပိုးပေးရမယ်၊ ဒါမှ သူ ကောလိပ်ကနေ ဘွဲ့ရပြီးတဲ့အခါ အလုပ်ကောင်းကောင်းတစ်ခုကို ရှာတွေ့မှာ။ အဲဒီအခါကျရင် ငါတို့ အသက်ကြီးလာတဲ့အခါမှာ ပြုစုစောင့်ရှောက်ဖို့ သူ့အတွက် ဘာပြဿနာမှ ရှိမှာမဟုတ်ဘူး” လို့ပေါ့။

၂၀၀၃ ခုနှစ်၊ ဧပြီလမှာ ဘုရားသခင်ကို ယုံကြည်ပြီး ဧဝံဂေလိဟောလို့ ကျွန်မ အဖမ်းခံရပြီး ၂၅ ရက် ထိန်းသိမ်းခံခဲ့ရတယ်။ နောက်တစ်ခါ ရဲဖမ်းတာ မခံရအောင် နိုဝင်ဘာလမှာ အိမ်ကထွက်ပြီး တခြားနေရာမှာ တာဝန်သွားထမ်းဆောင်ခဲ့တယ်။ အဲဒီအချိန်တုန်းက ကျွန်မ တော်တော်လေး ဝေခွဲမရ ဖြစ်ခဲ့ရတယ်။ “နောက်ခြောက်လဆို သမီးလေးက ကောလိပ်ဝင်ခွင့် စာမေးပွဲ ဖြေရတော့မှာ။ ဒီအချိန်မှာ ငါသာ ထွက်သွားရင် သမီးလေးရဲ့ ပညာရေးကို ထိခိုက်သွားမလား။ သူ့ရဲ့ ကောလိပ်ဝင်ခွင့် စာမေးပွဲကို ထိခိုက်ပြီး သူ့အနာဂတ် အဟန့်အတားဖြစ်သွားရင် ငါ့ကို မုန်းသွားမလား။ ငါ့ကို အမေအဖြစ်ကနေ စွန့်လွှတ်လိုက်မှာလား။ ငါ့မှာ ဒီသမီးတစ်ယောက်တည်း ရှိတာ၊ သူက ငါ့ကို အမေအဖြစ် မလိုချင်တော့ရင် ငါအသက်ကြီးတဲ့အခါ ဘယ်သူ့ကို အားကိုးရမလဲ။ ဒါပေမဲ့ ငါမသွားဘဲနေလို့ ထပ်အဖမ်းခံရရင် သမီးလေးပါ သေချာပေါက် အမှုပတ်ပြီး သူ့အနာဂတ် လုံးဝ ပျက်စီးသွားမှာပဲ။ ငါလည်း ထောင်ဒဏ်ကျခံရမယ်၊ အဲဒီအခါကျရင် ငါ့တာဝန်တွေကို ငါ ထမ်းဆောင်နိုင်မှာ မဟုတ်ဘူး” လို့ပေါ့။ အများကြီး စဉ်းစားပြီးနောက်မှာ ကျွန်မ အိမ်ကနေ ထွက်သွားဖို့ ဆုံးဖြတ်ခဲ့တုန်းပဲ။ ရဲတွေက ကျွန်မကို ဆက်ရှာနေတာကြောင့် အိမ်မပြန်ရဲခဲ့ဘူး။

အသက်ကြီးလာတာနဲ့အမျှ ကျွန်မရဲ့ ခွန်အားနဲ့ ကိုယ်ခန္ဓာကြံ့ခိုင်မှုက စပြီး ကျဆင်းလာခဲ့တယ်၊ သွေးပေါင်ချိန်ကလည်း မြင့်တဲ့ဘက်မှာ ရှိတယ်။ မျက်စိတွေကလည်း မှုန်ဝါးလာတယ်၊ ပြီးတော့ နားအူပြီး နားလေးတာတွေပါ ဖြစ်လာခဲ့တယ်။ ကျွန်မရဲ့နှလုံးကလည်း ကိုယ်လက်လှုပ်ရှားမှုလုပ်တဲ့အခါတိုင်းမှာ စပြီး တုန်တုန်လာလို့ လှဲပြီး ခဏအနားယူခဲ့ရတယ်။ ကျွန်မ ကိုယ့်ဘာသာကိုယ် တွေးမိတယ်။ “ငါ အိုလာနေပြီလား။ ငါ အသက်ကြီးတဲ့အခါ ဘယ်သူကများ ငါ့ကို ပြုစုစောင့်ရှောက်မှာလဲ” လို့ပေါ့။ အဲဒီအချိန်မှာ သမီးလေးကို အရမ်းလွမ်းမိပြီး “ငါ အသက်ကြီးရင် သူ့ကို အားကိုးဖို့ မျှော်လင့်နေတုန်းပဲ” လို့ တွေးမိတယ်။ ၂၀၂၁ ခုနှစ်မှာ ကျွန်မရဲ့အစ်မအိမ်ကို ဧဝံဂေလိတရား ဟောပြောဖို့ ပြန်သွားခဲ့ပြီး ကျွန်မရဲ့သမီးက အိမ်နဲ့ဝေးရာမှာ အလုပ်လုပ်နေတယ်ဆိုတာနဲ့ သူ့အဒေါ်တွေအပေါ် အရမ်း ဝတ္တရားကျေပွန်တယ်ဆိုတာ သိလိုက်ရတယ်။ အဲဒါဆိုရင် သူ ငါ့အပေါ်လည်း သေချာပေါက် ကောင်းမှာပဲလို့ ကျွန်မ တွေးမိပြီး တစ်နေ့နေ့မှာ သမီးနဲ့ တွေ့ရဖို့ တကယ်ကို မျှော်လင့်နေခဲ့တာပေါ့။ နောက်တစ်နှစ် ဩဂုတ်လကုန်ပိုင်းမှာ ကျွန်မ အိမ်နဲ့ဝေးတဲ့နေရာမှာ ဧဝံဂေလိတရား ဟောနေတုန်းမှာ သမီးလေးက ရက်ပိုင်းလောက် ပြန်လာတယ်ဆိုပြီး ကျွန်မအစ်မက စာရေးလာခဲ့တယ်။ ကျွန်မလည်း အစ်မအိမ်ကို ညတွင်းချင်း ကမန်းကတန်း ပြန်လာခဲ့ပေမဲ့ သမီးလေးက ကျွန်မကို မတွေ့ချင်ဘူးတဲ့။ ကျွန်မ စိတ်မကောင်းဖြစ်သွားခဲ့တယ်၊ ဒါပေမဲ့ သမီးရဲ့ ခံစားချက်တွေကို ကျွန်မ နားလည်နိုင်ခဲ့တယ်။ ၁၇ နှစ်လုံးလုံး သူ့ကို ကျွန်မ မစောင့်ရှောက်ပေးခဲ့ရဘူးဆိုတော့ သူ စိတ်ဆိုးတာကလည်း မဆန်းပါဘူး။ နောက်ပိုင်း သမီးကို တွေ့ရတော့ ကျွန်မ ဝမ်းသာအားရနဲ့ သူ့ကို ဖက်ထားချင်စိတ် ဖြစ်မိပေမဲ့ သူက ခပ်လှမ်းလှမ်းမှာပဲ ထိုင်နေတော့ စိတ်ပျက်ပြီး ကျွန်မနှလုံးသား အေးစက်သွားခဲ့တယ်လေ။ ခဏနေတော့ ကျွန်မက သူ့ကို ပြောလိုက်တယ်။ “ဒီနှစ်တွေတစ်လျှောက်လုံး သမီးကို အမေ စိတ်ပူနေခဲ့တာပါ။ ရဲတွေ အမေ့ကိုဖမ်းရင် သမီးပါ အမှုပတ်မှာစိုးလို့ အမေ အိမ်မပြန်ရဲခဲ့တာပါ။ ဒီနှစ်တွေမှာ သမီး ဒုက္ခခံစားခဲ့မှာပဲနော်” လို့ပေါ့။ သူက နာကြည်းတဲ့လေသံနဲ့ “သမီး ဒုက္ခမခံစားခဲ့ရပါဘူး။ အခု လူကြီးဖြစ်နေပြီပဲ၊ ဒုက္ခမခံစားရပါဘူး” တဲ့။ အဲဒီလိုပြောပြီး မျက်နှာလွှဲပြီးတော့ နာရီဝက်မပြည့်ခင်မှာပဲ ထွက်သွားခဲ့တယ်။ ကျွန်မ လုံးဝ စိတ်ပျက်သွားတယ်။ “နင့်ကို ငါ ပင်ပင်ပန်းပန်း ပြုစုပျိုးထောင်ခဲ့ရတာ၊ အများကြီးလည်း ဂရုစိုက်ခဲ့တယ်။ နင် ကျောင်းတက်တော့လည်း အတတ်ပညာတစ်ခုခု တတ်ပြီး အနာဂတ်ကောင်းတစ်ခု ရအောင်လို့ ငါတို့မိသားစုမှာ ရှိတဲ့ နောက်ဆုံး ယွမ်သုံးထောင်ကို နင့်အတွက် အီလက်ထရောနစ်ကီးဘုတ်တစ်ခု ဝယ်ပေးခဲ့တာလေ။ နင့်အတွက် ငါ အများကြီး ကြိုးကြိုးစားစားနဲ့ ပေးဆပ်ခဲ့ရတာ၊ အခုတော့ နင်က ငါ့ကို အမေအဖြစ်ကနေ စွန့်လွှတ်တယ်ပေါ့ဟုတ်လား။ နင့်ကို ပြုစုပျိုးထောင်ပေးခဲ့တာ တကယ်ကို အလကားပဲ” လို့ပေါ့။ ကျွန်မ တွေးမိတယ်။ “အိမ်ထောင်စုစာရင်းကလည်း တရုတ်ကွန်မြူနစ်အစိုးရရဲ့ ဖျက်သိမ်းတာ ခံလိုက်ရပြီ၊ ယောကျ်ားကလည်း ကွာရှင်းသွားပြီ၊ သမီးကလည်း ငါ့ကို စွန့်လွှတ်လိုက်ပြီ။ ငါ့အသက်က အခု ခြောက်ဆယ်ရှိနေပြီ၊ ကျန်းမာရေးကလည်း တစ်နှစ်ထက်တစ်နှစ် ပိုဆိုးလာတယ်။ ငါ အသက်ကြီးလာရင် ဘယ်လိုလုပ်မလဲ။ ငါ နေမကောင်းဖြစ်ရင် ဘယ်သူ ပြုစုမှာလဲ။ ငါ အသက်ကြီးတဲ့အခါ ဘယ်သူက စောင့်ရှောက်ပြီး ငါ သေရင် ဘယ်သူက မြေကျအောင် လုပ်ပေးမှာလဲ” လို့ပေါ့။ ညကျတော့ အိပ်ရာပေါ်မှာ ဟိုဘက်လှည့် ဒီဘက်လှည့်နဲ့ အိပ်မပျော်နိုင်ဘူး။ သမီးက ကျွန်မကို “မေမေ” လို့တောင် မခေါ်တာကို တွေးမိတဲ့အခါမှာ အသက်ကြီးလာတဲ့အခါမှာ ပြုစုစောင့်ရှောက်ခံရဖို့ သူ့ကို အားကိုးရမယ့် မျှော်လင့်ချက် မရှိတော့မှန်း ကျွန်မ သဘောပေါက်ခဲ့တယ်။ နှလုံးသား ကြေမွသွားသလို အရမ်း စိတ်မသက်မသာဖြစ်ခဲ့ရတယ်။ အဲဒီရက်တွေမှာ ကျွန်မ ဆိုးဆိုးဝါးဝါး မိန်းမောတွေဝေနေပြီး တာဝန်ထမ်းဆောင်ဖို့ စိတ်အားထက်သန်မှုလည်း မရှိခဲ့ဘူး။ ဧဝံဂေလိတရား ဟောတဲ့အခါမှာလည်း ဝတ်ကျေတမ်းကျေပဲ လုပ်နေခဲ့မိတယ်။

၂၀၂၃ ခုနှစ် ဖေဖော်ဝါရီလမှာ အစ်မ စွန်းကျင် နေမကောင်းဖြစ်တယ်လို့ ကျွန်မ ကြားခဲ့တယ်၊ ဒါပေမဲ့ သူ့အမျိုးသားက အရမ်းကိုး ဂရုတစိုက်နဲ့ အာရုံစိုက်ပြီး ပြုစုစောင့်ရှောက်ခဲ့တယ်။ ကျွန်မ ကိုယ့်ဘာသာကိုယ် တွေးမိတယ်။ “ငါ့ညီအစ်မ နေမကောင်းဖြစ်တော့ သူ့အမျိုးသားက သူ့ကို ပြုစုစောင့်ရှောက်တယ်။ ငါ နေမကောင်းဖြစ်ရင် ဘာလုပ်သင့်လဲ။ ငါ့သမီးက ငါ့ကို အမေအဖြစ်က စွန့်လွှတ်လိုက်ပြီ၊ ငါသာ လှုပ်ရှားလို့မရတော့ရင် အသင်းတော်က ညီအစ်မတွေကို ပြုစုခိုင်းရတာ အရမ်း အားနာစရာကောင်းမှာပဲ။ ညီအစ်ကိုမောင်နှမတွေအပေါ် ဝန်ထုပ်ဝန်ပိုး ဖြစ်လို့မရဘူး။ ဒါ့အပြင် ငါက တစ်ယောက်တည်းနေတာဆိုတော့ တစ်ခုခုဖြစ်ရင် ဘယ်သူမှ သိမှာမဟုတ်ဘူး။ အချိန်မီ ဆေးရုံမပို့နိုင်ဘဲ အိမ်မှာတင် သေသွားရင် ဘယ်လိုလုပ်မလဲ” လို့ပေါ့။ ကျွန်မ အသက်ကြီးတဲ့အခါ ပြုစုစောင့်ရှောက်ပြီး နောက်ဆုံးခရီး ပို့ဆောင်ပေးမဲ့သူ မရှိတာကို မစိုးရိမ်ဘဲ မနေနိုင်ခဲ့ဘူး။ တစ်နေ့မှာ ဝတ်ပြုတဲ့အချိန် ဘုရားနှုတ်ကပတ်တော်တွေကို ဖတ်ရင်းနဲ့ ကိုယ့်အခြေအနေကို နည်းနည်း နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘတစ်ဦးအနေဖြင့် သင်၏ သားသမီးများသည် သင့်အပေါ် တာဝန်ကျေပြီး သူတို့ ကြီးပြင်းလာသောအခါ သင့်အား ကူညီထောက်ပံ့နိုင်မည်ဟု မျှော်လင့်ခြင်းအားဖြင့် သင်၏ မျှော်လင့်ချက်များကို သူတို့အပေါ် ပုံချခြင်းသည် အမှားတစ်ခုလော။ ယင်းက မမှားသည့်အပြင် ဤတောင်းဆိုချက်မှာလည်း အလွန်အကျွံ မဟုတ်ပေ။ သို့ဆိုလျှင် ဤနေရာတွင် ပြဿနာမှာ အဘယ်နည်း။ သူမသည် သားသမီးများအပေါ် မှီခိုအားထားခြင်းအားဖြင့် ကောင်းမွန်သော ဘဝကို အသက်ရှင်နေထိုင်ရန်၊ သားသမီးများအပေါ် မှီခိုအားထားရင်း ကျန်ရှိသော သူမ၏တစ်ဘဝလုံးကို ကုန်လွန်စေရန်နှင့် သူမ၏ သားသမီးများထံမှ အရာများကို ပျော်မွေ့ခံစားရန် အစဉ်သဖြင့် သူမ အားကိုးနေသည်။ ဤသို့ပြုရာ၌ သူမ၏ လွဲမှားသောအမြင်မှာ အဘယ်နည်း။ သူမသည် အဘယ့်ကြောင့် ဤစိတ်ကူးရှိခဲ့သနည်း။ သူမစွဲကိုင်ခဲ့သည့် ဤအမြင်၏ အကြောင်းရင်း၌ မည်သည့်အရာရှိသနည်း။ လူတို့သည် ဘဝပုံစံတစ်မျိုးမျိုးနှင့် အသက်ရှင်မှု အဆင့်အတန်းတစ်ခုခုကို အမြဲတမ်း အလွန်အကျွံ မျှော်လင့်တတ်ကြသည်။ ဆိုလိုသည်မှာ လူတို့အနေဖြင့် ဘုရားသခင်သည် ၎င်းတို့၏ဘဝများကို မည်ကဲ့သို့ ကြိုတင်ပြဋ္ဌာန်းထားသည် သို့မဟုတ် မိမိတို့၏ ကံကြမ္မာသည် မည်သည့်အရာဖြစ်သည်ကို သိမလာမီကပင် မိမိတို့ ပျော်ရွှင်ရပြီး ဘဝတွင် ငြိမ်သက်ခြင်းနှင့် ဝမ်းမြောက်ခြင်းရှိကာ ချမ်းသာကြွယ်ဝသည့်အပြင် မိမိတို့ကို ကူညီရန်နှင့် မိမိတို့ မှီခိုအားထားရမည့် လူတို့ ရှိနေရမည်ဟူသည့် မိမိတို့၏ အသက်ရှင်မှု အဆင့်အတန်းသည် မည်သည့်အရာဖြစ်ရမည်ကို စီစဉ်ရေးဆွဲထားကြပြီးသား ဖြစ်သည်။ လူတို့သည် မိမိတို့၏ ကိုယ်ပိုင်လမ်းကြောင်း၊ မိမိတို့၏ ဘဝပန်းတိုင်များ၊ ဘဝ၌ မိမိတို့၏ နောက်ဆုံးပန်းတိုင်နှင့် အခြားအရာတိုင်းကို စီစဉ်ရေးဆွဲထားကြပြီး ဖြစ်သည်။...သူမ၌ ဤဆန္ဒနှင့် ဤအစီအစဉ်များ အစဉ်အမြဲ ရှိခဲ့သည်ကို ထောက်ဆလျှင် သူမ၏စိတ်နှလုံးထဲတွင် ဘုရားသခင် ရှိပါသလော။ (မရှိပါ။) သို့ဆိုလျှင် တစ်နည်းအားဖြင့် သူမ၏ ရုန်းကန်မှုများအားလုံးမှ လာသည့် စိတ်ဆင်းရဲမှု၏ အကြောင်းရင်းမှာ အဘယ်နည်း။ (ယင်းမှာ သူမ၏ဆန္ဒကြောင့် ဖြစ်လာရသည်။) လုံးဝ မှန်ပေ၏။ သို့ဆိုလျှင် သူမ၏ဆန္ဒမှာ မည်သို့ဖြစ်ပေါ်လာသနည်း။ (ဘုရားသခင်၏ အချုပ်အခြာအာဏာ၌ သို့မဟုတ် သူ၏ ကြိုတင်စီစဉ်ညွှန်ကြားခြင်းနှင့် အစီအစဉ်များ၌ သူမ မယုံကြည်ခြင်းကြောင့် ဖြစ်ပါသည်။) မှန်ပေ၏။ သူမသည် လူတို့၏ ကံတရားများက မည်သို့ဖြစ်ပေါ်လာသည်ကို နားမလည်ခဲ့သည်သာမက ဘုရားသခင်၏ အချုပ်အခြာအာဏာသည် မည်ကဲ့သို့ အလုပ်လုပ်ကြောင်းကိုလည်း နားမလည်ခဲ့ပေ။ ဤသည်မှာ ပြဿနာ၏ အရင်းအမြစ်ဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၂)) ဘုရားသခင် ဖော်ထုတ်ခဲ့တာက ကျွန်မရဲ့ အခြေအနေအတိအကျပါပဲ။ တာဝန်ထမ်းဆောင်ဖို့ အိမ်ကထွက်လာတုန်းက ကျွန်မအသက် လေးဆယ်ကျော်ပဲ ရှိသေးတယ်၊ အဲဒီတုန်းက ငယ်ရွယ်နုပျိုပြီး သန်မာသေးတော့ အသက်ကြီးရင် ဘာလုပ်မလဲဆိုတာ မတွေးခဲ့မိဘူး။ အခု အသက်ကြီးလာတော့ ကျန်းမာရေးက တစ်နှစ်ထက်တစ်နှစ် ပိုဆိုးလာပြီး အနာဂတ်အတွက် စိုးရိမ်စရာတွေ ပေါ်လာတာပေါ့။ ငါသာ နေမကောင်းဖြစ်ပြီး ကိုယ့်ကိုယ်ကိုယ် မစောင့်ရှောက်နိုင်တော့ရင် ပြုစုမဲ့သူ မရှိမှာကို စိုးရိမ်ခဲ့တယ်။ ကျွန်မ ဘယ်လိုလုပ်မလဲ။ ကျွန်မ အိမ်နဲ့ဝေးရာမှာ နေခဲ့တဲ့ နှစ်တွေအတွင်းမှာ ကျွန်မရဲ့ အိမ်ထောင်စုစာရင်းက ဖျက်သိမ်းခံခဲ့ရပြီး ကျွန်မရဲ့အမျိုးသားကလည်း ကျွန်မကို ကွာရှင်းသွားတယ်။ အစကတော့ သမီးက သူ့အဒေါ်တွေအပေါ် အရမ်း ဝတ္တရား ကျေပွန်တော့ ကျွန်မအပေါ်မှာလည်း သေချာပေါက် ကောင်းမှာပဲလို့ တွေးခဲ့တယ်။ ဒါပေမဲ့ ကျွန်မရဲ့သမီးက ကျွန်မကို စွန့်ပစ်ပြီး ကျွန်မ အသက်ကြီးလာတဲ့အခါမှာ သူ့ရဲ့ပြုစုစောင့်ရှောက်မှုကို ခံရဖို့ မျှော်လင့်ချက် လုံးဝမရှိတော့မှာကို ကျွန်မ မမျှော်လင့်ခဲ့ဘူး။ သမီးကို အားကိုးလို့ မရမှန်း သိလိုက်ရတော့ နောင်ကျရင် နေမကောင်းဖြစ်တဲ့အခါ ကျွန်မကို ပြုစုမဲ့သူ မရှိမှာ၊ ပြီးတော့ အိမ်မှာတင် သေသွားပြီး ဘယ်သူမှ မသိလိုက်မှာကို ကျွန်မ ပူပန်နေခဲ့တယ်။ အထူးသဖြင့် စွန်းကျင် နေမကောင်းတော့ သူ့အမျိုးသားက သူ့ကို ပြုစုစောင့်ရှောက်တယ်ဆိုတာ ကြားရတဲ့အခါ ကျွန်မ ပိုပြီးတော့တောင် အထီးကျန်ပြီး သနားစရာကောင်းတယ်လို့ ခံစားခဲ့ရတယ်၊ နောင်တစ်ချိန် ကျွန်မရဲ့ဘဝမှာ အားကိုးစရာ ဘယ်သူမှ မရှိတော့တာကို တွေးမိတဲ့အခါမှာ ကျွန်မ ဝမ်းနည်းပြီး စိတ်မသက်မသာဖြစ်ခဲ့တယ်။ ဘုရားသခင်က အရာခပ်သိမ်းကို အချုပ်အခြာအာဏာနဲ့ ကိုင်စွဲထားတယ်လို့ ကျွန်မ ပြောပေမဲ့ လက်တွေ့မှာတော့ ဘုရားသခင်ရဲ့ အချုပ်အခြာအာဏာအပေါ် ကျွန်မ ဘာမှ နားမလည်ခဲ့ဘူး၊ ပြီးတော့ စိတ်နှလုံးထဲမှာ ဘုရားအတွက် နေရာမရှိခဲ့ဘူး။ ကိုယ့်အတွက် ထွက်ပေါက်တစ်ခု ဘယ်လိုစီစဉ်ရမလဲဆိုတာကို အမြဲ တွေးနေခဲ့ပြီး ကိုယ့်သမီးကိုတောင် ကိုယ့်အထောက်အပံ့အနေနဲ့ သတ်မှတ်ခဲ့တယ်။ ကျွန်မမှာ ဘုရားသခင်အပေါ်မှာ ယုံကြည်ခြင်း မရှိခဲ့ဘူး။ ဒီအခြေအနေကို မဖြေရှင်းရင် အရမ်း အန္တရာယ်များမှာပဲ။

နောက်ပိုင်းမှာ ကျွန်မ တွေးဆမိတယ်။ “ငါ အသက်ကြီးတဲ့အခါ ပြုစုစောင့်ရှောက်မဲ့သူ ရှိမရှိ၊ ငါ သေတဲ့အခါ ငါ့ဘေးမှာ တစ်ယောက်ယောက် ရှိမရှိ ဆိုတာကို ဘာဖြစ်လို့များ ဒီလောက် ဂရုစိုက်နေရတာလဲ။ ပြဿနာက ဘာလဲ” လို့ပေါ့။ ကျွန်မ ဘုရားနှုတ်ကပတ်တော်တွေကို ဖတ်ကြည့်လိုက်တယ်။ “လူအချို့မှာ ဖောက်ပြန်ပျက်ယွင်းပြီး ခေတ်နောက်ကျနေသော အယူအဆကို ဖက်တွယ်ထားပြီး ‘လူတို့သည် ၎င်းတို့အပေါ် သားသမီးဝတ်ကျေပွန်ရန် သားသမီးများမွေးသည်ဖြစ်စေ၊ ၎င်းတို့ အသက်ရှင်နေဆဲအချိန်တွင် ၎င်းတို့၏သားသမီးများက သားသမီးဝတ် ကျေပွန်သည်ဖြစ်စေ အရေးမကြီးပေ။ သို့သော် ၎င်းတို့သေသည့်အချိန်တွင် ၎င်းတို့သားသမီးများသည် ၎င်းတို့ကို ခေါင်းတလားထဲထည့်၍ သယ်ရမည်။ ၎င်းတို့အနီးတွင် ၎င်းတို့၏ သားသမီးများမရှိလျှင် ၎င်းတို့သေဆုံးသည့်အခါ မည်သူမျှ သိမည်မဟုတ်သကဲ့သို့ ၎င်းတို့၏ ခန္ဓာကိုယ်သည် ၎င်းတို့၏အိမ်တွင် ပုပ်ဆွေးလိမ့်မည်’ ဟု ဆိုကြသည်။ ဤသို့ဆိုလျှင် မည်သူကမျှ သိမည်မဟုတ်လည်း အဘယ်အရေးနည်း။ သင်သေသောအခါ သင်သည် သေပြီးဖြစ်ပြီး မည်သည့်အရာကိုမျှ သိစိတ်မရှိတော့ပေ။ သင်၏ကိုယ်ခန္ဓာသေဆုံးသောအခါ သင့်ဝိညာဉ်က ကိုယ်ခန္ဓာမှ ရုတ်ခြည်းထွက်ခွာသွားသည်။ သေပြီးနောက် ကိုယ်ခန္ဓာက မည်သည့်နေရာတွင် ရှိသည်ဖြစ်စေ၊ မည်သို့ပုံစံရှိသည်ဖြစ်စေ သေဆုံးနေပြီ မဟုတ်လော။ ခမ်းနားသော အသုဘတွင် ခေါင်းတလားဖြင့် သယ်ယူပြီး မြေမြုပ်လျှင်ပင် ကိုယ်ခန္ဓာက ပုပ်ဆွေးဦးမည် မဟုတ်လော။ လူတို့က ‘သင့်အား ခေါင်းတလားအတွင်းသို့ ထည့်ရန်၊ သင့်အား မြေမြှုပ်သဂြိုဟ်သည့် အဝတ်အစားများ ဝတ်ဆင်ပေးရန်၊ မိတ်ကပ်လိမ်းပေးရန်နှင့် ခမ်းနားသောအသုဘ စီစဉ်ရန်အတွက် သင့်အနီးတွင် သားသမီးများ ရှိခြင်းသည် ဂုဏ်ဝင့်ဖွယ်သောအရာတစ်ခု ဖြစ်သည်။ သင့်အတွက် အသုဘစီစဉ်ပေးသော၊ သို့မဟုတ် သင့်အား မြေမြှုပ်သဂြိုဟ်ပေးသော သူတစ်ဦးမျှမရှိဘဲ သင်သေဆုံးလျှင် သင်၏ တစ်ဘဝလုံးတွင် သင့်လျော်သော အဆုံးသတ်မရှိသကဲ့သို့ဖြစ်သည်’ ဟု တွေးကြသည်။ ဤအယူအဆသည် မှန်ကန်သလော။ (မမှန်ကန်ပါ။) ယခုခေတ်ကာလတွင် လူငယ်တို့သည် ဤအရာများကို များစွာ အရေးစိုက်ခြင်းမရှိ။ သို့သော် သားသမီးများသည် မိဘများ အိုမင်းသောအခါတွင် စောင့်ရှောက်ရမည်ဖြစ်ပြီး မြေမြှုပ်သဂြိုဟ်ပေးရမည်ဆိုသည့် စိတ်နှလုံးထဲတွင် နက်နဲစွာ တည်ရှိနေသော အတွေးနှင့် အမြင်ရှိသည့် ထိုးထွင်းအမြင် နည်းပါးရှိသော ဝေးလံသောဒေသရှိလူများနှင့် သက်ကြီးရွယ်အိုများ ရှိဆဲဖြစ်သည်။ သင်သည် သမ္မာတရားအကြောင်းကို မည်မျှ မိတ်သဟာယပြုသည်ဖြစ်စေ ၎င်းတို့က လက်မခံပေ။ ဤအရာ၏ နောက်ဆုံးအကျိုးဆက်မှာ အဘယ်နည်း။ အကျိုးဆက်မှာ ၎င်းတို့သည် ကြီးစွာဒုက္ခခံရခြင်း ဖြစ်သည်။ ဤအကျိတ်အခဲသည် ၎င်းတို့အတွင်းတွင် ကြာရှည်စွာ ကွယ်ဝှက်နေခဲ့ပြီး ယင်း၏ အဆိပ်ခတ်ခြင်းကို ၎င်းတို့ ခံရမည်။ ၎င်းတို့က ယင်းကို တူးဖော်ပြီး ဖယ်ရှားလိုက်သောအခါတွင် ယင်း၏ အဆိပ်ခတ်ခြင်းကို ခံရတော့မည်မဟုတ်ဘဲ ၎င်းတို့၏ဘဝသည် လွတ်လပ်လိမ့်မည်။ မည်သည့်မှားယွင်းသော လုပ်ရပ်မဆိုသည် မှားယွင်းသော အတွေးများကြောင့် ဖြစ်ခြင်း ဖြစ်သည်။ ၎င်းတို့သည် ၎င်းတို့အိမ်တွင် သေဆုံးပြီး ပုပ်ဆွေးမည်ကို ကြောက်ရွံ့လျှင် ‘ငါသည် သားတစ်ယောက်ကို ပြုစုပျိုးထောင်ရမည်။ ငါ၏သားက ကြီးပြင်းသောအခါ၌ သူ့အား ဝေးလံလွန်းရာသို့ သွားခွင့်ပြု၍မဖြစ်။ ငါသေသောအခါတွင် သူသည် ငါ၏အနီး၌မရှိလျှင် အဘယ်သို့ လုပ်မည်နည်း။ အိုမင်းသောအခါ၌ ငါ့အား စောင့်ရှောက်မည့်သူ၊ သို့မဟုတ် မြေမြှုပ်သဂြိုဟ်ပေးမည့်သူမရှိခြင်းသည် ဘဝတွင် ငါ၏အကြီးမားဆုံးသော နောင်တဖြစ်လိမ့်မည်။ ငါ့အတွက် ဤအရာကို လုပ်ဆောင်ပေးရန် တစ်စုံတစ်ယောက်ရှိလျှင် ငါ၏ဘဝကို အချည်းနှီးအသက်ရှင်ခဲ့ခြင်း ဖြစ်မည်မဟုတ်။ ပြည့်စုံသောဘဝ ဖြစ်လိမ့်မည်။ မည်သို့ဖြစ်စေ ငါသည် အိမ်နီးချင်းများက လှောင်ပြောင်ခြင်းကို ခံရသည့်သူ ဖြစ်၍မရပေ’ ဟု ၎င်းတို့ အစဉ် စဉ်းစားနေလိမ့်မည်။ ဤသည်မှာ ဖောက်ပြန်ပျက်ယွင်းနေသော သဘောတရားမဟုတ်လော။ (ဟုတ်ပါသည်။) ယင်းသည် အမြင်ကျဉ်းမြောင်းပြီး ဆုတ်ယုတ်သည်။ ရုပ်ခန္ဓာကို လွန်စွာ အရေးထားလွန်းသည်။ လက်တွေ့တွင် ရုပ်ခန္ဓာသည် တန်ဖိုးမရှိ။ မွေးဖွားခြင်း၊ အိုမင်းခြင်း၊ ဖျားနာခြင်းနှင့် သေဆုံးခြင်းတို့ကို တွေ့ကြုံရပြီးနောက်တွင် မည်သည့်အရာမျှ မကျန်တော့ပေ။ လူတို့သည် အသက်ရှင်စဉ်တွင် သမ္မာတရားကို ရရှိမှသာ ၎င်းတို့ကယ်တင်ခြင်းခံရသောအခါ ၎င်းတို့သည် ထာဝရ အသက်ရှင်လိမ့်မည်။ သင်သည် သမ္မာတရားကို မရရှိသေးလျှင် သင်၏ကိုယ်ခန္ဓာသေဆုံးပြီး ဆွေးမြည့်သောအခါ မည်သည့်အရာမျှ ကျန်ရှိမည်မဟုတ်။ သင့်သားသမီးများက သင့်အပေါ် မည်မျှ သားသမီးဝတ်ကျေပွန်ပါစေ သင်က ယင်းကို ခံစားနိုင်မည်မဟုတ်ပေ။ လူတစ်ယောက်သေဆုံးပြီး သူ၏ သားသမီးများက သူ့ကို ခေါင်းတလားအတွင်း၌ မြေမြှုပ်သောအခါ ထိုကိုယ်ခန္ဓာ အဟောင်းသည် တစ်စုံတစ်ခုကို ခံစားရနိုင်သလော။ တစ်စုံတစ်ခုကို သိမြင်နိုင်သလော။ (မသိမြင်နိုင်ပါ။) ယင်းတွင် လုံးဝ သိမြင်နားလည်မှုမရှိပေ။ သို့သော် ဘဝတွင် လူတို့သည် ဤအမှုကိစ္စကို လွန်စွာ အလေးထားပြီး သားသမီးများသည် ၎င်းတို့အား မြေမြှုပ်သဂြိုဟ်နိုင်ခြင်းရှိမရှိတွင် သားသမီးများအား အလွန်တောင်းဆိုသည်။ ဤသည်မှာ မိုက်မဲသည်မဟုတ်လော။...သင်သည် မိဘအနေဖြင့် သမ္မာတရားကို လိုက်စားလျှင် သားသမီးများက သားသမီးဝတ်ကျေပွန်ခြင်း ရှိမရှိ၊ သင်အိုမင်းသောအခါတွင် သင့်အား စောင့်ရှောက်ခြင်း ရှိမရှိ၊ သင့်အား ဈာပနအခမ်းအနားလုပ်ကာ မြေမြှုပ်သဂြိုဟ်ပေးခြင်း ရှိမရှိ ဆိုသည်တို့နှင့် သက်ဆိုင်သည့် ရိုးရာဖြစ်သော၊ ဖောက်ပြန်ပျက်ယွင်းနေသော၊ ဆုတ်ယုတ်သော အတွေးများနှင့် အမြင်များကို ဦးစွာ လက်လွှတ်သင့်ပြီး ဤအမှုကိစ္စကို မှန်ကန်စွာ ချဉ်းကပ်သင့်သည်။ သင့်သားသမီးများသည် သင့်အပေါ် အမှန်တကယ် သားသမီးဝတ်ကျေပွန်လျှင် ယင်းကို သင့်တင့်လျောက်ပတ်စွာ လက်ခံလော့။ သို့သော် သင့်သားသမီးများသည် သင့်အပေါ် သားသမီးဝတ်ကျေပွန်ရန် အခြေအနေ၊ အားအင်၊ သို့မဟုတ် ဆန္ဒမရှိလျှင်လည်းကောင်း၊ သင်အိုမင်းသောအခါ၌ ၎င်းတို့သည် သင့်အနီးတွင်နေ၍ သင့်အား ပြုစုစောင့်ရှောက်နိုင်ခြင်း သို့မဟုတ် သင့်အား မြေမြှုပ်သဂြိုဟ်ပေးနိုင်ခြင်း မရှိလျှင်လည်းကောင်း သင်သည် ယင်းကို တောင်းဆိုရန်၊ သို့မဟုတ် ဝမ်းနည်းရန် မလိုပေ။ အရာရာတိုင်းသည် ဘုရားသခင်၏ လက်ထဲတွင်ရှိသည်။ မွေးဖွားခြင်းတွင် သူ့အချိန်နှင့်သူ ရှိသည်။ သေဆုံးခြင်းတွင် သူ့နေရာနှင့်သူ ရှိသည်။ ပြီးလျှင် လူတို့မွေးဖွားသည့်နေရာနှင့် သေဆုံးသည့်နေရာကို ဘုရားသခင်က စီမံပြီး ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော် ဖော်ထုတ်ခဲ့တာက ကျွန်မရဲ့ အခြေအနေအတိအကျပါပဲ။ ကျွန်မ အသက်ကြီးတဲ့အခါ ဘယ်သူမှ ပြုစုမယ့်သူ မရှိမှာ၊ ကျွန်မ သေတဲ့အခါ ဘယ်သူမှ ဘေးမှာ မရှိမှာ၊ ပြီးတော့ ကျွန်မ သေဆုံးသွားပြီး ဘယ်သူမှ မသိဘဲ ကျွန်မရဲ့ခန္ဓာကိုယ်က အိမ်မှာပဲ ပုပ်သိုးသွားရင် ဘာဖြစ်မလဲဆိုတာကို စိုးရိမ်ခဲ့တာလေ။ အဲဒါကို တွေးမိတိုင်း ကျွန်မက အပျက်သဘောဆောင်ပြီး အားနည်းလာတယ်၊ ပြီးတော့ ပူဆွေးသောကတွေ၊ စိုးရိမ်ပူပန်မှုတွေနဲ့ အသက်ရှင်ခဲ့ရတယ်။ တကယ်တော့ ကျွန်မရဲ့ မွေးဖွားချိန်၊ ကျွန်မရဲ့ သေဆုံးချိန်နဲ့ ကျွန်မရဲ့ သေဆုံးမယ့်နေရာအားလုံးကို ဘုရားသခင်က ကြိုတင်ပြီး အမိန့်နဲ့ပြဋ္ဌာန်းထားပြီးသားပဲ။ ကျွန်မရဲ့ နောက်ဆုံးအချိန်မှာ သမီးက ဘေးမှာ ရှိမရှိဆိုတာ ဘုရားသခင်ရဲ့ အချုပ်အခြာအာဏာနဲ့ စီစဉ်မှုအပေါ်မှာပဲ မူတည်ပါတယ်။ ကျွန်မက ဇာတိပကတိကို အရမ်း တန်ဖိုးထားလွန်းပြီး ဇာတိပကတိ သေတယ်ဆိုတာ တကယ်တော့ ဘာလဲဆိုတာကို ထိုးထွင်းမမြင်နိုင်ခဲ့လို့ အခုလို စိုးရိမ်ပူပန်မှုတွေနဲ့ အသက်ရှင်နေခဲ့ရတာပါ။ ဘုရားသခင် ပြောခဲ့သည်မှာ “လက်တွေ့တွင် ရုပ်ခန္ဓာသည် တန်ဖိုးမရှိ။ မွေးဖွားခြင်း၊ အိုမင်းခြင်း၊ ဖျားနာခြင်းနှင့် သေဆုံးခြင်းတို့ကို တွေ့ကြုံရပြီးနောက်တွင် မည်သည့်အရာမျှ မကျန်တော့ပေ။” ဇာတိပကတိ သေသွားရင် အသိစိတ် မရှိတော့ဘူးလေ။ တစ်ယောက်ယောက်က ကိုယ့်ကို နောက်ဆုံးခရီး ပို့ဆောင်ပေးပြီး ခေါင်းတလားထဲမှာ သင်္ဂြိုဟ်ပေးရင်တောင်မှ ကိုယ့်ဇာတိပကတိက ပုပ်သိုးသွားမှာ မဟုတ်ဘူးလား။ ကိုယ့်သားသမီးတွေက သင်္ချိုင်းအထိ ကိုယ့်ကို လိုက်ပို့ပေးတော့ရော ဘာဖြစ်မှာမို့လို့လဲ။ ကိုယ်က သိမှာမို့လို့လား။ ဒါကိုတောင် ကျွန်မက အရမ်းအရေးကြီးတဲ့ ကိစ္စလို့ ထင်နေခဲ့တာ။ ဒါက အရမ်း မိုက်မဲလွန်းရာမကျဘူးလား။ တကယ်တော့ လူတွေက သမ္မာတရားကို မရရှိရင် ခမ်းခမ်းနားနား ဈာပနလုပ်ရင်တောင် သူတို့ဝိညာဉ်က ကယ်တင်မခံရနိုင်ဘူး၊ ငရဲတောင် ကျပါဦးမယ်။ ဘုရားသခင်က ပြောသည် “လူတို့သည် အသက်ရှင်စဉ်တွင် သမ္မာတရားကို ရရှိမှသာ ၎င်းတို့ကယ်တင်ခြင်းခံရသောအခါ ၎င်းတို့သည် ထာဝရ အသက်ရှင်လိမ့်မည်။” သမ္မာတရားကို ရရှိပြီး ကျွန်မတို့ရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားပြီး ဖန်ဆင်းခံတစ်ယောက်ရဲ့ တာဝန်တွေကို ကောင်းကောင်းလုပ်ဆောင်မှသာ ထာဝရအသက်ကို ရရှိနိုင်ပြီး ကယ်တင်ခြင်းကို လက်ခံရရှိနိုင်တယ်၊ ကောင်းမွန်တဲ့ ပန်းတိုင်တစ်ခုဆီကို ဘုရားသခင်က ပို့ဆောင်ပေးမှာဖြစ်ပါတယ်။

ဘုရားနှုတ်ကပတ်တော် နောက်တစ်ပိုဒ်ကို ဖတ်ပြီးတော့ ဘုရားသခင်ရဲ့ အချုပ်အခြာအာဏာအပေါ် နည်းနည်း နားလည်သွားခဲ့တယ်။ ကျွန်မရဲ့ ပူဆွေးသောကတွေနဲ့ စိုးရိမ်ပူပန်မှုတွေလည်း နည်းနည်း သက်သာသွားခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘနှင့် သားသမီးမည်မျှသည် အတူတကွနေထိုင်ရန် ကံပါလာသနည်း။ ပြီးလျှင် မိဘများသည် သားသမီးများထံမှ မည်မျှရရှိနိုင်သနည်း။ ဘာသာတရားမရှိသူများက ဤအရာကို ‘ထောက်ပံ့မှုကို ရရှိခြင်း’၊ သို့မဟုတ် ‘ထောက်ပံ့မှုကို မရရှိခြင်း’ ဟု ခေါ်သည်။ ဤသည်မှာ မည်သည့်အရာအား ဆိုလိုသည်ကို ငါတို့ မသိပေ။ အဆုံးတွင် ရိုးရှင်းစွာဆိုရလျှင် သားသမီးများအပေါ် အားကိုးနိုင်ခြင်းရှိမရှိကို ဘုရားသခင်က ကြိုတင်သတ်မှတ်ပြီး စီမံထားခြင်းဖြစ်သည်။ အရာရာတိုင်းက သင်ဆန္ဒရှိသကဲ့သို့ အတိအကျ ဖြစ်ပေါ်လာခြင်း မဟုတ်ပေ။ လူတိုင်းက အမှုအရာများကို အဆင်ပြေစေလိုပြီး သားသမီးများထံမှ အကျိုးအမြတ်များ ရရှိလိုသည်မှာ မှန်သည်။ သို့သော် သင်သည် ယင်းအတွက် ကံပါလာခြင်းရှိမရှိ၊ သင်၏ ကံကြမ္မာတွင် ရေးသားထားခြင်းရှိမရှိကို သင်အဘယ်ကြောင့် လုံးဝ မစဉ်းစားသနည်း။ သင်နှင့် သင့်သားသမီးများ ကြားရှိ သံယောဇဉ်သည် မည်မျှကြာရှည်မည်၊ ဘဝတွင် သင်လုပ်ဆောင်သည့် မည်သည့်အလုပ်မဆိုက သင့်သားသမီးများနှင့် ဆက်စပ်မှုရှိမည်၊ မရှိမည်၊ ဘုရားသခင်က သင့်ဘဝ၏ အရေးပါသောဖြစ်ရပ်များတွင် သင့်သားသမီးများအား ပါဝင်စေရန် စီစဉ်ထားခြင်းရှိမရှိ၊ အကြီးစား ဘဝဖြစ်ရပ်တစ်ခုကို သင်တွေ့ကြုံသောအခါ၌ ပါဝင်ပတ်သက်သောသူများထဲတွင် သင့်သားသမီးများလည်း ပါဝင်မည်၊ မပါဝင်မည်ဆိုသည့် အရာအားလုံးတို့သည် ဘုရားသခင်၏ စီမံမှုအပေါ်တွင် မူတည်သည်။ ဘုရားသခင်က စီမံထားခြင်းမရှိလျှင် သင့်သားသမီးများအား အရွယ်ရောက်သည်အထိ ပျိုးထောင်ပြီးနောက်တွင် သင်က ၎င်းတို့ကို အိမ်မှနှင်မထုတ်လျှင်ပင် အချိန်ကျလာသောအခါ ၎င်းတို့ဘာသာ ထွက်ခွာလိမ့်မည်။ ဤသည်မှာ လူတို့ သဘောပေါက်နားလည်ရန် လိုအပ်သည့် အရာတစ်ခုဖြစ်သည်။ သင်က ဤအမှုကိစ္စကို သဘောပေါက်နားလည်နိုင်ခြင်း မရှိလျှင် သင်သည် အစဉ်သဖြင့် ကိုယ်ပိုင်ဆန္ဒများ၊ တောင်းဆိုချက်များကို စွဲကိုင်ထားလိမ့်မည်။ ပြီးလျှင် သင်၏ ရုပ်ပိုင်းဆိုင်ရာ ပျော်မွေ့မှုအတွက် စည်းကမ်းအမျိုးမျိုးကို ချမှတ်ပြီး သဘောတရားအမျိုးမျိုးကို လက်ခံလိမ့်မည်။ အဆုံးတွင် မည်သို့ ဖြစ်မည်နည်း။ သင်သေသောအခါ၌ သိရလိမ့်မည်။ သင်သည် သင်၏ဘဝ သက်တမ်းတစ်လျှောက်တွင် မိုက်မဲသောအရာများစွာကို လုပ်ဆောင်ခဲ့ပြီး အမှန်တရားများနှင့်ဖြစ်စေ၊ ဘုရားသခင်၏ စီမံမှုနှင့်ဖြစ်စေ မကိုက်ညီသည့် လက်တွေ့မကျသောအရာများစွာကို တွေးတောခဲ့သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေက အရမ်း ရှင်းပါတယ်။ သမီးက သားသမီးဝတ်ကျေမှာလား၊ ကျွန်မ အသက်ကြီးတဲ့အခါ ပြုစုစောင့်ရှောက်နိုင်မှာလား ဆိုတာက ကျွန်မမှာ အဲဒီကံပါမပါ ဆိုတာပေါ်မှာပဲ မူတည်ပါတယ်။ ကျွန်မ အသက်ကြီးတဲ့အခါ ကျွန်မကို သမီးက ပြုစုစောင့်ရှောက်ဖို့ ဘုရားသခင်က ကြိုတင်ပြီး အမိန်နဲ့ပြဋ္ဌာန်းမထားခဲ့ရင် ကျွန်မ ဘယ်လောက်ပဲ အဲဒါကို ကောင်းကောင်းမွန်မွန် စိတ်ကူးယဉ်နေပါစေ အကုန် အလကားဖြစ်မှာပဲ။ ကျွန်မရဲ့သမီးက ကျွန်မ အသက်ကြီးလာတဲ့အခါမှာ ပြုစုစောင့်ရှောက်မယ်လို့ ကတိပေးခဲ့ရင်တောင်မှ၊ သူက မိုင်ထောင်ချီ ဝေးတဲ့နေရာမှာ အလုပ်လုပ်ပြီး နေထိုင်နေတော့၊ ကျွန်မ နေမကောင်းဖြစ်ပြီး သေတဲ့အခါကျရင် သူက ကျွန်မဘေးမှာ ရှိနေနိုင်ချင်မှ ရှိနေနိုင်မှာလေ။ ဒါကို ကျွန်မ ထိုးထွင်းမမြင်နိုင်ခဲ့ဘဲ သမီးက ဂရုမစိုက်လို့၊ အသက်ကြီးရင် သူ ပြုစုတာခံရဖို့ မျှော်လင့်ချက် မရှိတော့လို့ ဆိုပြီး စိတ်ဆင်းရဲပြီး အသက်ရှင်ခဲ့တယ်။ ကျွန်မက ကိုယ့်ကိုယ်ကိုယ် လှည့်စားနေခဲ့တာ၊ ပြီးတော့ အဓိပ္ပာယ်မရှိတဲ့အရာတွေပေါ်မှာ ကျွန်မရဲ့အချိန်ကို ဖြုန်းတီးနေခဲ့တာပဲ။ ကျွန်မတို့အနားကရွာမှာ အဘွားအိုတစ်ယောက် ရှိခဲ့တာကို ကျွန်မ သတိရမိတယ်။ အသက်ရှစ်ဆယ်ကျော်ဆိုတော့ သူ့ကိုယ်သူ မစောင့်ရှောက်နိုင်တော့ပေမဲ့ သူ့သား သုံးယောက်ထဲက ဘယ်သူကမှ သူ့ကို မစောင့်ရှောက်ကြဘူး။ အဘွားအိုက ငတ်မွတ်ပြီး သေဆုံးသွားခဲ့တယ်၊ ပြီးတော့ သူ့ကို နောက်ဆုံးခရီးပို့တဲ့သူ မရှိခဲ့ဘူး။ ပြီးတော့ သမီးက နိုင်ငံခြားမှာ သွားနေပြီး ဘယ်တော့မှ ပြန်မလာတဲ့ ညီအစ်မကြီးတစ်ယောက်ကိုလည်း တွေးမိတယ်။ အခု အဲဒီညီအစ်မကြီးနဲ့ သူ့အမျိုးသားက အသက် ၇၀ ကျော်နေပြီ။ သူတို့ နေမကောင်းဖြစ်တိုင်း တူတော်မောင်က ဆေးစစ်ဖို့ ဆေးရုံလိုက်ပို့ပေးရှာတယ်၊ သူတို့ ဘဝကို ကောင်းကောင်းမွန်မွန် နေနေရတုန်းပဲ။ လူတစ်ယောက်ချင်းစီရဲ့ ဘဝကို ဘုရားသခင်က ကြိုတင် ပြဋ္ဌာန်းပြီး စီစဉ်ထားတာပါ။ ကျွန်မနဲ့ပတ်သက်တဲ့ အရာရာတိုင်းကို ဘုရားသခင်ဆီ အပ်နှံပြီး သူ့ရဲ့ စီစဉ်ညွှန်ကြားမှုတွေကို ကျိုးနွံနာခံရမယ်။ ကျွန်မ အသက်ကြီးတာကို မပူပန်သင့်တော့ဘူး။

ကျွန်မ ဆက်ပြီး ရှာဖွေရင်းနဲ့ ဘုရားနှုတ်ကပတ်တော်တွေကို ထပ်ဖတ်မိတယ်။ “သားသမီးများအား ပျိုးထောင်ခြင်းကိုယ်၌က လူသားများ၏ တာဝန်နှင့် ဝတ္တရားဖြစ်သည်။ ပင်ကိုအားဖြင့် ဤသည်မှာ လူသား၏ ဗီဇဖြစ်သည်။ နောက်ပိုင်းတွင် တာဝန်နှင့် ဝတ္တရားဖြစ်လာသည်။ သားသမီးများသည် မိဘများအပေါ် သားသမီးဝတ်ကျေပွန်ရန် မလိုအပ်ပေ၊ သို့မဟုတ် မိဘများအသက်ကြီးသောအခါတွင် ပံ့ပိုးဖို့ မလိုအပ်ပေ။ ပြီးလျှင် လူတို့သည် သားသမီးများက သားသမီးဝတ်ကျေပွန်မှသာ ကလေးမွေးသင့်ခြင်းမျိုး မဟုတ်ပေ။ ဤပန်းတိုင်၏ အရင်းအမြစ်ကိုယ်၌က မသန့်စင်ပေ။ ထို့ကြောင့် အဆုံးတွင် ယင်းသည် လူတို့အား ‘အလိုလေး၊ မည်သည့်အရာကို သင်လုပ်ဆောင်သည်ဖြစ်စေ သားသမီးမမွေးနှင့်’ ဟူသော ဤမှားယွင်းသည့် အတွေးမျိုးနှင့် အမြင်မျိုးကို ထုတ်ဖော်ပြောဆိုစေသည်။ ပန်းတိုင်က မသန့်စင်သည့်အတွက် ရလဒ်အဖြစ်ထွက်ပေါ်လာသည့် အတွေးများနှင့် အမြင်များသည်လည်း မမှန်ကန်ပေ။ ဤသို့ဆိုလျှင် ယင်းတို့ကို ပြုပြင်ပြီး လက်လွှတ်ရန် မလိုအပ်သလော။ (လိုအပ်ပါသည်။) ယင်းတို့ကိုမည်သို့ လက်လွှတ်ပြီး ပြုပြင်သင့်သနည်း။ မည်သည့်ရည်မှန်းချက်မျိုးကို ထားရှိခြင်းသည် သန့်စင်သော ရည်မှန်းချက်တစ်ခု ဖြစ်သနည်း။ မည်သည့်အတွေးမျိုးနှင့် အမြင်မျိုးသည် မှန်ကန်သနည်း။ တစ်နည်းအားဖြင့် မိမိတို့၏သားသမီးများနှင့် ဆက်ဆံရေးကို ကိုင်တွယ်ရန် မှန်ကန်သော နည်းလမ်းမှာ အဘယ်နည်း။ ရှေးဦးစွာ သားသမီးများအား ပျိုးထောင်ခြင်းသည် သင်၏ရွေးချယ်မှုဖြစ်သည်။ သင်သည် ၎င်းတို့အား လိုလိုလားလားဖြင့် မွေးဖွားခဲ့ပြီး ၎င်းတို့သည် မွေးဖွားလာရာတွင် သင်ပြုသမျှနုရသည်။ သားသမီးများမွေးထုတ်ရန် ဘုရားသခင်က လူသားများအား ပေးသည့်အလုပ်နှင့်တာဝန်မှလွဲ၍၊ ဘုရားသခင်၏ စီမံခြင်းမှလွဲ၍ မိဘဖြစ်သောသူများအနေဖြင့် ၎င်းတို့၏ စိတ်ခံစားချက်မှဖြစ်သော အကြောင်းပြချက်နှင့် စမှတ်မှာ ၎င်းတို့သည် သားသမီးများအား မွေးဖွားလိုစိတ်ရှိခြင်း ဖြစ်သည်။ သင်သည် သားသမီးများအား မွေးဖွားလိုလျှင် သင်သည် ၎င်းတို့ကို အရွယ်ရောက်သည်အထိ ပြုစုကာ ပျိုးထောင်ပြီး ၎င်းတို့အား အမှီအခိုကင်းလာအောင် ခွင့်ပြုသင့်သည်။ သင်သည် သားသမီးများအား မွေးဖွားလိုစိတ်ရှိပြီး သင်သည် ၎င်းတို့အား ပျိုးထောင်ခြင်းမှ များစွာရရှိနှင့်ပြီးဖြစ်သည်။ သင်သည် ကြီးစွာ အကျိုးအမြတ်ရရှိပြီး ဖြစ်သည်။ ရှေးဦးစွာ သင်သည် သင့်သားသမီးများနှင့် အတူတကွနေထိုင်လျက် ပျော်ရွှင်သောအချိန်ကို ခံစားခဲ့သည်။ ၎င်းတို့အား ပျိုးထောင်ခြင်း ဖြစ်စဉ်ကိုလည်း သင် မွေ့လျော်ခဲ့သည်။ ဤဖြစ်စဉ်သည် အတက်အကျရှိသော်လည်း အများအားဖြင့် သင့်သားသမီးများအား အဖော်ပြုခြင်း၊ ၎င်းတို့၏ အဖော်ပြုမှုကို ခံရခြင်းတို့၏ ပျော်ရွှင်မှုဖြင့် ပြည့်နေခဲ့သည်။ ဤသည်မှာ လူ့သဘာဝအတွက် လိုအပ်သော ဖြစ်စဉ်ဖြစ်သည်။ သင်သည် ဤအရာများကို ပျော်မွေ့ခဲ့သည်။ ပြီးလျှင် သင့်သားသမီးများထံမှ များစွာ ရရှိနှင့်ပြီး ဖြစ်သည်။ ဤသည်မှာ မမှန်သလော။ သားသမီးများသည် ၎င်းတို့၏ မိဘများအပေါ် ပျော်ရွှင်မှုနှင့် အဖော်ပြုမှုကို ယူဆောင်ပေးသည်။ ပြီးလျှင် အဖိုးအခများပေးဆပ်ခြင်းနှင့် မိမိတို့၏အချိန်၊ စွမ်းအင်အား ရင်းနှီးမြုပ်နှံခြင်းမှတစ်ဆင့် ဤသေးငယ်သောဘဝများသည် တဖြည်းဖြည်းချင်းဖြင့် အရွယ်ရောက်သူများအဖြစ် ကြီးပြင်းလာသည်ကို ကြည့်ရသည်မှာ မိဘများ ဖြစ်သည်။ မည်သည့်အရာကိုမျှ လုံးဝမသိသည့် မသိနားမလည်သော၊ ငယ်ရွယ်သောဘဝမှစပြီး ၎င်းတို့၏ သားသမီးများသည် တဖြည်းဖြည်းချင်း စကားပြောရန် သင်ယူပြီး စကားများကို အတူတကွ ဆက်စပ်နိုင်စွမ်း၊ အသိပညာအမျိုးမျိုးကို သင်ယူပြီး ခွဲခြားနိုင်စွမ်း၊ မိဘများနှင့် အပြန်အလှန်စကားပြောပြီး ဆက်သွယ်ပြောဆိုနိုင်စွမ်း၊ အမှုအရာများကို မျှတစွာရှုမြင်နိုင်စွမ်း ရှိလာသည်။ ဤသည်မှာ မိဘများ ကြုံရသည့် ဖြစ်စဉ်မျိုး ဖြစ်သည်။ ၎င်းတို့အတွက် ဤဖြစ်စဉ်ကို အခြားမည်သည့်ဖြစ်ရပ်၊ သို့မဟုတ် အခန်းကဏ္ဍမျှဖြင့် အစားမထိုးနိုင်ပေ။ မိဘများသည် သားသမီးများထံမှ ဤအရာများကို ခံစားပြီး ရရှိခဲ့ပြီးဖြစ်သည်။ ဤသည်မှာ ၎င်းတို့အတွက် ကြီးမားသောစည်းစိမ်နှင့် ဆုလာဘ်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) “ယခုလောလောဆယ်တွင် သားသမီးများ၏ ရှုထောင့်မှ ပြောဆိုခြင်းကို ဘေးဖယ်ထားပြီး မိဘများ၏ ရှုထောင့်မှသာ ပြောဆိုကြစို့။ မိဘများသည် သားသမီးများအား သားသမီးဝတ် ကျေပွန်ရမည်ဟုလည်းကောင်း၊ ၎င်းတို့အိုမင်းသောအခါတွင် ၎င်းတို့အား ပြုစုစောင့်ရှောက်ရမည်ဟုလည်းကောင်း၊ မိဘများ၏ နှောင်းပိုင်းဘဝ၏ ဝန်ထုပ်ဝန်ပိုးကို ခံယူရမည်ဟုလည်းကောင်း မတောင်းဆိုသင့်ပေ။ ဤသို့လုပ်ဆောင်ရန် မလိုပေ။ တစ်ဖက်တွင် ဤသည်မှာ သားသမီးများအပေါ် မိဘများရှိသင့်သည့် သဘောထား ဖြစ်ပြီး အခြားတစ်ဖက်တွင် ဤသည်မှာ မိဘများ ပိုင်ဆိုင်သင့်သည့် ဂုဏ်သိက္ခာဖြစ်သည်။ ပို၍အရေးကြီးသော ကဏ္ဍရှိသည်မှာလည်း မှန်သည်။ ဤသည်မှာ မိဘများသည် ဖန်ဆင်းခံများအနေဖြင့် သားသမီးများအား ဆက်ဆံရာတွင် လိုက်နာသင့်သည့် စည်းမျဉ်း ဖြစ်သည်။ သင်၏ သားသမီးများသည် အရေးစိုက်လျှင်၊ သားသမီးဝတ် ကျေပွန်လျှင်၊ သင့်အား စောင့်ရှောက်လိုစိတ်ရှိလျှင် သင်က ငြင်းဆန်ရန် မလိုပေ။ ၎င်းတို့က ဤသို့လုပ်ဆောင်လိုစိတ် မရှိလျှင် သင်သည် တစ်နေကုန် ညည်းတွားပြီး ညည်းညူနေရန်ဖြစ်စေ၊ သင်၏စိတ်နှလုံးတွင် ကသိကအောက်ဖြစ်ရန်ဖြစ်စေ၊ မကျေမနပ် ဖြစ်ရန်ဖြစ်စေ၊ သင့်သားသမီးများအပေါ် အာဃာတထားရန်ဖြစ်စေ မလိုအပ်ပေ။ သင်သည် သင်တတ်နိုင်သမျှ သင်၏ကိုယ်ပိုင်ဘဝနှင့် ရှင်သန်ရေးအတွက်တာဝန်ယူပြီး ဝန်ထုပ်ဝန်ပိုး ထမ်းရွက်သင့်သည်။ ပြီးလျှင် အခြားလူများအပေါ်၊ အထူးသဖြင့် သင့်သားသမီးများအပေါ် လွှဲပြောင်းမပေးသင့်ပေ။ သင်သည် အဖော်မရှိဘဲ၊ သို့မဟုတ် သင့်သားသမီးများ၏ အကူအညီမပါဘဲ ဘဝကို တက်ကြွစွာနှင့် မှန်ကန်စွာ ရင်ဆိုင်သင့်သည်။ ပြီးလျှင် သင်သည် သင့်သားသမီးများနှင့် ဝေးလျှင်ပင် ဘဝက သင့်ထံသို့ ယူဆောင်လာသည့် မည်သည့်အရာကိုမဆို သင့်ဘာသာ ရင်ဆိုင်နိုင်ဆဲ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေက အရမ်း ရှင်းပါတယ်။ မိဘတွေက သားသမီးတွေကို ကျွေးမွေးပြုစုပျိုးထောင်တာဟာ လူ့ဗီဇတစ်ခု ဖြစ်သလို တာဝန်နဲ့ ဝတ္တရားတစ်ခုလည်း ဖြစ်ပါတယ်။ မိဘတွေက သားသမီးမွေးဖို့ ရွေးချယ်ခဲ့ကြတာလေ၊ ဒါကြောင့် သားသမီးတွေကို ပျိုးထောင်ဖို့အတွက် ဆင်းရဲဒုက္ခ ဘယ်လောက်ခံရပါစေ၊ အဖိုးအခ ဘယ်လောက်ပေးရပါစေ၊ ဒါက သူတို့ လုပ်သင့်လုပ်ထိုက်တဲ့အရာပါပဲ။ ဒါပေမဲ့ ကျွန်မကတော့ “အသက်ကြီးလာလျှင် ပြုစုစောင့်ရှောက်ခံရရန် သားသမီး မွေးခြင်း” ဆိုတဲ့ ရိုးရာအယူအဆရဲ့ လွှမ်းမိုးမှုကို ခံထားရတော့ အသက်ကြီးလာရင် ကျွန်မကို ပြုစုစောင့်ရှောက်ဖို့ သမီးကို တောင်းဆိုခဲ့မိတယ်။ သမီးငယ်ငယ်တုန်းက ကျွန်မ ပြုစုပျိုးထောင်ပေးခဲ့တာမို့လို့ ကျွန်မ အသက်ကြီးရင် သူက ကိုယ့်ကို ပြုစုစောင့်ရှောက်ပေးရမယ်ဆိုတာ လုံးဝ သဘာဝကျပြီး ကျိုးကြောင်းခိုင်လုံမျှတတယ်လို့ ကျွန်မ ယုံကြည်ခဲ့တာ။ ဒီအမြင်က သမ္မာတရားနဲ့ မကိုက်ညီပါဘူး။ သမီးကို ပြုစုပျိုးထောင်တာက ကျွန်မရဲ့ တာဝန်နဲ့ ဝတ္တရားပါ။ ကျွန်မ လုပ်သင့်လုပ်ထိုက်တဲ့ အရာပါပဲ။ ဒါပေမဲ့ သမီးကို ပြုစုပျိုးထောင်တုန်းက ပေးဆပ်ခဲ့တဲ့ အဖိုးအခကို ကျွန်မ အသက်ကြီးတဲ့အခါ ပြုစုခိုင်းဖို့ အပေးအယူလုပ်စရာအဖြစ် ကျွန်မ အသုံးချခဲ့တယ်။ ကျွန်မရဲ့ လိုအင်ဆန္ဒတွေ မပြည့်ဝတဲ့အခါ ဒေါသထွက်ပြီး စိတ်ဆိုးခဲ့တယ်။ ကျွန်မ တကယ်ကို အရမ်း တစ်ကိုယ်ကောင်းဆန်ပြီး ယုတ်မာလိုက်တာ။ တကယ်တော့ ကျွန်မတို့က သားအမိတွေ ဖြစ်ပေမဲ့ ဘုရားသခင်ရှေ့မှာ ကျွန်မတို့က နှစ်ယောက်လုံး ဖန်ဆင်းခံတွေဖြစ်ပြီး တန်းတူအဆင့်အတန်း ရှိကြတယ်။ သမီးက ကျွန်မရဲ့ ကျွန် မဟုတ်ပါဘူး၊ အသက်ကြီးတဲ့အခါ ပြုစုစောင့်ရှောက်ခိုင်းတာက ကျွန်မဘက်က ဆင်ခြင်တုံတရား မရှိရာ ကျပါတယ်။ သမီးကို ပြုစုပျိုးထောင်ရင်းနဲ့ ကျွန်မ ရသင့်ရထိုက်တာကို ရပြီးသားပဲလေ။ သမီး မွေးလာတဲ့အချိန်ကစလို့ ဖေဖေ မေမေလို့ ခေါ်တတ်တဲ့အရွယ်၊ ပြီးတော့ အရွယ်ရောက်လာတဲ့အချိန်အထိ သူက မိသားစုအတွက် ပျော်ရွှင်မှုတွေ အများကြီး ယူဆောင်လာပေးခဲ့တာပဲ။ သမီးကို ပြုစုပျိုးထောင်တဲ့ ဖြစ်စဉ်မှာ ကျွန်မရဲ့ အတွေးအခေါ်တွေ ရင့်ကျက်လာပြီး ဘဝအတွေ့အကြုံတွေ အများကြီး ရခဲ့ပါတယ်။ ဒါတွေက သမီးတစ်ယောက်ကို ပြုစုပျိုးထောင်တာကရတဲ့ ဆုလာဘ်တွေပဲ။ နောင်ကျရင် သမီးက ကျွန်မကို မပြုစုချင်ရင်တောင် ကျွန်မ စိတ်မဆိုးလို့မရပါဘူး။ ကိုယ့်ဘဝအတွက် ကိုယ်တတ်နိုင်သလောက် တာဝန်ယူရမယ်၊ သမီးကို မှီခိုနေမယ့်အစား ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံရမယ်။ ကျွန်မ ဒါကို နားလည်သွားတဲ့အခါမှာ အရမ်းကို စိတ်သက်သာရာရသွားတယ်။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ခဲ့ရတယ်။ ဒီနှုတ်ကပတ်တော်က ကျွန်မရဲ့စိတ်နှလုံး လင်းထိန်သွားစေခဲ့ပြီး လျှောက်ရမယ့်လမ်းကြောင်းတစ်ခုကို ပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် အကြီးမားဆုံး ဆင်းရဲဒုက္ခနှင့် ဝမ်းနည်းမှုတို့ကို ခံစားရသည့်အခါ မည်သူက သင့်ကို အမှန်တကယ် နှစ်သိမ့်နိုင်သနည်း။ သင်၏အခက်အခဲများကို မည်သူက အမှန်တကယ် ဖြေရှင်းပေးနိုင်သနည်း။ (ဘုရားသခင်က ဖြေရှင်းပေးနိုင်ပါသည်။) ဘုရားသခင်သာလျှင် လူများ၏ အခက်အခဲများကို အမှန်တကယ် ဖြေရှင်းပေးနိုင်သည်။ သင်နေထိုင်မကောင်းဘဲ သင်၏သားသမီးများက သင်၏နံဘေးတွင် နေကာ သင့်အား သောက်စရာငှဲ့ပေးပြီး ပြုစုစောင့်ရှောက်လျှင် သင်သည် အတော်ပင် ပျော်ရွှင်လိမ့်မည် ဖြစ်သော်လည်း အချိန်ကြာလာသည်နှင့်အမျှ သင်၏ သားသမီးများသည် ငြီးငွေ့လာမည်ဖြစ်ကာ မည်သူကမျှ သင့်ကို စောင့်ရှောက်ဖို့ လိုလားလိမ့်မည် မဟုတ်။ ထိုသို့သောအချိန်များတွင် သင်သည် အမှန်တကယ်ကို အထီးတည်းဖြစ်သည်ဟု ခံစားရလိမ့်မည်။ သို့ဖြစ်၍ သင်သည် အဖော်မရှိဟု တွေးထင်သည့်အချိန်တွင် ယင်းမှာ တကယ်တမ်း မှန်ကန်သလော။ ဘုရားသခင်သည် သင့်ကို အစဉ်သဖြင့် အဖော်ပြုပေးနေသည့်အတွက် ယင်းမှာ စင်စစ်အားဖြင့် မမှန်ကန်ပေ။ ဘုရားသခင်သည် လူများကို မစွန့်ပစ်ထားပေ။ သူသည် ၎င်းတို့ တစ်ချိန်လုံး အမှီပြုနိုင်ပြီး ခိုလှုံရာ ရှာနိုင်သောသူတစ်ဦးဖြစ်ကာ ၎င်းတို့၏ တစ်ဦးတည်းသော လူယုံတော်ဖြစ်သည်။ သို့ဖြစ်၍ သင့်အပေါ် မည်သည့် အခက်အခဲများနှင့် ဆင်းရဲဒုက္ခများ ကျရောက်ပါစေ၊ သင်သည် မည်သည့် မကျေနပ်ချက်များ၊ သို့မဟုတ် အပျက်သဘောဆောင်ခြင်း၊ အားနည်းခြင်းတို့နှင့်သက်ဆိုင်သော ကိစ္စများကို ရင်ဆိုင်ကြုံတွေ့ရပါစေ ဘုရားသခင်၏ ရှေ့မှောက်သို့ သင် ချက်ချင်း လာရောက်ပြီး ဆုတောင်းလျှင် ဘုရားနှုတ်ကပတ်တော်များက သင့်အား နှစ်သိမ့်မှု ပေးလိမ့်မည်။ သင်၏ အခက်အခဲများနှင့် သင်၏ အမျိုးမျိုးသော ပြဿနာများအားလုံးကို ဖြေရှင်းပေးလိမ့်မည်။ ဤကဲ့သို့သော ပတ်ဝန်းကျင်တစ်ခုတွင် သင်၏အထီးကျန်မှုသည် ဘုရားနှုတ်ကပတ်တော်များကို တွေ့ကြုံခံစားခြင်းနှင့် သမ္မာတရားကို ရရှိခြင်းတို့အတွက် အခြေခံလိုအပ်ချက် ဖြစ်လာလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်က အချိန်တိုင်းမှာ လူသားမျိုးနွယ်ရဲ့ အားကိုးအားထားရာပါ။ ကျွန်မတို့ နာကျင်တဲ့အခါ၊ အားနည်းတဲ့အခါ၊ ဒါမှမဟုတ် အခက်အခဲတွေ၊ ဆင်းရဲဒုက္ခတွေ ကြုံရတဲ့အခါ ကျွန်မတို့နဲ့ အမြဲအတူရှိနေတာ ဘုရားသခင်ပါ။ ဘုရားသခင်က နှုတ်ကပတ်တော်တွေနဲ့ ကျွန်မတို့ကို ဉာဏ်ပွင့်စေပြီး လမ်းပြတယ်၊ ပြဿနာတွေကို ဖြေရှင်းပေးပြီး ခက်ခဲတဲ့အချိန်တွေကို ကျော်ဖြတ်နိုင်အောင် ကူညီပေးပါတယ်။ ကျွန်မ ငယ်ငယ်ကတည်းက ခေါင်းမူးရောဂါ ရှိခဲ့တာ၊ ဒီရောဂါက ကျွန်မကို အနှစ် ၃၀ ကျော် ဒုက္ခပေးခဲ့တယ်။ ရောဂါထတိုင်း နှစ်ရက်ကြာအောင် လှဲနေရတယ်။ သမီးက သားသမီးဝတ်ကျေရင်တောင် ထမင်းခွံ့ ရေတိုက်ရုံလောက်ပဲ ကူညီပေးနိုင်မှာ၊ ကျွန်မရဲ့ ဝေဒနာကို ဖြေရှင်းပေးနိုင်မှာ မဟုတ်သလို ကျွန်မကိုယ်စား ပိုလို့တောင် ဒုက္ခခံနိုင်မှာ မဟုတ်ပါဘူး။ ဘုရားသခင်ကို စယုံကြည်ပြီးတဲ့နောက်မှာတော့ သတိတောင် မထားမိလိုက်ဘဲ ရောဂါပျောက်သွားပြီး ရောဂါဒဏ်ကို မခံစားရတော့ဘူး။ ကျွန်မ ရောဂါကို ဖယ်ရှားပေးခဲ့တာ ဘုရားသခင်ပါ။ ကျွန်မ အိမ်နဲ့ဝေးရာမှာ တာဝန်ထမ်းဆောင်နေတာ အခုဆိုရင် နှစ် ၂၀ နီးပါး ရှိနေပြီ၊ အမြဲတမ်း ကျန်းမာရေးကောင်းခဲ့တယ်။ ၂၀၂၂ ခုနှစ်မှာ ကပ်ရောဂါ ပြင်းထန်ပြီး လူတွေအများကြီး ကူးစက်ခံရတဲ့အချိန်မှာတောင်မှ ကျွန်မ ဘယ်တော့မှ ကိုဗစ် မကူးခဲ့ဘူး။ အခု ကျွန်မမှာ ဘာရောဂါကြီးကြီးမားမားမှ မရှိဘူး၊ ရံဖန်ရံခါ သာမန်ဖျားနာတာလောက် ဖြစ်တတ်ပေမဲ့ တိုင်းရင်းဆေးနည်းနည်း သုံးရုံနဲ့ သက်သာသွားတာပဲ။ ဒီနှစ်တွေတစ်လျှောက်လုံး ဘုရားသခင်က ကျွန်မကို ကာကွယ်ပေးခဲ့ပုံနဲ့၊ ဘုရားသခင်ကသာ ကျွန်မရဲ့ အားကိုးအားထား ဖြစ်မှန်း ကျွန်မ တွေ့ကြုံခံစားခဲ့ရတယ်။ ဒါကို နားလည်လိုက်တော့ ကျွန်မ အသက်ကြီးတဲ့အခါ ပြုစုစောင့်ရှောက်ပြီး နောက်ဆုံးခရီး ပို့ဆောင်ပေးမဲ့သူ မရှိမှာကို မပူဆွေး မစိုးရိမ်တော့ဘူး၊ ပြီးတော့ ကျွန်မ စိတ်နှလုံးက အများကြီး လွတ်မြောက်သွားတယ်။ ကျွန်မ ဧဝံဂေလိတရား ဟောတဲ့နေရာမှာ စိတ်နှစ်လိုက်တော့ တဖြည်းဖြည်းနဲ့ ရလဒ်တွေ ထွက်ခဲ့တယ်။ ဘုရားသခင်ရဲ့ ဦးဆောင်လမ်းပြမှုအတွက် ကျေးဇူးတင်ပါတယ်ရှင်။


၇၀။ လူများကို ကျွန်မ စည်းမျဉ်းများနှင့်အညီ ဆက်ဆံတတ်ပြီ

လင်းဟွေ၊ တရုတ်ပြည်

၂၀၂၃ ခုနှစ်၊ ဇွန်လမှာ ကျွန်မက စာနဲ့ပတ်သက်တဲ့အလုပ် ကြီးကြပ်ရေးမှူးအဖြစ် အရွေးခံခဲ့ရတယ်။ ညီအစ်ကိုမောင်နှမတွေနဲ့ ထိတွေ့ဆက်ဆံရာကနေ သူတို့ရဲ့ လုပ်ငန်းကျွမ်းကျင်မှုတွေနဲ့ အလုပ်လုပ်နိုင်စွမ်းက အတော်လေး အားနည်းတာကို ကျွန်မ တွေ့ခဲ့ရတယ်။ ဒါကြောင့် ကျွန်မက သူတို့ကို စိတ်ရှည်လက်ရှည် လမ်းပြပြီး ကူညီခဲ့တယ်၊ သူတို့ကြုံရတဲ့ အခက်အခဲမှန်သမျှကို ဖြေရှင်းဖို့ သူတို့နဲ့ မိတ်သဟာယပြုခဲ့တယ်။ ဒါပေမဲ့ အလုပ်တွေ ရှုပ်လာတဲ့အခါ၊ ကျွန်မ စိတ်မရှည်တော့ဘဲ သူတို့ကို အထင်သေးစပြုလာတယ်။ ဇူလိုင်လမှာ အသင်းတော်က တရုတ်ကွန်မြူနစ်ပါတီရဲ့ အရူးအမူး ဖမ်းဆီးမှုတွေကို ရင်ဆိုင်ခဲ့ရတယ်။ စာနဲ့ပတ်သက်တဲ့အလုပ် လုပ်တဲ့သူ တော်တော်များများကို ကျွန်မ ဆက်သွယ်လို့မရခဲ့ဘဲ ကျွန်မတို့ အလုပ်ရဲ့ ရလဒ်တွေက စပြီး ကျဆင်းလာခဲ့တယ်။ အဖွဲ့တစ်ဖွဲ့က ညီအစ်ကိုမောင်နှမတွေက ရှေ့လျှောက် အလုပ်တွေကို ဘယ်လိုဆက်လုပ်ရမလဲဆိုတာ ဆွေးနွေးချင်ကြတယ်။ အဲဒီအချိန်မှာ ကျွန်မက တခြားအလုပ်တစ်ခုကို လုပ်နေတာဆိုတော့၊ အလုပ်ကို ဘယ်လိုလုပ်ရမယ်ဆိုတဲ့ အကြမ်းဖျင်းလမ်းကြောင်းလောက်ပဲ သူတို့ကို အကြမ်းဖျင်း ပြောပြလိုက်ပြီး သူတို့ဘာသာ ဘယ်လို အကောင်အထည်ရမလဲဆိုတာ သိလောက်တယ်လို့ တွေးလိုက်တယ်။ ဒါပေမဲ့ အဖွဲ့ခေါင်းဆောင်က အခက်အခဲတချို့ ကြုံနေရတယ်ဆိုပြီးတော့ စာပြန်လာတုန်းပဲ။ ကျွန်မ ကိုယ့်ဘာသာ တွေးမိတယ်၊ “အသင်းတော်က ဖမ်းဆီးမှုတွေကို စကြုံရတုန်းက၊ ငါလဲ ဘာလုပ်ရမှန်း မသိခဲ့ပါဘူး၊ ဒါပေမဲ့ ဆုတောင်းပြီး ရှာဖွေရာကနေ လမ်းကြောင်းတချို့ကို ငါ ရှာတွေ့နိုင်ခဲ့တာပဲ။ နင့်ဘာသာ လမ်းကြောင်းတစ်ခု ဘာလို့ မရှာနိုင်ရတာလဲ။ အခက်အခဲတွေအကြောင်း ညည်းဖို့လောက်ပဲ နင် သိတာကိုး။ နင်က နင့်တာဝန်မှာ အာရုံမှမစိုက်တာ၊ ထမင်း ခူးခပ်ကျွေးတာကို စောင့်နေတာ။ နင်က အဖွဲ့ခေါင်းဆောင်လေ၊ နင်က အခက်အခဲတွေအကြောင်း ညည်းတဲ့အခါ၊ တခြားလူတွေအပေါ် မကောင်းတဲ့ သက်ရောက်မှု ရှိမှာပေါ့” လို့ပေါ့။ စုဝေးပွဲတစ်ခုမှာ၊ အပြစ်တင်တဲ့ လေသံနဲ့ ကျွန်မ ပြောလိုက်တယ်၊ “ဒီအခက်အခဲတွေအတွက် ဖြေရှင်းနည်း တစ်ခုခုများ နင်တို့ ဆွေးနွေးပြီးကြပြီလား။ တစ်နေ့တစ်နေ့ နင်တို့ ဘာတွေများ လုပ်နေကြတာလဲ။ နင်တို့ဘာသာ လမ်းကြောင်းတစ်ခု ရှာဖို့ ဘာလို့ မကြိုးစားကြတာလဲ” လို့ပေါ့။ အဲဒီညီအစ်မ စိတ်မကောင်းဖြစ်နေတာကို ကျွန်မ မြင်တော့၊ ကျွန်မလေသံ မမှန်မှန်း သတိပြုမိလိုက်တယ်။ ဒါပေမဲ့ ကျွန်မပြောတာဟာ အမှန်ပဲလေ၊ ပြီးတော့ အခက်အခဲတွေ ကြုံရတဲ့အခါ အဲဒါတွေအကြောင်း ညည်းနေမဲ့အစား ဘုရားသခင်ကို ပိုမှီခိုတတ်အောင် သူ့ကို ကျွန်မ လမ်းပြပေးနေတာပဲလို့ တွေးမိပြန်ရော။ ဒါ သူ့ကောင်းဖို့အတွက်ပဲလို့ ကိုယ့်ကိုယ်ကိုယ် ပြောလိုက်တယ်။ တစ်ခါတလေ၊ ညီအစ်မ လျူကို ကျွန်မ မေးခွန်းတွေ မေးတဲ့အခါ၊ ကျွန်မ စကားပြောမြန်တော့၊ သူက ချက်ချင်း တုံ့ပြန်မှုမလုပ်နိုင်ဘဲ သူ့အဖြေတွေက နည်းနည်း ဝေ့လည်ကြောင်ပတ် ဖြစ်နေတတ်တယ်။ ကျွန်မ သူ့ကို အထင်သေးပြီး တွေးမိတယ်၊ “ငါ့မေးခွန်းကိုတောင် နင် ဖြေမှ မဖြေတာ။ တည့်တည့်နဲ့ လိုရင်းတိုရှင်း ဖြေလို့ မရဘူးလား။ ဘာလို့များ စကားကို သွယ်ဝိုက်နေရတာလဲ” လို့ပေါ့။ ပြီးတော့ အပြစ်တင်တဲ့ လေသံနဲ့ ကျွန်မ ပြောလိုက်တယ်၊ “စကားကို သွယ်ဝိုက်မနေနဲ့။ မေးတာကိုပဲ ဖြေ၊ မဟုတ်ရင် ဘယ်သူမှ နင့်ကို နားလည်မှာ မဟုတ်ဘူး” လို့ပေါ့။ ကျွန်မ ဒီလိုပြောပြီးတဲ့နောက်မှာ၊ သူ နည်းနည်း ဘောင်ခတ်ခံရသလို ခံစားရရှာတယ်။ တစ်ခါတုန်းက၊ ညီအစ်မ ကျန်းက သူ့အခြေအနေကို ဝေငှရင်း ပြောပြတယ်၊ တစ်ခါတလေ ကျွန်မ သူ့ကို တစ်ခုခုမေးတဲ့အခါ၊ ကျွန်မဆိုလိုတာကို သူ ချက်ချင်း သဘောမပေါက်ဘူးတဲ့။ သူ့အဖြေတွေက လိုရင်းမရောက်တဲ့အခါ၊ ကျွန်မက သူ့ကို ဆူပူတတ်တော့၊ လိုရင်းမရောက်အောင် ဖြေမိလို့ ပြုပြင်ခံရမှာကြောက်ပြီး နောက်ထပ် ဘာမှ ထပ်မပြောရဲတော့ဘူးတဲ့။ ညီအစ်မ ကျန်း ဒီလိုပြောတာကို ကြားတော့လည်း၊ ကျွန်မ ကိုယ့်ကိုယ်ကိုယ် ဆင်ခြင်သုံးသပ်တာမျိုး မလုပ်သေးဘူး။ အဲဒီအစား သူက မျက်နှာမပျက်ဖို့ပဲ သိပ်ဂရုစိုက်လွန်းတယ်လို့ ကျွန်မ ထင်ခဲ့တယ်။ ကျွန်မ တွေးမိတယ်၊ “နင့်ပြဿနာတွေကို ငါ ထောက်ပြတာ နင့်ကောင်းဖို့ မဟုတ်လို့လား။ နင်က ဘာဖြစ်လို့များ ဘောင်ခတ်ခံရတယ်လို့တောင် ခံစားနေရတာလဲ။ နင်က သိပ်ကို ဆတ်ဆတ်ထိမခံ ဖြစ်လွန်းတာပဲ” လို့ပေါ့။ ခဏကြာတော့၊ ညီအစ်မတွေက ကျွန်မနဲ့ နည်းနည်း စိမ်းသွားကြတယ်။ တစ်ခါတလေ၊ ရုံးခန်းထဲမှာ သူတို့ စကားပြောပြီး ရယ်မောနေကြတာကို ကျွန်မ ကြားရပေမဲ့၊ ကျွန်မ ဝင်သွားတဲ့ ခဏမှာပဲ သူတို့ ငြိမ်ကျသွားတတ်တယ်။ ဒီအတိုင်းသာ ဆက်ဖြစ်နေရင်၊ သူတို့အားလုံး ကျွန်မကို ရှောင်ဖယ်ကြတော့မယ်၊ အဲဒီကျရင် ကျွန်မတို့တာဝန်တွေကို လုပ်ဖို့ ဘယ်လိုများ ပူးပေါင်းဆောင်ရွက်နိုင်ကြတော့မလဲဆိုတာ ကျွန်မ သဘောပေါက်လိုက်တယ်။ ဒါကြောင့် မာနထောင်လွှားတဲ့ စိတ်သဘောထားကို စိစစ်ထားတဲ့ ဘုရားနှုတ်ကပတ်တော်တချို့ကို ကျွန်မ ရှာပြီး ကျွန်မအခြေအနေနဲ့ ဘယ်လိုကိုက်ညီလဲဆိုတာ မြင်ဖို့ ကြိုးစားခဲ့တယ်။ အပြင်ပန်းအရလဲ ကိုယ့်ကိုယ်ကိုယ် ချုပ်တည်းပြီး သူတို့ကို များသောအားဖြင့် ပိုနူးညံ့တဲ့လေသံနဲ့ ပြောဖို့၊ ဒါမှမဟုတ် အခြေအနေပေါ့သွားအောင် ဟာသတွေပြောဖို့ ကြိုးစားခဲ့တယ်။

နောက်ပိုင်းမှာ၊ လုပ်ဖော်ကိုင်ဖက်တစ်ယောက်ဖြစ်တဲ့ ညီအစ်ကို ဝမ်က အဖွဲ့သားတော်တော်များများ ကျွန်မကြောင့် ဘောင်ခတ်ခံရတယ်လို့ ခံစားနေရတာကို သိသွားပြီး ကျွန်မပြဿနာကို ထောက်ပြတယ်။ သူက ကျွန်မကို ဘုရားနှုတ်ကပတ်တော်တွေ အများကြီး ဖတ်ပြခဲ့တယ်၊ အထူးသဖြင့် နှုတ်ကပတ်တော်တစ်ပိုဒ်က ကျွန်မစိတ်ထဲမှာ အကြီးအကျယ် စွဲမှတ်သွားစေတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် စကားလုံးများနှင့် အယူဝါဒများကိုသာ ဟောပြောပြီး လူများကို သြဝါဒပေးပြီး ပြုပြင်မှသာ ၎င်းတို့ကို သမ္မာတရား နားလည်စေပြီး လက်တွေ့ကျမှုထဲသို့ ဝင်ရောက်စေနိုင်သလော။ သင် မိတ်သဟာယပြုသည့် အရာသည် လက်တွေ့မကျလျှင်၊ စကားများနှင့် အယူဝါဒများသာဖြစ်လျှင်၊ ၎င်းတို့ကို သင်မည်မျှ ပြုပြင်ပြီး သြဝါဒပေးပါစေ အကျိုးရှိမည်မဟုတ်ပေ။ လူတို့က သင့်ကို ကြောက်ရွံ့ခြင်း၊ သင်ပြောသည့်အရာကို လုပ်ဆောင်ခြင်းနှင့် မကန့်ကွက်ရဲခြင်းတို့သည် သမ္မာတရားကို ၎င်းတို့ နားလည်ကာ ကျိုးနွံနာခံခြင်းနှင့် အတူတူဖြစ်သည်ဟု သင် ထင်သလော။ ဤသည်မှာ ကြီးမားသော အမှားတစ်ခုဖြစ်သည်။ အသက်ဝင်ရောက်မှုသည် အလွန်ရိုးရှင်းခြင်းမရှိပေ။ ခေါင်းဆောင်အချို့သည် အမြင်ကောင်းစေရန်အတွက် ကြိုးစားနေသော မန်နေဂျာအသစ်တစ်ယောက်နှင့်တူသည်။ လူတိုင်းက ၎င်းတို့ကို ကျိုးနွံနာခံရန်အတွက် ဘုရားသခင်ရွေးချယ်ထားသောသူတို့အပေါ် ၎င်းတို့၏ လတ်တလောရရှိထားသည့်အာဏာကို အသုံးချရန် ကြိုးစားပြီး ဤသို့ဖြင့် ၎င်းတို့အလုပ်က ပို၍လွယ်ကူလိမ့်မည်ဟု ထင်ကြသည်။ သင်သည် သမ္မာတရားလက်တွေ့ကျမှု ကင်းမဲ့လျှင် မကြာခင်တွင် သင်၏ စစ်မှန်သော ဝိညာဉ်ရင့်ကျက်မှုက ထုတ်ဖော်ခံရလိမ့်မည်၊ သင်၏ သရုပ်မှန်က ဖော်ထုတ်ခြင်းခံရလိမ့်မည်။ သင်သည် ကောင်းစွာ ဖယ်ရှားရှင်းလင်းခြင်းခံရနိုင်ပေမည်။ စီမံအုပ်ချုပ်ရေးဆိုင်ရာ အလုပ်အချို့တွင် အနည်းငယ် ပြုပြင်ခြင်းနှင့် ပဲ့ပြင်ဆုံးမခြင်းသည် လက်ခံနိုင်ဖွယ်ဖြစ်သည်။ သို့ရာတွင် သင်သည် သမ္မာတရားကို မိတ်သဟာယပြုနိုင်စွမ်းမရှိပါက၊ အဆုံး၌ ပြဿနာများကို ဖြေရှင်းနိုင်ဦးမည် မဟုတ်သကဲ့သို့၊ ဤသို့ဖြင့် အလုပ်၏ ရလဒ်များကို ထိခိုက်လိမ့်မည်။ အသင်းတော်၌ မည်သည့်ပြဿနာများ ပေါ်ပေါက်သည်ဖြစ်စေ၊ လူများကို သင် ဆက်၍ ဩဝါဒပေးပြီး အပြစ်တင်နေလျှင်၊ သင်သည် အစဉ် စိတ်တိုသည့်ပုံစံဖြင့် ပြုမူနေရုံသာရှိလျှင်၊ ဤသည်မှာ သင်၏ ဖောက်ပြန်ပျက်စီးသော စိတ်သဘောထားက သူ့ဘာသာသူ ထုတ်ဖော်ပြနေခြင်း ဖြစ်လေသည်။ သင်သည် သင်၏ ဖောက်ပြန်ပျက်စီးခြင်း၏ အကျည်းတန်သော မျက်နှာကို ပြသပြီးဖြစ်သည်။ သင်သည် အမြဲတမ်း အထက်စီးမှနေ၍ လူများကို ဤကဲ့သို့ ဩဝါဒပေးနေပါက၊ အချိန်ကြာလာသည်နှင့်အမျှ လူများသည် သင့်ထံမှ အသက်ပံ့ပိုးမှုကို လက်ခံရရှိနိုင်မည်မဟုတ်ပေ။ ၎င်းတို့သည် လက်တွေ့ကျသည့် မည်သည့်အရာကိုမျှ ရလိမ့်မည်မဟုတ်ပေ။ ထိုအစား သင်သည်အလွန်မုန်းတီးခြင်းနှင့် ရွံရှာခြင်းသာ ခံရလိမ့်မည်။ ထို့အပြင် ချင့်ချိန်နိုင်စွမ်း မရှိသောကြောင့် သင်၏ ဩဇာလွှမ်းမိုးခြင်းကို ခံခဲ့ရပြီးသည့်နောက်၊ အခြားသူများကို ထိုနည်းတူ ဩဝါဒပေးပြီး ပြုပြင်မည့် လူအချို့ရှိလိမ့်မည် ဖြစ်သည်။ ၎င်းတို့သည်လည်း ထိုနည်းတူ စိတ်ဆိုးပြီး ဒေါသထွက်ကြလိမ့်မည်။ သင်သည် လူများ၏ ပြဿနာများကို ဖြေရှင်းနိုင်လိမ့်မည် မဟုတ်ရုံသာမက၊ ၎င်းတို့၏ ဖောက်ပြန်ပျက်စီးသော စိတ်သဘောထားများကိုလည်း အားပေးမြှင့်တင်ပေးနေမိလိမ့်မည်။ ယင်းက ၎င်းတို့အား ပျက်စီးခြင်းဆီသို့ လမ်းကြောင်းပေါ် ဦးဆောင်နေခြင်း မဟုတ်လော။ ယင်းက ဆိုးယုတ်သည့် အပြုအမူတစ်ခု မဟုတ်သလော။ ခေါင်းဆောင်တစ်ဦးသည် သမ္မာတရားအကြောင်း မိတ်သဟာယပြုခြင်းနှင့် အသက်ကို ထောက်ပံ့ပေးခြင်းတို့အားဖြင့် အဓိက ဦးဆောင်သင့်သည်။ သင်သည် အစဉ်သဖြင့် အပေါ်စီးမှနေကာ အခြားသူများအား ဩဝါဒပေးလျှင်၊ ၎င်းတို့သည် သမ္မာတရားကို နားလည်နိုင်လိမ့်မည်လော။ သင်သည် အချိန်အတော်ကြာအောင် ဤနည်းလမ်းဖြင့် အလုပ်လုပ်လျှင် လူများက သင့်ကို အရှိအတိုင်း ရှင်းလင်းစွာ မြင်လာသည့်အခါ သင့်ကို ၎င်းတို့က စွန့်ပစ်လိမ့်မည်။ ဤသို့အလုပ်လုပ်ခြင်းအားဖြင့် လူများကို ဘုရားသခင်၏ ရှေ့မှောက်သို့ သင် ခေါ်ဆောင်နိုင်သလော။ သင် သေချာပေါက် မခေါ်ဆောင်နိုင်ပေ။ သင်လုပ်နိုင်သည့်အရာမှာ အသင်းတော်အလုပ်ကို ပျက်စီးအောင်လုပ်မိပြီး ဘုရားသခင် ရွေးချယ်ထားသော လူများကို သင့်အား ရွံရှာစက်ဆုပ်ပြီး စွန့်ပစ်ဖို့ ဖြစ်စေရုံသာ ရှိသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ကျွန်မ ဆင်ခြင်တွေးတော့၊ ကျွန်မ နှလုံးသားထဲထိ တကယ်ကို ထိမှန်သွားတယ်။ ဘုရားသခင် ဖော်ထုတ်လိုက်တာက ကျွန်မရဲ့ အခြေအနေအတိုင်း အတိအကျပါပဲ။ ကျွန်မက ကြီးကြပ်ရေးမှူးတစ်ယောက်ပါ၊ ဒါပေမဲ့ ညီအစ်ကိုမောင်နှမတွေ သူတို့တာဝန်တွေမှာ အခက်အခဲတွေ၊ ပြဿနာတွေ ကြုံရတာကို မြင်တဲ့အခါ၊ သူတို့နဲ့ မိတ်သဟာယပြုပြီး ကူညီဖို့ ပျက်ကွက်ခဲ့တဲ့အပြင် အဲဒီအစား ကျွန်မက သူတို့ကို ဩဝါဒခြွေပြီး ဝေဖန်ကဲ့ရဲ့ဖို့ အထက်စီးမှာပဲ နေခဲ့တာ။ ဒါက လူတိုင်းကို ကျွန်မကို ရှောင်ဖယ်ပြီး ကြောက်ရွံ့သွားစေတယ်။ သူတို့ရဲ့ အခြေအနေတွေ ဆိုးလာပြီး သူတို့တာဝန်တွေကို ထမ်းဆောင်နိုင်စွမ်း ထိခိုက်သွားတယ်။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေအပေါ် အခြေခံပြီး လူတွေကို ဆက်ဆံတာက ဘုရားသခင်ကို တကယ် ရွံမုန်းစေပြီး တခြားလူတွေကို စိတ်ပျက်စေတယ်။ တစ်လောက အသင်းတော်မှာ အကြီးအကျယ် ဖမ်းဆီးမှုတွေ ကြုံခဲ့ရတယ်၊ စာနဲ့ပတ်သက်တဲ့အလုပ် လုပ်တဲ့သူ တော်တော်များများကို ဆက်သွယ်လို့ မရခဲ့ဘူး၊ ပြီးတော့ စာနဲ့ပတ်သက်တဲ့အလုပ်ရဲ့ တိုးတက်မှု နှေးကွေးသွားတယ်။ ညီအစ်ကိုမောင်နှမတွေက အခက်အခဲထဲမှာ အသက်ရှင်နေရပြီး ဘယ်လို တွေ့ကြုံရမလဲဆိုတာ မသိခဲ့ကြဘူး။ ဒီအချိန်ဟာ မိတ်သဟာယပြုပေးဖို့နဲ့ ကူညီပေးဖို့၊ သူတို့နဲ့အတူ ရှေ့ဆက်ရမဲ့ လမ်းကြောင်းကို ရှာဖို့နဲ့ သူတို့ရင်ဆိုင်နေရတဲ့ အခက်အခဲမျိုးစုံနဲ့ ပြဿနာတွေကို ဖြေရှင်းဖို့ ကျွန်မကို သူတို့ လိုအပ်နေတဲ့အချိန်ပါ။ ဒါပေမဲ့ လက်တွေ့ကျကျ မိတ်သဟာယပြုပြီး ကူညီပေးမဲ့အစား၊ ညီအစ်မတွေကို ကျွန်မ အထင်သေးပြီး ဩဝါဒခြွေနေခဲ့တယ်။ ရလဒ်အနေနဲ့ သူတို့ ဘာအကူအညီမှ မရခဲ့တာတောင်မှ အချိန်တိုင်းမှာ ကျွန်မရဲ့ ဘောင်ခတ်တာကို ခံနေရတယ်။ ဒါ ကျွန်မတာဝန်ကို ထမ်းဆောင်နေတာ လုံးဝ မဟုတ်ပါဘူး။ ကျွန်မ မကောင်းမှုလုပ်နေတာ မဟုတ်ဘူးလား။ ဘုရားသခင်ရဲ့ ဒီနှုတ်ကပတ်တော်တွေကို မြင်လိုက်တဲ့အခါမျိုးမှာ ဒါကို ကျွန်မ ခံစားလိုက်ရတယ်။ “သင်သည် အမြဲတမ်း အထက်စီးမှနေ၍ လူများကို ဤကဲ့သို့ ဩဝါဒပေးနေပါက၊ အချိန်ကြာလာသည်နှင့်အမျှ လူများသည် သင့်ထံမှ အသက်ပံ့ပိုးမှုကို လက်ခံရရှိနိုင်မည်မဟုတ်ပေ။ ၎င်းတို့သည် လက်တွေ့ကျသည့် မည်သည့်အရာကိုမျှ ရလိမ့်မည်မဟုတ်ပေ။ ထိုအစား သင်သည်အလွန်မုန်းတီးခြင်းနှင့် ရွံရှာခြင်းသာ ခံရလိမ့်မည်။” ကြီးကြပ်ရေးမှူးတစ်ယောက်အနေနဲ့ အထက်စီးကနေ သူများကို ဩဝါဒခြွေတာ၊ ဘောင်ခတ်တာတွေလုပ်တော့ အလုပ်မှာ အမှားဖြစ်ရုံတင်မကဘူး၊ ညီအစ်ကိုမောင်နှမတွေက ကျွန်မဆီက ဘာအကူအညီမှ မရနိုင်ရင်၊ သူတို့ ကျွန်မကို ငြင်းပယ်ကြလိမ့်မယ်။ အခု ကျွန်မတို့အလုပ်ရဲ့ ရလဒ်တွေ ကျဆင်းလာတယ်၊ ညီအစ်ကိုမောင်နှမတွေရဲ့ အခြေအနေတွေက ဆိုးရွားနေတယ်၊ ပြီးတော့ ဒီနည်းနဲ့ ကျွန်မ ပြုပြင်ခံရပြီး ဖော်ထုတ်ခံရတယ်။ ဒါ ဘုရားသခင် ကျွန်မကို ရိုက်နှက်ဆုံးမနေတာ မဟုတ်ဘူးလား။ ဒါကို သဘောပေါက်လိုက်တော့၊ ကျွန်မ အရမ်း စိတ်ဆင်းရဲပြီး အပြစ်ရှိသလို ခံစားရတယ်။ ကျွန်မ စိတ်နှလုံးကို ငြိမ်သက်စေပြီး ကိုယ့်ပြဿနာတွေကို ဖြေရှင်းဖို့ သမ္မာတရားကို ရှာချင်စိတ်ပဲ ရှိတော့တယ်။

နောက်ပိုင်းမှာ၊ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ရတယ်၊ အဲဒါက ကျွန်မကို တကယ် နက်နက်ရှိုင်းရှိုင်း ရိုက်နှက်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “များစွာသော ခေါင်းဆောင်တို့သည် အထက်စီးမှ လူတို့ကို ဩဝါဒပေးကာ တရားဟောနိုင်စွမ်းသာရှိကြပြီး အခြားသူများနှင့် တန်းတူကဲ့သို့ ဆက်သွယ်ပြောဆိုနိုင်ခြင်း မရှိကြသည်ကို ငါ တွေ့ပြီးဖြစ်သည်။ ၎င်းတို့သည် လူများနှင့် ပုံမှန်အတိုင်း မဆက်ဆံနိုင်ကြချေ။ လူအချို့ စကားပြောသည့်အခါ ၎င်းတို့က အမြဲ မိန့်ခွန်းပြောနေသကဲ့သို့၊ သို့မဟုတ် သတင်းပေးပို့ချက် ပြုလုပ်နေသကဲ့သို့ ဖြစ်သည်။ ၎င်းတို့၏ စကားလုံးများသည် အခြားလူများ၏ အခြေအနေများကိုသာ ဦးတည်သော်လည်း မိမိကိုယ်တိုင်အကြောင်းကို မည်သည့်အခါတွင်မျှ ဖွင့်မပြောကြချေ။ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို ၎င်းတို့ လုံးဝ စိတ်ဖြာလေ့လာဆွေးနွေးခြင်း မရှိ။ ထိုအစား လူတိုင်းအား အသိပညာပေးရန် အခြားသူများကို ဥပမာများအဖြစ် အသုံးပြုလျက် အခြားသူများ၏ ပြဿနာများကိုသာ စိတ်ဖြာလေ့လာဆွေးနွေးကြသည်။ ၎င်းတို့သည် အဘယ်ကြောင့် ဤသို့ လုပ်ဆောင်ကြသနည်း။ အဘယ်ကြောင့် ထိုသို့သော တရားဒေသနာများကို ဟောပြီး ထိုသို့သောအရာများကို ၎င်းတို့ ပြောဆိုကြသနည်း။ ဤသည်မှာ ၎င်းတို့သည် မိမိတို့နှင့်ဆိုင်သည့် အသိပညာ မည်သို့မျှ မရှိကြောင်း၊ ဆင်ခြင်တုံတရား အလွန်ကင်းမဲ့နေကြကြောင်းနှင့် အလွန်မာနထောင်လွှားကာ မိမိကိုယ်ကို မှန်သည်ဟု ထင်မှတ်ကြကြောင်း သက်သေဖြစ်၏။ အခြားသူများ၏ ဖောက်ပြန်ပျက်စီးသော စိတ်သဘောထားများကို ၎င်းတို့ သတိပြုမိနိုင်စွမ်းသည် ၎င်းတို့က အခြားသူများအထက်တွင် ရှိကြောင်း၊ လူများနှင့် အမှုအရာများကို ပိုင်းခြားသိမြင်ရာတွင် အခြားသူများထက် တော်ကြောင်းနှင့် ၎င်းတို့က အခြားသူများထက် ဖောက်ပြန်ပျက်စီးမှု ပို၍ လျော့နည်းကြောင်း သက်သေပြသည်ဟု တွေးထင်ကြသည်။ ၎င်းတို့သည် အခြားသူများကို စိတ်ဖြာလေ့လာကာ ဩဝါဒခြွေနိုင်ကြသော်လည်း မိမိတို့ကိုယ်ကို မဖွင့်ချပေ၊ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို မဖော်ထုတ်ပေ၊ သို့မဟုတ် စိတ်ဖြာလေ့လာခြင်း မပြုပေ၊ သို့မဟုတ် မိမိတို့၏ သဘောသဘာဝအမှန်ကို မပြပေ၊ သို့မဟုတ် မိမိတို့ကိုယ်ပိုင် ကြံရွယ်ချက်များအကြောင်း မည်သည့်အရာမျှ မပြောကြချေ။ အခြားသူများကိုသာ မလျော်မကန် ပြုမူခြင်းအတွက် ဩဝါဒပေးကြသည်။ ဤသည်မှာ မိမိ၏ ဩဇာအရှိန်အဝါ ကြီးအောင်လုပ်ခြင်းနှင့် မိမိကိုယ်ကို ချီးမြှောက်ခြင်း ဖြစ်သည်။ သင်သည် ခေါင်းဆောင်တစ်ဦး ဖြစ်သည့်တိုင် အဘယ်သို့ မတန်တဆ ဒုက္ခပေးတတ်သနည်း။ အသင်းတော် ခေါင်းဆောင်တစ်ဦး ဖြစ်ပြီးသည့်နောက်တွင် အဘယ်ကြောင့် သင်သည် အခြားသူများကို သာမန်ကာလျှံကာ ကြိမ်းမောင်းရသနည်း၊ ထင်ရာမြင်ရာ ပြုမူပြီး မိမိနှစ်သက်သည့်အတိုင်း ဆောင်ရွက်ရသနည်း။ သင့်စကားများ၏ အကျိုးဆက်များကို အဘယ်ကြောင့် လုံးဝ မစဉ်းစားရသနည်း။ သင် မည်သူမည်ဝါဖြစ်ကြောင်းကို အဘယ့်ကြောင့် လုံးဝ ထည့်မစဉ်းစားသနည်း။ သင်သည် အဘယ်ကြောင့် ဤသို့ ပြုမူရသနည်း။ ဤသည်မှာ အဘယ့်ကြောင့်ဆိုသော် သင်သည် ခေါင်းဆောင်တစ်ဦး ဖြစ်သော်လည်း သင့်ကိုယ်ပိုင် အဆင့်အတန်း၊ သို့မဟုတ် သင်မည်သူမည်ဝါဖြစ်ကြောင်းကို မသိသောကြောင့် ဖြစ်သည်။ သင် ခေါင်းဆောင်တစ်ဦးဖြစ်ဖို့အတွက် စီစဉ်ခြင်းသည် သင့်ကို မြှင့်တင်ကာ လက်တွေ့လုပ်ဆောင်ဖို့ အခွင့်အရေး ပေးရုံမျှသာ ဖြစ်သည်။ အခြားသူများထက် လက်တွေ့ကျမှု သင် ပိုမိုပိုင်ဆိုင်သောကြောင့်၊ သို့မဟုတ် အခြားသူများထက် ပိုတော်သောကြောင့် မဟုတ်ပေ။ အမှန်တွင် သင်သည် အခြားလူအယောက်တိုင်းနှင့် အတူတူပင် ဖြစ်သည်။ သင်တို့တစ်ဦးမျှ လက်တွေ့ကျမှု မပိုင်ဆိုင်သကဲ့သို့ တစ်နည်းနည်းဖြင့် သင်သည် အခြားသူများထက်ပင် ပိုမိုဖောက်ပြန်ပျက်စီးကောင်း ပျက်စီးနိုင်ပေသည်။ ထို့ကြောင့် သင်သည် အခြားသူတို့အား အဘယ်ကြောင့် မတန်တဆ ဒုက္ခဖြစ်စေကာ ထင်ရာမြင်ရာ ဩဝါဒပေး၍ ဒေါသဖြင့် ဝေဖန်ပြောဆိုပြီး စိတ်ကျဉ်းကျပ်စေသနည်း။ သင်မှားသည့်အချိန်တွင်ပင် အဘယ်ကြောင့် အခြားသူများကို အတင်းနားထောင်စေသနည်း။ ဤအရာက မည်သည့်အရာကို သက်သေပြသနည်း။ ဤအရာက သင်သည် မှားယွင်းသည့် နေရာတွင်ရှိသည်ကို သက်သေပြ၏။ သင်သည် လူသားတစ်ဦး၏ နေရာမှ အလုပ်လုပ်နေခြင်းမရှိ၊ ဘုရားသခင်၏ နေရာ၊ အခြားသူများ၏ အထက်နေရာမှ သင်၏ အလုပ်ကို သင် လုပ်နေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ နိုင်ငံတော်ခေတ်၌ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များနှင့်ပတ်သက်၍) ဘုရားနှုတ်ကပတ်တော်တွေကို ဖတ်ရတာ ကျွန်မနှလုံးသားထဲထိ ထိုးဖောက်သွားတယ်။ ကျွန်မက ဘုရားသခင် ပြောနေတဲ့ လူစားမျိုး မဟုတ်ဘူးလား။ ညီအစ်မတွေရဲ့ လုပ်ငန်းကျွမ်းကျင်မှုနဲ့ အလုပ်လုပ်နိုင်စွမ်းက အတော်လေး အားနည်းတယ်၊ ပြီးတော့ အကြီးအကျယ် ဖမ်းဆီးမှု အခြေအနေကြောင့် သူတို့အလုပ် အဟန့်အတားဖြစ်တဲ့အခါ၊ ဖြေရှင်းဖို့ လမ်းကြောင်းတစ်ခုရှာရာမှာ ကျွန်မရဲ့အကူအညီကို သူတို့ လိုအပ်ခဲ့တယ်။ ဒါပေမဲ့ သူတို့ကို ကူညီဖို့ ကျွန်မ စိတ်မပါခဲ့ရုံမက အထက်စီးကနေ ဩဝါဒခြွေခဲ့သေးတယ်။ ကျွန်မက စကားပြောမြန်တော့၊ ညီအစ်မတစ်ယောက်က ကျွန်မဆိုလိုတာကို နားမလည်ရင်၊ ကျွန်မရဲ့ ဆူပူတာကို သူ ခံရတော့တာပဲ။ သူများတွေကို နာကျင်မှုနဲ့ ထိခိုက်မှုပဲ ကျွန်မ ပေးခဲ့တာ၊ ပြီးတော့ အလုပ်ကိုလည်း ထိခိုက်စေခဲ့တယ်။ အဲဒီအထဲမှာ လူ့သဘာဝ အစအနလေးတောင် ဘယ်မှာရှိလို့လဲ။ လွန်ခဲ့တဲ့တစ်လောက နှင်ထုတ်ခံလိုက်ရတဲ့ ယဲ့ ဆိုတဲ့ အန္တိခရစ်အကြောင်းကို ကျွန်မ တွေးမိတယ်။ ညီအစ်ကိုမောင်နှမတွေရဲ့ တာဝန်တွေမှာ လမ်းလွဲတာတွေ၊ ပြဿနာတချို့ကို သူတွေ့တဲ့အခါ၊ အခြေအနေကို မစဉ်းစားဘဲ၊ ဒါမှမဟုတ် သူတို့ရဲ့ တကယ့်အခက်အခဲတွေကို နားမလည်ဘဲ သူတို့ကို ဩဝါဒခြွေတယ်၊ ပြုပြင်တယ်၊ ပြီးတော့ ညှဉ်းပန်းတယ်။ ဒါက ညီအစ်ကိုမောင်နှမတွေကို သူ့ကိုမြင်တဲ့အခါ ကြောက်ရွံ့စေပြီး သတိထားရှောင်တဲ့ အခြေအနေမှာ အသက်ရှင်စေခဲ့တယ်၊ အဲဒါက သူတို့တာဝန်တွေကို ထိခိုက်စေခဲ့တယ်။ ပြီးတော့ ကျွန်မ ကိုယ့်ကိုယ်ကိုယ် ကြည့်လိုက်တယ်။ ယဲ့ လောက် ပြင်းပြင်းထန်ထန် လူတွေကို ကျွန်မ ဩဝါဒမခြွေ၊ မညှဉ်းပန်းခဲ့ပေမဲ့၊ အဖွဲ့သားတွေကို ကျွန်မ အထင်သေးပြီး ဩဝါဒခြွေခဲ့တာကြောင့် ကျွန်မရဲ့ ညီအစ်မတွေအားလုံး သတိထားရှောင်ပြီး နေနေခဲ့ကြရတယ်။ ဆူပူတာမခံရအောင် ကျွန်မကို ဘယ်လို ကျေနပ်အောင်လုပ်ရမလဲဆိုတာပဲ သူတို့ တွေးနေခဲ့ကြတယ်၊ အဲဒါက သူတို့ရဲ့ အခြေအနေတွေရော အလုပ်ကိုပါ ထိခိုက်စေခဲ့တယ်။ သူများကို ကျွန်မ ဘောင်ခတ်တာရဲ့ သဘောသဘာဝနဲ့ အကျိုးဆက်တွေက အရမ်းပြင်းထန်ပြီး အခြေအနေတွေကို ကျွန်မ မပြောင်းလဲရင်၊ အဆုံးမှာ ကျွန်မဟာ အန္တိခရစ် လမ်းကြောင်းပေါ်ရောက်ပြီး ယဲ့ လိုပဲ ဖယ်ရှားရှင်းလင်းခံရမယ်ဆိုတာ ကျွန်မ သဘောပေါက်လိုက်တယ်။ ကျွန်မ ကြောက်လဲကြောက် အပြစ်ရှိသလိုလဲ ခံစားရတော့၊ နောင်တရဖို့ ဘုရားသခင်ဆီ ဆုတောင်းခဲ့တယ်၊ ကိုယ့်ကိုယ်ကိုယ် ထပ်ပြီး ဆင်ခြင်သုံးသပ်တဲ့အပြင် သိမြင်နိုင်ဖို့ လမ်းပြပေးပါလို့ တောင်းလျှောက်ရင်းနဲ့ပေါ့။

ပြီးတော့ ဘုရားနှုတ်ကပတ်တော်တချို့ကို ဖတ်ပြီး ကျွန်မပြဿနာကို နည်းနည်း နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “သင်၏စိတ်နှလုံးထဲတွင် သင်သည် သမ္မာတရားကို အမှန်တကယ် နားလည်ပါက၊ သမ္မာတရားကို လက်တွေ့လုပ်ဆောင်ကာ ဘုရားသခင်ကို ကျိုးနွံနာခံဖို့ နည်းလမ်းအား သင်သိလိမ့်မည် ဖြစ်ပြီး သမ္မာတရား လိုက်စားခြင်း လမ်းကြောင်းပေါ်ကို သင် အလိုအလျောက် စတင်လိမ့်မည် ဖြစ်သည်။ သင်လျှောက်သည့် လမ်းကြောင်းသည် မှန်ကန်သည့် လမ်းကြောင်းဖြစ်ပြီး ဘုရားသခင်၏ ရည်ရွယ်ချက်များနှင့် ကိုက်ညီပါက၊ သန့်ရှင်းသောဝိညာဉ်တော်၏ အလုပ်သည် သင့်ကို စွန့်ခွာလိမ့်မည် မဟုတ်ချေ။ ထိုအခြေအနေတွင် ဘုရားသခင်အား သင် သစ္စာဖောက်ဖို့အလားအလာ နည်းသည်ထက် နည်းလာပေလိမ့်မည်။ သမ္မာတရားမရှိပါက မကောင်းမှုပြုရန် လွယ်ကူပြီး မရည်ရွယ်ဘဲ ယင်းကို သင်လုပ်မိလိမ့်မည် ဖြစ်သည်။ ဥပမာ၊ သင့်တွင် မာနထောင်လွှားပြီး စိတ်ကြီးဝင်သော စိတ်သဘောထားတစ်ခုရှိလျှင် ဘုရားသခင်ကို မဆန့်ကျင်ရန် ပြောဆိုခံရခြင်းသည် ထူးခြားမှုမရှိပေ။ သင်သည် ကိုယ့်ကိုယ်ကိုယ် မထိန်းနိုင်ပေ။ သင်ထိန်းချုပ်နိုင်သည်ထက် ကျော်လွန်သည်။ သင်သည် ရည်ရွယ်ချက်ရှိရှိဖြင့် လုပ်ဆောင်မည်မဟုတ်ပေ။ သင်၏ မောက်မာပြီး ထောင်လွှားသော သဘာဝဗီဇ၏ အုပ်စိုးမှုအောက်၌ သင် ထိုသို့ပြုလိမ့်မည်။ သင်၏ မာနထောင်လွှားခြင်းနှင့် စိတ်ကြီးဝင်ခြင်းတို့သည် သင့်ကို ဘုရားသခင်အား အထင်အမြင်သေးစေမည်ဖြစ်ပြီး သူ့အား အရေးမပါသောသူအဖြစ် မြင်စေမည်ဖြစ်သည်။ ထိုအရာတို့သည် သင့်ကိုယ်သင် ချီးမြှောက်အောင် လုပ်လိမ့်မည်ဖြစ်ပြီး သင့်ကိုယ်သင် အစဉ်တစိုက် ပြစားဝင့်ဝါအောင် လုပ်လိမ့်မည် ဖြစ်သည်။ ယင်းတို့က သင့်အား အခြားသူများကို အထင်အမြင်သေးစေမည်၊ သင့်စိတ်နှလုံးထဲတွင် သင်ကိုယ်တိုင်မှလွဲ၍ အခြားမည်သူကိုမျှ ထားမည် မဟုတ်ချေ။ ယင်းတို့က သင်၏ စိတ်နှလုံးထဲမှ ဘုရားသခင်၏နေရာကို လုယူလိမ့်မည်။ ပြီးလျှင် နောက်ဆုံးတွင် သင့်အား ဘုရားသခင်၏နေရာတွင် ထိုင်ဖို့ဖြစ်စေပြီး သင့်ကိုယ်ပိုင်အတွေးများ၊ အကြံဉာဏ်များနှင့် အယူအဆများကို သမ္မာတရားအဖြစ် ကြည်ညိုလေးစားစေလျက်၊ သင့်ကို ကျိုးနွံနာခံဖို့ တောင်းဆိုစေမည် ဖြစ်သည်။ မိမိတို့၏ မောက်မာ၍ ထောင်လွှားသော သဘာဝ၏ အုပ်စိုးမှုအောက်၌ လူတို့သည် များပြားလှသော ဒုစရိုက်မှုကို ပြုကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) ဘုရားနှုတ်ကပတ်တော်တွေကနေ ကျွန်မ နားလည်လိုက်တာက လူတွေကို ကျွန်မ အထင်သေးပြီး ဘောင်ခတ်ရတဲ့ အဓိကအကြောင်းရင်းက ကျွန်မရဲ့သဘာဝက အရမ်း မာနထောင်လွှားနေလို့ပဲ။ ညီအစ်မတွေ အခက်အခဲတွေကြုံပြီး ဘယ်လိုဖြေရှင်းရမှန်းမသိတဲ့အခါ၊ ကျွန်မရဲ့ လက်တွေ့ကျတဲ့ အကူအညီကို သူတို့ လိုအပ်ခဲ့တယ်။ ဒါပေမဲ့ သူတို့ဘာသာ ဆုတောင်းပြီး ရှာဖွေရင်း ရှေ့ဆက်ရမဲ့ လမ်းကြောင်းတချို့ကို ရှာတွေ့နိုင်လောက်တယ်၊ ပြီးတော့ ကျွန်မက ရိုးရိုးရှင်းရှင်း ရှင်းပြလိုက်ရင် ကျွန်မဆိုလိုရင်းကို သူတို့ သဘောပေါက်နိုင်လောက်တယ်လို့ ကျွန်မ ထင်ခဲ့တယ်။ သူတို့မှာ အခက်အခဲတွေ ရှိနေတုန်းဆိုရင်၊ ကျွန်မက သူတို့ကို အထင်သေးလာပြီး၊ သူတို့ ဘယ်နေရာမှာ ပိတ်မိနေလဲဆိုတာ အမှန်တကယ် မမေးဘဲ သူတို့ကို ပြုပြင်တော့တာပဲ။ တကယ်တော့ အတိတ်မှာ ကျွန်မ အခက်အခဲတွေ ကြုံခဲ့ရတုန်းက၊ ကျွန်မ ခဏခဏ လမ်းပျောက်ပြီး ဘယ်လိုဖြေရှင်းရမှန်း မသိခဲ့ဘူး၊ တစ်ခါတလေ ကွယ်ရာမှာ ခိုးတောင် ငိုခဲ့ဖူးတယ်။ ဒါပေမဲ့ ကျွန်မက အဖွဲ့သားတွေထက် ကိုယ့်ကိုယ်ကိုယ် ပိုတော်တယ်လို့ ယူဆပြီး၊ စိတ်ထဲမှာ ကိုယ့်ကိုယ်ကိုယ် မြှင့်တင်ပြီး သူတို့ကို နှိမ့်ချခဲ့တယ်။ ကျွန်မက အရမ်း မာနထောင်လွှားပြီး ဆင်ခြင်တုံတရား တစ်စက်မှ မရှိတာပဲ။ မာနထောင်လွှားတဲ့ စိတ်သဘောထားနဲ့ ညီအစ်မတွေကို ဆက်ဆံတော့ ကျွန်မ သူတို့ကို ဘောင်ခတ်ခဲ့ပြီး ကျွန်မတို့တာဝန်ကို အဖျက်အမှောင့်လုပ်ပြီး နှောင့်ယှက်ခဲ့တယ်။ ဒါ ဘုရားသခင်ကို အတိုက်အခံလုပ်တာ မဟုတ်ဘူးလား။ ကျွန်မ ပိုတွေးလေ၊ ကျွန်မရဲ့ မာနထောင်လွှားတဲ့ စိတ်သဘောထားကို မဖြေရှင်းရင်၊ ကျွန်မ တကယ်ပဲ အလိုအလျောက် မကောင်းမှု လုပ်မိနိုင်တယ်လို့ ပိုခံစားရလေပဲ။ အခြေအနေတွေကို ကျွန်မ အကျိုးဖြစ်ထွန်းအောင် လုပ်ပြီး ပြောင်းလဲပစ်ချင်တဲ့အပြင် ညီအစ်မတွေကို ဘုရားနှုတ်ကပတ်တော်နဲ့အညီ ဆက်ဆံချင်ခဲ့တယ်။

တစ်နေ့မှာ၊ ဘုရားနှုတ်ကပတ်တော်တွေကို ကျွန်မ ဖတ်ရတယ်၊ အဲဒါက ကျွန်မကို အရမ်း တို့ထိခဲ့ပြီး သမ္မာတရားကို လက်တွေ့လုပ်ဆောင်ဖို့ စိတ်ပိုင်းဖြတ်မှု ပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အကြောင်းမှာ သင်တို့အားလုံး ထုံထိုင်းပြီး သမ္မာတရားအတွက် ချစ်ခြင်းမရှိဘဲ သင်တို့၏ ညံ့ဖျင်းသော အစွမ်းအစနှင့်တကွ သမ္မာတရားကို လိုက်စားခြင်းလည်း မရှိသည်ကို ငါမြင်သောကြောင့် ငါသည် အသေးစိတ် ပြောရမည်ဖြစ်သည်။ ငါသည် ငါ၏ စကားထဲတွင် အရာအားလုံးကို နားရှင်းအောင်ပြောကာ ဂဃနဏ ခွဲခြမ်းစိတ်ဖြာပြီး တစ်ပိုင်းတစ်စစီ ပြောရမည်ဖြစ်သည်။ ပြီးလျှင် အမှုကိစ္စများကို ရှုထောင့်တိုင်းမှနေ၍ ဘက်ပေါင်းစုံမှ ငါ ပြောရမည်ဖြစ်သည်။ ထိုမှသာလျှင် သင်တို့ အနည်းငယ် နားလည်ပေသည်။ သင်တို့ကို ငါဝတ်ကျေတမ်းကျေပြုကာ သေချာမတွေးသလို မကြိုးစားဘဲ စိတ်မပါ့တပါဖြင့် ငါစိတ်ပါသည့်အချိန်တိုင်း မည်သည့်အကြောင်းအရာကိုမဆို အနည်းငယ်ပြောဆိုကာ စိတ်မပါသည့်အချိန်တွင် စကားမပြောလျှင် သင်တို့ မည်သည့်အရာကို ရနိုင်မည်နည်း။ သင်တို့ကဲ့သို့ အစွမ်းအစဖြင့် သင်တို့သည် သမ္မာတရားကို နားလည်မည်မဟုတ်။ ကယ်တင်ခြင်းကို ရရှိဖို့မဆိုထားနှင့် မည်သည့်အရာကိုမျှ ရရှိမည် မဟုတ်ချေ။ သို့ရာတွင် ထိုအရာကို ငါမပြုလုပ်နိုင်ပေ။ ထိုအစား အသေးစိတ် စကားပြောရမည်။ ငါ အသေးစိတ် ဆွေးနွေးပြီး လူအမျိုးအစားတစ်ခုစီတိုင်း၏ အခြေအနေများနှင့် စပ်လျဉ်း၍လည်းကောင်း၊ သမ္မာတရားအပေါ် လူများက ထားရှိသော သဘောထားနှင့်စပ်လျဉ်း၍လည်းကောင်း၊ ဖောက်ပြန်ပျက်စီးသော စိတ်သဘောထားအမျိုးအစား တစ်ခုစီတိုင်းနှင့်စပ်လျဉ်း၍လည်းကောင်း ဥပမာများပေးရမည် ဖြစ်သည်။ ထိုအခါမှသာ ငါပြောနေသည့်အရာကို သင်တို့ နားလည်သဘောပေါက်လိမ့်မည်ဖြစ်ပြီး ကြားသည့်အရာကို သင် နားလည်လိမ့်မည်။ သမ္မာတရား၏ မည်သည့်ကဏ္ဍကို မိတ်သဟာယပြုသည်ဖြစ်စေ ငါသည် အမျိုးမျိုးသောနည်းလမ်းများဖြင့် စကားပြောသည်။ လူကြီးများအတွက်၊ ကလေးများအတွက် မိတ်သဟာယပုံစံများဖြင့် ပြောသည်။ သီအိုရီနှင့် ကျင့်သုံးမှုကို အသုံးပြုလျက်၊ အတွေ့အကြုံများကို ပြောဆိုလျက်ဖြင့် သဘောတရားနှင့် ပုံပြင်များပုံစံဖြင့်လည်း ပြောသည်။ သမ္မာတရားကို လူတို့နားလည်ပြီး စစ်မှန်မှုထဲသို့ ဝင်ရောက်နိုင်ရန်ဖြစ်သည်။ ဤနည်းဖြင့် အစွမ်းအစရှိပြီး စိတ်နှလုံး ပိုင်ဆိုင်သူတို့သည် သမ္မာတရားကို နားလည်လက်ခံပြီး ကယ်တင်ခြင်းခံရရန် အခွင့်အရေး ရှိလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏တာဝန်ကို ကောင်းစွာထမ်းဆောင်ဖို့ရာ အကြင်သူသည် အသိစိတ်နှင့် ဆင်ခြင်တုံတရားတို့ အနည်းဆုံး ပိုင်ဆိုင်ရမည်) ကိုယ့်ဖောက်ပြန်ပျက်စီးတဲ့ သဘာဝတွေက ကျွန်မတို့အားလုံးထဲမှာ ဘယ်လို နက်နက်ရှိုင်းရှိုင်း အမြစ်တွယ်နေလဲဆိုတာ ကျွန်မ တွေးမိတယ်။ ဘုရားသခင်ရဲ့အလုပ်ကို နားလည်မှု ကင်းမဲ့တဲ့အတွက်၊ ကိုယ်တော်နဲ့ပတ်သက်ပြီး အယူအဆတွေ၊ နားလည်မှုလွဲတာတွေ ကျွန်မတို့မှာ ဖြစ်တတ်တယ်၊ ပြီးတော့ ဖောက်ပြန်ပျက်စီးတဲ့ စိတ်သဘောထား အမျိုးမျိုးက တစ်ခုပြီးတစ်ခု ပေါ်လာတတ်တယ်။ အချိန်တော်တော်များများမှာ၊ သမ္မာတရားကို နည်းနည်း နားလည်ရင်တောင်၊ ကျွန်မတို့ အဲဒါကို လက်တွေ့မလုပ်ဆောင်နိုင်ကြဘူး။ ဒါပေမဲ့ ဘုရားသခင်က ကျွန်မတို့ကို ဘယ်တော့မှ လက်မလျှော့ခဲ့ဘူး။ ကျွန်မတို့ကို ထောက်ပံ့ဖို့နဲ့ ကူညီဖို့ နှုတ်ကပတ်တော်တွေကို သူ ဆက်တိုက် ဖော်ပြနေတယ်။ တချို့က နှစ်သိမ့်ခြင်းနဲ့ တိုက်တွန်းနှိုးဆော်ခြင်း စကားတွေဖြစ်ပြီး၊ တချို့ကျတော့ တရားစီရင်ခြင်းနဲ့ ဖော်ထုတ်ခြင်း စကားတွေ ဖြစ်တယ်။ တစ်ခါတလေ၊ ကျွန်မတို့ ပိုနားလည်အောင် ကူညီဖို့၊ ဥပမာတွေ၊ ပုံဥပမာတွေနဲ့ ဇာတ်လမ်းတွေကိုလဲ သူ သုံးတယ်။ ကျွန်မတို့ သမ္မာတရားကို နားလည်အောင် ဘုရားသခင်က အရာအားလုံး လုပ်ဆောင်တယ်။ အဲဒါမှ ကျွန်မတို့ ကိုယ့်ပြဿနာတွေကို ဆင်ခြင်သုံးသပ်ပြီး အသိအမှတ်ပြုနိုင်တဲ့အပြင် လက်တွေ့လုပ်ဆောင်မှု လမ်းကြောင်းကို ရှာတွေ့နိုင်မှာလေ။ ဘုရားသခင်ရဲ့ စိတ်နှလုံးက အရမ်း လှပပြီး ကောင်းမြတ်တာ၊ ပြီးတော့ သူ ကျွန်မတို့ကို ဆောင်ကြဉ်းပေးတဲ့အရာအားလုံးက အကျိုးရှိတာကို ကျွန်မ တွေ့ခဲ့ရတယ်။ ဒါပေမဲ့ ညီအစ်ကိုမောင်နှမတွေကို စိတ်ရှည်ရှည်နဲ့ဖြစ်ဖြစ်၊ မေတ္တာနဲ့ဖြစ်ဖြစ် မဆက်ဆံခဲ့ပုံကို ပြန်တွေးမိတယ်။ ညီအစ်မတွေ အခက်အခဲကြုံရတဲ့အခါ၊ ကျွန်မ တစ်ခါနှစ်ခါလောက် ကူညီပြီးတော့ သူတို့ကို စပြီး အထင်သေးတော့တာပဲ။ သူတို့ကို ဘာအကျိုးကျေးဇူးမှ မပေးနိုင်ခဲ့ရုံမက၊ အဲဒီအစား သူတို့ကို ဘောင်ခတ်တာနဲ့ ဒုက္ခပေးတာပဲ ရှိခဲ့တယ်။ ကျွန်မမှာ လူ့သဘာဝ ကင်းမဲ့လိုက်တာ။ နောက်ပိုင်းမှာ၊ အဖွဲ့သားတွေကို ကျွန်မ ရင်ဖွင့်ပြီး၊ ကိုယ့်ဖောက်ပြန်ပျက်စီးမှုကို ဖော်ထုတ်ခဲ့တယ်၊ ပြီးတော့ သူတို့ကို တောင်းပန်ခဲ့တယ်။

နောက်တော့၊ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ပြီး လူတွေကို ကျွန်မ ဘောင်ခတ်ခဲ့ရတဲ့ နောက်ထပ် အကြောင်းရင်းတစ်ခု ရှိတာကို သဘောပေါက်လိုက်တယ်။ လူတွေကို စည်းမျဉ်းတွေနဲ့အညီ ဘယ်လို ဆက်ဆံရမလဲဆိုတာ ကျွန်မ မသိခဲ့တာပဲ။ ညီအစ်မတွေရဲ့ တကယ့် အခက်အခဲတွေနဲ့ အခြေအနေတွေကို ကျွန်မ မစဉ်းစားခဲ့ဘူး၊ ကျွန်မက တစ်ပြေးညီ နည်းလမ်းကိုပဲ သုံးခဲ့တာ။ တကယ်တော့၊ သူတို့ကလဲ သူတို့တာဝန်တွေကို ကောင်းကောင်း လုပ်ချင်ကြပါတယ်၊ ဒါပေမဲ့ သူတို့ရဲ့ အစွမ်းက သာမန်ပဲရှိပြီး အလုပ်လုပ်နိုင်စွမ်း လိုအပ်နေတာပါ။ ဒါကြောင့် သူတို့ကို ကူညီဖို့ ကျွန်မဘက်က ပိုအားစိုက်ပြီး အချိန်နဲ့ အင်အား ပိုပေးဖို့ လိုအပ်ခဲ့တယ်။ နောက်ပိုင်းမှာ ဒီဘုရားနှုတ်ကပတ်တော်တွေကို ကျွန်မ ဖတ်ရတယ် “အစွမ်းအစ ညံ့ဖျင်းပြီး အလုပ်လုပ်နိုင်စွမ်း ကင်းမဲ့သည့် အနည်းငယ်သော ခေါင်းဆောင်များနှင့် အမှုဆောင်များကို သင် မည်သို့ သဘောထားသင့်သနည်း။...သင်သည် ၎င်းတို့အား အလုပ်ကို မည်သို့လုပ်ဆောင်ရမည်၊ မည်သို့ အကောင်အထည်ဖော်ရမည်ဟူသည်တို့ကို တိကျစွာ ပြောပြရန် လိုအပ်သည်။ ဤတာဝန်အတွက် မည်သူ့ကို ခန့်အပ်ပြီး တာဝန်ယူစေသင့်သည်၊ ပြီးလျှင် ယင်းနှင့်ပတ်သက်၍ အတူတကွ ပူးပေါင်းဆောင်ရွက်ရန် မည်သည့်လူများကို ရွေးချယ်သင့်သည်ဟူသည်တို့ကို ၎င်းတို့အား သင် ပြောပြသင့်သည်။ ဤအသေးစိတ်အချက်များအားလုံးကို ၎င်းတို့အား ရှင်းပြပြီး ဤအရာကို ၎င်းတို့အား ဆောင်ရွက်စေလော့။ အဘယ်ကြောင့် ဤနည်းဖြင့် လုပ်ဆောင်သင့်သနည်း။ အကြောင်းမှာ ဒေသခံအသင်းတော်၏ အသင်းသားများသည် ယေဘုယျအားဖြင့် အတွေ့အကြုံ အလွန်နုနယ်သေးပြီး အလုပ်လုပ်နိုင်စွမ်း ကင်းမဲ့ကြသဖြင့် သင့်တော်သော ခေါင်းဆောင်များနှင့် အမှုဆောင်များကို ရွေးချယ်ရန် မဖြစ်နိုင်သောကြောင့် ဖြစ်သည်။ ဤနည်းလမ်းဖြင့် အလုပ်လုပ်ခြင်းအားဖြင့်သာ အလုပ်အစီအစဉ်များကို အကောင်အထည်ဖော်နိုင်ပေသည်။ အကယ်၍ သင်သည် ဤနည်းလမ်းဖြင့် အလုပ်မလုပ်သည့်အပြင်၊ ဤလူတို့ကို အခြားခေါင်းဆောင်များနှင့် အမှုဆောင်များကဲ့သို့ပင် အလားတူ သဘောမထားဘဲ တိကျသော စည်းမျဉ်းများနှင့် အစီအစဉ်များအကြောင်းကိုသာ ၎င်းတို့အား ပြောပြပြီး မဆင်မခြင်ပြုမူပါက၊ အလုပ်အစီအစဉ်များက အကောင်အထည်ပေါ်လိမ့်မည် မဟုတ်ပေ။ အကယ်၍ သင်သည် ဤအရာကို အာရုံမစိုက်ပါက တာဝန်ပျက်ကွက်ခြင်းဖြစ်သည် မဟုတ်လော။ (ဟုတ်ပါသည်။) ဤသည်မှာ ခေါင်းဆောင်များနှင့် အမှုဆောင်များ၏ တာဝန်တစ်ခု ဖြစ်သည်။ အချို့သော ခေါင်းဆောင်များနှင့် အမှုဆောင်များက ‘အခြားသူများသည် အလုပ်အစီအစဉ်များကို မည်သို့ အကောင်အထည်ဖော်ပြီး လက်တွေ့လုပ်ဆောင်ရမည်ကို သိကြသည်၊ ဤလူက အဘယ်ကြောင့် မသိသနည်း။ သူတို့ မသိလျှင် သူတို့နှင့်ပတ်သက်၍ ကျွန်ုပ် စိတ်အနှောင့်အယှက်ဖြစ်ခံမည် မဟုတ်ပါ။ ယင်းမှာ ကျွန်ုပ်၏ တာဝန်မဟုတ်ပါ။ မည်သို့ပင်ဖြစ်စေ ကျွန်ုပ်ဘက်ကတော့ တာဝန်ကျေပြီ’ ဟု ပြောကြသည်။ ဤကျိုးကြောင်းဆင်ခြင်ချက်သည် ခိုင်လုံသလော။ (မခိုင်လုံပါ။) ဥပမာအားဖြင့် မိခင်တစ်ဦးတွင် ကလေးသုံးယောက်ရှိပြီး ၎င်းတို့ထဲမှ တစ်ဦးမှာ အားနည်းကာ အမြဲတမ်း ဖျားနာပြီး အစာမစားချင်ဟု ဆိုကြပါစို့။ အကယ်၍ မိခင်က ဤကလေးကို အစာမစားဘဲ နေခွင့်ပြုပါက ထိုကလေးသည် ကြာကြာ ရှင်သန်နိုင်မည် မဟုတ်ပေ။ သူမ မည်သည့်အရာကို လုပ်ဆောင်သင့်သနည်း။ မိခင်တစ်ဦးအနေဖြင့် သူမသည် ထိုအားနည်းသော ကလေးကို အထူးဂရုစိုက်ပေးရမည်။ မိခင်က ‘ကျွန်မ၏ ကလေးများကို တန်းတူရည်တူ ဆက်ဆံခြင်းက လုံလောက်နေပြီဖြစ်သည်။ ဤကလေးကို ကျွန်မ မွေးခဲ့ပြီး သူ့အတွက် အစားအသောက် ပြင်ဆင်ပေးခဲ့သည်။ ကျွန်မ၏ တာဝန်ကို ကျွန်မ ဖြည့်ဆည်းပြီးဖြစ်သည်။ သူ စားသည်ဖြစ်စေ၊ မစားသည်ဖြစ်စေ ကျွန်မ ဂရုမစိုက်ပါ။ သူ မစားလျှင် ဗိုက်ဆာပါစေ၊ သူ တကယ် ဗိုက်ဆာလောက်သည့်အခါ၊ စားပါလိမ့်မည်’ဟု ပြောသည် ဆိုကြပါစို့။ ဤမိခင်မျိုးကို သင်တို့ မည်သို့ထင်သနည်း။ (သူမသည် တာဝန်မဲ့ပါသည်။) ဤကဲ့သို့သော မိခင်များ ရှိသလော။ ဉာဏ်ထိုင်းသော အမျိုးသမီး သို့မဟုတ် မိထွေးတစ်ဦးသာ ထိုသို့ဖြစ်ပေမည်။ အကယ်၍ သူမသည် တကယ့်အမိရင်းဖြစ်ပြီး ဉာဏ်မထိုင်းပါက မိမိ၏ ကိုယ်ပိုင်ကလေးကို ဤကဲ့သို့ မည်သည့်အခါမျှ ဆက်ဆံမည်မဟုတ်ပေ၊ မှန်သလော။ (မှန်ပါသည်။) အကယ်၍ ကလေးတစ်ဦးသည် အားနည်းပါက၊ အမြဲတမ်း ဖျားနာကာ အစာမစားချင်ပါက ၎င်းတို့၏ မိခင်သည် ပို၍ ဂရုစိုက်ပြီး အားထုတ်ပေးရမည်။ သူမသည် ကလေးကို အစာစားလာစေရန် နည်းလမ်းများ ရှာဖွေရမည်၊ ကလေး စားချင်သမျှကို ချက်ပြုတ်ပေးရမည်၊ ၎င်းတို့အတွက် အထူးအစားအစာများ ပြင်ဆင်ပေးရမည်ဖြစ်ပြီး၊ ကလေးက အစာမစားချင်သည့်အခါ ချော့မော့ကျွေးရမည်ဖြစ်သည်။ ၎င်းတို့က အသက် ဆယ့်ရှစ် သို့မဟုတ် ဆယ့်ကိုးနှစ်အရွယ်သို့ ရောက်ရှိပြီး ၎င်းတို့၏ ခန္ဓာကိုယ်သည် သာမန်လူကြီးတစ်ဦးကဲ့သို့ ကျန်းမာလာသောအခါ မိခင်သည် စိတ်အေးလက်အေးဖြစ်ကာ ထိုသို့လုပ်ဆောင်ခြင်းကို ရပ်နိုင်ပြီး ဤကလေးကို အထူးဂရုစိုက်ပေးရန် မလိုအပ်တော့ပေ။ အကယ်၍ မိခင်တစ်ဦးသည် အထူးအခြေအနေများရှိသော ကလေးတစ်ဦးကို ဤကဲ့သို့ သဘောထားပြီး သူမ၏ တာဝန်ကို ဖြည့်ဆည်းနိုင်လျှင် ခေါင်းဆောင်တစ်ဦး သို့မဟုတ် အမှုဆောင်တစ်ဦးနှင့် ပတ်သက်၍ကော မည်သို့နည်း။ ညီအစ်ကိုမောင်နှမများအတွက် သင်သည် မိခင်တစ်ဦး၏ မေတ္တာမျိုးပင် မရှိပါက တာဝန်မဲ့သူသာ ဖြစ်သည်။ သင်သည် သင်ဖြည့်ဆည်းသင့်သည့် တာဝန်ဝတ္တရားများကို ဖြည့်ဆည်းရမည်၊ သင်သည် အတော်အတန် အားနည်းပြီး အတော်အတန် ညံ့ဖျင်းသော အလုပ်လုပ်နိုင်စွမ်း ပိုင်ဆိုင်ထားသူများ ကြီးကြပ်သည့် အသင်းတော်များကို ထည့်သွင်းစဉ်းစားရမည်။ ခေါင်းဆောင်များနှင့် အမှုဆောင်များသည် ဤကိစ္စရပ်များတွင် အထူးဂရုပြုပြီး အထူးလမ်းညွှန်မှု ပေးရမည်။ အထူးလမ်းညွှန်မှုဟူသည်မှာ မည်သည့်အရာကို ရည်ညွှန်းသနည်း။ သမ္မာတရားကို မိတ်သဟာယဖွဲ့ခြင်းအပြင် သင်သည် ပို၍ တိကျပြီး အသေးစိတ်ကျသော လမ်းညွှန်မှုနှင့် အကူအညီကိုလည်း ပေးရမည်ဖြစ်ပြီး ယင်းမှာ ဆက်သွယ်ပြောဆိုခြင်းအရ ပို၍ အားထုတ်ရန် လိုအပ်သည်။ အကယ်၍ သင်သည် အလုပ်ကို ၎င်းတို့အား ရှင်းပြပြီး ၎င်းတို့ နားမလည်သေးသည့်အပြင်၊ မည်သို့ အကောင်အထည်ဖော်ရမည်ကို မသိပါက၊ သို့မဟုတ် ၎င်းတို့သည် ယင်းကို အယူဝါဒအရ နားလည်ပြီး မည်သို့ အကောင်အထည်ဖော်ရမည်ကို သိပုံရသော်လည်း၊ အမှန်တကယ် အကောင်အထည်ဖော်မှုက မည်သို့ဖြစ်လိမ့်မည်ကို သင် မသေချာသေးသည့်အပြင် အနည်းငယ် စိုးရိမ်နေပါက မည်သည့်အရာကို သင် လုပ်ဆောင်သင့်သနည်း။ သင်သည် ၎င်းတို့ကို လမ်းညွှန်ရန်နှင့် တာဝန်ကို ၎င်းတို့နှင့်အတူ အကောင်အထည်ဖော်ရန် ဒေသခံအသင်းတော်ထဲသို့ ကိုယ်တိုင် ဝင်ရောက်သွားရန် လိုအပ်သည်။ စည်းမျဉ်းများကို ၎င်းတို့အား ပြောပြရင်း၊ တစ်ချိန်တည်းတွင် အလုပ်အစီအစဉ်များ၏ သတ်မှတ်ချက်များနှင့်အညီ ဦးစွာ မည်သည့်အရာ လုပ်ဆောင်ရမည်၊ ဆက်လက်၍ မည်သည့်အရာကို လုပ်ရမည်၊ လူတို့အား မည်သို့ ကောင်းစွာ ခွဲဝေပေးရမည်ဟူသကဲ့သို့သော တိကျသော စီစဉ်မှုများ ပြုလုပ်ရမည်။ ဤသည်မှာ ဆောင်ပုဒ်များ ကြွေးကြော်ခြင်း သို့မဟုတ် လက်ညှိုးထိုး ခိုင်းစေခြင်း၊ အယူဝါဒအချို့ဖြင့် ၎င်းတို့ကို ဟောပြောပို့ချပြီးနောက် သင်၏အလုပ် ပြီးပြီဟု မှတ်ယူခြင်းတို့နှင့် ဆန့်ကျင်ဘက်အနေဖြင့် ၎င်းတို့၏အလုပ်တွင် ၎င်းတို့ကို လက်တွေ့ကျကျ လမ်းညွှန်ခြင်း ဖြစ်သည်။ ယင်းမှာ တိကျသော အလုပ်ကို လုပ်ဆောင်ခြင်း၏ သရုပ်သကန်တစ်ခု မဟုတ်သည့်အပြင် ဆောင်ပုဒ်များ ကြွေးကြော်ခြင်းနှင့် လူတို့ကို ဩဇာပေးခြင်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ မဟုတ်ပေ။ ဒေသခံအသင်းတော် ခေါင်းဆောင်များ သို့မဟုတ် ကြီးကြပ်သူများက အလုပ်ကို တာဝန်ယူနိုင်ပြီး အလုပ်သည် လမ်းကြောင်းမှန်ပေါ်သို့ ရောက်ရှိသွားကာ အခြေခံအားဖြင့် ကြီးမားသော ပြဿနာများ မရှိတော့သည့်အခါမှသာ ခေါင်းဆောင် သို့မဟုတ် အမှုဆောင်က ထွက်သွား၍ရသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၀)) “လူတို့ တွေ့ကြုံရသော အခက်အခဲများစွာကို ဖြေရှင်းရန် သင်သည် သန့်ရှင်းသော ဝိညာဉ်တော်၏ အမှုနှင့်ဆိုင်သည့် အင်အားများကို ပထမဦးစွာ နားလည်ရမည်၊ သင်သည် မတူညီသောလူများအပေါ် သန့်ရှင်းသော ဝိညာဉ်တော်က အလုပ်ကို မည်သို့ဆောင်ရွက်သည်ကို နားလည်ရမည်၊ လူတို့ ရင်ဆိုင်ရသည့် အခက်အခဲများနှင့် ၎င်းတို့၏ အားနည်းချက်များကို နားလည်မှု ရှိရမည်ဖြစ်ပြီး ပြဿနာ၏ အဓိကအကြောင်းရင်းများကို သွေဖည်ခြင်း သို့မဟုတ် အမှားများတစ်ခုတစ်လေ ပြုလုပ်ခြင်းမရှိဘဲ ရိပ်မိနိုင်ရမည်ဖြစ်သည်။ ဤကဲ့သို့သော လူမျိုးသည်သာ ဘုရားသခင်ကို အစေခံရာတွင် ညှိနှိုင်း ဆောင်ရွက်ရန် အရည်အချင်းရှိပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အသုံးခံရန် သင့်တော်သော သိုးထိန်းတစ်ဦး၌ ပိုင်ဆိုင်ထားသင့်သည့်အရာ) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ အစွမ်းအစညံ့တဲ့သူတွေက လမ်းပြမှုနဲ့ အကူအညီ ပိုလိုအပ်ပြီး၊ တစ်ပြေးညီ နည်းလမ်းကို သုံးလို့မရဘူးဆိုတာ ကျွန်မ နားလည်လိုက်တယ်။ အဲဒါက ကလေးအများကြီးရှိတဲ့ မိခင်တစ်ယောက်နဲ့ တူတယ်၊ ကလေးတစ်ယောက်က အားနည်းပြီး ဖျားနာတတ်တယ် ဆိုပါစို့။ အဲဒီကလေး ကျန်းကျန်းမာမာ ကြီးပြင်းလာနိုင်ဖို့ မိခင်က တခြားကလေးတွေထက် သူ့ကို ပိုဂရုစိုက်ပေးရမှာပေါ့။ ဒါပေမဲ့ တာဝန်မဲ့တဲ့ မိခင်က၊ သူ့ကလေး အားနည်းတာကို မြင်တဲ့အခါ၊ ဂရုမစိုက်တဲ့အပြင် ကျေနပ်လောက်အောင် မသန်မာဘူးဆိုပြီး ကလေးကို အပြစ်တင်တယ်။ အဲဒီလိုဆို ကလေးက ဘယ်လိုလုပ် ကျန်းကျန်းမာမာ ကြီးပြင်းလာနိုင်မှာလဲ။ ဘုရားသခင်က လူတွေကို မနိုင်ဝန် မထမ်းခိုင်းပါဘူး။ လူတွေအတွက် သူ့ရဲ့ တောင်းဆိုချက်တွေက သူတို့ရဲ့ ပင်ကိုယ် အစွမ်းအစအပေါ် အခြေခံပါတယ်။ ကျွန်မလဲ ညီအစ်ကိုမောင်နှမတွေကို ဘုရားနှုတ်ကပတ်တော်နဲ့အညီ ဆက်ဆံသင့်တယ်၊ သူတို့ကို လမ်းပြမှုနဲ့ အကူအညီ ပိုပေးရင်းနဲ့ပေါ့။ အဲဒီနောက်မှာ၊ ကျွန်မရဲ့ ညီအစ်မတွေ အလုပ်မှာ အခက်အခဲတွေ ကြုံရတာကို မြင်တဲ့အခါ၊ သူတို့ရဲ့ ပြဿနာတွေ၊ အခက်အခဲတွေအကြောင်း ပြောပြတာကို စိတ်ရှည်လက်ရှည် နားထောင်ပြီးတော့၊ သူတို့ရဲ့ ပြဿနာတွေကို အဓိကထားပြီး သူတို့ကို ကူညီဖို့ မိတ်သဟာယပြုခဲ့တယ်။ ဒီလို လက်တွေ့လုပ်ဆောင်လိုက်တော့၊ ညီအစ်မတွေက အရင်ကလို ကျွန်မရဲ့ ဘောင်ခတ်တာကို မခံရတော့ဘူး။ သူတို့တာဝန်တွေမှာ ရှင်းရှင်းလင်းလင်း မမြင်ရတဲ့ ကိစ္စတွေ ကြုံရတဲ့အခါ၊ ကျွန်မကို တက်တက်ကြွကြွ မေးမြန်းလာကြတယ်။ အဲဒီအခါ ဖြေရှင်းဖို့အတွက် ကျွန်မတို့အတူတူ သမ္မာတရားကို ရှာဖွေကြတယ်၊ ပြီးတော့ ကျွန်မတို့အလုပ်ရဲ့ ရလဒ်တွေလဲ တိုးတက်လာတယ်။

ဒီအတွေ့အကြုံကနေတဆင့်၊ ဖောက်ပြန်ပျက်စီးတဲ့ စိတ်သဘောထားအရ လူတွေကို ဆက်ဆံတာက သူတို့ကို ဘောင်ခတ်တာနဲ့ ထိခိုက်နာကျင်တာပဲ ဖြစ်စေပြီး အလုပ်ကို ထိခိုက်စေတယ်ဆိုတာ ကျွန်မ ရှင်းရှင်းလင်းလင်း မြင်ခဲ့ရတယ်။ သမ္မာတရား စည်းမျဉ်းတွေ၊ ဘုရားနှုတ်ကပတ်တော်နဲ့အညီ ညီအစ်ကိုမောင်နှမတွေကို ဆက်ဆံပြီး ကိုယ့်တာဝန်ကိုယ် ကောင်းကောင်းမွန်မွန် ဖြည့်ဆည်းတာက အလုပ်အတွက် အကျိုးရှိတဲ့အပြင် တခြားလူတွေကိုလဲ တည်ဆောက်ပေးရာ ရောက်တယ်။


၇၁။ နာမကျန်းမှုနှင့်ပတ်သက်သော စိုးရိမ်ပူပန်မှုကို ကျွန်တော် ဘယ်လိုလွှတ်ချခဲ့သလဲ

ဝူဖန်၊ တရုတ်ပြည်

၁၉၉၇ ခုနှစ်၊ မတ်လမှာ အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်ကို ကျွန်တော်လက်ခံခဲ့တယ်။ သခင့်ကို နှစ်တွေအများကြီး ယုံကြည်ပြီးနောက်မှာ ကိုယ်တော့်ရဲ့ ပြန်ကြွလာခြင်းကို နောက်ဆုံးမှာ ကြိုဆိုခွင့်ရလို့ ကျွန်တော် အရမ်းကို စိတ်လှုပ်ရှားခဲ့တယ်လေ။ အထူးသဖြင့် ဘုရားသခင်ဟာ နောက်ဆုံးသောကာလမှာ ကျွန်တော်တို့ကို အပြစ်ကနေ ကယ်နုတ်ပြီး အလုံးစုံ သန့်စင်ဖို့နဲ့ ကယ်တင်ဖို့အတွက် သမ္မာတရားကို ဖော်ပြဖို့ ပြန်ကြွလာခဲ့တယ်၊ ပြီးတော့ ကယ်တင်ခြင်းခံရပြီး ကောင်းကင်နိုင်ငံတော်ထဲ ဝင်ခွင့်ရဖို့ ကျွန်တော်တို့ရဲ့ မျှော်လင့်ချက်တွေက တကယ်ဖြစ်လာတော့မယ်ဆိုတာကို သဘောပေါက်လိုက်တဲ့အခါမှာ ကျွန်တော်ဟာ မိသားစုနဲ့ အသက်မွေးဝမ်းကျောင်းအလုပ်ကို စွန့်လွှတ်ပြီး တာဝန်ထမ်းဆောင်ဖို့ စတင်ခဲ့တယ်။ အဲဒီကာလအတွင်းမှာ ကျွန်တော့်ကို နှစ်တွေအများကြီး ဒုက္ခပေးခဲ့တဲ့ အစာအိမ်ရောဂါနဲ့ ခါးနာရောဂါတွေက ကျွန်တော်တောင် သတိမထားလိုက်မိဘဲ လုံးဝပျောက်ကင်းသွားခဲ့ပြီး တာဝန်ထမ်းဆောင်ဖို့ ပိုပြီးတော့တောင် စိတ်အားထက်သန်လာခဲ့တယ်။ နောက်ပိုင်းမှာ တာဝန်ထမ်းဆောင်နေတုန်း ကျွန်တော့်ကို ရဲတွေဖမ်းခဲ့ရတယ်။ ရဲတွေက ကျွန်တော့်ကို သေလုနီးပါး ညှဉ်းပန်းနှိပ်စက်ခဲ့တယ်။ အဲဒီမှာ ကျွန်တော် နှလုံးရောဂါ ဖြစ်ခဲ့ရပြီး အရမ်းထိတ်လန့်တုန်လှုပ်စရာတွေကို ရှောင်ရတယ်။ ရုတ်တရက် အသံကျယ်ကျယ်ကြားရင် ကျွန်တော့်နှလုံးက မခံနိုင်တော့ဘဲ ဒိန်းခနဲဖြစ်ပြီး ထိတ်လန့်သွားရော။ ကျွန်တော် ပြန်လွတ်လာပြီးတဲ့နောက်မှာ အခြေအနေ ဘယ်လောက်ပဲ အန္တရာယ်များများ ကိုယ့်တာဝန်ကို အမြဲတမ်း ဇွဲနပဲနဲ့ ထမ်းဆောင်ခဲ့တယ်။ ၂၀၁၇ ခုနှစ်၊ ဇွန်လလောက်ရောက်တော့ ကျွန်တော့်ကျန်းမာရေးက စပြီး ချို့ယွင်းလာခဲ့တယ်။ ပထမတော့ ရင်ဘတ်အောင့်ပြီး အသက်ရှူမဝဖြစ်တယ်၊ တစ်ကိုယ်လုံးလည်း နုံးချိနေတာပေါ့။ ရေချိုးလိုက်ရုံနဲ့ကို အရမ်းမောသွားလို့ ခဏလောက် လှဲနေပြီး အမောဖြေယူရတယ်။ နောက်စေ့ကလည်း ပူရှိန်းရှိန်းဖြစ်ပြီး ခေါင်းကလည်း မထူနိုင်တော့မယ့်အတိုင်း လေးလံနေတယ်။ ခြေသလုံးတွေကလည်း တော်တော်ကို ဖူးရောင်နေတာ၊ ဖိလိုက်ရင် ချိုင့်ခွက်ကြီးဖြစ်ကျန်ခဲ့တယ်၊ ညနေပိုင်းတွေမှာလည်း ကိုယ်ပူရှိန်နွေးနွေး ရှိခဲ့တယ်။ နောက်ပိုင်းမှာ ကျွန်တော့်ရဲ့ကျန်းမာရေးက ပိုပိုပြီး ဆိုးလာတယ်။ ကိုယ်တစ်ခြမ်းက ထုံနေပြီးတော့ ငြိမ်ငြိမ်လေးတောင် မထိုင်နိုင်ဘူး။ တစ်ခါတလေ ကျွန်တော့်မှာ အာရုံကြောဖိမိတာ၊ လည်ပင်းတောင့်တင်းတာ၊ ဦးနှောက်ကို သွေးကောင်းကောင်းမရောက်တာနဲ့ မူးဝေတာတွေနဲ့ လည်ပင်းကြီးဝေဒနာက ရုတ်တရက်ထလာတတ်တယ်။ ရေသန့်ဘူးကိုတောင် မမနိုင်ဘူး၊ နှာချေလိုက်တာနဲ့တောင် တစ်ကိုယ်လုံး ချွေးစေးတွေပြန်နေပြီ။ ကျွန်တော် ဆေးရုံသွားပြီး စစ်ဆေးကြည့်တော့ ဆရာဝန်က ကျွန်တော့်ကို အလေးအနက် ပြောတယ်၊ “ခင်ဗျားရဲ့ သွေးပေါင်ချိန်က အပေါ်သွေး ၁၈၀၊ အောက်သွေး ၁၁၅ ရှိနေပြီ။ နှလုံးခုန်နှုန်းက တစ်မိနစ်ကို ၁၂၈ ခါ။ ဒါ တော်တော်ကို အန္တရာယ်များတယ်။ ခင်ဗျားသာ ချော်လဲသွားရင် နေရာမှာတင် ပွဲချင်းပြီး သေသွားနိုင်တယ်၊ မသေရင်တောင်မှ ဦးနှောက်သွေးကြောပေါက်ပြီး ကိုယ်တစ်ခြမ်း သေသွားတာမျိုး ဖြစ်နိုင်တယ်” တဲ့။ ဆရာဝန် ဒီလိုပြောတာကို ကြားတဲ့အခါ၊ ကျွန်တော့်အဖေကို ချက်ချင်း သတိရသွားတယ်။ သူဆိုရင်လည်း ကျွန်တော့်အသက်အရွယ်မှာ သွေးတိုးကြောင့် ရုတ်တရက် လေဖြတ်ပြီး သေဆုံးခဲ့တာလေ။ ကျွန်တော့်ယောက္ခမလည်း လေဖြတ်ပြီး ကိုယ်တစ်ခြမ်းသေသွားခဲ့တယ်။ သူ့ကိုယ်သူ မစောင့်ရှောက်နိုင်ခဲ့ဘဲ နှစ်အတော်ကြာ အိပ်ရာထဲလဲနေပြီးမှ ဆုံးပါးသွားခဲ့တယ်။ ကျွန်တော် နည်းနည်း စိတ်လှုပ်ရှားသွားပြီး တွေးမိတယ်၊ “ငါ ဘယ်လိုဖြစ်ပြီး ဆိုးဆိုးရွားရွား နေမကောင်းဖြစ်ရတာလဲ။ ငါလည်း အသက်ငါးဆယ်ကျော်နေပြီ၊ ငါ့အဖေနဲ့ ယောက္ခမလိုပဲ ရုတ်တရက် လေဖြတ်ပြီး သေသွားမှာလား” လို့ပေါ့။ ဒါပေမဲ့ နောက်တစ်မျိုး ပြန်တွေးမိပြန်တယ်၊ “သူတို့က ဘုရားသခင်ကို မယုံကြည်တော့ ဘုရားရဲ့ ကာကွယ်စောင့်ရှောက်မှု မရှိဘူးလေ။ ငါကတော့ ယုံကြည်သူတစ်ယောက်ပဲ။ ဒီတော့ ငါ့တာဝန်ကို မပြီးမြောက်သေးရင် ဘုရားသခင်က ငါ့ကို သေခွင့်ပေးမှာမဟုတ်ဘူး။ ကိုယ်တော်က ငါ့ကို ကြည့်ရှုစောင့်ရှောက်မှာပဲ” လို့ပေါ့။ နောက်ပိုင်းမှာ ဆေးသောက်တာနဲ့ လေ့ကျင့်ခန်းလုပ်တာကနေတစ်ဆင့် ကျွန်တော့်ကျန်းမာရေးက တဖြည်းဖြည်း တိုးတက်လာခဲ့တယ်။ သွေးပေါင်ချိန်ကတော့ အခြေခံအားဖြင့် ထိန်းနိုင်သွားပေမဲ့ နှလုံးခုန်နှုန်းကတော့ နည်းနည်းမြန်နေတုန်းပဲ။

၂၀၂၂ ခုနှစ်၊ နှစ်လယ်ပိုင်းမှာ စီစီပီက အနန္တတန်ခိုးရှင် ဘုရားသခင်ကို ယုံကြည်သူတွေအပေါ် အကြီးအကျယ် စုစည်းနှိမ်နင်းမှုတစ်ခု လုပ်ခဲ့တယ်၊ ကျွန်တော့်ဒေသမှာ ခေါင်းဆောင်တွေ၊ အမှုဆောင်တွေနဲ့ တခြားညီအစ်ကိုမောင်နှမ ၃၀ ကျော် ဖမ်းဆီးခံခဲ့ရတယ်။ အသင်းတော်ရဲ့ အလုပ်မှန်သမျှ ရပ်တန့်သွားခဲ့တယ်။ တစ်နေ့မှာတော့ အထက်ခေါင်းဆောင်ဖြစ်တဲ့ ညီအစ်မရှင်းယီက ကျွန်တော့်ဆီကို ရောက်လာပြီး ညီအစ်ကိုမောင်နှမတွေက ကျွန်တော့်ကို တရားဟောသူအနေနဲ့ ရွေးကောက်တင်မြှောက်တယ်လို့ ပြောတယ်။ ကျွန်တော့်စိတ်ထဲမှာ တွေးလိုက်တယ်၊ “ငါ့နှလုံးက အရမ်းထိတ်လန့်တုန်လှုပ်စရာတွေကို မခံနိုင်ဘူး၊ အခု သွေးတိုးလည်းဖြစ်နေပြီ။ ငါ့ကျန်းမာရေးက ပိုပိုပြီး ဆိုးလာနေတာ။ ဒီနှစ်တွေအတွင်းမှာ ငါက တာဝန်တစ်မျိုးပဲပါတဲ့ အလုပ်တစ်ခုတည်းကို လုပ်ခဲ့ရတော့ အလုပ်က တော်တော်လေး ပေါ့ပါးတယ်၊ ဒါကြောင့် ငါ့ခန္ဓာကိုယ်က ခံနိုင်ရည်ရှိခဲ့တာ။ တရားဟောဆရာတစ်ယောက်လုပ်ရတာက အလုပ်တာဝန် အရမ်းများတယ်။ ဒါ့အပြင် အသင်းတော်က အခုမှ အကြီးအကျယ်ဖမ်းဆီးမှုလှိုင်းဒဏ်ကို ခံထားရတော့ လုပ်စရာအလုပ်တွေက အများကြီးပဲ။ စိတ်ပူပန်ရမယ်၊ အဖိုးအခပေးဆပ်ရမယ်၊ ညဉ့်နက်အထိနေရတာတွေကလည်း ရှောင်လွှဲလို့ရမှာ မဟုတ်ဘူး။ ငါ့ရောဂါသာ ပိုဆိုးလာပြီး တစ်နေ့နေ့မှာ ငါ့အဖေလိုပဲ ရုတ်တရက် လေဖြတ်ပြီး သေသွားခဲ့ရင် ဘယ်လိုလုပ်မလဲ။ အဲဒါဆိုရင် ငါနှစ်တွေအများကြီး စွန့်လွှတ်အသုံးခံခဲ့တာတွေအားလုံး အလဟဿဖြစ်သွားမှာမဟုတ်ဘူးလား။ မသေရင်တောင်မှ ငါ့ယောက္ခမလိုပဲ နောက်ဆက်တွဲ ဝေဒနာတွေနဲ့ အိပ်ရာထဲလဲပြီး ကိုယ်တစ်ခြမ်းသေသွားလို့ တာဝန်မထမ်းဆောင်နိုင်တော့ရင် ကယ်တင်ခြင်းခံရပြီး နိုင်ငံတော်ထဲဝင်ဖို့ အခွင့်အရေးကို ဆုံးရှုံးသွားမှာ မဟုတ်ဘူးလား” ပေါ့။ ဒီအကျိုးဆက်တွေကို ကျွန်တော် တွေးမိပြီးတော့ တာဝန်ကို ခေါင်းရှောင်ဖို့ အကြောင်းပြချက်တွေရှာပြီး ပြောလိုက်တယ်၊ “ကျွန်တော်က သမ္မာတရားကို နားလည်မှုက တိမ်တော့ တကယ့်အလုပ်တွေ မလုပ်နိုင်ဘူး။ ပြီးတော့ သွေးတိုးနဲ့ နှလုံးရောဂါလည်းရှိတော့ ဒီတာဝန်နဲ့ မသင့်တော်ပါဘူး။ အစ်မ တခြားတစ်ယောက်ကိုပဲ ရှာပါဦး” လို့ပေါ့။ ကျွန်တော်က တာဝန်ကို အကြိမ်ကြိမ် ခေါင်းရှောင်ဖို့ ကြိုးစားနေတာကိုမြင်တော့ ရှင်းယီက စိတ်ရှည်ရှည်နဲ့ ကျွန်တော့်ကို မိတ်သဟာယပြုပေးခဲ့တယ်၊ ပြီးတော့ ချက်ချင်းဆိုသလို သင့်တော်တဲ့သူတစ်ယောက် ရှာမတွေ့နိုင်ဘူးလို့လည်း ပြောတယ်။ ဒီစကားကိုကြားတော့ ကျွန်တော့်ရဲ့ အသိစိတ်က မလုံမလဲဖြစ်လာတယ်။ ကျွန်တော် တွေးမိတယ်၊ ငါ့ကျန်းမာရေးက သိပ်မကောင်းပေမဲ့ တာဝန်မထမ်းဆောင်နိုင်လောက်တဲ့အထိတော့ မဆိုးသေးပါဘူး၊ ဆေးမှန်မှန်သောက်၊ အချိန်ဇယားကို ချိန်ညှိပြီး သင့်တော်သလို လေ့ကျင့်ခန်းလုပ်နေသရွေ့တော့ အလုပ်တချို့ကို လုပ်နိုင်သေးတာပဲ။ အခု ခေါင်းဆောင်တွေနဲ့ အမှုဆောင်တွေ အဖမ်းခံထားရပြီး အသင်းတော်အလုပ်ကိုလုပ်ဖို့ သင့်တော်တဲ့သူလည်း မရှိတဲ့ ဒီလိုအရေးကြီးတဲ့အချိန်မှာ ငါက ဘုရားသခင်ရဲ့ ရည်ရွယ်ချက်ကို တစ်စက်မှ အလေးမထားခဲ့ဘူး။ ငါ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာပေါ့။ ဒါနဲ့ ကျွန်တော် ဒီတာဝန်ကို လက်ခံလိုက်တယ်။ အခြေအနေက အရမ်းဆိုးတော့ ကျွန်တော်တို့တွေ အသင်းတော်တွေဆီကို တိုက်ရိုက်သွားပြီး အလုပ်မလုပ်နိုင်ဘူး၊ အလုပ်အားလုံးနီးပါးကို စာရေးပြီးတော့ပဲ အကောင်အထည်ဖော်၊ နောက်ဆက်တွဲ လုပ်ဖို့လိုခဲ့တယ်။ ကံကောင်းတာက ကျွန်တော်နဲ့အတူ ပူးပေါင်းဆောင်ရွက်ဖို့ ညီအစ်ကိုစူးမင်ရှိနေတာပဲ။ သူက လူငယ်တစ်ယောက်ဖြစ်ပြီး အရည်အသွေးလည်းကောင်းတော့ တာဝန်တော်တော်များများကို သူတစ်ယောက်တည်း တာဝန်ယူထားတယ်။ ကျွန်တော်ကတော့ အဓိကအားဖြင့် စာပေအလုပ်ကို တာဝန်ယူရတော့ ကျွန်တော့်အတွက်တော့ တော်တော်လေး စိတ်ဖိစီးမှု သက်သာတာပေါ့။ ပြီးတော့ ဆေးမှန်မှန်သောက်တဲ့အခါ ကျွန်တော့်ရဲ့ နှလုံးရောဂါနဲ့ သွေးတိုးကိုလည်း ထိန်းနိုင်ခဲ့ပြီး ဒီတာဝန်နဲ့ တဖြည်းဖြည်း အသားကျလာခဲ့တယ်။

၂၀၂၄ ခုနှစ်၊ ဇူလိုင်လရဲ့ တစ်နေ့မှာ အထက်ခေါင်းဆောင်တွေက စူးမင်ကို တခြားနေရာကို ပြောင်းရွှေ့ပြီး တာဝန်ထမ်းဆောင်ခိုင်းချင်တယ်လို့ စာပို့လာတယ်။ စာကိုဖတ်လိုက်ရတော့ ကျွန်တော့်ခေါင်းထဲမှာ ဝီခနဲ ဖြစ်သွားတယ်။ ကျွန်တော် တွေးလိုက်တယ်၊ “စူးမင်ကို ပြောင်းရွှေ့လိုက်ရင် ဒီလောက်များတဲ့အလုပ်တွေကို ငါတစ်ယောက်တည်း ဘယ်လိုလုပ်နိုင်မှာလဲ။ ငါက အသက်လည်းကြီးပြီ၊ အလုပ်လုပ်နိုင်စွမ်းကလည်း အကန့်အသတ်နဲ့။ စုမင်ကို တာဝန်ပြန်ချတာက ငါ့ကို အခက်တွေ့အောင် လုပ်နေတာပဲ မဟုတ်ဘူးလား” လို့ပေါ့။ ဒါပေမဲ့ နောက်တော့ ပြန်တွေးမိတယ်၊ “အထက်ခေါင်းဆောင်တွေက ဒီလိုစီစဉ်တာဟာ အသင်းတော်ရဲ့ အလုံးစုံအလုပ်အတွက် စဉ်းစားပြီးလုပ်တာပဲ ဖြစ်မှာပါ” လို့ပေါ့။ ဒါပေမဲ့လည်း စူးမင်ထွက်သွားရင် ကျွန်တော့်ရဲ့ အလုပ်ဝန် ပိုများလာမှာကိုပဲ စိုးရိမ်နေမိတယ်။ ငါ ဘယ်လောက်တောင် စိတ်ပူပန်ရပြီး အားအင် ဘယ်လောက်များ စိုက်ထုတ်ရမှာလဲ။ ငါ့မှာ သွေးတိုးနဲ့ နှလုံးရောဂါရှိတာ၊ ညဉ့်နက်ထိနေလို့ သွေးပေါင်ချိန်တက်ပြီး ဦးနှောက်သွေးကြောပေါက်လို့ လေဖြတ်ပြီး သေသွားရင် ဘယ်လိုလုပ်မလဲ။ အဲဒါဆိုရင် ဘုရားသခင်ကို ယုံကြည်တဲ့ ငါ့ရဲ့ခရီးက အဆုံးသတ်သွားမှာ မဟုတ်ဘူးလား။ မသေရင်တောင်မှ နောက်ဆက်တွဲ ဝေဒနာတွေနဲ့ ကိုယ်တစ်ခြမ်းသေသွားရင်လည်း တာဝန်ထမ်းဆောင်နိုင်ဦးမှာ မဟုတ်သေးဘူး။ အဲဒီအခါကျရင် ငါ ဖယ်ရှားရှင်းလင်းခံရမှာ မဟုတ်ဘူးလားပေါ့။ ကျွန်တော် အရမ်းကို စိုးရိမ်ပူပန်လွန်းလို့ စားမဝင် အိပ်မပျော်ဖြစ်ခဲ့ရတယ်။ စူးမင် ထွက်သွားပြီးနောက်ပိုင်း ရက်တွေမှာ လိုက်ကြည့်ပြီး အကောင်အထည်ဖော်ရမယ့် အလုပ်တွေက အများကြီးပဲ၊ လူကတော့ အမြဲတမ်း အတိုက်အခံဖြစ်နေတယ်။ ဒါ့အပြင် ရာသီဥတုကပူတော့ အသက်ရှူမဝသလို ခေါင်းနည်းနည်းမူးသလိုလည်း ခံစားရတယ်။ ခဏနားမလို့ လှဲလိုက်ရုံရှိသေးတယ်၊ ကျွန်တော့်ရဲ့ နှလုံးခုန်နှုန်းက မြန်လာပြီး ခေါင်းတွေ ချာချာလည်လာသလို ခံစားလိုက်ရတယ်။ ကျွန်တော် အိပ်ရာပေါ်ကနေ အမြန်ထပြီး မှီထိုင်လိုက်တယ်၊ ပျို့အန်ချင်လောက်အောင်ကို နေလို့မကောင်းဖြစ်နေတာ။ ကျွန်တော့်အဖေ ဆုံးပါးသွားတဲ့ပုံရိပ်က ခေါင်းထဲပေါ်လာတော့ ကိုယ့်ရောဂါ ပိုဆိုးလာမှာကို ပိုပြီးတော့တောင် စိုးရိမ်လာတယ်၊ ရုတ်တရက် လေဖြတ်ပြီး လဲကျ၊ သေဆုံးသွားမှာကို အရမ်းကြောက်နေခဲ့တယ်။ အဲဒီနောက်မှာတော့ နေလို့မကောင်းဖြစ်တဲ့အခါတိုင်း ကျွန်တော့်စိတ်ထဲမှာ ညှိုးငယ်ပြီး စိုးရိမ်ပူပန်နေတယ်၊ ကိုယ့်ရောဂါ ပိုဆိုးလာမှာကို အမြဲတမ်းပဲ တွေးပူနေမိတယ်။ အထူးသဖြင့် ကျွန်တော့်မှာ အမှုတွဲရှိနေတော့ ရဲတွေက ကျွန်တော့်ကိုဖမ်းဖို့ ကြိုးစားနေတုန်းပဲ၊ ရောဂါဖောက်လာရင် ဆရာဝန်ဆီလည်း သွားလို့မရဘူးလို့ တွေးမိတယ်။ အဲဒီတော့ ဘယ်လိုလုပ်ရမလဲပေါ့။ တစ်ခါတလေကျတော့ ညီအစ်ကိုမောင်နှမတွေရဲ့ အခြေအနေ မကောင်းတာတွေ၊ စာပေအလုပ်ရဲ့ ရလဒ်တွေ ကျဆင်းလာတာကို သိရတော့ သူတို့နဲ့ မိတ်သဟာယပြုဖို့ စာရေးချင်စိတ်တော့ ပေါက်လာတယ်၊ ဒါပေမဲ့ စာတစ်စောင်ရေးဖို့ဆိုရင် အချိန်ယူပြီး စဉ်းစားရမှာဆိုတော့ အိပ်ယာဝင် နောက်ကျမှာပဲလို့ ပြန်တွေးမိပြန်ရော။ ခဏခဏသာ ညဉ့်နက်တဲ့အထိနေရရင် မကြာခင်မှာ မောပန်းပြီး လဲကျသွားမှာပဲ။ ဒါကြောင့် ကိုယ့်ကျန်းမာရေးကို စောင့်ရှောက်ဖို့က ပိုအရေးကြီးတယ်လို့ ဆုံးဖြတ်လိုက်တယ်။ ကျွန်တော်သာ မောပန်းပြီး လဲကျသွားရင် နောက်ဆိုရင် တာဝန်တစ်ခုတည်းပါတဲ့ အလုပ်တောင် ထမ်းဆောင်နိုင်တော့မှာ မဟုတ်ဘူး။ အဲဒီအခါကျရင် ကျွန်တော် ဖယ်ရှားရှင်းလင်းခံရမှာ မဟုတ်ဘူးလား။ ဒါကြောင့် အလုပ်စာတွေ ပုံနေတာကို တွေ့လည်း ချက်ချင်းမလုပ်ဖြစ်ဘူး။ ခေါင်းဆောင်တွေက ကျွန်တော့်ရဲ့အခြေအနေ မကောင်းတာကို သိတော့ ကျွန်တော့်ဆီကို စာရေးခဲ့ကြတယ်။ သူတို့က ကျွန်တော့်ကို ကူညီဖို့ ဘုရားနှုတ်ကပတ်တော်တွေကိုလည်း ပို့ပေးခဲ့တယ်။ ကျွန်တော်လည်း ဒီကိစ္စကနေ သင်ခန်းစာယူနိုင်ဖို့ လမ်းပြပေးပါလို့ ဘုရားသခင်ဆီကို ဆုတောင်းခဲ့တယ်။

တစ်နေ့မှာတော့ ကျွန်တော့်ရဲ့အခြေအနေနဲ့ တော်တော်လေးကိုက်ညီတဲ့ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “ထို့နောက် ကျန်းမာရေး နုံချာသည့်သူများ၊ ကြံ့ခိုင်မှုအခြေအနေနည်းပြီး အားအင် ချို့တဲ့သည့် သူများ၊ အကြီးစား၊ သို့မဟုတ် အသေးစား နာမကျန်းဖြစ်ခြင်းဖြင့် မကြာခဏ နေမကောင်း ဖြစ်သည့်သူများ၊ နေ့စဉ်ဘဝတွင် လိုအပ်သည့် အခြေခံအမှုအရာများကိုပင် မလုပ်ဆောင်နိုင်သည့်သူများ၊ ပုံမှန်လူများကဲ့သို့ အသက်မရှင်နိုင်၊ သို့မဟုတ် ထူထူထောင်ထောင် မဖြစ်နိုင်သည့်သူများ ရှိသည်။ ထိုသို့သောလူများသည် မိမိတို့တာဝန်များကို ထမ်းဆောင်နေစဉ်တွင် မကြာခဏ သက်သောင့်သက်သာမရှိ ခံစားရပြီး နေမကောင်း ဖြစ်ကြသည်။ အချို့မှာ ရုပ်ပိုင်းဆိုင်ရာအရ အားနည်းကြသည်၊ အချို့မှာ တကယ့် နာမကျန်းမှုများ ရှိကြပြီး ရောဂါတစ်မျိုးမဟုတ် တစ်မျိုး ဖြစ်နိုင်သည့် အလားအလာ ရှိသူများလည်း ရှိသည်မှာ အမှန်ဖြစ်၏။ ၎င်းတို့တွင် ထိုသို့သော လက်တွေ့ကျသည့် ရုပ်ပိုင်းဆိုင်ရာ အခက်အခဲများ ရှိသောကြောင့် ထိုသို့သောလူများသည် အပျက်သဘောဆောင်သည့် စိတ်ခံစားမှုများထဲသို့ မကြာခဏ ကျဆင်းပြီး စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို ခံစားကြလေသည်။ ၎င်းတို့သည် မည်သည့်အရာနှင့် ပတ်သက်၍ စိတ်ဖိစီး၊ ပူပန်သောကရောက်ပြီး စိုးရိမ်နေကြသနည်း။ မိမိတို့၏ တာဝန်ကို ဤသို့ ဆက်လက် ထမ်းဆောင်နေလျှင် ဤသို့ ဘုရားသခင်အတွက် မိမိတို့ကိုယ်ကို အသုံးခံပြီး ပြေးလွှားနေကာ ဤသို့ အမြဲ ပင်ပန်းနွမ်းနယ်နေလျှင် ၎င်းတို့၏ ကျန်းမာရေးက ပိုပိုပြီး ဆိုးရွားလိမ့်မည်လော။ ၎င်းတို့ အသက် ၄၀ သို့မဟုတ် ၅၀ အရွယ်ရောက်သည့်အခါ မိမိတို့ အိပ်ရာများတွင် လှဲနေကြရမည်လောဟူသည်ကို ၎င်းတို့ စိုးရိမ်ကြသည်။ ဤစိုးရိမ်မှုများ ခိုင်လုံသလော။ ဤအရာကို ကိုင်တွယ်ဖြေရှင်းသည့် ခိုင်မာသော နည်းလမ်းတစ်ခုကို တစ်ဦးတလေက ပေးလိမ့်မည်လော။ ဤအတွက် အဘယ်သူသည် တာဝန်ယူလိမ့်မည်နည်း။ အဘယ်သူ တာဝန်ရှိလိမ့်မည်နည်း။ နုံချာသည့် ကျန်းမာရေးရှိသူများနှင့် ရုပ်ပိုင်းဆိုင်ရာ ကျန်းမာရေးမကောင်းသူများသည် ထိုသို့သော အရာများနှင့်ပတ်သက်၍ စိတ်ဖိစီး၊ ပူပန်သောကရောက်ကာ စိုးရိမ်ကြလေသည်။ နာမကျန်းမှုတစ်ခု ရှိသည့်လူများသည် ‘အို ငါ၏ တာဝန်ကို ကောင်းစွာ ထမ်းဆောင်ရန် ငါစိတ်ပိုင်းဖြတ်ထားသော်လည်း ဤနာမကျန်းမှု ငါ ရလေပြီ။ အန္တရာယ်မှ ကွယ်ကာရန် ဘုရားသခင်ကို ငါတောင်းလျှောက်ပြီး ဘုရားသခင်၏ ကွယ်ကာမှုဖြင့် ငါစိုးရွံ့ရန် မလိုပါ။ သို့သော် ငါ၏ တာဝန်များကို ထမ်းဆောင်နေချိန် ငါ ခြေကုန်လက်ပန်း ကျသွားသည့်အခါ ငါ၏ ရောဂါ ပြန်ထလိမ့်မည်လား။ ငါ၏ ရောဂါ အမှန်တကယ် ထလာခဲ့လျှင် မည်သည့်အရာကို ငါ လုပ်ရမည်နည်း။ ခွဲစိတ်မှုခံရန် ဆေးရုံတက်ဖို့ ငါ လိုအပ်ပါက ထိုအတွက် ပေးရမည့် ငွေ ငါ့မှာမရှိပါ။ ထို့ကြောင့် ငါ၏ ကုသမှုအတွက် ပေးဖို့ ငွေမချေးလျှင် ငါ၏ ရောဂါ သာ၍ပင် ဆိုးသွားလိမ့်မည်လော။ တကယ်ကို ဆိုးလာလျှင် ငါသေလိမ့်မည်လော။ ထိုသို့သော သေခြင်းကို ပုံမှန်သေခြင်းတစ်ခုအဖြစ် မှတ်ယူနိုင်မည်လော။ ငါ အမှန် သေဆုံးလျှင် ငါ ထမ်းဆောင်ပြီးဖြစ်သည့် တာဝန်များကို ဘုရားသခင် အောက်မေ့လိမ့်မည်လော။ ကောင်းမှုများ လုပ်ဆောင်ပြီးဖြစ်သည်ဟု ငါ မှတ်ယူခံရလိမ့်မည်လော။ ငါသည် ကယ်တင်ခြင်းကို ရရှိမည်လော’ဟု မကြာခဏ စဉ်းစားကြသည်။ ၎င်းတို့ နေမကောင်းကြောင်း သိကြသူအချို့လည်း ရှိ၏။ ဆိုလိုသည်မှာ ၎င်းတို့တွင် တကယ် နာမကျန်းဖြစ်ခြင်း အချို့ သို့မဟုတ် အခြားတစ်ခု၊ ဥပမာအားဖြင့် အစာအိမ်ရောဂါများ၊ ခါးနှင့် ခြေထောက် နာကျင်ကိုက်ခဲမှု၊ အဆစ်ရောင်နာရောဂါ၊ ဒူလာရောဂါအပြင် အရေပြားရောဂါများ၊ မီးယပ်ရောဂါများ၊ အသည်းရောဂါ၊ သွေးတိုးရောဂါ၊ နှလုံးရောဂါ စသည်တို့ ရှိကြသည်ကို ၎င်းတို့ သိကြသည်။ ၎င်းတို့က ‘ငါ၏ တာဝန်ကို ဆက်ထမ်းဆောင်လျှင် ငါ၏ နာမကျန်းဖြစ်ခြင်းအတွက် ကုသစရိတ်ကို ဘုရားအိမ်တော်က ပေးလိမ့်မည်လော။ ငါ၏ နာမကျန်းမှုက ပိုဆိုးသွားပြီး ငါ့တာဝန် ထမ်းဆောင်ခြင်းကို ထိခိုက်လျှင် ဘုရားသခင်က ငါ့ကို ကုသပျောက်ကင်းစေလိမ့်မည်လော။ အခြားလူတို့သည် ဘုရားသခင်ကို ယုံကြည်ပြီးနောက်တွင် ကုသပျောက်ကင်းသွားကြပြီး ဖြစ်သောကြောင့် ငါလည်း ကုသပျောက်ကင်းမည်လော။ အခြားသူများကို ဘုရားသခင်က သနားကြင်နာမှု ပြသကဲ့သို့ပင် ငါ့ကိုလည်း သူကုသပျောက်ကင်းစေမည်လော။ ငါ၏ တာဝန်ကို ငါသစ္စာစောင့်သိစွာ ထမ်းဆောင်လျှင် ဘုရားသခင်က ငါ့ကို အနာငြိမ်းစေသင့်သော်လည်း ဘုရားသခင် ငါ့ကို အနာငြိမ်းစေဖို့ ငါ ဆန္ဒရှိရုံသာဖြစ်ပြီး သူက အနာမငြိမ်းစေပါက မည်သည့်အရာကို ငါ လုပ်ရမည်နည်း’ဟု တွေးကြသည်။ ဤအရာများကို ၎င်းတို့ စဉ်းစားသည့်အခါတိုင်းတွင် ၎င်းတို့၏ စိတ်နှလုံးများ၌ နက်နဲသည့် ပူပန်သောကတစ်ခု ထွက်ပေါ်နေသည်ကို ခံစားကြရသည်။ မိမိတို့၏ တာဝန်ကို ထမ်းဆောင်ခြင်းအား မည်သည့်အခါတွင်မျှ ၎င်းတို့ ရပ်တန့်ခြင်း မရှိကြသကဲ့သို့ လုပ်သင့်သည့်အရာကို အမြဲ လုပ်ကြသော်လည်း မိမိတို့၏ နာမကျန်းမှု၊ မိမိတို့၏ ကျန်းမာရေး၊ အနာဂတ်အကြောင်းနှင့် မိမိတို့၏ အသက်တာနှင့် သေခြင်းတို့အကြောင်း စဉ်ဆက်မပြတ် စဉ်းစားနေကြသည်။ နောက်ဆုံးတွင် ‘ဘုရားသခင်က ငါ့ကို အနာငြိမ်းစေလိမ့်မည်၊ ဘုရားသခင်က ငါ့ကို ဘေးကင်းလုံခြုံစေလိမ့်မည်။ ငါ့ကို ဘုရား စွန့်ပစ်မည် မဟုတ်သကဲ့သို့ ငါ နေမကောင်းဖြစ်သည်ကို မြင်လျှင် ဘုရားသခင်က ရပ်နေပြီး မည်သည့်အရာမျှ မလုပ်ဆောင်ဘဲ နေမည်မဟုတ်’ ဟု ဆန္ဒရှိစွာ တွေးတောလျက် ကောက်ချက်ချလိုက်ကြသည်။ ထိုသို့သော အတွေးများအတွက် အခြေခံအကြောင်းရင်း မရှိသကဲ့သို့ ထိုအရာများကို အယူအဆတစ်မျိုးအဖြစ်ပင် ပြော၍ ရနိုင်သည်။ ထိုသို့သော အယူအဆများနှင့် ဤကဲ့သို့သော စိတ်ကူးများဖြင့် လူတို့သည် ၎င်းတို့၏ လက်တွေ့ကျသော အခက်အခဲများကို လုံးဝ ဖြေရှင်းနိုင်လိမ့်မည် မဟုတ်သကဲ့သို့ ၎င်းတို့၏ အတွင်းကျကျ စိတ်နှလုံးများတွင် ၎င်းတို့၏ ကျန်းမာရေး၊ နာမကျန်းမှုများနှင့်ပတ်သက်၍ ရေးတေးတေး စိတ်ဖိစီး၊ သောကရောက်ပြီး စိုးရိမ်ကြလေသည်။ ဤအရာများအတွက် မည်သူက တာဝန်ယူမည်၊ သို့မဟုတ် ၎င်းတို့အတွက် တစ်ဦးတလေက တာဝန်ယူမည်၊ မယူမည်ကို ၎င်းတို့ လုံးဝ မသိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားသခင်ရဲ့ နှုတ်ကပတ်တော်တွေက ဖော်ထုတ်ခဲ့တာဟာ ကျွန်တော့်ရဲ့အခြေအနေကို တစ်ပုံစံတည်းပါပဲ။ ကျွန်တော်ဟာ ကိုယ့်ရဲ့ နာမကျန်းမှုအတွက် စိုးရိမ်ပူပန်ပြီး စိတ်ဓာတ်ကျနေတဲ့ အခြေအနေမှာ ရှင်သန်နေခဲ့တယ်။ ညီအစ်ကိုမောင်နှမတွေက ကျွန်တော့်ကို တရားဟောဆရာအနေနဲ့ ရွေးကောက်တင်မြှောက်တဲ့အခါမှာ ကျွန်တော်က အလုပ်ကများပြီး စိတ်ပင်ပန်းမှာကို၊ အဲဒါက ကိုယ့်ကျန်းမာရေးကို ထိခိုက်မှာကို စိုးရိမ်ပြီး တာဝန်ကို အကြိမ်ကြိမ် ခေါင်းရှောင်ခဲ့တယ်။ နောက်ပိုင်းမှာ လက်ခံလိုက်ပေမဲ့လည်း အထက်ခေါင်းဆောင်တွေက စူးမင်ကို ပြောင်းရွှေ့လိုက်ပြီး အလုပ်ဝန်ပိုများလာတဲ့အခါမှာ ကျွန်တော့် စိတ်ထဲမှာ အတိုက်အခံဖြစ်ခဲ့တယ်။ ကိုယ့်တာဝန်က အရမ်းပင်ပန်းတယ်လို့ ခဏခဏ စိုးရိမ်ပြီး၊ ရောဂါပိုဆိုးလာလို့ ရုတ်တရက် လေဖြတ်ပြီး သေသွားရင်၊ ဒါမှမဟုတ် နောက်ဆက်တွဲဝေဒနာတွေနဲ့ တာဝန်မထမ်းဆောင်နိုင်တော့ရင်၊ အကျိုးဆက်အနေနဲ့ ကယ်တင်ခြင်းမခံရရင် ဘယ်လိုလုပ်မလဲလို့ ခဏခဏ တွေးပူနေခဲ့တယ်။ ကျွန်တော့်အတွေးတွေက ကျွန်တော့်ရောဂါနဲ့ လုံးလုံးလျားလျား ပြည့်နေခဲ့တယ်။ ကိုယ့်တာဝန်ကိုယ် ထမ်းဆောင်နေပေမဲ့၊ ကျွန်တော့်သဘောထားက အရင်ကလို အပြုသဘောမဆောင်ခဲ့ဘူး။ ညီအစ်ကိုမောင်နှမတွေရဲ့ အခြေအနေတွေ မကောင်းတာနဲ့ စာပေအလုပ်ရဲ့ရလဒ်တွေ ကျဆင်းလာတာကို မြင်တဲ့အခါမှာလည်း ဒီကိစ္စကို လိုက်ကြည့်ဖို့ဖြစ်ဖြစ်၊ ဖြေရှင်းဖို့ဖြစ်ဖြစ် စာမရေးဘဲ ကိုယ့်တာဝန်ကို ဝတ်ကျေတမ်းကျေပုံစံနဲ့ပဲ ချဉ်းကပ်ခဲ့တယ်။ နေမကောင်းဖြစ်တဲ့အခါမှာလည်း ဘုရားသခင်ရဲ့ ရည်ရွယ်ချက်ကို ဆုတောင်းပြီး မရှာဖွေဘဲ ကိုယ့်အနာဂတ်နဲ့ ပန်းတိုင်အတွက် အကျိုးအမြတ်၊ နဲ့ ဆုံးရှုံးမှုကိုပဲ အမြဲတမ်း တွေးပူနေခဲ့တယ်။ ကျွန်တော်ဟာ စိတ်ဆင်းရဲခြင်းနဲ့ စိုးရိမ်ပူပန်မှုတွေထဲမှာ ရှင်သန်ခဲ့ပြီး ဘာလွတ်မြောက်မှုမှမရဘဲ ကိုယ့်တာဝန်ကိုလည်း ကောင်းကောင်းမထမ်းဆောင်ခဲ့ဘူး။ ကျွန်တော်ဟာ သမ္မာတရားကို လုံးဝလိုက်စားနေတဲ့သူတစ်ယောက် မဟုတ်ဘူးဆိုတာကို သဘောပေါက်လိုက်တယ်။

ရှာဖွေရင်းနဲ့ ဘုရားနှုတ်ကပတ်တော်နှစ်ပိုဒ်ကို ကျွန်တော်ဖတ်ခဲ့ရတယ်။ “၎င်းတို့၏ ယုံကြည်ခြင်း၌ အန္တိခရစ်တို့သည် ကောင်းချီးခံစားလိုရုံသာဖြစ်ပြီး ဘေးဒုက္ခကို မခံစားလိုကြပေ။ ကောင်းချီးခံစားရသူ၊ အကျိုးကျေးဇူးရရှိသူ၊ ကျေးဇူးတော်ခံစားရသူနှင့် ဥစ္စာပစ္စည်းဆိုင်ရာ ဇိမ်ခံမှုများ၊ ကြီးမားသော အကျိုးကျေးဇူးများကို ပိုမိုရရှိသူတစ်ဦးကို ၎င်းတို့ မြင်သည့်အခါ ဤသည်မှာ ဘုရားသခင်က လုပ်ဆောင်ခြင်းဖြစ်သည်ဟု ၎င်းတို့ ယုံကြည်ကြသည်၊ အကယ်၍ ၎င်းတို့သည် ထိုသို့သော ဥစ္စာပစ္စည်းဆိုင်ရာ ကောင်းချီးများကို မရရှိပါက ဤသည်မှာ ဘုရားသခင်၏ လုပ်ဆောင်ချက်မဟုတ်ဟု ၎င်းတို့ ယုံကြည်ကြသည်။ သွယ်ဝိုက်ညွှန်းဆိုချက်မှာ ‘သင်သည် အကယ်၍ အမှန်တကယ် ဘုရားဖြစ်ပါက လူများကိုသာ ကောင်းချီးပေးနိုင်သည်၊ သင်သည် လူတို့၏ ဘေးဒုက္ခကို ရှောင်ရှားပေးသင့်ပြီး ၎င်းတို့ကို ဆင်းရဲဒုက္ခနှင့် ကြုံတွေ့ခွင့် မပြုသင့်ပေ။ ထိုအခါမှသာ လူတို့ သင့်ကို ယုံကြည်ခြင်း၌ တန်ဖိုးနှင့် အဓိပ္ပာယ်ရှိမည်ဖြစ်သည်။ သင့်နောက်သို့ လိုက်ပြီးနောက်တွင် လူတို့သည် ဘေးဒုက္ခနှင့် ဝန်းရံဖိစီးခြင်းကို ခံနေရဆဲဖြစ်ပါက၊ ၎င်းတို့ ဆင်းရဲဒုက္ခခံနေရသေးပါက သင့်ကို ယုံကြည်ခြင်း၌ အဘယ်အဓိပ္ပာယ် ရှိမည်နည်း’ ဟူ၍ဖြစ်သည်။ ၎င်းတို့သည် အမှုအရာအားလုံးသည် ဘုရားသခင်၏ လက်တော်ထဲ၌ ရှိကြောင်း၊ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်းကို ဝန်မခံကြပေ။ ပြီးလျှင် ၎င်းတို့သည် ဤအရာကို အဘယ်ကြောင့် ဝန်မခံကြသနည်း။ အကြောင်းမှာ အန္တိခရစ်တို့သည် ဘေးဒုက္ခခံစားရမည်ကို ကြောက်သောကြောင့် ဖြစ်သည်။ ၎င်းတို့သည် အကျိုးခံစားလိုရုံ၊ အခွင့်အရေးယူလိုရုံ၊ ကောင်းချီးများကို ခံစားလိုရုံသာဖြစ်သည်၊ ၎င်းတို့သည် ဘုရားသခင်၏ အချုပ်အခြာအာဏာ သို့မဟုတ် စီစဉ်ညွှန်ကြားခြင်းကို လက်မခံလိုဘဲ ဘုရားသခင်ထံမှ အကျိုးကျေးဇူးများကိုသာ လက်ခံရယူလိုကြသည်။ ဤသည်မှာ အန္တိခရစ်တို့၏ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော ရှုမြင်ပုံဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၆)) “ဖောက်ပြန်ပျက်စီးသော လူသားအားလုံး ၎င်းတို့ကိုယ်တိုင်အတွက် အသက်ရှင်နေထိုင်ကြ၏။ မိမိကိုယ်သာ ကိုးကွယ်ရာ၊ ဤသည်မှာ လူ့သဘာဝ၏ အနှစ်ချုပ်ဖြစ်သည်။ လူတို့သည် ဘုရားသခင်ကို ယုံကြည်ခြင်းမှာ မိမိတို့အတွက် လုပ်ဆောင်ခြင်းဖြစ်ပြီး ၎င်းတို့သည် ဘုရားသခင်အတွက် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံကြသည့်အခါ ယင်းသည် ကောင်းချီးခံစားရရန်ဖြစ်သည်။ ၎င်းတို့သည် ဘုရားသခင်အပေါ် သစ္စာစောင့်သိသောအခါ ယင်းသည် ဆုချီးမြှင့်ခြင်းခံရရန်သာဖြစ်နေဆဲဖြစ်သည်။ အနှစ်ချုပ်လျှင် အားလုံးက ကောင်းချီးရဖို့၊ ဆုချီးမြှင့်ခြင်းခံရဖို့၊ ကောင်းကင်နိုင်ငံတော်ထဲသို့ ဝင်ရဖို့ ရည်ရွယ်ချက်ဖြင့် လုပ်ဆောင်ခြင်းဖြစ်သည်။ လူ့အဖွဲ့အစည်းတွင် လူတို့သည် ၎င်းတို့၏ ကိုယ်ပိုင်အကျိုးအမြတ်အတွက် အလုပ်လုပ်သည်။ ဘုရားသခင်၏ အိမ်တော်တွင် ၎င်းတို့က ကောင်းချီးရရန် တာဝန်ထမ်းဆောင်ကြသည်။ ကောင်းချီးမင်္ဂလာများ ရရှိရန်အတွက် လူတို့သည် အရာခပ်သိမ်းကို စွန့်ပယ်ခြင်းဖြစ်ကာ များစွာသော ဒုက္ခကို ခါးစီးခံနိုင်ခြင်း ဖြစ်သည်။ လူသား၏ စာတန်ဆန်သော သဘာဝနှင့်ပတ်သက်သည့် အကောင်းဆုံးသော အထောက်အထားဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင်က အန္တိခရစ်တွေဟာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ စာတန်ရဲ့ နိယာမအတိုင်း ရှင်သန်နေထိုင်ကြတယ်လို့ ဖော်ထုတ်ထားတယ်။ သူတို့က ဘုရားသခင်ကို ယုံကြည်ရင် ကောင်းချီးတွေနဲ့ အကျိုးကျေးဇူးတွေ ရသင့်တယ်လို့ ယုံကြည်ကြတယ်။ အကျိုးအမြတ်ရစရာရှိတဲ့အခါ ဒါမှမဟုတ် ကောင်းချီးတွေ ရနိုင်တဲ့အခါမှာ သူတို့က စွန့်လွှတ်အသုံးခံကြတယ်၊ ဒါပေမဲ့ ကောင်းချီးတွေ၊ အကျိုးအမြတ်တွေ မရနိုင်တော့ဘဲ အဲဒီအစား ကံဆိုးမိုးမှောင်ကျမှုကို ခံစားရတော့မယ်လို့ ထင်လိုက်တာနဲ့ သူတို့က အသုံးမခံချင်တော့ဘူး၊ ဘုရားသခင်ကို ယုံကြည်တာက အဓိပ္ပာယ်မရှိဘူးလို့တောင် ထင်လာကြတယ်။ ကျွန်တော့်အပြုအမူဟာ အန္တိခရစ်တစ်ယောက်ရဲ့ အပြုအမူနဲ့ အတူတူပဲဆိုတာကို ကျွန်တော် မြင်ခဲ့တယ်။ ကျွန်တော် သခင်ကို တွေ့ရှိခဲ့တဲ့အချိန်ကစပြီး၊ ကောင်းချီးမင်္ဂလာတွေရဖို့နဲ့ ကောင်းကင်ဘုံကို သွားဖို့ ကျွန်တော် လိုက်စားနေခဲ့တာ။ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီးတဲ့နောက်မှာ ကောင်းချီးခံစားရပြီး ကောင်းကင်နိုင်ငံတော်ထဲ ဝင်ရောက်ဖို့ မျှော်လင့်ချက်တွေ တကယ်ဖြစ်လာတော့မယ်ဆိုတာကို မြင်လိုက်ရတော့ အရာအားလုံးကို စွန့်ပစ်ပြီး တာဝန်ထမ်းဆောင်ခဲ့တယ်။ အဲဒီကာလအတွင်းမှာ ကျွန်တော် နှစ်တွေအများကြီး ခံစားခဲ့ရတဲ့ အစာအိမ်နဲ့ ခါးနာရောဂါတွေ ပျောက်ကင်းသွားပြီး တာဝန်ထမ်းဆောင်ဖို့ ကျွန်တော့်ရဲ့စိတ်အားထက်သန်မှုက နှစ်ဆတိုးလာခဲ့တယ်။ ဖမ်းဆီးနှိပ်စက်ခံခဲ့ရပေမဲ့လည်း လွတ်မြောက်လာပြီးတဲ့နောက်မှာ ကိုယ့်တာဝန်ကို ဇွဲနပဲနဲ့ ဆက်လုပ်ခဲ့တယ်။ ဒါပေမဲ့ ကျွန်တော် အသက်ကြီးလာတာနဲ့အမျှ သွေးတိုးနဲ့ နှလုံးရောဂါတွေ ဖြစ်လာတယ်၊ အဲဒီအခါကျတော့ ရုတ်တရက် လေဖြတ်ပြီး သေသွားမှာ၊ ဒါမှမဟုတ် ကိုယ်တစ်ခြမ်းသေပြီး တာဝန်မထမ်းဆောင်နိုင်တော့မှာ၊ အဲဒီလိုနဲ့ ကယ်တင်ခြင်းခံရပြီး ကောင်းကင်နိုင်ငံတော်ထဲ ဝင်ရောက်ခွင့်ရမယ့် အခွင့်အရေးကို ဆုံးရှုံးသွားမှာကို စိုးရိမ်လာခဲ့တယ်။ ဒါကြောင့် ပိုပေါ့ပါးတဲ့ တာဝန်တစ်ခုကိုပဲ ယူချင်ခဲ့တယ်။ အဲဒီအချိန်က ကျွန်တော်နဲ့အတူ ပူးပေါင်းဆောင်ရွက်တဲ့ စူးမင် ပြောင်းရွှေ့ခံလိုက်ရတော့ ကျွန်တော့်ရဲ့အလုပ်ဝန်က ရုတ်တရက် များလာတယ်၊ အရမ်းစိတ်ပူပြီး ပင်ပန်းလွန်းသွားရင် ကိုယ့်ရောဂါအခြေအနေ ပိုဆိုးသွားမှာကို ကျွန်တော် စိုးရိမ်ခဲ့တယ်။ ဒါကြောင့် ကိုယ့်တာဝန်မှာ ဝတ်ကျေတမ်းကျေလုပ်ခဲ့တယ်။ ညီအစ်ကိုမောင်နှမတွေရဲ့ အခြေအနေတွေ မကောင်းတာကို သိတဲ့အခါမှာလည်း သူတို့ရဲ့ပြဿနာတွေကို ဖြေရှင်းဖို့ အလျင်မလိုခဲ့ဘူး၊ အကောင်အထည်ဖော်ရမယ့် အလုပ်တွေကိုလည်း အကောင်အထည်ဖော်ဖို့ မလောခဲ့ဘူး။ အလုပ်နည်းနည်းပါးပါး လုပ်ရင်တောင်မှ ကိုယ့်ကျန်းမာရေး ထိခိုက်မှာကို စိုးရိမ်ပြီး အတိုက်အခံလုပ်တဲ့ စိတ်ခံစားချက်တွေနဲ့ပဲ လုပ်ခဲ့တယ်။ တကယ်တော့၊ စုမင်က တခြားနေရာမှာ သူ့တာဝန်ကို ထမ်းဆောင်ဖို့ နေရာပြောင်းရွှေ့ခံရတာဟာ အသင်းတော်ရဲ့ အလုပ်အတွက် အကျိုးရှိခဲ့တယ်။ အသိစိတ်နဲ့ ဆင်ခြင်တုံတရားရှိတဲ့ ဘယ်သူမဆို ကိုယ်ကျိုးကို ဘေးဖယ်ပြီး အသင်းတော်ရဲ့အကျိုးကို ရှေ့တန်းတင်မှာပဲ၊ အသင်းတော်ရဲ့ စီစဉ်ညွှန်ကြားမှုတွေကို လက်ခံပြီး ကျိုးနွံနာခံမှာပဲ။ ဒါပေမဲ့ ကျွန်တော်ကတော့ ကိုယ့်အကျိုးစီးပွားအတွက် စူးမင်ကို မထွက်သွားစေချင်ခဲ့ဘူး၊ သူ့ကိုပြောင်းရွှေ့ဖို့ ဆုံးဖြတ်တဲ့ အထက်ခေါင်းဆောင်တွေအပေါ်မှာတောင် အတိုက်အခံစိတ်တွေ ဖြစ်ခဲ့တယ်။ ခေါင်းဆောင်တွေက ကျွန်တော့်ကို အခက်တွေ့အောင် လုပ်နေတယ်လို့ ကျွန်တော် ထင်ခဲ့ပြီး၊ သူတို့ စိတ်ပြောင်းပြီး စုမင် ထွက်မသွားရဖို့ ကျွန်တော် အသည်းအသန် မျှော်လင့်ခဲ့တယ်။ ကျွန်တော်ဟာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ စာတန်ရဲ့ အဆိပ်အတောက်အတိုင်း ရှင်သန်နေခဲ့တယ်၊ ကျွန်တော့်ရဲ့ အပြုအမူအားလုံးက ကိုယ့်အတွက်ချည်းပဲဖြစ်ပြီး အသင်းတော်အလုပ်ကို လုံးဝကို ဂရုမစိုက်ခဲ့ဘူးဆိုတာကို သဘောပေါက်လိုက်တယ်။ ကျွန်တော် တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ။ ဒီအဖြစ်က ကျွန်တော့်ကို ဘုရားသခင်ရဲ့ နှုတ်ကပတ်တော်တွေကို သွားပြီးသတိရစေခဲ့တယ်။ “ဘုရားသခင်သည် အစဉ်အမြဲ အထွတ်အထိပ်ဖြစ်၍ အမြဲဂုဏ်သရေရှိသည်၊ လူသားမှာမူ အစဉ်အမြဲ ယုတ်ညံ့၍ အစဉ် ထာဝရ သုံးစားမရပေ။ ဤသို့ဖြစ်ရခြင်းမှာ ဘုရားသခင်သည် လူသားမျိုးနွယ်အတွက် သူ့ကိုယ်သူ အစဉ်သဖြင့် ဆက်ကပ်ထားကာ အစဉ်သဖြင့် အသုံးတော်ခံနေသောကြောင့် ဖြစ်၏၊ လူသားမှာမူ မိမိအတွက်သာလျှင် အစဉ်အမြဲ တောင်းခံပြီး ကြိုးပမ်းလေ၏။ ဘုရားသခင်သည် လူသားမျိုးနွယ်၏ ရှင်သန်ရေးအတွက် အစဉ်အမြဲ နာကျင်မှု ခံယူနေသည့်တိုင် လူသားကမူ တရားမျှတခြင်းအတွက် သို့မဟုတ် အလင်းအတွက်၊ မည်သည့်အရာကိုမျှ လုံးဝ မဖြည့်ဆည်းပေးပေ။ ပြီးလျှင် လူသားအနေဖြင့် တစ်ခဏတာမျှ အားစိုက်ထုတ်လျှင်ပင် ထိုးနှက်ချက် တစ်ခုမျှပင် ခံနိုင်မည်မဟုတ်ပေ၊ အကြောင်းမှာ လူသား၏လုံ့လသည် သူ့ကိုယ်ပိုင်အကျိုးအတွက်သာ အစဉ်အမြဲ ဖြစ်နေပြီး အခြားသူများအတွက် မဟုတ်သောကြောင့်ပင် ဖြစ်သည်။ လူသားသည် အစဉ်အမြဲ တစ်ကိုယ်ကောင်းဆန်၏၊ ဘုရားသခင်ကမူ အစဉ်အမြဲ ကိုယ်ကျိုးမငဲ့ပေ။ ဘုရားသခင်သည် တရားမျှတသောအရာ၊ ကောင်းမြတ်သောအရာနှင့် လှပသောအရာအားလုံး၏ အရင်းအမြစ်ဖြစ်ပြီး လူသားမှာမူ အကျည်းတန်ပြီး ဆိုးယုတ်သော အရာအားလုံးကို ဆက်ခံကာ ဖော်ပြသူဖြစ်၏။ ဘုရားသခင်သည် သူ၏တရားမျှတပြီး လှပသည့် အနှစ်သာရကို မည်သည့်အခါမျှ ပြောင်းလဲမည် မဟုတ်ပေ၊ သို့သော် လူသားကမူ အချိန်မရွေး၊ အခြေအနေမရွေး၌ တရားမျှတခြင်းကို သစ္စာဖောက်ကာ ဘုရားသခင်ထံမှ ကိုယ့်ကိုယ်ကိုယ် ခပ်ခွာခွာနေရန် ပြုကောင်းပြုနိုင်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ စိတ်နေသဘောထားကို နားလည်ရန်မှာ အလွန်အရေးကြီးပေ၏) ဘုရားသခင်ရဲ့ နှုတ်ကပတ်တော်တွေကို ဆင်ခြင်သုံးသပ်ရင်း ကျွန်မ အရမ်းကို တို့ထိခံစားခဲ့ရတယ်။ ဘုရားသခင်ရဲ့ အနှစ်သာရက တစ်ကိုယ်ကောင်းမဆန်ဘဲ၊ ဘုရားသခင် လုပ်ဆောင်သမျှ အရာရာတိုင်းဟာ လူသားမျိုးနွယ်အတွက်ပဲ ဖြစ်တယ်။ လူသားမျိုးနွယ် ကမ္ဘာပေါ်မှာ ရှင်သန်နိုင်ဖို့အတွက် ဘုရားသခင်က လူသားတွေ ရှင်သန်ဖို့လိုအပ်တဲ့ လေ၊ နေရောင်ခြည်၊ မိုးရေ၊ နေ၊ လ၊ ကြယ်တွေအပြင် သစ်သီးဝလံနဲ့ ဟင်းသီးဟင်းရွက်မျိုးစုံ စတာတွေကို ဖန်ဆင်းခဲ့တယ်။ လူသားမျိုးနွယ်ကို ကယ်တင်ဖို့အတွက်၊ ကိုယ်တော်ဟာ လူ့ဇာတိခံယူပြီး ကျွန်တော်တို့အတွက်၊ ကျွန်တော်တို့ရဲ့ အပြစ်တွေကို ထမ်းဆောင်ရင်း၊ လက်ဝါးကပ်တိုင်မှာ အသေခံခဲ့တယ်။ နောက်ဆုံးသောကာလမှာ ဘုရားသခင်ဟာ လူသားတွေကို အလုံးစုံကယ်တင်ဖို့အတွက် နောက်တစ်ကြိမ် လူ့ဇာတိခံပြီး ကမ္ဘာမြေပေါ်ကို ကြွလာခဲ့တယ်၊ ကျွန်တော်တို့ရဲ့ သန့်စင်ခြင်းနဲ့ ကယ်တင်ခြင်းအတွက် သမ္မာတရားအားလုံးကို ဖော်ပြခဲ့တယ်။ လူတွေက ဘုရားသခင်ကို မသိကြဘူး၊ ကိုယ်တော့်ကို ငြင်းပယ်ပြီး ပစ်ပယ်ကြပေမဲ့လည်း ဘုရားသခင်က လူတွေကို ကယ်တင်တဲ့အလုပ်ကို တိတ်တဆိတ် ဆက်လက်လုပ်ဆောင်နေတုန်းဖြစ်ပြီး လူတွေကို ထောက်ပံ့ဖို့အတွက် သမ္မာတရားကို ဖော်ပြနေတုန်းပါပဲ။ ဘုရားသခင်ရဲ့ အနှစ်သာရက တကယ်ကို လှပပြီး ကြင်နာတယ်၊ ဘုရားသခင်က အရမ်းကို တစ်ကိုယ်ကောင်းမဆန်ဘူးဆိုတာကို ကျွန်တော်တွေ့ခဲ့ရတယ်။ ကျွန်တော်ကတော့ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ ပြီးတော့ “အကျိုးမရှိဘဲ ဘာမှမလုပ်” ဆိုတဲ့ စာတန်ရဲ့ အတွေးအခေါ်တွေ၊ အယူအဆတွေနဲ့ အမြဲတမ်း ရှင်သန်နေခဲ့တယ်။ ကိုယ့်တာဝန်မှာ နည်းနည်းပါးပါး စွန့်လွှတ်အသုံးခံ၊ ဒုက္ခခံပြီး အဖိုးအခပေးဆပ်ခဲ့တာတွေ ရှိပေမဲ့လည်း အဲဒါတွေအားလုံးက ကောင်းချီးတွေနဲ့ ကျေးဇူးတော်တွေ ရဖို့အတွက်ချည်းပဲ။ ကျွန်တော့်ရဲ့ကျန်းမာရေး ဆုတ်ယုတ်လာပြီး နာမကျန်းမှုကို ခံစားရတဲ့အခါမှာ တာဝန်ထမ်းဆောင်တဲ့အခါ ရွေးချယ်တတ်လာတယ်၊ ပြီးတော့ နောက်တွန့်သွားတယ်။ အရာရာတိုင်းမှာ ကိုယ့်ကိုယ်ကိုယ်ပဲ စဉ်းစားတယ်၊ ကိုယ့်အနာဂတ်နဲ့ ပန်းတိုင်အတွက် စိုးရိမ်ပူပန်ပြီး အစွမ်းကုန်မသုံးတော့ဘူး။ ညီအစ်ကိုမောင်နှမတွေရဲ့ အခြေအနေတွေ မကောင်းတာနဲ့ အဲဒါက သူတို့တာဝန်တွေကို ထိခိုက်နေတာကို မြင်တဲ့အခါမှာလည်း ဒီကိစ္စကို ဖြေရှင်းဖို့ နည်းလမ်းမရှာခဲ့ဘူး၊ အသင်းတော်ရဲ့အကျိုးစီးပွားကို လုံးဝကို ထည့်မစဉ်းစားခဲ့ဘူး။ ကျွန်တော့်ရဲ့ သဘာဝက တစ်ကိုယ်ကောင်းဆန်တယ်ဆိုတာကို တွေ့လိုက်ရတယ်။ အရင်ကတော့ ကျွန်တော့်ကိုယ်ကျွန်တော် တော်တော်ကောင်းတယ်လို့ ထင်ခဲ့တယ်၊ ဘုရားသခင်ကို ယုံကြည်တဲ့နှစ်တွေတစ်လျှောက် မိသားစုနဲ့ အသက်မွေးဝမ်းကျောင်းအလုပ်ကို စွန့်လွှတ်ပြီး တာဝန်ထမ်းဆောင်ခဲ့တယ်၊ စီစီပီရဲ့ ဖမ်းဆီးနှိပ်စက်ညှဉ်းပန်းတာကို ခံခဲ့ရပေမဲ့လည်း လွတ်လာပြီးတဲ့နောက်မှာ ဧဝံဂေလိတရားကို ဆက်ဟောပြီး တာဝန်ထမ်းဆောင်ခဲ့တယ်။ ကျွန်တော် နည်းနည်းပြောင်းလဲလာပြီ၊ ဘုရားသခင်အပေါ် သစ္စာစောင့်သိမှု နည်းနည်းရှိလာပြီလို့ ခံစားခဲ့ရတယ်။ ဒီရောဂါကြောင့်သာ မဟုတ်ရင်၊ ကျွန်တော့်ယုံကြည်ခြင်းထဲက မသန့်ရှင်းမှုတွေကို ကျွန်တော် ဘယ်တော့မှ နားလည်မှာ မဟုတ်ဘူး။ အခုတော့၊ ကျွန်တော် ဘုရားနှုတ်ကပတ်တော်တွေကို တကယ် တွေ့ကြုံခံစားလိုက်ရတယ်။ “နာမကျန်းမှု ပေါ်ပေါက်သည့်အခါတွင် ဤသည်မှာ ဘုရားသခင်၏ ချစ်ခြင်းမေတ္တာဖြစ်ပြီး ယင်းအတွင်းတွင် သူ၏ ကောင်းမွန်သော ရည်ရွယ်ချက်များ မုချ ပါဝင်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) တကယ်တော့ ကျွန်တော့်ရဲ့ နာမကျန်းမှုနောက်ကွယ်မှာ ဘုရားသခင်ရဲ့ ချစ်ခြင်းမေတ္တာနဲ့ ရည်ရွယ်ချက်ကောင်း ရှိနေခဲ့တာပဲ။ ဘုရားသခင်က ကျွန်တော့်ရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ပြီး ပြောင်းလဲဖို့အတွက် နာမကျန်းမှုကို အသုံးပြုခဲ့တယ်၊ ဘုရားသခင်အပေါ်ထားတဲ့ ကျွန်မရဲ့ ကျိုးကြောင်းမဆီလျော်တဲ့ တောင်းဆိုမှုတွေကို စွန့်လွှတ်စေပြီး ကျွန်တော့်ရဲ့ လွန်ကဲတဲ့ လိုအင်ဆန္ဒတွေကို စွန့်ပယ်စေခဲ့တယ်။ ဒါဟာ ဘုရားသခင်ရဲ့ ရည်ရွယ်ချက်နဲ့ အပင်ပန်းခံပြီး စောင့်ရှောက်မှုပါပဲ။ ဒါကို နားလည်သွားတဲ့အခါမှာ ကျွန်တော် ရှက်ရွံ့ပြီး နောင်တရတယ်၊ ဒီလောက် တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ ကိုယ့်ကိုယ်ကိုယ် မုန်းတီးမိတယ်။ ကိုယ့်တာဝန်ကို ကောင်းကောင်းထမ်းဆောင်ဖို့ စိတ်ပိုင်းဖြတ်လိုက်တယ်။

အဲဒီနောက်မှာတော့ သေခြင်းတရားကို ဘယ်လိုမှန်မှန်ကန်ကန် ချဉ်းကပ်ရမလဲဆိုတာကို ရှာဖွေပြီး စဉ်းစားဆင်ခြင်ခဲ့တယ်။ ကျွန်တော် ဘုရားနှုတ်ကပတ်တော်ကို ဖတ်ခဲ့ရတယ်။ “လူတိုင်း ဤဘဝတွင် သေခြင်းကို ရင်ဆိုင်ရမည်၊ ဆိုလိုသည်မှာ သေခြင်းသည် မိမိတို့၏ ခရီးအဆုံး၌ လူတိုင်း ရင်ဆိုင်ရမည့်အရာ ဖြစ်သည်။ သို့ရာတွင် သေခြင်းနှင့်ဆိုင်သည့် မတူကွဲပြားသော အင်္ဂါရပ်များစွာ ရှိ၏။ ဤအရာများထဲမှ တစ်ခုမှာ ဘုရားသခင် ကြိုတင်စီမံထားသည့် အချိန်တွင် သင်သည် သင်၏ တာဝန်ကို ပြီးစီးပြီးဖြစ်ကာ ဘုရားသခင်သည် သင်၏ ဇာတိခန္ဓာ အသက်ကို နိဂုံးချုပ်လိုက်ပြီး သင်၏ ဇာတိခန္ဓာအသက်က အဆုံးသတ်တစ်ခုသို့ ရောက်လာလင့်ကစား ဤသည်မှာ သင်၏ အသက် အဆုံးသတ်သွားခြင်းဖြစ်သည်ဟု မဆိုလိုပေ။ လူတစ်ဦးသည် ဇာတိခန္ဓာမရှိသည့်အခါ ၎င်းတို့၏ အသက်အဆုံးတိုင်သွားပေသည်။ ထိုသို့ဖြစ်သလော။ (မဟုတ်ပါ။) သေပြီးနောက်တွင် သင်၏ အသက် တည်ရှိသည့် ပုံသဏ္ဌာန်သည် သင် အသက်ရှင်နေခဲ့စဉ် ဘုရားသခင်၏ အမှုတော်နှင့် နှုတ်ကပတ်တော်များကို သင် သဘောထားခဲ့ပုံအပေါ် မူတည်ပေသည်။ ဤသည်မှာ အလွန် အရေးကြီး၏။ သေပြီးနောက် သင် တည်ရှိသည့် ပုံသဏ္ဌာန်၊ သို့မဟုတ် သင် တည်ရှိမည်၊ မတည်ရှိမည်ဆိုသည်မှာ သင်အသက်ရှင်နေစဉ် ဘုရားသခင်နှင့် သမ္မာတရားအပေါ် သင်၏ သဘောထားအပေါ် မူတည်လိမ့်မည်။ သင် အသက်ရှင်နေစဉ် သေခြင်းနှင့် နာမကျန်းမှုမျိုးစုံကို သင် ရင်ဆိုင်ရသည့်အခါ သမ္မာတရားအပေါ် သင်၏ သဘောထားမှာ ပုန်ကန်ခြင်း၊ ဆန့်ကျင်ခြင်းနှင့် သမ္မာတရားကို အလွန်အမင်း မနှစ်မြို့ခြင်း သဘောထားတစ်ခု ဖြစ်ပါက သင်၏ ဇာတိခန္ဓာအသက် အဆုံးတိုင်သွားမည့် အချိန်ရောက်လာသည့်အခါ သေဆုံးပြီးနောက် မည်သည့် နည်းလမ်းဖြင့် သင် တည်ရှိလိမ့်မည်နည်း။ သင်သည် အခြား တစ်နည်းနည်းဖြင့် မုချ တည်ရှိလိမ့်မည်ဖြစ်ပြီး သင်၏ အသက်သည် မုချ ဆက်ရှိလိမ့်မည် မဟုတ်။ အပြန်အလှန်အားဖြင့် သင် အသက်ရှင်နေစဉ် ဇာတိခန္ဓာတွင် အသိရှိနေချိန် သမ္မာတရားနှင့် ဘုရားသခင်အပေါ် သင်၏ သဘောထားသည် ကျိုးနွံနာခံခြင်းနှင့် သစ္စာစောင့်သိခြင်းတစ်ခုဖြစ်ကာ သင်သည် စစ်မှန်သည့် ယုံကြည်ခြင်းရှိပါက သင်၏ ဇာတိခန္ဓာ အသက် အဆုံးသတ်တစ်ခုသို့ ရောက်လာလျှင်ပင် သင်၏ အသက်သည် အခြားသောလောကတွင် မတူကွဲပြားသည့် ပုံသဏ္ဌာန်တစ်ခုဖြင့် ဆက်လက် တည်ရှိလိမ့်မည်ဖြစ်သည်။ ဤသည်မှာ သေခြင်းနှင့်ဆိုင်သည့် ရှင်းပြချက်တစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) “လူတို့သည် မိမိတို့ဘာသာ ကိုင်တွယ်ဖြေရှင်းနေရသည်ဟု တွေ့ရှိရသည့် မည်သည့် ကိစ္စရပ်ကိုမဆို တက်ကြွသည့်၊ အပြုသဘောဆောင်သည့် သဘောထားတစ်ခုဖြင့် ၎င်းတို့ အမြဲ ချဉ်းကပ်သင့်ပြီး ဤသည်မှာ သေခြင်း ကိစ္စရပ်နှင့် ပတ်သက်လာသည့်အခါ သာ၍ပင် မှန်ကန်ပေသည်။ တက်ကြွသော၊ အပြုသဘောဆောင်သော သဘောထားတစ်ခု ရှိခြင်းသည် သေခြင်းကို ကြိတ်မှိတ်လက်ခံခြင်း၊ သို့မဟုတ် သေခြင်းကို စောင့်ဆိုင်းခြင်း၊ သို့မဟုတ် သေခြင်းကို အပြုသဘောဆောင်စွာနှင့် တက်ကြွစွာ လိုက်စားအားထုတ်ခြင်းကို မဆိုလိုပေ။ ထိုအရာသည် သေခြင်းကို လိုက်စားအားထုတ်ခြင်း၊ သေခြင်းကို ကြိတ်မှိတ်လက်ခံခြင်း၊ သို့မဟုတ် သေခြင်းကို စောင့်ဆိုင်းခြင်းဟု မဆိုလိုပါက မည်သည့်အရာကို ဆိုလိုသနည်း။ (ကျိုးနွံနာခံခြင်း ဖြစ်ပါသည်။) ကျိုးနွံနာခံခြင်းသည် သေခြင်းနှင့်ဆိုင်သည့် ကိစ္စရပ်အပေါ် သဘောထားတစ်မျိုးဖြစ်ပြီး သေခြင်းကို လက်လွှတ်ခြင်းနှင့် ထိုသေခြင်းအကြောင်း မစဉ်းစားခြင်းသည် ကိုင်တွယ်ရန် အကောင်းဆုံး နည်းလမ်းဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) ဘုရားနှုတ်ကပတ်တော်တွေကနေ ကျွန်တော် နားလည်လိုက်တာက လူတစ်ယောက်ရဲ့ မွေးခြင်း၊ အိုခြင်း၊ နာခြင်း၊ သေခြင်းကို ဘုရားသခင်က အချုပ်အခြာအာဏာနဲ့ စိုးမိုးအုပ်ချုပ်ပြီး ကြိုတင်ပြဋ္ဌာန်းထားတယ်ဆိုတာပါပဲ။ ကျွန်တော်တို့ကိုယ်တိုင် ဒါတွေကို ရွေးချယ်လို့မရဘူး။ သေရမယ့်အချိန် မဟုတ်သေးရင်၊ သေချင်ရင်တောင်မှ သေလို့မရဘူး။ သေရမယ့်အချိန် ရောက်ရင်တော့၊ ဘယ်လောက်ပဲ နေချင်နေချင်၊ တစ်ရက်ပိုပြီး အသက်မရှင်နိုင်ဘူး။ ဖန်ဆင်းခံတွေအနေနဲ့ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ဆင်ခြင်တုံတရားရှိရှိနဲ့ လက်ခံပြီး ကျိုးနွံနာခံသင့်တယ်။ ကျွန်တော့်ဇနီးရဲ့ လုပ်ဖော်ကိုင်ဖက်တစ်ယောက်ကို သတိရမိတယ်။ အလုပ်ကနေ အိမ်ပြန်လာရင်းနဲ့၊ တစ်ယောက်ယောက် ကားမတော်တဆမှုဖြစ်တာကို သူတွေ့တော့ ဘာဖြစ်တာလဲလို့ သွားကြည့်တယ်။ အဆုံးမှာတော့ သူက လျှပ်စစ်စက်ဘီးတစ်စီးနဲ့ တိုက်မိပြီး ခေါင်းက မြေကြီးနဲ့ဆောင့်မိလို့ နေရာမှာတင် ပွဲချင်းပြီး သေဆုံးသွားခဲ့တယ်။ ဒါ့အပြင် ကျွန်တော်သိတဲ့ ဆရာဝန်မတစ်ယောက်က ပုံမှန်ဆိုရင် သူ့ကျန်းမာရေးကို အထူးဂရုစိုက်ပြီး နေ့တိုင်း လေ့ကျင့်ခန်းလုပ်တယ်။ သူက ကျန်းမာရေးအရမ်းကောင်းတယ်၊ ဒါပေမဲ့ တစ်နေ့မှာ သူ လေ့ကျင့်ခန်းလုပ်ဖို့ အပြင်ထွက်တဲ့အခါမှာ ကားတစ်စီးက မတော်တဆ ဝင်တိုက်ပြီး နေရာမှာတင် ပွဲချင်းပြီး သေဆုံးသွားခဲ့တယ်။ ဒီအဖြစ်အပျက်တွေကနေတစ်ဆင့် လူတစ်ယောက် ဘယ်အချိန်မွေးဖွားပြီး ဘယ်အချိန်သေဆုံးမလဲဆိုတာကို ဘုရားသခင်က စီစဉ်ပြီး အုပ်စိုးတယ်၊ သူတို့ရဲ့အသက်ရှင်ခြင်းနဲ့ သေဆုံးခြင်းက ဘုရားသခင်အပေါ်မှာပဲ မူတည်တယ်ဆိုတာကို ကျွန်တော်တွေ့မြင်ခဲ့ရတယ်။ ကျွန်တော်က ဒီအရာတွေကို ထိုးထွင်းမမြင်နိုင်ခဲ့ဘဲ ကိုယ့်ရဲ့နှလုံးရောဂါနဲ့ သွေးတိုးရောဂါကို အမြဲတမ်းစိုးရိမ်နေခဲ့တယ်၊ ပင်ပန်းလွန်းရင် ရောဂါပိုဆိုးလာပြီး သေဆုံးသွားမှာကိုတောင် စိုးရိမ်ခဲ့တယ်။ ကျွန်တော်ဟာ ဘုရားသခင်ကို နှစ်တွေအများကြီး ယုံကြည်ခဲ့ပေမဲ့ ကိုယ့်အသက်ရှင်ခြင်းနဲ့ သေဆုံးခြင်းက ဘုရားသခင်ရဲ့လက်ထဲမှာရှိပြီး ဘုရားသခင်ရဲ့ အချုပ်အခြာအာဏာအောက်မှာ ရှိတယ်ဆိုတာကို မယုံကြည်ခဲ့ဘူး။ ဘုရားသခင်အပေါ်မှာ ကျွန်တော်မှာ ဘယ်လို စစ်မှန်တဲ့ယုံကြည်ခြင်းမျိုး ရှိခဲ့လို့လဲ။ အခုတော့ ကျွန်တော်နားလည်သွားပြီ၊ ဘုရားသခင်က ကျွန်တော့်ရဲ့သက်တမ်းကုန်ပြီလို့ ကြိုတင်ပြဌာန်းထားရင် ကျွန်တော် ကျန်းမာပြီး ရောဂါကင်းစင်နေရင်တောင်မှ သေရမှာပဲ။ ဒါပေမဲ့ ကျွန်တော့်ရဲ့သက်တမ်း မကုန်သေးဘူးဆိုရင်တော့ သွေးတိုး၊ နှလုံးရောဂါ၊ ကင်ဆာလိုမျိုး ဆိုးရွားတဲ့ရောဂါတွေရှိနေရင်တောင်မှ သေမှာမဟုတ်ဘူး။ တစ်နေ့မှာ ကျွန်တော့်ရဲ့ သာသနာပြီးဆုံးပြီး ဘုရားသခင်က ကျွန်တော့်အတွက် ကြိုတင်ပြဌာန်းထားတဲ့နေ့ ရောက်လာတဲ့အခါမှာ ကျွန်တော် အပြုသဘောဆောင်တဲ့စိတ်နဲ့ ရင်ဆိုင်ပြီး ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို လက်ခံပြီး ကျိုးနွံနာခံသင့်တယ်။ ဒါဟာ ကျွန်တော့်မှာ ရှိသင့်တဲ့ ဆင်ခြင်တုံတရားပဲ။ အခုချိန်မှာတော့ ကိုယ့်တာဝန်ကို ကောင်းကောင်းဖြည့်ဆည်းဖို့က ကျွန်တော့်ရဲ့ တာဝန်ပဲ။ ဒီအချက်တွေကို နားလည်သွားတဲ့အခါမှာ ကျွန်တော့်ရဲ့ တာဝန်အပေါ်ထားတဲ့ သဘောထားက နည်းနည်း ပြောင်းလဲသွားခဲ့တယ်၊ အသင်းတော်ရဲ့ အလုပ်တာဝန်အမျိုးမျိုးမှာ ကျွန်တော် အမှန်တကယ် ပါဝင်လုပ်ဆောင်ခဲ့တယ်။ ကိစ္စတွေကြုံလာတဲ့အခါမှာလည်း ဖြေရှင်းနည်းတွေကို လူတိုင်းနဲ့အတူ ပူးပေါင်းပြီး ဆွေးနွေးခဲ့တယ်။

နောက်ပိုင်းမှာ အသင်းတော်ထဲက ညီအစ်ကိုမောင်နှမတော်တော်များများ ယုဒတွေရဲ့ သစ္စာဖောက်ခြင်းကို ခံခဲ့ရတဲ့အချိန်တစ်ခု ရှိခဲ့တယ်၊ ဘုရားနှုတ်ကပတ်တော်စာအုပ်တွေကို သိမ်းဆည်းထားတဲ့ အိမ်တော်တော်များများမှာ ဘေးအန္တရာယ်ရှိလာပြီး ဒီစာအုပ်တွေကို အမြန်ဆုံး ဘေးကင်းတဲ့နေရာကို ပြောင်းရွှေ့ဖို့ လိုအပ်လာခဲ့တယ်။ ဒါက မတူညီတဲ့ အရာအများကြီးနဲ့ ပတ်သက်နေတာကြောင့် ညီအစ်ကိုမောင်နှမတွေကို စည်းမျဉ်းတွေနဲ့ပတ်သက်ပြီး မိတ်သဟာယပြုဖို့၊ သူတို့ သတိထားသင့်တဲ့အချက်တွေကို သတိပေးဖို့ စာတွေ ပိုရေးခဲ့ရတယ်။ အဲဒီရက်ပိုင်းတွေမှာ ညတိုင်းလိုလို ညဉ့်နက်တဲ့အထိ နေခဲ့ရတယ်။ ဒါ့အပြင် ဒီကိစ္စက အရေးပေါ်ဖြစ်ပြီး စဉ်းစားရမယ့်အချက်တွေလည်း အများကြီးရှိတယ်။ ကျွန်တော် စိုးရိမ်စိတ်ဝင်လာတဲ့အခါ ညဉ့်နက်တဲ့အထိနေတာနဲ့ပေါင်းပြီး ခေါင်းတွေထိုးကိုက်တယ်၊ တစ်ခါတလေ အသက်ရှူလို့တောင်မဝတော့ဘူး၊ ဒါနဲ့ ဒီအတိုင်းဆက်သွားရင် ကိုယ့်ကျန်းမာရေးတစ်ခုခုဖြစ်တော့မယ်လို့ ပြန်ပြီးစိုးရိမ်လာခဲ့တယ်။ နောက်ပိုင်းမှာ ဘုရားနှုတ်ကပတ်တော်တွေကို ကျွန်တော်ဖတ်ခဲ့ရတယ်။ “သင် နာမကျန်းဖြစ်သည်ဖြစ်စေ၊ နာကျင်မှုဝေဒနာခံစားရသည်ဖြစ်စေ ထွက်သက်တစ်ခု ကျန်ရှိသရွေ့၊ သင် အသက်ရှင်နေသေးသရွေ့၊ သင်စကားပြောပြီး လမ်းလျှောက်နေသေးသရွေ့ သင်၏ တာဝန်ကို ထမ်းဆောင်ရန် သင့်တွင် အားအင်ရှိနေပြီး အသိတရားရှိရှိ လက်တွေ့ကျသော စိတ်နေသဘောထားဖြင့် သင်၏ တာဝန်ကို ထမ်းဆောင်ရာတွင် ကောင်းမွန်စွာ ပြုမူသင့်သည်။ အဖန်ဆင်းခံတစ်ဦး၏ တာဝန်၊ သို့မဟုတ် ဖန်ဆင်းရှင်က သင့်ကို ပေးထားသည့် တာဝန်ကို သင်စွန့်ပစ်ရမည်မဟုတ်။ သင် မသေသေးသရွေ့ သင်၏ တာဝန်ကို သင် ဖြည့်ဆည်းသင့်ပြီး ကောင်းမွန်စွာ ပြီးစီးအောင်လုပ်သင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေက ကျွန်တော့်ကို ယုံကြည်ခြင်းနဲ့ ခွန်အားတွေ ပေးခဲ့တယ်၊ တာဝန်ဆိုတာ လူတွေ ပြီးမြောက်အောင်လုပ်ဆောင်ရမယ့် လုံးဝ သဘာဝကျပြီး ကျိုးကြောင်းခိုင်လုံမျှတတဲ့ သာသနာတစ်ခုဖြစ်တယ်ဆိုတာကို ကျွန်တော် နားလည်ခဲ့တယ်။ ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း ဖြည့်ဆည်းခြင်းက တန်ဖိုးအရှိဆုံးနဲ့ အဓိပ္ပာယ်အရှိဆုံးအရာပဲ၊ ဒါကိုမလုပ်ဘဲနဲ့တော့ အသက်ရှင်ဖို့တောင် မထိုက်တန်ဘူး။ ဒါကြောင့် ကျွန်တော် ဆုတောင်းရင်းနဲ့ စာတွေရေးခဲ့တယ်။ ကျွန်တော်နဲ့ ပူးပေါင်းဆောင်ရွက်တဲ့ ညီအစ်ကိုကလည်း စာတွေကို စစ်ဆေးဖြည့်စွက်ဖို့ ကူညီပေးပြီး ကျွန်မတို့ အရာအားလုံးကို တတ်နိုင်သလောက် စေ့စေ့စပ်စပ် စီစဉ်ခဲ့ကြတယ်။ ကာလတစ်ခုကြာ ပင်ပင်ပန်းပန်းလုပ်ပြီးတဲ့နောက် ဘုရားနှုတ်ကပတ်တော်စာအုပ်တွေအားလုံးကို ဘေးကင်းကင်းနဲ့ ပြောင်းရွှေ့နိုင်ခဲ့တယ်။ ကျွန်တော်တို့အားလုံး စိတ်နှလုံးထဲမှာ ဘုရားသခင်ကို ကျေးဇူးတင်ခဲ့ကြပြီး ကိုယ့်တာဝန်ကို ကောင်းကောင်းဖြည့်ဆည်းဖို့ ကျွန်တော့်မှာ ယုံကြည်ခြင်း ပိုရှိလာခဲ့တယ်။

ဒီရောဂါနဲ့ ဖော်ထုတ်ခံရပြီးနောက်မှာ၊ ဘုရားသခင်ကို ယုံကြည်ခြင်းနဲ့ပတ်သက်တဲ့ ကျွန်တော့်ရဲ့မှားယွင်းတဲ့အမြင်တွေအပေါ် နားလည်မှုတချို့ ရရှိခဲ့တယ်၊ ဘုရားသခင်ရဲ့ ရည်ရွယ်ချက်တွေကို နည်းနည်းပိုနားလည်လာခဲ့တယ်၊ နာမကျန်းမှုနဲ့ သေခြင်းတရားရဲ့ ဘောင်ခတ်တာကို မခံရတော့ဘဲ ကိုယ့်တာဝန်ကို ပုံမှန်အတိုင်း ထမ်းဆောင်နိုင်ခဲ့ပြီ။ ဒါတွေအားလုံးဟာ ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာတွေပါပဲ။ ဘုရားသခင်ကို ကျေးဇူးတင်ပါတယ်။


၇၂။ ခေါင်းဆောင်မှုကို လိုက်စားခြင်းနောက်ကွယ်

စုဝေ၊ တရုတ်ပြည်

ဘုရားသခင်ကို ကျွန်မ စယုံကြည်ပြီးနောက်မှာ အသင်းတော်ခေါင်းဆောင်တွေက ညီအစ်ကိုမောင်နှမတွေရဲ့ ပြဿနာတွေ၊ အခက်အခဲတွေကို ဖြေရှင်းပေးဖို့ ဘုရားနှုတ်ကပတ်တော်နဲ့ မကြာမကြာ မိတ်သဟာယတာကို ကျွန်မတွေ့ခဲ့တယ်။ ဒါကြောင့် အသင်းတော်မှာ ခေါင်းဆောင်လုပ်တဲ့လူတွေဟာ သမ္မာတရားကို နားလည်တယ်၊ ဘုရားသခင်ရဲ့ အသိအမှတ်ပြုတာကို အသေအချာခံရတယ်၊ ပြီးတော့ ကယ်တင်ခြင်းရဖို့ မျှော်လင့်ချက်ရှိတယ်လို့ ကျွန်မ ယုံကြည်ခဲ့တယ်။ ၂၀၂၁ ခုနှစ်၊ မတ်လမှာ ကျွန်မ အသင်းတော်ရဲ့ ခေါင်းဆောင်တစ်ယောက်အဖြစ် ရွေးချယ်ခံခဲ့ရတယ်။ ကျွန်မ စိတ်ထဲမှာ ကြည်နူးနေခဲ့ပြီး ဒီလိုသာ ဆက်ပြီးလိုက်စားသွားရင် ဘုရားသခင်ရဲ့ အိမ်တော်မှာ တောက်ပတဲ့ အနာဂတ်တစ်ခု ရမှာဖြစ်ပြီး ကိုယ်တော့်ရဲ့ အသိအမှတ်ပြုမှုကိုလည်း ရနိုင်လိမ့်မယ်လို့ တွေးခဲ့တယ်။ ဒါပေမဲ့ နောက်ပိုင်းမှာ ကျွန်မဟာ အစွမ်းအစ ညံ့ဖျင်းပြီး တကယ့်အလုပ် မလုပ်နိုင်တဲ့အတွက် ဖြုတ်ချခံရလိမ့်မယ်လို့ ကျွန်မ မထင်ထားခဲ့ဘူး။ ဒီသတင်းက မိုးကြိုးပစ်ချလိုက်သလိုပဲ၊ ကျွန်မ မရပ်မနားငိုခဲ့ရတယ်။ ကိုယ့်ဘာသာကိုယ် တွေးမိတယ်၊ “အစွမ်းအစ ညံ့ဖျင်းတာက သေလောက်တဲ့ ပြဿနာပဲ။ ဒါက နောင်မှာ ငါ ခေါင်းဆောင်ဖြစ်ဖို့ အခွင့်အရေး မရှိတော့ဘူးဆိုတဲ့ အဓိပ္ပါယ်မဟုတ်ဘူးလား” လို့ပေါ့။ တစ်လကျော်ကြာပြီးနောက်မှာ အသင်းတော်က ကျွန်မကို သာမန်ရေးရာ အလုပ်တွေကို တာဝန်ယူဖို့ တာဝန်ပေးခဲ့တယ်။ တစ်နေကုန် သာမန်ရေးရာ အလုပ်တချို့နဲ့ ပတ်သက်နေရတာဟာ ကိုယ့်ရဲ့ အသက်ဝင်ရောက်မှုအတွက် အကျိုးမရှိဘူးလို့ ခံစားခဲ့ရတယ်။ ခေါင်းဆောင်တစ်ယောက်ရဲ့ တာဝန်ကို ထမ်းဆောင်ရသလိုမျိုးတော့ မဟုတ်ဘူးပေါ့။ ခေါင်းဆောင်ဆိုရင် သမ္မာတရားနဲ့ပတ်သက်ပြီး မိတ်သဟာယပြုဖို့နဲ့ ပြဿနာအမျိုးမျိုးကို ဖြေရှင်းဖို့ လေ့ကျင့်နိုင်တယ်၊ သမ္မာတရားတွေ ပိုရနိုင်တယ်၊ ပြီးတော့ ကယ်တင်ခြင်းခံရဖို့ အခွင့်အရေးလည်း ပိုများတာပေါ့။ အထူးသဖြင့် အရင်က ခေါင်းဆောင်တာဝန်မှာ အတူတကွ ပူးပေါင်းဆောင်ရွက်ခဲ့တဲ့ ညီအစ်မနဲ့ ရင်ဆိုင်ရပြီး အသင်းတော်ရဲ့ ပြဿနာတချို့ကို ကိုင်တွယ်ဖြေရှင်းနေတဲ့အကြောင်း သူပြောတာကို ကြားရတဲ့အခါ ကျွန်မ စိတ်ထဲမှာ တော်တော်ကို မကောင်းခဲ့ဘူး။ သူ့လိုမျိုး ခေါင်းဆောင်တာဝန် ထမ်းဆောင်နိုင်တာက တကယ်ကို ကောင်းတာပဲ၊ ငါကတော့ ကိုယ်မကြိုက်တဲ့ သာမန်ရေးရာအလုပ်ကိုပဲ လုပ်နိုင်တာပါလားလို့ တွေးမိတယ်။ အထက်ခေါင်းဆောင်တွေက ကျွန်မရဲ့ အစွမ်းအစက ညံ့ဖျင်းပြီး ခေါင်းဆောင်ဖြစ်ဖို့ လိုအပ်ချက်တွေ မပြည့်မီဘူးလို့ ပြောခဲ့တာကို ကျွန်မ တွေးမိတဲ့အခါ ကျွန်မရဲ့ နှလုံးသားထဲမှာ ပြင်းပြင်းထန်ထန် နာကျင်ခံစားခဲ့ရပြီး တိတ်တဆိတ် ငိုကြွေးခဲ့တယ်။ အနာဂတ်က အမှောင်အတိကျပြီး ကယ်တင်ခြင်းခံရဖို့ ကျွန်မရဲ့ အခွင့်အရေးတွေက နည်းပါးနေသလို ခံစားခဲ့ရတယ်။ ကိုယ့်တာဝန်ကို ထမ်းဆောင်ရာမှာ ဘာခွန်အားမှ မရှိတော့ဘူး၊ စက်ရုပ်တစ်ရုပ်လိုပဲ လုပ်နေပြီး ဘာရလဒ်မှလည်း မထွက်ခဲ့ဘူး။ နောက်ပိုင်းမှာ ကိုယ့်အခြေအနေက မမှန်ကန်ဘူးဆိုတာကို ကျွန်မ သဘောပေါက်လာပြီး စပြီး ဆင်ခြင်သုံးသပ်မိတယ်၊ “ဘာလို့ တခြားလူတွေ ခေါင်းဆောင်ဖြစ်တာကို မြင်ရင် ငါ့စိတ်ထဲမှာ ဆုံးရှုံးသွားသလို ခံစားရတာလဲ။ ဘုရားသခင်ကို ငါယုံကြည်ခြင်းမှာ ဘာကို အတိအကျ လိုက်စားနေတာလဲ” လို့ပေါ့။

တစ်နေ့မှာ ဘုရားနှုတ်ကပတ်တော် နှစ်ပိုဒ်ကို ကျွန်မဖတ်လိုက်ရပြီး ကိုယ့်အခြေအနေနဲ့ပတ်သက်ပြီး နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အန္တိခရစ်တစ်ဦး ဖြုတ်ချခြင်းခံရသည့်အခါ၊ ၎င်းတို့၏ ပထမဆုံး တုံ့ပြန်မှုမှာ ၎င်းတို့ မိုးကြိုးပစ်ခံရသကဲ့သို့ ဖြစ်သည်။ ကောင်းကင် ပြိုကျလာပြီး ၎င်းတို့၏ လောကကြီး ပြိုလဲသွားသည့်အလား ဖြစ်သည်။ ၎င်းတို့ မျှော်လင့်ချက်ထားနိုင်ခဲ့သော အရာ၊ အဆင့်အတန်း၏ အကျိုးကျေးဇူးအားလုံးနှင့် အသက်ရှင်ရန် အခွင့်အရေးနှင့် ၎င်းတို့အား မကောင်းသည့်အရာများ လုပ်ဆောင်ရင်း သောင်းကျန်းစေသည့် စေ့ဆော်မှုတို့သည် ကွယ်ပျောက်သွားလေပြီ။ ဤသည်မှာ ၎င်းတို့ လက်မခံနိုင်ဆုံးသော အရာဖြစ်သည်။...၎င်းတို့၏ ကောင်းချီးခံစားရရန် မျှော်လင့်ချက်များ ပျက်စီးသွားပြီဖြစ်ကြောင်း သို့မဟုတ် ပြင်းထန်စွာ လျော့ကျသွားပြီဖြစ်ကြောင်း ၎င်းတို့ တွေးထင်သည့်အခါ၊ ၎င်းတို့၏ ဦးခေါင်း ပေါက်ကွဲထွက်တော့မည့်အလား ဖြစ်လေသည်။ ၎င်းတို့၏ နှလုံးသားက တူဖြင့် ထုနှက်ခံနေရသကဲ့သို့ ဖြစ်ပြီး၊ ဓားဖြင့် လှီးဖြတ်ခံရသလောက်ပင် နာကျင်လှပေသည်။ ၎င်းတို့ နေ့ရောညပါ အလွန် တောင့်တခဲ့သော ကောင်းကင်နိုင်ငံတော်သို့ ဝင်ရောက်ခြင်း၏ ကောင်းချီးမင်္ဂလာကို ဆုံးရှုံးရတော့မည်ဖြစ်သည့်အခါ၊ ၎င်းတို့အတွက်မူ ယင်းမှာ ရုတ်တရက် ပေါ်ထွက်လာသော ဆိုးရွားသည့် သတင်းတစ်ခုကဲ့သို့ ထင်ရသည်။ မည်သည့်အဆင့်အတန်းမျှ မရှိခြင်းသည် အန္တိခရစ်တစ်ဦးအတွက် ကောင်းချီးခံစားရရန် မည်သည့်မျှော်လင့်ချက်မျှ မရှိခြင်းနှင့် တူညီပြီး၊ ၎င်းတို့သည် လမ်းလျှောက်နေသော အလောင်းကောင်တစ်ခုကဲ့သို့ ဖြစ်လာသည်။ ၎င်းတို့၏ ခန္ဓာကိုယ်သည် ဝိညာဉ်ကင်းမဲ့လျက် ၎င်းတို့၏ ဘဝကို လမ်းညွှန်ရန် မည်သည့်အရာမျှမရှိသော အနှစ်မဲ့သည့် အခွံတစ်ခုကဲ့သို့ ဖြစ်လာသည်။ ၎င်းတို့၌ မျှော်လင့်ချက်မရှိသကဲ့သို့ မျှော်လင့်စရာလည်း မည်သည့်အရာမျှ မရှိပေ။ အန္တိခရစ်တစ်ဦးသည် ဖော်ထုတ်ခြင်းနှင့် ဖြုတ်ချခြင်းခံရခြင်းနှင့် ရင်ဆိုင်ရသည့်အခါ၊ ၎င်းတို့ထံ ဖြစ်ပေါ်လာသော ပထမဆုံးအရာမှာ ၎င်းတို့ ကောင်းချီးခံစားရရန် မည်သည့်မျှော်လင့်ချက်ကိုမဆို ဆုံးရှုံးသွားပြီဟူသည့်အချက် ဖြစ်သည်။ သို့ဆိုလျှင် ဤအချိန်တွင်၊ ၎င်းတို့ လက်လျှော့လိုက်မည်လော။ ၎င်းတို့ ကျိုးနွံနာခံလိုစိတ် ရှိလိမ့်မည်လော။ ၎င်းတို့သည် ကောင်းချီးမင်္ဂလာများအတွက် ၎င်းတို့၏ လိုအင်ဆန္ဒကို စွန့်လွှတ်ရန်၊ အဆင့်အတန်းကို လက်လွှတ်ရန်၊ သာမန်နောက်လိုက်တစ်ဦးအဖြစ် လိုလိုလားလား ရှိပြီး ဘုရားသခင်အတွက် ဝမ်းမြောက်စွာ အလုပ်လုပ်ကာ မိမိတို့၏ တာဝန်ကို ကောင်းစွာ ထမ်းဆောင်ရန် ဤအခွင့်အရေးကို အသုံးပြုလိမ့်မည်လော။ (အသုံးပြုလိမ့်မည် မဟုတ်ပါ။) ဤအရာသည် ၎င်းတို့အတွက် အလှည့်အပြောင်းတစ်ခု ဖြစ်နိုင်မည်လော။ ဤအလှည့်အပြောင်းသည် ၎င်းတို့ကို ကောင်းမွန်သော လားရာတစ်ခုနှင့် အပြုသဘောဆောင်သော နည်းလမ်းတစ်ခု၌ တိုးတက်စေမည်လော၊ သို့မဟုတ် ပိုဆိုးသည့် ဦးတည်ချက်နှင့် အပျက်သဘောဆောင်သည့် နည်းလမ်းတစ်ခုဖြင့် ၎င်းတို့ကို တိုးတက်ဖြစ်ပေါ်စေမည်လော။ အန္တိခရစ်တစ်ဦး၏ သဘာဝအနှစ်သာရအပေါ် အခြေခံ၍၊ ဖြုတ်ချခြင်းခံရခြင်းသည် ကောင်းချီးမင်္ဂလာများအတွက် ၎င်းတို့၏ လိုအင်ဆန္ဒကို ၎င်းတို့ လက်လွှတ်ခြင်း၏ အစ၊ သို့မဟုတ် သမ္မာတရားကို ၎င်းတို့ ချစ်မြတ်နိုးပြီး ရှာဖွေခြင်း၏ အစ လုံးဝမဟုတ်သည်မှာ စထင်ရှားသည်။ ယင်းအစား၊ ၎င်းတို့သည် ကောင်းချီးခံစားရမည့် အခွင့်အရေးနှင့် မျှော်လင့်ချက်အတွက် တိုက်ပွဲဝင်ရန် ပို၍ပင် ကြိုးစားလုပ်ဆောင်ကြလိမ့်မည်။ ၎င်းတို့အား ကောင်းချီးမင်္ဂလာများ ဆောင်ကြဉ်းပေးနိုင်သော၊ ၎င်းတို့အား တစ်ကျော့ပြန် အောင်မြင်မှုရရန် ကူညီပေးနိုင်ပြီး ၎င်းတို့၏ အဆင့်အတန်းကို ပြန်လည်ရရှိစေနိုင်သော မည်သည့်အခွင့်အရေးကိုမဆို ဖက်တွယ်ကြလိမ့်မည်။ ထို့ကြောင့်၊ ဖြုတ်ချခြင်းခံရခြင်းနှင့် ရင်ဆိုင်ရသည့်အခါ၊ စိတ်မချမ်းမသာဖြစ်ခြင်း၊ စိတ်ပျက်ခြင်းနှင့် ဆန့်ကျင်ဘက်ပြုခြင်းအပြင်၊ အန္တိခရစ်တစ်ဦးသည် ထုတ်ပယ်ခံရခြင်းအပေါ် အစွမ်းကုန် ဆန့်ကျင်တိုက်ခိုက်လိမ့်မည်ဖြစ်ကာ အခြေအနေကို ပြောင်းပြန်လှန်ရန်၊ ပြောင်းလဲရန် ကြိုးပမ်းကြလိမ့်မည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) “ဤလူစားမျိုးများသည် သမ္မာတရားကို မလိုက်စားကြသော်လည်း ဘုရားအိမ်တော်၌ အမြဲ ရာထူးတိုးချင်ကြပြီး အရေးပါသော အခန်းကဏ္ဍတစ်ခု ပေးအပ်ခံရဖို့ လိုလားနေကြဆဲ ဖြစ်သည်။ ၎င်းတို့၏ စိတ်နှလုံးထဲ၌ လူတစ်ဦးသည် အလုပ်လုပ်နိုင်စွမ်း ပို၍ရှိလေလေ၊ အရေးပါသော ရာထူးများကို ပို၍ရရှိလေလေဖြစ်ကာ ဘုရားအိမ်တော်၌ ရာထူးတိုးပြီး အထင်ကြီးခြင်းကို ပို၍ခံရလေလေ၊ ကောင်းချီးများ၊ သရဖူနှင့် ဆုလာဘ်များ ရရှိရန် ၎င်းတို့၏ အခွင့်အလမ်းများ ပို၍ကြီးမားလေလေ ဖြစ်သည်ဟု ၎င်းတို့ ယုံကြည်ကြသည်။ တစ်စုံတစ်ဦးသည် အလုပ်လုပ်နိုင်စွမ်း ကင်းမဲ့ပါက သို့မဟုတ် သီးခြားအထူးကျွမ်းကျင်မှုတစ်ခု မရှိပါက ထိုသူသည် ကောင်းချီးခံစားရန် အရည်အချင်းမပြည့်မီဟု ၎င်းတို့ ယုံကြည်ကြသည်။ လူတစ်ဦး၏ ဆုကျေးဇူးများ၊ အထူးကျွမ်းကျင်မှုများ၊ စွမ်းရည်များ၊ ကျွမ်းကျင်မှုများ၊ ပညာအဆင့်အတန်း၊ အလုပ်လုပ်နိုင်စွမ်းနှင့် အခြားသူများကို ကျော်လွန်ရန် ၎င်းတို့၏ သန္နိဋ္ဌာန်နှင့် မဆုတ်မနစ်သော သဘောထားကဲ့သို့သော လောက၌ တန်ဖိုးထားသည့် ၎င်းတို့၏ လူ့သဘာဝအတွင်းရှိ အားသာချက်များနှင့် ကောင်းကွက်များဟု ခေါ်ဆိုသည့်အရာများပင်လျှင် ကောင်းချီးများနှင့် ဆုလာဘ်များ ရရှိရန်အတွက် အရင်းအနှီးအဖြစ် အသုံးပြု၍ရနိုင်သည်ဟု ၎င်းတို့က တွေးထင်ကြသည်။ ဤသည်မှာ မည်သည့် စံနှုန်းမျိုး ဖြစ်သနည်း။ သမ္မာတရားနှင့် ကိုက်ညီသော စံနှုန်းတစ်ခု ဟုတ်သလော။ (မဟုတ်ပါ။) ယင်းမှာ သမ္မာတရား၏ စံနှုန်းများနှင့် မကိုက်ညီပေ။ သို့ဆိုလျှင် ဤသည်မှာ စာတန်၏ ကျိုးကြောင်းဆင်ခြင်မှု မဟုတ်လော။ ဤသည်မှာ ကောက်ကျစ်ဆိုးယုတ်သော ခေတ်တစ်ခုနှင့် ကောက်ကျစ်ဆိုးယုတ်သော လောကီရေပန်းစားမှုများ၏ ကျိုးကြောင်းဆင်ခြင်မှု မဟုတ်လော။ (ဟုတ်ပါသည်။) ဤသို့သော လူတို့က အမှုအရာများကို အကဲဖြတ်ရန် အသုံးပြုသည့် ကျိုးကြောင်းဆင်ခြင်မှု၊ နည်းလမ်းများနှင့် စံနှုန်းများအပြင် ဤအရာများအပေါ် ၎င်းတို့၏ သဘောထားနှင့် ချဉ်းကပ်ပုံတို့မှ အကဲဖြတ်ရလျှင် ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ မကြားဖူး သို့မဟုတ် မဖတ်ဖူးသည့်ပုံရပြီး ထိုနှုတ်ကပတ်တော်များကို လုံးဝ မသိနားမလည်သည့်ပုံရပေသည်။ သို့သော် အမှန်တကယ်တွင် ၎င်းတို့သည် နေ့စဉ်နေ့တိုင်း ဘုရားသခင်၏ နှုတ်ကပတ်တော်များကို နားထောင်ခြင်း၊ ဖတ်ရှုခြင်းနှင့် ဆုတောင်းရင်းဖတ်ရှုခြင်းတို့ကို ပြုလုပ်နေကြသည်။ သို့ဆိုလျှင် ၎င်းတို့၏ အမြင်သည် အဘယ်ကြောင့် လုံးဝမပြောင်းလဲသနည်း။ အချက်တစ်ချက်မှာ သေချာ၏။ ၎င်းတို့သည် ဘုရားနှုတ်ကပတ်တော်များကို မည်မျှပင် နားထောင်သည် သို့မဟုတ် ဖတ်ရှုသည်ဖြစ်စေ ဘုရား နှုတ်ကပတ်တော်များက သမ္မာတရားဖြစ်ကြောင်းနှင့် အရာရာတိုင်းကို တိုင်းတာရန် စံနှုန်းဖြစ်ကြောင်းကို မိမိတို့၏ စိတ်နှလုံးထဲ၌ မည်သည့်အခါမျှ သေချာကြလိမ့်မည် မဟုတ်။ ၎င်းတို့သည် ဤအချက်ကို မိမိတို့၏ စိတ်နှလုံးထဲမှ နားလည် သို့မဟုတ် လက်ခံလိမ့်မည် မဟုတ်ပေ။ ထိုအကြောင်းကြောင့် ၎င်းတို့၏ အမြင်သည် မည်မျှပင် အဓိပ္ပာယ်မဲ့ပြီး လွဲချော်နေသည်ဖြစ်စေ ၎င်းတို့သည် ယင်းကို ထာဝစဉ် ဖက်တွယ်ထားကြလိမ့်မည်ဖြစ်ပြီး ဘုရားသခင်၏ နှုတ်ကပတ်တော်များ မည်မျှပင် မှန်ကန်သည်ဖြစ်စေ ထိုနှုတ်ကပတ်တော်များကို ၎င်းတို့ ငြင်းပယ်ပြီး ပြစ်တင်ရှုတ်ချကြလိမ့်မည်။ ဤသည်မှာ အန္တိခရစ်တို့၏ ရက်စက်ကြမ်းကြုတ်သော သဘာဝ ဖြစ်သည်။ အရေးပါသော အခန်းကဏ္ဍတစ်ခုကို ၎င်းတို့ မရရှိသည်နှင့်တစ်ပြိုင်နက်၊ ၎င်းတို့၏ လိုအင်ဆန္ဒများနှင့် ရည်မှန်းချက်များ မပြည့်စုံသည်နှင့်တစ်ပြိုင်နက် ၎င်းတို့၏ စရိုက်မှန် ပေါ်လာသည်။ ၎င်းတို့၏ ရက်စက်ကြမ်းကြုတ်သော သဘာဝက သူ့အလိုလို ပေါ်လာပြီး ဘုရားသခင်၏ တည်ရှိမှုကို ၎င်းတို့ ငြင်းပယ်လိုကြသည်။ အမှန်တကယ်တွင် ဘုရားသခင်၏ တည်ရှိမှုကို မငြင်းပယ်မီကပင် ၎င်းတို့သည် ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို ငြင်းပယ်ကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားသခင်က ဖော်ထုတ်ထားတယ်၊ အန္တိခရစ်တွေဟာ ဖြုတ်ချခံရတာနဲ့ သူတို့မှာ ကောင်းချီးမင်္ဂလာတွေ ရဖို့ မျှော်လင့်ချက်မရှိတော့ဘူးလို့ ယုံကြည်ကြတယ်တဲ့။ သူတို့ဟာ ကျိုးနွံနာခံပြီး ကိုယ့်ကိုယ်ကိုယ် ဆင်ခြင်သုံးသပ်ဖို့ မတတ်နိုင်ရုံသာမကဘဲ အဲဒီအစား အပျက်သဘောဆောင်ပြီး အတိုက်အခံတောင် လုပ်ကြသေးတယ်၊ ပြန်လည်ထူထောင်ပြီး အဆင့်အတန်းပြန်ရဖို့ အရမ်းကို မှားယွင်းတဲ့ စိတ်ကူးယဉ်မှုတွေကို မွေးမြူကြတယ်။ အန္တိခရစ်တွေဟာ လူတွေ၊ ဖြစ်ရပ်တွေနဲ့ အရာတွေကို တိုင်းတာဖို့ စာတန်ဆန်တဲ့ ယုတ္တိကို အသုံးပြုကြတယ်။ ဘုရားသခင်ရဲ့ အိမ်တော်ကနေ သူတို့ကို ပိုပြီးရာထူးတိုးပေးပြီး တန်ဖိုးထားလေလေ၊ ကောင်းချီးမင်္ဂလာတွေနဲ့ သရဖူတစ်ခုကို ရရှိဖို့ အခွင့်အရေး ပိုများလေလေပဲလို့ သူတို့ ယုံကြည်ကြတယ်။ ဘုရားနှုတ်ကပတ်တော်တွေကို ကျွန်မ စဉ်းစားဆင်ခြင်နေရင်း ဖြုတ်ချခံရပြီးနောက်ပိုင်း ကျွန်မရဲ့ အပြုအမူက အန္တိခရစ်တစ်ယောက်ရဲ့ အပြုအမူနဲ့ တစ်ပုံစံတည်းဖြစ်ပြီး အရာတွေအပေါ် ကျွန်မရဲ့ အမြင်ရှုထောင့်ကလည်း အန္တိခရစ်တစ်ယောက်ရဲ့ အမြင်ရှုထောင့်နဲ့ အတူတူပဲဆိုတာကို ကျွန်မ သဘောပေါက်ခဲ့တယ်။ ခေါင်းဆောင်ဖြစ်ခြင်းဆိုတဲ့ အဆင့်အတန်းကို ကျွန်မ ဘာကြောင့် ဒီလောက်ဂရုစိုက်ခဲ့သလဲဆိုတာကို ကျွန်မ စဉ်းစားမိတယ်။ အကြောင်းကတော့ ဘုရားသခင်ရဲ့ အိမ်တော်မှာ ခေါင်းဆောင်တစ်ယောက်အဖြစ် ရာထူးတိုးမြှင့်ခံရရင် နေ့တိုင်း ပြဿနာတွေကို ဖြေရှင်းဖို့ သမ္မာတရားကို အသုံးပြုရာမှာ လေ့ကျင့်နိုင်မယ်၊ ကျွန်မရဲ့ အသက်တာ တိုးတက်မှုက မြန်ဆန်ပြီး ကယ်တင်ခြင်းခံရဖို့နဲ့ ကောင်းချီးမင်္ဂလာတွေ ရရှိဖို့အတွက် ပိုကြီးမားတဲ့ အခွင့်အရေးတစ်ခု ရလိမ့်မယ်လို့ ကျွန်မ ယုံကြည်ခဲ့လို့ပဲ။ ကျွန်မ ခေါင်းဆောင်တစ်ယောက်အဖြစ် ရွေးချယ်ခံခဲ့ရတုန်းက အရမ်းပျော်ခဲ့ပြီး ဘုရားသခင်ကို ယုံကြည်တဲ့ ကျွန်မရဲ့ယုံကြည်ခြင်းမှာ တောက်ပတဲ့အနာဂတ်တစ်ခု ရှိတယ်လို့ တွေးခဲ့တယ်။ ကျွန်မ ခေါင်းဆောင်ဖြစ်ခဲ့တဲ့ အချိန်အတောအတွင်းမှာ ပင်ပန်းခက်ခဲမှုအားလုံးကို မညည်းမညူဘဲ ထမ်းဆောင်ခဲ့ပြီး ကိုယ့်အဆင့်အတန်းကို သေသေချာချာ ကာကွယ်ခဲ့တယ်၊ ထုတ်ဖော်ပြီး ဖြုတ်ချခံရမှာကို အရမ်းကြောက်နေခဲ့တာလေ။ ခေါင်းဆောင်တွေက ကျွန်မကို ဖြုတ်ချတဲ့အချိန်မှာ ကျွန်မမှာ အစွမ်းအစ ညံ့ဖျင်းပြီး ခေါင်းဆောင်ဖြစ်ဖို့ လိုအပ်တဲ့ သတ်မှတ်ချက်တွေ မရှိဘူးလို့ ပြောတာကို ကြားရတဲ့အခါ၊ အစွမ်းအစ ညံ့ဖျင်းတာဟာ သေစေနိုင်တဲ့ ပြဿနာတစ်ခုဖြစ်ပြီး နောင်မှာ ရာထူးတိုးပြီး တန်ဖိုးထားခံရဖို့ အခွင့်အရေး ဘယ်တော့မှ ရတော့မှာ မဟုတ်ဘူးလို့ ကျွန်မ ယုံကြည်ခဲ့တယ်၊ ဒါကြောင့် ကျွန်မရဲ့ နှလုံးသားက အရမ်းကို နာကျင်ခဲ့ရတယ်။ ဘုရားသခင်ကို ယုံကြည်သူတစ်ယောက်အနေနဲ့ ကိုယ့်အနာဂတ်က အမှောင်အတိကျနေပြီး ကောင်းချီးမင်္ဂလာတွေ ရရှိဖို့ မျှော်လင့်ချက်က နည်းပါးနေပြီလို့ ကျွန်မ ခံစားခဲ့ရတယ်။ ကျွန်မမှာ ဒီလိုမှားယွင်းတဲ့ အတွေးအခေါ်တွေနဲ့ စိတ်ကူးတွေ ရှိခဲ့တဲ့အတွက်ကြောင့် ခေါင်းဆောင်တွေက ကျွန်မကို သာမန်ရေးရာတာဝန်ကို ထမ်းဆောင်ဖို့ တာဝန်ပေးတဲ့အခါမှာ ဒီတာဝန်က နေ့တိုင်း ပြင်ပကိစ္စတွေနဲ့ အလုပ်များနေရုံပဲဖြစ်ပြီး သမ္မာတရားကို ရရှိဖို့၊ ကယ်တင်ခြင်းခံရဖို့ ကျွန်မအတွက် အကျိုးမရှိဘူးလို့ ကျွန်မ ယုံကြည်ခဲ့တယ်။ ကျွန်မ ဒါကို စိတ်ရင်းနဲ့ မကြိုက်ခဲ့ဘူး၊ ပြီးတော့ ကိုယ့်တာဝန်မှာ ဘယ်လိုမှ အားမခဲနိုင်ခဲ့ဘူး။ ဘုရားသခင်ကို ယုံကြည်ခြင်းမှာ ကျွန်မ လိုက်စားခဲ့တာဟာ အဆင့်အတန်းနဲ့ ကောင်းချီးမင်္ဂလာတွေ ဖြစ်တယ်ဆိုတာကို ကျွန်မ သဘောပေါက်ခဲ့တယ်။ ကျွန်မက အဆင့်အတန်းနဲ့ ကောင်းချီးမင်္ဂလာကို တူညီတယ်လို့ သတ်မှတ်ခဲ့တယ်၊ ကိုယ့်အဆင့်အတန်းကို ဆုံးရှုံးသွားတာနဲ့ ကောင်းချီးမင်္ဂလာတွေ ရရှိဖို့ မျှော်လင့်ချက်အားလုံး ဆုံးရှုံးသွားပြီလို့ ခံစားခဲ့ရပြီး နှလုံးသားထဲမှာ မခံမရပ်နိုင်အောင် နာကျင်ခံစားခဲ့ရတယ်။ ကျွန်မက အရာရာကို စာတန်ဆန်တဲ့ အမြင်ရှုထောင့်ကနေ ချင့်ချိန်နေခဲ့တာပါ။ ဘာသာတရားမရှိသူတွေရဲ့ လောကမှာတော့ ရာထူးတိုးလေလေ၊ ဖွံ့ဖြိုးတိုးတက်ဖို့ အလားအလာ ပိုများလေလေဆိုတာ မှန်ပါတယ်။ ကျွန်မက ဘုရားသခင်ရဲ့ အိမ်တော်မှာလည်း ဒီလိုပဲလို့ ယုံကြည်ခဲ့တယ်၊ ခေါင်းဆောင်တစ်ယောက်ဖြစ်ဖို့ ရာထူးတိုးခံရတာဟာ ကယ်တင်ခြင်းခံရဖို့နဲ့ ကောင်းချီးမင်္ဂလာတွေ ရရှိဖို့အတွက် ပိုကြီးမားတဲ့ အခွင့်အရေးတစ်ခုကို ဆိုလိုတယ်လို့ ယုံကြည်ခဲ့တယ်။ ဒါက ဘုရားနှုတ်ကပတ်တော်တွေနဲ့ လုံးဝကို မကိုက်ညီဘူး။ ဘုရားသခင်ကို ယုံကြည်ခြင်းအားဖြင့် ကယ်တင်ခြင်းခံရနိုင်မလားဆိုတာဟာ ကိုယ် ဘာတာဝန်ကို ထမ်းဆောင်သလဲ၊ ဒါမှမဟုတ် ကိုယ့်မှာ အဆင့်အတန်းရှိမရှိနဲ့ ဘာမှမဆိုင်ဘူး။ တာဝန်ဆိုတာ ဖန်ဆင်းခံတစ်ယောက်အနေနဲ့ ဖြည့်ဆည်းသင့်တဲ့ တာဝန်ဝတ္တရားတစ်ခုပဲ၊ ဒါက လုံးဝ သဘာဝကျပြီး ကျိုးကြောင်းခိုင်လုံမျှတတဲ့ အရာတစ်ခုပဲလေ။ ဒါကို ကောင်းချီးမင်္ဂလာတွေ ဒါမှမဟုတ် ဆုလာဘ်တွေရဖို့အတွက် အပေးအယူလုပ်ဖို့ ပစ္စည်းတစ်ခုအနေနဲ့ အသုံးမပြုသင့်ဘူး။ ဒါပေမဲ့ ကျွန်မကို သာမန်ရေးရာတာဝန် ထမ်းဆောင်ဖို့ တာဝန်ပေးအပ်ခံရတဲ့အခါမှာ ဒီတာဝန်က ဘုရားသခင်ကို ယုံကြည်ခြင်းမှာ ကောင်းချီးမင်္ဂလာတွေ ရရှိဖို့အတွက် အကျိုးမရှိဘူးလို့ ယုံကြည်ခဲ့တဲ့အတွက် ဘုရားသခင်ကို စောဒကတက်ခဲ့ပြီး ကိုယ့်တာဝန်မှာ ဝန်တာမထားခဲ့ဘူး။ ကိုယ့်တာဝန်ကို စွန့်လွှတ်ဖို့တောင် စဉ်းစားခဲ့သေးတယ်။ ကိုယ့်ရဲ့ သဘာဝကလည်း အန္တိခရစ်တစ်ယောက်လိုပဲ တစ်ကိုယ်ကောင်းဆန်ပြီး ကိုယ်ကျိုးရှာတယ်ဆိုတာကို ကျွန်မ သဘောပေါက်ခဲ့တယ်။ ကောင်းချီးမင်္ဂလာတွေ မရနိုင်တော့တာနဲ့ တစ်ပြိုင်နက် ဘုရားသခင်ကို ကျောခိုင်းပြီး ကိုယ်တော့်ကို သစ္စာဖောက်နိုင်ခဲ့တယ်။ တကယ်ကို အန္တရာယ်များလိုက်တာ။

နောက်ပိုင်းမှာ ဘုရားနှုတ်ကပတ်တော် နောက်ထပ်နှစ်ပိုဒ်ကို ကျွန်မ ဖတ်ခဲ့ပြီး ကယ်တင်ခြင်းခံရတယ်ဆိုတာ ဘာအဓိပ္ပာယ်မှန်း နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ကယ်တင်ခံရခြင်းသည် မည်သည့်အရာကို ဆိုလိုသည်ကို လူများစွာတို့က ရှင်းရှင်းလင်းလင်း မသိကြပေ။ ဘုရားသခင်ကို အချိန်ကြာမြင့်စွာ ယုံကြည်ပါက ၎င်းတို့ ကယ်တင်ခြင်းခံရဖို့ အလားအလာရှိသည်ဟု လူအချို့က ယုံကြည်ကြသည်။ လူအချို့ကမူ ဝိညာဉ်ရေးရာ အယူဝါဒများစွာကို ၎င်းတို့ နားလည်ပါက ၎င်းတို့ ကယ်တင်ခြင်းခံရဖို့ အလားအလာ ရှိသည်ဟု ယုံကြည်ကြသည်၊ သို့မဟုတ် အချို့က ခေါင်းဆောင်များနှင့် အမှုဆောင်များသည် သေချာ‌ပေါက် ကယ်တင်ခြင်းခံရမည်ဟု တွေးထင်ကြသည်။ ဤအရာ အားလုံးသည် လူသား၏ အယူအဆများနှင့် စိတ်ကူးတို့ ဖြစ်ကြသည်။ အဓိကဖြစ်သောအရာမှာ ကယ်တင်ခြင်းသည် အဘယ်အရာကို ဆိုလိုကြောင်း လူများ နားလည်ရမည် ဖြစ်သည်။ ကယ်တင်ခံရခြင်းဟူသည်မှာ အဓိကအားဖြင့် အပြစ်မှ လွတ်မြောက်ခြင်းနှင့် စာတန်၏စွမ်းအားမှ လွတ်မြောက်ခြင်း၊ ပြီးလျှင် ဘုရားသခင်ထံသို့ စစ်မှန်စွာ ပြန်လှည့်ပြီး ဘုရားသခင်ကို ကျိုးနွံနာခံခြင်းတို့ကို ဆိုလိုသည်။ အပြစ်နှင့် စာတန်၏ စွမ်းအားတို့မှ လွတ်မြောက်ဖို့ သင်သည် အဘယ်အရာကို ပိုင်ဆိုင်ရမည်နည်း။ သမ္မာတရား ဖြစ်သည်။ လူများသည် သမ္မာတရားကို ရရှိဖို့ မျှော်လင့်ပါက ၎င်းတို့သည် ဘုရားနှုတ်ကပတ်တော်များစွာဖြင့် ပြင်ဆင်ရမည်၊ ၎င်းတို့သည် သမ္မာတရားကို နားလည်နိုင်ပြီး လက်တွေ့ကျမှုကို ဝင်ရောက်နိုင်ဖို့အလို့ငှာ ထိုနှုတ်ကပတ်တော်များကို တွေ့ကြုံပြီး လက်တွေ့လုပ်ဆောင်နိုင်ရမည်။ သို့မှသာလျှင် ၎င်းတို့ ကယ်တင်ခြင်း ခံရနိုင်သည်။ လူတစ်ဦးက ကယ်တင်ခံရနိုင်ခြင်း ရှိမရှိသည် ဘုရားသခင်ကို ၎င်းမည်မျှ ကြာအောင်ယုံကြည်ခဲ့သည်၊ မည်မျှ အသိပညာရှိသည်၊ ၎င်းသည် ဆုကျေးဇူးများ၊ သို့မဟုတ် အားသာချက်များ ပိုင်ဆိုင်ခြင်း ရှိမရှိ၊ သို့မဟုတ် ၎င်း မည်မျှဒုက္ခခံသည်တို့နှင့် မသက်ဆိုင်ပေ။ ကယ်တင်ခြင်းနှင့် တိုက်ရိုက် ဆက်နွှယ်မှုရှိသည့် တစ်ခုတည်းသော အရာမှာ လူတစ်ဦးအနေဖြင့် သမ္မာတရားကို ရနိုင်ခြင်း ရှိမရှိ ဖြစ်ပေသည်။ ထို့ကြောင့် ယခုအခါတွင် သင်သည် သမ္မာတရားမည်မျှကို စစ်မှန်စွာ နားလည်ပြီးဖြစ်သနည်း။ ပြီးလျှင် ဘုရားသခင်၏ နှုတ်ကပတ်တော် မည်မျှက သင်၏အသက် ဖြစ်လာပြီး ဖြစ်သနည်း။ ဘုရားသခင်၏ တောင်းဆိုချက်များ အားလုံးထဲမှ သင်သည် မည်သည့်အရာကို ဝင်ရောက်မှု ရရှိပြီးဖြစ်သနည်း။ ဘုရားသခင်ကို သင် ယုံကြည်သည့် နှစ်များအတောအတွင်းတွင် ဘုရားနှုတ်ကပတ်တော်၏ လက်တွေ့ကျမှုထဲသို့ သင် မည်မျှ ဝင်ရောက်ပြီးပြီနည်း။ သင်မသိပါက၊ သို့မဟုတ် ဘုရားနှုတ်ကပတ်တော်များ၏ လက်တွေ့ကျမှု တစ်ခုတလေထဲ ဝင်ရောက်ခြင်းကို သင် စွမ်းဆောင် ရရှိပြီးခြင်း မရှိသေးပါက ရှင်းရှင်းပြောရလျှင် သင်သည် ကယ်တင်ခြင်း မျှော်လင့်ချက် မရှိပေ။ သင်သည် ကယ်တင်ခြင်းခံရဖို့ မဖြစ်နိုင်ပေ။ သင်သည် မြင့်မားသော အသိပညာအတိုင်းအတာကို ပိုင်ဆိုင်သည်ဖြစ်စေ၊ သို့မဟုတ် ဘုရားသခင်ကို အချိန်ကြာမြင့်စွာ ယုံကြည်ပြီးဖြစ်စေ၊ ကောင်းမွန်သော အသွင်အပြင် ရှိသည်ဖြစ်စေ၊ စကားပြောကောင်းပြီး နှစ်အတော်ကြာအောင် ခေါင်းဆောင်တစ်ဦး၊ သို့မဟုတ် အမှုဆောင်တစ်ဦး လုပ်ဆောင်ခဲ့သည်ဖြစ်စေ အရေးမကြီးပေ။ သမ္မာတရားကို မလိုက်စားဘဲ ဘုရားနှုတ်ကပတ်တော်များကို ကောင်းမွန်စွာ လက်တွေ့လုပ်ဆောင်ခြင်းနှင့် တွေ့ကြုံခြင်း မရှိသည့်အပြင် စစ်မှန်သည့် အတွေ့အကြုံဆိုင်ရာ သက်သေခံချက် သင်၌ မရှိပါက သင့်အတွက် ကယ်တင်ခံရဖို့ မျှော်လင့်ချက် မရှိပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) “နောက်ဆုံးတွင် လူတို့ အနေဖြင့် ကယ်တင်ခြင်းကို ရနိုင်မရနိုင်ခြင်းက သူတို့ မည်သည့်တာဝန်ကို လုပ်ဆောင်သည် ဟူသည့်အပေါ် မူတည်ခြင်း မရှိဘဲ၊ သူတို့သည် သမ္မာတရားကို နားလည်ပြီး ရရှိနိုင်ခြင်း ရှိမရှိနှင့် အဆုံးတွင် ၎င်းတို့သည် ဘုရားသခင်အပေါ် အလုံးစုံ ကျိုးနွံနာခံနိုင်ခြင်းရှိမရှိ၊ ဘုရားစီစဉ်ညွှန်ကြားခြင်း၏ ပြုသမျှကိုခံပြီး ၎င်းတို့၏ အနာဂတ်နှင့် ကံတရားကို ထည့်မစဉ်းစားဘဲ စံနှုန်းပြည့်မီသော ဖန်ဆင်းခံတစ်ဦးဖြစ်လာခြင်းရှိမရှိအပေါ်တွင် မူတည်သည်။ ဘုရားသခင်သည် ဖြောင့်မတ်ပြီး သန့်ရှင်းသည်။ ဤသည်မှာ လူသားမျိုးနွယ်ခပ်သိမ်းကို သူတိုင်းတာသည့် စံနှုန်းများ ဖြစ်သည်။ ဤစံနှုန်းများမှာ ပြောင်းလဲ၍မရ။ ဤသည်ကို သင်မှတ်ထားရမည်။ ဤစံနှုန်းများကို သင်၏ စိတ်တွင် ကမ္ပည်းထိုးထားလော့။ ထို့ပြင် မစစ်မှန်သည့် အရာအချို့ကို လိုက်စားရန် အခြားလမ်းကြောင်းတစ်ခုခု ရှာဖွေခြင်းအား မည်သည့်အခါတွင်မျှ မစဉ်းစားနှင့်။ ကယ်တင်ခြင်းရရှိလိုသောသူ အားလုံးနှင့် သက်ဆိုင်သည့် ဘုရားသခင် သတ်မှတ်ထားသော စံနှုန်းများမှာ ထာဝရ ပြောင်းလဲခြင်း မရှိပေ။ သင် မည်သူမည်ဝါ ဖြစ်စေကာမူ ယင်းတို့က အမြဲတမ်း ဤအတိုင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို စဉ်းစားဆင်ခြင်ပြီးနောက်မှာတော့၊ ဘုရားသခင်က လူတစ်ယောက် ကယ်တင်ခြင်းခံရမလား မခံရမလားဆိုတာကို တိုင်းတာတာဟာ သူတို့ ဘာတာဝန်ကို ထမ်းဆောင်သလဲ၊ ဘယ်လောက် ဒုက္ခခံသလဲ၊ ဒါမှမဟုတ် ဘာဆုကျေးဇူးတွေ၊ ကျွမ်းကျင်မှုတွေ ရှိသလဲဆိုတဲ့အပေါ်မှာ အခြေမခံဘူး၊ ဒါပေမဲ့ သူတို့ သမ္မာတရားကို နားလည်နိုင်သလား၊ သမ္မာတရားကို ရရှိသလား၊ ပြီးတော့ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို လုံးဝ ကျိုးနွံနာခံနိုင်သလားဆိုတဲ့အပေါ်မှာပဲ တိုင်းတာတယ်ဆိုတာကို ကျွန်မ နားလည်သွားတယ်။ ခေါင်းဆောင်တွေမှာ ကယ်တင်ခြင်းအတွက် ပိုကြီးမားတဲ့ မျှော်လင့်ချက်ရှိတယ်လို့ ဘုရားသခင်က ဘယ်တုန်းကမှ မပြောခဲ့ဘူး။ အဓိကအချက်က လူတစ်ယောက် လျှောက်လှမ်းတဲ့ လမ်းကြောင်းကို ကြည့်ဖို့ပဲ။ ခေါင်းဆောင်ဖြစ်ခြင်းဆိုတာ လူအများကြီးနဲ့ ထိတွေ့ရပြီး အရာတွေအများကြီးနဲ့ ကြုံတွေ့ရတာကို ဆိုလိုတယ်။ တကယ်လို့ သင်က သမ္မာတရားကို လိုက်စားဖို့ အာရုံစိုက်နိုင်မယ်ဆိုရင် သမ္မာတရားကို ရရှိဖို့ အခွင့်အရေးတွေ ပိုများလာမယ်၊ ပြီးတော့ သမ္မာတရား လက်တွေ့ကျမှုထဲကို အမြန်ဆုံး ဝင်ရောက်နိုင်ပြီး ကယ်တင်ခြင်းခံရနိုင်တယ်။ တကယ်လို့ ကိုယ်က သမ္မာတရားကို မလိုက်စားဘဲ၊ သမ္မာတရားကို လက်မခံဘဲ၊ ဘုရားနှုတ်ကပတ်တော်တွေကို လက်တွေ့မလုပ်ဆောင်ဘဲ စကားလုံးတွေနဲ့ အယူဝါဒတချို့နဲ့ ကိုယ့်ကိုယ်ကိုယ် ပြင်ဆင်ရုံနဲ့ပဲ ကျေနပ်နေမယ်ဆိုရင်တော့ ခေါင်းဆောင်တာဝန်ကို ဘယ်နှစ်နှစ်ပဲ ထမ်းဆောင်ပါစေ၊ ကယ်တင်ခြင်းကို ရရှိမှာ မဟုတ်ဘူး။ ဒါ့အပြင် တခြားတာဝန်တွေကို ထမ်းဆောင်ခြင်းကလည်း ကယ်တင်ခြင်းအတွက် အခွင့်အရေးနည်းတယ်လို့ မဆိုလိုဘူး။ ဘာတာဝန်ကိုပဲ ထမ်းဆောင်ပါစေ၊ ကျွန်မတို့က သမ္မာတရားကို လိုက်စားပြီး ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ အာရုံစိုက်နေသရွေ့၊ လူတွေနဲ့ အရာတွေကို ကြည့်ရှုတာ၊ ကျင့်ကြံပြုမူတာနဲ့ လုပ်ဆောင်တာတွေကို ဘုရားနှုတ်ကပတ်တော်တွေနဲ့အညီ လုပ်ဆောင်နေသရွေ့၊ ပြီးတော့ ဘုရားနှုတ်ကပတ်တော်တွေရဲ့ လက်တွေ့ကျမှုထဲကို ဝင်ရောက်နိုင်နေသရွေ့ ကယ်တင်ခြင်းအတွက် အခွင့်အရေး ရှိမှာပဲ။ ဘုရားသခင် ပြောခဲ့သလိုပေါ့။ “ရာထူးတိုးမြှင့်ပြီး ပျိုးထောင်ခြင်းခံရသည့် ဤလူတို့သည် ၎င်းတို့၏ အစွမ်းအစကြောင့်နှင့် ၎င်းတို့၏ အမျိုးမျိုးသော အခြေအနေများကြောင့် သမ္မာတရား လက်တွေ့ကျမှုထဲသို့ စော၍ ဝင်ရောက်နိုင်ခြင်းသာ ဖြစ်သည်။ သို့သော်လည်း ဤသို့ စောစီးစွာ ဝင်ရောက်ခြင်းသည် ၎င်းတို့သာ သမ္မာတရား လက်တွေ့ကျမှုထဲသို့ ဝင်ရောက်နိုင်သောသူများဖြစ်သည်ဟု မဆိုလိုပေ။ ယင်းမှာ ၎င်းတို့သည် စော၍ အနည်းငယ် ပိုရနိုင်ပြီး သမ္မာတရား လက်တွေ့ကျမှုထဲသို့ အနည်းငယ် စော၍ ဝင်ရောက်နိုင်ခြင်းကိုသာ ဆိုလိုသည်။ ရာထူးတိုးမြှင့်ခြင်း မခံရသောသူတို့သည် ၎င်းတို့၏ နောက်တွင် အနည်းငယ် ကျန်ရစ်လိမ့်မည်၊ သို့သော် ဤသည်မှာ ၎င်းတို့သည် သမ္မာတရား လက်တွေ့ကျမှုထဲသို့ မဝင်ရောက်နိုင်ဟု မဆိုလိုပေ။ တစ်စုံတစ်ဦးသည် သမ္မာတရား လက်တွေ့ကျမှုထဲသို့ ဝင်ရောက်နိုင်ခြင်း ရှိမရှိသည် ၎င်းတို့၏ လိုက်စားမှုများအပေါ်တွင် မူတည်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) အရင်က ကျွန်မသိခဲ့တဲ့ ခေါင်းဆောင်တွေကို ကျွန်မ တွေးမိတယ်။ သူတို့ထဲက တချို့မှာ အစွမ်းအစနဲ့ ဆုကျေးဇူးတချို့ရှိပြီး ညီအစ်ကိုမောင်နှမတွေရဲ့ ပြဿနာတွေ၊ အခက်အခဲတွေကို ခဏခဏ ဖြေရှင်းပေးခဲ့ကြတယ်။ ဒါပေမဲ့ သူတို့ကိုယ်တိုင်က သမ္မာတရားကို လက်တွေ့မလုပ်ဆောင်ဘဲ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို အားကိုးပြီး တာဝန်ထမ်းဆောင်ခဲ့ကြတယ်။ သူတို့က အသင်းတော်ရဲ့ အလုပ်ကို အဖျက်အမှောင့်လုပ်ပြီး နှောင့်ယှက်ခဲ့တယ်၊ ခေါင်းမာမာနဲ့ နောင်တမရဘဲ နောက်ဆုံးမှာတော့ ရှင်းလင်းပစ်ခံခဲ့ရတယ်။ ဆန့်ကျင်ဘက်အနေနဲ့ ညီအစ်ကိုမောင်နှမတချို့က ထင်ပေါ်ကျော်ကြားမှုမရှိတဲ့ တာဝန်တွေကို ထမ်းဆောင်ကြပေမဲ့၊ သူတို့က သမ္မာတရားကို ရှာဖွေဖို့ အာရုံစိုက်တယ်၊ နားလည်သလောက် လက်တွေ့လုပ်ဆောင်တယ်၊ ကိုယ့်တာဝန်တွေကို အစွမ်းကုန် ကောင်းကောင်းမွန်မွန် ထမ်းဆောင်တယ်၊ ပြီးတော့ အသင်းတော်ရဲ့ အလုပ်ကိုလည်း ကာကွယ်တယ်။ အချိန်ကာလတစ်ခုကြာပြီးနောက်မှာ သူတို့ဟာ ကိုယ့်တာဝန်တွေနဲ့ အသက်ဝင်ရောက်မှုမှာ တိုးတက်လာနိုင်ပြီး သမ္မာတရားကို ရရှိနိုင်တယ်၊ ဘုရားသခင်ရဲ့ အသိအမှတ်ပြုခြင်းကိုလည်း အတူတူပဲ ရရှိနိုင်ကြတယ်။ လူတစ်ယောက် ဘုရားသခင်ရဲ့ အသိအမှတ်ပြုခြင်းကို ခံရနိုင်မလားဆိုတာဟာ သူတို့ ဘယ်အဆင့်ခေါင်းဆောင်ဖြစ်သလဲဆိုတဲ့အပေါ်မှာ မူမတည်ဘဲ ဘုရားသခင်၊ သမ္မာတရားနဲ့ သူတို့ရဲ့ တာဝန်အပေါ်ထားတဲ့ သဘောထားက ဆုံးဖြတ်တာဖြစ်တယ်၊ သူတို့ သမ္မာတရားကို လိုက်စားတဲ့ လမ်းကြောင်းကို လျှောက်လှမ်းသလားဆိုတဲ့အပေါ်မှာ မူတည်တယ်။ ဒီအချက်ကနေ ဘုရားသခင်ရဲ့ စိတ်သဘောထားက သန့်ရှင်းပြီး ဖြောင့်မတ်တယ်ဆိုတာကို ကျွန်မ မြင်ခဲ့တယ်။ လူတိုင်းဟာ သမ္မာတရားရဲ့ ရှေ့မှောက်မှာ တန်းတူညီတူပဲ၊ တကယ်လို့ ကိုယ်က သမ္မာတရားကို မလိုက်စားဘူး၊ သမ္မာတရားကို လက်တွေ့မလုပ်ဆောင်ဘူးဆိုရင် ကိုယ်က ဘယ်လောက်ကြီးမြတ်တဲ့ ခေါင်းဆောင်ပဲဖြစ်ပါစေ၊ နောက်ဆုံးမှာ ခိုင်ခိုင်မာမာ ရပ်တည်နိုင်မှာ မဟုတ်ဘူး။ ဒါကို ကျွန်မ နားလည်သွားတဲ့အခါ ကျွန်မရဲ့ စိတ်နှလုံးက လင်းထိန်သွားခဲ့တယ်။ ကျွန်မရဲ့ အစွမ်းအစက သာမန်ပဲဖြစ်ပေမဲ့ ဘုရားနှုတ်ကပတ်တော်တွေကို ကျွန်မ နားလည်နိုင်တယ်၊ ပြီးတော့ ဘာတာဝန်ကိုပဲ ထမ်းဆောင်ပါစေ၊ သမ္မာတရားကို ရှာဖွေဖို့နဲ့ လက်တွေ့လုပ်ဆောင်ဖို့ အာရုံစိုက်နေသရွေ့ ကျွန်မမှာ ကယ်တင်ခြင်းခံရဖို့ မျှော်လင့်ချက် ရှိနေသေးတယ်။

နောက်ပြီး ဘုရားနှုတ်ကပတ်တော် နောက်ထပ်နှစ်ပိုဒ်ကို ကျွန်မ ဖတ်ခဲ့ပြီး ကိုယ့်ယုံကြည်ခြင်းမှာ ဘာကိုလိုက်စားသင့်တယ်ဆိုတာ နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဖန်ဆင်းခံတစ်ဦးအနေနှင့် မိမိ၏ တာဝန်ကို တက်ကြွစွာ ထမ်းဆောင်ရန် လိုက်စားခြင်းသည် အောင်မြင်မှုဆီသို့ လမ်းကြောင်း ဖြစ်သည်။ ဘုရားသခင်အပေါ် စစ်မှန်သော ချစ်ခြင်းကို လိုက်စားခြင်း လမ်းကြောင်းသည် အမှန်ကန်ဆုံးသော လမ်းကြောင်း ဖြစ်သည်။ မိမိ၏ စိတ်သဘောထားဟောင်း၌ ပြောင်းလဲမှုများကိုလည်းကောင်း၊ ဘုရားသခင်အတွက် စင်ကြယ်သော ချစ်ခြင်းကိုလည်းကောင်း လိုက်စားခြင်းသည် အောင်မြင်မှုဆီသို့ လမ်းကြောင်း ဖြစ်သည်။ ထိုသို့သော အောင်မြင်မှုဆီသို့ လမ်းကြောင်းသည် ဖန်ဆင်းခံတစ်ဦး၏ နဂိုမူလတာဝန်နှင့် နဂိုမူလ အသွင်အပြင်ကို ပြန်ရရှိခြင်း လမ်းကြောင်းဖြစ်သည်။ ယင်းသည် ပြန်ရရှိခြင်း လမ်းကြောင်း ဖြစ်ပြီး အစအဦးမှ အဆုံးထိတိုင် ဘုရားသခင်၏ အမှုအားလုံး၏ ရည်မှန်းချက်လည်း ဖြစ်သည်။ လူ၏ လိုက်စားခြင်းသည် ကိုယ်ရေးကိုယ်တာ လွန်ကဲသော တောင်းဆိုမှုများနှင့် ယုတ္တိမတန်သော တောင့်တခြင်းများဖြင့် စွန်းထင်းပြီး စွမ်းဆောင်ရရှိသည့် အကျိုးတရားသည် လူ၏ စိတ်သဘောထား၌ ပြောင်းလဲခြင်းများ မဖြစ်ပါက ဤအရာသည် ပြန်ရရှိခြင်း အလုပ်နှင့် ဆန့်ကျင်သည်။ ယင်းသည် သန့်ရှင်းသော ဝိညာဉ်တော်က လုပ်ဆောင်သည့် အလုပ် ဧကန်မုချ မဟုတ်ပေ၊ ထို့ကြောင့် ဤအရာက ဤကဲ့သို့သော လိုက်စားခြင်းမျိုးအား ဘုရားသခင်က အသိအမှတ်မပြုသည်ကို သက်သေပြပေသည်။ ဘုရားသခင်က အသိအမှတ်မပြုသည့် လိုက်စားခြင်းတစ်ခုသည် မည်သည့် အရေးပါမှု ရှိပါသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) “ဘုရားသခင်သည် လူ၏ ချစ်ခြင်းနှင့် ထိုက်တန်သည့်အတွက် ဖန်ဆင်းခံတစ်ဦးအနေနှင့် လူသည် ဖန်ဆင်းရှင်ကို သိကျွမ်းရန်နှင့် ဖန်ဆင်းခံတစ်ဦး၏ တာဝန်ကို ကောင်းမွန်စွာ ဖြည့်ဆည်းရန် လိုက်စားသင့်ပြီး အရေးအကြီးဆုံးမှာ အခြားမည်သည့် ရွေးချယ်မှုမျှ မပြုဘဲ ဘုရားသခင်ကို ချစ်ရန် လိုက်စားသင့်ပေသည်။ ဘုရားသခင်အား ချစ်ရန် လိုက်စားသောသူတို့သည် မည်သည့်ပုဂ္ဂိုလ်ရေး အကျိုးအမြတ်များကိုမျှဖြစ်စေ၊ မည်သည့်ပုဂ္ဂိုလ်ရေး မျှော်လင့်ချက်များကိုမျှဖြစ်စေ မလိုက်စားသင့်ပေ။ ဤသည်မှာ အမှန်ကန်ဆုံးသော လိုက်စားခြင်းနည်းလမ်း ဖြစ်သည်။ သင် လိုက်စားသော အရာသည် သမ္မာတရားဖြစ်ပါက၊ ပြီးလျှင် သင် လက်တွေ့လုပ်ဆောင်သောအရာသည် သမ္မာတရား ဖြစ်ပါက၊ ပြီးလျှင် သင် ရရှိသော အရာသည် သင်၏ စိတ်သဘောထားထဲ ပြောင်းလဲခြင်းတစ်ခု ဖြစ်ပါက သင် နင်းလျှောက်သော လမ်းကြောင်းသည် မှန်ကန်သော လမ်းကြောင်းတစ်ခု ဖြစ်သည်။ သင် လိုက်စားသည့် အရာသည် ဇာတိပကတိ၏ ကောင်းချီးမင်္ဂလာများ ဖြစ်ပြီး သင် လက်တွေ့လုပ်ဆောင်သော အရာသည် သင်၏ ကိုယ်ပိုင် အယူအဆများနှင့်ဆိုင်သော သမ္မာတရားဖြစ်ပါက၊ ပြီးလျှင် သင်၏ စိတ်သဘောထားတွင် ပြောင်းလဲခြင်း မရှိသကဲ့သို့ သင်သည် လူ့ဇာတိ၌ ရှိသည့် ဘုရားသခင်ကို လုံးဝ ကျိုးနွံနာခံခြင်း မရှိဘဲ မရေရာမှု၌ သင် အသက်ရှင်ဆဲ ဖြစ်ပါက သင် လျှောက်လှမ်းသည့် လမ်းကြောင်းသည် ရှုံးနိမ့်မှု လမ်းကြောင်း ဖြစ်သည့်အတွက် သင် လိုက်စားသောအရာသည် သင့်ကို ငရဲသို့ ဧကန်မုချ ခေါ်ဆောင် သွားလိမ့်မည် ဖြစ်သည်။ သင်သည် စုံလင်အောင်ပြုခြင်း ခံရမည် ဟုတ်မဟုတ်၊ ဖယ်ရှားရှင်းလင်းခြင်း ခံရမည် ဟုတ်မဟုတ် ဟူသည်မှာ သင်ကိုယ်တိုင်၏ လိုက်စားခြင်းအပေါ် မူတည်သည်၊ ယင်းမှာ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်လှမ်းသော လမ်းကြောင်းအပေါ်တွင် မူတည်သည်ဟုလည်း ဆိုရမည် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) ဘုရားနှုတ်ကပတ်တော်တွေကို စဉ်းစားဆင်ခြင်ပြီးနောက်မှာတော့၊ ဘုရားသခင်ကို ယုံကြည်ရာမှာ ကိုယ်က ဘယ်လမ်းကြောင်းကို လျှောက်လှမ်းသလဲဆိုတာ အရမ်းအရေးကြီးမှန်း ကျွန်မ နားလည်သွားတယ်။ ဘုရားသခင်က လူတွေကို ဖန်ဆင်းခံတွေအနေနဲ့ သူတို့ရဲ့ တာဝန်ကို ကောင်းကောင်း ဖြည့်ဆည်းဖို့၊ ပြီးတော့ ပေတရုလိုပဲ ဘုရားသခင်ကို နားလည်ခြင်းနဲ့ ချစ်ခြင်းကို လိုက်စားဖို့ တောင်းဆိုတယ်။ ဒီနည်းနဲ့သာ လူတစ်ယောက်ဟာ စိတ်သဘောထား ပြောင်းလဲမှုကို ရရှိနိုင်ပြီး ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်အားလုံးကို ကျိုးနွံနာခံနိုင်မှာဖြစ်တယ်၊ ရှင်ပေါလုလိုမျိုး ကောင်းချီးမင်္ဂလာတွေနဲ့ သရဖူတွေရဖို့အတွက်ပဲ အလုပ်လုပ်ပြီး ကိုယ့်ကိုယ်ကိုယ် အသုံးမခံသင့်ဘူး။ ရှင်ပေါလုရဲ့ လိုက်စားမှုက ဘုရားသခင်ရဲ့ တောင်းဆိုချက်တွေနဲ့ ဆန့်ကျင်ဘက်ဖြစ်ခဲ့တယ်။ သူဟာ အဆုံးတိုင်အောင် ယုံကြည်ခဲ့ပေမဲ့ သူ့ရဲ့ စိတ်သဘောထားမှာ ဘာပြောင်းလဲမှုမှ မရရှိခဲ့ဘူး၊ ဘုရားသခင်အပေါ် တောင်းဆိုချက်တွေ၊ တောင်းခံမှုတွေနဲ့ ပြည့်နေတုန်းပဲ၊ ပြီးတော့ သူ့ရဲ့ သဘာဝကလည်း ဘုရားသခင်ကို အတိုက်အခံလုပ်တဲ့ သဘာဝတစ်ခု ဖြစ်နေတုန်းပဲ။ ကျွန်မက ရှင်ပေါလုရဲ့ ကျရှုံးခဲ့တဲ့ လမ်းကြောင်းပေါ်မှာ လျှောက်လှမ်းနေခဲ့တာပါ။ ခေါင်းဆောင်ဖြစ်ခြင်းက လေ့ကျင့်ဖို့ အခွင့်အရေးတွေအများကြီး ပေးပြီး ကယ်တင်ခြင်းခံရဖို့ မျှော်လင့်ချက် ပိုများစေတယ်လို့ ကျွန်မ အမြဲတမ်း ယုံကြည်ခဲ့တယ်။ ဒါကြောင့် ကျွန်မက ခေါင်းဆောင်ဖြစ်ဖို့ အမြဲတမ်း လိုချင်ခဲ့တယ်။ ဘုရားသခင်ကို ယုံကြည်ခြင်းမှာ ကျွန်မ လိုက်စားခဲ့တာဟာ သမ္မာတရားနဲ့ စိတ်သဘောထား ပြောင်းလဲမှုတွေကို လိုက်စားမယ့်အစား ကောင်းချီးမင်္ဂလာတွေနဲ့ သရဖူတစ်ခုကို ရရှိဖို့ပဲ ဖြစ်ခဲ့တယ်။ ဒါကြောင့် ကျွန်မရဲ့ အစွမ်းအစ ညံ့ဖျင်းမှုကြောင့် ဖြုတ်ချခံခဲ့ရပြီး နောက်တစ်ခါ ခေါင်းဆောင်ဖြစ်ဖို့ အခွင့်အရေး ဘယ်တော့မှ ရတော့မှာမဟုတ်ဘူး၊ ကောင်းချီးမင်္ဂလာတွေ ရရှိဖို့ မျှော်လင့်ချက်တွေ နည်းပါးသွားပြီလို့ ခံစားခဲ့ရတဲ့အခါ ကျွန်မ အပျက်သဘောဆောင်ပြီး ပျင်းလာခဲ့တယ်၊ ကိုယ့်တာဝန်ကိုလည်း ချောင်ထိုးထားခဲ့တယ်။ တကယ်လို့ ကျွန်မက မှားယွင်းတဲ့ ဒီလမ်းကြောင်းပေါ်မှာ ဆက်ပြီးလျှောက်လှမ်းနေမယ်၊ သမ္မာတရားကို မလိုက်စားဘူးဆိုရင် ကျွန်မရဲ့ အသက်စိတ်သဘောထားက ပြောင်းလဲမှာ မဟုတ်ဘူး၊ ပြီးတော့ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကိုလည်း လုံးဝ ကျိုးနွံနာခံမှု ပြမှာ မဟုတ်ဘူး။ နောက်ဆုံးမှာ ကျွန်မရဲ့ အဆုံးသတ်က ရှင်ပေါလုရဲ့ အဆုံးသတ်နဲ့ တစ်ထပ်တည်း တူနေမှာ မဟုတ်ဘူးလား။ ဒါကို နားလည်သွားတဲ့အခါ ကိုယ့်ရဲ့ မှားယွင်းတဲ့ လိုက်စားမှုကို သတိပြုမိအောင် ကျွန်မကို ထုတ်ဖော်ခဲ့လို့ ဘုရားသခင်ကို ကျွန်မ စိတ်နှလုံးထဲကနေ လှိုက်လှိုက်လှဲလှဲ ကျေးဇူးတင်ခဲ့တယ်။ ဒါက ကျွန်မအတွက် သူ့ရဲ့ ကယ်တင်ခြင်းပဲ။ ဒါကို နားလည်သွားတဲ့အခါ ကျွန်မရဲ့ အစွမ်းအစက ညံ့ဖျင်းပြီး ခေါင်းဆောင်တစ်ယောက်ဖြစ်ဖို့ လိုအပ်တဲ့ သတ်မှတ်ချက်တွေ မရှိတဲ့အချက်အပေါ်မှာ ကျွန်မ စိတ်မဆင်းရဲတော့ဘူး။ ကျွန်မဟာ ဖန်ဆင်းခံတစ်ယောက်ဖြစ်တယ်၊ ကောင်းချီးမင်္ဂလာတွေကို မလိုက်စားသင့်ဘူး၊ ဘုရားသခင်နဲ့ အပေးအယူ မလုပ်သင့်ဘူး။ အဲဒီအစား ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်းဖြည့်ဆည်းပြီး ဘုရားသခင်ကို ချစ်ဖို့နဲ့ ကျိုးနွံနာခံဖို့ ကြိုးစားသင့်တယ်။ ဒါကသာ ဘဝရဲ့ မှန်ကန်တဲ့ လမ်းကြောင်းဖြစ်ပြီး ဖန်ဆင်းခံတစ်ယောက် ရှိသင့်ရှိထိုက်တဲ့ ပုံစံလည်း ဖြစ်တယ်။ အဲဒီနောက်မှာ သာမန်ရေးရာတာဝန်အပေါ် ကျွန်မရဲ့ သဘောထားက ပိုပြီးမှန်ကန်လာတယ်၊ ပြီးတော့ ကိုယ့်တာဝန်တွေကို အသိတရားရှိရှိ လက်တွေ့ကျတဲ့ စိတ်ထားနဲ့ ထမ်းဆောင်နိုင်ခဲ့တယ်။ ကျွန်မ့အခြေအနေ ပြောင်းလဲသွားတာနဲ့၊ ကျွန်မ့ရဲ့ အလုပ်လုပ်နိုင်စွမ်းကလဲ နည်းနည်း တိုးတက်လာခဲ့တယ်။

နောက်ပိုင်းမှာ သာမန်ရေးရာတာဝန်တွေနဲ့ အလုပ်များတဲ့အခါတိုင်းမှာ ဒီတာဝန်က အဓိကအားဖြင့် အပြင်ပိုင်းကိစ္စတွေနဲ့ပဲ အလုပ်များနေရပြီး ကိုယ့်ရဲ့ အသက်ဝင်ရောက်မှုအတွက် အကျိုးမရှိဘူးလို့ ကျွန်မ ခံစားမိတုန်းပဲ။ ဒါပေမဲ့ ဒီအမြင်က မမှန်ကန်ဘူးဆိုတာကို ကျွန်မသိခဲ့တယ်၊ ဒါကြောင့် ဒီတာဝန်ကို ထမ်းဆောင်နေရင်းနဲ့ အသက်ဝင်ရောက်မှုအပေါ်မှာ ဘယ်လို အာရုံစိုက်သင့်သလဲဆိုတာကို ကျွန်မ ရှာဖွေခဲ့တယ်။ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်ခဲ့တယ်။ “သင်တို့အပေါ် မည်သည့်အရာ ဖြစ်ပျက်ပါစေ၊ သို့မဟုတ် မည်သည့်တာဝန်မျိုးကို ထမ်းဆောင်ရပါစေ ဘုရားသခင်ရှေ့တွင် သင်တို့ကိုယ်သင်တို့ မကြာခဏ ငြိမ်သက်ခြင်းရှိနိုင်သော၊ ဘုရားနှုတ်ကပတ်တော်များကို အသေးစိတ် စဉ်းစားတွေးတောခြင်း၊ သမ္မာတရားကို ရှာဖွေခြင်း၊ ဘုရားသခင်၏ ရည်ရွယ်ချက်များနှင့်အညီ ထိုတာဝန်ကို မည်သို့ ထမ်းဆောင်ရမည်ကိုလည်းကောင်း၊ ထိုတာဝန်ကို စံနှုန်းပြည့်မီအောင် ထမ်းဆောင်ရန်အတွက် မည်သည့်သမ္မာတရားများကို ပိုင်ဆိုင်သင့်သည် ဆိုသည်ကိုလည်းကောင်း ဆင်ခြင်စဉ်းစားခြင်းတွင် စိတ်နှစ်မြှုပ်ထားနိုင်သော အခြေအနေများကို သင်တို့ တွေ့ကြုံကြသလော။ ဤနည်းဖြင့် သမ္မာတရားကို သင်ရှာဖွေသည့် အကြိမ်များစွာ ရှိသလော။ (မရှိပါ။) သင်၏ တာဝန်ထဲသို့ သင်၏ စိတ်နှလုံးကို ထားရှိခြင်းနှင့် တာဝန် ယူနိုင်ခြင်းသည် သင့်အနေဖြင့် ဆင်းရဲဒုက္ခခံစားပြီး အဖိုးအခတစ်ခု ပေးဆပ်ဖို့ လိုအပ်ပေသည်။ ဤအရာများနှင့်ပတ်သက်၍ ပြောဆိုဆွေးနွေးခြင်း သက်သက်သည် မလုံလောက်ပေ။ သင်၏တာဝန်ထဲသို့ သင်၏ စိတ်နှလုံးကို မထားရှိဘဲ ယင်းအစား အစဉ်သဖြင့် အားစိုက်ထုတ်မှုကို အသုံးပြုလိုပါက သင်၏ တာဝန်သည် သေချာပေါက် ကောင်းကောင်းမွန်မွန် ပြီးမြောက်လိမ့်မည်မဟုတ်ပေ။ သင်သည် ဟန်ဆောင်လုပ်ပြရုံမျှသာ လုပ်ပြလိမ့်မည်ဖြစ်ပြီး ထိုထက် ပိုလိမ့်မည်မဟုတ်ဘဲ သင်၏ တာဝန်ကို သင် ကောင်းကောင်း လုပ်ဆောင်ပြီးခြင်း ရှိမရှိကို သင် သိရှိလိမ့်မည် မဟုတ်ပေ။ သင်၏ တာဝန်ထဲသို့ သင်၏ စိတ်နှလုံးကို ထားရှိပါက သင်သည် သမ္မာတရားကို တဖြည်းဖြည်း သိနားလည်လာလိမ့်မည်။ သင် မထားရှိပါက သိနားလည်လိမ့်မည်မဟုတ်။ သင်၏ တာဝန်ကို ထမ်းဆောင်ခြင်းနှင့် သမ္မာတရားကို လိုက်စားခြင်းထဲသို့ သင်၏ စိတ်နှလုံးကို ထားရှိသည့်အခါတွင် သင်သည် ဘုရားသခင်၏ ရည်ရွယ်ချက်များကို တဖြည်းဖြည်း နားလည်လာလိမ့်မည်၊ သင်ကိုယ်တိုင်၏ ဖောက်ပြန်ပျက်စီးခြင်းနှင့် ချို့ယွင်းချက်တို့ကို တွေ့ရှိနိုင်လိမ့်မည် ဖြစ်ပြီး သင်၏ အခြေအနေမျိုးစုံကို ကိုင်တွယ်နိုင်လိမ့်မည် ဖြစ်သည်။ သင် အာရုံစိုက်သည့် တစ်ခုတည်းသောအရာမှာ အားထုတ်မှုကို အသုံးပြုရန်ဖြစ်သောအခါ သင့်ကိုယ်သင် ဆင်ခြင်သုံးသပ်ရန် စိတ်မနှစ်သောအခါတွင် သင်၏ စိတ်နှလုံးမှ တကယ့်အခြေအနေများ၊ မတူညီသော ပတ်ဝန်းကျင်များတွင် သင့်၌ရှိသော ဖောက်ပြန်ပျက်စီးမှု၏ အမျိုးစုံသော တုံ့ပြန်မှုများနှင့် ထုတ်ဖော်ခြင်းများကို ရှာဖွေတွေ့ရှိနိုင်မည် မဟုတ်ပေ။ ပြဿနာများ ပြေလည်မသွားသောအခါ အကျိုးဆက်များက မည်သည့်အရာများ ဖြစ်မည်ကို သင် မသိလျှင် သင်သည် များစွာ ဒုက္ခရောက်ပြီဖြစ်သည်။ သို့ဖြစ်၍ နားဝေတိမ်တောင် နည်းလမ်းဖြင့် ဘုရားသခင်ကို ယုံကြည်ခြင်းသည် လက်သင့်ခံနိုင်ဖွယ် မရှိပေ။ အချိန်တိုင်း၊ နေရာတိုင်းတွင် ဘုရားသခင်ရှေ့၌ သင် အသက်ရှင်ရမည်။ သင့်အပေါ်သို့ မည်သည့်အရာကျရောက်ပါစေ သမ္မာတရားကို အစဉ်ရှာဖွေရမည်။ ပြီးလျှင် သမ္မာတရားကို ရှာဖွေစဉ်တွင် သင့်ကိုယ်သင်လည်း ဆင်ခြင်သုံးသပ်ပြီး သင်၏ အခြေအနေတွင် မည်သည့်ပြဿနာများရှိသည်ကို သိရမည်။ ပြီးလျှင် ထိုအရာများကို ဖြေရှင်းရန် သမ္မာတရားကို ချက်ချင်းရှာဖွေရမည်။ ဤနည်းအားဖြင့်သာ သင်၏တာဝန်ကို ကောင်းစွာထမ်းဆောင်နိုင်ပြီး အသင်းတော်အလုပ်ကို နှောင့်နှေးစေခြင်းအား ရှောင်ကြဉ်နိုင်မည်။ အရေးကြီးဆုံးအရာမှာ သင်၏တာဝန်ကို ကောင်းစွာ ထမ်းဆောင်နိုင်မည်သာမက သင့်တွင် အသက်ဝင်ရောက်မှုလည်းရှိပြီး သင်၏ ဖောက်ပြန်ပျက်စီးသည့် စိတ်သဘောထားများကို ဖြေရှင်းနိုင်မည်လည်း ဖြစ်သည်။ ဤနည်းအားဖြင့်သာ သမ္မာတရား လက်တွေ့ကျမှုထဲသို့ သင် ဝင်ရောက်နိုင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောသူလူတစ်ဦးဖြစ်ခြင်းကသာ စစ်မှန်သော လူသားပုံသဏ္ဌာန်အတိုင်း အသက်ရှင်နေထိုင်နိုင်သည်) ဘုရားနှုတ်ကပတ်တော်တွေကနေတစ်ဆင့်၊ သမ္မာတရားကို ရရှိပြီး ကယ်တင်ခြင်းကို ရရှိခြင်းဟာ ကျွန်မတို့ ဘာတာဝန်တွေ ထမ်းဆောင်သလဲဆိုတဲ့အပေါ်မှာ မူမတည်ဘူးဆိုတာကို ကျွန်မ သဘောပေါက်ခဲ့တယ်။ အဲဒီအစား ဒါဟာ ကျွန်မတို့ရဲ့ တာဝန်တွေကို ထမ်းဆောင်ရာမှာ သမ္မာတရား စည်းမျဉ်းတွေကို ရှာဖွေရဲ့လား၊ ကိုယ့်ရဲ့ ဖောက်ပြန်ပျက်စီးမှုတွေနဲ့ ချို့တဲ့မှုတွေကို ဆင်ခြင်သုံးသပ်ရဲ့လား၊ ပြီးတော့ ကိုယ့်ရဲ့ ကိုယ်ပိုင်ပြဿနာတွေကို ဖြေရှင်းဖို့ သမ္မာတရားကို ရှာဖွေပြီး ကိုယ့်တာဝန်ကို ထမ်းဆောင်ရာမှာ အသက်ဝင်ရောက်မှုကို ရရှိရဲ့လားဆိုတဲ့အပေါ်မှာ မူတည်တယ်။ ကျွန်မတို့ရဲ့ တာဝန်တွေကို ထမ်းဆောင်ရာမှာ သမ္မာတရားကို ရှာဖွေပြီး ဘုရားနှုတ်ကပတ်တော်တွေကို လက်တွေ့လုပ်ဆောင်ဖို့ အာရုံစိုက်ရင်၊ ဘာတာဝန်ကိုပဲ ထမ်းဆောင်ပါစေ သမ္မာတရားကို ရရှိနိုင်မှာပဲ။ ဥပမာ၊ အခုဆိုရင် ကျွန်မက သာမန်ရေးရာ အလုပ်တွေနဲ့ ပိုပြီးပတ်သက်နေရတယ်။ တကယ်လို့ ကျွန်မက အရာရာကို ဝတ်ကျေတမ်းကျေနဲ့ မပြတ်မသား လုပ်တယ်ဆိုရင်၊ ပြီးတော့ အလေးအနက်ထားပြီး မချဉ်းကပ်ဘူးဆိုရင် အသင်းတော်ရဲ့ အကျိုးစီးပွားတွေကို ထိခိုက်မှုတွေ ဖြစ်စေနိုင်တယ်။ ဒါ့အပြင် သာမန်ရေးရာတာဝန်ကို ထမ်းဆောင်ခြင်းဆိုတာက လောကကြီးနဲ့ အဆက်အသွယ်ပြတ်ပြီး နေထိုင်ရတာမျိုးတော့ မဟုတ်ဘူး။ ကျွန်မ နေ့တိုင်း လူတွေ၊ ဖြစ်ရပ်တွေနဲ့ အရာတချို့ကို ကြုံတွေ့ရတုန်းပဲ၊ အဲဒါတွေက တက်ကြွတဲ့ အတွေးအခေါ်အမျိုးမျိုးကို ထုတ်ဖော်ပေးတယ်။ ကျွန်မ နေ့တိုင်း ထုတ်ဖော်တဲ့ ဖောက်ပြန်ပျက်စီးတဲ့ စိတ်သဘောထားတွေ၊ အတွေးအခေါ်တွေနဲ့ အယူအဆတွေကနေတစ်ဆင့် ကိုယ့်ကိုယ်ကိုယ် ဆင်ခြင်သုံးသပ်ပြီး သိရှိဖို့ အာရုံစိုက်နိုင်ရင်၊ ပြီးတော့ သမ္မာတရား လက်တွေ့ကျမှုထဲကို ဝင်ရောက်နိုင်ရင် သင်ခန်းစာတွေအများကြီးကို သင်ယူနိုင်ပြီး သမ္မာတရားကိုလည်း ရရှိနိုင်မှာပဲ။ ဒါကို နားလည်သွားတဲ့အခါ ကျွန်မ စိတ်သက်သာရာ အများကြီး ရသွားတယ်။

အဲဒီနောက်ပိုင်း ကိုယ့်တာဝန်ကို ထမ်းဆောင်တဲ့အခါ နေ့တိုင်း ကိုယ့်ရဲ့ အတွေးအခေါ်တွေနဲ့ စိတ်ကူးတွေကို ဆန်းစစ်ဖို့ အာရုံစိုက်ခဲ့တယ်။ ကျွန်မ ပြုပြင်ခံရတဲ့အခါမှာလည်း သမ္မာတရားကို တက်တက်ကြွကြွ ရှာဖွေခဲ့ပြီး ညီအစ်ကိုမောင်နှမတွေရဲ့ အတွေ့အကြုံဆိုင်ရာ သက်သေခံချက်တွေကို ကြည့်ခဲ့တယ်၊ တခြားသူတွေ အဖြစ်အပျက်တွေ ကြုံလာတဲ့အခါမှာ သူတို့ကိုယ်သူတို့ ဘယ်လို ဆင်ခြင်သုံးသပ်ပြီး သင်ခန်းစာယူကြသလဲဆိုတာကို ကြည့်ခဲ့တယ်။ ဥပမာ၊ အရင်က ညီအစ်ကိုမောင်နှမတွေက ကျွန်မမှာ မာနထောင်လွှားတဲ့ စိတ်သဘောထားရှိပြီး အဖြစ်အပျက်တွေ ကြုံလာတဲ့အခါမှာ ပြန်ခံပြောတတ်တယ်လို့ ထောက်ပြခဲ့ကြတယ်။ ကျွန်မ ဒါကို လက်ခံခဲ့တယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး သိနားလည်ခဲ့တယ်၊ ပြီးတော့ ဒီကိစ္စနဲ့ပတ်သက်တဲ့ ဘုရားနှုတ်ကပတ်တော်တွေကို ရှာဖွေဖတ်ရှုခဲ့တယ်။ ညီအစ်ကိုမောင်နှမတွေဆီမှာ ကိုယ့်ကိုယ်ကိုယ် ပွင့်ပွင့်လင်းလင်း ဖွင့်ဟခဲ့ပြီး ပြန်ခံပြောတတ်တဲ့ ကိုယ့်ပြဿနာကို ဘယ်လိုဖြေရှင်းရမလဲဆိုတာကိုလည်း ရှာဖွေခဲ့တယ်။ ကျွန်မ အတွေ့အကြုံဆိုင်ရာ သက်သေခံချက် ဆောင်းပါးတွေရေးဖို့လည်း မကြာမကြာ အချိန်ပေးပြီး ကိုယ့်ရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားအပေါ်မှာ ပိုပြီးရှင်းလင်းပြီး နက်ရှိုင်းတဲ့ နားလည်မှုတစ်ခုကို ရရှိခဲ့တယ်။ ဒီလိုနည်းနဲ့ ကိုယ့်တာဝန်ကို ထမ်းဆောင်တဲ့အခါ စိတ်ထဲမှာ ငြိမ်သက်ပြီး တည်ငြိမ်တယ်လို့ ခံစားရတယ်။ ဒီလိုမျိုး ပိုပြီးလေ့ကျင့်လေလေ၊ ကိုယ့်ရဲ့စိတ်ဓာတ်က ပိုပြီးထက်မြက်လာလေလေပဲ။ ကိုယ့်တာဝန်ထဲက ပြဿနာတွေကိုလည်း အချိန်မီ ရှာဖွေတွေ့ရှိနိုင်စွမ်း ပိုရှိလာပြီး ကိုယ့်တာဝန်ကို ထမ်းဆောင်ရာမှာ ဘုရားသခင်ရဲ့ ဦးဆောင်မှုနဲ့ ကောင်းချီးမင်္ဂလာလည်း ရှိတယ်။ ဘုရားသခင်ကို ကျေးဇူးတင်ပါတယ်။


၇၃။ ကိုယ့်တာဝန်မှာ ဝတ်ကျေတမ်းကျေလုပ်တာက တကယ် အန္တရာယ်များတယ်

စကော့၊ အမေရိကန်

၂၀၂၄၊ အောက်တိုဘာလတုန်းက နိုင်ငံခြားဘာသာစကား အတွေ့အကြုံဆိုင်ရာ သက်သေခံချက် ဗီဒီယိုတွေကို တည်းဖြတ်တဲ့ တာဝန်ကို ကျွန်တော် ထမ်းဆောင်နေခဲ့တယ်။ တစ်ခါတုန်းက ဗီဒီယိုတစ်ခုကို တည်းဖြတ်နေရင်းနဲ့ ရိုက်ချက်တော်တော်များများက ကောင်းကောင်း ဆက်စပ်မှုမရှိတာကို ကျွန်တော် တွေ့လိုက်ရတယ်။ မှန်ကန်တဲ့ ရုပ်သံဖိုင်ကို ရွေးဖို့ ပုံမှန်ထက် သုံးဆလောက် ကြာခဲ့ပြီး အသံနဲ့ ကိုက်ညီဖို့ မတူညီတဲ့ ရိုက်ချက်တွေကို ကျွန်တော် အမြဲ စမ်းကြည့်နေခဲ့ရတယ်။ အစတုန်းကတော့ ကျွန်တော် စိတ်ရှည်လက်ရှည်နဲ့ သေသေချာချာ တည်းဖြတ်ခဲ့ပေမဲ့ မနက်ပိုင်းအချိန်ကုန်သွားတဲ့အခါ ပုံမှန်ပြီးနေကျ ပမာဏရဲ့ တစ်ဝက်တောင် မပြီးသေးဘူး။ ကျွန်တော် စိတ်မရှည်ဖြစ်လာပြီး ကိုယ့်ဘာသာ တွေးမိတယ်။ “ဒီဗီဒီယိုမှာ ရှုပ်ထွေးတဲ့ ရိုက်ချက်တွေ တော်တော်များတာပဲ။ တစ်ခုချင်းစီကိုသာ ဒီလောက်အသေးစိတ် တည်းဖြတ်နေရင် တော်တော်လေး ငြီးငွေ့စရာကောင်းပြီး အချိန်ကုန်မှာ။ ပင်ပန်းစရာကို ကောင်းလွန်းပါတယ်။ ဒီတစ်ခါတော့ ငါ နည်းနည်း ပြီးစလွယ်လုပ်လိုက်မှပဲ ထင်တယ်။ အဆင်ပြေရုံလောက်ဖြစ်ဖို့ပဲ လိုတာပါ။ အွန်လိုင်းပေါ် ဗီဒီယိုတင်ပြီးသွားရင် ကြည့်တဲ့သူတွေက ဒီပြဿနာအသေးအမွှားလေးတွေကို သတိထားမိမှာတောင် မဟုတ်ပါဘူး။ သိပ်မချောမွေ့တဲ့ ကူးပြောင်းမှုအနည်းအကျဉ်းလောက်က ကိစ္စမရှိပါဘူး” လို့ပေါ့။ အဲဒီလိုတွေးပြီး ဆက်စပ်ဖို့ခက်တဲ့ ရိုက်ချက်တွေကို တွေ့တိုင်း သိပ်မစဉ်းစားတော့ဘဲ ရုပ်သံဖိုင်တချို့ကို ရွေးပြီး ဒီအတိုင်း ဆက်လိုက်တော့တယ်။ ကူးပြောင်းမှုတွေက သိပ်မချောမွေ့မှန်း ကျွန်တော် မြင်ပေမဲ့ ကိုယ့်ကိုယ်ကိုယ် နှစ်သိမ့်ပြီး တွေးလိုက်တယ်။ “ကိစ္စမရှိပါဘူး။ အဆင်ပြေရုံလောက်ဖြစ်ဖို့ပဲ လိုတာပါ။ တခြားလူတွေက ဒီပြဿနာအသေးအမွှားလေးတွေကို သတိထားမိမှာ မဟုတ်ပါဘူး” လို့ပေါ့။ အံ့ဩစရာကောင်းတာက ပြီးသွားတဲ့ ဗီဒီယိုကို ကျွန်တော် အပ်ပြီးတဲ့နောက်မှာ စစ်ဆေးပေးတဲ့ ညီအစ်ကို ဘရိုင်ယန်က ပြန်ပြင်ဖို့လိုတဲ့ အချက် ၃၀ ကျော်ကို ထောက်ပြခဲ့တယ်။ အစတုန်းကတော့ ကျွန်တော် မယုံရဲဘူး။ ဒီဗီဒီယိုကို တည်းဖြတ်တုန်းက ကျွန်တော် ဝတ်ကျေတမ်းကျေလုပ်ခဲ့မှန်း သိပေမဲ့ ပြဿနာတွေ ဒီလောက်များလိမ့်မယ်လို့ မထင်ခဲ့ဘူး။ သူထောက်ပြထားတဲ့ အချက်တွေကို ကျွန်တော် သေသေချာချာ ပြန်စစ်ကြည့်လိုက်တော့ သူ့အကြံပြုချက်အားလုံးက ခိုင်လုံမှန်း သဘောပေါက်လိုက်တယ်။ အားလုံးကို ပြင်ဖို့ နေ့တစ်ဝက်လောက် ကြာသွားတယ်။ ပြန်အပ်တော့မဲ့ဆဲဆဲမှာ ကျွန်မ ထပ်တွေးပြီး စိတ်ပူလာမိတယ်၊ “ညီအစ်ကို ဘရိုင်ယန်ရဲ့ အကြံပြုချက်တွေနဲ့အညီ ပြဿနာတွေကို ငါ ပြင်ပြီးပြီ၊ ဒါပေမဲ့ တခြားပြဿနာတွေ ရှိနေဦးမလား။ ငါ ဘာမှ မကျန်ခဲ့တာ သေချာအောင် နောက်ထပ် တစ်ခေါက်လောက် အစအဆုံး ပြန်စစ်ဆေးသင့်သလား” လို့ပေါ့။ ဒါပေမဲ့ နောက်တော့ ကျွန်တော် တွေးမိတယ်။ “ဒီနေ့အတွက် အချိန်ကုန်ခါနီးနေပြီ။ အခု အစအဆုံး ပြန်စစ်လိုက်ရင် ငါ တော်တော်နောက်ကျမှ ပြီးမယ်၊ ပြီးတော့ ငါ အနားယူဖို့အချိန် နည်းသွားမယ်။ ထားလိုက်ပါတော့။ ဒါ့အပြင် ညီအစ်ကို ဘရိုင်ယန်က စစ်ပြီးသားပဲ၊ ဒါကြောင့် သူတွေ့ထားတဲ့ ပြဿနာတွေကို ငါ ပြင်လိုက်တာက လုံလောက်မှာပါ” လို့ပေါ့။ အဲဒါနဲ့ အကြံပြုထားတဲ့ ပြင်ဆင်မှုတွေ လုပ်ပြီးတဲ့နောက်မှာ ကျွန်တော် တန်းပြီး အပ်လိုက်တယ်။ မမျှော်လင့်ဘဲနဲ့ ဒီတစ်ခါမှာ တခြားတစ်ယောက်ဖြစ်တဲ့ ညီအစ်ကို ကာ့ခ်က စစ်ဆေးပြီး ပြင်ဆင်ဖို့လိုတဲ့ နောက်ထပ် ပြဿနာ ခုနစ်ခု၊ ရှစ်ခုလောက်ကို ထောက်ပြပြန်တယ်။ ဒီရလဒ်ကို မြင်တော့ ဗီဒီယို အွန်လိုင်းမှာတင်ရမဲ့ အချိန်ဇယားကို ကျွန်တော် နှောင့်နှေးစေခဲ့မှန်း သဘောပေါက်လိုက်တယ်။ ကိုယ့်ဘာသာ တွေးမိတယ်။ “မနေ့ကသာ ငါ အချိန်နည်းနည်းပိုပေးပြီး အစအဆုံး ပြန်စစ်ခဲ့ရင် ဒီပြဿနာတွေကို ငါ တွေ့ကောင်းတွေ့နိုင်ခဲ့မှာဖြစ်ပြီး၊ ဒီနေ့ အချိန်ဇယားအတိုင်း ဗီဒီယိုက အွန်လိုင်းမှာ ရှိနိုင်မှာပဲ။ အချိန်မီ အွန်လိုင်းပေါ် မတင်နိုင်တာက ငါ ဝတ်ကျေတမ်းကျေလုပ်ပြီး အလေးအနက်မထားခဲ့တာကြောင့် သက်သက်ပဲ” လို့ပေါ့။ ဒီလိုတွေးပြီး ကျွန်တော် နည်းနည်း ကိုယ့်ကိုယ်ကိုယ် အပြစ်တင်မိတယ်၊ ပြီးတော့ ဒီတစ်ခါတော့ ပြင်ဆင်မှုတွေကို သေသေချာချာ လုပ်ရမယ်၊ နောက်ထပ် ဝတ်ကျေတမ်းကျေ လုပ်လို့မရတော့ဘူးလို့ ကိုယ့်ကိုယ်ကိုယ် ပြောလိုက်တယ်။ အဲဒါနဲ့ ပြဿနာတွေကို ပြင်ပြီးတဲ့နောက်မှာ ဗီဒီယိုတစ်ခုလုံးကို ကျွန်တော် ပြန်စစ်တယ်။ ကူးပြောင်းမှုတွေ မချောမွေ့တဲ့ တခြားနေရာတချို့ကို တွေ့ပြီး အဲဒါတွေကို ပြင်လိုက်တယ်။ အချိန်နဲ့ အင်အား ပိုစိုက်ထုတ်ရပေမဲ့ ကျွန်တော် စိတ်အေးသွားတယ်။ ဒီတစ်ခါ ဗီဒီယိုကို ကျွန်တော် အပ်လိုက်တော့ ဝက်ဘ်ဆိုက်ပေါ်ကို ချောချောမွေ့မွေ့ပဲ ရောက်သွားတယ်။

ပြီးတဲ့နောက်မှာ ကျွန်တော့်ရဲ့ ဝတ်ကျေတမ်းကျေဆန်တဲ့ သဘောထားက အွန်လိုင်းပေါ်တင်တာ နှောင့်နှေးစေခဲ့ပုံကို တွေးမိပြီး ကျွန်တော် တော်တော်လေး အပြစ်ရှိသလို ခံစားရတယ်။ ကျွန်တော့်ရဲ့ ဆုတောင်းဝတ်ပြုချိန်တွေမှာ၊ ဘုရားနှုတ်ကပတ်တော်တစ်ပိုဒ်ကို ဖတ်ခဲ့တယ်။ အဲဒါက ကျွန်တော့်အခြေအနေအပေါ် သိနားလည်မှုတချို့ ပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အမှုအရာများကို ဤသို့ ပေါ့ပြက်ပြက်နှင့် တာဝန်မဲ့စွာ ကိုင်တွယ်ခြင်းသည် ဖောက်ပြန်ပျက်စီးသော စိတ်သဘောထားများ၏ အသွင်အပြင်တစ်ရပ် ဖြစ်၏။ ယင်းမှာ လူတို့ မကြာခဏ ရည်ညွှန်းသည့် ယုတ်ညံ့သော စိတ်သဘောထားဖြစ်သည်။ ၎င်းတို့ လုပ်ဆောင်သည့် ကိစ္စရပ်များအားလုံးတွင် ၎င်းတို့က ‘မှန်လုနီးပါးဖြစ်သည်’နှင့် ‘အတော် နီးစပ်သည်’ဆိုသည်အထိ လုပ်ဆောင်ကြ၏။ ယင်းသည် ‘ဖြစ်နိုင်သည်’ ‘ဖြစ်ကောင်းဖြစ်နိုင်မည်’၊ ‘ငါးခုထဲမှ လေးခု’ ဆိုသည့် သဘောထားတစ်ခု ဖြစ်သည်။ ၎င်းတို့သည် အမှုအရာများကို ဝတ်ကျေတမ်းကျေ လုပ်ဆောင်ကြ၏၊ အနည်းဆုံး လုပ်ဆောင်ရမည်ကို စိတ်ကျေနပ်ကြသကဲ့သို့ ဖြီးဖြန်း၍ လုပ်ဆောင်ရခြင်းကို ကျေနပ်ကြလေသည်။ အမှုအရာများကို အလေးအနက်ထားရာတွင် သို့မဟုတ် စေ့စပ်ခြင်းတွင် အကျိုးမရှိဟု ၎င်းတို့ မြင်ကြပြီး သမ္မာတရားစည်းမျဉ်းများကို ရှာဖွေခြင်း၌ သာ၍အကျိုးမရှိဟု ၎င်းတို့ မြင်ကြလေသည်။ ဤသည်မှာ ဖောက်ပြန်ပျက်စီးသော စိတ်သဘောထားများ၏ အသွင်အပြင်တစ်ရပ် မဟုတ်လော။ ယင်းသည် ပုံမှန် လူ့သဘာဝ၏ သရုပ်သကန်တစ်ခုလော။ မဟုတ်ပေ။ ယင်းကို မာနထောင်လွှားမှုဟု ခေါ်ဆိုခြင်းသည် မှန်ကန်ပြီး စည်းကမ်းမရှိခြင်းဟု ခေါ်ဆိုခြင်းသည်လည်း လုံးဝ သင့်လျော်၏။ သို့သော် ယင်းကို အပြည့်အဝ အတိအကျဖော်ပြဖို့ရာ၊ လုံလောက်မည့် တစ်ခုတည်းသော စကားလုံးမှာ ‘ယုတ်ညံ့ခြင်း’ ဖြစ်သည်။ လူအများစု၌ ၎င်းတို့အတွင်းတွင် ယုတ်ညံ့သော စိတ်သဘောထား ရှိသည်မှာ အတိုင်းအတာ အမျိုးမျိုးသာ ကွဲပြားလေသည်။ ကိစ္စအားလုံး၌ ၎င်းတို့သည် အမှုအရာများကို ဝတ်ကျေတမ်းကျေ၊ ပေါ့ပေါ့ဆဆပုံစံနှင့် လုပ်ဆောင်လိုပြီး ၎င်းတို့ လုပ်ဆောင်သမျှတိုင်းတွင် လှည့်ဖြားမှု အငွေ့အသက်တစ်ခု ရှိလေသည်။ ၎င်းတို့သည် တတ်နိုင်သည့်အခါ အခြားသူများကို လိမ်လည်လှည့်စားသည်၊ တတ်နိုင်သည့်အခါ ဖြတ်လမ်းလိုက်ကြပြီး အချိန်ကုန် သက်သာအောင် လုပ်နိုင်သည့်အခါတွင် သက်သာအောင် လုပ်ကြ၏။ ၎င်းတို့က မိမိဘာသာ စဉ်းစားကြသည်။ ‘ထုတ်ဖော်ခံရခြင်းကို ငါ ရှောင်ကြဉ်သရွေ့၊ ပြဿနာများမဖြစ်သရွေ့၊ ဖြေရှင်းချက်ပေးရန် မခေါ်ခံရသရွေ့ ဤအရာကို ဟန်ဆောင်လိမ်ညာ၍ ကျော်လွှားသွားမည်။ အလွန်ကောင်းစွာလုပ်ဆောင်ဖို့မလို။ ယင်းသည် အလွန်ဒုက္ခများလွန်းသည်’ ဟူ၍ ဖြစ်သည်။ ထိုသို့သော လူတို့သည် မည်သည့်အရာကိုမျှ ကျွမ်းကျင်ပိုင်နိုင်ခြင်း မရှိဘဲ ၎င်းတို့၏ လေ့လာမှုများတွင် ဝါယမစိုက်ထုတ်ရန်ဖြစ်စေ၊ သို့မဟုတ် ဒုက္ခခံပြီး အဖိုးအခပေးဆပ်ရန်ဖြစ်စေ လိုလားခြင်း မရှိကြချေ။ သူတို့သည် အကြောင်းအရာတစ်ခု၏ အပေါ်ယံကိုသာ လေ့လာလိုကြပြီး၊ ယင်းကို သင်ယူရာ၌ အောင်မြင်ပြီဟု ယုံကြည်ကာ မိမိတို့ကိုယ်ကို ကျွမ်းကျင်သည်ဟု သတ်မှတ်ကြ၏။ ထို့နောက် ၎င်းတို့ဖြစ်သလိုလုပ်ခြင်းဖြင့် ဤအရာအပေါ် မှီခိုကြလေသည်။ ဤသည်မှာ အခြားလူများ၊ ဖြစ်ရပ်များ၊ အမှုအရာများအပေါ် လူတို့ ထားရှိသော သဘောထားတစ်ခု ဖြစ်သည် မဟုတ်လော။ ယင်းသည် ကောင်းမွန်သော သဘောထား ဖြစ်သလော။ မဟုတ်ပေ။ ရိုးရှင်းစွာပြောရလျှင် ယင်းက ‘ဖြစ်သလို ပြီးမြောက်သွားစေခြင်း’ ဖြစ်သည်။ ထိုသို့သော ယုတ်ညံ့သော စိတ်သဘောထားသည် ဖောက်ပြန်ပျက်စီးသော လူသားမျိုးနွယ်အားလုံးထဲတွင် တည်ရှိလေသည်။ ၎င်းတို့၏ လူ့သဘာဝတွင် ယုတ်ညံ့သော စိတ်သဘောထားရှိသော လူတို့သည် ၎င်းတို့လုပ်သမျှတွင် ဖြစ်သလို ပြုလုပ်သည့်အမြင်ရှုထောင့်နှင့် သဘောထား ရှိကြသည်။ ထိုသို့သော လူများသည် မိမိတို့၏တာဝန်ကို ကောင်းမွန်စွာ ထမ်းဆောင်နိုင်စွမ်း ရှိသလော။ မထမ်းဆောင်နိုင်ပါ။ ၎င်းတို့သည် အမှုကိစ္စများကို စည်းမျဉ်းဖြင့် လုပ်ဆောင်နိုင်သလော။ ပို၍ပင် လုပ်ဆောင်နိုင်ခြေမရှိပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၂)) ဘုရားနှုတ်ကပတ်တော်ကို ဖတ်ပြီးမှ ကျွန်တော် နားလည်သွားတယ်။ လူတွေက ကိစ္စရပ်တွေကို အမြဲတမ်း ပေါ့ပျက်ပျက်နဲ့ တာဝန်မဲ့တဲ့သဘောထားနဲ့ ချဉ်းကပ်တဲ့အခါ၊ ဒုက္ခပြဿနာကို ရှောင်ရှားဖို့သက်သက် ဝတ်ကျေတမ်းကျေနဲ့ လှည့်ဖြားတဲ့နည်းလမ်းတွေကို သုံးတဲ့အခါ အဲဒါက သူတို့ထဲမှာ ကလေကချေဆန်တဲ့သဘာဝ ရှိနေလို့ပဲ။ ကိုယ့်တာဝန်ကို ထမ်းဆောင်တဲ့အခါ အမြဲတမ်း ဖြစ်သလိုလုပ်တဲ့ ဒီလိုသဘောထားကို ဘုရားသခင်က ရွံမုန်းတယ်။ ဘုရားနှုတ်ကပတ်တော်တွေက ကျွန်တော့်ရဲ့ အခြေအနေ အတိအကျကို ဖော်ထုတ်ခဲ့တယ်။ ကျွန်တော် တည်းဖြတ်နေတဲ့ ဗီဒီယိုအတွက် ရုပ်သံဖိုင်ရွေးဖို့ အချိန်ပိုပေးဖို့ လိုအပ်တဲ့အခါ အဲဒါက အရမ်းဒုက္ခများတယ်လို့ ကျွန်တော် ထင်ခဲ့ပြီး ကိုယ့်ဘာသာ အားစိုက်ရတာ သက်သာချင်ခဲ့တယ်၊ အဲဒါကြောင့် ဘယ်ရိုက်ချက်ကိုမဆို ယူပြီး အတူဆက်လိုက်တော့တာ။ ကူးပြောင်းမှုတွေ မချောမွေ့တာကို မြင်ရင်တောင် ကျွန်တော် မပြင်ချင်ခဲ့ဘူး။ စစ်ဆေးတဲ့ ညီအစ်ကို သတိမထားမိရင် ကျွန်တော် လွတ်သွားမှာပဲလို့တောင် မျှော်လင့်နေခဲ့တယ်။ နောက်ဆုံးကျတော့ ဗီဒီယိုမှာ ပြဿနာတွေ အများကြီးရှိပြီး ထပ်ခါထပ်ခါ ပြန်ပြင်ရတာကြောင့် လိုင်းပေါ်တင်တာ နှောင့်နှေးသွားတယ်။ ကျွန်တော်က အသင်းတော်ရဲ့ ဗီဒီယိုအလုပ်ကို အဖျက်အမှောင့်လုပ်ပြီး နှောင့်ယှက်နေခဲ့တာပဲ။ တကယ်တော့ တည်းဖြတ်သူတစ်ယောက်ရဲ့ အခြေခံတာဝန်က အသင့်တော်ဆုံး ရုပ်သံဖိုင်ကို ရွေးချယ်ပြီးတော့ ဗီဒီယို စီးဆင်းမှု ချောမွေ့အောင် နည်းစနစ်တချို့ကို သုံးဖို့ပဲ။ ဒါက တည်းဖြတ်သူတစ်ယောက်မှာ အနည်းဆုံး ရှိသင့်တဲ့ သဘောထားနဲ့ တာဝန်သိစိတ်ပဲ။ ဒါပေမဲ့ ကျွန်တော်က အမြဲ ပြီးစလွယ်လုပ်ပြီး လူလည်ကျရင်းနဲ့ ပြဿနာကို ရှောင်ရှားဖို့ ကြိုးစားခဲ့တဲ့အပြင် “ဒီလောက်ဆိုရပြီ”ဆိုတဲ့ အကြမ်းဖျင်း တည်းဖြတ်တာလောက်နဲ့ ကျေနပ်ပြီး ကျွန်တော့်ရဲ့ ကလေကချေဆန်တဲ့ သဘာဝနဲ့ တာဝန်ကို ချဉ်းကပ်ခဲ့တယ်။ ရေရှည်သာ ဒီလိုပုံစံနဲ့ ဆက်သွားရင် တည်းဖြတ်သူတစ်ယောက်အနေနဲ့ ကိုယ့်တာဝန်မှာ ကျရှုံးမယ့်အပြင် ဗီဒီယိုအလုပ်ကို နှောင့်နှေးစေတဲ့အတွက် ဖော်ထုတ်ပြီး ဖယ်ရှားရှင်းလင်းတာ ခံရမှာပဲ။ အကျိုးဆက်တွေက အရမ်း ဆိုးရွားမှာပဲ။ ဒါကို သဘောပေါက်လိုက်တော့ ကျွန်တော် စိတ်မကောင်းဖြစ်ပြီး ကိုယ့်ကိုယ်ကိုယ် အကြီးအကျယ် အပြစ်တင်မိတယ်။ အဲဒါနဲ့ ကိစ္စတွေကို ပြောင်းလဲပြီး ကိုယ့်တာဝန်ကို ကလေကချေဆန်တဲ့သဘာဝနဲ့ သဘောမထားတော့ဖို့ လိုလားရင်းနဲ့ ဘုရားသခင်ဆီ ဆုတောင်းခဲ့တယ်။

အဲဒီနောက်မှာ ကိုယ့်တာဝန်မှာ ကျွန်တော် နည်းနည်း ပိုပြီး လုံ့လစိုက်ထုတ်လာတယ်။ တစ်ခါတုန်းက စလိုဗက်ကီးယားဘာသာစကား ဗီဒီယိုတစ်ခုကို ကျွန်တော် တည်းဖြတ်နေခဲ့တယ်၊ ကျွန်တော် အပ်ပြီးတဲ့နောက်မှာ စစ်ဆေးပေးတဲ့ ညီအစ်မက စကားပြောခန်းတွေကြားက ရပ်နားတဲ့နေရာတွေမှာ ပြဿနာတစ်ခုရှိတာကို ထောက်ပြတယ်။ နောက်ပိုင်းမှာ ဒီပြဿနာကို ဖြေရှင်းနိုင်မဲ့ နည်းလမ်းတစ်ခုကို ကျွန်တော် ရှာတွေ့ခဲ့တယ်၊ အဲဒါနဲ့ ကျွန်တော့်ရဲ့ တည်းဖြတ်မှုမှာ အဲဒါကို စမ်းသုံးကြည့်တယ်။ အံ့ဩစရာကောင်းတာက ဗီဒီယိုကို ကျွန်တော် ပြန်အပ်လိုက်တဲ့အခါ တည်းဖြတ်ထားတာ ကောင်းတယ်၊ ချောမွေ့တယ်လို့ ညီအစ်မက ပြောတယ်။ ဒါကို ကြားရတော့ ကျွန်တော် အရမ်းဝမ်းသာတယ်၊ ဒီနည်းလမ်းက ကျွန်တော့်တာဝန်ရဲ့ ရလဒ်တွေကို အတော်အတန် တိုးတက်စေနိုင်ပုံရတယ်။ ဒါပေမဲ့ ဒီနည်းလမ်းကို သုံးရတာ နည်းနည်း ရှုပ်ထွေးတယ်၊ အဆင့်နည်းနည်း ပိုလိုတယ်။ ဗီဒီယိုတိုင်းကိုသာ ဒီလိုနည်းနဲ့ တည်းဖြတ်ရင် အရမ်းဒုက္ခများပြီး ကျွန်တော် ပိုဒုက္ခခံရမှာပဲ။ အဲဒါနဲ့ ကျွန်တော့်ရဲ့ တည်းဖြတ်နည်းအဟောင်းအတိုင်း ပြန်လုပ်လိုက်တယ်၊ မထူးဆန်းတာကတော့ ပြဿနာတွေ အများကြီး ထပ်ပေါ်လာတာပေါ့။ ကျွန်တော်သာ အားပိုစိုက်ပြီး အချိန်နည်းနည်းပိုပေးခဲ့ရင် ဒီပြဿနာတွေကို ရှောင်လွှဲနိုင်ခဲ့မယ်ဆိုတာ ကျွန်တော် အထူးတလည် သိခဲ့ရတယ်။ ဒါကို တွေးမိပြီး ကျွန်တော် ကိုယ့်ကိုယ်ကိုယ် အကြီးအကျယ် အပြစ်တင်မိတယ်။ “ငါ့တာဝန်မှာ ငါ ဘာလို့ အားပိုမစိုက်နိုင်၊ အဖိုးအခ ပိုမပေးနိုင်ရတာလဲ။ ဘာလို့ ထပ်ပြီး ဝတ်ကျေတမ်းကျေ လုပ်နေရတာလဲ” လို့ပေါ့။ ကိုယ်ကျင့်တရား ကင်းမဲ့တဲ့သူတွေက ဘယ်တာဝန်ကိုမှ ကောင်းကောင်း မလုပ်နိုင်ဘူးလို့ ဘုရားသခင် ဖွင့်ပြထားတာကို ကျွန်တော် သတိရလိုက်တယ်၊ အဲဒါနဲ့ ဖတ်ဖို့ ဘုရားနှုတ်ကပတ်တော်တွေရဲ့ အဲဒီအခန်းကို ကျွန်တော် ရှာလိုက်တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်က မည်သည့်လူစားမျိုးကို ကယ်တင်သနည်း။ ၎င်းတို့အားလုံးသည် အသိစိတ်နှင့် ဆင်ခြင်တုံတရားရှိပြီး သမ္မာတရားကို လက်ခံနိုင်သည်ဟု ဆိုနိုင်သည်။ အဘယ်ကြောင့်ဆိုသော် အသိစိတ်နှင့် ဆင်ခြင်တုံတရားရှိသူများသာ သမ္မာတရားကို လက်ခံနိုင်ပြီး တန်ဖိုးထားနိုင်သည်။ သမ္မာတရားကို ၎င်းတို့ နားလည်သရွေ့ ယင်းကို လက်တွေ့လုပ်ဆောင်နိုင်သည်။ ထိုတာဝန်မသိတတ်သကဲ့သို့ ကျိုးကြောင်းမသင့်သောသူများသည် လူ့သဘာဝကင်းမဲ့သောသူများ ဖြစ်သည်။ နေ့စဉ်သုံးစကားဖြင့်ပြောရလျှင် ၎င်းတို့က သူတော်ကောင်းတရားမရှိဟု ပြောကြသည်။ သူတော်ကောင်းတရား ကင်းမဲ့ခြင်း၏ သဘာဝမှာ အဘယ်နည်း။ ဤသည်မှာ လူသားဟုခေါ်ဖို့ မထိုက်သည့်၊ လူ့သဘာဝကင်းမဲ့သော သဘာဝဖြစ်သည်။...သူတော်ကောင်းတရား ကင်းမဲ့သည့် လူများသည် လူ့သဘာဝမရှိကြပေ။ ၎င်းတို့သည် ၎င်းတို့၏ တာဝန်များကို ကောင်းစွာ မည်သို့ ထမ်းဆောင်နိုင်မည်နည်း။ ၎င်းတို့သည် လူ့တိရစ္ဆာန်များ ဖြစ်ကြသောကြောင့် တာဝန်များကို ထမ်းဆောင်ဖို့ မထိုက်တန်ပေ။ သူတော်ကောင်းတရား ကင်းမဲ့သည့်သူများသည် မည်သည့်တာဝန်များကိုမျှ ကောင်းစွာ မထမ်းဆောင်ကြပေ။ အဆိုပါလူများသည် လူသားဟုခေါ်ဖို့ပင် မထိုက်တန်ပေ။ ၎င်းတို့သည် လူ့တိရစ္ဆာန်များဖြစ်ကြသည်၊ လူသားအသွင်ယူထားသည့် လူ့တိရစ္ဆာန်များ ဖြစ်သည်။ အသိတရားနှင့် အသိစိတ်ရှိသည့်သူများသာ လူ၏ကိစ္စများကို ကိုင်တွယ်နိုင်သည်၊ ၎င်းတို့ပြောသည့်စကားအတိုင်း တည်စေနိုင်သည်၊ ယုံကြည်စိတ်ချရလောက်ပြီး ‘ဖြောင့်မတ်သော လူကြီးလူကောင်း’ တစ်ဦးအဖြစ် အရည်အချင်းပြည့်မီသည်။ ‘ဖြောင့်မတ်သောလူကြီးလူကောင်း’ ဟူသည့် အသုံးအနှုန်းကို ဘုရားအိမ်တော်တွင် မသုံးပေ။ ထိုအစား ဘုရားအိမ်တော်သည် လူများ ရိုးသားဖို့ တောင်းဆိုသည်။ အကြောင်းမှာ ယင်းသည် သမ္မာတရား ဖြစ်သောကြောင့်တည်း။ ရိုးသားသောလူများသာလျှင် ယုံကြည်စိတ်ချရသည်၊ အသိတရားနှင့် အသိစိတ်ရှိပြီး လူသားဟု ခေါ်ဆိုခံရရန် ထိုက်တန်သည်။ လူတစ်ဦးသည် မိမိတာဝန်များကို ထမ်းဆောင်နေစဉ်အတွင်း သမ္မာတရားကို လက်ခံနိုင်ပြီး ၎င်းတို့၏ တာဝန်များကို ပြည့်ပြည့်ဝဝ ထမ်းဆောင်ရင်း စည်းမျဉ်းများနှင့်အညီ ပြုမူဆောင်ရွက်နိုင်ပါက ဤလူသည် အစစ်အမှန်ရိုးသားပြီး တကယ့်ကို ယုံကြည်စိတ်ချရသည်။ ထို့ပြင် ဘုရားသခင်၏ ကယ်တင်ခြင်းကို ရနိုင်သူများသည် ရိုးသားသောလူများဖြစ်ကြသည်။ ယုံကြည်စိတ်ချရသော ရိုးသားသူ လူတစ်ယောက်ဖြစ်ခြင်းသည် သင်၏စွမ်းရည်များ သို့မဟုတ် ပုံပန်းသွင်ပြင်တို့နှင့် မဆိုင်ပေ။ ပြီးလျှင် သင်၏အစွမ်းအစ၊ လုပ်ရည်ကိုင်ရည် သို့မဟုတ် ဆုကျေးဇူးတို့နှင့် ပို၍ပင် မဆိုင်ပေ။ သမ္မာတရားကို သင်လက်ခံသရွေ့၊ တာဝန်သိသိ ပြုမူနိုင်သရွေ့နှင့် သင့်တွင် အသိတရားနှင့် အသိစိတ်ရှိပြီး ဘုရားသခင်ထံ ကျိုးနွံနာခံနိုင်သရွေ့ လုံလောက်ပြီဖြစ်သည်။ လူတစ်ဦးတွင် လုပ်နိုင်စွမ်းများ မည်မျှပိုင်ဆိုင်ပါစေ အမှန်တကယ် ပူပန်ရမည့်အကြောင်းမှာ ၎င်းတို့တွင် သူတော်ကောင်းတရား ရှိမရှိဟူသည်ပင် ဖြစ်သည်။ တစ်စုံတစ်ဦးသည် သူတော်ကောင်းတရား မရှိသည်နှင့်တစ်ပြိုင်နက် ၎င်းတို့ကို လူသားဟု သဘောထား၍ မရနိုင်တော့ဘဲ အတိအကျဆိုရလျှင် လူ့တိရစ္ဆာန်တစ်ကောင်ဟုသာ သဘောထား၍ရတော့သည်။ ဘုရားအိမ်တော်မှ ဖယ်ရှားရှင်းလင်းခြင်း ခံရသောသူများသည် ၎င်းတို့တွင် လူ့သဘာဝနှင့် သူတော်ကောင်းတရားတို့ မရှိသောကြောင့် ဖယ်ရှားရှင်းလင်းခံရခြင်းဖြစ်သည်။ ထို့ကြောင့် ဘုရားသခင်အပေါ် ယုံကြည်သောလူများသည် သမ္မာတရားကို လက်ခံနိုင်ရမည်၊ ရိုးသားသောလူတစ်ဦးဖြစ်ရမည်၊ အနည်းဆုံး အသိတရားနှင့် အသိစိတ်ကို ပိုင်ဆိုင်ရမည်၊ ၎င်းတို့၏တာဝန်များကို ကောင်းစွာ ထမ်းဆောင်နိုင်ရမည်၊ ထို့ပြင် ဘုရားသခင်၏ တာဝန်ပေးစေခိုင်းချက်ကို ကောင်းမွန်စွာ ဖြည့်ဆည်းနိုင်ရမည်။ ဤလူများသာ ဘုရားသခင်၏ ကယ်တင်ခြင်းကို ရနိုင်သည်။ ၎င်းတို့သည် သူ့ကို ရိုးသားစစ်မှန်စွာ ယုံကြည်သူများဖြစ်ကြပြီး သူ့အတွက် မိမိတို့ကိုယ်ကို ရိုးသားစစ်မှန်စွာ အသုံးခံနိုင်သူများဖြစ်ကြသည်။ ဤလူများသည် ဘုရားသခင် ကယ်တင်သည့်လူများဖြစ်ကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်တော် နားလည်သွားတယ်။ အသိစိတ်နဲ့ ဆင်ခြင်တုံတရား ရှိတဲ့သူတွေကို ဘုရားသခင် ကယ်တင်တယ်၊ ဘာလို့လဲဆိုတော့ အသိစိတ်နဲ့ ဆင်ခြင်တုံတရား ရှိတဲ့သူတွေကသာ သမ္မာတရားကို လက်ခံနိုင်တယ်၊ သမ္မာတရားကို လက်တွေ့လုပ်ဆောင်နိုင်ပြီး သူတို့တာဝန်တွေကို ကောင်းကောင်း ထမ်းဆောင်နိုင်လို့ပဲ။ လူ့သဘာဝ၊ အသိစိတ်နဲ့ ဆင်ခြင်တုံတရား ကင်းမဲ့တဲ့သူတွေက သမ္မာတရားကို လက်မခံနိုင်ဘူး၊ နားလည်ရင်တောင်မှ လက်တွေ့မလုပ်ဆောင်နိုင်ကြဘူး။ ဘုရားသခင်ရဲ့ အမြင်မှာ အဲဒီလိုလူမျိုးတွေက လူတွေ မဟုတ်ဘဲ သားရဲတိရစ္ဆာန်တွေပဲ၊ သူတို့က ဘုရားသခင်ရဲ့ ဖယ်ရှားရှင်းလင်းတာကိုပဲ ခံရလိမ့်မယ်။ ဘုရားနှုတ်ကပတ်တော်ရဲ့ ဖော်ထုတ်ချက်က ကျွန်တော့်နှလုံးသားကို စူးဝင်သွားတယ်။ ဘုရားသခင် ဖော်ထုတ်နေတဲ့ အသိစိတ်နဲ့ ဆင်ခြင်တုံတရား ကင်းမဲ့တဲ့လူစားမျိုးက ကျွန်တော်ပါပဲ။ ဘုရားသခင်ကို ယုံကြည်လာတာ ဆယ်စုနှစ်တစ်ခုကျော်ပြီဖြစ်ပြီး ကိုယ့်တာဝန်ကို သစ္စာရှိရှိ လုပ်ဆောင်ဖို့နဲ့ ဝတ်ကျေတမ်းကျေ မလုပ်ဖို့ဆိုတဲ့ ရှုထောင့်ဘက်က ဘုရားနှုတ်ကပတ်တော်တွေကို အများကြီး ဖတ်ခဲ့ဖူးတယ်။ ဒါပေမဲ့ အခုတော့ ကိုယ့်ဇာတိပကတိ ဒုက္ခမခံရတာ နည်းနည်း သက်သာအောင်လို့ ကျွန်တော်က ဖြတ်လမ်းနည်းသုံးပြီး ဉာဏ်များနေတုန်းပဲ၊ အလုပ်ကို နှောင့်နှေးစေနေတုန်းပဲ။ ကျွန်တော်က သမ္မာတရားကို လက်ခံတဲ့လူ လုံးဝ မဟုတ်သလို အသိစိတ်နဲ့ ဆင်ခြင်တုံတရားရှိတဲ့လူလည်း မဟုတ်ခဲ့ပါဘူး။ အမှန်တကယ်က ခက်ခဲတဲ့ ဗီဒီယိုတွေကို ကြုံရတဲ့အခါ ကျွန်တော်သာ အားပိုစိုက်ပြီး အချိန်ပိုပေးရင် ကောင်းကောင်း တည်းဖြတ်နိုင်မှာပါ။ ဒါပေမဲ့ ကျွန်တော်က အလုပ်မရှုပ်ချင်ခဲ့ဘူး။ ကိုယ့်ဇာတိပကတိ သက်သာဖို့အတွက် ရိုက်ချက်တချို့ကို ဖြစ်သလိုရွေးပြီး အတူ ဆက်လိုက်တာ။ ကူးပြောင်းမှုတွေ မချောမွေ့တာကို မြင်တဲ့အချိန်မှာတောင် မပြင်ခဲ့ဘူး၊ အဲဒါကြောင့် ဗီဒီယိုက အကြိမ်ကြိမ် ပြန်ပြင်ရပြီး တိုးတက်မှုကို နှောင့်နှေးစေခဲ့တယ်။ ပိုကောင်းတဲ့ရလဒ်ရဖို့ ဗီဒီယိုထဲက ပြဿနာတွေကို ကိုင်တွယ်ဖို့ ပိုကောင်းတဲ့နည်းလမ်းတွေ ရှိမှန်း ကျွန်တော် ရှင်းရှင်းလင်းလင်း သိပေမဲ့ ကျွန်တော့်ရဲ့ ဇာတိပကတိ ဒုက္ခခံရမှာ ကြောက်လို့ အားအနည်းဆုံးစိုက်ရတဲ့ နည်းလမ်းကို ရွေးခဲ့တယ်၊ ဗီဒီယိုမှာ ပြဿနာတွေဖြစ်ပြီး အပြန်ပြန်အလှန်လှန် ပြန်ပြင်ရတာတွေနဲ့ လုပ်ငန်းစဉ်ကို နှောင့်နှေးစေခဲ့တယ်။ တကယ်တမ်းကျတော့ ဗီဒီယိုတစ်ခုကို ကောင်းကောင်း တည်းဖြတ်ဖို့ အဆင့်မြင့် နည်းပညာတွေ မလိုပါဘူး။ ဂရုစိုက်မှု၊ လုံ့လဝီရိယနဲ့ အားနည်းနည်း ပိုစိုက်လိုက်ရင် လုပ်နိုင်ပါတယ်။ ဒါပေမဲ့ အဲဒါကိုတောင် ကျွန်တော် မလုပ်နိုင်ခဲ့ဘူး။ ကျွန်တော့်မှာ တကယ်ကို အသိစိတ် လုံးဝ မရှိခဲ့တာပါ။ ကိုယ့်ဇာတိပကတိ သက်သာဖို့ပဲ ဂရုစိုက်ပြီး အသင်းတော်ရဲ့ အလုပ်ကို နည်းနည်းလေးမှ ထည့်မတွက်ဘူး၊ အသင်းတော်ရဲ့ အကျိုးစီးပွားကို လုံးဝ ကာကွယ်မပေးခဲ့ဘူး။ ကျွန်တော်က တကယ်ကို မယုံကြည်ထိုက်ဘူး၊ အကျင့်သီလ အရမ်းကင်းမဲ့ပြီး လူ့သဘာဝ အရမ်းကင်းမဲ့တယ်။ တာဝန်သိစိတ်ရှိတဲ့လူသာ ဒီဗီဒီယိုကို တည်းဖြတ်ရင် မြန်မြန် လိုင်းပေါ်တင်နိုင်မှာဖြစ်ပြီး ဧဝံဂေလိတရား ဖြန့်ဝေတဲ့အလုပ်မှာ တစ်စိတ်တစ်ပိုင်းကို တစ်ရက်စောပြီး ပြနိုင်ခဲ့မှာပဲ။ ဗီဒီယို လိုင်းပေါ်တင်တာကို နှောင့်နှေးစေခဲ့တဲ့သူက ကျွန်တော်ပါ။ ကျွန်တော်က ဗီဒီယိုအလုပ်ကို အဖျက်အမှောင့်လုပ်ပြီး နှောင့်ယှက်နေတာ၊ ဘုရားသခင်ကို အတိုက်အခံလုပ်နေတာပဲ။ ကျွန်တော်သာ အခြေအနေတွေကို မပြောင်းလဲရင် နောက်ဆုံးမှာ ဘုရားသခင်ရဲ့ ပစ်ပစ်ခါခါငြင်းပယ်တာ၊ ဖော်ထုတ်တာ ခံရပြီး ဖယ်ရှားရှင်းလင်းတာ ခံရမှာပဲ။ ဒီလိုပုံစံနဲ့ ကျွန်တော် ဆက်သွားလို့ မရတော့ဘူး။ ဘုရားနှုတ်ကပတ်တော်အတိုင်း လက်တွေ့လုပ်ဆောင်ရမယ်၊ ရိုးသားတဲ့လူဖြစ်ဖို့ လိုက်စားရမယ်၊ ကိုယ့်တာဝန်တွေကို ဖြည့်ဆည်းပြီး ကျွန်တော်မြင်ရတဲ့ ပြဿနာတိုင်းကို ပြင်ဖို့ အစွမ်းကုန် လုပ်ရမယ်။ ကျွန်တော့် စိတ်နှလုံးထဲကနေလည်း ဘုရားသခင်ကို ဆုတောင်းခဲ့တယ်။ “အို ဘုရားသခင်၊ ကျွန်တော် ကိုယ့်တာဝန်မှာ ဝတ်ကျေတမ်းကျေလုပ်ပြီး တာဝန်မဲ့ခဲ့ပါတယ်။ ကိုယ်ကောင်းကောင်းလုပ်နိုင်စွမ်းရှိတဲ့အရာတွေကို မလုပ်ဘဲ ဗီဒီယို လိုင်းပေါ်တင်တာကို နှောင့်နှေးစေခဲ့ပါတယ်။ ကျွန်တော် တကယ်ကို အသိစိတ်နဲ့ ဆင်ခြင်တုံတရား ကင်းမဲ့ပြီး ယုံကြည်စိတ်ချရသူ မဟုတ်ပါဘူး။ အို ဘုရားသခင်၊ ကျွန်တော် နောင်တရချင်ပါတယ်။ အချိန်နဲ့ အင်အား ပိုစိုက်ထုတ်ရရင်တောင်၊ ပိုဒုက္ခခံရပြီး ပိုကြီးမားတဲ့ အဖိုးအခ ပေးရရင်တောင်၊ ကောင်းတဲ့ရလဒ်တွေ စွမ်းဆောင်ရရှိနိုင်သရွေ့ လုပ်ဆောင်ဖို့ ကျွန်တော် လိုလားပါတယ်။ ကျွန်တော်သာ ထပ်ပြီး ဝတ်ကျေတမ်းကျေ လုပ်မိရင် ကိုယ်တော် ကျွန်တော့်ကို ဆုံးမပဲ့ပြင်ပြီး ရိုက်နှက်ဆုံးမတော်မူပါ” လို့ပေါ့။

အဲဒီနောက်မှာ ကိုယ့်တာဝန်အပေါ်ထားတဲ့ အရင်က မှားယွင်းတဲ့ သဘောထားကို ကျွန်တော် ပြောင်းလဲပစ်လိုက်တယ်။ ဗီဒီယိုတွေ တည်းဖြတ်ဖို့ အချိန်နဲ့ အင်အား ပိုစိုက်ထုတ်ရပေမဲ့ တည်းဖြတ်ပြီးတဲ့ ဗီဒီယိုတွေက ပိုပြီး ချောမွေ့ပုံပေါ်လာတယ်၊ လိုင်းပေါ်တင်တဲ့ လုပ်ငန်းစဉ်ကလည်း နည်းနည်း ပိုမြန်လာတယ်။ ဒီလိုပုံစံနဲ့ တာဝန်ထမ်းဆောင်ရတာ ကျွန်တော် စိတ်ပိုအေးသွားတယ်။ ခဏကြာတော့ ကျွန်တော် တည်းဖြတ်တဲ့ ဗီဒီယိုတွေက တော်တော် ချောမွေ့တယ်လို့ ညီအစ်ကို မောင်နှမတချို့က မှတ်ချက်ပေးတဲ့အကြောင်းပြောတဲ့ စာတစ်စောင်ကို ကြီးကြပ်ရေးမှူးက ပို့လာခဲ့ပြီး လူတိုင်းကို ဝေမျှပေးဖို့ ကောင်းတဲ့နည်းလမ်းတွေ တစ်ခုတလေ ရှိလားလို့ မေးတယ်။ ဒါကို ကြားရတော့ ကျွန်တော် အရမ်း စိတ်လှုပ်ရှားသွားပြီး ပြန်ဆင်ခြင်မိတယ်။ ကိုယ့်တာဝန်မှာ အားပိုစိုက်ပြီး အဖိုးအခ ပိုပေးဆပ်ရမယ်ဆိုတဲ့ ဘုရားသခင် ပြောတဲ့အတိုင်း ကျွန်တော် လိုက်နာရုံပဲ ရှိပါသေးတယ်။ ကိုယ့်တာဝန်ရဲ့ ရလဒ်တွေ ဒီလောက် တိုးတက်လာမယ်လို့ ကျွန်တော် မထင်ထားခဲ့ဘူး။ နောက်ပိုင်းမှာ ကျွန်တော့်အတွေ့အကြုံနဲ့ တည်းဖြတ်နည်းကို ညီအစ်ကို မောင်နှမတွေနဲ့ ဝေမျှခဲ့တယ်၊ သူတို့အားလုံးက အဲဒါကို တော်တော် အထောက်အကူဖြစ်တယ်လို့ မြင်ခဲ့ကြတယ်။

ဝတ်ပြုနေတုန်းမှာ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့ပြီး ဝတ်ကျေတမ်းကျေလုပ်ခြင်းရဲ့ အကျိုးဆက်တွေနဲ့ပတ်သက်ပြီး နားလည်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် မိမိတို့၏ တာဝန်များကို ကောင်းမွန်စွာ ထမ်းဆောင်ရန်မှာ ပူးပေါင်းဆောင်ရွက်ရန် အလွန်အရေးကြီးသည်။ ၎င်းတို့၏ စိတ်နေစိတ်ထားသည် အလွန်အရေးကြီးသည်။ ပြီးလျှင် ၎င်းတို့၏ အတွေးများနှင့် စိတ်ကူးများကို အဘယ်နေရာသို့ ဦးတည်သည်မှာ အလွန်အရေးကြီးသည်။ လူတို့သည် မည်သည့် စိတ်အခြေအနေတွင် ရှိနေသည်၊ မိမိတာဝန်ကို ထမ်းဆောင်ရာတွင် စွမ်းအင်မည်မျှကို ၎င်းတို့ အသုံးချသည်တို့ကို ဘုရားသခင်မှ စိစစ်ပြီး မြင်နိုင်သည်။ လူတို့သည် ၎င်းတို့လုပ်သည့်အရာ၌ စိတ်နှလုံးနှင့်ခွန်အား အလုံးစုံကို အသုံးပြုရန်မှာ အလွန်အရေးပါသည်။ ၎င်းတို့၏ ပူးပေါင်းဆောင်ရွက်ခြင်းသည် အရေးပါသော အစိတ်အပိုင်းတစ်ခု ဖြစ်သည်။ လူတို့သည် ၎င်းတို့ ပြီးမြောက်ခဲ့သော တာဝန်များနှင့် ၎င်းတို့ လုပ်ဆောင်ခဲ့သော အရာများအပေါ်တွင် နောင်တမရရှိရန် ကြိုးပမ်းမှသာလျှင်၊ ဘုရားသခင်အား အကြွေးတင်ခြင်း မရှိမှသာလျှင် ၎င်းတို့သည် မိမိတို့၏ စိတ်နှလုံးနှင့်ခွန်အား အလုံးစုံဖြင့် ပြုမူဆောင်ရွက်မည် ဖြစ်သည်။ သင်၏ တာဝန်ကို ထမ်းဆောင်ခြင်းတွင် သင်၏ အားအင်နှင့် စိတ်နှလုံးအပြည့်အဝကို ထည့်ရန် အစဉ်သဖြင့် ပျက်ကွက်လျှင်၊ သင်သည် အဆက်မပြတ် ဝတ်ကျေတမ်းကျေဖြစ်လျှင်၊ အလုပ်အပေါ် ကြီးမားသော ထိခိုက်နစ်နာစေလျှင်၊ ဘုရားသခင်တောင်းဆိုသော အကျိုးတရားများကို မှီအောင်မလုပ်နိုင်လျှင် တစ်ခုသာ သင့်ထံတွင် ဖြစ်ပျက်နိုင်သည်။ သင်သည် ဖယ်ရှားရှင်းလင်းခံရမည်။ ထို့အချိန်တွင် နောင်တများရရန် အချိန်ရှိသေးသလော။ ရှိမည်မဟုတ်ပေ။ ဤလုပ်ရပ်များသည် ထာဝရ နောင်တ၊ အစွန်းအထင်းတစ်ခု ဖြစ်လိမ့်မည်။ အဆက်မပြတ် ဝတ်ကျေတမ်းကျေဖြစ်ခြင်းသည် အစွန်းအထင်းတစ်ခုဖြစ်သည်။ ကြီးလေးသော ပြစ်မှားမှုတစ်ခုဖြစ်သည်။ ဟုတ်သလော။ မဟုတ်သလော။ (ဟုတ်သည်။) သင်၏ အားအင်နှင့် စိတ်နှလုံး အပြည့်အဝဖြင့် သင်၏ ဝတ္တရားများကို၊ သင်လုပ်ဆောင်သင့်သည့် အရာတိုင်းကို ဆောင်ရွက်ရန် ကြိုးပမ်းရမည်။ ဝတ်ကျေတမ်းကျေဖြစ်ခြင်း၊ နောင်တတစ်ခုခုဖြစ်ခြင်း မရှိရပေ။ ထိုသို့လုပ်နိုင်လျှင် သင်ထမ်းဆောင်သည့်တာဝန်ကို ဘုရားသခင်က အောက်မေ့ဂုဏ်ပြုလိမ့်မည်။ ဘုရားသခင် အောက်မေ့ဂုဏ်ပြုသောအရာများသည် ကောင်းမှုများဖြစ်သည်။ ဤသို့ဆိုလျှင် ဘုရားသခင် အောက်မေ့ဂုဏ်ပြုခြင်းမရှိသော အရာများမှာ အဘယ်နည်း။ (၎င်းတို့သည် ပြစ်မှားမှုများနှင့် မကောင်းမှုများဖြစ်သည်။) ဤသို့အားဖြင့် လက်ရှိအချိန်တွင် မကောင်းမှုများကို ဖော်ပြပါက ယင်းတို့သည် မကောင်းမှုများ ဖြစ်သည်ကို သင်သည် လက်ခံချင်မှ လက်ခံပေလိမ့်မည်။ သို့သော် ထိုအရာများအပေါ်တွင် အရေးကြီးသော အကျိုးဆက်များ ဖြစ်ပေါ်လာသည့် နေ့တစ်နေ့ ရောက်လာလျှင်၊ ပြီးလျှင် ယင်းတို့သည် အပျက်သဘောဆောင်သော လွှမ်းမိုးမှုတစ်ခု ဖြစ်ပေါ်စေလျှင် ဤအရာတို့သည် အပြုအမူဆိုင်ရာ ပြစ်မှားမှုသက်သက်သာ မဟုတ်ဘဲ မကောင်းမှုများဖြစ်သည်ကို သင် ခံစားမိလိမ့်မည်။ ဤအရာကို သင် နားလည်သဘောပေါက်သည့်အခါ သင်သည် နောင်တရမည်ဖြစ်ပြီး ‘ငါ ကာကွယ်မှု အနည်းငယ် ပြုလုပ်သင့်ခဲ့သည်။ အစကတည်းက အနည်းငယ်ပို၍ တွေးတောပြီး အားထုတ်လျှင် ဤအကျိုးဆက်ကို ရှောင်နိုင်လိမ့်မည်’ဟု မိမိ ဘာသာ စဉ်းစားမိလိမ့်မည်။ သင့်စိတ်နှလုံးရှိ ဤထာဝရ အစွန်းအထင်းကို မည်သည့်အရာကမျှ ဖယ်ရှားပေးလိမ့်မည် မဟုတ်။ ထို့အပြင် ယင်းသည် သင့်အား ထာဝရ အကြွေးတင်စေလျှင် သင်သည် ဒုက္ခရောက်လိမ့်မည်။ ထို့ကြောင့် ယနေ့တွင် သင်သည် မည်သည့်နောင်တမျှမရှိဘဲ ဘုရားသခင် အောက်မေ့ဂုဏ်ပြုသည့် ပုံစံဖြင့် ရှင်းလင်းသည့် အသိစိတ်ဖြင့် တာဝန်ထမ်းကို ထမ်းဆောင်ရန်အတွက် ဘုရားသခင်က သင့်အား ပေးအပ်သော စေခိုင်းချက်တွင် သင်၏ အားအင်နှင့် စိတ်နှလုံးအပြည့်အဝထည့်ရန် ကြိုးပမ်းရမည်။ မည်သည့်အရာကို သင်လုပ်ဆောင်သည်ဖြစ်စေ ဝတ်ကျေတမ်းကျေပြုခြင်း မရှိနှင့်။ သင်သည် စိတ်လိုက်မာန်ပါ အမှားတစ်ခု ပြုလုပ်မိပြီး ယင်းက ကြီးလေးသော ပြစ်မှားမှုတစ်ခုဖြစ်လျှင် ဤသည်မှာ ထာဝရအစွန်းအထင်းတစ်ခု ဖြစ်လာလိမ့်မည်။ သင်သည် နောင်တရသည်နှင့်တစ်ပြိုင်နက် ယင်းတို့အတွက် ပြန်လည်ပေးဆပ်နိုင်လိမ့်မည် မဟုတ်ဘဲ ယင်းတို့သည် ထာဝရ နောင်တများ ဖြစ်လိမ့်မည်။ ဤလမ်းကြောင်းနှစ်ခုလုံးကို ရှင်းလင်းစွာ မြင်သင့်သည်။ ဘုရားသခင်၏ အသိအမှတ်ပြုခြင်းကို ခံရရန် မည်သည့်လမ်းကြောင်းကို သင် ရွေးချယ်သင့်သနည်း။ မည်သည့်နောင်တမျှ မရှိဘဲ သင်၏ စိတ်နှလုံး၊ ခွန်အားအလုံးစုံဖြင့် သင့်တာဝန်ကို ထမ်းဆောင်ခြင်း၊ ကောင်းမှုများကို ပြင်ဆင်ပြီး စုဆောင်းခြင်းဖြစ်သည်။ မည်သည့်အရာကို လုပ်ဆောင်သည်ဖြစ်စေ အခြားလူများ၏ တာဝန်များကို ထမ်းဆောင်ခြင်းအား နှောင့်ယှက်မည့် မကောင်းမှုကို မလုပ်နှင့်။ သမ္မာတရားကို ဆန့်ကျင်ပြီး ဘုရားသခင်ကို အာခံဆန့်ကျင်သော မည်သည့်အရာကိုမျှ မလုပ်ဆောင်နှင့်။ တစ်သက်လုံး ရရှိမည့်နောင်တများကို မဖြစ်ပေါ်စေနှင့်။ လူတစ်ဦးက ပြစ်မှားမှုများကို အလွန်အမင်း ကျူးလွန်မိပါက မည်သို့ဖြစ်သနည်း။ ၎င်းတို့သည် ဘုရားသခင်၏ ရှေ့မှောက်တွင် ၎င်းတို့အပေါ် ဘုရားသခင်၏ ဒေါသကို ဆက်လက် တိုးပွားလာနေစေခြင်းဖြစ်သည်။ သင်သည် အစဉ်သဖြင့် ဆက်လက်ပြစ်မှားနေပြီး သင့်အပေါ် ဘုရားသခင်၏ အမျက်ဒေါသသည် အစဉ် ကြီးမားလာလျှင် အဆုံး၌ သင်သည် အပြစ်ဒဏ်ပေးခြင်း ခံရမည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်တော် အရမ်းတို့ထိခံခဲ့ရတယ်။ “အဆက်မပြတ် ဝတ်ကျေတမ်းကျေဖြစ်ခြင်းသည် အစွန်းအထင်းတစ်ခုဖြစ်သည်။ ကြီးလေးသော ပြစ်မှားမှုတစ်ခုဖြစ်သည်” ဆိုတဲ့ နှုတ်ကပတ်တော်တွေကို ကျွန်တော် ထပ်ခါတလဲလဲ ဆင်ခြင်သုံးသပ်ခဲ့တယ်။ ကိုယ့်တာဝန်မှာ အမြဲတမ်း ဝတ်ကျေတမ်းကျေ လုပ်နေခြင်းအားဖြင့် ကျွန်တော်က ကောင်းမှုတွေကို ပြင်ဆင်ဖို့ ပျက်ကွက်နေတာတင်မကဘူး၊ တကယ်တမ်းမှာ ဒုစရိုက်အမှုတွေကို စုဆောင်းနေတာပဲဆိုတာကို သဘောပေါက်လာတယ်။ တစ်နေ့မှာ ဒါက ဆိုးရွားတဲ့ အကျိုးဆက်တွေ ဖြစ်စေခဲ့ရင် ကျွန်တော် လုံးဝ ဖော်ထုတ်ခံရပြီး ဖယ်ရှားရှင်းလင်းခံရမှာပဲ။ ကျွန်တော် တည်းဖြတ်လိုက်တဲ့ ဗီဒီယိုတွေသာ ဘယ်သူမှ မစစ်ဆေးဘဲ တိုက်ရိုက် အွန်လိုင်း ရောက်သွားခဲ့ရင် အဲဒီထဲက ပြဿနာတွေအားလုံးက ဘုရားသခင်ကို အကြီးအကျယ် အရှက်ရစေမှာ။ ဘုရားသခင်ဆီကနေ ရေလောင်းပေးခြင်းနဲ့ သမ္မာတရား ထောက်ပံ့မှုတွေကို ကျွန်တော် အများကြီး ခံစားခဲ့ရတယ်၊ ဒါကြောင့် ကိုယ့်တာဝန်ကို ဖြည့်ဆည်းပြီး ဗီဒီယိုတွေကို ကောင်းကောင်း တည်းဖြတ်သင့်တာပေါ့။ ဒါပေမဲ့ ကျွန်တော်က ဝတ်ကျေတမ်းကျေလုပ်ပြီး တာဝန်မဲ့ခဲ့တယ်။ ပညတ်တော်ခေတ်တုန်းက ဘုရားသခင်ကို ခြေကျိုး၊ မျက်ကန်းဖြစ်တဲ့ နွားတွေ၊ သိုးတွေနဲ့ ချိုးငှက်တွေ ပူဇော်တဲ့လူတွေနဲ့ ကျွန်တော့်ကြားမှာ ကွာခြာတာ တစ်ခုတလေရှိလို့လား။ ဘုရားသခင်ရဲ့ ချစ်ခြင်းမေတ္တာကို ပြန်ပေးဆပ်ဖို့ မစဉ်းစားဘဲ ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာတွေကို ကျွန်တော် ခံစားနေခဲ့တာ၊ ပြီးတော့ ကျွန်တော် ပူဇော်ခဲ့တာက အညံ့ဆုံး ပူဇော်သက္ကာပဲ။ ဒါက ဘုရားသခင်ကို ဗြောင်ကျကျ အရူးလုပ်ပြီး လှည့်ဖြားတာပဲ။ ဘုရားသခင်ရဲ့ အမျက်ဒေါသကို စုဆောင်းနေတာပဲ။ ကျွန်တော်သာ နောင်တမရဘဲ ဆက်လုပ်နေရင် အနည်းဆုံးတော့ တာဝန်ထမ်းဆောင်ဖို့ အခွင့်အရေး ဖယ်ရှားခံရမှာဖြစ်ပြီး ဆိုးရွားရင်တော့ ဘုရားသခင်ရဲ့ အပြစ်ဒဏ်ပေးတာကို ကျွန်တော် ရင်ဆိုင်ရလိမ့်မယ်။ ကိုယ့်တာဝန်မှာ တစ်သမတ်တည်း ဝတ်ကျေတမ်းကျေလုပ်ခဲ့တဲ့ မားတီးယပ်စ်လို့ခေါ်တဲ့ လူတစ်ယောက်ကို ကျွန်တော် တွေးမိတယ်။ သူလုပ်သမျှအရာတိုင်းမှာ ပြီးပြီးရောဆိုပြီး လုပ်ခဲ့တာ၊ သူများတွေက သူ့အမှားတွေကို အမြဲတမ်း လိုက်ပြင်ပေးရတယ်၊ သူရှုပ်ထားတာတွေကို လိုက်ရှင်းပေးရတယ်၊ အဲဒါကြောင့် အသင်းတော်ရဲ့အလုပ်ကို အကြီးအကျယ် အဖျက်အမှောင့်လုပ်ပြီး နှောင့်ယှက်ခဲ့တာပေါ့။ အကြိမ်ကြိမ် ပြုပြင်ခံရပြီးတာတောင် သူ နောင်တမရသေးဘဲ သာမန်အသင်းတော်တစ်ခုဆီ အပို့ခံလိုက်ရတယ်။ အဲဒီမှာလည်း သူ အခြေအနေတွေ မပြောင်းလဲသေးဘူး၊ တာဝန်တွေတောင် ဆက်မထမ်းဆောင်တော့ဘဲ နောက်ဆုံးမှာ အသင်းတော်ကနေ ရှင်းလင်းပစ်တာ ခံလိုက်ရတယ်လို့ ကျွန်တော် ကြားတယ်။ သူများတွေရဲ့ ကျရှုံးမှုတွေကို တွေးမိပြီး ကျွန်တော် မကြောက်ဘဲ မနေနိုင်ဘူး။ ဘုရားသခင်ရဲ့ ဖြောင့်မတ်တဲ့ စိတ်သဘောထားကို ပုန်ကန်ပြစ်မှားလို့ မရဘူးဆိုတာကိုလည်း ကျွန်တော် ကြုံတွေ့လာရတယ်။ အသင်းတော်မှာ တာဝန်တစ်ခု ထမ်းဆောင်နိုင်သေးတဲ့အချက်က ဘုရားသခင်ရဲ့ သနားကရုဏာဖြစ်ပြီး ကျွန်တော့်အတွက် နောင်တရဖို့ အခွင့်အရေးဖြစ်ပါတယ်။ ကိုယ့်တာဝန်မှာ ဝတ်ကျေတမ်းကျေလုပ်တဲ့ ပြဿနာကို ဖြေရှင်းဖို့ သမ္မာတရားကို ကျွန်တော် မြန်မြန် ရှာဖွေရမယ်။

နောက်ပိုင်းမှာ ဝတ်ကျေတမ်းကျေလုပ်တဲ့ သဘောထားကို ဖြေရှင်းဖို့ လမ်းကြောင်းကို ဘုရားနှုတ်ကပတ်တော်ထဲကနေ ကျွန်တော် တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူများက ၎င်းတို့၏တာဝန်ကို ထမ်းဆောင်သည့်အခါတွင် အမှန်တကယ်ပင် ၎င်းတို့သည် ၎င်းတို့လုပ်ဆောင်သင့်သည့်အရာကို လုပ်ဆောင်နေကြသည်။ သို့သော် သင်သည် ဘုရားသခင် ရှေ့မှောက်တွင် ယင်းကို လုပ်ဆောင်ပါက၊ သင်သည် ရိုးသားသည့် သဘောထားနှင့် စိတ်နှလုံးပါလျက် တာဝန် ထမ်းဆောင်ပြီး ဘုရားကိုနာခံပါက ဤသဘောထားသည် သာ၍ မှန်ကန်လိမ့်မည် မဟုတ်လော။ ထို့ကြောင့် သင်သည် သင်၏နေ့စဉ်အသက်တာတွင် ဤသဘောထားကို မည်သို့ လက်တွေ့ကျင့်သုံးသင့်သနည်း။ သင်သည် ‘ဘုရားသခင်ကို စိတ်နှလုံးပါလျက် ရိုးသားမှုဖြင့် ဝတ်ပြုကိုးကွယ်ခြင်း’ ကို သင်၏စစ်မှန်မှု ဖြစ်စေရမည်။ သင်သည် ဝတ်ကျေတမ်းကျေ လုပ်ချင်သည့်အခါတိုင်း၊ ကလိမ်ကျချင်ပြီး ပျင်းရိချင်သည့်အခါတိုင်း၊ အာရုံပျံ့လွင့်သည့်အချိန်တိုင်း သို့မဟုတ် ပျော်ပါးချင်သည့် အချိန်တိုင်းတွင် ဤသို့ သင်စဉ်းစားဆင်ခြင်သင့်၏။ ‘ဤသို့ပြုမူခြင်းဖြင့် ငါသည် ယုံကြည်စိတ်ချ၍မရသူ ဖြစ်နေသလော။ ဤသည်မှာ ငါ၏တာဝန်ကို ထမ်းဆောင်ရာတွင် ငါ၏ စိတ်ကိုနှစ်ထားခြင်းလော။ ဤသို့လုပ်ဆောင်ခြင်းဖြင့် ငါသည် သစ္စာစောင့်သိရန် ပျက်ကွက်နေခြင်းလော။ ငါ့ကို ဘုရားသခင် အပ်နှံထားသည့် တာဝန်ပေးစေခိုင်းချက်နှင့် လျော်ညီအောင် အသက်ရှင်ဖို့ ငါ ပျက်ကွက်နေခြင်းလော’ ဟူ၍ ဖြစ်သည်။ ဤသည်မှာ သင့်ကိုယ်သင် ဆင်ခြင်သုံးသပ်သင့်သည့်ပုံ ဖြစ်သည်။ သင်သည် သင်၏တာဝန်တွင် အစဉ် ဝတ်ကျေတမ်းကျေပြုကြောင်း၊ သစ္စာစောင့်သိခြင်း မရှိကြောင်းနှင့် သင်သည် ဘုရားသခင်ကို နာကျင်စေခဲ့ကြောင်း သိလာလျှင် မည်သည့်အရာကို ပြုလုပ်သင့်သနည်း။ သင်က ‘ထိုအခိုက်အတန့်တွင် တစ်ခုခုမှားနေသည်ကို ငါခံစားရသည်။ သို့သော် ယင်းကို ပြဿနာအဖြစ် ငါ သဘောမထားခဲ့ပေ။ ပေါ့ဆစွာဖြင့် ဖော့ပြောလိုက်သည်။ ယခုမှသာ ငါသည် တကယ်ကို ပေါ့ဆပြီး ဝတ်ကျေတမ်းကျေပြုသည်၊ ငါ၏ တာဝန်ကို စံမီအောင် မထမ်းဆောင်ခဲ့သည်ကို သဘောပေါက်ခဲ့သည်။ ငါသည် အမှန်ပင် အသိတရားနှင့် ဆင်ခြင်တုံတရားကင်းမဲ့သည်’ ဟု ပြောဆိုသင့်သည်။ သင်သည် ပြဿနာကို တွေ့ရှိပြီး သင့်ကိုယ်သင် အနည်းငယ်သိလာသည်။ ထို့ကြောင့် ယခုအခါတွင် သင့်ကိုယ်သင် ပြန်လှည့်လာရမည်။ သင့်တာဝန်ကို ထမ်းဆောင်ခြင်းအပေါ် သင်၏ သဘောထားက မှားယွင်းသည်။ သင်သည် ယင်းကို အပိုအလုပ်တစ်ခုကဲ့သို့ သဘောထားပြုမူပြီး ဖြစ်ကတတ်ဆန်း အားထုတ်မှုတစ်ခုကိုသာ ပြုလုပ်ခဲ့ကာ ယင်းကို စိတ်မနှစ်ထားပေ။ သင်သည် ဤသို့ ထပ်မံ၍ ဝတ်ကျေတမ်းကျေပြုလျှင် ဘုရားကို ဆုတောင်းရမည်ဖြစ်ပြီး ဘုရားသခင်ကို သင့်အား ပဲ့ပြင်ဆုံးမကာ ရိုက်နှက်ဆုံးမခွင့် ပေးရမည်။ သင်၏တာဝန်ကို ထမ်းဆောင်ရာတွင် ဤသို့သော စိတ်ပိုင်းဖြတ်ချက် သင်၌ ရှိမှသာလျှင် သင်သည် အမှန်တကယ် နောင်တရနိုင်သည်။ သင်၏ အသိစိတ်က ရှင်းလင်းပြီး တာဝန်ကို ထမ်းဆောင်ခြင်းအပေါ် သင့်သဘောထားက ပြောင်းလဲသွားမှသာ သင့်ကိုယ်သင် အမှန်တကယ် ပြောင်းလဲပြီးဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) “လူတို့သည် ဖောက်ပြန်ပျက်စီးသော စိတ်သဘောထားများ ရှိသည့်အတွက် သူတို့၏ တာဝန်များကို ထမ်းဆောင်သည့်အခါ မကြာခဏ ဝတ်ကျေတမ်းကျေပြုကြသည်။ ဤသည်မှာ ပြဿနာအားလုံးတွင် အဆိုးဆုံးတစ်ခုဖြစ်သည်။ လူတို့သည် မိမိတို့၏ တာဝန်များကို မှန်မှန်ကန်ကန် ထမ်းဆောင်ရမည်ဆိုလျှင် ဤဝတ်ကျေတမ်းကျေပြုခြင်းပြဿနာကို အရင်ဦးဆုံး ကိုင်တွယ်ရမည်။ ၎င်းတို့တွင် ဝတ်ကျေတမ်းကျေဖြစ်သည့် သဘောထားရှိသရွေ့ ၎င်းတို့၏ တာဝန်များကို မှန်မှန်ကန်ကန် ထမ်းဆောင်နိုင်လိမ့်မည် မဟုတ်ပေ။ ယင်းမှာ ဝတ်ကျေတမ်းကျေဖြစ်ခြင်းပြဿနာကို ဖြေရှင်းခြင်းသည် အလွန့်အလွန် အရေးကြီးသည်ဟူသည့် သဘောဖြစ်သည်။ ဤသို့ဆိုလျှင် ၎င်းတို့သည် မည်သို့ လက်တွေ့လုပ်ဆောင်သင့်သနည်း။ ရှေးဦးစွာ ၎င်းတို့၏ စိတ်အခြေအနေပြဿနာကို အရင်ဆုံး ဖြေရှင်းရမည်။ လှည့်စားဖို့၊ သို့မဟုတ် ဝတ်ကျေတမ်းကျေဖြစ်ဖို့ မရည်ရွယ်သင့်ဘဲ ၎င်းတို့၏ တာဝန်များကို မှန်ကန်စွာ ချဉ်းကပ်ပြီး အမှုအရာများကို လေးနက်မှုနှင့် တာဝန်သိစိတ်တစ်ခုဖြင့် လုပ်ဆောင်ရမည်။ မိမိ၏ တာဝန်သည် ဘုရားသခင်အတွက် ထမ်းဆောင်ခြင်းဖြစ်သည်။ မည်သူတစ်ဦးတစ်ယောက်အတွက်မျှ မဟုတ်ပေ။ လူတို့သည် ဘုရားသခင်၏ စိစစ်မှုကို လက်ခံနိုင်လျှင် မှန်ကန်သည့် စိတ်အခြေအနေ ရှိလိမ့်မည်။ ထို့အပြင် တစ်စုံတစ်ခုကို လုပ်ဆောင်ပြီးနောက်တွင် လူတို့သည် ယင်းကို ဆန်းစစ်ရမည်။ ဆင်ခြင်သုံးသပ်ရမည်။ မိမိတို့၏ စိတ်နှလုံးတွင် အနည်းငယ် စိတ်မသက်မသာ ခံစားရပြီး အသေးစိတ် စစ်ဆေးပြီးနောက်တွင် အမှန်တကယ် ပြဿနာတစ်ခုရှိသည်ကို တွေ့ရှိလျှင် အပြောင်းအလဲများ ပြုလုပ်ရမည်။ ဤအပြောင်းအလဲများ ပြုလုပ်ပြီးသည်နှင့်တစ်ပြိုင်နက် ၎င်းတို့သည် မိမိတို့၏ စိတ်နှလုံး၌ စိတ်အေးလက်အေး ခံစားရမည်။ လူတို့သည် စိတ်မသက်မသာ ခံစားရသည့်အခါ ပြဿနာတစ်ခုရှိသည်ကို သက်သေပြသည်။ ၎င်းတို့လုပ်ဆောင်ပြီးခဲ့သည့်အရာကို လုံ့လရှိစွာ စစ်ဆေးရမည်။ အထူးသဖြင့် အရေးပါသည့် အဆင့်များတွင်ဖြစ်သည်။ ဤသည်မှာ တာဝန်ထမ်းဆောင်ရာတွင် တာဝန်သိတတ်သော သဘောထားတစ်ခုဖြစ်သည်။ လူတစ်ဦးသည် အလေးအနက်ထားနိုင်သောအခါ၊ တာဝန်ယူနိုင်ပြီး သူ၏ စိတ်နှလုံးအကြွင်းမဲ့ ပေးနိုင်သောအခါတွင် အလုပ်သည် သင့်လျော်စွာ ပြီးမြောက်မည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်က ကျွန်တော့်စိတ်နှလုံးကို လင်းလက်သွားစေတယ်။ တာဝန်ထမ်းဆောင်ခွင့်ရတဲ့ အခွင့်အရေးကို တန်ဖိုးထားရမယ်၊ လုပ်နေတဲ့အချိန်မှာ ဘုရားသခင်ရဲ့ စိစစ်တာကို လက်ခံရမယ်ဆိုတာ ကျွန်တော် သိလိုက်တယ်။ ဝတ်ကျေတမ်းကျေလုပ်ဖို့ တွေးမိတိုင်း ဘုရားသခင်ဆီ ဆုတောင်းပြီး ကိုယ့်ကိုယ်ကိုယ် ဆန့်ကျင်တွန်းလှန်ရမယ်၊ ကိုယ့်တာဝန်မှာ ဖြစ်နိုင်သမျှ အကောင်းဆုံး ရလဒ်တွေရဖို့ ကြိုးစားရမယ်။ ဒါ့အပြင် ကျွန်တော်လုပ်သမျှမှာ အားစိုက်ထုတ်ပြီး အလေးအနက်ထားရမယ်၊ ရလဒ်ကောင်းရဖို့အတွက် ဒုက္ခ၊ ဒါမှမဟုတ် ဆင်းရဲဒုက္ခကို မရှောင်လွှဲရဘူး။ အဲဒီနောက်မှာ ကိုယ့်တာဝန်မှာ ဘုရားနှုတ်ကပတ်တော်နဲ့အညီ ကျွန်တော် လက်တွေ့လုပ်ဆောင်ပြီး ဗီဒီယိုတိုင်းကို ဂရုတစိုက် တည်းဖြတ်ခဲ့တယ်။ ရုပ်သံဖိုင်ရွေးဖို့ အချိန်အများကြီးလိုတဲ့ ခက်ခဲတဲ့ ဗီဒီယိုတွေကို ကြုံရပြီး၊ အရမ်းဒုက္ခများတယ်လို့ ခံစားရတဲ့အခါ ကိုယ့်ဇာတိပကတိကို ဆန့်ကျင်တွန်းလှန်ဖို့ ဘုရားသခင်ဆီ ကျွန်တော် သတိရှိရှိ ဆုတောင်းတယ်၊ ကိုက်ညီတဲ့ ရုပ်သံဖိုင်ကောင်း ရှာတွေ့ဖို့ အစွမ်းကုန် ကြိုးစားတယ်။ တည်းဖြတ်ပြီးတဲ့နောက်မှာ နှစ်ခေါက်ပြန်စစ်တယ်၊ ကျွန်တော်တွေ့နိုင်သမျှ ပြဿနာတိုင်းကို ပြင်ပြီး မွမ်းမံတယ်။ ကိုယ့်တာဝန်မှာ ပေါ်လာတဲ့ ပြဿနာတွေကိုလည်း ကျွန်တော် မကြာခဏ အနှစ်ချုပ်တယ်၊ ကျွန်တော် မကိုင်တွယ်နိုင်တာ တစ်ခုခုရှိရင် ပူးပေါင်းဆောင်ရွက်ပေးတဲ့ ညီအစ်ကိုကို မေးတယ်။ အချိန်ကြာလာတာနဲ့အမျှ ကျွန်တော့်ရဲ့ နည်းပညာပိုင်းဆိုင်ရာ စွမ်းရည်တွေ နည်းနည်း တိုးတက်လာတယ်၊ ကျွန်တော့်ဗီဒီယိုတွေကို စစ်ဆေးတဲ့ ညီအစ်ကိုက ထောက်ပြတဲ့ ပြဿနာတွေ ပိုနည်းသွားတယ်၊ ပြီးတော့ ဗီဒီယိုတော်တော်များများက တစ်ခေါက်စစ်ပြီးတာနဲ့ တန်းပြီး လိုင်းပေါ်တင်လို့ ရသွားတယ်။ ဒီရလဒ်တွေကို မြင်တော့ ကျွန်တော် အရမ်းပျော်ပြီး စိတ်အေးသွားတယ်။

နောက်ပိုင်းမှာ ကျွန်တော့်အတွက် စမ်းသပ်မှုတစ်ခုလို့ ခံစားရတဲ့ ကိစ္စတစ်ခု ဖြစ်လာတယ်။ ကျွန်တော် တည်းဖြတ်ထားတဲ့ ဗီဒီယိုကို အပ်ပြီးပြီဖြစ်ပေမဲ့ မမျှော်လင့်ဘဲနဲ့ နှစ်ရက်ကြာတော့ ညီအစ်မတစ်ယောက်က ပြန်သွင်းထားတဲ့ အသံဖိုင်တစ်ခု ကျွန်တော့်ဆီ ရုတ်တရက် ပို့လာတယ်။ အရင်အသံသွင်းထားတာက နည်းပညာပိုင်းဆိုင်ရာ ပြဿနာတချို့ ရှိခဲ့လို့ အသံအရည်အသွေး သိပ်မကောင်းဘူး၊ အဲဒါကို ပြန်သွင်းထားတယ်လို့ သူက ပြောတယ်။ အသံဖိုင်အသစ်နဲ့ ကိုက်ညီဖို့ ဗီဒီယိုကို ကျွန်တော် ပြန်တည်းဖြတ်ဖို့ လိုလာတယ်။ အစတော့ ကျွန်တော် လက်မခံနိုင်ဘူး၊ “မဖြစ်နိုင်တာ၊ ပြန်တည်းဖြတ်ရမယ် ဟုတ်လား။ ဒါဆို ငါ့အရင်အလုပ်တွေ အများစုက အလကားဖြစ်ကုန်တာပေါ့” လို့ တွေးမိတယ်။ ပြန်ပြင်ဖို့ နောက်ထပ် နေ့တစ်ဝက်လောက် အချိန်ပေးရမယ်ဆိုတဲ့ အတွေးကြောင့် ကျွန်တော် မလုပ်ချင်တော့ဘူး။ အရမ်းဒုက္ခများတယ်လို့ ခံစားရတယ်။ နောက်တော့ ကျွန်တော် ကြီးကြပ်ရေးမှူးဆီ သွားမေးတော့ အရင်အသံဖိုင် အရည်အသွေးက သိပ်မကောင်းပေမဲ့ လက်ခံနိုင်တဲ့ အနေအထားရှိပါသေးတယ်၊ ဒါကြောင့် အစားမထိုးရင်လည်း ရပါတယ်လို့ သူက ပြောတယ်။ သူအဲဒီလိုပြောတာကြားတော့ ကျွန်တော် ကိုယ့်ဘာသာ တွေးမိတယ်။ “ကွက်တိပဲ။ ဒီလိုနဲ့ဆို ငါ ပြန်တည်းဖြတ်ရတဲ့ ဒုက္ခကို ဖြတ်သန်းစရာမလိုဘူးပဲ” လို့ပေါ့။ နောက်ပိုင်းမှာ ညီအစ်မ ပို့ပေးတဲ့ အသံဖိုင်အသစ်နဲ့ အဟောင်းကို ကျွန်တော် ယှဉ်ကြည့်လိုက်တော့ အသစ်က တကယ်ကို အများကြီး ပိုကောင်းနေတာ တွေ့လိုက်ရတယ်။ အဲဒီအချိန်မှာ ကျွန်တော် တွန့်ဆုတ်သွားတယ်၊ “အသံဖိုင်ကို ငါ အစားထိုးသင့်လား၊ မထိုးသင့်ဘူးလား။ အစားမထိုးရင် ငါ ဒုက္ခသက်သာမယ်။ ဗီဒီယိုကလည်း ပုံမှန်အတိုင်း လိုင်းပေါ်တင်လို့ရမှာဖြစ်ပေမဲ့ အရည်အသွေးက ထိခိုက်သွားမှာပဲ။ ညီအစ်မကလည်း အသံဖိုင် ပြန်သွင်းထားပြီးပြီ၊ အဟောင်းနေရာမှာ အစားထိုးလိုက်ရင် ဗီဒီယိုရလဒ် ပိုကောင်းလာလိမ့်မယ်။ အသံဖိုင်အစားထိုးပြီး ဗီဒီယို ပြန်တည်းဖြတ်ဖို့ ငါ အချိန်နည်းနည်း မပေးသင့်ဘူးလား” ပေါ့။ အဲဒီအချိန်မှာပဲ ဘုရားနှုတ်ကပတ်တော်တစ်ပိုဒ် စိတ်ထဲပေါ်လာတယ်။ “သင်၏ အားအင်နှင့် စိတ်နှလုံး အပြည့်အဝဖြင့် သင်၏ ဝတ္တရားများကို၊ သင်လုပ်ဆောင်သင့်သည့် အရာတိုင်းကို ဆောင်ရွက်ရန် ကြိုးပမ်းရမည်။ ဝတ်ကျေတမ်းကျေဖြစ်ခြင်း၊ နောင်တတစ်ခုခုဖြစ်ခြင်း မရှိရပေ။ ထိုသို့လုပ်နိုင်လျှင် သင်ထမ်းဆောင်သည့်တာဝန်ကို ဘုရားသခင်က အောက်မေ့ဂုဏ်ပြုလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေက ကျွန်တော့်အတွက် အချိန်ကိုက် သတိပေးချက်ပါပဲ။ ဒီဗီဒီယိုကို ပြန်ပြင်ဖို့ အချိန်နည်းနည်း ပိုပေးလိုက်ရင် ပိုကောင်းတဲ့ရလဒ် ရရှိစေမှာပဲ။ ပြီးတော့ အဲဒါက အဓိပ္ပာယ်ရှိပြီး တန်ဖိုးရှိတဲ့ အရာတစ်ခုပဲ။ ဒါ့အပြင် ဒီအတွေ့အကြုံဆိုင်ရာ သက်သေခံချက် ဗီဒီယိုတွေက ထာဝရ တည်တံ့မယ့်အရာတွေလေ။ ဒီဗီဒီယို ပိုကောင်းဖို့အတွက် အခု ငါ အချိန်နည်းနည်း ပိုပေးနိုင်ရင် ဖြစ်နိုင်သမျှ အကောင်းဆုံးဖြစ်အောင် ငါ အစွမ်းကုန် လုပ်သင့်တာပေါ့။ အဲဒါက ကိုယ့်တာဝန်ကို ဖြည့်ဆည်းတာဖြစ်ပြီး နောင်တမရစေဖို့ ဆိုလိုတဲ့အရာပဲ။ ဒီလိုတွေးပြီး ကြီးကြပ်ရေးမှူးကို ကျွန်တော် ပြောလိုက်တယ်။ “ပြန်သွင်းထားတဲ့ အသံဖိုင်က တကယ် ပိုကောင်းပါတယ်။ အသံဖိုင် အစားထိုးလိုက်ရင် ဗီဒီယိုရလဒ် ပိုကောင်းလာလိမ့်မယ်၊ ဒါကြောင့် တည်းဖြတ်ဖို့ အချိန်ပိုပေးရတာ တန်ပါတယ်” လို့ပေါ့။ ကြီးကြပ်ရေးမှူးကလည်း သဘောတူတယ်။ အသံဖိုင်အသစ်နဲ့ ပြန်တည်းဖြတ်ပြီးနောက်မှာ ဗီဒီယိုကို ကျွန်တော် အပ်လိုက်တော့ ထူးထူးခြားခြား စိတ်အေးပြီး ပျော်ရွှင်ရတယ်။ အသံဖိုင်အစားထိုးပြီး ပြန်တည်းဖြတ်တာက အချိန်နဲ့ အင်အား တချို့ ကုန်ပေမဲ့ အတွေ့အကြုံဆိုင်ရာ သက်သေခံချက် ဗီဒီယိုရလဒ် ပိုကောင်းလာစေတာက အားလုံးကို အကျိုးနပ်စေပြီး အဓိပ္ပာယ်ရှိစေပါတယ်။

ကိုယ့်တာဝန်မှာ ဝတ်ကျေတမ်းကျေလုပ်ခဲ့တဲ့ အချိန်တွေအားလုံး၊ ခဏတာ ဇာတိပကတိ သက်သာမှုကို မက်မောပြီး ဗီဒီယိုအများကြီး ပုံမှန် လိုင်းပေါ်တင်တာကို နှောင့်နှေးစေခဲ့ပြီး ပြစ်မှားမှုတွေ အများကြီး ကျူးလွန်ခဲ့ပုံတွေို ကျွန်တော် ပြန်တွေးမိတယ်။ ကျွန်တော် နောင်တရပြီး အကြွေးတင်သလို ခံစားရတယ်။ အခုကစပြီး ကိုယ့်တာဝန်ကို သဘောထားပုံမှာ ကျွန်တော် ဝတ်ကျေတမ်းကျေ လုပ်လို့ မဖြစ်တော့ဘူး။ ကျွန်တော် စိတ်နှလုံး အကြွင်းမဲ့၊ ကိုယ်စွမ်းရှိသမျှနဲ့ ဆက်ကပ်ရမယ်။ နောက်ပိုင်း ကျွန်တော့်တာဝန်မှာ ကျွန်တော့်သဘောထားကို ဆန်းစစ်တာနဲ့ပတ်သက်လို့ စပြီး အာရုံစိုက်ခဲ့တယ်။ တစ်ခါတလေ ခက်ခဲတဲ့ ဗီဒီယိုတွေနဲ့ အမှတ်မထင် ကြုံရတဲ့အခါ ဒုက္ခများလွန်းပြီး ဆင်းရဲဒုက္ခမခံစားချင်တဲ့စိတ်က သူ့ဘာသာ ပေါ်လာတုန်းပဲ။ ဒါပေမဲ့ အဲဒီအချိန်မှာ ဒါက ကျွန်တော့်တာဝန်၊ ကျွန်တော့်ရဲ့ ဝတ္တရားဖြစ်ပြီး ရလဒ်တွေကို ကျွန်တော် ဦးစားပေးရမှာဖြစ်သလို အလုပ်ရှုပ်တာကို မကြောက်ရဘူးလို့ ကျွန်တော် တွေးခဲ့တယ်။ တဖြည်းဖြည်းနဲ့ ဒီအတွေးတွေကို ဆန့်ကျင်တွန်းလှန်ပြီး ဘုရားနှုတ်ကပတ်တော်တွေအတိုင်း ကျွန်တော် လက်တွေ့လုပ်ဆောင်နိုင်တယ်။ ဘုရားသခင်ကို ကျေးဇူးတင်ပါတယ်။


၇၄။ ငွေကြေးကို လိုက်စားသည့် ဝဲဂယက်ထဲမှ ရုန်းထွက်ခြင်း

ချန်ယန်၊ တရုတ်ပြည်

ကျွန်မ ငယ်ငယ်တုန်းက ကျွန်မ မိသားစုက တော်တော်ဆင်းရဲပါတယ်။ မိဘတွေက လယ်လုပ်ပြီး အသက်မွေးကြတယ်၊ အဖေဆိုရင် ဝင်ငွေရဖို့ အပြင်ထွက်ပြီး ကုန်ထမ်းတဲ့အလုပ် ဝင်လုပ်ရတာများတယ်။ နေရေးထိုင်ရေး နည်းနည်းချောင်လည်အောင်လို့ ဂျုံရိတ်ချိန်မှာ အမေနဲ့ကျွန်မက လယ်ထဲဆင်းပြီး ဂျုံနှံ အကြွင်းအကျန်တွေကို လိုက်ကောက်ပြီးတော့ ပြန်ရောင်းကြရတာပေါ့။ အဲဒီလိုလုပ်တိုင်း သူများတွေက ကျွန်မတို့ကို လှောင်ကြတာကို အမြဲကြားရတယ်။ “နင်က နင့်အမေနဲ့လိုက်ပြီး ဂျုံကောက်နေပြန်ပြီလား။ နင့်အဖေက နင့်ကို ရှာမကျွေးနိုင်ဘူးလား” တဲ့။ ကျွန်မ စိတ်ထဲ တော်တော်မကောင်းဖြစ်ရတယ်။ ဒါကြောင့် နောင်ကျရင် ပိုက်ဆံကြိုးစားရှာမယ်၊ သူများထက်သာအောင်လုပ်မယ်၊ ဒါမှ ငါတို့ကို ဘယ်သူမှ ထပ်လှောင်မှာမဟုတ်ဘူးလို့ စိတ်ပိုင်းဖြတ်ခဲ့တယ်။ ၇ နှစ်သမီးအရွယ်မှာ ကိုယ့်အိမ်က တည်သီးပင်ကနေ အသီးတွေကို ခူးပြီး လမ်းပေါ်ထွက်ရောင်းခဲ့တယ်။ အထက်တန်းကျောင်းရောက်တော့ နွေရာသီကျောင်းပိတ်ရက်မှာ ကျူရှင်ဖွင့်ဖို့ ကြိုးစားခဲ့သေးတယ်၊ မအောင်မြင်ခဲ့ပေမဲ့ ပိုက်ဆံရှာဖို့ကိုတော့ ကျွန်မ လက်မလျှော့ခဲ့ဘူး။ ကောလိပ်ရောက်တော့လည်း ကျောင်းပိတ်ရက်မှာ လမ်းဘေးဈေးသည်လုပ်ပြီး ပိုက်ဆံရှာတယ်၊ အချိန်ပိုင်းအလုပ်လည်း လုပ်ခဲ့သေးတာ။ တကယ်တော့ ၂၀၀၆ ခုနှစ် အလယ်တန်းကျောင်းသူဘဝတုန်းက အမေနဲ့အတူ ဘုရားသခင်ကို ယုံကြည်ပြီး စုဝေးပွဲတွေ တက်ခဲ့ပါတယ်။ ဒါပေမဲ့ အဲဒီတုန်းက ကျောင်းတက်ဖို့၊ အလုပ်လုပ်ဖို့ပဲ စိတ်ရောက်နေတော့ ကိုယ့်ယုံကြည်ခြင်းကို ဘေးဖယ်ထားလိုက်တာပေါ့။ တစ်ခါတလေ အိမ်ပြန်ရောက်တဲ့အခါမှာ အမေက ဘုရားနှုတ်ကပတ်တော်တွေကို ကျွန်မကို ပြတယ်။ ဒါပေမဲ့ ကျွန်မက စိတ်မရှည်ဘဲ ငြင်းလွှတ်တတ်တယ်။ စုဝေးပွဲတက်တာ၊ ဘုရားနှုတ်ကပတ်တော်ဖတ်တာက အချိန်ဖြုန်းတာပဲလို့ ထင်ခဲ့တာကိုး။ ကိုယ့်အသက်မွေးဝမ်းကျောင်းအလုပ် တိုးတက်ဖို့ကိုပဲ တစိုက်မတ်မတ် အာရုံစိုက်ခဲ့တာ။ ကိုယ့်ဘာသာ ကြိုးစားရုန်းကန်မှ ပိုက်ဆံပိုရှာနိုင်မယ်လို့ ယုံကြည်ခဲ့တာလေ။ တကယ်တမ်းတော့ အခုခေတ်မှာ လူတစ်ယောက်အောင်မြင်တယ်ဆိုတာ အိမ်၊ ကား၊ ပိုက်ဆံတွေ ရှိတာကို ပြောတာမဟုတ်လား။ ပိုက်ဆံ လုံလောက်အောင်ရှာတဲ့အခါမှ လူတစ်ယောက်က သူများတွေရဲ့ အထင်ကြီးလေးစားမှုကို ခံရမှာ၊ သူ့မိဘတွေတောင် တော်စပ်မှုကနေ အကျိုးခံစားမှု ရနိုင်တယ်လေ။

ကျွန်မက ဂီတဖျော်ဖြေရေး မေဂျာ ယူထားတော့ ၂၀၁၆ မှာ ဘွဲ့ရပြီးတဲ့နောက် ကျောင်းမှာ အစားထိုးဆရာမ ဝင်လုပ်တယ်။ ၂၀၁၈ ကျတော့ ကိုယ်ပိုင်စီးပွားရေးစလုပ်တယ်၊ အနုပညာသင်တန်းကျောင်း ဖွင့်လိုက်တာပေါ့။ ကျောင်းသားရဖို့အတွက် နေ့ခင်းဘက်ဆို နေပူကျဲတဲထဲမှာ တစ်အိမ်တက်ဆင်း လက်ကမ်းစာစောင်တွေ လိုက်ဝေတယ်၊ ညဘက်ကျတော့ ဂီတတူရိယာတွေ သယ်ပြီး မြို့ထဲမှာ လှည့်ပတ်ပြီး ကျောင်းသားစုဆောင်းတာ၊ အိမ်ကို ည ၁၁ နာရီလောက်မှ ပြန်ရောက်တာမျိုးတောင် ရှိတတ်တယ်။ ဖိအားတွေများတာရယ်၊ အိပ်ရေးပျက်တာတွေရယ်ကြောင့် ခေါင်းခဏခဏ ကိုက်တတ်တယ်။ ဒါပေမဲ့ ကျောင်းသားတွေ ပိုရလာပြီး ပိုက်ဆံပိုရလာတာကို တွေးလိုက်ရင် ဒါတွေက ကြိုးစားရကျိုးနပ်ပါတယ်လို့ ခံစားမိတယ်။ ကျွန်မရဲ့ ကြိုးစားပမ်းစားလုပ်ကိုင်မှုအောက်မှာ ကျောင်းသားတွေ ပိုပိုများလာပြီး ဘဝမှာ ပထမဦးဆုံး ငွေတော်တော်များများ ရခဲ့တယ်။ ကျောင်းလုပ်ငန်း အဆင်ပြေလာတာကိုကြည့်ပြီး ကိုယ့်အိမ်နီးနားချင်းတွေနဲ့ ကျောင်းသားမိဘတွေက ကျွန်မကို တော်လိုက်တာ၊ အစွမ်းအစရှိလိုက်တာဆိုပြီး ဝိုင်းချီးကျူးကြတယ်။ သူတို့ရဲ့ အသိအမှတ်ပြုစကားတွေကို ကြားရတော့ ကျွန်မ ဂုဏ်ယူမိတယ်၊ နောက်ဆုံးတော့ ဂုဏ်ယူဝင့်ကြွားနိုင်ပြီလေ။

အနုပညာသင်တန်းကျောင်းအနေနဲ့ ဇူလိုင်လဟာ တစ်နှစ်တာလုံးမှာ အကောင်းဆုံးအချိန်ပဲ။ ကျောင်းသားတွေ နွေရာသီကျောင်းပိတ်ရက်ဖြစ်လို့ ကျောင်းသားလက်ခံရတာများရင် ဒီတစ်လတည်းနဲ့တင် သောင်းနဲ့ချီပြီး မြတ်နိုင်တယ်လေ။ ၂၀၂၁ ဇူလိုင်လမှာ ပိုက်ဆံပိုရှာဖို့ ဒီအခွင့်အရေးကို လက်မလွတ်တမ်း အသုံးချဖို့ ဘာသာရပ်တွေ ထပ်တိုးလိုက်ပြီးတော့ ကျောင်းသားတွေရဲ့ စားသောက်ရေးကိုပါ တာဝန်ယူလိုက်တယ်။ ကျောင်းသားအများကြီးရဲ့ စားသောက်ရေးကို ဂရုစိုက်ရတာဆိုတော့ ကျွန်မရဲ့ အလုပ်ပမာဏက အများကြီး ပိုများလာတာပေါ့၊ နေ့တိုင်း အပြင်ထွက်ပြီး ဈေးဝယ်ရတယ်။ မှတ်မိသေးတယ်။ မနက်ခင်းတစ်ခုမှာ မိုးက တော်တော်လေးကို သည်းကြီးမည်းကြီး ရွာနေတာ၊ ကျွန်မက မိုးရွာထဲမှာပဲ ဆယ်ပေါင်ကျော်လောက်လေးတဲ့ ဟင်းသီးဟင်းရွက်ခြင်းတွေကို တစ်ခြင်းပြီးတစ်ခြင်း ကားပေါ် မတင်နေရတယ်။ တစ်ကိုယ်လုံး ရွှဲရွှဲစိုလို့ပေါ့၊ ဒါပေမဲ့ ခက်ခဲတယ်လို့ တစ်ချက်လေးတောင် မခံစားရဘူး။ ကိုယ့်ဘာသာ တွေးမိတယ်။ “ဒီတစ်လပဲလေ၊ ကြိတ်မှိတ်ခံလိုက်ရင် ခဏနေရင် ပြီးသွားမှာပါ။ ဒီတစ်လပြီးရင် ပိုက်ဆံရေရတော့မယ်၊ ငါလိုလားတောင့်တနေခဲ့တဲ့ အဆင့်အတန်းမြင့်တဲ့ ဘဝနဲ့ ပိုနီးစပ်လာတော့မယ်” ပေါ့။ တွေးလိုက်မိရုံနဲ့တင် ပျော်နေမိတာ။ ဒါပေမဲ့ ဇူလိုင်လ တတိယပတ်ရောက်တော့ ကမ္ဘာ့ကပ်ရောဂါကြောင့် ကျောင်းတွေအားလုံး ပိတ်ရမယ်ဆိုတဲ့သတင်း ရောက်လာမယ်လို့ ကျွန်မ လုံးဝ မထင်ထားခဲ့ဘူး။ အဲဒီသတင်းက ကျွန်မအတွက် နွေခေါင်ခေါင်မှာ မိုးကြိုးပစ်ချလိုက်သလိုပါပဲ။ ဒီနွေရာသီသင်တန်းတွေအတွက် ကျွန်မ ကြိုတင်ပြင်ဆင်မှုတွေ အများကြီးလုပ်ထားခဲ့တာ၊ လုပ်အားတွေ၊ ပစ္စည်းတွေ၊ ငွေကြေးတွေ အများကြီး ရင်းနှီးထားရတာလေ။ ကျွန်မအစီအစဉ်အရဆိုရင် ဒီတစ်လလေး ကျော်ဖြတ်လိုက်တာနဲ့ ပိုက်ဆံတွေကို အေးဆေး အိတ်ထဲထည့်နိုင်ပြီ၊ ဒါပေမဲ့ အခုကျတော့ သင်တန်းက တစ်ဝက်ပဲ ပြီးသေးတယ်၊ မသင်ရသေးတဲ့ အချိန်တွေအတွက် ပိုက်ဆံတွေ ပြန်အမ်းပေးရဦးမယ်။ ကိုယ့်လက်ထဲရောက်ခါနီး ပိုက်ဆံတွေ ပြန်ထွက်သွားတာကို ဒီအတိုင်းကြည့်နေရင်း ငိုတောင်ငိုချင်မိတယ်၊ ဒါပေမဲ့ ဘာမှမတတ်နိုင်ဘူးလေ။ ငွေတွေပြန်အမ်းပြီးတော့ ကျွန်မက ဒီနွေရာသီတစ်ခုလုံး အလကား အလုပ်လုပ်လိုက်ရသလိုဖြစ်နေတာကို သတိထားမိပြီး ဒါနဲ့ပတ်သက်ပြီးတော့ စိတ်ထဲ တော်တော်မကောင်းဘူး၊ တစ်နေ့တစ်နေ့ စိတ်ဓာတ်ကျရိုးရိုးပါပဲ။ ကမ္ဘာ့ကပ်ရောဂါကြောင့် သင်တန်းတွေရပ်လိုက်ရတော့ ကျွန်မ ရုတ်တရက် အားသွားတယ်။ အဲဒီအချိန်မှာ ညီအစ်မတစ်ယောက် အိမ်ရောက်လာပြီး ဘုရားသခင်ဟာ အရာခပ်သိမ်းအပေါ် အချုပ်အခြာအာဏာကိုင်စွဲတယ်၊ ကျွန်မတို့ တစ်ယောက်ချင်းစီရဲ့ ကံကြမ္မာကို ဘုရားသခင်က စီစဉ်ထားပြီးသားဖြစ်တယ်ဆိုတာတွေကို ကျွန်မနဲ့ မိတ်သဟာယပြုတယ်။ ပြီးတော့ ကျွန်မ စုဝေးပွဲမတက်တဲ့ ဒီနှစ်တွေအတွင်းမှာ ညီအစ်ကိုမောင်နှမတွေက ကျွန်မအကြောင်းကို အမြဲတမ်း တွေးမိကြတဲ့အကြောင်း၊ ကျွန်မကို ကူညီပြီး ထောက်ပံ့ပေးချင်ကြတဲ့အကြောင်း ပြောပြတယ်။ ဘုရားနှုတ်ကပတ်တော်တွေကို ကျွန်မ မဖတ်တာ တော်တော်ကြာနေပြီးတော့ ဘုရားနဲ့ ဝေးကွာနေတာတောင်မှ ဘုရားက ကျွန်မကို အရေးစိုက်ပြီး ကျွန်မကို နှစ်သိမ့်ပေးဖို့ ညီအစ်မကို စီစဉ်ပေးနေတုန်းပဲဆိုတာ တွေးမိတယ်။ ရင်ထဲမှာ အရမ်းနွေးထွေးသွားတယ်။ ဒီတစ်ခါတော့ ကျွန်မ ထပ်မငြင်းတော့ပါဘူး။ ၁၃ နှစ်ကြာပြီးတဲ့နောက်မှာ ကျွန်မ ဘုရားအိမ်တော်ကို ပြန်ရောက်လာပြီး အသင်းတော်အသက်တာကို ပြန်စတင်နိုင်ခဲ့တယ်။

တစ်ခါက ဝတ်ပြုနေရင်း ဒီဘုရားနှုတ်ကပတ်တော်တွေကို ဖတ်မိတယ်။ “လူတစ်ယောက်က မည်သည့်အလုပ်အကိုင် ရွေးချယ်သည်၊ မည်သို့ အသက်မွေးဝမ်းကျောင်း ပြုသည်၊ ဤအရာများ၌ ကောင်းမွန်သည့် ရွေးချယ်မှု သို့မဟုတ် မကောင်းသည့် ရွေးချယ်မှုကို လုပ်ဆောင်ခြင်း ရှိမရှိဆိုသည့်အပေါ် လူတို့အနေဖြင့် ထိန်းချုပ်မှုတစ်ခုတလေ ရှိကြသလော။ ဤအရာများသည်လူတို့၏ စိတ်ဆန္ဒများ၊ ဆုံးဖြတ်ချက်များနှင့် ကိုက်ညီကြသလော။ လူအများစုက အလုပ်နည်းနည်းလုပ်ပြီး ပိုက်ဆံများများရချင်ကြသည်။ နေထဲ မိုးထဲတွင် မလုပ်ဖို့၊ အဝတ်ကောင်းကောင်းဝတ်ဖို့၊ နေရာတိုင်း၌ လင်းလက်တောက်ပနေဖို့၊ တခြားလူများအား လွှမ်းမိုးဖို့၊ သူတို့၏ ဘိုးဘေးများကို ဂုဏ်တက်စေရန် ဆန္ဒရှိကြသည်။ ပြီးပြည့်စုံခြင်းကို လူတို့ မျှော်လင့်ကြသည်၊ သို့သော်လည်း သူတို့ဘဝခရီးတွင် ပထမခြေလှမ်းကို စလှမ်းသည့်အခါ လူသား၏ကံတရားက အဘယ်မျှ ပြည့်စုံခြင်းမရှိသည်ကို တဖြည်းဖြည်း နားလည်လာ ကြပြီး လူတစ်ယောက်သည် သူ၏အနာဂတ်အတွက် ရဲရင့်သော အစီအစဉ်များကို ပြုလုပ်နိုင်သော်လည်း၊ လူတစ်ယောက်သည် ရဲတင်းသည့် စိတ်ကူးယဉ်အိပ်မက်များ သိုထားနိုင်သော်လည်း၊ ၎င်းတို့၏ ကိုယ်ပိုင်အိပ်မက်များကို အကောင်အထည်ဖော်ဖို့ မည်သူမျှ အရည်အချင်း သို့မဟုတ် တန်ခိုးအာဏာမရှိကြသကဲ့သို့ မည်သူမျှ ၎င်းတို့၏ ကိုယ်ပိုင်အနာဂတ်ကို ထိန်းချုပ်နိုင်သည့် နေရာတွင် မရှိသည့်အချက်ကို ပထမဆုံးအကြိမ် အမှန်တကယ် သဘောပေါက်လာကြသည်။ လူတစ်ယောက်၏ အိပ်မက်နှင့် သူရင်ဆိုင်ရမည့် လက်တွေ့အရှိတရားတို့ကြား အကွာအဝေးတချို့ အမြဲရှိနေပါလိမ့်မည်။ အမှုအရာများသည် လူတစ်ယောက် ဖြစ်စေချင်သည့်အတိုင်း ဘယ်သောအခါမှ မဖြစ်သကဲ့သို့ ထိုသို့သော လက်တွေ့အရှိတရားများနှင့် ရင်ဆိုင်ရလျက်၊ လူတို့သည် စိတ်ကျေနပ်မှု သို့မဟုတ် ရောင့်ရဲမှုကို ဘယ်သောအခါမျှ မရရှိကြချေ။ တချို့လူတို့သည် စိတ်ကူးလို့ရသည့် မည်သည့် အတိုင်းအတာအထိမဆို သွားကြလိမ့်မည်၊ သူတို့၏ကိုယ်ပိုင် ကံကြမ္မာကို ပြောင်းလဲဖို့ ကြိုးပမ်းမှုတစ်ခုအနေဖြင့် သူတို့၏ အသက်မွေးဝမ်းကျောင်းနှင့် အနာဂတ်အတွက် ကြီးမားသည့် အားစိုက်မှုများ ပြုလုပ်ပြီး ကြီးမားသည့် စွန့်လွှတ်မှုများ ပြုလုပ်ကြပေလိမ့်မည်။ သို့သော်လည်း အဆုံးတွင်၊ သူတို့၏ ကိုယ်ပိုင်ကြိုးစားမှုများအားဖြင့် ၎င်းတို့၏ အိပ်မက်များနှင့် စိတ်ဆန္ဒများကို အကောင်အထည် ဖော်နိုင်လျှင်ပင်၊ ၎င်းတို့၏ ကံကြမ္မာတွေကို ဘယ်သောအခါမျှ ၎င်းတို့ မပြောင်းလဲနိုင်ပေ။ မည်မျှပင်ဇွဲကြီးကြီးနှင့် ကြိုးစားပါစေ ကံတရားက သူတို့ကို ပိုင်းခြားသတ်မှတ်ပေးသည်ထက် ဘယ်သောအခါမျှ ကျော်လွန် နိုင်မည်မဟုတ်ပေ။ အရည်အချင်း၊ ဉာဏ်ပညာ၊ စိတ်စွမ်းအား မတူညီမှုများကို ထည့်သွင်းစဉ်းစားခြင်း မရှိဘဲ၊ လူအားလုံးသည် ကံကြမ္မာ၏ ရှေ့မှောက်တွင် ညီတူညီမျှဖြစ်ပြီး ကြီးမြတ်သူနှင့် သေးနုတ်သူ၊ မြင့်သောသူနှင့် နိမ့်သောသူ၊ ချီးမြှောက်ခံရသူနှင့် နှိမ့်ကျသောသူတို့ကြား မခွဲခြားပေ။ လူတစ်ယောက်က မည်သည့် အလုပ်အကိုင်ကို ရှာဖွေလိုက်စားသည်၊ စားဝတ်နေရေးအတွက် မည်သည့်အလုပ်လုပ်သည်၊ ဘဝတွင် ကြွယ်ဝချမ်းသာမှု မည်မျှ စုဆောင်းသည် စသည်တို့သည် မိမိ၏မိဘ၊ မိမိပါရမီ၊ အားစိုက်ထုတ်မှုများ သို့မဟုတ် ရည်ရွယ်ချက်တို့နှင့် ဆုံးဖြတ်ခြင်း မဟုတ်ဘဲ ဖန်ဆင်းရှင်က ကြိုတင်သတ်မှတ်ထားခြင်း ဖြစ်ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေက ကျွန်မကို အိပ်မက်က လန့်နိုးသွားသလိုမျိုး နှိုးဆော်လိုက်တယ်လေ။ ကျွန်မရဲ့ ကံကြမ္မာရယ်၊ ကျွန်မမှာ ဥစ္စာဓန ရှိမရှိဆိုတာရယ်က ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေအောက်မှာပဲ ရှိတယ်ဆိုတာ နားလည်သွားတယ်။ ကျွန်မ ဘယ်လောက်ပဲ ကြိုးစားရုန်းကန်ပါစေ၊ နောက်ဆုံးကျတော့ ဘုရားသခင်ရဲ့ ကြိုတင်ပြဋ္ဌာန်းချက်ကို မပြောင်းလဲနိုင်ဘူးဆိုတာပေါ့။ အရင်က ဘုရားသခင်ရဲ့ အချုပ်အခြာအာဏာကို မသိခဲ့တော့ ကိုယ့်ကံကြမ္မာကို ပြောင်းလဲဖို့ ကိုယ့်အားကိုပဲ အမြဲ ကိုးစားချင်ခဲ့တာ။ ငယ်ငယ်က ကျွန်မ မိသားစုကဆင်းရဲလို့ သူများလှောင်တာ အမြဲခံရတော့ တစ်နေ့ကျရင် သူများတွေ အထင်ကြီးလေးစားရတဲ့ သူဌေးဘဝမျိုးနဲ့ နေမယ်လို့ အိမ်မက်မက်ခဲ့ဖူးတယ်။ ဒါကြောင့် ကလေးဘဝတည်းက လူကြီးတွေလုပ်သလိုမျိုး လိုက်လုပ်ပြီး ဈေးရောင်းတယ်၊ အထက်တန်းမပြီးခင် နွေရာသီကျောင်းပိတ်ရက်မှာ ကျူရှင်ဖွင့်တယ်၊ ကောလိပ်ရောက်တော့လည်း လမ်းဘေးဈေးဆိုင် ဆက်ဖွင့်တယ်၊ အချိန်ပိုင်းအလုပ်တွေလုပ်တယ်၊ ဘွဲ့ရပြီးတော့လည်း ကျောင်းဖွင့်ပြီး ကိုယ်ပိုင်စီးပွားရေးလုပ်ခဲ့တယ်။ ဒါတွေအားလုံးက ပိုက်ဆံပိုရှာချင်လို့ချည်းပါပဲ။ ဒါပေမဲ့ ကမ္ဘာ့ကပ်ရောဂါ ရုတ်တရက်ဖြစ်လာပြီး သင်တန်းတွေ ရပ်လိုက်ရတဲ့အခါ ကျွန်မရဲ့ အစီအစဉ်တွေအားလုံး ပျက်စီးကုန်တယ်၊ ကိုယ့်အိတ်ထဲရောက်ပြီးသား ပိုက်ဆံတွေ ပြန်ထွက်သွားတာကိုပဲ ထိုင်ကြည့်နေလိုက်ရတယ်။ အဲဒီတော့မှ ကြိုးစားတိုင်း အရာထင်ချင်မှ ထင်မယ်၊ အရာအားလုံးက လူ့အစီအစဉ်အတိုင်း ဖြစ်လာတာမဟုတ်ဘူးဆိုတာ ကျွန်မ တကယ် ခံစားနားလည်လိုက်ရတယ်။ လူတစ်ယောက်ရဲ့ ကံကြမ္မာက ဘုရားသခင်ရဲ့ လက်ထဲမှာ လုံးလုံးရှိနေတာပါ။ ဒီတစ်သက်မှာ ကျွန်မ ဥစ္စာဓန ဘယ်လောက် ပိုင်ဆိုင်မလဲဆိုတာက ကျွန်မရဲ့ ကြိုးစားမှု၊ အစီအစဉ်တွေအပေါ် မမူတည်ဘဲ ဖန်ဆင်းရှင်ရဲ့ ကြိုတင်ပြဋ္ဌာန်းချက်နဲ့ အချုပ်အခြာအာဏာအပေါ်မှာပဲ မူတည်နေတာပါ။ လူရဲ့ အစီအစဉ်တွေ၊ ကြိုးစားမှုတွေဆိုတာက စိတ်ကူးတွေ၊ ရည်သန်မျှော်မှန်းချက်တွေ သက်သက်ပါပဲ။ အဲဒါတွေက ဘယ်လိုအဆုံးသတ်ရလဒ်ကိုမှ အဆုံးအဖြတ်မပေးနိုင်ဘူး၊ ဘုရားသခင်ရဲ့ ကြိုတင်ပြဋ္ဌာန်းချက်ကိုလည်း မပြောင်းလဲနိုင်ဘူးလေ။ ဘုရားက ကျွန်မကို ကိုယ့်ခြေထောက်ပေါ်ကိုယ်ရပ်နိုင်အောင်လို့ ဂီတနဲ့အနုပညာစွမ်းရည်တွေ ပေးထားတာပါ။ ဒါပေမဲ့ ကျွန်မက မကျေနပ်နေသေးဘူး။ ချမ်းသာပြီး ပေါများတဲ့ဘဝမှာနေဖို့အတွက် ကိုယ့်ကြိုးစားအားထုတ်မှုတွေကိုပဲ အမြဲတမ်း အမှီပြုနေချင်ပြီး ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံနိုင်တာမျိုး မရှိခဲ့ဘူး။ နောက်ဆုံးကျတော့ ကျွန်မဆန္ဒတွေ မပြည့်ဝတဲ့အပြင် ကိုယ့်ကိုယ်ကိုယ် ပင်ပန်းအောင်လုပ်သလိုဖြစ်ပြီး စိတ်ထဲမှာလည်း တော်တော် ဆင်းရဲရတယ်။ ကျွန်မ တကယ်ကို မိုက်မဲခဲ့တာပါပဲ။ အဲဒီနောက်မှာ ဘုရားနှုတ်ကပတ်တော်တွေကို ပိုဖတ်ဖြစ်ပြီး လက်တွေ့လုပ်ဆောင်ရမဲ့ လမ်းကြောင်းကို တွေ့သွားတယ်။ ဘုရားသခင်က ပြောသည် “ဤအရာကို သင်အသိအမှတ်ပြုပြီးနောက် သင်လုပ်ဆောင်သင့်သည့် အရာမှာ သင်၏ ဘဝအပေါ် ရှုမြင်ပုံဟောင်းကို လက်လွှတ်ပြီး ထောင်ချောက် အမျိုးမျိုးမှ ဝေးဝေးနေကာ သင့်ဘဝကို ဘုရားသခင်အား တာဝန်ယူစေ၍ ယင်းအတွက် အစီအစဉ်များ ပြုလုပ်စေဖို့၊ ကိုယ်ပိုင်ရွေးချယ်မှုများ မပြုလုပ်ဘဲ ဘုရားသခင်၏ စီစဉ်ညွှန်ကြားမှုများနှင့် လမ်းပြမှုတို့ကို ကျိုးနွံနာခံဖို့သာ၊ ဘုရားသခင်ကို ကိုးကွယ်သည့်လူတစ်ယောက် ဖြစ်လာရန်သာ လိုက်စားဖို့ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ကျွန်မ ဘုရားသခင်ရဲ့ ကြိုတင်ပြဋ္ဌာန်းချက်ကို ဆန့်ကျင်ပြီး မရုန်းကန်ချင်တော့ဘူး၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကိုပဲ လိုလိုလားလား ကျိုးနွံနာခံချင်တော့တယ်။ အဲဒီနောက်ပိုင်း စုဝေးပွဲတွေ တက်တက်ကြွကြွတက်တယ်၊ ဘုရားနှုတ်ကပတ်တော်တွေကို စားသောက်တယ်၊ ပြီးတော့ ယုံကြည်သူအသစ်တွေကို ရေလောင်းဖို့လည်း စတင်လေ့ကျင့်တယ်။ ရင်ထဲမှာ ပေါ့ပါးလွတ်လပ်ပြီး ဘုရားရဲ့ ကျေးဇူးတော်ကိုလည်း မြင်တွေ့ရတယ်။ ကမ္ဘာ့ကပ်ရောဂါကာလတုန်းက လုပ်ငန်းတွေအားလုံး ကျဆင်းနေတာ၊ ပညာရေးအဖွဲ့အစည်း အများစုဆို အကြီးအကျယ် ရှုံးကြတယ်။ ဒါပေမဲ့ ကျွန်မကျောင်းက ပုံမှန်လည်ပတ်နိုင်ရုံတင်မကဘူး၊ တခြားအဖွဲ့အစည်းနှစ်ခုကတောင် ပူးပေါင်းလုပ်ဖို့ လာကမ်းလှမ်းကြတယ်၊ ဒီလိုနဲ့ အဲဒီခက်ခဲတဲ့အချိန်ကာလကို ကျော်ဖြတ်ဖို့ အထောက်အကူဖြစ်ခဲ့တာပေါ့။

၂၀၂၂ ဇွန်လမှာ ကျွန်မ ရေလောင်းအဖွဲ့ခေါင်းဆောင် တာဝန်ကို စယူခဲ့တယ်။ ဘုရားနှုတ်ကပတ်တော်တွေကို စားသောက်ရင်းနဲ့ အခုအချိန်ဟာ ဘုရားသခင်က လူသားမျိုးနွယ်ရဲ့ နောက်ဆုံးသော ကယ်တင်ခြင်းကို ဆောင်ရွက်နေတယ်၊ နောက်ဆုံးမှာ ဘုရားသခင်က ကပ်ဘေးမျိုးစုံနဲ့ ဒီခေတ်ကို အဆုံးသတ်လိမ့်မယ်၊ ကိုယ့်လုပ်ရပ်တွေအပေါ်မူတည်လို့ ကောင်းသူကို ဆုချီးမြှင့်ပြီး ဆိုးယုတ်သူကို အပြစ်ဒဏ်ပေးလိမ့်မယ်ဆိုတာကို ကျွန်မ နားလည်လာတယ်။ သမ္မာတရားကို လက်တွေ့လုပ်ဆောင်ပြီး တာဝန်ထမ်းဆောင်တဲ့သူ၊ ဖောက်ပြန်ပျက်စီးတဲ့ စိတ်သဘောထား သန့်စင်ခံရတဲ့သူတွေမှသာ ဘုရားသခင်ရဲ့ ကယ်တင်ခြင်းကိုခံရပြီး ကျန်ရစ်နိုင်မှာလေ။ ကျွန်မအတွက်ကတော့ အပတ်တိုင်း အချိန်မမှန်တဲ့ စာသင်ချိန်တွေအပြင် တွဲဘက် ကျောင်းခွဲတွေက ကိစ္စအမျိုးမျိုးကိုပါ ဖြေရှင်းနေရတော့ သမ္မာတရားကို လိုက်စားဖို့နဲ့ ကိုယ့်တာဝန်ကို ကောင်းကောင်းထမ်းဆောင်ဖို့အတွက် အချိန်၊ အင်အား လုံလောက်မှုမရှိဘူးဖြစ်နေတယ်။ ဒါကြောင့် ကိုယ့်တာဝန်အတွက် အချိန်ပိုရအောင် ကိုယ့်အလုပ်တချို့ကနေ နုတ်ထွက်လိုက်ရင် ကောင်းမလားလို့ တွေးမိတယ်။ ဒါပေမဲ့ စိတ်ထဲမှာ ဗျာများနေတုန်းပဲ။ “ငါ့တာဝန်ဟာ စာသင်ပြီးပိုက်ဆံရှာတာထက် ပိုအရေးကြီးပေမဲ့ စာသင်ရတာက သိပ်မပင်ပန်းဘူးလေ၊ တွဲဘက်ကျောင်းခွဲတွေကလည်း ပုံမှန်တိုးတက်နေတာ။ ဒါတွေကို စွန့်လွှတ်လိုက်ရင် ဝင်ငွေတော်တော်လျော့သွားမှာ” ဆိုပြီးတွေးမိတယ်။ ကျွန်မ အဲဒါတွေကို လက်မလွှတ်ချင်သလို ဖြစ်နေတယ်။ ဒါနဲ့ ဒီဝန်ထုတ်ဝန်ပိုးတွေကို လက်လွှတ်နိုင်အောင်၊ ဘုရားနှုတ်ကပတ်တော် စားသောက်ပြီး ကိုယ့်တာဝန်ထမ်းဆောင်ရအောင် အချိန်ပိုရနိုင်ဖို့ လမ်းပြပေးပါလို့ တောင်းလျှောက်ရင်း ဘုရားသခင်ဆီ ဆုတောင်းခဲ့တယ်။ နောက်ပိုင်းမှာ ဘုရားသခင်ရဲ့ နှုတ်ကပတ်တော်ကို စဉ်းစားမိတယ်။ “နိုင်ငံတော်သည် လူသားမျိုးနွယ် အလယ်တွင် တိုးချဲ့လျက်ရှိသည်၊ ယင်းသည် လူသားမျိုးနွယ်၏ အလယ်တွင် ဖွဲ့စည်းလျက် ရှိပြီး လူသားမျိုးနွယ်၏ အလယ်တွင် မားမားမတ်မတ်ရပ်လျက် ရှိသည်။ ငါ၏ နိုင်ငံတော်ကို ဖျက်ဆီးနိုင်သည့် အင်အားစု မရှိပေ။ ယနေ့၏ နိုင်ငံတော်ထဲ ရှိနေကြသော ငါ၏လူများထဲတွင် သင်တို့ထဲမှ မည်သူသည် လူသားမျိုးနွယ်ဝင် မဟုတ်ကြသနည်း။ သင်တို့ထဲမှ မည်သူသည် လူသားအခြေအနေ၏ ပြင်ပတွင် တည်ရှိသနည်း။ ငါ၏ အသစ်သော စမှတ်ကို လူသိရှင်ကြား ကြေညာလိုက်သည့်အခါတွင် လူတို့သည် မည်ကဲ့သို့ တုံ့ပြန်မည်နည်း။ လူ့ကမ္ဘာ၏ အခြေအနေကို သင်တို့ မျက်စိများဖြင့်တပ်အပ် တွေ့မြင်ပြီး ဖြစ်သည်။ ဤလောကထဲတွင် အစဉ်ထာဝရ အသက်ရှင်နေထိုင်ဖို့ အတွေးများ မပထုတ်ရသေးသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၉)) ဘုရားသခင်ရဲ့ နိုင်ငံတော် ဧဝံဂေလိတရားက ကမ္ဘာ့နိုင်ငံအသီးသီးဆီ ပျံ့နှံ့နေပြီ၊ ဘေးအန္တရာယ်တွေနဲ့နဲ့ စစ်ပွဲအမျိုးမျိုးလည်း ဖြစ်နေပြီ၊ လူသားမျိုးနွယ်ကို ကယ်တင်တဲ့ ဘုရားသခင်ရဲ့အလုပ်ကလည်း ပြီးဆုံးခါနီးနေပြီလေ။ ကျွန်မသာ တာဝန်ကို ကောင်းကောင်းမထမ်းဆောင်ဘဲ ငွေကြေးကို လိုက်စားဖို့ကိုပဲ အာရုံစိုက်နေမယ်ဆိုရင် သမ္မာတရားရဖို့နဲ့ ကယ်တင်ခံရဖို့ ကိုယ့်အခွင့်အရေးကိုယ် ဖျက်စီးလိုက်မှာပဲ။ နောက်ဆုံး ဘေးအန္တရာယ်ထဲ ကျရောက်သွားတဲ့အခါ ဘယ်ပိုက်ဆံပမာဏကမှ ကျွန်မအသက်ကို မကယ်နိုင်ပါဘူး။ သမ္မာတရားကို လိုက်စားတာနဲ့ ကိုယ့်တာဝန်ကို ကောင်းကောင်း ဖြည့်ဆည်းတာကသာ တကယ်အရေးကြီးတာပါ။ အဲဒါနဲ့ ကိုယ်ပိုင်ကျောင်းအတန်းတွေကနေ စပြီး နုတ်ထွက်လိုက်တယ်။ ပြီးတော့ ကျောင်းခွဲနှစ်ခုနဲ့ ပူးပေါင်းထားတာကိုလည်း တစ်ခုပြီးတစ်ခု ရပ်လိုက်တယ်။ အဲဒီလိုလုပ်လိုက်တော့ တနင်္လာကနေ သောကြာအထိ ကိုယ့်တာဝန်ထမ်းဆောင်ဖို့ အချိန်ရသွားတာပေါ့၊ စနေ၊ တနင်္ဂနွေမှာပဲ စာသင်တော့တယ်။ အခု ကျွန်မက ပူးပေါင်းထားတဲ့ ကျောင်းတွေနည်းသွားပြီး ဝင်ငွေနည်းသွားပေမဲ့ ဘုရားနှုတ်ကပတ်တော် စားသောက်ဖို့၊ ကိုယ့်တာဝန်ထမ်းဆောင်ဖို့ အချိန်ပိုရလာတော့ စိတ်ထဲမှာ ပေါ့ပါးပြီး ငြိမ်းချမ်းနေတယ်။ ကျွန်မစိတ်ထဲ ပိုက်ဆံအပေါ် တွယ်တာမှု နည်းနည်းလက်လွှတ်လိုက်ပြီလို့ ထင်ခဲ့တာ၊ ဒါပေမဲ့ နောက်ထပ် စုံစမ်းသွေးဆောင်မှုကြီးတစ်ခုက ကျွန်မကို စောင့်ကြိုနေမယ်လို့ ဘယ်ထင်ထားမလဲ။

၂၀၂၃ ဧပြီလမှာ ကျွန်မယောက်မက အွန်လိုင်းဈေးဆိုင်လုပ်ငန်းတစ်ခုနဲ့ မိတ်ဆက်ပေးတယ်၊ ၃ လကနေ ၆ လအတွင်း ယွမ် ၅ သိန်း ရှာနိုင်တယ်တဲ့။ ကျွန်မ တော်တော်စိတ်ပါသွားတာပေါ့။ “အချိန်တိုတိုလေးနဲ့ ၅ သိန်းတောင် ရှာနိုင်မယ်ဆိုရင် စာသင်တာထက် အများကြီး ပိုရမှာပဲ။ ငါ့မှာ အိမ်လည်းရှိပြီးသားဆိုတော့ ကားကိုသာ တံဆိပ်ကောင်းကောင်း ဇိမ်ခံကားတစ်စီးလောက်နဲ့ လဲလိုက်ရင် မြို့ထဲ လှည့်ပတ်မောင်းတဲ့အခါ ပိုတောင် အထင်ကြီးစရာကောင်းဦးမယ်” ဆိုပြီး တွေးမိတယ်။ ဒါပေမဲ့ အဲဒီတုန်းက စိတ်ထဲ မသိုးမသန့်ဖြစ်ပြီး အလိမ်ခံရမှာလည်း ကြောက်တယ်၊ ပြီးတော့ စီးပွားရေးလုပ်တာက ကိုယ့်တာဝန်ကို ထိခိုက်မှာကိုလည်း စိုးရိမ်တာနဲ့ ငြင်းလိုက်ပါတယ်။ နောက်ပိုင်းမှာ ကျွန်မယောက်မက ဆိုင်ဖွင့်ပြီး မန်နေဂျာဖြစ်လာတယ်၊ သူ့ဝင်ငွေက တစ်နေ့ကို ဆယ်ဂဏန်းလောက်ကနေ တဖြည်းဖြည်းနဲ့ တစ်ထောင်၊ နှစ်ထောင်လောက်အထိ တိုးလာတာကို ကျွန်မ မြင်နေရတယ်။ သူ့နောက်လိုက်လုပ်တဲ့ တချို့လူတွေဆို ကျွန်မလောက် အစွမ်းအစမရှိပေမဲ့ သူတို့လည်း ဆိုင်ဖွင့်ပြီး မန်နေဂျာတွေဖြစ်၊ တစ်နေ့ကို ထောင်ချီဝင်ငွေရနေကြတာလေ။ ဒါတွေအားလုံးက ကျွန်မကို ပိုပြီး စိတ်ပါလာစေတယ်။ ကျွန်မ တွေးလိုက်မိတယ်၊ “ဒီအလုပ်က ပိုက်ဆံရလွယ်ပုံပဲ။ ငါသာ တစ်နေ့ကို ထောင်ချီရှာနိုင်ရင် ၃ လနဲ့တင် ၅ သိန်းလောက် ရနိုင်တာ၊ အဲဒါဆိုရင် ကားသစ်လဲချင်တဲ့ ငါ့ဆန္ဒလည်း မကြာခင် ပြည့်တော့မှာ” လို့ တွေးမိတယ်။ ကားသစ်ဝယ်ပြီးရင် သူများတွေ အားကျပြီး အထင်ကြီးကြမယ့်မြင်ကွင်းကို တွေးမိလိုက်တာနဲ့ ကျွန်မ တော်တော်တက်ကြွသွားတယ်၊ ဒါနဲ့ ထပ်တွေဝေမနေတော့ဘဲ ယွမ်ထောင်ဂဏန်းလောက် ရင်းလိုက်တယ်။ နောက်ပိုင်း ပိုက်ဆံပိုရချင်တာနဲ့ ဆွေမျိုးမိတ်ဆွေတချို့ကိုပါ ဒီလုပ်ငန်းလုပ်ဖို့ ဝင်ပါအောင် စည်းရုံးပြီး မိတ်ဆက်ပေးခဲ့တယ်၊ သေချာပေါက် ပိုက်ဆံရမယ်။ ရှုံးရင် ကျွန်မ တာဝန်ယူပေးမယ်လို့ ကတိပေးပြီးတော့ပေါ့။ ကျွန်မအဖွဲ့ကို ချဲ့ထွင်လာလိုက်တာ ရောင်းအားတွေလည်း တောက်လျှောက် တက်လာတယ်။ ဇွန်လရောက်တော့ ကျွန်မလည်း ဆိုင်မန်နေဂျာဖြစ်လာပြီး တစ်နေ့ဝင်ငွေက ယွမ် ၂၀၀၀ နီးပါး ရနေပြီလေ။ ဇူလိုင်လကျတော့ နောက်ထပ်ဆိုင်ခွဲတစ်ခု ထပ်ဖွင့်လိုက်တယ်။ အလုပ်တွေက အရင်ကထက် ပိုရှုပ်လာသလို ပိုက်ဆံလည်း ပိုရလာတာပေါ့။

၂၀၂၃ ဩဂုတ်လမှာ ညီအစ်ကိုမောင်နှမတွေက ကျွန်မကို ရေလောင်းသင်းထောက်အဖြစ် ရွေးချယ်လိုက်ကြတယ်။ ကိုယ့်တာဝန်တွေ မထိခိုက်အောင်လို့ ကျွန်မက အမြဲတမ်း နေ့ခင်းဘက်မှာ ကိုယ့်တာဝန်တွေ ထမ်းဆောင်ပြီး ညဘက်အိမ်ပြန်ရောက်မှ အွန်လိုင်းဆိုင်ကိစ္စတွေကို လုပ်တယ်။ အများအားဖြင့်ဆို မနက် ၁ နာရီ၊ ၂ နာရီလောက်အထိ ဖုန်းနဲ့ အစည်းအဝေးထိုင်နေရတုန်းပဲ။ အလုပ်ရှုပ်လွန်းလို့ ထမင်းစားချိန်တောင် မရှိတာ ခဏခဏပါပဲ။ ၃ လအတွင်းမှာတင် ကျွန်မ ဆိုင် ၈ ဆိုင်ဖွင့်နိုင်ခဲ့ပြီး ရောင်းအား ယွမ် ၂ သန်းကျော် ရခဲ့တယ်။ ဒါပေမဲ့ ညဘက် အိပ်ရေးပျက်တာများတော့ နေ့ခင်းဘက်ဆို ခေါင်းခဏခဏကိုက်ပြီး ပင်ပန်းနွမ်းနယ်နေတတ်တယ်၊ ခေါင်းမူးပြီး အားမရှိသလို ဖြစ်နေတာပေါ့။ ဒါက ကျွန်မ တာဝန်တွေ ထမ်းဆောင်တဲ့ အခြေအနေကို ဆိုးဆိုးရွားရွား ထိခိုက်စေတယ်။ စုဝေးပွဲတွေမှာလည်း ဝတ်ကျေတမ်းကျေပဲ ဖြစ်နေတော့ ညီအစ်ကိုမောင်နှမတွေရဲ့ ပြဿနာတွေကို မတွေ့နိုင်သလို အခက်အခဲတွေကိုလည်း မဖြေရှင်းပေးနိုင်ဘူး။ အိမ်ပြန်ရောက်တာနဲ့ အွန်လိုင်းဆိုင်က ပြဿနာတွေက ကျွန်မကို စောင့်နေပြန်ရော၊ ကျွန်မ လုံးလုံးကို ခြေကုန်လက်ပန်းကျနေပြီ။ ဒါပေမဲ့ ပိုက်ဆံရဖို့အတွက် ရုန်းထွက်ဖို့ အားမရှိသလိုပဲ၊ ကျွန်မက ထိန်းချုပ်ခံထားရသလိုမျိုးပဲ။ ကျွန်မယောက်မကို မေးလိုက်တယ်။ “ဘယ်အချိန်ကျမှ ယွမ် ၅ သိန်းရပြီး အွန်လိုင်းစတိုးကို ဆက်စီမံခန့်ခွဲစရာမလိုဘဲ ပုံမှန်လည်ပတ်နိုင်မှာလဲ” ပေါ့။ သူက ပြန်ပြောတယ်။ “နင့်အဖွဲ့လိုက် ရောင်းအားက ၅ သန်းပြည့်တဲ့အချိန်ကျရင် ဒီလုပ်ငန်းကို ပစ်ထားလိုက်ပြီး ဆိုင်ကို ဆက်စီမံခန့်ခွဲတာမျိုး မလုပ်ဘဲ နေလို့ရပြီ။ အဲဒီအချိန်ကျရင် နင်လည်း ၅ သိန်းပြည့်အောင် ရှာပြီးသားဖြစ်မှာပါ” တဲ့။ ဒီစကားကို ကြားတော့ ခေါင်းက ချာချာလည်သွားပြီး အလိမ်ခံလိုက်ရမှန်း ချက်ချင်းသိလိုက်တယ်။ ကျွန်မထင်ထားတာက ၅ သိန်းရဖို့ ၃ လလောက်ပဲ ကြာမယ်၊ အဲဒီအချိန်ကျရင် ပိုက်ဆံလည်းရမယ်၊ တာဝန်လည်း မနှောင့်နှေးတော့ဘူးပေါ့။ အဖွဲ့လိုက်ရောင်းအား ၅ သန်းပြည့်ရမယ်ဆိုတဲ့ အချက်ပါလာမယ်လို့ ဘယ်တုန်းကမှ မျှော်လင့်မထားဘူးလေ။ ဘယ်အချိန်ကျမှ ကျွန်မက အဲဒီအချက်နဲ့ကိုက်ညီပြီး လွတ်မြောက်နိုင်မှာလဲ။ ဒီပမာဏက ကျွန်မနဲ့ အရမ်းဝေးကွာလွန်းနေတယ်။ ကျွန်မ စိတ်ပူလွန်းလို့ ထမင်းလည်း မစားနိုင်၊ အိပ်လည်း မပျော်တော့ဘူး။ အဲဒီတုန်းက တစ်နေ့ကို ယွမ် ၈ ထောင်ကျော် ရနေပေမဲ့ ကျွန်မ လုံးဝ မပျော်နိုင်ဘူး။ ကိုယ်လမ်းကြောင်း အမှားကို လျှောက်မိပြီဆိုတာ သိလိုက်ရပြီး စိတ်ထဲ အရမ်းခံစားနေရတယ်၊ ဒါနဲ့ ဆုတောင်းလိုက်တယ်။ “ဘုရားသခင်...သမီး ငွေကြေးရဲ့ ဝဲဂယက်ထဲ ကျသွားပြီဆိုတာ အခုမှ သိပါတော့တယ်။ အစကတော့ ငွေထောင်ဂဏန်းလောက်ပဲရှိတဲ့ စီးပွားရေးအသေးစားလေးလို့ပဲ ထင်ခဲ့တာ၊ အခုတော့ သမီးကို ချည်နှောင်ထားတဲ့ ခြေကျင်းတစ်ခု ဖြစ်လာလိမ့်မယ်လို့ လုံးဝ မမျှော်လင့်ခဲ့မိပါဘူး။ သမီး ဒါကို ဘယ်လို ဖယ်ရှားရမလဲ။ ဘုရားသခင်...ကျေးဇူးပြုပြီး ကူညီလမ်းပြပေးပါ” ဆိုပြီးတော့ပေါ့။ ဆုတောင်းပြီးတော့ အဲဒီ ၅ သိန်းကို မရှာတော့ဘူးလို့ ဆုံးဖြတ်လိုက်တယ်၊ ယောက်မဆီဖုန်းဆက်ပြီး ကျွန်မဆုံးဖြတ်ချက်ကို ပြောပြလိုက်တယ်။ ယောက်မက ကျွန်မ သဘောထားပြတ်သားတာ မြင်တော့ သဘောတူလိုက်ပါတယ်။ ကျွန်မ နှုတ်ထွက်ပြီး သိပ်မကြာခင်မှာပဲ ဒီအွန်လိုင်းဈေးဆိုင်လုပ်ငန်းဟာ တကယ်တော့ အင်တာနက်ပေါ်က နာမည်ကြီးနေတဲ့ လိမ်လည်မှုပုံစံသစ်တစ်ခုပဲဆိုတဲ့ သတင်း ရုတ်တရက် ကြားလိုက်ရတယ်။ အဲဒါက လူတွေကို အရင်ဆုံး ပိုက်ဆံရအောင်လုပ်ပေးတယ်၊ ပြီးတော့မှ လူတွေ သတိလက်လွတ်ဖြစ်သွားတဲ့အချိန်ကျရင် လူလိမ်တွေက ရင်းနှီးထားတဲ့ငွေတွေအကုန်လုံးကို ယူပြီး ထွက်ပြေးသွားကြတာတဲ့။ ကျွန်မ အလှည့်စားခံလိုက်ရပြီဆိုတာ နောက်ဆုံးမှာ သဘောပေါက်သွားတယ်။ ကျွန်မ အံ့အားသင့်ပြီး ကြက်သေသေသွားတယ်။ အဖွဲ့ချဲ့ထွင်ဖို့အတွက် လူအများကြီးကို ကျွန်မ မိတ်ဆက်ပေးခဲ့ဖူးတာကိုး၊ တစ်ယောက်ချင်းစီကိုလည်း ရှုံးရင် ကျွန်မတာဝန်ယူမယ်လို့ အာမခံခဲ့ဖူးတာလေ။ အခု အွန်လိုင်းစတိုးတွေ ပြိုလဲသွားတော့ ကျွန်မ ညွှန်လိုက်တဲ့လူတွေအကုန်လုံးက ကျွန်မဆီကနေ ပိုက်ဆံလာတောင်းကြတော့တာပေါ့။ အဲဒီလိုနဲ့ပဲ ငွေမက်မိလို့ လိမ်လည်မှုတစ်ခုထဲ ဆွဲထည့်ခံလိုက်ရတာပါပဲ။ လျော်ကြေးငွေ သိန်းဂဏန်းလောက် ပေးရဖို့ကြုံလာတော့ ကျွန်မ ဘာလုပ်ရမှန်းကို မသိခဲ့ဘူး။ တစ်ပတ်လုံးလုံး ခြိမ်းခြောက်တာတွေ၊ ဆဲဆိုတာတွေ၊ စစ်မေးတာတွေကြားမှာ ကျွန်မ ဝိုင်းဝိုင်းလည်နေရတယ်၊ ပိုက်ဆံတောင်းတဲ့ ဖုန်းတွေ၊ စာတိုတွေကလည်း တရစပ် ဝင်နေတာ။ ကြောက်လွန်းလို့ ဖုန်းတောင် မကြည့်ရဲတော့ဘူး၊ ဒါတွေကို ဘယ်လိုရင်ဆိုင်ရမလဲဆိုတာလည်း မသိတော့ဘူး။ နာကျင်လွန်းလို့ အဆုံးစီရင်ဖို့အတွက် တိုက်ပေါ်က ခုန်ချဖို့တောင် တွေးမိတယ်။ ကျွန်မလည်း အလိမ်ခံရတာပဲ ဆိုပေမဲ့ အကျိုးဆက်ကို မခံဘဲ နေလို့မရဘူးလို့ တွေးမိတယ်။ အဲဒါနဲ့ နောက်ဆုံးတော့ လျော်ကြေးငွေ ယွမ် ၂ သိန်းနီးပါး ပေးလိုက်ရတယ်။ တစ်ပတ်အတွင်းမှာတင် ပေါင်ချိန် ၁၀ ပေါင်ကျော်လောက် ကျသွားတယ်။ နာကျင်မှုနဲ့ မျှော်လင့်ချက်မဲ့နေတဲ့ကြားကနေ ကျွန်မ မျက်ရည်တွေနဲ့ ဆုတောင်းခဲ့ပါတယ်။ “ဘုရားသခင်...သမီး မှားသွားပါပြီ။ သမီးရဲ့ ရည်မှန်းချက်နဲ့ လိုအင်ဆန္ဒတွေက သမီးကို ဖျက်ဆီးလိုက်ပြီဆိုတာ သိပါပြီ။ သမီး အရမ်းနာကျင်ရပေမဲ့ ဒါတွေအားလုံးက ကိုယ်တော် ခွင့်ပြုလို့ သမီးအပေါ်ကျရောက်လာတာဆိုတာကို သိပါတယ်။ ကိုယ်တော့် ရည်ရွယ်ချက်ကို နားလည်နိုင်အောင် သမီးကို လမ်းပြပေးပါ” ဆိုပြီးတော့ပေါ့။ ဆုတောင်းပြီးတော့ စိတ်က တဖြည်းဖြည်း တည်ငြိမ်လာပြီး သမ္မာတရားကို ရှာဖွေချင်စိတ် ဖြစ်လာတယ်။

ရှာဖွေရင်းနဲ့ ဘုရားနှုတ်ကပတ်တော်တွေကို ဖတ်ဖြစ်တယ်၊ စာတန်က ကျော်ကြားမှုနဲ့ အကျိုးအမြတ်ကိုသုံးပြီး လူတွေကို ဘယ်လို ဖောက်ပြန်ပျက်စီးစေသလဲဆိုတာ နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) “‘ငွေသည် ကမ္ဘာကို လည်ပတ်စေသည်’ ဟူသည်မှာ စာတန်၏ အတွေးအခေါ်တစ်ခု ဖြစ်သည်။ ယင်းမှာ လူ့အဖွဲ့အစည်းတိုင်းရှိ လူတို့ကြားတွင် အလွန် ပျံ့နှံ့နေပြီး ရေပန်းစားမှုတစ်ခုဖြစ်သည်ဟု သင် ဆိုနိုင်ပေသည်။ အကြောင်းမှာ ယင်းကို လူတစ်ဦးချင်းစီတိုင်း၏ စိတ်နှလုံးထဲတွင် သွတ်သွင်းထားခဲ့ပြီးဖြစ်သောကြောင့် ဖြစ်သည်။ ၎င်းတို့သည် အစပိုင်းတွင် ဤဆိုရိုးစကားကို လက်မခံခဲ့ကြသော်လည်း လက်တွေ့ဘဝနှင့် ထိတွေ့သောအခါ ဖွင့်ဟပြောရန်မလိုသည့် နားလည်မှုဖြင့် လက်ခံခဲ့ကြပြီး ဤစကားများသည် အမှန်စင်စစ် မှန်ကန်သည်ဟု စတင်ခံစားလာခဲ့ကြသည်။ ဤသည်မှာ စာတန်က လူကို ဖောက်ပြန်ပျက်စီးစေသည့် ဖြစ်စဉ်တစ်ခု မဟုတ်လော။...လူတစ်ဦးသည် ဤဆိုရိုးစကားနှင့်ပတ်သက်၍ မည်မျှ နက်ရှိုင်းသော အတွေ့အကြုံ ရှိသည်ဖြစ်စေ ယင်းက ၎င်းတို့၏ စိတ်နှလုံးအပေါ် မည်သို့သော အပျက်သဘောဆောင်သည့် အကျိုးသက်ရောက်မှု ရှိခဲ့သနည်း။ ယင်းမှာ သင်တို့တစ်ဦးချင်းစီတိုင်း ပါဝင်သည်ဟု ဆိုနိုင်သည့် ဤလောကရှိ လူတို့သည် ၎င်းတို့၏ စိတ်သဘောထားမှ တစ်စုံတစ်ခုကို ထုတ်ဖော်ပြသကြသည်။ ယင်းမှာ အဘယ်အရာဖြစ်သနည်း။ ယင်းမှာ ငွေကို ကိုးကွယ်ခြင်း ဖြစ်သည်။ ဤအရာကို လူတို့၏ စိတ်နှလုံးများမှ ဖယ်ရှားရန် လွယ်ကူပါသလော။ မလွယ်ကူပေ။ ဤသည်မှာ စာတန်၏ လူကို ဖောက်ပြန်ပျက်စီးစေခြင်းသည် အမှန်တကယ် နက်ရှိုင်းကြောင်း ပြသနေခြင်းပင်တည်း။ စာတန်သည် လူတို့ကို ဖြားယောင်းသွေးဆောင်ရန် ငွေကို အသုံးပြုပြီး ၎င်းတို့အားလုံးကို ငွေနှင့် ရုပ်ဝတ္ထုပစ္စည်းများကို ကိုးကွယ်စေရန် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ ထင်ရှားပေါ်လွင်သနည်း။ ဤလောကတွင် သင်တို့သည် ငွေမရှိဘဲ အသက်မရှင်နိုင်ဟုလည်းကောင်း၊ ယင်းမရှိဘဲ တစ်နေ့တာမျှပင် မဖြတ်သန်းနိုင်ဟုလည်းကောင်း သင်တို့ မထင်ကြသလော။ လူတို့တွင် ငွေမည်မျှရှိသည်က ၎င်းတို့၏ အဆင့်အတန်း မည်မျှမြင့်မားသည်ကိုလည်းကောင်း၊ ၎င်းတို့ မည်မျှ ဂုဏ်သရေ ရှိသည်ကိုလည်းကောင်း ဆုံးဖြတ်သည်။ ဆင်းရဲသားတို့သည် မိမိတို့ ခေါင်းမဖော်နိုင်ဟု ခံစားရသော်လည်း ချမ်းသာသူတို့မှာမူ မြင့်မားသော အဆင့်အတန်းရှိကြပြီး ခေါင်းမော့ရင်ကော့ကာ ကျယ်လောင်စွာ စကားပြောနိုင်ပြီး မာနထောင်လွှား၍ အထိန်းအကွပ်မဲ့သော ပုံစံဖြင့် နေထိုင်ကြသည်။ ဤဆိုရိုးစကားနှင့် ရေပန်းစားမှုတို့က လူတို့ထံသို့ အဘယ်အရာကို ဆောင်ကြဉ်းပေးသနည်း။ လူများစွာတို့သည် ငွေရှာရန်အလို့ငှာ မည်သည့် စွန့်လွှတ်မှုကိုမဆို ပြုလုပ်ရန် လိုလားကြသည်မှာ အမှန် မဟုတ်လော။ လူများစွာတို့သည် ပိုမိုသောငွေကို လိုက်စားရာတွင် မိမိတို့၏ ဂုဏ်သိက္ခာနှင့် တည်ကြည်မှုကို မဆုံးရှုံးကြသလော။ လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။ ဤနည်းလမ်းနှင့် ဤဆိုရိုးစကားကို အသုံးပြုရုံမျှဖြင့် စာတန်သည် လူကို ထိုသို့သော အတိုင်းအတာအထိ ဖောက်ပြန်ပျက်စီးစေသည်။ စာတန်၏ ရည်ရွယ်ချက်သည် ယုတ်မာသည် မဟုတ်လော။ ဤသည်မှာ မလိုမုန်းထားသော လှည့်ကွက်တစ်ခု မဟုတ်လော။ ဤကဲ့သို့သော ဆိုရိုးစကားတစ်ခုသည် လူသိများလာပြီး ထိုနည်းအတိုင်းပင် သင်သည် ယင်းကို သဘောမတူရာမှ နောက်ဆုံးတွင် ယင်းမှာ သမ္မာတရားဖြစ်သည်ဟု ယုံကြည်သည်အထိ ဖြစ်သွားကာ ထိုအချိန်တွင် သင်၏ စိတ်နှလုံးသည် စာတန်၏ ချုပ်ကိုင်မှုအောက်သို့ လုံးဝ ကျရောက်သွားခဲ့ပြီးဖြစ်၍ သင်သည် ထိုဆိုရိုးစကားအတိုင်း အလိုအလျောက် အသက်ရှင်လာပေသည်။ ဤဆိုရိုးစကားက သင့်ကို အဘယ်အတိုင်းအတာအထိ အကျိုးသက်ရောက်မှု ဖြစ်စေသနည်း။ သင်က မှန်သောလမ်းကို သိကောင်းသိမည်ဖြစ်ပြီး၊ သမ္မာတရားကို သိကောင်းသိမည် ဖြစ်သော်လည်း၊ ယင်းကို လိုက်စားရှာဖွေရန် အစွမ်းမဲ့လေသည်။‌ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ကို သင် ရှင်းရှင်းလင်းလင်း သိကောင်းသိနိုင်သော်လည်း၊ သမ္မာတရားကို ရရှိဖို့အလို့ငှာ သင်သည် အဖိုးအခကို ပေးရန် သို့မဟုတ် ဆင်းရဲဒုက္ခခံရန် လိုလားခြင်းမရှိပေ။ ယင်းအစား၊ ဘုရားသခင်ကို အဆုံးတိုင်အောင် ဆန့်ကျင်ရန် သင်၏ ကိုယ်ပိုင်အနာဂတ်နှင့် ကံကြမ္မာကို သင် သာ၍စွန့်လွှတ်လိမ့်မည်။ ဘုရားသခင် အဘယ်အရာကို ပြောသည် ဖြစ်စေ၊ အဘယ်အရာကို လုပ်သည်ဖြစ်စေ၊ ဘုရားသခင်၏ ချစ်ခြင်းမေတ္တာက သင့်အတွက် မည်မျှကြီးမြတ်ပြီး နက်ရှိုင်းသည်ကို သင်သိသည်ဖြစ်စေ မသိသည်ဖြစ်စေ၊ သင်သည် ခေါင်းမာစွာဖြင့် ဤဆိုရိုးစကား အတွက် မိမိသဘောအတိုင်း လုပ်ဆောင်ပြီး အဖိုးအခ ပေးလိမ့်မည်ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) ဘုရားနှုတ်ကပတ်တော်တွေကို စဉ်းစားသုံးသပ်ရင်းနဲ့ ကျွန်မ နားလည်လိုက်တာက စာတန်ဟာ လူတွေရဲ့စိတ်ထဲကို မှားယွင်းတဲ့ အတွေးအခေါ်တွေ၊ အယူအဆတွေ အများကြီး သွတ်သွင်းထားတာပဲ။ အဲဒါကြောင့် လူတွေက ငွေကြေး၊ ကျော်ကြားမှုနဲ့ အကျိုးအမြတ်၊ ရုပ်ဝတ္ထုပိုင်းဆိုင်ရာ လိုအင်ဆန္ဒတွေကို ကိုးကွယ်လာကြတယ်၊ ငွေ၊ ကျော်ကြားမှုနဲ့ အကျိုးအမြတ်ကိုပဲ တစိုက်မတ်မတ် လိုက်စားပြီးတော့ သမ္မာတရားကို လိုက်စားဖို့နဲ့ ကယ်တင်ခြင်းကို လက်ခံဖို့ ဘုရားသခင်ရှေ့မှောက်ကို မရောက်နိုင်ကြတော့ဘူး။ ကျွန်မလည်း စာတန်သွတ်သွင်းပေးထားတဲ့ အဆိပ်အတောက်တွေနဲ့ အသက်ရှင်နေခဲ့တာကိုး။ “ငွေကြေးသည် ကမ္ဘာကို လည်ပတ်စေသည်”၊ “ငွေသည် အဓိကမဟုတ်သော်လည်း၊ ငွေမရှိလျှင် ဘာမျှလုပ်နိုင်မည်မဟုတ်”၊ “ထင်ရှားကျော်ကြားမှုရရှိခြင်း”၊ “လူအများအပေါ်မှာ နေရာယူရမယ်” ဆိုတာတွေပေါ့။ ငွေက အရာရာအတွက် အဖြေပဲ၊ ငွေမရှိရင် လူက အသက်ရှင်လို့မရဘူး၊ လူတစ်ယောက်က ငွေရှိရင် သူ့အဆင့်အတန်းက သိက္ခာရှိလာတယ်၊ သူများတွေက သူ့ကို အထင်မသေးရဲတော့ဘူး၊ ဒါမှမဟုတ် မလှောင်ရဲတော့ဘူးလို့ ကျွန်မ ထင်ခဲ့တာ။ ကျွန်မ ငယ်ငယ်တုန်းက ကျွန်မ မိသားစုကဆင်းရဲလို့ အလှောင်ခံရဖူးတော့ ချမ်းချမ်းသာသာနဲ့ ပြည့်စုံတဲ့ဘဝကို နေရပြီး သူများတွေ ကျွန်မကို အထင်ကြီးလေးစားအောင် လုပ်ချင်ခဲ့တယ်။ ပိုက်ဆံရဖို့ နည်းလမ်းပေါင်းစုံနဲ့ ကြိုးစားခဲ့တဲ့အပြင် စုဝေးပွဲတက်တာ၊ ဘုရားနှုတ်ကပတ်တော်ဖတ်တာတွေကို ရပ်ပစ်ခဲ့တယ်။ အမေက ဘုရားနှုတ်ကပတ်တော်စာအုပ် လာပေးရင်တောင် စိတ်မရှည်ဘဲ တွန်းထုတ်ခဲ့ဖူးတယ်။ အနုပညာသင်တန်းကျောင်း ဖွင့်ပြီးတော့လည်း ပိုက်ဆံပိုရအောင် ဘယ်လိုဈေးကွက်တင်ပြီး ကျောင်းသားတွေကို ဘယ်လိုပိုစုရမလဲဆိုတာပဲ အမြဲတွေးနေခဲ့တာ။ နေ့တိုင်း ခြေမကိုင်မိ လက်မကိုင်မိ ဖြစ်နေပြီး အိပ်မပျော်၊ ခေါင်းကိုက်တဲ့အထိ ပင်ပန်းခဲ့ရတယ်။ နောက်ဆုံး ကမ္ဘာ့ကပ်ရောဂါဖြစ်ပြီး အရာအားလုံး ရပ်ဆိုင်းသွားမှပဲ ဘုရားသခင်ရဲ့ မျက်မှောက်တော်ကို ကျွန်မ ပြန်ရောက်လာခဲ့တာပါ။ နောက်ပိုင်း ဘုရားနှုတ်ကပတ်တော်တွေ ဖတ်ရင်းနဲ့ ကျွန်မဘဝရဲ့ ကံကြမ္မာရယ်၊ ဥစ္စာဓန ဘယ်လောက်ရခဲ့မယ်ဆိုတာရယ်က ဘုရားသခင်က ကြိုတင်ပြဋ္ဌာန်းထားပြီးသား၊ ကျွန်မရဲ့ ကြိုးစားမှု၊ အစီအစဉ်တွေအပေါ် မူတည်တာမဟုတ်ဘူးဆိုတာ သိလာရတယ်။ ဒါပေမဲ့ ငွေကြေး၊ ကျော်ကြားမှုနဲ့ အကျိုးအမြတ်အတွက် ကိုယ့်လိုအင်ဆန္ဒက ပြင်းပြလွန်းတော့ လူတွေကို ဒုက္ခပေးဖို့ စာတန်ရဲ့ သုံးတဲ့ ဆိုးယုတ်တဲ့ နည်းလမ်းတွေကို ကျွန်မ သတိမထားမိခဲ့ဘူး။ ဒါကြောင့် ဇိမ်ခံကားဝယ်ဖို့၊ သူများတွေ အထင်ကြီးလေးစားတာ၊ အားကျတာခံရဖို့အတွက် နောက်ထပ် ယွမ် ၅ သိန်းရမယ်ဆိုပြီး ငွေကြေးနဲ့ ထပ်မြှူဆွယ်ခံရတဲ့အခါ ကျွန်မ လမ်းလွဲသွားပြီး အွန်လိုင်းလိမ်လည်မှုထောင်ချောက်ထဲ မိသွားတာပေါ့။ လူလေးစားခံရတဲ့ ကျောင်းအုပ်ဘဝကနေ သူများပိုက်ဆံကို လိမ်ယူတဲ့ လူလိမ်ဘဝ ရောက်သွားတယ်။ ကြီးမားတဲ့ လျော်ကြေးငွေတွေ၊ ဆွေမျိုးမိတ်ဆွေတွေရဲ့ အဆုံးမရှိတဲ့ ကဲ့ရဲ့ပြီး ဆဲဆိုမှုတွေနဲ့ ရင်ဆိုင်ရတဲ့အခါ လမ်းပေါ်က ကြွက်တစ်ကောင်လို ခံစားခဲ့ရတယ်။ စိတ်ရောလူပါ အကြီးအကျယ် ထိုးနှက်ခံရပြီး ညှဉ်းပန်းခံရသလိုပါပဲ၊ ဒါတွေ အားလုံးကနေ လွတ်မြောက်ဖို့ ကိုယ့်ဘဝကိုတောင် အဆုံးသတ်ဖို့ တွေးခဲ့တယ်။ ငွေကြေး၊ ကျော်ကြားမှုနဲ့ အကျိုးအမြတ်တွေက မမြင်ရတဲ့ ကြိုးတစ်ချောင်းလို ကျွန်မကို တင်းတင်းကျပ်ကျပ် ချည်နှောင်ထားတယ်ဆိုတာ၊ ကျွန်မက ဒီစာတန်ဆန်တဲ့ အဆိပ်အတောက်တွေနဲ့ အသက်ရှင်ပြီး ငွေ၊ ကျော်ကြားမှုနဲ့ အကျိုးအမြတ်တွေ ရဖို့ကို ကျွန်မရဲ့ ဘဝပန်းတိုင်အနေနဲ့ သဘောထားခဲ့တယ်ဆိုတာကို မြင်ခဲ့ပါတယ်။ ရလဒ်ကတော့ စာတန်ရဲ့ လှည့်စားတာခံလိုက်ရပြီး မပြောပြတတ်အောင် ဒုက္ခရောက်ရတာပါပဲ။ ငွေကြေး၊ ကျော်ကြားမှုနဲ့ အကျိုးအမြတ်တို့ကို လိုက်စားတာက ကျွန်မဘဝကို ပိုနာကျင်စေတာပဲရှိတယ်၊ ဘုရားသခင်ဆီကနေ လမ်းလွဲသွားစေပြီး ဘုရားရဲ့ ကယ်တင်ခြင်းရဖို့ ကျွန်မ အခွင့်အရေးကို ဆုံးရှုံးစေတာပဲရှိတယ်ဆိုတာ ကျွန်မ မြင်သွားပါပြီ။ နောက်ပြီးတော့ စီးပွားရေးတွေကို စွန့်စားပြီးလုပ်ရာကနေ ငွေတွေဆုံးရှုံးပြီး စိတ်ဓာတ်ကျသွားတဲ့သူတွေ ဘယ်လောက်များသလဲဆိုတာ၊ တချို့ဆိုရင် မခံနိုင်လွန်းလို့ တိုက်ပေါ်ကခုန်ချပြီး သေကြောင်းကြံသွားကြတာတွေကို ကျွန်မ တွေးမိတယ်။ ငွေကို လိုက်စားတာက ပျက်စီးခြင်းလမ်းကြောင်းပဲဆိုတာကို ကျွန်မ မြင်ခဲ့ပါတယ်။ ကျွန်မ ဘုရားနောက်ကို လိုက်ခဲ့ရတာကို တော်တော်ဝမ်းသာမိတယ်။ အဲဒီတော့ ဒီလိုကိစ္စတွေကြုံလာတဲ့အခါ ဘုရားနှုတ်ကပတ်တော်ရဲ့ ဉာဏ်ပွင့်စေခြင်းနဲ့ ဦးဆောင်မှု ရပြီး သမ္မာတရားကိုလည်း နားလည်အောင်လုပ်ပေးတယ်၊ ငွေကြေး၊ ကျော်ကြားမှုနဲ့ အကျိးအမြတ်ကို အသုံးပြုပြီး လူတွေကို စာတန်က ဘယ်လိုဖောက်ပြန်ပျက်စီးစေသလဲဆိုတာကိုလည်း ပိုင်းခြားသိမြင်မှု နည်းနည်းရှိစေတယ်။ အဲဒီလိုသာမဟုတ်ရင် ကျွန်မလည်း သူတို့လိုပဲ ကိုယ့်ကိုယ်ကိုယ် သတ်သေသွားတဲ့အထဲ ပါသွားလောက်ပြီ။ ဒီကိစ္စမှာ ငွေကြေးဆုံးရှုံးလိုက်ရပေမဲ့ ကျွန်မကို ကယ်တင်ဖို့ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို မြင်ခဲ့ရပါတယ်။ ဘုရားသခင်ကို ရင်ထဲက လှိုက်လှိုက်လှဲလှဲ ကျေးဇူးတင်မိပါတယ်။

တစ်နေ့ ဝတ်ပြုနေရင်း ဘုရားနှုတ်ကပတ်တော်တွေကို ဖတ်ပြီးတော့ ဘုရားသခင်က လူတွေအပေါ် ဘာကိုတောင်းဆိုတယ်၊ ဘာကိုလိုက်စားတာက တကယ် အဓိပ္ပာယ်ရှိတယ်ဆိုတာ ကျွန်မနားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “ရှင်သန်ကာ ဆက်လက် အသက်ရှင်ရန်အတွက်သာ သင်၏ ခွန်အားကို သုံးစွဲဖို့ ဘုရားသခင်မတောင်းဆိုပေ။ မက်မောဖွယ်ကောင်းသော ဘဝတစ်ခုကို သင် အသက်ရှင်ကာ ထိုဘဝမှတစ်ဆင့် သူ့ကို ဘုန်းထင်ရှားစေဖို့ ဘုရားသခင် မလိုအပ်သကဲ့သို့၊ ဤကမ္ဘာလောကတွင် မည်သည့်ကြီးမြတ်သည့် လုပ်ဆောင်ချက်ကိုမဆို ပြီးမြောက်ရန်၊ နိမိတ်လက္ခဏာတစ်ခုတလေကို ဆောင်ရွက်ရန်၊ လူသားမျိုးနွယ်ထံ မည်သည့်အရာကိုမဆို ပံ့ပိုးပေးရန်၊ မည်သည့်လူအရေအတွက်ကိုမဆို အကူအညီပေးရန် သို့မဟုတ် မည်သည့်လူအရေအတွက်မဆို၏ အလုပ်ထမ်းဆောင်ခြင်း ပြဿနာများကို ဖြေရှင်းရန် သူသည် သင့်ကို မတောင်းဆိုပေ။ ကြီးကျယ်ခမ်းနားသည့် အသက်မွေးမှုလုပ်ငန်းတစ်ခု ရှိရန်၊ ကမ္ဘာတစ်ဝှမ်း ကျော်ကြားလာရန်နှင့် ထို့နောက်တွင် ‘ကျွန်ုပ်သည် ခရစ်ယာန်တစ်ဦးဖြစ်သည်၊ အနန္တတန်ခိုးရှင် ဘုရားသခင်ကို ကျွန်ုပ် ယုံကြည်ပါသည်’ဟု ကမ္ဘာလောကကို ကြွေးကြော်လျက် ဘုရားသခင်၏ အမည်နာမ ဘုန်းထင်ရှားစေရန် ဤအရာများကို အသုံးပြုဖို့ သင့်အတွက် မလိုအပ်ပေ။ သင့်အနေဖြင့် သာမန်လူတစ်ဦးနှင့် ဤကမ္ဘာလောကရှိ သာမန် လူပုဂ္ဂိုလ်တစ်ဦးဖြစ်နိုင်ရန်သာ ဘုရားသခင် မျှော်လင့်သည်။ မည်သည့် နိမိတ်လက္ခဏာမျှ သင် ပြရန် မလိုအပ်။ အမျိုးမျိုးသော အလုပ်အကိုင်များတွင် သို့မဟုတ် နယ်ပယ်များတွင် သာလွန်ရန် သို့မဟုတ် ကျော်ကြားသည့် လူတစ်ဦး၊ ကြီးမြတ်သည့် ပုဂ္ဂိုလ်တစ်ဦး ဖြစ်လာရန် သင် မလိုအပ်ပေ။ သင်သည် လူတို့၏ လေးစားမှုဖြစ်စေ၊ ရိုသေမှုဖြစ်စေ ရှာမှီးသော တစ်စုံတစ်ဦး ဖြစ်ရန် မလိုအပ်သကဲ့သို့၊ အမျိုးမျိုးသော ကဏ္ဍများတွင် မကြုံစဖူး ဖြစ်ထွန်းမှုများ သို့မဟုတ် အောင်မြင်မှုတစ်ခုတလေ ရှိရန် မလိုအပ်ပေ။ ဘုရားသခင်ကို ဘုန်းထင်ရှားစေရန်အလို့ငှာ အမျိုးမျိုးသော အလုပ်အကိုင်များတွင် ပံ့ပိုးမှုတစ်ခုတလေ ပြုလုပ်ရန် သင့်အတွက် သေချာပေါက် မလိုအပ်ပေ။ သင့်အတွက် ဘုရားသခင်၏ သတ်မှတ်ချက်မှာ ရိုးရှင်းစွာပင် သင်၏ ဘဝကို ကောင်းကောင်းမွန်မွန် အသက်ရှင်ရန်၊ အခြေခံလိုအပ်ချက်များ ရှိရန်၊ ဆာလောင်ငတ်မွတ်ခြင်း မရှိရန်၊ ဆောင်းရာသီတွင် နွေးထွေးစွာ ဝတ်စားဆင်ယင်ပြီး၊ နွေရာသီတွင် သင့်တင့်လျောက်ပတ်စွာ ဝတ်စားဆင်ယင်ရန် ဖြစ်သည်။ သင်၏ ဘဝသည် ပုံမှန်ဖြစ်ကာ ရှင်သန်ရန် အစွမ်းအစ သင်၌ရှိသရွေ့၊ ယင်းမှာ လုံလောက်ပေသည်။ ယင်းမှာ သင့်အတွက် ဘုရားသခင်၏ သတ်မှတ်ချက်ဖြစ်သည်။ မည်သည့် ဆုကျေးဇူးများ၊ ပါရမီများ၊ သို့မဟုတ် အထူး စွမ်းရည်များ သင့်တွင် ရှိသည်ဖြစ်စေ၊ ယင်းတို့ကို လောကီ အောင်မြင်မှုများ ရရှိရန် သင်အသုံးပြုဖို့ဘုရားသခင် ဆန္ဒမရှိပေ။ ထိုအစား၊ သင့်တွင် ရှိသည့် မည်သည့် ဆုကျေးဇူး သို့မဟုတ် အစွမ်းအစကိုမဆို သင်၏ တာဝန် ထမ်းဆောင်ခြင်းအတွက်၊ သင့်ကို သူအပ်နှံထားသည့် အရာအတွက်၊ ပြီးလျှင် သမ္မာတရား လိုက်စားခြင်းအတွက်၊ နောက်ဆုံးတွင် ကယ်တင်ခြင်း ရရှိခြင်းအတွက် သူသည် သင့်ကို အသုံးပြုစေလိုသည်။ ဤသည်မှာ အရေးအကြီးဆုံးသော အရာဖြစ်ပြီး၊ ယင်းထက်ကျော်လွန်၍ မည်သည့်အရာကိုမျှ ဘုရားသခင် မတောင်းဆိုပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၁)) “နောက်ဆုံးသော ကာလသည်လည်း အထူး အချိန်ကာလတစ်ခု ဖြစ်သည်။ တစ်ဖက်တွင် အသင်းတော်၏ အရေးကိစ္စများသည် အလုပ်များပြီး ခက်ခဲရှုပ်ထွေး၏။ အခြားတစ်ဖက်တွင် ဘုရားသခင်၏ နိုင်ငံတော် ဧဝံဂေလိတရား တိုးချဲ့နေချိန်တွင် ဤအခိုက်အတန့်ကို ရင်ဆိုင်နေရသည့်အခါ၊ ဘုရားအိမ်တော်အတွင်းရှိ အမျိုးမျိုးသော ပရောဂျက်များ၏ လိုအပ်ချက်များကို ဖြည့်ဆည်းရန်အလို့ငှာ ပို၍များသောလူများက မိမိတို့၏ အချိန်နှင့် အားအင်ကို ရည်စူးအပ်နှံရန်၊ မိမိတို့၏ အားထုတ်မှုများကို ပံ့ပိုးကာ မိမိတို့၏ တာဝန်များကို ဖြည့်ဆည်းရန် လိုအပ်ပေသည်။ ထို့ကြောင့် သင်၏ အလုပ်အကိုင် မည်သည့်အရာဖြစ်စေ၊ သင်၏ အခြေခံ အသက်မွေးမှု လိုအပ်ချက်များကို ဖြည့်ဆည်းခြင်း အပြင်၊ အမျိုးမျိုးသော ပရောဂျက်များတွင် ပူးပေါင်းဆောင်ရွက်လျက် ဘုရားအိမ်တော်၌ သင်၏ တာဝန်ကို ဖြည့်ဆည်းရန် သင်၏ အချိန်နှင့် အားအင်ကို ဆက်ကပ်အပ်နှံနိုင်ပါက၊ ဘုရားသခင်၏ အမြင်တွင် ဤအရာသည် နှစ်လိုဖွယ်ကောင်းသည်သာမက၊ အထူးသဖြင့် တန်ဖိုးလည်း ရှိပေသည်။ ဘုရားသခင်၏ အောက်မေ့ဂုဏ်ပြုခြင်းနှင့် ထိုက်တန်သကဲ့သို့ ဤမျှရင်းနှီးမြှုပ်နှံကာ ကုန်ဆုံးခြင်းသည်လည်း လူတို့အတွက် ထိုက်တန်ပေသည်။ ဤသည်မှာ အဘယ့်ကြောင့်ဆိုသော် ဇာတိပကတိ၏ မွေ့လျော်မှုများကို သင် စတေးခဲ့သော်လည်း၊ သင် ရရှိသည့်အရာမှာ ဘုရားနှုတ်ကပတ်တော်များ၏ တန်ဖိုးမဖြတ်နိုင်သော အသက်၊ ထာဝရအသက်တစ်ခု၊ လောကရှိ မည်သည့်အရာနှင့်မျှ၊ ငွေ သို့မဟုတ် အခြား မည်သည့်အရာနှင့်မျှ လဲလှယ်၍ မရနိုင်သည့် တန်ဖိုးမဖြတ်နိုင်သော ရတနာတစ်ခု ဖြစ်သည်။ ပြီးလျှင် ဤတန်ဖိုးမဖြတ်နိုင်သော ရတနာ၊ အချိန်နှင့် အားအင်ကို ရင်းနှီးမြှုပ်နှံခြင်းမှတစ်ဆင့်၊ သင်၏ ကိုယ်ပိုင် အားထုတ်မှုများနှင့် လိုက်စားမှုများမှတစ်ဆင့် သင် ရရှိသည့် အရာဖြစ်သည့် ဤအရာသည် အထူးကူညီမှုဖြစ်ပြီး သင်ကံကောင်းစွာရရှိခဲ့သည့် တစ်စုံတစ်ရာ ဖြစ်သည် မဟုတ်လော။ ဘုရားနှုတ်ကပတ်တော်များနှင့် သမ္မာတရားက မိမိ၏ အသက်ဖြစ်လာခြင်းသည် အရာရာကို ပူဇော်ဆက်ကပ်ထိုက်သည့်အရာအတွက် အလဲအလှယ်အနေဖြင့် တန်ဖိုးမဖြတ်နိုင်သော ရတနာတစ်ခု ဖြစ်သည်။...အစားအစာနှင့် အဝတ်အစားရှိပြီးနောက်တွင်၊ သင်သည် အပိုဆောင်း အချိန်နှင့် အားအင်ကို အသုံးပြုသည်ဆိုလျှင်၊ ပိုများသည့် ငွေကို ရှာသည်ဆိုလျှင်၊ ပိုများသည့် ရုပ်ဝတ္ထု ပျော်ရွှင်မှုများကို ဆည်းပူးရယူကာ သင်၏ ဇာတိပကတိသည် ဖြည့်ဆည်းခြင်းခံရသည့်တိုင်၊ ထိုသို့ လုပ်ဆောင်ရာတွင်၊ သင်သည် သင်၏ ကိုယ်ပိုင် ကယ်တင်ခြင်း မျှော်လင့်ချက်ကို ပျက်စီးသွားစေပြီးဖြစ်လျှင်၊ ဤသည်မှာ အသေအချာပင် သင့်အတွက် ကောင်းမွန်သည့် အရာတစ်ခု မဟုတ်ချေ။ ထိုအရာနှင့်ပတ်သက်၍ သင် စိတ်မချမ်းမသာဖြစ်ကာ ပူပန်သောကရောက်သင့်သည်။ ရုပ်ပိုင်းဆိုင်ရာ ဘဝ အရည်အသွေးနှင့်စပ်လျဉ်းသည့် ဘဝနှင့် တောင်းဆိုချက်များနှင့် ပတ်သက်၍ သင်၏ အလုပ် သို့မဟုတ် သဘောထားတို့ကို သင် ချိန်ညှိသင့်ပေသည်။ လက်တွေ့အရှိတရားနှင့် မကိုက်ညီသည့် ဇာတိပကတိ၌ရှိသော ဘဝအတွက် အချို့သော စိတ်ဆန္ဒများ၊ အစီအစဉ်များနှင့် လုပ်ငန်းစဉ်များကို သင် လက်လွှတ်သင့်သည်။ သင်သည် ဘုရားသခင်ထံဆုတောင်းပြီး သူ၏ မျက်မှောက်တော်သို့ လာရောက်ကာ သင်၏ ကိုယ်ပိုင်တာဝန်ကို ဖြည့်ဆည်းရန် စိတ်ဆုံးဖြတ်သင့်သည်။ ဘုရားအိမ်တော်တွင်ရှိသော အလုပ်အမျိုးမျိုးထံသို့ သင့်၏စိတ်နှင့် ခန္ဓာကို နှစ်မြုပ်ကာ ကြိုးပမ်းသင့်သည်။ ဤသို့အားဖြင့် အနာဂတ်တွင်၊ ဘုရားအမှုတော် အဆုံးသတ်သောအခါတွင်၊ ဘုရားသခင်က အားလုံးသောလူအမျိုးမျိုး၏ အလုပ်ကို ဆန်းစစ်ပြီး ဤအားလုံးသောလူအမျိုးမျိုး၏ ဝိညာဉ်ရင့်ကျက်မှုများကို တိုင်းတာသောအခါတွင် သင်သည် ထိုလူများထဲတွင် ပါဝင်လိမ့်မည်ဖြစ်သည်။ ဘုရားသခင်၏ ကြီးမြတ်သည့် အမှု ပြီးမြောက်သည့်အခါ၊ ဘုရားသခင်၏ နိုင်ငံတော်ဧဝံဂေလိတရားသည် စကြဝဠာတစ်ခွင်လုံး ပျံ့နှံ့သွားပြီးဖြစ်သည့်အခါ၊ ဤဝမ်းမြောက်ဖွယ် မြင်ကွင်းကို ဖွင့်ပြသည့်အခါ၊ သင်၏ အားထုတ်မှု၊ သင်၏ ရင်းနှီးမြှုပ်နှံမှုနှင့် သင်၏ စွန့်လွှတ်စတေးမှုတို့ ရှိလိမ့်မည် ဖြစ်သည်။ ဘုရားသခင်က ဘုန်းအသရေ ရရှိသည့်အခါ၊ စကြဝဠာတစ်ခွင်လုံး သူ၏ အမှုတော် ချဲ့ထွင်သည့်အခါ၊ ဘုရားသခင်၏ ကြီးမြတ်သော အမှုတော် အောင်မြင်ပြီးမြောက်မှုကို လူတိုင်း အောင်ပွဲခံနေကြချိန်၊ ထိုဝမ်းမြောက်ခြင်း အခိုက်အတန့်ကို ဖွင့်ပြရာတွင်၊ သင်သည် ဤဝမ်းမြောက်ခြင်းနှင့် ဆက်စပ်သည့်သူတစ်ဦး ဖြစ်လိမ့်မည်။ သင်သည် ဤဝမ်းမြောက်မှုတွင် ပါဝင်ဆင်နွှဲသူတစ်ဦး ဖြစ်လိမ့်မည်၊ ငိုယိုကာ မိမိတို့၏ အံသွားခဲကြိတ်မည့်သူ၊ အခြားလူတိုင်းက ဝမ်းမြောက်ခြင်းအတွက် ဟစ်ကြွေးကာ ခုန်ပေါက်နေကြစဉ်တွင် ရင်ဘတ်စည်တီးကာ ကျောထုကြမည့်သူ ဖြစ်လိမ့်မည် မဟုတ်၊ အပြစ်ဒဏ် ရရှိနေသူ၊ ဘုရားသခင်၏ လုံးလုံးလျားလျား ဖယ်ရှားရှင်းလင်းခြင်းနှင့် စွန့်ပစ်ခြင်း ခံရလိမ့်မည့်သူ ဖြစ်သည် မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၀)) ဘုရားသခင် ဘုန်းတော်ထင်ရှားစေဖို့၊ သူ့ကို သက်သေခံဖို့အတွက် လူတွေ နာမည်ကြီးအောင်၊ ကြီးကျယ်အောင် လုပ်တာမျိုးကို ဘုရားသခင်က မလိုအပ်ဘူးဆိုတာ ဘုရားနှုတ်ကပတ်တော်တွေကနေ ကျွန်မ သဘောပေါက်လိုက်တယ်။ လူတွေအနေနဲ့ စားဖို့ဝတ်ဖို့ရှိသရွေ့ သမ္မာတရားကို လိုက်စားဖို့၊ ကိုယ့်တာဝန်တွေကို ကောင်းကောင်းထမ်းဆောင်ဖို့ အချိန်ပိုပေးမှာကိုပဲ ဘုရားသခင်က မျှော်လင့်တာပါ။ ကျွန်မ ငယ်ငယ်တည်းက ဂီတပိုင်းမှာ ပင်ကိုစွမ်းရည်ရှိခဲ့တာကို စဉ်းစားမိတယ်။ ဘွဲ့ရပြီးတဲ့နောက် ဒီပင်ကိုစွမ်းရည်နဲ့ပဲ အသက်မွေးခဲ့တာလေ၊ ကျွန်မဘဝမှာ စားဖို့ဝတ်ဖို့တင်မကဘူး ပိုလျှံတာလေးတွေတောင် ရှိသေးတယ်။ ဒါပေမဲ့ အဲဒါနဲ့ ကျွန်မ မကျေနပ်နိုင်ခဲ့ဘူး၊ ပိုက်ဆံတွေ ဒီထက်ပိုရှာချင်တယ်၊ လူတွေရဲ့ အထင်ကြီးလေးစားတာကို ပိုခံချင်ခဲ့တယ်။ လူတွေကြားမှာ ထင်ပေါ်ကျော်ကြားတာက ဘာထက်မဆို ပိုအရေးကြီးတယ်လို့ ထင်ခဲ့တာကိုး။ ပြန်စဉ်းစားကြည့်ရင် ဘုရားသခင်ကို မတွေ့ခင်တုန်းက ပိုက်ဆံနည်းနည်းရခဲ့တယ်၊ လူတွေရဲ့ အထင်ကြီးလေးစားတာကို ခံခဲ့ရတယ်၊ ဒါပေမဲ့ ရင်ထဲမှာတော့ မငြိမ်းချမ်းခဲ့ဘူး၊ ပျော်ရွှင်မှုအစစ်အမှန်ဆိုတာ ပိုလို့တောင် မရှိခဲ့ဘူး။ နေ့တိုင်း ကျွန်မက အလုပ်ချိန်ကလွဲပြီးတော့ အပျင်းပြေအောင် သူငယ်ချင်းတွေနဲ့ စားလိုက်သောက်လိုက် ပျော်ပါးလိုက်နဲ့ပဲ နေခဲ့တာ။ ဘဝရဲ့ ရည်ရွယ်ချက်၊ အဓိပ္ပာယ်နဲ့ တန်ဖိုးဆိုတာကို လုံးဝနားမလည်ခဲ့ဘူး။ ပိုက်ဆံက ခဏတာ ရုပ်ဝတ္ထုပိုင်းဆိုင်ရာ ပျော်ရွှင်မှုကို ပေးနိုင်ပေမဲ့ ကျွန်မရဲ့ စိတ်အတွင်းထဲက အနှစ်သာရကင်းမဲ့နေမှုကို မပြောင်းလဲနိုင်ခဲ့ပါဘူး။ ဘုရားနှုတ်ကပတ်တော်တွေ ဖတ်ပြီးတော့ ငွေကြေး၊ ကျော်ကြားမှုနဲ့ အကျိုးအမြတ်တို့ကို လိုက်စားတာက အနှစ်သာရကင်းမဲ့မှုဆီပဲ ဦးတည်စေတယ်၊ ဘာအဓိပ္ပာယ်မှ မရှိဘူးဆိုတာ နားလည်သွားတယ်။ သမ္မာတရားကို လိုက်စားပြီး ဖန်ဆင်းခံတစ်ယောက်ရဲ့ တာဝန်ကို ကောင်းကောင်းဖြည့်ဆည်းမှသာ ဘဝက အဓိပ္ပာယ်ရှိပြီး တန်ဖိုးရှိမှာပါ။ သခင်ယေရှု ပြောခဲ့တာကို သတိရမိတယ်။ “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) အရင်တုန်းက ပိုက်ဆံမရှိတဲ့အချိန်မှာ ပိုက်ဆံရှိခဲ့ရင် ကျေနပ်အားရမှာပဲလို့ အမြဲထင်ခဲ့တာ၊ ဒါပေမဲ့ တကယ် ပိုက်ဆံရှိလာတဲ့အခါတောင်မှ ဟာတာတာကြီး ဖြစ်နေတုန်းပဲ၊ ဘဝက အဓိပ္ပာယ်မရှိဘူးလို့ ခံစားရတုန်းပဲ။ ပိုက်ဆံဆိုတာ လူတွေ တကယ်လိုအပ်တဲ့အရာ မဟုတ်ပါဘူး။ ဥပမာ၊ ကျွန်မတို့ ဇာတိမြို့မှာ ကုလို့မရတော့တဲ့ ရောဂါ ခံစားနေရတဲ့ သူတစ်ယောက်ရှိတယ်။ သူက တံတားတစ်ခုဆီကို သွားပြီး သူ့ပိုက်ဆံတွေအကုန်လုံးကို အောက်ပစ်ချလိုက်တယ်။ ပြီးတော့ မြစ်ထဲကို ခုန်ချပြီး ကိုယ့်ကိုယ်ကိုယ် အဆုံးစီရင်သွားတယ်။ ရောဂါဘယတွေ၊ သေခြင်းတရားတွေနဲ့ ရင်ဆိုင်ရတဲ့အခါ ပိုက်ဆံ၊ ကျော်ကြားမှုနဲ့ အကျိုးအမြတ်တွေ ဘယ်လောက်ပဲရှိရှိ၊ လူတွေ ဘယ်လောက်ပဲ အထင်ကြီးလေးစားပါစေ၊ အဲဒါတွေက လုံးဝ အသုံးမဝင်တော့ပါဘူး။ ဒီအရာတွေက အသက်ကို မဝယ်နိုင်ဘူးလေ။ ဘုရားနောက်မလိုက်ဘဲ၊ သမ္မာတရားမလိုက်စားဘဲ၊ တာဝန်တွေကို ကောင်းကောင်း မဖြည့်ဆည်းဘဲ နေတာက နောက်ဆုံးမှာ အနှစ်သာရမဲ့ခြင်းဆီကို ဦးတည်သွားမှာပါ။ အခု ဘုရားသခင်ရဲ့အမှုက နောက်ဆုံးအဆင့် ရောက်နေပြီ၊ သမ္မာတရားကို လိုက်စားဖို့ အခွင့်အရေးနဲ့ အချိန်တွေက ကုန်ခါနီးပြီ။ ကျွန်မ အချိန်တွေကို အကောင်းဆုံး အသုံးချရမယ်၊ ဘုရားနှုတ်ကပတ်တော်တွေကို ပိုပြီး စားသောက်ရမယ်၊ ဖန်ဆင်းခံတစ်ယောက်အနေနဲ့ ကျွန်မတာဝန်တွေကို ကောင်းကောင်းဖြည့်ဆည်းရမယ်။ ဒါက အဓိပ္ပာယ်အရှိဆုံး အရာပါပဲ။ လောတရဲ့မိန်းမအကြောင်း တွေးမိတယ်။ သူက ကောင်းကင်တမန်တွေ ကယ်လို့ သောဒုံမြို့ကနေ လွတ်လာပြီးသား၊ ဒါပေမဲ့ စည်းစိမ်ဥစ္စာတွေကို လက်မလွှတ်နိုင်လို့ လှည့်ကြည့်လိုက်တာ ဆားတိုင်ဖြစ်သွားပြီး ရှက်စရာ အမှတ်အသားတစ်ခု ဖြစ်သွားခဲ့ရတယ်။ အခု ကျွန်မတို့က လမ်းကြောင်းရဲ့ နောက်ဆုံးအဆင့်ကို ရောက်နေပြီ၊ လောတရဲ့ မိန်းမအပေါ် ဖြစ်သွားတဲ့အရာကနေ ကျွန်မ သင်ခန်းစာယူသင့်တယ်။ ငွေကြေး၊ ကျော်ကြားမှုနဲ့ အကျိုးအမြတ် လိုက်စားတာတွေကို စွန့်လွှတ်ရမယ်၊ တာဝန်ကို ကောင်းကောင်းထမ်းဆောင်ပြီး သမ္မာတရားကို လိုက်စားရမယ်။ ဒါဟာ ဘုရားသခင် အသိအမှတ်ပြုတဲ့ အဓိပ္ပာယ်အရှိဆုံး ဘဝပဲ။

အခု ကျွန်မ အသင်းတော်မှာ ခေါင်းဆောင် တာဝန်ကို ထမ်းဆောင်နေပါပြီ။ ကိုယ့်မှာ သမ္မာတရားရှိထားဖို့နဲ့ ကိုယ့်တာဝန်တွေကို ကောင်းကောင်း ဖြည့်ဆည်းဖို့ အချိန်နဲ့အင်အား ပိုရှိအောင်လို့၊ ကျောင်းသား ဆယ်ဂဏန်းလောက်ပဲထားပြီး နေ့စဉ်ကုန်ကျစရိတ် ကို ကာမိဖို့အတွက် တစ်ပတ်ကို ၆ နာရီ အလုပ်လုပ်တယ်။ ကျန်တဲ့အချိန်အများစုကို ကိုယ့်တာဝန်တွေ ထမ်းဆောင်ဖို့ အသုံးပြုတယ်။ ကိုယ့်တာဝန်တွေကို ထမ်းဆောင်ရင်းနဲ့ လူတွေနဲ့ ဘယ်လိုဆက်ဆံရမလဲ၊ စံနှုန်းပြည့်မီအောင် တာဝန်ကို ဘယ်လိုထမ်းဆောင်ရမလဲ၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို ဘယ်လိုသိမြင်ရမလဲဆိုတာတွေအပြင် တခြားအရာတွေကိုပါ သင်ယူခဲ့တယ်။ အခုဆိုရင် နေ့တိုင်း ဘုရားနှုတ်ကပတ်တော်ဖတ်ပြီး ကိုယ့်တာဝန်တွေကို ထမ်းဆောင်နေပါပြီ။ ငွေကြေး၊ ကျော်ကြားမှုနဲ့ အကျိုးအမြတ်တွေရဲ့ ချည်နှောင်မှု၊ ဒုက္ခပေးမှုတွေကို မခံရတော့ဘဲ စိတ်ထဲမှာ ပေါ့ပါးပြီး ငြိမ်းချမ်းနေပါပြီ။ ကျွန်မကို ကယ်တင်တဲ့အတွက် ဘုရားသခင်ကို ကျေးဇူးတင်ပါတယ်။


၇၅။ နာမကျန်းဖြစ်ခြင်းက ကျွန်တော့်အပေါ်သက်ရောက်သေ ဘုရားသခင်၏ ကောင်းချီးမင်္ဂလာဖြစ်သည်

အိုရန်၊ တရုတ်နိုင်ငံ

ကျွန်တော် အသက် တစ်ဆယ့်ငါးနှစ်တုန်းက၊ အဆုတ်သွေးတိုးရောဂါလို့ခေါ်တဲ့ ရှားပါးရောဂါတစ်ခုရှိမှန်း စစ်ဆေးတွေ့ရှိခဲ့တယ်။ အစမှာတော့ ကျွန်တော်က ပြင်းထန်တဲ့ လေ့ကျင့်ခန်း မလုပ်နိုင်ရုံလောက်ပါပဲ။ ဒါပေမဲ့ သိပ်မကြာပါဘူး၊ လမ်းလျှောက်တာလောက်နဲ့တင် မောလာပြီး ရင်ဘတ်က မယုံနိုင်စရာကောင်းလောက်အောင် တင်းကျပ်လာတယ်။ ကျွန်တော် ကျောင်းကထွက်ပြီး ဆေးကုသမှုခံယူဖို့ နေရာအနှံ့ ခရီးသွားခဲ့ရတယ်၊ ဒါပေမဲ့ ကျွန်တော့်အခြေအနေက တစ်နေ့ထက်တစ်နေ့ ပိုဆိုးလာခဲ့တယ်။ ဘယ်လောက်ထိလဲဆိုရင် ကိုယ့်ကိုယ်ကိုယ်တောင် မပြုစုနိုင်တော့တဲ့အဆင့် ရောက်လာပြီး လှဲနေရင်တောင် အသက်ရှူရခက်လာခဲ့တယ်။ အခြေအနေဆိုးလာတော့၊ အောက်ဆီဂျင် ပေးထားခဲ့ရတယ်။ ဆရာဝန်က ကျွန်တော် အများဆုံး သုံးလပဲ ခံမယ်လို့ ပြောခဲ့တယ်။ အသက်တစ်ဆယ့်ငါးနှစ်အရွယ်မှာပဲ ကျွန်တော့်ဘဝ အဆုံးသတ်တော့မယ်ဆိုတဲ့ အတွေးက လူကို လုံးဝ မျှော်လင့်ချက်မဲ့စေခဲ့တယ်။ ကျွန်တော် ကိုယ့်ဘာသာကိုယ် တွေးမိတယ်၊ “သေရမယ်ဆိုရင်လည်း သေပါစေတော့လေ။ သေတာက လွတ်မြောက်မှုတစ်ခု ဖြစ်မှာပဲ” လို့ပေါ့။ ဒါပေမဲ့ သုံးလကြာပြီးတဲ့နောက်မှာ မယုံနိုင်စရာကောင်းလောက်အောင် ကျွန်တော် အသက်ရှင်နေခဲ့တုန်းပဲ။ ဒါပေမဲ့ ကျွန်တော့်ရောဂါက အရမ်းပြင်းထန်နေတုန်းပါပဲ။ နည်းနည်းလေး အားစိုက်လိုက်တာနဲ့ ရင်တုန်ပြီး မောဟိုက်တာတွေ ဖြစ်တယ်။ အခြေအနေဆိုးတဲ့အခါဆိုရင် အသက်ရှူလို့မရဘဲ မွန်းပြီး သတိလစ်မလို ခံစားရတယ်။ လောလောဆည်တော့ အသက်ချမ်းသာရာ ရနေခဲ့ပေမဲ့ ပုံမှန်လူတစ်ယောက်လို မနေနိုင်ခဲ့ဘူး၊ တက္ကသိုလ်တက်ဖို့ ကျွန်တော့်အိပ်မက်ကလည်း အခုတော့ မဖြစ်နိုင်တော့ဘူး။ အမှောင်နဲ့ ဒုက္ခဆင်းရဲထဲမှာ လုံးဝ လမ်းပျောက်နေတယ်လို့ ခံစားခဲ့ရတယ်။ ၁၉၉၉ ခုနှစ်မှာ၊ အမေနဲ့ ကျွန်တော်က အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ကြတယ်။ အဲဒီနောက်မှာ ဘုရားနှုတ်ကပတ်တော်တွေကို ကျွန်တော် ခဏခဏ ဖတ်တယ်။ ဘုရားသခင်က လူသားမျိုးနွယ်ကို ကယ်တင်ဖို့ အမှုတော် သုံးဆင့် လုပ်ဆောင်တယ်ဆိုတာကို နှုတ်ကပတ်တော်တွေကနေ ကျွန်တော် နားလည်လာတယ်။ နောက်ဆုံးသောကာလမှာ ဘုရားသခင်က လူတွေကို သန့်စင်ပြီး ကယ်တင်ဖို့အတွက် သမ္မာတရားကို ဖော်ပြဖို့ လူ့ဇာတိခံယူခဲ့ပြီး၊ နောက်ဆုံးမှာတော့ သူတို့ကို စာတန်ရဲ့စွမ်းအားအောက်ကနေ လုံးဝ ကယ်တင်ပြီး လှပတဲ့ ပန်းတိုင်တစ်ခုဆီကို ပို့ဆောင်ပေးမှာဖြစ်တယ်။ ကျွန်တော့်စိတ်နှလုံးက စပြီး လင်းလက်လာတယ်၊ ပြီးတော့ ဘဝမှာ မျှော်လင့်ချက် ပြန်ရှိလာတယ်လို့ ခံစားခဲ့ရတယ်။ ဘုရားသခင်ကို ကျွန်တော် လေးလေးနက်နက် ယုံကြည်သရွေ့၊ ကယ်တင်ခံရဖို့နဲ့ နိုင်ငံတော်ထဲဝင်ဖို့ အခွင့်အရေးရှိမယ်၊ ပြီးတော့ တစ်နေ့ကျရင် ကျွန်တော့်ရောဂါတောင် ပျောက်ရင်ပျောက်မှာပဲလို့ ကျွန်တော် ယုံကြည်ခဲ့တယ်။ ဘုရားနှုတ်ကပတ်တော်တွေကို ကျွန်တော် ဆက်ဖတ်ပြီး စုဝေးပွဲတွေ တက်ရောက်ခဲ့တယ်။ ကျွန်တော့်ခန္ဓာကိုယ်ကလည်း တဖြည်းဖြည်း ပိုသန်မာလာခဲ့တယ်။ အသင်းတော်မှာ တာဝန်တစ်ခုလည်း ကျွန်တော် စပြီး ထမ်းဆောင်ခဲ့တယ်။

နောက်ပိုင်းမှာ၊ ဧဝံဂေလိ ဖြန့်ဝေဖို့ တခြားဒေသတစ်ခုကို ကျွန်တော် သွားခဲ့တယ်။ တစ်ခါတလေ စက်ဘီးကို မိုင်ဆယ်ချီပြီး စီးရတာပေါ့။ အစမှာတော့ ကျွန်တော် အရမ်းစိုးရိမ်ပြီး “ငါ့ခန္ဓာကိုယ်က ဒါကို ခံနိုင်ရည်တောင် ရှိပါ့မလား” လို့ တွေးမိခဲ့တယ်။ ဒါပေမဲ့ ကျွန်တော်က ယုံကြည်သူတစ်ယောက်ဖြစ်မှန်း ပြန်သတိရလိုက်တယ်။ ကျွန်တော့်တာဝန်ကို ကောင်းကောင်း ထမ်းဆောင်သရွေ့၊ ဘုရားသခင်က ကျွန်တော့်ရဲ့ ကြိုးစားအားထုတ်မှုနဲ့ အသုံးခံတာတွေကို မြင်ပြီး ကျွန်တော့်ကို ကာကွယ်ပေးမှာပဲလို့ တွေးခဲ့တယ်။ ကျွန်တော့်ရောဂါက ဘုရားလက်ထဲမှာ ရှိတယ်လေ၊ ဒါကြောင့် စိုးရိမ်စရာ ဘာမှမရှိပါဘူး။ အချိန်အတန်ကြာတော့ ကျွန်တော့်အခြေအနေက ပိုဆိုးမလာခဲ့ဘူး။ ဘုရားသခင်ရဲ့ ဂရုစိုက်မှုနဲ့ ကာကွယ်မှုအတွက် ကျွန်တော် အရမ်းကျေးဇူးတင်ခဲ့တယ်။ အဲဒီအချိန်အတွင်းမှာ ချမ်းအေးလှတဲ့ ဆောင်းရာသီမှာပဲဖြစ်ဖြစ်၊ ပူပြင်းလှတဲ့ နွေရာသီမှာပဲဖြစ်ဖြစ်၊ ဒါမှမဟုတ် ဧဝံဂေလိတရား လက်ခံဖို့ အလားအလာရှိသူတွေက မောင်းထုတ်တာပဲဖြစ်ဖြစ်၊ ရဲ အတိုင်ခံရပြီးတော့တောင် ဖမ်းဖို့ လိုက်ရှာခံရတာပဲဖြစ်ဖြစ်၊ ကျွန်တော် ဘယ်တော့မှ နောက်မတွန့်ခဲ့ဘဲ ကိုယ့်တာဝန်ကို ဆက်ပြီး ထမ်းဆောင်ခဲ့တယ်။ ၂၀၀၅ ခုနှစ်၊ စုဝေးပွဲတစ်ခုမှာ၊ ညီအစ်မတစ်ယောက်က ဆေးရုံက မကုသနိုင်တဲ့ ပြင်းထန်တဲ့ သွေးထွက်လွန်ရောဂါကို ခံစားခဲ့ရတယ်လို့ ကျွန်တော် ကြားခဲ့တယ်။ ဒါပေမဲ့ နောက်ပိုင်းမှာ သူက သူ့တာဝန်ကို ဇွဲရှိရှိနဲ့ ဆက်ထမ်းဆောင်တော့ သူတောင် သတိမထားလိုက်မိခင်မှာပဲ သူ့ရောဂါ ပျောက်သွားခဲ့တယ်တဲ့။ ကျွန်တော် ကိုယ့်ဘာသာကိုယ် တွေးမိတယ်။ “နောက်ဆုံးသောကာလမှာ ဘုရားသခင်ရဲ့ အမှုတော်က လူတွေရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ သမ္မာတရားကို ဖော်ပြတာ အဓိကပဲ၊ ဖျားနာသူတွေကို ကုသပြီး နတ်ဆိုးတွေကို နှင်ထုတ်ဖို့ မဟုတ်ဘူး။ ငါ့ကို ကုပေးဖို့ ဘုရားသခင်ကို မတောင်းဆိုသင့်ဘူး။ ဒါပေမဲ့ ငါ့တာဝန်ကို ငါ ကောင်းကောင်း ထမ်းဆောင်သရွေ့၊ ဘုရားသခင်က ငါ့ရဲ့စွမ်းဆောင်ရည်အပေါ်မူတည်ပြီး ကျေးဇူးတော်နဲ့ ကောင်းချီးမင်္ဂလာတွေ ပေးသနားမှာပဲ။ အဲဒီညီအစ်မရဲ့ ရောဂါက အဲဒီလောက် ပြင်းထန်တာတောင် ပျောက်သွားခဲ့တာပဲ။ ငါ့တာဝန်ကို ငါ ဆက်ထမ်းဆောင်ရင်၊ တစ်နေ့ကျရင် ငါ့ရောဂါလည်း ပျောက်ရင်ပျောက်သွားမှာပေါ့။ ငါသာ ရောဂါပျောက်ကင်းသွားရင် ရောဂါဝေဒနာရဲ့ ညှဉ်းပန်းမှုကို ငါ ခံစားရတော့မှာ မဟုတ်ဘူး” လို့ပေါ့။ အဲဒီလိုနဲ့၊ ကျွန်တော့်တာဝန်မှာ ပိုပြီးတော့တောင် တက်ကြွလာတယ်။

နောက်ပိုင်း ၂၀၀၆ ခုနှစ်မှာ၊ ကျွန်တော့်ရောဂါ ပျောက်ဖို့ မျှော်လင့်ချက်ရှိတယ်လို့ ပြောတဲ့ တိုင်းရင်းဆေးဆရာတစ်ယောက်နဲ့ ကျွန်တော် မတော်တဆ ဆုံခဲ့တယ်။ ဒါကိုကြားတော့ ကျွန်တော် အရမ်းစိတ်လှုပ်ရှားသွားပြီး၊ ဘုရားသခင်က ဒီဆရာဝန်ကို သုံးပြီး ကျွန်တော့်ကို ကုသပေးတော့မှာလားလို့ တွေးမိတယ်။ ဒါကြောင့် ကုသမှုမှာ ကျွန်တော် တက်တက်ကြွကြွ ပူးပေါင်းဆောင်ရွက်ခဲ့တယ်။ ဒါပေမဲ့ နှစ်လနီးပါး ကုသပြီးတဲ့နောက်မှာ၊ ကျွန်တော့်အခြေအနေက ဘာမှ ထူးမလာဘူး။ ကျွန်တော် အရမ်း စိတ်ပျက်သွားတယ်။ “ငါ့ရောဂါက ဘာလို့ မပျောက်နိုင်ရတာလဲ” လို့ တွေးမိတယ်။ “ငါ့တာဝန်ကို ထမ်းဆောင်ဖို့ နှစ်နဲ့ချီပြီး ငါ့မိသားစုနဲ့ အလုပ်အကိုင်ကို ငါ စွန့်လွှတ်ခဲ့တယ်။ ရောဂါဖြစ်နေတဲ့ကြားထဲကတောင် ဧဝံဂေလိတရားကို ဇွဲရှိရှိ ဆက်ဟောပြောခဲ့တာလေ။ ငါ လုပ်ခဲ့တာတွေ မလုံလောက်လို့လား။ ငါ ကောင်းကောင်းလုပ်တာ မလုံလောက်လို့လား။ တချို့ ညီအစ်ကိုမောင်နှမတွေကျတော့ ရောဂါပျောက်ပြီး ငါကျတော့ ဘာလို့ မပျောက်တာလဲ။ ငါ့ရောဂါသာ ပျောက်သွားရင်၊ ငါ့တာဝန်ကို ပိုပြီးတော့တောင် ကောင်းကောင်း ထမ်းဆောင်နိုင်မှာ မဟုတ်ဘူးလား” လို့ပေါ့။ စဉ်းစားလေလေ၊ ကျွန်တော် ပိုပြီး စိတ်ဆင်းရဲလာလေလေပဲ။ လမ်းလျှောက်ဖို့တောင် အားမရှိခဲ့ဘူး။ ကိုယ့်တာဝန်ကို ဆက်ပြီး ထမ်းဆောင်နေပေမဲ့၊ လူက အားပြတ်ပြီး ဘာအတွက်မှ အင်အားမစုနိုင်ခဲ့ဘူး။ နောက်ပိုင်း ဝတ်ပြုတုန်းမှာ ဘုရားနှုတ်ကပတ်တော်တစ်ပိုဒ်ကို ဖတ်မိပြီး ကျွန်တော့်အခြေအနေ စပြီး ပြောင်းလဲလာခဲ့တယ်။ ဘုရားသခင်က ပြောသည် “ငါ့အတွက် သုံးစွဲခြင်းများ ပြုပြီးသည့်နောက်၊ သင်၏ တောင်းဆိုချက်အနည်းငယ်ကို ငါ မဖြည့်ဆည်းပေးပါက၊ သင်သည် ငါနှင့်ပတ်သက်၍ စိတ်အားငယ်ကာ စိတ်ပျက်လာမည်လော သို့မဟုတ်၊ ဒေါသပင် ထွက်လာပြီး အော်ဟစ် ဆဲရေးမည်လော။” “ငါ့အတွက် ချစ်ခြင်းများစွာနှင့်အတူ အစဉ်အမြဲ အလွန် သစ္စာစောင့်သိပြီးသည့်တိုင် မကျန်းမာမှု၊ ငွေကြေးကျပ်တည်းမှုနှင့် သင်၏ မိတ်ဆွေများ၊ ဆွေမျိုးများ၏ စွန့်ပစ်ခြင်းတည်းဟူသော ညှဉ်းဆဲမှုကို သင် ခံရပါက၊ သို့မဟုတ် ဘဝတွင် အခြား ကံအကြောင်းမလှသည့် ဖြစ်ရပ်တစ်ခုကို သင် ကြံ့ကြံ့ခံရပါက၊ ငါ့အတွက် သင်၏ သစ္စာစောင့်သိခြင်းနှင့် ချစ်ခြင်းမေတ္တာတို့ ဆက်ရှိဦးမည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အလွန်ကြီးလေးသော ပြဿနာတစ်ခု- သစ္စာဖောက်ခြင်း (၂)) ဘုရားသခင်ရဲ့ မေးခွန်းတွေနဲ့ ရင်ဆိုင်ရတော့ ကျွန်တော့်မှာ ဖော်ပြလို့မရတဲ့ ခံစားချက်တစ်ခု ဖြစ်ခဲ့တယ်။ အပေးအယူလုပ်ဖို့၊ တောင်းဆိုမှုတွေလုပ်ဖို့ မကြိုးစားဘဲ ကိုယ့်တာဝန်ကို ထမ်းဆောင်ဖို့၊ ပြီးတော့ ဘာပဲဖြစ်ဖြစ် သူ့အပေါ် သစ္စာရှိပြီး အမှန်တကယ် ကျိုးနွံနာခံဖို့ လူတွေကို ဘုရားသခင်က တောင်းဆိုတယ်။ ဒါပေမဲ့ ကျွန်တော့်တာဝန်မှာ ဒုက္ခဆင်းရဲတချို့ ခံခဲ့ရပြီး ကြိုးစားအားထုတ်မှုနဲ့ အသုံးခံမှုတချို့ လုပ်ခဲ့တာကြောင့်၊ ဘုရားသခင်က ကျွန်တော့်ရောဂါကို ဖယ်ရှားပေးသင့်တယ်လို့ ကျွန်တော် ထင်ခဲ့တယ်။ ကျွန်တော့်တောင်းဆိုမှု မပြည့်ဝတဲ့အခါ၊ ကျွန်တော် အထင်လွဲပြီး ဘုရားသခင်ကို ညည်းညူခဲ့တယ်၊ ပြီးတော့ တာဝန်အတွက် စိတ်အားထက်သန်မှုတွေ အားလုံး ပျောက်ဆုံးကုန်တယ်။ ကျွန်တော့်ကို ကုပေးဖို့ ဘုရားသခင်ဆီ ကျွန်တော် ပေါ်တင် မဆုတောင်းခဲ့ဖူးပေမဲ့၊ ကျွန်တော့်ရဲ့စိတ်နှလုံးထဲမှာ ဒီ လွန်လွန်ကဲကဲ လိုအင်ဆန္ဒကို မွေးမြူထားခဲ့တယ်။ အထူးသဖြင့် တချို့ ညီအစ်ကိုမောင်နှမတွေ ရောဂါပျောက်ကင်းသွားတာ မြင်ပြီးတဲ့နောက်မှာ၊ ကျွန်မ ကိုယ်တိုင် ရောဂါပျောက်ကင်းမယ့်နေ့က မဝေးတော့ဘူးလို့ ကျွန်မ ယုံကြည်သွားခဲ့တယ်။ ကျွန်တော် ဒီရည်ရွယ်ချက်နဲ့ ကျွန်တော့်တာဝန်ကို ထမ်းဆောင်ခဲ့တာပဲ။ ကျွန်တော် တော်တော်လေး သစ္စာစောင့်သိတယ်လို့တောင် ထင်မှတ်ပြီး ဒါပေမဲ့ တကယ်တမ်းကျတော့၊ ကျွန်တော့်ရဲ့ ကြိုးစားအားထုတ်မှုတွေနဲ့ ပေးဆပ်အသုံးခံမှုတွေ အားလုံးက ရောဂါပျောက်ဖို့ ရည်ရွယ်ခဲ့တာ။ ကျွန်တော်က ဘုရားသခင်နဲ့ အပေးအယူလုပ်ဖို့ ကြိုးစားနေခဲ့တာပဲ။ ကိုယ်တော့်အပေါ်ထားတဲ့ ကျွန်တော့်ရဲ့ သစ္စာစောင့်သိခြင်းနဲ့ ချစ်ခြင်းမေတ္တာက ဘယ်မှာလဲ။ ဘုရားသခင်က ကျွန်တော့်ကို ကာကွယ်ပေးပြီး ဒီနေ့ထိ အသက်ရှင်စေခဲ့တယ်၊ ပြီးတော့ တာဝန်ထမ်းဆောင်ဖို့နဲ့ သမ္မာတရားကို လိုက်စားဖို့ အခွင့်အရေးတောင် ပေးခဲ့သေးတယ်။ ဘုရားသခင် ကျွန်တော့်ကို ပေးခဲ့တာတွေက လုံလောက်တာထက်တောင် ပိုနေပါပြီ။ ဘုရားသခင်ရဲ့ ချစ်ခြင်းမေတ္တာကို ပြန်ဆပ်ဖို့ ကျွန်တော့်တာဝန်ကို လေးလေးနက်နက် ထမ်းဆောင်သင့်ခဲ့တာ။ ကျွန်တော် တောင်းဆိုမှုတွေ မလုပ်သင့်ခဲ့ဘူး၊ ဘုရားသခင်နဲ့ အပေးအယူလုပ်ဖို့ မကြိုးစားသင့်ခဲ့ဘူး။ ဒီနောက်မှာတော့ ကျွန်တော် ကိုယ့်တာဝန်ကို ဆက်ထမ်းဆောင်ခဲ့ပြီး ကိုယ့်ရောဂါအတွက် ပူပန်တာ၊ မစိုးရိမ်တာ မရှိတော့ဘူး။

နှစ်နှစ် သုံးနှစ် ကြာပြီးတဲ့နောက်မှာ၊ မိသားစုက ကျွန်တော့်အတွက် နောက်ထပ် ဆေးတစ်မျိုး ဝယ်ပေးတယ်၊ ကျွန်တော့်ရောဂါအတွက် အထောက်အကူဖြစ်နိုင်တယ်လို့ ပြောတယ်။ ပြီးခဲ့တဲ့ ကုသမှု အတွေ့အကြုံကို ပြန်သတိရပြီး ကိုယ့်ကိုယ်ကိုယ် မေးမိတယ်။ “ဒီဆေးကလည်း အာနိသင်မရှိရင်၊ ဒီအခြေအနေကို ငါ ဘယ်လို ကိုင်တွယ်သင့်လဲ” လို့ပေါ့။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “ဖျားနာခြင်း ရောက်ရှိလာသောအခါ ယင်းကို သင်မည်သို့ တွေ့ကြုံသင့်သနည်း။ ဘုရားသခင်ရှေ့သို့လာပြီး ဆုတောင်းသင့်သည်၊ ဘုရားသခင်၏ ရည်ရွယ်ချက်ကို ရှာဖွေပြီး နားလည်သဘောပေါက်သင့်သည်။ သမ္မာတရားကို ဆန့်ကျင်သည့် မည်သည့်အရာကို သင်ပြုလုပ်ခဲ့သည်၊ သင်၌ရှိသော မည်သည့်ဖောက်ပြန်ပျက်စီးမှုကို မဖြေရှင်းရသေးသည်ဆိုသည်တို့ကို ရှာတွေ့ရန် သင့်ကိုယ်သင် ဆန်းစစ်သင့်သည်။ သင်၏ ဖောက်ပြန်ပျက်စီးသော စိတ်သဘောထားသည် ဒုက္ခဝေဒနာကို မခံစားရဘဲနှင့် မပြေလည်သွားနိုင်ပေ။ ဒုက္ခဝေဒနာနှင့် ထိန်းညှိခြင်းခံရမှသာ လူတို့သည် အပျော်အပါး၌ မွေ့လျော်ခြင်းမရှိနိုင်ဘဲ ဘုရားသခင်ရှေ့တွင် အချိန်ပြည့် အသက်ရှင်နိုင်သည်။ တစ်စုံတစ်ယောက်သည် ဒုက္ခခံရသောအခါ အစဉ်သဖြင့် ဆုတောင်းသည်။ အစားအစာ၊ အဝတ်အစားနှင့် သက်ဆိုင်သော သာယာမှုများနှင့် အခြားသော အပျော်အပါးများကို တွေးတောခြင်းမရှိပေ။ ၎င်းတို့သည် စိတ်နှလုံးတွင် စဉ်ဆက်မပြတ် ဆုတောင်းသည်။ မှားသည့်အရာ တစ်စုံတစ်ခုကို ၎င်းတို့ ပြုလုပ်ခဲ့ခြင်းရှိမရှိ ကြည့်ရန်၊ သို့မဟုတ် လတ်တလော မည်သည့်နေရာတွင် သမ္မာတရားအား ဆန့်ကျင်မိသည်ကို မြင်တွေ့ရန် မိမိတို့ကိုယ်ကို ဆန်းစစ်ကြသည်။ သာမန်အားဖြင့် သင့်အား အလွန်အမင်း မရှုမလှ ဒုက္ခဝေဒနာခံစားရစေသည့် ဆိုးရွားသော ဖျားနာမှု၊ သို့မဟုတ် ထူးဆန်းသော ရောဂါတစ်ခုကို သင်ရင်ဆိုင်ရသည့်အခါ ဤသည်မှာ ကြုံသလို ဖြစ်ပျက်ခြင်းမဟုတ်ပေ။ သင်က ဖျားနာသည်ဖြစ်စေ၊ ကျန်းမာရေးကောင်းသည်ဖြစ်စေ ယင်းတွင် ဘုရားသခင်၏ ရည်ရွယ်ချက် ရှိနေသည်။ သန့်ရှင်းသော ဝိညာဉ်တော်က အလုပ်လုပ်ပြီး သင်က ရုပ်ပိုင်းဆိုင်ရာ ကောင်းမွန်သောအခါ ပုံမှန်အားဖြင့် ဘုရားသခင်ကို သင်ရှာဖွေနိုင်သည်။ သို့သော် သင်နာမကျန်းဖြစ်ပြီး ဒုက္ခဝေဒနာ ခံရသောအခါ ဘုရားသခင်အား မရှာဖွေတော့သကဲ့သို့ မည်သို့ရှာဖွေရမည်ကိုလည်း မသိပေ။ သင်သည် ဖျားနာလျက် နေထိုင်ပြီး မည်သည့်ကုသမှုက သင့်အား ပို၍မြန်ဆန်စွာ သက်သာစေလိမ့်မည်ဆိုသည်ကို အစဉ်တွေးတောလျက် ရှိသည်။ ဤသို့သော အချိန်များတွင် သင်သည် ဖျားနာခြင်းမရှိသောသူများကို အားကျသည်။ သင်၏ ဖျားနာခြင်းနှင့် ဝေဒနာကို တတ်နိုင်သမျှ အမြန်ဆုံး ဖယ်ရှားလိုသည်။ ဤသည်တို့မှာ အပျက်သဘောဆောင်သော၊ အတိုက်အခံပြုသော စိတ်ခံစားချက်များဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်အား ယုံကြည်ခြင်းတွင် သမ္မာတရားကို ရရှိခြင်းသည် အရေးပါဆုံးအရာဖြစ်၏) “ဖျားနာခြင်းသည် အမှန်ပင် သင်ထိန်းချုပ်၍ မရသောအရာ ဖြစ်သည်။ သင်သည် နေမကောင်းဖြစ်ပြီး ကုသရန် နည်းလမ်းမရှိလျှင် ယင်းသည် သင်ခါးစည်းခံသင့်သည့် ဒုက္ခဝေဒနာဖြစ်သည်။ ယင်းကို ဖယ်ရှားဖို့ မကြိုးစားနှင့်။ သင်သည် ရှေးဦးစွာ ကျိုးနွံနာခံရမည်။ ဘုရားသခင်ထံ ဆုတောင်းရမည်။ ဘုရားသခင်၏ လိုအင်ဆန္ဒများကို ရှာဖွေရမည်။...သင်သည် အမှန်ပင် စိတ်နှလုံး၌ ဘုရားသခင်ရှိသောသူတစ်ယောက်ဖြစ်လျှင် မည်သည့်အရာကို သင်ကြုံရသည်ဖြစ်စေ သင့်ကို ကျော်မသွားစေနှင့်။ သင်သည် ဆုတောင်းပြီး ရှာဖွေသင့်သည်။ အမှုကိစ္စတိုင်းတွင် ဘုရားသခင်၏ လိုအင်ဆန္ဒကို ခံစားကြည့်သင့်သည်။ ပြီးလျှင် ဘုရားသခင်ကို ကျိုးနွံနာခံတတ်ရန် သင်ယူသင့်သည်။ သင်သည် နာခံနိုင်သည်၊ ဘုရားသခင်အပေါ် ကျိုးနွံနာခံခြင်း စိတ်နှလုံးရှိသည်ဆိုသည်ကို ဘုရားသခင် မြင်သောအခါ သူသည် သင်၏ ဒုက္ခဝေဒနာကို သက်သာစေလိမ့်မည်။ ဘုရားသခင်သည် ဒုက္ခဝေဒနာနှင့် စစ်ဆေးခြင်းနည်းများအားဖြင့် ဤသို့သော အကျိုးသက်ရောက်မှုများကို ရယူသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်အား ယုံကြည်ခြင်းတွင် သမ္မာတရားကို ရရှိခြင်းသည် အရေးပါဆုံးအရာဖြစ်၏) ကျွန်တော်က ကိုယ့်ရောဂါ ဘယ်တော့ပျောက်မလဲ၊ ဆေးက ကုသပေးနိုင်မလားဆိုတာကို အမြဲတမ်း တွေးနေမိမှန်း ဘုရားနှုတ်ကပတ်တော်တွေကနေ နားလည်ခဲ့တယ်။ ကျွန်တော် တွေးမိသမျှက ဒီရောဂါကနေ ဘယ်လို လွတ်မြောက်မလဲ ဆိုတာချည်းပဲ။ ဒါက အပျက်သဘောဆောင်တဲ့ ခံစားချက်တစ်ခုပဲလေ။ ကျွန်တော့်ရောဂါမှာ ဘုရားသခင်ရဲ့ ရည်ရွယ်ချက်တွေကို ရှာဖွေပြီး ကိုယ်တော်ကို ကျိုးနွံနာခံတတ်ဖို့ သင်ယူသင့်မှန်း ကျွန်တော် သဘောပေါက်ခဲ့တယ်။ အဲဒါမှ အပြုသဘောဆောင်တဲ့ သဘောထား ဖြစ်မှာ။ နေမကောင်းဖြစ်တာက စိတ်မချမ်းသာစရာကောင်းပေမဲ့၊ ကျွန်တော့်အတွက် ဒါက ကာကွယ်မှုတစ်မျိုးလည်းဖြစ်ပါတယ်။ ကျွန်တော်က ငယ်ငယ်ကတည်းက စာကြိုးစားခဲ့တယ်။ နေမကောင်းဖြစ်ပြီးတဲ့နောက်မှာတောင် ကျောင်းဆက်တက်ဖို့ မရမက တောင်းဆိုခဲ့တာ။ အသိပညာကနေတစ်ဆင့် ကိုယ့်ကံကြမ္မာကို ပြောင်းလဲဖို့ မျှော်လင့်ခဲ့တာပေါ့။ ကျွန်တော်က လောကကို လိုက်စားတဲ့လမ်းကြောင်း၊ ကျော်ကြားမှု၊ အကျိုးအမြတ်နဲ့ အဆင့်အတန်းတွေကို လိုက်စားတဲ့ လမ်းကြောင်းပေါ် ရောက်နေခဲ့တာ။ ကျွန်တော်သာ နေမကောင်းမဖြစ်ခဲ့ရင်၊ ဘုရားသခင်ကို ယုံကြည်ဖို့ သေချာပေါက် ရွေးချယ်ဖြစ်မှာ မဟုတ်ဘူး။ ကျွန်တော်က ကျော်ကြားမှု၊ အကျိုးအမြတ်နဲ့ အဆင့်အတန်းတွေကို ဆက်လိုက်စားပြီး၊ ဒီမှောင်မိုက်ပြီး ဆိုးယုတ်တဲ့ လောကထဲမှာ အသက်ရှင်ရင်း စာတန်ညှဉ်းပန်းတာကို ခံရမှာပဲ။ နေမကောင်းဖြစ်လို့သာ နောက်ဆုံးသောကာလ ဘုရားသခင်ရဲ့ အမှုတော်ကို ကျွန်တော် လက်ခံခဲ့တာ။ ဒါက ကျွန်တော့်ကို ဘုရားသခင်ရဲ့ ကယ်တင်ခြင်းပဲ၊ ကျွန်တော့်အတွက် ကြီးမားတဲ့ ကာကွယ်မှုပါပဲ။ ကျွန်တော့်ကို သန့်စင်ပြီး ပြောင်းလဲစေဖို့ ဘုရားသခင်က ဒီရောဂါကို အသုံးပြုနေမှန်းလည်း ကျွန်တော် နားလည်လာတယ်။ ဒီရောဂါသာ မရှိခဲ့ရင်၊ ကျွန်တော်က ဘုရားသခင်အတွက် အမှန်တကယ် အသုံးခံနေတယ်လို့ ထင်နေခဲ့မိမှာ။ တာဝန်ထမ်းဆောင်ရာမှာ ကျွန်တော့်ရည်ရွယ်ချက်တွေ မသန့်စင်တာကို ဘယ်တော့မှ အသိအမှတ်ပြုမိမှာ မဟုတ်သလို၊ နောင်တရပြီး စပြောင်းလဲမှာလည်း မဟုတ်ဘူး။ ဒါကို နားလည်လိုက်တော့၊ ဘုရားသခင်ဆီ ကျွန်တော် ဆုတောင်းလိုက်တယ်။ “အို ဘုရားသခင်၊ ဒီရောဂါက ကျွန်တော့်ကို သန့်စင်ပြီး ပြောင်းလဲစေဖို့ ရည်ရွယ်ထားတဲ့ ကာကွယ်မှုတစ်မျိုးဖြစ်မှန်း ကျွန်တော် သိပါပြီ။ ကျွန်တော့်ကို ကုပေးဖို့ ကိုယ်တော့်ကို မတောင်းဆိုတော့ပါဘူး။ ဒီရောဂါ သက်သာလာသည်ဖြစ်စေ၊ မသက်သာလာသည်ဖြစ်စေ၊ ကျွန်တော် ကျိုးနွံနာခံဖို့ ဆန္ဒရှိပါတယ်” လို့ပေါ့။ ဆုတောင်းပြီးတဲ့နောက်မှာ၊ ကျွန်တော့်စိတ်နှလုံးထဲမှာ အရင်က မခံစားဖူးတဲ့ စိတ်သက်သာရာရတဲ့ ခံစားချက်၊ နက်ရှိုင်းတဲ့ စိတ်အေးချမ်းမှုကို ခံစားလိုက်ရတယ်။

အဲဒီနောက် ၂၀၁၇ ခုနှစ်မှာ၊ ကျွန်တော်နဲ့ ပူးပေါင်းဆောင်ရွက်နေတဲ့ ညီအစ်ကို ရှုလျန်က သူ အရင်က ခံစားခဲ့ရတဲ့ အစာအိမ်ရောဂါအကြောင်း ပြောပြတာကို ကျွန်တော် ကြားခဲ့ရတယ်။ အချိန်အကြာကြီး ကုသဖို့ ကြိုးစားခဲ့ပေမဲ့ မအောင်မြင်ခဲ့ဘူးတဲ့။ တစ်ခါတော့ သူ အအေးမိပြီး အစာအိမ်ရောဂါ ပြန်ထလာတယ်။ ဒါပေမဲ့ အဲဒီလို ပြန်ထပြီးတဲ့နောက်မှာ အံ့ဩစရာကောင်းလောက်အောင် ရောဂါပျောက်သွားသတဲ့။ သူ့ဇာတ်လမ်းကို ကြားတော့၊ ကျွန်တော် မဆိုသလောက်လေး စိတ်မချမ်းမသာဖြစ်မိတယ်။ ကျွန်တော့်ရဲ့ အဆုတ်သွေးတိုးရောဂါကြောင့် ခဏခဏ နှလုံးမသက်မသာဖြစ်ရတာတွေနဲ့၊ ရောဂါထိန်းဖို့ နေ့တိုင်း ဆေးသောက်နေရလို့ ဘေးထွက်ဆိုးကျိုးမျိုးစုံ ဖြစ်ခဲ့တာကို တွေးမိတယ်။ ခေါင်းကိုက်တာ၊ အမြင်အာရုံဝေဝါးတာ၊ ခြေထောက်အောက်ပိုင်းမှာ ဖောရောင်တာ၊ ပျို့အန်တာနဲ့ တခြားအရာတွေပေါ့။ သူများတွေရဲ့ ရောဂါကျ ပျောက်ကင်းသွားကြပြီး၊ ငါ့ရောဂါကျ ဘယ်တော့မှ သက်သာလာမှာလဲ။ ကျွန်မရဲ့ အတွင်း စိတ်နှလုံးထဲမှာ ဘုရားသခင်ကို တောင်းဆိုမှုတွေ လုပ်နေတုန်းပဲ၊ ကိုယ်တော်က ကျွန်တော့်ရဲ့ရောဂါကို ဖယ်ရှားပေးဖို့ မျှော်လင့်နေတုန်းပဲဆိုတာကို ကျွန်တော် သဘောပေါက်ခဲ့တယ်။ ကျွန်တော် စိတ်မသက်မသာဖြစ်ပြီး ကျိုးနွံနာခံဖို့ ဘာလို့ အမြဲတမ်း ဒီလောက်ခက်ခဲနေရတာလဲဆိုတာကို မသိခဲ့ဘူး။ နောက်ပိုင်းမှာ၊ ဘုရားနှုတ်ကပတ်တော်တွေကို ဖတ်ပြီး ပြဿနာရဲ့ အရင်းအမြစ်ကို တွေ့သွားတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်နောက်လိုက်သူများစွာက ကောင်းချီးမင်္ဂလာများ မည်သို့ရရှိမည် သို့မဟုတ် ကပ်ဘေးကို မည်သို့ တွန်းလှန်ပယ်ရှားရမည်ဆိုသည်ကိုသာ စိတ်ဝင်စားကြသည်။...ထိုသို့သော လူတို့သည် ဘုရားသခင် နောက်လိုက်ရာတွင် ရိုးရှင်းသည့် ရည်မှန်းချက်တစ်ခုသာရှိပြီး၊ ယင်းရည်မှန်းချက်မှာ ကောင်းချီးမင်္ဂလာများ ရရှိရန်ဖြစ်သည်။ ထိုသို့သော လူတို့သည် ဤရည်မှန်းချက် တိုက်ရိုက် မပါဝင်သည့် အခြား မည်သည့်အရာကိုမျှ အလေးဂရုပြုဖို့ အပင်ပန်းမခံနိုင်ကြပေ။ ၎င်းတို့အဖို့ ကောင်းချီးမင်္ဂလာများရရှိရန် ဘုရားသခင်ကို ယုံကြည်ခြင်းထက် သာ၍ သဘာဝကျသည့် ရည်မှန်းချက် မရှိချေ။ ယင်းမှာ ၎င်းတို့ယုံကြည်ခြင်း၏ တကယ့်တန်ဖိုး ဖြစ်သည်။ တစ်စုံတစ်ရာသည် ဤရည်မှန်းချက်ကို မပံ့ပိုးပေးပါက၊ ၎င်းတို့သည် ထိုအရာအားဖြင့် လုံးဝ တို့ထိမခံရဘဲရှိမြဲ ရှိကြလေသည်။ ဤသည်မှာ ယနေ့ ဘုရားသခင်၌ ယုံကြည်သူအများစုနှင့် ပတ်သက်သည့် ကိစ္စရပ် ဖြစ်သည်။ ၎င်းတို့အနေဖြင့် ဘုရားသခင်၌ ယုံကြည်သည်နှင့်အမျှ၊ ဘုရားသခင်အတွက်လည်း ၎င်းတို့ အသုံးခံကြသောကြောင့်၊ ဘုရားသခင်ထံ မိမိတို့ကိုယ်ကို ဆက်ကပ် အပ်နှံကြပြီး ၎င်းတို့တာဝန်ကို ထမ်းဆောင်ကြသောကြောင့်၊ ၎င်းတို့၏ ရည်မှန်းချက်နှင့် ရည်ရွယ်ချက်တို့သည် သဘာဝကျပုံပေါ်လေသည်။ ၎င်းတို့သည် ၎င်းတို့၏ငယ်ရွယ်မှုကို စွန့်လွှတ်ကြသည်၊ မိသားစုနှင့် အသက်မွေးအလုပ်တို့ကို စွန့်ပစ်ပြီး၊ မိမိတို့ကိုယ်ကို အလုပ်များစေလျက် အိမ်နှင့်ဝေးရာတွင် နှစ်ပေါင်းများစွာပင် ကုန်ဆုံးကြလေသည်။ ၎င်းတို့၏ နောက်ဆုံးရည်မှန်းချက်ပန်းတိုင်အတွက်၊ ၎င်းတို့သည် မိမိတို့၏ ကိုယ်ပိုင်စိတ်ဝင်စားမှုများကို ပြောင်းလဲကြသည်၊ ဘဝအပေါ် ၎င်းတို့၏ အမြင်နှင့် ၎င်းတို့ ရှာဖွေသည့် ဦးတည်ချက်ကိုပင် ပြောင်းလဲကြသည်။ သို့ရာတွင် ဘုရားသခင်၌ ၎င်းတို့ယုံကြည်မှု၏ ရည်မှန်းချက်ကို မပြောင်းလဲနိုင်ကြပေ။ ၎င်းတို့၏ ကိုယ်ပိုင် ရည်သန်မျှော်မှန်းချက်နှင့်ဆိုင်သည့် စီမံခန့်ခွဲမှုအတွက် ၎င်းတို့ အလုပ်ရှုပ်နေကြသည်။ လမ်းမည်မျှ ဝေးသည်ဖြစ်စေ၊ လမ်းတစ်လျှောက် အခက်အခဲများနှင့် အတားအဆီးများ မည်မျှရှိသည်ဖြစ်စေ၊ ၎င်းတို့သည် မဆုတ်မနစ်ကြိုးပမ်းကြပြီး သေခြင်းကိုမကြောက်ကြချေ။...၎င်းတို့နှင့် အလွန်အနီးကပ် ဆက်စပ်သည့် အကျိုးကျေးဇူးများမှလွဲ၍၊ ဘုရားသခင်ကို မည်သည့်အခါကမျှ နားမလည်ဖူးသော သူတို့က ဘုရားအတွက် အလွန်များလှစွာ ပေးဆပ်ရမည့် အခြားအကြောင်းရင်းတစ်ခုတလေ ရှိနိုင်မည်လော။ ဤတွင် ယခင်က အမည်မဖော်နိုင်ခဲ့သည့် ပြဿနာတစ်ရပ်ကို ငါတို့ ရှာဖွေ တွေ့ရှိပေသည်။ လူသား၏ ဘုရားသခင်နှင့် ဆက်ဆံရေးမှာ ပကတိ မိမိ၏ကိုယ်ကျိုးစီးပွားတစ်ခုမျှသာ ဖြစ်ပေသည်။ ယင်းသည် ကောင်းချီးမင်္ဂလာများ လက်ခံရရှိသူနှင့် ပေးသူတို့အကြား ဆက်ဆံရေးတစ်ခု ဖြစ်သည်။ ရှင်းရှင်းပြောပါက၊ အလုပ်သမားတစ်ဦးနှင့် အလုပ်ရှင်တစ်ဦးတို့အကြား ဆက်ဆံရေးဖြစ်၏။ အလုပ်သမားသည် အလုပ်ရှင် ချပေးသော ဆုလာဘ်များကို လက်ခံရရှိရန်သာ အလုပ်ကြိုးစားလုပ်သည်။ ထိုသို့သော ဆက်ဆံရေးတစ်ရပ်တွင် ချစ်ခင်ခြင်းမရှိပေ၊ အကျိုးစီးပွားကို အရင်းခံသော ဆက်ဆံရေးတစ်ခု၊ အပေးအယူသာ ရှိသည်။ ချစ်ခြင်း သို့မဟုတ် အချစ်ခံရခြင်းမရှိ၊ ပေးကမ်းစွန့်ကြဲခြင်းနှင့် သနားကရုဏာသာ ရှိသည်။ နားလည်မှုမရှိ၊ ခိုကိုးရာမဲ့သော၊ မျိုသိပ်ထားသော နာကြည်းမှုနှင့် လှည့်ဖြားခြင်းသာ ရှိသည်။ ရင်းနှီးမှုမရှိ၊ ဖြတ်သန်းမရနိုင်သည့် ကွာဟချက်သာ ရှိသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၃)- ဘုရားသခင်၏ စီမံခန့်ခွဲမှုအလယ်၌သာ လူသားသည် ကယ်တင်ခြင်း ခံရနိုင်သည်) “‘ဘုရားသခင်၏ ရန်သူများ’ ဟူသော စကားလုံးများတွင် အနှစ်သာရရှိသည်- ယင်းတို့က ဘုရားသခင်သည် လူသားကို ရန်သူအဖြစ် မြင်သည်ဟု ပြောနေခြင်း မဟုတ်ဘဲ၊ လူက ဘုရားသခင်ကို ရန်သူအဖြစ် မြင်နေခြင်း ဖြစ်သည်။ ပထမဦးစွာ လူတို့သည် ဘုရားသခင်ကို စတင်ယုံကြည်သည့်အခါတွင်၊ ၎င်းတို့ထဲမှ မည်သူသည် မိမိတို့၏ ကိုယ်ပိုင် ရည်မှန်းချက်များ၊ ကြံရွယ်ချက်များနှင့် မျှော်မှန်းချက်များ မရှိသနည်း။ ၎င်းတို့၏ တစ်စိတ်တစ်ဒေသသည် ဘုရားသခင်၏ တည်ရှိခြင်းကို ယုံကြည်ပြီး ဘုရားသခင်၏ တည်ရှိခြင်းကို မြင်ဖူးသော်လည်း၊ ဘုရားသခင်၌ ၎င်းတို့၏ ယုံကြည်မှုတွင် ကြံရွယ်ချက်များ ပါရှိနေဆဲဖြစ်ပြီး ဘုရားသခင်ကို ယုံကြည်ရာတွင် ၎င်းတို့၏ အဆုံးစွန်သော ရည်မှန်းချက်မှာ သူ၏ကောင်းချီးမင်္ဂလာများနှင့် ၎င်းတို့ အလိုရှိသော အရာများကို ရရှိရန် ဖြစ်သည်။...ဆိုလိုသည်မှာ လူသားသည် သူ၏ စိတ်နှလုံးထဲတွင် ဘုရားသခင်ကို စဉ်ဆက်မပြတ် စစ်ဆေးနေသည်၊ ဘုရားသခင်နှင့်ပတ်သက်၍ အစီအစဉ်များကို စဉ်ဆက်မပြတ် ဖန်တီးနေပြီး၊ သူ၏ကိုယ်ပိုင် တစ်ကိုယ်ရေ အဆုံးသတ်အတွက် အရေးကိစ္စကို ဘုရားသခင်နှင့် အဆက်မပြတ် ငြင်းခုံနေသကဲ့သို့၊ ဘုရားသခင်ထံမှ ထွက်ဆိုချက်တစ်ခုကို နှိုက်ယူရန် ကြိုးစားနေသည်၊ ဘုရားသခင်က သူအလိုရှိသော အရာကို ပေးမည်၊ မပေးမည်ကို ကြည့်နေလေသည်။ တစ်ချိန်တည်းတွင် ဘုရားသခင်ကို လိုက်စားနေသည်နှင့်အမျှ၊ လူသားသည် ဘုရားသခင်ကို ဘုရားသခင်အဖြစ် သဘောမထားပေ။ လူသည် ဘုရားသခင်အပေါ် မရပ်မနား တောင်းဆိုချက်များ ပြုလုပ်ရင်းနှင့် ခြေလှမ်းတိုင်းတွင် သူ့ကို ဖိအားပေးလျက်၊ ရလေလိုလေ အိုတစ္ဆေ ဖြစ်လျက်၊ ဘုရားသခင်နှင့် အပေးအယူများ လုပ်ရန် အမြဲကြိုးစားပြီးဖြစ်သည်။ ဘုရားသခင်နှင့် အပေးအယူများ လုပ်ရန် ကြိုးစားနေသည်နှင့်အမျှ တစ်ချိန်တည်းတွင် လူသားသည် ဘုရားသခင်နှင့်ငြင်းခုံပြီး စမ်းသပ်မှုများ ၎င်းတို့အပေါ် ကျရောက်ချိန်တွင် သို့မဟုတ် အချို့သော အခြေအနေများ၌ ၎င်းတို့ မိမိတို့ကိုယ်ကိုယ် ရောက်ရှိနေသည်ကို သိချိန်တွင် မကြာခဏ အားနည်းလာကာ၊ အပျက်သဘောဆောင်လာပြီး ၎င်းတို့၏ အလုပ်၌ ပေါ့ဆလာပြီး ဘုရားသခင်နှင့်ပတ်သက်၍ ညည်းညူမှုများ အပြည့်ရှိသည့် လူများပင် ရှိလေသည်။ လူက ဘုရားသခင်ကို ပထမဦးဆုံး စတင်ယုံကြည်ခဲ့ချိန်မှစ၍၊ သူသည် ဘုရားသခင်ကို ပေါင်းလန်အောင် များပြားခြင်းတစ်ခု၊ ဆွစ်တပ်မတော် စွယ်စုံသုံးဓားတစ်ခုအဖြစ် သဘောထားခဲ့ပြီး ဘုရားသခင်ထံမှ ကောင်းချီးမင်္ဂလာများနှင့် ကတိများကိုရရန် ကြိုးစားခြင်းမှာ သူ၏ ရှိရင်းစွဲ အခွင့်အရေးနှင့် တာဝန်ဝတ္တရားဖြစ်စဉ်တွင် ဘုရားသခင်၏ တာဝန်မှာ လူသားကို ကာကွယ်ကာ စောင့်ရှောက်ရန်နှင့် ထောက်ပံ့ရန် ဖြစ်သည့်အလား၊ သူ့ကိုယ်သူ ဘုရားသခင်၏ အကြီးဆုံးသော ကြွေးရှင်အဖြစ် သဘောထားခဲ့လေသည်။ ယင်းမှာ ဘုရားသခင်ကို ယုံကြည်သော သူအားလုံး၏ ‘ဘုရားသခင်အပေါ် ယုံကြည်မှု’ ၏ အခြေခံသိနားလည်မှုဖြစ်ပြီး၊ ယင်းမှာ ဘုရားသခင်၌ ယုံကြည်မှု အယူအဆနှင့်ဆိုင်သော ၎င်းတို့၏ အနက်ရှိုင်းဆုံးသော သိနားလည်မှု ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ဘုရားသခင် ဖော်ထုတ်လိုက်တာက ကျွန်တော့်ရဲ့ စစ်မှန်တဲ့ အခြေအနေပါပဲ။ ဘုရားသခင်ကို ယုံကြည်ပြီး ကောင်းချီးမင်္ဂလာရယူလိုတဲ့ ကျွန်တော့်ရဲ့စိတ်ဓာတ်က အရမ်းကို နက်နက်ရှိုင်းရှိုင်း အမြစ်တွယ်နေပြီး၊ ထုတ်ဖော်မှု နည်းနည်းလောက် ကြုံရုံနဲ့ ပြောင်းလဲနိုင်တဲ့အရာ မဟုတ်မှန်း ကျွန်တော် မြင်သွားတယ်။ ကျွန်တော် စပြီး ယုံကြည်သူဖြစ်လာတုန်းက၊ ဘုရားသခင်အတွက် စွန့်လွှတ်ပြီး ကိုယ့်ကိုယ်ကိုယ် အသုံးခံရင်၊ ဘုရားသခင်က ကျေးဇူးတော်နဲ့ ကောင်းချီးမင်္ဂလာတွေ ပေးသနားမှာဖြစ်ပြီး ကျွန်တော့်ရောဂါလည်း အနှေးနဲ့အမြန် ပျောက်မှာပဲလို့ ထင်ခဲ့တယ်။ ဒီရည်ရွယ်ချက်နဲ့၊ ကျွန်တော့်တာဝန်မှာ ဘယ်လိုဆင်းရဲဒုက္ခမျိုးကိုမဆို ခါးစည်းခံဖို့ ဆန္ဒရှိခဲ့တယ်။ ဒါပေမဲ့ ကျွန်တော့်ရောဂါ မပျောက်တဲ့အခါ၊ ဘုရားသခင်က မဖြောင့်မတ်ဘူးလို့ ညည်းညူခဲ့တယ်၊ ပြီးတော့ တာဝန်အတွက် စိတ်အားထက်သန်မှုတောင် ပျောက်ဆုံးခဲ့တယ်။ အခု တခြားတစ်ယောက်ရဲ့ရောဂါ ပျောက်ကင်းသွားတာကို ကြားရတော့ ကျွန်တော့်ရဲ့ယုံကြည်ခြင်းထဲက မသန့်စင်မှုတွေကို နောက်တစ်ကြိမ် ထုတ်ဖော်လိုက်တာပါပဲ။ ဘုရားသခင်အပေါ် တောင်းဆိုမှုတွေ ကျွန်တော် လုပ်နေတုန်းပဲဆိုတာ မြင်သွားတယ်။ ကျွန်တော့်ယုံကြည်ခြင်းက ကျေးဇူးတော် ရရှိဖို့၊ ဘုရားသခင်က ကျွန်တော့်ကို ကုပေးဖို့သက်သက် ဖြစ်နေတာ။ ကျွန်တော်က ဘုရားသခင်ကို သမားတော်ကြီးတစ်ပါးလို၊ အသုံးချစရာ လူတစ်ယောက်လို သဘောထားနေခဲ့တာ၊ ဘုရားသခင်အနေနဲ့ လုံးဝ သဘောမထားခဲ့ဘူး။ ဘုရားသခင်က ကျွန်တော့်တောင်းဆိုချက်တွေကို မဖြည့်ဆည်းပေးတဲ့အခါ၊ ကိုယ်တော့်ဆီကနေ ဆုလာဘ်တစ်ခု တောင်းဆိုဖို့ ကြိုးစားခဲ့တယ်။ ကျွန်တော့်မှာ ဘုရားသခင်ကို ကြောက်ရွံ့တဲ့ စိတ်နှလုံး တစ်စက်မှ မရှိဘူး။ ကျွန်တော်လိုလူမျိုးကို ယုံကြည်သူလို့ ဘယ်လို ခေါ်နိုင်မှာလဲ။ ကျွန်တော် ပေါလုအကြောင်း တွေးမိတယ်။ သူ့ရဲ့ ဒုက္ခဆင်းရဲခံမှု၊ အသုံးခံမှုနဲ့ ကြိုးစားလုပ်ဆောင်မှုအားလုံးက ဖြောင့်မတ်ခြင်း သရဖူတစ်ခု ရရှိဖို့အတွက်ပါပဲ။ သူပေးဆပ်ခဲ့တဲ့ အဖိုးအခကို ကောင်းကင်နိုင်ငံတော်ရဲ့ ကောင်းချီးမင်္ဂလာတွေနဲ့ လဲလှယ်ချင်ခဲ့တာ။ ပေါလုမှာ ဘုရားသခင်ကို ကျိုးနွံနာခံခြင်း လုံးဝမရှိခဲ့ဘူး၊ သူလျှောက်လှမ်းခဲ့တဲ့ လမ်းကြောင်းက ဘုရားသခင်ကို အတိုက်အခံလုပ်တဲ့ လမ်းကြောင်းပါပဲ။ ကျွန်တော်လည်း ပေါလု လျှောက်တဲ့လမ်းကြောင်းအတိုင်း လျှောက်နေခဲ့တာပဲ။ ဒီအတိုင်းသာ ကျွန်တော် ဆက်သွားရင်၊ နောက်ထပ် ဘယ်နှစ်နှစ်လောက်ပဲ ဆက်ယုံကြည်ပါစေ၊ ဘယ်လောက်ပဲ ပင်ပင်ပန်းပန်းလုပ်ပြီး အသုံးခံပါစေ၊ သမ္မာတရားကို ဘယ်တော့မှ ရနိုင်မှာ မဟုတ်သလို စိတ်သဘောထား ပြောင်းလဲမှုကိုလည်း ရနိုင်မှာ မဟုတ်ဘူး။ နောက်ဆုံးကျရင်၊ ဘုရားသခင်ရဲ့ ဖယ်ရှားရှင်းလင်းတာ ခံရဦးမှာပဲ။ သမ္မာတရားကို မလိုက်စားဘဲ ဘုရားသခင်ကို ယုံကြည်တာက ဘယ်လောက်တောင် အန္တရာယ်များလဲဆိုတာကို ကျွန်တော် မြင်ခဲ့ရတယ်။ ကျွန်တော့်လိုက်စားမှု နောက်ကွယ်က မှားယွင်းတဲ့ အမြင်ရှုထောင့်ကို ပြုပြင်ရမယ်၊ ကျွန်တော့်ရဲ့ လွန်လွန်ကဲကဲ လိုအင်ဆန္ဒတွေကို စွန့်လွှတ်ပြီး၊ ဘုရားသခင်ရဲ့ သတ်မှတ်ချက်တွေအတိုင်း ကိုယ့်တာဝန်ကို ထမ်းဆောင်ရမယ်။ အဲဒီနောက်ပိုင်းမှာ၊ တစ်ယောက်ယောက်က သူ့ရောဂါပျောက်သွားပြီလို့ ပြောတာကြားတိုင်း၊ အဲဒါကို ကျွန်တော် မှန်မှန်ကန်ကန် သဘောထားနိုင်ခဲ့ပြီး ကျွန်တော့်ရောဂါကို ဖယ်ရှားပေးဖို့ ဘုရားသခင်ကို မတောင်းဆိုတော့ဘူး။

မျက်စိတစ်မှိတ်အတွင်းမှာပဲ၊ ကျွန်တော် ဒီရောဂါ စဖြစ်ခဲ့တာ နှစ်ပေါင်း ၂၀ ကျော်သွားပြီ။ တစ်ခါတလေ နှလုံးထဲမှာ မအီမသာဖြစ်ပြီး ကျွန်မရဲ့အခြေအနေ ပိုဆိုးလာမှာကို စိုးရိမ်မိတုန်းပဲ။ ပြင်းထန်လာရင် နှလုံးအလုပ်မလုပ်တော့ဘူးဆိုတဲ့ သဘောပဲ။ အဲဒီလိုဖြစ်ရင် ငါ သေမှာလား။ အဲဒီနောက်မှာ၊ ဘုရားနှုတ်ကပတ်တော်တွေကို ကျွန်တော် ထပ်ဖတ်ခဲ့တယ်။ “အယောက်တိုင်း၏ ဘဝသက်တမ်းကို ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ မကျန်းမာမှုတစ်ခုသည် ဆေးပညာရှုထောင့်မှ ကြည့်လျှင် ရောဂါကျွမ်းကောင်း ကျွမ်းနေနိုင်သော်လည်း ဘုရားသခင်၏ ရှုထောင့်အမြင်မှ ကြည့်လျှင် သင်၏ သက်တမ်းသည် မပြီးသေးဘဲ သင်၏အချိန် မကျသေးပါက သင်သေချင်လျှင်ပင် သေ၍မရနိုင်ပေ။ သင့်ထံတွင် ဘုရားသခင်ထံမှ တာဝန်ပေးစေခိုင်းချက်တစ်ခု ရှိပြီး သင်၏ အထူးတာဝန်က မပြီးဆုံးသေးလျှင် သင်သည် သေစေနိုင်လောက်သည်ဟု ယူဆရသော နာမကျန်းမှုတစ်ခု ဖြစ်လျှင်ပင် သေမည် မဟုတ်ပေ။ ဘုရားသခင်က သင့်ကို ခေါ်ဆောင်ဦးမည်မဟုတ်ပေ။ သင်သည် ဆုတောင်းခြင်းနှင့် သမ္မာတရားကို ရှာဖွေခြင်း မပြုလျှင်ပင်၊ ပြီးလျှင် သင်၏ မကျန်းမာခြင်းကို ကုသရန် အာရုံမစိုက်လျှင်ပင် သို့မဟုတ် သင်၏ ကုသမှုကို နှောင့်နှေးနေလျှင်ပင် သေဆုံးမည် မဟုတ်ပေ။ ဤသည်မှာ ဘုရားသခင်ထံမှ အရေးကြီးသော တာဝန်ပေးစေခိုင်းချက်တစ်ခု ရှိထားသော သူတို့အတွက် အထူးသဖြင့် မှန်ကန်သည်။ ၎င်းတို့၏ သာသနာက ပြီးဆုံးခြင်း မရှိသေးသည့်အခါ ၎င်းတို့အပေါ် မည်သည့်ရောဂါပင် ကျရောက်ပါစေ ၎င်းတို့သည် ချက်ချင်း သေဆုံးမည်မဟုတ်။ အထူးတာဝန်ပြီးဆုံးသည့် နောက်ဆုံး အခိုက်အတန့်အထိ အသက်ရှင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “ပုံမှန်လူတစ်ဦးအနေဖြင့် သင်သည် မကျန်းမာမှုကြားမှပင် ဘုရားသခင်၏ အစီအမံများကို ကျိုးနွံနာခံနိုင်သည်၊ ဒုက္ခမျိုးစုံကို ခံနိုင်ကာ သင်၏တာဝန်ကို ပုံမှန်အတိုင်း ထမ်းဆောင်နိုင်သေးသည်၊ သင့်အား ဘုရားသခင် ပေးသော တာဝန်ပေးစေခိုင်းချက်များကို အပြီးသတ်နိုင်သည်ဆိုလျှင် ဤသည်မှာ ကောင်းသောအရာလော၊ ဆိုးသောအရာလော။ ဤသည်မှာ ကောင်းသောအရာဖြစ်သည်၊ ဘုရားသခင်အပေါ် သင်၏ကျိုးနွံနာခံမှုအတွက် သက်သေခံချက်ဖြစ်သည်၊ သင့်အနေဖြင့် သင်၏ တာဝန်ကို သစ္စာစောင့်သိစွာ ထမ်းဆောင်နေခြင်းအတွက် သက်သေခံချက်ဖြစ်သည့်အပြင် ယင်းမှာ စာတန်အား အရှက်ရစေပြီး အောင်နိုင်သော သက်သေခံချက်ဖြစ်သည်။ သို့ဖြစ်၍ မည်သည့် ဆင်းရဲဒုက္ခကိုမဆို လက်ခံသင့်ပြီး ဖန်ဆင်းခံလူသားတိုင်းနှင့် ဘုရားသခင် ရွေးကောက်ထားသောလူတို့ အယောက်စီတိုင်းက ကျိုးနွံနာခံသင့်သည်။ ဤသည်မှာ ယင်းကို သင်နားလည်ရမည့်ပုံဖြစ်ပြီး သင်သည် ဤသင်ခန်းစာကို ယူကာ ဘုရားသခင်အပေါ် စစ်မှန်သောကျိုးနာခံမှုကို ရရှိရမည်ဖြစ်သည်။ ဤသည်မှာ ဘုရားသခင်၏ ရည်ရွယ်ချက်နှင့် အညီဖြစ်သည့်အပြင် ဘုရားသခင်၏ ဆန္ဒဖြစ်၏။ ဤသည်မှာ ဖန်ဆင်းခံလူသားတိုင်းအတွက် ဘုရားသခင် စီစဉ်သည့်အရာပင် ဖြစ်သည်။ ဤအခြေအနေများနှင့် အနေအထားများထဲ၌ သင့်အား ဘုရားသခင် နေရာချထားခြင်းသည် သင့်အား တာဝန်၊ ဝတ္တရားနှင့် တာဝန်ပေးစေခိုင်းချက် တစ်ခုအား ပေးအပ်ခြင်းနှင့် တူညီသောကြောင့် ယင်းတို့ကို သင် လက်ခံသင့်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၁)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ ကျွန်တော့်စိတ်နှလုံး ရုတ်တရက် လင်းလက်သွားတယ်။ ဟိုးအရင်ကတည်းက ဆရာဝန်က ကျွန်တော့်ကို လူသေတစ်ယောက်ပဲလို့ ပြောထားတာဆိုပေမဲ့ ကျွန်တော့်သက်တမ်း မကုန်သေးသရွေ့၊ ကျွန်တော့်အထူးတာဝန် မပြီးဆုံးသေးသရွေ့၊ ကျွန်တော့်ရောဂါ ဘယ်လောက် ပြင်းထန်ပါစေ ကျွန်တော် သေမှာ မဟုတ်ဘူး။ လူတစ်ယောက် ဘယ်အချိန်သေမယ်ဆိုတာ ဘုရားသခင် လက်ထဲမှာပဲ ရှိတယ်။ သူတို့ရောဂါရဲ့ ပြင်းထန်မှုနဲ့ မဆိုင်ဘူး။ တစ်နေ့ကျရင် ဒီရောဂါကြောင့် ကျွန်တော် တကယ် သေသွားခဲ့ရင်၊ အဲဒါ ကျွန်တော့်အချိန်စေ့ပြီ၊ ကျွန်တော့်အထူးတာဝန် ပြီးဆုံးပြီဆိုတဲ့ အဓိပ္ပာယ်ပဲ။ ကျွန်တော် ဆက်ပြီး ကျိုးနွံနာခံသင့်တယ်၊ ပြီးတော့ တာဝန်ထမ်းဆောင်ဖို့နဲ့ သမ္မာတရားကို လိုက်စားဖို့ အခွင့်အရေး ပေးခဲ့တဲ့ ဘုရားသခင်ရဲ့ ကျေးဇူးတော်အတွက် သူ့ကို ကျေးဇူးတင်သင့်တယ်။ ကိုယ်တော်က ကျွန်တော့်ကို သမ္မာတရားနဲ့ နက်နဲမှုတွေ အများကြီးကို နားလည်စေခဲ့ပြီး ဘဝရဲ့အဓိပ္ပာယ်ကို သိစေခဲ့တယ်။ ကျွန်တော် သေရင်တောင်၊ ကျွန်တော့်ဘဝက အချည်းနှီး ဖြစ်မှာ မဟုတ်ဘူး။ ဒါကို နားလည်လိုက်တော့၊ ကျွန်တော် တကယ့်ကို စိတ်သက်သာရာရသွားတယ်။ ကျွန်တော် သမ္မာတရားကို လိုက်စားပြီး ရောဂါဝေဒနာကြားက ကိုယ့်တာဝန်ကို စွဲစွဲမြဲမြဲ ထမ်းဆောင်ဖို့ ဆန္ဒရှိလာခဲ့တယ်၊ ပြီးတော့ ကိုယ့်အသက်ရှင်ခြင်း၊ သေခြင်းနဲ့ ပတ်သက်ပြီး မစိုးရိမ်တော့ဘူး။

၂၀၂၀ ခုနှစ် အောက်တိုဘာလမှာ ဆေးစစ်ဆေးမှုလုပ်ဖို့ ပြည်နယ်ဆေးရုံကို သွားခဲ့တယ်။ ဆရာဝန်က ပြောတယ်။ “ခင်ဗျားမှာ အဆုတ် သွေးတိုးရောဂါ ရှိတယ်ဆိုတာ မဖြစ်နိုင်ပါဘူး။ ဒီရောဂါရဲ့ ပျမ်းမျှ သက်တမ်းက နှစ်နှစ်ကနေ သုံးနှစ်လောက်ပဲ ရှိတာ၊ ခင်ဗျားရဲ့ လက်ရှိအခြေအနေက အဲဒီလိုပုံ လုံးဝ မပေါက်ဘူး” တဲ့။ ပြီးတော့ သူက စစ်ဆေးမှုတွေ ဆက်တိုက် လုပ်ခိုင်းတယ်။ အဖြေတွေကို ပြန်ကြည့်ပြီးတဲ့နောက်မှာ၊ ကျွန်တော့်မှာ အဆုတ်သွေးလွှတ်ကြော သွေးတိုးရောဂါ တကယ်ရှိတာ မှန်တယ်၊ ဒါပေမဲ့ အတော်လေး ပျော့ပြီး နှလုံးလုပ်ဆောင်ချက်က ကောင်းနေတုန်းပဲလို့ သူက ဝန်ခံတယ်။ ဒါ ဘုရားသခင်ရဲ့ ကာကွယ်မှုဆိုတာ ကျွန်တော် သိတယ်။ ဒီရောဂါရှိတဲ့ တခြားလူအများကြီးက ကုသမှုအမျိုးမျိုး ကြိုးစားကြည့်ခဲ့ကြတယ်။ တချို့က နှစ်နှစ် သုံးနှစ်အတွင်းမှာ နှလုံးရပ်သွားကြတယ်၊ တချို့ကတော့ သူတို့ရဲ့အခြေအနေ ပိုဆိုးလာတဲ့အခါမှာ သေဆုံးသွားကြတယ်။ ဒါပေမဲ့ ကျွန်တော်ကတော့ ဒီနေ့ထိ အသက်ရှင်ပြီး တာဝန်ထမ်းဆောင်နိုင်နေတယ်။ ဒါဟာ တကယ့်ကို ဘုရားသခင်ရဲ့ ကျေးဇူးတော်နဲ့ သနားကရုဏာပါပဲ။ အခု၊ ဒီရောဂါက ကျွန်တော်နဲ့ အမြဲ ရှိနေပေမဲ့၊ ဒါကို ခြေကျင်းတစ်ခုလို ကျွန်တော် မမြင်တော့သလို၊ ဒါ့ကြောင့် နာကျင်ရတယ်လို့လည်း မခံစားရတော့ဘူး။ အဲဒီအစား၊ ကျွန်တော် လက်ခံနိုင်ပြီး ကျိုးနွံနာခံနိုင်ပြီ။ ဒီရောဂါက ကျွန်တော့်အပေါ်ထားတဲ့ ဘုရားသခင်ရဲ့ ကယ်တင်ခြင်းနဲ့ ကာကွယ်မှုဖြစ်မှန်းလည်း ကျွန်တော် နားလည်သွားပြီ။ ဘုရားသခင်ကို ကျွန်တော့်ရင်ထဲကနေ လှိုက်လှိုက်လှဲလှဲ ကျေးဇူးတင်ပါတယ်။


၇၆။ နောက်ဆုံးတော့ အားငယ်စိတ်ရဲ့ အရိပ်ကနေ ကျွန်မလွတ်မြောက်ခဲ့ပြီ

ရှီမိုက်၊ တရုတ်နိုင်ငံ

ငယ်ငယ်ကတည်းက ကျွန်မရဲ့ တုံ့ပြန်မှုနဲ့ နားလည်နိုင်စွမ်းတွေက တော်တော်လေး နှေးကွေးတယ်။ ကျောင်းတက်တုန်းက ဆရာမတွေက ရှုပ်ထွေးတဲ့မေးခွန်းတချို့ မေးတဲ့အခါ မြန်မြန်ဆန်ဆန် တုံ့ပြန်နိုင်စွမ်းမရှိဘဲ ခဏခဏ အဖြေမှားတတ်တယ်။ ဒါကြောင့် ကျွန်မရဲ့အတန်းဖော်တွေက ကျွန်မကို ခဏခဏ လှောင်ကြပြီး ဆရာမတွေကလည်း ကျွန်မကို တုံးတယ်လို့ ပြောကြတယ်။ အဲဒီအချိန်ကစပြီး ကျွန်မက ရွယ်တူတွေထဲမှာ အညံ့ဆုံးပဲလို့ ခံစားခဲ့ရတယ်။ ဆရာမတွေက ကျွန်မတို့လို စာညံ့တဲ့ကျောင်းသားတွေ ကြီးလာရင် သူများဆီမှာ အလုပ်လုပ်တာ ဒါမှမဟုတ် တောင်သူလယ်သမားလုပ်တာပဲ လုပ်နိုင်မယ်၊ စာတော်တဲ့သူတွေကတော့ ခေါင်းဆောင်တွေ၊ မန်နေဂျာတွေ ဖြစ်နိုင်တယ်လို့လည်း ပြောကြတယ်။ ဒီစကားတွေက ကျွန်မကို တော်တော်ထိခိုက်စေခဲ့တယ်။ ကျွန်မဟာ ပိုပိုပြီးတော့ အရှက်အကြောက်ကြီးလာတယ်၊ စကားမပြောချင်တော့ဘူး၊ လူတွေနဲ့ ပေါင်းသင်းဆက်ဆံဖို့လည်း ကြောက်လာတယ်။

၂၀၀၆ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ စုဝေးပွဲတွေ စတက်တဲ့အချိန်မှာ လူတွေလှောင်မှာကြောက်လို့ မိတ်သဟာယမပြုရဲခဲ့ဘူး။ အချိန်အများစုမှာ ကျွန်မက နောက်ဆုံးမှပဲ ဝေမျှတယ်။ ဒါပေမဲ့ ညီအစ်ကိုမောင်နှမတွေက ကျွန်မကို အထင်မသေးကြဘဲ အဲဒီအစား ပိုပြီးမိတ်သဟာယပြုဖို့ အားပေးကြတာကို ကျွန်မတွေ့လိုက်ရတော့ စိတ်နှလုံးထဲမှာ ဘောင်ခတ်ခံထားရသလို မခံစားရတော့ဘူး။ နောက်ပိုင်းမှာ ကျွန်မ တာဝန်တွေ ထမ်းဆောင်ခွင့်ရခဲ့တယ်။ ဒါပေမဲ့ ကျွန်မရဲ့ တုံ့ပြန်မှုနှေးတာနဲ့ အစွမ်းအစညံ့ဖျင်းတာတွေကြောင့် အမြဲတမ်း သိမ်ငယ်နေခဲ့ပြီး တာဝန်ထမ်းဆောင်တဲ့အခါမှာ ကျွန်မရဲ့အခြေအနေက ခဏခဏ ထိခိုက်မှုရှိခဲ့တယ်။ အစပိုင်းမှာတော့ ကျွန်မက ရုပ်ပုံပိုင်းဆိုင်ရာ တာဝန်ကို ထမ်းဆောင်ခဲ့တယ်။ ကျွန်မနဲ့တွဲဖက်တဲ့ ညီအစ်မတွေနဲ့ ရုပ်ပုံတွေအကြောင်း ဆွေးနွေးတဲ့အခါတိုင်း သူတို့က ရုပ်ပုံတွေမှာရှိတဲ့ ပြဿနာတွေကို မြန်မြန်ဆန်ဆန်ပဲ ထောက်ပြနိုင်ကြပြီး ပြင်ဆင်ဖို့ အကြံပြုချက်တွေ ပေးနိုင်ကြတယ်။ ကျွန်မရဲ့တုံ့ပြန်မှုကတော့ ပိုနှေးပြီး ပြဿနာမတွေ့ခင် အကြိမ်တော်တော်များများ ကြည့်ရတယ်။ တစ်ခါတလေ ရုပ်ပုံတွေဖန်တီးဖို့ စိတ်ကူးစိတ်သန်းတွေ ရှာဖွေကြတဲ့အခါ ကိုယ့်အမြင်နဲ့ အတွေးအခေါ်တွေကို ကျွန်မလည်း ပြောချင်မိတယ်။ ဒါပေမဲ့ ကိုယ့်မှာ အစွမ်းအစညံ့ဖျင်းပြီး အဓိကကျတဲ့ပြဿနာတွေကို မထောက်ပြနိုင်ဘူး၊ ဒါကြောင့် ကျွန်မ ဘာပဲပြောပြော သိပ်အသုံးဝင်မှာ မဟုတ်သလို၊ တစ်ခုခုမှားပြောမိရင် မျက်နှာပါပျက်ရမှာပဲလို့ ခံစားခဲ့ရတယ်။ ဒါကြောင့် ကျွန်မအမြင်တွေကို ပေးခဲတယ်။

တစ်ခါက ကျွန်မနဲ့တွဲဖက်တဲ့ ညီအစ်မတစ်ယောက်က ရုပ်ပုံတစ်ပုံကို ပြန်လုပ်ဖို့လို၊ မလို ကျွန်မကို အကဲဖြတ်ခိုင်းတယ်။ ကျွန်မ ကြည့်ပြီးတဲ့နောက်မှာတော့ ရုပ်ပုံရဲ့ အသွင်အပြင်အထူးပြုချက်က တော်တော်ကောင်းတယ်၊ ပြန်လုပ်ဖို့ မလိုဘူးလို့ ခံစားမိတယ်။ ဒါပေမဲ့ အဲဒီနောက်မှာ ကိုယ့်မှာ အစွမ်းအစညံ့ဖျင်းပြီး ပြဿနာတွေကို တိတိကျကျ မထောက်ပြနိုင်လောက်ဘူးဆိုတာကို ပြန်တွေးမိပြီး အဖွဲ့ခေါင်းဆောင်ကို တစ်ချက်ကြည့်ခိုင်းလိုက်တယ်။ နောက်ဆုံးတော့ အဖွဲ့ခေါင်းဆောင်ရဲ့အမြင်က ကျွန်မနဲ့မတူဘဲ ရုပ်ပုံရဲ့ အယူအဆပိုင်းမှာ ပြဿနာနည်းနည်းရှိလို့ ပြန်လုပ်ဖို့လိုတယ်လို့ ထင်ခဲ့တယ်။ ကျွန်မလည်း ကိုယ့်အမြင်ကို ပြောပြချင်ခဲ့ပေမဲ့ စိတ်ထဲမှာ တွေးလိုက်တယ်၊ “အဖွဲ့ခေါင်းဆောင်က အစွမ်းအစကောင်းတယ်၊ စည်းမျဉ်းတွေအများကြီးကိုလည်း သဘောပေါက်ကျွမ်းကျင်တယ်၊ အသက်မွေးဝမ်းကျောင်းဆိုင်ရာ ကျွမ်းကျင်မှုမှာလည်း ငါ့ထက်သာတယ်။ ငါက ငယ်ငယ်ကတည်းက တုံးတာ၊ နားလည်နိုင်စွမ်းလည်းမကောင်းဘူး။ ဒီရုပ်ပုံကို ငါပဲ မှားအကဲဖြတ်မိတာ ဖြစ်လောက်မယ်။ ငါ ဇွတ်မတောင်းဆိုတော့ပါဘူး။ ငါ့အစွမ်းအစက ညံ့ဖျင်းနေတာပဲ။ ဒီအပေါ်မှာမှ သူများအကြံပြုချက်ကို လက်မခံဘူးဆိုရင် ပိုပြီးတော့တောင် ရှက်စရာကောင်းသွားလိမ့်မယ်။ ထားလိုက်ပါတော့၊ အဖွဲ့ခေါင်းဆောင်ရဲ့အကြံပြုချက်အတိုင်းပဲ ရုပ်ပုံကို ပြန်လုပ်လိုက်တော့မယ်” လို့ပေါ့။ မမျှော်လင့်ဘဲ နောက်တစ်နေ့မှာ ကြီးကြပ်ရေးမှူးက ရုပ်ပုံရဲ့ အယူအဆက သင့်တော်တယ်၊ ပြန်လုပ်ဖို့မလိုဘူးလို့ ပြောတယ်။ သူက သက်ဆိုင်ရာစည်းမျဉ်းတွေကိုလည်း ရှာပြီး ကျွန်မတို့ရဲ့လမ်းလွဲမှုတွေကို ထောက်ပြခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ အဲဒီအချိန်တုန်းက ကြီးကြပ်ရေးမှူးရှာတွေ့တဲ့ စည်းမျဉ်းတွေအကြောင်းကို ငါလည်း တွေးမိသားပဲလို့ပေါ့။ အဲဒီတုန်းကသာ ငါ ဇွတ်ပြောခဲ့ရင် ပိုကောင်းမှာပဲပေါ့။ ကျွန်မရဲ့တွဲဖက်က အဲဒီရုပ်ပုံကို ပြင်ဆင်ဖို့ အချိန်အကြာကြီးသုံးခဲ့ရပေမဲ့ နောက်ဆုံးတော့ ဒါတွေအားလုံးဟာ အလဟဿအာစိုက်ထုတ်မှု ဖြစ်သွားတယ်၊ တခြားအလုပ်တွေကိုတောင် နှောင့်နှေးစေခဲ့တယ်။ စိတ်ထဲမှာ နည်းနည်း မသက်မသာဖြစ်ပြီး ကိုယ့်ကိုယ်ကိုယ် အပြစ်တင်မိတယ်၊ ဒါပေမဲ့ အဲဒီနောက်မှာ ကိုယ့်ကိုယ်ကိုယ် ဆင်ခြင်သုံးသပ်တာမျိုးတော့ မလုပ်ခဲ့ဘူး။ နောက်တစ်ခါ ကျွန်မ ရုပ်ပုံတစ်ပုံကို စစ်ဆေးနေတုန်း အကြိမ်တော်တော်များများ ကြည့်ပြီးတဲ့နောက်မှာ အသွင်အပြင်လုပ်ဆောင်ချက်က သင့်တော်တယ်၊ နည်းနည်းပဲ ပြင်ဖို့လိုတယ်လို့ ခံစားမိတယ်။ ဒါပေမဲ့ ညီအစ်မတော်တော်များများက ဒီရုပ်ပုံကို ကြည့်ပြီးတော့ သူတို့က ဒါဖော်ပြတဲ့ အဓိကအကြောင်းအရာက မရှင်းဘူး၊ တန်ဖိုးမရှိဘူးလို့ ပြောကြတယ်။ စိတ်ထဲမှာတော့ သူတို့အမြင်ကို ကျွန်မလက်မခံဘဲ ကိုယ့်အမြင်ကို ပြောပြချင်ခဲ့တယ်။ ဒါပေမဲ့ အဲဒီနောက်မှာ ကျွန်မ တွေးမိတယ်၊ “သူတို့က အစွမ်းအစပိုကောင်းတယ်၊ ငါ့ထက်စည်းမျဉ်းတွေကို ပိုနားလည်သဘောပေါက်တယ်၊ ပြီးတော့ ပြဿနာတွေကို ငါ့ထက်ပိုနက်နက်နဲနဲ မြင်တယ်။ ငါက ငယ်ငယ်ကတည်းက တုံးပြီး အစွမ်းအစလည်းညံ့ဖျင်းတော့ ငါပဲ မှားကြည့်မိတာနေမှာပါ” လို့ပေါ့။ ကျွန်မ နည်းနည်း အပျက်သဘောဆောင်သလိုလည်း ခံစားခဲ့ရတယ်၊ “တခြားလူတွေအားလုံးက ပြဿနာတွေ၊ ချို့ယွင်းချက်တွေကို ထောက်ပြနိုင်ကြပေမဲ့ ငါကတော့ အကြိမ်ကြိမ်ကြည့်တာတောင် ပြဿနာမမြင်ဘူး။ ငါ့အစွမ်းအစက တကယ်ကို ညံ့ဖျင်းလွန်းပါလား။ ဒီတာဝန်ထမ်းဆောင်ဖို့ ငါ တကယ်မသင့်တော်တော့ဘူးနဲ့တူတယ်” လို့ပေါ့။ မမျှော်လင့်ဘဲ ကြီးကြပ်ရေးမှူးက ဒီရုပ်ပုံကိုကြည့်ပြီး နည်းနည်းပြင်လိုက်ရင် သုံးလို့ရတယ်လို့ ပြောခဲ့တယ်။ အဲဒီအခါကျမှ အဲဒီတုန်းက ဇွတ်မပြောခဲ့မိတာကို ကျွန်မ နောင်တရသွားတယ်။ နောက်ပိုင်းမှာ ကြီးကြပ်ရေးမှူးက ကျွန်မကို မေးတယ်၊ “ဘာလို့ ကိုယ့်ရဲ့အမြင်ရှုထောင့်အတိုင်း ခိုင်ခိုင်မာမာ မရပ်တည်ခဲ့ရတာလဲ။ တန်ဖိုးရှိတဲ့ ရုပ်ပုံတစ်ပုံက အလဟဿဖြစ်တော့မလို့ပဲ။ ကိုယ့်အမြင်က မှန်တယ်လို့ထင်ရင် ကိုယ့်ထင်မြင်ချက်ကို ဝေမျှပြီး လူတိုင်းနဲ့ ဆွေးနွေးပါ။ တစ်ခုခုမှားပြောမိရင်တောင်မှ၊ နောက်ပိုင်းမှာ ပြင်လိုက်လို့ ရပါတယ်” တဲ့။ ကြီးကြပ်ရေးမှူးရဲ့စကားကိုကြားတော့ ကျွန်မစိတ်ထဲမှာ တော်တော် မကောင်းဖြစ်သွားတယ်။ ဒါပေမဲ့ ကျွန်မက ဖောက်ပြန်ပျက်စီးတဲ့ စိတ်သဘောထားရဲ့ တင်းတင်းကျပ်ကျပ် ချည်နှောင်တာကို ခံနေရတော့ နောက်ပိုင်း အခြေအနေတွေကြုံလာတဲ့အခါမှာလည်း ကိုယ့်အမြင်အတိုင်း ခိုင်ခိုင်မာမာ မရပ်တည်ရဲခဲ့ဘူး။ ကျွန်မက အပျက်သဘောဆောင်တဲ့ အခြေအနေမှာ အမြဲတမ်း အသက်ရှင်နေခဲ့ပြီး တာဝန်ကို ထမ်းဆောင်ရာမှာ ကျွန်မ့အမြင်တွေကို ဖော်ပြဖို့ ဘယ်တော့မှ မလိုလားခဲ့တဲ့အတွက်၊ အချိန်အကြာကြီး ဘာတိုးတက်မှုမှ မရှိဘဲ နောက်ဆုံးမှာ ဖြုတ်ချခံခဲ့ရတယ်။ ဒါပေမဲ့ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မယ့်အစား၊ အဲဒါက ကိုယ့်မှာ အစွမ်းအစညံ့ဖျင်းတယ်ဆိုတာကို ပိုပြီးတော့တောင် အတည်ပြုပေးလိုက်သလိုပါပဲ။

၂၀၂၂ ခုနှစ်၊ ဇူလိုင်လမှာ အသင်းတော်က ကျွန်မကို အထွေထွေကိစ္စရပ်များဆိုင်ရာ တာဝန်ကို ထမ်းဆောင်ဖို့ စီစဉ်ပေးခဲ့တယ်။ ကျွန်မနဲ့တွဲဖက်တဲ့ညီအစ်မက ပညာအရည်အချင်းသိပ်မရှိပေမဲ့ တုံ့ပြန်မှုမြန်တယ်၊ ဘာသင်သင် မြန်တယ်၊ တာဝန်ထမ်းဆောင်ရာမှာလည်း ကျွန်မထက် ပိုပြီးတော့ ထိရောက်မှုရှိတာကို ကျွန်မတွေ့ရတယ်။ သူနဲ့တွဲဖက်တဲ့အခါမှာလည်း ကျွန်မက ကိုယ့်အမြင်တွေကို တက်တက်ကြွကြွ ပြောမထွက်ရဲခဲ့ဘူး။ တစ်ခါတလေ ကျွန်မ အင်တင်တင်နဲ့ စကားနည်းနည်းပြောလိုက်ပေမဲ့ ညီအစ်မက မတူတဲ့အမြင်တစ်ခုကို တင်ပြလိုက်တာနဲ့ ကျွန်မက ကိုယ့်အမြင်ကို ဘာမှထပ်မစဉ်းစားဘဲ စွန့်ပစ်လိုက်တယ်။ ညီအစ်မရဲ့ရှေ့မှာ ကျွန်မ အမြဲတမ်း ကြောက်ရွံ့ပြီး စမ်းတဝါးဝါးဖြစ်နေခဲ့တယ် သူက ကျွန်မကို ဘာမှနားမလည်ဘဲ လျှောက်ပြောလျှောက်လုပ်တယ်လို့ ပြောမှာကြောက်လို့ တာဝန်ထမ်းဆောင်ရာမှာ အရမ်းကိုပဲ မတက်မကြွဖြစ်ခဲ့တယ်။

ကျွန်မ ခဏခဏ တွေးမိတယ်၊ “ငါ ဘာလို့ ဒီလောက်တောင် သနားစရာကောင်းပြီး ပင်ပန်းတဲ့ဘဝနဲ့ အသက်ရှင်နေရတာလဲ” လို့ပေါ့။ ၂၀၂၂ ခုနှစ်၊ နိုဝင်ဘာလရောက်မှပဲ သိမ်ငယ်ခြင်းခံစားချက်တွေကို ဖြေရှင်းခြင်းနဲ့ပတ်သက်တဲ့ ဘုရားရဲ့မိတ်သဟာယကို ဖတ်မိတဲ့အခါ ကိုယ့်အခြေအနေကို နည်းနည်း နားလည်လာခဲ့တယ်။ ဘုရားသခင်ရဲ့ နှုတ်ကပတ်တော်ကို ကျွန်မ ဖတ်ခဲ့တယ်။ “အပေါ်ယံအားဖြင့် သိမ်ငယ်မှုသည် လူတို့တွင် ထင်ရှားသည့် စိတ်ခံစားမှုတစ်ခု ဖြစ်သည်။ သို့သော် အမှန်တွင် ထိုအရာ၏ ဖြစ်ကြောင်းရင်းမြစ်မှာ လူတို့ အသက်ရှင်နေထိုင်သည့် ဤလူမှုအဖွဲ့အစည်း၊ လူသားမျိုးနွယ်နှင့် ပတ်ဝန်းကျင်တို့ ဖြစ်သည်။ လူတို့၏ ကိုယ်ပိုင် ဓမ္မဓိဋ္ဌာန်ကျသော အကြောင်းပြချက်များကလည်း ယင်းကို ဖြစ်ပေါ်စေသည်။ လူမှုအဖွဲ့အစည်းနှင့် လူသားမျိုးနွယ်သည် စာတန်ထံမှလာသည်မှာ သိသာထင်ရှားပေသည်။ ဆိုးယုတ်သူတစ်ဦး၏ တန်ခိုးအာဏာအောက်တွင် လူသားမျိုးနွယ်အားလုံး တည်သောကြောင့် စာတန်၏ ဖောက်ပြန်ပျက်စီးစေခြင်းကို နက်ရှိုင်းစွာ ခံခဲ့ရပြီး မည်သူကမျှ နောက်မျိုးဆက်ကို သမ္မာတရားနှင့်အညီ၊ သို့မဟုတ် ဘုရားသခင်၏ သွန်သင်ချက်များနှင့်အညီ တကယ့်ကို မသွန်သင်နိုင်ဘဲ ထိုထက် စာတန်ထံမှ လာသည့် အရာများနှင့်အညီ သွန်သင်ကြလေသည်။ ထို့ကြောင့် နောက်မျိုးဆက်နှင့် လူသားမျိုးနွယ်ကို စာတန်နှင့်သက်ဆိုင်သည့် အမှုအရာများအား သွန်သင်ပေးခြင်း အကျိုးဆက်မှာ လူတို့၏ စိတ်သဘောထားများနှင့် အနှစ်သာရကို ဖောက်ပြန်ပျက်စီးစေခြင်းအပြင် လူတို့တွင် အပျက်သဘောဆောင်သော စိတ်ခံစားမှုများ ဖြစ်ပေါ်စေခြင်း ဖြစ်သည်။...ဥပမာအနေဖြင့် သိမ်ငယ်မှု ခံစားချက်ကို ကြည့်ကြစို့။ သင်၏ မိဘများ၊ ဆရာများ၊ သင်၏ လူကြီးသူမများနှင့် သင့်အနီးအနားရှိ အခြားသူအားလုံးတွင် သင်၏ အစွမ်းအစ၊ လူ့သဘာဝနှင့် ပင်ကိုအရည်အသွေးတို့အပေါ် လက်တွေ့မကျသည့် အကဲဖြတ်ချက်တစ်ခုရှိပြီး နောက်ဆုံးတွင် ဤအရာက သင့်ကို လုပ်ဆောင်သည်မှာ သင့်ကို ဝေဖန်ထိုးနှက်ခြင်း၊ ညှဉ်းပန်းနှိပ်စက်ခြင်း၊ ချုပ်ထိန်းခြင်း၊ ကန့်သတ်ခြင်းနှင့် ချည်နှောင်ခြင်းဖြစ်သည်။ နောက်ဆုံးတွင် ခုခံရန် သင် နောက်ထပ် မည်သို့မျှ ခွန်အားမရှိသည့်အခါ မိမိအနေဖြင့် သင့်တော်လှသည်ဟု မယုံကြည်သော်ငြားလည်း စော်ကားမှုများနှင့် အရှက်ရစေခြင်းတို့ကို တိတ်ဆိတ်စွာ လက်ခံရသည့်၊ ဤမမျှတ၊ မတရားသော လက်တွေ့အရှိတရားမျိုးကို တိတ်ဆိတ်စွာ လက်ခံရသည့် ဘဝကို ရွေးချယ်ခြင်းမှလွဲ၍ အခြားရွေးချယ်စရာမရှိပေ။ ဤလက်တွေ့အရှိတရားကို သင်လက်ခံသည့်အခါ သင့်အထဲတွင် နောက်ဆုံး ဖြစ်ပေါ်သည့် ခံစားမှုများမှာ ပျော်ရွှင်သည့်၊ စိတ်ကျေနပ်သည့်၊ အပြုသဘောဆောင်သည့်၊ သို့မဟုတ် တိုးတက်မှုရှိသော စိတ်ခံစားမှုတစ်ခု မဟုတ်ချေ။ သင်သည် လူ့ဘဝအတွက် တိကျပြီး မှန်ကန်သည့် ရည်မှန်းချက်များကို လိုက်စားရန်မဆိုထားနှင့်၊ သာ၍များပြားသော စိတ်လှုံ့ဆော်မှုနှင့် ဦးတည်ချက်တို့ဖြင့် အသက်ရှင်ခြင်းမရှိဘဲ ထို့ထက် သင့်အထဲတွင် နက်နဲသည့် သိမ်ငယ်မှု ခံစားချက်တစ်ခု ဖြစ်ပေါ်လေသည်။ ဤစိတ်ခံစားမှု သင့်အထဲတွင် ဖြစ်ပေါ်သည့်အခါ ခိုကိုးရာမဲ့သည်ဟုသင် ခံစားရသည်။ အမြင်တစ်ခု သင် ဖော်ပြရန် လိုအပ်သည့် ပြဿနာတစ်ခုကို သင် ကြုံရသည့်အခါ သင်၏ အတွင်းကျကျ စိတ်နှလုံးတွင် သင် ပြောလိုသည့် အရာနှင့် သင်ဖော်ပြရန် ဆန္ဒရှိသည့် အမြင်ကို အကြိမ်မည်မျှ သင်စဉ်းစားလိမ့်မည်မှာ မည်သူသိမည်နည်း။ သို့တိုင် သင်သည် ထိုအရာကို မိမိဘာသာပင် ထုတ်မပြောနိုင်ဘဲ ရှိနေဆဲ ဖြစ်သည်။ သင် စွဲကိုင်ခဲ့သည့် အလားတူ အမြင်ကို တစ်စုံတစ်ဦးက ဖော်ပြသည့်အခါ သင်သည် အခြားသူများထက် သာ၍ ညံ့ခြင်းမရှိဟူသည့် အတည်ပြုချက်၊ ခံယူချက်တစ်ခု သင့်စိတ်နှလုံးထဲတွင် သင့်ကိုယ်သင် ခံစားခွင့်ပေးလိုက်သည်။ သို့ရာတွင် အလားတူ အခြေအနေ တစ်ဖန် ဖြစ်ပျက်သည့်အခါ သင်က ‘ငါသည် သာမန်ကာလျှံကာ စကားမပြောနိုင်ပါ၊ မည်သည့်အရာကိုမျှ စိတ်မြန်လက်မြန် မလုပ်နိုင်ပါ၊ သို့မဟုတ် မိမိကိုယ်ကို အဟားခံရသူ ဖြစ်စေ၍ မရပါ။ ငါသည် မတော်ပါ၊ နုံအပါသည်၊ မိုက်မဲပါသည်၊ ငါသည် လူအတစ်ယာက်ဖြစ်ပါသည်။ စကားမပြောဘဲ မည်သို့ ပုန်းကွယ်ပြီး နားထောင်ရုံမျှ နားထောင်ရမည်ကို ကျွန်ုပ် သင်ယူရမည်’ဟု မိမိကိုယ်ကို သင်ပြောနေဆဲ ဖြစ်သည်။ ဤအရာမှ ကျွန်ုပ်တို့ မြင်နိုင်သည်မှာ သိမ်ငယ်မှု ခံစားချက်ဖြစ်ပေါ်သည့် အချိန်မှစ၍ လူတစ်ဦး၏ အတွင်းကျကျ စိတ်နှလုံးတွင် နက်ရှိုင်းစွာ အမြစ်တွယ်လာသည့်အချိန်ထိ ထိုသူသည် မိမိအပေါ် ဘုရားသခင် ပေးသနားခဲ့သည့် မိမိ၏ လွတ်လပ်သော အလိုဆန္ဒနှင့် သဘာဝကျသော လုပ်ပိုင်ခွင့်များ ပိတ်ပင်ခံရသည် မဟုတ်လော။ (ဟုတ်ပါသည်။) ထိုသူသည် ဤအရာများကို ခံစားခွင့်မရဘဲ ပိတ်ပင်ခံထားရပြီး ဖြစ်သည်။ မည်သူက ဤအရာများကို ထိုသူအား ခံစားခွင့်မပေးဘဲ ပိတ်ပင်ထားပါသနည်း။ သင်သည် အသေအချာ ပြောနိုင်ခြင်း မရှိသည် မဟုတ်လော။ သင်တို့ထဲမှ မည်သူမျှ သေချာမပြောနိုင်ကြပေ။ ဤသည်မှာ အဘယ့်ကြောင့်ဆိုသော် ဤဖြစ်စဉ်တစ်ခုလုံး တစ်လျှောက်တွင် သင်သည် ခံရသူမျှသာမဟုတ်ဘဲ ပြစ်မှုကျူးလွန်သူလည်း ဖြစ်သောကြောင့် ဖြစ်သည်။ သင်သည် အခြားသူတို့၏ သားကောင်ဖြစ်ပြီး သင်ကိုယ်တိုင်၏ သားကောင်လည်း ဖြစ်သည်။ အဘယ်ကြောင့်နည်း။ သင့်အထဲတွင် ဖြစ်ပေါ်သည့် သိမ်ငယ်မှုအတွက် အကြောင်းရင်းတစ်ခုမှာ သင်၏ ကိုယ်ပိုင် ဓမ္မဓိဋ္ဌာန်ကျသော အကြောင်းပြချက်များမှ လာသည်ဟု ယခုတင် ငါ ပြောခဲ့သည်။ သင်သည် မိမိကိုယ်ကို သိသောအသိ စတင်ရှိလာသည့်အတွက် အဖြစ်အပျက်များနှင့် အမှုအရာများကို အကဲဖြတ်ခြင်းအတွက် သင်၏ အခြေခံအကြောင်းရင်း၏ ရင်းမြစ်က စာတန်၏ ဖောက်ပြန်ပျက်စီးစေခြင်းတွင် ရှိပြီး လူမှုအဖွဲ့အစည်းနှင့် လူသားမျိုးနွယ်တို့က ဤအမြင်များကို သင့်အထဲတွင် သွတ်သွင်းထားခြင်းဖြစ်ကာ ဘုရားသခင်က သင့်ကို သွန်သင်ထားခြင်း မဟုတ်ပေ။ ထို့ကြောင့် သင်၏ သိမ်ငယ်မှု ခံစားချက်များသည် မည်သည့်အချိန်တွင်၊ သို့မဟုတ် မည်သည့် ဆက်စပ်အကြောင်းအရာတွင် ဖြစ်ပေါ်ခဲ့သည်ဖြစ်စေ၊ သင်၏ သိမ်ငယ်မှု ခံစားချက်များ ဖြစ်ပေါ်ပြီးသည့် အတိုင်းအတာက မည်သည့်အရာဖြစ်စေ သင်သည် ဤခံစားချက်များ၏ ချည်နှောင်ခြင်းနှင့် ထိန်းချုပ်ခြင်းတို့ကို အကူအညီမဲ့စွာ ခံရပြီး သင့်အနီးဝန်းကျင်ရှိ လူများ၊ အဖြစ်အပျက်များနှင့် အမှုအရာများကို သင်၏ ချဉ်းကပ်မှုတွင် စာတန်က သင့်အထဲတွင် သွတ်သွင်းထားသည့် ဤနည်းလမ်းများကို သင် အသုံးပြုလေသည်။ သိမ်ငယ်မှု ခံစားချက်များကို သင်၏ စိတ်နှလုံးတွင် နက်ရှိုင်းစွာ သွတ်သွင်းထားသည့်အခါ ထိုအရာများက သင့်အပေါ် နက်နဲသည့် သက်ရောက်မှုရှိသည်သာမက လူများနှင့် အမှုအရာများအပေါ် သင်၏ အမြင်များ၊ ပြီးလျှင် သင်၏ ကျင့်ကြံပြုမူခြင်းနှင့် လုပ်ဆောင်ချက်များအပေါ်လည်း စိုးမိုးလေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) ဘုရားသခင်က လူတွေရဲ့အခြေအနေကို တကယ်ကို နားလည်တာပဲ။ ကျွန်မရဲ့အပြုအမူက အဲဒီအတိုင်း တစ်ပုံစံတည်းပဲ။ ငယ်ငယ်ကတည်းက လူကြီးဖြစ်တဲ့အထိ၊ ကျွန်မက ကိုယ့်ကိုယ်ကိုယ် တုံ့ပြန်မှုနှေးတယ်၊ တုံးတယ်၊ အစွမ်းအစညံ့ဖျင်းတယ်လို့ ခံစားခဲ့ရတော့ အမြင်တွေမပြောရဲဘူး၊ အမြဲတမ်း နောက်ဆုတ်တယ်၊ ပြီးတော့ အမှားလုပ်မိမှာကို အမြဲကြောက်ခဲ့တယ်။ ကျောင်းတက်တုန်းက နားလည်နိုင်စွမ်းညံ့ဖျင်းပြီး တုံ့ပြန်မှုနှေးလို့၊ ပြီးတော့ ကျွန်မထက်ပိုတော်တဲ့ အတန်းဖော်တွေလို ချက်ချင်းနားမလည်တတ်လို့၊ ဆရာတွေရဲ့အကဲဖြတ်မှုထဲမှာ ကျွန်မက တုံးအ၊ မိုက်မဲတဲ့သူတစ်ယောက်ပေါ့။ ဆရာတွေရဲ့ သရော်လှောင်ပြောင်မှုတွေနဲ့ အတန်းဖော်တွေရဲ့ ကဲ့ရဲ့ပြက်ရယ်ပြုမှုတွေက ကျွန်မကို အရမ်းသိမ်ငယ်စေခဲ့တယ်။ ဘုရားသခင်ကို စပြီးယုံကြည်ပြီး တာဝန်ထမ်းဆောင်တဲ့နောက်မှာ ဉာဏ်ထက်မြက်တဲ့ ညီအစ်ကိုမောင်နှမတွေနဲ့ ထိတွေ့ရတဲ့အခါတိုင်း၊ ဒီလိုလူမျိုးတွေက အစွမ်းအစကောင်းတယ်၊ ဘုရားသခင်ကလည်း သူတို့ကို သေချာပေါက် သဘောကျမှာပဲလို့ ကျွန်မ တွေးခဲ့တယ်။ ဆန့်ကျင်ဘက်အနေနဲ့ ကျွန်မက ဉာဏ်ထိုင်းလို့ ကိုယ့်အစွမ်းအစက ညံ့ဖျင်းတယ်လို့ ယုံကြည်ခဲ့တယ်။ ကျွန်မက အပျက်သဘောဆောင်တဲ့ အခြေအနေမှာ အမြဲတမ်းအသက်ရှင်ခဲ့ပြီး တာဝန်ထမ်းဆောင်ရာမှာလည်း အရမ်းကိုပဲ မတက်မကြွဖြစ်ခဲ့တယ်။ အချိန်အများစုမှာ ကျွန်မ ကိုယ့်အမြင်ကို မပြောရဲခဲ့ဘူး၊ တစ်ခါတလေ ပြောမိလို့ တစ်စုံတစ်ယောက်က ကန့်ကွက်လာတဲ့အခါမှာလည်း၊ သူတို့နဲ့ လုံးလုံးလျားလျား သဘောမတူရင်တောင်မှ ကိုယ့်ရဲ့သိမ်ငယ်စိတ်တွေကြောင့် ကိုယ့်အတွေးအခေါ်တွေကို သူတို့နဲ့ ဆွေးနွေးဖို့ မဝံ့ရဲခဲ့ဘူး။ တခြားညီအစ်မတွေက ဉာဏ်ကောင်းပြီး အစွမ်းအစကောင်းတယ်၊ ဒါကြောင့် သူတို့က အရာရာကို ငါ့ထက်ပိုပြီး တိတိကျကျ မြင်ကြမှာပဲလို့ တွေးပြီး၊ ကိုယ့်အတွေးအခေါ်အားလုံးကို ပယ်ချခဲ့တယ်။ ဒီအပျက်သဘောဆောင်တဲ့ စိတ်ခံစားမှုက မမြင်နိုင်တဲ့ ကြိုးတစ်ချောင်းလိုပဲ၊ ကျွန်မကို တင်းတင်းကျပ်ကျပ် ချည်နှောင်ထားပြီး ကျွန်မမှာရှိတဲ့ အမြင်တွေကို မဖော်ပြရဲအောင် ဖြစ်စေခဲ့တယ်။ ကျွန်မက သိမ်ငယ်စိတ်တွေရဲ့ ထိန်းချုပ်မှုကို လိုလိုချင်ချင် ခံယူနေခဲ့တယ်၊ အရမ်းကိုသနားစရာကောင်းတဲ့ ဘဝနဲ့ အသက်ရှင်နေခဲ့ပြီး၊ ကိုယ်တတ်နိုင်တဲ့အရာတွေကိုတောင် မလုပ်နိုင်ခဲ့ဘူး။ နောက်ဆုံးတော့ ကျွန်မ တာဝန်ကို ကောင်းကောင်းမထမ်းဆောင်နိုင်ခဲ့ဘဲ ဖြုတ်ချခံခဲ့ရတယ်။ ဒီအပျက်သဘောဆောင်တဲ့ စိတ်ခံစားမှုက ကျွန်မကို ဒီလောက်ကြီးမားတဲ့ ထိခိုက်မှုတွေ ပေးခဲ့တာပဲ။

ကျွန်မ ဘုရားသခင်ရဲ့ နှုတ်ကပတ်တော်တွေကို ထပ်ဖတ်ခဲ့တယ်။ “သိမ်ငယ်မှုဖြစ်စေ၊ အခြားသော အပျက်သဘောဆောင်သည့် စိတ်ခံစားချက်ဖြစ်စေ သင်သည် ဤခံစားမှုကို ဖြစ်ပေါ်စေသည့် အဓိပ္ပာယ်ကောက်ခြင်းများအပေါ် မှန်ကန်သည့် သိနားလည်မှု ရှိထားသင့်သည်။ ပထမဦးစွာ ထိုအဓိပ္ပာယ်ကောက်ချက်များသည် မမှန်ကန်ကြောင်းနှင့် သင်၏ အစွမ်းအစ၊ ပါရမီနှင့် စပ်လျဉ်း၍ ဖြစ်စေ၊ သင်၏ ကိုယ်ကျင့်စရိုက်နှင့် စပ်လျဉ်း၍ ဖြစ်စေ သင်နှင့်ပတ်သက်၍ ထိုအရာများက ပြုလုပ်သည့် အကဲဖြတ်ချက်များနှင့် ကောက်ချက်များသည် အမြဲ မှားယွင်းကြောင်း သင် နားလည်သင့်သည်။ ထို့ကြောင့် သင့်ကိုယ်သင် မည်သို့ မှန်ကန်တိကျစွာ အကဲဖြတ်ပြီး သိမြင်ကာ သိမ်ငယ်သော စိတ်ခံစားချက်မှ ရုန်းထွက်လွတ်မြောက်နိုင်မည်နည်း။ မိမိကိုယ်ကို သိကျွမ်းခြင်း၊ သင်၏ လူ့သဘာဝ၊ အစွမ်းအစနှင့် ပါရမီတို့က မည်ကဲ့သို့ရှိပြီး မည်သည့် အားသာချက်များ သင်၌ ရှိသည်ဆိုသည်တို့ကို သိရှိအောင်လုပ်ခြင်းအတွက် အခြေခံအုတ်မြစ်အဖြစ် ဘုရားနှုတ်ကပတ်တော်များကို သင် ခံယူသင့်သည်။ ဥပမာအားဖြင့် သင်သည် သီချင်းဆိုခြင်းကို နှစ်သက်လေ့ရှိပြီး ကောင်းစွာ သီဆိုသော်လည်း သင်သည် ဂီတသံစဉ် အတက်အကျ ခွဲခြားနိုင်စွမ်း မရှိကြောင်းနှင့် သင်၏ သီဆိုခြင်းသည် ကီးမကိုက်ကြောင်း ပြောလျက် သင့်ကို လူအချို့က ဝေဖန်မြဲဝေဖန်ကာ သေးသိမ်စေသောကြောင့် ယခု သင်သည် ကောင်းစွာ သီချင်းဆိုနိုင်ခြင်းမရှိဟု ခံစားရပြီး အခြားသူများရှေ့တွင် ထိုသို့မလုပ်ဆောင်ဝံ့တော့ဟု ဆိုပါစို့။ ထိုလောကီဆန်သည့်လူစု၊ ထိုနားဝေတိမ်တောင်ဖြစ်သော လူများနှင့် သာမညောင်ည လူများက သင်နှင့်ပတ်သက်၍ မှန်ကန်တိကျမှုမရှိသော အကဲဖြတ်ချက်များနှင့် ဝေဖန်သုံးသပ်မှုများကို ပြုလုပ်သောကြောင့် သင်၏ လူ့သဘာဝက ရထိုက်သည့် လုပ်ပိုင်ခွင့်များသည် လျော့ကျကာ သင်၏ ပါရမီသည် ချုပ်ထိန်းခြင်း ခံခဲ့ရသည်။ အကျိုးဆက်အနေဖြင့် သင်သည် သီချင်းတစ်ပုဒ်ကိုပင် မဆိုဝံ့သကဲ့သို့ မိမိတစ်ဦးတည်း ရှိသည့်အခါတွင်သာ သင်သည် သီချင်းအော်ဆိုပြီး လက်လွှတ်ဖို့ သတ္တိရှိလေသည်။ ယေဘုယျအားဖြင့် သင်သည် ဆိုးဆိုးရွားရွား သိုသိပ်ချုပ်တည်းထားသောကြောင့် သင်တစ်ဦးတည်း မဟုတ်သည့်အခါ သီချင်း မဆိုဝံ့ချေ။ တစ်ဦးတည်း ရှိသည့်အခါတွင်သာ သင်သည် ကျယ်ကျယ်နှင့် ကြည်လင်စွာ သီချင်းဆိုနိုင်သည့်အချိန်ကို မွေ့လျော်ရင်း သီချင်း ဆိုဝံ့ပြီး ယင်းမှာ ကောင်းလိုက်သည့်၊ လွတ်မြောက်လိုက်သည့် အချိန်ပါတကား။ ထိုသို့ ဖြစ်သည် မဟုတ်လော။ သင့်ကို လူတို့လုပ်ဆောင်သည့် ထိခိုက်နစ်နာမှုကြောင့်၊ သင် အမှန်တကယ် လုပ်ဆောင်နိုင်သည့်အရာက မည်သည့်အရာ ဖြစ်သည်၊ မည်သည့်အရာတွင် သင် တော်ပြီး မည်သည့်အရာတွင် မတော်သည်ဆိုသည်တို့ကို သင် ရှင်းလင်းစွာ မသိ၊ မမြင်နိုင်ချေ။ ဤအခြေအနေမျိုးတွင် သင်သည် မှန်ကန်သည့် အကဲဖြတ်မှု ပြုလုပ်ပြီး ဘုရားနှုတ်ကပတ်တော်များအတိုင်း သင့်ကိုယ်သင် မှန်မှန်ကန်ကန် နှိုင်းဆချင့်ချိန်ရမည်ဖြစ်သည်။ သင် သိရှိပြီးသည့်အရာနှင့် သင်၏ အားသာချက်များ တည်ရှိသည့်နေရာကို သင် သတ်မှတ်သင့်ပြီး သင် လုပ်နိုင်သည့် မည်သည့်အရာကိုမဆို သွား၍ လုပ်ဆောင်သင့်သည်။ သင် မလုပ်နိုင်သည့် အရာများ၊ သင်၏ အားနည်းချက်များနှင့် ချို့တဲ့ခြင်းများအတွက်မူ ထိုအရာများကို သင် ဆင်ခြင်သုံးသပ်ကာ သိသင့်ပြီး သင်၏ အစွမ်းအစက မည်သည့်အရာနှင့်တူသည်ဆိုသည်ကိုလည်းကောင်း ထိုအရာက ကောင်းခြင်း၊ ဆိုးခြင်း ရှိမရှိဆိုသည်ကိုလည်းကောင်း မှန်ကန်တိကျစွာ အကဲဖြတ်ပြီး သိရှိသင့်သည်။ သင်၏ ကိုယ်ပိုင် ပြဿနာများအပေါ် နားမလည်နိုင်လျှင်ဖြစ်စေ၊ ရှင်းလင်းသည့် သိမြင်မှု မရရှိနိုင်လျှင်ဖြစ်စေ သင့်အနီးအနားရှိ သိနားလည်မှုရှိသည့်လူများကို သင့်အပေါ် အကဲဖြတ်ချက်ပြုလုပ်ရန် တောင်းဆိုသင့်သည်။ ၎င်းတို့ ပြောဆိုသည့်အရာ မှန်ကန်တိကျခြင်း ရှိသည်ဖြစ်စေ၊ မရှိသည်ဖြစ်စေ သင့်အဖို့ ကိုးကားရန် အနည်းဆုံးအနေဖြင့် တစ်စုံတစ်ခုကို သင့်အား ပေးမည်ဖြစ်ပြီး မိမိကိုယ်ကို အခြေခံကျသော အကဲဖြတ်ချက် သို့မဟုတ် သရုပ်ဖော်ခြင်းတစ်ခု ရရှိဖို့ သင့်ကို ထောက်ကူပေးမည်ဖြစ်သည်။ ထိုအခါ သင်သည် သိမ်ငယ်သော အပျက်သဘောဆောင်သည့် စိတ်ခံစားချက်နှင့်ဆိုင်သော ပဓာနကျသည့် ပြဿနာကို ဖြေရှင်းနိုင်ပြီး ထိုအရာများမှ တဖြည်းဖြည်း လွတ်လာလိမ့်မည်။ သိမ်ငယ်သော စိတ်ခံစားချက်ကို ပိုင်းခြားသိမြင်နိုင်ကာ ယင်းကို သတိပြုမိကာ သမ္မာတရားကို ရှာဖွေပါက ယင်းကို ဖြေရှင်းရန် လွယ်ကူ၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) နှုတ်ကပတ်တော်တွေကနေတစ်ဆင့် ကျောင်းတုန်းက ဆရာတွေရဲ့ ကျွန်မအပေါ်အကဲဖြတ်မှုက မတိကျဘူး၊ ကိုယ့်ကိုယ်ကိုယ် အကဲဖြတ်မှုကလည်း ဓမ္မဓိဋ္ဌာန်မကျဘူးဆိုတာကို ကျွန်မ နားလည်ခဲ့တယ်။ ကိုယ့်ရဲ့သိမ်ငယ်စိတ်တွေကို ဖြေရှင်းဖို့အတွက်၊ ကိုယ့်ကိုယ်ကိုယ် တိကျတဲ့အကဲဖြတ်မှုတစ်ခု ရှိရမယ်၊ ဘုရားသခင်ရဲ့ နှုတ်ကပတ်တော်တွေနဲ့အညီ ကိုယ့်ကိုယ်ကိုယ် တိုင်းတာရမယ်၊ ပြီးတော့ ကိုယ့်ပတ်ဝန်းကျင်က ညီအစ်ကိုမောင်နှမတွေရဲ့ ကိုယ့်အပေါ် အကဲဖြတ်မှုတွေ၊ အမြင်တွေကို နားထောင်ရမယ်။ ဒီလိုနည်းနဲ့ လက်တွေ့လုပ်ဆောင်မှသာ တိကျမှာပါ။ ဒါကြောင့် ကျွန်မနဲ့တွဲဖက်တဲ့ ညီအစ်မကို ကျွန်မကို အကဲဖြတ်ပေးဖို့ တောင်းဆိုခဲ့တယ်။ သူက ပြောတယ်၊ “တကယ်တော့လေ၊ အစ်မပြောသလောက် အစ်မက မဆိုးပါဘူး။ အစ်မက ပြဿနာတချို့ကိုလည်း နားလည်နိုင်တယ်၊ ပြီးတော့ အစ်မမှာရှိတဲ့ အမြင်ရှုထောင့်တွေ၊ အကြံပြုချက်တချို့တလေကလည်း အသုံးဝင်ပါတယ်။ တစ်ခါတလေ အစ်မကို ဘာကြောင့် ဒီအမြင်ရှုထောင့် ဆုပ်ကိုင်ထားတာလဲလို့ ကျွန်မမေးတဲ့အခါ အစ်မမှားတယ်လို့ ပြောနေတာမဟုတ်ဘူး။ အဲဒီအစား အစ်မက ဘယ်စည်းမျဉ်းတွေအရ ဒီလိုပြောတာလဲဆိုတာကိုပဲ သိချင်တာပါ။ ဒါပေမဲ့ အစ်မက အကြိမ်တိုင်း ကိုယ့်ကိုယ်ကိုယ် ပယ်ချလိုက်တာပဲ။ နောင်မှာ အစ်မရဲ့အမြင်ရှုထောင့်က စည်းမျဉ်းနဲ့ ကိုက်ညီတယ်လို့ထင်ရင်၊ အစ်မ ပြောထွက်ရမယ်၊ ပြီးတော့ လူတိုင်းနဲ့ မိတ်သဟာယပြုပြီး ဆွေးနွေးရမယ်။ ဒါကလည်း တာဝန်အပေါ်မှာ တာဝန်ယူမှုရှိတာပဲ” တဲ့။ နောက်ပိုင်းမှာ တာဝန်ထမ်းဆောင်နေတုန်း ကိုယ့်အမြင်တွေကို ပြောထွက်အောင် ကျွန်မ လေ့ကျင့်ခဲ့တယ်။ ကျွန်မပေးတဲ့ အကြံပြုချက်အများစုကို ကျွန်မရဲ့တွဲဖက်က လက်ခံနိုင်ခဲ့တယ်။ ညီအစ်မက အထွေထွေကိစ္စရပ်များဆိုင်ရာအလုပ်ကို လုပ်တဲ့နေရာမှာ ကျွန်မထက်ပိုမြန်ပေမဲ့၊ ညီအစ်ကိုမောင်နှမတွေနဲ့ မိတ်သဟာယဖွဲ့ဖို့ စာရေးဖို့လိုတဲ့ကိစ္စတွေရှိလာတဲ့အခါ သူက အဲဒါကို မကျွမ်းကျင်ဘူးလို့ပြောပြီး ကျွန်မကို ပိုလုပ်ခိုင်းတယ်။ ဘုရားသခင်ဆီ ဆုတောင်းပြီး သက်ဆိုင်ရာသမ္မာတရားတွေကို ရှာဖွေဆင်ခြင်ခြင်းအားဖြင့်၊ ညီအစ်ကိုမောင်နှမတွေရဲ့ ပြဿနာတချို့ကို ဖြေရှင်းရာမှာ ကျွန်မလည်း ကူညီပေးနိုင်ခဲ့တယ်။ အဲဒီအခိုက်အတန့်မှာ ကျွန်မက လုံးဝအသုံးမကျတဲ့သူတစ်ယောက် မဟုတ်ဘူးလို့ ခံစားလိုက်ရတယ်- ကျွန်မ သမ္မာတရားကို နားလည်နိုင်တာပဲ၊ တခြားသူတွေထက် ကျွန်မရဲ့တုံ့ပြန်မှုက ပိုနှေးပေမဲ့၊ ဖြည်းဖြည်းချင်း ဆင်ခြင်သုံးသပ်ခြင်းအားဖြင့် စည်းမျဉ်းတချို့ကိုလည်း နားလည်နိုင်တယ်၊ လက်တွေ့လုပ်ဆောင်မှု လမ်းကြောင်းတချို့ကိုလည်း ရှာတွေ့နိုင်တာပဲလေ။ အဲဒီနောက်ပိုင်း တာဝန်တွေထမ်းဆောင်တဲ့အခါ ကျွန်မစိတ်နှလုံးက အရင်ကလို မွန်းကျပ်မနေတော့ဘူး။

၂၀၂၃ ခုနှစ်၊ မေလမှာ ခေါင်းဆောင်တွေက ကျွန်မကို အနုပညာအဖွဲ့ရဲ့ ကြီးကြပ်ရေးမှူးလုပ်ခိုင်းခဲ့တယ်။ ကျွန်မ အရမ်းစိတ်လှုပ်ရှားသွားတယ်၊ ကိုယ့်ရဲ့ညံ့ဖျင်းတဲ့ အစွမ်းအစနဲ့ ကြီးကြပ်ရေးမှူးတစ်ယောက်ရဲ့တာဝန်ကို ငါ တကယ်ဖြည့်ဆည်းနိုင်ပါ့မလားပေါ့။ ကျွန်မ ငြင်းချင်ခဲ့ပေမဲ့၊ ဒီတာဝန်ကိုထမ်းဆောင်ရတဲ့အထဲမှာ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေ ပါဝင်တယ်လို့ တွေးမိတော့ လက်ခံလိုက်တယ်။ ခဏလောက် လေ့ကျင့်သင်ကြားမှုခံယူပြီးတဲ့နောက်မှာ၊ ကျွန်မနဲ့တွဲဖက်တဲ့ ညီအစ်မနှစ်ယောက်က ဉာဏ်ထက်မြက်ပြီး အစွမ်းအစကောင်းရုံတင်မကဘူး၊ အလုပ်လုပ်နိုင်စွမ်းလည်း အားကောင်းတာကို ကျွန်မ တွေ့ရတယ်။ ညီအစ်မတွေက ကျွန်မရဲ့တုံ့ပြန်မှုနှေးတာကို အထင်သေးကြမှာကို ကျွန်မ စပြီးစိုးရိမ်လာတယ်။ ကျွန်မက ကြီးကြပ်ရေးမှူးတစ်ယောက်ရဲ့ အခန်းကဏ္ဍကနေ မလုပ်ဆောင်နိုင်ဘူး၊ ခေါင်းငုံ့ပြီးတော့ အဖွဲ့ဝင်တစ်ယောက်အနေနဲ့ပဲ နေတာက ပိုကောင်းလိမ့်မယ်လို့ ခံစားခဲ့ရတယ်။ အဲဒီလိုဆိုရင် ကျွန်မက သိပ်ဆိုးတဲ့ပုံ ပေါက်မှာမဟုတ်ဘူးပေါ့။ ဒါကို ကျွန်မ ပိုတွေးလေလေ၊ ကျွန်မ ပိုပြီးတော့ အပျက်သဘောဆောင်လာလေလေပဲ။ ကျွန်မ့တာဝန်တွေကို ထမ်းဆောင်ရာမှာလဲ ကျွန်မ အရမ်းကို မတက်မကြွဖြစ်ခဲ့တယ်။ ခေါင်းဆောင်တွေက အစွမ်းအစကောင်းတဲ့သူတစ်ယောက်နဲ့ ကျွန်မကို အစားထိုးဖို့ စီစဉ်ပေးလိမ့်မယ်ဆိုတဲ့ မျှော်လင့်ချက်နဲ့၊ ကိုယ်က အရည်အချင်းမမီဘူး၊ အစွမ်းအစညံ့ဖျင်းတယ်လို့ ကျွန်မ အမြဲပြောခဲ့တယ်။ ဒီလို အပျက်သဘောဆောင်ပြီး မတက်မကြွဖြစ်တဲ့ အခြေအနေမှာ အသက်ရှင်နေရတာ စိတ်ထဲမှာ တော်တော်မသက်မသာဖြစ်ခဲ့ရတယ်။ အလုပ်တွေ ဘယ်လောက်များနေလဲဆိုတာကို ကျွန်မတွေးမိပေမဲ့ ကျွန်မက မတက်မကြွဖြစ်နေတုန်းပဲ၊ တိုးတက်ဖို့လည်း မကြိုးစားခဲ့ဘူး။ ဒါက ဘုရားအိမ်တော်ရဲ့ အလုပ်ကို ကာကွယ်စောင့်ရှောက်တာ မဟုတ်ဘူးလေ။ ဒီအပျက်သဘောဆောင်ပြီး မတက်မကြွဖြစ်တဲ့ အခြေအနေကို ငါ အမြန်ဆုံးပြောင်းလဲပစ်မှဖြစ်မယ်ပေါ့။

နောက်ပိုင်းမှာ ကျွန်မ ဆင်ခြင်သုံးသပ်မိတယ်။ ငယ်ငယ်ကတည်းက လူကြီးဖြစ်တဲ့အထိ၊ ကျွန်မရဲ့တုံ့ပြန်မှုနှေးတာက ကိုယ့်အစွမ်းအစ ညံ့ဖျင်းတာကို ဆိုလိုတယ်လို့ အမြဲယုံကြည်ခဲ့တယ်၊ အဲဒါကြောင့်ပဲ တာဝန်ထမ်းဆောင်ရာမှာ အမြဲတမ်း မတက်မကြွဖြစ်ပြီး အပျက်သဘောဆောင်ခဲ့တာပေါ့။ ဒီလိုနည်းနဲ့ အရာရာကို တိုင်းတာခြင်းက သမ္မာတရားနဲ့ ကိုက်ညီရဲ့လား။ ကျွန်မ ဘုရားသခင်ရဲ့ နှုတ်ကပတ်တော်ကို ဖတ်ခဲ့တယ်။ “လူတို့၏ အစွမ်းအစများကို ငါတို့ မည်သို့ တိုင်းတာကြသနည်း။ ဤအရာကို လုပ်ဆောင်ရန် သင့်လျော်သည့် နည်းလမ်းမှာ သမ္မာတရားအပေါ် ၎င်းတို့၏ သဘောထားနှင့် သမ္မာတရားကို ၎င်းတို့ သဘောပေါက်နားလည်နိုင်ခြင်း ရှိမရှိ ဟူသည်တို့ကို ကြည့်ခြင်းအားဖြင့် ဖြစ်သည်။ လူအချို့သည် အထူးပြုပညာအချို့ကို အလွန်မြန်ဆန်စွာ သင်ယူနိုင်ကြသော်လည်း သမ္မာတရားကို ကြားသည့်အခါ ၎င်းတို့ မရှင်းမလင်း ဖြစ်လာကာ ငိုက်မြည်းသွားကြသည်။ ၎င်းတို့၏ စိတ်နှလုံးများတွင် ၎င်းတို့သည် နားဝေတိမ်တောင် ဖြစ်လာကြသည်၊ ၎င်းတို့ ကြားသည့်မည်သည့်အရာကိုမျှ နားမဝင်သကဲ့သို့ ကြားနေသည့်အရာကို နားလည်းမလည်ကြပေ။ ယင်းမှာ ညံ့ဖျင်းသည့် အစွမ်းအစ ဟူသည့်အရာဖြစ်သည်။ လူအချို့နှင့်ပတ်သက်၍ ၎င်းတို့တွင် ညံ့ဖျင်းသည့် အစွမ်းအစ ရှိကြောင်းကို ၎င်းတို့အား သင် ပြောပြသည့်အခါ လက်မခံကြပေ။ အလွန် ပညာတတ်ပြီး နှံ့စပ်ခြင်းက ၎င်းတို့အနေဖြင့် အစွမ်းအစကောင်း ရှိသည့်သဘော ဖြစ်သည်ဟု ၎င်းတို့ တွေးထင်ကြသည်။ ကောင်းမွန်သည့် ပညာရေးက မြင့်မားသည့် အစွမ်းအစကို ပြသသလော။ မပြသပေ။ လူတို့၏ အစွမ်းအစကို မည်သို့ တိုင်းတာသင့်သနည်း။ ဘုရားနှုတ်ကပတ်တော်များနှင့် သမ္မာတရားကို ၎င်းတို့ သဘောပေါက်နားလည်သည့် ပမာဏပေါ် အခြေခံ၍ တိုင်းတာသင့်ပေသည်။ ဤသည်မှာ ထိုအရာကို လုပ်ဆောင်ခြင်းနှင့်ဆိုင်၍ အတိကျအမှန်ကန်ဆုံးသော နည်းလမ်းဖြစ်သည်။ လူအချို့သည် ကျလောက်အောင် အပြောကောင်းကြသည်၊ ဉာဏ်ထက်ကြပြီး အခြားလူတို့ကို ကိုင်တွယ်ရာတွင် အထူးသဖြင့် ကျွမ်းကျင်ကြသည်။ သို့သော် တရားဒေသနာများကို နားထောင်ကြသည့်အခါ မည်သည့်အရာကိုမျှ ၎င်းတို့ လုံးဝ နားမလည်နိုင်ကြသကဲ့သို့ ဘုရားနှုတ်ကပတ်တော်များကို ဖတ်ရှုသည့်အခါ ယင်းတို့ကို သဘောပေါက်နားလည်ခြင်း မရှိကြချေ။ ၎င်းတို့၏ အတွေ့အကြုံဆိုင်ရာ သက်သေခံချက်အကြောင်းကို ၎င်းတို့ ပြောဆိုသည့်အခါ လူသစ်လေးများသာ ဖြစ်သည်ကို မိမိတို့ကိုယ်ကို ထုတ်ဖော်ကာ ၎င်းတို့တွင် ဝိညာဉ်ရေးရာ နားလည်သဘောပေါက်မှုမရှိကြောင်း အခြားသူတို့အား ထင်မြင်စေလျက် စကားများနှင့် အယူဝါဒများကို အမြဲ ပြောဆိုကြလေသည်။ ဤလူများသည် ညံ့ဖျင်းသည့် အစွမ်းအစရှိသည့် လူများ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို နားလည်သဘောပေါက်ခြင်းသည် မိမိ၏ တာဝန်ကို ကောင်းစွာ ဖြည့်ဆည်းရန် အရေးကြီးဆုံးဖြစ်သည်) ပညာတတ်ခြင်း၊ ဉာဏ်ထက်မြက်ခြင်းနဲ့ စကားပြောကောင်းခြင်းတို့က လူတစ်ယောက်မှာ အရည်အချင်းကောင်းတယ်လို့ မဆိုလိုဘူးဆိုတာကို တွေ့ရတယ်။ ဘုရားသခင်က လူတွေရဲ့အစွမ်းအစကို သူတို့ရဲ့ပညာရေးအဆင့်အတန်း ဒါမှမဟုတ် သူတို့ဉာဏ်ရဲ့အမြန်နှုန်းကို ကြည့်ပြီး တိုင်းတာတာမဟုတ်ဘဲ၊ အဓိကအားဖြင့် သူတို့က သမ္မာတရားကို ဘယ်အတိုင်းအတာအထိ နားလည်သဘောပေါက်ပြီး လက်ခံသလဲဆိုတာကို ကြည့်ပြီး တိုင်းတာတာပါ။ အစွမ်းအစကောင်းတဲ့သူတွေက ဘုရားနှုတ်ကပတ်တော်အပေါ်မှာ စင်ကြယ်တဲ့ နားလည်သဘောပေါက်မှုနဲ့ သိနားလည်မှုရှိကြတယ်။ သူတို့က ကိုယ်ပိုင်ဖောက်ပြန်ပျက်စီးတဲ့ သဘာဝတွေကို ဆင်ခြင်သုံးသပ်ပြီး နားလည်နိုင်တယ်၊ ပြီးတော့ ပြဿနာတွေ၊ အခက်အခဲတွေကြုံလာတဲ့အခါမှာ ဘုရားနှုတ်ကပတ်တော်ထဲကနေ တိကျတဲ့ လက်တွေ့လုပ်ဆောင်မှုစည်းမျဉ်းတွေကို ရှာတွေ့နိုင်တယ်။ အစွမ်းအစညံ့ဖျင်းတဲ့သူတွေကတော့ သမ္မာတရားကို နားမလည်နိုင်ဘူး၊ ဘုရားနှုတ်ကပတ်တော်နဲ့ ကိုယ့်ကိုယ်ကိုယ် နှိုင်းယှဉ်ပြီး ကိုယ့်ကိုယ်ကိုယ် မသိနိုင်ဘူး။ သူတို့ အမှုအရာတွေ ကြုံတဲ့အခါမှာလည်း လက်တွေ့လုပ်ဆောင်မှုစည်းမျဉ်းတွေကို ရှာမတွေ့နိုင်ဘဲ အယူဝါဒတွေကိုပဲ ရွတ်ထုတ်တတ်ပြီး စည်းမျဉ်းစည်းကမ်းတွေကိုပဲ လိုက်နာစောင့်ထိန်းနိုင်တယ်။ ကျွန်မ ကိုယ့်ကိုယ်ကိုယ် ဒီစကားနဲ့ နှိုင်းယှဉ်ကြည့်တဲ့အခါ အချိန်အများစုမှာ ဘုရားနှုတ်ကပတ်တော်အပေါ် ကျွန်မရဲ့နားလည်သဘောပေါက်မှုက လွဲချော်နေတာမျိုး မဟုတ်ဘူး၊ ကျွန်မက ပြဿနာတချို့အပေါ်မှာ ပိုပြီး တိမ်တဲ့ နားလည်မှု ရှိရုံပဲဖြစ်ပြီး၊ အစွမ်းအစကောင်းတဲ့သူတွေလို မြန်မြန်ဆန်ဆန် နားလည်သဘောပေါက်တာမျိုး၊ နက်နက်နဲနဲ နားလည်တာမျိုး မဟုတ်ဘူးဆိုတာကို ကျွန်မတွေ့ရတယ်။ ဒါပေမဲ့ ညီအစ်ကိုမောင်နှမတွေက ကျွန်မကို အဲဒါတွေ မိတ်သဟာယဖွဲ့ပေးတဲ့အခါမှာတော့ ကျွန်မ နားလည်နိုင်ခဲ့တယ်။ ကျွန်မရဲ့အစွမ်းအစက သမ္မာတရားကို နားမလည်နိုင်လောက်အောင်အထိ မဆိုးပါဘူး၊ သာမန်အဆင့်လို့ သတ်မှတ်လို့ရပါတယ်။ အခု ကျွန်မက ကြီးကြပ်ရေးမှူးတာဝန်ကို ထမ်းဆောင်နေတာဖြစ်ပြီး၊ စည်းမျဉ်းတချို့ကို သိပ်နားမလည်သေးတာ၊ ချို့ယွင်းချက်တချို့ရှိတာတွေ မှန်ပေမဲ့၊ ကျွန်မနဲ့တွဲဖက်တဲ့ ညီအစ်မတွေက အစွမ်းအစပိုကောင်းတော့၊ သူတို့နဲ့အတူတူ အလုပ်လုပ်ပြီး တာဝန်တချို့ကို ကျွန်မ ထမ်းဆောင်နိုင်ပါသေးတယ်။ အတိတ်တုန်းက လူတစ်ယောက်ရဲ့အစွမ်းအစကို တိုင်းတာတဲ့ စည်းမျဉ်းတွေကို ကျွန်မ နားမလည်ခဲ့ဘဲ၊ ကိုယ် ဘယ်လောက်တုံ့ပြန်မှုနှေးလဲဆိုတာကို မြင်တဲ့အခါ ကိုယ့်ကိုယ်ကိုယ် အစွမ်းအစညံ့ဖျင်းတယ်လို့ သတ်မှတ်ချက်ချခဲ့တယ်။ ကျွန်မက အပျက်သဘောဆောင်တဲ့ အခြေအနေမှာ အသက်ရှင်ခဲ့ပြီး အထက်ကို တက်လှမ်းဖို့ မကြိုးစားချင်ခဲ့ဘူး။ ဘုရားသခင်ရဲ့ ဉာဏ်အလင်းနဲ့ ဦးဆောင်မှုကို မရနိုင်ခဲ့ရုံတင်မကဘူး၊ အလုပ်ကိုလည်း နှောင့်နှေးစေခဲ့တယ်။ ဒီကိစ္စနဲ့ပတ်သက်ပြီး သမ္မာတရားကို ကျွန်မ နားလည်သွားတာနဲ့၊ ကိုယ့်အစွမ်းအစကို မှန်မှန်ကန်ကန် သဘောထားနိုင်ပြီး ကိုယ့်ရဲ့ချို့ယွင်းချက်တွေကိုလည်း အကျိုးသင့်အကြောင်းသင့် ရင်ဆိုင်နိုင်ခဲ့ပြီ။

နောက်ပိုင်းမှာ ကျွန်မ ဆင်ခြင်စဉ်းစားခဲ့တယ်၊ “ငါက ငယ်ငယ်ကတည်းက ဒီလောက်တောင် သိမ်ငယ်ခဲ့ရတာ။ အမှုအရာတွေအပေါ် မှားယွင်းတဲ့ ရှုမြင်ပုံတချို့ကလွဲရင် ငါ့မှာ ဘယ်လို ဖောက်ပြန်ပျက်စီးတဲ့ စိတ်သဘောထားတွေ ရှိနေသေးလဲ” လို့ပေါ့။ ကျွန်မ ဘုရားသခင်ရဲ့ နှုတ်ကပတ်တော်ကို ဖတ်ခဲ့တယ်။ “မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သကဲ့သို့ ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့်ပင် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) ဘုရားသခင်က အန္တိခရစ်တွေဟာ သူတို့ရဲ့ဘဝပန်းတိုင်အဖြစ် နာမည်ဂုဏ်သတင်းနဲ့ အဆင့်အတန်းကို လိုက်စားတယ်လို့ ဖော်ထုတ်ထားတယ်။ အခြေအနေအားလုံးမှာ သူတို့စဉ်းစားတဲ့ တစ်ခုတည်းသောအရာက သူတို့ရဲ့ကိုယ်ပိုင် နာမည်ဂုဏ်သတင်းနဲ့ အဆင့်အတန်းပဲ။ ကိုယ့်အပြုအမူကို ကြည့်လိုက်တဲ့အခါ အန္တိခရစ်တစ်ယောက်ရဲ့ အပြုအမူနဲ့ တစ်ပုံစံတည်းတူနေတာကို ကျွန်မ တွေ့လိုက်ရတယ်။ ကျွန်မက ကိုယ့်ရဲ့နာမည်ဂုဏ်သတင်းနဲ့ အဆင့်အတန်းကို အထူးတလည် တန်ဖိုးထားခဲ့တယ်။ ငယ်ငယ်ကတည်းက ကျွန်မက တုံ့ပြန်မှုနှေးတယ်၊ နားလည်နိုင်စွမ်းလည်း ညံ့ဖျင်းတယ်။ ဒါကြောင့် အဖြေမှားတွေဖြေမိပြီး အတန်းဖော်တွေရဲ့ လှောင်ပြောင်တာကို ခံခဲ့ရတယ်။ အဲဒီနောက်မှာ ကျွန်မ မေးခွန်းတွေ မဖြေချင်တော့ဘူး။ တခြားတစ်ခုခု မှားပြောမိရင် အထင်သေးခံရမှာကို ကြောက်ခဲ့တယ်။ ဘုရားသခင်ကို စတင်ယုံကြည်ပြီး တာဝန်တွေထမ်းဆောင်တဲ့နောက်မှာလည်း ကျွန်မက အရင်အတိုင်းပါပဲ။ ကျွန်မ့တာဝန်မှာ လွဲချော်မှုတချို့ ဖြစ်ပြီး တခြားသူတွေက ထောက်ပြတဲ့အခါ၊ ကိုယ့်အစွမ်းအစက ညံ့ဖျင်းတယ်လို့ ခံစားခဲ့ရတယ်၊ နောက်တစ်ခါ တာဝန်တွေထမ်းဆောင်တဲ့အခါမှာလည်း ကိုယ့်အမြင်တွေကို မဖော်ပြချင်တော့ဘဲ ကိုယ့်တာဝန်ကိုတောင် ရှောင်ချင်ခဲ့တယ်။ ကြီးကြပ်ရေးမှူးတာဝန်ကို ထမ်းဆောင်တဲ့အခါမှာလည်း၊ ကိုယ့်ရဲ့တုံ့ပြန်မှုနဲ့ အလုပ်လုပ်နိုင်စွမ်းက တွဲဖက်တဲ့ညီအစ်မတွေလောက်မကောင်းတာကို တွေ့ရတော့ ခေါင်းဆောင်တွေ ကျွန်မကို ဖြုတ်စေချင်ခဲ့တယ်။ တကယ်တော့ ကျွန်မက ကိုယ့်မာနကို ကာကွယ်နေခဲ့တာပါ၊ ခေါင်းဆောင်တွေက အလုပ်ရဲ့ရလဒ်တွေကနေတစ်ဆင့် ကျွန်မက ညီအစ်မတွေလောက် ကဏ္ဍအားလုံးမှာ မတော်ဘူးလို့ သဘောပေါက်ပြီး ထိုးထွင်းမြင်သွားမှာကို စိုးရိမ်ခဲ့တာပါ။ ကျွန်မ နေ့တိုင်းစဉ်းစားနေခဲ့တာအားလုံးက နာမည်ဂုဏ်သတင်းနဲ့ အဆင့်အတန်းပဲဆိုတာကို ကျွန်မ သဘောပေါက်ခဲ့တယ်။ ကျွန်မထမ်းဆောင်နေတဲ့တာဝန်က ကိုယ့်ရဲ့နာမည်ဂုဏ်သတင်းနဲ့ အဆင့်အတန်းကို ထိပါးလာတဲ့အခါမှာ ကျွန်မက အပျက်သဘောဆောင်ပြီး ခိုကပ်လိုက်တာ၊ ဒါမှမဟုတ် ထွက်ပြေးပြီး သစ္စာဖောက်ဖို့ စဉ်းစားလိုက်တာပဲ။ အဲဒါက အသင်းတော်ရဲ့အလုပ်ကို နှောင့်နှေးစေရင်တောင်မှ ကျွန်မ ဂရုမစိုက်ခဲ့ဘူး။ ကျွန်မဟာ အန္တိခရစ်တွေရဲ့ လမ်းကြောင်းပေါ်မှာ လျှောက်လှမ်းနေခဲ့တာပဲ။

နောက်ပိုင်းမှာ ကျွန်မ ဘုရားသခင်ရဲ့ နှုတ်ကပတ်တော်တွေကို ထပ်ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သမ္မာတရားကို လိုက်စားခြင်းကို မည်သည့်ရှုထောင့်မှ သင်ကြည့်သည်ဖြစ်စေ ယင်းသည် အရေးအကြီးဆုံးအရာ ဖြစ်သည်။ လူ့သဘာဝ၏ချို့ယွင်းချက်များနှင့် ပျော့ကွက်များကို သင်ရှောင်ရှားနိုင်သော်လည်း သင်သည် သမ္မာတရားကို လိုက်စားခြင်းလမ်းကြောင်းကို မည်သည့်အခါမျှ ရှောင်လွှဲနိုင်မည်မဟုတ်ချေ။ သင်၏လူ့သဘာဝက မည်မျှပြီးပြည့်စုံနေနိုင်သည်ဖြစ်စေ၊ မြင့်မြတ်နေနိုင်သည်ဖြစ်စေ၊ အခြားလူများထက် သင့်တွင် ပို၍နည်းပါးသောအပြစ်အနာအဆာများနှင့် ချို့ယွင်းချက်များ ရှိကောင်းရှိနိုင်ပြီး ပို၍များသောခွန်အားများကို ပိုင်ဆိုင်သည်ဖြစ်စေ၊ ဤသည်မှာ သင်သည် သမ္မာတရားကို နားလည်သည်ဟု မညွှန်ပြသကဲ့သို့ ယင်းက သင်၏သမ္မာတရားလိုက်စားခြင်းကိုလည်း အစားမထိုးနိုင်ချေ။ ယင်းနှင့်ပြောင်းပြန်အနေဖြင့် အကယ်၍ သင်သည် သမ္မာတရားကို လိုက်စားပါက၊ သမ္မာတရားအကြောင်း များစွာ နားလည်ပြီး ယင်းနှင့်ပတ်သက်၍ လုံလောက်စွာ နက်နက်ရှိုင်းရှိုင်းနှင့် လက်တွေ့ကျကျ နားလည်မှုရှိပါက သင်၏လူ့သဘာဝရှိ ချို့ယွင်းချက်များနှင့် ပြဿနာများ အမြောက်အမြားကို ဤအရာက ထေမိစေလိမ့်မည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) သမ္မာတရားကို လိုက်စားခြင်းက လူရဲ့ချို့တဲ့ချက် အများကြီးကို ဖြည့်ဆည်းပေးနိုင်တယ်လို့ ဘုရားသခင်က ဆိုထားတယ်။ ဥပမာအနေနဲ့ ကျွန်မရဲ့အစွမ်းအစက သိပ်မကောင်းဘူး၊ အကြောင်းအရာတွေကြုံလာတဲ့အခါမှာ တခြားသူတွေထက် ပိုပြီးတုံ့ပြန်မှုနှေးတယ်။ ဒါတွေက ပင်ကိုယ်ချို့ယွင်းချက်တွေဖြစ်ပြီး ပြောင်းလဲလို့မရဘူး။ ဒါပေမဲ့ ကျွန်မရဲ့အလုပ်ရလဒ်တွေမကောင်းခဲ့ရတဲ့ အကြောင်းရင်းတွေက လူ့သဘာဝရဲ့ချို့ယွင်းချက်တွေအပြင်၊ အဓိကအားဖြင့် ကျွန်မက သမ္မာတရားကို နားမလည်တာနဲ့ စည်းမျဉ်းတွေကို သဘောမပေါက်တာကြောင့်ပဲ။ ကျွန်မနားမလည်တဲ့ ပြဿနာတွေအပေါ်မှာ သမ္မာတရားစည်းမျဉ်းကို ပိုပြီးရှာဖွေနိုင်မယ်၊ ကိုယ့်မာနကို လွှတ်ချပြီး ညီအစ်ကိုမောင်နှမတွေနဲ့ မိတ်သဟာယဖွဲ့ ဆွေးနွေးနိုင်မယ်ဆိုရင်၊ သမ္မာတရားတွေကို ပိုပြီးနားလည်နိုင်မှာပဲ။ ဒါက ကိုယ့်တာဝန်အတွက်လည်း အကျိုးရှိမှာပါ။ ဒါကိုနားလည်သွားတဲ့အခါမှာ ကြီးကြပ်ရေးမှူးတာဝန်ထမ်းဆောင်ခြင်းကနေ ရှောင်လွှဲဖို့ ကျွန်မ မကြိုးစားတော့ဘူး၊ အဲဒီနောက်မှာလည်း တက်တက်ကြွကြွနဲ့ အလုပ်လုပ်နိုင်ခဲ့တယ်။

တစ်ခါက ကျွန်မတို့ ရုပ်ပုံဖန်တီးခြင်းနဲ့ပတ်သက်တဲ့ နောက်ဆုံးစည်းမျဉ်းတွေကို မိတ်သဟာယဖွဲ့ကြတုန်းက၊ ညီအစ်ကိုမောင်နှမတွေကို ဆွေးနွေးပြီး အကောင်အထည်ဖော်ဖို့ စာတစ်စောင်ရေးဖို့လိုခဲ့တယ်။ ကျွန်မတွေးမိတယ်၊ “ဒါက ကြီးကြပ်ရေးမှူးဖြစ်လာပြီးတဲ့နောက်မှာ ဒီလောက်အရေးကြီးတဲ့စာကို ပထမဆုံးအကြိမ် ရေးဖို့လိုတာပဲ။ ငါသာ ကောင်းကောင်းမရေးနိုင်ဘဲ လွဲချော်မှုတွေရှိခဲ့ရင် ဘယ်လိုလုပ်မလဲ” လို့ပေါ့။ ကျွန်မ တော်တော်စိတ်လှုပ်ရှားခဲ့တယ်။ ကိုယ်က သိမ်ငယ်စိတ်တွေနဲ့ ပြန်အသက်ရှင်နေပြန်ပြီဆိုတာကို သဘောပေါက်လိုက်တော့ စိတ်နေစိတ်ထားကို ညှိဖို့ ဘုရားသခင်ဆီ ဆုတောင်းခဲ့တယ်။ ကျွန်မ ကျယ်ကျယ်ပြန့်ပြန့် မရေးနိုင်တောင်မှ၊ အရင်ဆုံး တက်တက်ကြွကြွနဲ့ အလုပ်လုပ်သင့်တယ်၊ နောက်မှ ညီအစ်မတွေက ဘယ်လိုချို့တဲ့ချက်မဆို ဖြည့်စွက်ပေးနိုင်တယ်လေ။ နောက်ပိုင်းမှာ ကျွန်မ စိတ်တည်ငြိမ်သွားပြီး ရေးနေရင်းနဲ့ စဉ်းစားခဲ့တယ်။ ရေးနေတုန်းမှာ ဘုရားသခင်ရဲ့လမ်းပြမှုကို ခံစားနိုင်ခဲ့ပြီး စည်းမျဉ်းတချို့ဆိုရင် အဲဒီအကြောင်း မိတ်သဟာယဖွဲ့ခဲ့တုန်းကထက်တောင် ပိုပြီးရှင်းလင်းလာခဲ့တယ်။ ကိုယ့်စိတ်နှလုံးကို တာဝန်ထဲမှာ မြှုပ်နှံထားတဲ့အခါ ဘုရားသခင်က ဉာဏ်အလင်းပေးပြီး ဦးဆောင်တယ်ဆိုတာကို ကျွန်မ တွေ့ကြုံခံစားခဲ့ရတယ်။

အခု ကျွန်မ ကြီးကြပ်ရေးမှူးတာဝန်ကို ထမ်းဆောင်လာတာ တစ်နှစ်ကျော်ပြီ။ မူလက ကျွန်မရဲ့တွဲဖက်ဖြစ်တဲ့ ညီအစ်မရဲ့ တာဝန်တွေကို ပြန်လည်ခန့်အပ်လိုက်တော့ ညီအစ်မ လီယွဲ့က ကျွန်မနဲ့အတူ တွဲဖက်လုပ်ဆောင်ဖို့ ရောက်လာတယ်။ လီယွဲ့က ကျွန်မ ရုပ်ပုံပိုင်းဆိုင်ရာတာဝန်တွေ ထမ်းဆောင်တုန်းက ကျွန်မရဲ့ အဖွဲ့ခေါင်းဆောင်ဟောင်း ဖြစ်ခဲ့တယ်။ အရင်တုန်းက ကျွန်မ ဘယ်လောက်ဆိုးခဲ့လဲ၊ လီယွဲ့ဥ ကျွန်မကို ဘယ်လောက်နားလည်လဲဆိုတာကို ကျွန်မတွေးမိတယ်။ ဒီတစ်ခါ အတူတူတွဲဖက်လုပ်တဲ့အခါ သူက ငါ့ကို ဘယ်လိုမြင်မလဲပေါ့။ ကိုယ့်မာနကို ထည့်မစဉ်းစားသင့်ဘူးဆိုတာကို ကျွန်မ သဘောပေါက်ခဲ့တယ်။ အရင်တုန်းက ကျွန်မမှာ ဘယ်လိုချို့တဲ့ချက်တွေပဲရှိရှိ၊ ဒါမှမဟုတ် အခုလက်ရှိ တွဲဖက်လုပ်ဆောင်နေတဲ့ကာလအတွင်းမှာ ဘယ်လိုအားနည်းချက်တွေပဲ ထုတ်ဖော်ခံရပါစေ၊ အဲဒါတွေကို တည်တည်ငြိမ်ငြိမ်နဲ့ ရင်ဆိုင်ရမယ်။ အဲဒီနောက်မှာ ကျွန်မက လီယွဲ့ကို အလုပ်ရဲ့လုပ်ငန်းစဉ်ကို တက်တက်ကြွကြွနဲ့ မိတ်ဆက်ပေးခဲ့တယ်၊ အလုပ်အကြောင်းဆွေးနွေးတဲ့အခါမှာလည်း ကိုယ့်အမြင်တွေကို တက်တက်ကြွကြွနဲ့ ဖော်ပြခဲ့တယ်။ ဒီကာလအတွင်းမှာ လီယွဲ့နဲ့ ကျွန်မ သဘောထားမတိုက်ဆိုင်တဲ့အခါမှာလည်း ကျွန်မက ကိုယ့်အတွေးအခေါ်တွေကို ပြောထွက်ခဲ့တယ်။ ကိုယ့်အမြင်တချို့ လက်ခံကျင့်သုံးတာခံခဲ့ရပြီး တချို့ကတော့ မသင့်တော်ခဲ့ဘူး။ ဒီအမြင်တွေကို လက်ခံသည်ဖြစ်စေ၊ မခံသည်ဖြစ်စေ၊ မိတ်သဟာယဖွဲ့ခြင်းအားဖြင့် စည်းမျဉ်းတချို့ကို ကျွန်မ နားလည်နိုင်ခဲ့တယ်။ တစ်နေ့မှာ လီယွဲ့က ပြောတယ်၊ “အရင်တုန်းက တို့တွေ အတူတူအလုပ်လုပ်တုန်းက အစ်မက ဘာအမြင်မှမပြောဘဲ ကိုယ့်အလုပ်ကိုယ်ပဲ လုပ်ခဲ့တယ်။ ဒါပေမဲ့ ဒီတစ်ခါ အစ်မနဲ့ တွဲဖက်လုပ်တဲ့အခါမှာတော့ အစ်မ တော်တော်ပြောင်းလဲလာတာကို တွေ့ရတယ်” တဲ့။ သူ့စကားကိုကြားတော့ ကျွန်မစိတ်ထဲမှာ တော်တော်လေး တို့ထိခံစားလိုက်ရတယ်။ ဘုရားနှုတ်ကပတ်တော်ရဲ့ ဦးဆောင်မှုသာမရှိခဲ့ရင် သိမ်ငယ်စိတ်တွေရဲ့ ညှဉ်းပန်းနှိပ်စက်မှုကနေ ကျွန်မ ဘယ်တော့မှ လွတ်မြောက်နိုင်မှာမဟုတ်ဘူး၊ အခု ကျွန်မ တာဝန်ထမ်းဆောင်နေသလိုမျိုး တက်တက်ကြွကြွနဲ့ ဘယ်တော့မှ တာဝန်ထမ်းဆောင်နိုင်မှာ မဟုတ်ဘူး။ ဒါတွေအားလုံးဟာ ဘုရားနှုတ်ကပတ်တော်တွေက ရရှိစေတဲ့ ရလဒ်တွေပါပဲ။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၇၇။ ကလေးအပေါ် ကျွန်မတောင်းဆိုချက်တွေနဲ့ မျှော်လင့်ချက်များက တစ်ကိုယ်ကောင်းဆန်လာခဲ့ခြင်း

ကျန်းဟွေ့ရှင်း၊ တရုတ်ပြည်

ကျွန်မငယ်ငယ်တုန်းက ကျွန်မအဘိုးက အော်ပရာဇာတ် နားထောင်ရတာကို သဘောကျပြီး ဖျော်ဖြေပွဲတွေကြည့်ဖို့ ကျွန်မကို ခဏခဏ ခေါ်သွားတတ်တယ်။ စင်ပေါ်က သရုပ်ဆောင်တွေ ကျက်သရေရှိပုံ၊ သူတို့ရဲ့ သီချင်းတွေက နှလုံးသားကို ထိစေပုံ၊ ပြီးတော့ ပရိသတ်တွေက လက်ခုပ်သြဘာတွေနဲ့ အားပေးကြပုံကို ကျွန်မ တွေ့ခဲ့ရတယ်။ ကျွန်မ သူတို့ကို တကယ်ကို အားကျခဲ့ပြီး မတွေးဘဲ မနေနိုင်ခဲ့ဘူး၊ “တစ်နေ့နေ့မှာ ငါသာ စင်ပေါ်တက်ပြီး လက်ခုပ်သြဘာတွေ၊ ချီးကျူးမှုတွေ ရနိုင်ရင်၊ ဒါဆို ကျော်ကြားပြီး ထွန်းလင်းတောက်ပတဲ့ ဘဝနဲ့ နေထိုင်ရမှာပဲ” လို့ပေါ့။ ကျွန်မ တကယ်ကို ဇာတ်အဖွဲ့ထဲဝင်ပြီး အော်ပရာဇာတ်မင်းသမီးတစ်ယောက် ဖြစ်ချင်ခဲ့တယ်။ ဒါပေမဲ့ ကျွန်မတို့မိသားစုက ဆင်းရဲတော့ ငွေရေးကြေးရေး အခြေအနေက ခွင့်မပြုခဲ့ဘူးလေ။ ဒီလိုနဲ့ ကျွန်မရဲ့ စင်မြင့်အိပ်မက်တွေက တံလျှပ်လိုပဲ ပျောက်ကွယ်သွားခဲ့ရတယ်။

အိမ်ထောင်ကျပြီးနောက်မှာ ကျွန်မမှာ သမီးတစ်ယောက် ရခဲ့တယ်။ သမီးလေး သူငယ်တန်းစတက်တဲ့အခါ သမီးလေးနဲ့ ရွယ်တူကလေးတွေထဲက တချို့က အကသင်တန်းတက်၊ တချို့က ဂီတသင်တန်းတက်နေကြတာကို ကျွန်မ တွေ့ရတယ်။ အထူးသဖြင့် ကလေးများနေ့ ဖျော်ဖြေပွဲတွေမှာဆို သူတို့လေးတွေက ဆရာ၊ မိဘအများကြီးရဲ့ အာရုံစိုက်တာကို ခံရပြီး လက်ခုပ်သြဘာတွေလည်း တသောသော ရကြတယ်။ ကျွန်မက သမီးကို အကသင်ခိုင်းဖို့ ဆုံးဖြတ်ခဲ့တယ်၊ ဒါက သူ့ကို ကိုယ်လုံးကိုယ်ပေါက်လှစေပြီး ဟန်ပန်ကို ကောင်းစေရုံသာမက စင်ပေါ်မှာ ဖျော်ဖြေခွင့်လည်း ရနိုင်တာကိုး။ ဒါပေမဲ့ သူက ခြေကားတာ၊ ခါးလှန်ရတာတွေကို ကြောက်ပြီး ကျွန်မဘယ်လိုပဲပြောပြော သင်ယူဖို့ ငြင်းဆန်ခဲ့တယ်။ ကျွန်မ တွေးလိုက်တယ်၊ “နင့်စိတ်တိုင်းကျတွေပဲ ငါလိုက်လုပ်ပေးလို့ မဖြစ်ဘူး။ နောင်တစ်ချိန်မှာ စင်ပေါ်တက်ပြီး လူတွေရဲ့ အာရုံစိုက်တာခံရအောင် နင် အတတ်ပညာတစ်ခုခုကို သင်ထားဖို့ လိုတယ်” လို့ပေါ့။ ၂၀၁၂ ခုနှစ်မှာ ကျွန်မ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ပြီး လူတိုင်းရဲ့ ကံကြမ္မာက ဘုရားသခင်ရဲ့ လက်ထဲမှာ ရှိတယ်ဆိုတာနဲ့ လူတွေ တစ်သက်တာလုံး လုပ်ဆောင်တဲ့အရာတိုင်းဟာ ဘုရားသခင်က ကြိုတင်သတ်မှတ်ပြီး စီစဉ်ထားပြီးသားဖြစ်တယ်ဆိုတာကို သိလာခဲ့တယ်။ ဒါပေမဲ့ သမီးလေးကို စင်ပေါ်မှာ ဖျော်ဖြေနေတာ မြင်ချင်တဲ့ ကျွန်မရဲ့ မျှော်လင့်ချက်ကိုတော့ မစွန့်လွှတ်ခဲ့ဘူး။ နောက်ပိုင်းမှာ တူရိယာတစ်ခုခု သင်ရင်လည်း စင်ပေါ်တက်လို့ရတာပဲလို့ ကျွန်မ တွေးပြီးတော့ တူရိယာရွေးဖို့ သူ့ကို တူရိယာဆိုင် ခေါ်သွားခဲ့တယ်။ ဒါပေမဲ့ သူက စိတ်မဝင်စားခဲ့ဘူး။ ကျွန်မ သမီးကို ဒေါသနဲ့ ပြောလိုက်တယ်၊ “တစ်ခုခုကို ရွေးကိုရွေးရမယ်။ အတတ်ပညာတစ်ခုကို သင်မှ စင်ပေါ်မှာ ဖျော်ဖြေခွင့်ရမှာ၊ အဲဒီအခါကျမှ မက်မောချင်စရာ ဘဝနဲ့ နေနိုင်မှာလေ။ အဲဒီအချိန်ကျရင် နင့်ကို လူဘယ်လောက်များများက အားကျနေမလဲ စဉ်းစားကြည့်စမ်း” လို့ပေါ့။ ကျွန်မ အရမ်းစိတ်တိုနေတာကို မြင်တော့ သမီးလေးက အင်တင်တင်နဲ့ပဲ ဂူကျန်းကို ရွေးလိုက်တယ်။ အစပိုင်းမှာတော့ သမီးလေးက မသင်ချင်ခဲ့ဘူး။ ဒါနဲ့ ကျွန်မက အတွေ့အကြုံရှိတဲ့ ဂူကျန်းဆရာမတစ်ယောက်ကို ရှာပြီး သူ့ကို အတင်းအကျပ် သင်ခိုင်းခဲ့တယ်။ ဂူကျန်းအပေါ် သူ စိတ်ဝင်စားလာအောင် ကျွန်မ သူ့ကို ခဏခဏ အားပေးခဲ့သလို ဆရာမကလည်း သမီးလေးမှာ ပင်ကိုစွမ်းရည်ရှိတယ်လို့ ချီးကျူးတယ်။ တဖြည်းဖြည်းနဲ့ သမီးလေးက ဂူကျန်းကို စိတ်ဝင်စားလာပြီး သီချင်းတချို့ကို အမြန်သင်ယူတတ်မြောက်သွားတယ်။ တစ်နေ့မှာ သမီးလေးက ကျွန်မကို ပျော်ပျော်ရွှင်ရွှင်နဲ့ ပြောတယ်၊ “မေမေ၊ နောင်ကျရင် သမီး ဘုရားသခင်ကို ချီးမွမ်းဖို့ ဂူကျန်းတီးလို့ရပြီ” တဲ့။ သမီးလေး လိမ္မာတာကို မြင်ရတော့ ကျွန်မ အတော်လေးကျေနပ်ပီတိဖြစ်မိတယ်။

နောက်ပိုင်းမှာ ကျွန်မသမီးကို စင်မြင့်အတွေ့အကြုံ ပိုရဖို့ အထောက်အကူဖြစ်အောင်၊ ဖျော်ဖြေပွဲရှိတယ်လို့ ကြားလိုက်တိုင်း သူ့အတွက် ကျွန်မ တက်တက်ကြွကြွ စာရင်းပေးသွင်းခဲ့တယ်။ ကျွန်မမှာ ခါးအကြောညပ်ဝေဒနာရှိပြီး အကြာကြီး မတ်တပ်မရပ်နိုင်ပေမဲ့ အစမ်းလေ့ကျင့်မှုတွေမှာ သူ့ကို မရရအောင် လိုက်ပို့ပေးခဲ့တယ်။ သမီးလေးက တော်တော်တိုးတက်လာပြီး ဖျော်ဖြေမှုတွေမှာ ထူးချွန်ပြောင်မြောက်တော့ အမြဲတမ်း စင်ရဲ့ အလယ်ဗဟိုမှာ နေရာရတယ်။ ဆရာတွေ၊ ဒိုင်တွေဆီက ချီးကျူးတာလည်း ခံရတော့ ကျွန်မ အရမ်းကို ပျော်ခဲ့ရတယ်။ သူ့ဖျော်ဖြေပွဲတွေအတွက် လိုက်သွားပေးဖို့ဆို ကျွန်မ မနက် ၃ နာရီလောက် ထပြီး ပြင်ဆင်ရတယ်။ သမီးလေးအတွက်ပဲ အပြေးအလွှား လုပ်ရလွန်းလို့ ထမင်းစားဖို့တောင် အချိန်မရခဲ့ဘူး။ တစ်နေ့လုံး လှုပ်ရှားသွားလာပြီးတဲ့နောက်မှာတော့ ခေါင်းတွေမူးပြီး လူရောစိတ်ပါ ပင်ပန်းနွမ်းနယ်နေရော။ ဒါပေမဲ့ သမီးလေး စင်ပေါ်မှာ ထွန်းလင်းတောက်ပနေတာကို မြင်လိုက်ရတဲ့အခါ ကျွန်မ ကိုယ့်ဘာသာကိုယ် တွေးမိတယ်၊ “ငါ့ရဲ့ ကိုယ်ပိုင်စင်မြင့်အိပ်မက်ကို မဖြည့်ဆည်းနိုင်ခဲ့ပေမဲ့ သမီးလေးကို စင်ရဲ့အလယ်ဗဟိုမှာ နေရာယူနိုင်အောင် လုပ်ပေးနိုင်ခဲ့တာက ငါ့ရဲ့ နာကျင်ပင်ပန်းမှုအားလုံးအတွက် တန်ပါတယ်” လို့ပေါ့။ ဖျော်ဖြေပွဲတွေကြောင့် ပင်ပန်းနွမ်းနယ်တာရယ်၊ စာကျက်ရတဲ့ ဖိအားတွေရယ်ကြောင့် သမီးလေးရဲ့ ခန္ဓာကိုယ်က မခံနိုင်တော့ဘဲ ဂူကျန်းဆက်မလေ့ကျင့်ချင်တော့ဘူး။ ကျွန်မက သူ့ကို ဆက်လုပ်ဖို့ ချော့မော့ပြီး ဖျောင်းဖျဖို့ ကြိုးစားခဲ့တယ်၊ နောက်ဆုံးမှာတော့ သူက အင်တင်တင်နဲ့ သဘောတူခဲ့တယ်။ နေ့တိုင်း သူကျောင်းကပြန်လာတဲ့အခါတိုင်း ကျွန်မက သမီးကို အချိန်မဆိုင်းဘဲ ဂူကျန်းလေ့ကျင့်ခိုင်းတယ်။ သမီးက စနေ၊ တနင်္ဂနွေမှာ အပြင်ထွက်လည်ချင်တဲ့အခါ အပြင်မထွက်ခင် ဂူကျန်းအပြီးလေ့ကျင့်ဖို့ ကျွန်မ တောင်းဆိုခဲ့တယ်။ သူ နားမထောင်ရင် ကျွန်မ သူ့ကို ဆူတယ်၊ “နင့်အဖေနဲ့ငါက ဘာဖြစ်လို့ အပင်ပန်းခံပြီး ချွေတာစုဆောင်းပြီးတော့ နင့်ကို သင်တန်းထားပေးပြီး လေ့ကျင့်ခိုင်းတယ်လို့ ထင်လဲ။ နောင်တစ်ချိန်မှာ နင် စင်ပေါ်တက်ပြီး အောင်မြင်အောင် ကူညီပေးနိုင်ဖို့အတွက် မဟုတ်ဘူးလား။ ငါတို့ကို နည်းနည်းပါးပါး ဂုဏ်ယူရအောင်လုပ်ပေးလို့မရဘူးလား” လို့ပေါ့။ ကျွန်မ စိုးရိမ်ပြီး ဒေါသထွက်နေတာကို မြင်တော့ သမီးလေးက ငိုပြီး ဂူကျန်းသွားလေ့ကျင့်ရုံကလွဲလို့ ဘာမှမတတ်နိုင်ခဲ့ဘူး။ အလယ်တန်းရောက်တော့ စာတွေကများပြီး ဖိအားတွေများလာတဲ့အပြင် ဖျော်ဖြေပွဲအမျိုးမျိုးအတွက်လည်း ခဏခဏ အစမ်းလေ့ကျင့်ရတော့ သူ ဂူကျန်းလေ့ကျင့်ချင်စိတ်မရှိတော့ပြန်ဘူး။ ကျွန်မ သမီးကို ဆူပူကြိမ်းမောင်းတယ်၊ “ဘယ်လောက်ပဲ အလုပ်များများ ဂူကျန်းကိုတော့ ဆက်လေ့ကျင့်ရမှာပဲ။ နင် ကောင်းကောင်းလေ့ကျင့်ရင် စင်ပေါ်တက်ပြီး တစ်သက်စာ နာမည်ကောင်းရမှာ” လို့ပေါ့။ ဒါပေမဲ့ သူက လေ့မကျင့်ဘဲနေတုန်းပဲ။ ကျွန်မက သူ့စာအုပ်တွေနဲ့ ဂူကျန်းတီးတဲ့လက်အစွပ်ကို ကြမ်းပြင်ပေါ် ဒေါသနဲ့ လွှင့်ပစ်လိုက်ပြီး ပြောလိုက်တယ်၊ “ရတယ်လေ။ မလေ့ကျင့်နဲ့တော့။ နင် အသက်ကြီးလာတဲ့အခါ အမှိုက်ကောက်ရတာကို ပျော်ပါစေလို့ပဲ ငါ မျှော်လင့်တယ်” လို့ပေါ့။ ကျွန်မ အရမ်းစိတ်တိုနေတာကို မြင်တော့ သမီးလေးက အမြန်ပြေးပြီး လေ့ကျင့်တော့တယ်။ တစ်ခါတလေ သမီးလေးက မတရားခံရတယ်လို့ ခံစားရပြီး ငိုယိုပြီးပြောတယ်၊ “ဘာဖြစ်လို့ မေမေက သမီးရဲ့ ကံကြမ္မာကို ထိန်းချုပ်ဖို့ အမြဲကြိုးစားနေရတာလဲ” တဲ့။ ကျွန်မက ဒေါသနဲ့ ပြန်ပြောတယ်၊ “ငါလုပ်သမျှအားလုံးက နင့်အတွက် မဟုတ်လို့လား။ ကိုယ့်အတွက် ဘာကောင်းလဲဆိုတာ နားမလည်ဘူးလား” လို့ပေါ့။ သမီးလေးကလည်း ဒေါသနဲ့ပြန်ပြောတယ်၊ “သမီးက ဂူကျန်းတီးရတာကို မကြိုက်ဘူး။ မေမေက အတင်းသင်ခိုင်းနေတာ” တဲ့။ ကျွန်မတို့ရဲ့ အငြင်းအခုံတွေက အမြဲတမ်း အဆင်မပြေဘဲနဲ့ပဲ ပြီးသွားတယ်။ ဖျော်ဖြေပွဲနဲ့ စုဝေးပွဲအချိန် ထိပ်တိုက်တိုးတဲ့အခါတိုင်း သမီးကို ဖျော်ဖြေပွဲကိုပဲ အရင်သွားတက်ခိုင်းတယ်။ သမီးက စုဝေးပွဲတက်ချင်တယ်ဆိုရင် ကျွန်မက အမြန်ပြောလိုက်တယ်၊ “စုဝေးပွဲအတွက် အချိန်တွေအများကြီးရှိတယ်၊ ဖျော်ဖြေပွဲအခွင့်အရေးကိုတော့ လက်မလွှတ်သင့်ဘူး။ ဒီအခွင့်အရေးတွေ လွတ်သွားရင် စင်ပေါ်မှာ ထင်ပေါ်ကျော်ကြားဖို့ အခွင့်အရေးတွေ ဆုံးရှုံးသွားမှာ” လို့ပေါ့။ ဒီလိုနဲ့ သမီးလေး စုဝေးပွဲတွေအများကြီး လွတ်ခဲ့ရတယ်။

နောက်ပိုင်းမှာ သမီးလေးက အနုပညာအထက်တန်းကျောင်းကို အောင်အောင်မြင်မြင် တက်ရောက်နိုင်ခဲ့တယ်။ သမီးလေးအကြောင်း ပြောလိုက်တိုင်း လုပ်ဖော်ကိုင်ဖက်တွေနဲ့ သူငယ်ချင်းတွေက အားကျပြီး လေးစားတဲ့အကြည့်တွေနဲ့ ကြည့်ကြတယ်။ ကျွန်မရဲ့ မာနက အကြီးအကျယ် ကျေနပ်သွားတယ်။ တဖြည်းဖြည်းနဲ့ သမီးလေးကလည်း သူ့ရဲ့အာရုံအားလုံးကို စာကျက်တာနဲ့ ဂူကျန်းတီးတာပေါ်မှာပဲ ထားတော့တယ်။ သူမျှော်မှန်းထားတဲ့ ဂီတအကယ်ဒမီကို ဝင်ခွင့်ရဖို့နဲ့ သူ့သူငယ်ချင်းတွေကို ကျော်တက်နိုင်ဖို့ အချိန်ပိုသုံးပြီး ဂူကျန်းလေ့ကျင့်တော့တယ်။ ကျွန်မလည်း ငွေအများကြီးအကုန်ခံပြီး သမီးကို တစ်ဦးချင်းသင်ပေးဖို့ ဆရာငှားပေးခဲ့တယ်။ သမီးရဲ့ ဂူကျန်းတီးတဲ့စွမ်းရည် တိုးတက်လာတာကို မြင်တော့ ကျွန်မ အရမ်းပျော်ခဲ့တယ်။ သမီးလေး ကျောင်းပိတ်လို့ ပြန်လာတဲ့အခါ စုဝေးပွဲတက်စေချင်ပေမဲ့ သူက “အိမ်စာမပြီးသေးဘူး”၊ “ဂူကျန်းမတီးရသေးဘူး” ဆိုတဲ့ ဆင်ခြေတွေပေးတယ်။ သမီးလေး စုဝေးပွဲမတက်တာ တစ်နှစ်နီးပါးရှိပြီဆိုတာ မြင်တော့ ကျွန်မ စိတ်နည်းနည်းပူလာတယ်။ ဒါပေမဲ့ သူ အိမ်စာလုပ်တာတွေ၊ ဂူကျန်းတီးတာတွေနဲ့ အရမ်းအလုပ်ရှုပ်နေတာကို မြင်တော့ ကျွန်မ ကိုယ့်ဘာသာကိုယ် တွေးမိတယ်၊ “သမီးကို စနေ၊ တနင်္ဂနွေမှာ ဂူကျန်းသင်ခန်းစာ မယူခိုင်းဘဲ စုဝေးပွဲသွားတက်ဖို့ ခွင့်ပြုလိုက်ရမလား” လို့ပေါ့။ ဒါပေမဲ့ ပြီးတော့ ကျွန်မ တွေးမိတယ်၊ “သူ့ရဲ့ ဂူကျန်းတီးတဲ့ စွမ်းရည်တွေ တိုးတက်လာအောင် အရမ်းကြိုးစားထားရတာ၊ စနေ၊ တနင်္ဂနွေမှာ မလေ့ကျင့်ရင် တခြားသူတွေနောက်မှာ ကျန်ခဲ့မှာ မဟုတ်ဘူးလား။ ဂူကျန်းလေ့ကျင့်တာကို လျှော့လို့မဖြစ်ဘူး။ ဒါပေမဲ့ စုဝေးပွဲတွေ အကြာကြီးမတက်ဘဲနေရင် သူ့အသက်တာလည်း ထိခိုက်ဆုံးရှုံးမှာပဲ” လို့ပေါ့။ ခဏလောက် စဉ်းစားပြီးနောက်မှာတော့ သူနဲ့အတူ စုဝေးဖို့ အချိန်ရှာမယ်လို့ ဆုံးဖြတ်လိုက်တယ်။ တစ်နေ့မှာ သမီးလေးက ကျောင်းဆက်မတက်ချင်တော့ဘူးလို့ ကျွန်မကို ပြောလာတယ်။ သူက ကျောင်းရဲ့ဝန်းကျင်အခြေအနေက မကောင်းဘူး၊ ဆေးလိပ်သောက်တဲ့သူတွေ၊ ရည်းစားထားတဲ့သူတွေ၊ နောက်ပြီး လူမိုက်ဂိုဏ်းဖွဲ့တဲ့သူတွေ ရှိတယ်လို့ ပြောတယ်။ စာကျက်ဖို့ အာရုံစိုက်ရတာခက်ပြီး အရမ်းကို ကျပ်တည်းပြီး စိတ်ဖိစီးရတယ်လို့ သူပြောတယ်။ သမီးလေး ကျောင်းမတက်ချင်တော့ဘူးလို့ ပြောတာကြားတော့ ကျွန်မ စိတ်ထဲမှာ တွေးလိုက်တယ်၊ “နင် အနုပညာကျောင်းကို ဝင်ခွင့်ရဖို့ အရမ်းကြိုးစားခဲ့ရတာ၊ နောက်ထပ်နှစ်နှစ်လောက်ပဲ ကြိုးစားလိုက်ရင် အနုပညာအကယ်ဒမီဝင်ခွင့်စားမေးပွဲကို ဖြေနိုင်တော့မှာ။ ဝင်ခွင့်ရသွားတာနဲ့ နင့်ရဲ့ ပိုကြီးတဲ့ စင်မြင့်အိပ်မက်က တကယ်ဖြစ်လာတော့မှာ၊ အဲဒီအခါကျရင် ဆွေမျိုးတွေ၊ သူငယ်ချင်းတွေ၊ ဆရာတွေ၊ အတန်းဖော်တွေအားလုံးက နင့်ကို အားကျပြီး လေးစားကြမှာ၊ ပြီးတော့ နင်က ငါ့ကိုလည်း ဂုဏ်ရှိစေမှာပဲ” လို့ပေါ့။ ဒါနဲ့ ကျွန်မ ဒေါသတကြီးနဲ့ ပြောလိုက်တယ်၊ “နင် နောက်ဆုံးတော့ အနုပညာအထက်တန်းကျောင်းကို ဝင်ခွင့်ရခဲ့တာနော်။ မတက်တော့ဘူးဆိုရင် တောက်ပတဲ့ အနာဂတ်ကောင်းတစ်ခုကို လက်လွှတ်ဆုံးရှုံးသွားမှာ မဟုတ်ဘူးလား” လို့ပေါ့။ ကျွန်မ အရမ်းစိုးရိမ်ပြီး ဒေါသထွက်နေပုံကို မြင်တော့ သမီးလေးက ငိုရုံပဲငိုရှာပြီး ကျောင်းသွားခဲ့တယ်။ သမီးလေး မတရားဆက်ဆံခံရတယ်လို့ ခံစားနေရတဲ့ပုံကို မြင်ရတော့ ကျွန်မလည်း ရင်ထဲမှာ မကောင်းဘူး၊ ဒါပေမဲ့ သမီးလေး စင်ပေါ်တက်ပြီး ထင်ပေါ်ကျော်ကြားဖို့အတွက် ကျွန်မမှာ ဒီလိုလုပ်ရုံကလွဲလို့ တခြားနည်းလမ်းမရှိဘူးလို့ ခံစားခဲ့ရတယ်။

စုဝေးပွဲတစ်ခုမှာ ကျွန်မရဲ့အခြေအနေကို အစ်မလီလင်းကို ပြောပြတော့ သူက ဘုရားသခင်ရဲ့ နှုတ်ကပတ်တော်တစ်ပိုဒ်ကို ရှာပြီး ကျွန်မကို ဖတ်ခိုင်းခဲ့တယ်။ ဘုရားသခင်က ပြောသည် “သားသမီးများသည် ၎င်းတို့၏ အစောပိုင်းနှစ်များတွင် ဆိုးယုတ်သော ခေတ်ရေစီးကြောင်းများ သို့မဟုတ် အချို့သော မမှန်ကန်သည့် ငြင်းခုံမှုများ သို့မဟုတ် အတွေးများနှင့် အမြင်ရှုထောင့်များ၏ တစ်စိတ်တစ်ဒေသအဖြစ် ဖြစ်ပျက်သည့် အချို့သောအရာများကို ထိတွေ့လျှင် ၎င်းတို့၌ ပိုင်းခြားသိမြင်မှု မရှိသည့်အခြေအနေများတွင် ၎င်းတို့သည် ထိုအရာများနောက်သို့ လိုက်နိုင်သည်၊ သို့မဟုတ် ထိုအရာများကို အတုခိုးနိုင်သည်။ မိဘများသည် ဤပြဿနာများကို စောစီးစွာ သတိပြုမိသင့်ပြီး ချက်ချင်းပြုပြင်ပေးခြင်းနှင့် တိကျမှန်ကန်သော လမ်းပြမှုပေးခြင်းတို့ကို ပြုလုပ်သင့်သည်။ ဤသည်မှာလည်း ၎င်းတို့၏ တာဝန်ဖြစ်သည်။ အတိုချုပ်အားဖြင့်ဆိုလျှင် ရည်မှန်းချက်ပန်းတိုင်မှာ သားသမီးများအနေဖြင့် ၎င်းတို့၏ အတွေးများ၊ ကျင့်ကြံပြုမူမှု၊ သူတစ်ပါးတို့အပေါ် ဆက်ဆံမှု၊ အမျိုးမျိုးသောလူများ၊ ဖြစ်ရပ်များ၊ အမှုအရာများအပေါ် သိမြင်နားလည်မှုတို့တွင် ဖွံ့ဖြိုးတိုးတက်မှုအတွက် အခြေခံကျသော၊ အပြုသဘောဆောင်သော၊ မှန်ကန်သော ဦးတည်ချက်ရှိရန်၊ ဤသို့ဖြင့် ၎င်းတို့၌ ဆိုးယုတ်သော ဦးတည်ချက်ထက် အကျိုးပြုသော ဦးတည်ချက်ဖြစ်ပေါ်နိုင်ရန် သေချာစေဖို့ ဖြစ်သည်။ ဥပမာအနေဖြင့် ဘာသာတရားမရှိသူများက ‘ရှင်ခြင်းနှင့်သေခြင်းကို ကြိုတင်စီမံပြီးဖြစ်သည်။ ချမ်းသာခြင်းနှင့် ဂုဏ်ကို ကောင်းကင်ဘုံက ဆုံးဖြတ်သည်’ ဟု မကြာခဏ ပြောကြသည်။ ဘဝတွင် လူတစ်ယောက် တွေ့ကြုံသင့်သည့် ဒုက္ခနှင့် ပျော်မွေ့မှုပမာဏကို ဘုရားသခင်က ကြိုတင်စီရင်ထားပြီး လူသားများက မပြောင်းလဲနိုင်ပေ။ တစ်ဖက်တွင် မိဘများသည် သားသမီးများအား အရှိအတိုင်းဖြစ်သော ဤအမှန်တရားများကို အသိပေးသင့်သည်။ အခြားတစ်ဖက်တွင် ဘဝသည် ရုပ်ပိုင်းဆိုင်ရာ လိုအပ်ချက်များအကြောင်းသာ မဟုတ်သကဲ့သို့ သာယာပျော်မွေ့မှုလည်း သေချာပေါက် မဟုတ်ကြောင်းကို သားသမီးများအား သွန်သင်ပေးသင့်သည်။ လူတို့အတွက် ဤဘဝတွင် စားခြင်း၊ သောက်ခြင်းနှင့် ဖြေဖျော်မှုကို ရှာဖွေခြင်းတို့ထက် ပို၍အရေးကြီးသော လုပ်ဆောင်စရာများ ရှိသည်။ ၎င်းတို့သည် ဘုရားသခင်ကို ယုံကြည်သင့်သည်။ သမ္မာတရားကို လိုက်စားသင့်သည်။ ပြီးလျှင် ဘုရားသခင်ထံမှ ကယ်တင်ခြင်းကို လိုက်စားသင့်သည်။ လူတို့သည် သာယာမှုအတွက်၊ စားဖို့သောက်ဖို့အတွက်၊ ပြီးလျှင် ဇာတိပကတိအတွက် ဖြေဖျော်မှုကို ရှာဖွေဖို့သာ အသက်ရှင်လျှင် ၎င်းတို့သည် ဖုတ်ကောင်များကဲ့သို့ ဖြစ်သည်။ ထို့အပြင် ၎င်းတို့၏ ဘဝသည် လုံးဝ တန်ဖိုးမရှိပေ။ ၎င်းတို့သည် အပြုသဘောဆောင်သော၊ သို့မဟုတ် အဓိပ္ပာယ်ရှိသော တန်ဖိုးကို မဖန်တီးဘဲ အသက်ရှင်ရန်၊ သို့မဟုတ် လူသားဖြစ်ရန်ပင် မထိုက်တန်ပေ။ ကလေးတစ်ယောက်သည် ဘုရားသခင်ကို မယုံကြည်လျှင်ပင် အနည်းဆုံးအနေဖြင့် သူ့အား လူကောင်းတစ်ယောက်ဖြစ်ပြီး သူ၏ သင့်လျော်သောတာဝန်အား အာရုံစိုက်လုပ်ဆောင်သော သူတစ်ယောက် ဖြစ်စေလော့။ သူသည် ဘုရားသခင်၏ ရွေးချယ်ခြင်းခံရပြီး အသင်းတော်အသက်တာတွင် ပါဝင်လိုစိတ်ရှိကာ ကြီးပြင်းလာသည်နှင့်အမျှ ကိုယ့်တာဝန်ကိုယ် ထမ်းဆောင်လိုစိတ်ရှိလျှင် ယင်းက ပို၍ပင် ကောင်းသည်။ သားသမီးများက ဤသို့ဖြစ်လျှင် မိဘများသည် ဘုရားသခင်က လူတို့အား နှိုးဆော်တိုက်တွန်းထားသည့် စည်းမျဉ်းများကို အခြေခံ၍ အရွယ်မရောက်သေးသော သားသမီးများအပေါ် ၎င်းတို့၏ တာဝန်များကို ပို၍ပင် ဖြည့်ဆည်းသင့်သည်။ ၎င်းတို့သည် ဘုရားသခင်အား ယုံကြည်မည်လော၊ သို့မဟုတ် ဘုရားသခင်၏ ရွေးချယ်ခြင်းကို ခံရမည်လောဆိုသည်ကို သင်မသိလျှင် အနည်းဆုံးအနေဖြင့် သားသမီးများအား ပုံသွင်းပေးသည့် နှစ်များအတွင်း၌ သားသမီးများနှင့်ပတ်သက်သည့် သင်၏ တာဝန်များကို ဖြည့်ဆည်းပေးသင့်သည်။ သင်သည် ဤအရာများကို မသိလျှင်ပင်၊ သို့မဟုတ် သဘောပေါက်နားလည်နိုင်ခြင်း မရှိနိုင်လျှင်ပင် ဤတာဝန်များကို သင်ထမ်းဆောင်နေသေးသင့်သည်။ သင်ထမ်းဆောင်သင့်သည့် တာဝန်များနှင့် ဝတ္တရားများကို အတတ်နိုင်ဆုံး ဆောင်ရွက်သင့်ပြီး သင်သိပြီးဖြစ်သည့် အပြုသဘော‌ဆောင်သော အတွေးများနှင့် အမှုအရာများကို သင့်သားသမီးများအား မျှဝေပြောပြသင့်သည်။ အနည်းဆုံးအနေဖြင့် ၎င်းတို့၏ ဝိညာဉ်ရေး တိုးတက်ကြီးထွားမှုသည် အကျိုးပြုသော ဦးတည်ချက်နောက်သို့လိုက်ရန်၊ ၎င်းတို့၏ စိတ်သည် သန့်ရှင်းပြီး သင့်တင့်ကောင်းမွန်နေဖို့ သေချာစေလော့။ ၎င်းတို့အား သင်၏ မျှော်မှန်းချက်များ၊ ပျိုးထောင်မှု၊ သို့မဟုတ် ဖိနှိပ်မှုအောက်တွင်ပင် ငယ်ရွယ်သောအချိန်မှစ၍ ကျွမ်းကျင်မှုနှင့် အသိပညာမျိုးစုံကို မလေ့လာခိုင်းနှင့်။ ပို၍ပင် အရေးကြီးသည်မှာ အချို့မိဘများသည် သားသမီးများက ပင်ကိုစွမ်းရည်ပြပွဲ အမျိုးမျိုးနှင့် ပညာရေး၊ သို့မဟုတ် အားကစားပြိုင်ပွဲများတွင် ပါဝင်သောအခါ၌ သားသမီးများကို အဖော်ပြုလိုက်ပါပေးခြင်း၊ လူမှုခေတ်ရေစီးကြောင်းမျိုးစုံ နောက်သို့လိုက်ကာ စာနယ်ဇင်း ရှင်းလင်းပွဲ၊ လက်မှတ်ထိုးပွဲနှင့် စာပေပညာဘာသာရပ် ဆွေးနွေးပွဲများကဲ့သို့သော ပွဲများသို့ သွားခြင်းအပြင် ဆုပေးပွဲအခမ်းအနားများတွင် မည်သည့်ပြိုင်ပွဲနှင့် ကြိုဆိုမိန့်ခွန်းပြောပွဲများမဆို စသည်တို့ကို တက်ရောက်ခြင်း ဖြစ်သည်။ အနည်းအဆုံးအနေဖြင့် မိဘများသည် ဤအရာများကို ကိုယ်တိုင်လုပ်ဆောင်ခြင်းအားဖြင့် သားသမီးများအား ၎င်းတို့၏ ခြေလှမ်းများနောက်သို့ လိုက်ခွင့်မပြုသင့်ပေ။ မိဘများက ဤသို့သော လုပ်ဆောင်ချက်များဆီသို့ မိမိတို့၏ သားသမီးများအား ခေါ်ဆောင်လျှင် တစ်ဖက်တွင် ၎င်းတို့သည် မိဘများအနေဖြင့် ၎င်းတို့၏တာဝန်ကို မဖြည့်ဆည်းရသေးသည်မှာ ရှင်းသည်။ အခြားတစ်ဖက်တွင် ၎င်းတို့သည် မိမိတို့၏သားသမီးများအား ပြန်လမ်းမရှိသည့် လမ်းကြောင်းဆီသို့ ပွင့်ပွင့်လင်းလင်း ခေါ်ဆောင်နေပြီး သားသမီးများအတွက် အကျိုးပြုသော စိတ်ပိုင်းဆိုင်ရာ ဖွံ့ဖြိုးတိုးတက်မှုကို တားဆီးနေသည်။ ဤမိဘများသည် သားသမီးများအား မည်သည့်နေရာသို့ ခေါ်ဆောင်ခဲ့ပြီနည်း။ ၎င်းတို့သည် သားသမီးများအား ဆိုးယုတ်သော ခေတ်ရေစီးကြောင်းများဆီသို့ ခေါ်ဆောင်ခဲ့ပြီ ဖြစ်သည်။ ဤသည်မှာ မိဘများ မပြုလုပ်သင့်သည့်အရာ ဖြစ်သည်။ ထို့အပြင် မိမိတို့၏ သားသမီးများ လျှောက်မည့် အနာဂတ်လမ်းကြောင်းများနှင့် ၎င်းတို့လိုက်စားမည့် အသက်မွေးအလုပ်များနှင့် ပတ်သက်ပြီး မိဘများသည် ‘သူ့ကို ကြည့်စမ်းပါ၊ သူသည် လေးငါးနှစ်အရွယ်တွင် စတင်၍ စန္ဒရားတီးသော စန္ဒရားပညာရှင်တစ်ဦးဖြစ်သည်။ သူသည် ကစားချိန်တွင် စိတ်အလိုမလိုက်ခဲ့ပါ၊ သူ့တွင် သူငယ်ချင်းများဖြစ်စေ၊ ကစားစရာအရုပ်များဖြစ်စေ မရှိ။ ပြီးလျှင် သူသည် နေ့စဉ် စန္ဒရားလေ့ကျင့်သည်။ သူ၏ မိဘများသည် စန္ဒရားတီးသင်တန်းချိန်များတွင် အဖော်ပြုလိုက်ပေးခဲ့သည်။ ဆရာအမျိုးမျိုးဖြင့် တိုင်ပင်ဆွေးနွေးခဲ့ပြီး စန္ဒရားပြိုင်ပွဲများသို့ ဝင်ရောက်ယှဉ်ပြိုင်စေခဲ့သည်။ ယခုနာမည်ကြီးနေသည့် သူ့ကို ကြည့်စမ်းပါ။ ကောင်းစွာ စားသောက်ရသည်။ ကောင်းစွာ ဝတ်စားရသည်။ မည်သည့်နေရာသွားသွား မျက်နှာပွင့်လန်းပြီး လေးစားခြင်းခံရသည်’ ဟူသကဲသို့သော အရာများကို မသွတ်သွင်းသင့်ပေ။ ဤသည်မှာ ကလေးတစ်ယောက်၏ စိတ် သင့်တင့်ကောင်းမွန်စွာ ဖွံ့ဖြိုးတိုးတက်မှုကို အားပေးသည့် သင်ကြားလေ့ကျင့်ပေးမှုမျိုး ဟုတ်သလော။ (မဟုတ်ပါ။) ဤသို့ဆိုလျှင် မည်သည့် သင်ကြားလေ့ကျင့်ပေးမှုမျိုး ဖြစ်သနည်း။ ယင်းမှာ နတ်ဆိုး၏ သင်ကြားလေ့ကျင့်ပေးမှု ဖြစ်သည်။ ဤသင်ကြားလေ့ကျင့်ပေးမှုမျိုးသည် ငယ်ရွယ်သော မည်သည့်စိတ်ကိုမဆို ထိခိုက်စေသည်။ ယင်းက ၎င်းတို့အား ကျော်ကြားမှုကို ဆန္ဒပြင်းပြရန်၊ အမျိုးမျိုးသော မျက်နှာပွင့်ခြင်းများ၊ ဂုဏ်များ၊ ရာထူးနေရာများနှင့် ပျော်မွေ့ဖွယ်ရာများကို တပ်မက်ရန် အားပေးသည်။ ယင်းသည် ၎င်းတို့အား ငယ်ရွယ်စဉ်ကတည်းက ဤအရာများကို တောင့်တပြီး လိုက်စားစေကာ ၎င်းတို့အား စိတ်သောက ရောက်စေသည်။ အလွန်အမင်း စိုးရိမ်စေပြီး ပူပင်စေသည်။ ပြီးလျှင် ၎င်းတို့၏ အိမ်စာကို ကြည့်ရှုစစ်ဆေးပြီး ပညာရပ်အမျိုးမျိုးကို လေ့လာရန်အတွက် စောစောထကာ နောက်ကျသည်အထိ အလုပ်လုပ်ပြီး ၎င်းတို့၏ ကလေးဘဝ နှစ်ကာလများကို ဆုံးရှုံးလျက်၊ ဤအရာများကို ထိုတန်ဖိုးရှိသောနှစ်များနှင့် အလဲအလှယ်ပြုလျက် ဤအရာများကိုရရှိရန် အဖိုးအခမျိုးစုံကိုပင် ပေးဆပ်စေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်ကို ဖတ်ပြီးတဲ့နောက်မှာတော့ မိဘတွေရဲ့ တကယ့်တာဝန်အမှန်က ကလေးတွေရဲ့ ငယ်စဉ်ဘဝတစ်လျှောက်မှာ သူတို့ရဲ့ ကိုယ်ရောစိတ်ပါ ကျန်းကျန်းမာမာမာ ပျော်ပျော်ရွှင်ရွှင်နဲ့ ကြီးပြင်းလာဖို့ သေချာစေဖို့၊ သူတို့ရဲ့ အတွေးအမြင်တွေကို အပြုသဘောဆောင်တဲ့ လမ်းညွှန်မှုပေးဖို့နဲ့ သူတို့ရဲ့ ကလေးဘဝကို ပျော်မွေ့ခွင့်ပေးဖို့ပဲ ဖြစ်တယ်ဆိုတာ ကျွန်မ နောက်ဆုံးမှာ သဘောပေါက်သွားတယ်။ မိဘတွေက ကိုယ့်မျှော်လင့်ချက်တွေကို ကလေးတွေအပေါ် အတင်းအကျပ် ဖိအားပေးတာ၊ ကျော်ကြားမှု၊ ဂုဏ်သတင်း၊ ဂုဏ်ထူး၊ အဆင့်အတန်းနဲ့ သာယာမှုတွေကို လိုက်စားအောင် သူတို့ကို ဦးဆောင်ပြဖို့ မဟုတ်ဘူး။ ကျွန်မ မဆင်ခြင်မသုံးသပ်ဘဲ မနေနိုင်ခဲ့ဘူး။ သမီးလေးက ငယ်ငယ်ကတည်းက တူရိယာတီးတာ မကြိုက်ခဲ့ပေမဲ့ သူ နာမည်ကြီးပြီး နေရာတိုင်းမှာ လေးစားခံရအောင်လို့ ကျွန်မ သူ့ကို ဂူကျန်းအတင်းသင်ခိုင်းခဲ့တယ်။ သူ ဒိုင်တွေ၊ ဆရာတွေဆီက ချီးကျူးတာခံရတဲ့အခါ ကျွန်မ မပြည့်ခဲ့တဲ့အိပ်မက်တွေက သမီးလေးကတစ်ဆင့် နောက်ဆုံးတော့ အကောင်အထည်ပေါ်လာပြီလို့ ခံစားရပြီး သူ့ကို ပျိုးထောင်ပေးဖို့ ကျွန်မရဲ့စိတ်ပိုင်းဖြတ်မှုက ပိုပြီး ခိုင်မာလာခဲ့တယ်။ ဖျော်ဖြေပွဲရှိတယ်လို့ ကြားလိုက်တိုင်း သူ စင်ပေါ်မှာ ထင်ပေါ်ကျော်ကြားဖို့ အခွင့်အရေးလွတ်သွားမှာစိုးလို့ သူ့သဘောတူညီချက်မပါဘဲ စာရင်းသွားပေးသွင်းခဲ့တယ်။ သမီးလေး ဆော့ကစားချင်တဲ့အခါတိုင်း လေ့ကျင့်ချိန် နောက်ကျသွားမှာစိုးလို့ ကျွန်မ သူ့ကို ဆူပူကြိမ်းမောင်းခဲ့တယ်။ သူ့ရဲ့ တူရိယာတီးတဲ့စွမ်းရည် တိုးတက်လာဖို့အတွက် ကျွန်မ ငွေကုန်ကြေးကျခံပြီး ပညာရှင်ဆရာကို ငှားပြီး သင်ကြားပေးခဲ့တာ အားလုံးက သူ့ကို နာမည်ကြီးအောင် ပျိုးထောင်ပြီး ကျွန်မကိုယ်တိုင် ဂုဏ်ယူဝင့်ကြွားချင်လို့ပါပဲ။ သမီးလေးရဲ့ နုနယ်တဲ့နှလုံးသားက ဖိအားနဲ့ နာကျင်မှုတွေ ဘယ်လောက်တောင် ခံစားနေရလဲဆိုတာကို ကျွန်မ တစ်ခါမှ မစဉ်းစားခဲ့ဘဲ ကိုယ့်ဆန္ဒတွေပြည့်ဖို့ကိုပဲ အမြဲတမ်း တွေးခဲ့တယ်။ ကျွန်မရဲ့ ပညာရေးအောက်မှာ သမီးလေးက သူ့ရဲ့ ဂုဏ်သတင်းနဲ့ အဆင့်အတန်းကို အရမ်းအလေးထားလာပြီး သူ့အတန်းဖော်တွေကို ကျော်တက်နိုင်ဖို့ မနားမနေ လေ့ကျင့်ခဲ့ရလို့ သူ့မှာ တစ်ချိန်ကရှိခဲ့တဲ့ ပျော်ရွှင်တက်ကြွမှုနဲ့ အပြစ်ကင်းစင်မှုတွေကို ဆုံးရှုံးခဲ့ရတယ်။ ကျွန်မတို့နှစ်ယောက်ကြားမှာ ကွာဟမှုတစ်ခု စပြီးဖြစ်လာတယ်၊ သမီးလေးကလည်း ဘုရားနှုတ်ကပတ်တော်ကို စားသောက်ဖို့နဲ့ စုဝေးပွဲတက်ဖို့ စိတ်မဝင်စားတော့ဘဲ ဘုရားသခင်နဲ့ တဖြည်းဖြည်း ပိုပိုပြီး ဝေးကွာသွားတယ်။ ဒီအကျိုးဆက်တွေအားလုံးက ကျွန်မကြောင့် ဖြစ်ခဲ့ရတာပါ။ ကျွန်မကလေးက အရင်က စုဝေးပြီး ဘုရားနှုတ်ကပတ်တော်တွေကို စားသောက်လိုစိတ် ရှိခဲ့ပေမဲ့၊ ကျွန်မက သူ့ကို ဘုရားသခင်ကို ယုံကြည်ပြီး လမ်းကြောင်းမှန်ကို လျှောက်ဖို့ လမ်းမပြခဲ့ဘဲ ဆိုးညစ်တဲ့ရေစီးကြောင်းတွေထဲကို ဆွဲခေါ်ပြီး ဂုဏ်သတင်းနဲ့ အဆင့်အတန်းကို မနားမနေ လိုက်စားစေခဲ့တယ်။ ဘယ်နည်းနဲ့များ ကျွန်မက မိခင်တစ်ယောက်ရဲ့ တကယ့်တာဝန်ကို ဖြည့်ဆည်းနေခဲ့တာလဲ။ ဒီအကြောင်းကို စဉ်းစားရင်း ကျွန်မရဲ့ အတင်းအကျပ် ပညာပေးနည်းလမ်းက ကျွန်မကလေးအပေါ် ဒီလောက်ကြီးမားတဲ့ ထိခိုက်မှုနဲ့ စိတ်ဒဏ်ရာတွေ သက်ရောက်စေခဲ့လို့ ကျွန်မ အတော်လေး နောင်တရမိတယ်။

နောက်ပိုင်းမှာ ဘုရားနှုတ်ကပတ်တော်ကို ကျွန်မ ဖတ်ခဲ့တယ်။ “လူအချို့သည် သူတို့၏သားသမီးများအတွက် ရှင်သန်နေထိုင်ကြသည်၊ သင်က ထိုသို့လုပ်ဖို့ ဆန္ဒမရှိဟု သင်ပြောကောင်းပြောနိုင်သည်၊ သို့သော် ဤသည်ကို သင်ဖြစ်မြောက်အောင်လုပ်နိုင်သလော။ လူအချို့သည် ဓနဥစ္စာအတွက်၊ ထင်ပေါ်ကျော်ကြားမှုနှင့် အကျိုးအမြတ်တို့အတွက် အပြေးအလွှား အလုပ်များကြသည်။ ဤအရာများအတွက် ပြေးလွှားနေဖို့ ဆန္ဒမရှိဟု သင်ဆိုကောင်းဆိုနိုင်သော်လည်း သင်သည် အမှန်တကယ်တွင် ဤသို့နေနိုင်ပါသလော။ သင့်ကိုယ်သင်မသိလိုက်ဘဲ ဤလမ်းကြောင်းအပေါ် သင်တက်ရောက်လိုက်ပြီးဖြစ်နေသည့်အပြင် မတူသောရှင်သန်နည်းတစ်ခုကို ပြောင်းရန် ဆန္ဒရှိသော်လည်း သင်မပြောင်းနိုင်ပေ။ ဤကမ္ဘာတွင် သင်၏နေထိုင်ပုံနေထိုင်နည်းကို သင်မထိန်းချုပ်နိုင်ပေ။ ဤအရာ၏ မူလအရင်းအမြစ်မှာ အဘယ်နည်း။ စစ်မှန်သော ဘုရားသခင်ကို လူများက မယုံကြည်ဘဲ သမ္မာတရားကို လူများ မရရှိခြင်းကြောင့်ဖြစ်သည်။ လူတို့၏ ဝိညာဉ်ကို အဘယ်အရာက အားဖြည့်ပံ့ပိုးပေးသနည်း။ ဝိညာဉ်ရေးရာ အထောက်အပံ့အတွက် သူတို့ မည်သည့်နေရာတွင် ရှာကြသနည်း။ ဝိညာဉ်ရေးရာ အထောက်အပံ့အတွက် လူများသည် မိသားစု ပြန်လည်ပေါင်းဆုံခြင်း၊ အိမ်ထောင်ရေးသာယာမှု၊ ရုပ်ဝတ္ထုပစ္စည်းများမှ ရသောပျော်ရွှင်မှု၊ ဓနဥစ္စာ၊ ထင်ပေါ်ကျော်ကြားမှုနှင့် အမြတ်အစွန်း၊ သူတို့၏အဆင့်အတန်း၊ သူတို့၏ ခံစားချက်များနှင့် သူတို့၏ အသက်မွေးမှုများအပြင် နောက်မျိုးဆက်၏ ပျော်ရွှင်မှုတို့ထံမှ အားကိုးတကြီး မျှော်လင့်ကြသည်။ ဝိညာဉ်ရေးရာအထောက်အပံ့အတွက် ဤအရာများထံမှ ဝိညာဉ်ရေးရာ ပံ့ပိုးမှုကို အားကိုးတကြီး မမျှော်လင့်သူ တစ်ဦးတလေ ရှိသလော။ သားသမီးရှိသူများက သူတို့၏ သားသမီးများထံတွင် ယင်းကို ရှာကြသည်၊ သားသမီးမရှိသူများက ယင်းကို သူတို့၏ အသက်မွေးမှုများ၊ အိမ်ထောင်ရေး၊ လူ့အဖွဲ့အစည်းရှိ အဆင့်အတန်းနှင့် ထင်ပေါ်ကျော်ကြားမှုနှင့် အကျိုးအမြတ်တို့အထဲတွင် ရှာကြသည်။ ထို့ကြောင့် အကျိုးဆက်အားဖြင့် ဖြစ်လာသော ဘဝနေထိုင်မှု နည်းလမ်းများသည် အားလုံး အတူတူပင်ဖြစ်သည်။ စာတန်၏ထိန်းချုပ်ခြင်းနှင့် တန်ခိုးတို့ကို ခံရလျက် လူတို့အားလုံးသည် ထင်ပေါ်ကျော်ကြားမှု၊ အကျိုးအမြတ်၊ သူတို့၏ရှေ့ရေးများ၊ အသက်မွေးမှုများ၊ အိမ်ထောင်ရေးများ၊ မိသားစုများအတွက်ဖြစ်စေ၊ နောက်မျိုးဆက်အတွက်ဖြစ်စေ၊ ဇာတိပကတိဆိုင်ရာ သာယာမှုများအတွက်ဖြစ်စေ လူအားလုံးသည် မရည်ရွယ်ဘဲ ပြေးလွှား၍ အလုပ်များကြသည်။ ဤသည်မှာ မှန်ကန်သော လမ်းကြောင်း ဟုတ်သလော။ ဤကမ္ဘာ၌ လူများ မည်မျှ ပျားပန်းခပ်မျှ လှုပ်ရှားနေပါစေ၊ သူတို့ အတတ်ပညာပိုင်းဆိုင်ရာတွင် မည်မျှ ဖြစ်မြောက်အောင်မြင်ပါစေ၊ သူတို့၏မိသားစုများ မည်မျှ ပျော်ရွှင်ပါစေ၊ သူတို့၏မိသားစု မည်မျှ ကြီးပါစေ၊ သူတို့၏အဆင့်အတန်း မည်မျှ ဂုဏ်သတင်း ကြီးပါစေ၊ လူသားအသက်တာ၏ လမ်းကြောင်းမှန်ပေါ်သို့ သူတို့ တက်ရောက်လျှောက်လှမ်းနိုင်စွမ်း ရှိသလော။ ထင်ပေါ်ကျော်ကြားမှုနှင့် အကျိုးအမြတ်၊ ကမ္ဘာကြီးနောက်သို့ လိုက်ခြင်းဖြင့် သို့မဟုတ် သူတို့၏အသက်မွေးမှုများကို လိုက်စားခြင်းဖြင့် ဘုရားသခင်က လူသားမျိုးနွယ်၏ ကံကြမ္မာအပေါ် အချုပ်အခြာအာဏာကို စွဲကိုင်ထားပြီး အရာအားလုံးကို ဖန်ဆင်းထားသည်ဟူသည့် အချက်ကို သူတို့ မြင်နိုင်စွမ်းရှိကြသလော။ ယင်းသည် မဖြစ်နိုင်ပေ။ လူတို့သည် မည်သည့်အရာကို လိုက်စားပါစေ၊ မည်သည့်လမ်းကြောင်းပေါ်တွင် ၎င်းတို့ လျှောက်လှမ်းနေပါစေ လူများသည် လူသားမျိုးနွယ်၏ ကံကြမ္မာအပေါ် ဘုရားသခင်က အချုပ်အခြာအာဏာကို စွဲကိုင်ထားသည် ဟူသည့် အချက်ကို အသိအမှတ်မပြုပါက သူတို့လျှောက်သည့် လမ်းကြောင်းသည် မှားသည်။ ယင်းသည် မှန်ကန်သောလမ်းကြောင်း မဟုတ်ပေ၊ သို့သော် မရိုးဖြောင့်သောလမ်းကြောင်း၊ ဆိုးယုတ်သော လမ်းကြောင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်ရဲ့ ဖော်ထုတ်မှုကနေတစ်ဆင့် ကျွန်မ သဘောပေါက်ခဲ့တာက၊ စာတန်က လူတွေကို ဖောက်ပြန်ပျက်စီးစေပြီး ထိခိုက်နစ်နာစေဖို့ ကျော်ကြားမှုနဲ့ အကျိုးအမြတ်ကို အသုံးပြုတယ်၊ “ထင်ရှားကျော်ကြားမှုရရှိခြင်း၊” “သူတစ်ပါးအပေါ် နေရာယူခြင်း၊” နဲ့ “သည် သင်၏ဘိုးဘေးများအတွက် ဂုဏ်အသရေ ယူဆောင်လာသည်” တို့လို အတွေးအခေါ်နဲ့ အမြင်တွေကို လူတွေထဲ သွတ်သွင်းပြီး ကျော်ကြားမှုနဲ့ အကျိုးအမြတ်ကို မနားမနေ လိုက်စားစေတယ်။ ကျော်ကြားမှုနဲ့ အကျိုးအမြတ်ကို ရရှိဖို့အတွက် သူတို့က ပိုပိုပြီး ဆိုးညစ်လာပြီး ပိုပိုပြီး ဒုက္ခခံစားရတယ်။ ကျွန်မ ငယ်ငယ်ကတည်းက စင်မြင့်ထက်က သရုပ်ဆောင်တစ်ယောက်ဖြစ်လာဖို့ အမြဲအိပ်မက်မက်ခဲ့တယ်။ စင်ပေါ်တက်ပြီး လူတိုင်းရဲ့ အားကျလေးစားတာကို ခံရဖို့၊ အဆင့်အတန်းနဲ့ ကျော်ကြားမှုကို ရရှိဖို့ပေါ့။ ကိုယ့်အိပ်မက်တွေ အကောင်အထည်မဖော်နိုင်ခဲ့တဲ့အခါ စိတ်ပျက်ခြင်းနဲ့ နာကျင်မှုထဲ နစ်မြုပ်သွားခဲ့ရတယ်။ နောက်ပိုင်းမှာ ကျွန်မရဲ့ အိပ်မက်တွေကို ကျွန်မသမီးကို သွတ်သွင်းပေးခဲ့ပြီး၊ ဂူကျန်းကို အတင်းသင်ခိုင်းခဲ့တယ်။ သူ တစ်နေ့မှာ စင်ပေါ်တက်ပြီး ထွန်းလင်းတောက်ပလာဖို့ မျှော်လင့်ခဲ့တယ်။ သမီးလေး ဂူကျန်းမသင်ချင်တာကို မြင်တော့ ကျွန်မ စိုးရိမ်၊ ဒေါသထွက်ပြီး သူ့အပေါ် စိတ်ဆိုးခဲ့တယ်။ သမီးက စုဝေးပွဲတွေ တက်ချင်တဲ့အခါ သူ့လေ့ကျင့်မှုကို နှောင့်နှေးစေမှာကို ကြောက်လို့ ကျွန်မက သူ့ကို တားခဲ့တယ်။ ဘယ်နည်းနဲ့များ ကျွန်မက မိခင်တစ်ယောက်ရဲ့ တာဝန်တွေကို ဖြည့်ဆည်းနေခဲ့လို့လဲ။ ကျွန်မလုပ်နေခဲ့တာက မကောင်းမှုသက်သက်ပဲ။ ကျွန်မ ဘုရားသခင်ကို ယုံကြည်တာ နှစ်တွေအများကြီးကြာနေပြီ၊ ဒါပေမဲ့ ကျွန်မရဲ့ လိုက်စားမှုနောက်ကွယ်က အမြင်တွေက တစ်စက်မှ မပြောင်းလဲသေးဘူး၊ ဘာသာတရားမရှိသူတွေလိုပဲ ကျော်ကြားမှုနဲ့ အကျိုးအမြတ်ကို လိုက်စားရင်း စာတန်ရဲ့ အတွေးအခေါ်အမြင်တွေအတိုင်း အသက်ရှင်နေတုန်းပဲ။ ကိုယ့်မာနကို ကျေနပ်စေဖို့ ကျော်ကြားမှုနဲ့ အကျိုးအမြတ်ကို လိုက်စားရမယ်ဆိုရင် သမီးလေး ဘုရားသခင်နဲ့ ဝေးကွာပြီး ကိုယ်တော်ကို သစ္စာဖောက်တာကိုတောင် ကျွန်မက ပိုပြီး လိုလားခဲ့တယ်။ ကျွန်မက ကျော်ကြားမှုနဲ့ အကျိုးအမြတ်ကြောင့် တကယ်ပဲ မျက်စိကန်းပြီး အတွေးတွေ မှုန်ဝါးနေခဲ့တာ၊ ကျွန်မ ကိုယ့်ကိုယ်ကိုယ် ဒုက္ခရောက်စေပြီး သမီးကိုလည်း ထိခိုက်စေခဲ့တယ်။ ကျော်ကြားမှုနဲ့ အကျိုးအမြတ်ဆိုတာ စာတန်က ကျွန်မအပေါ်မှာ တပ်ဆင်ထားတဲ့ မမြင်ရတဲ့ သံခြေကျင်းတွေပဲဖြစ်ပြီး အဲဒါတွေက ကျွန်မတို့အတွက် အဆုံးမရှိတဲ့ ဝမ်းနည်းခြင်းနဲ့ နာကျင်မှုကိုပဲ ယူဆောင်လာတယ်ဆိုတာ ကျွန်မ သဘောပေါက်ခဲ့တယ်။ အဲဒီအခါမှာ နာမည်ကြီးအနုပညာရှင်တချို့အကြောင်းကို ကျွန်မ တွေးမိတယ်။ သူတို့က အနုပညာလောကမှာ ကျော်ကြားမှုနဲ့ အကျိုးအမြတ်တွေ ရရှိခဲ့ကြပေမဲ့ ဝိညာဉ်ရေးရာမှာ ဟာလာဟင်းလင်းဖြစ်ပြီး နာကျင်မှုတွေကြောင့် စိတ်ကျရောဂါရပြီး ကိုယ့်ကိုယ်ကိုယ် သတ်သေသွားခဲ့ကြတယ်။ လူတစ်ယောက်က အဆင့်အတန်းနဲ့ ကျော်ကြားမှုကို ရရှိရင်တောင် အဲဒါက သူတို့ရဲ့ မာနကို ခဏတာပဲ ကျေနပ်စေနိုင်ပြီး သူတို့ရဲ့ အတွင်းစိတ်က ဟာလာဟင်းလင်းဖြစ်မှုနဲ့ နာကျင်မှုကို ဖြေရှင်းပေးနိုင်မှာ မဟုတ်ဘူးဆိုတာ ကျွန်မ မြင်ခဲ့တယ်။ အဲဒီအစား ဒီအရာတွေက သူတို့ကို ဘုရားသခင်နဲ့ တဖြည်းဖြည်း ဝေးကွာစေပြီး သူ့ကို ငြင်းပယ်စေတယ်၊ ပြီးတော့ ဒီအကျိုးဆက်အနေနဲ့ စာတန်က သူတို့ကို ဝါးမျိုသွားမှာပဲ။ ဒါကို သဘောပေါက်သွားတော့ ကျွန်မ ဘုရားသခင်ဆီ ဆုတောင်းခဲ့တယ်၊ ကျော်ကြားမှုနဲ့ အကျိုးအမြတ်ကို နောက်ထပ်မလိုက်စားတော့ပါဘူး၊ ကိုယ်တော့်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံဖို့ ဆန္ဒရှိပါတယ်လို့ ပြောခဲ့တယ်။

နောက်ပိုင်းမှာ ဘုရားနှုတ်ကပတ်တော်ကို ထပ်ဖတ်ခဲ့တယ်။ “မိဘများသည် သားသမီးများ အရွယ်မရောက်မီတွင် သားသမီးများအပေါ် ၎င်းတို့၏ မျှော်မှန်းချက်များကို အကောင်အထည်ဖော်ရန် လုပ်ဆောင်သမျှတိုင်းသည် အသိစိတ်၊ ဆင်ခြင်တုံတရားနှင့် သဘာဝနိယာမများကို ဆန့်ကျင်နေသည်။ ထို့အပြင် ဘုရားသခင်၏ စီမံမှုနှင့် အချုပ်အခြာအာဏာဖြင့် ဆန့်ကျင်နေသည်။ သားသမီးများသည် အမှန်နှင့်အမှားကို ပိုင်းခြားသိမြင်ရန်၊ သို့မဟုတ် အမှီအခိုကင်းစွာ တွေးခေါ်ရန် စွမ်းရည်မရှိသော်လည်း ၎င်းတို့၏ ကံကြမ္မာသည် ဘုရားသခင်၏ အချုပ်အခြာအာဏာအောက်တွင် ရှိနေဆဲ ဖြစ်သည်။ ၎င်းတို့သည် မိဘများ၏ အုပ်စိုးခြင်းကို မခံရပေ။ ထို့ကြောင့် မိုက်မဲသောမိဘများသည် ၎င်းတို့၏ အသိစိတ်အတွင်းတွင် သားသမီးများအပေါ် မျှော်မှန်းချက်များထားရှိခြင်းအပြင် ထိုမိဘများ၏ အပြုအမူနှင့်ပတ်သက်လျှင် ပိုက်ဆံသုံးစွဲရခြင်းဖြစ်စေ၊ အချိန်သုံးစွဲရခြင်းဖြစ်စေ၊ အားအင်သုံးစွဲရခြင်းဖြစ်စေ၊ အခြားသောအရာများကို သုံးစွဲရခြင်းဖြစ်စေ ဆောင်ရွက်မှုများ၊ အနစ်နာခံမှုများ၊ အဖိုးအခ ပေးဆပ်ခြင်းများကိုလည်း ပို၍လုပ်ဆောင်ကြပြီး ၎င်းတို့ အလိုရှိသမျှတိုင်းကို လုပ်ဆောင်ကာ သားသမီးများအတွက် လုပ်ဆောင်လိုစိတ် ရှိကြသည်။ မိဘများက ထိုအရာများကို မိမိဆန္ဒအလျောက် လုပ်ဆောင်ကြခြင်း ဖြစ်သော်လည်း ယင်းတို့သည် လူသားမဆန်ပေ။ ပြီးလျှင် ယင်းတို့သည် မိဘများ ဖြည့်ဆည်းသင့်သည့် တာဝန်များ မဟုတ်ပေ။ ယင်းတို့သည် ၎င်းတို့၏ စွမ်းရည်နှင့် ၎င်းတို့၏ သင့်လျော်သောတာဝန်များ၏ နယ်ပယ်ကို ကျော်လွန်နေပြီ ဖြစ်သည်။ ငါသည် အဘယ်ကြောင့် ဤသို့ ပြောသနည်း။ အဘယ်ကြောင့်ဆိုသော် မိဘများသည် သားသမီးများ အရွယ်မရောက်မီတွင် သားသမီးများ၏ အနာဂတ်ကို စီစဉ်ပြီး ထိန်းချုပ်ရန် စတင်ကြိုးစားကာ သားသမီးများ၏ အနာဂတ်ကိုလည်း အဆုံးအဖြတ်ပေးရန် ကြိုးစားသောကြောင့် ဖြစ်သည်။ ဤသည်မှာ မမိုက်မဲသလော။ (မိုက်မဲပါသည်။) ဥပမာ လူတစ်ယောက်သည် သာမန်အလုပ်သမားတစ်ယောက်ဖြစ်မည်၊ ပြီးလျှင် ဤဘဝ၌ ကိုယ့်ဝမ်းကိုယ်ဖြည့်ပြီး ကိုယ့်ကိုယ်ကိုယ်ဆင်ရန်အတွက် အခြေခံလုပ်အားခအချို့ကိုသာ ရှာနိုင်မည်ဟု ဘုရားသခင်က စီမံထားသည်။ သို့သော် သူ၏မိဘများက အဖိုးအခဆိုသောအရာ အမျိုးမျိုးကို ပေးဆပ်ပြီး သူ၏ဘဝနှင့် အနာဂတ်ကို ထိန်းချုပ်ဖို့ ကြိုးစားရင်း သူ့အား နာမည်ကြီးတစ်ယောက်၊ ချမ်းသာကြွယ်ဝသူတစ်ယောက်၊ ရာထူးကြီးသော အရာရှိတစ်ယောက်ဖြစ်ရန် အတင်းလုပ်ဆောင်ပြီး သူ အရွယ်မရောက်မီတွင် သူ၏ အနာဂတ်အတွက် အမှုအရာများကို စီမံခန့်ခွဲသည် ဆိုပါစို့။ ဤသည်မှာ မမိုက်မဲသလော။ (မိုက်မဲပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ဘုရားနှုတ်ကပတ်တော်ရဲ့ ဒီတစ်ပိုဒ်ကို ကျွန်မ အကြိမ်ကြိမ်အခါခါ ဖတ်ရင်း ကျွန်မ အူလှိုက်သည်းလှိုက်နာကျင်ပြီး အရမ်းကို စိတ်ဆင်းရဲခဲ့ရတယ်။ သမီးအပေါ်ထားတဲ့ ကျွန်မရဲ့ မျှော်လင့်ချက်တွေ၊ အားထုတ်မှုတွေနဲ့ ပေးဆပ်မှုတွေက လူ့သဘာဝနဲ့ ဆန့်ကျင်ပြီး ဘုရားသခင်ရဲ့ သတ်မှတ်ချက်တွေနဲ့ အချုပ်အခြာအာဏာကို ဆန့်ကျင်နေတယ်ဆိုတာ ကျွန်မ သဘောပေါက်သွားတယ်။ ကလေးတစ်ယောက်ရဲ့ ကံကြမ္မာဆိုတာ သူတို့မိဘတွေက အချုပ်အခြာအာဏာ ကိုင်စွဲထားနိုင်တဲ့အရာ မဟုတ်ဘူး၊ ပြီးတော့ ကျွန်မက ကျွန်မကလေးရဲ့ ရွေးချယ်မှုတွေကို လေးစားရမယ်၊ ဘုရားသခင်ရဲ့ သတ်မှတ်ချက်တွေကို ကျိုးနွံနာခံရမယ်၊ ပြီးတော့ ကျွန်မသမီးကို သူမကြိုက်တဲ့အရာတွေ လုပ်ခိုင်းတာမျိုး မလုပ်ရဘူး။ လူတစ်ယောက်က ဘဝမှာ ဘာလုပ်မလဲ၊ ဘယ်လိုအသက်မွေးဝမ်းကျောင်းလုပ်မလဲဆိုတာကို ဘုရားသခင်က သတ်မှတ်ထားပြီးသားပဲ။ ကျွန်မ တကယ်ကို ဇာတ်သဘင်မင်းသမီးတစ်ယောက် ဖြစ်ချင်ခဲ့ပေမဲ့ ကျွန်မဆန္ဒရှိသလို ဖြစ်မလာခဲ့သလိုပေါ့။ ကျွန်မ ကိုယ့်ကံကြမ္မာကိုတောင် မပြောင်းလဲနိုင်ဘဲနဲ့ သမီးရဲ့ကံကြမ္မာကို ပြောင်းလဲချင်ခဲ့တယ်။ ကျွန်မ တကယ့်ကို မိုက်မဲလွန်းအားကြီးတာပဲ။

ပြီးတော့ ဘုရားနှုတ်ကပတ်တော်ကို ကျွန်မ ထပ်ဖတ်ခဲ့တယ်။ “မိဘများ၏ မိမိတို့၏ သားသမီးများအပေါ်ထားရှိသော မျှော်လင့်ချက်များ၏ အနှစ်သာရကို စိတ်ဖြာလေ့လာဆွေးနွေးခြင်းမှတစ်ဆင့် ဤမျှော်လင့်ချက်များသည် တစ်ကိုယ်ကောင်းဆန်ကြောင်း၊ လူ့သဘာဝနှင့် ဆန့်ကျင်ကြောင်းနှင့် မိဘများ၏ တာဝန်ဝတ္တရားများနှင့် မည်သို့မျှ မသက်ဆိုင်ကြောင်းကို ကျွန်ုပ်တို့ တွေ့မြင်နိုင်သည်။ မိဘများသည် မိမိတို့၏ သားသမီးများအပေါ် မျှော်လင့်ချက်များနှင့် တောင်းဆိုချက်အမျိုးမျိုးကို အတင်းအကျပ် သက်ရောက်စေသည့်အခါ ၎င်းတို့အပေါ် အလွန်အမင်း ပိုလျှံသော ဖိအားတစ်ခုကို သက်ရောက်စေခြင်းဖြစ်သည်၊ ဤသည်မှာ ၎င်းတို့၏ တာဝန်ဝတ္တရားများကို ဖြည့်ဆည်းနေခြင်း မဟုတ်ပေ။ သို့ဆိုလျှင် မိဘများ ဖြည့်ဆည်းသင့်သော တာဝန်ဝတ္တရားများမှာ အဘယ်နည်း။ အနည်းဆုံးတော့ ၎င်းတို့သည် မိမိတို့၏ သားသမီးများကို ရိုးသားသောသူများဖြစ်ရန်၊ ရိုးသားသောစကားကို ပြောဆိုရန်နှင့် အမှုအရာများကို ရိုးသားစွာ လုပ်ဆောင်ရန် သင်ကြားပေးသင့်သည့်အပြင် ၎င်းတို့ကို ကြင်နာတတ်သောစိတ်နှလုံးရှိသူများ ဖြစ်လာစေရန်နှင့် မကောင်းမှုများကို မပြုလုပ်ရန် သင်ကြားပေးကာ အပြုသဘောဆောင်သော လမ်းကြောင်းတစ်ခု၌ လမ်းညွှန်ပေးသင့်သည်။ ဤသည်တို့မှာ ၎င်းတို့၏ အခြေခံအကျဆုံးသော တာဝန်ဝတ္တရားများ ဖြစ်ကြသည်။ ထို့အပြင် ၎င်းတို့သည် မိမိတို့၏ သားသမီးများကို ၎င်းတို့၏ အစွမ်းအစနှင့် အခြေအနေများပေါ်မူတည်၍ လက်တွေ့ကျသော အသိပညာနှင့် ကျွမ်းကျင်မှုများကို လေ့လာရန် စသည်ဖြင့် လမ်းညွှန်ပေးသင့်သည်။ အကယ်၍ မိဘများသည် ဘုရားသခင်ကို ယုံကြည်ပြီး သမ္မာတရားကို နားလည်ပါက ၎င်းတို့သည် မိမိတို့၏ သားသမီးများကို ဘုရားသခင်၏ နှုတ်ကပတ်တော်များ ဖတ်ရှုစေပြီး သမ္မာတရားကို လက်ခံစေသင့်သည်၊ သို့မှသာ ၎င်းတို့သည် ဖန်ဆင်းရှင်ကို သိရှိလာမည်ဖြစ်ပြီး လူသားများကို ဘုရားသခင်က ဖန်ဆင်းခဲ့ကြောင်းနှင့် ဤစကြဝဠာတွင် ဘုရားသခင် တည်ရှိတော်မူကြောင်းကို နားလည်လာမည်ဖြစ်သည်။ ၎င်းတို့သည် မိမိတို့၏ သားသမီးများကို ဘုရားသခင်ထံ ဆုတောင်းရန်နှင့် ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်သင့်သည်၊ သို့မှသာ ၎င်းတို့သည် အချို့သော သမ္မာတရားများကို နားလည်နိုင်မည်ဖြစ်ပြီး ကြီးပြင်းလာပြီးနောက်တွင် ဘုရားသခင်ကို ယုံကြည်နိုင်မည်ဖြစ်ကာ ဘုရားသခင်နောက်လိုက်နိုင်မည်ဖြစ်ပြီး လောကီရေးရာ ခေတ်ရေစီးကြောင်းများနောက် လိုက်ခြင်း၊ အမျိုးမျိုးသော ရှုပ်ထွေးသည့် လူအချင်းချင်း ဆက်ဆံရေးများအတွင်း ပိတ်မိနေခြင်းနှင့် ဤလောက၏ အမျိုးမျိုးသော ဆိုးယုတ်သည့် ခေတ်ရေစီးကြောင်းများ၏ သွေးဆောင်ဖြားယောင်းခြင်း၊ ဖောက်ပြန်ပျက်စီးစေခြင်းနှင့် နင်းခြေဖျက်ဆီးခြင်းတို့ကို ခံရမည့်အစား ဖန်ဆင်းခံတစ်ဦး၏ တာဝန်ကို ထမ်းဆောင်နိုင်မည် ဖြစ်သည်။ ဤသည်တို့မှာ မိဘများ ဖြည့်ဆည်းသင့်သော တာဝန်ဝတ္တရားများ အမှန်တကယ်ပင် ဖြစ်ကြသည်။ ၎င်းတို့ ဖြည့်ဆည်းသင့်သော တာဝန်ဝတ္တရားများမှာ မိဘများ၏ အခန်းကဏ္ဍ၌ မိမိတို့၏ သားသမီးများ အရွယ်မရောက်မီ ၎င်းတို့အား အပြုသဘောဆောင်သော လမ်းညွှန်မှုနှင့် သင့်လျော်သော အကူအညီများ ပေးရန်အပြင် နေ့စဉ်သုံးလိုအပ်ချက်များနှင့်ပတ်သက်၍ ၎င်းတို့၏ ရုပ်ပိုင်းဆိုင်ရာ အသက်တာများတွင် ၎င်းတို့ကို အချိန်မီ ဂရုစိုက်စောင့်ရှောက်ရန် ဖြစ်သည်။ အကယ်၍ ၎င်းတို့၏ သားသမီးများ ဖျားနာပါက မိဘများသည် လိုအပ်သည့်အခါတိုင်း ၎င်းတို့ကို ဆေးကုသမှု ခံယူစေသင့်သည်၊ ၎င်းတို့သည် မိမိတို့၏ သားသမီးများ၏ ကျောင်းစာများ နောက်ကျမည်ကို စိုးရိမ်သည့်အတွက် ၎င်းတို့ကို ကျောင်းဆက်တက်စေပြီး ဆေးကုသမှုကို လျစ်လျူရှုခြင်း မပြုသင့်ပေ။ ၎င်းတို့၏ သားသမီးများ ပြန်လည်ကျန်းမာလာစေရန် အနားယူရန် လိုအပ်သည့်အခါ ၎င်းတို့ကို အနားယူခွင့်ပြုရမည်ဖြစ်ပြီး အနားယူရန် လိုအပ်သည့်အခါ အနားယူခွင့်ပြုရမည် ဖြစ်သည်။ ၎င်းတို့၏ သားသမီးများ၏ ကျန်းမာရေးကို သေချာစေခြင်းသည် မဖြစ်မနေလုပ်ဆောင်ရမည့်အရာ ဖြစ်သည်၊ အကယ်၍ သားသမီးများသည် ၎င်းတို့၏ ကျောင်းစာများတွင် နောက်ကျကျန်ရစ်ပါက မိဘများသည် နောက်ပိုင်းတွင် ယင်းကို ပြန်လည်ကာမိစေရန် နည်းလမ်းတစ်ခု ရှာဖွေနိုင်သည်။ ဤသည်တို့မှာ မိဘများ ဖြည့်ဆည်းသင့်သော တာဝန်ဝတ္တရားများ ဖြစ်ကြသည်။ တစ်ဖက်တွင် ၎င်းတို့သည် မိမိတို့၏ သားသမီးများကို ခိုင်မာသော အသိပညာများ ရရှိစေရန် ကူညီရမည်၊ အခြားတစ်ဖက်တွင် ၎င်းတို့သည် မိမိတို့၏ သားသမီးများကို လမ်းမှန်ပေါ် လျှောက်လှမ်းနိုင်စေရန် လမ်းညွှန်ပြီး ပညာပေးရမည်ဖြစ်ကာ ၎င်းတို့သည် လူ့အဖွဲ့အစည်း၏ မကောင်းသော လားရာများနှင့် ဆိုးယုတ်သော အလေ့အကျင့်များ၏ လွှမ်းမိုးခြင်းကို မခံရစေရန် ၎င်းတို့၏ စိတ်ပိုင်းဆိုင်ရာ ကျန်းမာရေးကို သေချာစေရမည်။ တစ်ချိန်တည်းမှာပင် ၎င်းတို့သည် မိမိတို့၏ သားသမီးများကို ၎င်းတို့၏ ရုပ်ပိုင်းဆိုင်ရာ ကျန်းမာရေးကို သေချာစေရန်အလို့ငှာ သင့်လျော်သော လေ့ကျင့်ခန်းများကို အလေးထားလုပ်ဆောင်စေရမည်။ ဤသည်တို့မှာ မိဘများက မိမိတို့၏ သားသမီးများအပေါ် မည်သည့် လက်တွေ့မကျသော မျှော်လင့်ချက်များ သို့မဟုတ် တောင်းဆိုချက်များကိုမဆို အတင်းအကျပ် သက်ရောက်စေမည့်အစား လုပ်ဆောင်သင့်သော အမှုအရာများ ဖြစ်ကြသည်။ မိဘများသည် မိမိတို့၏ သားသမီးများ ၎င်းတို့၏ ဝိညာဉ်အတွက် လိုအပ်သော အမှုအရာများနှင့် ၎င်းတို့၏ ရုပ်ပိုင်းဆိုင်ရာ အသက်တာများတွင် လိုအပ်သော အမှုအရာများ နှစ်မျိုးစလုံးနှင့်ပတ်သက်၍ မိမိတို့၏ တာဝန်ဝတ္တရားများကို ဖြည့်ဆည်းရမည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ ဖော်မပြတတ်အောင် စိတ်ဆင်းရဲခံစားရတယ်။ အရင်က ကျွန်မထင်ခဲ့တာက သမီးကို အတတ်ပညာအမျိုးမျိုးသင်ပေးပြီး လူသိများလာအောင် နာမည်ကြီးစင်မြင့်ပေါ်တက်ရအောင်၊ လူတိုင်းက သူ့ကို အားကျချီးကျူးလာအောင် လုပ်ပေးတာက မိခင်တစ်ယောက်အနေနဲ့ ကိုယ့်တာဝန်ကို ဖြည့်ဆည်းနေတာပဲလို့ပေါ့။ ဒါပေမဲ့ မိဘတွေရဲ့ တကယ့်တာဝန်အမှန်က ကလေးတွေရဲ့ စိတ်ပိုင်းဆိုင်ရာ ကျန်းမာပျော်ရွှင်မှုကို သေချာစေရင်း သူတို့ကို အပြုသဘောဆောင်တဲ့ အတွေးအခေါ်အမြင်တွေ တည်ဆောက်ဖို့ ကူညီပေးရမယ်၊ သူတို့ကို မှန်ကန်တဲ့ ဘဝပန်းတိုင်တွေရှိဖို့ လမ်းပြပေးရမယ်၊ သူတို့ရဲ့ စိတ်ဝင်စားမှုနဲ့ ဝါသနာတွေအပေါ် အခြေခံပြီး ပျိုးထောင်ပေးရမယ်၊ ပြီးတော့ ဘုရားသခင်ရဲ့ သတ်မှတ်ချက်တွေနဲ့ အချုပ်အခြာအာဏာကို ကျိုးနွံနာခံဖို့ လမ်းပြပေးရမှာပဲဖြစ်တယ်။ နေ့စဉ်ဘဝမှာလည်း မိဘတွေက ကလေးတွေကို အစားအသောက်၊ အဝတ်အစား၊ နေထိုင်ရေးနဲ့ သွားလာရေးလို အခြေခံလိုအပ်ချက်တွေနဲ့ ပတ်သက်ပြီး ဂရုစိုက်ပေးသင့်တယ်။ ဥပမာအနေနဲ့ ဘယ်အစားအစာတွေက ကျန်းမာရေးနဲ့ညီညွတ်ပြီး ဘယ်အရာတွေက ခန္ဓာကိုယ်ကို ထိခိုက်စေလဲဆိုတာ ပြောပြပေးသင့်တယ်၊ သူတို့ဖျားနာတဲ့အခါ ဂရုစိုက်ပေးတာ၊ လိုအပ်ရင် ဆေးတိုက်ဆေးထိုးလုပ်ပေးတာ၊ ပြီးတော့ သူတို့ရဲ့ နေ့စဉ်လိုအပ်ချက်တွေကို ဂရုတစိုက် ကြည့်ရှုပေးတာ။ ဒါတွေက မိဘတွေ လုပ်သင့်တဲ့အရာတွေပဲ။ အပေါ်ယံကြည့်ရင် ကျွန်မ အလုပ်ရှုပ်ခံပြီး လှုပ်ရှားနေတာတွေက သမီးလေးရဲ့ အကျိုးအတွက်လို့ ထင်ရပေမဲ့ တကယ်တမ်းမှာတော့ ကျွန်မအတွက် ဂုဏ်ယူဝင့်ကြွားမှုတွေ ယူဆောင်လာပေးဖို့ပဲ လိုချင်ခဲ့တာ၊ သမီးလေးရဲ့ ကလေးဘဝ ပျော်ရွှင်မှုကို လုယူပြီး ဘုရားနှုတ်ကပတ်တော်ကို စားသောက်တာနဲ့ စုဝေးပွဲတက်တာတွေကို တားမြစ်တဲ့အထိပါပဲ။ ကျွန်မ တကယ်ကို တစ်ကိုယ်ကောင်းဆန်ခဲ့တာပဲ။ သူ့ရဲ့ အရည်အချင်း၊ စိတ်ဝင်စားမှုနဲ့ ဝါသနာတွေအတိုင်း ကျွန်မ လမ်းပြပေးခဲ့သင့်တယ်။ သူ့ကို အတင်းအကျပ် ဖိနှိပ်ပြီး ပညာရေးကို ဖိအားပေးတာမျိုး မလုပ်ဘဲနဲ့ပေါ့။ ဒါ့အပြင် ကျွန်မ ကလေးကို ဘုရားသခင်ရှေ့မှောက်ခေါ်ဆောင်လာပြီး ဆုတောင်းတတ်အောင်၊ ဘုရားနှုတ်ကပတ်တော်ကို စားသောက်တတ်အောင်၊ ကိုယ်တော့်ကို ကိုးကွယ်တတ်အောင်နဲ့၊ လောကရဲ့ ဆိုးညစ်တဲ့ရေစီးကြောင်းတွေကနေ ဝေးဝေးနေတတ်အောင် လမ်းပြပေးသင့်တယ်။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်မှာ ကျွန်မ အရင်လို သမီးကို ဖျော်ဖြေပွဲတွေမှာ ပါဝင်ဖို့ ခေါ်မသွားတော့ဘဲ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံဖို့ လမ်းပြပေးခဲ့တယ်၊ ပြီးတော့ သူနဲ့အတူ ဘုရားနှုတ်ကပတ်တော်ကို စားသောက်ဖို့နဲ့ စုဝေးပွဲတွေတက်ဖို့ အချိန်ပိုပေးခဲ့တယ်။

နောက်ပိုင်းမှာ သမီးနဲ့ကျွန်မ စုဝေးပွဲတစ်ခုမှာ စင်တင်ပြဇာတ်တစ်ခုကို ကြည့်ခဲ့ကြတယ်။ “နှုတ်ဆက်ပါတယ်၊ ကျွန်မရဲ့ အပြစ်ကင်းစင်တဲ့ ကျောင်းတော်ရာ” ဆိုတဲ့ ပြဇာတ်ပေါ့။ ကြည့်ပြီးတဲ့နောက်မှာ သမီးလေးက အရမ်းကို တို့ထိခံစားသွားရပြီး စာတန်က လူတွေကို ထိခိုက်နစ်နာစေဖို့ ကျော်ကြားမှုနဲ့ အကျိုးအမြတ်ကို အသုံးပြုတယ်ဆိုတာ နားလည်သွားတယ်။ ဘုရားနှုတ်ကပတ်တော်ကို စားသောက်ခြင်းအားဖြင့် သမီးလေးက သူ့တာဝန်ကို ထမ်းဆောင်မှသာ ဘဝရဲ့လမ်းကြောင်းမှန်ကို လျှောက်လှမ်းနိုင်မယ်ဆိုတာကို နားလည်သွားခဲ့တယ်။ တစ်နေ့မှာ သမီးလေးကျောင်းကပြန်လာတော့ ကျွန်မကို ပြတ်ပြတ်သားသား ပြောတယ်၊ “မေမေ၊ သမီးကျောင်းမှာ အရမ်းစိတ်ဖိစီးရတယ်၊ ညီအစ်ကိုမောင်နှမတွေလို လွတ်လပ်ပြီး ပွင့်လင်းလွတ်မြောက်တဲ့ဘဝနဲ့ နေချင်တယ်။ သမီး စာဆက်မသင်တော့ဘဲ အသင်းတော်မှာ တာဝန်ထမ်းဆောင်ချင်တယ်” တဲ့။ ကျွန်မ အရမ်းအံ့ဩသွားပြီး တွေးမိတယ်၊ “နင် အခုရောက်နေတဲ့နေရာကို ရောက်ဖို့ မလွယ်ခဲ့ဘူးနော်။ စာဆက်မသင်တော့ရင် စင်မြင့်ပေါ်က နင့်ရဲ့အိပ်မက်တွေကို တစ်ခါတည်းနဲ့ အပြီးတိုင် စွန့်လွှတ်လိုက်ရတော့မှာ၊ အရင်က ကြိုးစားခဲ့သမျှတွေ အလဟဿဖြစ်သွားမှာ မဟုတ်ဘူးလား” လို့ပေါ့။ အဲဒီအချိန်မှာ ကျွန်မကိုယ်တိုင်က ကျော်ကြားမှုနဲ့ အကျိုးအမြတ်ကို လိုက်စားချင်နေတုန်းပဲဆိုတာ သဘောပေါက်သွားပြီး စိတ်နှလုံးထဲမှာ ဘုရားသခင်ဆီ ဆုတောင်းလိုက်တယ်၊ “အို ဘုရားသခင်၊ ကျွန်မသမီးက စာဆက်မသင်တော့ဖို့ ဆန္ဒရှိပေမဲ့ သမီးစိတ်ထဲမှာတော့ လက်မခံနိုင်ဖြစ်နေတုန်းပဲ။ အို ဘုရားသခင်၊ ကျေးဇူးပြုပြီး သမီးရဲ့ စိတ်ပိုင်းဖြတ်မှုကို ခိုင်မာစေပြီး ကျော်ကြားမှုနဲ့ အကျိုးအမြတ်ရဲ့ သံခြေကျင်းတွေကနေ လွတ်မြောက်အောင် ကူညီတော်မူပါ” လို့ပေါ့။ ဆုတောင်းပြီးတဲ့နောက်မှာ ဘုရားနှုတ်ကပတ်တော်ကို ကျွန်မ သတိရလိုက်တယ်။ “မိဘများ၏ မိမိတို့၏ သားသမီးများအပေါ်ထားရှိသော မျှော်လင့်ချက်များ၏ အနှစ်သာရကို စိတ်ဖြာလေ့လာဆွေးနွေးခြင်းမှတစ်ဆင့် ဤမျှော်လင့်ချက်များသည် တစ်ကိုယ်ကောင်းဆန်ကြောင်း၊ လူ့သဘာဝနှင့် ဆန့်ကျင်ကြောင်း။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) “ယခု သင်တို့ထဲမှ မည်သူသည် ဘုရားသခင်အိမ်တော်ရှိ သင်၏တာဝန်ကို မတော်တဆ ထမ်းဆောင်မိသည့်သူ ရှိသနည်း။ သင်၏တာဝန်ကို ထမ်းဆောင်ရန် မည်သည့်နောက်ခံအခြေအနေမှ ရောက်ရှိလာသည်ဖြစ်စေ မည်သည်ကမျှ တိုက်တိုက်ဆိုင်ဆိုင် ဖြစ်လာသည်မရှိပေ။ ဤတာဝန်သည် ယုံကြည်သူအချို့ကို ကြုံသလိုရှာဖွေပေးရုံဖြင့် ထမ်းဆောင်၍မရပေ။ ဤသည်မှာ ခေတ်များမတိုင်မီကပင် ဘုရားသခင်က ကြိုတင်ပြဋ္ဌာန်းထားသော အရာတစ်ခုဖြစ်ခဲ့သည်။ တစ်စုံတစ်ခုကို ကြိုတင်ပြဋ္ဌာန်းထားသည်ဆိုသည်မှာ မည်သည့်သဘောဖြစ်သနည်း။ တိတိကျကျမှာ မည်သည်နည်း။ ယင်းမှာ ဘုရားသခင်သည် သူ၏ စီမံခန့်ခွဲမှုအစီအစဉ်တစ်ခုလုံးတွင် အချိန်ကြာမြင့်စွာကပင် သင် ကမ္ဘာပေါ်သို့ အကြိမ်မည်မျှ လာရောက်မည်၊ နောက်ဆုံးသောကာလတွင် သင်သည် မည်သည့်အမျိုးအနွယ်နှင့် မည်သည့် မိသားစုထဲတွင် မွေးဖွားမည်၊ ဤမိသားစု၏ အနေအထား မည်သို့ရှိမည်၊ သင်သည် ယောက်ျား သို့မဟုတ် မိန်းမ မည်သည်ဖြစ်မည်၊ သင်၏ အားသာချက်များမှာ မည်သည့်အရာများ ဖြစ်မည်၊ သင်သည် မည်သည့်ပညာအရည်အချင်း အဆင့်ရှိမည်၊ သင်သည် မည်မျှ ရှင်းလင်းစွာ ပြောဆိုနိုင်မည်၊ သင်၏အစွမ်းအစမှာ မည်သည်ဖြစ်မည်နှင့် သင်၏ အဆင်းမှာ မည်သို့ရှိမည်တို့ကို စီစဉ်ခဲ့သည်ဟူသည့် သဘောဖြစ်သည်။ သူသည် သင်ဘုရားသခင်၏ အိမ်တော်သို့ လာရောက်ကာ သင်၏တာဝန်ကို စတင်ထမ်းဆောင်ရမည့် အသက်အရွယ်နှင့် မည်သည့်အချိန်တွင် မည်သည့်တာဝန်ကို သင်ထမ်းဆောင်ရမည်ဟူ၍လည်း စီစဉ်ခဲ့သည်။ ဘုရားသခင်က သင့်အတွက် အဆင့်တစ်ခုချင်းစီကို အစောကတည်းက ကြိုတင်ပြဋ္ဌာန်းထားသည်။ သင် မမွေးဖွားမီနှင့် သင်ရှေးလွန်ခဲ့သော ဘဝများစွာက ကမ္ဘာသို့လာခဲ့စဉ်ကပင် အမှု၏ဤနောက်ဆုံးအဆင့် အတောအတွင်းတွင် မည်သည့်တာဝန် သင်ထမ်းဆောင်ရမည်ကို ဘုရားသခင်သည် စီစဉ်ပေးထားပြီး ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ကနေတစ်ဆင့် လူတစ်ယောက်က ဘုရားသခင်ရဲ့အိမ်တော်ကိုလာပြီး တာဝန်ထမ်းဆောင်ရမယ့်အချိန်ကို ဘုရားသခင်က ဟိုးအရင်ကတည်းက စီစဉ်ထားပြီးသားဖြစ်တယ်ဆိုတာကို ကျွန်မ နားလည်ခဲ့တယ်။ ကျွန်မသမီး ဘယ်အချိန်မှာ တာဝန်လာထမ်းဆောင်မလဲဆိုတာကို ဘုရားသခင်က အစတည်းက ကြိုတင်သတ်မှတ်ထားပြီးသားဖြစ်လို့ ကျွန်မအနေနဲ့ အရင်တုန်းကလို ကိုယ့်ရဲ့ဂုဏ်သတင်းနဲ့ အဆင့်အတန်းအတွက် သူ့ဘဝကအရာအားလုံးကို ထိန်းချုပ်ဖို့ ကြိုးစားနေလို့ မဖြစ်တော့ဘူး။ သမီးလေးက ဘုရားသခင်နောက်လိုက်ပြီး တာဝန်ထမ်းဆောင်ဖို့ ရွေးချယ်ခဲ့တဲ့အတွက် ဒါတွေက ဘုရားသခင်ရဲ့ သတ်မှတ်ချက်တွေနဲ့ စီစဉ်မှုတွေပဲဖြစ်ပြီး ကျွန်မက သူ့ကို အပြုသဘောဆောင်တဲ့ လမ်းပြမှုပေးပြီး လမ်းကြောင်းမှန်ပေါ် လျှောက်လှမ်းခွင့်ပေးရမယ်။ ဒါက ကျွန်မ ဖြည့်ဆည်းရမယ့် တာဝန်ပဲ။ ဒီလိုစိတ်ထဲမှာထားပြီး ကျွန်မ သမီးရဲ့တောင်းဆိုချက်ကို ဝမ်းမြောက်ဝမ်းသာနဲ့ သဘောတူခဲ့တယ်။ မကြာခင်မှာပဲ သမီးလေးက စာသင်တာစွန့်လွှတ်ပြီး ဘုရားသခင်ရဲ့အိမ်တော်မှာ တာဝန်လာထမ်းဆောင်ခဲ့တယ်။ သမီးလေး အရင်တုန်းကလိုပဲ တောက်ပပြီး ပျော်ပျော်ရွှင်ရွှင်နဲ့ ပြန်ဖြစ်လာတာကို မြင်ရတော့ ကျွန်မ အရမ်းပျော်ရွှင်ခဲ့ရပြီး ဖန်ဆင်းရှင်ရဲ့ သတ်မှတ်ချက်တွေနဲ့ စီစဉ်မှုတွေကို ကျိုးနွံနာခံခြင်းအားဖြင့်သာ လွတ်လပ်ပေါ့ပါးပြီး ပျော်ပျော်ရွှင်ရွှင် အသက်ရှင်နိုင်တယ်ဆိုတာကို သဘောပေါက်ခဲ့တယ်။ ဒါက ဘယ်လောက်များတဲ့ ငွေကြေးနဲ့ ကျော်ကြားမှုတွေနဲ့မှ လဲလှယ်လို့မရတဲ့ အရာပါ။

အဲဒီနောက်မှာ ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်ခဲ့ပြီး လူ့ဘဝရဲ့ တန်ဖိုးနဲ့ အဓိပ္ပာယ်ကို ပိုပြီး နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူ့ဘဝတွင် ဘုရားသခင်ကို ယုံကြည်ခြင်း၊ သမ္မာတရားကို လိုက်စားခြင်းနှင့် ဖန်ဆင်းခံသတ္တဝါအဖြစ် ၎င်းတို့၏တာဝန်ကို ကျေပွန်ခြင်းမှလွဲ၍ အရာရာသည် အချည်းနှီးဖြစ်ပြီး အမှတ်ရရန် မထိုက်တန်ပါ။ သင်သည် ကမ္ဘာကို အတုန်လှုပ်နိုင်ဆုံးသော စွမ်းဆောင်မှုတစ်ခုကို ပြီးမြောက်ခဲ့လျှင်ပင်၊ အာကာသထဲသွား၍ လကမ္ဘာဆီရောက်ဖူးပြီး ပြန်လာခဲ့လျှင်ပင် သင်သည် လူသားမျိုးနွယ်အတွက် အကျိုးကျေးဇူး၊ သို့မဟုတ် အထောက်အကူ အနည်းငယ် ဖြစ်လာစေသော သိပ္ပံပညာဆိုင်ရာ တိုးတက်မှုများကို ပြုလုပ်ခဲ့လျှင်ပင် ယင်းသည် အချည်းနှီးဖြစ်ပြီး ယင်းတို့အားလုံးသည် ကွယ်ပျောက်သွားမည်ဖြစ်သည်။ မကွယ်ပျောက်နိုင်သည့် တစ်ခုတည်းသောအရာမှာ အဘယ်နည်း။ (ဘုရားသခင်၏ နှုတ်ကပတ်တော်ဖြစ်သည်။) ဘုရားသခင်၏ နှုတ်ကပတ်တော်၊ ဘုရားသခင်အား သက်သေခံချက်များ၊ ဖန်ဆင်းရှင်အတွက် သက်သေရပ်တည်သော သက်သေခံချက်များ၊ အလုပ်များနှင့် လူတို့၏ ကောင်းမှုများသာလျှင် မကွယ်ပျောက်သွားဘဲ ရှိမည်ဖြစ်သည်။ ဤအရာများသည် ထာဝရ တည်မြဲနေမည်ဖြစ်ပြီး ယင်းတို့သည် အလွန်တန်ဖိုးရှိသည်။ ထို့ကြောင့် သင်တို့၏ ကန့်သတ်ချုပ်ချယ်မှုအားလုံးကို ပယ်ရှား၍ ဤကြီးမြတ်သော အားထုတ်မှုကို လုပ်ဆောင်လော့။ ထို့ပြင် မိမိကိုယ်ကို မည်သည့်လူ၊ အဖြစ်အပျက်နှင့် အမှုအရာတစ်ခုမျှ၏ ချုပ်နှောင်ခြင်းကို မခံနှင့်။ ဘုရားသခင်အတွက် စိတ်ရင်းမှန်ဖြင့် မိမိကိုယ်ကို အသုံးခံလျက် တာဝန်များကို ထမ်းဆောင်ရာ၌ သင်၏ခွန်အားနှင့် ကြီးမားသည့်အဖိုးအခအားလုံးကို ပုံအောလော့။ ဤသည်မှာ အများအားဖြင့် ဘုရားသခင်ကောင်းချီးပေးသော အရာဖြစ်ပြီး ယင်းအတွက် မည်သည့်ဆင်းရဲဒုက္ခအတိုင်းအတာကိုမဆို ခံစားထိုက်ပေ၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဖန်ဆင်းခံတစ်ဦး၏တာဝန်အား ကောင်းမွန်စွာထမ်းဆောင်ခြင်းအားဖြင့်သာလျှင် အသက်ရှင်ခြင်း၌ တန်ဖိုးရှိ၏) “သင်သည် ယခု ဘုရားသခင်နောက်လိုက်သည်၊ ဘုရားသခင်၏ နှုတ်ကပတ်တော်ကို နားထောင်ပြီး ဖန်ဆင်းရှင်၏ တာဝန်ပေးစေခိုင်းချက်ကို လက်ခံသည်။ တစ်ခါတစ်ရံ ယင်းက အနည်းငယ်ခက်ခဲပြီး ပင်ပန်းသည်၊ ထို့ပြင် တစ်ခါတစ်ရံ အနည်းငယ် အရှက်တကွဲဖြစ်ခြင်းနှင့် စစ်ဆေးခြင်းကို ခံရသည်။ သို့သော် ဤသည်တို့မှာ ကောင်းသောအရာများဖြစ်ပြီး မကောင်းသောအရာများ မဟုတ်ချေ။ အဆုံးတွင် သင်ရရှိမည့်အရာမှာ အဘယ်အရာနည်း။ သင်ရရှိမည့်အရာမှာ သမ္မာတရားနှင့် အသက်ဖြစ်ပြီး နောက်ဆုံးတွင် ဖန်ဆင်းရှင်၏ ထောက်ခံချက်နှင့် သင့်အား အတည်ပြုချက်ဖြစ်သည်။ ဘုရားသခင်က ‘သင် ငါ့နောက်သို့လိုက်၏၊ ငါသည် သင့်ကို မျက်နှာသာပေးပြီး သင့်အားဖြင့် ငါကျေနပ်သည်’ ဟု ဆိုသည်။ အကယ်၍ ဘုရားသခင်က သင်သည် သူ၏အမြင်၌ ဖန်ဆင်းခံ သတ္တဝါတစ်ဦးဖြစ်ကြောင်းမှလွဲ၍ အခြားမည်သည့်အရာမျှ မပြောပါက သင်သည် အချည်းနှီးနေထိုင်လာသည် မဟုတ်ဘဲ အသုံးဝင်နေခြင်းဖြစ်သည်။ ဤနည်းဖြင့် ဘုရားသခင်၏ အသိအမှတ်ပြုခံရခြင်းမှာ အံ့ဩဖွယ်ရာဖြစ်ပြီး ယင်းသည် သေးငယ်သော စွမ်းဆောင်မှုမဟုတ်ချေ။ လူတို့သည် စာတန်နောက်သို့ လိုက်လျှင် အဘယ်အရာ ရရှိမည်နည်း။ (ပျက်စီးခြင်းကို ရရှိမည်။) ဖျက်ဆီးခြင်းမခံရမီ ထိုလူတို့သည် အဘယ်အရာဖြစ်လာမည်နည်း။ (၎င်းတို့သည် နတ်ဆိုးများ ဖြစ်ကြလိမ့်မည်။) ထိုလူတို့သည် နတ်ဆိုးများဖြစ်လာလိမ့်မည်။ လူတို့သည် ကျွမ်းကျင်မှု မည်မျှဆည်းပူးသည်၊ ဝင်ငွေမည်မျှ ရှာဖွေရရှိသည်၊ ကျော်ကြားမှုနှင့် အကျိုးအမြတ် မည်မျှရရှိသည်၊ ရုပ်ဝတ္ထုဆိုင်ရာ အကျိုးအမြတ် မည်မျှခံစားသည်၊ သို့မဟုတ် လောကီကမ္ဘာ၌ ၎င်းတို့၏အဆင့်အတန်း မည်မျှမြင့်မားသည်ဖြစ်စေ ၎င်းတို့သည် စိတ်အတွင်းထဲ၌ ပို၍ပို၍ ဖောက်ပြန်ပျက်စီးလာမည်၊ ပို၍ပို၍ ကောက်ကျစ်ဆိုးယုတ်ပြီး ညစ်ညူးလာမည်၊ ပို၍ပို၍ ပုန်ကန်ထကြွလာပြီး သူတော်ကောင်းယောင်ဆောင်လာကာ၊ နောက်ဆုံးတွင် ၎င်းတို့သည် အသက်ရှင်နေသော သရဲတစ္ဆေများ ဖြစ်လာကြလိမ့်မည်။ လူဆန်မည် မဟုတ်တော့ပေ။ သို့ဆိုလျှင် ဖန်ဆင်းရှင်၏အမြင်တွင် ထိုသို့သောလူများကို မည်သို့မြင်သနည်း။ ‘လူမဆန်’ ရုံသာ ဖြစ်သလော။ ထိုသို့သောလူအပေါ် ဖန်ဆင်းရှင်၏အမြင်နှင့် သဘောထားကား အဘယ်နည်း။ ယင်းမှာ မနှစ်သက်ခြင်း၊ စက်ဆုပ်ခြင်း၊ အလွန်မုန်းတီးခြင်း၊ ငြင်းပယ်ခြင်းနှင့် နောက်ဆုံးတွင် ကျိန်ဆဲခြင်း၊ ပြစ်ဒဏ်ပေးခြင်းနှင့် ဖျက်ဆီးခြင်း ဖြစ်၏။ လူတို့သည် မတူညီသောလမ်းကို လျှောက်ကြပြီး မတူညီသည့် ရလဒ်များနှင့် အဆုံးသတ်ကြသည်။ အဘယ်လမ်းကို သင်တို့ရွေးချယ်သနည်း။ (ဘုရားသခင်ကို ယုံကြည်ရန်နှင့် သူ့နောက်လိုက်ရန်ဖြစ်သည်။) ဘုရားသခင်နောက်လိုက်ရန် ရွေးချယ်ခြင်းသည် မှန်ကန်သောလမ်းကြောင်းကို ရွေးချယ်ခြင်း ဖြစ်သည်။ ယင်းက အလင်း၏လမ်းကြောင်းပေါ်သို့ စတင်တက်ရောက်ခြင်း ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဖန်ဆင်းခံတစ်ဦး၏တာဝန်အား ကောင်းမွန်စွာထမ်းဆောင်ခြင်းအားဖြင့်သာလျှင် အသက်ရှင်ခြင်း၌ တန်ဖိုးရှိ၏) ဘုရားနှုတ်ကပတ်တော်ကို ဖတ်ပြီးတဲ့နောက် ဘုရားသခင်ကို ယုံကြည်ခြင်း၊ သမ္မာတရားကို လိုက်စားခြင်းနဲ့ ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းခြင်းအားဖြင့်သာ သမ္မာတရားကို ရရှိနိုင်ပြီး လူပီပီသသ အသက်ရှင်နေထိုင်နိုင်တယ်ဆိုတာကို ကျွန်မ နားလည်ခဲ့တယ်။ ဂုဏ်သတင်းနဲ့ အဆင့်အတန်းကို လိုက်စားတာက စာတန်နောက်ကို လိုက်နေတာပဲ၊ လူတွေရဲ့ လေးစားမှုကို ရရှိခဲ့ရင်တောင်မှ အဲဒါက ခဏတာပဲဖြစ်ပြီး ပျက်စီးခြင်းလမ်းပေါ်မှာပဲ ရှိနေတုန်းပဲ။ အခုတော့ သမီးနဲ့ကျွန်မနှစ်ယောက်စလုံး တာဝန်ထမ်းဆောင်နေကြပြီး လူ့အဖွဲ့အစည်းက အမျိုးမျိုးသော စုံစမ်းသွေးဆောင်မှုတွေနဲ့ ဆိုးညစ်တဲ့ရေစီးကြောင်းတွေရဲ့ ထိပါးနှောင့်ယှက်မှုတွေကနေ ဝေးကွာနေကြပြီ။ သမီးလေးက စိတ်ဖိစီးပြီး နာကျင်ရတယ်လို့ မခံစားရတော့ဘူး၊ ကျွန်မလည်း စိတ်ထဲမှာ ပေါ့ပါးပြီး လွတ်မြောက်သွားတယ်။ သမီးလေး တာဝန်ထမ်းဆောင်ရင်း အခက်အခဲတွေကြုံရတဲ့အခါ ညီအစ်ကိုမောင်နှမတွေက မေတ္တာနဲ့ ကူညီကြပြီး လူတိုင်းက သူ့ကို စိတ်ရင်းနဲ့ ဆက်ဆံကြတယ်။ သမီးလေးမှာ မကောင်းတဲ့အကျင့်တွေရှိတော့ ညီအစ်မတွေက စိတ်ရှည်ရှည်နဲ့ ထောက်ပြကူညီပေးကြလို့ ခြောက်လမပြည့်ခင်မှာပဲ သမီးလေးက သူ့ရဲ့မကောင်းတဲ့အကျင့်အများကြီးကို ပြင်ဆင်နိုင်ခဲ့တယ်။ တစ်ခါတလေ သမီးလေးက ကျွန်မရဲ့ပြဿနာတွေကို သတိထားမိပြီး ကျွန်မနဲ့ သမ္မာတရားကို တက်တက်ကြွကြွ မိတ်သဟာယဖွဲ့ပေးတယ်။ ကျွန်မသမီးက မှန်ကန်တဲ့လမ်းကြောင်းပေါ် လျှောက်လှမ်းပြီး တိုးတက်ပြောင်းလဲမှုတွေ ပြုလုပ်နေတာကို မြင်တော့၊ ကျွန်မ လှိုက်လှိုက်လှဲလှဲ ဘုရားသခင်ကို ကျေးဇူးတင်မိပါတယ်။ ဘုရားနှုတ်ကပတ်တော်တွေက ကျွန်မတို့ကို လမ်းပြမပေးခဲ့ရင်၊ သမီးနဲ့ကျွန်မနှစ်ယောက်လုံး စာတန်ကြောင့်ဖြစ်တဲ့ ဒုက္ခဝေဒနာထဲမှာပဲ အသက်ရှင်နေကြဦးမှာ၊ ဘုရားသခင်ကို ပုန်ကန်ပြီး ကိုယ်တော်နဲ့ ပိုပိုပြီး ဝေးကွာနေကြဦးမှာဖြစ်ပြီး အဆုံးမှာတော့ ကျွန်မတို့က စာတန်နဲ့အတူ ပျက်စီးသွားကြမှာပဲ။ ကျွန်မတို့ကို ကယ်တင်ပေးတဲ့အတွက် ဘုရားသခင်ကို ကျေးဇူးတင်ပါတယ်။


၇၈။ နောင်တမရတဲ့ ကျွန်မရဲ့ ရွေးချယ်မှု

ကျင့်ရှင်၊ တရုတ်နိုင်ငံ

ကျွန်မက ကိုးဆယ်ဖွားတစ်ယောက်ပါ၊ ပြီးတော့ အလယ်တန်းကျောင်းတက်တုန်းက အချစ်ဇာတ်လမ်းတွေကို ကျွန်မ စွဲလန်းခဲ့တယ်။ ယောက်ျားလေး ဇာတ်ဆောင်နဲ့ မိန်းကလေး ဇာတ်ဆောင်ကြားက မယိမ်းယိုင်တဲ့ အချစ်ကို မြင်ရတဲ့အခါတိုင်း၊ အထူးသဖြင့် ယောက်ျားလေးက မိန်းကလေးကို ဂရုစိုက်တဲ့အခါ ကျွန်မ အားကျမိတယ်။ တစ်နေ့နေ့မှာ ဒီလိုအချစ်မျိုးကို ကိုယ်တိုင်လည်း ပိုင်ဆိုင်နိုင်ဖို့ မျှော်လင့်ခဲ့တာပေါ့။ ကိုယ့်ကိုချစ်တဲ့သူတစ်ယောက်ကိုရှာပြီး နှစ်ယောက်အတူ အေးအတူပူအမျှ ဘဝကိုဖြတ်သန်းရတာဟာ ဘဝမှာ ရှင်သန်နေထိုင်ဖို့ အပျော်ရွှင်ဆုံးနဲ့ အဓိပ္ပာယ်အရှိဆုံးနည်းလမ်းပဲလို့ ကျွန်မ တွေးခဲ့တယ်။

၂၀၀၉ ခုနှစ်၊ ဧပြီလမှာ ဘုရားသခင်ကို စယုံကြည်ပြီး မကြာခင်မှာပဲ ဝမ်ဘင်းနဲ့ ကျွန်မ တွေ့ခဲ့တယ်။ သူက ကျွန်မထက် လေးနှစ်ကြီးပြီး ဟန်ဆောင်မှုကင်းတယ်၊ ရိုးသားတယ်၊ ရင့်ကျက်ပြီး တည်ငြိမ်တဲ့အပြင် ကျွန်မအပေါ်မှာ အရမ်းကို အလေးထားပြီး ဂရုစိုက်တတ်တဲ့သူပါ။ ကျွန်မ သူ့ကို စိတ်တိုပြီး စိတ်ဆိုးတဲ့အခါတိုင်း သူက အမြဲတမ်း သည်းခံပေးတယ်။ ပုံမှန်ဆိုရင် တစ်ခုခုဖြစ်လာရင် သူက ကျွန်မရဲ့သဘောထားကို အရင်မေးတယ်၊ ပြီးတော့ အမြဲတမ်း ကျွန်မသဘောအတိုင်းလိုက်ပြီး ကျွန်မရဲ့ရွေးချယ်မှုတွေကို လေးစားတယ်။ သူနဲ့အတူရှိနေရတာကို ကျွန်မ သက်သောင့်သက်သာရှိခဲ့တယ်။ ဆွေမျိုးတွေနဲ့ သူငယ်ချင်းတွေကလည်း ကျွန်မကို အားကျကြပြီး ဝမ်ဘင်းက ကျွန်မကို အရမ်းအလျှော့ပေးတယ်၊ ဒီခေတ်မှာ ဒီလိုလူမျိုးက ရှာရခက်တယ်လို့ ပြောကြတယ်။ အဲဒီအချိန်က ကျွန်မဟာ အချစ်ရဲ့ ချိုမြိန်မှုထဲမှာ နစ်မျောနေခဲ့ပြီး ဒီလို အလိုက်သိတတ်တဲ့ ချစ်သူကို ရထားလို့ ကံကောင်းလိုက်တာလို့ ခဏခဏ ခံစားမိခဲ့တယ်။

ဘုရားသခင်ရဲ့ နှုတ်ကပတ်တော်တွေကို ပိုဖတ်လာတာနဲ့အမျှ၊ နောက်ဆုံးသော ကာလမှာ ဘုရားသခင် လူ့ဇာတိခံယူပြီး အမှုပြုတာဟာ လူသားတွေကို ကယ်တင်ပြီး စုံလင်အောင် ပြုလုပ်ပေးဖို့၊ ဘုရားသခင်ကို စိတ်ရင်းမှန်နဲ့ ယုံကြည်ပြီး သူ့ရဲ့ တရားစီရင်မှုကို လက်ခံနိုင်တဲ့၊ သန့်စင်ခံရတဲ့သူတွေကို နောက်ခေတ်ထဲကို ခေါ်ဆောင်ဖို့ ဖြစ်တယ်၊ ပြီးတော့ ဒါက လူသားမျိုးနွယ်ကို ကယ်တင်ဖို့ ဘုရားသခင်ရဲ့ အမှုတော်မှာ နောက်ဆုံးအဆင့်ဖြစ်တယ်ဆိုတာကိုလည်း နားလည်ခဲ့တယ်။ ကျွန်မမိဘတွေကလည်း ဘုရားသခင်ကို ယုံကြည်ခြင်းရဲ့ အရေးပါပုံအကြောင်း ကျွန်မနဲ့ မကြာမကြာ မိတ်သဟာယပြုပေးပြီး ဒီလို အရမ်းရှားတဲ့ အခွင့်အရေးကို တန်ဖိုးထားဖို့ သတိပေးခဲ့ကြတယ်။ ကျွန်မက ဝမ်ဘင်းကို ဧဝံဂေလိတရား ဟောပြောချင်ခဲ့တယ်။ ကျွန်မတို့နှစ်ယောက်သာ ဘုရားသခင်ကို အတူတူယုံကြည်ပြီး၊ သမ္မာတရားကို အတူတူလိုက်စားနိုင်မယ်၊ နောက်ဆုံးမှာ အတူတူ ကယ်တင်ခြင်းခံရပြီး နိုင်ငံတော်ထဲ ဝင်ရောက်နိုင်မယ်ဆိုရင် ဘယ်လောက်တောင် ပျော်စရာကောင်းလိုက်မလဲ။ ဒါကြောင့် ယုံကြည်ခြင်းအပေါ်ထားတဲ့ သူ့ရဲ့ သဘောထားကို သိရဖို့ ကျွန်မ ပါးပါးနပ်နပ်နဲ့ ကြိုးစားခဲ့တယ်။ သူက ဘုရားသခင်ကို မယုံကြည်ဘူး၊ လူတစ်ယောက်ရဲ့ ကံကြမ္မာဟာ ကိုယ့်လက်ထဲမှာပဲ ရှိတယ်လို့ သူယုံကြည်တယ်။ သူက “ငါတို့က လူငယ်တွေ၊ ပိုက်ဆံကိုပဲ အဓိကကြည့်ရမယ်” လို့ ပြောတယ်။ ပြီးတော့ ဘုရားသခင်ကို ယုံကြည်ခြင်းအကြောင်း ကျွန်မမိဘတွေ ပြောတာကို နားမထောင်ဖို့နဲ့ ဒီလောကမှာ ဘုရားသခင်ဆိုတာ လုံးဝမရှိဘူးလို့လည်း ကျွန်မကို ပြောခဲ့တယ်။ သူ ဒါတွေ ပြောတာကို ကြားလိုက်ရတော့ ကျွန်မ ပြောမပြတတ်အောင် အနေရခက်သွားတယ်။ ကျွန်မတို့နှစ်ယောက်စလုံးက ဘုရားသခင်ကို ယုံကြည်နိုင်မယ်လို့ အစက ကျွန်မ တွေးခဲ့တာ။ ဒါပေမဲ့ သူက ဘုရားမဲ့ဝါဒီတစ်ယောက် ဖြစ်လိမ့်မယ်လို့ ကျွန်မ ဘယ်တုန်းကမှ မမျှော်လင့်ခဲ့ဘူး။ ကျွန်မ ဘယ်လိုလုပ်ရမလဲ။ ဘုရားသခင်ကို မယုံကြည်တဲ့ မိသားစုဝင်တွေရှိတဲ့ ညီအစ်ကိုမောင်နှမတချို့ကို သူတို့မိသားစုဝင်တွေက တားဆီးနှောင့်ယှက်ပြီး ညှဉ်းပန်းနှိပ်စက်ကြတာကို ကျွန်မ မြင်ဖူးတယ်၊ ဒါက အရမ်း နာကျင်စရာကောင်းတာပဲ။ ကျွန်မရဲ့ ဝမ်းကွဲအစ်မလိုပေါ့။ သူ မလက်ထပ်ခင်က တာဝန်တွေကို တက်တက်ကြွကြွထမ်းဆောင်ပြီး နေရာအနှံ့မှာ ဧဝံဂေလိတရားကို ဟောပြောခဲ့တယ်၊ ဒါပေမဲ့ သူ့ယောက်ျားက ဘုရားမဲ့ဝါဒီဖြစ်တော့ သူတို့လက်ထပ်ပြီးတဲ့နောက်မှာ သူ့ယုံကြည်ခြင်းကို ညှဉ်းပန်းနှိပ်စက်ပြီး တားဆီးခဲ့တယ်၊ နေ့တိုင်း ရန်ဖြစ်လိုက်၊ သတ်ပုတ်လိုက်ပဲ။ နောက်ပိုင်းမှာ ကျွန်မအစ်မက စုဝေးပွဲတောင် မတက်နိုင်တော့ဘူး၊ အဆုံးမှာတော့ အစ်မက ကွာရှင်းဖို့ အတင်းအကျပ် ဖိအားပေးခံခဲ့ရပြီး ကလေးကို ယောက်ျားဘက်က ယူသွားတယ်။ သူ့ကလေးအကြောင်း တွေးမိတိုင်း သူ အရမ်းဝမ်းနည်းရတယ်။ ဒီလိုအိမ်ထောင်ရေးမျိုး၊ ဒီလိုနာကျင်မှုမျိုးကို ကျွန်မ မခံစားချင်ဘူး။ ဝမ်ဘင်းက ဘုရားကိုမယုံကြည်ဘူး၊ ဒါကြောင့် ကျွန်မတို့လက်ထပ်ပြီးတဲ့နောက် သူကသာ ကျွန်မကို ညှဉ်းပန်းနှိပ်စက်လာရင် ကျွန်မ ခိုင်ခိုင်မာမာ ရပ်တည်နိုင်ပါ့မလား။ ခဏလောက်တော့ ကျွန်မ ဘာလုပ်လို့ ဘာကိုင်ရမှန်း မသိခဲ့ဘူး။ နာကျင်မှုတွေကြားထဲကနေ ဘုရားသခင်ဆီ ကျွန်မ ဆုတောင်းခဲ့တယ်၊ “အို ဘုရားသခင်၊ ဝမ်ဘင်းက ဘုရားမဲ့ဝါဒီတစ်ယောက်ဖြစ်မယ်လို့ သမီးမထင်ခဲ့မိဘူး။ အတူတူရှိလာတာ ဒီလောက်ကြာနေပြီဆိုတော့ သမီးရဲ့စိတ်ခံစားမှုတွေ အများကြီး ရင်းနှီးမြှုပ်နှံထားခဲ့ပြီးပြီ။ ဒီဆက်ဆံရေးကို လက်လွှတ်ဖို့ သမီးမစွမ်းနိုင်ပါဘူး။ ဒါပေမဲ့ သူ့နဲ့သာ ဆက်နေပြီး၊ ကျွန်မတို့နှစ်ယောက် လမ်းကြောင်းမတူလို့ သူကသာ သမီးရဲ့ယုံကြည်ခြင်းကို တားဆီးလာတဲ့အခါကျရင် သမီး ဘယ်လိုလုပ်ရမလဲ။ ဘုရားသခင်၊ သမီးက ဝိညာဉ်ရင့်ကျက်မှု အရမ်း နုနယ်သေးပါတယ်။ သမီးကို မှန်ကန်တဲ့ ရွေးချယ်မှုလုပ်နိုင်အောင် ကျေးဇူးပြုပြီး လမ်းပြပေးပါ” လို့ပေါ့။ နောက်ရက်တွေမှာ အိမ်ထောင်ရေးကို ဘယ်လိုချဉ်းကပ်ရမလဲဆိုတဲ့ ဘုရားနှုတ်ကပတ်တော်တွေကို ကျွန်မ ဆက်ဖတ်ခဲ့တယ်၊ အိမ်ထောင်ဖက်ရွေးချယ်ရာမှာ စည်းမျဉ်းတွေရှိတယ်ဆိုတာကို ကျွန်မ နားလည်လာတယ်။ စိတ်တူကိုယ်တူရှိပြီး၊ လူ့သဘာဝကောင်းတဲ့၊ ကိုယ့်ယုံကြည်ခြင်းကို မတားဆီးမယ့်သူကို ရှာဖို့က အရေးကြီးတယ်။ ဝမ်ဘင်းက ဘုရားကိုမယုံကြည်ဘူး၊ ကျွန်မတို့က စိတ်သဘောထားလည်း မတူဘူး၊ လမ်းကြောင်းလည်း တစ်ခုတည်းမဟုတ်ဘူး၊ အနှေးနဲ့အမြန် ကျွန်မတို့ လမ်းခွဲကြမှာပဲ။ ကျွန်မ စိတ်ခံစားမှုတွေ ပိုရင်းနှီးမြှုပ်နှံလေ၊ နောက်ပိုင်းမှာ ပိုနာကျင်ရလေပဲ။ အဲဒီအချိန်တုန်းက ဒီအကြောင်းကို တွေးမိတိုင်း ကျွန်မရင်ထဲမှာ နာကျင်ခံစားရတယ်။ လမ်းခွဲရမယ့် အတွေးကို ကျွန်မ မခံနိုင်ခဲ့ဘူး။ ဒါပေမဲ့ ကျွန်မတို့ အတူတူ ဆက်နေမယ်ဆိုရင် မတူညီတဲ့ လမ်းကြောင်းတွေကို ကျွန်မတို့ လျှောက်လှမ်းနေကြမှာလေ။ ကျွန်မစိတ်ထဲမှာ အရမ်းကို ရှုပ်ထွေးနေခဲ့တယ်၊ ဒါနဲ့ ဘုရားသခင်ဆီမှာ ကျွန်မရဲ့ နာကျင်မှုတွေ၊ အခက်အခဲတွေကို ရင်ဖွင့်ပြီး ကိုယ်တော့်ရဲ့အကူအညီကို တောင်းခံခဲ့တယ်။

အချိန်ဘယ်လိုကုန်သွားမှန်းမသိခင်မှာပဲ ၂၀၁၁ ခုနှစ်၊ မတ်လကို ရောက်လာပြီး ဝမ်ဘင်းရဲ့မိသားစုက ကျွန်မတို့ကို စေ့စပ်ဖို့ တောင်းဆိုလာတယ်။ ကျွန်မ ရွေးချယ်မှုတစ်ခု မဖြစ်မနေ လုပ်ခဲ့ရတယ်။ ဝမ်ဘင်းက ဘုရားကိုမယုံကြည်ဘူး၊ ကျွန်မတို့နှစ်ယောက် အတူတူ လမ်းကြောင်း အဆုံးထိ လျှောက်နိုင်မှာမဟုတ်ဘူးဆိုတာ ကျွန်မ စိတ်နှလုံးထဲမှာ ရှင်းရှင်းလင်းလင်း သိနေခဲ့တယ်၊ ဒါပေမဲ့ မျှော်လင့်ချက်တချို့ကို ဆက်ထားနေခဲ့ပြီး တွေးမိတယ်။ “ငါ သူ့ကို ဘုရားသခင်ရဲ့အမှုတော်အကြောင်း တရားဝင် တစ်ခါမှ သက်သေမခံဖူးသေးဘူး၊ သမ္မာတရားအပေါ် သူ့ရဲ့သဘောထားကိုလည်း ငါ မသိသေးဘူး။ သူက ဘုရားသခင်ကို မယုံကြည်ပေမဲ့ ငါ့ရဲ့ ယုံကြည်ခြင်းကို မတားဆီးဘူးဆိုရင် ငါတို့ အတူတူ ဆက်နေလို့ရနိုင်သေးတယ်” လို့ပေါ့။ ဒါနဲ့ ဘုရားသခင်ကို ယုံကြည်ခြင်းအကြောင်း သူ့ကိုပြောပြပြီး သူဘယ်လိုတုံ့ပြန်မလဲဆိုတာ ကြည့်ဖို့ ကျွန်မ ဆုံးဖြတ်လိုက်တယ်။ ကျွန်မလေ ဘယ်တုန်းကမှ မမျှော်လင့်ခဲ့မိဘူး၊ ကျွန်မ ဘုရားသခင်ကို ယုံကြည်တယ်လို့ သူကြားလိုက်တာနဲ့ သူက ဒေါသတကြီးနဲ့ လက်သီးကို ဆုပ်ပြီး နံရံကို ထိုးခဲ့တယ်။ သူ့လုပ်ရပ်ကြောင့် ကျွန်မ မှင်သက်သွားခဲ့တယ်၊ ကျွန်မ သတိပြန်ဝင်လာချိန်မှာတော့ သူ့လက်က သွေးထွက်နေခဲ့ပြီ။ သူ နံရံကို ဆက်ထိုးတော့မယ့်ပုံမြင်တော့ ကျွန်မ သူ့လက်ကို အမြန်ဆွဲထားလိုက်တယ်၊ ဒါပေမဲ့ သူက အားနဲ့ ရုန်းထွက်သွားတယ်။ သူ့ရဲ့ ပုံမှန်မဟုတ်တဲ့အပြုအမူ၊ အရမ်းအေးစက်တဲ့ မျက်နှာထား၊ မျက်လုံးထဲက အမုန်းတရားတွေကို မြင်လိုက်ရတော့ သူဟာ လူစိမ်းတစ်ယောက်လိုပဲ၊ ကျွန်မ ကြောက်သွားပြီး တွေးမိတယ်၊ “ဒါ ငါပြောသမျှ အရာရာကို သဘောတူခဲ့တဲ့ ချစ်သူ ဟုတ်သေးရဲ့လား။ ငါ ဘုရားကိုယုံကြည်တယ်လို့ ကြားလိုက်တာနဲ့ ဘာလို့ သူက ဒီလိုသဘောထားမျိုး ဖြစ်သွားရတာလဲ။ ငါက ဘုရားကိုယုံကြည်ရုံပဲ၊ ဘာအမှားမှ မလုပ်ထားဘူး။ ဘာလို့ သူက ဒီလိုတုံ့ပြန်ရတာလဲ” လို့ပေါ့။ ကျွန်မစိတ်ထဲမှာ ဆက်တိုက်ဆုတောင်းနေမိတယ်၊ “အို ဘုရားသခင်၊ သူကသာ သမီးရဲ့ယုံကြည်ခြင်းကို တကယ်တားဆီးမယ်ဆိုရင် သမီးသူနဲ့ လမ်းခွဲဖို့ ဆန္ဒရှိပါတယ်။ ဒါပေမဲ့ သမီးက ဝိညာဉ်ရင့်ကျက်မှု အရမ်းနုနယ်သေးလို့ပါ၊ ကျွန်မတို့နှစ်ယောက်ရဲ့ ဒီနှစ်နှစ်တာ ဆက်ဆံရေးကို မစွန့်လွှတ်နိုင်ပါဘူး။ ရွေးချယ်မှုမှန်ကန်အောင် သမီးကို ခွန်အားပေးတော်မူပါ” လို့ပေါ့။ ဆုတောင်းပြီးတဲ့နောက်၊ ဘုရားသခင်ရဲ့ ကာကွယ်စောင့်ရှောက်မှုကို ခံခဲ့ရတဲ့ ကျွန်မရဲ့အတွေ့အကြုံကို ဝေမျှပြီး ကျွန်မရဲ့ရပ်တည်ချက်ကို ရှင်းရှင်းလင်းလင်း ပြောပြခဲ့တယ်။ သူ ခဏလောက် တိတ်ဆိတ်သွားပြီးနောက်မှာတော့ ကျွန်မရဲ့ယုံကြည်ခြင်းကို မတားဆီးဘူးလို့ သဘောတူခဲ့တယ်။ ကျွန်မတို့ သဘောတူညီမှုတစ်ခု လုပ်ခဲ့တယ်၊ တစ်နေ့နေ့မှာ သူသာ ကျွန်မရဲ့ယုံကြည်ခြင်းကို တားဆီးခဲ့ရင် ကျွန်မတို့ လမ်းခွဲကြမယ်လို့ပေါ့။ ဒီစကားကြားတော့ သူက အစပိုင်းမှာတော့ မှင်သက်သွားတယ်၊ ဒါပေမဲ့ သူ သဘောတူခဲ့တုန်းပဲ။

ဝမ်ဘင်းရဲ့အစ်ကိုနဲ့ မရီးက လူ့သဘာဝကောင်းပြီး ဘုရားသခင်ရှိတယ်ဆိုတာကို ယုံကြည်ကြတယ်၊ ဒါနဲ့ ကျွန်မက သူတို့ကို ဘုရားသခင်ရဲ့ နောက်ဆုံးသောကာလ အမှုတော်အကြောင်း သက်သေခံခဲ့တယ်။ ဝမ်ဘင်းသိသွားတော့ သူ ဒေါသပေါက်ကွဲသွားပြီး သူ့မိသားစုရှေ့မှာပဲ ကျွန်မကို ထွက်သွားဖို့ပြောတယ်၊ ပြီးတော့ ကျွန်မကို နောက်ဘယ်တော့မှ မမြင်ချင်တော့ဘူးလို့ ပြောတယ်။ သူ့ဖုန်းကို ကျွန်မရှေ့မှာ အားနဲ့ ဆောင့်ချလိုက်တယ်။ သူဒီလောက်ထိ ဒေါသထွက်တာကို ကျွန်မ တစ်ခါမှမမြင်ဖူးဘူး။ အမုန်းတရားတွေပါတဲ့အသံနဲ့ သူက “မင်းရဲ့ယုံကြည်ခြင်းကို ငါမတားဘူး၊ ဒါပေမဲ့ ငါ့မိသားစုကိုတော့ လာဟောဖို့ မကြိုးစားနဲ့။” လို့ ပြောတယ်။ ကျွန်မရဲ့ယုံကြည်ခြင်းအပေါ် သူဒီလောက်ထိ အတိုက်အခံလုပ်တာကိုမြင်တော့ ကျွန်မ စိုးရိမ်လာပြီး တွေးမိတယ်၊ “သူက ငါ့ယုံကြည်ခြင်းကို မတားဘူးလို့တော့ ပြောထားတယ်၊ ဒါပေမဲ့ ဒါက ငါ စုဝေးပွဲတွေတက်ပြီး တာဝန်ထမ်းဆောင်နေတာကို သူ မသိလို့ပဲ။ သူသာ သိသွားခဲ့ရင်ကော တားဖို့ကြိုးစားဦးမှာလား။ သူသာ တားဖို့ကြိုးစားခဲ့ရင် ငါတို့ မလွဲမသွေ ရန်ဖြစ်ကြရမှာပဲ၊ ပြီးတော့ ငါတို့ရဲ့အိမ်ထောင်ရေးကလည်း ပြိုကွဲသွားနိုင်တယ်။ အဲဒီအခါကျရင် ငါ ဘယ်လိုလုပ်ရမလဲ” လို့ပေါ့။ နှလုံးသားက ဝေခွဲမရဖြစ်နေခဲ့တယ်။ လမ်းခွဲလိုက်ရင် ဒီလိုမျိုးချစ်ပေးမယ့်လူကို ငါ နောက်တစ်ခါ ဘယ်တော့မှ တွေ့နိုင်မှာမဟုတ်တော့ဘူး၊ အဲဒီအခါကျရင် ငါအသက်ရှင်နေရတာ ဘာအဓိပ္ပာယ်ရှိတော့မှာလဲ။ ဒါပေမဲ့ မခွဲဘဲဆက်နေရင်လည်း ရန်ဆက်ဖြစ်နေရမှာ သေချာတယ်၊ အဲဒီလိုဘဝမျိုးမှာ ဘယ်လိုပျော်ရွှင်မှုမျိုး ရှိနိုင်မှာလဲ။ ဒီအကြောင်းကို စဉ်းစားလိုက်ရုံနဲ့ ကျွန်မရင်ထဲမှာ စူးအောင့်ပြီး နာကျင်ခံစားရတယ်၊ ကျွန်မ ဘယ်လိုမှ ဆုံးဖြတ်မရတဲ့ အခြေအနေမျိုး ကြုံနေခဲ့ရတယ်။ နောက်ပိုင်းမှာ ကျွန်မတို့နှစ်ယောက်ရဲ့ အရာရာကို ရှုမြင်တဲ့အမြင်တွေမှာ သိသာတဲ့ ကွဲပြားမှုတွေရှိတာကို ကျွန်မ သဘောပေါက်လာတယ်။ ဥပမာ၊ သူက လက်ထပ်ပြီးရင် စားသောက်ဆိုင်တစ်ဆိုင်ဖွင့်သင့်တယ်၊ ပိုက်ဆံရှာပြီး ကားဝယ်၊ အိမ်ဝယ်မယ် စသဖြင့် ပြောတယ်။ ကျွန်မက “လူတစ်ယောက် ဘယ်လောက် ပိုက်ဆံရှာနိုင်မလဲဆိုတာ ကောင်းကင်ဘုံက သတ်မှတ်ပြီးသားပါ၊ ငါတို့မှာ စားဖို့သောက်ဖို့ လုံလောက်ရင် ပြီးတာပါပဲ။ ဘဝမှာ ပိုက်ဆံက အရေးအကြီးဆုံး မဟုတ်ဘူး။ ဘုရားသခင်ကို ယုံကြည်ပြီး ကိုးကွယ်ဝတ်ပြုခြင်းကမှ ဘဝရဲ့ မှန်ကန်တဲ့လမ်းကြောင်းဖြစ်တယ်” လို့ ပြောခဲ့တယ်။ သူက မပျော်မရွှင်နဲ့ ပြန်ပြောတယ်၊ “ပိုက်ဆံမရှာရင် အသက်ရှင်နေရတာ ဘာအဓိပ္ပာယ်ရှိလဲ။ ပိုက်ဆံမရှိဘဲ မင်းက ဘယ်လိုစားသောက်နိုင်မှာလဲ။ မင်းက ရည်မှန်းချက်မရှိဘူး” တဲ့။ ဒီလိုမျိုး အငြင်းအခုံတွေက ခဏခဏ ဖြစ်တတ်တော့ ကျွန်မ အရမ်း စိတ်ပင်ပန်းခဲ့ရတယ်။ သဘောထားကွဲလွဲပြီး မပျော်မရွှင်ဖြစ်ရတိုင်း ကျွန်မ တွေးမိတယ်၊ “ဒါ ငါလိုချင်တဲ့ ပျော်ရွှင်မှုလား။ ဘာလို့ ငါ မပျော်ရွှင်ရတာလဲ။ ဘဝမှာ လိုက်စားဖို့ အဓိပ္ပာယ်အရှိဆုံးအရာက ဘာလဲ။ ဒီဘဝကို အလဟဿမဖြစ်အောင် ငါ ဘယ်လိုလုပ်ရမလဲ။” ကျွန်မ ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ သမီးက အစကတော့ ဝမ်ဘင်းနဲ့ အတူနေထိုင်တာက ပျော်ရွှင်မှုကို ဆောင်ကြဉ်းပေးလိမ့်မယ်၊ ဒါဟာ သမီးအမြဲတမ်း အိပ်မက်မက်ခဲ့တဲ့ ဘဝလို့ သမီးထင်ခဲ့တယ်၊ ဒါပေမဲ့ အမှုအရာတွေက သမီးတွေးထားသလို မဟုတ်ပါဘူး။ ကျွန်မတို့ လျှောက်နေတဲ့လမ်းကြောင်းတွေက မတူဘူး၊ တူညီတာလည်းမရှိဘူး၊ ဒါကြောင့် သမီးရဲ့စိတ်နှလုံးက ဘယ်တော့မှ လွတ်မြောက်မှုကို ရှာမတွေ့နိုင်ပါဘူး။ နေ့တိုင်း ကိုယ်တော့်နှုတ်ကပတ်တော်တွေကို ဖတ်တာ၊ စုဝေးပွဲတွေတက်တာကို ဒီကိစ္စတွေကြောင့် ရန်ဖြစ်မှာစိုးလို့ ခိုးကြောင်ခိုးဝှက် လုပ်နေရတယ်။ အို ဘုရားသခင်၊ သမီးစိတ်က အရမ်းနာကျင်နေရပါတယ်၊ ဒီချစ်ခင်တွယ်တာမှုတွေကနေ ရုန်းထွက်ချင်ပေမဲ့ စိတ်ထဲမှာတော့ ဒီဆက်ဆံရေးကို မစွန့်လွှတ်နိုင်ပါဘူး။ သမီးကို ကူညီတော်မူပါ” လို့ပေါ့။

နောက်ပိုင်းမှာ ဝမ်ဘင်းက တစ်ခုခုကို ရိပ်မိသွားပုံပဲ။ ကျွန်မ အပြင်ကပြန်လာတဲ့အခါ တော်တော်များများမှာ သူက မေးခွန်းမျိုးစုံ မေးတတ်တယ်။ အစပိုင်းမှာတော့ ကျွန်မ ဒါကို သိပ်အလေးမထားခဲ့ဘူး၊ တစ်နေ့မှာတော့ ကျွန်မ စုဝေးပွဲသွားဖို့ စောစောစီးစီးပြင်ဆင်ပြီး ထွက်တော့မယ့်အချိန်မှာ သူ့ရဲ့ ပုံမှန်နူးညံ့တဲ့လေသံက ပြောင်းသွားပြီး အရမ်းတည်ကြည်တဲ့ မျက်နှာထားနဲ့ “ငါ့ကို အမှန်အတိုင်းပြော၊ နင် စုဝေးပွဲ ထပ်သွားမလို့ မဟုတ်လား။” လို့ မေးတယ်။ ကျွန်မက “ဟုတ်တယ်။ အဲဒါ ဘာဖြစ်လို့လဲ။ နင် ငါ့ကို ဘုရားသခင်ယုံကြည်တာ မတားဘူးလို့ ပြောထားတယ် မဟုတ်လား။” လို့ ပြန်ပြောခဲ့တယ်။ သူက “အဲဒီတုန်းက ငါသာ သဘောမတူခဲ့ရင် နင်ငါနဲ့ လမ်းခွဲသွားမှာလေ။ ငါက အဲဒီလို မပြောလို့ ဘယ်ဖြစ်ပါ့မလဲ။ အချိန်ကြာလာရင် နင့်ရဲ့ ဘုရားကိုယုံကြည်ချင်စိတ်က အားနည်းသွားပြီး မယုံကြည်တော့ဘူးလို့ ငါထင်ခဲ့တာ။ ဒီခြောက်လအတွင်းမှာ နင်က ပိုပြီးတော့တောင် စိတ်အားထက်သန်လာလိမ့်မယ်လို့ ငါ ဘယ်တော့မှ မမျှော်လင့်ခဲ့ဘူး။ ငါ ဆက်သည်းမခံနိုင်တော့ဘူး။ အခု နင် ငါနဲ့ ဘုရားကိုယုံကြည်ခြင်းကြားမှာ တစ်ခုခုကို ရွေးရတော့မယ်။ နင်ငါ့ကိုရွေးရင် နင့်ရဲ့ယုံကြည်ခြင်းကို စွန့်လွှတ်ရမယ်” လို့ ပြောတယ်။ ကျွန်မတို့သာ အတူတူဆက်နေရင် အမြဲတမ်း ရန်ဖြစ်နေရမှာပဲ၊ ပြီးတော့ ဒီအငြင်းအခုံက အစပဲရှိသေးတယ်ဆိုတာ ကျွန်မသိတယ်။ ဒါပေမဲ့ တကယ်လမ်းခွဲရမယ်ဆိုရင် ကျွန်မစိတ်ထဲမှာ အရမ်း ဝန်လေးနေမိတုန်းပဲ၊ ဒီဆက်ဆံရေးကို မစွန့်လွှတ်ချင်ဘူး။ ဒါပေမဲ့ ဝမ်ဘင်းနဲ့အတူရှိဖို့ ရွေးချယ်လိုက်ရင်တော့ ကျွန်မရဲ့ယုံကြည်ခြင်းကို စွန့်လွှတ်ရလိမ့်မယ်။ ဒါဟာ ဘုရားသခင်က လူတွေကို စုံလင်အောင် ပြုလုပ်ပေးဖို့ အဓိကကျတဲ့ အချိန်အခါပဲ၊ ပြီးတော့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေဟာ သမ္မာတရား၊ လမ်းခရီးနဲ့ အသက်ဖြစ်တယ်ဆိုတာကို ကျွန်မ ခိုင်ခိုင်မာမာ ယုံကြည်လာခဲ့ပြီ၊ ဘုရားသခင်ရဲ့အမှုကို တွေ့ကြုံရခြင်းအားဖြင့် ဘုရားနှုတ်ကပတ်တော်တွေက လူတွေကို သန့်စင်ပေးနိုင်တယ်၊ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းပေးနိုင်တယ်၊ ပြီးတော့ လူတစ်ယောက်ရဲ့ ကျင့်ကြံပြုမူမှုအတွက် လမ်းမှန်နဲ့ လမ်းကြောင်းကို ညွှန်ပြပေးနိုင်တယ်ဆိုတာကို ကျွန်မ ကိုယ်တွေ့ခံစားခဲ့ရတယ်။ ဘုရားသခင်က လူတွေကို ပေးတဲ့သမ္မာတရားက တကယ်ကို အဖိုးတန်တယ်၊ ဒါကြောင့် ဒီအခွင့်အရေးကိုသာ ကျွန်မ လက်လွှတ်လိုက်ရင် တစ်သက်လုံး နောင်တရနေရမှာ။ ကျွန်မရဲ့ယုံကြည်ခြင်းနဲ့ အိမ်ထောင်ရေးကြားမှာ ဘယ်လိုရွေးချယ်ရမလဲ။ ကျွန်မ ဝေခွဲမရဖြစ်ခဲ့ပြီး ဘုရားသခင်ဆီ တိတ်တဆိတ် ဆုတောင်းခဲ့တယ်။ စုဝေးပွဲတစ်ခုမှာ ဖတ်ခဲ့တဲ့ ဘုရားနှုတ်ကပတ်တော်တစ်ပိုဒ်ကို ကျွန်မ တွေးမိခဲ့တယ်။ “သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။...ဘုရားသခင်နှင့် စာတန်တို့သည် ဝိညာဉ်ရေးရာ နယ်ပယ်ထဲ တိုက်ပွဲ ဆင်နွှဲနေစဉ်တွင် သင်က ဘုရားသခင်ကို မည်ကဲ့သို့ စိတ်ကျေနပ်မှု ပေးသင့်သနည်း။ ပြီးလျှင် သူ့ကို သင်၏ သက်သေခံချက်တွင် မည်ကဲ့သို့ ခိုင်မာစွာ ရပ်တည်သင့်သနည်း။ သင့်ထံ ဖြစ်ပျက်သည့် အရာတိုင်းက ကြီးမားသော စမ်းသပ်မှုဖြစ်ပြီး သက်သေခံဖို့အတွက် ဘုရားသခင်က သင့်ကို လိုအပ်သည့်အချိန် ဖြစ်ကြောင်းကို သင်သိသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်၊ အပေါ်ယံမှာ ဝမ်ဘင်းက ကျွန်မကို ဘုရားနောက်မလိုက်အောင် တားဆီးနေတယ်လို့ ထင်ရပေမဲ့ တကယ်တမ်းမှာတော့ စာတန်က နောက်ကွယ်ကနေ နှောင့်ယှက်နေတာပဲ။ ဘုရားသခင်ရော စာတန်ပါ ကျွန်မ ဘယ်လိုရွေးချယ်မလဲဆိုတာကို စောင့်ကြည့်နေကြတယ်၊ ကျွန်မ ဘုရားသခင်အတွက် သက်သေခံရမယ်။ ကျွန်မရဲ့စိတ်ခံစားချက်တွေကို ထိန်းချုပ်ပြီး တည်တည်ငြိမ်ငြိမ်နဲ့၊ “ကျွန်မ ဘုရားသခင်ကို ယုံကြည်ဖို့ ရွေးချယ်တယ်” လို့ ပြောလိုက်တယ်။ ဝမ်ဘင်းကလည်း သူ့ရပ်တည်ချက်ကို ရှင်းရှင်းလင်းလင်း ပြောခဲ့တယ်။ သူက ကျွန်မကို ဘုရားသခင်ယုံကြည်ခွင့်ပေးတာထက်စာရင် လမ်းခွဲလိုက်တာကို ပိုလိုလားတယ်တဲ့။ ကျွန်မ အရမ်းကို စိတ်ဓာတ်ကျသွားတယ်၊ အဲဒီနောက်မှာတော့ ထိန်းမနိုင်သိမ်းမရ ငိုချလိုက်မိတယ်။ ဒီလောက်နှစ်တွေကြာပြီးတဲ့နောက်မှာ ကျွန်မတို့ရဲ့ဆက်ဆံရေးက တကယ်ပဲ ဒီအခြေအနေကို ရောက်လာလိမ့်မယ်လို့ မထင်ခဲ့မိဘူး။ နာကျင်မှုတွေကြားထဲကနေ ဘုရားသခင်ဆီ ကျွန်မ ဆုတောင်းခဲ့တယ်၊ ဒီကိစ္စမှာ ကိုယ်တော်ရဲ့ ရည်ရွယ်ချက်ကို နားလည်နိုင်ဖို့နဲ့ သက်သေခံချက်မှာ ခိုင်မာစွာ ရပ်တည်နိုင်ဖို့ ကူညီပေးပါလို့ တောင်းလျှောက်ခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်၊ အနန္တတန်ခိုးရှင် ဘုရားသခင် ပြောသည်မှာ “သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်ရွှင်မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်ရွှင်မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေကို ဆင်ခြင်သုံးသပ်ရင်း၊ ဘဝမှာ အိမ်ထောင်ရေးက အရေးအကြီးဆုံးအရာ မဟုတ်ဘူး၊ ဘုရားသခင်ကို ယုံကြည်ခြင်း၊ သမ္မာတရားကို ရရှိခြင်းနဲ့ ဘုရားသခင်ကို သိကျွမ်းခြင်းကသာ ဘဝကို အဓိပ္ပာယ်ရှိစေတယ်ဆိုတာ ကျွန်မ နားလည်လာတယ်။ နောက်ဆုံးသောကာလမှာ လူ့ဇာတိခံ ဘုရားသခင်က လူသားတွေကြားကို သမ္မာတရားကို ဖော်ပြဖို့၊ လူတွေကို တရားစီရင်ပြီး သန့်စင်ပေးဖို့၊ စာတန်ရဲ့ အာဏာစက်ကနေ သူတို့ကို ကယ်တင်ပြီး ထာဝရအသက်ကို ပေးသနားဖို့အတွက် ကြွလာခဲ့တယ်။ ဒါပေမဲ့ ကျွန်မကတော့ ယာယီဇာတိပကတိ သာယာမှုကိုပဲ အာရုံစိုက်ခဲ့တယ်။ သမ္မာတရားနဲ့ အသက်ကို ရရှိဖို့အတွက် ဒုက္ခခံပြီး အဖိုးအခပေးဖို့ ကျွန်မ ဆန္ဒမရှိခဲ့ဘူး။ ဒီလိုအသက်ရှင်နေထိုင်ခြင်းအားဖြင့် အဆုံးမှာ ကျွန်မ ဘာကိုများ ရနိုင်မှာလဲ။ ကြီးမားတဲ့ ကပ်ဘေးကြီးတွေ ရောက်လာတဲ့အခါ ဘယ်သူကများ ကျွန်မကို ကယ်တင်နိုင်မှာလဲ။ အတိတ်တုန်းကတော့ အိမ်ထောင်ရေးက လှပတယ်၊ ကိုယ့်ကိုချစ်တဲ့သူတစ်ယောက်နဲ့ တစ်သက်လုံးနေထိုင်ရတာက အဓိပ္ပာယ်ရှိတဲ့ဘဝလို့ ကျွန်မထင်ခဲ့တယ်၊ ဒါပေမဲ့ အခုတော့ ကျွန်မက အရမ်းရိုးအလွန်းခဲ့မှန်း ကျွန်မ သဘောပေါက်ခဲ့တယ်။ ဝမ်ဘင်းနဲ့ ကျွန်မက မတူညီတဲ့ လမ်းကြောင်းတွေပေါ်မှာ ရှိနေခဲ့ကြတယ်။ ဝမ်ဘင်းက ဘုရားသခင်ကို မယုံကြည်ဘူး၊ သူကိုးကွယ်တာက သိပ္ပံပညာ၊ သူရှာဖွေတာက ပိုက်ဆံဘယ်လိုရှာမလဲ၊ လူတကာထက်သာတဲ့ဘဝမျိုးမှာ ဘယ်လိုနေထိုင်မလဲဆိုတာပဲ။ ကျွန်မကတော့ စားစရာ၊ ဝတ်စရာရှိရုံနဲ့ ကျေနပ်ရောင့်ရဲတယ်လို့ ယုံကြည်ခဲ့တယ်။ လူတွေဟာ သမ္မာတရားကို လိုက်စားသင့်တယ်၊ ဘဝမှာ လူသားပုံသဏ္ဌာန် အစစ်အမှန်အတိုင်း အသက်ရှင်နေထိုင်ဖို့ ကြိုးစားသင့်တယ်၊ ဖန်ဆင်းခံတစ်ဦးရဲ့ တာဝန်တွေကို ကောင်းကောင်းဖြည့်ဆည်းပြီး ဖန်ဆင်းရှင်ရဲ့ အသိအမှတ်ပြုခြင်းကို ရယူသင့်တယ်လို့ ယုံကြည်တယ်။ ကျွန်မတို့ရဲ့ အရာရာအပေါ် ရှုမြင်ပုံနဲ့ လိုက်စားမှုပန်းတိုင်တွေက လုံးဝကွဲပြားနေတော့ ဒါကြောင့် ကျွန်မတို့မှာ ဘုံတူညီချက်မရှိခဲ့ဘူး။ သူက ကျွန်မအပေါ် အရမ်းအလေးထားပြီး ဂရုစိုက်တတ်ပေမဲ့ ကျွန်မစိတ်ထဲမှာ နာကျင်ပြီး ဖိနှိပ်ခံရတယ်လို့ ခံစားခဲ့ရတုန်းပဲ။ သူ့နဲ့အတူရှိနေချိန်မှာ စုဝေးပွဲတက်တာ၊ ဘုရားနှုတ်ကပတ်တော်တွေဖတ်တာကို သူနဲ့ရန်ဖြစ်မှာစိုးလို့ ခိုးကြောင်ခိုးဝှက်လုပ်နေရတယ်၊ စိတ်ထဲမှာ အရမ်း ဘောင်ခတ်ခံရပြီး စိတ်ပင်ပန်းရတယ်လို့ ခံစားရတယ်။ ဒီလိုဘဝမျိုးနဲ့ တစ်သက်လုံးနေသွားရမယ်ဆိုရင် အရမ်းကို နာကျင်စရာကောင်းမှာပဲ။ ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်၊ လူတစ်ယောက်အတွက် ဘဝမှာ အရေးကြီးဆုံးအရာတွေက သမ္မာတရားကို လိုက်စားဖို့၊ ဖန်ဆင်းခံတစ်ဦးရဲ့ တာဝန်ကို ကောင်းကောင်းဖြည့်ဆည်းဖို့နဲ့ ဖန်ဆင်းရှင်က ပေးအပ်တဲ့ သာသနာကို ပြီးမြောက်အောင်မြင်ဖို့ ဖြစ်တယ်။ ဒီလိုလူမျိုးဟာ ဖန်ဆင်းရှင်ရဲ့ အမြင်မှာ အဖိုးတန်တယ်လို့ ရှုမြင်ခံရပြီး အဓိပ္ပာယ်နဲ့ တန်ဖိုးရှိတဲ့ ဘဝကို အသက်ရှင်နေထိုင်ရတယ်။ ပေတရုလိုပေါ့၊ သူက သူ့ဘဝတစ်လျှောက်လုံး သမ္မာတရားကို လိုက်စားပြီး ဘုရားသခင်ကို စိတ်ကျေနပ်စေဖို့ သူ့တာဝန်ကို ကောင်းကောင်းဖြည့်ဆည်းရာမှာပဲ အာရုံစိုက်ခဲ့တယ်၊ အဆုံးမှာတော့ သူက ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ ဒါကိုနားလည်ပြီးတဲ့နောက်မှာ ဘုရားသခင်ကို ယုံကြည်ခြင်းလမ်းကြောင်းကို ရွေးချယ်တာဟာ အမှန်ကန်ဆုံး ရွေးချယ်မှုဖြစ်တယ်ဆိုတာကို ကျွန်မ ပိုပြီးတော့တောင် သေချာသွားခဲ့တယ်။ အဲဒီနောက်မှာတော့ ကျွန်မဟာ တာဝန်ထမ်းဆောင်သူတွေရဲ့ အစုအဖွဲ့ထဲမှာ တက်တက်ကြွကြွ ပါဝင်ခဲ့တယ်။

အချိန်နည်းနည်းကြာတော့ ဝမ်ဘင်းနဲ့ သူ့မိဘတွေက ကျွန်မအိမ်ကို ရုတ်တရက် ရောက်လာကြတယ်။ ဝမ်ဘင်းက မျက်ရည်တွေ တသွင်သွင်စီးကျရင်း “ငါ ဒီဆက်ဆံရေးကို မစွန့်လွှတ်နိုင်ဘူး၊ ဒါပေမဲ့ နင့်ရဲ့ယုံကြည်ခြင်းကိုတော့ ငါတကယ်ကို လက်မခံနိုင်ဘူး။ ငါ့အတွက်နဲ့ပဲ နင့်ရဲ့ယုံကြည်ခြင်းကို မစွန့်လွှတ်နိုင်ဘူးလား။ ငါတို့ အတူတူ ကောင်းမွန်တဲ့ဘဝလေးကို ဖြတ်သန်းကြရအောင်ပါကွာ” လို့ ပြောတယ်။ သူ့မိဘတွေကလည်း ကျွန်မကို ယုံကြည်ခြင်းကို စွန့်လွှတ်ဖို့ တိုက်တွန်းကြတယ်။ ဒါဟာ ကျွန်မအတွက် နောက်ထပ်ရွေးချယ်မှုတစ်ခုပဲဆိုတာကို ကျွန်မ သဘောပေါက်လိုက်တယ်။ ကျွန်မ စိတ်ကိုတည်ငြိမ်အောင်ထားပြီး စဉ်းစားလိုက်တယ်၊ “ဝမ်ဘင်းကသာ ငါ့ကိုတကယ်ချစ်ရင် သူငါ့ယုံကြည်ခြင်းကို ထောက်ခံသင့်တယ်။ သူက ငါ့ယုံကြည်ခြင်းကို ဒီလောက်ထိ ဆန့်ကျင်နေတာ ဒါက အချစ်စစ်ဟုတ်ရဲ့လား။ မဟုတ်ဘူး၊ ငါ အလျှော့ပေးလို့မဖြစ်ဘူး” လို့ပေါ့။ ဒါနဲ့ ကျွန်မရဲ့ရပ်တည်ချက်ကို တည်တည်ငြိမ်ငြိမ်နဲ့ ပြောလိုက်တယ်၊ “ကျွန်မ ဘုရားသခင်ကို ယုံကြည်ဖို့ ရွေးချယ်တယ်၊ ပြီးတော့ ကျွန်မရဲ့ရွေးချယ်မှုအတွက် နောင်တရမှာမဟုတ်ဘူး” လို့ပေါ့။ မပြန်ခင်မှာ ဝမ်ဘင်းက ဘာလို့ သူ့ကို မရွေးချယ်ခဲ့တာလဲလို့ ကျွန်မကို မေးခဲ့တယ်။ ပြီးတော့ သူက ကျွန်မအပေါ်မှာ မကောင်းခဲ့ဘူးလားလို့ သူ တွေးမိခဲ့တယ်တဲ့။ ကျွန်မက “မဟုတ်ပါဘူး၊ နင်ငါ့အပေါ် ကောင်းပါတယ်။ အရင်တုန်းကတော့ အိမ်ထောင်ရေးက ဘဝရဲ့အစိတ်အပိုင်းကြီးတစ်ခုလို့ ငါထင်ခဲ့တယ်၊ ဒါပေမဲ့ ဘုရားသခင်ကို တွေ့ရှိပြီးတဲ့နောက်မှာ လက်ထပ်တာက ဘဝမှာ အရေးအကြီးဆုံးအရာ မဟုတ်ဘူးဆိုတာကို ငါနားလည်ခဲ့တယ်။ ငါသာ ငါ့ယုံကြည်ခြင်းကို စွန့်လွှတ်ပြီး နင်နဲ့အတူရှိနေခဲ့ရင် အပေါ်ယံမှာတော့ ဘဝက လွယ်လွယ်ကူကူနဲ့ သာယာပျော်ရွှင်ပြီး ဇာတိပကတိ သာယာမှုကို ရရှိနေပုံပေါက်ပေမဲ့ ဒီလိုဘဝမျိုးနဲ့ အသက်ရှင်နေထိုင်ရတာက ဘာအဓိပ္ပာယ်ရှိမှာလဲ။ လမ်းလျှောက်နေတဲ့ အလောင်းကောင်တစ်ကောင်လို ဖြစ်နေမှာ မဟုတ်ဘူးလား။ ဘဝဆိုတာ စားဖို့၊ သောက်ဖို့၊ ပျော်ပါးဖို့၊ ပြီးတော့ သေဖို့ထိုင်စောင့်နေရုံပဲလား။ ဒီလိုဘဝမျိုးက ဘာတန်ဖိုးရှိမှာလဲ။ နင်က ဇာတိပကတိ သာယာမှုနဲ့ လူတွေထက်သာတဲ့ဘဝကို လိုက်စားတယ်၊ ဒါပေမဲ့ ဒါတွေက ငါလိုချင်တဲ့အရာတွေ မဟုတ်ဘူး။ ငါရှာဖွေနေတာက ဘဝအစစ်အမှန်အတိုင်း အသက်ရှင်နေထိုင်ဖို့၊ လူသားပုံသဏ္ဌာန် အစစ်အမှန်အတိုင်း အသက်ရှင်နေထိုင်ဖို့၊ ဖန်ဆင်းရှင်ရဲ့ အသိအမှတ်ပြုခြင်းကို ရရှိဖို့ပဲ။ ငါတို့က မတူညီတဲ့ လမ်းကြောင်းတွေကို လျှောက်လှမ်းနေကြတာ။ ပြီးတော့ တူညီတဲ့ ခရီးပန်းတိုင်ကို ငါတို့အတူ ဘယ်တော့မှ ရောက်မှာ မဟုတ်ဘူး” လို့ပေါ့။ ဒီစကားကိုကြားပြီးတဲ့နောက် ဝမ်ဘင်း တိတ်ဆိတ်သွားခဲ့တယ်၊ ကျွန်မတို့ရဲ့ဆက်ဆံရေးလည်း အဆုံးသတ်သွားခဲ့တယ်။

နောက်ပိုင်းမှာ အိမ်ထောင်ရေးနဲ့ ယုံကြည်ခြင်းကြားမှာ ရွေးချယ်မှုလုပ်တဲ့အခါ ကျွန်မ ဘာလို့ ဒီလောက်တောင် စိတ်သောကရောက်ခဲ့ရလဲဆိုတာကို ဆင်ခြင်သုံးသပ်မိတယ်။ ဘုရားနှုတ်ကပတ်တော်တစ်ပိုဒ်ကို ကျွန်မ တွေ့ခဲ့တယ်။ “နှစ်ထောင်ပေါင်းများစွာ ရှိခဲ့သည့် ‘မြင့်မြတ်သော အမျိုးသားရေးစိတ်ဓာတ်’ က လူသား၏ စိတ်နှလုံးထဲတွင် နက်နက်ရှိုင်းရှိုင်း ချန်ခဲ့သည့် မသိမသာနှင့် ဖျက်လိုဖျက်ဆီး လုပ်သည့်သဘောရှိသော လွှမ်းမိုးမှုများအပြင်၊ လွတ်လပ်မှု တစ်စက်မျှမရှိဘဲ၊ ဆန္ဒပြင်းပြဖို့ သို့မဟုတ် မဆုတ်မနစ် လုံ့လထုတ်ဖို့ လိုအင်ဆန္ဒမရှိဘဲနှင့်၊ တိုးတက်စေဖို့ ဆန္ဒမရှိဘဲ၊ ယင်းအစား အပျက်သဘောဆောင်ပြီး ခေတ်နောက်ပြန် ဆွဲမြဲဆွဲနေရင်း၊ ကျေးကျွန်စိတ်နေသဘောထားတွင် ခိုင်မာစွာ အမြစ်တွယ်လျက်၊ လူတို့ ပိတ်မိပြီး ချည်နှောင်ခံရသည့် ရှေးရိုးစွဲ အတွေးအခေါ် စသဖြင့်- ဤဓမ္မဓိဋ္ဌာန်ကျသော အကြောင်းရင်းများသည် လူသားမျိုးနွယ်၏ သဘောတရားဆိုင်ရာ အမြင်၊ စံများ၊ ကိုယ်ကျင့်တရားနှင့် စိတ်သဘောထားတို့ထံ ဖျက်မရသည့် ညစ်ညူးပြီး အကျည်းတန်သော အသွင်ကို ပေးပြီးဖြစ်သည်။ လူသားများသည် ၎င်းတို့ထဲမှ မည်သူမျှ ကျော်လွန်ဖို့ မကြိုးစားကြသည့် အကြမ်းဖက်မှု အမှောင်ကမ္ဘာ၌ အသက်ရှင်နေကြသည်ဟု ထင်ရပြီး အကောင်းဆုံး လောကတစ်ခုသို့ ပြောင်းရွှေ့ခြင်းငှာ ၎င်းတို့ထဲမှ မည်သူမျှ မစဉ်းစားကြချေ။ ယင်းထက်၊ ၎င်းတို့သည် အသက်တာထဲတွင် မိမိတို့၏ နေ့ရက်များကို သားသမီးများမွေးကာ ပြုစုပျိုးထောင်ရင်း၊ ကြိုးပမ်းရင်း၊ ချွေးပြန်ရင်း၊ အိမ်မှုဝေယျာဝစ္စများကို လုပ်ဆောင်ရင်း၊ သက်သောင့်သက်သာရှိပြီး ပျော်ရွှင်ဖွယ်ကောင်းသည့် မိသားစုတစ်ခု၊ အိမ်ထောင်ရေး ချစ်ခင်မှု၊ သားသမီးဝတ်ကျေပွန်သော သားသမီးများကို စိတ်ကူးယဉ်အိပ်မက်မက်ရင်း၊ မိမိတို့၏ ဘဝများကို အေးချမ်းစွာ အသက်ရှင်နေထိုင်ကြသည်နှင့်အမျှ ဘဝ၏ နေဝင်ချိန် နှစ်များတွင် ပျော်ရွှင်မှုတို့ကို စိတ်ကူးယဉ်အိပ်မက်မက်ရင်းဖြင့် မိမိတို့၏ ဘဝကံကြမ္မာကို ရောင့်ရဲတင်းတိမ်နေကြလေသည်...ဆယ်စုနှစ်၊ ထောင်စုနှစ်၊ သောင်းစုနှစ်ချီသည့် နှစ်ကာလများစွာကြာ ယခုထိတိုင်၊ လူတို့သည် စုံလင်သော အသက်တာတစ်ခုကို ဖန်တီးခြင်းမရှိဘဲနှင့်၊ ၎င်းတို့၏ အချိန်ကို ဤနည်းဖြင့် အချည်းနှီး ကုန်လွန်နေခဲ့ကြသည်၊ ကျော်ကြားမှုနှင့် အခွင့်အလမ်းများအတွက် ပြိုင်ဆိုင်ခြင်းနှင့် တစ်ဦးနှင့်တစ်ဦး လျှို့ဝှက်ကြံစည်ကြခြင်းဖြင့် အားလုံးသည် ဤအမှောင်ကမ္ဘာလောက၌ အချင်းချင်း အပြန်အလှန် သတ်ဖြတ်ဖို့သာ စိတ်ပိုင်းဖြတ်ထားကြလေသည်။ မည်သူသည် ဘုရားသခင်၏ရည်ရွယ်ချက်များကို ရှာဖွေဖူးသနည်း။ ဘုရားသခင်၏အမှုကို တစ်ဦးတစ်လေက အရေးစိုက်ဖူး သလော။ အမှောင်စွမ်းအား၏ နေရာယူခြင်းခံထားရသော လူသားမျိုးနွယ်၏ အစိတ်အပိုင်းအားလုံးသည် အချိန်ကြာမြင့်စွာကတည်းက လူ့သဘာဝဗီဇ ဖြစ်လာပြီးဖြစ်ကာ၊ ထို့ကြောင့် ဘုရားသခင်၏ အမှုကို ဆောင်ရွက်ရန် အတော်အတန် ခက်ခဲပြီး၊ ယနေ့တွင် ၎င်းတို့ကို ဘုရားသခင်က အပ်နှံပြီးဖြစ်သည့်အရာကို လူတို့သည် သာ၍ပင် အာရုံစိုက်ချင်စိတ်မရှိကြချေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၃)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ အိမ်ထောင်ရေးနဲ့ ယုံကြည်ခြင်းကြားမှာ ရွေးချယ်ဖို့ ကျွန်မအတွက် ဘာလို့ ဒီလောက်ခက်ခဲခဲ့ရလဲဆိုတာကို နားလည်သွားခဲ့တယ်။ ကျွန်မ ငယ်ငယ်ကတည်းက တီဗီဇာတ်လမ်းတွေထဲက “ဘဝက တန်ဖိုးရှိသည်၊ ချစ်ခြင်းမေတ္တာက သာ၍ပင် တန်ဖိုးရှိသည်” နဲ့ “အချစ်က အကြီးမြတ်ဆုံးပဲ” တို့ကို သင်ကြား သွတ်သွင်းခြင်းခံခဲ့ရပြီး၊ ဒီအတွေးအခေါ်တွေက ကျွန်မစိတ်ကို လွှမ်းမိုးအဆိပ်ခတ်ခဲ့တယ်။ ဘဝမှာ အပျော်ရွှင်ဆုံးအရာက ကိုယ့်ကိုချစ်တဲ့သူတစ်ယောက်ကိုရှာပြီး နှစ်ယောက်အတူ အပြန်အလှန်ဖေးမရင်း အသက်ကြီးသွားကြတာလို့ ကျွန်မ ထင်ခဲ့တယ်။ အထူးသဖြင့် ဇာတ်ဆောင်မင်းသမီးတွေက ဇာတ်ဆောင်မင်းသားတွေရဲ့ နည်းမျိုးစုံနဲ့ ဂရုစိုက်တာကို ခံရတာမြင်တဲ့အခါ သူတို့အရမ်းပျော်နေကြတယ်လို့ ကျွန်မထင်ပြီး ကိုယ့်ကိုချစ်တဲ့သူတစ်ယောက်ကို ရှာတွေ့ခြင်းက ကိုယ့်ဘဝကို အလဟဿ အသက်ရှင်နေတာ မဟုတ်ဘူးလို့ မှားယွင်းပြီး အဓိပ္ပာယ်မဲ့ ယုံကြည်ခဲ့တယ်။ ဝမ်ဘင်းက ကျွန်မရဲ့ယုံကြည်ခြင်းကို ဒီလောက်ပြင်းပြင်းထန်ထန် ဆန့်ကျင်ပြီး သူ့နဲ့ ကျွန်မယုံကြည်ခြင်းကြားမှာ တစ်ခုခုကို ရွေးခိုင်းတာကို မြင်လိုက်ရတော့ နာကျင်မှုနဲ့ ဝေခွဲမရတဲ့ ခံစားချက်တွေနဲ့ ပြည့်နှက်သွားပြီး ကိုယ့်ကိုချစ်တဲ့သူတစ်ယောက်နဲ့ တစ်သက်လုံးအတူမနေနိုင်ရင် ဘဝက အဓိပ္ပာယ်မရှိတော့ဘူးလို့ တွေးခဲ့မိတယ်။ ဘုရားသခင်ရဲ့ နှုတ်ကပတ်တော်တွေကို စားသောက်ခြင်းအားဖြင့် အချစ်ကိုပိုင်ဆိုင်ခြင်းက အဓိပ္ပာယ်ရှိတဲ့ဘဝကို ဖန်တီးပေးတာ မဟုတ်ဘူးဆိုတာကို ကျွန်မ နောက်ဆုံးမှာ နားလည်သွားခဲ့တယ်။ ဝမ်ဘင်းက ကျွန်မအပေါ် အမြဲတမ်း အလေးထားပြီး ဂရုစိုက်တတ်ပေမဲ့ ကျွန်မကတော့ ခဏခဏ လစ်ဟာမှုနဲ့ အားငယ်မှုကို ခံစားနေခဲ့ရတုန်းပဲ၊ ဘုရားနှုတ်ကပတ်တော်တွေကို ဖတ်မှသာ ကျွန်မရဲ့စိတ်နှလုံးက နှစ်သိမ့်မှုကို ရှာတွေ့ခဲ့တယ်။ စိတ်နှလုံးထဲက လစ်ဟာမှုကို ရုပ်ဝတ္ထုဆိုင်ရာ သာယာမှု ဒါမှမဟုတ် အိမ်ထောင်ဖက်ရဲ့ ဂရုစိုက်မှုနဲ့ ဖြည့်ဆည်းလို့မရဘူးဆိုတာကို ကျွန်မ သဘောပေါက်ခဲ့တယ်။ “အချစ်က အကြီးမြတ်ဆုံးပဲ” တို့ “ဘဝက တန်ဖိုးရှိသည်၊ ချစ်ခြင်းမေတ္တာက သာ၍ပင် တန်ဖိုးရှိသည်” တို့လို အတွေးအခေါ်တွေအားလုံးဟာ လူတွေကို လှည့်စားဖို့သုံးတဲ့ စာတန်ရဲ့ နတ်ဆိုးဆန်တဲ့ စကားတွေပဲ၊ စာတန်က ဒါတွေကိုသုံးပြီး ကျွန်မတို့ကို သွေးဆောင်ဖြားယောင်းဖို့၊ လှည့်စားဖို့ ကြိုးစားတယ်၊ ကျွန်မတို့ကို အချစ်နဲ့ အိမ်ထောင်ရေးကို မျက်စိစုံမှိတ်ပြီး လိုက်စားစေတယ်။ ပြီးတော့ ဒီအရာတွေကို လိုက်စားဖို့ မှန်ကန်တဲ့အရာတွေအဖြစ် သဘောထားစေတယ်။ နောက်ဆုံးမှာတော့ ဘုရားသခင်နဲ့ ဝေးကွာသွားစေတယ်၊ ဘုရားသခင်ကို သစ္စာဖောက်စေပြီး ကယ်တင်ခြင်းခံရမယ့် အခွင့်အရေးကို ဆုံးရှုံးစေတယ်။ ဘုရားနှုတ်ကပတ်တော်တွေရဲ့ ဉာဏ်အလင်းပေးခြင်းနဲ့ လမ်းပြမှုသာ မရှိခဲ့ရင် ကျွန်မက အိမ်ထောင်ရေးကို ရွေးချယ်ပြီး သမ္မာတရားကို လိုက်စားဖို့၊ ဘုရားသခင်က ကယ်တင်တာကို ခံရဖို့ အခွင့်အရေးကို လွဲချော်ခဲ့မှာပဲ။ ဒီအကြောင်းကို တွေးမိတော့ ဘုရားသခင်ကို ယုံကြည်ပြီး နောက်တော်လိုက်ဖို့ ကျွန်မရဲ့စိတ်ပိုင်းဖြတ်ချက်က ပိုပြီးတော့တောင် ခိုင်မာလာခဲ့တယ်။

ဝမ်ဘင်းက ကျွန်မယုံကြည်ခြင်းကို ထပ်ခါတလဲလဲ တားဆီးခဲ့လို့ သူ့ရဲ့အနှစ်သာရကို ကျွန်မ တဖြည်းဖြည်းချင်း ထွင်းဖောက်မြင်လာခဲ့တယ်။ ဝမ်ဘင်းက နူးညံ့တယ်၊ ဖော်ရွေပြီး ခင်မင်တတ်တယ်လို့ ထင်ရတယ်၊ ဒါပေမဲ့ သူက ဘုရားမဲ့ဝါဒီတစ်ယောက်၊ ကျွန်မရဲ့ယုံကြည်ခြင်းအကြောင်း ကြားလိုက်ရတိုင်း သူက ဒေါသထွက်ပြီး မျက်လုံးတွေ နီရဲလာတတ်တယ်။ သူ့ထုတ်ဖော်မှုတွေအားလုံးက ရန်လိုမှုတွေနဲ့ ပြည့်နှက်နေပြီး သူက နတ်ဆိုးရဲ့ အနှစ်သာရ ရှိတယ်။ ဘုရားသခင်ပြောခဲ့သလိုပဲ၊ “မယုံကြည်သောသူ အားလုံးအပြင် သမ္မာတရားကို လက်တွေ့မလုပ်ဆောင်သော သူများသည် မကောင်းဆိုးဝါးများ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ပုံမှန်လူတစ်ယောက်က ယုံကြည်ခြင်းကို လက်မခံရင်တောင် ရန်လိုမှာမဟုတ်ဘူး။ နတ်ဆိုးတွေသာ ဘုရားသခင်ကို မုန်းတီးကြတယ်၊ ဝမ်ဘင်းမှာ တကယ်ကို နတ်ဆိုးရဲ့ အနှစ်သာရရှိတယ်။ ပြီးတော့ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “လင်ယောက်ျားသည် သူ၏ဇနီးမယားကို အဘယ်ကြောင့် ချစ်သနည်း။ ဇနီးမယားသည် သူမ၏ လင်ယောက်ျားကို အဘယ်ကြောင့် ချစ်သနည်း။ သားသမီးများက သူတို့၏မိဘများအပေါ် အဘယ်ကြောင့် သားသမီးဝတ် ကျေပွန်ကြသနည်း။ မိဘများက ၎င်းတို့၏ သားသမီးများအပေါ် အဘယ်ကြောင့် အလွန် ချစ်ကြသနည်း။ လူများသည် အမှန်တကယ်တွင် မည်သည့် ရည်ရွယ်ချက်မျိုးများကို သိုထားကြသနည်း။ ၎င်းတို့၏ အကြံမှာ မိမိတို့၏ ကိုယ်ပိုင် အစီအစဉ်များနှင့် တစ်ကိုယ်ကောင်းဆန်သော ဆန္ဒများကို ဖြည့်ဆည်းရန် ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဝမ်ဘင်းက ကျွန်မအပေါ် ကောင်းတာဟာ ကျွန်မက တခြားမိန်းကလေးတွေလို ပိုက်ဆံကို မဆင်မခြင်မသုံးလို့၊ မကောင်းတဲ့အကျင့်တွေ မရှိလို့ဆိုတာကို ကျွန်မ စဉ်းစားမိတယ်။ ကျွန်မက သူ့မိဘတွေအပေါ်လည်း ကောင်းတယ်၊ သူ့မိသားစုအတွက် အလုပ်ကြိုးစားလုပ်ပေးတယ်၊ မညစ်ပတ်မှာ မကြောက်ဘူး၊ ပင်ပန်းမှာ မကြောက်ဘူး။ ဒီအရာတွေက သူ့အတွက် အကျိုးရှိတယ်။ ဒါပေမဲ့ ကျွန်မ ဘုရားကိုယုံကြည်တယ်ဆိုတာ သူသိသွားတော့ သူနဲ့အတူ ပိုက်ဆံမရှာတော့မှာကို သူစိုးရိမ်လာတယ်၊ ဒါက သူ့အကျိုးစီးပွားကို ထိခိုက်လာတော့ သူက အရမ်း နာကြည်းပြီး အတိုက်အခံလုပ်လာတယ်။ ယုံကြည်ခြင်းအကြောင်း ပြောလိုက်တိုင်း သူက ကျွန်မရဲ့ခံစားချက်ကို လုံးဝမထောက်ထားဘဲ ကျွန်မကို ဆူပူကြိမ်းမောင်းပြီး အထင်သေးနှိမ့်ချခဲ့တယ်။ ကျွန်မ သူ့ကို လက်မထပ်ရသေးဘူး၊ သူ့ရဲ့အကျိုးစီးပွားကို တကယ်မထိခိုက်သေးဘူး၊ ဒါတောင် သူ ကျွန်မကို ဒီလိုဆက်ဆံနေပြီ။ ကျွန်မတို့လက်ထပ်ပြီးတဲ့နောက်၊ ကျွန်မသာ တာဝန်ထဲမှာ ကိုယ့်ကိုယ်ကိုယ် နှစ်မြှုပ်လိုက်ရင် သူက ကျွန်မကို ပိုပြီးတော့တောင် တားဆီးနှောင့်ယှက်ပြီး ညှဉ်းပန်းနှိပ်စက်မှာ သေချာတယ်၊ ကွာရှင်းချင် ကွာရှင်းပစ်မှာတောင် ဖြစ်နိုင်တယ်။ ကိုယ်ကျိုးစီးပွားကို ဦးစားပေးပြီး ဘုရားသခင်ကို မုန်းတီးတဲ့လူတစ်ယောက်နဲ့ ဘယ်လိုလုပ် ပျော်ရွှင်နိုင်မှာလဲ။

ဝမ်ဘင်းနဲ့ လမ်းခွဲပြီးတဲ့နောက်မှာ ကျွန်မစိတ်ထဲမှာ ပိုပြီး ပေါ့ပါးသွားတယ်၊ ဘုရားနှုတ်ကပတ်တော်တွေကို ဖတ်ရှုနိုင်တယ်၊ စုဝေးပွဲတွေကို တက်ရောက်နိုင်တယ်၊ ပြီးတော့ ကျွန်မရဲ့ တာဝန်တွေကို ဘောင်ခတ်မခံရဘဲ ထမ်းဆောင်နိုင်ခဲ့တယ်။ ဒီနောက်ဆုံးသောကာလမှာ ဘုရားသခင်ရဲ့ ပေါ်ထွန်းခြင်းကို သက်သေခံနိုင်တာ၊ ဘုရားနှုတ်ကပတ်တော်တွေရဲ့ သန့်စင်ခြင်းနဲ့ စုံလင်အောင်ပြုလုပ်ပေးခြင်းကို လက်ခံနိုင်တာ၊ ပြီးတော့ ဖန်ဆင်းခံတစ်ဦးရဲ့ တာဝန်ကို ကောင်းကောင်းဖြည့်ဆည်းနိုင်တာဟာ တကယ်ကို ကြီးမြတ်တဲ့ ကောင်းချီးမင်္ဂလာပါပဲလို့ တွေးမိတော့ ကျွန်မစိတ်ထဲမှာ ချိုမြိန်မှုနဲ့ ပျော်ရွှင်မှုတွေ ပြည့်နှက်နေတယ်။ အခုဆိုရင် ကျွန်မရဲ့ယုံကြည်ခြင်းနဲ့ တာဝန်အပေါ်မှာ ကျွန်မ ကိုယ့်ကိုယ်ကိုယ် အပြည့်အဝ နှစ်မြှုပ်ထားနိုင်ပြီ။ ဒါဟာ ကျွန်မအပေါ်ထားရှိတဲ့ ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းပဲ၊ ကျွန်မ ဘုရားသခင်ကို လှိုက်လှိုက်လှဲလှဲ ကျေးဇူးတင်ပါတယ်။


၇၉။ ကျော်ကြားမှုနှင့် အကျိုးအမြတ်၏ အနှောင်အဖွဲ့များမှ ကျွန်မ ရုန်းထွက်လွတ်မြောက်ခဲ့ပုံ

ဆူမီ၊ တရုတ်နိုင်ငံ

၂၀၀၂ ခုနှစ်၊ ကျွန်မ အသက် ၁၈ နှစ်အရွယ်တုန်းက အထည်ချုပ်စက်ရုံတစ်ခုမှာ ကျွန်မ အလုပ်လုပ်ခဲ့တယ်။ တီဗီဇာတ်လမ်းတွဲ သရုပ်ဆောင်တွေက ရွှေငွေတွေနဲ့ လှလှပပ ဖက်ရှင်ကျကျ ဝတ်စားနေတာ၊ အိမ်ကြီးအိမ်ကောင်းတွေနဲ့နေပြီး ကားအကောင်းစားတွေစီးတာ၊ သွားတဲ့နေရာတိုင်းမှာ နွေးနွေးထွေးထွေး ကြိုဆိုနှုတ်ဆက်ခံရပြီး အရမ်းစွဲမက်စရာကောင်းကြတာကို ကျွန်မမြင်တဲ့အခါတိုင်းမှာ ကျွန်မ အဲဒီလိုဘဝမျိုးကို အားကျမိတယ်။ ကျွန်မ မိသားစုတစ်ခုကို အစပြုတာနဲ့ အဲဒီလို ဂုဏ်ရှိတဲ့ဘဝတစ်ခု အသက်ရှင်ဖို့အတွက် အလုပ်ကြိုးစားမယ်လို့ အိမ်မက်မက်ခဲ့တယ်။ ကျွန်မရဲ့ အိမ်မက်ကို စွမ်းဆောင်ရရှိဖို့၊ ကျွန်မတို့ လက်ထပ်ပြီး သိပ်မကြာခင်မှာပဲ ကျွန်မတို့လင်မယားနှစ်ယောက် အလုပ်လုပ်ဖို့ တခြားနေရာကို ပြောင်းရွှေ့ခဲ့ကြတယ်။ ပိုက်ဆံပိုရဖို့ ကိုယ်ဝန် ၇ လ၊ ၈ လ ရှိတာတောင်မှ တစ်နေ့ကို ၁၀ နာရီကျော် အထည်တွေ ချုပ်ရင်းနဲ့ အလုပ်လုပ်ခဲ့တယ်။ အကြာကြီး ပင်ပင်ပန်းပန်း လုပ်ရတော့ ကျွန်မကျန်းမာရေးက သိသိသာသာ ဆုတ်ယုတ်လာပြီး ကိုယ်အလေးချိန်က ရုတ်တရက် ပေါင်တစ်ဆယ်ကျော် ကျသွားတယ်။ ကျွန်မအမျိုးသားကတော့ အကြာကြီးထိုင်ပြီး ရေအသောက်နည်းလို့ ကျောက်ကပ်မှာ ကျောက်တည်လာတယ်၊ ဒါကြောင့် သူက ကျွန်မနဲ့အတူ အထည်မချုပ်နိုင်တော့ဘူး။ နောက်ပိုင်းမှာ သူက ကုမ္ပဏီတစ်ခုမှာ အလုပ်ရသွားတယ်။ သိပ်မကြာခင်မှာပဲ သူဌေးရဲ့ ယုံကြည်မှုကို ရလာတယ်။ ကုမ္ပဏီကိစ္စအတော်များများကို သူဌေးက သူ့ကို အပ်တယ်။ နှစ်နည်းနည်းကြာတော့ ကျွန်မတို့ စုမိဆောင်းမိ နည်းနည်းရှိလာပြီး မြို့ထဲမှာ အိမ်တစ်လုံး ဝယ်ဖို့ ချေးငွေယူလိုက်ကြတယ်။ ကျွန်မအမျိုးသားရဲ့ အလုပ်အကိုင်က အဆင်ပြေနေတော့ ကျွန်မတို့ ကားတစ်စီးဝယ်ဖို့လည်း စီစဉ်ခဲ့ကြတယ်။ ဇာတိမြို့ကို ကျွန်မတို့ ပြန်သွားတဲ့အခါတိုင်းမှာ၊ ရွာသားတွေက ဒီလောက်ငယ်ငယ်ရွယ်ရွယ်နဲ့ မြို့မှာ အခြေချနိုင်လို့ ကျွန်မတို့ကို အားကျကြတယ်၊ တတ်စွမ်းနိုင်တဲ့အတွက် ကျွန်မတို့ကို သူတို့ ချီးကျူးကြတယ်။ အဲဒီလို ချီးကျူးသံတွေကြားရတော့ ကျွန်မ အရမ်းဂုဏ်ယူမိပြီး လေထဲမြောက်နေသလိုမျိုး ခံစားခဲ့ရတယ်။ ပိုက်ဆံရှိတာ ကောင်းလိုက်တာ၊ ဘယ်သွားသွား အားကျခံရပြီး ချီးကျူးခံရတယ်လို့ ကျွန်မ ထင်ခဲ့တယ်။ ဒါပေမဲ့ တဖြည်းဖြည်းနဲ့ ကျွန်မရင်ထဲမှာ ရှင်းပြမရတဲ့ ဟာတာတာဖြစ်တာမျိုး ခံစားလာရတယ်။ ကျွန်မ တန်ဖိုးကြီး အဝတ်အစားတွေနဲ့ အသားအရေထိန်းသိမ်းတဲ့ပစ္စည်းတွေ ဝယ်တယ်၊ နေရာအမျိုးမျိုးကို ခရီးထွက်တယ်။ ဒါပေမဲ့ ဘာကမှ ကျွန်မရင်ထဲက ဟာတာတာဖြစ်နေတာကို မဖြည့်ဆည်းပေးနိုင်ဘူး။ “ငါ ဘာကိစ္စနဲ့ ပိုက်ဆံရဖို့ ဒီလောက် ကြိုးစားပမ်းစား လုပ်ခဲ့ရတာလဲ။ ကောင်းကောင်းစား၊ ကောင်းကောင်းဝတ်၊ ကောင်းကောင်းနေပြီး လူတွေရဲ့ အားကျတာကို ခံရဖို့သက်သက်ပဲလား။ ဒါပေမဲ့ ဒီအရာတွေအားလုံး ရပြီးတဲ့နောက်မှာ ဘာလို့ ငါ့ရင်ထဲ ဟာတာတာ ဖြစ်နေရသေးတာလဲ” လို့ ကိုယ့်ကိုယ်ကိုယ် မမေးဘဲ မနေနိုင်ဖြစ်ခဲ့တယ်။ ဒီလိုနဲ့ပဲ ကျွန်မဟာ ဘဝကို ပင်ပန်းတယ်လို့ ခံစားရင်း နေ့တိုင်း ဖြစ်သလို အချိန်ကုန်ခဲ့တယ်။

၂၀၁၉ ခုနှစ်မှာ ကျွန်မအမျိုးသားရဲ့ ကုမ္ပဏီက ငွေကြေးအငြင်းပွားစရာတစ်ခုမှာ ပါဝင်ပတ်သက်မိခဲ့တယ်။ ကျွန်မအမျိုးသားက ကုမ္ပဏီရဲ့ ငွေစာရင်းကို ကိုင်ရတော့ သူလည်း ပါဝင်ပတ်သက်သွားတယ်။ ကျွန်မတို့ လျော်ကြေးငွေ ယွမ် လေးသိန်း ပေးရတယ်။ ကျွန်မအမျိုးသားလည်း တရားစွဲခံရပြီး နောက်ဆုံးမှာ ထောင်ဒဏ် လေးနှစ်ခွဲ ကျခံလိုက်ရတယ်။ ကျွန်မရဲ့ ကမ္ဘာပြိုလဲသွားသလို ခံစားလိုက်ရတယ်။ ကျွန်မအမျိုးသားက အိမ်ရဲ့ အဓိက ထောက်တိုင်လေ။ သူ ထောင်ကျသွားတော့ ပိုက်ဆံရှာနိုင်မဲ့သူ၊ ကျွန်မတို့ကို ထောက်ပံ့နိုင်မဲ့သူ မရှိတော့ဘူး။ ကလေးနှစ်ယောက်ရဲ့ ကျောင်းစရိတ်တွေ၊ နေ့စဉ် ကုန်ကျစရိတ်တွေနဲ့အတူ လတိုင်း အိမ်ရာချေးငွေ ပြန်ဆပ်ရသေးတယ်။ လျော်ကြေးပေးဖို့လည်း ပိုက်ဆံတွေအများကြီး ချေးခဲ့ရတယ်။ ဒီဖိအားတွေအားလုံးက ကျွန်မတစ်ယောက်တည်းအပေါ် ကျရောက်လာတယ်။ ငွေကြေးဝန်ထုပ်ဝန်ပိုးအပြင် ဘေးနားကလူတွေရဲ့ အထင်သေးပြီး မတူမတန်တဲ့ အကြည့်တွေကိုလည်း ကျွန်မ ခံခဲ့ရတယ်။ ဆက်ပြီးအသက်ရှင်ရတာ ဝေဒနာ ခံစားရသလို ဖြစ်ပြီး သေတာကမှ ပိုကောင်းမယ်လို့ ကျွန်မ ထင်ခဲ့တယ်။ ဒါပေမဲ့ ကျွန်မကလေးနှစ်ယောက်က ငယ်သေးတယ်၊ သူတို့ကို ကျွန်မ စောင့်ရှောက်ဖို့ အရမ်း လိုအပ်နေတဲ့အချိန် ဖြစ်နေတော့ သူတို့ကို ပစ်မထားရက်ခဲ့ဘူး။ ကျွန်မ နေ့တိုင်း ငိုနေခဲ့ရပြီး အနာဂတ်ကို ဘယ်လိုရင်ဆိုင်ရမလဲဆိုတာ မသိခဲ့ဘူး။ ထွက်ပေါက်မရှိတော့ဘူးလို့ ခံစားနေရတဲ့အချိန်မှာပဲ အမေက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်မကို ဟောပြောခဲ့တယ်။ ဘုရားနှုတ်ကပတ်တော်တွေကို ဖတ်ပြီး ညီအစ်ကိုမောင်နှမတွေရဲ့ မိတ်သဟာယကို နားထောင်ရာကနေ၊ အစအဦးမှာ လူတွေဟာ ဧဒင်ဥယျာဉ်ထဲမှာ နေထိုင်ခဲ့ကြပြီး စိုးရိမ်ပူပန်တာ၊ ဝမ်းနည်းတာ၊ ဒါမှမဟုတ် နာကျင်တာတွေ မရှိခဲ့ဘူးဆိုတာကို ကျွန်မ နားလည်လာခဲ့တယ်။ ဒါပေမဲ့ စာတန်ရဲ့ ဖောက်ပြန်ပျက်စီးစေခြင်းကို ခံရပြီးတဲ့နောက်မှာ လူတွေဆီမှာ ရည်မှန်းချက်တွေ၊ လိုအင်ဆန္ဒတွေ အမျိုးမျိုးနဲ့ လိုက်စားမှုနောက်ကွယ်က မှားယွင်းတဲ့ အမြင်ရှုထောင့်တွေ ရှိလာကြတယ်။ ဒါကြောင့် ဆင်းရဲဒုက္ခနဲ့ စိတ်ဆင်းရဲစရာတွေ များနေတာပဲ။ ဒီတစ်ကြိမ်မှာ လူသားမျိုးနွယ်ကို စာတန်ရဲ့ ဘေးရန်ကနေ လွတ်မြောက်စေဖို့နဲ့ ဧဒင်ဥယျာဉ်မှာ လူသားတွေ တစ်ချိန်က ရှိခဲ့တဲ့ အသက်တာကို ပြန်ပေးဖို့အတွက် ဘုရားသခင်က အမှုပြုဖို့ ကြွလာခဲ့တာ ဖြစ်တယ်။ နောက်ဆုံးသောကာလ အနန္တတန်ခိုးရှင် ဘုရားသခင်ရဲ့ ကယ်တင်ခြင်းကို လက်ခံမှသာ စာတန်ရဲ့ အန္တရာယ်ကနေ လွတ်မြောက်ပြီး ဘုရားသခင်ရဲ့ ကယ်တင်ခြင်းကို ရရှိနိုင်တာ ဖြစ်တယ်။ ကျွန်မ မှီခိုအားထားစရာ တစ်ခုခု တွေ့သွားပြီလို့ ခံစားရပြီး ကျွန်မရင်ထဲက နာကျင်မှုက အများကြီး သက်သာသွားတယ်။ စုဝေးပွဲတွေတက်ဖို့နဲ့ ဘုရားနှုတ်ကပတ်တော်တွေကို ဖတ်ဖို့ ကျွန်မ လိုလိုလားလား ရှိလာတယ်။

အဲဒီနောက်မှာ အဝတ်အစားချုပ်ရင်းနဲ့ ကျွန်မ စုဝေးပွဲတွေ တက်ခဲ့တယ်။ အဝတ်အစားချုပ်တာ ကျွန်မ ကျွမ်းကျင်တော့ ကျွန်မရှာတဲ့ပိုက်ဆံက မိသားစုရဲ့ နေ့စဉ် ကုန်ကျစရိတ်တွေကို ကာမိရုံတင်မကဘူး၊ စုမိဆောင်းမိတချို့လည်း ရလာတယ်။ အနာဂတ်အတွက် ကျွန်မ အစီအစဉ်တွေ ပြန်ရှိလာပြီး တွေးမိတယ်၊ “နောက်ထပ် နှစ်နည်းနည်းလောက် ငါ ဆက်လုပ်ရင် ငါ့အခြေအနေ ပိုကောင်းလာမှာဖြစ်ပြီး ဆင်းရဲတဲ့အတွက် တခြားလူတွေက ငါ့ကို အထင်မသေးပြီး လှောင်ပြောင်မှာ မဟုတ်ဘူး” လို့ပေါ့။ ဒါပေမဲ့ ကျွန်မက တစ်ပတ်ကို သုံးကြိမ် စုဝေးပွဲတက်ရတယ်၊ ဒါက ကျွန်မရဲ့ အသက် ဝင်ရောက်မှုအတွက် အကျိုးရှိပေမဲ့ ကျွန်မ အလုပ်လုပ်ချိန် နည်းသွားပြီး အရင်ကထက် ပိုက်ဆံနည်းနည်းပဲ ရတော့တယ်ဆိုတဲ့ သဘောပေါ့။ ဒါနဲ့ ကျွန်မ တွေးမိတယ်၊ “ငါ့ရဲ့ စုဝေးပွဲတွေကို တစ်ပတ် တစ်ကြိမ်လောက်ပဲ လုပ်ပြီး လျှော့လိုက်လို့ ရမလား။ အဲဒီလိုဆိုရင် လတိုင်း ယွမ် ထောင်နဲ့ချီပြီး ပိုရှာနိုင်မှာ၊ အိမ်ရာချေးငွေ ဆပ်ပြီးရင်တောင် ပိုက်ဆံပိုကျန်ဦးမှာလေ။ နှစ်နည်းနည်းလောက် စုလိုက်ရင် ငါ အကြွေးတွေ ကျေနိုင်မှာ၊ ပြီးတော့ အဲဒီအချိန်မှာ ကားတစ်စီး ဝယ်နိုင်ရင် ငါ ဂုဏ်ရှိရှိနဲ့ အပြင်ထွက်နိုင်မှာပဲ” ပေါ့။ နောက်ပိုင်းမှာ စုဝေးပွဲတွေမှာ ညီအစ်ကိုမောင်နှမတွေနဲ့ မိတ်သဟာယပြုရင်းနဲ့ ကျွန်မ သဘောပေါက်လာတယ်၊ ပိုက်ဆံရှာဖို့ပဲ အာရုံစိုက်ပြီး စုဝေးပွဲ မှန်မှန် မတက်နိုင်ရင် ကျွန်မဟာ ဘုရားသခင်နဲ့ ဝေးသထက်ပဲ ဝေးသွားဖြစ်မှာ။ အဲဒီကျရင် ဘုရားသခင်ရဲ့ စောင့်ရှောက်မှုနဲ့ ကာကွယ်မှုကို ကျွန်မ ဘယ်လိုရနိုင်မှာလဲ။ ကပ်ဘေးတွေ ရောက်လာတဲ့အခါ ပိုက်ဆံက လူ့အသက်ကို ပြန်မဝယ်နိုင်ဘူးလေ။ ကပ်ရောဂါကာလတုန်းက ကာကွယ်ရေး ဝတ်စုံတွေချုပ်ရင် အမြတ်အများကြီးရတယ်ဆိုလို့ တချို့လူတွေက နေ့ရောညပါ လုပ်ရင်းနဲ့ နောက်ဆုံး စက်ရုံမှာတင် သေဆုံးသွားကြတာကို ကျွန်မ ကြားခဲ့ရတာ သတိရသေးတယ်။ ပိုက်ဆံနဲ့ ကိုယ့်အသက်ကို လဲတဲ့ အဲဒီလိုဖြစ်ရပ်တွေက အရမ်းများတယ်။ ကျွန်မ စာတန်ရဲ့ လှည့်ကွက်တွေကို ထွင်းဖောက်မြင်ရမှာဖြစ်ပြီး ပိုက်ဆံအတွက်နဲ့ အသက်ရဖို့ အခွင့်အရေးကို အဆုံးရှုံးခံရမှာ မဟုတ်ဘူး။ ကျွန်မ စုဝေးပွဲတွေကို ပုံမှန် ဆက်တက်ရမယ်။ အစပိုင်းမှာတော့ ကျွန်မ တစ်ပတ်ကို သုံးကြိမ် စုဝေးပွဲ တက်နိုင်ပါသေးတယ်။ ဒါပေမဲ့ ခဏကြာတော့ အလုပ်လုပ်ချိန်နည်းသွားလို့ လစာ သိသိသာသာ လျော့သွားတဲ့အခါ ကျွန်မ စိတ်ပူလာတယ်။ “စုဝေးပွဲတွေ ပိုတက်တာက သမ္မာတရား ပိုနားလည်ဖို့ ကူညီပေးပြီး အသက် ဝင်ရောက်မှုအတွက် အကျိုးရှိမှာဖြစ်ပေမဲ့၊ အခု စက်ရုံမှာ အော်ဒါတွေများပြီး လုပ်အားခကောင်းနေတာ။ ပိုက်ဆံရှာဖို့ အခွင့်ကောင်းပဲ။ ဒီလိုအချိန်ကောင်းကို လက်လွှတ်လိုက်ရင် နောက်ပိုင်းမှာ စီးပွားရေးက ခက်ခဲသွားမှာဖြစ်ပြီး အဲဒီကျမှ အဝတ်အစား ဘယ်လောက်ပဲချုပ်ချုပ် အမြတ်သိပ်ရမှာ မဟုတ်ဘူး။ မဖြစ်ဘူး၊ အခုလောလောဆယ် ပိုက်ဆံကိုပဲ ဦးစားပေးရမယ်။ စက်ရုံမှာ အလုပ်ပါးသွားတဲ့အခါ စုဝေးပွဲတွေ ပိုတက်လိုက်မယ်” လို့ပေါ့။ ဒါနဲ့ ကျွန်မ စုဝေးပွဲကို တစ်ပတ် နှစ်ကြိမ်ပဲ တက်ဖို့ ဆုံးဖြတ်လိုက်တယ်။ စုဝေးပွဲပြီးတိုင်း အလုပ်လုပ်ဖို့ စက်ရုံကို အပြေးအလွှား သွားတယ်၊ တခြားလူတွေ အလုပ်ဆင်းသွားရင်တောင် ကျွန်မက ဆက်လုပ်နေခဲ့တယ်။ အဲဒီအချိန်တုန်းက ကျွန်မ အထူးတလည် ပင်ပန်းတယ်လို့ ခံစားရတယ်၊ ဘုရားနှုတ်ကပတ်တော်ကို ဖတ်ဖို့ အချိန်မရှိခဲ့ဘူး။ ဆုတောင်းတဲ့အခါ ဘာပြောရမှန်းလည်း မသိခဲ့သလို၊ ကျွန်မရဲ့ စိတ်နှလုံးက ဘုရားသခင်နဲ့ ဝေးသထက် ဝေးသွားတယ်။

နောက်ပိုင်း၊ အလုပ်ပါးတဲ့ ကာလအတောအတွင်းမှာ၊ စက်ရုံခဏပိတ်တယ်။ ကျွန်မအနေနဲ့ စုဝေးပွဲတွေ ပိုတက်ပြီး ကိုယ့်ကိုယ်ကိုယ် သမ္မာတရားနဲ့ ပိုပြင်ဆင်ဖို့ အဒီနားရက်ကို အသုံးပြုနိုင်ခဲ့ရမှာ၊ ဒါပေမဲ့ ကျွန်မ ချမ်းသာတုန်းကလို လူတွေရဲ့ အားကျတာကို ပြန်ရချင်လို့ ပိုက်ဆံ မြန်မြန် ပိုရှာချင်စိတ်နဲ့ ကာကွယ်ရေးဝတ်စုံတွေချုပ်ဖို့ တခြားစက်ရုံတစ်ခုကို သွားခဲ့တယ်။ တစ်ခါတလေ ပိုက်ဆံပိုရဖို့ ပုံမှန် အလုပ်ဆင်းချိန်ထက် နောက်ကျပြီးမှ ပြန်တယ်၊ အိမ်ရောက်တဲ့အခါ ကျွန်မရဲ့ညီမက စုဝေးမှာပါဝင်ဖို့ ကျွန်မကို စောင့်နှင့်နေခဲ့တယ်။ ဒါပေမဲ့ တစ်နေ့လုံး အလုပ်လုပ်ထားတော့ တစ်ကိုယ်လုံး ကိုက်ခဲနေပြီး လက်မောင်းတွေဆို အရမ်းနာလွန်းလို့ မမြှောက်နိုင်တော့ဘူး။ စောစောစီးစီးပဲ အနားယူချင်လို့ စုဝေးပွဲတက်တာလည်း ထိရောက်မှာ မဟုတ်ဘူး။ ပိုက်ဆံပိုရဖို့ ကျွန်မ နေ့တိုင်း မနက် ၅ နာရီခွဲ ထပြီး မနက်စာ ချက်တယ်၊ အချိန်ကုန်သက်သာအောင် စက်ရုံကို ကျွန်မရဲ့နေ့လယ်စာ ယူသွားတယ်။ ရေရှည် အစားအသောက်မမှန်တဲ့ အလေ့အထတွေနဲ့ အေးတဲ့နေ့လယ်စာတွေကို အမြဲ စားရတာတွေကြောင့် တစ်လကြာတော့ တစ်နေ့မှာ ရုတ်တရက် ကျွန်မ အကြီးအကျယ် မူးဝေအော့အန်ပြီး ဝမ်းလျှောပါလေရော။ ဆရာဝန်က ကျွန်မမှာ အရမ်းစိုးရိမ်စရာကောင်းတဲ့ အစာအိမ် အူရောင်ရောဂါရှိပြီး အတော်လေး ပြင်းထန်သလို၊ နာလန်ထူဖို့ အိမ်မှာပဲနေရမယ်လို့ ပြောတယ်။ အိပ်ရာထဲလှဲရင်း၊ ကျွန်မ တွေးဆမိတယ်၊ “ဝတ်ပြုဆုတောင်းတာတွေ ဒါမှမဟုတ် စုဝေးပွဲသွားတာတွေကို ငါ ပုံမှန် မလုပ်ဖြစ်ခဲ့ဘူး။ လူတွေရဲ့ လေးစားအားကျတာကို ရဖို့ ငွေရှာပြီး ကောင်းမွန်တဲ့ ဘဝတစ်ခု နေထိုင်ဖို့ကိုပဲ အာရုံစိုက်ခဲ့တယ်။ ဒါက ဘုရားရဲ့ ရည်ရွယ်ချက်နဲ့ မကိုက်ဘူး မဟုတ်လား” လို့ပေါ့။ စုဝေးပွဲတစ်ခုမှာ ညီအစ်မတစ်ယောက်က ကျွန်မရဲ့ အခြေအနေကို တိတိကျကျ ဖြေရှင်းပေးတဲ့ ဘုရားနှုတ်ကပတ်တော်တစ်ပိုဒ် ဖတ်ပြတယ်။ “ဘုရားသခင်ကို ယောဘ၏ ယုံကြည်မှုသည် အမည်ခံမဟုတ်ခဲ့ပေ။ သူသည် စစ်မှန်သော ယုံကြည်သူတစ်ဦး၏ စံနမူနာ ကိုယ်စားပြု ဖြစ်ခဲ့သည်။ အရာခပ်သိမ်းတွင် သူသည် ဘုရားသခင်ထံ ဆုတောင်းခဲ့သည်။ သူ၏ သားသမီးများ၏ ပျော်ပွဲရွှင်ပွဲများနှင့်ပတ်သက်၍ သူ စိတ်မသက်မသာဖြစ်သည့်အခါ၊ ဘုရားသခင်ထံ ဆုတောင်းပြီး ၎င်းတို့ကို ဘုရားသခင်ထံ အပ်နှံခဲ့သည်။ သူ၏ ခြံမွေးတိရစ္ဆာန်များကို မည်သို့ ပြုစုပျိုးထောင်ရမည်ဟူသည်နှင့်ပတ်သက်၍ သူ မကြာခဏ ဆုတောင်းခဲ့သည်မှာ သေချာသည်။ သူသည် အရာရာကို ဘုရားသခင်၏ လက်ထဲသို့ အပ်နှံခဲ့သည်။ သူသည် လူ၏ စိတ်သဘောဖြင့် သူ၏ ခြံမွေးတိရစ္ဆာန်များကို ပြုစုပျိုးထောင်ခြင်းအား အမြဲ စီစဉ်ကာ တွက်ချက်လျက်၊ သူ ကြံစည်ခဲ့သည့် ရည်မှန်းချက်များကို စွမ်းဆောင်ရရှိရန် မိမိကိုယ်ပိုင် ဉာဏ်နှင့် စိတ်ကူးကိုသာ မှီခိုပြီး ဦးနှောက်ခြောက်ခံစဉ်းစားရင်း၊ ဘာသာမဲ့သူတစ်ဦးကဲ့သို့ ဖြစ်ခဲ့မည်ဆိုလျှင်၊ ကျရှုံးမှုများနှင့် ဆုတ်ဆိုင်းမှုများစွာ သူ တွေ့ကြုံခဲ့လျှင်ပင်၊ ဘုရားသခင်၏ လက်တော်အပြင် သူ၏ အချုပ်အခြာအာဏာနှင့် အစီအစဉ်များကို သူ တွေ့မြင်နိုင်ခဲ့မည်လော။...လူတို့သည် ဘုရားသခင်ကို မှီခိုအားကိုးမည့်အစား အဘယ်ကြောင့် မိမိတို့ကိုယ်ပိုင် ရည်မှန်းချက်များကို ရရှိရန် လူသားနည်းလမ်းများကို အသုံးပြုလျက် ဦးနှောက်ခြောက်ခံ စဉ်းစားကြသနည်း။ အစီအစဉ်များကို ၎င်းတို့ ပြုလုပ်ကြသည့်အခါ၊ ဘုရားသခင်၏ အလိုဆန္ဒများကို ၎င်းတို့ ရှာဖွေကြသလော။ ၎င်းတို့သည် ‘ဘုရားသခင် မည်သည့်အရာ လုပ်ဆောင်မည်ကို ကျွန်ုပ် မသိပါ။ ဤအစီအစဉ်၊ ဤတွက်ချက်ခြင်းကို ကျွန်ုပ် အရင်လုပ်မည်။ သို့သော် ကျွန်ုပ်၏ အစီအစဉ်က ကျွန်ုပ်၏ ရည်မှန်းချက်ကို စွမ်းဆောင်ရရှိမည်၊ မရရှိမည်ကို ကျွန်ုပ် မသိပါ။ ဤသည်မှာ အစီအစဉ်တစ်ခုသာ ဖြစ်သည်။ ကျွန်ုပ်၏ ရည်မှန်းချက်ကို စွမ်းဆောင်ရရှိနိုင်လျှင်၊ ထိုအရာသည် ဘုရားသခင်ထံမှ ကောင်းချီးမင်္ဂလာတစ်ခု ဖြစ်သည်။ စွမ်းဆောင်မရရှိနိုင်လျှင်၊ ကျွန်ုပ်ကိုယ်တိုင်၏ ကြောင်းကျိုးမမြင်ခြင်းကြောင့် ဖြစ်သည်။ ကျွန်ုပ်၏ အစီအစဉ်သည် ဘုရားသခင်၏ ရည်ရွယ်ချက်များနှင့် မကိုက်ညီခဲ့သောကြောင့် ဖြစ်သည်’ဟု ပြောဆိုလျက်၊ ကျိုးနွံနာခံတတ်သော သဘောထားတစ်ခု ရှိကြသလော။ ဤသဘောထားမျိုး ၎င်းတို့တွင် ရှိကြသလော။ (မရှိကြပါ။) သို့ဆိုလျှင် ဤလုပ်ရပ်လမ်းကြောင်းများက အဘယ်သို့ ဖြစ်ပေါ်သနည်း။ ဤသည်တို့မှာ လူသား စိတ်ကူးများနှင့် အယူအဆများ၊ လူသား အလိုဆန္ဒများ၊ ဘုရားသခင်အပေါ် လူသား၏ အကျိုးသင့်အကြောင်းသင့်မဟုတ်သော တောင်းဆိုချက်များ ဖြစ်သည်။ ယင်းတို့သည် ဖောက်ပြန်ပျက်စီးသော စိတ်သဘောထားများမှ ထွက်ပေါ်၏။ ဤသည်မှာ ရှုထောင့်တစ်ခု ဖြစ်သည်။ ထို့အပြင်၊ ထိုသို့သော လူများတွင် ဘုရားသခင်ကို ကျိုးနွံနာခံသော စိတ်နှလုံးတစ်ခု ရှိကြသလော။ (မရှိကြပါ။) ၎င်းတို့တွင် ဘုရားသခင်ကို ကျိုးနွံနာခံသော စိတ်နှလုံးတစ်ခု မရှိကြသည်ကို သင် မည်သို့ မြင်သနည်း။ (၎င်းတို့သည် မိမိတို့ ပြုလုပ်သည့် အစီအစဉ်များကို စွမ်းဆောင်ရရှိရန် အပြည့်အဝ လိုအပ်သည်ဟု ခံစားကြသည်။) ဤသည်မှာ မည်သည့် စိတ်သဘောထားဖြစ်သနည်း။ မာနထောင်လွှားမှုနှင့် ပုန်ကန်ခြင်း ဖြစ်သည်။ ဘုရားသခင်က ၎င်းတို့ကို ကောင်းချီးပေးသည်ဟု ၎င်းတို့ ခံစားကြသော်လည်း၊ မိမိတို့ကိုယ်ပိုင် အလိုဆန္ဒများနှင့် တွက်ချက်မှုများကို ရရှိကြသည့်အခါ ဘုရားသခင်ကို ဘေးဖယ်ထားလိုက်ကြသည်။ ဤသည်မှာ မာနထောင်လွှားသော စိတ်သဘောထားတစ်ခု ဖြစ်သည်။ ဘုရားသခင်ကို ဘေးဖယ်ထားသည့်အခါ ၎င်းတို့ ကျိုးနွံနာခံနေကြသလော။ ကျိုးနွံနာခံခြင်း မရှိကြသကဲ့သို့ ၎င်းတို့ စိတ်နှလုံးတွင် ဘုရားသခင် မရှိပေ။ ဘုရားသခင်က အမှုအရာများကို မည်သို့ လုပ်ဆောင်လိုသည်ကို မဆိုထားနှင့်၊ အမှုအရာများအပေါ် ဘုရားသခင်က မည်သို့ အချုပ်အခြာအာဏာ စွဲကိုင်ပြီး စီစဉ်သည်ကို ၎င်းတို့ လုံးဝ မစဉ်းစားကြချေ။ ဤအရာမှ မည်သည့်အရာကို မြင်နိုင်သနည်း။ ၎င်းတို့သည် မည်သည့်အရာကိုမျှ မရှာဖွေကြ၊ ကျိုးနွံနာခံခြင်း မရှိကြသကဲ့သို့၊ ဘုရားသခင်ကို ကြောက်ရွံ့သော စိတ်နှလုံးလည်း မရှိကြချေ။ ၎င်းတို့သည် မိမိတို့ကိုယ်ပိုင် အစီအစဉ်များကို ဦးစွာ ပြုလုပ်ကြပြီးနောက်၊ ဘုရားသခင်၏ ရည်ရွယ်ချက်များအကြောင်းကို လုံးဝ မစဉ်းစားဘဲ လူသား နည်းလမ်းများ၊ စိတ်ကူးများနှင့် အယူအဆများပေါ် မှီခိုလျက်၊ မိမိတို့ အစီအစဉ်များအတိုင်း ပြုမူဆောင်ရွက်ကာ ကြိုးစားလုပ်ဆောင်ကြလေသည်။ ခြံမွေးတိရစ္ဆာန်များကို မွေးခြင်းနှင့်ပတ်သက်လာသည့်အခါ၊ လူတို့သည် မိမိတို့ စိတ်နှလုံးများတွင် ‘လူသည် မိမိ လုပ်သင့်သည့်အရာကို အကောင်းဆုံး ကြိုးစားလုပ်ဆောင်သင့်ပြီး ကောင်းကင်ဘုံ၏ အလိုတော်ကို ကျိုးနွံနာခံသင့်သည်’ဟူသည့်အရာကို အနည်းဆုံး သိရန် လိုအပ်သည်။ ယင်းမှာ ‘ခြံမွေးတိရစ္ဆာန်များကို ကျွေးမွေးရန် ကျွန်ုပ်၏ တာဝန်များကို ကျွန်ုပ် ဖြည့်ဆည်းမည်။ ၎င်းတို့ကို အာဟာရချို့တဲ့စေခွင့်၊ သို့မဟုတ် အအေးဒဏ်ခံစားခွင့် သို့မဟုတ် ဆာလောင်ခွင့်၊ နာမကျန်းဖြစ်ခွင့်ပေးမည် မဟုတ်ပါ။ နောက်နှစ်တွင် ၎င်းတို့ရှိမည့် သားပေါက်အရေအတွက်မှာ ဘုရားလက်ထဲတွင်ရှိသည်။ ထိုအရာကို ကျွန်ုပ် မသိပါ။ ထိုအရာကို ကျွန်ုပ် မတောင်းဆိုသကဲ့သို့ အစီအစဉ်များ ပြုလုပ်မည် မဟုတ်ပါ။ ဤကိစ္စများအားလုံးသည် ဘုရားသခင်၏ သဘောအတိုင်း ဖြစ်သည်’ဟု ဆိုလိုပေသည်။ ၎င်းတို့သည် ပြုမူဆောင်ရွက်ရန် လူသား အယူအဆများနှင့် စိတ်ကူးများကို မရမက မှီခိုအားကိုးလျှင်၊ ဘုရားသခင်အပေါ် ကျိုးနွံနာခံတတ်သော သဘောထားတစ်ခု ရှိကြသလော။ (မရှိကြပါ။) ဤဆောင်ရွက်ပုံ နည်းလမ်းနှစ်ခုထဲမှ မည်သည့်အရာသည် လူ၏ အလိုဆန္ဒမှလာပြီး မည်သည့်အရာသည် ဘုရားသခင်ကို ကျိုးနွံနာခံသောလုပ်ရပ် ဖြစ်သနည်း။ (ပထမတစ်ခုသည် လူ၏ အလိုဆန္ဒမှလာပြီး မယုံကြည်သူတို့၏ ဆောင်ရွက်ပုံနည်းလမ်းဖြစ်သည်။ ဒုတိယ ဆောင်ရွက်ပုံနည်းလမ်းသည် ဘုရားသခင်ကို ရိုးသားစစ်မှန်စွာ ယုံကြည်ပြီး သမ္မာတရားကို ရှာဖွေသူတို့ထံမှ လာပါသည်။) ၎င်းတို့ အားလုံးက ဘုရားသခင်ကို ယုံကြည်ကြပြီး၊ တူညီသည့်အရာကို အားလုံး လုပ်ဆောင်ကြသော်လည်း၊ ၎င်းတို့ လုပ်ရပ်များ၏ ရည်ရွယ်ချက်၊ အရင်းအမြစ်နှင့် ရည်မှန်းချက်တို့အပြင်၊ ၎င်းတို့၏ စည်းမျဉ်းများက ကွဲပြားလေသည်။ ထိုသို့ဖြင့်၊ လူတို့ ရှိကြသည့် လမ်းကြောင်းကို မြင်နိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်အားနာခံခြင်းနှင့်ဆိုင်သော လက်တွေ့လုပ်ဆောင်မှု အခြေခံသဘောတရားများ) ယောဘက ဘုရားသခင်ကို တကယ် ယုံကြည်ခဲ့တဲ့သူတစ်ယောက်ဖြစ်တယ်လို့ အဲဒီညီအစ်မက မိတ်သဟာယပြုခဲ့တယ်။ ဘဝမှာ၊ ဘာပဲဖြစ်နေပါစေ၊ သူ့မှာ ကိုယ်ရေးကိုယ်တာ အစီအစဉ်တွေ၊ လုပ်ငန်းစဉ်တွေ မရှိခဲ့သလို၊ သူ့ကိုယ်ပိုင် အလိုဆန္ဒအတိုင်း မပြုမူခဲ့ဘူး။ အရာခပ်သိမ်းမှာ၊ သူက ဘုရားရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံခဲ့တယ်။ ဒါပေမဲ့ ကိုယ့်ကိုယ်ကိုယ် ပြန်ကြည့်လိုက်တော့ ဘုရားသခင်ကို ကျွန်မတို့ ယုံကြည်ပေမဲ့ သူ့ရဲ့ အချုပ်အခြာအာဏာကို ကျွန်မတို့ တကယ် မယုံကြဘူး။ ကံကြမ္မာကို ပြောင်းလဲဖို့ ကိုယ့်ကြိုးစားအားထုတ်မှုအပေါ်မှာပဲ အမြဲ မှီခိုချင်ကြတယ်၊ ရလဒ်အနေနဲ့ ဆင်းရဲဒုက္ခတွေ၊ ပင်ပန်းနွမ်းနယ်မှုတွေနဲ့ပဲ အသက်ရှင်နေရတယ်ပေါ့။ အဲဒီညီအစ်မရဲ့ မိတ်သဟာယကို နားထောင်ရင်း ကျွန်မ ခေါင်းညိတ်မြဲ ညိတ်နေမိတယ်။ ဘုရားသခင်ကို မယုံကြည်ခင်မှာ ကိုယ့်ရဲ့ အားထုတ်မှုတွေအပေါ်မှာ ကျွန်မ အမြဲမှီခိုချင်ခဲ့ပြီး ချမ်းသာလာဖို့ အသည်းအသန် အလုပ်လုပ်ချင်ခဲ့ပုံကို ကျွန်မ တွေးမိတယ်။ ဒါပေမဲ့ နောက်ဆုံးကျတော့ ချမ်းသာမလာနိုင်ခဲ့တဲ့အပြင် အကြွေးတွေပါ အများကြီး တင်သွားခဲ့တယ်။ အခုလည်း အလုပ်ပိုလုပ်ပြီး ပိုက်ဆံပိုရှာဖို့ ကျွန်မရဲ့ စက်ချုပ်ပညာအပေါ် မှီခိုချင်နေခဲ့တယ်။ ကျွန်မရဲ့ အရင်က ချမ်းသာတဲ့ ဘဝနေထိုင်မှုပုံစံကို ပြန်ရချင်ခဲ့လို့ အချိန်ပိုဆင်းပြီး ပိုက်ဆံရဖို့ အစွမ်းကုန် လုပ်ခဲ့တယ်၊ ဒါပေမဲ့ နောက်ဆုံးတော့ ကိုယ့်ကိုယ်ကိုယ် ပင်ပန်းအောင်လုပ်ပြီး ဖျားနာသွားတာပဲ အဖတ်တင်တယ်၊ ရှာလို့ရတဲ့ ပိုက်ဆံတွေကလည်း ဆေးဖိုးနဲ့တင် ကုန်သလောက် ဖြစ်သွားတယ်။ ကျွန်မရဲ့ကံကြမ္မာက ကျွန်မကိုယ်တိုင် စီစဉ်တွက်ချက်လို့ရတဲ့အရာတစ်ခု မဟုတ်ဘူး။ အရာအားလုံးက ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုအောက်မှာ ရှိတဲ့အတိုင်းပဲ အလုပ်ကြိုးစားရုံသက်သက်နဲ့ ကိုယ်ဆန္ဒရှိတဲ့ ကျော်ကြားမှုနဲ့ အကျိုးအမြတ်ကို ကျွန်မ မရနိုင်ခဲ့ဘူး။ အခု ဘုရားသခင်ကို တွေ့ပြီးတာတောင်မှ ဘုရားသခင်ရဲ့ အချုပ်အခြာအာဏာကို မယုံကြည်သေးဘဲ ကိုယ့်ကံကြမ္မာကို ကြိုးစား၊ ပြောင်းလဲဖို့ ကိုယ့်ရဲ့အားထုတ်မှုအပေါ်ပဲ ဆက်ပြီး မှီခိုနေမယ်ဆိုရင် ကျွန်မက ဘာသာတရား မရှိသူတစ်ယောက်လို ဖြစ်သွားမှာ။ မယုံကြည်သူ ဖြစ်သွားမှာပဲ။ ဒါကို နားလည်သွားတဲ့အခါ၊ ဘုရားဆီ ကျွန်မ ဆုတောင်းလိုက်တယ်။ “ဘုရားသခင်၊ သမီး အရမ်း ပုန်ကန်မိပါတယ်။ အရာအားလုံးကို ကိုယ်တော့်လက်ထဲ အပ်နှံချင်ပါတယ်” လို့ပေါ့။ အဲဒီနောက်မှာတော့ ကျွန်မ စုဝေးပွဲတွေကို ပုံမှန် တက်ခဲ့ပြီး ကိုယ့်တာဝန်တွေကို အစွမ်းကုန် ထမ်းဆောင်ခဲ့တယ်။

တစ်နေ့မှာ ကျွန်မ ဝတ်ပြုဆုတောင်းတာတွေ လုပ်နေတုန်း၊ “လူသားတို့အနာဂတ်အတွက် ဘုရားသခင်ပူဆွေး” ဆိုတဲ့ ဘုရားနှုတ်ကပတ်တော် ဓမ္မသီချင်းတစ်ပုဒ်ကို ကျွန်မ နားထောင်မိတယ်။

၁  အပြောကျယ်လှသော ဤလောကကြီးတွင် ကွင်းပြင်များအတွင်းသို့ သမုဒ္ဒရာရေများ နုန်းတင်ခြင်း၊ သမုဒ္ဒရာအတွင်းသို့ ကွင်းပြင်များ ဖုံးလွှမ်းသွားခြင်းတို့ မရေမတွက်နိုင်အောင် ထပ်ခါထပ်ခါ ဖြစ်ပျက်နေ၏။ အရာခပ်သိမ်းအလယ်တွင် အရာအားလုံးကို အချုပ်အခြာအာဏာ ကိုင်စွဲသော သူမှတစ်ပါး မည်သူမျှ ဤလူသားမျိုးနွယ်ကို မဦးဆောင်သကဲ့သို့ လမ်းမပြနိုင်ပေ။ ဤလူသားမျိုးနွယ်အတွက် အားသွန်ခွန်စိုက် အလုပ်လုပ်ရန်၊ သို့မဟုတ် ပြင်ဆင်မှုများ လုပ်ဆောင်ရန် “အင်အားကြီးသောသူ” တစ်ယောက်မျှ မရှိပေ၊ ဤလူသားမျိုးနွယ်ကို အလင်းပန်းတိုင်ဆီသို့ ဦးဆောင်သွားနိုင်သူနှင့် လူ့လောကကြီး၏ မတရားမှုများမှ လွတ်မြောက်စေနိုင်သူ သာ၍ပင် မရှိပေ။ ဘုရားသခင်သည် လူသားတို့၏ အနာဂတ်အတွက် ကြေကွဲဝမ်းနည်းသည်၊ လူသားတို့၏ ကျရှုံးမှုအတွက် ပူဆွေးသောက ရောက်သည်၊ ထို့ပြင် လူသားတို့သည် ယိုယွင်းပျက်စီးခြင်းနှင့် ပြန်လမ်းမဲ့ လမ်းကြောင်းဆီသို့ တစ်လှမ်းချင်း ချီတက်သွားနေသဖြင့် နာကျင်လေသည်။ ဘုရားသခင်၏ စိတ်နှလုံးကို လုံးလုံးလျားလျား ကြေကွဲစေခဲ့ပြီး ဆိုးယုတ်သောသူကို ရှာဖွေရန် ဘုရားသခင်ကို စွန့်လွှတ်ခဲ့ကြသည့် ထိုသို့သော လူသားမျိုးနွယ်သည် မည်သည့်နေရာသို့ ရှေးရှုသွားကောင်း သွားနိုင်သည်ကို မည်သူကမျှ ဆင်ခြင်စဉ်းစားခဲ့ဖူးခြင်း မရှိကြချေ။

၂  ဘုရားသခင်၏ အမျက်ဒေါသကို မည်သူမျှ ခံစားမိရန် မကြိုးစားကြခြင်း၊ ဘုရားသခင်ကို ကျေနပ်သဘောကျစေမည့် လမ်းကို မည်သူမျှ မရှာဖွေကြခြင်း၊ သို့မဟုတ် ဘုရားသခင်ထံတော်သို့ တိုးဝင်ချဉ်းကပ်ရန် မည်သူမျှ မကြိုးစားကြခြင်း၊ ထိုထက်ပို၍ပင် ဘုရားသခင်၏ ပူဆွေးမှုနှင့် နာကျင်မှုတို့ကို နားလည်ပေးရန် မည်သူမျှ မကြိုးစားကြခြင်းတို့မှာ ထိုအကြောင်းကြောင့် အတိအကျပင် ဖြစ်တော့သည်။ ဘုရားသခင်၏ အသံတော်ကို ကြားပြီးသည့်နောက်တွင်ပင် လူသားသည် သူ့လမ်းသူ ဆက်လျှောက်နေ၏၊ ဘုရားသခင်ထံမှ လမ်းလွဲသွားရန် ဆက်လက်လုပ်ဆောင်နေပြီး ဘုရားသခင်၏ ကျေးဇူးတော်နှင့် ဂရုစိုက်မှုကို ရှောင်ဖယ်ကာ ဘုရားသခင်၏ သမ္မာတရားကို ရှောင်ရှားလျက် ဘုရားသခင်၏ ရန်သူဖြစ်သော စာတန်ထံသို့ သူ့ကိုယ်သူ ရောင်းချရန်သာ ပိုနှစ်သက်နေသည်။ လူသားသည် မလျှော့တမ်း ခေါင်းမာနေခဲ့ပါက ဘုရားသခင်ကို လုံးလုံး ဥပေက္ခာပြုသည့် ဤလူသားမျိုးနွယ်ကို ဘုရားသခင်သည် မည်သို့ဆက်ဆံမည်ဟူသည်ကို မည်သူစဉ်းစားဖူးသနည်း။

၃  ဘုရားသခင်သည် လူသားထံသို့ ထပ်ခါတလဲလဲ သတိပေးခြင်းများနှင့် တိုက်တွန်းနှိုးဆော်ခြင်းများ ပြုရသည့် အကြောင်းရင်းကို မည်သူမျှ မသိကြပေ။ အကြောင်းမှာ ကိုယ်တော်သည် မိမိ၏ လက်တော်ထဲ၌ အရင်က တစ်ခါမျှ မဖြစ်ဖူးသော ကပ်ဘေးများ၊ လူ၏ ဇာတိပကတိနှင့် စိတ်ဝိညာဉ်အတွက် မခံနိုင်လောက်မည့်၊ ဇာတိပကတိကို အပြစ်ဒဏ်ပေးခြင်းမျှသာမက လူ၏ စိတ်ဝိညာဉ်ကို ပစ်မှတ်ထားသော ကပ်ဘေးများကို ပြင်ဆင်ထားတော်မူသောကြောင့် ဖြစ်၏။ ဘုရားသခင်၏ အကြံအစည် ပျက်ပြားသွားပြီး သူ၏နှိုးဆော်ချက်များနှင့် တိုက်တွန်းချက်များသည် တုံ့ပြန်မှုကို မရပါက သူ့အနေဖြင့် မည်သည့်ဒေါသအမျက်မျိုး ထုတ်လွှတ်မည်ကို သင်သိရန် လိုအပ်သည်။ သူ၏ ဒေါသအမျက်သည် ဖန်ဆင်းခံတစ်ဦးတလေမျှ ကြုံတွေ့ဖူးသော သို့မဟုတ် သိဖူးသော အရာများနှင့် လုံးဝတူညီမည် မဟုတ်ပေ။ ထို့ကြောင့် ထိုကပ်ဘေးများသည် မကြုံစဖူးသောအရာဖြစ်ပြီး မည်သည့်အခါမျှလည်း ထပ်မံ ဖြစ်ပေါ်လာမည် မဟုတ်ဟု ငါပြောသည်။ အကြောင်းမှာ ဘုရားသခင်၏ အကြံအစည်သည် လူသားမျိုးနွယ်ကို ဤတစ်ကြိမ်သာ ဖန်ဆင်း၍ ဤတစ်ကြိမ်သာ ကယ်တင်ရန် ဖြစ်သောကြောင့်ဖြစ်သည်။ ဤအကြိမ်မှာ ပထမဆုံးအကြိမ်ဖြစ်သကဲ့သို့ နောက်ဆုံးအကြိမ်လည်း ဖြစ်သည်။ ထို့ကြောင့် လူသားမျိုးနွယ်ကို ဤတစ်ကြိမ်ကယ်တင်သော ဘုရားသခင်၏ အပင်ပန်းခံသော ရည်ရွယ်ချက်များနှင့် စိတ်ထက်သန်သော မျှော်လင့်စောင့်စားမှုတို့ကို မည်သူမျှ နားမလည်နိုင်ပေ။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်

သီချင်းစာသားတွေကို ဆင်ခြင်တွေးတောကြည့်ရင်းနဲ့ ဘုရားသခင်က လူသားမျိုးနွယ်ရဲ့ အနာဂတ်နဲ့ ပန်းတိုင်အတွက် မြည်တမ်းနေပြီး တစ်ချိန်တည်းမှာပဲ လူသားမျိုးနွယ်ကို အဆက်မပြတ် သတိပေး တိုက်တွန်းနှိုးဆော်နေတယ်ဆိုတာ ကျွန်မ ခံစားလိုက်ရတယ်။ လူတွေ သူ့ရှေ့မှောက်ကို ရောက်လာပြီး သူ့ရဲ့ ကယ်တင်ခြင်းကို လက်ခံဖို့ ဘုရားသခင် မျှော်လင့်နေတယ်။ ဒီစကားတွေက ဘုရားသခင်ရဲ့ ရင်ထဲကလာတဲ့ စကားတွေဖြစ်ပြီး စကားလုံးတိုင်းက လက်တွေ့ကျပြီး မှန်ကန်တယ်။ ဘုရားသခင်ရဲ့ ကယ်တင်ခြင်းကို ကျွန်မ ဆက်ပြီး ရှောင်ဖယ်ပြီး ငြင်းပယ်လို့ မဖြစ်တော့ဘူး။ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီးတဲ့နောက် လူသားရဲ့ ကံကြမ္မာကို အချုပ်အခြာအာဏာ ကိုင်စွဲထားတာက ဘုရားသခင် ဖြစ်တယ်ဆိုတာနဲ့ ဘုရားသခင်ကို ယုံကြည်ပြီး ကိုးကွယ်မှသာ တန်ဖိုးရှိတဲ့ အသက်တာကို ရှင်သန်နိုင်မယ်ဆိုတာတွေကို ကျွန်မ သိလာခဲ့ပုံကို စဉ်းစားမိတယ်။ ဒါပေမဲ့ ချမ်းသာတဲ့ဘဝနဲ့ နေရဖို့၊ သူများတွေရဲ့ အထင်ကြီးအားကျမှုကို ရဖို့အတွက် ကျွန်မ အလုပ်ထဲမှာပဲ စိတ်နှစ်ထားခဲ့မိတယ်။ စုဝေးပွဲတွေကို ဝန်ထုပ်ဝန်ပိုးတစ်ခုလို မြင်ခဲ့ပြီး၊ ဘုရားသခင်နဲ့ ဆက်ဆံရေးက ဝေးသထက် ဝေးလာခဲ့တယ်။ ရောဂါသာ ကျွန်မအပေါ် ရောက်မလာခဲ့ရင် ပိုက်ဆံနောက်လိုက်တဲ့ ဝဲဂယက်ထဲမှာပဲ ရုန်းမထွက်နိုင်ဘဲ ကျွန်မ ပိတ်မိနေဦးမှာပဲ။ ဒါကို တွေးမိတော့ ကျွန်မ ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ သမီး နောင်တရပြီး ပိုက်ဆံရဲ့ နှောင်ဖွဲ့မှုကနေ ရုန်းထွက်ချင်ပါတယ်၊ ဒါပေမဲ့ ကိုယ့်ဘာသာ လွတ်မြောက်အောင် လုပ်ဖို့ သမီးမှာ ခွန်အားမရှိပါဘူး။ ကျေးဇူးပြုပြီး သမီးကို လမ်းပြပေးပါ” လို့ပေါ့။ ပြီးတော့ ဘုရားနှုတ်ကပတ်တော် တစ်ပိုဒ်ကို ကျွန်မ ပြန်သတိရမိတယ်။ “သင် အလေးဂရုပြုရမည်။ ချက်ချာပါးနပ်သော သူတို့သည် သမ္မာတရား၌ အလျင်အမြန် နိုးထသင့်ပေ၏။ သင် မစွန့်လိုသည့် မည်သည့်အရာကိုမဆို စွန့်လွှတ်လော့။ ထိုသို့သော အရာများသည် သင်၏ အသက်တာအဖို့ အမှန်တကယ် အန္တရာယ်ရှိပြီး၊ အကျိုးမရှိသည်ကို သင့်အား ငါ နောက်တစ်ကြိမ် ပြောလေပြီ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၄)) ချမ်းသာကြွယ်ဝမှု၊ ကျော်ကြားမှုနဲ့ အကျိုးအမြတ်ကို လိုက်စားတာက ကျွန်မဘဝကို ပျက်စီးစေမယ်ဆိုတာ ဘုရားနှုတ်ကပတ်တော်တွေက ကျွန်မကို သဘောပေါက်စေခဲ့တယ်။ လောတရဲ့ မိန်းမလိုပေါ့၊ ဘုရားသခင်က သောဒုံမြို့ကို ဖျက်ဆီးတော့မဲ့အချိန်မှာ သူ့ရဲ့ပိုင်ဆိုင်မှုတွေကို မစွန့်လွှတ်နိုင်ဘဲ နောက်ကို မရမက လှည့်ကြည့်ခဲ့တဲ့ပြီး ရလဒ်အနေနဲ့ ဆားတိုင် ဖြစ်သွားခဲ့ရတယ်။ ကျွန်မက ချက်ချင်းရမဲ့ အကျိုးအမြတ်ကိုပဲ အာရုံစိုက်ပြီး သမ္မာတရားကို မလိုက်စားဘူး၊ စိတ်သဘောထား ပြောင်းလဲမှုကို မရှာဖွေဘူးဆိုရင် ဘုရားသခင်ရဲ့ အမှုတော် ပြီးဆုံးတဲ့အခါ ကယ်တင်ခြင်းရမဲ့ အခွင့်အရေးကို ကျွန်မ လွဲချော်သွားလိမ့်မယ်။ ဘုရားသခင်ရဲ့ မေတ္တာနဲ့ လူတွေကို ကယ်တင်လိုတဲ့ သူ့ရဲ့ အရေးတကြီးဖြစ်တဲ့ ရည်ရွယ်ချက်တွေကို နားလည်သွားတော့ ကျွန်မ စုဝေးပွဲတွေကို မကြာမကြာ ပိုတက်ပြီး ဘုရားနှုတ်ကပတ်တော်ကို ပိုစားသောက်ဖို့ ဆုံးဖြတ်လိုက်တယ်။ နောက်ပိုင်းမှာ ဘုရားနှုတ်ကပတ်တော်ကို မိတ်သဟာယပြုဖို့ ညီအစ်ကိုမောင်နှမတွေနဲ့အတူ ကျွန်မ စုဝေးပွဲ ခဏခဏ တက်ဖြစ်တယ်။ နေ့တိုင်းက အရမ်းကျေနပ်စရာကောင်းပြီး ကျွန်မရဲ့ ကျန်းမာရေးက မြန်မြန်ဆန်ဆန် ပြန်ကောင်းလာတယ်။

တစ်လအကြာမှာ ကျွန်မရောဂါက နည်းနည်း သက်သာလာတယ်။ တစ်နေ့ မိဘတွေအိမ်ကို ကျွန်မ ပြန်သွားခဲ့ပြီး အရင်ကဆို အဝေးကြီးကနေ လှမ်းပြီး နွေးနွေးထွေးထွေး နှုတ်ဆက်တတ်တဲ့ ကျွန်မ ဒေါ်လေးက ကျွန်မကို မြင်တော့ မျက်နှာလွှဲပြီး လျစ်လျူရှုခဲ့တယ်။ ကျွန်မကို ရင်ဖွင့်ပြီး အတွင်းရေး အသိပေးလေ့ရှိတဲ့ ညီမလေးဆိုရင်လည်း ကျွန်မတို့ မိသားစု ခက်ခဲကြပ်တည်းသွားပြီးနောက်မှာ ကျွန်မကို အတွင်းရေး အသိပေးတာ မရှိတော့ဘူး။ သူက တမင်တကာရော မတော်တဆရော ကျွန်မကို ထေ့ငေါ့ပြောတဲ့ စကားတချို့တောင် ပြောသေးတယ်။ ဒါက ကျွန်မကို မကောင်းတဲ့ ခံစားချက်တချို့ ရစေခဲ့တယ်။ အရင်တုန်းက ကျွန်မ ဘယ်သွားသွား လေးစားခံခဲ့ရပေမဲ့ အခု ပိုက်ဆံမရှိတော့ ဒေါ်လေးက ကျွန်မကို တမျိုးကြည့်တယ်၊ ကျွန်မ ညီမလေးကတောင် ကျွန်မကို အလေးအနက် သဘောမထားတော့ဘူး။ ပိုက်ဆံရှိတာက ပိုကောင်းမယ့်ပုံပဲ၊ ပိုက်ဆံရှိမှပဲ တခြားလူတွေက ကိုယ့်ကို အလေးအနက် သဘောထားကြတာလေ။ ဒါနဲ့ ကျွန်မ အထည်စက်ရုံမှာ အလုပ်ပြန်သွားလုပ်တယ်။ အစပိုင်းမှာတော့ စုဝေးပွဲတွေကို ပုံမှန် တက်နိုင်ပါသေးတယ်၊ ဒါပေမဲ့ နောက်ပိုင်းမှာ ကျွန်မလစာက လုပ်ဖော်ကိုင်ဖက်တွေထက် အများကြီး နည်းနေတာကို သဘောပေါက်တဲ့အခါ ကိုယ့်ရဲ့ အထည်ချုပ်နှုန်းကို ဘယ်လိုမြန်အောင်လုပ်ပြီး ငွေပိုရနိုင်မလဲဆိုတာနဲ့ပတ်သက်လို့ ကျွန်မ စစဉ်းစားခဲ့တယ်။ ကျွန်မစိတ်က အလုပ်ထဲမှာပဲ လုံးလုံး ရောက်သွားပြန်တယ်။ အဲဒီအချိန်တုန်းက ကျွန်မ စုဝေးပွဲတွေမှာ ဟန်ဆောင်လုပ်ပြရုံလုပ်ပြနေခဲ့ပြီး စုဝေးပွဲပြီးတာနဲ့ စက်ရုံကို အပြေးအလွှား သွားတော့တာပဲ။ စက်ရုံမှာ အပ်ချုပ်စက်ကို မမောနိုင်မပန်းနိုင်အောင် ကျွန်မ နင်းတော့တာ။ အဲဒီလိုနဲ့ပဲ အရင်ဘဝပုံစံအတိုင်း ကျွန်မ ပြန်ဖြစ်သွားခဲ့ပြီး စက်ပစ္စည်းတစ်ခုလိုပဲ ပိုက်ဆံရဖို့ နေ့တိုင်း မနားတမ်း အလုပ်လုပ်ခဲ့တယ်။ ဘုရားနှုတ်ကပတ်တော်ကို စားသောက်ဖို့ အချိန်မရှိခဲ့သလို၊ ကျွန်မစိတ်နှလုံးက ဘုရားသခင်နဲ့ ဝေးသထက် ဝေးလာခဲ့တယ်။ တစ်ခါတလေ ကျွန်မ အပြစ်ရှိသလို ခံစားရပြီး တွေးမိတယ်၊ “ငါ ဘာလို့ ပိုက်ဆံကို လက်မလွှတ်နိုင်ရတာလဲ။ ငါ ဘာလို့ ဘုရားသခင်ရှေ့မှာ ဒီလောက် မရိုးသားဘဲ အမြဲတမ်း ကတိမတည် ဖြစ်နေရတာလဲ” လို့ပေါ့။ ကိုယ့်ကိုယ်ကိုယ် မုန်းလွန်းလို့ ကိုယ့်ပါးကိုယ် ပြန်ရိုက်ချင်စိတ်တောင် ပေါက်မိတယ်။ ကျွန်မ ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ သမီး စုဝေးပွဲတွေတက်ပြီး ကိုယ်တော်ရဲ့ နှုတ်ကပတ်တော်တွေကို ကောင်းကောင်း စားသောက်ချင်ပါတယ်၊ ဒါပေမဲ့ ပိုက်ဆံရှာချင်တဲ့ ဆန္ဒကို သမီး လက်မလွှတ်နိုင် ဖြစ်နေတယ်။ ကျေးဇူးပြုပြီး ပိုက်ဆံရဲ့ ကျော့ကွင်းထဲကနေ သမီးကို ဆွဲထုတ်ပေးပါ” လို့ပေါ့။

တစ်နေ့ စုဝေးပွဲမှာ ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မရဲ့ ပိုက်ဆံလိုက်စားမှု အရင်းအမြစ်ကို နားလည်သဘောပေါက်မှုတချို့ ရလာတယ်။ အနန္တတန်ခိုးရှင် ဘုရားသခင် ပြောသည်မှာ “‘ငွေသည် ကမ္ဘာကို လည်ပတ်စေသည်’ ဟူသည်မှာ စာတန်၏ အတွေးအခေါ်တစ်ခု ဖြစ်သည်။ ယင်းမှာ လူ့အဖွဲ့အစည်းတိုင်းရှိ လူတို့ကြားတွင် အလွန် ပျံ့နှံ့နေပြီး ရေပန်းစားမှုတစ်ခုဖြစ်သည်ဟု သင် ဆိုနိုင်ပေသည်။ အကြောင်းမှာ ယင်းကို လူတစ်ဦးချင်းစီတိုင်း၏ စိတ်နှလုံးထဲတွင် သွတ်သွင်းထားခဲ့ပြီးဖြစ်သောကြောင့် ဖြစ်သည်။ ၎င်းတို့သည် အစပိုင်းတွင် ဤဆိုရိုးစကားကို လက်မခံခဲ့ကြသော်လည်း လက်တွေ့ဘဝနှင့် ထိတွေ့သောအခါ ဖွင့်ဟပြောရန်မလိုသည့် နားလည်မှုဖြင့် လက်ခံခဲ့ကြပြီး ဤစကားများသည် အမှန်စင်စစ် မှန်ကန်သည်ဟု စတင်ခံစားလာခဲ့ကြသည်။ ဤသည်မှာ စာတန်က လူကို ဖောက်ပြန်ပျက်စီးစေသည့် ဖြစ်စဉ်တစ်ခု မဟုတ်လော။...စာတန်သည် လူတို့ကို ဖြားယောင်းသွေးဆောင်ရန် ငွေကို အသုံးပြုပြီး ၎င်းတို့အားလုံးကို ငွေနှင့် ရုပ်ဝတ္ထုပစ္စည်းများကို ကိုးကွယ်စေရန် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ ထင်ရှားပေါ်လွင်သနည်း။ ဤလောကတွင် သင်တို့သည် ငွေမရှိဘဲ အသက်မရှင်နိုင်ဟုလည်းကောင်း၊ ယင်းမရှိဘဲ တစ်နေ့တာမျှပင် မဖြတ်သန်းနိုင်ဟုလည်းကောင်း သင်တို့ မထင်ကြသလော။ လူတို့တွင် ငွေမည်မျှရှိသည်က ၎င်းတို့၏ အဆင့်အတန်း မည်မျှမြင့်မားသည်ကိုလည်းကောင်း၊ ၎င်းတို့ မည်မျှ ဂုဏ်သရေ ရှိသည်ကိုလည်းကောင်း ဆုံးဖြတ်သည်။ ဆင်းရဲသားတို့သည် မိမိတို့ ခေါင်းမဖော်နိုင်ဟု ခံစားရသော်လည်း ချမ်းသာသူတို့မှာမူ မြင့်မားသော အဆင့်အတန်းရှိကြပြီး ခေါင်းမော့ရင်ကော့ကာ ကျယ်လောင်စွာ စကားပြောနိုင်ပြီး မာနထောင်လွှား၍ အထိန်းအကွပ်မဲ့သော ပုံစံဖြင့် နေထိုင်ကြသည်။ ဤဆိုရိုးစကားနှင့် ရေပန်းစားမှုတို့က လူတို့ထံသို့ အဘယ်အရာကို ဆောင်ကြဉ်းပေးသနည်း။ လူများစွာတို့သည် ငွေရှာရန်အလို့ငှာ မည်သည့် စွန့်လွှတ်မှုကိုမဆို ပြုလုပ်ရန် လိုလားကြသည်မှာ အမှန် မဟုတ်လော။ လူများစွာတို့သည် ပိုမိုသောငွေကို လိုက်စားရာတွင် မိမိတို့၏ ဂုဏ်သိက္ခာနှင့် တည်ကြည်မှုကို မဆုံးရှုံးကြသလော။ လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။ ဤနည်းလမ်းနှင့် ဤဆိုရိုးစကားကို အသုံးပြုရုံမျှဖြင့် စာတန်သည် လူကို ထိုသို့သော အတိုင်းအတာအထိ ဖောက်ပြန်ပျက်စီးစေသည်။ စာတန်၏ ရည်ရွယ်ချက်သည် ယုတ်မာသည် မဟုတ်လော။ ဤသည်မှာ မလိုမုန်းထားသော လှည့်ကွက်တစ်ခု မဟုတ်လော။ ဤကဲ့သို့သော ဆိုရိုးစကားတစ်ခုသည် လူသိများလာပြီး ထိုနည်းအတိုင်းပင် သင်သည် ယင်းကို သဘောမတူရာမှ နောက်ဆုံးတွင် ယင်းမှာ သမ္မာတရားဖြစ်သည်ဟု ယုံကြည်သည်အထိ ဖြစ်သွားကာ ထိုအချိန်တွင် သင်၏ စိတ်နှလုံးသည် စာတန်၏ ချုပ်ကိုင်မှုအောက်သို့ လုံးဝ ကျရောက်သွားခဲ့ပြီးဖြစ်၍ သင်သည် ထိုဆိုရိုးစကားအတိုင်း အလိုအလျောက် အသက်ရှင်လာပေသည်။ ဤဆိုရိုးစကားက သင့်ကို အဘယ်အတိုင်းအတာအထိ အကျိုးသက်ရောက်မှု ဖြစ်စေသနည်း။ သင်က မှန်သောလမ်းကို သိကောင်းသိမည်ဖြစ်ပြီး၊ သမ္မာတရားကို သိကောင်းသိမည် ဖြစ်သော်လည်း၊ ယင်းကို လိုက်စားရှာဖွေရန် အစွမ်းမဲ့လေသည်။ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ကို သင် ရှင်းရှင်းလင်းလင်း သိကောင်းသိနိုင်သော်လည်း၊ သမ္မာတရားကို ရရှိဖို့အလို့ငှာ သင်သည် အဖိုးအခကို ပေးရန် သို့မဟုတ် ဆင်းရဲဒုက္ခခံရန် လိုလားခြင်းမရှိပေ။ ယင်းအစား၊ ဘုရားသခင်ကို အဆုံးတိုင်အောင် ဆန့်ကျင်ရန် သင်၏ ကိုယ်ပိုင်အနာဂတ်နှင့် ကံကြမ္မာကို သင် သာ၍စွန့်လွှတ်လိမ့်မည်။ ဘုရားသခင် အဘယ်အရာကို ပြောသည် ဖြစ်စေ၊ အဘယ်အရာကို လုပ်သည်ဖြစ်စေ၊ ဘုရားသခင်၏ ချစ်ခြင်းမေတ္တာက သင့်အတွက် မည်မျှကြီးမြတ်ပြီး နက်ရှိုင်းသည်ကို သင်သိသည်ဖြစ်စေ မသိသည်ဖြစ်စေ၊ သင်သည် ခေါင်းမာစွာဖြင့် ဤဆိုရိုးစကား အတွက် မိမိသဘောအတိုင်း လုပ်ဆောင်ပြီး အဖိုးအခ ပေးလိမ့်မည်ဖြစ်သည်။ ဆိုလိုသည်မှာ ဤအဆိုသည် သင့်အတွေးများကို အထင်အမြင်မှားစေပြီး ထိန်းချုပ်ထားနှင့်ပြီဖြစ်သည်၊ သင့်အပြုအမူကို အုပ်စိုးထားနှင့်ပြီးဖြစ်သည်။ သင်သည် ချမ်းသာမှုကို လိုက်စားခြင်းအား ဘေးဖယ်ထားမည့်အစား ယင်းအဆိုကို သင့်ကံကြမ္မာအပေါ် အုပ်စိုးခွင့်ပေးလိမ့်မည်။ လူတို့သည် ဤနည်းဖြင့် ပြုမူနိုင်ခြင်း၊ စာတန်၏ စကားများဖြင့် လူတို့ကို ထိန်းချုပ်ပြီး ခြယ်လှယ်၍ ရနိုင်ခြင်းဟူသည့် အရာက ၎င်းတို့သည် စာတန်၏ အထင်အမြင်မှားစေခြင်းနှင့် ဖောက်ပြန်ပျက်စီးစေခြင်းကို ခံရပြီးဖြစ်သည်ဟု အဓိပ္ပာယ်မရသလော။ စာတန်၏ အတွေးအမြင်နှင့် စဉ်းစားပုံ၊ စာတန်၏ စိတ်သဘောထားသည် သင်၏ စိတ်နှလုံးထဲ၌ အမြစ်တွယ်နေပြီမဟုတ်လော။ သင်သည် ကြွယ်ဝချမ်းသာခြင်းနောက်သို့ မမြင်မကန်းဖြင့်လိုက်ပြီး သမ္မာတရားကို လိုက်စားခြင်းအား စွန့်လွှတ်သောအခါတွင် စာတန်က သင့်ကို အထင်အမြင်မှားစေရန်ဖြစ်သည့် ၎င်း၏ ရည်ရွယ်ချက်ကို ရရှိသွားပြီးဖြစ်သည် မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) “အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက ရှာဖွေသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) အဲဒီနောက် ညီမတစ်ယောက်က မိတ်သဟာယ ပြုတယ်။ “စာတန်က ကျော်ကြားမှု၊ အကျိုးအမြတ်နဲ့ ငွေကို အသုံးပြုပြီးတော့ လူတွေကို ဖောက်ပြန်ပျက်စီးစေပြီး ချည်နှောင်တယ်။ ‘ငွေသည် အဓိကမဟုတ်သော်လည်း၊ ငွေမရှိလျှင် ဘာမျှလုပ်နိုင်မည်မဟုတ်’၊ ‘ပိုက်ဆံရှိရင် အရာအားလုံးရှိတယ်’၊ ‘ငွေကြေးသည် ကမ္ဘာကို လည်ပတ်စေသည်’ စတာတွေလိုမျိုး အဆိပ်အတောက်တွေက ဒီနေ့ခေတ် လူ့အဖွဲ့အစည်းမှာ ရေပန်းစားမှုဖြစ်လာပြီး လူတွေ ရှင်သန်ရပ်တည်ရေးအတွက် စည်းမျဉ်းတွေ ဖြစ်လာတယ်။ ငွေပိုရှိလေ၊ ကိုယ့်ရဲ့ အဆင့်အတန်း မြင့်မားလေဖြစ်ပြီး ဂုဏ်ပိုရှိလေဖြစ်တယ်လို့ လူတွေက ယုံကြည်ကြတယ်။ ဒီရည်မှန်းချက်ကို ရဖို့အတွက် လူတွေက ပိုက်ဆံရှာဖို့ အစွမ်းကုန် အားထုတ်ကြပြီး စာတန်ရဲ့ ကျော့ကွင်းထဲ ကျရောက်သွားကြတယ်။ သူတို့ရဲ့ ကိုယ်ခန္ဓာရော စိတ်ပါ စာတန်ရဲ့ ခိုင်ခိုင်မာမာ ထိန်းချုပ်တာကို ခံလာရပြီး သမ္မာတရားကို လိုက်စားဖို့၊ ဘုရားသခင်ကို ကိုးကွယ်ဖို့ အချိန်နဲ့ ခွန်အား မရှိကြတော့ဘဲ ဘုရားသခင်နဲ့ ဝေးသထက် ဝေးလာကြတာပေါ့” တဲ့။ အဲဒီညီအစ်မရဲ့ မိတ်သဟာယကို နားထောင်ပြီးတဲ့နောက်မှာ ကျွန်မက အဲဒီအတိုင်းပဲဖြစ်ခဲ့တယ်ဆိုတာကို သဘောပေါက်လိုက်တယ်။ ကျွန်မက ချမ်းသာတဲ့သူတစ်ယောက် ဖြစ်လာဖို့၊ လူတကာထက် သာတဲ့ဘဝတစ်ခုနဲ့ နေရဖို့ အမြဲ အိပ်မက်မက်ခဲ့ပြီး ဒါက ပျော်ရွှင်တဲ့ဘဝကို ဆိုလိုတဲ့အရာဖြစ်တယ်လို့ ထင်ခဲ့တယ်။ ဒါကို ရဖို့အတွက် ကျွန်မ အသေအလဲ အလုပ်လုပ်ပြီး ပိုက်ဆံရှာခဲ့တယ်၊ ရှိသမျှ ခွန်အားတွေ အကုန်စိုက်ထုတ်ခဲ့တယ်။ ကိုယ်ဝန်ရှိနေချိန်မှာတောင် အချိန်ပို လုပ်ခဲ့တယ်။ နောက်ပိုင်းမှာ မမျှော်လင့်ဘဲ ငွေကြေးအငြင်းပွားမှု ဖြစ်ပွားပြီး ကျွန်မအမျိုးသား ထောင်ကျသွားတယ်၊ ကျွန်မတို့မိသားစုက အကြွေးတွေ တင်ပြီး ကျွန်မဘဝက ဇောက်ထိုး ပြောင်းလဲသွားတယ်။ ကျွန်မ အခြေအနေဆိုးသွားတာကို မြင်ပြီး တခြားလူတွေ အထင်သေးမှာ ကြောက်လို့ ပိုက်ဆံရဖို့ ပိုပြီးတောင် အသေအလဲ အလုပ်လုပ်ခဲ့မိတယ်။ ဘုရားသခင်ကို တွေ့ပြီးတဲ့နောက် နောက်ဆုံးသောကာလမှာ လူတွေကို ကယ်တင်ဖို့အတွက် သမ္မာတရားကို ဖော်ပြဖို့ ဘုရားသခင် လူဇာတိခံယူပြီးပြီဆိုတာနဲ့ ဒါဟာ ရှားမှရှားတဲ့ အခွင့်အရေးဖြစ်ပြီး သမ္မာတရားကို ပိုနားလည်အောင် စုဝေးပွဲတွေ ပိုတက်သင့်တယ်၊ ဘုရားနှုတ်ကပတ်တော်ကို ပိုပြီး စားသောက်သင့်တယ်ဆိုတာတွေကို ကျွန်မ ကောင်းကောင်း သိခဲ့ပါတယ်။ ဒါပေမဲ့ ကျွန်မစိတ်နှလုံးက ပိုက်ဆံ၊ ကျော်ကြားမှုနှင့် အကျိုးအမြတ် လိုချင်တဲ့ ဆန္ဒတွေနဲ့ ပြည့်နှက်နေပြီး စုဝေးပွဲတက်ရင် ကျွန်မရဲ့ပိုက်ဆံရှာနိုင်စွမ်းကို ထိခိုက်မယ်လို့ ထင်ခဲ့တယ်၊ ဒါကြောင့် စုဝေးပွဲ လျှော့တက်တာ၊ တစ်ခါတလေ လုံးဝ မတက်တာမျိုးတွေ လုပ်ဖို့ ရွေးမြဲရွေးချယ်ခဲ့တယ်။ အလုပ်ပါးတဲ့ကာလအတောအတွင်း စက်ရုံက အလုပ်မများဘဲ ခဏပိတ်တဲ့အချိန်မှာတောင် ကျွန်မ တခြားစက်ရုံမှာ သွားလုပ်ခဲ့တယ်၊ ကိုယ့်ကိုယ်ကိုယ် နေမကောင်းဖြစ်တဲ့အထိ ပင်ပန်းအောင်လုပ်ခဲ့ပြီးတဲ့နောက်မှာတောင် အိမ်ပြန်နားဖို့ ငြင်းခဲ့တယ်။ စာတန်က ကျွန်မကို တင်းတင်းကျပ်ကျပ် ချည်နှောင်ဖို့ ငွေ၊ ကျော်ကြားမှုနဲ့ အကျိုးအမြတ်တွေကို သုံးနေခဲ့တာပဲ။ ကျွန်မ ရုန်းမထွက်နိုင်တဲ့ ဝဲဂယက်ထဲကို ကျရောက်အောင် ဖမ်းထားတာပဲ။ ကျွန်မက ပိုက်ဆံ၊ ကျော်ကြားမှုနှင့် အကျိုးအမြတ် လိုက်စားတာကို သမ္မာတရား လိုက်စားတာထက်၊ ကိုယ့်အသက်ထက်တောင် ပိုတန်ဖိုးထားခဲ့မိတယ်။ ကျွန်မသာ မပြောင်းလဲဘဲ ဒီလမ်းအတိုင်း ဆက်သွားရင် နောက်ဆုံးမှာ ကယ်တင်ခြင်းရမဲ့ အခွင့်အရေး ဆုံးရှုံးသွားမှာပဲ။ အဲဒီအချိန်ကျမှ ပိုက်ဆံ၊ ကျော်ကြားမှုနဲ့ အကျိုးအမြတ်ကို သုံးပြီး လူတွေကို ဖောက်ပြန်ပျက်စီးစေတဲ့ စာတန်ရဲ့ မကောင်းတဲ့ ရည်ရွယ်ချက်ကို ကျွန်မ ရှင်းရှင်းလင်းလင်း မြင်ခဲ့ရတယ်။ ပြီးတော့ ကျွန်မမှာ စက်ချုပ်ပညာ ရှိနေတာက ဒီလောကမှာ ရှင်သန်ရပ်တည်ပြီး ကိုယ့်ဝမ်းကိုယ်ကျောင်းနိုင်ဖို့ ဘုရားသခင်ပေးတဲ့ ကျေးဇူးတော် ဖြစ်ပြီး၊ ကျော်ကြားမှု၊ အကျိုးအမြတ်နဲ့ အဆင့်အတန်း လိုချင်တဲ့ ကျွန်မရဲ့ ရည်မှန်းချက်နဲ့ လိုအင်ဆန္ဒတွေကို ဖြည့်ဆည်းဖို့အတွက် ဒီအတတ်ပညာကို သုံးဖို့ မဟုတ်ဘူးဆိုတာကို ကျွန်မ နားလည်သွားတယ်။ စားဖို့၊ ဝတ်ဖို့ လုံလောက်တာကို ရောင့်ရဲ့တာက ညဝကို ပိုလွယ်ကူစေမှာဖြစ်ပြီး ဘုရားသခင်ကို ကိုးကွယ်ဖို့ အချိန် အလုံအလောက်ရှိစေတယ်လေ။ ဒီအရာတွေကို နားလည်သွားတော့ ကျွန်မ အသေအလဲ အလုပ်မလုပ်ချင်တော့သလို စာတန်ရဲ့ အရူးလုပ်တာ၊ ထိခိုက်နစ်နာအောင် လုပ်တာကိုလည်း မခံချင်တော့ဘူး။ ကျွန်မ စုဝေးပွဲတွေကို တက်ပြီး သမ္မာတရားကို ကောင်းကောင်းမွန်မွန် လိုက်စားဖို့ လိုလားလာခဲ့တယ်။

အဲဒီနောက်မှာလည်း ကျွန်မ ဆင်ခြင်သုံးသပ်ခဲ့တယ်။ “ငါ့ရဲ့ အလုပ်ကြိုးစားမှုကနေ ငါလိုချင်တဲ့ ကျော်ကြားမှုနှင့် အကျိုးအမြတ်ကို တကယ် ရနိုင်ရဲ့လား” လို့ပေါ့။ ဘုရားသခင်က ဒီလိုပြောထားတာကို ကျွန်မ သတိရသွားတယ်။ “သင့်နောက်ကြောင်းရာဇဝင်က မည်သည့်အရာ ဖြစ်ကောင်းဖြစ်နိုင်ပါစေ၊ သင့်ရှေ့ဆက်ခရီးတို့ မည်သည့်အရာ ဖြစ်ကောင်း ဖြစ်နိုင်ပါစေ၊ မည်သို့ပင် ဖြစ်နေစေကာမူ မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် ကြိုတင်စီစဉ်ခြင်းများကို မရှောင်နိုင်ပေ၊ ပြီးလျှင် မည်သူတစ်ဦးတစ်ယောက်ကမျှ ကိုယ့်ကံကြမ္မာကိုယ် မထိန်းချုပ်နိုင်ပေ။ အကြောင်းမှာ အရာခပ်သိမ်းကို အချုပ်အခြာအာဏာ ကိုင်စွဲထားသော သူတစ်ပါးတည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) လူတစ်ယောက်ရဲ့ ကံကြမ္မာက ဘုရားလက်ထဲမှာရှိပြီး ကိုယ့်ကိုယ်ပိုင် အားထုတ်မှုတွေနဲ့ ပြောင်းလဲလို့ မရဘူး။ ကျွန်မနေထိုင်တဲ့ဘဝက ဂုဏ်ရှိပြီး သိက္ခာရှိပါစေ ဒါမှမဟုတ် ဆင်းရဲပြီး သာမန်ပဲဖြစ်ပါစေ ကျွန်မ ဆုံးဖြတ်လို့ရတဲ့ အရာတစ်ခု မဟုတ်ဘူး။ ပြီးတော့ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျွန်မ ကျိုးနွံနာခံသင့်တယ်။ သမ္မာတရားကို လိုက်စားပြီး ကျွန်မရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားမှသာ ကျွန်မက ဘုရားသခင် အသိအမှတ်ပြုတဲ့သူ ဖြစ်လာနိုင်တယ်။ အဲဒီလို ဘဝတစ်ခုကသာ တန်ဖိုးရှိပြီး အဓိပ္ပာယ်ရှိတယ်။ အဲဒီနောက်ပိုင်းမှာ ပိုက်ဆံရဖို့အတွက် ကျွန်မ အသေအလဲ အလုပ်မလုပ်တော့ဘူး၊ စုဝေးပွဲတွေကို ပုံမှန် တက်နိုင်ပြီး ဘုရားနှုတ်ကပတ်တော်ကို ပုံမှန် စားသောက်နိုင်လာတယ်။

၂၀၂၀ ခုနှစ်မှာ အသင်းတော်ခေါင်းဆောင်က လူသစ်တွေ အများကြီး ဝင်လာတယ်လို့ ပြောပြီး သူတို့ကို ရေလောင်းပေးချင်စိတ်ရှိလားလို့ ကျွန်မကို မေးတယ်။ ကျွန်မ ကိုယ့်ဘာသာ တွေးမိတယ်၊ “လူသစ်တွေကို ရေလောင်းပေးမယ်ဆိုရင် ငါ့မှာ အလုပ်လုပ်ပြီး ပိုက်ဆံရှာဖို့ အချိန်ရှိတော့မှာ မဟုတ်ဘူး။ အဲဒီအခါမှာ ကျွန်မ ပိုက်ဆံတွေ ကုန်သွားရင် ဘာလုပ်ရမလဲ။ အရင်ကလို ဂုဏ်ရှိတဲ့ဘဝကို ပြန်ရဖို့ဆိုတာကတော့ ပိုလို့တောင် မဖြစ်နိုင်တော့ဘူး။ ဒါပေမဲ့ ဒီအချိန်က ဧဝံဂေလိ ဟောဖို့အတွက် အရေးကြီးတဲ့အချိန်ဖြစ်ပြီး တစ်ယောက်ယောက်က ရေမလောင်းပေးဘဲနဲ့ သမ္မာတရား နားမလည်တဲ့ ဒီလူသစ်တွေက စာတန်ရဲ့ အချိန်မရွေး ခေါ်ဆောင်သွားတာ ခံရနိုင်တယ်” လို့ပေါ့။ ကျွန်မ ဘုရားသခင်ကို စတွေ့တုန်းက ဘာမှနားမလည်ခဲ့တာကို ပြန်စဉ်းစားမိတယ်။ ညီအစ်ကိုမောင်နှမတွေသာ အချိန်တွေ၊ ခွန်အားတွေ စိုက်ထုတ်ပြီး ကျွန်မကို အချိန်မီ ရေလောင်းပေးပြီး မထောက်ပံ့ခဲ့ရင် စစ်မှန်တဲ့ ဘုရားသခင်ကို ကျွန်မ သေချာသိခဲ့မှာ မဟုတ်သလို ဘုရားသခင်ရဲ့ ကယ်တင်ခြင်းကိုလည်း ရရှိခဲ့မှာ မဟုတ်ဘူး။ အခု ဒီတာဝန်က ကျွန်မဆီ ရောက်လာခဲ့ပြီဆိုတော့၊ ကျွန်မ ငြင်းလိုက်ရင် ကျွန်မက အသိစိတ် လုံးဝ ကင်းမဲ့သွားမှာ မဟုတ်လား။ အဲဒီအချိန်မှာ ဘုရားနှုတ်ကပတ်တော် တစ်ပိုဒ်ကို ကျွန်မ အမှတ်တမဲ့ ဖတ်မိတယ်။ “လူသည် အဓိပ္ပာယ်ရှိသော အသက်တာကို နေထိုင်ရန် ရှာဖွေလိုက်လျှောက်ရမည်ဖြစ်ပြီး သူ၏ လက်ရှိအခြေအနေများဖြင့် ရောင့်ရဲမနေသင့်ပါ။ ပေတရု၏ ပုံရိပ်အတိုင်း ရှင်သန်ရန် လူသည် ပေတရုအကြောင်း အသိပညာနှင့် သူ၏ အတွေ့အကြုံများကို ပိုင်ဆိုင်ရမည်။ လူသည် ပိုမိုမြင့်မားပြီး ပိုမိုနက်နဲသိမ်မွေ့သော အရာများကို လေ့လာလိုက်စားရမည်။ သူသည် ဘုရားသခင်အား ပိုမိုလေးနက်၍ ပိုမိုဖြူစင်သော ချစ်ခြင်းအပြင် တန်ဖိုးနှင့် အဓိပ္ပာယ်ပြည့်ဝသော အသက်တာကို ရှာဖွေလိုက်လျှောက်ရမည် ဖြစ်သည်။ ဤသည်သာ အသက်ရှင်ခြင်းအကြောင်း ဖြစ်၏၊ သို့မှသာ လူသည် ပေတရုနှင့် တူမည်ဖြစ်သည်။ အကောင်းဘက်တွင် တက်ကြွထက်သန်စွာ ဝင်ရောက်ခြင်းကို သင်အာရုံစိုက်ရမည်၊ ပိုမိုလေးနက်ပြီး ပိုမိုတိကျကာ ပိုမိုလက်တွေ့ကျသည့် သမ္မာတရားများကို လျစ်လျူရှုရင်း တဒင်္ဂသာယာမှုအလို့ငှာ မတက်မကြွဖြစ်ပြီး ဒုံရင်းသို့ပြန်ဆိုက်ရန် သင့်ကိုယ်သင် ခွင့်မပြုရ။ သင့်ချစ်ခြင်းသည် လက်တွေ့ကျရမည်ဖြစ်ပြီး တိရစ္ဆာန်၏ဘဝနှင့် မခြားသည့် အကျင့်စာရိတ္တပျက်ပြားကာ ပေါ့ပေါ့တန်တန်ဘဝမှ မိမိကိုယ်ကို လွတ်မြောက်စေရန် ဖြစ်နိုင်သမျှ နည်းလမ်းတိုင်းကို သင်ရှာရမည်။ သင်သည် အဓိပ္ပာယ်ရှိသောဘဝ၊ တန်ဖိုးရှိသောဘဝကို ရှင်သန်နေထိုင်ရမည်ဖြစ်ပြီး သင့်ကိုယ်သင် အရူးလုပ်ခြင်း သို့မဟုတ် သင့်ဘဝကို ဆော့ကစားစရာ အရုပ်ကဲ့သို့ သဘောထားခြင်းတို့ကို မပြုလုပ်ရ။ စိတ်ခိုင်မာမှုရှိပြီး ဘုရားသခင်အား ချစ်သော လူတိုင်းအတွက် မရရှိနိုင်သော သမ္မာတရားများ ဆိုသည်မှာ မရှိပါ၊ သူတို့ ကြံ့ကြံ့မခံနိုင်သောအရာအတွက် တရားစီရင်မှုလည်း မရှိပါ။ သင့်အသက်တာကို မည်သို့နေထိုင်သင့်သနည်း။ ဘုရားသခင်ကို သင်မည်သို့ ချစ်သင့်ပြီး သူ့ရည်ရွယ်ချက်များကို ဖြည့်ဆည်းရန် ထိုချစ်ခြင်းကို မည်သို့အသုံးပြုသင့်သနည်း။ သင့်အသက်တာတွင် ထို့ထက်ပို၍ ကြီးမြတ်သောအရာ မရှိပါ။ အထူးသဖြင့် သင့်တွင် ထိုကဲ့သို့သော စိတ်ခိုင်မာမှုနှင့် ဇွဲလုံ့လမျိုး ရှိရမည်ဖြစ်ပြီး ထိုကြောက်တတ်သော လူပျော့လူညံ့များကဲ့သို့ မဖြစ်သင့်ပါ။ အဓိပ္ပာယ်ပြည့်ဝသော အသက်တာကို တွေ့ကြုံရန်နှင့် အဓိပ္ပာယ်ပြည့်ဝသော သမ္မာတရားများကို တွေ့ကြုံရန် သင်လေ့လာရမည်ဖြစ်ပြီး ထိုကဲ့သို့ သင့်ကိုယ်သင် ဝတ်ကျေတမ်းကျေ သဘောမထားသင့်ပေ။ သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ ဤအခွင့်အရေးမျိုး ရှိပါဦးမည်လော။ လူသည် သေလွန်ပြီးနောက် ဘုရားသခင်အား ချစ်နိုင်ပါမည်လော။ သင့်တွင် ပေတရုကဲ့သို့ တူညီသည့် စိတ်ခိုင်မာမှုနှင့် အသိစိတ်ဓာတ်ရှိရမည်၊ သင့်အသက်တာသည် အဓိပ္ပာယ်ပြည့်ဝရမည်ဖြစ်ပြီး သင့်ကိုယ်သင် မကစားသင့်ပါ။ လူသားတစ်ဦးအနေဖြင့်သာမက ဘုရားသခင် နောက်သို့ လိုက်လျှောက်သောသူတစ်ဦးအနေဖြင့် သင်သည် စဉ်းစားသုံးသပ်ပြီး သင်၏အသက်တာကို သတိထား၍ ချဉ်းကပ်နိုင်ရမည်ဖြစ်ကာ ဘုရားသခင်ထံ သင့်ကိုယ်သင် မည်သို့ဆက်ကပ်အပ်နှံသင့်သည်၊ ဘုရားသခင်၌ ပိုမိုလေးနက်သော ယုံကြည်မှုကို မည်သို့ထားရှိသင့်သည်တို့အပြင် ဘုရားသခင်ကို သင်ချစ်သည့်အလျောက် ဘုရားသခင်အား ပိုမိုဖြူစင်စွာ၊ ပို၍လှပစွာ၊ ပိုမိုကောင်းမွန်စွာ မည်သို့ချစ်သင့်သည်တို့ကို အသေအချာ စဉ်းစားသုံးသပ်ရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်ကို ဖတ်ပြီးတဲ့နောက် အဓိပ္ပာယ်ရှိတဲ့ အသက်တာကို ရှင်သန်ဖို့ဆိုရင် ပေတရုလိုမျိုး သမ္မာတရားကို လိုက်စားရမယ်၊ ဘုရားသခင်ကို ချစ်ဖို့တစ်ခုတည်းအတွက်ပဲ လိုက်စားအသက်ရှင်ပြီး ဖန်ဆင်းခံတစ်ဦးရဲ့ တာဝန်ကို ဖြည့်ဆည်းရမယ်ဆိုတာနဲ့ ဒီနည်းနဲ့မှသာ ဘုရားသခင်ရဲ့ အသိအမှတ်ပြုတာကို ရနိုင်တယ်ဆိုတာတွေကို ကျွန်မ နားလည်သွားတယ်။ ဒါပေမဲ့ ကျွန်မက ပိုက်ဆံ၊ ကျော်ကြားမှုနှင့် အကျိုးအမြတ်ကို လိုက်စားရင်း ဘဝတဝက်ကျိုးခဲ့ပြီ။ ချမ်းသာတဲ့ဘဝနဲ့ နေရဖို့၊ လူတွေရဲ့ အားကျတာကို ခံရဖို့ ကျွန်မ ကြိုးစားလုပ်ခဲ့ပေမဲ့ နောက်ဆုံးကျတော့ မိသားစုမှာ ပိုက်ဆံတွေ အကုန်ဆုံးရှုံးပြီး သူများကို အကြွေး တင်သွားခဲ့ရတဲ့အပြင်၊ ပင်ပန်းလွန်းရာကနေ နေမကောင်းဖြစ်လာခဲ့တယ်။ ကျွန်မက ကျော်ကြားမှုနှင့် အကျိုးအမြတ်ကို ရခဲ့ပေမဲ့၊ လူတွေရဲ့ အားကျတာ၊ ချီးကျူးတာကို ခံခဲ့ရပြီး ကျွန်မရဲ့ ဂုဏ်ပကာသန ပြည့်သွားခဲ့ပေမဲ့၊ ဒီအပေါ်ယံအရာတွေက ကျွန်မရင်ထဲက ဟာတာတာဖြစ်နေတာကို မဖြည့်ဆည်းပေးနိုင်ခဲ့ဘူး။ ဒီလိုနဲ့ ကျွန်မဟာ ကျော်ကြားမှုနှင့် အကျိုးအမြတ်ရဲ့ နှောင်ဖွဲ့တာကို ခံရပြီး အချိန်တွေ ဖြုန်းခဲ့မိတယ်၊ နောက်ဆုံးတော့ ဘာမှ မရလိုက်ဘူး။ ဘုရားသခင်ကို တွေ့ကတည်းက ကျွန်မ အသင်းတော်အသက်တာကို နေထိုင်ခဲ့တယ်၊ ညီအစ်ကိုမောင်နှမတွေနဲ့ ဘုရားနှုတ်ကပတ်တော်ကို မိတ်သဟာယပြုခဲ့တယ်၊ သမ္မာတရားတချို့ကို နားလည်ခဲ့ပြီး ကျွန်မစိတ်နှလုံးက သောကကင်းဝေးခြင်း၊ ငြိမ်သက်ခြင်းနဲ့ မှီခိုရာကို ရရှိခဲ့တယ်။ အထူးသဖြင့် တာဝန်ထမ်းဆောင်နေချိန်မှာပေါ့၊ ကျွန်မက ဘုရားသခင်ရှေ့မှာ စိတ်ကို ငြိမ်သက်အောင်ထားပြီး နှုတ်ကပတ်တော်တွေကို ဖတ်နိုင်ခဲ့တယ်။ နှုတ်ကပတ်တော်ရဲ့ ဉာဏ်အလင်းပေးခြင်းနဲ့ လမ်းပြမှုတွေကို ရရှိခဲ့ပြီး စိတ်နှလုံးမှာ ကြီးမားတဲ့ ပျော်ရွှင်မှု ခံစားခဲ့ရတယ်။ တာဝန်ထမ်းဆောင်ရင်း ဖောက်ပြန်ပျက်စီးတဲ့ အခြေအနေတွေ ထုတ်ဖော်မိတဲ့အခါ၊ ဒါမှမဟုတ် အခက်အခဲတွေ၊ ပြဿနာတွေ ကြုံရတဲ့အခါ သမ္မာတရားကို ရှာဖွေပြီး ညီအစ်ကိုမောင်နှမတွေနဲ့ မိတ်သဟာယပြုလိုက်တော့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားအပေါ် နားလည်မှုတချို့ရခဲ့ပြီး လက်တွေ့လုပ်ဆောင်ရမဲ့ လမ်းကြောင်းကို တွေ့ရှိခဲ့တယ်။ ကျွန်မ အသက်တာက မြန်မြန်ဆန်ဆန် ကြီးထွားနေတယ်လို့ ခံစားခဲ့ရပြီး တာဝန်ထမ်းဆောင်မှသာ သမ္မာတရားကို ပိုနားလည်နိုင်မယ်ဆိုတာ သဘောပေါက်လိုက်တယ်။ အခုဆိုရင် ကြီးမားတဲ့ ကပ်ဘေးတွေက စတင်နှင့်နေပြီဖြစ်ပြီး ကိုယ့်မျက်စိရှေ့မှာပဲ ရောက်နေပြီ။ သမ္မာတရား လိုက်စားဖို့ ဒီအချိန်ကို ကျွန်မ အမိအရ အသုံးမချရင်၊ နောင်ကြုံရမဲ့ စမ်းသပ်မှုတွေမှာ အခြေခံအုတ်မြစ်အနေနဲ့ ဘုရားနှုတ်ကပတ်တော်မရှိဘဲနဲ့ ကျွန်မ ညည်းတွားမိမှာဖြစ်ပြီး ဘုရားသခင်ကို အတိုက်အခံလုပ်တာမျိုးတောင် ဖြစ်နိုင်ပြီး ကယ်တင်ခြင်းရမဲ့ အခွင့်အရေး ဆုံးရှုံးသွားလိမ့်မယ်။ အဲဒီအခါကျရင် ငိုးကြွေးပြီး အံကြိတ်ရင်းနဲ့ ကျွန်မ ကပ်ဘေးထဲရောက်မှာပဲ။ ဒါကို တွေးမိတော့ ကျွန်မ အလုပ်ထွက်ဖို့ ဆုံးဖြတ်လိုက်တယ်၊ တာဝန်ကို ကောင်းကောင်း ထမ်းဆောင်ပြီး သမ္မာတရား လိုက်စားမယ်လို့ ဆုံးဖြတ်လိုက်တယ်။ နောက်ရက်ကျတော့ ကျွန်မ လူသစ်တွေကို ရေလောင်းပေးချင်ပါတယ်လို့ ခေါင်းဆောင်ကို ပြောလိုက်တယ်။ နောက်ပိုင်းမှာ ဘုရားသခင်က ကျွန်မအတွက် လမ်းဖွင့်ပေးတယ်။ ကျွန်မ ယောက္ခမက ကျွန်မ ကျန်းမာရေး မကောင်းတာမြင်တော့ ကျန်းမာရေးကို ကောင်းကောင်း ဂရုစိုက်ဖို့၊ သူနဲ့ ကျွန်မယောက္ခမနဲ့ ယောက်မလေးက တာဝန်ယူမှာဖြစ်လို့ မိသားစု အကြွေးအတွက် မပူဖို့ ပြောတယ်။ အိမ်ရာချေးငွေကို ဆပ်ဖို့ ကျွန်မ အလုပ်လုပ်ရာကနေ ရှာထားတဲ့ ပိုက်ဆံကို ကျွန်မ သုံးခဲ့ပြီး လတိုင်း အချိန်မီ ဆပ်နိုင်ခဲ့တယ်။ ဒါ ဘုရားသခင်ရဲ့ မေတ္တာဆိုတာ ကျွန်မ သိတယ်။ စာတန်ရဲ့ အာဏာအောက်ကနေ ကျွန်မကို ကယ်တင်ပေးတဲ့အတွက် ဘုရားသခင်ကို ကျေးဇူးတင်ပါတယ်။ နောင်လာမဲ့ နေ့ရက်တွေမှာ ကျွန်မရဲ့ တာဝန်တွေကို ကောင်းကောင်း ထမ်းဆောင်ဖို့နဲ့ ဘုရားမေတ္တာကို ပြန်လည်ပေးဆပ်ဖို့ စိတ်သဘောထား ပြောင်းလဲမှု ရရှိအောင် သမ္မာတရားကို လိုက်စားဖို့ ကျွန်မ ဆန္ဒရှိပါတယ်။


၈၀။ ကျွန်ုပ်၏ အမြင်ကို ဖော်ပြန်ရန် ကျွန်ုပ် အမြဲကြောက်ခဲ့ရသည့်အကြောင်းရင်း

ရှင်ချွန်း၊ တရုတ်နိုင်ငံ

၂၀၂၄ ခုနှစ်၊ မတ်လတုန်းက ကြီးကြပ်ရေးမှူးက ကျွန်မတို့နဲ့အတူ အလုပ်အကြောင်း ဆွေးနွေးပြီး ပြဿနာတွေကို အကျဉ်းချုပ်သုံးသပ်ဖို့ လာခဲ့တယ်။ တရားဒေသနာတစ်ပုဒ်ကို အတူတူဆွေးနွေးကြတဲ့အခါ ကျွန်မအမြင်ကို အရင်ဆုံး ပြောပြခဲ့တယ်၊ ဒါပေမဲ့ ကျွန်မပြောပြခဲ့တဲ့ အမြင်က မှားနေခဲ့ပြီးတော့ နောက်ထပ်ဆက်တိုက်ပြောတဲ့ အမြင်နှစ်ခုကလည်း မှားနေတုန်းပဲ။ ဒါကြောင့် ကျွန်မ အရမ်း ရှက်သွားတယ်။ “ကြီးကြပ်ရေးမှူးနဲ့ ပထမဆုံးအကြိမ် ပြောဆိုဆက်ဆံမှုမှာပဲ ငါ အမှားတွေ အများကြီး လုပ်မိပြီ။ တကယ် ရှက်စရာကောင်းတာပဲ။ ငါနဲ့တွဲလုပ်တဲ့အစ်မက ဒီတာဝန်ကို စထမ်းဆောင်ကာစဖြစ်ပေမဲ့ ပြဿနာတချို့ကို မြင်နိုင်ခဲ့တယ်၊ ငါက အချိန်အကြာကြီး လေ့ကျင့်ခဲ့ပြီးတော့ အခုထိ အမှုအရာတွေကို တလွဲ မြင်နေတုန်းပဲ။ ကြီးကြပ်ရေးမှူးက ငါ့ကို အသစ်ရောက်လာတဲ့ ညီအစ်မလောက်တောင် မတော်ဘူးလို့ ထင်သွားမလားမသိဘူး။ နောက်တစ်ခါတော့ ကိုယ့်အမြင်ကို သိပ်မြန်မြန်ဆန်ဆန် ငါပြောမှာမဟုတ်ဘူး။ တခြားလူတွေအားလုံး ပြောပြီးတဲ့အထိ ငါစောင့်မယ်၊ ပြီးမှ ဝေမျှမယ်၊ အဲဒါက ပိုပြီး စိတ်ချရတယ်” လို့ပေါ့။ နောက်တစ်နေ့မှာ တရားဒေသနာတစ်ပုဒ်ကို အတူတူဖတ်နေတုန်း ကျွန်မက သေသေချာချာ စဉ်းစားပြီး ပြဿနာတချို့ကို ရှာတွေ့ခဲ့တယ်။ ဒါပေမဲ့ ကိုယ့်အမြင်က တိကျရဲ့လားဆိုတာ မသေချာတော့ ကိုယ့်ဘာသာကိုယ် တွေးမိတယ်၊ “ဒီတစ်ခါတော့ ငါပါးနပ်မှဖြစ်မယ်။ တခြားသူတွေက ဘယ်လိုသုံးသပ်လဲဆိုတာ အရင်ဆုံး နားထောင်ကြည့်မယ်။ ပြီးတော့ ငါ ဝေမျှတဲ့အခါမှာ လူတိုင်းရဲ့ ရှုထောင့်တွေကို ငါ ပေါင်းစပ်လိုက်မယ်။ ဒီလိုလုပ်တာက ပိုစိတ်ချရတယ်၊ နောက်ပြီး ငါက ပြဿနာတွေကို ရှာတွေ့နိုင်တယ်၊ ငါ့အစွမ်းအစက အဲ့လောက်မဆိုးပါဘူးလို့ အားလုံးကို ထင်သွားစေမှာပဲ” ပေါ့။ ဒါပေမဲ့ အချိန်တွေ တရွေ့ရွေ့ကုန်ဆုံးသွားပေမဲ့ ဘယ်သူကမှ ဘာမှမပြောခဲ့ဘူး။ သူတို့ အလေးအနက် စဉ်းစားနေတုန်းပဲဆိုတာကို ကျွန်မ မျက်စိထောင့်ကနေ မြင်ခဲ့တယ်၊ ကျွန်မ စပြီး စဉ်းစားမိတာပေါ့၊ “အခု အချိန်တော်တော်ကြာနေပြီဆိုပေမဲ့ ငါကတော့ အရင်ဆုံး ထပြောလို့ မဖြစ်ဘူး။ တကယ်လို့ မှားတာတစ်ခုခု ထပ်ပြောမိရင် အရမ်းရှက်စရာကောင်းမှာ” ပေါ့။ အဲဒီတော့ ကျွန်မလည်း ပြဿနာကို အလေးအနက် စဉ်းစားနေသလို ဟန်ဆောင်လိုက်တယ်။ အချိန်အတော်ကြာမှ ညီအစ်မတချို့က စပြီးစကားပြောကြတယ်။ အားလုံးက သူတို့အမြင်တွေ ဝေမျှပြီးသွားတဲ့အခါမှာတော့ သူတို့ရဲ့အမြင်တွေနဲ့ ကိုယ့်အမြင်ကို ပေါင်းစပ်ပြီး အတူတူ ဆွေးနွေးပြောပြလိုက်တယ်။ စကားပြောနေတုန်းမှာ ကျွန်မအရမ်းစိတ်လှုပ်ရှားနေခဲ့တယ်၊ ကိုယ့်အမြင်က မှားပြီး နောက်တစ်ခါ မျက်နှာပျက်ရမှာကို စိုးရိမ်နေခဲ့တာလေ။ နောက်ပိုင်းမှာ ကြီးကြပ်ရေးမှူးရဲ့ သုံးသပ်ချက်က ကျွန်မရဲ့အမြင်နဲ့ တော်တော်လေး တူညီနေခဲ့တယ်။ ကျွန်မလည်း စိတ်ထဲမှာ တိတ်တိတ်လေး ပျော်သွားပြီး ဒီတစ်ခါတော့ နည်းနည်း သိက္ခာဆယ်နိုင်ခဲ့ပြီလို့ ခံစားလိုက်ရတယ်။ ဒါပေမဲ့ နှစ်ရက်ကြာပြီးတဲ့နောက်၊ ကြီးကြပ်ရေးမှူးက တရားဒေသနာတွေ ဆွေးနွေးတဲ့အခါ ကျွန်မတို့က အမြင်တွေပြောတဲ့နေရာမှာ တက်တက်ကြွကြွမရှိဘဲ အချိန်ဆွဲပြီး အချိန်ဖြုန်းနေကြတယ်ဆိုတာကို သတိပြုမိသွားတယ်။ သူက ကျွန်မတို့ရဲ့ ပြဿနာတွေကို ဖော်ထုတ်ခဲ့တယ်။ ကျွန်မက ဒီတာဝန်ကို အချိန်အကြာကြီး ထမ်းဆောင်လာခဲ့ပြီး အဖွဲ့ခေါင်းဆောင်လည်း ဖြစ်တာကို စဉ်းစားမိတယ်။ ကျွန်မက တက်တက်ကြွကြွ မိတ်သဟာယပြုပြီး အားလုံးကို ဆွေးနွေးမှုမှာ ဦးဆောင်ပေးသင့်တာ၊ ဒါပေမဲ့ ကိုယ့်မှာ အမြင်တွေရှိနေတာတောင် မိတ်သဟာယမပြုခဲ့ဘူး။ ဒါက အချိန်ဖြုန်းနေတာပဲ မဟုတ်ဘူးလား။ နောက်ပိုင်းမှာ တရားဒေသနာတွေ ထပ်ဆွေးနွေးတဲ့အခါ ကိုယ့်သဘောနဲ့ကိုယ် အမြင်တွေကို ပြောပြပြီး ကျွန်မ ရှာတွေ့ခဲ့တဲ့ ပြဿနာအားလုံးကို ဆွေးနွေးခဲ့တယ်။ ဒါပေမဲ့ ကျွန်မက ပြဿနာတချို့ကို ထိုးထွင်းနားလည်နိုင်ခြင်းမရှိဘဲ ကျွန်မရဲ့ မှတ်ချက်တွေက တစ်ဖက်သတ်ဆန်ပြီး မတိကျတဲ့အခါမှာ အရမ်းရှက်မိတယ်။ အမြင်တွေကို သုံးလေးခါပြောပြီးတဲ့နောက်မှာတော့ ကျွန်မ နောက်တစ်ခါ တက်တက်ကြွကြွမရှိတော့ဘဲ အမြဲတမ်း နောက်ဆုံးမှ စကားပြောဖို့ စောင့်ခဲ့တယ်။ တရားဒေသနာတွေ ဆွေးနွေးရမှာကိုလည်း ကျွန်မ ပိုပိုပြီး ကြောက်လာတယ်၊ ကျွန်မရဲ့ အားနည်းချက်တွေ ဖော်ထုတ်ခံရမှာကို အမြဲတမ်း ကြောက်ခဲ့တယ်။ အမြင်တစ်ခုခု ပြောရတိုင်းမှာ ဖိအားအရမ်းများလာပြီး ဒီတာဝန်ကို မထမ်းဆောင်ချင်တော့တဲ့ အတွေးတွေတောင် ဝင်လာခဲ့တယ်။

တစ်နေ့မှာ တရားဒေသနာတွေမှာရှိတဲ့ ပြဿနာတွေကို ကျွန်မတို့ ဆွေးနွေးနေကြတုန်း ကြီးကြပ်ရေးမှူးက ကျွန်မကို နာမည်တပ်ပြီး အရင်ဆုံးပြောခိုင်းတယ်။ ကျွန်မ ဘာမှမပြောဘဲ နေလိုက်တယ်။ ကြီးကြပ်ရေးမှူးက ပြောတယ်၊ “ညီမက အဖွဲ့ခေါင်းဆောင်လေ။ ဘာလို့ ဘယ်တော့မှ ဦးဆောင်ပြီး မိတ်သဟာယမပြုတာလဲ။ ညီမမှာ ဘာထင်မြင်ချက်မှ မရှိတာလား၊ ဒါမှမဟုတ် ညီမရဲ့ ဖောက်ပြန်ပျက်စီးတဲ့ စိတ်သဘောထားက ညီမကို ဘောင်ခတ်ထားတာလား” လို့ ပြောခဲ့တယ်။ အဲဒီနောက်မှာ ကြီးကြပ်ရေးမှူးက ဘုရားနှုတ်ကပတ်တော်တစ်ပိုဒ်ကို ရှာတွေ့ခဲ့တယ်။ “သဟဇာတဖြစ်စွာ ပူးပေါင်းဆောင်ရွက်ခြင်းသည် မိမိတာဝန်ထမ်းဆောင်ခြင်း၏ လက်တွေ့လုပ်ဆောင်မှု စည်းမျဉ်းတစ်ခုဖြစ်သည်။ သင်သည် သင်၏ စိတ်နှလုံး၊ အားအင်ရှိသမျှကို၊ သင်၏ သစ္စာစောင့်သိမှုရှိသမျှကို အသုံးချပြီး သင်လုပ်နိုင်သည့်အရာရာတိုင်းအား ပေးဆပ်လျှင် သင်သည် သင်၏တာဝန်ကို ကောင်းစွာထမ်းဆောင်နေခြင်းဖြစ်သည်။ သင့်တွင် အတွေး၊ သို့မဟုတ် စိတ်ကူးတစ်ခုရှိလျှင် အခြားသူများသို့ ပြောလော့။ ထိန်းမထားနှင့်၊ သို့မဟုတ် လျှိုမထားနှင့်။ သင်၌ အကြံပြုချက်မျာရှိလျှင် ယင်းတို့ကို ပေးလော့။ သမ္မာတရားနှင့်ကိုက်ညီသည့် မည်သူ၏ စိတ်ကူးကိုမဆို လက်ခံပြီး လိုက်နာရမည်။ ဤအရာကို လုပ်ဆောင်လော့။ သဟဇာတဖြစ်စွာ ပူးပေါင်းဆောင်ရွက်ခြင်းကို သင် စွမ်းဆောင်ရရှိလိမ့်မည်။ ဤသည်မှာ မိမိတာဝန်ကို သစ္စာစောင့်သိစွာ ထမ်းဆောင်သည့် အဓိပ္ပာယ်ဖြစ်သည်။ သင့်တာဝန်ကို ထမ်းဆောင်ရာတွင် အရာရာတိုင်းကို သင်ကိုယ်တိုင် တာဝန်ယူရန် မလိုအပ်သကဲ့သို့ အလွန်ပင်ပန်းစွာ အလုပ်လုပ်ရန် မလိုအပ်ချေ။ သို့မဟုတ် ‘တစ်ပွင့်တည်းသောပန်း’ မဖြစ်ရပေ၊ သို့မဟုတ် ထူးခြားမနေရပေ။ ထို့ထက် သူတစ်ပါးတို့နှင့် မည်သို့ သဟဇာတဖြစ်စွာ ပူးပေါင်းဆောင်ရွက်ရမည်ကို သင်ယူရန် လိုအပ်သည်။ သင်တတ်နိုင်သမျှ လုပ်ဆောင်ရမည်။ သင်၏ တာဝန်များကို ဖြည့်ဆည်းရမည်။ သင်၏ အားအင်အလုံးစုံကို အသုံးပြုရမည်။ ယင်းမှာ သင့်တာဝန်ကိုထမ်းဆောင်ခြင်း၏ အဓိပ္ပာယ်ဖြစ်သည်။...သင့်တွင် အားသာချက်အနည်းငယ်သာ ရှိကောင်းရှိနိုင်သည်။ သို့သော် သင်သည် သူတစ်ပါးတို့နှင့် အလုပ်လုပ်နိုင်စွမ်းရှိလျှင်၊ သင့်တော်သော အကြံပြုချက်များကို လက်ခံနိုင်လျှင်၊ မှန်ကန်သော အရင်းခံအကြောင်းများရှိပြီး၊ ဘုရားအိမ်တော်၏ အလုပ်ကို ကာကွယ်နိုင်လျှင် သင်သည် မှန်ကန်သောသူဖြစ်သည်။ တစ်ခါတစ်ရံတွင် ဝါကျတစ်ကြောင်းမျှဖြင့် ပြဿနာတစ်ခုကို သင် ဖြေရှင်းနိုင်ပြီး လူတိုင်းကို အကျိုးဖြစ်စေနိုင်သည်။ တစ်ခါတစ်ရံတွင် သင်သည် သမ္မာတရား၏ ဖော်ပြချက်တစ်ခုအပေါ် မိတ်သဟာယဖွဲ့ပြီးနောက်တွင် လူတိုင်းက လက်တွေ့လုပ်ဆောင်ရန်လမ်းကြောင်းတစ်ခုရှိပြီး အတူတကွ သဟဇာတဖြစ်စွာ လုပ်ဆောင်နိုင်ကြသည်။ အားလုံးက ဘုံပန်းတိုင်အတွက် ကြိုးပမ်းကြပြီး တူညီသော အမြင်နှင့် ထင်မြင်ချက်များရှိကြသည်။ ထို့ကြောင့် အလုပ်သည် အထူးသဖြင့် ထိရောက်မှုရှိသည်။ သင်သည် ဤအခန်းကဏ္ဍတွင် ပါဝင်ခဲ့သည်ကို မည်သူကမျှ မမှတ်မိခြင်း ဖြစ်ကောင်းဖြစ်နိုင်သော်လည်း၊ သင်က များစွာအားစိုက်ထုတ်ခဲ့သည်ဟု မခံစားရနိုင်သော်လည်း သင်သည် သမ္မာတရားကို လက်တွေ့လုပ်ဆောင်သည့်သူ၊ စည်းမျဉ်းများနှင့်အညီ ဆောင်ရွက်သောသူဖြစ်သည်ကို ဘုရားသခင်က မြင်လိမ့်မည်။ ဘုရားသခင်က သင်ထိုသို့လုပ်ဆောင်ခဲ့သည်ကို အမှတ်ရလိမ့်မည်။ ဤသည်မှာ သင့်တာဝန်ကို သစ္စာစောင့်သိစွာ ထမ်းဆောင်ခြင်းဟု ခေါ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) ကြီးကြပ်ရေးမှူးက ဒီလိုပြောပြီး မိတ်သဟာရပြုခဲ့တယ်၊ “ဘုရားသခင်က ကျွန်မတို့ တာဝန်တွေ ထမ်းဆောင်တဲ့အခါမှာ သဟဇာတရှိရှိ ပူးပေါင်းဆောင်ရွက်ဖို့၊ မှန်ကန်တဲ့ ရည်ရွယ်ချက်တွေ ရှိဖို့နဲ့ အသင်းတော်ရဲ့ အလုပ်ကို ကာကွယ်စောင့်ရှောက်ဖို့ တောင်းဆိုတယ်။ ဥပမာ၊ ကျွန်မတို့ အတူတူ တရားဒေသနာတွေကို ဆွေးနွေးတဲ့အခါ ကျွန်မတို့ ရှာတွေ့သလောက် ပြဿနာတွေကို ကိုယ့်သဘောနဲ့ကိုယ် ပြောပြသင့်တယ်၊ ရိုးရိုးသားသား ဖွင့်ဟပြီး အချင်းချင်းရဲ့ အားသာချက်တွေကနေ သင်ယူပြီး ကိုယ့်ရဲ့ အားနည်းချက်တွေကို ဖြည့်ဆည်းသင့်တယ်။ တခြားသူတွေလောက် ပြည့်ပြည့်စုံစုံ မိတ်သဟာယမပြုနိုင်ရင်တောင် အနည်းဆုံးတော့ ကျွန်မတို့ရဲ့ ရည်ရွယ်ချက်တွေက မှန်ကန်တယ်၊ ပြီးတော့ ဒီဖြစ်စဉ်မှာ ကျွန်မတို့က သမ္မာတရားကို လက်တွေ့လုပ်ဆောင်နေတာပဲ။ တကယ်လို့ ကိုယ့်ကိုယ်ကိုယ် အမြဲတမ်း ဖုံးကွယ်ပြီး ဟန်ဆောင်နေမယ်၊ ကိုယ်ပိုင်အကျိုးစီးပွားကိုပဲ ကာကွယ်နေမယ်ဆိုရင် ဘုရားသခင်က ဒီလိုလုပ်တဲ့လူတွေကို မကြိုက်ဘူး။ ဒါ့အပြင် အားလုံးက အတူတူအလုပ်လုပ်လာတာ တော်တော်လေးကြာပြီဆိုတော့ အချင်းချင်း နားလည်နေကြပြီလေ။ ကျွန်မတို့သာ ကိုယ့်ကိုယ်ကိုယ် ဆက်ပြီး ဖုံးကွယ်ပြီး ဟန်ဆောင်နေမယ်၊ ကျွန်မတို့ တိတ်တိတ်နေရင် တခြားသူတွေက ကျွန်မတို့ရဲ့ အားနည်းချက်တွေကို ရှာတွေ့မှာမဟုတ်ဘူးလို့ ထင်နေမယ်ဆိုရင် ဒါက အရမ်းမိုက်မဲတာပဲ။ ကျွန်မတို့က သမ္မာတရား စည်းမျဉ်းတွေအပေါ်မှာ ဘာတိုးတက်မှုမှ ရရှိမှာမဟုတ်တဲ့အပြင် ကျွန်မတို့ရဲ့ တာဝန်ထမ်းဆောင်နိုင်စွမ်းကိုလည်း အဟန့်အတားဖြစ်စေမှာပဲ။ ဒီလိုသာ အချိန်ကြာကြီးဆက်ဖြစ်နေရင် သန့်ရှင်းသော ဝိညာဉ်တော်ရဲ့ အလုပ်ကို ဆုံးရှုံးသွားမှာပဲ” တဲ့။ ကြီးကြပ်ရေးမှူးရဲ့ မိတ်သဟာယကို ကြားတဲ့အခါမှာ ကျွန်မရဲ့ မျက်နှာက ရှက်စိတ်နဲ့ ပူထူသွားတယ်၊ ကျွန်မရဲ့နှလုံးသားကို စူးနစ်သွားသလို ခံစားရတယ်။ ကျွန်မက ဒီအဖွဲ့မှာ တာဝန်ထမ်းဆောင်လာတာ အချိန်အကြာကြီးပဲ၊ ပြဿနာ ဘယ်လောက်ပဲ ရှာတွေ့ပါစေ၊ ရိုးရိုးရှင်းရှင်းနဲ့ ပွင့်ပွင့်လင်းလင်း ပြောပြသင့်ပြီး တက်တက်ကြွကြွ ဆွေးနွေးမှုမှာ လူတိုင်းကို ဦးဆောင်သင့်တယ်။ ဒါဟာ အလုပ်ကို အလေးထားတာဖြစ်ပြီး သမ္မာတရားကို လက်တွေ့လုပ်ဆောင်ခြင်းရဲ့ သရုပ်သကန်တစ်ခုပဲလေ။ ဒါပေမဲ့ ကျွန်မက ကိုယ့်ရဲ့ ဂုဏ်သိက္ခာကိုပဲ ထည့်သွင်းစဉ်းစားခဲ့ပြီး ကိုယ့်ရဲ့ အားနည်းချက်တွေကို မှန်မှန်ကန်ကန် သဘောမထားနိုင်ခဲ့ဘူး။ ကိုယ့်အမြင်နဲ့ အတွေးတွေကို အရင်ဆုံးပြောလိုက်ရင် ကိုယ့်ရဲ့လိုအပ်ချက်တွေကို ဖော်ထုတ်ပြီး ကိုယ့်အစွမ်းအစ နိမ့်ကျတယ်လို့ ထင်သွားစေမှာပဲဆိုပြီး တွေးခဲ့တယ်။ ဒါကြောင့် အားလုံးက သူတို့အမြင်တွေ ပြောပြီးတဲ့အထိ စောင့်ပြီးမှ ကိုယ့်နားလည်မှုနဲ့ ပေါင်းစပ်ခဲ့တယ်။ ဒီနည်းနဲ့ ကျွန်မက ပိုပြီး ကျယ်ကျယ်ပြန့်ပြန့်နဲ့ တိတိကျကျ ပြောနိုင်မယ်၊ လူတွေက ကျွန်မကို လေးစားအားကျပြီး မျက်နှာပန်းလှရအောင်ပေါ့။ အဖွဲ့ခေါင်းဆောင်တစ်ယောက်အနေနဲ့ ကျွန်မက အလုပ်အတွက် မစဉ်းစားခဲ့ဘူး၊ ပြီးတော့ ကျွန်မ အမှားတွေလုပ်မိတဲ့အခါမှာ ရှက်ခဲ့တယ်၊ ဒါကြောင့် ဘယ်သူမှ ကျွန်မကို ထိုးထွင်းမမြင်နိုင်အောင် အဲဒါတွေကို ဖုံးကွယ်ပြီး ဟန်ဆောင်ဖို့ နည်းလမ်းပေါင်းစုံနဲ့ ကြိုးစားခဲ့တယ်။ အကျိုးဆက်ကတော့ ပြဿနာတွေဆွေးနွေးတဲ့အခါ တက်ကြွမှုမရှိဘဲ ထိုင်စောင့်နေပြီး အလုပ်ရဲ့ တိုးတက်မှုကို နှောင့်နှေးစေခဲ့တယ်။ ကျွန်မရဲ့ တာဝန်ကို ကျွန်မ လုံးဝ မထမ်းဆောင်ခဲ့ဘူး။ အဲဒီအစား ကျွန်မက တရားဒေသနာတွေကို ဆွေးနွေးတဲ့ အခွင့်အရေးကို အသုံးချပြီး ကိုယ့်ကိုယ်ကိုယ် ပွဲထုတ်ခဲ့တယ်၊ တခြားသူတွေ လေးစားအားကျအောင် လုပ်ခဲ့တယ်။ ကျွန်မက အမြဲတမ်း နောက်ဆုံးမှ အမြင်ကို ပြောတဲ့သူပဲ။ ကျွန်မပြောတဲ့အမြင်တွေက ပိုပြည့်စုံပြီး သိက္ခာဆယ်ခဲ့ပေမဲ့ ကိုယ့်ရဲ့အားနည်းချက်တွေကိုတော့ မတွေ့နိုင်ခဲ့ဘူး၊ ပြီးတော့ ကိုယ်က ပြဿနာသုံးသပ်ရာမှာ တော်တယ်လို့တောင် ထင်ခဲ့သေးတယ်။ တကယ်တော့ ကိုယ့်အစွမ်းအစက ဘယ်လိုရှိလဲဆိုတာ လူတိုင်းသိကြတယ်၊ ဒါပေမဲ့ ကျွန်မက လူရွှင်တော်တစ်ယောက်လို ဟန်ဆောင်ပြီး ကိုယ့်ရဲ့ စွမ်းဆောင်ရည်ကို သဘောကျနေတုန်းပဲ။ ကျွန်မ တကယ်ကို မိုက်မဲလွန်းခဲ့တာပဲ။

ညဘက်မှာ ဘုရားသခင်ဆီ ကျွန်မ ဆုတောင်းခဲ့တယ်၊ “အို ဘုရားသခင်၊ ဒီအတောအတွင်းမှာ သမီးက ဂုဏ်သိက္ခာနဲ့ အဆင့်အတန်းအတွက် အမြဲတမ်း အသက်ရှင်ခဲ့ပြီး သမီးရဲ့ အမြင်တွေကို ဖော်ပြဖို့ အမြဲတမ်း ကြောက်ခဲ့ပါတယ်။ ဒါပေမဲ့ ကိုယ့်ရဲ့ဖောက်ပြန်ပျက်စီးမှုအပေါ် ဘာနားလည်မှုမှ မရှိသေးပါဘူး။ ကိုယ့်ပြဿနာတွေကို သိမြင်လာအောင် ကိုယ်တော် သမီးကို လမ်းပြပေးပါလို့ တောင်းလျှောက်ပါတယ်” လို့ပေါ့။ ဆုတောင်းပြီးတဲ့နောက်မှာ အရင်ကဖတ်ဖူးတဲ့ ဘုရားနှုတ်ကပတ်တော်တစ်ပိုဒ်ကို သတိရသွားလို့ ချင့်ချိန်တွေးဆဖို့ ရှာဖွေကြည့်ခဲ့တယ်။ ဘုရားသခင်က ပြောသည် “လူအချို့မှာ ညံ့ဖျင်းသောအစွမ်းအစကြောင့်၊ သို့မဟုတ် နုံသောကြောင့်၊ ရှုပ်ထွေးသောအတွေးများ မရှိသောကြောင့် စကားသိပ်မပြောခြင်း ဖြစ်သော်လည်း အန္တိခရစ်များက စကားသိပ်မပြောသောအခါတွင် အကြောင်းပြချက် တစ်မျိုးတည်းကြောင့် မဟုတ်ပေ။ ယင်းသည် စိတ်သဘောထားနှင့်သက်ဆိုင်သော ပြဿနာ ဖြစ်သည်။ ၎င်းတို့သည် အခြားလူများနှင့် တွေ့ဆုံသောအခါတွင် စကားပြောခဲပြီး အမှုကိစ္စများအပေါ် ၎င်းတို့၏ အမြင်များကို အလွယ်တကူ မဖော်ပြပေ။ ၎င်းတို့အမြင်များကို အဘယ်ကြောင့် မဖော်ပြသနည်း။ ရှေးဦးစွာ ၎င်းတို့သည် သမ္မာတရားကင်းမဲ့ပြီး အမှုအရာများကို ရှင်းရှင်းလင်းလင်း မသိမြင်နိုင်ပေ။ ၎င်းတို့စကားပြောလျှင် အမှားများပြုလုပ်နိုင်ပြီး ၎င်းတို့ကို ရိပ်စားမိခြင်း ခံရနိုင်သည်။ အထင်သေးခံရခြင်းကို ၎င်းတို့ကြောက်ရွံ့သည်။ ထို့ကြောင့် ၎င်းတို့သည် တိတ်ဆိတ်ဟန်ဆောင်ပြီး နက်နဲဟန်ဆောင်ကာ အခြားလူတို့အနေဖြင့် ၎င်းတို့ကို ခန့်မှန်းရန် ခက်ခဲအောင်လုပ်ဆောင်သည်။ အမြော်အမြင်ရှိပြီး သာမန်ထက်ထူးကဲသည့်ပုံစံပေါ်စေသည်။ ဤအယောင်ဆောင်မှုဖြင့် လူတို့သည် အန္တိခရစ်အား လျှော့မတွက်ရဲပေ။ ပြီးလျှင် ၎င်းတို့၏ တည်ငြိမ်သည့်ပုံစံနှင့် ဣ‌န္ဒြေရသော အပြင်ပန်းကို မြင်တွေ့ပြီး လူတို့သည် ၎င်းတို့အား ပို၍ပင် အထင်ကြီးပြီး မစော်ကားရဲပေ။ ဤသည်မှာ အန္တိခရစ်များ၏ စဉ်းလဲသော၊ ကောက်ကျစ်ဆိုးယုတ်သော သွင်ပြင်လက္ခဏာဖြစ်သည်။ ၎င်းတို့၏ အမြင်အများစုသည် သမ္မာတရားနှင့် မကိုက်ညီဘဲ လူသားအယူအဆများနှင့် စိတ်ကူးများသာဖြစ်ကာ လူအများရှေ့ထုတ်ပြရန် မထိုက်တန်သောကြောင့် ၎င်းတို့၏ အမြင်များကို အလွယ်တကူ မဖော်ပြပေ။ ထို့ကြောင့် ၎င်းတို့သည် တိတ်ဆိတ်စွာနေသည်။ စိတ်အတွင်းတွင် ၎င်းတို့သည် လေးစားမှုရရန်အတွက် ၎င်းတို့ ထုတ်လွှတ်နိုင်သည့် အလင်းတစ်ခုခုကို ရရှိဖို့ မျှော်လင့်သည်။ သို့သော် ၎င်းတို့၌ ဤအရာကင်းမဲ့သောကြောင့် သမ္မာတရားအား မိတ်သဟာယဖွဲ့စဉ်တွင် တိတ်ဆိတ်စွာနေကာ ပုန်းကွယ်နေပြီး အခွင့်အရေးကို စောင့်ဆိုင်းနေသော တစ္ဆေတစ်ကောင်ကဲ့သို့ အမှောင်ထဲတွင် ချောင်းနေသည်။ အခြားလူများက အလင်းကို ထုတ်ပြောသည်ကို ၎င်းတို့မြင်သောအခါ ၎င်းတို့၏ ကိုယ်ပိုင်အဖြစ် ပြုလုပ်ရန်အတွက် နည်းလမ်းများကို ရှာပြီး ကြွားဝါရန်အတွက် ယင်းကို အခြားပုံစံဖြင့် ဖော်ပြသည်။ ဤသည်မှာ အန္တိခရစ်များ ကောက်ကျစ်ပုံဖြစ်သည်။ မည်သည့်အရာကို ၎င်းတို့ လုပ်ဆောင်သည်ဖြစ်စေ ၎င်းတို့သည် ထင်ပေါ်ပြီး သာလွန်ရန် ကြိုးပမ်းသည်။ ထိုအခါမှသာ ၎င်းတို့က ကျေနပ်နှစ်သက်ကြသည်။ ၎င်းတို့သည် အခွင့်အရေးမရှိလျှင် ရှေးဦးစွာ သိုသိုသိပ်သိပ်နေပြီး မိမိတို့၏ အမြင်များကို မိမိတို့ဘာသာ သိမ်းထားသည်။ ဤသည်မှာ အန္တိခရစ်များ၏ ကောက်ကျစ်မှုဖြစ်သည်။ ဥပမာ ဘုရားအိမ်တော်မှ တရားဒေသနာတစ်ပုဒ်ကို ထုတ်ပြန်သောအခါ ဘုရားနှုတ်ကပတ်တော်နှင့်တူသည်ဟု အချို့လူများက ဆိုသည်။ ပြီးလျှင် အခြားသောသူတို့က အထက်မှ မိတ်သဟာယနှင့်ပိုတူသည်ဟု ထင်မြင်သည်။ အတော်အတန်ပင် ရိုးရှင်းသည့်စိတ် ရှိသောသူတို့က ၎င်းတို့စိတ်တွင် ရှိသည့်အရာကို ပြောသည်။ သို့သော် အန္တိခရစ်များက ဤအရာနှင့်ပတ်သက်ပြီး ထင်မြင်ချက်ရှိလျှင်ပင် ဖုံးကွယ်ထားသည်။ ၎င်းတို့သည် အများစု၏ အမြင်ကို ကြည့်ရှုလေ့လာပြီး လိုက်လျှောက်ရန် ပြင်ဆင်ထားသော်လည်း အမှန်တကယ်တွင် ယင်းကို ၎င်းတို့ဘာသာ နှံ့နှံ့စပ်စပ် သဘောမပေါက်နိုင်ပေ။ ဤသို့ပါးနပ်ပြီး ကလိမ်ကျသော လူတို့သည် သမ္မာတရားကို နားလည်နိုင်သလော၊ သို့မဟုတ် စစ်မှန်သော ပိုင်းခြားသိမြင်မှု ရှိသလော။ သမ္မာတရားကို နားမလည်သောသူတစ်ဦးသည် မည်သည့်အရာကို ရှင်းရှင်းလင်းလင်း သိမြင်နိုင်သနည်း။ မည်သည့်အရာကိုမျှ ထိုးထွင်းသိမြင်နိုင်ခြင်း မရှိပေ။ လူအချို့သည် အမှုအရာများကို ရှင်းရှင်းလင်းလင်း မသိမြင်နိုင်သည့်တိုင် လေးနက်ဟန်ဆောင်ကြသည်။ အမှန်တကယ်တွင် ၎င်းတို့သည် ပိုင်းခြားသိမြင်မှုကင်းမဲ့ပြီး အခြားလူများက ၎င်းတို့အား ရိပ်စားမိမည်ကို စိုးရိမ်ကြသည်။ ဤသို့သော အခြေအနေ၌ မှန်ကန်သော သဘောထားမှာ ‘ဤအမှုကိစ္စကို ငါတို့ မသိမြင်နိုင်။ ငါတို့မသိသည့်အတွက် ပေါ့ဆစွာ မပြောဆိုသင့်။ မမှန်ကန်စွာပြောဆိုခြင်းသည် အပျက်သဘောဆောင်သော သက်ရောက်မှု ရှိနိုင်သည်။ အထက်ကပြောသည့်အရာကို ငါစောင့်ကြည့်မည်’ ဟူ၍ ဖြစ်သည်။ ဤသည်မှာ ရိုးသားစွာပြောဆိုခြင်းမဟုတ်လော။ ဤသည်မှာ ရိုးရှင်းသော ဘာသာစကားဖြစ်သည်။ သို့တိုင်အောင် အန္တိခရစ်များက အဘယ်ကြောင့် မပြောသနည်း။ ၎င်းတို့သည် ၎င်းတို့၏ ကိုယ်ပိုင်ကန့်သတ်ချက်များကို သိမြင်လျက် ရိပ်စားမိခြင်းအား မခံလိုပေ။ သို့သော် ဤအရာ၏ နောက်ကွယ်တွင် စက်ဆုပ်ဖွယ် ရည်ရွယ်ချက်တစ်ခုလည်း ရှိသည်။ လေးစားခြင်းခံရရန် ဖြစ်သည်။ ဤသည်မှာ ရွံရှာဖွယ်အဖြစ်ဆုံးသောအရာ မဟုတ်လော။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၆) ဘုရားသခင်က အန္တိခရစ်တွေဟာ ကောက်ကျစ်ပြီး စဉ်းလဲတယ်လို့ ဖော်ထုတ်ခဲ့တယ်။ သူတို့က အလေ့အထအရ စကားနည်းတဲ့အခါ ရိုးအပြီး အတွေးအခေါ်မရှိလို့ မဟုတ်ဘူး။ အဲဒီအစား သူတို့မှာ သမ္မာတရားမရှိဘဲ အမှုအရာတွေကို ထိုးထွင်းမမြင်နိုင်လို့ပဲ။ ဒါပေမဲ့ သူတို့က ကိုယ့်ရဲ့လိုအပ်ချက်တွေ မထုတ်ဖော်မိအောင်လို့ ကိုယ့်ကိုယ်ကိုယ် နက်နဲသလို ဟန်ဆောင်ကြတယ်။ သူတို့က တခြားလူတွေရဲ့ အတွေးအခေါ်တွေနဲ့ ထိုးထွင်းသိမြင်မှုတွေကို ခိုးယူပြီး ကိုယ့်ကိုယ်ကိုယ် ပွဲထုတ်ပြီး ကြွားဝါဖို့ အခွင့်အရေးကို စောင့်ကြတယ်။ သူတို့ရဲ့ သဘာဝက အရမ်းကို ဆိုးညစ်တာပဲ။ ကျွန်မရဲ့ အခြေအနေက ဘုရားသခင် ဖော်ထုတ်ခဲ့တာနဲ့ တစ်ထပ်တည်းပဲ။ စာနဲ့ပတ်သက်တဲ့ တာဝန်တွေကို အချိန်အကြာကြီး ထမ်းဆောင်လာတာတောင် လိုအပ်ချက်တွေ အများကြီး ထုတ်ဖော်နေတာကို မြင်လိုက်ရတော့ ညီအစ်ကိုမောင်နှမတွေက ကိုယ့်ကို အထင်သေးမှာကို စိုးရိမ်ခဲ့တယ်၊ ပြီးတော့ အမှားတွေထပ်လုပ်မိပြီး နောက်တစ်ခါ အရှက်ကွဲရမှာကို ကြောက်ခဲ့တယ်။ ဒါကြောင့် ပြဿနာတွေဆွေးနွေးတဲ့အခါ ကိုယ့်မှာ ရှင်းလင်းတဲ့အမြင်တချို့ ရှိနေတာတောင်မှ ကိုယ့်အမြင်တွေကို မိတ်သဟာယမပြုခဲ့ဘူး၊ အလေးအနက် စဉ်းစားနေသလိုတောင် ဟန်ဆောင်ခဲ့တယ်၊ ကိုယ်က နောက်ဆုံးကျန်ပြီး လူတိုင်းရဲ့အမြင်တွေကို ပေါင်းစပ်နိုင်မဲ့အထိ တမင် အချိန်ဆွဲခဲ့တယ်။ ဒီလိုဆိုရင် ကျွန်မပြောတဲ့အမြင်က မှားနေရင်တောင်မှ အားလုံးက မှားတာဖြစ်သွားပြီး ကျွန်မလည်း မျက်နှာမပျက်တော့ဘူးပေါ့။ တကယ်လို့ ကျွန်မက မှန်ခဲ့ရင်လည်း ကျွန်မပြောတာက ညီအစ်မတွေပြောတာထက် ပိုကောင်းပြီး ပိုပြည့်စုံနေမှာ။ ဒီလိုဆိုရင် ကျွန်မက ငယ်ပေမဲ့ အစွမ်းအစကောင်းပြီး ပြဿနာတွေကို သုံးသပ်နိုင်တယ်ဆိုတာကို လူတိုင်းကို ပြမှာပဲ၊ အဲဒါက ကျွန်မကိုကျွန်မ လူမြင်ကောင်းစေမှာပဲပေါ့။ တကယ်တော့ ကျွန်မက ပြဿနာတွေကို ပြည့်ပြည့်စုံစုံမမြင်ဘူး၊ အစွမ်းအစကလည်း နိမ့်ကျတယ်၊ ဒါပေမဲ့ ဒါကို မှန်မှန်ကန်ကန် ရင်မဆိုင်နိုင်ခဲ့ဘူး။ လူတွေကို လှည့်စားပြီး အထင်အမြင်မှားစေဖို့အတွက် ကိုယ့်ကိုယ်ကိုယ် အစွမ်းအစကောင်းရှိတဲ့သူတစ်ယောက်လို အမြဲတမ်း ဟန်ဆောင်ချင်ခဲ့တယ်။ ကျွန်မ တကယ်ကို ဆိုးညစ်ပြီး လှည့်ဖြားတတ်ခဲ့တာပဲ။ ကျွန်မထုတ်ဖော်ခဲ့တာက ဘုရားသခင်ရဲ့ ရွံရှာစက်ဆုပ်ခြင်းကို ခံရစေတဲ့ အန္တိခရစ်ရဲ့ စိတ်သဘောထားပဲ။

ဝတ်ပြုခြင်းအချိန်မှာ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်လိုက်ပြီး ကိုယ့်အခြေအနေရဲ့ နောက်ကွယ်က အရင်းအမြစ်ကို နားလည်မှုတချို့ ရလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိသားစုရှိ အကြီးအကဲများက သင့်အား ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟု မကြာခဏ ပြောဆိုသည့်အခါ ယင်းမှာ သင်သည် မိမိကိုယ်ကို အမြင်ကောင်းအောင် ပြုလုပ်ခြင်း၊ လေးစားဖွယ်ကောင်းသော ဘဝဖြင့် နေထိုင်ခြင်းတို့ကို အရေးထားစေရန်နှင့် သင့်အပေါ် ဂုဏ်သိက္ခာကျဆင်းစေမည့် အမှုအရာများကို မလုပ်ဆောင်စေရန် ဖြစ်သည်။ သို့ဆိုလျှင် ဤစကားသည် လူတို့ကို အပြုသဘောဆောင်သော နည်းလမ်းဖြင့် လမ်းညွှန်သလော သို့မဟုတ် အပျက်သဘောဆောင်သော နည်းလမ်းဖြင့် လမ်းညွှန်သလော။ ယင်းက သင့်ကို သမ္မာတရားဆီသို့ ပို့ဆောင်နိုင်သလော။ ယင်းက သင့်ကို သမ္မာတရားကို နားလည်စေရန် ပို့ဆောင်နိုင်သလော။ (မဖြစ်နိုင်ပါ၊ မပို့ဆောင်နိုင်ပါ။) အသေအချာဆုံးမှာမူ မပို့ဆောင်နိုင်ခြင်းပင်ဖြစ်သည်။ ဘုရားသခင်က လူတို့အပေါ် လိုအပ်သည့်အရာမှာ ၎င်းတို့ ရိုးသားရန် ဖြစ်သည်။ သင်သည် ပြစ်မှားခြင်းတစ်ခုကို ကျူးလွန်ခဲ့သည့်အခါ၊ သို့မဟုတ် မှားယွင်းသောအရာတစ်ခုကို လုပ်ဆောင်ခဲ့သည့်အခါ၊ သို့မဟုတ် ဘုရားသခင်ကို ပုန်ကန်ပြီး သမ္မာတရားနှင့် ဆန့်ကျင်သောအရာတစ်ခုကို လုပ်ဆောင်ခဲ့သည့်အခါ သင်သည် မိမိကိုယ်ကို ဆင်ခြင်သုံးသပ်ရန်၊ သင်၏အမှားကို သိရှိရန်နှင့် သင်၏ ဖောက်ပြန်ပျက်စီးသော စိတ်သဘောထားများကို စိတ်ဖြာလေ့လာဆွေးနွေးရန် လိုအပ်သည်၊ ဤနည်းလမ်းဖြင့်သာ သင်သည် စစ်မှန်သော နောင်တကို ရရှိနိုင်ပြီး ထို့နောက်တွင် ဘုရားသခင်၏ နှုတ်ကပတ်တော်များနှင့်အညီ ပြုမူနိုင်မည်ဖြစ်သည်။ ရိုးသားခြင်းကို လက်တွေ့လုပ်ဆောင်ရန် လူတို့သည် မည်သို့သော စိတ်နေသဘောထားမျိုးကို ပိုင်ဆိုင်ရန် လိုအပ်သနည်း။ လိုအပ်သော စိတ်နေသဘောထားနှင့် ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသော စကားဖြင့် စံနမူနာပြထားသည့် ရှုမြင်ပုံအကြားတွင် ကွဲလွဲမှု တစ်စုံတစ်ရာ ရှိသလော။ (ရှိပါသည်။) အဘယ်သို့ ကွဲလွဲမှုရှိသနည်း။ ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသော ဆိုရိုးသည် လူတို့အား ၎င်းတို့၏ တောက်ပပြီး အရောင်အသွေးစုံလင်သောဘက်ကို အသက်ရှင်နေထိုင်ရန်နှင့် မကောင်းသော သို့မဟုတ် ဂုဏ်သိက္ခာမဲ့သော အမှုအရာများကို လုပ်ဆောင်ခြင်း သို့မဟုတ် ၎င်းတို့၏ အကျည်းတန်သောဘက်ကို ဖော်ထုတ်ခြင်းအစား ၎င်းတို့ကို အကောင်းမြင်စေသည့် အမှုအရာများကို ပိုမိုလုပ်ဆောင်ရန် အရေးထားစေဖို့နှင့် ၎င်းတို့ကို လေးစားဖွယ်မကောင်းသော သို့မဟုတ် ဂုဏ်သိက္ခာမရှိသော ဘဝဖြင့် နေထိုင်ခြင်းမှ တားဆီးဖို့ ရည်ရွယ်သည်။ လူတစ်ဦး၏ ဂုဏ်သိက္ခာအတွက်၊ လူတစ်ဦး၏ ပုံရိပ်ကို ပြောင်မြောက်စေရန်အတွက်၊ လူတစ်ဦးသည် မိမိ၏ အမှောင်ဘက်နှင့် ရှက်ဖွယ်ကောင်းသော ကဏ္ဍများအကြောင်းကို အခြားသူများအား ပြောပြရန် မဆိုထားနှင့်၊ မိမိကိုယ်ကို လုံးဝတန်ဖိုးမရှိသူအဖြစ်ပင် မပြောဆိုနိုင်ပေ၊ အကြောင်းမှာ လူတစ်ဦးသည် လေးစားဖွယ်ကောင်းပြီး သိက္ခာရှိသော ဘဝဖြင့် နေထိုင်ရမည်ဖြစ်ပြီး ဂုဏ်ရှိရန်အတွက် ဂုဏ်သိက္ခာကို လိုအပ်ကာ ဂုဏ်သိက္ခာရှိရန်အတွက် ဟန်ဆောင်ပြီး မိမိကိုယ်ကို ပြင်ဆင်ရန် လိုအပ်သောကြောင့် ဖြစ်သည်။ ဤသည်မှာ ရိုးသားသောသူတစ်ဦးဖြစ်ခြင်းနှင့် မကွဲလွဲပေလော။ (ကွဲလွဲပါသည်။) သင်သည် ရိုးသားသောသူတစ်ဦး ဖြစ်နေသည့်အခါ ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသော စကားကို သင် စွန့်လွှတ်ပြီးဖြစ်သည်။ သင်သည် ရိုးသားသောသူတစ်ဦး ဖြစ်လိုပါက သင်၏ ပုံရိပ်ကို အရေးမထားနှင့်၊ လူတစ်ဦး၏ ပုံရိပ်သည် တစ်ပြားတစ်ချပ်မျှ မတန်ပေ။ သမ္မာတရားနှင့် ရင်ဆိုင်ရသည့်အခါ လူတစ်ဦးသည် ဟန်ဆောင်ခြင်း သို့မဟုတ် အယောင်ဆောင် မျက်နှာဖုံးတစ်ခု ဖန်တီးခြင်းမပြုဘဲ မိမိကိုယ်ကို ဖော်ထုတ်သင့်သည်။ လူတစ်ဦးသည် မိမိ၏ စစ်မှန်သော အတွေးအခေါ်များ၊ မိမိလုပ်ဆောင်ခဲ့သော အမှားများ၊ သမ္မာတရား စည်းမျဉ်းများကို ချိုးဖောက်သည့် ကဏ္ဍများနှင့် အခြားအရာများကို ဘုရားသခင်ထံ ထုတ်ဖော်ပြသရမည်ဖြစ်ပြီး ဤအရာများကို မိမိ၏ ညီအစ်ကိုမောင်နှမများထံတွင်လည်း အရှိအတိုင်း ပြောပြရမည်။ ယင်းမှာ လူတစ်ဦး၏ ဂုဏ်သိက္ခာအတွက် အသက်ရှင်နေထိုင်ခြင်း ကိစ္စမဟုတ်ဘဲ ထိုအစား ရိုးသားသောသူတစ်ဦးဖြစ်ရန်အတွက် အသက်ရှင်နေထိုင်ခြင်း၊ သမ္မာတရားကို လိုက်စားရန်အတွက် အသက်ရှင်နေထိုင်ခြင်း၊ စစ်မှန်သော ဖန်ဆင်းခံတစ်ဦးဖြစ်ရန်အတွက် အသက်ရှင်နေထိုင်ခြင်းနှင့် ဘုရားသခင်ကို စိတ်ကျေနပ်စေပြီး ကယ်တင်ခြင်းခံရရန်အတွက် အသက်ရှင်နေထိုင်ခြင်း ကိစ္စဖြစ်သည်။ သို့သော် သင်သည် ဤသမ္မာတရားကို နားမလည်သည့်အခါတွင်လည်းကောင်း၊ ဘုရားသခင်၏ ရည်ရွယ်ချက်များကို နားမလည်သည့်အခါတွင်လည်းကောင်း သင်၏ မိသားစုမှ သင့်အပေါ် ပုံစံသွင်းပေးခဲ့သော အရာများသည် သင်၏ စိတ်နှလုံးထဲတွင် အဓိကနေရာယူလေ့ရှိသည်။ သို့ဖြစ်၍ သင်သည် မှားယွင်းသောအရာတစ်ခုကို လုပ်ဆောင်သည့်အခါ ‘ကျွန်ုပ်သည် ဤအကြောင်းကို မည်သူ့ကိုမျှ မပြောနိုင်၊ ပြီးလျှင် ဤအကြောင်းကို သိသော အခြားမည်သူ့ကိုမျှလည်း လူများကို ပြောခွင့်မပြုပါ။ သင်တို့ထဲမှ တစ်စုံတစ်ဦးက တစ်စုံတစ်ယောက်ကို ပြောလျှင် သင့်ကို ကျွန်ုပ် အလွယ်တကူ ခွင့်လွှတ်မည်မဟုတ်။ ကျွန်ုပ်၏ ဂုဏ်သိက္ခာသည် ဦးစားပေးဖြစ်သည်။ အသက်ရှင်ခြင်းသည် အခြားမည်သည့်အရာအတွက်မျှ မဟုတ်ဘဲ လူတစ်ဦး၏ ဂုဏ်သိက္ခာအတွက်သာဖြစ်ပြီး ယင်းမှာ အခြားမည်သည့်အရာထက်မဆို ပို၍ အရေးကြီးသည်။ လူတစ်ဦးတွင် ဂုဏ်သိက္ခာမရှိလျှင် ၎င်းတို့၏ ဂုဏ်အားလုံးကို ဆုံးရှုံးသည်။ ထို့ကြောင့် သင်သည် အမှန်အတိုင်း မပြောဆိုနိုင်၊ သင်သည် ဟန်ဆောင်ရမည်၊ အမှုအရာများကို ဖုံးကွယ်ထားရမည်၊ သို့မဟုတ်ပါက သင်သည် ဂုဏ်သိက္ခာ သို့မဟုတ် ဂုဏ် မရှိတော့ဘဲ သင်၏ အသက်တာသည် တန်ဖိုးမဲ့သွားလိမ့်မည်။ မည်သူမျှ သင့်ကို မလေးစားလျှင် သင်သည် တန်ဖိုးမရှိသူသာဖြစ်သည်၊ သင်သည် အပေါစား အမှိုက်သရိုက်သာ ဖြစ်သည်’ ဟု တွေးတောလျက် ယင်းကို သင် ဖုံးကွယ်ပြီး ဟန်ဆောင်လေသည်။ ဤနည်းလမ်းဖြင့် လက်တွေ့လုပ်ဆောင်ခြင်းအားဖြင့် ရိုးသားသောသူတစ်ဦး ဖြစ်လာရန် ဖြစ်နိုင်ချေရှိသလော။ အပြည့်အဝ ဖွင့်ဟပြီး သင့်ကိုယ်သင် ပိုင်းခြားစိစစ်ဖို့ ဖြစ်နိုင်သလော။ (မဖြစ်နိုင်ပါ။) သိသာစွာပင် ဤသို့လုပ်ဆောင်ခြင်းအားဖြင့် သင်သည် သင့်မိသားစုက သင့်အား ပုံစံသွင်းပေးခဲ့သည့် ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသည့် ဆိုရိုးစကားကို လိုက်နာနေခြင်းဖြစ်သည်။ သို့ရာတွင် သင်သည် သမ္မာတရားကို လိုက်စားပြီး လက်တွေ့လုပ်ဆောင်ရန် ဤဆိုရိုးစကားကို လက်လွှတ်လျှင် ယင်းသည် သင့်အား ထိခိုက်မှုရှိမည်မဟုတ်တော့ပေ။ ယင်းသည် သင်၏ ဆောင်ပုဒ်၊ သို့မဟုတ် အမှုအရာများကို လုပ်ဆောင်ခြင်းအတွက် သင်၏ စည်းမျဉ်းဖြစ်တော့မည်မဟုတ်ပေ။ ထိုအစား သင်လုပ်ဆောင်သည့်အရာသည် ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသည့် ဆိုရိုးစကား၏ ဆန့်ကျင်ဘက် အတိအကျပင် ဖြစ်လိမ့်မည်။ သင်သည် သင်၏ ဂုဏ်သိက္ခာအတွက် အသက်ရှင်မည်မဟုတ်သကဲ့သို့ သင်၏ သိက္ခာအတွက်လည်း အသက်ရှင်မည်မဟုတ်ပေ။ ထိုအစား သင်သည် သမ္မာတရားအား လိုက်စားခြင်း၊ ရိုးသားသူတစ်ဦးဖြစ်ခြင်း၊ ဘုရားသခင်ကို ကျေနပ်စေပြီး စစ်မှန်သော ဖန်ဆင်းခံတစ်ဦးအဖြစ် အသက်ရှင်ရန် အားထုတ်ခြင်းတို့အတွက် အသက်ရှင်လိမ့်မည်။ သင်သည် ဤစည်းမျဉ်းကို လိုက်နာလျှင် သင့်မိသားစုကသင့်အပေါ် ဖြစ်ပေါ်စေသည့် ပုံစံသွင်းသည့် သက်ရောက်မှုများကို လက်လွှတ်ပြီးဖြစ်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၂)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ငယ်ငယ်ကတည်းက အမေက ကျွန်မကို သင်ပေးခဲ့တာကို သတိရသွားတယ်၊ လူဆိုတာ ဘဝမှာ သိက္ခာဆည်ရတယ်၊ ကိုယ့်ရဲ့မကောင်းတဲ့ဘက်ကို ဘယ်တော့မှ အပြင်လူကို မပြရဘူး၊ မဟုတ်ရင် သူတို့က အထင်သေးကြမှာတဲ့။ အဲဒီအချိန်ကစပြီး “သစ်တစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်” ဆိုတဲ့ စာတန်ရဲ့ အဆိပ်အတောက်က ကျွန်မရဲ့စိတ်နှလုံးထဲမှာ နက်နက်ရှိုင်းရှိုင်း အမြစ်တွယ်သွားခဲ့တယ်။ လူဆိုတာ အသက်ရှင်နေသရွေ့ သိက္ခာဆည်ရမယ်၊ ကိုယ့်ရဲ့လိုအပ်ချက်တွေနဲ့ အားနည်းချက်တွေကို ဘယ်တော့မှ ပေါ့ပေါ့ဆဆ မဖော်ထုတ်ရဘူး၊ အဲဒီလိုလုပ်ရင် ကိုယ့်တန်ဖိုးကို လျော့ကျစေပြီး တည်ကြည်မှုနဲ့ ဂုဏ်သိက္ခာကို ဆုံးရှုံးစေမယ်လို့ ကျွန်မ ယုံကြည်ခဲ့တယ်။ ဒီအတွေးအခေါ်တွေနဲ့ အမြင်တွေရဲ့ ထိန်းချုပ်မှုအောက်မှာ သိက္ခာဆည်ဖို့ကို ကျွန်မ အထူးပဲ အာရုံစိုက်ခဲ့တယ်၊ ကိုယ့်ရဲ့အားနည်းချက်တွေနဲ့ လိုအပ်ချက်တွေကို ဘယ်တော့မှ ပေါ့ပေါ့ဆဆ မဖော်ထုတ်ခဲ့ဘူး၊ ဖုံးကွယ် သိုဝှက်ဖို့ နည်းလမ်းတွေရှာဖို့တောင် ကြိုးစားခဲ့တယ်။ ဥပမာအနေနဲ့ ကျောင်းတက်တုန်းကပေါ့၊ မေးခွန်းတချို့ကို ရှင်းရှင်းလင်းလင်း နားမလည်ခဲ့ပေမဲ့ တခြားသူတွေကို မေးလိုက်ရင် မျက်နှာပျက်ပြီး အနှိမ်ခံရမှာစိုးလို့ ကျွန်မ မမေးခဲ့ဘူး။ အခု တာဝန်ထမ်းဆောင်တဲ့အခါမှာလည်း ဒီအတိုင်းပဲ။ အားလုံးအတူတူ ပြဿနာတွေဆွေးနွေးတာက အချင်းချင်းရဲ့ နားလည်မှုနဲ့ အမြင်တွေကို ဖလှယ်ဖို့ပဲလေ။ ကျွန်မတို့က နားလည်သလောက် ပြောသင့်တယ်။ ပိုမိတ်သဟာယပြုလေ ပိုရှင်းလင်းလေပဲ၊ ပြီးတော့ ပြဿနာတွေကို ပိုပြီးပြည့်ပြည့်စုံစုံ မြင်ရတယ်။ ဒါက အလုပ်အတွက် အကျိုးရှိသလို အချင်းချင်းရဲ့လိုအပ်ချက်တွေကိုလည်း ဖြည့်ဆည်းပေးနိုင်တယ်။ ဒါပေမဲ့ ကျွန်မက အမှားများများလုပ်မိရင် ကိုယ့်အစွမ်းအစ နိမ့်ကျတယ်လို့ ထင်သွားစေမှာကို စိုးရိမ်ခဲ့တယ်။ ဒါကြောင့် ကိုယ့်အမြင်ကို ပြောတဲ့အခါ အရမ်းသတိထားတယ်။ စကားတစ်ခွန်းမပြောခင် ဦးနှောက်ထဲမှာ အခေါက်ခေါက်အခါခါ စဉ်းစားရတယ်၊ သတိမထားမိလို့ အရှက်ကွဲရမှာကို ကြောက်နေခဲ့တာ။ ကျွန်မက ပြဿနာတွေကို ပြည့်ပြည့်စုံစုံ မမြင်နိုင်ဘူးဆိုတာ ရှင်းနေပေမဲ့ ကိုယ့်အမြင်ကို အမှန်အတိုင်း မပြောရဲခဲ့ဘူး။ အထင်ကြီးလေးစားခံရဖို့ဆိုတဲ့ ရည်မှန်းချက်အောင်မြင်အောင် တခြားသူတွေရဲ့ နားလည်မှုနဲ့ အမြင်တွေကိုတောင် ကိုယ့်အတွက် ခိုးယူချင်ခဲ့သေးတယ်။ ကြီးကြပ်ရေးမှူးက ကျွန်မကို ဦးဆောင်ပြီး မိတ်သဟာယပြုခိုင်းတဲ့အခါမှာ တက်တက်ကြွကြွ မိတ်သဟာယပြုမယ့်အစား အချိန်ဖြုန်းပြီး တိုးတက်မှုနှောင့်နှေးစေတာကိုပဲ ပိုသဘောကျခဲ့တယ်။ ကိုယ့်အမြင်ကို ပြောရမှာက အရမ်းနာကျင်စရာကောင်းတယ်လို့ ခံစားခဲ့ရပြီး တာဝန်ကို စွန့်လွှတ်ဖို့တောင် စဉ်းစားခဲ့တယ်။ သိက္ခာဆည်ရတာကို တာဝန်ထမ်းဆောင်ခြင်းနဲ့ သမ္မာတရားလက်တွေ့လုပ်ဆောင်ခြင်းထက် ပိုတန်ဖိုးထားခဲ့တယ်။ ဒီစာတန်ဆန်တဲ့ အဆိပ်တွေနဲ့ နေထိုင်ခြင်းက ကျွန်မကို အထူးသဖြင့် တစ်ကိုယ်ကောင်းဆန်ပြီး လှည့်ဖြားတတ်အောင် လုပ်ခဲ့တယ်၊ ရိုးရိုးရှင်းရှင်းနဲ့ ပွင့်ပွင့်လင်းလင်းပြောလိုက်ရင် ကိုယ့်ကိုယ်ကိုယ် အရှက်ကွဲစေမယ်၊ မှားတဲ့အမြင်တစ်ခု ပြောလိုက်မိရင် အရမ်းရှက်စရာကောင်းမှာပဲလို့ အမြဲတမ်း ခံစားခဲ့ရတယ်။ ဒါပေမဲ့ ဘုရားသခင်က အဲဒီလိုမမြင်ဘူး။ ဘုရားသခင်က ကျွန်မတို့ကို ရိုးသားတဲ့သူတွေ ဖြစ်စေချင်တယ်၊ ကိုယ့်ရဲ့ အတွေးအမြင်အမှန်တွေကို အရှိအတိုင်း ဖော်ပြစေချင်တယ်၊ နားလည်သလောက် မိတ်သဟာယပြုစေချင်တယ်၊ ပွင့်ပွင့်လင်းလင်း ကျင့်ကြံပြုမူစေချင်တယ်၊ အဲဒီလိုမှသာ ဂုဏ်သိက္ခာရှိရှိ၊ သမာဓိရှိရှိ အသက်ရှင်နိုင်မှာ။ ကျွန်မမှာ လိုအပ်ချက်တွေနဲ့ အားနည်းချက်တွေ အများကြီးရှိတယ်၊ အားလုံးရဲ့ မိတ်သဟာယပြုခြင်းကနေတစ်ဆင့် ကျွန်မရဲ့လိုအပ်ချက်တွေကို ဖြည့်ဆည်းနိုင်တယ်။ ဒါက တကယ်တော့ သမ္မာတရားကို နားလည်ဖို့ ကျွန်မအတွက် အခွင့်အရေးကောင်းတစ်ခုပဲ။ ဒါပေမဲ့ ကျွန်မက အမြဲတမ်း သိက္ခာဆည်ဖို့ ကြိုးစားခဲ့တယ်၊ အပျက်သဘောဆောင်ပြီး မတက်မကြွဖြစ်ခဲ့တယ်၊ သမ္မာတရားကို ရရှိဖို့ အခွင့်အရေးတွေ အများကြီး ဆုံးရှုံးခဲ့တယ်။ ကျွန်မ ကိုယ့်ကိုယ်ကိုယ် ဒုက္ခပေးနေခဲ့တာပဲ။

နောက်ပိုင်းမှာ ကျွန်မက ကိုယ့်ပြဿနာတွေနဲ့ပတ်သက်ပြီး ဆက်လက်ရှာဖွေခဲ့တယ်၊ လက်တွေ့လုပ်ဆောင်ရမယ့် လမ်းကြောင်းကလည်း ပိုရှင်းလင်းလာတယ်။ ကျွန်မ ဘုရားနှုတ်ကပတ်တော်ကို ဖတ်ခဲ့တယ်။ “ရိုးသားသည့် လူတစ်ဦးဖြစ်ဖို့၊ သင်၏ စိတ်နှလုံးကို အယောက်တိုင်း တွေ့မြင်နိုင်ဖို့အလို့ငှာ၊ သင် တွေးနေသည့် အရာအားလုံးကို မြင်နိုင်ပြီး၊ သင်၏ သရုပ်မှန်ကို ကြည့်ရှုနိုင်ဖို့အလို့ငှာ၊ ဦးစွာပထမ သင်၏ စိတ်နှလုံးကို ဖွင့်ပြရမည်။ သင်သည် မိမိကိုယ်ကိုယ် ရုပ်ဖျက်ဖို့ သို့မဟုတ် ဖုံးကွယ်ဖို့ မကြိုးစားရ။ ထိုအခါမှသာ အခြားလူများက သင့်ကို ယုံကြည်ပြီး ရိုးသားသူတစ်ယောက်ဖြစ်သည်ဟု ယူဆကြလိမ့်မည်။ ဤသည်မှာ အခြေခံအကျဆုံး လက်တွေ့လုပ်ဆောင်ချက်ဖြစ်ပြီး ရိုးသားသော လူတစ်ဦးဖြစ်ခြင်း၏ မရှိမဖြစ်လိုအပ်ချက်တစ်ခုဖြစ်သည်။ သင်သည် အမြဲဟန်ဆောင်လျှင် သန့်ရှင်းခြင်း၊ မြင့်မြတ်ခြင်း၊ ကြီးမြတ်ခြင်း၊ ကိုယ်ကျင့်စရိုက်မြင့်မားခြင်း ရှိကြောင်း အမြဲအယောင်ဆောင်လျှင်၊ သင်သည် လူတို့အား သင်၏ဖောက်ပြန်ပျက်စီးခြင်းနှင့် သင်၏ချွတ်ယွင်းချက်များကို အမြင်မခံလျှင်၊ လူတို့က သင်သည် တည်ကြည်မှုရှိသည်၊ ကြီးမြတ်သည်၊ မိမိကိုယ်ကို ငြင်းပယ်သည်၊ တရားမျှတသည်၊ အတ္တကင်းခြင်းရှိသည်ဟု ထင်ကြစေရန် သင်သည် လူတို့အား ဟန်ဆောင်ထားသော ရုပ်သွင်ကို ပြလျှင် ဤသည်မှာ လှည့်ဖြားခြင်းနှင့် လိမ်ညာခြင်း မဟုတ်လော။ အချိန်ကြာလျှင် လူတို့သည် သင့်ကို ရိပ်စားမိနိုင်လိမ့်မည် မဟုတ်လော။ ထို့ကြောင့် အယောင်ဆောင်ခြင်း မပြုနှင့်၊ သို့မဟုတ် သင့်ကိုယ်သင် မဖုံးကွယ်နှင့်။ ထိုသို့ပြုမည့်အစား အခြားသူများ မြင်ဖို့အတွက် မိမိကိုယ်ကိုယ်နှင့် သင်၏စိတ်နှလုံးကို ဖွင့်ချပြလော့။ သင်သည် အခြားသူများမြင်စေရန် သင်၏စိတ်နှလုံးကို ဖွင့်ဟပြနိုင်လျှင်၊ အပြုသဘောဆောင်သော၊ အပျက်သဘောဆောင်သောအရာနှစ်မျိုးလုံးပါဝင်သော သင်၏အတွေးများနှင့် အစီအစဉ်များအားလုံးကို ဖွင့်ချပြနိုင်လျှင် ဤသည်မှာ ရိုးသားမှုမဟုတ်သလော။...ဤသည်မှာ စွမ်းဆောင်ရရှိရန် လွယ်ကူသလော။ ယင်းက လေ့ကျင့်ခြင်း အချိန်ကာလတစ်ခုအပြင် ဘုရားသခင်ထံ မကြာခဏ ဆုတောင်းခြင်းနှင့် မှီခိုခြင်းတို့လည်း လိုအပ်ပေသည်။ သင်သည် အရာခပ်သိမ်းတွင် စိတ်နှလုံးထဲမှနေ၍ ရိုးရှင်းစွာ၊ ပွင့်လင်းစွာပြောဆိုရန် သင့်ကိုယ်သင် လေ့ကျင့်ရမည်။ ဤကဲ့သို့သော လေ့ကျင့်မှုမျိုးဖြင့် သင် တိုးတက်နိုင်ပေသည်။ သင်သည် အကြီးစား အခက်အခဲကို ကြုံတွေ့လျှင် ဘုရားသခင်ထံ ဆုတောင်းပြီး သမ္မာတရားကို ရှာဖွေရမည်။ သမ္မာတရားကို လက်တွေ့လုပ်ဆောင်နိုင်သည်အထိ သင်၏စိတ်နှလုံးထဲတွင်တွန်းလှန်တိုက်ခိုက်ပြီး ဇာတိပကတိကို အောင်မြင်ဖို့ လိုအပ်သည်။ ထိုသို့သင့်ကိုယ်သင် လေ့ကျင့်ရာတွင် နည်းနည်းချင်းဆိုသလို သင်၏ စိတ်နှလုံးသည် တဖြည်းဖြည်း ဖွင့်ဟလာမည်။ သင်သည် ပို၍ပို၍သန့်စင်လာမည်ဖြစ်ကာသင်၏ အပြောနှင့် အလုပ်၏ သက်ရောက်မှုများသည် ယခင်ကထက် ကွာခြားလိမ့်မည်။ သင်၏အလိမ်အညာများနှင့် လှည့်စားမှုများသည် ပို၍ နည်းပါးလာမည်ဖြစ်ကာ ဘုရားသခင်၏ ရှေ့မှောက်တွင် သင် အသက်ရှင်နိုင်လိမ့်မည်။ ထို့နောက်တွင် သင်သည် အခြေခံအားဖြင့် ရိုးသားသူတစ်ဦး ဖြစ်လာပြီးဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) “ရိုးသားသောလူများက တာဝန်ယူနိုင်ကြသည်။ ၎င်းတို့သည် မိမိတို့၏ တစ်ကိုယ်ရေ အကျိုးအမြတ်များနှင့် ဆုံးရှုံးမှုများကို အလေးမထားပေ။ ဘုရားအိမ်တော်၏ အလုပ်နှင့် အကျိုးစီးပွားတို့ကိုသာ ၎င်းတို့ ကာကွယ်ကြ၏။ ၎င်းတို့သည် တစ်ချက်ကြည့်ရုံဖြင့် အောက်ခြေကို မြင်နိုင်သည့် ကြည်လင်သောရေတစ်ခွက်ကဲ့သို့ ကြင်နာပြီး ရိုးသားသော စိတ်နှလုံးများရှိသည်။ ၎င်းတို့၏ လုပ်ရပ်များကလည်း ပွင့်လင်းမြင်သာမှု ရှိလေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားနှုတ်ကပတ်တော်ကနေ ကျွန်မနားလည်ခဲ့တာက အသင်းတော်မှာ စုဝေးပြီး မိတ်သဟာယပြုတဲ့အခါ ဒါမှမဟုတ် အလုပ်ဆွေးနွေးတဲ့အခါ ရိုးရိုးရှင်းရှင်းနဲ့ ပွင့်ပွင့်လင်းလင်းရှိရမယ်၊ ရိုးသားတဲ့သူတစ်ယောက် ဖြစ်ရမယ်၊ ကိုယ့်ဂုဏ်သိက္ခာနဲ့ အကျိုးစီးပွားကို မစဉ်းစားရဘူး၊ ဖုံးကွယ်ဟန်ဆောင်တာမျိုး မလုပ်ရဘူး။ ကိုယ့်တာဝန်မှာ ပြဿနာတစ်ခုခုတွေ့ရင် အဲဒါတွေအကြောင်း ပွင့်ပွင့်လင်းလင်းပြောသင့်တယ်၊ ကိုယ့်အမြင်ကို ပြောပြဖို့ မကြောက်ရဘူး။ ဒါက အသင်းတော်အလုပ်အတွက် အကျိုးရှိပြီး ညီအစ်ကိုမောင်နှမတွေလည်း တစ်ယောက်ကိုတစ်ယောက် ဖြည့်ဆည်းပေးနိုင်တယ်။ အရင်က ကျွန်မက ကိုယ့်ဂုဏ်သိက္ခာရဲ့ ဘောင်ခတ်မှုကို အမြဲခံခဲ့ရပြီး ကိုယ့်အမြင်ကို ထုတ်မပြောရဲခဲ့ဘူး။ တရားဒေသနာတွေ ဆွေးနွေးတိုင်းမှာ ဖိအားအရမ်းများတယ်လို့ ခံစားခဲ့ရတယ်။ ကိုယ့်လိုအပ်ချက်တွေ ဖော်ထုတ်မိမှာစိုးလို့ ကိုယ့်အမြင်ကို ပြောဖို့ အချိန်ဆွဲခဲ့တယ်၊ တိုးတက်မှုကို အကြိမ်ကြိမ်အခါခါ နှောင့်နှေးစေခဲ့တယ်။ ကိုယ့်မှာ တိုးတက်မှုမရှိရုံသာမကဘူး၊ ဘုရားသခင်ကလည်း ကျွန်မကို စက်ဆုပ်ခဲ့တယ်။ ဒါက သမ္မာတရားကို လက်တွေ့မလုပ်ဆောင်ခြင်းကနေ ရလာတဲ့ ခါးသီးတဲ့အကျိုးဆက်ပဲ။ သခင်ယေရှုပြောခဲ့တာကို ကျွန်မ စဉ်းစားမိတယ်။ “ငါအမှန်ဆိုသည်ကား၊ သင်တို့သည် ပြောင်းလဲ၍ သူငယ်ကဲ့သို့မဖြစ်လျှင် ကောင်းကင်နိုင်ငံတော်သို့ မရောက်ရကြ။” (ရှင်မဿဲခရစ်ဝင် ၁၈:၃) ဘုရားသခင်က ရိုးသားတဲ့လူတွေကို ချစ်တယ်။ တကယ်လို့ ကိုယ်က ကလေးတစ်ယောက်လို ရိုးရှင်းပြီး ရိုးသားမှုမရှိနိုင်ရင် ကယ်တင်ခြင်းခံရမှာ မဟုတ်ဘူး။ အဲဒီအချိန်အတောအတွင်းမှာ ကျွန်မ ဘုရားသခင်ဆီ ခဏခဏ ဆုတောင်းခဲ့တယ်၊ ကိုယ်တော် ကျွန်မရဲ့စိတ်နှလုံးကို စိစစ်ပေးပြီး ယုံကြည်ခြင်းနဲ့ ခွန်အားကို ပေးသနားပါလို့ တောင်းလျှောက်ခဲ့တယ်။ ကျွန်မက ကျွန်မရဲ့ ဂုဏ်သိက္ခာနဲ့ အကျိုးစီးပွားကို စွန့်လွှတ်ဖို့၊ သမ္မာတရားကို လက်တွေ့လုပ်ဆောင်ဖို့နဲ့ ရိုးသားတဲ့လူတစ်ယောက် ဖြစ်ဖို့၊ ကျွန်မ နားလည်သလောက် ပြောဖို့၊ ရိုးရိုးသားသား ဖွင့်ဟဖို့နဲ့ ကိုယ့်ရဲ့ဂုဏ်သိက္ခာနဲ့ အဆင့်အတန်းကို မကာကွယ်တော့ဖို့ ဆန္ဒရှိခဲ့တယ်။

မကြာခင်မှာ ကျွန်မ တခြားနေရာတစ်ခုကို စာနဲ့ပတ်သက်တဲ့ တာဝန်တွေ ထမ်းဆောင်ဖို့ သွားခဲ့တယ်။ တစ်ခါမှာ တရားဒေသနာတစ်ခုကို ဆွေးနွေးတဲ့အခါမှာ အဲဒီထဲက ပြဿနာတစ်ခုကို ကျွန်မ ရှင်းရှင်းလင်းလင်း ထိုးထွင်းမမြင်နိုင်ခဲ့ဘူး။ အကြိမ်ကြိမ်ဖတ်ပြီးတဲ့နောက်မှာတောင် နည်းနည်းရှုပ်ထွေးနေတုန်းပဲ၊ ဒါနဲ့ ကိုယ့်အမြင်ကို ပြောဖို့ ချီတုံချီတုံ ဖြစ်နေခဲ့တယ်။ အချိန်တွေ တရွေ့ရွေ့ ကုန်ဆုံးသွားတာနဲ့အမျှ ကျွန်မ ပိုပြီး စိုးရိမ်လာခဲ့တယ်။ ကိုယ့်ဘာသာကိုယ် တွေးမိတယ်၊ “ငါ ဒီမေးခွန်းနဲ့ပတ်သက်ပြီး သိပ်မရှင်းလင်းသေးဘူး။ ငါ အဲဒီအကြောင်း တစ်ခုခုပြောသင့်လား။ ခုတစ်လော တရားဒေသနာတွေဆွေးနွေးတဲ့အခါ ငါပြောခဲ့တဲ့အမြင်တွေမှာ လမ်းလွဲမှုတချို့ ခဏခဏ ရှိခဲ့တယ်။ ဒီတစ်ခါ ထပ်ပြီး မှားပြောမိရင် ဘယ်လိုလုပ်မလဲ။ ကြီးကြပ်ရေးမှူးနဲ့ ငါ့တွဲဖက်ညီအစ်မက ငါ့ကို ဘယ်လိုထင်သွားကြမလဲ။ ငါ့အစွမ်းအစက တော်တော်ညံ့ပြီး ဒီတာဝန်အတွက် အရည်အချင်းမမီဘူးလို့ သူတို့ ထင်သွားကြမလား။ ငါ့တွဲဖက်ညီအစ်မ အရင်ပြောတာကို စောင့်လိုက်ရင် ကောင်းမယ်။ သူ့အမြင်ကို နားထောင်ပြီးမှ ငါပြောသင့်မပြောသင့် ဆုံးဖြတ်မယ်” ပေါ့။ ဒါပေမဲ့ နောက်တော့ ကျွန်မသာ နောက်ထပ် အချိန်ဆွဲနေရင် အချိန်ဖြုန်းရာကျမှာပဲလို့ ကျွန်မ တွေးခဲ့တယ်။ ကျွန်မ စိတ်နှလုံးထဲမှာ တိတ်တိတ်လေး ဆုတောင်းခဲ့တယ်၊ ဘုရားသခင်ကို ကျွန်မရဲ့စိတ်နှလုံးကို ငြိမ်သက်စေဖို့၊ ဂုဏ်သိက္ခာရဲ့ ချည်နှောင်မှုကနေ လွတ်မြောက်ပြီး နားလည်သလောက် မိတ်သဟာယပြုနိုင်ဖို့ တောင်းလျှောက်ခဲ့တယ်။ အဲဒီအချိန်မှာ ဘုရားနှုတ်ကပတ်တော်ကို ကျွန်မ သတိရလိုက်တယ်။ “အယောင်ဆောင်ခြင်း မပြုနှင့်၊ သို့မဟုတ် သင့်ကိုယ်သင် မဖုံးကွယ်နှင့်။ ထိုသို့ပြုမည့်အစား အခြားသူများ မြင်ဖို့အတွက် မိမိကိုယ်ကိုယ်နှင့် သင်၏စိတ်နှလုံးကို ဖွင့်ချပြလော့။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်) “ရိုးသားသောလူများက တာဝန်ယူနိုင်ကြသည်။ ၎င်းတို့သည် မိမိတို့၏ တစ်ကိုယ်ရေ အကျိုးအမြတ်များနှင့် ဆုံးရှုံးမှုများကို အလေးမထားပေ။ ဘုရားအိမ်တော်၏ အလုပ်နှင့် အကျိုးစီးပွားတို့ကိုသာ ၎င်းတို့ ကာကွယ်ကြ၏။ ၎င်းတို့သည် တစ်ချက်ကြည့်ရုံဖြင့် အောက်ခြေကို မြင်နိုင်သည့် ကြည်လင်သောရေတစ်ခွက်ကဲ့သို့ ကြင်နာပြီး ရိုးသားသော စိတ်နှလုံးများရှိသည်။ ၎င်းတို့၏ လုပ်ရပ်များကလည်း ပွင့်လင်းမြင်သာမှု ရှိလေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားနှုတ်ကပတ်တော်က ကျွန်မစိတ်နှလုံးထဲမှာ ခွန်အားတွေ ပေးခဲ့တယ်။ ဒီပြဿနာကို ကျွန်မ ထိုးထွင်းမမြင်နိုင်ပေမဲ့ ကိုယ့်မှာ ကိုယ်ပိုင်အမြင်တော့ ရှိတယ်။ ငါ သတ္တိရှိရမယ်၊ စိတ်ထဲရှိတဲ့အတိုင်း ပြောရမယ်၊ ဖုံးကွယ်ဟန်ဆောင်တာတွေကို ရပ်ရမယ်။ ဒီလိုနဲ့ ကျွန်မက ကိုယ့်အမြင်တွေကို ဝေမျှပြီး ကိုယ့်ရဲ့ မရှင်းလင်းတဲ့အချက်တွေကိုပါ ပြောလိုက်တယ်။ ကြီးကြပ်ရေးမှူးက ကျွန်မအမြင်ရဲ့ အသေးစိတ်အချက်တချို့ကို ဆွေးနွေးပေးခဲ့ပြီး အဲဒီကနေတစ်ဆင့် ကျွန်မ မရှင်းတဲ့ကိစ္စက ဖြေရှင်းပြီးသွားတယ်၊ ပြီးတော့ ကိုယ့်ရဲ့လိုအပ်ချက်တွေနဲ့ အားနည်းချက်တွေကိုလည်း မြင်ခဲ့ရတယ်။ ကိုယ့်အမြင်နဲ့ အတွေးတွေကို ထုတ်ဖော်ပြောဆိုခဲ့မိလို့ ကျွန်မ အရမ်းကို ဝမ်းသာသွားတယ်၊ မဟုတ်ရင် ဒီပြဿနာနဲ့ပတ်သက်ပြီး ကျွန်မ မရှင်းမလင်းဖြစ်နေဦးမှာပဲ။ ဒီခြေလှမ်းကို လှမ်းလိုက်တာက ကိုယ့်လိုအပ်ချက်တွေကို ထုတ်ဖော်ခဲ့ပေမဲ့ ဒါက ကျွန်မရဲ့လိုအပ်ချက်တွေကို ဖြည့်ဆည်းပေးဖို့လည်း အထောက်အကူဖြစ်ခဲ့တယ်။ အဲဒီနောက်ပိုင်းမှာ အလုပ်အကြောင်း ဆွေးနွေးတာပဲဖြစ်ဖြစ်၊ တရားဒေသနာတွေ ဆွေးနွေးတာပဲဖြစ်ဖြစ် ကျွန်မက အသိစိတ်ရှိရှိနဲ့ ဂုဏ်သိက္ခာကို စွန့်လွှတ်ပြီး နားလည်သလောက် ပြောခဲ့တယ်။ ဒါက ကိုယ့်ရဲ့လိုအပ်ချက်တွေနဲ့ အားနည်းချက်တွေ အများကြီးကို ထုတ်ဖော်ခဲ့ပြီး မျက်နှာတော့ နည်းနည်းပျက်ခဲ့ရပေမဲ့ သက်ဆိုင်ရာ သမ္မာတရား စည်းမျဉ်းတွေအပေါ်မှာ ကျွန်မ ပိုပြီး ရှင်းရှင်းလင်းလင်း ဖြစ်လာခဲ့တယ်၊ ပြီးတော့ တာဝန်ထမ်းဆောင်ရာမှာ ထိရောက်မှုကလည်း အများကြီး တိုးတက်လာခဲ့တယ်။ သမ္မာတရားကို လက်တွေ့လုပ်ဆောင်ပြီး ရိုးသားတဲ့လူတစ်ယောက်ဖြစ်တာက ကျွန်မကို အကျိုးကျေးဇူးတွေ အများကြီး ယူဆောင်ပေးခဲ့တယ်ဆိုတာကို ကျွန်မ အခု တွေ့ကြုံခံစားခဲ့ရပြီ။ တာဝန်ထမ်းဆောင်တဲ့အခါမှာ ဝန်ထုပ်ဝန်ပိုးတွေ အများကြီးနဲ့ သပွတ်အူလိုက်မနေတော့ဘူး၊ ကျွန်မရဲ့စိတ်က အများကြီး ပိုပြီး ရိုးရှင်းလာတယ်။ ကျွန်မရရှိခဲ့တဲ့ လက်တွေ့လုပ်ဆောင်မှုနဲ့ ဝင်ရောက်မှု နည်းနည်းဟာ ဘုရားနှုတ်ကပတ်တော်ရဲ့ ဉာဏ်ပွင့်စေမှုနဲ့ လမ်းပြမှုရဲ့ ရလဒ်ပါပဲ။ ဘုရားသခင်ကို ကျေးဇူးတင်ပါတယ်။


၈၁။ မိသားစုဝင်တွေ ရှင်းလင်းပစ်ခံရတဲ့အခါ ကျွန်မ ရလိုက်တဲ့ သင်ခန်းစာ

ဝေဝေ၊ တရုတ်နိုင်ငံ

ကျွန်မ ၁၇ နှစ်သမီးအရွယ်မှာ မိဘတွေနဲ့အတူ သခင့်ကို စယုံကြည်ခဲ့တယ်။ ၂၀၀၁ ခုနှစ်မှာတော့ ကျွန်မတို့ တစ်မိသားစုလုံး အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ကြပြီး အဲဒီနောက်မှာ အသီးသီး တာဝန်ကိုယ်စီ စထမ်းဆောင်ခဲ့ကြတယ်။ ၂၀၁၂ ခုနှစ် အကုန်မှာ ဧဝံဂေလိဟောပြောနေတုန်း ကျွန်မ စီစီပီရဲ့ ဖမ်းဆီးတာကို ခံခဲ့ရတယ်။ ပြန်လွတ်လာပြီးတဲ့နောက်မှာ ထပ်အဖမ်းခံရတာကို ရှောင်ရှားဖို့ အိမ်ကနေထွက်ပြီး တခြားနေရာမှာ တာဝန်သွားထမ်းဆောင်ခဲ့တယ်။ ၂၀၁၄ ခုနှစ်မှာ ကျွန်မ တာဝန်ထမ်းဆောင်နေတဲ့နေရာမှာ အဖေနဲ့ တွေ့ခဲ့တယ်။ အဖေက တက်တက်ကြွကြွ တာဝန်ထမ်းဆောင်နေတာကို ကျွန်မ မြင်ပြီး အစ်မကလည်း အသင်းတော်မှာ တာဝန်ထမ်းဆောင်နေတယ်ဆိုတာ သိလိုက်ရတော့ ကျွန်မ အရမ်းဝမ်းသာသွားတယ်။ ကျွန်မ တွေးမိတယ်၊ “လွန်ခဲ့တဲ့ ဆယ်နှစ်ကျော်ကာလအတွင်းမှာ ငါတို့မိသားစုဝင် အားလုံး တာဝန်ထမ်းဆောင်နေခဲ့ကြတာပဲ။ ငါတို့ ဒီအတိုင်း ဆက်အသုံးခံပြီး ကြိုးစားအားထုတ်မယ်၊ ပြီးတော့ အနန္တတန်ခိုးရှင် ဘုရားသခင်နောက်ကို အဆုံးထိ လိုက်လျှောက်မယ်ဆိုရင် ဘုရားသခင်ရဲ့ အမှုတော်ပြီးဆုံးတဲ့အခါ ငါတို့တစ်မိသားစုလုံး ကယ်တင်ခြင်းခံရပြီး ဘုရားသခင်ရဲ့ နိုင်ငံတော်ထဲကို ဝင်ရမှာပဲ” လို့ပေါ့။ ဒါပေမဲ့ ကျွန်မ လုံးဝ အံ့ဩသွားရတဲ့ကိစ္စတစ်ခုကတော့ ၂၀၁၅ ခုနှစ်ရဲ့ တစ်ရက်မှာ၊ နယ်မြေခေါင်းဆောင်တွေက အလုပ်နဲ့ပတ်သက်ပြီး ကျွန်မတို့နဲ့ လာဆွေးနွေးတုန်း ကျွန်မရဲ့ ဇာတိအသင်းတော်က ပေးပို့တဲ့ စာတစ်စောင်အကြောင်း ပြောလာတယ်။ အဲဒီစာထဲမှာ အဖေက စုဝေးပွဲတွေမှာ ခေါင်းဆောင်ရဲ့ အပြစ်အနာအဆာတွေကို အမြဲ ရှာတယ်၊ သူ့ကို ဘယ်လိုပဲ မိတ်သဟာယပြုပေးပါစေ သူက လုံးဝ ပြောင်းလဲမလာဘူးလို့ ဆိုတယ်။ အဖေက ခေါင်းဆောင်ဟာ ဘာမှနားမလည်ဘူးလို့တောင် ပြောပြီး သူ့ကို မိတ်သဟာယပြုပေးဖို့ တော်တဲ့လူတစ်ယောက်ယောက် ရှာပေးဖို့ အကြံပေးသေးသတဲ့။ ဒါက ညီအစ်ကို မောင်နှမတွေကို အရမ်း နှောင့်ယှက်ရာရောက်လွန်းလို့ သူတို့ခမျာ အေးအေးဆေးဆေးတောင် မစုဝေးနိုင်ကြတော့ဘူးလေ။ နယ်မြေခေါင်းဆောင်တွေကတော့ အခြေအနေအသေးစိတ်ကို စုံစမ်းပြီးရင် အဖေနဲ့ ကောင်းကောင်းမွန်မွန် မိတ်သဟာယပြုပေးဖို့ စီစဉ်ထားတယ်လို့ ပြောတယ်။ ကျွန်မက တည်ငြိမ်ဟန်လုပ်ပြီး ပြောလိုက်တယ်။ “ကျွန်မအဖေရဲ့ အခြေအနေက ဘယ်လိုလုပ် အရမ်း ဆိုးရတာလဲ” လို့ပေါ့။ ဒါပေမဲ့ ကျွန်မစိတ်ထဲမှာတော့ ဒေါသထွက်ပြီး စိတ်ဆင်းရဲနေခဲ့ရတယ်။ “သူ ဘာဖြစ်နေတာလဲ။ သူ ဘုရားသခင်ကို ယုံကြည်တာ ဆယ်နှစ်ကျော်နေပြီဖြစ်ပေမဲ့ အခုထိ ကိုယ့်တာဝန်ကို ကောင်းကောင်း မထမ်းဆောင်ဘဲ အသင်းတော်အသက်တာကိုတောင် နှောင့်ယှက်နေပါလား” လို့ပေါ့။ အဲဒီအချိန်တုန်းက အဖေ့ကို အမြန်ဆုံး တွေ့ချင်နေမိတယ်။ ဒါမှ သူ့ကို စကားပြောပြီး နောက်ထပ် နှောင့်ယှက်တာတွေ မလုပ်တော့ဖို့ သူ့ကို နားချနိုင်မယ်လေ။ ဒါပေမဲ့ အဖေက တကယ့်ကို မာနထောင်လွှားတဲ့ စိတ်သဘောထားရှိတယ်၊ သူမှန်တယ်လို့ ထင်တဲ့အခါ လုံးဝ အလျှော့မပေးတတ်သလို ကျွန်မ ကြိုးစားနားချတာတွေက အရာထင်မှာ မဟုတ်ဘူးဆိုတာ ကျွန်မ သိတယ်။ ကျွန်မ စပြီး မစိုးရိမ်ဘဲ မနေနိုင်တော့ဘူး။ “အဖေသာ နောင်တမရဘဲ အနှောင့်အယှက်တွေကို ဆက်ဖြစ်စေမယ်ဆိုရင် အဲဒါရဲ့ သဘောသဘာဝက အရမ်း ဆိုးရွားသွားပြီဖြစ်ပြီး ရှင်းလင်းပစ်တာကို သူ ရင်ဆိုင်ရလိမ့်မယ်။ သခင့်ကို စရှာတွေ့တဲ့အချိန်ကနေ ဘုရားသခင်ရဲ့ ဒီအဆင့် အမှုတော်ကို လက်ခံတဲ့အထိဆိုရင် အဖေ ယုံကြည်လာတာ အနှစ် ၂၀ နီးပါးရှိပြီ။ ဒီကာလအတောအတွင်းမှာ သူ ဒုက္ခတွေအများကြီး ခံခဲ့ရတယ်၊ အန္တရာယ်များတဲ့ အခြေအနေတွေမှာတောင် သူ့တာဝန်တွေကို ဆက်ထမ်းဆောင်ခဲ့တာ။ သူသာ ရှင်းလင်းပစ်ခံလိုက်ရရင် သူခံခဲ့ရတဲ့ ဒုက္ခတွေအားလုံးက အလကားဖြစ်မသွားဘူးလား။ သူ့ရဲ့ ယုံကြည်ခြင်း အသက်တာ လုံးဝ ပြီးသွားမှာပဲ”လို့ တွေးမိတယ်။ ဒါကိုတွေးမိပြီးတော့ ခေါင်းဆောင်တွေကို ကျွန်မ ပြောလိုက်တယ်။ “ကျွန်မသာ အဖေနဲ့တွေ့ပြီး သူ့ကို သဘောပေါက်အောင် ပြောပြနိုင်ရင် သူ့အခြေအနေ ပြောင်းလဲသွားနိုင်လောက်ပါတယ်” လို့ပေါ့။ သူတို့ထဲက တစ်ယောက်က ပြောတယ်။ “ညီမ အခု ခံစားချက်တွေ အရမ်းပြင်းထန်နေတယ်။ အခုသာ အဖေ့ဆီသွားရင် ညီမက တဇောက်ကန်းဆန်စွာနဲ့ဖြစ်ဖြစ်၊ သံယောဇဉ်ကြောင့်ဖြစ်ဖြစ် လုပ်မိလိမ့်မယ်။ ညီမမှာလည်း လုပ်စရာ ကိုယ့်တာဝန်နဲ့ကိုယ် ရှိသားပဲ။ ညီမအဖေနဲ့ ကျွန်မတို့ပဲ သွားပြီး မိတ်သဟာယ ပြုလိုက်ပါ့မယ်။ လောလောဆယ် ကိုယ့်တာဝန်ကိုပဲ အာရုံစိုက်ပါ” တဲ့။ ခေါင်းဆောင်ပြောတာ မှန်တယ်၊ သူတို့ကိုပဲ အဖေနဲ့ မိတ်သဟာယပြုခိုင်းတာ ပိုကောင်းမယ်လို့ ကျွန်မ တွေးလိုက်တယ်။ နောက်ရက်အနည်းငယ်မှာတော့ အဖေ့အခြေအနေကြောင့် ကျွန်မ စိတ်အနှောင့်အယှက်ဖြစ်လွန်းလို့ အိပ်မပျော်ဘူး၊ စားမဝင်ဘူး၊ အတွေးတွေကလည်း ရှုပ်ထွေးပြီး ကိုယ့်တာဝန်တွေကို အာရုံမစိုက်နိုင်ခဲ့ဘူး။ ခေါင်းဆောင်တွေရဲ့ မိတ်သဟာယပြုပေးမှုကနေတစ်ဆင့် အဖေ့အခြေအနေ ပြောင်းလဲသွားနိုင်မယ်၊ အနည်းဆုံးတော့ ရှင်းလင်းပစ်မခံရလောက်ဘူးလို့ ကျွန်မ မျှော်လင့်ခဲ့တယ်။ ဘုရားအိမ်တော်မှာ အစေခံဖို့လောက် သူနေခွင့်ရနေသရွေ့ သူ ကယ်တင်ခြင်းခံရဖို့ မျှော်လင့်ချက် ရှိဦးမှာပဲလို့ ကျွန်မ ခံစားခဲ့ရတယ်။ ဒါကြောင့် အဖေ ပြောင်းလဲသွားပြီဆိုတဲ့ သတင်းကောင်းကို ခေါင်းဆောင်တွေ ယူလာမှာကို ကျွန်မ နေ့တိုင်း မျှော်နေခဲ့တာ။

မကြာခင်မှာပဲ သန့်စင်ခြင်းအလုပ်အတွက် တာဝန်ရှိတဲ့ ညီအစ်ကိုမောင်နှမတွေက ကျွန်မဆီ စာတစ်စောင် ပေးပို့လာတယ်။ အဖေ့ရဲ့ တစ်လျှောက်လုံး အပြုအမူနဲ့ပတ်သက်တဲ့ အကြောင်းအရာတွေကို ပံ့ပိုးပေးဖို့ မေးမြန်းထားတာပေါ့။ အဲဒီစာကို ဖတ်လိုက်တဲ့အချိန်မှာ ကျွန်မ ရင်ထဲမှာ မပြောပြတတ်အောင် နာကျင်ရပြီး မျက်ရည်တွေ ဝဲလာခဲ့တယ်။ ဒီအဖြစ်မှန်ကို လက်ခံဖို့ ကျွန်မအတွက် အရမ်းခက်ခဲခဲ့တယ်။ ကျွန်မ ကိုယ့်ဘာသာ တွေးမိတယ်။ “အဖေ့ပြဿနာက ဆိုးရွားတဲ့ပုံပဲ။ သူ့အပြုအမူတွေ ဆိုးရွားတယ်ဆိုရင် သူ ရှင်းလင်းပစ်ခံရတော့မှာ၊ သူသာ ရှင်းလင်းပစ်ခံလိုက်ရရင် သူ့ရဲ့ ယုံကြည်ခြင်းလမ်းကြောင်းက အပြီးတိုင် ဆုံးခန်းတိုင်သွားပြီး ကယ်တင်ခြင်းရဖို့ မျှော်လင့်ချက် လုံးဝ ရှိတော့မှာ မဟုတ်ဘူး။ အဖေက အသက် ၆၀ ကျော်နေပြီ၊ ဘုရားသခင်ကို ယုံကြည်လာတာလည်း ဒီလောက်ကြာနေပြီ။ သူသာ ရှင်းလင်းပစ်ခံလိုက်ရရင် ဘယ်လိုလုပ် ခံနိုင်ရည်ရှိပါ့မလဲ” လို့ပေါ့။ ကျွန်မ အခြေအနေ မမှန်တော့ဘူးဆိုတာ သတိထားမိပြီး ဘုရားသခင်ဆီ အမြန်ပဲ ဒူးထောက် ဆုတောင်းလိုက်တယ်။ “ဘုရားသခင်၊ အဖေ ရှင်းလင်းပစ်ခံရဖို့ ကြုံနေရတာကို မြင်ရတာ အရမ်း နာကျင်ရပါတယ်။ ကိုယ်တော့်ကို မညည်းညူမိအောင်၊ နာခံမှုရှိနိုင်အောင် သမီးရဲ့ စိတ်နှလုံးကို စောင့်ရှောက်ပေးတော်မူပါ” ဆိုပြီး ထပ်ခါထပ်ခါ ဆုတောင်းခဲ့တယ်။ သုံးသပ်ချက် ရေးနေတုန်းမှာ အဖေ့ရဲ့ လူ့သဘာဝ မကောင်းတာတွေ၊ လောကမှာတုန်းက တရားလွန်တဲ့ ကိစ္စတချို့ကို သူ လုပ်လုနီးပါး ဖြစ်ခဲ့တာတွေကို ကျွန်မ ပြန်တွေးမိတယ်။ အဖေ့ရဲ့ ဒီလိုအပြုအမူတွေအကြောင်း ကျွန်မ ရေးလိုက်လို့ အသင်းတော်ကသာ သူ့ရဲ့ တစ်လျှောက်လုံး အပြုအမူ ကို သုံးသပ်လိုက်မယ်ဆိုရင် သူ့ကို ရှင်းလင်းပစ်ဖို့ ဆုံးဖြတ်လိုက်ကြမှာ မဟုတ်လား။ ငယ်ငယ်လေးကတည်းက အဖေက ကျွန်မအပေါ် အရမ်းကောင်းခဲ့တာ။ ငယ်ငယ်တုန်းက ကျွန်မက ကျန်းမာရေး သိပ်မကောင်းတော့ အအေးမိ ခဏခဏ ဖြစ်တတ်တယ်။ ဆေးထိုးပြီးရင် လမ်းမလျှောက်ချင်တော့ဘူးလေ၊ အဲဒီအခါကျရင် အဖေက ကျွန်မကို အိမ်အထိ ကုန်းပိုးပြန်လေ့ရှိတယ်။ အိမ်ကနေခွဲပြီး တာဝန်ထမ်းဆောင်နေတဲ့ နှစ်တွေမှာဆိုရင်လည်း မိဘတွေက ကျွန်မအတွက် ပိုက်ဆံစုဖို့ ချိုးခြံချွေတာခဲ့ကြတာ၊ ပြီးတော့ ကျွန်မကို အများကြီး ကူညီပေးခဲ့ကြတာ။ ယောက္ခမဘက်က လူတွေ အိမ်လာပြီး ရန်ရှာတာမျိုး ခဏခဏ ကြုံရတုန်းကလည်း အဖေကပဲ ဖြေရှင်းပေးခဲ့တာလေ။ အဖေက ကျွန်မကိစ္စတွေနဲ့ပတ်သက်ပြီး သူ့ကိုယ်သူ တော်တော် စိတ်ဒုက္ခခံခဲ့တာပါ။ ကျွန်မ တွေးမိတယ်။ “အဖေ့ရဲ့ မကောင်းတဲ့ လူ့သဘာဝအကြောင်း ငါ မရေးဘဲ နေလိုက်ရင် ကောင်းမလား၊ အဲဒီအစား သူ စိတ်အားထက်သန်မှုနဲ့ အသုံးခံခဲ့တဲ့အကြောင်းပဲ ရေးလိုက်မယ်လေ။ အဲဒါဆိုရင် ညီအစ်ကို မောင်နှမတွေက အဖေ့ရဲ့ အရင်က အပြုအမူတွေ ကောင်းတယ်ဆိုတာ မြင်သွားပြီး သူ့ကို အစေခံဖို့ ဆက်ထားပေးကောင်း ထားပေးကြမှာပါ၊ အဲဒါဆို အဖေ့အတွက် ကယ်တင်ခြင်းရဖို့ မျှော်လင့်ချက် ရှိနေဦးမှာပဲ” လို့ပေါ့။ ဒါပေမဲ့ ဒီလိုလုပ်တာ မသင့်လျော်ဘူးလို့လည်း ကျွန်မ ခံစားမိတယ်။ နောက်ရက်အနည်းငယ်မှာ ဒီကိစ္စကြောင့် ကျွန်မ စိတ်အနှောင့်အယှက်ဖြစ်လွန်းလို့ ကိုယ့်တာဝန်ကို အာရုံမစိုက်နိုင်ခဲ့ဘူး။ နာကျင်နေတဲ့အချိန်မှာပဲ ဘုရားနှုတ်ကပတ်တော် တစ်ကြောင်းကို ကျွန်မ သတိရလိုက်တယ်။ “တစ်ဦးတလေက အသင်းတော်ကို ထိခိုက်နစ်နာစေသော တစ်စုံတစ်ခုကို လုပ်ဆောင်ပါက ၎င်းမှာ သင်၏ မိဘများပင်ဖြစ်ပါစေ လက်ခံနိုင်ဖွယ် မဟုတ်ပေ။” ဒါနဲ့ အဲဒီစာကြောင်းပါတဲ့ နှုတ်ကပတ်တော်အပိုဒ်ကို ကျွန်မ ရှာဖွေကြည့်လိုက်တယ်။ ဘုရားသခင်က ပြောသည် “သင်သည် ကြံ့ခိုင်ခြင်းနှင့် အားမာန်ကို ပြသကာ၊ ငါအတွက် သင်၏ သက်သေခံချက်၌ မြဲမြံစွာ ရပ်တည်ရမည်ဖြစ်သည်။ ထ၍ ငါ၏ကိုယ်စား စကားပြောလော့၊ ထို့ပြင် အခြားသောလူတို့ ပြောကောင်းပြောမည့်အရာကို မကြောက်ရွံ့လေနှင့်။ ငါ၏ ရည်ရွယ်ချက်များကိုသာ အထမြောက်အောင် လုပ်ဆောင်ပြီး မည်သူ့ကိုမျှ သင့်အား ဘောင်ခတ်ခွင့် မပေးလေနှင့်။...ငါသည် သင်၏ ကိုးစားရာနှင့် သင်၏အကွယ်အကာဖြစ်ကာ၊ အရာခပ်သိမ်းသည် ငါ၏လက်ထဲတွင်ရှိသည်။ သို့ဖြစ်လျှင် သင်သည် အဘယ်အရာကို ကြောက်သနည်း။ သင်သည် လွန်ကဲစွာ တွယ်တာနေသည် မဟုတ်လော။ သင်သည် သင်၏ ခံစားချက်များကို တတ်နိုင်သမျှအမြန်ဆုံး ဖယ်ရှားရမည်။ ငါသည် ခံစားချက်ကြောင့် လုပ်ဆောင်မှုမပြုဘဲ၊ ထိုအစား ဖြောင့်မတ်ခြင်းကို ကျင့်သုံးသည်။ တစ်ဦးတလေက အသင်းတော်ကို ထိခိုက်နစ်နာစေသော တစ်စုံတစ်ခုကို လုပ်ဆောင်ပါက ၎င်းမှာ သင်၏ မိဘများပင်ဖြစ်ပါစေ လက်ခံနိုင်ဖွယ် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၉)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ တော်တော်လေး စိတ်ဆင်းရဲပြီး ဝမ်းနည်းရတယ်။ ကိစ္စရပ်တွေ ကြုံလာတဲ့အခါ သံယောဇဉ်ကို အခြေခံပြီး မလုပ်ဘဲ သမ္မာတရားဘက်ကနေ ရပ်တည်ဖို့၊ သမ္မာတရား စည်းမျဉ်းတွေကို ကိုင်စွဲပြီး ဘုရားအိမ်တော်ရဲ့ အကျိုးစီးပွားကို ကာကွယ်ဖို့ဆိုတာ ဘုရားသခင်ရဲ့ ရည်ရွယ်ချက်ပဲ။ ဒါပေမဲ့ အဖေ့ရဲ့ တစ်သမတ်တည်းဖြစ်တဲ့ အပြုအမူ အသေးစိတ်ကို ပို့ပေးရမယ်လို့ သိလိုက်ရတဲ့အခါမှာတော့ ကျွန်မက သမ္မာတရား စည်းမျဉ်းတွေနဲ့အညီ ကိစ္စရပ်တွေကို မကြည့်ခဲ့ဘူး။ အဲဒီအစား ငယ်ငယ်ကတည်းက အဖေ ကျွန်မအပေါ် ဘယ်လောက် ကောင်းခဲ့တယ်ဆိုတာကိုပဲ တမ်းတနေပြီး ကိုယ့်ရဲ့ ရပ်တည်ချက်နဲ့ စည်းမျဉ်းတွေကို ပစ်ပယ်ခဲ့တယ်။ ကျွန်မက အဖေ့ကို သွားတွေ့ပြီး ပြောပြဖို့၊ နောက်ထပ် မနှောင့်ယှက်တော့အောင် တားဖို့တောင် စဉ်းစားခဲ့သေးတယ်။ အဲဒီလိုနဲ့ သူ ရှင်းလင်းပစ်ခံရတော့မှာ မဟုတ်ဘဲ အလုပ်လုပ်ပေးဖို့ ဆက်နေခွင့်ရမယ်၊ ကယ်တင်ခြင်းရဖို့ အခွင့်အရေး ရှိမယ်ဆိုပြီးပေါ့လေ။ သုံးသပ်ချက် ရေးတဲ့အချိန်မှာ ကျွန်မသာ အသိစိတ်နဲ့ ဆင်ခြင်တုံတရား နည်းနည်းလောက် ရှိခဲ့မယ်ဆိုရင် ဘုရားသခင်ဘက်က ရပ်တည်ပြီး အသင်းတော်အလုပ်ကို ကာကွယ်သင့်တာ၊ ပြီးတော့ သူလုပ်ခဲ့မှန်း ကျွန်မသိတဲ့ အပြုအမူတွေအကြောင်း ရိုးရိုးသားသား ရေးသင့်တာ။ ဒါပေမဲ့ သံယောဇဉ်ကို အခြေခံပြီး အဖေ့ကို မျက်နှာသာပေးခဲ့တယ်၊ သူ့ရဲ့ မကောင်းတဲ့ အပြုအမူတွေကို ဖုံးဖိထားတာ၊ ဒါမှမဟုတ် ချန်လှပ်ထားတာမျိုး လုပ်ပြီး သူ့ရဲ့ ကောင်းတဲ့ အပြုအမူတွေအကြောင်းပဲ ရေးချင်ခဲ့တာ။ ကျွန်မမှာ ဘုရားသခင်ကို ကြောက်ရွံ့တဲ့ စိတ်နှလုံး ဘယ်နားမှာ ရှိလို့လဲ။ ဒါကို သဘောပေါက်သွားတဲ့အခါ၊ ကျွန်မ သိသမျှ အဖေ့ရဲ့ အပြုအမူတွေ အကုန်လုံးကို ချရေးလိုက်ပြီး ညီအစ်ကို မောင်နှမတွေဆီ အစီရင်ခံစာ ပေးပို့လိုက်တယ်။

ခဏကြာတော့ အဖေ ရှင်းလင်းပစ်ခံလိုက်ရတဲ့ ကြေညာချက်ကို ကျွန်မ တွေ့လိုက်ရတယ်။ အဖေက ခေါင်းဆောင်ရဲ့ အားနည်းချက်တွေကို လိုက်ရှာနေရုံတင် မကဘူး၊ သမ္မာတရားကိုလည်း လုံးဝ လက်မခံခဲ့ဘူး။ ဘုရားနှုတ်ကပတ်တော်တွေကိုလည်း တလွဲအဓိပ္ပာယ်ကောက်ပြီး သူ့ကို မိတ်သဟာယပြုပေးတဲ့ ဘယ်သူ့ကိုမဆို ပြစ်တင်ရှုတ်ချပြီး စွပ်စွဲခဲ့တယ်။ သူက အသင်းတော်အသက်တာကို တောက်လျှောက် နှောင့်ယှက်ခဲ့တဲ့အပြင် နောင်တရဖို့လည်း လုံးဝ ငြင်းဆန်ခဲ့လို့ နောက်ဆုံးမှာ ရှင်းလင်းပစ်ခံလိုက်ရတယ်။ အဖေ့ရဲ့ တစ်လျှောက်လုံး အပြုအမူကို အခြေခံပြီး ပြောရရင် သူက တကယ့်ကို အဓိပ္ပာယ်မရှိဘဲ ဝိညာဉ်ရေးရာ နားလည်သဘောပေါက်မှု ကင်းမဲ့နေတာ၊ ပြီးတော့ သူ့သဘာဝက သမ္မာတရားကို အလွန်အမင်း မနှစ်မြို့ပြီး မုန်းတီးတယ်။ သူ ရှင်းလင်းပစ်ခံရတာက ဘုရားသခင်ရဲ့ ဖြောင့်မတ်ခြင်းကို အပြည့်အဝ ထုတ်ဖော်ပြသလိုက်တာပါပဲ။ ဒါကို မြင်လိုက်ရတော့ အဖေ့အပေါ်ထားတဲ့ သံယောဇဉ်ကို ကျွန်မ ရင်ထဲကနေ အပြီးတိုင် လွှတ်ချလိုက်နိုင်ခဲ့တယ်။

၂၀၂၂ ခုနှစ်၊ မတ်လရဲ့ ရက်တစ်ရက်မှာ အစ်မရဲ့ အသင်းတော် ခေါင်းဆောင်တွေဆီက စာတစ်စောင် ရခဲ့တယ်။ ၂၀၂၁၊ ဩဂုတ်လကတည်းက အစ်မ စုဝေးပွဲ မတက်တော့တဲ့အကြောင်း ရေးထားတယ်။ စည်းမျဉ်းတွေအရ အချိန်အကြာကြီး စုဝေးပွဲမတက်တဲ့သူ၊ သမ္မာတရား မလိုက်စားတဲ့သူ၊ ဒါမှမဟုတ် တာဝန်မထမ်းဆောင်တဲ့သူတွေကို ရှင်းလင်းပစ်ရမယ်လေ။ ပြီးတော့ အစ်မရဲ့ တစ်လျှောက်လုံး အပြုအမူအကြောင်း အမြန်ဆုံး ရေးပေးဖို့ သူတို့ မေးမြန်းလာတယ်။ ဒါကို ဖတ်လိုက်ရတော့ ကျွန်မ ရင်ထဲမှာ ဆို့နင့်သွားမတတ် နာကျင်ရပြီး ဒီအဖြစ်မှန်ကို လက်မခံနိုင်ဖြစ်ခဲ့ရတယ်။ ကျွန်မ စိတ်တွေ ရှုပ်ထွေးလွန်းလို့ အလုပ်နဲ့ပတ်သက်ပြီး ညီအစ်မတွေနဲ့ ဆွေးနွေးတဲ့အပေါ် အာရုံမစိုက်နိုင်တော့ဘဲ ကျွန်မရဲ့ ခေါင်းကို ကိုင်ရင်းနဲ့ ခွေခွေလေးနေပြီး ရှိုက်ခိုနေမိတယ်။ ညီအစ်မတွေက ကျွန်မ ဒီလိုဖြစ်နေတာမြင်တော့ မိတ်သဟာယပြုပေးပြီး လာကူညီကြပေမဲ့ သူတို့စကားတွေက ကျွန်မခေါင်းထဲ မဝင်ခဲ့ဘူး။ ကျွန်မ ကိုယ့်ဘာသာ တွေးမိတယ်။ “ဘယ်လိုဖြစ်ပြီး ဒီလိုဖြစ်ရတာလဲ။ တစ်လောကမှ အစ်မက ငါ့ဆီ စာနဲ့အတူ သုံးရမဲ့ငွေတချို့တောင် ပို့ပေးလိုက်သေးတာ။ လပိုင်းလေးအတွင်းမှာ သူ ဘယ်လိုလုပ် အသင်းတော်နဲ့ အဆက်အသွယ် ပြတ်သွားရတာလဲ။ အိမ်မှာ တစ်ခုခု ဖြစ်လို့များလား။ အစ်မ ဘုရားသခင်ကို စယုံကြည်တုန်းကဆိုရင် အမြဲတမ်း စိတ်အားထက်သန်စွာ အသုံးခံခဲ့တာ၊ တာဝန်တွေမှာလည်း တက်ကြွခဲ့တာ ကျွန်မ မှတ်မိသေးတယ်။ စုဝေးပွဲတွေ မတက်နိုင်လောက်အောင် အိမ်မှာ အကြီးအကျယ် ကိစ္စတစ်ခုခု ဖြစ်လို့နေမှာပါ။ အသင်းတော်အနေနဲ့ နောင်တရဖို့ သူ့ကို နောက်ထပ် အခွင့်အရေး ပေးသင့်တာ မဟုတ်ဘူးလား” လို့ပေါ့။ အသင်းတော်က အစ်မရဲ့ တစ်လျှောက်လုံး အပြုအမူနဲ့ပတ်သက်တဲ့ သတင်းအချက်အလက်တွေကို စုဆောင်းနေရုံသာ ရှိသေးကြောင်း၊ အစ်မသာ စစ်မှန်တဲ့ နောင်တရပြီး ဘုရားသခင်ကို ကောင်းကောင်းမွန်မွန် ယုံကြည်ချင်စိတ် ရှိမယ်ဆိုရင် နောင်တရဖို့ အခွင့်အရေးရှိနေသေးတာကို ကျွန်မ သိလိုက်ရတယ်။ ဒါပေမဲ့ ကျွန်မ စိုးရိမ်နေတုန်းပဲ။ “အစ်မသာ စုဝေးပွဲတွေဆီ အမြန် ပြန်မလာရင် ဘယ်လိုလုပ်မလဲ” လို့ပေါ့။ အဲဒီညမှာ ကျွန်မ အိပ်ရာထဲ လူးလိမ့်နေပြီး အိပ်လို့မပျော်နိုင်ဘူး။ ကျွန်မတို့ မိသားစုတစ်စုလုံး ဘုရားသခင်ကို ယုံကြည်ပြီး တာဝန်ကိုယ်စီ ထမ်းဆောင်ခဲ့ကြတဲ့ နှစ်သက်စရာ အမှတ်တရတွေက ရုပ်ရှင်ပြသလိုပဲ စိတ်ထဲမှာ ပေါ်လာတယ်။ ငယ်ငယ်ကတည်းက အစ်မက ကျွန်မကို အမြဲ ဂရုစိုက်ခဲ့တာ။ ကျွန်မ အခြေအနေ မကောင်းတဲ့အခါ သူက ကူညီထောက်ပံ့ပေးတယ်၊ အသင်းတော်မှာ ကျွန်မ တာဝန်ထမ်းဆောင်နေတုန်းကလည်း သူက သုံးဖို့ငွေ ခဏခဏ ပို့ပေးခဲ့တာလေ။ အစ်မသာ ရှင်းလင်းပစ်ခံလိုက်ရရင် ကယ်တင်ခြင်းရဖို့ မျှော်လင့်ချက် လုံးဝ ရှိတော့မှာ မဟုတ်ဘူး။ ဒါကို တွေးမိတိုင်း ကျွန်မ ရင်ထဲမှာ ဆွေးမြေ့ပြီး နာကျင်ရတယ်။ နောက်ရက်အနည်းငယ်မှာ အစ်မကိစ္စကြောင့် ကျွန်မ အခြေအနေ တော်တော်ဆိုးနေခဲ့ပြီး ကျွန်မရဲ့တာဝန်တွေမှာ စိတ်ငြိမ်ငြိမ် မထားနိုင်ခဲ့ဘူး။ ကျွန်မ တွေးမိတယ်။ “ငါ အိမ်ပြန်ပြီး အစ်မကို သဘောပေါက်အောင် နားချမှ ဖြစ်မယ်။ သူ အသင်းတော်ကို ပြန်လာပြီး သူ့တာဝန်တွေကို အတတ်နိုင်ဆုံး ပြန်လုပ်သရွေ့ သူ ရှင်းလင်းပစ်ခံရမှာ မဟုတ်ဘူး” လို့ပေါ့။ ဒါပေမဲ့ နောက်တော့ တွေးမိတယ်။ “ဘုရားကို ယုံကြည်တဲ့အတွက် ငါ အဖမ်းခံရပြီးပြီ။ ရဲမှတ်တမ်းလည်း ရှိတယ်။ ငါသာ မဆင်မခြင် အိမ်ပြန်ပြီး အဖမ်းခံလိုက်ရရင် တာဝန်တွေ ထမ်းဆောင်နိုင်တော့မှာ မဟုတ်ဘူး၊ ပြီးတော့ ညီအစ်ကို မောင်နှမတွေကိုပါ ရောပြီး ဒုက္ခပေးသလို ဖြစ်သွားလိမ့်မယ်။ အကျိုးဆက်တွေက မတွေးရက်နိုင်အောင်ဖြစ်မှာပဲ” လို့ပေါ့။ ကျွန်မ စိတ်တွေ ရှုပ်ထွေးနေပြီး ဘာလုပ်ရမှန်း မသိခဲ့ဘူး။ သုံးရက်ကြာတော့ ကျွန်မ ခေါင်းမူးလာတယ်၊ ရင်တုန်ပြီး ရင်ကျပ်လာတယ်၊ အသက်ရှူရတာလည်း ခက်လာတယ်။ လမ်းလျှောက်နေရင်တောင် အချိန်မရွေး လဲကျသွားနိုင်သလို ခံစားရတယ်။ အဲဒီတော့မှ ကိုယ့်ကိုယ်ကိုယ် ပြန်ဆင်ခြင်မိပြီး အိမ်ပြန်မယ့် စိတ်ကူးကို လက်လျှော့လိုက်တော့တယ်။ ဒါပေမဲ့ အစ်မ ရှင်းလင်းပစ်ခံရနိုင်တယ်ဆိုတဲ့ အတွေးက ကျွန်မကို နည်းနည်း ဝမ်းနည်းစေတုန်းပဲ။ ကျွန်မ အနားမှာရှိတဲ့ ညီအစ်မတစ်ယောက်ကို ကျွန်မအခြေအနေ ပြောပြလိုက်တော့ သူက ဘုရားနှုတ်ကပတ်တော် အပိုဒ်တချို့ကို ဖတ်ပြတယ်။ အဲဒီညီအစ်မနဲ့ မိတ်သဟာယပြုပြီးတဲ့နောက်မှာ ဘုရားအိမ်တော်ဟာ သမ္မာတရားနဲ့ ဖြောင့်မတ်ခြင်းက အုပ်စိုးတဲ့နေရာဖြစ်ပြီး ဘုရားအိမ်တော်က လူကောင်းတစ်ယောက်ကို ဘယ်တော့မှ မတရားမလုပ်ဘူး၊ မကောင်းမှုပြုသူကိုလည်း ဘယ်တော့မှ လွတ်ငြိမ်းခွင့်မပေးဘူးဆိုတာ ကျွန်မ နားလည်သွားတယ်။ အသင်းတော်က အစ်မရဲ့ တစ်သမတ်တည်းဖြစ်တဲ့ အပြုအမူ မှတ်တမ်းကို စုဆောင်းနေတာဟာ ဘုရားသခင်ရဲ့ ခွင့်ပြုချက်အောက်မှာ ရှိနေတာပဲ။ ဒီကိစ္စကို ကျွန်မ သဘောမပေါက်နိုင်သေးပေမဲ့ အရင်ဆုံး နာခံသင့်တယ်၊ ပြီးတော့ သူ့အပြုအမူနဲ့ပတ်သက်ပြီး ကျွန်မ သိထားသမျှကို ပံ့ပိုးပေးသင့်တယ်။ အသင်းတော်က သူ့ကို စည်းမျဉ်းတွေနဲ့အညီ သေချာပေါက် ကိုယ်တွယ်ဖြေရှင်းမှာပါပဲ။

နောက်ပိုင်းမှာ အစ်မ ရှင်းလင်းပစ်ခံလိုက်ရတယ်။ ညီအစ်ကို မောင်နှမတွေ ပေးထားတဲ့ အစ်မရဲ့ အပြုအမူ မှတ်တမ်းကို ကျွန်မ မြင်ခဲ့ရပြီး၊ ဒီနှစ်တွေမှာ အစ်မက သူ့သား တက္ကသိုလ်ဝင်ခွင့်အတွက် ပိုက်ဆံရှာဖို့ပဲ အာရုံစိုက်ခဲ့တဲ့အပြင် တာဝန်တွေအတွက် ဝန်တာထားတဲ့စိတ် လုံးဝ မရှိခဲ့ဘူးလို့ ဖော်ပြထားတယ်။ သူ့ရဲ့တာဝန်တွေမှာ သူက အမြဲ ဝတ်ကျေတမ်းကျေလုပ်တယ်၊ ကိစ္စတွေကို သူ ကြိုက်တဲ့အတိုင်းလုပ်တယ်၊ အချိန်ဆွဲတယ်၊ တာဝန်မဲ့တဲ့အပြင် အသင်းတော်အလုပ်ကိုလည်း အကြီးအကျယ် နှောင့်နှေးစေခဲ့တယ်။ ညီအစ်ကို မောင်နှမတွေက သူ့ပြဿနာတွေကို ထောက်ပြပြီး အကြိမ်ကြိမ် ကူညီပေးခဲ့တာတောင် သူက နောင်တရတာ၊ စိတ်မကောင်းဖြစ်တာ လုံးဝမရှိဘဲ ဒီအတိုင်းပဲ ဆက်နေခဲ့တာလေ။ အိမ်မှာလည်း ဘုရားနှုတ်ကပတ်တော် စားသောက်တာ၊ ဘုရားအိမ်တော်က ထုတ်လုပ်တဲ့ ဗီဒီယိုတွေ ကြည့်တာမျိုး သိပ်မရှိဘဲ နေ့တိုင်း ပိုက်ဆံရှာဖို့ပဲ လုပ်နေခဲ့တယ်။ နောက်ပိုင်းကျတော့ စုဝေးပွဲတွေတောင် မတက်တော့ဘူးတဲ့။ ညီအစ်မတစ်ယောက်က သူ့ကို အားပေးဖို့ သွားခဲ့ပေမဲ့ သူက သူက ဒီလိုပြောတယ်။ “အမေ နေမကောင်းတုန်းက ဘုရားသခင်ကို ယုံကြည်ပြီးနောက်ပိုင်း ရောဂါပျောက်သွားလို့ ငါလည်း လိုက်ယုံခဲ့တာ။ အခု အမေ့ရောဂါ ပြန်ဖြစ်လာတော့ ဘုရားရှိတယ်လို့ ငါ ဘာလို့ မခံစားရတာလဲ” တဲ့။ အဲဒီလိုပြောပြီးတာနဲ့ သူ ထွက်သွားပါလေရော။ ဒီအပြုအမူတွေကို မြင်လိုက်ရတော့ ကျွန်မ အရမ်း ဒေါသထွက်သွားတယ်။ “သူ ဘယ်လိုလုပ် ဒီလိုစကားမျိုး ပြောထွက်ရတာလဲ။ သူက မယုံကြည်သူ ပဲ” လို့ တွေးမိတယ်။ အရင်တုန်းက သူ စိတ်အားထက်သန်စွာ အသုံးခံနေတာကို မြင်ပြီး ဘုရားသခင်ကို စစ်မှန်စွာ ယုံကြည်တယ်လို့ ကျွန်မ ထင်ခဲ့တာ။ အခုမှပဲ သူ့ယုံကြည်ခြင်းရဲ့ မူလ ရည်ရွယ်ချက်နဲ့ စိတ်ဆန္ဒက မှားယွင်းနေမှန်း ကျွန်မ မြင်တော့တယ်။ အမေ နာတာရှည်ရောဂါ ဖြစ်နေတုန်း ဘုရားသခင်ကို ယုံကြည်လို့ အံ့ဩစရာကောင်းလောက်အောင် ရောဂါပျောက်ကင်းသွားတာ၊ ကျွန်မတို့ မိသားစုဘဝ တဖြည်းဖြည်း တိုးတက်လာတာကို မြင်ပြီးမှ သူ ဘုရားသခင်ကို စယုံကြည်ခဲ့တာကိုး။ ဘုရားသခင်ရဲ့ ကျေးဇူးတော်ကို ရရှိတုန်းကမှ အမေ့နောက်လိုက်ပြီး ဘုရားကို ယုံကြည်ခဲ့တာ။ နောက်ပိုင်းမှာ အမေ နေမကောင်း ပြန်ဖြစ်လာတော့၊ ဘုရားသခင်ကို ယုံကြည်ခြင်းကနေ သူလိုချင်တဲ့ အကျိုးကျေးဇူးတွေ မရတော့တာကို မြင်ပြီး ကောင်းချီးမင်္ဂလာ လိုချင်တဲ့ဆန္ဒ ပျက်စီးသွားတော့မှ စုဝေးပွဲတက်တာ၊ တာဝန်ထမ်းဆောင်တာတွေ ရပ်လိုက်ပြီး ဘုရားသခင်ကိုတောင် ငြင်းပယ်ခဲ့တာပဲ။ အစ်မရဲ့ အပြုအမူကို ကြည့်ရင် သူက ဘုရားသခင်ကို စစ်မှန်စွာ ယုံကြည်သူ လုံးဝ မဟုတ်ဘဲ သူ့အနှစ်သာရက မယုံကြည်သူ ဖြစ်နေတာ ထင်ရှားပါတယ်။

နောက်ပိုင်းမှာ ကျွန်မ ဆင်ခြင်သုံးသပ်မိတယ်။ အရာရာကို စွန့်လွှတ်ပြီး ဘုရားသခင်အတွက် အသုံးခံသရွေ့၊ ပြီးတော့ ကိုယ်တော့်နောက်ကို အဆုံးထိ လိုက်လျှောက်သရွေ့ အဆုံးသတ်မှာ ငါ ကယ်တင်ခြင်း ခံရလိမ့်မယ်လို့ ကျွန်မ အမြဲ တွေးခဲ့တာ။ ဒါပေမဲ့ ဒီအမြင်က တကယ်ရော မှန်ရဲ့လား။ ဘုရားနှုတ်ကပတ်တော်ကို ကျွန်မ ဖတ်ကြည့်လိုက်တယ်။ “လူများက ဘုရားသခင်သည် ဖြောင့်မတ်သော ဘုရားသခင် ဖြစ်ပြီး လူသည် အဆုံးထိ ဘုရားသခင်နောက်သို့ လိုက်သမျှ ကာလပတ်လုံး၊ ဘုရားသခင်သည် အဖြောင့်မတ်ဆုံး ဖြစ်သည့်အတွက်၊ သူသည် လူသားအပေါ် ဧကန်မုချ သမာသမတ်ကျလိမ့်မည်ဟု ဆိုကြသည်။ လူသည် အဆုံးထိ သူ့နောက်သို့ လိုက်ပါက၊ ဘုရားသခင်သည် လူသားကို ဘေးဖယ်ထားနိုင်မည်လော။ ငါသည် လူသားအားလုံးအပေါ် သမာသမတ်ကျကာ လူအားလုံးအား ငါ၏ ဖြောင့်မတ်သော စိတ်သဘောထားဖြင့် တရားစီရင်သည်၊ သို့သော် လူသားနှင့်သက်ဆိုင်သည့် ငါပြုသော သတ်မှတ်ချက်များအဖို့ သင့်လျော်သည့် အခြေအနေများရှိပြီး၊ ၎င်းတို့ မည်သူဖြစ်သည်ကို ပဓာနမထားဘဲ၊ ငါတောင်းဆိုသောအရာကို လူသားအားလုံး ပြီးမြောက်ရမည်။ သင်၏ အရည်အချင်းများ မည်သို့ရှိသည် သို့မဟုတ် ယင်းတို့ကို သင် မည်မျှကြာ ကိုင်စွဲပြီးဖြစ်သည် ဆိုသည်ကို ငါ ဂရုမစိုက်ပေ။ သင်သည် ငါ၏ လမ်းခရီးကို လိုက်လျှောက်ခြင်း ရှိမရှိဆိုသည်နှင့် သမ္မာတရားကို သင်ချစ်ခြင်း သို့မဟုတ် ဆာငတ်ခြင်း ရှိမရှိဆိုသည်တို့ကိုသာ ငါ ဂရုစိုက်သည်။ သင်သည် သမ္မာတရားမရှိဘဲ၊ ယင်းအစား ဂရုစိုက်ခြင်း သို့မဟုတ် အလေးထားခြင်းမရှိဘဲ လိုက်လျှောက်ရုံမျှ လိုက်လျှောက်ရင်း၊ ငါ၏ အမည်နာမကို အရှက်ရစေကာ ငါ၏လမ်းခရီးအတိုင်း မပြုမူပါက၊ ထိုအချိန်တွင် ငါသည် သင့်ကို ဒဏ်ခတ်မည်ဖြစ်ပြီး၊ သင်၏မကောင်းမှုအတွက် သင့်ကို ငါ အပြစ်ပေးမည်၊ ထိုအခါ သင်သည် ပြောစရာ မည်သည့်အရာ ရှိလိမ့်မည်နည်း။ ဘုရားသခင်သည် မဖြောင့်မတ်ဟု သင်ပြောနိုင်လိမ့်မည်လော။ သင်သည် ယနေ့ ငါပြောပြီးဖြစ်သည့် စကားလုံးများကို စုစည်းပြီးဖြစ်လျှင် သင်သည် ငါ အသိအမှတ်ပြုသည့် လူစားမျိုး ဖြစ်လေသည်။ ဘုရားသခင် နောက်လိုက်စဉ်တွင်၊ သင်သည် အမြဲ ဒုက္ခဆင်းရဲ ခံစားရသည်၊ သင်သည် သူ့နောက်သို့ မုန်တိုင်းကြားမှ လိုက်လျှောက်ပြီး ဖြစ်ကာ၊ သူနှင့် အကောင်း အဆိုး အတူဝေမျှခံစားပြီးဖြစ်သည်ဟု သင်ဆိုသော်လည်း၊ သင်သည် ဘုရားသခင်ပြောခဲ့သည့် စကားများကို အသက်ရှင်နေထိုင်ခြင်း မရှိလေပြီ။ နေ့ရက်တိုင်းတွင် သင်သည် ဘုရားသခင်အတွက် အလုပ်များကာ ဘုရားသခင်အတွက် သင့်ကိုယ်သင် အသုံးခံရန်သာ ဆန္ဒရှိပြီး၊ အဓိပ္ပာယ်ရှိသော အသက်တာကို အသက်ရှင်နေထိုင်ရန် ဘယ်သောအခါမျှ သင် မစဉ်းစားဖူးပေ။ သင်က ‘မည်သို့ဆိုစေ၊ ဘုရားသခင်သည် ဖြောင့်မတ်သည်ဟု ကျွန်ုပ် ယုံကြည်သည်။ ကျွန်ုပ် သူ့အတွက် ဒုက္ခဆင်းရဲခံပြီးဖြစ်သည်၊ သူ့အတွက် အလုပ်များပြီးဖြစ်သကဲ့သို့၊ ကျွန်ုပ်ကိုယ်ကျွန်ုပ် သူ့အတွက် ဆက်ကပ် အပ်နှံထားပြီးဖြစ်ကာ၊ မည်သည့် အသိအမှတ်ပြုခြင်းကိုမျှ မရရှိသော်လည်း၊ ကျွန်ုပ် ကြိုးစားလုပ်ဆောင်ပြီးဖြစ်သည်။ သူသည် ကျွန်ုပ်ကို အောက်မေ့သတိရမည်မှာ သေချာပါသည်’ ဟုလည်း သင်ပြောသည်။ ဘုရားသခင် ဖြောင့်မတ်သည်မှာ အမှန်ဖြစ်၏။ သို့သော် ဤ ဖြောင့်မတ်ခြင်းသည် မည်သည့် မစင်ကြယ်ခြင်းနှင့်မျှ မစွန်းထင်းသကဲ့သို့၊ ယင်းသည် လူသားတို့၏ အလိုဆန္ဒ မပါရှိပေ၊ ပြီးလျှင် ဇာတိပကတိ သို့မဟုတ် လူသား၏ ကိစ္စတို့ဖြင့် စွန်းထင်းခြင်း မရှိပေ။ ပုန်ကန်တတ်ပြီး ဆန့်ကျင်သောသူအားလုံး၊ သူ၏လမ်းခရီးကို မလိုက်နာသောသူအားလုံးသည် အပြစ်ပေးခံရလိမ့်မည်။ မည်သူမျှ ခွင့်လွှတ်ခြင်းကို မခံရသကဲ့သို့၊ မည်သူ့ကိုမျှ ချမ်းသာမပေးပေ။ လူအချို့က ‘ယနေ့တွင် ကိုယ်တော့်အတွက် ကျွန်ုပ် အလုပ်များပါ၏။ အဆုံးသတ်ရောက်သောအခါ၊ ကျွန်ုပ်အား ကောင်းချီးအနည်းငယ် ပေးနိုင်ပါမည်လော’ ဟု ဆိုသည်။ သို့ဆိုလျှင် သင့်ကို ငါမေးမည်၊ ‘သင်သည် ငါ့နှုတ်ကပတ်တော်များကို လိုက်နာစောင့်ထိန်းပြီးပြီလော။’ သင်ပြောဆိုသော ဖြောင့်မတ်မှုသည် အရောင်းအဝယ် တစ်ခုအပေါ် မှီတည်နေသည်။ ငါသည် ဖြောင့်မတ်ပြီး လူသားအားလုံးအပေါ် သမာသမတ်ကျကာ တကယ့်အဆုံးထိ ငါ့နောက်လိုက်သူအားလုံးသည် ကယ်တင်ခြင်းကို ခံရပြီး ငါ၏ ကောင်းချီးမင်္ဂလာများကို ရရှိဖို့ သေချာသည်ဟုသာ သင်ထင်သည်။ ‘တကယ့်အဆုံးထိ ငါ့နောက်သို့ လိုက်သောသူ အားလုံးသည် ကယ်တင်ခံရဖို့ သေချာသည်’ ဟူသော ငါ့နှုတ်ကပတ်တော်များတွင် သိုဝှက်သော အဓိပ္ပာယ်ရှိသည်။ တကယ့်အဆုံးထိ ငါ့နောက်သို့ လိုက်သောသူတို့သည် ငါ၏ အပြည့်အဝ ရယူခြင်း ခံရမည့်သူများ ဖြစ်သည်၊ ၎င်းတို့သည် ငါ၏ သိမ်းပိုက်ခြင်းခံရပြီးနောက် သမ္မာတရားကို ရှာဖွေကာ စုံလင်စေခြင်း ခံကြရသူများဖြစ်သည်။ မည်သည့် သတ်မှတ်ချက်များကို သင် စွမ်းဆောင်ရရှိပြီး ပြီနည်း။ သင်သည် တကယ့်အဆုံးထိ ငါ့နောက်လိုက်ခြင်းကိုသာ စွမ်းဆောင်ရရှိပြီး ဖြစ်သည်၊ သို့သော် အခြားမည်သည့်အရာရှိသေးသနည်း။ ငါ့စကားများကို သင် လိုက်နာစောင့်ထိန်းပြီးပြီလော။ သင်သည် ငါ၏ သတ်မှတ်ချက် ငါးခုထဲမှ တစ်ချက်ကိုပြီးမြောက်ပြီးဖြစ်သော်လည်း၊ ကျန်ရှိသော လေးချက်ကို ပြီးမြောက်ရန် သင် မည်သည့် ရည်ရွယ်ချက်မျှ မရှိပေ။ သင်သည် အရိုးရှင်းဆုံး၊ အလွယ်ကူဆုံးလမ်းကိုသာ တွေ့ရှိပြီးဖြစ်ကာ၊ ကံကောင်းဖို့သာ မျှော်လင့်နေသည့် သဘောထားတစ်ခုဖြင့် ယင်းကို လိုက်စားပြီး ဖြစ်သည်။ သင်ကဲ့သို့သော ထိုလူတစ်ဦးအပေါ် ငါ၏ ဖြောင့်မတ်သော စိတ်သဘောထားသည် ပြစ်တင်ဆုံးမခြင်းနှင့် တရားစီရင်ခြင်းထဲမှ တစ်ခု ဖြစ်သည်။ ယင်းသည် ဖြောင့်မတ်သော ဒဏ်ခတ်ခံခြင်းတစ်ခုဖြစ်ပြီး ယင်းသည် မကောင်းမှု ပြုလုပ်သူအားလုံးနှင့်ဆိုင်သည့် ဖြောင့်မတ်သော ပြစ်ဒဏ်ပေးခြင်း ဖြစ်သည်။ ငါ့လမ်းကို လိုက်မလျှောက်သော သူအားလုံးသည် တကယ့်အဆုံးထိ ၎င်းတို့လိုက်လျှောက်လျှင်ပင် ဧကန်မုချ အပြစ်ပေး ခံရလိမ့်မည်။ ဤသည်မှာ ဘုရားသခင်၏ ဖြောင့်မတ်ခြင်း ဖြစ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ ရှက်မိတယ်။ လူတွေက တခြားသူတွေကို အပြင်ပန်း အသွင်အပြင်ပေါ် မူတည်ပြီး ဝေဖန်ဆုံးဖြတ်ကြပေမဲ့ ဘုရားသခင်ကတော့ လူတစ်ယောက်ရဲ့ အနှစ်သာရကို ကြည့်တယ်။ လူတစ်ယောက်က ဘယ်လောက် ပေးဆပ်ခဲ့တယ်၊ ဘယ်လောက် အသုံးခံခဲ့တယ်၊ ဘယ်လောက် ဒုက္ခခံခဲ့တယ်၊ သူ့ရဲ့ ဝါရင့်မှုဆိုတာတွေကို ဘုရားသခင်က မကြည့်ပါဘူး။ အဓိကသောချက်ကတော့ လူတစ်ယောက်ဟာ ဘုရားသခင်ရဲ့ လမ်းခရီးကို လိုက်လျှောက် ရဲ့လား၊ သမ္မာတရားကို လက်တွေ့လုပ်ဆောင်ပြီး သူ့ရဲ့ စိတ်သဘောထား ပြောင်းလဲရဲ့လား ဆိုတာပါပဲ။ ဒီအရာတွေအပေါ် မူတည်ပြီး လူတစ်ယောက်ရဲ့ အဆုံးသတ်ကို သတ်မှတ်တာပါ။ ဒါပေမဲ့ ကျွန်မကျတော့ လူတစ်ယောက်က အဆုံးထိ လိုက်လျှောက်နိုင်ခြင်း ရှိမရှိ၊ ယုံကြည်တာ ဘယ်လောက်ကြာပြီဖြစ်တယ်ဆိုတာနဲ့ သူတို့ ဘယ်လောက် ဆင်းရဲဒုက္ခခံခဲ့တယ်၊ ကိုယ့်ကိုယ်ကိုယ် ဘယ်လောက် အသုံးခံခဲ့တယ်ဆိုတာတွေနဲ့ ဘုရားသခင်က လူတစ်ယောက်ရဲ့ ကံကြမ္မာကို ဆုံးဖြတ်တယ်လို့ ယုံကြည်ခဲ့မိတယ်။ ကျွန်မတို့ အားထုတ်ပြီး ကိုယ့်ကိုယ်ကိုယ် အသုံးခံသရွေ့၊ ပြီးတော့ ဘုရားသခင်နောက်ကို အဆုံးထိ လိုက်လျှောက်သရွေ့ ဘုရားသခင်ရဲ့ အမှုတော် အဆုံးသတ်တဲ့အခါ၊ ဘုရားသခင်ရဲ့ ကယ်တင်တာခံရပြီး ဘုရားရဲ့ ကောင်းချီးတွေကို မွေ့လျော်ခံစားဖို့ ဘုရားသခင်ရဲ့ နိုင်ငံတော်ထဲကို ဝင်ရောက်မဲ့ မျှော်လင့်ချက်ရှိတယ်လို့ ထင်ခဲ့တယ်။ ဒါပေမဲ့ ဒါတွေက ကျွန်မရဲ့ အယူအဆတွေနဲ့ စိတ်ကူးတွေ သက်သက်ပါပဲ။ အဆုံးထိ လိုက်လျှောက်ပြီးနောက် ကယ်တင်ခြင်းခံရတယ်ဆိုတာက လူတစ်ယောက်ဟာ သမ္မာတရားကို လိုက်စားပြီး စိတ်သဘောထား ပြောင်းလဲမှု ရှိတာ၊ ကိစ္စရပ်တိုင်းမှာ ဘုရားနှုတ်ကပတ်တော်နဲ့အညီ လက်တွေ့လုပ်ဆောင်နိုင်တာ၊ နောက်ဆုံးမှာ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထား သန့်စင်ခံရတာကို ဆိုလိုမှန်း ကျွန်မ နားလည်သွားတယ်။ ပြီးတော့ စမ်းသပ်မှုနဲ့ စစ်ဆေးမှုအမျိုးမျိုးကြားမှာ ဘုရားသခင်ကို မငြင်းပယ်ဘဲ၊ သစ္စာမဖောက်ဘဲ ဘုရားသခင်နောက်ကို ဆက်လိုက်လျှောက်နိုင်ပြီး နာခံနိုင်တာကို ဆိုလိုတာပါ။ ဒီလိုလူမျိုးတွေသာလျှင် နောက်ဆုံးမှာ ဘုရားသခင်ရဲ့ ကယ်တင်ခြင်းကို ခံရပြီး ကိုယ်တော့် နိုင်ငံတော်ထဲကို ဝင်ရမှာပါ။ ဒါပေမဲ့ သမ္မာတရားကို မလိုက်စားတဲ့သူတွေ၊ ဖောက်ပြန်ပျက်စီးတဲ့ စိတ်သဘောထား လုံးဝ မပြောင်းလဲတဲ့သူတွေ၊ ပြီးတော့ ဘုရားသခင်ကို ပုန်ကန်ပြီး အတိုက်အခံ လုပ်နေတုန်းဖြစ်တဲ့သူတွေကတော့ ဘုရားသခင် စက်ဆုပ်ရွံရှာတဲ့သူတွေပါပဲ။ ကျွန်မ မိသားစုဝင်တွေ ရှင်းလင်းပစ်ခံရတဲ့ကိစ္စကို နှစ်ခါတောင် ကြုံခဲ့ရတာကို ပြန်ဆင်ခြင်ကြည့်တော့ သူတို့ရဲ့ အနှစ်သာရကို ကျွန်မ ပိုင်းခြားမသိမြင်ခဲ့ဘူး။ ဘုရားသခင်က ဘယ်လိုလူမျိုးကို ကယ်တင်ပြီး ဘယ်လိုလူမျိုးကို ဖယ်ရှားလဲဆိုတာ ကျွန်မ မသိခဲ့ဘူး။ အဲဒီအစား ကျွန်မက ဇာတိပကတိ သံယောဇဉ်ဘက်ကနေ ရပ်တည်ခဲ့တယ်၊ သူတို့ကို သဘောပေါက်အောင် သွားပြောပြချင်ခဲ့တယ်၊ ဘုရားအိမ်တော်မှာ အစေခံဖို့ ဆက်ရှိနေစေချင်ခဲ့တယ်။ ဒီနည်းနဲ့ဆိုရင် သူတို့ ကယ်တင်ခြင်းရဖို့ မျှော်လင့်ချက် ရှိလိမ့်မယ်လို့ ကျွန်မ ထင်ခဲ့တာ။ ဒါပေမဲ့ ကျွန်မရဲ့ တွေးခေါ်ပုံက ဘုရားနှုတ်ကပတ်တော်နဲ့ လုံးဝ မကိုက်ညီခဲ့ဘူး။ သခင်ယေရှု ပြောခဲ့တဲ့အရာကို ကျွန်မ တွေးမိတယ်။ “ငါ့အား သခင်၊ သခင် ဟု ခေါ်သူတိုင်း ကောင်းကင်နိုင်ငံတော်သို့ ဝင်ရောက်ရမည်မဟုတ်။ သို့ရာတွင် ကောင်းကင်ဘုံရှိ ငါ၏ခမည်းတော် အလိုတော်အတိုင်း လိုက်လျှောက်သောသူသာလျှင် ဝင်ရလိမ့်မည်။ ထိုနေ့၌ကား၊ သခင်၊ သခင်၊ အကျွန်ုပ်တို့သည် ကိုယ်တော်အခွင့်နှင့် ဆုံးမဩဝါဒပေးပါပြီ မဟုတ် လော။ ကိုယ်တော်အခွင့်နှင့် နတ်ဆိုးတို့ကို နှင်ထုတ်ပါပြီ မဟုတ်လော။ ကိုယ်တော်အခွင့်နှင့် များစွာသော တန်ခိုးတို့ကို ပြပါပြီမဟုတ်လောဟု အများသော သူတို့သည် လျှောက်ကြလိမ့်မည်။ ထိုသို့လျှောက်ကြသောအခါ သင်တို့ကို ငါအလျှင်းမသိ၊ အဓမ္မအမှုကို ပြုသောသူတို့၊ ငါ့ထံမှ ဖယ်ကြဟု ထိုသူတို့အား အတိအလင်း ငါပြောမည်။” (ရှင်မဿဲခရစ်ဝင် ၇:၂၁-၂၃) ကျွန်မ တွေးဆမိတယ်။ “သခင့်အတွက် စွန့်လွှတ်အသုံးခံတဲ့သူတွေက ဘာလို့ သခင်ယေရှုရဲ့ အသိအမှတ်ပြုခြင်းကို မရခဲ့တာလဲ၊ အဲဒီအစား ဘာလို့ သခင့်ရဲ့ အပြစ်ပေးတာ၊ ကျိန်ဆဲတာကို ခံခဲ့ရတာလဲ” လို့ပေါ့။ ကျွန်မရဲ့ ရှုထောင့်အမြင်အတိုင်းဆိုရင်၊ အများကြီး စွန့်လွှတ်အသုံးခံပြီး ဘုရားသခင်နောက်ကို နှစ်ပေါင်းများစွာ လိုက်လျှောက်တဲ့သူတိုင်း သေချာပေါက် ကယ်တင်ခြင်း ရသင့်တာလေ။ ဒါဆိုရင် ယေဟောဝါဘုရားကို ဗိမာန်တော်ထဲမှာ တစ်နှစ်ပတ်လုံး အစေခံခဲ့တဲ့ ဖာရိရှဲတွေကျတော့ ဘာလို့ ဘုရားသခင်ရဲ့ ကယ်တင်ခြင်းကို မရခဲ့တာလဲ။ မရရုံတင်မကဘူး၊ ဘုရားသခင်က သူတို့ကို မြွေဆိုးအမျိုးလို့ခေါ်ပြီး ကျိန်ဆဲပြစ်တင်တာ၊ အမင်္ဂလာရှိတယ်လို့ ပြောတာတွေ ဘာလို့ ခံခဲ့ရတာလဲ။ ဘာကြောင့်လဲဆိုတော့ ဖာရိရှဲတွေက အပြင်ပန်းမှာ ဘုရားသခင်ကို ယုံကြည်ပေမဲ့ အနှစ်သာရအားဖြင့် သူတို့မှာ ဘုရားသခင်ကို ကြောက်ရွံ့တဲ့ စိတ်နှလုံး မရှိခဲ့လို့၊ ဘုရားသခင်ရဲ့ လမ်းခရီးကို ဘယ်တော့မှ မလိုက်လျှောက်ခဲ့လို့ပဲ။ သူတို့က သခင်ယေရှုကို ငြင်းပယ်ပြီး ပြစ်တင်ရှုတ်ချခဲ့တယ်၊ ကားတိုင်ပေါ်မှာ ရိုက်သတ်ခဲ့တယ်။ သူတို့က ဘုရားသခင်ရဲ့ စိတ်သဘောထားကို ပြင်းပြင်းထန်ထန် ပုန်ကန်ပြစ်မှားခဲ့လို့ ဘုရားသခင်က သူတို့ကို အပြစ်ပေးပြီး ကျိန်ဆဲခဲ့တာပေါ့။ အဲဒါကို အခုကြည့်တဲ့အခါ၊ ဘုရားသခင်ကို ယုံကြည်ပြီး ကိုယ်တော့်အတွက် စွန့်လွှတ်အသုံးခံမယ်၊ အဆုံးထိ လိုက်လျှောက်မယ်ဆိုရင် ကယ်တင်ခြင်းခံရပြီး ကောင်းကင်နိုင်ငံတော်ထဲ ဝင်ရမယ်လို့ ကျွန်မ ထင်ခဲ့တယ်။ ဒါပေမဲ့ ဒါတွေအားလုံးက ကျွန်မ ကိုယ့်ဘာသာ မျှော်လင့်နေတဲ့ စိတ်ကူးယဉ် အယူအဆတွေ သက်သက်ပါပဲ။ ဒါက တကယ့်ကို အဓိပ္ပာယ်မရှိဘဲ ယုတ္တိမတန်ပါဘူး၊ လက်တွေ့ဘဝမှာ အခြေအမြစ် လုံးဝ မရှိပါဘူး။ ကျွန်မက ကိုယ့်အယူအဆတွေ၊ စိတ်ကူးတွေအပေါ် အခြေခံပြီး သုံးသပ်ချက်တွေ လုပ်နေခဲ့တာပါ၊ နောက်ဆုံးမှာ ဘုရားသခင်က သူတို့ကို ကောင်းမွန်တဲ့ အဆုံးသတ်နဲ့ ပန်းတိုင် ပေးလိမ့်မယ်လို့ ထင်ပြီး မိသားစုကို အသင်းတော်မှာ ဆက်အလုပ်လုပ်ပေးစေချင်ခဲ့တယ်။ ကျွန်မ တကယ့်ကို မိုက်မဲပြီး ကန်းနေခဲ့တာပါ။ သူတို့ရဲ့ အနှစ်သာရနဲ့ သူတို့လျှောက်တဲ့ လမ်းကြောင်းကို ကြည့်ရင် သူတို့ဟာ ဘုရားသခင်ရဲ့ နောက်ဆုံးသောကာလ အမှုတော်ကနေ ဖော်ထုတ်လိုက်တဲ့ ပေါင်းပင်တွေပါပဲ။ သူတို့က သမ္မာတရားကို မချစ်တဲ့၊ သမ္မာတရားကို လက်မခံတဲ့ မယုံကြည်သူတွေပါ၊ သူတို့က ဘုရားအိမ်တော်မှာ အင်တင်တင်နဲ့ နေရင်တောင်မှ နောက်ဆုံးမှာ ကယ်တင်ခြင်း ခံရနိုင်မှာ မဟုတ်ပါဘူး။

ကျွန်မ ဆက်ပြီး ဆင်ခြင်မိတယ်။ “မိသားစုဝင်တွေ ရှင်းလင်းပစ်ခံရတာကို ရင်ဆိုင်ရတဲ့အခါ ကျွန်မ ဘုရားသခင်ဘက်ကနေ လုံးဝ မရပ်တည်နိုင်ခဲ့ဘူး။ ကျွန်မ ဘယ်အရာရဲ့ ထိန်းချုပ်တာ ခံနေခဲ့ရတာလဲ” လို့ပေါ့။ ဘုရားနှုတ်ကပတ်တော်ကို ကျွန်မ ဖတ်လိုက်တယ်။ “အနှစ်သာရအရ ခံစားချက်များသည် မည်သည့်အရာနည်း။ ယင်းတို့သည် ဖောက်ပြန်ပျက်စီးသော စိတ်သဘောထား အမျိုးအစားတစ်ခုဖြစ်သည်။ ခံစားချက်များ၏ သရုပ်သကန်များကို စကားလုံးအချို့ကို အသုံးပြုခြင်းအားဖြင့် ဖော်ပြနိုင်သည်။ မျက်နှာသာပေးခြင်း၊ အခြားသူများကို စည်းမျဉ်းနှင့်မညီဘဲ ကာကွယ်ပေးခြင်း၊ ဇာတိပကတိဆိုင်ရာ ဆက်ဆံရေးများကို ထိန်းသိမ်းခြင်း၊ ဘက်လိုက်ခြင်း၊ ဤအရာတို့သည် ခံစားချက်များဖြစ်သည်။ လူတို့၏ ခံစားချက်များရှိခြင်းနှင့် ယင်းတို့ဖြင့် အသက်ရှင်ခြင်း၏ ဖြစ်နိုင်သည့် အကျိုးဆက်များမှာ အဘယ်နည်း။ ဘုရားသခင်သည် အဘယ်ကြောင့် လူတို့၏ ခံစားချက်များကို အစက်ဆုပ်ဆုံး ဖြစ်သနည်း။ လူအချို့သည် မိမိတို့ ခံစားချက်များ၏ ဘောင်ခတ်ခြင်းကို အမြဲခံရကြသည်။ သမ္မာတရားကို ၎င်းတို့ လက်တွေ့မလုပ်ဆောင်နိုင်ကြသကဲ့သို့ ဘုရားသခင်ကို ကျိုးနွံနာခံရန် ဆန္ဒရှိကြသော်လည်း ကျိုးနွံနာခံနိုင်ခြင်း မရှိကြပေ။ ထို့ကြောင့် ၎င်းတို့၏ ခံစားချက်များအားဖြင့် ၎င်းတို့ အလွန်အမင်း စိတ်ဆင်းရဲကြရသည်။ သမ္မာတရားကို နားလည်သော်လည်း လက်တွေ့မလုပ်ဆောင်နိုင်သည့် လူများစွာရှိသည်။ ဤအရာသည်လည်း ခံစားချက်များ၏ ဘောင်ခတ်ခြင်းကို ၎င်းတို့ခံရသောကြောင့် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားလက်တွေ့ကျမှု ဆိုသည်မှာ အဘယ်နည်း။) “လူအချို့သည် အလွန့်အလွန် စိတ်အာရုံခံစားချက် ပြင်းပြကြလေသည်။ နေ့စဉ် ၎င်းတို့ ပြောဆိုသမျှတွင်လည်းကောင်း၊ ၎င်းတို့ ကျင့်ကြံပြုမူပုံနှင့် ကိစ္စရပ်များကို ကိုင်တွယ်ဖြေရှင်းပုံတို့တွင်လည်းကောင်း ၎င်းတို့သည် မိမိတို့၏ ခံစားချက်များဖြင့် အသက်ရှင်နေထိုင်ကြ၏။ ၎င်းတို့သည် ထိုလူ့အတွက် ခံစားရ၊ သည်လူ့အတွက် ခံစားရပြီး ဆက်ဆံရေးများနှင့် ခံစားချက်များဆိုင်ရာ ကိစ္စရပ်များ၌ အာရုံစိုက်ရင်းဖြင့်သာ ၎င်းတို့၏ နေ့ရက်များကို ကုန်ဆုံးစေကြ၏။ ၎င်းတို့ ကြုံတွေ့သည့်အရာတိုင်း၌ ခံစားချက် နယ်ပယ်ထဲတွင် ၎င်းတို့ အသက်ရှင်ကြလေသည်။ ထိုသို့သော လူတစ်ဦး၏ မယုံကြည်သူ ဆွေမျိုး သေဆုံးသောအခါတွင် သူသည် သုံးရက်ကြာ ငိုကြွေးမည်ဖြစ်ပြီး အလောင်းကို မြေမြှုပ်သင်္ဂြိုဟ်ရန် ခွင့်မပြုပေ။ ၎င်းသည် ကွယ်လွန်သူအတွက် ခံစားချက်များ ရှိနေဆဲ ဖြစ်သည်။ ၎င်း၏ စိတ်ခံစားချက်များသည် အလွန်ပြင်းထန်လှ၏။ စိတ်ခံစားချက်များသည် ဤလူ၏ ဆိုးရွားလွန်းသော ချို့ယွင်းချက် ဖြစ်သည်ဟု ဆိုနိုင်သည်။ သူသည် အရာရာတိုင်းတွင် သူ့စိတ်ခံစားချက်များ၏ ဘောင်ခတ်ခြင်းကို ခံရသည်။ သူသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် အခြေခံသဘောတရားအတိုင်း ပြုမူနိုင်စွမ်း မရှိပေ။ ပြီးလျှင် သူသည် ဘုရားသခင်ကို မကြာခဏ ဆန့်ကျင်ပုန်ကန်တတ်သည်။ စိတ်ခံစားချက်များသည် ၎င်းတို့၏ အကြီးမားဆုံး အားနည်းချက်၊ ၎င်းတို့၏ ဆိုးရွားလွန်းသော ချို့ယွင်းချက်ဖြစ်သည်။ ၎င်းတို့၏ စိတ်ခံစားချက်များက ၎င်းတို့ကို အတိဒုက္ခရောက်အောင် လုံးလုံး လုပ်နိုင်ပြီး လုံးဝ ဖျက်ဆီးပစ်နိုင်သည်။ အလွန်အကျွံ သံယောဇဉ်တွယ်တာသော လူများသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် ဘုရားသခင်ကို ကျိုးနွံနာခံနိုင်စွမ်း မရှိပေ။ ၎င်းတို့သည် ဇာတိပကတိနှင့် အာရုံများနေကြသည်။ မိုက်မဲပြီး နားဝေတိမ်တောင် ဖြစ်နေကြသည်။ အလွန်အမင်း သံယောဇဉ်တွယ်တာခြင်းသည် ထိုသို့သော လူစား၏ သဘာဝပင် ဖြစ်ပြီး ဤလူစားသည် သူ၏ စိတ်ခံစားချက်များအတိုင်း အသက်ရှင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) မိသားစုဝင်တွေ ရှင်းလင်းပစ်ခံရတဲ့ကိစ္စကို ကျွန်မ မှန်မှန်ကန်ကန် မကိုင်တွယ်နိုင်ခဲ့တာရဲ့ အဓိက အကြောင်းရင်းက သံယောဇဉ်ရဲ့ ဘောင်ခတ်တာကို ခံနေရလို့ပဲဆိုတာ ဘုရားနှုတ်ကပတ်တော်ကနေ နောက်ဆုံးမှာ ကျွန်မ မြင်လိုက်ရတယ်။ ကျွန်မက မိသားစုအပေါ်ထားတဲ့ သံယောဇဉ်ကို အရာအားလုံးထက်၊ သမ္မာတရား စည်းမျဉ်းတွေထက်တောင် ပိုတန်ဖိုးထားခဲ့တာကိုး။ “အရေးကြီးတော့ သွေးနီးသည်”၊ “ဆွေမျိုးက ဆွေမျိုးဘက်ပဲ ပါတယ်”၊ ပြီးတော့ “လူသားသည် သက်မဲ့မဟုတ်ပါ။ သူသည် စိတ်ခံစားမှုများနှင့် မည်သို့ကင်းနိုင်မည်နည်း။” ဆိုတဲ့ စာတန်ဆန်တဲ့ အတွေးအခေါ်တွေနဲ့အညီ ကျွန်မ အသက်ရှင်နေထိုင်ခဲ့တာ။ ကျွန်မ အမှားနဲ့အမှန်ကို မခွဲခြားနိုင်ခဲ့ဘူး၊ ပြီးတော့ ကိုယ့်ရဲ့ ရပ်တည်ချက်နဲ့ စည်းမျဉ်းတွေကို ပစ်ပယ်ခဲ့တယ်။ တကယ်တမ်းတော့ သူတို့ရဲ့ အပြုအမူကို ကျွန်မ နားမလည်ရင် အသင်းတော်ကို စာရေးမေးမြန်းပြီး ရှင်းလင်းအောင် လုပ်လို့ရတာပဲ။ ပြီးတော့ မေတ္တာထားပြီး ကူညီပေးသင့်တဲ့သူတွေ ဟုတ်မဟုတ် သိရအောင်လို့ သမ္မာတရား စည်းမျဉ်းတွေနဲ့အညီ သူတို့ရဲ့ အနှစ်သာရကို ကျွန်မ ပိုင်းခြားသိမြင်လို့ရတာပဲ။ ဒါပေမဲ့ သူတို့က ကူညီပေးရမယ့်သူတွေ မဟုတ်ဘူးဆိုရင် မိသားစုဝင်တွေ ဖြစ်နေရင်တောင်မှ ချစ်ခင်တွယ်တာမှုကို အခြေခံပြီး ကျွန်မ ကြောင်းကျိုးမမြင်ဘဲ ကြင်နာမှုမပြသင့်ဘူးလေ။ ဒါပေမဲ့ ကျွန်မ အဲဒီလို မတွေးခဲ့ဘဲ ချစ်ခင်တွယ်တာမှုဘက်ကနေ အရင် ရပ်တည်ခဲ့တယ်၊ သူတို့အတွက် ဝမ်းနည်းပူဆွေးပြီး ငိုကြွေးနေခဲ့တယ်၊ ကိုယ့်တာဝန်ကို အာရုံမစိုက်ခဲ့ဘူး။ အဖမ်းခံရနိုင်တဲ့ အန္တရာယ်ကိုတောင် လစ်လျူရှုပြီး သူတို့ကို ကူညီထောက်ပံ့ဖို့ အိမ်ပြန်ဖို့တောင် စဉ်းစားခဲ့သေးတယ်။ အသင်းတော်က သူတို့ရဲ့ အပြုအမူ မှတ်တမ်းကို ပေးဖို့ တောင်းဆိုတဲ့အခါ ကျွန်မ တွေးနိုင်သမျှက ကျွန်မအပေါ် သူတို့ရဲ့ ကြင်နာမှုပဲ ဖြစ်ခဲ့တယ်။ ချစ်ခင်တွယ်တာမှုကြောင့် ကျွန်မ ကြောင်းကျိုးမမြင်ဖြစ်ခဲ့ပြီး ဘုရားအိမ်တော်ရဲ့ အကျိုးစီးပွားကို မကာကွယ်ခဲ့ဘူး။ ကျွန်မ မိသားစုကို ကာကွယ်ဖို့အတွက် လှည့်ကွက်တွေနဲ့ လှည့်စားမှုကိုတောင် သုံးချင်ခဲ့တယ်။ သူတို့ကို ဘုရားအိမ်တော်မှာ ဆက်ထားတာက အသင်းတော်အလုပ်ကို ဘယ်လောက် ထိခိုက်စေမလဲဆိုတာ လုံးဝ မစဉ်းစားဘဲ သံယောဇဉ်ဟာ ကျွန်မရဲ့ သေနိုင်လောက်သော အားနည်းချက် ဖြစ်ပြီး သမ္မာတရားကို လက်တွေ့လုပ်ဆောင်ရာမှာ အဲဒါက ကျွန်မအတွက် အတားအဆီးနဲ့ ထိမိ၍ လဲစရာကျောက် ဖြစ်လာမှန်း ကျွန်မ မြင်လိုက်ရတယ်။ ကျွန်မက ဘုရားသခင်ရဲ့ ရည်ရွယ်ချက်ကို လုံးဝ မရှာဖွေဘဲ ချစ်ခင်တွယ်တာမှုထဲမှာ အသက်ရှင်နေပြီး အဖေနဲ့အစ်မကို အသိစိတ်နဲ့ ချစ်ခြင်းမေတ္တာနဲ့ ဆက်ဆံခဲ့တယ်။ သူတို့ရဲ့ အပြုအမူတွေကို မသိဘဲနဲ့ သူတို့ကို သွားပြီး ကူညီထောက်ပံ့ပေးချင်ခဲ့တာ။ ဒါက မိုက်မဲတဲ့ အချစ် မဟုတ်ဘူးလား။ ကျွန်မသာ အိမ်ပြန်ပြေးခဲ့ရင် ချစ်ခင်တွယ်တာမှုရဲ့ စုံစမ်းသွေးဆောင်ခြင်းထဲကို ကျရောက်သွားမှာတင်မက၊ ကျွန်မအခြေအနေလည်း နှောင့်ယှက်ခံရမယ်၊ တာဝန်လည်း နှောင့်နှေးမယ်။ အရေးကြီးဆုံးကတော့ ရဲမှတ်တမ်းရှိနေတဲ့ ကျွန်မသာ အဖမ်းခံလိုက်ရရင် အလုပ်ကို ထိခိုက်စေမှာပဲ။ ဒါက အဖျက်အမှောင့်လုပ်တာတွေ၊ နှောင့်ယှက်တာတွေကို ဖန်တီးမှာ မဟုတ်ဘူးလား။ ဒါကို သဘောပေါက်တဲ့အခါ စွဲကျန်နေတဲ့ အကြောက်တရားကို ကျွန်မ ခံစားရတယ်။ ပြီးတော့ ကျွန်မကို ထုတ်ဖော်တဲ့အတွက် ဘုရားသခင်ကို ကျေးဇူးတင်မိတယ်။ မဟုတ်ရင် ချစ်ခင်တွယ်တာမှုအတိုင်း အသက်ရှင်တာရဲ့ အန္တရာယ်နဲ့ အကျိုးဆက်တွေကို ကျွန်မ ရှင်းရှင်းလင်းလင်း မြင်ရမှာ မဟုတ်ဘဲ မသိလိုက်ဘဲနဲ့ ပျက်စီးသွားခဲ့ရမှာပဲ။ ကျွန်မ ချစ်ခင်တွယ်တာမှုကို လက်လွတ်ပြီး မိသားစုကို သမ္မာတရား စည်းမျဉ်းတွေအတိုင်း ဆက်ဆံရမယ်။ အသင်းတော်က အဖေနဲ့အစ်မကို ရှင်းလင်းပစ်တာနဲ့ ပတ်သက်လို့ ကျွန်မ ဝမ်းနည်းနေလို့ မရဘူး။ ဘာလို့လဲဆိုတော့ ဒါက လုံးဝကို ဘုရားသခင်ရဲ့ ဖြောင့်မတ်ခြင်း ဖြစ်လို့ပဲ။ “ကိုယ့်အပြစ်နဲ့ကိုယ်” ဆိုသလို သူတို့လျှောက်တဲ့ လမ်းကြောင်းကြောင့် သူတို့ ဒီလိုဖြစ်ရတာပါ၊ သူတို့ ဘယ်သူ့ကိုမှ အပြစ်တင်လို့ မရပါဘူး။

ဘုရားနှုတ်ကပတ်တော်ထဲမှာ သံယောဇဉ်ကို လွှတ်ချပြီး ဆွေမျိုးတွေကို မှန်မှန်ကန်ကန် ဆက်ဆံမယ့် လမ်းကြောင်းကို ကျွန်မ တွေ့ခဲ့တယ်။ ဘုရားသခင်က ပြောသည် “တစ်နေ့တွင် သမ္မာတရားအချို့ကို သင်နားလည်သွားသောအခါ သင်၏မိခင်က အကောင်းဆုံးသောပုဂ္ဂိုလ်ဖြစ်သည်၊ သို့မဟုတ် သင့်မိဘများက အကောင်းဆုံးသောသူများဖြစ်သည်ဟု ထင်မြင်တော့မည် မဟုတ်ပေ။ ၎င်းတို့သည်လည်း ဖောက်ပြန်ပျက်စီးသည့် လူသားမျိုးနွယ်ဝင်များ ဖြစ်သည်ကိုလည်းကောင်း၊ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ အားလုံးအတူတူပင် ဖြစ်သည်ကိုလည်းကောင်း သင်သဘောပေါက်လိမ့်မည်။ ၎င်းတို့ကို ခွဲခြားပေးသောအရာမှာ သင်နှင့် ရုပ်ပိုင်းဆိုင်ရာ သွေးသားတော်စပ်မှုသာ ဖြစ်သည်။ ၎င်းတို့သည် ဘုရားသခင်ကို မယုံကြည်လျှင် ဘာသာတရားမရှိသူများနှင့် အတူတူပင်ဖြစ်၏။ သင်သည် ၎င်းတို့ကို မိသားစုဝင်ရှုထောင့်မှ၊ သို့မဟုတ် ဇာတိပကတိဆိုင်ရာ တော်စပ်မှုရှုထောင့်မှ ကြည့်တော့မည် မဟုတ်ဘဲ သမ္မာတရားဘက်မှ ကြည့်မည်ဖြစ်သည်။ သင်ကြည့်ရှုသင့်သည့် အဓိကအချက်များမှာ အဘယ်အရာများနည်း။ ဘုရားသခင်ကို ယုံကြည်ခြင်းနှင့်ပတ်သက်၍ ၎င်းတို့၏ အမြင်များ၊ လောကအပေါ် ၎င်းတို့၏ အမြင်များ၊ အကြောင်းကိစ္စများကို ကိုင်တွယ်ရာတွင် ၎င်းတို့၏ အမြင်များ၊ အရေးကြီးဆုံးအနေဖြင့် ဘုရားသခင်အပေါ် ၎င်းတို့၏ သဘောထားများကို သင်ကြည့်ရှုသင့်သည်။ ဤသွင်ပြင်လက္ခဏာများကို တိကျစွာ အကဲဖြတ်ပါက ၎င်းတို့သည် လူကောင်းများလော သို့မဟုတ် လူဆိုးများလောဆိုသည်ကို သင်ရှင်းလင်းစွာ မြင်နိုင်လိမ့်မည်။...သင်၏ ချစ်ရသူများကို ရှင်းလင်းစွာ သင် သိမြင်သည့်အခါ သင်က ‘ကျွန်ုပ်၏ မိခင်သည် သမ္မာတရားကို လုံးဝ လက်မခံပါ။ သူသည် သမ္မာတရားကို အမှန်တကယ်ပင် အလွန်အမင်း မနှစ်မြို့သကဲ့သို့ မုန်းတီးသည်။ သူ၏ အနှစ်သာရအားဖြင့် သူသည် ဆိုးယုတ်သော လူတစ်ဦး၊ နတ်ဆိုးတစ်ဦး ဖြစ်သည်။ ကျွန်ုပ်၏ ဖခင်သည် ကျွန်ုပ် မိခင်ဘက်တွင်ရပ်တည်လျက် လူ့အကြိုက်လိုက်သူတစ်ဦး ဖြစ်သည်။ သူသည် သမ္မာတရားကို လက်မခံသကဲ့သို့ လက်တွေ့လုပ်ဆောင်ခြင်းလည်း မရှိပါ။ သူသည် သမ္မာတရားကို လိုက်စားသောသူတစ်ဦး မဟုတ်ပါ။ ကျွန်ုပ်၏ မိခင်နှင့် ဖခင်တို့၏ အပြုအမူအရ သူတို့နှစ်ဦးသည် မယုံကြည်သူများ ဖြစ်သည်။ နှစ်ဦးလုံးက နတ်ဆိုးများ ဖြစ်သည်။ သူတို့ကို ကျွန်ုပ် လုံးဝ ပုန်ကန်ရမည်ဖြစ်ပြီး သူတို့နှင့် ကျွန်ုပ် ရှင်းလင်းသည့် ကန့်သတ်ချက်များ ထားရှိရမည်ဖြစ်သည်’ဟု ပြောလိမ့်မည်။ ဤသို့ဖြင့် သင်သည် သမ္မာတရားဘက်တွင် ရပ်တည်လိမ့်မည်ဖြစ်ပြီး ၎င်းတို့ကို စွန့်လွှတ်နိုင်လိမ့်မည်။ ၎င်းတို့ မည်သူဖြစ်သည်၊ မည်သည့်လူစားမျိုးများ ဖြစ်သည်ဆိုသည်တို့ကို သင် ပိုင်းခြားသိမြင်နိုင်သည့်အခါ ၎င်းတို့အတွက် သင် ခံစားချက်များ ရှိဦးမည်လော။ ၎င်းတို့အတွက် ချစ်ခင်တွယ်တာမှုကို သင် ခံစားရဦးမည်လော။ ၎င်းတို့နှင့် ဇာတိပကတိဆိုင်ရာ ဆက်နွှယ်မှုတစ်ခု သင် ရှိဦးမည်လော။ ရှိလိမ့်မည် မဟုတ်။ သင်၏ ခံစားချက်များကိုချုပ်ထိန်းရန် လိုအပ်ဦးမည်လော။ (လိုအပ်မည်မဟုတ်ပါ။) သို့ဆိုလျှင် ဤအခက်အခဲများကို ဖြေရှင်းရန် မည်သည့်အရာအပေါ် သင် အမှန်တကယ် မှီခိုသနည်း။ သမ္မာတရား သိနားလည်ခြင်း၊ ဘုရားသခင်အပေါ် အမှီပြုခြင်းနှင့် ဘုရားသခင်ကို အားကိုးခြင်းတို့အပေါ် သင် မှီခိုပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများကို ဖြေရှင်းမှသာလျှင် စစ်မှန်‌သော ပြောင်းလဲခြင်းကို ဖြစ်စေနိုင်သည်) ဘုရားနှုတ်ကပတ်တော် ဖတ်ပြီးတဲ့နောက်မှာ မိသားစုဝင်တွေကို ဆက်ဆံတဲ့အခါ ဦးဆုံးအနေနဲ့ သူတို့ ဘယ်လိုလူမျိုးလဲဆိုတာ ဘုရားနှုတ်ကပတ်တော်နဲ့အညီ ပိုင်းခြားသိမြင်ပြီး အကဲခတ်ရမယ်ဆိုတာ ကျွန်မ နားလည်သွားတယ်။ သူတို့ရဲ့ သဘာဝ အနှစ်သာရကို ထွင်းဖောက်သိမြင်ပြီဆိုတာနဲ့ သမ္မာတရား စည်းမျဉ်းတွေနဲ့အညီ သူတို့ကို ဘယ်လို ဆက်ဆံရမယ်ဆိုတာ ကျွန်မတို့ သိလာမှာပါ။ သမ္မာတရားကို လိုက်စားပြီး ချစ်မြတ်နိုးတဲ့ မိသားစုဝင်တွေအနေနဲ့ သူတို့ သမ္မာတရားကို နားမလည်လို့ ဖောက်ပြန်ပျက်စီးမှု ထုတ်ဖော်တာ၊ ဒါမှမဟုတ် လောကရဲ့ ဆိုးယုတ်တဲ့ ရေပန်းစားမှုတွေကို ထွင်းဖောက်မမြင်နိုင်လို့ ခဏတာ လမ်းမှားရောက်သွားတာဆိုရင် ကျွန်မတို့က သမ္မာတရား စည်းမျဉ်းတွေကို လိုက်နာပြီး သူတို့ကို မေတ္တာနဲ့ ကူညီပေးလို့ရတယ်၊ ဒါမှမဟုတ် ဖော်ထုတ်ပြီး ပြုပြင် ပေးလို့ရတယ်။ ဒါပေမဲ့ သူတို့က သမ္မာတရားကို အရမ်း မနှစ်မြို့ သလို မုန်းတီးပြီး၊ အနှစ်သာရအနေနဲ့ မယုံကြည်သူ တွေ၊ အဓိပ္ပာယ်မရှိတဲ့ လူစားမျိုးတွေ၊ မကောင်းတဲ့လူတွေ ဖြစ်နေမယ်ဆိုရင်တော့ သူတို့ကို မေတ္တာနဲ့ ကူညီပြီး အားပေးလို့ မရဘူး။ ကျွန်မတို့က အချစ်နဲ့အမုန်းကို သဲကွဲရမယ်၊ သူတို့ကို စိတ်ထဲကနေ မုန်းတီးပြီး ငြင်းပယ်ရမယ်၊ ပြီးတော့ ကျွန်မတို့နဲ့ သူတို့ကြားမှာ စည်းခြားထားရမယ်။ တစ်ချိန်တည်းမှာပဲ၊ အပေါ်ယံမှာတော့ အဖေနဲ့အစ်မက ကျွန်မနဲ့ သွေးသားတော်စပ်တယ်၊ မိသားစုဝင်တွေ ဖြစ်တယ်ဆိုပေမဲ့ သူတို့ရဲ့ အနှစ်သာရကတော့ နတ်ဆိုးတွေ၊ မယုံကြည်သူ တွေ ဖြစ်နေပြီး ကျွန်မလို တူညီတဲ့လမ်းကြောင်းကို မလျှောက်ဘူးဆိုတာကို ကျွန်မ နားလည်သွားတယ်။ ဒါကို နားလည်လိုက်တာနဲ့ ကျွန်မ ချစ်ခင်တွယ်တာမှုရဲ့ ဘောင်ခတ်တာ ကို မခံရတော့တဲ့အပြင် အခု ကိုယ့်တာဝန်မှာ ကျွန်မ စိတ်နှလုံးကို တည်ငြိမ်အောင်ထားနိုင်ပြီ။ ဒီလို နားလည်မှုနဲ့ ဝင်ရောက်မှုကို ကျွန်မ ရရှိနိုင်ခဲ့တာဟာ ကျွန်မအပေါ် ဘုရားနှုတ်ကပတ်တော်ရဲ့ အလုပ်လုပ်မှု ရလဒ်တွေပါပဲ။ ဘုရားသခင်ကို ကျေးဇူးတင်ပါတယ်။


၈၃။ ကျွန်မသမီးအတွက် ကျွန်မ၏ ချစ်ခြင်းမေတ္တာက စစ်မှန်သော ချစ်ခြင်းမေတ္တာဖြစ်သလား

ချူးယန်၊ တရုတ်ပြည်

ကျွန်မက ကျေးလက်ဒေသမှာ ကြီးပြင်းခဲ့တာပါ။ ကျွန်မမိဘတွေက ပညာသိပ်မတတ်ကြတော့ မိုးလင်းမိုးချုပ် လယ်ထဲမှာ ပင်ပင်ပန်းပန်း အလုပ်လုပ်ကြရုံကလွဲပြီး တခြားရွေးချယ်စရာ မရှိခဲ့ဘူး။ အဖေက ကျွန်မကို ခဏခဏပြောတယ်၊ “ငါတို့မိသားစုထဲမှာ မင်းဦးလေးတစ်ယောက်ပဲ စာကြိုးစားလို့ သူ့ကိုယ်သူ အရာရောက်အောင် လုပ်ခဲ့ပြီး၊ မြို့မှာ အရာရှိကြီးဖြစ်နေပြီ။ ငါကတော့ ငယ်ငယ်က စာမကြိုးစားခဲ့တော့ အခု လယ်လုပ်ပြီးပဲ အသက်မွေးနေရတယ်။ နောင်တစ်ချိန်မှာ သမီးက စာကြိုးစားရမယ်နော်၊ အဖေ့လို တက်လမ်းမရှိတာ မဖြစ်စေနဲ့” တဲ့။ ကျွန်မဦးလေး ကားအကောင်းစားကြီးနဲ့ ရွာကို ပြန်လာပြီး လူတိုင်းက သူ့ကို ချီးမွမ်းစကားတွေပြောပြီး လေးစားတဲ့စိတ်နဲ့ ကြည့်ကြတာကို မြင်တော့ ကျွန်မ အရမ်းကို အားကျခဲ့တယ်။ ပြီးတော့ ရွာသားတွေက ကျွန်မအဖေ့ကို အဖတ်မလုပ်သလို ဆက်ဆံကြတာကို ကြည့်ပြီး၊ စာတတ်မှပဲ လူတစ်ယောက်က အောင်မြင်ပြီး ဘယ်သွားသွား လေးစားခံရမှာပဲဆိုတာကို ကျွန်မ နားလည်သွားတယ်။ နောင်တစ်ချိန်မှာ ထူးချွန်အောင်မြင်ပြီး တခြားသူတွေရဲ့ လေးစားမှုကိုရဖို့ စာကြိုးစားရမယ်လို့ ကျွန်မ စိတ်ပိုင်းဖြတ်လိုက်တယ်။ ကျွန်မက သူများတွေထက် အဆပေါင်းများစွာ အားထုတ်ပြီး စာကြိုးစားခဲ့ပေမဲ့ အထက်တန်းကျောင်းဝင်ခွင့် စာမေးပွဲမှာ ကောင်းကောင်း မလုပ်ခဲ့လို့ ပုံမှန်သက်မွေးပညာကျောင်းတစ်ကျောင်းကိုပဲ တက်ခဲ့ရတယ်။ ပိုတောင် မမျှော်လင့်ထားတာက ကျွန်မ ဘွဲ့ရတဲ့အချိန်မှာ အစိုးရက ဝန်ထမ်း လျှော့ချတာ၊ အရွယ်အစား ချုံ့တာနဲ့ စွမ်းဆောင်ရည် မြှင့်တင်ရေး မူဝါဒတွေ ချမှတ်လိုက်ပြီး ကျွန်မ တရားဝင်အလုပ်မစရသေးခင်မှာပဲ အလုပ်ထုတ်ခံရသလို ဖြစ်သွားတယ်။ ကောင်းကင်ကြီး ပြိုကျသွားပြီး ဘဝမှာ ထူးချွန်အောင်မြင်ဖို့ မျှော်လင့်ချက် မရှိတော့သလိုမျိုး ကျွန်မ ခံစားခဲ့ရတယ်။ ကျွန်မအိမ်ထောင်ကျပြီးတဲ့နောက်မှာ ကျွန်မခင်ပွန်းကလည်း သူ့ရဲ့ သာမန် ပညာအရည်အချင်း အဆင့်ကြောင့် ကာယလုပ်သားအနေနဲ့ပဲ အလုပ်လုပ်ခဲ့ပြီး ကျွန်မတို့ ဘဝအဆင့်အတန်းက သာမန်ဖြစ်ခဲ့တယ်။ ကျွန်မရဲ့ဆွေမျိုးတွေ၊ သူငယ်ချင်းတွေကို ကြည့်လိုက်တော့ ပညာတတ်ဘွဲ့ရတဲ့သူတွေက မက်မောစရာ၊ သာလွန်တဲ့ဘဝတွေနဲ့ နေထိုင်ကြပြီး နေရာကောင်းတွေ မကြာမကြာ ရောက်ကြတာကို တွေ့ရတယ်။ သူတို့နဲ့ယှဉ်ကြည့်လိုက်တော့ ဒီလူ့အဖွဲ့အစည်းမှာ မြင့်မားတဲ့ ပညာရေးအဆင့်အတန်း မရှိဘဲနဲ့ မအောင်မြင်နိုင်ဘူးဆိုတာနဲ့ ကျွန်မဘဝက ဒီလို အမြဲ ဖြစ်မှာပဲဆိုတာကို ပိုလို့တောင် ပြင်းပြင်းထန်ထန် ခံစားမိခဲ့တယ်။ ဒါကြောင့် နောင်တစ်ချိန်မှာ ငါ့ကလေးကို ပညာတတ်ဖြစ်အောင် သေချာသင်ပေးရမယ်၊ ဘွဲ့မြင့်မြင့်ရအောင် ကူညီပေးရမယ်၊ ဒါမှ မိသားစုကို ဂုဏ်ဆောင်နိုင်မှာပေါ့။ ဒီလိုနဲ့ ကျွန်မလည်း ဂုဏ်ရှိနိုင်မှာလေ။

ကျွန်မသမီးလေး အသက်လေးနှစ်အရွယ်မှာ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့တယ်။ အဲဒီတုန်းက တစ်ပတ်ကို စုဝေးပွဲနှစ်ခါတက်ပြီး ကျန်တဲ့အချိန်တွေမှာတော့ သမီးနဲ့အတူ အင်္ဂလိပ်စာကတ်ပြားလေးတွေကြည့်တာ၊ ရှေးကဗျာတွေ ရွတ်ဆိုတာ၊ ပြီးတော့ အခြေခံ အပေါင်းအနှုတ်တွေကို သင်ပေးတာတွေ လုပ်ခဲ့တယ်။ သူ့ကို ငယ်တဲ့အရွယ်ကနေ သင်ယူလေ့လာတာကို နှစ်သက်တဲ့စိတ် ဖြစ်စေချင်ခဲ့တာပေါ့။ သမီး သုံးတန်းရောက်တော့ အင်္ဂလိပ်စာနဲ့ သင်္ချာကို ကျွန်မ စသင်ပေးခဲ့တယ်၊ နောင်တစ်ချိန်မှာ တက္ကသိုလ်ကောင်းကောင်းတက်၊ အလုပ်ကောင်းကောင်းရပြီး ဂုဏ်ရှိပြီး အောင်မြင်တဲ့ဘဝနဲ့ နေနိုင်အောင် သူ့အမှတ်တွေက တခြားရွယ်တူတွေထက် သာမယ်လို့ မျှော်လင့်ပြီးတော့ပေါ့။ နောင်အနာဂတ်မှာ ထင်ပေါ်အောင် စာကြိုးစားရမယ်လို့လည်း သမီးကို ကျွန်မ ခဏခဏ ပြောခဲ့တယ်။ အဲဒီအခါတိုင်း သူက တစ်ဝက်တစ်ပျက်ပဲ နားလည်သလိုမျိုးနဲ့ စိတ်ရှုပ်ထွေးပြီး ကျွန်မကို ကြည့်တယ်၊ ဒါပေမဲ့ စိတ်မပါတပါနဲ့ပဲ ကျွန်မခိုင်းတဲ့အတိုင်း လိုက်လုပ်ခဲ့တယ်။ တစ်ခါတလေ သမီး စာလုပ်ရတာကို ငြီးငွေ့နေတာမြင်ရင်၊ ဘာကြောင့် သူ စာကြည့်ဖို့လိုတယ်ဆိုတာနဲ့ အမှန်ကောင်းကောင်းရမှ ကောင်းမွန်တဲ့ အနာဂတ်နဲ့ အလုပ်အကိုင် အခွင့်အလမ်းတွေ ရှိနိုင်မယ်ဆိုတာတွေကို ကျွန်မ စိတ်ရှည်ရှည်နဲ့ ရှင်းပြခဲ့တယ်။ သူ့မျက်နှာပေါ်က ကူကယ်ရာမဲ့တဲ့ အကြည့်ကို မြင်တော့ ကျွန်မ ကိုယ့်ဘာသာ တွေးမိတယ်။ “ကလေးကို ကောင်းကောင်း ပညာသင်ပေးဖို့က မိဘတွေရဲ့ တာဝန်နဲ့ ဝတ္တရားပဲလေ။ ခုချိန်မှာ သူ နားလည်ကောင်း နည်းလည်နိုင်မှာ မဟုတ်ပေမဲ့ သူ ကြီးလာတဲ့အခါ ငါ့ရဲ့ အပင်ပန်းခံတဲ့ ရည်ရွယ်ချက်တွေကို သူ နားလည်မှာပါ” လို့ပေါ့။

သမီး ငါးတန်းရောက်တော့ သူ့ရဲ့သင်္ချာအမှတ်တွေက အရမ်းညံ့ခဲ့တယ်။ ဆရာမက စိတ်ရှည်ရှည်နဲ့ ရှင်းပြတယ်၊ အတန်းဖော်တွေကလည်း ကူညီသင်ပြပေးတယ်၊ သူကိုယ်တိုင်လည်း လေ့ကျင့်ခန်းတွေကို ကြိုးစားပြီးလုပ်ပေမဲ့ သူ့ရဲ့ စာမေးပွဲ ရလဒ်တွေက အားရစရာမရှိ ဖြစ်နေတုန်းပဲ။ တစ်ခါတလေ စာမေးပွဲတောင် ကျတယ်။ ဒါကိုမြင်တော့ ကျွန်မ အရမ်းကို စိုးရိမ်လာပြီး ကျွန်မသမီးကို မျက်နှာထားတင်းတင်းနဲ့ ပြောလိုက်တယ်၊ “အမှတ်တွေမကောင်းရင် သမီးလိုချင်တဲ့ကျောင်းကို ဝင်ခွင့်ရမှာမဟုတ်သလို၊ ဘာမှဖြစ်လာမှာမဟုတ်ဘူး။ သူများမျက်စိထဲမှာ သမီးက ဘာမှမဟုတ်တဲ့လူတစ်ယောက်ဖြစ်ပြီး ဘဝတစ်ခုလုံး ရှုံးနိမ့်သွားလိမ့်မယ်။ ဘာပဲဖြစ်ဖြစ် သမီးရဲ့သင်္ချာအမှတ်ကို အမြန်တက်လာအောင် သမီး နည်းလမ်းရှာမှဖြစ်မယ်။ မဟုတ်ရင်တော့ ငါ နင့်ကို ဒီအတိုင်း လွှတ်ထားမှာမဟုတ်ဘူး” လို့ပေါ့။ ကျွန်မသမီးက ကျွန်မကို မဝံ့မရဲနဲ့ ကြည့်ပြီး စကားပြောဖို့ အရမ်းကြောက်နေတယ်၊ သူ့မျက်နှာက ကြောက်စိတ်ကြောင့် ဖြူဖျော့သွားတယ်။ သူ့ကို အဲဒီလို မြင်ရတော့၊ ကျွန်မ နည်းနည်း ပျော့သွားတယ်၊ သူက ကြိုးစားနေတာပဲလေ၊ ပြီးတော့ သူ့သင်္ချာအမှတ်မကောင်းတာက သူ သင်ယူဖို့ ငြင်းလို့မှ မဟုတ်တာ။ ကျွန်မ အရမ်းလွန်းသွားပြီလားလို့ တွေးမိတယ်။ ဒါပေမဲ့ နောက်တော့ တွေးမိတယ်၊ “အခု ငါမတင်းကျပ်ရင် နောင်တစ်ချိန်မှာ သူအလုပ်အကိုင်အခွင့်အလမ်းကောင်းတွေ ရချင်မှရမှာ။ သူ့မှာ အနာဂတ်ရှိတာထက်စာရင် လောလောဆယ် သူငါ့ကို မုန်းတာပဲဖြစ်ချင်တယ်” လို့ပေါ့။ ကျွန်မ ဟိုသည် မေးပြီးတဲ့နောက်မှာ သမီးကို ကျူရှင်သင်ပေးဖို့ နှစ်အတော်များများ စာသင်တာ အတွေ့အကြုံရှိတဲ့ ဆရာမတစ်ယောက်ကို ရှာတွေ့ခဲ့တယ်။ သူ ကျူရှင်သင်ရမဲ့အချိန်ရောက်တဲ့အခါ၊ ကျွန်မအလုပ်ကို ဘေးချိတ်ပြီး ကျွန်မလည်း နားထောင်ခဲ့တယ်။ သမီးနားမလည်တဲ့အပိုင်းတွေကို ကျွန်မမှတ်ထားပြီး အိမ်ပြန်ရောက်ရင် အဲဒါတွေကို ပြန်လုပ်ခိုင်းတယ်။ အဒါတွေကို သူ မလုပ်နိုင်သေးတဲ့အခါ ကျွန်မ ဒေါသထွက်ပြီး အသံကျယ်ကျယ်နဲ့ ဆူတယ်၊ “နင်ဒီလိုဆက်ဖြစ်နေရင် အထက်တန်းကျောင်းကောင်းကောင်းကို တက်ရမယ်ထင်နေလား” လို့ပေါ့။ သမီးက ကြောက်တဲ့စိတ်နဲ့ တွန့်သွားတယ်၊ နာကျင်မှုကြောင့် မျက်ရည်တွေက မျက်လုံးထဲမှာ ဝေ့တက်လာတယ်။ ကျွန်မ စိတ်နှလုံးက ပျော့သွားပြီး တွေးမိတယ်၊ “အကြောင်းကိစ္စတွေကို သူ့ဟာသူ ဖြစ်ခွင့်ပေးသင့်တယ်ထင်တယ်၊ သူ တတ်နိုင်သလောက်ပဲ သင်လို့ရတာပဲလေ။ ဒီဖိအားကြောင့် သူ ဝမ်းနည်းညိုးငယ်သွားခဲ့ရင် ဘယ်လိုလုပ်မလဲ”လို့ တွေးမိတယ်။ ဒါပေမဲ့ နောက်တော့ ချက်ချင်း တွေးမိတယ်။ “ဒီအချိန်မှာ သူ့ပညာရေးကို လျှော့ပေးလိုက်ရင် သူ့အနာဂတ်ကို တိုက်ရိုက်ထိခိုက်မှာပဲ။ မိဘအနေနဲ့ ငါ့တာဝန်ကို ငါ ဖြည့်ဆည်းရမယ်”လို့ပေါ့။ ဒါကြောင့် သမီးကို စာလုပ်ဖို့ ကျွန်မ ဆက်ပြီး တွန်းအားပေးခဲ့တယ်။ ကျွန်မသမီးက အစကတည်းက တသီးတသန့်နေတတ်တာဖြစ်ပြီး၊ ကျွန်မ သုံးတဲ့ ဖိအားအောက်မှာ သူ့ကိုယ်သူ တန်ဖိုးထားမှုက ပိုပြီးတောင် ကျဆင်းလာခဲ့တယ်။ ခဏခဏ အိပ်မက်ဆိုးတွေနဲ့ လန့်နိုးတတ်တယ်၊ သူ့အမှတ်တွေ ပိုလို့တောင် ကျဆင်းလာပြီး ကျွန်မတို့ကြားက ဆက်ဆံရေးက ပိုပြီး ခပ်တန်းတန်းဖြစ်သွားခဲ့တယ်။ ဒီအခြေအနေကိုမြင်တော့ ကျွန်မအရမ်းကို စိုးရိမ်သွားတယ်။ တစ်ဖက်မှာလည်း သူ့အမှတ်မကောင်းတာက သူ့အနာဂတ်ကို ထိခိုက်မှာကို စိုးရိမ်တယ်၊ နောက်တစ်ဖက်မှာကျတော့လည်း သူ့အတွက် နှလုံးကြေကွဲရပြီး သူ့ကို ဖိအားတွေအများကြီးပေးခဲ့မိလို့ အပြစ်ရှိသလို ခံစားနေရတယ်။ ဒီလို ဝိရောဓိဖြစ်နေတဲ့စိတ်ခံစားချက်တွေက ရောထွေးနေပြီး ကျွန်မ ဘာလုပ်ရမှန်းကို မသိခဲ့ဘူး။ ကျွန်မ တွေးမြဲတွေးနေမိတယ်၊ “ငါ့သမီးကို ဒီလိုဆက်ဆံတာက ချစ်ခြင်းမေတ္တာလား။ ချစ်ခြင်းမေတ္တာဆိုရင်၊ သူ့ကို လွတ်မြောက်စေပြီး စိတ်အေးလက်အေးဖြစ်စေသင့်တာ မဟုတ်လား။ ဒါပေမဲ့ အခု သူ ပိုပြီးစိတ်ဆင်းရဲလာသလို၊ သူ့ကိုယ်သူတန်ဖိုးထားမှုလည်း ကျဆင်းလာတယ်ဆိုတာ ငါ သိသိသာသာ ခံစားရတယ်။ သူ့အမှတ်တွေက တိုးတက်မလာတဲ့အပြင် ပိုလို့တောင် ကျဆင်းလာတယ်။ ခုဆို အိပ်မက်ဆိုးတွေနဲ့ သူ လန့်လန့်နိုးနေတယ်။ ငါ့ကလေးကို ပညာပေးတဲ့နည်းလမ်း မှားနေတာများ ဖြစ်နိုင်မလား” ပေါ့။ ဘာလုပ်ရမှန်းမသိတော့ ကျွန်မ ဆုတောင်းနေခဲ့တယ်၊ ကျွန်မရဲ့ပြဿနာတွေကို နားလည်နိုင်ဖို့ လမ်းပြပေးပါလို့ ဘုရားသခင်ဆီမှာ တောင်းလျှောက်ခဲ့တယ်။

တစ်နေ့မှာ ဘုရားနှုတ်ကပတ်တော်တွေကို ကျွန်မ ဖတ်ပြီး ကိုယ့်အခြေအနေအပေါ် သိနားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက ရှာဖွေသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) တကယ်တော့ ကျွန်မက စာတန်ရဲ့ လှည့်ဖြားမှုအောက်မှာ နှစ်အတော်များများ လုံးဝ အသက်ရှင်နေမိခဲ့တယ်ဆိုတာကို နားလည်အောင် နှုတ်ကပတ်တော်က ကျွန်မကို ကူညီခဲ့တယ်။ ကလေးဘဝကနေ ကျွန်မမိဘတွေရဲ့ အယူသွတ်သွင်းတာ ကျွန်မ ခံခဲ့ရပြီး “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” ဆိုတာနဲ့ “ထင်ရှားကျော်ကြားမှုရရှိခြင်း သည် သင်၏ဘိုးဘေးများအတွက် ဂုဏ်အသရေ ယူဆောင်လာသည်” ဆိုတာတွေကို ကိုယ့်ရဲ့လိုက်စားမှု ရည်မှန်းချက်တွေအနေနဲ့ ကျွန်မ သဘောထားခဲ့ပုံကို ပြန်သတိရမိတယ်။ ထင်ပေါ်အောင်လို့ ကျောင်းသူဖြစ်ခဲ့တုန်းက သူများတွေထက် အဆပေါင်းများစွာ ပိုကြိုးစားခဲ့တယ်၊ အထက်တန်းကျောင်းဝင်ခွင့်စာမေးပွဲ ကျရှုံးပြီး နောက်ပိုင်း အလုပ်ကောင်းကောင်း ရှာမတွေ့နိုင်ခဲ့ဘူး။ ဒီလိုနဲ့ ကိုယ့်ကိုယ်ကိုယ် အရှုံးပေးစပြုလာပြီး ဘဝမှာ ယုံကြည်မှုပျောက်ဆုံးခဲ့တယ်။ သမီးလေးမွေးပြီးတဲ့နောက်မှာတော့ ကျွန်မရဲ့မျှော်လင့်ချက်တွေအားလုံးကို သူ့အပေါ်မှာ ထားခဲ့တယ်။ စာသင်ကြားမှုအပေါ် သူ့ရဲ့ စိတ်ဝင်စားမှုကို ပျိုးထောင်ပေးဖို့ ငယ်တဲ့အရွယ်ကစပြီး သူ့အထဲကို စပြီး အသိပညာ သွတ်သွင်းခဲ့တယ်၊ ရလဒ်အနေနဲ့ ကလေးဘဝရဲ့ ပျော်ရွှင်မှုကို သူ ဆုံးရှုံးခဲ့ရတယ်။ သမီးကျောင်းစတက်တော့ သူ့ရဲ့သင်္ချာအမှတ်တွေမကောင်းတာကို မြင်တော့ သူ့ရဲ့အမှတ်တွေ တက်အောင်လို့ ကျူရှင်ယူဖို့ သူ့ကို ဖိအားပေးခဲ့ပြီး သူ တိုးတက်မလာတဲ့အခါမှာ ကျွန်မဒေါသထွက်ပြီး သူ့ကိုဆူပူကြိမ်းမောင်းခဲ့တယ်။ သူ့အပေါ်မှာ နားလည်မှု၊ သနားကြင်နာမှု တစ်စက်မှမရှိခဲ့ဘူး။ ကျွန်မကို သူ့အပေါ် ဖိအားပေးမြဲပေးနေခဲ့လို့ သူ့ရဲ့နုနယ်တဲ့နှလုံးသားလေးဟာ ကြီးမားတဲ့စိတ်ဖိစီးမှုတွေနဲ့ ဝန်ပိလာခဲ့ရပြီး ကျွန်မတို့က အချင်းချင်း အရင်ထက်ပိုပြီး ခပ်တန်းတန်း ဖြစ်လာခဲ့တယ်။ အပြင်ပန်းမှာတော့ ဒါတွေအားလုံးကို သူကောင်းဖို့အတွက် ကျွန်မ လုပ်ပေးနေတဲ့ပုံပေါ်ပေမဲ့ တကယ်တော့ ကိုယ့်ရဲ့မပြည့်ဝခဲ့တဲ့အိပ်မက်တွေကို သူ့အပေါ်ပုံချပြီး ကျွန်မကိုယ်စား အကောင်အထည်ဖော်ခိုင်းနေခဲ့တာပါ။ ကျွန်မကို ထင်ပေါ်အောင်လုပ်ပေးမဲ့ တန်ဆာပလာတစ်ခုလို သဘောထားခဲ့တယ်။ ကျွန်မ တကယ်ကို လူ့သဘာဝမရှိလိုက်တာ။ ဒါတွေအားလုံးကို သဘောပေါက်သွားတော့ ကျွန်မစိတ်ထဲမှာ အရမ်းကို နောင်တရသွားတယ်။ စာတန်ရဲ့လှည့်စားမှုနဲ့ ထိခိုက်နစ်နာအောင်လုပ်တာကို ဆက်ပြီးမခံချင်တော့ဘူး။

ကျွန်မ ဆက်ပြီးရှာဖွေခဲ့ပြီး ဘုရားနှုတ်ကပတ်တော်တွေကို ဖတ်ခဲ့တယ်။ “လူတစ်ယောက်က ၎င်း၏မွေးဖွားခြင်း၊ ရင့်ကျက်လာခြင်း၊ သို့မဟုတ် အိမ်ထောင်ပြုခြင်းတို့ဖြင့် မည်သို့ မကျေမနပ် ဖြစ်စေကာမူ၊ ဤအရာတွေကို ဖြတ်သန်းပြီးသည့်သူတိုင်းက တစ်ဦးတစ်ယောက်သည် မည်သည့်နေရာ၊ မည်သည့်အချိန်၌ မွေးသည်၊ မည်သို့ပုံစံရှိသည်၊ မိဘများက မည်သူဖြစ်သည် ဆိုသည်နှင့် အိမ်ထောင်ဖက်က မည်သူဆိုသည်တို့ကို ရွေးချယ်၍ မရဘဲ ကောင်းကင်ဘုံ၏ အလိုကိုသာ လက်ခံနိုင်သည်ကို သိကြလေသည်။ သို့တိုင်အောင် လူတို့အတွက် နောက်မျိုးဆက်ကို ပြုစုပျိုးထောင်ရန် အချိန်ရောက်လာသည့်အခါ ၎င်းတို့၏ သားသမီးများသည် ၎င်းတို့ဘဝ ပထမတစ်ဝက်၌ ကြုံတွေ့ခဲ့ရသည့် စိတ်ပျက်စရာများ အားလုံးအတွက် ပြန်လည်ဖြည့်ဆည်း ပေးလိမ့်မည်ဟု မျှော်လင့်ရင်း ၎င်းတို့၏ဘဝ ပထမတစ်ဝက်၌ ၎င်းတို့ အကောင်အထည်ဖော်ရန် ပျက်ကွက်ခဲ့ကြသည့် လိုအင်ဆန္ဒအားလုံးကို သူတို့၏ မျိုးဆက်များအပေါ် လွှဲချလိုက်သည်။...ဤဘဝတွင် ၎င်းတို့က အစွမ်းအစ မရှိ၊ မည်သည့်အရာမျှ ဖြစ်ဖြစ်မြောက်မြောက် မရှိကြောင်း၊ လူအုပ်ထဲမှ ထင်ပေါ်ဖို့ နောက်ထပ်အခွင့်အရေး၊ နောက်ထပ် မျှော်လင့်ချက်ရှိမည်မဟုတ်ကြောင်းနှင့် ၎င်းတို့၌ သူတို့ကံကြမ္မာများကို လက်ခံရုံမှတစ်ပါး ရွေးချယ်စရာ မရှိတော့ကြောင်းတို့ကို သိကြသည်။ ထို့ကြောင့် ၎င်းတို့သည် ၎င်းတို့၏ သားသမီးများက ၎င်းတို့၏ အိပ်မက်များကို ဖြစ်မြောက်အောင်မြင်ရန်၊ သူတို့၏ လိုအင်ဆန္ဒများကို အကောင်အထည်ဖော်ရန်၊ ၎င်းတို့၏ သားများ၊ သမီးများသည် မိသားစုနာမည် ဂုဏ်ဆောင်လာရန်၊ ထင်ရှားသော အဆင့်တန်း ရရှိရန်၊ ချမ်းသာသူ သို့မဟုတ် ကျော်ကြားသူများဖြစ်လာရန် မျှော်လင့်ရင်းနှင့် ၎င်းတို့၏ မျှော်လင့်ချက်များ၊ ၎င်းတို့၏ အကောင်အထည်မဖော်ခဲ့ရသည့် လိုအင်ဆန္ဒများနှင့် ရည်သန်မျှော်မှန်းချက်များ အားလုံးကို နောက်မျိုးဆက်ဆီသို့ လွှဲချလိုက်ကြသည်။ အတိုချုပ်အနေနှင့် ၎င်းတို့သားသမီးများ၏ အလွန်အမင်း အောင်မြင်သည်ကို သူတို့ မြင်လိုကြသည်။ လူတို့၏ အစီအစဉ်များနှင့် စိတ်ကူးယဉ်မှုများက ပြည့်စုံသည်။ ၎င်းတို့ကလေးများ၏ ကံကြမ္မာက ၎င်းတို့လက်များ၌ လုံးဝ ရှိမနေသည်ကို မဆိုထားနှင့်၊ ၎င်းတို့တွင်ရှိသည့် သားသမီးအရေအတွက်၊ ၎င်းတို့ သားသမီးများ၏ အသွင်အပြင်၊ အရည်အချင်းနှင့် ထိုကဲ့သို့သော အရာများကို ၎င်းတို့ဆုံးဖြတ်သတ်မှတ်၍ မရနိုင်ကြောင်းကို ၎င်းတို့ မသိကြသလော။ လူသားများသည် ၎င်းတို့ကိုယ်ပိုင် ကံကြမ္မာ၏ အရှင်သခင်များ မဟုတ်ကြပေ။ သို့တိုင် ငယ်ရွယ်သည့် မျိုးဆက်များ၏ ကံကြမ္မာကို ပြောင်းလဲဖို့ မျှော်လင့်ကြသည်။ ၎င်းတို့၏ကံကြမ္မာများမှ လွတ်မြောက်နိုင်စွမ်းမရှိကြပါ။ သို့တိုင် ၎င်းတို့၏ သားများ၊ သမီးများ၏ ကံကြမ္မာကို ကြိုးကိုင်ညွှန်ကြားဖို့ ကြိုးစားကြ၏။ သူတို့သည် ၎င်းတို့ကိုယ်၎င်းတို့ အထင်ကြီးနေကြခြင်း မဟုတ်လော။ ဤကား လူသား၏ မိုက်မဲခြင်းနှင့် မသိနားမလည်ခြင်း မဟုတ်သလော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) “လူတစ်ယောက်က မည်သည့် အလုပ်အကိုင်ကို ရှာဖွေလိုက်စားသည်၊ စားဝတ်နေရေးအတွက် မည်သည့်အလုပ်လုပ်သည်၊ ဘဝတွင် ကြွယ်ဝချမ်းသာမှု မည်မျှ စုဆောင်းသည် စသည်တို့သည် မိမိ၏မိဘ၊ မိမိပါရမီ၊ အားစိုက်ထုတ်မှုများ သို့မဟုတ် ရည်ရွယ်ချက်တို့နှင့် ဆုံးဖြတ်ခြင်း မဟုတ်ဘဲ ဖန်ဆင်းရှင်က ကြိုတင်သတ်မှတ်ထားခြင်း ဖြစ်ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်က ကျွန်မရဲ့အခြေအနေမှန်ကို ဖော်ထုတ်ခဲ့တယ်။ ကျွန်မက ကိုယ့်ရဲ့မပြည့်ဝခဲ့တဲ့ဆန္ဒတွေကို သမီးအပေါ်မှာ တကယ် ပုံအပ်ခဲ့တာပဲ။ သူ ထင်ပေါ်နိုင်ပြီး ကျွန်မရဲ့ လိုအင်ဆန္ဒတွေကို အကောင်အထည်ဖော်နိုင်မယ်လို့ မျှော်လင့်နေမိခဲ့တယ်။ ဒါကြောင့် ကိုယ့်ရဲ့အားထုတ်မှုတွေကတစ်ဆင့် သူ့ရဲ့ကံကြမ္မာကို ထိန်းချုပ်နိုင်ဖို့ အရာအားလုံးကို ကျွန်မ ကြိုးစားခဲ့တယ်။ တကယ်တော့ လူတိုင်းရဲ့ကံကြမ္မာက ဘုရားသခင်ရဲ့လက်ထဲမှာပဲရှိတာ၊ ဒါပေမဲ့ ကျွန်မက ဘုရားသခင်ရဲ့ အချုပ်အခြာအာဏာကို မသိခဲ့ဘူး။ “အသိပညာသည် သင်၏ကံကြမ္မာကို ပြောင်းလဲနိုင်၏” ဆိုတာနဲ့ “လူတစ်ဦး၏ ကံကြမ္မာသည် ထိုသူ၏ လက်ထဲတွင် ရှိ၏” ဆိုတဲ့ မှားယွင်းပြီး အဓိပ္ပာယ်မဲ့တဲ့အယူအဆတွေနဲ့ အသက်ရှင်ခဲ့တဲ့အပြင်၊ သမီးရဲ့အနာဂတ်ကို အမြဲတမ်း ထိန်းချုပ်ချင်ခဲ့တယ်။ အသိပညာရှိပေမဲ့ အဲဒါကြောင့် သူတို့ရဲ့ ကံကြမ္မာ မပြောင်းလဲခဲ့တဲ့ ကျွန်မအနီးနားက အလုပ်လုပ်ပေးသူတွေအားလုံးကို ကျွန်မ စဉ်းစားမိတယ်။ ကျွန်မက အဓိက ပုံသက်သေတစ်ခုပဲလေ။ အသိပညာကနေတစ်ဆင့် ကိုယ့်ကံကြမ္မာကို ပြောင်းလဲဖို့ ကျွန်မ အမြဲကြိုးစားခဲ့ပေမဲ့၊ ဘွဲ့ရတော့ ချက်ချင်းအလုပ်ထုတ်ခံခဲ့ရပြီး အလုပ်လုပ်ခွင့် ဒါမှမဟုတ် ကိုယ်လေ့လာခဲ့ပြီးတဲ့အရာကို အသုံးပြုခွင့်တောင် မရခဲ့ဘူး။ လူတစ်ယောက်ရဲ့ ကံကြမ္မာက သူ့လက်ထဲမှာ မရှိတာကို ကျွန်မ မြင်ခဲ့တယ်၊ ဒါပေမဲ့ ကျွန်မကတော့ ထင်ယောင်ထင်မှားနဲ့ သမီးရဲ့ကံကြမ္မာကို ထိန်းချုပ်ဖို့ ကြိုးစားခဲ့မိတယ်။ ကျွန်မဟာ အရမ်း မာနထောင်လွှားပြီး မသိနားမလည်ဖြစ်ခဲ့သလို ကိုယ့်ကိုယ်ကိုယ် အထင်ကြီးလွန်းခဲ့တာပဲ။ ကျွန်မသမီးရဲ့ကံကြမ္မာနဲ့ အသက်မွေးဝမ်းကျောင်းအလုပ်ကို ဘုရားသခင်က ကြိုတင်သတ်မှတ်ထားတာဖြစ်ပြီး၊ ဒါတွေက လူ့တွေရဲ့ အားထုတ်မှု ဒါမှမဟုတ် လေ့လာသင်ယူမှုနဲ့ ပြောင်းလဲလို့ရတဲ့အရာတွေ မဟုတ်ဘူး။ မူလတန်းကျောင်းပညာရေးတစ်ခုပဲရှိပေမဲ့ တစ်နိုင်ငံလုံးအနှံ့ ဆိုင်ခွဲတွေဖွင့်နိုင်ခဲ့ပြီး ကောလိပ်ဘွဲရကျောင်းဆင်းတွေ အများကြီးက အဲဒီဆိုင်တွေမှာ အလုပ်ရှာရတဲ့ ကျွန်မယောက်ျားရဲဲ့မိတ်ဆွေတစ်ယောက်ကို တွေးမိတယ်။ ဒီအတိုင်းသား ခြားနားမှုကြီးက လူ့ကံကြမ္မာကို အသိပညာက မပြောင်းလဲနိုင်ဘူးဆိုတာနဲ့ ကျွန်မကလေးရဲ့ သင်ယူမှုတွေကို သူ့ဘာသာ ဖြစ်ခွင့်ပေးသင့်တယ်ဆိုတာတွေကို ကျွန်မကို ပိုပြီး ရှင်းရှင်းလင်းလင်း မြင်စေခဲ့တယ်။ အဲဒီနောက်မှာတော့ ကျွန်မရဲ့ တောင်းဆိုချက်တွေအတိုင်း စာလုပ်ဖို့ သမီးကို အတင်းအကျပ်မခိုင်းတော့ဘူး၊ ပြီးတော့ တွန်းသင်ပေးတဲ့ အတန်းတွေကိုလည်း ကျွန်မ သူ့ကို မတက်ခိုင်းတော့ဘူး။ အဲဒီအစား သူနဲ့ပတ်သက်တဲ့ အရာတိုင်းကို ဘုရားလက်ထဲပဲ အပ်နှံလိုက်တယ်။ သမီးကို ဧဝံဂေလိတရားလည်း ဟောပြောခဲ့တယ်။ သူ့မှာ အချိန်ရှိတဲ့အခါတိုင်း သူ့အရွယ် ညီအစ်ကို မောင်နှမတွေနဲ့ သူ စုဝေးခဲ့ပြီး သူ့ရဲ့စိတ်ပိုင်းဆိုင်ရာအခြေအနေကလည်း တဖြည်းဖြည်းကောင်းလာတယ်။

နောက်ပိုင်းမှာ ဘုရားသခင်ရဲ့ နောက်ဆုံးရ နှုတ်ကပတ်တော်တွေကို ဖတ်ပြီး ကျွန်မမှာရှိတဲ့ပြဿနာတွေကို ပိုပြီး ရှင်းရှင်းလင်းလင်းမြင်လာတယ်။ မိဘတွေက သူတို့သားသမီးတွေအပေါ် တကယ်ဖြည့်ဆည်းသင့်တဲ့တာဝန်က ဘာလဲဆိုတာကိုလည်း နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘများ၏ ခံစားချက်အရ အသိစိတ်အတွင်းတွင် ၎င်းတို့သည် ၎င်းတို့သားသမီးများ၏ အနာဂတ်နှင့်ပတ်သက်ပြီး အမျိုးမျိုးသော အမှုကိစ္စများကို မှန်းကြည့်ကာ စီစဉ်ပြီး အဆုံးအဖြတ်ပေးသည်။ ပြီးလျှင် ရလဒ်အနေဖြင့် ၎င်းတို့တွင် ဤမျှော်မှန်းချက်များကို ဖြစ်ပေါ်လာသည်။ ဤမျှော်မှန်းချက်များ၏ လှုံ့ဆော်မှုအောက်တွင် မိဘများသည် ၎င်းတို့သားသမီးများအား ကျွမ်းကျင်မှု အမျိုးမျိုးကို လေ့လာရန်၊ ပြဇာတ်ရေးသားထုတ်လုပ်မှုနှင့် အက၊ သို့မဟုတ် အနုပညာ စသည်တို့ကို လေ့လာရန် တောင်းဆိုသည်။ ၎င်းတို့သည် ၎င်းတို့၏ သားသမီးများကို ပါရမီရှိသောပုဂ္ဂိုလ်များဖြစ်ရန်၊ ထို့နောက်တွင် ၎င်းတို့ကို အထက်လူကြီးများဖြစ်ရန်၊ လက်အောက်ငယ်သားများမဖြစ်ရန် တောင်းဆိုသည်။ ၎င်းတို့သားသမီးများကို ရာထူးကြီးသော အရာရှိများဖြစ်ရန်၊ ခြေလျင်တပ်သားများမဖြစ်ရန် တောင်းဆိုကြသည်။ ၎င်းတို့၏ သားသမီးများကို တစ်ကမ္ဘာလုံးတွင် ထိပ်တန်းဖြစ်သော ကုမ္ပဏီ ၅၀၀ ၌ အလုပ်လုပ်နေသည့် မန်နေဂျာ၊ စီအီးအို၊ အလုပ်အမှုဆောင်များစသည်တို့ ဖြစ်လာရန် တောင်းဆိုသည်။ ဤသည်တို့အားလုံးမှာ မိဘများ၏ စိတ်ခံစားချက်အရ ဖြစ်သော စိတ်ကူးများဖြစ်သည်။...မိဘများသည် လူကြီးများ၏ အမှုအရာများအပေါ် ရှုမြင်သည့် နည်းလမ်းအပြင် ကမ္ဘာလောက၏ အမှုကိစ္စများနှင့်ပတ်သက်ပြီး လူကြီးတစ်ဦး၏ အမြင်၊ ရှုထောင့်၊ နှစ်သက်မှုတို့ကိုသာ လုံးလုံး အခြေခံပြီး သားသမီးများအပေါ် မျှော်လင့်ချက်များ ပုံအောထားသည်။ ဤသည်မှာ ခံစားချက်အရဖြစ်သည် မဟုတ်လော။ (ဟုတ်ပါသည်။) သင်က ယင်းကို ကောင်းစွာဖွင့်ဆိုရလျှင် ယင်းသည် ခံစားချက်အရဖြစ်သည်ဟု ဆိုနိုင်သည်။ သို့သော် အမှန်တကယ်တွင် အဘယ်သို့ ဖြစ်သနည်း။ ဤခံစားချက်အရဖြစ်ခြင်း၏ အခြားအနက်ဖွင့်ဆိုမှုမှာ အဘယ်နည်း။ ဤသည်မှာ တစ်ကိုယ်ကောင်းဆန်ခြင်း မဟုတ်သလော။ အကျပ်ကိုင်ခြင်း မဟုတ်သလော။ (ဟုတ်ပါသည်။) သင်သည် လူ့အဖွဲ့အစည်းတွင် ဤအလုပ်၊ ထိုအလုပ်ကို၊ ထိုထိုသော အသက်မွေးမှုအလုပ်ကို နှစ်သက်သည်။ လူ့အဖွဲ့အစည်းတွင် အခြေခိုင်ခြင်း၊ မက်မောဖွယ်ဘဝကို နေထိုင်ရခြင်း၊ အရာရှိအဖြစ် အမှုထမ်းရခြင်း၊ သို့မဟုတ် ချမ်းသာခြင်းတို့ကို သင်နှစ်သက်သည်။ ထို့ကြောင့် သင့်သားသမီးများကိုလည်း ထိုအရာများအား သင် လုပ်ဆောင်စေသည်။ ထိုသို့သောသူမျိုး ဖြစ်စေသည်။ ပြီးလျှင် ထိုလမ်းကြောင်းမျိုးကို လျှောက်စေသည်။ သို့သော် ၎င်းတို့သည် အနာဂတ်တွင် ထိုပတ်ဝန်းကျင်၌ နေထိုင်ရခြင်းနှင့် ထိုအလုပ်ကို ထိတွေ့လုပ်ဆောင်ရခြင်းကို နှစ်သက်မည်လော။ ၎င်းတို့သည် ယင်းနှင့် သင့်တော်သလော။ ၎င်းတို့၏ ခရီးပန်းတိုင်များက အဘယ်နည်း။ ၎င်းတို့နှင့်ပတ်သက်ပြီး ဘုရားသခင်၏ အစီအစဉ်များနှင့် ပြဋ္ဌာန်းချက်များက အဘယ်နည်း။ ဤအရာများကို သင်သိသလော။ လူအချို့က ‘ထိုအရာများကို ကျွန်ုပ် ဂရုမစိုက်ပါ။ အရေးကြီးသည်မှာ သူတို့၏မိဘဖြစ်သည့် ကျွန်ုပ်နှစ်သက်သည့်အရာများသာ ဖြစ်သည်။ ကျွန်ုပ်နှစ်သက်သည့် အရာများကို အခြေခံ၍သာ သူတို့အပေါ် မျှော်လင့်ချက်များထားမည်’ ဟု ဆိုသည်။ ဤသည်မှာ အလွန် တစ်ကိုယ်ကောင်းမဆန်သလော။ (ဆန်ပါသည်။) ယင်းသည် အလွန်တစ်ကိုယ်ကောင်းဆန်သည်။ ကောင်းမွန်စွာ ဆိုရလျှင် ယင်းသည် အလွန်တစ်ဖက်သတ်ဆန်သည်။ ၎င်းတို့ဘာသာ အားလုံးကို ဆုံးဖြတ်နေခြင်း ဖြစ်သည်။ သို့သော် ယင်းသည် အမှန်တကယ်တွင် အဘယ်နည်း။ အလွန်တစ်ကိုယ်ကောင်းဆန်ခြင်း ဖြစ်သည်။ ဤမိဘများသည် ၎င်းတို့သားသမီးများ၏ အစွမ်းအစ၊ သို့မဟုတ် ပါရမီကို ထည့်မတွက်ပေ။ လူတစ်ဦးချင်းစီ၏ ကံကြမ္မာနှင့် ဘဝအတွက် ဘုရားသခင်၌ ရှိသော အစီအစဉ်များကို ၎င်းတို့ ဂရုမစိုက်ပေ။ ဤအရာများကို ၎င်းတို့ ထည်မတွက်ပေ။ ၎င်းတို့သည် လိုရာဆွဲတွေးလျက် ၎င်းတို့သားသမီးများအပေါ် ၎င်းတို့၏ ကိုယ်ပိုင်နှစ်သက်မှု၊ ရည်ရွယ်ချက်နှင့် အစီအစဉ်များကို အဓမ္မပုံချသည်။ လူအချို့က ‘ကျွန်ုပ်၏ ကလေးအပေါ် ဤအရာများကို အတင်းလုပ်ဆောင်ရမည် ဖြစ်သည်။ ၎င်းတို့သည် ဤအရာများကို နားလည်ဖို့ ငယ်လွန်းသည်။ ပြီးလျှင် ၎င်းတို့ နားလည်သည့်အချိန်တွင် ယင်းမှာ နောက်ကျနေမည် ဖြစ်သည်’ ဟု ဆိုကြသည်။ ယင်းမှာ မှန်ကန်သလော။ (မမှန်ကန်ပါ။) အမှန်ပင် အလွန်နောက်ကျသွားလျှင် ယင်းသည် ၎င်းတို့၏ ကံကြမ္မာဖြစ်သည်။ ဤသည်မှာ ၎င်းတို့မိဘများ၏ တာဝန်မဟုတ်ပေ။ သင်နားလည်သည့်အရာများကို သင့်သားသမီးများအပေါ် အတင်းအဓမ္မ လုပ်ဆောင်လျှင် သင်က နားလည်ရုံဖြင့် ၎င်းတို့က ပို၍ အလျင်အမြန် နားလည်မည်လော။ (နားလည်မည်မဟုတ်ပါ။)...မိဘများက ၎င်းတို့၏ သားသမီးများအား ငယ်ရွယ်စဉ်ကတည်းက ‘လူများနှင့် ဆက်ဆံသည့်အခါတွင် တစ်စုံတစ်ခုကို ထိမ်ချန်ထားရမည်’ဟု သင်ကြားပေးလျှင်ပင် ၎င်းတို့က အယူဝါဒတစ်မျိုးအဖြစ်သာ ခံယူလိမ့်မည်။ ၎င်းတို့သည် ယင်းကို အမှန်တကယ် နားလည်သည့်အခါတွင်သာ မိမိတို့မိဘများ၏ အကြံအရ အမှန်တကယ် ပြုမူဆောင်ရွက်လိမ့်မည်။ ၎င်းတို့မိဘများ၏ အကြံကို ၎င်းတို့ နားမလည်သောအခါ ၎င်းတို့မိဘများက ၎င်းတို့ကို မည်မျှသွန်သင်ဖို့ ကြိုးစားပါစေ ၎င်းတို့အတွက် အယူဝါဒတစ်မျိုးသာ ဖြစ်လိမ့်မည်။ ထို့ကြောင့် ‘ကမ္ဘာကြီးက အပြိုင်အဆိုင်အရမ်းများသည်။ လူများက အလွန်ဖိအားများသည်။ ကျွန်ုပ်၏ သားသမီးများကို ငယ်စဉ်ကတည်းက စတင် သွန်သင်ထားခြင်း မရှိလျှင် နောင်တွင် ဒုက္ခနှင့် စိတ်ဆင်းရဲမှုကို ခံစားရလိမ့်မည်’ ဟူသည့် မိဘများတွင်ရှိသော အယူအဆသည် ယုတ္တိရှိသလော။ (မရှိပါ။) သင်သည် အနာဂတ်တွင် သင်၏သားသမီးများက များစွာ ဒုက္ခမခံရနိုင်ရန်အတွက် သင်၏ သားသမီးများအား ထိုဖိအားကို စောစီးစွာ ထမ်းခိုင်းနေခြင်းဖြစ်သည်။ ၎င်းတို့က မည်သည့်အရာကိုမျှ ၎င်းတို့ နားမလည်သေးသည့် အရွယ်တွင် စတင်ပြီး ထိုဖိအားကို ခံရသည်။ ဤသို့လုပ်ဆောင်ရာတွင် သင်သည် သင့်သားသမီးများကို ထိခိုက်နေခြင်း မဟုတ်လော။ သင်သည် အမှန်တကယ် ၎င်းတို့ကောင်းဖို့အတွက် လုပ်ဆောင်နေခြင်း ဖြစ်သလော။ ဤအရာများကို ၎င်းတို့ နားမလည်သည်က ပိုကောင်းသည်။ ဤသို့ဆိုလျှင် ၎င်းတို့သည် သက်သောင့်သက်သာဖြစ်သော၊ ပျော်ရွှင်သော၊ သန့်ရှင်းသော၊ ရိုးရှင်းသောပုံစံဖြင့် နှစ်အနည်းငယ် နေထိုင်နိုင်သည်။ ၎င်းတို့သည် ထိုအရာများကို စောစီးစွာ နားလည်ခဲ့လျှင် ယင်းသည် ကောင်းချီးဖြစ်မည်လော၊ သို့မဟုတ် ကံဆိုးခြင်း ဖြစ်မည်လော။ (ကံဆိုးခြင်း ဖြစ်ပါလိမ့်မည်။) ဟုတ်သည်။ ကံဆိုးခြင်း ဖြစ်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ဘုရားနှုတ်ကပတ်တော်ကိုဖတ်ပြီးတဲ့နောက်မှာ သမီးအတွက် ကျွန်မရဲ့ချစ်ခြင်းမေတ္တာက ကျဉ်းမြောင်းပြီး တစ်ကိုယ်ကောင်းဆန်ခဲ့ပုံကို ကျွန်မ သဘောပေါက်သွားတယ်။ ထင်ပေါ်ဖို့ဆိုတဲ့ ကျွန်မရဲ့ကိုယ်ပိုင် ရည်မှန်းချက်ကို စွမ်းဆောင်ရရှိဖို့ ကျွန်မရဲ့အမြင်တွေကို သူ့အပေါ် တစ်ဖက်သတ်ပုံချခဲ့တယ်၊ သူ့ရဲ့ စွမ်းရည်တွေ ဒါမှမဟုတ် အစွမ်းအစကို ထည့်မစဉ်းစားဘဲ သူ့အနာဂတ်အတွက် အစီအစဉ်တွေဆွဲခဲ့တယ်၊ ပြီးတော့ ဖိအားနဲ့ ဘောင်ခတ်တာတွေ သုံးပြီး သူ့ကို စာကြည့်ဖို့ အတင်းအကျပ်ပြုတဲ့နည်းလမ်းတွေ သုံးခဲ့တယ်။ သူ့အမှတ်တွေ တိုးတက်မလာတာကိုမြင်တော့ ရူးသွားသလိုပဲ သူ့ကို အော်ဟစ်ငေါက်ငမ်းခဲ့တယ်၊ ဒါကြောင့် သူက ပိုပိုပြီးတစ်ယောက်တည်း သီးခြားနေတတ်လာပြီး လွတ်လပ်မှုနဲ့ နေရာ ဆုံးရှုံးသွားစေခဲ့တယ်။ ကျွန်မလုပ်ခဲ့သမျှအားလုံးက သူ့ကို ချုပ်ချယ်ပြီး ချည်နှောင်နေခဲ့တာပဲ။ ကျွန်မက ကျော်ကြားမှုနဲ့ အကျိုးအမြတ်ကို နှစ်သက်ပြီး အမြဲ ထင်ပေါ်ချင်ခဲ့တယ်၊ ဒါကြောင့် ကိုယ့်လိုအင်ဆန္ဒတွေ တကယ်ဖြစ်မလာတဲ့အခါ၊ အဲဒါတွေကို ကျွန်မသမီးအပေါ် ထားခဲ့တယ်၊ ကျွန်မရဲ့ဆန္ဒတွေကို ဖြည့်ဆည်းပေးဖို့ သူ့ကို အတင်းအကျပ်ခိုင်းပြီး စာလုပ်ဖို့ လွန်ကဲတဲ့ဖိအားတွေ ပေးခဲ့တယ်။ သူဘာကိုကြိုက်တယ်၊ ဘာကိုတော်တယ်ဆိုတာကို သူ့နေရာကနေ ဝင်ပြီး တစ်ခါမှ မစဉ်းစားပေးခဲ့ဘူး။ ကျွန်မရဲ့ဖိအားကြောင့် သူက ပိုပိုပြီး တသီးတသန့်နေတတ်လာပြီး ပိုသိမ်ငယ်လာတာကို မြင်နေရတဲ့အခါမှာတောင် ကျွန်မရဲ့ မျှော်လင့်ချက်တွေကို ပြည့်မီဖို့ သူ့ကို မရမက တောင်းဆိုနေတုန်းပဲ။ ဒါကြောင့် သူက နာကျင်မှုတွေကြားမှာ အမြဲတမ်း အသက်ရှင်နေခဲ့ရတယ်။ ကျွန်မ တကယ်ကို ရက်စက်ပြီး တစ်ကိုယ်ကောင်းဆန်ခဲ့တာပဲ။ ကျွန်မသမီးက ငယ်သေးတယ်၊ ပျော်ပျော်ပါးပါးနေချင်တဲ့အရွယ်ဖြစ်ပေမဲ့၊ ကျွန်မက သူ့အထဲကို စာတန်ဆန်တဲ့ အတွေးအခေါ်တွေနဲ့ ဥပဒေသတွေ အတင်းအကျပ် သွတ်သွင်းခဲ့တယ်၊ သူ မခံစားသင့်တဲ့ ဖိအားတွေနဲ့ နာကျင်မှုတွေကို အတင်းခံစားစေခဲ့တယ်။ ကျွန်မသမီးအပေါ်လုပ်ခဲ့တဲ့အရာတွေက ချစ်ခြင်းမေတ္တာလုံးဝမဟုတ်ဘဲနဲ့၊ စိတ်ပိုင်းဆိုင်ရာ ထိခိုက်စေမှုတစ်မျိုးပဲ။ တကယ်လို့ ကျွန်မသမီးကို တကယ်ချစ်ပြီး သူ့အတွက် တာဝန်ယူတယ်ဆိုရင် ကိုယ့်ဆန္ဒတွေကို သူ့အပေါ် ချမှတ်မဲ့အစား၊ သူ့ရဲ့ စိတ်ဝင်စားမှုတွေနဲ့ စွမ်းရည်တွေအတိုင်း သူ့ကို ပညာသင်ပေးသင့်ပြီး မှန်မှန်ကန်ကန် လမ်းညွှန်ပေးသင့်တယ်။ ကိုယ့်လုပ်ရပ်တွေကို ပြန်သုံးသပ်ကြည့်တော့ ကျွန်မအရမ်းကို နောင်တရတယ်၊ ကျွန်မမှာ လူ့သဘာဝမရှိဘူးဆိုတာကို သဘောပေါက်သွားတယ်။ ဒီမသင့်တော်တဲ့မျှော်လင့်ချက်တွေကို သူ့အပေါ်မှာ ကျွန်မ ချမှတ်လို့မဖြစ်တော့ဘူး။

အဲဒီအချိန်ကစပြီး ဘုရားနှုတ်ကပတ်တော်ကိုဖတ်ရာကနေ မိခင်တစ်ယောက်အနေနဲ့ ကျွန်မဖြည့်ဆည်းသင့်တဲ့တာဝန်ကို နားလည်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘများ၏ မိမိတို့၏ သားသမီးများအပေါ်ထားရှိသော မျှော်လင့်ချက်များ၏ အနှစ်သာရကို စိတ်ဖြာလေ့လာဆွေးနွေးခြင်းမှတစ်ဆင့် ဤမျှော်လင့်ချက်များသည် တစ်ကိုယ်ကောင်းဆန်ကြောင်း၊ လူ့သဘာဝနှင့် ဆန့်ကျင်ကြောင်းနှင့် မိဘများ၏ တာဝန်ဝတ္တရားများနှင့် မည်သို့မျှ မသက်ဆိုင်ကြောင်းကို ကျွန်ုပ်တို့ တွေ့မြင်နိုင်သည်။ မိဘများသည် မိမိတို့၏ သားသမီးများအပေါ် မျှော်လင့်ချက်များနှင့် တောင်းဆိုချက်အမျိုးမျိုးကို အတင်းအကျပ် သက်ရောက်စေသည့်အခါ ၎င်းတို့အပေါ် အလွန်အမင်း ပိုလျှံသော ဖိအားတစ်ခုကို သက်ရောက်စေခြင်းဖြစ်သည်၊ ဤသည်မှာ ၎င်းတို့၏ တာဝန်ဝတ္တရားများကို ဖြည့်ဆည်းနေခြင်း မဟုတ်ပေ။ သို့ဆိုလျှင် မိဘများ ဖြည့်ဆည်းသင့်သော တာဝန်ဝတ္တရားများမှာ အဘယ်နည်း။ အနည်းဆုံးတော့ ၎င်းတို့သည် မိမိတို့၏ သားသမီးများကို ရိုးသားသောသူများဖြစ်ရန်၊ ရိုးသားသောစကားကို ပြောဆိုရန်နှင့် အမှုအရာများကို ရိုးသားစွာ လုပ်ဆောင်ရန် သင်ကြားပေးသင့်သည့်အပြင် ၎င်းတို့ကို ကြင်နာတတ်သောစိတ်နှလုံးရှိသူများ ဖြစ်လာစေရန်နှင့် မကောင်းမှုများကို မပြုလုပ်ရန် သင်ကြားပေးကာ အပြုသဘောဆောင်သော လမ်းကြောင်းတစ်ခု၌ လမ်းညွှန်ပေးသင့်သည်။ ဤသည်တို့မှာ ၎င်းတို့၏ အခြေခံအကျဆုံးသော တာဝန်ဝတ္တရားများ ဖြစ်ကြသည်။ ထို့အပြင် ၎င်းတို့သည် မိမိတို့၏ သားသမီးများကို ၎င်းတို့၏ အစွမ်းအစနှင့် အခြေအနေများပေါ်မူတည်၍ လက်တွေ့ကျသော အသိပညာနှင့် ကျွမ်းကျင်မှုများကို လေ့လာရန် စသည်ဖြင့် လမ်းညွှန်ပေးသင့်သည်။ အကယ်၍ မိဘများသည် ဘုရားသခင်ကို ယုံကြည်ပြီး သမ္မာတရားကို နားလည်ပါက ၎င်းတို့သည် မိမိတို့၏ သားသမီးများကို ဘုရားသခင်၏ နှုတ်ကပတ်တော်များ ဖတ်ရှုစေပြီး သမ္မာတရားကို လက်ခံစေသင့်သည်၊ သို့မှသာ ၎င်းတို့သည် ဖန်ဆင်းရှင်ကို သိရှိလာမည်ဖြစ်ပြီး လူသားများကို ဘုရားသခင်က ဖန်ဆင်းခဲ့ကြောင်းနှင့် ဤစကြဝဠာတွင် ဘုရားသခင် တည်ရှိတော်မူကြောင်းကို နားလည်လာမည်ဖြစ်သည်။ ၎င်းတို့သည် မိမိတို့၏ သားသမီးများကို ဘုရားသခင်ထံ ဆုတောင်းရန်နှင့် ဘုရားသခင်၏ နှုတ်ကပတ်တော်များကို စားသောက်ရန် ဦးဆောင်သင့်သည်၊ သို့မှသာ ၎င်းတို့သည် အချို့သော သမ္မာတရားများကို နားလည်နိုင်မည်ဖြစ်ပြီး ကြီးပြင်းလာပြီးနောက်တွင် ဘုရားသခင်ကို ယုံကြည်နိုင်မည်ဖြစ်ကာ ဘုရားသခင်နောက်လိုက်နိုင်မည်ဖြစ်ပြီး လောကီရေးရာ ခေတ်ရေစီးကြောင်းများနောက် လိုက်ခြင်း၊ အမျိုးမျိုးသော ရှုပ်ထွေးသည့် လူအချင်းချင်း ဆက်ဆံရေးများအတွင်း ပိတ်မိနေခြင်းနှင့် ဤလောက၏ အမျိုးမျိုးသော ဆိုးယုတ်သည့် ခေတ်ရေစီးကြောင်းများ၏ သွေးဆောင်ဖြားယောင်းခြင်း၊ ဖောက်ပြန်ပျက်စီးစေခြင်းနှင့် နင်းခြေဖျက်ဆီးခြင်းတို့ကို ခံရမည့်အစား ဖန်ဆင်းခံတစ်ဦး၏ တာဝန်ကို ထမ်းဆောင်နိုင်မည် ဖြစ်သည်။ ဤသည်တို့မှာ မိဘများ ဖြည့်ဆည်းသင့်သော တာဝန်ဝတ္တရားများ အမှန်တကယ်ပင် ဖြစ်ကြသည်။ ၎င်းတို့ ဖြည့်ဆည်းသင့်သော တာဝန်ဝတ္တရားများမှာ မိဘများ၏ အခန်းကဏ္ဍ၌ မိမိတို့၏ သားသမီးများ အရွယ်မရောက်မီ ၎င်းတို့အား အပြုသဘောဆောင်သော လမ်းညွှန်မှုနှင့် သင့်လျော်သော အကူအညီများ ပေးရန်အပြင် နေ့စဉ်သုံးလိုအပ်ချက်များနှင့်ပတ်သက်၍ ၎င်းတို့၏ ရုပ်ပိုင်းဆိုင်ရာ အသက်တာများတွင် ၎င်းတို့ကို အချိန်မီ ဂရုစိုက်စောင့်ရှောက်ရန် ဖြစ်သည်။ အကယ်၍ ၎င်းတို့၏ သားသမီးများ ဖျားနာပါက မိဘများသည် လိုအပ်သည့်အခါတိုင်း ၎င်းတို့ကို ဆေးကုသမှု ခံယူစေသင့်သည်၊ ၎င်းတို့သည် မိမိတို့၏ သားသမီးများ၏ ကျောင်းစာများ နောက်ကျမည်ကို စိုးရိမ်သည့်အတွက် ၎င်းတို့ကို ကျောင်းဆက်တက်စေပြီး ဆေးကုသမှုကို လျစ်လျူရှုခြင်း မပြုသင့်ပေ။ ၎င်းတို့၏ သားသမီးများ ပြန်လည်ကျန်းမာလာစေရန် အနားယူရန် လိုအပ်သည့်အခါ ၎င်းတို့ကို အနားယူခွင့်ပြုရမည်ဖြစ်ပြီး အနားယူရန် လိုအပ်သည့်အခါ အနားယူခွင့်ပြုရမည် ဖြစ်သည်။ ၎င်းတို့၏ သားသမီးများ၏ ကျန်းမာရေးကို သေချာစေခြင်းသည် မဖြစ်မနေလုပ်ဆောင်ရမည့်အရာ ဖြစ်သည်၊ အကယ်၍ သားသမီးများသည် ၎င်းတို့၏ ကျောင်းစာများတွင် နောက်ကျကျန်ရစ်ပါက မိဘများသည် နောက်ပိုင်းတွင် ယင်းကို ပြန်လည်ကာမိစေရန် နည်းလမ်းတစ်ခု ရှာဖွေနိုင်သည်။ ဤသည်တို့မှာ မိဘများ ဖြည့်ဆည်းသင့်သော တာဝန်ဝတ္တရားများ ဖြစ်ကြသည်။ တစ်ဖက်တွင် ၎င်းတို့သည် မိမိတို့၏ သားသမီးများကို ခိုင်မာသော အသိပညာများ ရရှိစေရန် ကူညီရမည်၊ အခြားတစ်ဖက်တွင် ၎င်းတို့သည် မိမိတို့၏ သားသမီးများကို လမ်းမှန်ပေါ် လျှောက်လှမ်းနိုင်စေရန် လမ်းညွှန်ပြီး ပညာပေးရမည်ဖြစ်ကာ ၎င်းတို့သည် လူ့အဖွဲ့အစည်း၏ မကောင်းသော လားရာများနှင့် ဆိုးယုတ်သော အလေ့အကျင့်များ၏ လွှမ်းမိုးခြင်းကို မခံရစေရန် ၎င်းတို့၏ စိတ်ပိုင်းဆိုင်ရာ ကျန်းမာရေးကို သေချာစေရမည်။ တစ်ချိန်တည်းမှာပင် ၎င်းတို့သည် မိမိတို့၏ သားသမီးများကို ၎င်းတို့၏ ရုပ်ပိုင်းဆိုင်ရာ ကျန်းမာရေးကို သေချာစေရန်အလို့ငှာ သင့်လျော်သော လေ့ကျင့်ခန်းများကို အလေးထားလုပ်ဆောင်စေရမည်။ ဤသည်တို့မှာ မိဘများက မိမိတို့၏ သားသမီးများအပေါ် မည်သည့် လက်တွေ့မကျသော မျှော်လင့်ချက်များ သို့မဟုတ် တောင်းဆိုချက်များကိုမဆို အတင်းအကျပ် သက်ရောက်စေမည့်အစား လုပ်ဆောင်သင့်သော အမှုအရာများ ဖြစ်ကြသည်။ မိဘများသည် မိမိတို့၏ သားသမီးများ ၎င်းတို့၏ ဝိညာဉ်အတွက် လိုအပ်သော အမှုအရာများနှင့် ၎င်းတို့၏ ရုပ်ပိုင်းဆိုင်ရာ အသက်တာများတွင် လိုအပ်သော အမှုအရာများ နှစ်မျိုးစလုံးနှင့်ပတ်သက်၍ မိမိတို့၏ တာဝန်ဝတ္တရားများကို ဖြည့်ဆည်းရမည်။ ၎င်းတို့သည် အနွေးဓာတ်ရှိသော အစားအစာများကို စားသင့်ပြီး အအေးစာများကို မစားသင့်ကြောင်း၊ ရာသီဥတု အေးသည့်အခါ အအေးမိခြင်း သို့မဟုတ် တုပ်ကွေးမိခြင်းကို ရှောင်ရှားရန် အနွေးထည်များ ဝတ်ဆင်သင့်ကြောင်းကဲ့သို့သော အချို့သော သာမန်အသိပညာများကို ၎င်းတို့အား ပြောပြသင့်ပြီး မိမိတို့၏ ကိုယ်ပိုင်ကျန်းမာရေးကို ဂရုစိုက်တတ်စေရန် ကူညီပေးသင့်သည်။ ထို့အပြင် ၎င်းတို့၏ သားသမီးများ၏ နုနယ်သောစိတ်ထဲတွင် ၎င်းတို့၏ အနာဂတ်များနှင့်ပတ်သက်၍ ကလေးဆန်ပြီး မရင့်ကျက်သော အတွေးအခေါ်အချို့ သို့မဟုတ် အစွန်းရောက်သော အတွေးအခေါ်အချို့ ပေါ်ပေါက်လာသည့်အခါ မိဘများသည် ဤအရာကို ရှာဖွေတွေ့ရှိသည်နှင့်တစ်ပြိုင်နက် ၎င်းတို့အား မှန်ကန်သော လမ်းညွှန်မှု ပေးရမည်ဖြစ်ပြီး ထိုကလေးဆန်သော စိတ်ကူးယဉ်မှုများနှင့် အစွန်းရောက်သော အမှုအရာများကို ပြုပြင်ပေးရမည်၊ သို့မှသာ ၎င်းတို့၏ သားသမီးများသည် ဘဝ၏ လမ်းမှန်ပေါ်သို့ စတင်လျှောက်လှမ်းနိုင်မည် ဖြစ်သည်။ ဤသည်မှာ မိဘများ၏ တာဝန်ကို ဖြည့်ဆည်းနေခြင်းဖြစ်သည်။ တစ်ဖက်တွင် မိဘ၏ တာဝန်ကို ဖြည့်ဆည်းခြင်းသည် မိမိတို့၏သားသမီးကို ဂရုစိုက်ခြင်းဖြစ်ပြီး အခြားတစ်ဖက်တွင် မိမိတို့၏သားသမီးကို လမ်းညွှန်အကြံပြုခြင်းနှင့် ပြုပြင်ပေးခြင်း၊ မှန်ကန်သော အတွေးများ၊ အမြင်များနှင့်ပတ်သက်ပြီး ၎င်းတို့အား လမ်းပြပေးခြင်း ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) “၎င်းတို့၏ သားသမီးများက အရွယ်ရောက်သည်နှင့်အမျှ မိဘများ ဖြည့်ဆည်းသင့်သည့် တာဝန်နှင့် ဝတ္တရားများသည် ၎င်းတို့၏ သားသမီးများအပေါ် ဖိအားပေးရန်၊ ၎င်းတို့ကို ချည်နှောင်ရန်၊ သို့မဟုတ် ဝန်ထုပ်တစ်ခုပြီးတစ်ခု တိုးစေရင်း ၎င်းတို့၏ ရွေးချယ်မှုများနှင့် ပတ်သက်၍ မစွက်ဖက်ရန် ဖြစ်သည်။ ထိုအစား ၎င်းတို့၏ သားသမီးများ အရွယ်ရောက်လာနေသည်နှင့်အမျှ ၎င်းတို့၏ ပင်ကိုစရိုက်နှင့် အစွမ်းအစ မည်သို့ရှိစေ မိဘများ၏ တာဝန်မှာ ၎င်းတို့ကို အပြုသဘောဆောင်ပြီး မထိခိုက်စေသည့် ဦးတည်ချက်ဖြင့် လမ်းညွှန်ပေးရန်ဖြစ်သည်။ တစ်မူထူးပြီး မလျော်ကန်သည့် ဘာသာစကား၊ အပြုအမူ သို့မဟုတ် အတွေးများက မိမိတို့ သားသမီးများထံမှ ပေါ်ထွက်လာသည့်အခါ မိဘများက အချိန်မီ ဝိညာဉ်ရေးရာ အကြံပေးခြင်းနှင့် အပြုအမူဆိုင်ရာ လမ်းညွှန်ပေးခြင်းနှင့် ပြုပြင်ပေးခြင်းတို့ကို ပေးသင့်ပေသည်။ ၎င်းတို့၏ သားသမီးများက စာလေ့လာရန် လိုလားနေသည်ဖြစ်စေ၊ မလိုလားနေသည်ဖြစ်စေ၊ ၎င်းတို့ မည်မျှကောင်းစွာ စာလေ့လာသည်ဖြစ်စေ၊ အသိပညာနှင့် ကျွမ်းကျင်မှုများကို လေ့လာရာတွင် ၎င်းတို့ မည်မျှ စိတ်ဝင်စားမှုရှိသည်ဖြစ်စေ၊ ပြီးလျှင် ၎င်းတို့ ကြီးပြင်းလာသည့်အခါ မည်သည့်အရာ လုပ်ဆောင်နိုင်သည်ဖြစ်စေ ဤအရာများကို ၎င်းတို့၏ သဘာဝကျသော ပင်ကိုအရည်အချင်းများနှင့် နှစ်သက်မှုများအပြင် ၎င်းတို့၏ စိတ်ဝင်စားမှုများကို ဖော်ထုတ်ခြင်းတို့နှင့် အံဝင်ခွင်ကျ စီမံသင့်ပြီး ထိုသို့ဖြင့် ၎င်းတို့၏ ကြီးပြင်းလာရသည့် ဖြစ်စဉ်အတောအတွင်းတွင် ကျန်းမာစွာ၊ လွတ်လပ်စွာနှင့် သန်မာစွာ ကြီးပြင်းခွင့်ပေးသင့်ပေသည်။ ဤသည်မှာ မိဘများ ဖြည့်ဆည်းသင့်သည့် တာဝန်ဖြစ်သည်။ ထို့အပြင် ဤသည်မှာ မိဘများက မိမိတို့၏ ကိုယ်ပိုင် အလိုဆန္ဒများ၊ ရည်မှန်းချက်များ၊ နှစ်သက်မှုများအပြင် စိတ်ဆန္ဒတို့ကို ၎င်းတို့၏ သားသမီးများအား အတင်းအကျပ် အကောင်အထည် ဖော်ခိုင်းခြင်းထက် မိမိတို့ သားသမီးများ၏ ကြီးထွားဖြစ်ထွန်းမှု၊ လေ့လာမှုများနှင့် အသက်မွေးလုပ်ငန်းအပေါ် မိဘများက ရှိသင့်သည့် သဘောထား ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) မိဘတစ်ယောက်ရဲ့တာဝန်ဆိုတာ ကလေးရဲ့အစွမ်းအစနဲ့ အားသာချက်တွေအပေါ် အခြေခံပြီး ပုံမှန် သင်ယူဖို့ လမ်းညွှန်ပေးရမယ်၊ သူတို့ ကြီးပြင်းတဲ့အတောအတွင်းမှာ ပြဿနာတွေပေါ်ပေါက်တဲ့အခါ အပြုသဘောဆောင်ပြီး တက်ကြွတဲ့ လမ်းညွှန်ချက်ပေးရမယ်၊ သူတို့တစ်ခုခု အမှားလုပ်မိတဲ့အခါ ဆုံးမပဲ့ပြင်ပေးပြီး အပြုသဘောနဲ့ အပျက်သဘောဆောင်တဲ့ အရာတွေကြား ခွဲခြားသိမြင်တတ်အောင် သွန်သင်ပေးရမယ်ဆိုတာကို ဘုရားနှုတ်ကပတ်တော်တွေကနေ ကျွန်မသိခဲ့တယ်။ ကလေးရဲ့အနာဂတ်ဘဝ၊ သူဘယ်လိုလူစားမျိုးဖြစ်လာမလဲ၊ ဘယ်လိုအသက်မွေးဝမ်းကျောင်းအလုပ်ကို လုပ်မလဲဆိုတာတွေအားလုံးက ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေထဲမှာပဲရှိတယ်၊ မိဘတွေအနေနဲ့ ဘုရားသခင်ရဲ့အချုပ်အခြာအာဏာကို လက်ခံပြီး ကျိုးနွံနာခံသင့်တယ်။ ကိုယ့်တာဝန်ကို သေသေချာချာသိသွားတာနဲ့ သမီးကို ဘယ်လိုပညာပေးရမလဲဆိုတာကို ကျွန်မသိခဲ့တယ်။ ကျွန်မသမီးက ကျောင်းနဲ့အလုပ်မများတဲ့အခါ ကျွန်မတို့အတူတူ ဘုရားနှုတ်ကပတ်တော်ဖတ်တယ်၊ ဓမ္မသီချင်းတွေနားထောင်တယ်။ သူ့ရဲ စာလုပ်တဲ့နေရာမှာ ပြဿနာတွေရှိတဲ့အခါ ကျွန်မက တည်တည်ငြိမ်ငြိမ်နဲ့ သူ့ကို သင်ပေးပြီး ဖိအားမထားဖို့လည်း ပြောပြခဲ့တယ်။ မမျှော်လင့်ဘဲ သူ့ရဲ့အမှတ်တွေက နည်းနည်းတိုးတက်လာတယ်။ နောက်ပိုင်း ကျွန်မသမီးက ပန်းချီဆွဲတာကို ဝါသနာပါတာမြင်တော့ သူ့ကို ပန်းချီသင်တန်းအပ်ပေးလိုက်တယ်။ သူက ကိုယ်ပိုင်ဝါသနာလေးတွေနဲ့ ဖြစ်လာတော့ သူ့ရဲ့စိတ်အခြေအနေကလည်း ပိုကောင်းလာတယ်။ ကျွန်မသမီးနဲ့ ကျွန်မလည်း ပိုရင်းနှီးသထက်ရင်းနှီးလာတယ်။

တစ်နေ့ ကျောင်းဆင်းချိန်မှာ သမီးကိုကျောင်းကြိုပြီး အိမ်ပြန်လာတဲ့လမ်းမှာ မိခင်တစ်ယောက်က သူ့သမီးကို အော်ဟစ်ပြီး စာမေးပွဲအမှတ်ညံ့လို့ ဆူပူနေတာကို တွေ့လိုက်တယ်။ ကလေးမလေးက ကြောက်လို့ တုန်နေတာပဲ။ အဲဒီအချိန်မှာ ကျွန်မသမီးလေးက ကျွန်မနားထဲကို တိုးတိုးလေးပြောတယ်၊ “မေမေ၊ ဘုရားသခင်ရဲ့ ကယ်တင်ခြင်းကျေးဇူးကြောင့် သမီးဒုက္ခမခံရတော့ဘူး။ သမီးနဲ့ပတ်သက်လို့ အမေလည်း ကြမ်းတမ်းခဲ့ပေမဲ့ အမေက အရင်လိုမဟုတ်တော့ဘူး၊ ပြီးတော့ အမေကောင်းတစ်ယောက် ဖြစ်လာပြီ” တဲ့။ သူဒီလိုပြောတာကို ကြားလိုက်ရတော့ ကျွန်မရင်ထဲမှာ နွေးထွေးသွားပြီး ငိုမိတော့မလိုဖြစ်ခဲ့တယ်။ ကျွန်မနှလုံးသားထဲမှာ ဘုရားသခင်အပေါ် ကျေးဇူးတင်စိတ်တွေနဲ့ ပြည့်နေခဲ့တယ်။ လူ့ကံကြမ္မာက ဘုရားသခင်ရဲ့လက်ထဲမှာရှိတယ်ဆိုတာကို သိစေခဲ့တာက ဘုရားနှုတ်ကပတ်တော်တွေပါ။ အဲဒါထက်ပိုပြီး သူတို့ကလေးတွေအပေါ် မိဘတွေရဲ့တာဝန်က ဘာဖြစ်တယ်ဆိုတာကို ဘုရားနှုတ်ကပတ်တော်တွေက ပြခဲ့တယ်။ ကျွန်မသမီးကို စာလုပ်ဖို့ အတင်းအကျပ်မခိုင်းတော့ဘူး၊ ဒါက သူ့မျက်စိထဲမှာ ကျွန်မကို အမေကောင်းတစ်ယောက်ဖြစ်စေခဲ့တယ်။ ကျွန်မက သမီးကို ညင်ညင်သာသာနဲ့ တိုးတိုးပြောလိုက်တယ်။ “ငါတို့နှစ်ယောက်လုံး ဘုရားသခင်ရဲ့ ကယ်တင်ခြင်းအတွက် ကျေးဇူးတင်သင့်တယ်” လို့ပေါ့။

အခု ကျွန်မသမီးက သူနာပြုကျောင်းတက်နေပြီ။ တစ်ခါတလေ ကျွန်မတို့ အနာဂတ်အလုပ်အကိုင်ကိစ္စတွေကို ဆွေးနွေးကြပေမဲ့ ကျွန်မစိတ်နှလုံးက အေးချမ်းနေပြီး အရာရာက ဘုရားသခင်ရဲ့လက်ထဲမှာပဲရှိတယ်လို့ ယုံကြည်တယ်။ ကလေးရဲ့အနာဂတ်အလုပ်အကိုင်အခြေအနေ ဘာပဲဖြစ်နိုင်ပါစေ ဘုရားသခင်ရဲ့စီစဉ်မှုတွေကို ကျိုးနွံနာခံဖို့ ကျွန်မ လိုလားနေပါတယ်။ ဒီလိုပြောင်းလဲမှုနဲ့ အကျိုးရရှိတာတွေအားလုံးက ဘုရားနှုတ်ကပတ်တော်တွေရဲ့ လမ်းပြမှုကြောင့်ပါပဲ။ ဘုရားသခင်ကို ကျေးဇူးတင်ပါတယ်။


၈၄။ ခင်ပွန်းသည် နေမကောင်းဖြစ်ပြီးနောက် ကျွန်မ သင်ယူရရှိခဲ့သည့် သင်ခန်းစာများ

လင်းကျင်း၊ တရုတ်ပြည်

၂၀၀၁ ခုနှစ်၊ ဩဂုတ်လမှာ ညီအစ်မတစ်ယောက်က ဘုရားသခင်ဟာ ဒုတိယအကြိမ် လူဇာတိခံပြီးပြီ၊ သမ္မာတရားကို ဖော်ပြဖို့နဲ့ တရားစီရင်ခြင်းအမှု ပြုဖို့ ကြွလာပြီးပြီ၊ လူသားမျိုးနွယ်ရဲ့ ဖောက်ပြန်ပျက်စီးသော စိတ်သဘောထားကို သန့်စင်ပြီး ပြောင်းလဲပေးတဲ့အပြင် နောက်ဆုံးမှာ လူတွေကို ကောင်းမွန်လှတဲ့ နိုင်ငံတော်ထဲ ပို့ဆောင်ပေးလိမ့်မယ်ဆိုပြီး ကျွန်မကို သက်သေခံခဲ့တယ်။ ဒါကို ကြားပြီးတဲ့နောက် ကျွန်မ အရမ်း စိတ်လှုပ်ရှားခဲ့ရတယ်။ အချိန်ကာလတစ်ခုကြာ စုံစမ်းလေ့လာပြီးတဲ့နောက်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ အဲဒီနောက်မှာ စုဝေးပွဲတွေကို တက်တက်ကြွကြွ တက်ရောက်ပြီး ကိုယ့်တာဝန်တွေကို ကျွန်မ ထမ်းဆောင်ခဲ့တယ်။ နောက်ပိုင်းမှာ ခေါင်းဆောင်အနေနဲ့ အသင်းတော်မှာ ကျွန်မ အရွေးခံခဲ့ရတယ်။ အဲဒီအချိန်တုန်းက ကျွန်မယောကျ်ားက ဘုရားသခင်ကို ယုံကြည်တာ၊ ကိုယ့်တာဝန်ထမ်းဆောင်တာတွေ မလုပ်ဖို့ ကျွန်မကို ခဏခဏ တားခဲ့ပေမဲ့ ကျွန်မက ဘောင်ခတ်မခံခဲ့သလို တာဝန်တွေကို ကြန့်ကြာအောင် လုံးဝ မလုပ်ခဲ့ဘူး။ တစ်နေ့ကုန် အသင်းတော်မှာပဲ ကျွန်မ အလုပ်ရှုပ်နေခဲ့တာ။ နေ့ဘက်မှာ စုဝေးပွဲတွေတက်ပြီး ညီအစ်ကိုမောင်နှမတွေရဲ့ အသက်ဝင်ရောက်မှုမှာရှိတဲ့ အခက်အခဲတွေကို ဖြေရှင်းပေးဖို့ မိတ်သဟာယဖွဲ့ပေးတယ်။ ညဘက်ကျရင် အပျက်သဘောဆောင်ပြီး အားနည်းနေတဲ့ ညီအစ်ကိုမောင်နှမတွေကို ကျွန်မ ကူညီထောက်ပံ့ပေးတယ်။ အရင်တုန်းက ကျွန်မယောကျ်ားက ပိုက်ဆံ သိပ်မရှာနိုင်ခဲ့ပေမဲ့ မထင်မှတ်ဘဲ အဲဒီအချိန်အတောအတွင်းမှာ သူ့ဝင်ငွေ ကောင်းလာပြီး သိပ်မကြာခင်မှာပဲ ကျွန်မတို့မိသားစု စုမိဆောင်းမိ နည်းနည်း ရှိလာတယ်။ ကျွန်မ အရမ်း ပျော်တာပေါ့။ ကျွန်မဘာသာ တွေးမိတယ်။ “အခု ငါ့တာဝန်ကို ထမ်းဆောင်ရာမှာ ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာ ရှိနေပြီဖြစ်ပြီး အနာဂတ်မှာလည်း နိုင်ငံတော်ထဲကို ငါ ဝင်နိုင်ဦးမှာပဲ။ နောင်မှာ ငါ့တာဝန်ကို ကောင်းကောင်းမွန်မွန် ထမ်းဆောင်ရမယ်။ ဘုရားသခင်က ငါ့ကို မမျှမတ ဆက်ဆံမှာ မဟုတ်ဘူး။ ငါ့မိသားစုဘဝ ပိုကောင်းသထက်ကောင်းလာအောင် သူ ကောင်းချီးပေးမှာပါ” လို့ပေါ့။ ဒါပေမဲ့ ကျွန်မ အဲဒီလို အစီအစဉ်ချနေတုန်းမှာပဲ မမျှော်လင့်တာတစ်ခု ဖြစ်ခဲ့တယ်။

အချိန်နည်းနည်းကြာတော့ ကျွန်မယောကျ်ားက ခါးနာတယ်လို့ ညည်းပဲညည်းနေတယ်။ ဒါကြောင့် သူ ဆေးရုံကို ဆေးသွားစစ်တယ်။ ကျွန်မယောကျ်ားမှာ ခါးရိုးဆစ်ကျွံတဲ့ရောဂါနဲ့ ကျောရိုးမှာ အရိုးအတက်ထွက်တာတွေ ရှိနေတယ်၊ အခြေအနေ ဆိုးလာရင် အာရုံကြောတွေကို ဖိမိပြီး အောက်ပိုင်းသေသွားနိုင်တယ်လို့ ဆရာဝန်က ပြောတယ်။ ပြီးတော့ အလုပ်ဆက်မလုပ်ဖို့နဲ့ အရေးပေါ် ကုသမှုခံယူဖို့ လိုတယ်လို့လည်း ပြောလိုက်တယ်။ ဒါကို ကြားတော့ ကျွန်မ လန့်သွားတာပေါ့။ ကျွန်မ ကိုယ့်ဘာသာ တွေးမိတယ်။ “အခုမှ ဆောက်ပြီးခါစ အိမ်သစ်အတွက် အကြွေးတွေက အများကြီးရှိသေးတာ၊ တံခါးတွေနဲ့ ပြတင်းပေါက်တွေတောင် မတပ်ရသေးဘူး။ သမီးကလည်း တက္ကသိုလ်တက်နေတော့ ပိုက်ဆံလိုတယ်။ ငါကလည်း အသင်းတော်ခေါင်းဆောင်ဆိုတော့ အရမ်းအလုပ်များပြီး ပိုက်ဆံရှာဖို့ အချိန်မရှိဘူး။ ၁၄ နှစ်အရွယ် သားလေးကပဲ အိမ်တွင်းအလှဆင်လုပ်ငန်း သင်နေတာ၊ ဒါပေမဲ့ သူက ငယ်သေးသလို အလုပ်သင်ပဲ ရှိသေးတော့ တစ်လတစ်လ ဝင်ငွေက အရမ်းနည်းတာ။ နောင်မှာ မိသားစု စားဝတ်နေရေး စရိတ်စကတွေကို ဘယ်လိုများ ဖြေရှင်းကြမလဲ” လို့ပေါ့။ ကျွန်မ နည်းနည်း စိုးရိမ်မိတယ်။ ဒါပေမဲ့ တစ်နေ့ကုန် အသင်းတော်မှာ ကိုယ့်တာဝန်ထမ်းဆောင်ရင်း ဘယ်လောက် အလုပ်များခဲ့တယ်ဆိုတာကို တွေးမိတဲ့အခါ၊ ကျွန်မရဲ့ မိသားစုမျာရှိတဲ့ အခက်အခဲတွေကို ဘုရားသခင်က လျစ်လျူရှုမှာ မဟုတ်ဘူး၊ ပြီးတော့ ပြီးတော့ ယောကျ်ားရဲ့ရောဂါကလည်း အချိန်တစ်ခုကြာ အနားယူကုသပြီးရင် သက်သာသွားမှာပါလို့ ကျွန်မ တွေးလိုက်တယ်။ ဒါကို တွေးမိတဲ့အခါ ကျွန်မစိတ်နှလုံးထဲက စိုးရိမ်ပူပန်မှုတွေ အများကြီး လျော့သွားတယ်။

မျက်စိတစ်မှိတ်အတွင်းမှာပဲ တစ်နှစ်ကျော် ကုန်သွားတယ်။ ကုသဖို့အတွက် ကျွန်မယောကျ်ားက ဆေးပလာစတာတွေကို ဆက်တိုက် ကပ်ခဲ့ပေမဲ့ သူ့ရောဂါက သက်သာမလာခဲ့ဘူး။ ဆရာဝန်တွေမှာလည်း ထိရောက်တဲ့ ကုသနည်း တစ်ခုမှ မရှိခဲ့ဘူး။ ကျွန်မ စိတ်နှလုံးထဲမှာ အရမ်းကို ပူပန်လာတယ်။ “ယောကျ်ားရဲ့ရောဂါက ဘယ်တော့ သက်သာမှာလဲ။ ကိုယ့်တာဝန်ထမ်းဆောင်တာနဲ့သာ သိပ်အလုပ်မများရင် မိသားစုကို ထောက်ပံ့ဖို့ ငါ ပိုက်ဆံရှာနိုင်မှာ။ ဒါပေမဲ့ ငါက အသင်းတော်အလုပ်နဲ့ တစ်နေ့ကုန် အလုပ်ရှုပ်နေပြီး ပိုက်ဆံရှာဖို့ အချိန်မရှိဘူး ဖြစ်နေတယ်။ ဘုရားသခင်က ဘာလို့ ငါ့မိသားစုကို မကာကွယ်ပေးတာလဲ။ ယောကျ်ားရဲ့ရောဂါက ဘာလို့ သက်သာမလာတာလဲ။ အိမ်မှာ ဒီလိုအခက်အခဲတွေ မျက်စိရှေ့ ရောက်နေမှတော့ ငါ့တာဝန်မှာ ငါ့စိတ်နှလုံးကို ဘယ်လိုလုပ် အပြည့်အဝ မြှုပ်နှံထားနိုင်မှာလဲ” လို့လို့ မတွေးဘဲ မနေနိုင်ခဲ့ဘူး။ ဒီအကြောင်းကို စဉ်းစားလေလေ၊ စိတ်မကောင်းလေပဲ။ ကျွန်မရဲ့ အာရုံကြောတွေက စိုးရိမ်ပူပန်မှုတွေနဲ့ ဖိစီးပြီး တဒိန်းဒိန်းဖြစ်နေတယ်။ တစ်ခါတလေ ကျွန်မ တကယ် မခံနိုင်တော့လို့ တိတ်တိတ်လေး ငိုမိတယ်။ ဘုရားသခင်နဲ့ပတ်သက်ပြီး မညည်းညူသင့်ဘူးဆိုတာ သိပေမဲ့ ကိုယ့်စိတ်ခံစားချက်တွေကို မထိန်းချုပ်နိုင်ဘဲ တစ်နေ့ကုန် နာကျင်မှုနဲ့ ညဉ်းဆဲမှုတွေကြားမှာပဲ နေခဲ့ရတယ်။ အထူးသဖြင့် ကျွန်မနဲ့ အလုပ်အတူလုပ်နေတဲ့ ညီအစ်မရဲ့ အမျိုးသားက ငွေရှာတာ အရမ်းတော်ပြီး သူက ဘဝမှာ သက်သောင့်သက်သာ နေရတဲ့အပြင် ငွေရဲ့ဘောင်ခတ်တာ မခံရတာကို ကျွန်မ မြင်တဲ့အခါ ကျွန်မစိတ်နှလုံးထဲမှာ ဗြောင်းဆန်နေပြီး တွေးမိတယ်။ “သူ့ထက် ငါက တာဝန်ထမ်းဆောင်တာ ပိုတက်ကြွပါလျက်နဲ့ ဘာလို့ ငါ့မိသားစုကျမှ ဒီလိုအခြေအနေ ဖြစ်နေရတာလဲ။ ဘာလို့ ဘုရားသခင်က သူတို့ကိုကျ ကျေးဇူးပြုပြီး ငါ့ကိုကျ ကျေးဇူးမပြုတာလဲ။ ဘုရားသခင်က ငါ့ကို မနှစ်သက်တာလား။ ငါက ဒါမျိုး အဖိုးအခပေးပြီး ကိုယ့်ကိုယ်ကိုယ် အသုံးခံနေတာတောင် ဘုရားသခင်က ငါ့မိသားစုကို ကောင်းချီးမပေးမှတော့ ငါက ဘာလို့ ဆက်ပြီး ဒီလောက် တက်ကြွနေရမှာလဲ” လို့ပေါ့။ ဒါပေမဲ့ နောက်တော့ ကျွန်မ တွေးမိတယ်။ “ဘုရားသခင်က ငါ့ကို စမ်းသပ်နေတာလား။ ငါသာ တာဝန်တွေကို ဆက်ပြီး တက်တက်ကြွကြွ ထမ်းဆောင်ရင် ငါ့ရဲ့ သစ္စာစောင့်သိမှုကို ဘုရားသခင်မြင်ပြီး ငါ့မိသားစုကို ကောင်းချီးပေးနိုင်တာပဲ။ ငါသာ ကိုယ့်တာဝန်ကို ဝတ်ကျေတမ်းကျေ ထမ်းဆောင်မိလို့ နောင်မှာ ဘုရားသခင်က ငါ့ကို လျစ်လျူရှုလိုက်ရင် ငါ ဘယ်လိုလုပ်မလဲ” ပေါ့။ ဒါကြောင့် ကျွန်မ ဝတ်ကျေတမ်းကျေလုပ်လို့ မဖြစ်တဲ့အပြင် ကိုယ့်တာဝန်ကို ကောင်းကောင်းမွန်မွန် ထမ်းဆောင်ရမယ်လို့ ကိုယ့်ကိုယ့်ကိုယ် ပြောခဲ့တယ်။ ကိုယ့်တာဝန်ထမ်းဆောင်ရင်းနဲ့ပဲ တစ်နေ့ကုန် ကျွန်မ ဆက်ပြီး အလုပ်ရှုပ်နေခဲ့တယ်။ ဒါပေမဲ့ ခဏကြာတော့ ယောကျ်ားရဲ့ အခြေအနေက တိုးတက်မလာတဲ့အပြင် မိသားစု ပြဿနာတွေကလည်း မဖြေရှင်းရသေးဘူး။ ကျွန်မ စိတ်နှလုံးက ပိုတောင် ရှုပ်ထွေးပြီး စိတ်ဆင်းရဲရတယ်၊ ထွက်ပေါက်မရှိသလို ခံစားလိုက်ရတယ်။ ကျွန်မ ရင်ထဲမှာ ဆေးခါးကြီး သောက်ထားရသလို ခါးသီးနေခဲ့တယ်။ စုဝေးပွဲတစ်ခုမှာ အိမ်က အခက်အခဲတွေကို ကျွန်မ ပြောပြဖြစ်တယ်။ ကျွန်မမျက်နှာက သောကဖိစီးမှု ဖုံးလွှမ်းနေပြီး ကျွန်မ ညည်းညူမိတယ်။ “ရှင်တို့အားလုံး ကောင်းကင်ဘုံမှာ ရောက်နေသလို ထင်ရပေမဲ့ ကျွန်မမှာတော့ ညှဉ်းပန်းခံလိုက်ရတာ ငရဲကျနေသလိုပဲ” လို့ပေါ့။ ကျွန်မ ညီမက ကျွန်မကို ပြင်းပြင်းထန်ထန် ပြုပြင်ခဲ့တယ်။ “ညီမက ဘုရားသခင် မဖြောင့်မတ်ဘူးလို့ ညည်းညူနေတာ မဟုတ်လား” တဲ့။ ညီအစ်မရဲ့ စကားကြောင့် ကျွန်မ ရင်ထဲ ထိတ်ခနဲ ဖြစ်သွားတယ်။ ကျွန်မက ဘုရားသခင်ကို ညည်းညူနေခဲ့တာ မဟုတ်လား။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “သင်၏ညည်းညူချက် တစ်ခုစီတိုင်းသည် အစွန်းအထင်းတစ်ခု ထင်ကျန်ရစ်စေသည်။ ယင်းသည် ဆေးကြော၍ မရနိုင်သည့် အပြစ်တစ်ခုဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်အား ယုံကြည်ခြင်းတွင် သမ္မာတရားကို ရရှိခြင်းသည် အရေးပါဆုံးအရာဖြစ်၏) ပြဿနာရဲ့ ဆိုးရွားမှုကို သဘောပေါက်သွားတဲ့အခါ ကျွန်မ ခေါင်းငုံ့ပြီး စကားဆက်မပြောရဲတော့ဘူး။ အိမ်ရောက်တော့ ဒူးထောက်ပြီး ဆုတောင်းခြင်းနဲ့ ရှိုက်ငိုမိတယ်။ “ဘုရားသခင်၊ မိသားစုမှာ အခက်အခဲတွေ ကြုံရတဲ့အခါ မညည်းညူသင့်ဘူးဆိုတာ ကျွန်မ သိပါတယ်၊ ဒါပေမဲ့ ကိုယ်တော်ရဲ့ ရည်ရွယ်ချက်က ဘာလဲ၊ ဒါကို ဘယ်လို တွေ့ကြုံရမလဲဆိုတာ ကျွန်မ မသိပါဘူး။ ဘုရားသခင်၊ ကိုယ်တော်ရဲ့ အမှုတော်ကို သိဖို့နဲ့ ကိုယ်တော်ရဲ့ ရည်ရွယ်ချက်ကို နားလည်နိုင်ဖို့ ကျွန်မကို ဉာဏ်ပွင့်စေပြီး ဦးဆောင်လမ်းပြတော်မူပါ” လို့ပေါ့။

တစ်နေ့မှာ ဘုရားနှုတ်ကပတ်တော်တစ်ပိုဒ်ကို ဖတ်ပြီး ဘုရားသခင်ရဲ့ ရည်ရွယ်ချက်တချို့ကို နားလည်လာရတယ်။ အနန္တတန်ခိုးရှင် ဘုရားသခင် ပြောသည်မှာ “လူများအားလုံးအတွက်၊ စစ်ဆေးခြင်းသည် ဝေဒနာပြင်းထန်ပြီး၊ လက်ခံရန် အင်မတန် ခက်ခဲသည်။ သို့တိုင်အောင် ဘုရားသခင်သည် လူသားထံ သူ၏ဖြောင့်မတ်သည့် စိတ်သဘောထားကို ထုတ်ဖော်ပြီး လူသားအတွက် သူ၏ တောင်းဆိုချက်များကို သိရှိစေကာ သာ၍ ဉာဏ်အလင်းပွင့်ခြင်းကို ပေးပြီး၊ သာ၍ လက်တွေ့ကျသော ပြုပြင်ခြင်းကို ပေးသည်မှာ စစ်ဆေးခြင်း အတောအတွင်းတွင် ဖြစ်သည်။ အမှန်တရားများနှင့် သမ္မာတရားကြား နှိုင်းယှဉ်ခြင်းမှတစ်ဆင့်၊ လူသည် သူကိုယ်တိုင်နှင့်ပတ်သက်၍လည်းကောင်း၊ သမ္မာတရားနှင့်ပတ်သက်၍လည်းကောင်း ပိုကြီးမားသော အသိကိုရရှိပြီး ဘုရားသခင်၏ ရည်ရွယ်ချက်များနှင့်သက်ဆိုင်သော ပိုကြီးမားသော နားလည်ခြင်းကို ရရှိ၏။ ထိုသို့ဖြင့် ဘုရားသခင်အတွက် သာ၍ စစ်မှန်ပြီး သာ၍စင်ကြယ်သော ချစ်ခြင်းမေတ္တာရှိစေရန် လူသားကို အခွင့်ပေးလေသည်။ ယင်းမှာ စစ်ဆေးခြင်းအလုပ်ကို ဆောင်ရွက်ရာတွင် ဘုရားသခင်၏ ရည်မှန်းချက်များ ဖြစ်သည်။ လူသား၌ ဘုရားသခင် လုပ်ဆောင်သည့် အမှုအားလုံးသည် ကိုယ်ပိုင်ရည်ရွယ်ချက်များနှင့် အရေးပါမှုတို့ရှိသည်။ ဘုရားသခင်သည် အဓိပ္ပာယ်မရှိသောအမှုကို မလုပ်ဆောင်သကဲ့သို့၊ လူသားအဖို့ အကျိုးမရှိသည့် အမှုကိုလည်း မလုပ်ဆောင်ပေ။ စစ်ဆေးခြင်းဟူသည်မှာ ဘုရားသခင် ရှေ့မှောက်မှ လူတို့အား ဖယ်ရှားခြင်းကို မဆိုလိုသကဲ့သို့၊ ၎င်းတို့ကို ငရဲတွင် ဖျက်ဆီးခြင်းကိုလည်း မဆိုလိုပေ။ ယင်းထက် စစ်ဆေးခြင်း အတောအတွင်းတွင် လူသား၏ စိတ်သဘောထားကို ပြောင်းလဲခြင်း၊ သူ၏ ရည်ရွယ်ချက်များ၊ သူ၏ အမြင်ဟောင်းများကို ပြောင်းလဲခြင်း၊ ဘုရားသခင် အတွက် သူ၏ချစ်ခြင်းကို ပြောင်းလဲပေးခြင်းနှင့် သူ အသက်ရှင်နေထိုင်သည့် နည်းလမ်းတစ်ခုလုံးအား ပြောင်းလဲပေးခြင်းတို့ကို ဆိုလိုသည်။ စစ်ဆေးခြင်းသည် လူသားအား လက်တွေ့ကျသော စမ်းသပ်မှုတစ်ခု ဖြစ်ပြီး၊ လက်တွေ့ကျသော လေ့ကျင့်မှုပုံစံတစ်ခု ဖြစ်ကာ၊ စစ်ဆေးခြင်း အတောအတွင်းတွင်သာ သူ၏ချစ်ခြင်းမေတ္တာသည် ၎င်း၏ ပင်ကိုလုပ်ငန်းတာဝန်ကို ထမ်းဆောင်နိုင်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စစ်ဆေးခြင်းကိုကြုံတွေ့ခြင်းအားဖြင့်သာ လူသားသည် စစ်မှန်သော ချစ်ခြင်းမေတ္တာကို ပိုင်ဆိုင်နိုင်သည်) ဘုရားနှုတ်ကပတ်တော်တွေကို စဉ်းစားသုံးသပ်ရင်း ကျွန်မစိတ်နှလုံး လင်းလက်လာတယ်။ ဘုရားသခင်က ကိုယ့်အတွက် ဘယ်လိုပတ်ဝန်းကျင်မျိုးပဲ စီစဉ်ပေးပါစေ သူ့ရည်မှန်းချက်က ကိုယ့်ကို ဖယ်ရှားရှင်းလင်းဖို့ မဟုတ်ဘဲ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ပြီး ပြောင်းလဲပေးဖို့နဲ့ သူ့ရဲ့ စိတ်သဘောထားနဲ့ အမှုတော်ကို နားလည်အောင် ကူညီပေးဖို့ပဲ ဖြစ်တယ်။ ဘုရားသခင်ကို သိတဲ့အခါ သူ့ရဲ့ အမှုတော်ကို ကျိုးနွံနာခံနိုင်မှာ ဖြစ်တယ်။ အဲဒီနောက်မှာ ကျွန်မယောကျ်ားက ခါးဒဏ်ရာနဲ့ ဒီလောက်ကြာကြာ ဒုက္ခရောက်နေတာရဲ့ နောက်ကွယ်က ဘုရားသခင်ရဲ့ ရည်ရွယ်ချက်က ကျွန်မရဲ့ ဖောက်ပြန်ပျက်စီးတဲ့ စိတ်သဘောထား သန့်စင်ခံရပြီး ပြောင်းလဲအောင် ကျွန်မကို သမ္မာတရား ရှာဖွေစေပြီး အဲဒီကနေ သင်ခန်းစာယူစေဖို့ဖြစ်မှန်း ကျွန်မ သဘောပေါက်လိုက်တယ်။ ဘုရားသခင်ရဲ့ အမှုသစ်ကို စပြီးလက်ခံတုန်းက အချိန်ကို ပြန်စဉ်းစားမိတယ်။ နောက်ဆုံးသော ကာလမှာ ဘုရားသခင်က တရားစီရင်ခြင်းနဲ့ သန့်စင်ခြင်းအမှုကို ပြုတယ်ဆိုတာ ကျွန်မ သိပေမဲ့ ယောကျ်ားရဲ့ရောဂါကို ဘုရားသခင် ကုပေးစေချင်ပြီး ကျေးဇူးတော်ခေတ်တုန်းကလိုမျိုး ကျေးဇူးတော်နဲ့ ကောင်းချီးမင်္ဂလာ ရဖို့ကိုပဲ ကျွန်မ လိုက်စားနေတုန်းပဲ။ ရောဂါက သက်သာမလာတဲ့အခါ ဘုရားသခင်ကို ကျွန်မ ညည်းညူပြီး အပျက်သဘောဆောင်တာတွေ၊ အထင်လွဲတာတွေနဲ့ အသက်ရှင်ခဲ့တယ်။ ဒါတွေအားလုံးက ကျွန်မ ကိုယ့်ဒုက္ခကိုယ် ရှာခဲ့တာပါ။ ဘုရားသခင်ရဲ့ အမှုတော်ကို နားမလည်တာကြောင့်၊ ပြီးတော့ ဘုရားသခင်ကို ယုံကြည်ရာမှာ လမ်းမှား လျှောက်နေခဲ့တာကြောင့် ဖြစ်ရတာတွေပါ။ ဒါကို နားလည်လိုက်တဲ့အခါ ကျွန်မရင်ထဲက နာကျင်မှုတွေ အများကြီး လျော့ပါးသွားတယ်။

နောက်ပိုင်းမှာ လူတွေက သူ့ကို လိုသလိုသုံးလို့ရတဲ့သူ၊ ရတနာအိုးလို့ သဘောထားကြတယ်ဆိုပြီး ဘုရားသခင် ဖော်ထုတ်ထားတာကို ကျွန်မ တွေးမိလို့ ဘုရားနှုတ်ကပတ်တော် အဲဒီ အပိုဒ်ကို ရှာဖတ်လိုက်တယ်။ ဘုရားသခင်က ပြောသည် “ယနေ့ လူများသည် ယောဘကဲ့သို့ အလားတူ လူ့သဘာဝကို မပိုင်ဆိုင်ကြသည့်အတွက်၊ ၎င်းတို့၏ သဘာဝ အနှစ်သာရ အဖြစ်အနေနှင့် ဘုရားသခင်အပေါ် ၎င်းတို့၏ သဘောထားမှာ အဘယ်နည်း။ ၎င်းတို့သည် ဘုရားသခင်ကို ကြောက်ရွံ့ကြသလော။ မကောင်းမှုကို ရှောင်ကြဉ်ကြသလော။ ဘုရားသခင်ကို မကြောက်ရွံ့သောသူများ သို့မဟုတ် မကောင်းမှု မရှောင်ကြဉ်သူများကို စကားလုံးအနည်းငယ်ဖြင့်သာ ပေါင်းရုံးဖော်ပြ၍ ရသည်- ‘ဘုရားသခင်၏ ရန်သူများ’ ဟူ၍ ဖြစ်သည်။ သင်တို့သည် ဤစကားများကို မကြာခဏ ပြောကြသော်လည်း၊ ယင်းတို့၏ အဓိပ္ပာယ်အမှန်ကို လုံးဝ မသိကြပေ။ ‘ဘုရားသခင်၏ ရန်သူများ’ ဟူသော စကားလုံးများတွင် အနှစ်သာရရှိသည်- ယင်းတို့က ဘုရားသခင်သည် လူသားကို ရန်သူအဖြစ် မြင်သည်ဟု ပြောနေခြင်း မဟုတ်ဘဲ၊ လူက ဘုရားသခင်ကို ရန်သူအဖြစ် မြင်နေခြင်း ဖြစ်သည်။ ပထမဦးစွာ လူတို့သည် ဘုရားသခင်ကို စတင်ယုံကြည်သည့်အခါတွင်၊ ၎င်းတို့ထဲမှ မည်သူသည် မိမိတို့၏ ကိုယ်ပိုင် ရည်မှန်းချက်များ၊ ကြံရွယ်ချက်များနှင့် မျှော်မှန်းချက်များ မရှိသနည်း။ ၎င်းတို့၏ တစ်စိတ်တစ်ဒေသသည် ဘုရားသခင်၏ တည်ရှိခြင်းကို ယုံကြည်ပြီး ဘုရားသခင်၏ တည်ရှိခြင်းကို မြင်ဖူးသော်လည်း၊ ဘုရားသခင်၌ ၎င်းတို့၏ ယုံကြည်မှုတွင် ကြံရွယ်ချက်များ ပါရှိနေဆဲဖြစ်ပြီး ဘုရားသခင်ကို ယုံကြည်ရာတွင် ၎င်းတို့၏ အဆုံးစွန်သော ရည်မှန်းချက်မှာ သူ၏ကောင်းချီးမင်္ဂလာများနှင့် ၎င်းတို့ အလိုရှိသော အရာများကို ရရှိရန် ဖြစ်သည်။ လူတို့၏ ဘဝအတွေ့အကြုံများတွင်၊ ၎င်းတို့သည် မိမိတို့ကိုယ်ကိုယ် မကြာခဏ တွေးတတ်ကြသည်၊ ကျွန်ုပ်သည် ဘုရားသခင်အတွက် ကျွန်ုပ်၏ မိသားစုနှင့် အသက်မွေးအလုပ်ကို လက်လွှတ်ပြီးလေပြီ၊ ကိုယ်တော်သည် အကျွန်ုပ်ကို မည်သည့်အရာ ပေးပြီးပြီနည်း။ ကျွန်ုပ်သည် ထပ်ဖြည့်ကာ အတည်ပြုရမည်။ လတ်တလောတွင် ကောင်းချီးမင်္ဂလာ တစ်ခုတစ်လေကို ကျွန်ုပ် ရရှိပြီးပြီလော။ အကျွန်ုပ်သည် ဤအချိန်အတောအတွင်းတွင် များစွာ ပေးပြီးဖြစ်သည်၊ အကျွန်ုပ် ပြေးလျက်နေခဲ့ပြီး များစွာ ဆင်းရဲဒုက္ခခံစားရပြီးဖြစ်သည်။ ဘုရားသခင်သည် အပြန်အလှန်အနေဖြင့် အကျွန်ုပ်အား ကတိတစ်ခုတစ်လေကို ပေးပြီးပြီလော။ ကိုယ်တော်သည် အကျွန်ုပ်၏ ကောင်းသော လုပ်ဆောင်ချက်များကို အမှတ်ရပြီးပြီလော။ ကျွန်ုပ်၏ အဆုံးသတ်မှာ အဘယ်အရာ ဖြစ်လိမ့်မည်နည်း။ ကျွန်ုပ်သည် ဘုရားသခင်၏ ကောင်းချီးမင်္ဂလာများကို ရရှိနိုင်သလော...။ အယောက်တိုင်းသည် ထိုသို့သော တွက်ချက်မှုများကို ၎င်းတို့၏ စိတ်နှလုံးအတွင်းတွင် စဉ်ဆက်မပြတ် ပြုတတ်ကြပြီး ဘုရားသခင်ထံ ၎င်းတို့၏ ကြံရွယ်ချက်များ၊ ရည်မှန်းချက်များနှင့် အပေးအယူဆိုင်ရာ စိတ်နေစိတ်ထားပါရှိသည့် တောင်းဆိုချက်များကို ပြုလုပ်ကြသည်။ ဆိုလိုသည်မှာ လူသားသည် သူ၏ စိတ်နှလုံးထဲတွင် ဘုရားသခင်ကို စဉ်ဆက်မပြတ် စစ်ဆေးနေသည်၊ ဘုရားသခင်နှင့်ပတ်သက်၍ အစီအစဉ်များကို စဉ်ဆက်မပြတ် ဖန်တီးနေပြီး၊ သူ၏ကိုယ်ပိုင် တစ်ကိုယ်ရေ အဆုံးသတ်အတွက် အရေးကိစ္စကို ဘုရားသခင်နှင့် အဆက်မပြတ် ငြင်းခုံနေသကဲ့သို့၊ ဘုရားသခင်ထံမှ ထွက်ဆိုချက်တစ်ခုကို နှိုက်ယူရန် ကြိုးစားနေသည်၊ ဘုရားသခင်က သူအလိုရှိသော အရာကို ပေးမည်၊ မပေးမည်ကို ကြည့်နေလေသည်။ တစ်ချိန်တည်းတွင် ဘုရားသခင်ကို လိုက်စားနေသည်နှင့်အမျှ၊ လူသားသည် ဘုရားသခင်ကို ဘုရားသခင်အဖြစ် သဘောမထားပေ။ လူသည် ဘုရားသခင်အပေါ် မရပ်မနား တောင်းဆိုချက်များ ပြုလုပ်ရင်းနှင့် ခြေလှမ်းတိုင်းတွင် သူ့ကို ဖိအားပေးလျက်၊ ရလေလိုလေ အိုတစ္ဆေ ဖြစ်လျက်၊ ဘုရားသခင်နှင့် အပေးအယူများ လုပ်ရန် အမြဲကြိုးစားပြီးဖြစ်သည်။ ဘုရားသခင်နှင့် အပေးအယူများ လုပ်ရန် ကြိုးစားနေသည်နှင့်အမျှ တစ်ချိန်တည်းတွင် လူသားသည် ဘုရားသခင်နှင့်ငြင်းခုံပြီး စမ်းသပ်မှုများ ၎င်းတို့အပေါ် ကျရောက်ချိန်တွင် သို့မဟုတ် အချို့သော အခြေအနေများ၌ ၎င်းတို့ မိမိတို့ကိုယ်ကိုယ် ရောက်ရှိနေသည်ကို သိချိန်တွင် မကြာခဏ အားနည်းလာကာ၊ အပျက်သဘောဆောင်လာပြီး ၎င်းတို့၏ အလုပ်၌ ပေါ့ဆလာပြီး ဘုရားသခင်နှင့်ပတ်သက်၍ ညည်းညူမှုများ အပြည့်ရှိသည့် လူများပင် ရှိလေသည်။ လူက ဘုရားသခင်ကို ပထမဦးဆုံး စတင်ယုံကြည်ခဲ့ချိန်မှစ၍၊ သူသည် ဘုရားသခင်ကို ပေါင်းလန်အောင် များပြားခြင်းတစ်ခု၊ ဆွစ်တပ်မတော် စွယ်စုံသုံးဓားတစ်ခုအဖြစ် သဘောထားခဲ့ပြီး ဘုရားသခင်ထံမှ ကောင်းချီးမင်္ဂလာများနှင့် ကတိများကိုရရန် ကြိုးစားခြင်းမှာ သူ၏ ရှိရင်းစွဲ အခွင့်အရေးနှင့် တာဝန်ဝတ္တရားဖြစ်စဉ်တွင် ဘုရားသခင်၏ တာဝန်မှာ လူသားကို ကာကွယ်ကာ စောင့်ရှောက်ရန်နှင့် ထောက်ပံ့ရန် ဖြစ်သည့်အလား၊ သူ့ကိုယ်သူ ဘုရားသခင်၏ အကြီးဆုံးသော ကြွေးရှင်အဖြစ် သဘောထားခဲ့လေသည်။ ယင်းမှာ ဘုရားသခင်ကို ယုံကြည်သော သူအားလုံး၏ ‘ဘုရားသခင်အပေါ် ယုံကြည်မှု’ ၏ အခြေခံသိနားလည်မှုဖြစ်ပြီး၊ ယင်းမှာ ဘုရားသခင်၌ ယုံကြည်မှု အယူအဆနှင့်ဆိုင်သော ၎င်းတို့၏ အနက်ရှိုင်းဆုံးသော သိနားလည်မှု ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) “ဘုရားသခင်၌ သင်၏ ယုံကြည်ခြင်းသည် မည်သည့်အခက်အခဲများ သို့မဟုတ် အတိဒုက္ခများ သို့မဟုတ် ဆင်းရဲဒုက္ခ အနည်းငယ်ကိုမျှ ဖြစ်ပေါ်စေမည်မဟုတ်ဟု သင်မျှော်လင့်သည်။ သင်သည် တန်ဖိုးမရှိသော ထိုအရာများကို အမြဲလိုက်စားပြီး၊ အသက်ကို တန်ဖိုးမထားပေ၊ ထိုအစား သင်၏ ကိုယ်ပိုင် လွန်ကဲသော အတွေးများကို သမ္မာတရားရှေ့မှောက်သို့ ထားရှိလေသည်။ သင်သည် အလွန်တန်ဖိုးမရှိပါတကား။ သင်သည် ဝက်တစ်ကောင်ကဲ့သို့ အသက်ရှင်၏။ သင်နှင့် ဝက်များ၊ ခွေးများကြားတွင် မည်သည့် ကွာ‌ခြားချက် ရှိပါသနည်း။ သမ္မာတရားကို မလိုက်စားဘဲ ယင်းအစား ဇာတိပကတိကို နှစ်သက်သူများ အားလုံးသည် သားရဲများ ဖြစ်ကြသည်မဟုတ်လော။ ဝိညာဉ်မရှိသော ဤအသေကောင်များ အားလုံးသည် လမ်းလျှောက် နေသည့် အလောင်းကောင်များ မဟုတ်ပေလော။ သင်တို့အလယ်တွင် နှုတ်ကပတ်တော်ပေါင်းမည်မျှ ပြောပြီးပြီနည်း။ သင်တို့အလယ်တွင် အနည်းငယ်သော အမှုကိုသာ လုပ်ဆောင်ပြီးလေပြီလော။ သင်တို့အလယ်တွင် ငါမည်မျှ ထောက်ပံ့ပေးပြီးပြီနည်း။ သို့ဆိုလျှင် သင်သည် အဘယ်ကြောင့် ယင်းကို မရရှိသေးသနည်း။ သင်သည် စောဒကတက်စရာ မည်သည့်အရာ ရှိသနည်း။ သင်သည် ဇာတိပကတိကို အလွန်နှစ်သက်သောကြောင့်၊ မည်သည့်အရာမျှ မရလေပြီမှာ ဟုတ်သည် မဟုတ်လော။ ပြီးလျှင် သင်၏အတွေးများက လွန်ကဲလွန်းသောကြောင့် ဖြစ်သည် မဟုတ်လော။ သင်သည် အလွန်မိုက်မဲလွန်းသောကြောင့် ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေရဲ့ ဖော်ထုတ်ချက်က ကျွန်မနှလုံးသားကို ထွင်းဖောက်သွားတယ်။ ဘုရားသခင်ကို ယုံကြည်လာပြီးတဲ့နောက်မှာ ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာ အများကြီးကို ကျွန်မ ပျော်မွေ့ခံစားခဲ့ရပြီး ကိုယ့်တာဝန်ထမ်းဆောင်ရာမှာလည်း အရမ်းကို တက်ကြွခဲ့တယ်။ ကျွန်မသာ ကိုယ့်တာဝန်ကို ကောင်းကောင်းမွန်မွန် ထမ်းဆောင်သရွေ့ ဘုရားသခင်က ကျွန်မအပေါ် ကျေးဇူးတော်ကို အလျှံပယ် ပေးသနားပြီး ဘေးအန္တရာယ်တွေ၊ ကံအကြောင်းမလှတာတွေကနေ ကာကွယ်ပေးမယ်၊ ပြီးတော့ ကျွန်မမိသားစုကို ဘေးကင်းလုံခြုံအောင် ထားမယ်လို့ ကျွန်မ ယုံကြည်ခဲ့တယ်။ မမှန်ကန်တဲ့ ဒီရည်ရွယ်ချက်တွေနဲ့ ကျွန်မဟာ ကိုယ့်တာဝန်ကို ထမ်းဆောင်နေခဲ့တာ။ ယောကျ်ားမှာ ခါးရိုးဆစ်ကျွံလာပြီး အခြေအနေ ဆိုးလာရင် အောက်ပိုင်းသေသွားမယ်လို့ ဆရာဝန်က ပြောတဲ့အချိန်ကတည်းက ကျွန်မသာ ကိုယ့်တာဝန်တွေကို တက်တက်ကြွကြွ ထမ်းဆောင်သရွေ့ ဘုရားသခင်က ကျွန်မကို မမျှမတ ဆက်ဆံမှာ မဟုတ်ဘူး၊ ယောကျ်ားရဲ့ရောဂါ ပျောက်ဖို့လည်း ကြာမှာ မဟုတ်ဘူးလို့ ယုံကြည်ခဲ့တယ်။ ဒါကြောင့် ကိုယ့်တာဝန်တွေကို ထမ်းဆောင်ဖို့အတွက် ကျွန်မရဲ့ စိတ်အားထက်သန်မှုက ပျောက်မသွားခဲ့ဘူး။ ဒါပေမဲ့ ကိုယ့်ယောကျ်ားက သက်သာမလာဘဲ မိသားစုက ငွေကြေးအခက်အခဲတွေ ရင်ဆိုင်ရချိန်မှာ၊ ကျွန်မရဲ့ အနီးဝန်းကျင်က ညီအစ်ကိုမောင်နှမတွေကတော့ သာလွန်ပြီး သက်သောင့်သက်သာဖြစ်တဲ့ ဘဝကို ခံစားနေရတော့၊ ကျွန်မ စိတ်ထဲ မမျှတဘူးလို့ ခံစားရပြီး ဘုရားသခင်က ငါ့ကို ကောင်းချီးမပေးဘူးဆိုပြီး ညည်းညူခဲ့တယ်၊ ကိုယ့်တာဝန်ထမ်းဆောင်ရာမှာလည်း အရင်ကလောက် မတက်ကြွတော့ဘူး။ နောက်ပိုင်းကျတော့ ကျွန်မ သူ့အပေါ် သစ္စာစောင့်သိတာမျိုး ရှိမရှိ ဘုရားသခင်က စမ်းသပ်နေတာ ဖြစ်မယ်၊ ကိုယ့်တာဝန်အပေါ် ဝတ်ကျေတမ်းကျေ လုပ်ရင် ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာတွေ ရမှာမဟုတ်ဘူးလို့ စိုးရိမ်လာခဲ့တယ်။ ဒါကြောင့် ကိုယ့်တာဝန်ကို ဆက်ထမ်းဆောင်ရုံကလွဲလို့ ရွေးချယ်စရာ မရှိခဲ့ဘူး။ အချိန်တစ်ခု ကြာတဲ့အခါ ယောကျ်ားရဲ့ အခြေအနေက တိုးတက်မလာသေးတဲ့အပြင် ကျွန်မ ဘဝမှာရှိတဲ့ အခက်အခဲတွေလည်း မဖြေရှင်းရသေးဘူး။ ကျွန်မ စိတ်နှလုံးထဲမှာ ဘုရားသခင်ကို ပိုတောင် ညည်းညူမိတယ်၊ ညီအစ်မတွေရှေ့မှာတောင် ဘုရားသခင်က ငါ့အပေါ် မဖြောင့်မတ်ဘူးလို့ ညည်းညူပြီး ဘုရားသခင်အပေါ် မကျေနပ်ချက်တွေကို ဖွင့်ချခဲ့မိတယ်။ ဘုရားသခင်နဲ့ အပေးအယူလုပ်ဖို့ ကြိုးစားတဲ့ ကျွန်မရဲ့ ရုပ်ဆိုးအကျည်းတန်မှုက လုံးဝ ပေါ်လာပြီး ကျွန်မ လုံးဝကို ထုတ်ဖော်ခံလိုက်ရတယ်။ ကျွန်မယောကျ်ား နေမကောင်းဖြစ်တဲ့ နှစ်တွေအတွင်းမှာ ကျွန်မ သမ္မာတရားကို မရှာဖွေခဲ့ဘူး။ အဲဒီအစား ဘုရားသခင်ကို ညည်းညူပြီး အထင်လွဲရင်းနဲ့ အမြဲအပျက်သဘောဆောင်ပြီး အသက်ရှင်ခဲ့တယ်။ ကိုယ့်တာဝန်ထမ်းဆောင်နေခဲ့ပေမဲ့ သူ့ရဲ့ ကောင်းချီးမင်္ဂလာတွေအတွက် အလဲအလှယ်လုပ်ရာမှာ ဘုရားသခင်နဲ့ အပေးအယူလုပ်ဖို့ပဲ ကြိုးစားနေခဲ့တာ၊ သူ့ကို လိုသုံးတစ်ယောက်၊ ရတနာအိုးတစ်ခုလို သဘောထားနေခဲ့မိတယ်။ အရင်တုန်းကတော့ ကိုယ့်တာဝန်တွေ ထမ်းဆောင်ရာမှာ ကျွန်မ တော်တော် တက်ကြွတယ်လို့ ထင်ခဲ့တယ်။ ယောကျ်ား နေမကောင်းဖြစ်ချိန်မှာတောင် ကျွန်မရဲ့တာဝန်တွေကို လုံးဝ လျစ်လျူမရှုခဲ့သလို၊ ကျွန်မရဲ့ အလုပ်မှာ ရလဒ်တချို့ ရခဲ့တယ်။ ရလဒ်အနေနဲ့ ကိုယ့်ကိုယ်ကိုယ် “ဘုရားသခင်အပေါ် သစ္စာရှိသူ”၊ “သူ့ကို စစ်မှန်စွာ ယုံကြည်သူ” လို့ တံဆိပ်ကပ်ခဲ့တယ်။ ကျွန်မမှာ ကိုယ့်ကိုယ်ကိုယ် သတိပြုမိခြင်း လုံးဝ မရှိခဲ့တာပါ။ ဘုရားသခင်အပေါ် သစ္စာရှိတဲ့သူတွေဆိုတာ ကိုယ့်တာဝန်ကို စိတ်နှလုံးအကြွင်းမဲ့ ကောင်းကောင်း ထမ်းဆောင်ပြီး သူတို့ကို ဘုရားက ကောင်းချီးပေးပေး၊ မပေးပေး လုံးဝ မညည်းညူတဲ့သူတွေပါ။ ယောဘကို နမူနာယူကြည့်ပါ။ ဘုရားသခင်က ပေးသည်ဖြစ်စေ၊ ပြန်ရုပ်သိမ်းသည်ဖြစ်စေ ယောဘက ဘုရားသခင်ကို ကျိုးနွံနာခံနိုင်ခဲ့ပြီး သူ့နာမတော်ကို အမြဲ ချီးမွမ်းနိုင်ခဲ့တယ်။ ဘုရားက သူ့ကို ဘယ်လိုပဲ ဆက်ဆံပါစေ၊ ယောဘမှာ ကိုယ်ပိုင် တောင်းဆိုချက်တွေ မရှိခဲ့ဘူး။ ဒါကမှ ဘုရားသခင်အပေါ် သစ္စာစောင့်သိတဲ့သူ ဖြစ်ခြင်းကို ဆိုလိုတဲ့အရာပဲ။ ကျွန်မကတော့ ဘုရားသခင်ဆီက အကျိုးအမြတ်ရဖို့အတွက် ဘုရားသခင်ကို ယုံကြည်ပြီး ကိုယ့်တာဝန်ထမ်းဆောင်ခဲ့တာ။ ကျွန်မမှာ သစ္စာစောင့်သိမှု ဒါမှမဟုတ် ရိုးသားစစ်မှန်မှု လုံးဝ မရှိခဲ့ဘူး။ ကျွန်မက အခွင့်အရေးသမား သက်သက်ပါပဲ။ ဘုရားသခင်အပေါ် ကျွန်မရဲ့ ယုံကြည်မှုနဲ့ နောက်လိုက်တာက အတုအယောင်ဖြစ်ပြီး ကျေးဇူးတော်နဲ့ ကောင်းချီးမင်္ဂလာတို့ကို ကျွန်မရဲ့တောင်းဆိုမှုကသာ အစစ်အမှန် ဖြစ်တယ်။ ဒီရုပ်ဝတ္ထုပစ္စည်းတွေကို အရာခပ်သိမ်းထက် ပိုတန်ဖိုးထားပြီး ဘုရားသခင်ဆီက ကျေးဇူးတော်နဲ့ ကောင်းချီးမင်္ဂလာကို အဆက်မပြတ် တောင်းဆိုခဲ့တယ်။ ကျွန်မက ဘုရားသခင်ကို ယုံကြည်သူစစ်စစ် လုံးဝ မဟုတ်ခဲ့သလို သူ့ရဲ့ စက်ဆုပ်မှုနဲ့ ရွံရှာမှုကို တကယ် ဖြစ်စေခဲ့တယ်။ ဘုရားသခင်သာ ဒီနည်းနဲ့ ကျွန်မကို မထုတ်ဖော်ခဲ့ရင် ကျွန်မရဲ့ သရုပ်အမှန်ကို ဘယ်တော့မှ ရှင်းရှင်းလင်းလင်း မြင်မှာ မဟုတ်ဘူး။

အဲဒီနောက်မှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်။ ကောင်းတဲ့အရာတွေ ဖြစ်တဲ့အခါ ကျွန်မက ဘုရားကို ချီးမွမ်းနိုင်ပေမဲ့ ကျွန်မယောကျ်ား နေမကောင်းဖြစ်ပြီး ငွေကြေးအခက်အခဲတွေ ကြုံရတဲ့အခါကျ ဘာလို့ ဘုရားသခင်ကို ညည်းညူမိတာလဲ ပေါ့။ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “နှစ်ပေါင်းများစွာ ရှင်သန်ရေးအတွက် လူတို့ အမှီပြုခဲ့ကြသော အတွေးအခေါ်များသည် ၎င်းတို့၏ စိတ်နှလုံးများကို တိုက်စားခဲ့သည်မှာ ၎င်းတို့သည် ကောက်ကျစ်စဉ်းလဲသူ၊ သူရဲဘောကြောင်သူနှင့် ယုတ်ညံ့သိမ်ဖျင်းသူများ ဖြစ်လာကြသည့် အခြေအနေအထိပင် ဖြစ်၏။ ၎င်းတို့၌ စိတ်ဓာတ်ခွန်အားနှင့် စိတ်ဆုံးဖြတ်ချက် ကင်းမဲ့ကြသည်သာမက ၎င်းတို့သည် လောဘကြီးလာကြပြီး မောက်မာလာကြကာ တစ်ဇွတ်ထိုး လုပ်လာကြလေသည်။ ၎င်းတို့၌ မိမိကိုယ်ကို ကျော်လွှားရန် စိတ်ပိုင်းဖြတ်ချက် လုံးဝကင်းမဲ့သည့်အပြင် ဤအမှောင် စွမ်းအားများ၏ ဘောင်ခတ်ခြင်းများကို ဖယ်ရှားရန် သတ္တိအနည်းငယ်မျှပင် သာ၍ မရှိကြပေ။ လူတို့၏ အတွေးအခေါ်များနှင့် ဘဝများသည် အလွန် ပုပ်သိုးနေကြသည်မှာ ဘုရားသခင်ကို ယုံကြည်ခြင်း၏ နောက်ကွယ်မှ ၎င်းတို့၏ အမြင်ရှုထောင့်များသည် မခံရပ်နိုင်လောက်အောင် အကျည်းတန်နေသေးသည့်အပြင် တကယ့်ကိုပင် နားခါးလေ၏။ လူတို့အားလုံးသည် သူရဲဘောကြောင်သည်၊ အစွမ်းမဲ့သည်၊ စက်ဆုပ်ဖွယ်ကောင်းပြီး အကဲဆတ်ကြသည်။ ၎င်းတို့သည် အမှောင်ထု၏ အင်အားကို စက်ဆုပ်ခြင်းမရှိသည့်အပြင် အလင်းနှင့် သမ္မာတရားကို ချစ်ခြင်း မရှိကြ၊ ထိုသို့ဖြစ်ရမည့်အစား ၎င်းတို့ကို ထုတ်ပစ်ရန်အတွက် အစွမ်းကုန် လုပ်ဆောင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အဖြည့်ခံဖြစ်ရန် သင်အဘယ်ကြောင့် လိုလားခြင်းမရှိသနည်း) “နယ်မြေအားလုံးအနက် အလွန်အမင်း ဖောက်ပြန်ပျက်စီးဆုံး မြေပေါ်၌ မွေးဖွားလာခဲ့သူများသည် ဘုရားသခင်၏ ဖြစ်ခြင်း သို့မဟုတ် ဘုရားသခင်ကို ယုံကြည်ခြင်းဟူသည်မှာ အဘယ်အရာအား ဆိုလိုသည်တို့နှင့်ပတ်သက်၍ သာ၍ပင် မသိနားမလည်ဘဲ ရှိကြသည်။ လူတို့သည် ဖောက်ပြန်ပျက်စီးလေလေ၊ ဘုရားသခင် တည်ရှိခြင်းကို ၎င်းတို့ မသိလေလေဖြစ်ပြီး၊ ၎င်းတို့၏ အသိစိတ်နှင့် ထိုးထွင်းအမြင် ညံ့ဖျင်းလေလေဖြစ်သည်။ လူသား စာတန်၏ဖျက်ဆီးခြင်းကို ခံရခြင်းသည် လူသား ဘုရားသခင်ကို အတိုက်အခံပြုခြင်းနှင့် ပုန်ကန်ခြင်း၏ အရင်းအမြစ်ဖြစ်သည်။ စာတန်၏ ဖောက်ပြန်ပျက်စီးစေခြင်းကြောင့်၊ လူ့အသိစိတ် တိုး၍ ထုံသွားကာ၊ သူသည် အကျင့်ပျက်ပြီး သူ၏အတွေးအခေါ်များ ဆုတ်ယုတ်၍ သူ့၌ နောက်ပြန်ဆွဲသော စိတ်ပိုင်းဆိုင်ရာ သဘောထားအမြင်လည်း ရှိသည်။ စာတန်၏ ဖျက်ဆီးခြင်းမခံရမီ လူသားသည် သဘာဝအလျောက် ဘုရားသခင်ကို ကျိုးနွံနာခံကာ သူ၏နှုတ်ကပတ်တော်များကို ကြားပြီးနောက် ၎င်းတို့ကို ကျိုးနွံနာခံခဲ့သည်။ သူ့၌ ပင်ကိုအားဖြင့် အကောင်းပကတိ အသိစိတ်နှင့် အသိတရားရှိခဲ့ပြီး ပုံမှန်လူ့သဘာဝ ရှိခဲ့သည်။ စာတန်၏ ဖျက်ဆီးမှုကိုခံရပြီးနောက် လူသား၏နဂိုအသိစိတ်၊ နဂိုအသိတရားနှင့် လူ့သဘာဝတို့သည် ထုံထိုင်းသွားကာ စာတန်၏ ထိခိုက်စေခြင်းကို ခံခဲ့ရသည်။ ထိုကြောင့် သူသည် ဘုရားသခင်ကို ကျိုးနွံနာခံခြင်းနှင့် ဘုရားသခင်အပေါ်ချစ်ခြင်း ဆုံးရှုံးသွားခဲ့သည်။ လူ့အသိစိတ် မူမမှန်ဖြစ်သွားကာ၊ သူ၏စိတ်သဘောထားသည် တိရစ္ဆာန်၏ စိတ်သဘောထား နည်းတူဖြစ်သွားသည်၊ ပြီးလျှင် ဘုရားသခင်ကို သူ၏ပုန်ကန်ခြင်းသည် သာ၍ပင် အကြိမ်ရေစိပ်လာကာ သာ၍ပြင်းထန်လာသည်။ သို့ပါလျက် လူသားသည် ဤအရာကို သိခြင်း သို့မဟုတ် အသိအမှတ်ပြုခြင်းမရှိဘဲ၊ ဆက်တိုက် ဆန့်ကျင်ပုန်ကန်ခြင်းသာ ပြုလေသည်။ လူသား၏ စိတ်သဘောထားကို သူ၏အသိစိတ်၊ ထိုးထွင်းအမြင်နှင့် အသိတရားတို့ကို ဖော်ပြခြင်း၌ ထုတ်ဖော်ပြလေသည်၊ ထို့ပြင် သူ၏အသိစိတ်နှင့် ထိုးထွင်းအမြင်တို့သည် စိတ်မချရသည့်အပြင်၊ သူ၏အသိတရားသည် အလွန်အမင်း ထိုင်းမှိုင်းသွားခြင်းကြောင့်၊ သူ့စိတ်သဘောထားသည် ဘုရားသခင်ကို ဆန့်ကျင်ပုန်ကန်ခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စိတ်သဘောထားတွင် မပြောင်းလဲဘဲ ရှိနေခြင်းသည် ဘုရားသခင်ကို ရန်ဘက်ပြုခြင်းဖြစ်သည်) ဘုရားနှုတ်ကပတ်တော်တွေကို တွေးဆရင်းနဲ့ လူတွေရဲ့ စိတ်ကို ဖောက်ပြန်ပျက်စီးစေပြီး တိုက်စားနေတာ စာတန် ဖြစ်မှန်း ကျွန်မ နားလည်လာတယ်။ ဒီလောကကြီးမှာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “အကျိုးအမြတ်က ပထမ” ဆိုတာနဲ့ “ဘယ်တော့မှ အနာမခံနဲ့” ဆိုတာမျိုးတွေလို စာတန်ဆန်တဲ့ ရှင်သန်ရေး စည်းမျဉ်းမျိုးစုံနဲ့ ပြည့်နှက်နေတာ။ လူတိုင်းက ဒီစာတန်ဆန်တဲ့ အတွေးအခေါ်တွေနဲ့ အသက်ရှင်နေကြတယ်။ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းလာကြတဲ့အပြင် အသိစိတ်ကို လုံးဝ လျစ်လျူရှုလာကြတယ်။ သူတို့လုပ်သမျှ ကိစ္စတိုင်းမှာ ဒါက သူတို့အတွက် အကျိုးရှိမရှိ အရင်ဆုံး စဉ်းစားကြတယ်။ အကျိုးရှိရင် လုပ်မယ်၊ အကျိုးမရှိရင် လုပ်မှာ မဟုတ်ဘူး။ ကျွန်မလည်း ဒီစာတန်ဆန်တဲ့ အတွေးတွေ၊ အယူအဆတွေနဲ့ နက်နက်ရှိုင်းရှိုင်း ဖောက်ပြန်ပျက်စီးနေခဲ့တာပဲ။ ဘုရားသခင်ကို ယုံကြည်ပြီး ကိုယ့်တာဝန်ထမ်းဆောင်တာကနေ ဘုရားသခင်ရဲ့ စောင့်ရှောက်မှုနဲ့ ကာကွယ်မှုကို ရခဲ့တာ၊ ပြီးတော့ မိသားစုဘဝ တိုးတက်လာပုံရတာကို မြင်တဲ့အခါ ဒါတွေဟာ ကိုယ့်တာဝန်ထမ်းဆောင်ရာမှာ ကျွန်မ သစ္စာစောင့်သိခဲ့လို့ ရရှိလာတဲ့ ဘုရားသခင်ဆီက ကောင်းချီးမင်္ဂလာတွေပဲ၊ ဒီလိုမျိုး ကိုယ့်တာဝန်ကို တက်တက်ကြွကြွ ဆက်ထမ်းဆောင်သရွေ့ အနာဂတ်မှာ ကယ်တင်ခြင်းရပြီး နိုင်ငံတော်ထဲ ဝင်ရလိမ့်မယ်လို့ ကျွန်မ ယုံကြည်ခဲ့တယ်။ ယောကျ်ား နေမကောင်းဖြစ်ပြီး မိသားစု ငွေကြေးအခက်အခဲ ကြုံရတဲ့အခါကျတော့ ဘုရားသခင်ကို အထင်လွဲပြီး ညည်းညူခဲ့တယ်၊ ကိုယ့်တာဝန်ထမ်းဆောင်ရာမှာလည်း ဝတ်ကျေတမ်းကျေ ဖြစ်ခဲ့တယ်။ ကိုယ့်တာဝန်ထမ်းဆောင်ရာမှာ ကျွန်မ ရိုးသားစစ်မှန်မှု လုံးဝ မရှိခဲ့ဘူးဆိုတာကို အဖြစ်မှန်တွေက ထုတ်ဖော်ခဲ့တယ်။ ကျွန်မ လုပ်နေခဲ့သမျှက ဘုရားသခင်ကို လှည့်ဖြားပြီး သူ့ကို ဆန့်ကျင်တဲ့ အစီအစဉ်တွေ ကျိတ်ကြံဖို့ ကြိုးစားနေခဲ့တာ၊ ကိုယ့်တာဝန်ထမ်းဆောင်ပြီးတော့ ဘုရားသခင်ဆီက ကောင်းချီးမင်္ဂလာကို လှည့်ဖြားယူဖို့ အချည်းနှီး ကြိုးစားနေခဲ့တာပဲ။ ဘုရားသခင် ကိုယ်တော်တိုင်က ကျွန်မတို့ကို ကယ်တင်ဖို့ လူဇာတိခံပြီး သမ္မာတရားကို ဖော်ပြတယ်။ သူ့ရဲ့ ကြီးမားတဲ့ အဖိုးအခ အားလုံးကို ကျွန်မတို့ဆီ ပေးဆပ်ထားပြီး ကိုယ်ပိုင် အကျိုးစီးပွားကို ဘယ်တော့မှ မစဉ်းစားဘူး။ ဘုရားသခင်ရဲ့ အနှစ်သာရက သစ္စာရှိတယ်၊ ကိုယ်ကျိုးမငဲ့ဘူး၊ လှပပြီး ကောင်းမြတ်တယ်။ ဆန့်ကျင်ဘက်အနေနဲ့ ကျွန်မထမ်းဆောင်တဲ့ တာဝန်နည်းနည်းလေးထဲမှာ အပေးအယူတွေ၊ တောင်းဆိုမှုတွေနဲ့ လှည့်ဖြားမှုတွေ ကွယ်ဝှက်နေခဲ့ပြီး ဘုရားသခင်ကို ဘုရားသခင်လို ကျွန်မ လုံးဝ မဆက်ဆံခဲ့ဘူး။ ကျွန်မက လူ့သဘာဝနဲ့ ဆင်ခြင်တုံတရား ပျောက်ဆုံးနေတဲ့ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့ လူတစ်ယောက်ပါပဲ။ ဒီအရာတွေသာ ကျွန်မအပေါ် မကျရောက်ခဲ့ရင် ကျွန်မ တကယ် ဘာလဲဆိုတာကို လုံးဝ ရှင်းရှင်းလင်းလင်း မြင်မှာ မဟုတ်ဘူး။ အဲဒီတော့မှ ကျွန်မယောကျ်ားရဲ့ရောဂါနဲ့ မိသားစု ငွေကြေးအခက်အခဲတွေဟာ ဘုရားသခင်က ကျွန်မကို တမင် ခက်ခဲအောင် လုပ်နေတာ မဟုတ်မှန်း ကျွန်မ နားလည်သွားခဲ့တယ်။ အဲဒီအစား ရည်ရွယ်ချက်က ကျွန်မရဲ့ ကိုယ်ပိုင် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတဲ့ ရုပ်ဆိုးအကျည်းတန် မျက်နှာကို ရှင်းရှင်းလင်းလင်း မြင်စေဖို့၊ ကျွန်မ နှလုံးသားကို နိုးထစေပြီး ဘယ်လို ကျင့်ကြံပြုမူရမယ်ဆိုတာ ပြသဖို့ ဖြစ်တယ်။ ဒါက ကျွန်မအပေါ် ဘုရားသခင်ရဲ့ ချစ်ခြင်းမေတ္တာပါတဲ့ ဘုရားသခင်ရဲ့ ကြီးမားတဲ့ ကယ်တင်ခြင်းပဲ၊ ဒါပေမဲ့ ကျွန်မက သူ့ရည်ရွယ်ချက်ကို နားလည်ဖို့ အရမ်း ကြောင်းကျိုးမမြင်ဖြစ်ခဲ့ပြီး သူ့ကို အမြဲတမ်း အထင်လွဲတဲ့အပြင် ညည်းညူနေခဲ့တယ်။ ဒါကို နားလည်လိုက်တဲ့အခါ နောင်တတွေ ပြည့်နှက်ပြီး ကိုယ့်ကိုယ်ကိုယ် မုန်းမိတယ်။ အဲဒီနောက် ကျွန်မယောကျ်ားရဲ့ရောဂါ၊ ဒါမှမဟုတ် ကျွန်မတို့မိသားစုဘဝမှာ တိုးတက်မှု တစ်ခုတလေ ရှိရှိ မရှိရှီ ဘုရားသခင်ဆီ နောင်တရပြီး သူ့ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ ကျွန်မ လိုလားလာခဲ့တယ်။

ကျွန်မ ဆက်ပြီး ရှာဖွေရင်းနဲ့ ဘုရားနှုတ်ကပတ်တော် နောက်တစ်ပိုဒ်ကို အမှတ်မထင် တွေ့ခဲ့တယ်။ “ယောဘသည် ဘုရားသခင်နှင့် အပေးအယူစကားများ မပြောခဲ့သကဲ့သို့၊ ဘုရားသခင်အပေါ် တောင်းခံချက်များနှင့် တောင်းဆိုချက်များ မပြုလုပ်ခဲ့ပေ။ ဘုရားသခင်၏နာမကို သူ၏ချီးမွမ်းခြင်းသည် အရာခပ်သိမ်းကို အုပ်စိုးခြင်းထဲက ဘုရားသခင်၏ ကြီးမြတ်သော တန်ခိုးနှင့် ဩဇာအာဏာကြောင့် ဖြစ်ခဲ့ပြီး၊ ယင်းသည် ကောင်းချီးမင်္ဂလာများကို သူရခဲ့ခြင်း ရှိမရှိ သို့မဟုတ် ဘေးဒုက္ခ ဆိုက်ရောက်သည်ကို ခံခဲ့ရခြင်း ရှိမရှိဆိုသည့်အပေါ် မမူတည်ခဲ့ပေ။ ဘုရားသခင်သည် လူတို့အား ကောင်းချီးပေးသည် ဖြစ်စေ၊ ၎င်းတို့အပေါ် ဘေးဒုက္ခ ကျရောက်စေသည်ဖြစ်စေ၊ ဘုရားသခင်၏ တန်ခိုးနှင့် ဩဇာအာဏာသည် ပြောင်းလဲလိမ့်မည် မဟုတ်သကဲ့သို့ ထိုသို့ဖြင့်၊ လူတစ်ဦး၏ အခြေအနေများကို ပဓာနမထားဘဲ၊ ဘုရားသခင်၏ နာမကို ချီးမွမ်းသင့်သည်ဟု သူ ယုံကြည်ခဲ့သည်။ လူသားသည် ဘုရားသခင်၏ ကောင်းချီးမင်္ဂလာကို ခံစားရသည်မှာ ဘုရားသခင်၏ အချုပ်အခြာအာဏာကြောင့် ဖြစ်ပြီး လူသားအပေါ် ဘေးဒုက္ခ ကျရောက်သည့်အခါတွင်လည်း ယင်းမှာ ဘုရားသခင်၏ အချုပ်အခြာ အာဏာကြောင့် ဖြစ်ပေသည်။ ဘုရားသခင်၏ တန်ခိုးနှင့် ဩဇာအာဏာသည် လူသားနှင့်ပတ်သက်သည့် အရာရာတိုင်းအပေါ် အုပ်စိုးပြီး ပြင်ဆင်၏။ လူသား ကံကြမ္မာ၏ မတည်တံ့ခြင်းများမှာ ဘုရားသခင်၏ တန်ခိုးနှင့် ဩဇာအာဏာတို့၏ သရုပ်သကန်များ ဖြစ်ကြပြီး၊ တစ်ဦးတစ်ယောက်၏ အမြင်ကို ပဓာနမထားဘဲ၊ ဘုရားသခင်၏ နာမကို ချီးမွမ်းသင့်ပေသည်။ ဤသည်မှာ ယောဘသည် သူ၏ အသက်တာ နှစ်ကာလများအတွင်းတွင် တွေ့ကြုံခံစားခဲ့ပြီး သိရှိလာခဲ့သည့် အရာ ဖြစ်သည်။ ယောဘ၏ အတွေးများနှင့် လုပ်ရပ်အားလုံးသည် ဘုရားသခင်၏ နားသို့ရောက်ရှိခဲ့ပြီး ဘုရားသခင်ရှေ့သို့ ရောက်ရှိခဲ့ကာ ဘုရားသခင်က အရေးကြီးသည်ဟု မြင်ခဲ့သည်။ ဘုရားသခင်သည် ယောဘ၏ ဤအသိပညာကို မြတ်နိုးခဲ့ပြီး ထိုသို့သော စိတ်နှလုံး တစ်ခုရှိခြင်းအတွက် ယောဘကို တန်ဖိုးထားခဲ့သည်။ ဤစိတ်နှလုံးသည် ဘုရားသခင်၏ အမိန့်ကို အမြဲတစေ စောင့်ဆိုင်းခဲ့ပြီး နေရာအားလုံးနှင့် မည်သည့်အချိန် သို့မဟုတ် မည်သည့်နေရာတွင်ဖြစ်စေ ယင်းသည် သူ့အပေါ် ကျရောက်သည့် အရာမှန်သမျှကို လက်ခံကြိုဆိုခဲ့သည်။ ယောဘသည် ဘုရားသခင်အပေါ် မည်သည့်တောင်းဆိုချက်မျှ မပြုခဲ့ပေ။ မိမိကိုယ်ကိုယ် သူတောင်းဆိုခဲ့သည်မှာ ဘုရားသခင်ထံမှလာသော အစီအစဉ်အားလုံးကို စောင့်ဆိုင်းရန်၊ လက်ခံရန်၊ ရင်ဆိုင်ရန်နှင့် ကျိုးနွံနာခံရန်ဖြစ်သည်။ ဤသည်မှာ သူ၏တာဝန်ဖြစ်သည်ဟု ယောဘယုံကြည်ခဲ့ပြီး ယင်းမှာ ဘုရားသခင် အလိုရှိခဲ့သောအရာ အတိအကျ ဖြစ်ခဲ့ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ယောဘက သူ့ရဲ့ သိုးတွေ၊ နွားတွေနဲ့ စည်းစိမ်ဥစ္စာ အားလုံး ဆုံးရှုံးလိုက်ရတဲ့အခါ စိတ်သောက ရောက်ရပေမဲ့ ဆင်ခြင်တုံတရား ရှိခဲ့တယ်။ ဘုရားသခင်ရဲ့ ရည်ရွယ်ချက်ကို သူ နားမလည်တဲ့အခါ ကောက်ချက်တွေ ချက်ချင်း မချခဲ့ဘူး၊ ဘုရားသခင်ကို ညည်းညူတဲ့ စကား၊ ဒါမှမဟုတ် ပုန်ကန်တဲ့ စကား တစ်ခွန်းမှ မပြောခဲ့ဘူး။ ဘုရားသခင်ဟာ အရာရာကို ဖန်ဆင်းပြီး အရာခပ်သိမ်းအပေါ် အချုပ်အခြာအာဏာ ကိုင်စွဲထားတဲ့ တစ်ဆူတည်းသော စစ်မှန်တဲ့ ဘုရားသခင် ဖြစ်တယ်ဆိုတာနဲ့ ဘုရားသခင် ပေးသည်ဖြစ်စေ၊ ပြန်ရုပ်သိမ်းသည်ဖြစ်စေ သူ့နာမတော်ကို အမြဲတမ်း ချီးမွမ်းပြီး ထောမနာပြုသင့်တယ်ဆိုတာကို သူ သိခဲ့တယ်။ ဘုရားသခင် စီစဉ်ဖွဲ့စည်းပေးတဲ့ ပတ်ဝန်းကျင်အားလုံးကို ယောဘက ဘုရားသခင်ဆီကနေ လက်ခံပြီး ကျိုးနွံနာခံနိုင်ခဲ့တယ်။ ဆန့်ကျင်ဘက်အနေနဲ့ ကိုယ့်ကိုယ်ကိုယ် ပြန်ကြည့်တဲ့အခါ ဘုရားသခင်က ကျွန်မအပေါ် ကျေးဇူးတော်နဲ့ ကောင်းချီးမင်္ဂလာ ပေးသနားတုန်းက ဝမ်းမြောက်ဝမ်းသာနဲ့ သူ့နာမတော်ကို ချီးမွမ်းခဲ့ပေမဲ့ ယောကျ်ား နေမကောင်းဖြစ်ပြီး မိသားစု ငွေကြေးအခက်အခဲ ကြုံရတဲ့အခါကျတော့ သူ့ရည်ရွယ်ချက်ကို ရှာဖွေပြီး သဘောပေါက်ဖို့ ဆုမတောင်းခဲ့တာကို တွေ့ရတယ်။ အဲဒီအစား ဘုရားသခင်ရဲ့ ယုံကြည်မှုကို ကြိုးစားလှည့်ဖြားရယူပြီး ကျွန်မရဲ့ မိသားစု အခက်အခဲတွေကို ကူညီဖြေရှင်းစေဖို့အတွက် ကျွန်မရဲ့တာဝန် ထမ်းဆောင်တာကို အသုံးပြုချင်ခဲ့တယ်။ ဘုရားသခင် လုပ်တာက ကျွန်မဆန္ဒနဲ့ မကိုက်ညီတဲ့အခါ သူက ကိုယ့်အပေါ် မဖြောင့်မတ်ဘူးလို့ ညည်းညူခဲ့တယ်။ ကျွန်မက ဘုရားသခင်ကို စစ်မှန်တဲ့ ကျိုးနွံနာခံမှု လုံးဝ မပြခဲ့ဘူး။ ယောဘနဲ့ ကျွန်မကြားမှာ တကယ့်ကို ကွာခြားချက် အကြီးကြီး ရှိနေတာပါ။ ကျွန်မရဲ့ လူ့သဘာဝက အရမ်းညံ့ဖျင်းခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်ဖြစ်ပြီး ဘုရားသခင်ကို ယုံကြည်ပြီး ကိုယ့်တာဝန်ထမ်းဆောင်တာက ကောင်းချီးမင်္ဂလာ ရရှိတာ၊ ဒါမှမဟုတ် ကံအကြောင်းမလှတဲ့ဖြစ်ရပ်ကို ခံစားရတာနဲ့ ဘယ်လို ဆက်စပ်နေလဲဆိုတာကို နားလည်လာတယ်။ ဘုရားသခင်က ပြောသည် “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။ ဤအရာတစ်ခုကို သင်တို့အား ငါပြောပါရစေ။ သူ၏တာဝန်နှင့်သက်ဆိုင်သည့် လူ၏ စွမ်းဆောင်မှုသည် သူလုပ်ဆောင်သင့်သည့်အရာ ဖြစ်ပြီး သူသည် သူ၏တာဝန်ကို ဆောင်ရွက်နိုင်စွမ်း မရှိပါက ဤသည်မှာ သူ၏ ပုန်ကန်မှုဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) လူ့အသက်ကို ဘုရားသခင် ပေးသနားထားတာ ဖြစ်ပြီး လူ ပျော်မွေ့ခံစားရသမျှတိုင်းကို ဘုရားသခင် ထောက်ပံ့ပေးထားတာ ဖြစ်တယ်ဆိုတာကို ဘုရားနှုတ်ကပတ်တော်ကနေ ကျွန်မ နားလည်လိုက်တယ်။ လူတွေက ကိုယ့်တာဝန်တွေကို ခြွင်းချက်မရှိ ထမ်းဆောင်သင့်တယ်။ ဒါက လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ လူတွေက သတ်မှတ်ချက်တွေ၊ တောင်းဆိုမှုတွေ မလုပ်သင့်ဘူး။ ကိုယ့်တာဝန်တွေကို ကောင်းချီးမင်္ဂလာနဲ့ ကျေးဇူးတော် ရရှိဖို့အတွက် သက်သက်နဲ့ ပိုပြီး မထမ်းဆောင်သင့်ဘူး။ အဲဒါက သူတို့လုပ်နိုင်တဲ့ အကျိုးကြောင်း မဆီလျော်ဆုံး အရာပဲ။ မိဘတွေက သားသမီးတွေကို ပျိုးထောင်ဖို့ အခက်အခဲ အများကြီး ခံစားရသလိုမျိုးပဲ သားသမီးတွေက ကိုယ့်မိဘတွေကို ထောက်ပံ့သင့်တယ်။ လူတွေက သူတို့မိဘတွေကို အမွေရမယ်ဆိုတာကို မြင်တဲ့အခါမှ ထောက်ပံ့ပြီး ပိုင်ဆိုင်တာ တစ်ခုမှ မရှိတဲ့အခါ သူတို့မိဘတွေကို မောင်းထုတ်ကြရင် ဒီလူတွေက ပုန်ကန်တတ်တဲ့ သားသမီးတွေပဲ၊ တိရစ္ဆာန်တွေပဲ။ သူတို့မှာ လူ့သဘာဝ မရှိဘူး။ ကိုယ့်တာဝန်ထမ်းဆောင်တာက ဖန်ဆင်းခံတစ်ယောက်အနေနဲ့ ကောင်းကင်ဘုံက ပို့ပေးလိုက်တဲ့ ကျွန်မရဲ့တာဝန်ဖြစ်ပြီး အဲဒီအထဲမှာ ရည်ရွယ်ချက်တွေ၊ ပန်းတိုင်တွေ တစ်ခုမှ မထားသင့်ဘူး။ ဘုရားသခင်က ကောင်းချီးပေးပေး၊ မပေးပေး ကျွန်မတာဝန်ကို ခြွင်းချက်မရှိ ကောင်းကောင်း ဖြည့်ဆည်းသင့်တယ်။ ပြီးတော့ ကျွန်မယောကျ်ားက ဘုရားသခင်ကို ကျွန်မ မယုံကြည်အောင် တားဖို့ ကြိုးစားခဲ့တယ်။ သူ့ရောဂါ မပျောက်တာက သူ့အပြစ်နဲ့သူပဲ။ သူက သနားခံရဖို့ မထိုက်တန်ဘူး။ ကျွန်မယောကျ်ားက ဘုရားသခင်ကို အတိုက်အခံ လုပ်တဲ့သူဖြစ်တာတောင်မှ ကျွန်မက သူ့ရောဂါကို ကုပေးဖို့ ဘုရားသခင်ကို တောင်းဆိုခဲ့တဲ့အပြင် ဘုရားသခင်ကိုတောင် ညည်းညူခဲ့တယ်။ ဒါက လုံးဝ အကျိုးကြောင်း မဆီလျော်တဲ့အပြင် ဘုရားသခင်ရဲ့ ရွံရှာမုန်းတီးမှုကို ခံရစေတယ်။ အနာဂတ်မှာ ယောကျ်ားက ရောဂါပျောက်သည်ဖြစ်စေ၊ မပျောက်သည်ဖြစ်စေ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့၊ ကိုယ့်သဘောထားကို တည့်မတ်ဖို့နဲ့ တာဝန်ကို စိတ်နှလုံးအကြွင်းမဲ့ ကောင်းကောင်း ထမ်းဆောင်ဖို့ ကျွန်မ လိုလားခဲ့တယ်။ ဒါကို နားလည်ပြီးတဲ့နောက်မှာ ကျွန်မ သိပ်ခါးသီးမနေတော့ဘူး။ အဲဒီနောက် သမ္မာကျမ်းစာ ပြောတဲ့အရာကို ကျွန်မ တွေးမိတယ်။ “မိုဃ်းကောင်းကင်၌ ကျင်လည်သော ငှက်များကို ကြည့်ရှုဆင်ခြင်ကြလော့။ ထိုငှက်တို့သည် မျိုးစေ့ကို မစိုက်မကြဲ၊ စပါးကိုမရိတ်၊ ကျီ၌မစုမသွင်း။ သို့သော်လည်း ကောင်းကင်ဘုံ၌ရှိတော်မူသော သင်တို့အဘသည် သူတို့ကို ကျွေးမွေးတော်မူ၏။ ထိုငှက်တို့ထက် သင်တို့သည် အလွန်မြတ်သည်မဟုတ်လော။” (ရှင်မဿဲခရစ်ဝင် ၆:၂၆) ကောင်းကင်က ငှက်တွေဟာ မျိုးစေ့မကြဲတာတောင်၊ စပါးမရိတ်သိမ်းတာတောင် သူတို့ကို ဘုရားသခင် ကျွေးမွေးတယ်၊ လူသားတွေဆို မပြောနဲ့တော့လို့ ဘုရားက ပြောတယ်။ ကျွန်မကို ဘုရားသခင်က အနာဂတ် ကိစ္စတွေအတွက် ပြင်ဆင်တာ၊ အစီအစဉ်ချတာ မလုပ်စေချင်ဘဲ၊ သူအလိုလို ဖြစ်ခွင့်ပေးစေချင်တယ်။ အစားအသောက်နဲ့ အဝတ်အစား လုံလောက်ရုံနဲ့တင် ကျွန်မ ရောင့်ရဲသင့်တယ်။ ကျွန်မတို့မိသားစုမှာ ငွေကြေးအခက်အခဲတွေ ရှိပေမဲ့ စားဝတ်နေရေး ဖူလုံအောင် လုပ်နိုင်ပါသေးတယ်။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို နာခံဖို့ ကျွန်မ လိုလားပြီးတော့ မနက်ဖြန်အတွက် စိတ်ဒုက္ခရောက်ပြီး စိုးရိမ်ပူပန်တာမျိုး မရှိတော့ဘူး။

နောက်ပိုင်းမှာ ကျွန်မယောကျ်ားသူငယ်ချင်းရဲ့ ဦးလေးက ကျွန်မတို့ဒေသကို အပန်းဖြေခရီး ထွက်လာတယ်။ သူက ကျွန်မယောကျ်ားကို ဆေးပလာစတာတွေအကြောင်းနဲ့ ခါးနာ၊ ခြေထောက်နာ ကုတဲ့ နည်းလမ်းတွေ သင်ပေးခဲ့တယ်၊ ပြီးတော့ အခမဲ့လည်း ကုပေးခဲ့တယ်။ ခဏကြာတော့ ကျွန်မယောကျ်ားက တော်တော် သက်သာလာပြီး ဈေးထဲမှာ ခါးနာ၊ ခြေထောက်နာ ကုပေးတဲ့ ဆေးခန်းလေး ဖွင့်ခဲ့တဲ့အပြင်၊ မိသားစု ဝင်ငွေကို ဖြည့်ဖို့အတွက် ပိုက်ဆံနည်းနည်း ရှာနိုင်ခဲ့တယ်။ ဒီအရာတွေကို ကြုံပြီးတဲ့နောက်မှာ ကျွန်မယောကျ်ားက ဘုရားသခင်ကို ကျွန်မ မယုံကြည်အောင် အရမ်းကြီး တားတာမျိုး မလုပ်တော့ဘူး။ နောက်ပိုင်းမှာ ယောကျ်ားရဲ့ရောဂါက ခဏခဏ ပြန်ဖောက်လာပေမဲ့ ယောက်ျားရဲ့ ရောဂါကြောင့် ဘုရားသခင်ကို ကျွန်မ ထပ်ပြီး မညည်းညူတော့ပါဘူး။ ဘုရားသခင် စီစဉ်ညွှန်ကြားတဲ့ ဘယ်အရာမဆိုက ကောင်းတယ်ဆိုတာနဲ့ ဘုရားသခင်ကို ကျွန်မ ကျိုးနွံနာခံပြီး ကျွန်မတာဝန်ကို ကောင်းကောင်း ထမ်းဆောင်သင့်တယ်ဆိုတာကို ကျွန်မ သိခဲ့တယ်။ ဒီလို ပြောင်းလဲနိုင်ခဲ့တာက ဘုရားနှုတ်ကပတ်တော်တွေရဲ့ ဦးဆောင်မှု ရလဒ်ပါပဲ။ ဘုရားသခင်ကို ကျေးဇူးတင်ပါတယ်။


၈၅။ တာဝန်များတွင် ဂုဏ်၊ အဆင့်အတန်းကွဲပြားမှု မရှိပါ

လိုက်ဘင်း၊ တရုတ်ပြည်

ကျွန်တော့်အစွမ်းအစက ညံ့ပြီး စာပေတာဝန်တွေကို မလုပ်နိုင်ဘူးဆိုတာ သေချာသွားလို့ ခေါင်းဆောင်တွေက ကျွန်တော့်ကို ဧဝံဂေလိဟောဖို့ ၂၀၂၃ ခုနှစ်မှာ စီစဉ်ပေးခဲ့တယ်။ အဲဒီတုန်းက ကျွန်တော် သိက္ခာကျသွားသလို ခံစားခဲ့ရတယ်။ ကျွန်တော် တွေးမိတယ်၊ “ငါ့အစွမ်းအစညံ့လို့ အဖြုတ်ခံရတာကို ညီအစ်ကိုမောင်နှမတွေ သိသွားရင် ငါ့ကို ဘယ်လိုထင်ကြမလဲ” လို့ပေါ့။ ခံစားရတာ တော်တော်ဆိုးပါတယ်။ တစ်ရက်ကျတော့ ဧဝံဂေလိဟောပြီး ပြန်လာတဲ့အချိန် ခေါင်းဆောင်တွေဆီက စာတစ်စောင် ရောက်လာတယ်။ လူလိုနေလို့ ကျွန်တော့်ကို အရင်မူလတာဝန်ထမ်းဆောင်ခဲ့တဲ့နေရာကို ပြန်လာစေချင်တယ်လို့ ပြောတယ်။ အဲဒါကို မြင်တော့ ကျွန်တော် တော်တော်ဝမ်းသာသွားပြီး “ဒီတစ်ခါတော့ စာပေတာဝန်တွေ ပြန်လုပ်ရတော့မယ်” လို့ တွေးလိုက်မိတယ်။ ဒါပေမဲ့ ဆက်ဖတ်ကြည့်လိုက်တော့ ချက်ချင်းပဲ စိတ်ဓာတ်ကျသွားတယ်။ လက်စသတ်တော့ ခေါင်းဆောင်တွေက ကျွန်တော့်ကို အဲဒီမှာ ဧည့်ခံတာဝန်သွားလုပ်စေချင်နေတာကိုး။ ကျွန်တော် လုံးဝ စိတ်ပျက်သွားတယ်။ ကျွန်တော့်ဘာသာ တွေးမိတာပေါ့။ “သွားပါပြီ။ ဒီဧည့်ခံတာဝန်ဆိုတာက အသက်ကြီးတဲ့ ညီအစ်ကိုမောင်နှမတွေ လုပ်နေကျလေ။ ငါက ဘယ်လိုလုပ်ပြီး သူများတွေအတွက် ထမင်းချက်ပေးရတဲ့ ဘဝရောက်သွားရတာလဲ။ ဒါက တော်တော် သိက္ခာကျစရာကောင်းတာပဲ။ ရှက်စရာကြီး။ နောက်ပြီးတော့ အရင်တုန်းက စာပေတာဝန်တွေကို ငါလုပ်ခဲ့တာ၊ အခုတော့ မျက်စိတစ်မှိတ်အတွင်းမှာ ဧည့်ခံတာဝန် လုပ်နေရပြီ။ အရင်က ငါနဲ့ တွဲဖက်လုပ်ကိုင်ဖူးတဲ့ ညီအစ်ကိုတွေကို ငါ ဘယ်လိုလုပ် မျက်နှာချင်းဆိုင်ရဲတော့မလဲ။ ငါက ခေါင်းဆောင်ဖြစ်ခဲ့ဖူးတယ်၊ စာပေတာဝန်တွေလဲ လုပ်ခဲ့ဖူးတော့ ဇာတိမြေက ညီအစ်ကိုမောင်နှမတွေအကုန်လုံးက ငါ့ကို ပင်ကိုစွမ်းရည်ရှိသူလို့ သတ်မှတ်ထားကြတာ။ အခု ငါ ဧည့်ခံတာဝန်လုပ်နေတာ သူတို့သိသွားရင် ငါ့ကို ဘယ်လိုထင်ကြမလဲ။ ငါတော့ လုံးဝ မျက်နှာပျက်ရမှာပဲ” ပေါ့။ အဲဒီလို တွေးမိတဲ့အခါ ကျွန်တော် စိတ်ထဲမှာ အတိုက်အခံဖြစ်မိပြီး ဒီတာဝန်ကို လက်မခံချင်ခဲ့ဘူး။ ဒါပေမဲ့ ကျွန်တော် မနာခံဘူးလို့ ခေါင်းဆောင်တွေ ပြောမှာစိုးတာနဲ့ပဲ မလုပ်ချင်လုပ်ချင်နဲ့ လက်ခံလိုက်တယ်။

ဧည့်ခံတဲ့အိမ်ကို ရောက်တဲ့အခါ အရင်ကသိခဲ့တဲ့ ညီအစ်ကိုတွေကို မျက်နှာချင်းဆိုင်ဖို့ ကျွန်တော် နည်းနည်း ခက်ခဲနေခဲ့တယ်။ ကိုယ့်ကိုယ်ကိုယ် နိမ့်ကျတယ်လို့ ခံစားရတာပေါ့။ အရှက်ကွဲတာကို ရှောင်ဖို့ ကျွန်တော့်အခန်းထဲမှာပဲ တတ်နိုင်သမျှ တစ်ယောက်တည်းနေပြီး သူတို့နဲ့ ထိတွေ့မှုနည်းအောင် ကြိုးစားခဲ့တယ်။ စားသောက်ပြီးလို့ သူတို့တာဝန်တွေသွားလုပ်ကြတာကို မြင်ရတဲ့အချိန်မှာ ကျွန်တော်ကတော့ ပန်းကန်ဆေး၊ စားပွဲသုတ်၊ တံမြက်စည်းလှည်းနဲ့ အလုပ်ရှုပ်နေတော့ လုပ်ရင်းနဲ့ ကျွန်တော် ခံပြင်းလာတယ်။ ကိုယ့်ကိုယ်ကိုယ် အိမ်ဖော်တစ်ယောက်လို ခံစားရတာ။ တစ်ခါတလေဆို ကျွန်တော် တံမြက်စည်းကို ပစ်ထားပြီး နှစ်ရက်လောက် သန့်ရှင်းရေးမလုပ်ဘဲ နေလိုက်တယ်၊ တစ်ခါတလေကျတော့ ညီအစ်ကိုတွေက သန့်ရှင်းရေးလုပ်တာ ဝင်ကူပေးကြတယ်။ ညီအစ်ကိုတစ်ယောက်မှာ ကျန်းမာရေးပြဿနာရှိလို့ အရမ်းစပ်တဲ့ အစားအစာ မစားနိုင်ဘူး၊ ဒါနဲ့ ဟင်းအရမ်းမစပ်အောင် ချက်ဖို့ ကျွန်တော့်ကို ခဏခဏ သတိပေးတယ်။ ဒါပေမဲ့ ကျွန်တော်က ဒါကို မှန်မှန်ကန်ကန် လက်မခံနိုင်ခဲ့ဘဲ သူတို့က ကျွန်တော့်ကို အစေခံတစ်ယောက်လို ဆက်ဆံနေကြတာလို့ ယုံကြည်ပြီး စိတ်မကြည်ဖြစ်ခဲ့တယ်။ ကျွန်တော် ချက်တဲ့အခါ ငရုတ်သီးတစ်တောင့်မှ မထည့်ဘူး၊ ကျွန်တော့်ရဲ့ မကျေမနပ်မှုကို ဖွင့်ထုတ်ဖို့အတွက် ငရုတ်သီးတွေကို မစားဘဲ ပုပ်သိုးခံလိုက်တယ်။ ကျွန်တော့်သဘောထားကို မြင်တော့ ညီအစ်ကိုမောင်နှမတွေက ကျွန်တော့်ကို အကြံမပြုကြတော့ဘူး။ နောက်ပိုင်းမှာ ကျွန်တော် ကိုယ့်ကိုယ်ကိုယ် အပြစ်တင်စိတ်ဖြစ်ပြီး အဲဒီလိုမလုပ်သင့်ဘူးဆိုတာ သိပေမဲ့ ကိုယ့်ကိုယ်ကိုယ် မထိန်းချုပ်နိုင်ခဲ့ဘူး။ ကျွန်တော် တာဝန်တွေမှာ ပိုပြီး တာဝန်မဲ့လာတယ်၊ ဟင်းချက်ရင် များရင်များ၊ မများရင် နည်းသွားတာမျိုး ဖြစ်လာတယ်။ ညီအစ်ကိုတွေ စားဖို့လောက်မလောက်လဲ ကျွန်တော် မမေးဘူး၊ ဒီတာဝန်ကနေ ခေါင်းရှောင်ဖို့ပဲ အမြဲ တွေးနေမိတယ်။ ဒါပေမဲ့ ကျွန်တော်က ကျိုးနွံနာခံခြင်းမရှိဘူးလို့ ညီအစ်ကိုမောင်နှမတွေ ပြောမှာကြောက်တာနဲ့ပဲ ထုတ်မပြောခဲ့ဘူး။ ဒါပေမဲ့ ဒယ်အိုးတွေ၊ ဒယ်ပြားတွေ၊ ဆေးကြောတိုက်ချွတ်ရတာတွေကို ရင်ဆိုင်ရတိုင်း ကျွန်တော် စိတ်မကောင်းဖြစ်ရတယ်။ ကျွန်တော်တွေးမိတာက ဒီတာဝန်ဆိုတာ အသက်ကြီးတဲ့ ညီအစ်ကိုမောင်နှမတွေ လုပ်နေကျပဲ၊ ကျွန်တော့်ကိုသိတဲ့ ညီအစ်ကိုမောင်နှမတွေသာ ကျွန်တော် ထမင်းချက်ဖြစ်နေတာကို သိသွားရင် ဘယ်သူကမှ ကျွန်တော့်ကို အထင်ကြီးတော့မှာ မဟုတ်ဘူးပေါ့။ အဲဒီအကြောင်း တွေးမိတဲ့အခါ မျိုသိပ်ထားရတဲ့ ခံပြင်းချက်ကြောင့် နေရထိုင်ရ တော်တော်ခက်လာတယ်။ ကျွန်တော့်အခြေအနေ မမှန်ဘူးဆိုတာ သတိပြုမိပြီး စိတ်ထဲကနေ ဘုရားသခင်ဆီ ဆုတောင်းလိုက်တယ်၊ “အို ဘုရားသခင်၊ ဒီတာဝန် ကျွန်တော့်ဆီ ရောက်လာတာဟာ ကိုယ်တော့်ခွင့်ပြုချက် ပါမှန်း ကျွန်တော် သိပါတယ်။ ကိုယ်တော့်ကို တောင်းလျှောက်ပါတယ်၊ ကျွန်တော့်ကို ကျိုးနွံနာခံစေဖို့ လမ်းပြတော်မူပါ” ပေါ့။

ပြီးတော့ ကျွန်တော် ကိုယ့်ကိုယ်ကိုယ် ပြန်ဆင်ခြင်မိတယ်၊ “ငါ ဘာလို့ ဧည့်ခံတာဝန်ကို ဘယ်တော့မှ မလုပ်ချင်ရတာလဲ” ပေါ့။ တစ်ရက်ကျတော့ ကျွန်တော်ဝတ်ပြုတဲ့အချိန်မှာ ကျွန်တော့်အခြေအနေနဲ့ အရမ်းကိုက်ညီတဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ ဘုရားသခင်က ပြောသည် “မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သကဲ့သို့ ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့်ပင် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။...အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။ ၎င်းတို့သည် ကျော်ကြားမှု၊ အကျိုးအမြတ် သို့မဟုတ် အဆင့်အတန်းမရှိ၊ မည်သူကမျှ ၎င်းတို့ကို မမျှော်ကိုး၊ သို့မဟုတ် အထင်မကြီး၊ သို့မဟုတ် မလိုက်နာဟု ၎င်းတို့က ခံစားရလျှင် ၎င်းတို့အလွန် စိတ်ပျက်ကြသည်။ ဘုရားသခင်၌ ယုံကြည်ခြင်းသည် အဓိပ္ပာယ်မရှိ၊ ယင်းတွင် တန်ဖိုးမရှိဟု ၎င်းတို့ ယုံကြည်ကြသည်၊ ‘ဘုရားသခင်၌ ထိုသို့သော ယုံကြည်ခြင်းသည် ကျရှုံးမှုတစ်ခု ဖြစ်သလော။ ငါသည် မျှော်လင့်ချက် မမဲ့သလော’ ဟု မိမိတို့ကိုယ်ကို ဆိုကြသည်။ ၎င်းတို့သည် ဤအရာများကို ၎င်းတို့စိတ်နှလုံးထဲတွင် မကြာခဏ တွက်ချက်ကြသည်။ ဘုရားအိမ်တော်တွင် ၎င်းတို့ကိုယ်တိုင်အတွက် နေရာတစ်နေရာကို မည်သို့ ရရှိအောင် ကြိုးစားနိုင်မည်၊ အသင်းတော်တွင် မြင့်မြတ်သည့် ဂုဏ်သတင်းကို မည်သို့ရရှိနိုင်သည်၊ ၎င်းတို့ စကားပြောသည့်အခါ လူတို့က နားထောင်အောင် မည်သို့လုပ်ဆောင်နိုင်သည်နှင့် ၎င်းတို့ပြုမူလုပ်ဆောင်သည့်အခါ မိမိတို့အား ပံ့ပိုးကြအောင် မည်သို့လုပ်ဆောင်နိုင်သည်၊ ၎င်းတို့ မည်သည့်နေရာသို့ရောက်ပါစေ လူများက ၎င်းတို့နောက်လိုက်အောင် မည်သို့လုပ်ဆောင်နိုင်သည်၊ အသင်းတော်တွင် ဩဇာညောင်းမှု မည်သို့ရရှိနိုင်သည်၊ ပြီးလျှင် ကျော်ကြားမှု၊ အကျိုးအမြတ်နှင့် အဆင့်အတန်း မည်သို့ရရှိနိုင်သည် ဟူသည့် ဤအရာများကို ၎င်းတို့၏ စိတ်နှလုံးထဲတွင် အလွန်ပင် အာရုံစိုက်ကြသည်။ ဤအရာများသည် ထိုသို့သောသူများ လိုက်စားသည့်အရာများဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်တွေက အဆင့်အတန်းနဲ့ ဂုဏ်သတင်းကို သူတို့ရဲ့ အသက်တမျှ သဘောထားကြတယ်လို့ ဘုရားသခင်က ဖော်ထုတ်ထားတယ်။ အန္တိခရစ်တွေက ဘယ်လိုတာဝန်မျိုးပဲ လုပ်လုပ် ဘုရားအိမ်တော်ရဲ့ အကျိုးစီးပွားကို ဘယ်တော့မှ ထည့်မတွက်ကြဘူး။ အဲဒီအစား သူတို့က ဂုဏ်ရှိဖို့နဲ့ သူများတွေရဲ့ အားကျတာခံရဖို့လောက်ပဲ စဉ်းစားကြပြီး ဂုဏ်သတင်းနဲ့ အဆင့်အတန်းကို မရနိုင်တော့တာနဲ့ တစ်ပြိုင်နက် သူတို့အသက်ကို နှုတ်ယူခံလိုက်ရသလို ဖြစ်သွားကြတာ။ ဒါက အန္တိခရစ်တွေရဲ့ အနှစ်သာရက ဆုံးဖြတ်ပေးတာပဲ။ ကျွန်တော် ထုတ်ဖော်ခဲ့တဲ့ စိတ်သဘောထားက အန္တိခရစ်တစ်ယောက်ရဲ့ စိတ်သဘောထားနဲ့ အတူတူပဲ။ ခေါင်းဆောင်ဖြစ်တာ၊ ဒါမှမဟုတ် နည်းပညာပိုင်းဆိုင်ရာ တာဝန်တစ်ခုခု လုပ်တာကမှ လေးစားစရာကောင်းပြီး ထင်ပေါ်ကျော်ကြားမယ်၊ လူတွေ အားကျတာ ခံရမယ်၊ အဲဒီလိုမှပဲ ဘဝက တန်ဖိုးရှိမယ်၊ အဓိပ္ပာယ်ရှိမယ်လို့ ကျွန်တော် ယုံကြည်ခဲ့တာ။ ဆန့်ကျင်ဘက်အနေနဲ့ ဧည့်ခံတာဝန်လုပ်တာက နိမ့်ကျပြီး ဘယ်သူမှ ကျွန်တော့်ကို အထင်ကြီးမှာမဟုတ်ဘူးလို့ ကျွန်တော် ယုံကြည်ခဲ့တယ်။ စာပေတာဝန်တွေကနေ အဖြုတ်ခံရပြီးတဲ့နောက် ကျွန်တော့်အစွမ်းအစညံ့လို့ တာဝန်ပြောင်းခံရတာကို ညီအစ်ကိုမောင်နှမတွေသာ သိသွားရင် ကျွန်တော့်ကို အထင်သေးကြမှာ ကြောက်ပြီး တော်တော်လေး ရှက်ခဲ့မိတယ်။ အထူးသဖြင့် ဧည့်ခံတာဝန်လုပ်ဖို့ အခိုင်းခံရတဲ့အချိန်မှာ ကျွန်တော် လုံးဝ အရုပ်ကြိုးပြတ် ဖြစ်သွားခဲ့တယ်။ အရင်တုန်းက အသင်းတော်မှာ ခေါင်းဆောင်ဖြစ်ခဲ့တုန်းကဆိုရင် ညီအစ်ကိုမောင်နှမတွေနဲ့ ခဏခဏ စုဝေးပြီး မိတ်သဟာယပြုခဲ့တာတွေ၊ အလုပ်တွေ အကောင်အထည်ဖော်ခဲ့တာတွေကို ကျွန်တော် ပြန်တွေးမိတယ်၊ အခုတော့ ကျွန်တော်က ထမင်းချက်ဖြစ်သွားပြီး လုံးဝ သိက္ခာကျသွားသလို ခံစားလိုက်ရတယ်။ အဲဒီအကြောင်း တွေးမိတိုင်း ကျွန်တော် ရင်ထဲမွန်းကျပ်ပြီး နာကြည်းရတယ်၊ စိတ်ဆင်းရဲရပြီး ကျိုးနွံနာခံမှုမရှိနိုင်ခဲ့ဘူး။ ညီအစ်ကိုတစ်ယောက်က ကျန်းမာရေးကြောင့် အရမ်းစပ်တဲ့ အစားအစာ မစားနိုင်လို့ ငရုတ်သီး လျှော့ထည့်ဖို့ ကျွန်တော့်ကို အကြိမ်ကြိမ် သတိပေးခဲ့ဖူးတယ်။ ဒါက ဖြစ်သင့်ဖြစ်ထိုက်တဲ့ တောင်းဆိုမှုတစ်ခုဖြစ်သလို ဧည့်ခံတာဝန်လုပ်နေတဲ့သူတစ်ယောက်အနေနဲ့ ကျွန်တော် ထည့်သွင်းစဉ်းစားသင့်တဲ့အရာပါ၊ ပြီးတော့ ကျွန်တော် ဒါကို လက်ခံသင့်ခဲ့တာ။ ဒါပေမဲ့ ကျွန်တော်က သူ့ကို ထောက်ထားညှာတာမှု မပြခဲ့တဲ့အပြင် သူက ကျွန်တော့်ကို အထင်သေးနေတာလို့တောင် ယုံကြည်ခဲ့လို့ ကျွန်တော် သူနဲ့ အတိုက်အခံလုပ်ခဲ့တယ်၊ ပြီးတော့ တာဝန်အပေါ်မှာတောင် ဒေါသပုံချခဲ့မိတယ်။ ကျွန်တော်က အဆင့်အတန်းနဲ့ ဂုဏ်သတင်းနောက်ပဲ အရမ်းသွားလို့ ပုံမှန်လူ့သဘာဝတောင် ပျောက်ဆုံးခဲ့ရတယ်။ ညီအစ်ကိုတွေကို ကောင်းကောင်း ဧည့်ခံဖို့ ကိုယ့်တာဝန်ကို ဘယ်လိုလုပ်ရမလဲဆိုတာ ကျွန်တော် မစဉ်းစားခဲ့ဘူး။ ကျွန်တော့်ခေါင်းထဲမှာ ကိုယ့်ဂုဏ်သတင်းနဲ့ အဆင့်အတန်းအတွက် အတွေးတွေနဲ့ပဲ ပြည့်နေပြီး တာဝန်ကနေ အမြဲတမ်း ခေါင်းရှောင်ချင်ခဲ့တယ်။ ကျွန်တော် တကယ်ကို လူ့သဘာဝ ကင်းမဲ့နေခဲ့တာပဲ။ ကျွန်တော် စိတ်ထဲကနေ ဘုရားသခင်ဆီ ဆုတောင်းခဲ့ပြီးတော့ နောင်တရပြီး တာဝန်တွေကို မှန်မှန်ကန်ကန် သဘောထားချင်စိတ်ရှိခဲ့ပါတယ်။

တစ်ရက်မှာ ဘုရားနှုတ်ကပတ်တော်တစ်ပိုဒ်ကို ဖတ်ပြီးတော့ ကိုယ့်ပြဿနာတွေနဲ့ပတ်သက်ပြီး နားလည်သဘောပေါက်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ၎င်းတို့၏ သင့်တော်သောနေရာတို့တွင် နေရန် ပျက်ကွက်သည့်၊ ၎င်းတို့ ပြီးမြောက်ရမည့်အရာကို ပျက်ကွက်သည့် ကိစ္စများတွင် တစ်နည်းဆိုရလျှင် ၎င်းတို့သည် ၎င်းတို့၏ တာဝန်တွင် ပျက်ကွက်လျှင် ယင်းသည် ၎င်းတို့၏ စိတ်ထဲတွင် အထုံးတစ်ခု ဖြစ်လာလိမ့်မည်။ ဤသည်မှာ အလွန့်အလွန် လက်တွေ့ကျသော ပြဿနာဖြစ်ပြီး ဖြေရှင်းမှဖြစ်မည့် အရာဖြစ်သည်။ ထို့ကြောင့် ဤအရာကို မည်သို့ဖြေရှင်းရမည်နည်း။ လူတို့တွင် မည်သည့်သဘောထားမျိုး ရှိရမည်နည်း။ အခြားအရာအားလုံးမတိုင်မီ ၎င်းတို့သည် မိမိတို့ကိုယ်ကို ပြောင်းလဲလိုစိတ် ရှိရမည်။ သို့ဆိုလျှင် ဤပြောင်းလဲမှုပြုဖို့ ဆန္ဒရှိခြင်းကို မည်ကဲ့သို့ လက်တွေ့လုပ်ဆောင်သင့်သနည်း။ ဥပမာအနေဖြင့် လူတစ်ဦးသည် နှစ်နှစ်သုံးနှစ်မျှ ခေါင်းဆောင်တစ်ဦး ဖြစ်သော်လည်း သူ၌ အစွမ်းအစ နိမ့်ပါးသဖြင့် သူ၏အလုပ်တာဝန်ကို ကောင်းစွာ မလုပ်ဆောင်၊ မည်သည့်အခြေအနေကိုမျှ ရှင်းလင်းစွာ မမြင်တွေ့နိုင်၊ ပြဿနာများကို ဖြေရှင်းဖို့အတွက် သမ္မာတရားအား မည်သို့အသုံးပြုရမည်ကို မသိ၊ ပြီးလျှင် တကယ့်အလုပ် တစ်ခုတလေမျှ မလုပ်ဆောင်နိုင်ပေ။ ထို့ကြောင့် ထိုသူသည် ဖြုတ်ချခြင်းခံရလေသည်။ ထုတ်ပယ်ခြင်းခံရပြီးနောက် သူသည် ကျိုးနွံနာခံနိုင်သည်၊ သူ၏တာဝန်ကို ဆက်လက်ထမ်းဆောင်သည်၊ ပြီးလျှင် ပြောင်းလဲလိုစိတ် ရှိသည်ဆိုလျှင် သူ ဘာလုပ်သင့်သနည်း။ ပထမအနေဖြင့် ‘ဘုရားသခင်သည် ပြုလုပ်နေသည်မှာ အမှားမရှိပေ။ ကျွန်ုပ်၏ အစွမ်းအစမှာ အလွန်တရာ ညံ့ဖျင်းပြီး ကျွန်ုပ်သည် ကာလကြာရှည်စွာ တကယ့်အလုပ်ကို မလုပ်ခဲ့သေး၊ ထိုအစား အသင်းတော်၏ အလုပ်နှင့် ညီအစ်ကိုမောင်နှမများ၏ အသက်ဝင်ရောက်မှုတို့ကိုသာ ကြန့်ကြာစေခဲ့ပြီဖြစ်သည်။ ဘုရားသခင်၏ အိမ်တော်သည် ကျွန်ုပ်အား ချက်ချင်း မမောင်းထုတ်ခဲ့သည်မှာ ကံကောင်းလှသည်။ ကျွန်ုပ်သည် တကယ်ပင် အတော်လေး အရှက်မဲ့နေကာ ကျွန်ုပ်၏ ရာထူးနေရာကို ဤကာလတစ်လျှောက်လုံး မြဲမြံစွာ ဆုပ်ကိုင်ထားသည့်အပြင် ကြီးမားသောအလုပ် လုပ်ဆောင်ထားပြီဟုပင် မိမိကိုယ်ကို ယုံကြည်မိသည်။ ကျွန်ုပ် မတော်တရော်ဖြစ်လှပါတကား’ ဟူ၍ ဤသို့ နားလည်ထားသင့်သည်။ မိမိကိုယ်ကို မုန်းတီးမှုနှင့် နောင်တစိတ်ကို ခံစားရနိုင်ခြင်းသည် ပြောင်းလဲမှုပြုဖို့ ဆန္ဒရှိခြင်း၏ ဖော်ပြချက်တစ်ခု ဟုတ်သလော၊ မဟုတ်သလော။ သူသည် ဤအရာကို ပြောနိုင်ပါက သူ၌ ဆန္ဒရှိနေသည်ကို ဆိုလိုသည်။ သူ၏စိတ်နှလုံးထဲ၌ ‘ကာလကြာရှည်စွာ ကျွန်ုပ်၏ ရာထူးနေရာတွင် ခေါင်းဆောင်တစ်ဦးအဖြစ် အဆင့်အတန်း၏ အကျိုးအမြတ်များအတွက် ကျွန်ုပ်အမြဲတမ်း ကြိုးပမ်းခဲ့ပြီး ဖြစ်သည်။ ကျွန်ုပ်သည် အယူဝါဒကို အမြဲတမ်း ဟောပြောပြီး မိမိကိုယ်ကို အယူဝါဒဖြင့် ပြင်ဆင်နေခဲ့သည်။ အသက်ဝင်ရောက်မှုအတွက် ကျွန်ုပ်မကြိုးပမ်းခဲ့ချေ။ ယခု ဖြုတ်ချခံရပြီးနောက်မှသာ ကျွန်ုပ်သည် အဘယ်မျှပင် ချို့ငဲ့နေသည့်အပြင် လိုအပ်နေသည်ကို မြင်တွေ့မိသည်။ ဘုရားသခင်သည် မှန်သောအရာကို လုပ်ဆောင်ခဲ့သည်၊ ကျွန်ုပ်သည် ကျိုးနွံနာခံရမည်ဖြစ်သည်။ အတိတ်တွင် ကျွန်ုပ်၌ အဆင့်အတန်း ရှိခဲ့ပြီး ညီအစ်ကိုမောင်နှမများက ကျွန်ုပ်ကို ကောင်းစွာ ဆက်ဆံခဲ့ကြသည်။ ကျွန်ုပ်သွားလေရာရာ၌ ၎င်းတို့က ဝိုင်းရံတတ်ကြသည်။ ယခုအခါတွင်မူ မည်သူကမျှ ကျွန်ုပ်အား မည်သည့်အာရုံကိုမျှ မစိုက်ကြတော့ဘဲ ကျွန်ုပ် ပစ်ပယ်ခံရပြီ။ ဤသည်မှာ ကျွန်ုပ်ရထိုက်သောအရာ၊ ကျွန်ုပ်ထိုက်တန်သည့် ဝဋ်လည်ခြင်းပင် ဖြစ်၏။ ထိုမျှမက ဖန်ဆင်းခံတစ်ဦးသည် ဘုရားသခင်၏ရှေ့မှောက်၌ အဘယ်သို့များ အဆင့်အတန်းတစ်ခုခု ရှိနိုင်မည်နည်း။ လူတစ်ဦး၏ အဆင့်အတန်းသည် အဘယ်မျှ မြင့်မားသည်ဖြစ်စေ ယင်းသည် အဆုံးသတ်လည်း မဟုတ်သကဲ့သို့ ပန်းတိုင်လည်း မဟုတ်ပေ။ ဘုရားသခင်က ကျွန်ုပ်ကို တာဝန်ပေးစေခိုင်းချက် ပေးအပ်သည်မှာ ကျွန်ုပ်အနေဖြင့် မိမိ၏ အရှိန်အဝါကို သုံးနိုင်ဖို့ သို့မဟုတ် ကျွန်ုပ်၏အဆင့်အတန်းကို မွေ့လျော်နိုင်ဖို့ မဟုတ်ဘဲ ကျွန်ုပ်၏တာဝန်ကို ထမ်းဆောင်နိုင်ဖို့နှင့် ကျွန်ုပ်တတ်နိုင်သမျှကို လုပ်ဆောင်ရဖို့ ဖြစ်ပေသည်။ ကျွန်ုပ်သည် ဘုရားသခင်၏ အချုပ်အခြာအာဏာနှင့် ဘုရားအိမ်တော်၏ အစီအစဉ်များအပေါ် ကျိုးနွံနာခံခြင်း သဘောထား ရှိသင့်သည်။ ကျိုးနွံနာခံခြင်းဟူသည် ခက်ခဲကောင်းခက်ခဲမည် ဖြစ်သော်လည်း ကျွန်ုပ် ကျိုးနွံနာခံရမည်။ ဘုရားသခင်သည် ပြုလုပ်နေသည်မှာ မမှားဘဲ အကယ်၍ ကျွန်ုပ်၌ အကြောင်းပြချက်များ ထောင်နှင့်၊ သောင်းနှင့် ချီ၍ ရှိခဲ့လျှင်ပင် ယင်းတို့တစ်ခုမျှ သမ္မာတရား ဖြစ်မည်မဟုတ်ပေ။ ဘုရားသခင်အား ကျိုးနွံနာခံခြင်းသည် သမ္မာတရားဖြစ်၏’ ဟု ဆိုလျှင် ဤသည်တို့မှာ ပြောင်းလဲလိုစိတ်ရှိခြင်း၏ ဖော်ပြချက်များအတိအကျ ဖြစ်သည်။ ထို့ပြင် လူတစ်ဦးသည် ဤအရာများအားလုံးကို ပိုင်ဆိုင်ထားဖို့ဆိုပါက ဘုရားသခင်သည် ထိုကဲ့သို့သော လူတစ်ဦးကို မည်ကဲ့သို့ အကဲဖြတ်နိုင်မည်နည်း။ ဘုရားသခင်က ဤသည်မှာ အသိတရားနှင့် ဆင်ခြင်တုံတရားရှိသည့် လူဖြစ်သည်ဟု ဆိုမည်။ ဤအကဲဖြတ်ချက်က မြင့်မားသလော။ ယင်းမှာ လွန်ကဲစွာ မြင့်မားသည်မဟုတ်ပေ။ အသိတရားနှင့် ဆင်ခြင်တုံတရားရှိခြင်းတစ်ခုတည်းသည် ဘုရားသခင်၏ စုံလင်အောင်ပြုခြင်း ခံရရန် စံချိန်စံညွှန်းများကို မပြည့်မီပေ။ သို့သော် ဤလူစားမျိုးနှင့်ပတ်သက်၍ ယင်းသည် သေးငယ်သော ပြီးမြောက်အောင်မြင်မှု မဟုတ်တော့ပေ။ ကျိုးနွံနာခံနိုင်ခြင်းသည် အဖိုးတန်၏။ ဤအရာနောက်တွင် သူ့အပေါ် ဘုရားသခင်၏အမြင်ကို ပြောင်းလဲစေဖို့ ကြိုးပမ်းသည့်ပုံသည် မည်သည့်လမ်းကို သူရွေးချယ်သည် ဟူသည့်အပေါ် မူတည်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၃)) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်တော် ရှက်ပြီး အပြစ်ရှိသလို ခံစားရတယ်။ အသိစိတ်နဲ့ ဆင်ခြင်တုံတရားရှိတဲ့လူတစ်ယောက်ဟာ တာဝန်တွေ ပြောင်းရွှေ့ခံရတာ၊ ဒါမှမဟုတ် အဖြုတ်ခံရတာ ကြုံရတဲ့အခါ ကျိုးနွံနာခံနိုင်တယ်၊ ကိုယ့်ကိုယ်ကိုယ် ပြန်ဆင်ခြင်သုံးသပ်ပြီး ကိုယ့်လိုအပ်ချက်တွေကို နားလည်သဘောပေါက်တယ်။ ကိုယ့်ကိုယ်ကိုယ် မှန်ကန်ကြောင်းပြဖို့၊ စည်းမျဉ်းစည်းကမ်းတွေကို ညှိနှိုင်းဖို့ မကြိုးစားဘဲ လက်ခံတယ်။ ပြီးတော့ ပြောင်းလဲချင်စိတ်ရှိတယ်။ ကျွန်တော့်မှာ အစွမ်းအစညံ့ပြီး စာပေတာဝန်တွေ လုပ်ဖို့ အရည်အချင်းမမီခဲ့တာကို ပြန်စဉ်းစားမိတယ်။ တာဝန်ထမ်းဆောင်တာ လနဲ့ချီကြာတာတောင် ဘာရလဒ်မှ မထွက်ခဲ့ဘူး၊ ခေါင်းဆောင်တွေက ကျွန်တော့်တာဝန်တွေကို ပြုပြင်ပြောင်းလဲလိုက်တာဟာ သမ္မာတရား စည်းမျဉ်းနဲ့ လုံးဝကိုက်ညီပါတယ်။ ကျွန်တော်သာ အဲဒီတာဝန်ကို ဆက်လုပ်နေခဲ့ရင် အလုပ်ကို နှောင့်နှေးစေမှာဖြစ်သလို ကျွန်တော့်ရဲ့ လုံလောက်မှုမရှိတဲ့အစွမ်းအစကြောင့် အပျက်သဘောဆောင်လာမှာပဲ။ ဒီအစီအစဉ်က အသင်းတော်အလုပ်အတွက်ရော၊ ကျွန်တော့်အတွက်ပါ အကျိုးရှိပါတယ်။ ဒါပေမဲ့ ကျွန်တော် ဘုရားသခင်ကို ကျေးဇူးမတင်ခဲ့တဲ့အပြင် အပျက်သဘောဆောင်ပြီး ညည်းတွားတာတောင်လုပ်ခဲ့တယ်၊ ဧည့်ခံတာဝန်လုပ်ရတာက ကျွန်တော့်အတွက် လုံးဝ သိက္ခာကျစရာလို့ ယုံကြည်နေခဲ့တာပါ။ အကြီးအကျယ် အရှက်ခွဲခံရသလိုမျိုးပေါ့။ နေ့တိုင်း ကျွန်တော် တာဝန်ကို မလုပ်ချင်လုပ်ချင်နဲ့ လုပ်ခဲ့တယ်။ ကျွန်တော့်အစွမ်းအစညံ့ပေမဲ့ ဘုရားအိမ်တော်က ကျွန်တော့်ကို ဖယ်ရှားရှင်းလင်းခြင်း မရှိခဲ့ဘဲ တာဝန်ထမ်းဆောင်ဖို့ နောက်ထပ်အခွင့်အရေးတစ်ခု ပေးခဲ့တယ်။ ဒါဟာ ဘုရားသခင်ရဲ့ ကျေးဇူးတော်ဖြစ်ပြီး ကျွန်တော် ဘုရားသခင်ကို ကျေးဇူးတင်သင့်သလို ခြွင်းချက်မရှိ လက်ခံပြီး ကျိုးနွံနာခံသင့်ခဲ့တယ်။ ဒါပေမဲ့ ကောင်းမှန်းဆိုးမှန်းမသိဘဲ ကျွန်တော် အပျက်သဘောဆောင်ပြီး အချောင်ခိုခဲ့တယ်၊ မခံမရပ်နိုင်ဖြစ်ပြီး လက်မခံနိုင်ဖြစ်ခဲ့တယ်။ ကျွန်တော် တကယ်ကို အသိစိတ်နဲ့ ဆင်ခြင်တုံတရား ကင်းမဲ့ခဲ့တာပဲ။

နောက်ပိုင်းမှာ ကျွန်တော် ကိုယ့်ကိုယ်ကိုယ် ပြန်ဆင်ခြင်မိတယ်၊ “တာဝန်မှာ ငါ ဘာလို့ အဆင့်အတန်းနဲ့ မာနရဲ့ ဘောင်ခတ်တာကို အမြဲ ခံနေရတာလဲ” ပေါ့။ ဘုရားနှုတ်ကပတ်တော်တစ်ပိုဒ်ကို ဖတ်ပြီးတဲ့နောက် ကျွန်တော့်ပြဿနာရဲ့ အရင်းအမြစ်ကို တွေ့သွားတယ်။ ဘုရားသခင်က ပြောသည် “သင်တို့သည် မိမိတို့၏ အတောင်များကို အမြဲ ဖြန့်ကာ ပျံသန်းလိုကြသလော၊ အစဉ်သဖြင့် တစ်ဦးတည်းပျံသန်းလိုသလော။ ငှက်ငယ်လေးထက် လင်းယုန်တစ်ကောင်ဖြစ်လိုသလော။ ဤသည်မှာ မည်သည့်စိတ်သဘောထားနည်း။ ဤသည်မှာ ကျင့်ကြံပြုမူခြင်း စည်းမျဉ်းဖြစ်သလော။ သင်၏ ကျင့်ကြံပြုမူခြင်းသည် ဘုရားနှုတ်ကပတ်တော်အပေါ်တွင် အခြေခံသင့်သည်။ ဘုရားနှုတ်ကပတ်တော်များကသာ သမ္မာတရားဖြစ်သည်။ သင်တို့သည် စာတန်က ဖျက်ဆီးခြင်းကို အလွန်ပြင်းပြင်းထန်ထန်ခံထားရသည်။ စာတန်၏ စကားများဖြစ်သော ရိုးရာယဉ်ကျေးမှုကို သမ္မာတရားအဖြစ်၊ သင်၏ လိုက်စားမှု၏ ရည်ရွယ်ချက်အဖြစ် အစဉ် ခံယူသည်။ ထို့ကြောင့် သင်သည် လမ်းမှားလိုက်ရန်၊ ဘုရားအား အတိုက်အခံပြုသည့်လမ်းကို လျှောက်ရန် လွယ်ကူသည်။ ဖောက်ပြန်ပျက်စီးသော လူသားမျိုးနွယ်၏ အတွေးအမြင်များ၊ ၎င်းတို့ကြိုးပမ်းသည့် အရာများသည် ဘုရားသခင်၏ လိုအင်ဆန္ဒများနှင့်လည်းကောင်း၊ သမ္မာတရားနှင့်လည်းကောင်း၊ အရာခတ်သိမ်းအပေါ် ဘုရားသခင်၏ အချုပ်အခြာအာဏာဥပဒေသများနှင့်လည်းကောင်း၊ အရာခပ်သိမ်းအပေါ် သူ၏ စီစဉ်ညွှန်ကြားမှုနှင့်လည်းကောင်း၊ ပြီးလျှင် လူသားမျိုးနွယ်၏ ကံကြမ္မာအပေါ် သူ၏ ထိန်းချုပ်မှုနှင့်လည်းကောင်း ဆန့်ကျင်နေသည်။ ထို့ကြောင့် ဤလိုက်စားမှုမျိုးသည် လူသား၏ အတွေးများ၊ အယူအဆများအရ မည်မျှ သင့်တော်ပြီး ကျိုးကြောင်းသင့်သည်ဖြစ်စေ ဘုရားသခင်၏ အမြင်တွင် ၎င်းတို့သည် အပြုသဘောဆောင်သောအရာများမဟုတ်ပေ။ ဘုရားသခင်၏ရည်ရွယ်ချက်များနှင့် မညီပေ။ သင်သည် လူသားမျိုးနွယ်၏ ကံကြမ္မာအပေါ် ဘုရားသခင်၏ အချုပ်အခြာအာဏာအမှန်တရားကို ဆန့်ကျင်သောကြောင့်၊ တစ်ဦးတည်းလျှောက်လှမ်းချင်ပြီး သင်၏ ကံကြမ္မာကို သင်ကိုယ်တိုင် စီမံခန့်ခွဲလိုသောကြောင့် သင်သည် အစဉ်သဖြင့် အတားအဆီးများနှင့် ဝင်ဝင်တိုးနေသည်မှာ အလွန်ပြင်းထန်သောကြောင့် သင်၏ခေါင်းမှ သွေးများစီးကျသည်အထိ ဖြစ်သည်။ မည်သည့်အရာကမျှ သင့်အတွက် အလုပ်မဖြစ်ပေ။ အဘယ်ကြောင့် မည်သည့်အရာကမျှ သင့်အတွက် အလုပ်မဖြစ်သနည်း။ အဘယ်ကြောင့်ဆိုသော် ဘုရားသခင် တည်ဆောက်ထားသော ဥပဒေသများကို မည်သည့်ဖန်ဆင်းခံကမျှ ပြောင်းလဲ၍ မရနိုင်သောကြောင့်ဖြစ်သည်။ ဘုရားသခင်၏ ဩဇာအာဏာနှင့် တန်ခိုးသည် အရာအားလုံးအထက်တွင် ရှိသည်။ မည်သည့်ဖန်ဆင်းခံကမျှ ချိုးဖျက်၍ မရပေ။ လူတို့သည် ၎င်းတို့၏ အရည်အချင်းများကို အလွန်အထင်ကြီးကြသည်။ လူတို့ကို ဘုရားသခင်၏ အချုပ်အခြာအာဏာမှ အစဉ် လွတ်မြောက်လိုစိတ်ဖြစ်ရန်၊ ၎င်းတို့၏ ကိုယ်ပိုင်ကံကြမ္မာကို အစဉ်ထိန်းချုပ်ပြီး ၎င်းတို့၏ ကိုယ်ပိုင်အနာဂတ်ကို စီစဉ်လိုစိတ်ဖြစ်ရန်၊ ၎င်းတို့၏ မျှော်လင့်ချက်များ၊ ဦးတည်ချက်နှင့် ဘဝပန်းတိုင်များကို ထိန်းချုပ်လိုစိတ်ဖြစ်ရန် ဖြစ်စေသည့်အရာမှာ အဘယ်နည်း။ ဤစမှတ်သည် မည်သည့်နေရာမှ လာသနည်း။ (ဖောက်ပြန်ပျက်စီးသော စာတန်ဆန်သော စိတ်သဘောထားမှ လာသည်။) သို့ဆိုလျှင် ဖောက်ပြန်ပျက်စီးသည့် စာတန်ဆန်သော စိတ်သဘောထားက လူတို့အား မည်သည့်အရာကို ဆောင်ကြဉ်းပေးသနည်း။ (ဘုရားသခင်ကို ဆန့်ကျင်ခြင်းဖြစ်ပါသည်။) လူတို့ ဘုရားသခင်ကို ဆန့်ကျင်ရာမှ မည်သည့်အရာလာသနည်း။ (နာကျင်မှုလာပါသည်။) နာကျင်မှုလော။ ယင်းမှာ ပျက်စီးခြင်းပင်တည်း။ နာကျင်မှုမှာ ယင်း၏ထက်ဝက်ပင် မဟုတ်ချေ။ သင့်မျက်စိရှေ့တည့်တည့်တွင် တွေ့ရသည်မှာ နာကျင်မှု၊ အပျက်သဘောဆောင်ခြင်းနှင့် ပျော့ညံ့ခြင်းတို့ဖြစ်ပြီး ယင်းမှာ အာခံခြင်းနှင့် တိုင်တန်းခြင်းများ ဖြစ်သည်။ ဤအရာများက မည်သည့်အဆုံးသတ်ကို ဆောင်ကြဉ်းလိမ့်မည်နည်း။ ပျက်သုဉ်းခြင်းပင်တည်း။ ဤသည်မှာ သေးငယ်သောကိစ္စ မဟုတ်သည့်အပြင် ကစားစရာမဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်ခံခြင်းအားဖြင့်သာ ဖောက်ပြန်သော စိတ်သဘောထားများကို ဖြေရှင်းနိုင်၏) “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုတာရယ် “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” ဆိုတာရယ်လိုမျိုး စာတန်ဆန်တဲ့ အဆိပ်အတောက်တွေရဲ့ ချည်နှောင်တာကို ကျွန်တော် အဓိက ခံထားရပြီး ကျော်ကြားမှုနဲ့ အကျိုးအမြတ်အတွက် အသက်ရှင်နေမှန်း ဘုရားနှုတ်ကပတ်တော်ကနေ ကျွန်တော် နားလည်ခဲ့ရတယ်။ ငယ်ငယ်တုန်းက ကျွန်တော့်မှာ ဂုဏ်သတင်းနဲ့ အဆင့်အတန်းကို အရမ်းလိုချင်တဲ့ ဆန္ဒရှိခဲ့တယ်။ ဆယ်ကျော်သက်အရွယ်တုန်းက လူတော်တော်များများ ပန်းရံလုပ်နေတာကို မြင်တော့ “ငါ ဆင်းရဲပြီး သေရင်သေပါစေ၊ ဘယ်တော့မှ ပန်းရံမလုပ်ဘူး” လို့ ကိုယ့်ကိုယ်ကိုယ် ပြောခဲ့တယ်။ အဲဒီလို တွေးခဲ့တာက ပန်းရံအလုပ်ဆိုတာ ကျွမ်းကျင်မှုမရှိတဲ့သူတွေ၊ အနာဂတ်မရှိတဲ့သူတွေ လုပ်တဲ့အလုပ်လို့ ကျွန်တော် ယုံကြည်ခဲ့လို့ပါ။ စီးပွားရေးအကြီးကြီးလုပ်တဲ့သူတွေ၊ တင့်တောင့်တင့်တယ် ဝတ်စားဆင်ယင်ပြီး ဘယ်သွားသွား လူတွေရဲ့ အားကျတာ၊ လေးစားတာ ခံရတဲ့သူတွေကို ကျွန်တော် တကယ် အားကျခဲ့တယ်။ နောက်ပိုင်းမှာ ကျွန်တော် စီးပွားရေး ဘယ်လိုလုပ်ရမလဲဆိုတာ စလေ့လာတော့ ရွာသားတွေအကုန်လုံးက “ဒီကောင်လေး သတ္တိရှိတယ်။ သူ သေချာပေါက် ကြီးပွားမဲ့ကောင်” ဆိုပြီး ကျွန်တော့်ကို ချီးကျူးကြတယ်။ အဲဒီစကားကြားရတော့ ကျွန်တော် တော်တော် ပျော်ခဲ့တာ။ ကျွန်တော် ဘာပဲလုပ်လုပ်၊ အဲဒါက ဂုဏ်ရှိမရှိ၊ လူတွေ ကျွန်တော့်ကို အထင်ကြီးလာအောင် လုပ်ပေးနိုင်မလားဆိုတာကို ထည့်စဉ်းစားရတယ်။ ဘုရားသခင်ကို တွေ့ရှိပြီးတဲ့နောက်မှာလည်း ဒီ စာတန်ဆန်တဲ့အဆိပ်အတောက်တွေနဲ့ပဲ ကျွန်တော် ဆက်အသက်ရှင်နေခဲ့တယ်။ သာမန်ယုံကြည်သူတစ်ယောက်အနေနဲ့ ပင်ပင်ပန်းပန်းလုပ်ရတဲ့ တာဝန်တစ်ခုကို လုပ်တာက ကျွန်တော့်တန်ဖိုးကို မပြသနိုင်ဘူးလို့ ကျွန်တော် ထင်ခဲ့တယ်။ ခေါင်းဆောင်လုပ်တာ၊ ဒါမှမဟုတ် နည်းပညာပိုင်းဆိုင်ရာ တာဝန်တစ်ခုခု လုပ်တာကမှ ကျွန်တော့်ကို ထင်ပေါ်ကျော်ကြားစေပြီး လူတွေရဲ့ အားကျတာ၊ လေးစားတာကို ခံရစေမယ်၊ အဲဒီလိုမှပဲ ဘဝက တန်ဖိုးရှိပြီး အဓိပ္ပာယ်ရှိမယ်လို့ ကျွန်တော် ထင်ခဲ့တယ်။ ဒါကြောင့် တာဝန်ထမ်းဆောင်ရာမှာ ကျွန်တော် အရမ်းတက်ကြွခဲ့ပြီး အရာရာကို စွန့်လွှတ်ပြီး ချန်ထားနိုင်ခဲ့တယ်။ အရင်တုန်းက ခေါင်းဆောင်ဖြစ်ခဲ့တာတွေ၊ ဘယ်သွားသွား ညီအစ်ကိုမောင်နှမတွေရဲ့ လေးစားအားကျမှုကို ခံခဲ့ရတာတွေကို ကျွန်တော် ပြန်တွေးမိတယ်။ အထူးသဖြင့် သူတို့နဲ့ ပိုပြီးတော့ စုဝေးပြီး မိတ်သဟာယပြုဖို့ ကျွန်တော့်ကို တောင်းဆိုကြတဲ့အခါ ကျွန်တော် ပျော်လွန်းလို့ ဘာပြောရမှန်းတောင် မသိခဲ့ဘူး။ ကျွန်တော့်ကို လူတွေက အထင်ကြီးလေးစားကြတယ်လို့ ခံစားရပြီး တာဝန်ထမ်းဆောင်ဖို့ အရမ်းကို တက်ကြွခဲ့တယ်။ ဒါပေမဲ့ ဧည့်ခံတာဝန်လုပ်ဖို့ အခိုင်းခံရတဲ့အခါကျတော့ သစ်ရွက်ခြောက်လို ညှိုးငယ်သွားတော့တာပဲ။ ဒီတာဝန်လုပ်ရတာက နိမ့်ကျတယ်လို့ ခံစားရလို့ ကျွန်တော် စိတ်ထဲမှာ အတိုက်အခံဖြစ်ပြီး ညည်းတွားခဲ့တယ်၊ တာဝန်ထမ်းဆောင်ရာမှာ အပျက်သဘောဆောင်ပြီး ခိုကတ်ခဲ့တယ်။ ထမင်းချက်ရင် များရင်များ၊ မများရင် နည်းသွားပြီး စားဖို့ မလောက်တာတွေ ဖြစ်လာတယ်။ တစ်ခါတလေ လက်ကျန်ထမင်းဟင်းတွေ တွေ့ရင် ညီအစ်ကိုတွေ စားဖို့ လောက်မလောက် ဂရုမစိုက်ဘဲ ဝတ်ကျေတမ်းကျေ ရောချက်လိုက်တာမျိုး လုပ်တယ်။ ချက်ပြုတ်တဲ့အခါ ညီအစ်ကိုရဲ့ ကျန်းမာရေးကို ကျွန်တော် ထည့်မစဉ်းစားဘူး၊ သူ ကျွန်တော့်ကို ထပ်သတိပေးတဲ့အခါ ကျွန်တော် မကျေမနပ် ဖြစ်တယ်။ စိတ်အခြေအနေ မကောင်းတဲ့အခါဆိုရင် သန့်ရှင်းရေးတောင် မလုပ်ဘဲ နေလိုက်တယ်။ စာတန်ဆန်တဲ့ အဆိပ်အတောက်တွေနဲ့ အသက်ရှင်နေတာကြောင့် ကျွန်တော့်မှာ ဆင်ခြင်တုံတရားနဲ့ ပုံမှန်လူ့သဘာဝ ပိုပိုပြီး ကင်းမဲ့လာတယ်။ ကျွန်တော်သာ နောင်တမရရင် ညီအစ်ကိုမောင်နှမတွေက ကျွန်တော့်ကို မနှစ်မြို့လာကြမှာတင် မကဘူး၊ ဘုရားသခင်လည်း စိတ်နှလုံး မသာမယာဖြစ်ပြီး ကြာလာရင် သန့်ရှင်းသော ဝိညာဉ်တော်က ကျွန်တော့်ကို စွန့်ခွာသွားလိမ့်မယ်။ အဲဒါကို နားလည်သွားတဲ့အခါ ကျွန်တော် နည်းနည်း ကြောက်သွားတယ်၊ ဒါနဲ့ ဘုရားသခင်ရဲ့ စီစဉ်ညွှန်ကြားမှုတွေကို ကျိုးနွံနာခံပြီး ကိုယ့်တာဝန်ကို ကောင်းကောင်းလုပ်ဖို့ ဆန္ဒရှိပါတယ်လို့ ဘုရားသခင်ဆီ ဆုတောင်းခဲ့တယ်။

နောက်ပိုင်းမှာ ဘုရားနှုတ်ကပတ်တော် နောက်ထပ်နှစ်ပိုဒ်ကို ဖတ်ပြီးတော့ ကိုယ့်တာဝန်တွေကို ဘယ်လိုသဘောထားရမလဲဆိုတာ နားလည်သွားတယ်။ ဘုရားသခင်က ပြောသည် “ဘုရားသခင်၏ အိမ်တော်တွင် သင် လုပ်ဆောင်ရန်အတွက် မည်သည့်အရာကို စီစဉ်ပေးသည်ဖြစ်စေ၊ ယင်းက ဆင်းရဲဒုက္ခ၊ သို့မဟုတ် ပင်ပန်းသောအလုပ်ဖြစ်စေ၊ သင် နှစ်သက်သည်ဖြစ်စေ၊ မနှစ်သက်သည်ဖြစ်စေ ယင်းသည် သင်၏ တာဝန်ဖြစ်သည်။ သင်သည် ထိုအလုပ်အား ဘုရားသခင်က သင့်အားပေးထားသည့် စေခိုင်းချက်နှင့် တာဝန်တစ်ခုအဖြစ် မှတ်ယူနိုင်လျှင် သင်သည် လူကို ကယ်တင်သည့် သူ၏ အမှုနှင့် သက်ဆိုင်သည်။ သင်လုပ်ဆောင်သည့်အရာနှင့် သင်ထမ်းဆောင်သော တာဝန်သည် လူကို ကယ်တင်ခြင်းဖြစ်သည့် ဘုရားသခင်၏ အမှုနှင့် သက်ဆိုင်ပြီး သင်သည် ဘုရားသခင်က သင့်အားပေးထားသည့် စေခိုင်းချက်ကို လေးနက်စွာ၊ ရိုးသားစစ်မှန်စွာ လက်ခံနိုင်လျှင် ဘုရားသခင်သည် သင့်အား မည်သို့ မှတ်ယူမည်နည်း။ ဘုရားသခင်သည် သင့်အား သူ၏ မိသားစုဝင်အဖြစ် မှတ်ယူလိမ့်မည်။ ဤသည်မှာ ကောင်းချီးဖြစ်သလော၊ ကျိန်ဆဲခြင်းဖြစ်သလော။ (ကောင်းချီးဖြစ်သည်။) ဤသည်မှာ ကြီးမြတ်သော ကောင်းချီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) “ဖန်ဆင်းခံများအနေဖြင့် သင်တို့၏ လုပ်ငန်းဆောင်တာမှာ အဘယ်နည်း။ ဤသည်မှာ လူတစ်ဦး၏ လက်တွေ့လုပ်ဆောင်မှု၊ တာဝန်တို့နှင့် ဆက်နွှယ်ပေသည်။ သင်သည် ဖန်ဆင်းခံတစ်ဦးဖြစ်ပြီး ဘုရားသခင်က သင့်ကို တေးသီချင်းနှင့်ဆိုင်သည့် ဆုကျေးဇူးပေးကာ ဘုရားအိမ်တော်က သင် သီချင်းဆိုဖို့အတွက် စီစဉ်ပါက ကောင်းစွာ သီဆိုရမည်ဖြစ်သည်။ သင်သည် ဧဝံဂေလိတရားဟောခြင်း ဆုကျေးဇူးရှိပြီး ဘုရားအိမ်တော်က ဧဝံဂေလိ တရားဟောရန် သင့်အတွက် စီစဉ်ပေးပါက သင်သည် ယင်းကို ကောင်းစွာ လုပ်ဆောင်သင့်ပေသည်။ ဘုရားသခင်၏ ရွေးချယ်ထားသောလူတို့က သင့်ကို ခေါင်းဆောင်အဖြစ် ရွေးကောက်တင်မြှောက်သည့်အခါ သင့်အနေဖြင့် ခေါင်းဆောင်မှုနှင့်ဆိုင်သည့် တာဝန်ပေးစေခိုင်းချက်ကို ယူသင့်ပြီး ဘုရားနှုတ်ကပတ်တော်များကို စားသောက်ရန်၊ သမ္မာတရားနှင့် ပတ်သက်၍ မိတ်သဟာယပြုရန်နှင့် စစ်မှန်မှုထဲသို့ ဝင်ရောက်ရန် ဘုရားသခင်၏ ရွေးချယ်ထားသောလူတို့ကို ဦးဆောင်သင့်သည်။ ထိုသို့လုပ်ဆောင်ရာတွင် သင်၏ တာဝန်ကို ကောင်းစွာ သင် ဆောင်ရွက်ပြီးဖြစ်လိမ့်မည်။ လူကို ဘုရားသခင် ပေးသည့် တာဝန်ပေးစေခိုင်းချက်သည် အလွန့်အလွန် အရေးကြီးပြီး အဓိပ္ပာယ်ရှိ၏။ ထို့ကြောင့် ဤစေခိုင်းချက်တာဝန်ကို သင် မည်သို့ ယူပြီး မိမိလုပ်ငန်းဆောင်တာကို ဖြည့်ဆည်းသင့်သနည်း။ ဤသည်မှာ သင် ရင်ဆိုင်သည့် အကြီးမားဆုံး ပြဿနာများထဲမှ တစ်ခုဖြစ်ပြီး ရွေးချယ်မှုတစ်ခု သင် ပြုလုပ်ရမည်။ ယင်းမှာ သမ္မာတရားကို သင် ရရှိနိုင်ပြီး ဘုရားသခင်၏ စုံလင်စေခြင်းခံရနိုင်ခြင်း ရှိမရှိဆိုသည်ကို ဆုံးဖြတ်သည့် အရေးပါသော အခိုက်အတန့်တစ်ခု ဖြစ်သည်ဟု ဆို၍ရနိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို နားလည်ခြင်းအားဖြင့်သာ ဘုရားသခင်၏လုပ်ဆောင်ချက်များကို သိနိုင်သည်) ဘုရားအိမ်တော်ရဲ့ တာဝန်တွေမှာ ကြီးတာနဲ့ငယ်တာ၊ မြင့်တာနဲ့နိမ့်တာ၊ မြင့်မြတ်တာနဲ့နိမ့်ကျတာဆိုပြီး ကွဲပြားတာမရှိဘူးဆိုတာကို ဘုရားနှုတ်ကပတ်တော်ကနေ ကျွန်တော် နားလည်ခဲ့ရတယ်။ တာဝန်တွေဆိုတာ လူသားမျိုးနွယ်ကို ကယ်တင်ဖို့ဖြစ်တဲ့ ဘုရားသခင်ရဲ့ အမှုတော်ကနေ ပေါ်ထွက်လာတာပါ။ ဘယ်လိုတာဝန်ပဲ လုပ်သည်ဖြစ်စေ၊ ထင်ပေါ်ကျော်ကြားခွင့် ရနိုင်သည်ဖြစ်စေ၊ မရနိုင်သည်ဖြစ်စေ ကိုယ့်တာဝန်ကို စစ်မှန်တဲ့စိတ်နဲ့ လက်ခံနိုင်ရင်၊ အလေးအနက်ထားနိုင်ရင်၊ ဘုရားသခင်ရဲ့ သတ်မှတ်ချက်တွေနဲ့အညီ ကိုယ့်အခန်းကဏ္ဍကနေ ပါဝင်နိုင်ရင်၊ ပြီးတော့ လက်တွေ့ကျကျ ကိုယ့်တာဝန်ကို ကောင်းကောင်းလုပ်နိုင်ရင် ဘုရားသခင် ကျေနပ်ပါလိမ့်မယ်။ ဒါပေမဲ့ ကျွန်တော်ကတော့ ခေါင်းဆောင်ဖြစ်တာ၊ စာပေတာဝန်လုပ်တာ၊ ဒါမှမဟုတ် နည်းပညာပိုင်းဆိုင်ရာ တာဝန်တစ်ခုခု လုပ်တာတွေကို အဆင့်မြင့်တဲ့ တာဝန်တွေလို့ သတ်မှတ်ခဲ့တယ်။ ဒီလိုတာဝန်မျိုး လုပ်တဲ့လူတွေက ဘုရားသခင်ရဲ့ ကယ်တင်ခြင်း ခံရမဲ့သူတွေဖြစ်ပြီး ဧည့်ခံတာဝန်လုပ်တဲ့သူတွေ၊ တောက်တိုမည်ရလုပ်တဲ့သူတွေကတော့ ပင်ပင်ပန်းပန်းလုပ်ပြီး အစေခံသက်သက်ပဲလို့ ကျွန်တော် ယုံကြည်ခဲ့တယ်။ ဘုရားအိမ်တော်ရဲ့ တာဝန်တွေကို အမြင့်နဲ့အနိမ့်၊ အယုတ်နဲ့အမြတ်ဆိုပြီး အဆင့်အတန်း အမျိုးမျိုး ခွဲခြားခဲ့တယ်။ ဒီအမြင်က တကယ်ကို အဓိပ္ပာယ်မဲ့လွန်းပြီး သမ္မာတရားနဲ့ လုံးဝ ဆန့်ကျင်နေပါတယ်။ ကျွန်တော့်မှာ စာပေတာဝန်လုပ်ဖို့ ကျွမ်းကျင်မှုမရှိတာ၊ အစွမ်းအစညံ့တာ၊ ပြီးတော့ တာဝန်ထမ်းဆောင်တာ အကြာကြီးဖြစ်တာတောင် ဘာရလဒ်မှ မရခဲ့တာတွေကို ပြန်စဉ်းစားမိတယ်။ သိက္ခာဆည်ဖို့အတွက် ကျွန်တော် အတင်းကာရော ပူးပေါင်းလုပ်နေမယ်ဆိုရင် အသင်းတော်ရဲ့အလုပ်ကို နှောင့်နှေးစေမှာဖြစ်သလို ကျွန်တော်ကိုယ်တိုင်လဲ အပျက်သဘောဆောင်လာနိုင်တယ်၊ အဲဒါက ကျွန်တော့်အသက်တာအတွက် ဘာအကျိုးမှ ရှိမှာမဟုတ်ဘူး။ အသင်းတော်က ကျွန်တော့်အတွက် ဧည့်ခံတာဝန် စီစဉ်ပေးတယ်။ ဒါက ကျွန်တော် လုပ်နိုင်တဲ့ တာဝန်ဖြစ်ပြီး လက်ခံသင့်တယ်၊ ကျိုးနွံနာခံပြီး ကိုယ့်တာဝန်တွေကို ဖြည့်ဆည်းသင့်တယ်။ အဲဒီလိုမှသာ ကျွန်တော့်မှာ ရှိသင့်ရှိထိုက်တဲ့ အသိစိတ်နဲ့ ဆင်ခြင်တုံတရား ရှိမှာပါ။

နောက်ပိုင်းမှာ ကျွန်တော့်မှာ မှားယွင်းပြီး အဓိပ္ပာယ်မဲ့တဲ့ အမြင်တစ်ခု ရှိနေသေးတာကို သတိပြုမိလိုက်တယ်၊ အဲဒါကတော့ အရေးကြီးတဲ့ တာဝန်တစ်ခု လုပ်ရင် အဆင့်အတန်းမြင့်ပြီး မထင်ရှားတဲ့ တာဝန်တစ်ခု လုပ်ရင် အဆင့်အတန်းနိမ့်တယ်လို့ ယုံကြည်နေတာပါပဲ။ တစ်ရက်မှာ ကျွန်တော့်ရဲ့ မှားယွင်းပြီး အဓိပ္ပာယ်မဲ့တဲ့ အမြင်ကို ပြုပြင်ပေးလိုက်တဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ ဘုရားသခင်က ပြောသည် “တစ်စုံတစ်ဦး၏ လူမှုအဆင့်အတန်းသည် အလွန် နိမ့်ကျပြီး သူတို့၏ မိသားစုသည် အလွန် ဆင်းရဲကာ သူတို့၌ ပညာအရည်အချင်း အဆင့်အတန်း နိမ့်ပါးသည့်တိုင် သူတို့သည် လက်တွေ့ကျသော နည်းလမ်းဖြင့် ဘုရားသခင်ကို ယုံကြည်ကြပြီး သမ္မာတရားနှင့် အပြုသဘောဆောင်သော အမှုအရာများကို ချစ်မြတ်နိုးကြပါက ဘုရားသခင်၏ အမြင်၌ သူတို့၏ တန်ဖိုးသည် မြင့်သလော သို့မဟုတ် နိမ့်သလော၊ ယင်းသည် မြင့်မြတ်သလော သို့မဟုတ် နိမ့်ကျသလော။ သူတို့သည် တန်ဖိုးရှိကြသည်။ ဤရှုထောင့်မှ ကြည့်လျှင် တစ်စုံတစ်ဦး၏ တန်ဖိုးသည် မြင့်သည်ဖြစ်စေ၊ နိမ့်သည်ဖြစ်စေ၊ မြင့်မြတ်သည်ဖြစ်စေ၊ ယုတ်ညံ့သည်ဖြစ်စေ အဘယ်အရာအပေါ် မူတည်သနည်း။ ယင်းမှာ ဘုရားသခင်သည် သင့်ကို ရှုမြင်သည့်ပုံစံအပေါ်၌ မူတည်သည်။ ဘုရားသခင်သည် သင့်ကို သမ္မာတရားကို လိုက်စားသောသူတစ်ဦးအဖြစ် ရှုမြင်ပါက သင်သည် တန်ဖိုး ရှိပြီး အဖိုးတန်သည်။ သင်သည် တန်ဖိုးရှိသော တန်ဆာတစ်ခု ဖြစ်သည်။ ဘုရားသခင်သည် သင် သမ္မာတရားကို မလိုက်စားသည်ကိုလည်းကောင်း၊ သင်သည် သူ့အတွက် စိတ်ရင်းမှန်ဖြင့် အသုံးမခံသည်ကိုလည်းကောင်း ရှုမြင်ပါက သင်သည် တန်ဖိုးမရှိသူဖြစ်ပြီး အဖိုးမတန်ပေ။ သင်သည် နိမ့်ကျသော တန်ဆာတစ်ရပ် ဖြစ်သည်။ သင်သည် မည်မျှပင်အဆင့်မြင့်ပညာတတ်ဖြစ်စေကာမူ သို့မဟုတ် သင်၏ လူ့အဖွဲ့အစည်းအတွင်းမှ အဆင့်အတန်းသည် မည်မျှပင် မြင့်မားစေကာမူ သင်သည် သမ္မာတရားကို မလိုက်စားပါက သို့မဟုတ် နားမလည်ပါက သင်၏ တန်ဖိုးသည် မည်သည့်အခါမျှ မြင့်မားနိုင်မည် မဟုတ်ပေ။ လူများစွာတို့သည် သင့်ကို ထောက်ခံကြလျှင်ပင်၊ သင့်ကို ချီးမြှောက်ကြလျှင်ပင်၊ သင့်ကို ကြည်ညိုကြလျှင်ပင် သင်သည် ယုတ်ညံ့သော သတ္တဝါတစ်ဦးသာ ဖြစ်နေဆဲ ဖြစ်သည်။...ယခု ကြည့်လျှင် တစ်စုံတစ်ဦး၏ တန်ဖိုးကို မြင့်မြတ်သည် သို့မဟုတ် နိမ့်ကျသည်ဟု အဓိပ္ပာယ်ဖွင့်ဆိုရန် အခြေခံအကြောင်းရင်းမှာ အဘယ်နည်း။ (ယင်းမှာ ဘုရားသခင်၊ သမ္မာတရားနှင့် အပြုသဘောဆောင်သော အမှုအရာများအပေါ် သူတို့၏ သဘောထား ဖြစ်ပါသည်။) မှန်ပေသည်။ ဦးစွာပထမအနေဖြင့် ဘုရားသခင်၏ သဘောထားမှာ အဘယ်အရာဖြစ်သည်ကို နားလည်ရမည်။ ဘုရားသခင်၏ သဘောထားကို နားလည်ခြင်းနှင့် ဘုရားသခင် လူတို့ကို အမျိုးအစားခွဲသည့် စည်းမျဉ်းများနှင့် စံနှုန်းများကို နားလည်ခြင်း၊ ထို့နောက် ဘုရားသခင် လူတို့ကို ဆက်ဆံသည့် စည်းမျဉ်းများနှင့် စံနှုန်းများအပေါ် အခြေခံ၍ လူတို့အပေါ် ဆုံးဖြတ်သတ်မှတ်ခြင်း ဖြစ်သည်။ ဤသည်သာလျှင် အတိကျဆုံး၊ အသင့်လျော်ဆုံးနှင့် တရားအမျှတဆုံး ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ကောက်ကျစ်ဆိုးယုတ်ကာ မသိမသာ ဒုက္ခပေးတတ်ပြီး လှည့်စားတတ်သည် (အပိုင်း ၁)) ဘုရားအိမ်တော်မှာ လူတစ်ယောက် မြင့်မြတ်တယ် မမြတ်ဘူးဆိုတာက သူ့မှာ အဆင့်အတန်း ရှိမရှိအပေါ် မမူတည်သလို ဘယ်သူက သူ့ကို လေးစားအားကျသလဲ၊ ကိုးကွယ်သလဲဆိုတာပေါ်လဲ မမူတည်ဘူးဆိုတာကို ဘုရားနှုတ်ကပတ်တော်ကနေ ကျွန်တော် နားလည်ခဲ့ရတယ်။ အဲဒီအစား လူတွေက သမ္မာတရားကို ချစ်သလား၊ သမ္မာတရားကို လိုက်စားသလားဆိုတာပေါ်မှာပဲ မူတည်ပါတယ်။ လူတစ်ယောက်က သမ္မာတရားကို မလိုက်စားဘူး၊ သမ္မာတရားကို မချစ်ဘူးဆိုရင် သူ့အဆင့်အတန်း ဘယ်လောက်မြင့်မြင့်၊ လူဘယ်နှယောက်က သူ့နားဝိုင်းပြီး ကိုးကွယ်နေပါစေ၊ အဲဒါတွေ အလကားဖြစ်သွားမှာတင် မကဘူး၊ အဆင့်အတန်းရဲ့ အကျိုးအမြတ်တွေကို ခံစားပျော်ပါးနေလို့ သူဟာ ထုတ်ဖော်ခံရပြီး ဖယ်ရှားရှင်းလင်းခံရလိမ့်မယ်။ လူတစ်ယောက်မှာ အဆင့်အတန်းမရှိလို့ ဘယ်သူမှ သူ့ကို အထင်မကြီးရင်တောင်မှ သူက သမ္မာတရားကို ချစ်ရင်၊ ဘုရားသခင်ကို ကြောက်ရွံ့တဲ့ စိတ်နှလုံးရှိရင်၊ ပြီးတော့ ဘုရားသခင်ကို ယုံကြည်ပြီး လက်တွေ့ကျကျ တာဝန်ထမ်းဆောင်နိုင်ရင် အဲဒီလိုလူမျိုးက ဘုရားသခင်ရဲ့ မျက်မှောက်မှာ တန်ဖိုးရှိပါတယ်။ အရင်တုန်းက ကျွန်တော် အမြဲထင်ခဲ့တာက ဧည့်ခံတာဝန်နဲ့ အထွေထွေကိစ္စရပ်တွေ လုပ်ရတဲ့တာဝန်တွေဟာ ပင်ပင်ပန်းပန်းလုပ်ရတဲ့ အလုပ်တွေမို့လို့ လူတိုင်းက အထင်သေးကြတယ်၊ ဒီတာဝန်တွေကို ဘယ်လောက်ပဲ ကောင်းကောင်းလုပ်ပါစေ အလကားပဲလို့ ထင်ခဲ့တာ။ ဒါကြောင့် ကျွန်တော် ဒီလိုတာဝန်မျိုးကို မလုပ်ချင်ခဲ့ဘဲ ခေါင်းဆောင်ဖြစ်ဖို့၊ ဒါမှမဟုတ် နည်းပညာပိုင်းဆိုင်ရာ တာဝန်တစ်ခုခု လုပ်ဖို့ပဲ လိုက်စားခဲ့တယ်။ အခုတော့ ကျွန်တော့်အမြင်က ဘယ်လောက်တောင် အဓိပ္ပာယ်မဲ့လဲဆိုတာ သဘောပေါက်သွားပြီ။ တမန်တော်တွေအကုန်လုံးရဲ့ အထက်မှာနေဖို့ တစိုက်မတ်မတ် လိုက်စားခဲ့တဲ့ ပေါလုအကြောင်း ကျွန်တော် တွေးမိတယ်။ သူက ဧဝံဂေလိဟောဖို့ ဥရောပရဲ့ နေရာအများစုကို ဖြတ်သွားခဲ့တယ်၊ ပြီးတော့ စာစောင်တွေအများကြီး ရေးသားခဲ့ပြီး လူအားလုံးရဲ့ လေးစားအားကျမှုနဲ့ ကိုးကွယ်မှုကို ရရှိခဲ့တယ်။ ဒါပေမဲ့ သူက သမ္မာတရားနဲ့ အသက်ကို မရရှိခဲ့ဘဲ နက်နက်နဲနဲ အမြစ်တွယ်နေတဲ့ ဖောက်ပြန်ပျက်စီးတဲ့ စိတ်သဘောထားတစ်ခုရှိခဲ့တယ်။ နောက်ဆုံးမှာ သူက “အသက်ရှင်သည်အရာမှာ ခရစ်တော်ဖြစ်၏” ဆိုတဲ့ လွန်ကျူးပြီး သစ္စာဖောက်တဲ့ စကားမျိုးတောင် ပြောခဲ့လို့ ဘုရားသခင်ရဲ့ အပြစ်ဒဏ်ပေးတာ ခံခဲ့ရတယ်။ ကျွန်တော် လျှောက်နေတဲ့ လမ်းက ပေါလုရဲ့လမ်းဖြစ်နေတာကို ကျွန်တော် မြင်လိုက်ရတယ်၊ ကျွန်တော်သာ အခြေအနေကို ပြန်မလှည့်ရင် နောက်ဆုံးမှာ ကျွန်တော့်အဆုံးသတ်ကလဲ ပေါလုလိုပဲ ဖြစ်သွားလိမ့်မယ်။ ကျွန်တော် ချက်ချင်း နောင်တရပြီး ပြောင်းလဲရမယ်။ အဲဒီနောက်မှာ ကျွန်တော့်ရဲ့ ဧည့်ခံတာဝန်ကို ဂရုတစိုက် လုပ်နိုင်ခဲ့ပြီး ဒီတာဝန်ကို ဘယ်လိုကောင်းကောင်းလုပ်မလဲ၊ ညီအစ်ကိုမောင်နှမတွေကို ဘယ်လိုကောင်းကောင်း ဧည့်ခံမလဲဆိုတာ နေ့တိုင်း ကျွန်တော် စဉ်းစားဆင်ခြင်ခဲ့တယ်။ ကျွန်တော် ကိုယ့်ကိုယ်ကိုယ် နိမ့်ကျတယ်လို့ မခံစားရတော့ဘူး။

ဧည့်ခံတာဝန်ထမ်းဆောင်နေတဲ့ ကာလတစ်လျှောက်လုံး ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ဘယ်လိုကျိုးနွံနာခံရမလဲဆိုတာ ကျွန်တော် သင်ယူခဲ့ရတယ်၊ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ ပတ်သက်ပြီး နားလည်သဘောပေါက်မှုတချို့ ရရှိခဲ့တယ်၊ ကိုယ့်တာဝန်ကို လုပ်ဖို့ စိတ်ငြိမ်အောင် ထားနိုင်ခဲ့ပြီး လူသားပုံသဏ္ဌာန်တချို့ကို အသက်ရှင်နေထိုင်နိုင်ခဲ့တယ်။ ဒီအရာအားလုံးက ဧည့်ခံတာဝန်ထမ်းဆောင်ရင်း ကျွန်တော် သင်ယူခဲ့ရတဲ့ သင်ခန်းစာတွေပါ။ ကျွန်တော် ဘုရားသခင်ကို လှိုက်လှိုက်လှဲလှဲ ကျေးဇူးတင်ပါတယ်။


၈၆။ ပြည့်စုံတဲ့ အိမ်ထောင်ရေးကို လိုက်စားခြင်းက ကျွန်တော့်ကို ဘာတွေ ဆောင်ကြဉ်းခဲ့သလဲ

ကျိုးရှောင်အို၊ တရုတ်ပြည်

၂၀၁၂ ခုနှစ်မှာ ကျွန်တော်နဲ့ ကျွန်တော့်ဇနီးက နောက်ဆုံးသောကာလ အနန္တတန်ခိုးရှင် ဘုရားသခင်ရဲ့ အမှုတော်ကို လက်ခံခဲ့ကြတယ်။ ကျွန်တော်တို့ မကြာမကြာ အတူစုဝေးပြီး ဘုရားနှုတ်ကပတ်တော်တွေကို ဖတ်ကြသလို နေ့တိုင်းက ပျော်ရွှင်ပြီး စိတ်ကျေနပ်စရာ ဖြစ်ခဲ့တယ်။ နှစ်နှစ်ကြာတော့ ကျွန်တော် အသင်းတော်ခေါင်းဆောင်အဖြစ် ရွေးချယ်ခံရတယ်။ တာဝန်တွေများပြီး အိမ်မှာနေချိန် နည်းသွားလို့ ဇနီးက နည်းနည်း မကျေမနပ်ဖြစ်လာတယ်။ ကျွန်တော်က မိသားစုကို ဂရုမစိုက်ဘူး၊ သူ့ကို ဂရုမစိုက်ဘူးဆိုပြီး ပြောတာပေါ့။ ဖန်ဆင်းခံတစ်ဦးရဲ့ တာဝန်ကို ထမ်းဆောင်တာက လုံးဝ သဘာဝကျပြီး ကျိုးကြောင်းခိုင်လုံမျှတတယ်ဆိုတာ ကျွန်တော် သိပေမဲ့ ဇနီးပြောတာလဲ ဟုတ်တာပဲလို့ ခံစားမိတယ်။ ခင်ပွန်းတစ်ယောက်ရဲ့ တာဝန်ကျေဖို့ ဇနီးနဲ့ ကလေးကို ကောင်းကောင်း စောင့်ရှောက်သင့်တယ်၊ ဒါမှ ကျွန်တော်တို့ အိမ်ထောင်ရေးသာယာပြီး မိသားစု ပျော်ရွှင်မှာလေ။ ဒါကြောင့် အိမ်မှာရှိတဲ့အချိန်ဆို ကျွန်တော် အိမ်အလုပ်တွေ အများကြီးလုပ်တယ်၊ ဇနီးအတွက် ဟင်းကောင်းတွေ ချက်ကျွေးပြီး ခင်ပွန်းကောင်းတစ်ယောက်ဖြစ်ဖို့ ကြိုးစားခဲ့တယ်။ တစ်ခါတလေ တာဝန်များလို့ ဇနီးကို ဂရုမစိုက်နိုင်တဲ့အခါမျိုးဆိုရင် နောက်ပိုင်းမှာ အဲဒီအတွက် ပြန်ထေမိအောင် အကောင်းဆုံး ကြိုးစားခဲ့တယ်။ သူ့ရဲ့ မကျေနပ်မှုတွေက ကျွန်တော်တို့ကြားက ခံစားချက်တွေကို ထိခိုက်မှာ စိုးရိမ်လို့ပေါ့။ နောက်ပိုင်းမှာ ကျွန်တော် တရားဟောဆရာ ဖြစ်လာပြီး အိမ်မှာ ဇနီးနဲ့ အချိန်ယူတာ ပိုတောင် နည်းသွားတယ်။ တစ်ခါတလေ တာဝန်များလို့ ရက်ဆက်တိုက် အပြင်ထွက်ရတဲ့အခါ ဇနီးက ကျွန်တော့်ကို ညည်းညူတော့တာပဲ။ ဒီလိုဖြစ်လို့ ကျွန်တော့်တာဝန်ကို မနှောင့်နှေးစေခဲ့ပေမဲ့ ကျွန်မစိတ်နှလုံးမှာ ဇနီးသည်အပေါ် အပြစ်ရှိတဲ့စိတ် အမြခံစားခဲ့ရတယ်။ ဒါကြောင့် မသွားခင်မှာ သူ့အတွက် ထမင်းဟင်းတွေ စောစောစီးစီး ပြင်ဆင်ပေးခဲ့တယ်၊ ပြီးတော့ အိမ်ပြန်ရောက်တဲ့အခါ သူ့ရဲ့ ဘယ်တောင်းဆိုချက်ကိုမဆို ဖြည့်ဆည်းပေးတယ်၊ သူ့ကို အပြင်ခေါ်သွားပေးတယ်။ ဒါက ခင်ပွန်းကောင်းတစ်ယောက် လုပ်သင့်တာကို လုပ်ဖို့ နဲ့ ကျွန်တော်တို့ အိမ်ထောင်ရေး ပျော်ရွှင်အောင်လုပ်ဖို့ တစ်ခုတည်းသော နည်းလမ်းဖြစ်တယ်လို့ ကျွန်တော် ထင်ခဲ့တယ်။

နောက်ပိုင်းမှာ ဇနီးက ပိုက်ဆံရှာဖို့နဲ့ ရုပ်ပိုင်းဆိုင်ရာ အပျော်အပါးတွေကို လုံးဝ အာရုံစိုက်လာခဲ့ပြီး၊ သူငယ်ချင်းတွေနဲ့ စားလိုက်သောက်လိုက် ပျော်ပါးလိုက်နဲ့ အချိန်ဖြုန်းနေတော့တယ်။ မိသားစုကို ပစ်ထားရုံတင်မကဘူး ဘားတွေကိုပါ ခဏခဏ သွားတာ။ ကျွန်တော့် ဇနီးက ပိုပိုပြီး အကျင့်ပျက်လာတာကို မြင်တော့ ကျွန်တော် စိတ်ပူလာတယ်။ ဒီလူတွေနဲ့ အချိန်တွေအများကြီး ကုန်နေရင် သူ စုံစမ်းသွေးဆောင်မှုကို မတွန်းလှန်နိုင်ဘဲ ကျွန်တော့်ကို သစ္စာဖောက်သွားနိုင်မလားပေါ့။ ကျွန်တော် ပင်ပင်ပန်းပန်း တည်ဆောက်ထားတဲ့ မိသားစုလေး ပြိုကွဲသွားမှာ မဟုတ်ဘူးလား။ ဇနီးကို ကျွန်တော် ခဏခဏ ရင်ဖွင့်ဆွေးနွေးတယ်၊ ဘုရားနှုတ်ကပတ်တော်တွေ ဖတ်ပြတယ်၊ အဲဒီ ဒုက္ခပေးတတ်တဲ့နေရာတွေနဲ့ သူ ဝေးဝေးနေဖို့ မျှော်လင့်ရင်းနဲ့ပေါ့။ ဇနီးက ပါးစပ်နဲ့တော့ သဘောတူပေမဲ့ နောက်ပိုင်းမှာ လုံးဝ မပြောင်းလဲဘူး။ တဖြည်းဖြည်းနဲ့ ကျွန်တော်တို့ကြားမှာ ပြောစရာစကားတွေ နည်းသထက် နည်းလာပြီး သူအိမ်ပြန်ရောက်ရင် ကျွန်တော့်ကို ဂရုမစိုက်တော့ဘူး။ ဇနီးက ကျွန်တော့်ကို သစ္စာဖောက်များသွားပြီလားလို့ ကျွန်တော် ခဏခဏ စိုးရိမ်မိတယ်။ အထူးသဖြင့် အိမ်ပြန်ရောက်တဲ့အခါ ဘယ်သူမှ မရှိတာကို မြင်ရတော့ ကျွန်တော့်စိတ်နှလုံးထဲမှာ အထီးကျန်ဆန်မှုကို အမြဲခံစားရတယ်။ နှစ်ပေါင်းများစွာ တည်ဆောက်ခဲ့တဲ့ သံယောဇဉ်တွေ ပြတ်တောက်သွားနိုင်တယ်လို့ တွေးမိပြီး ရင်ထဲမှာ နာကျင်မှုတွေ၊ ဆင်းရဲဒုက္ခတွေနဲ့ ပြည့်နေခဲ့တာပေါ့။ နာကျင်မှုမှာ အရမ်းပိတ်မိနေခဲ့ပြီး ကိုယ့်ကိုယ်ကိုယ် မကယ်ထုတ်နိုင်တဲ့အချိန်၊ ၂၀၂၀ ခုနှစ် ဩဂုတ်လ ရက်တစ်ရက်မှာ၊ ခေါင်းဆောင်ဆီက စာတစ်စောင် ရတယ်။ ကျွန်တော်နဲ့ တွဲဖက်လုပ်နေတဲ့ ညီအစ်ကို ဝမ်ချန် ရဲဖမ်းခံလိုက်ရပြီတဲ့၊ ရဲက စောင့်ကြည့်ကင်မရာ မှတ်တမ်းတွေ ရသွားပြီး သူနဲ့ အဆက်အသွယ်ရှိတဲ့သူတွေကို လိုက်စစ်ဆေးနေလို့ အိမ်ကနေ ချက်ချင်းထွက်ပြီး ပုန်းရှောင်ဖို့ ပြောလာတယ်။ ဒီသတင်းကို ရုတ်တရက် ရင်ဆိုင်ရတော့ အစမှာ ဘာလုပ်ရမှန်းမသိ ဖြစ်သွားတယ်။ ကျွန်တော်သာ ထွက်သွားရင် ဇနီးနဲ့ ကလေးကို စောင့်ရှောက်နိုင်တော့မှာ မဟုတ်သလို၊ မိသားစုလည်း ပြိုကွဲသွားနိုင်တယ်လို့ တွေးမိတယ်။ ဒါက ကျွန်တော့်ကို ရင်ထဲမှာ အရမ်း နာကျင်စေတယ်။ ဒါပေမဲ့ မသွားရင်လဲ အဖမ်းခံရပြီး ညှဉ်းဆဲတာကို ရင်ဆိုင်ရမှာ။ နောက်ဆုံးတော့ ကျွန်တော် အိမ်ကထွက်ခွာဖို့ ဆုံးဖြတ်လိုက်ပါတယ်။ နှစ်လကြာတော့ မိသားစုဆီကနေ စာတစ်စောင် ရတယ်။ လွန်ခဲ့တဲ့ ရက်ပိုင်းတုန်းက ရဲ ခုနစ်ယောက် ကျွန်တော့်အိမ်ထဲ အတင်းဝင်စီးပြီး ဖမ်းဖို့လုပ်ကြတယ်၊ ကျွန်တော့်ကို မတွေ့တော့ ဇနီးရဲ့ အစ်မကို ဖမ်းသွားကြတယ်တဲ့။ ဘေးကင်းလုံခြုံမှုအတွက် ကျွန်တော် တခြားတစ်နေရာကို သွားပြီး ပုန်းရှောင်နေခဲ့ရတယ်။

၂၀၂၃ ခုနှစ်၊ ဇူလိုင်လ ရက်တစ်ရက်မှာ အိမ်ကနေ စာတစ်စောင် ရခဲ့တယ်။ ကျွန်တော် အိမ်ကထွက်သွားတာ သုံးနှစ်ရှိပြီဆိုတော့ ဇနီးက ကွာရှင်းဖို့ အမှုဖွင့်ပြီး နောက်အိမ်ထောင်ပြုဖို့ ပြင်ဆင်နေပြီတဲ့။ ဇနီးက ကျွန်တော့်ကို စောင့်မှာ မဟုတ်တော့ဘူးလို့ အကြိမ်ကြိမ် တွေးမိခဲ့ပေမဲ့ တကယ်တမ်း ကြုံလာရတဲ့အချိန်မှာတော့ ရင်ဆိုင်ဖို့ သတ္တိမရှိခဲ့ဘူးဗျာ။ ကျွန်တော် ကိုယ့်ဘာသာတွေးမိတယ်။ “ငါတို့ အိမ်ထောင်ရေးသာ ပြိုကွဲသွားရင် ဒီနှစ်တွေတစ်လျှောက်လုံး ငါ အရမ်းကြိုးစားပြီး တည်ဆောက်ထားတဲ့ အိမ်လေး ဆုံးရှုံးသွားမှာ မဟုတ်ဘူးလား။ ငါ ဇနီးနဲ့ လက်ထပ်ထားတာ ဆယ့်တစ်နှစ်တောင် ရှိပြီ၊ ချစ်စရာကောင်းတဲ့ သမီးလေးတစ်ယောက်လဲ ရှိသေးတယ်။ အတူတူ ပျော်ရွှင်ကြည်နူးစရာ အချိန်တွေ အများကြီး ကုန်ဆုံးခဲ့ဖူးတာလေ။ တကယ်လို့ ကွာရှင်းလိုက်ရင် ငါ့ဘာသာ ဘယ်လို ရှေ့ဆက်ရမလဲ” ပေါ့။ ညဘက်ကျတော့ အိပ်ရာထဲမှာ လှဲနေရင်း အိပ်မပျော်နိုင်ဘူး၊ နောင်တစ်ချိန်မှာ ကလေးလည်း ဆင်းရဲဒုက္ခခံစားရမှာကို တွေးရင်းနဲ့ပေါ့။ ကျွန်တော့် စိတ်နှလုံးက နာကျင်မှု၊ သောကနဲ့ ပြည့်သွားပြီး ကိုယ့်အိမ်ထောင်ရေးကို အဖတ်ဆယ်ဖို့အတွက် အိမ်ပြန်သွားဖို့ အတွေးက စိတ်မှာပေါ်လာတယ်။ ဒါပေမဲ့ ကျွန်တော်က ရဲလိုက်ဖမ်းတာ ခံနေရပြီး ကျွန်တော် အိမ်နဲ့ဝေးနေတဲ့ သုံးနှစ်နီးပါးကာလမှာ ရဲတွေက အိမ်ကို ခဏခဏလာပြီး ချောင်းမြောင်းတာတွေ လုပ်တယ်၊ ဇနီးရဲ့ ဖုန်းကိုလည်း ရဲက စောင့်ကြည့်တယ်။ ကျွန်တော် အလောတကြီး အိမ်ပြန်သွားရင်၊ အဖမ်းခံရမှာတင် မကဘူး၊ အသင်းတော်ကိုပါ ဒုက္ခပေးသလို ဖြစ်သွားမှာ။ ဒါ့အပြင် ကျွန်တော်က ကိုယ့်တာဝန်တွေ ထမ်းဆောင်နေတာဖြစ်လို့ တကယ်လို့ ထွက်သွားရင် ကိုယ့်တာဝန်တွေကို စွန့်ပစ်ပြီး ဘုရားကို သစ္စာဖောက်တာ ဖြစ်မှာပဲ။ ဆင်ခြင်တုံတရားအရဆိုရင်တော့ အိမ်ပြန်လို့မဖြစ်ဘူးဆိုတာ သိပေမဲ့၊ အိမ်မပြန်တာက ကျွန်တော့် အိမ်ထောင်ရေး ပြိုကွဲမဲ့သဘောဖြစ်နေမှာလေ။ စိတ်ဆင်းရဲစွာနဲ့ ဇနီးကို မသွားဖို့ တားတဲ့စာ ရေးလိုက်တယ်၊ ကျွန်တော့်ရဲ့ အခက်အခဲကို သူ နားလည်ပေးနိုင်ဖို့ မျှော်လင့်ရင်းနဲ့ပေါ့။ စာရေးပြီးတဲ့နောက်မှာတောင် ကျွန်တော့်ရဲ့ လှိုက်လှဲတဲ့စကားတွေက ဇနီးအပေါ် ဘာမှသက်ရောက်မှု ရှိမှာမဟုတ်ဘူးဆိုတာကိုလည်း သိနေခဲ့တယ်။ ကျွန်တော့် စိတ်နှလုံးမှာ အရမ်းနာကျင်ခံစားရလို့ ဘုရားဆီဆုတောင်းခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး အိမ်ထောင်ရေးနဲ့ မိသားစုကို ဘယ်လိုသဘောထားရမလဲဆိုတာ နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဖန်ဆင်းခံတစ်ဦး ဖြစ်သည်ကိုလည်းကောင်း၊ ဤအချိန်အခိုက်အတန့်အထိ ဘဝတစ်လျှောက် သင့်အား ခေါ်ဆောင်ခဲ့သည်မှာ ဘုရားသခင် ဖြစ်သည်ကိုလည်းကောင်း၊ သင့်အား အိမ်ထောင်ကိုပေးခဲ့သည်မှာ၊ မိသားစုကို ပေးခဲ့သည်မှာ ဘုရားသခင် ဖြစ်သည်ကိုလည်းကောင်း၊ အိမ်ထောင်၏ စည်းဘောင်အတွင်းတွင် သင် ဖြည့်ဆည်းသင့်သည့်တာဝန်များအား သင့်ကို ပေးအပ်သည်မှာ ဘုရားသခင် ဖြစ်သည်ကိုလည်းကောင်း၊ အိမ်ထောင်ကို ရွေးချယ်ခဲ့သည်မှာ သင်မဟုတ်သည်ကိုလည်းကောင်း မည်သည့်အခါမျှ သင် မမေ့ရပေ။ သင်သည် ရုတ်တရက်ကြီးအိမ်ထောင်ကျခြင်းမဟုတ်ကြောင်း၊ သို့မဟုတ် သင်၏ ကိုယ်ပိုင်အရည်အချင်းများနှင့် အင်အားများကို အားကိုးခြင်းအားဖြင့် သင်၏ အိမ်ထောင်ပျော်ရွှင်မှုကို ထိန်းသိမ်းနိုင်ခြင်းမဟုတ်ကြောင်းကိုလည်း မည်သည့်အခါမျှ မမေ့ရပေ။ ယခု ဤအရာကို ငါရှင်းလင်းစွာ ရှင်းပြပြီးဖြစ်သလော။ (ရှင်းပြပြီး ဖြစ်ပါသည်။) သင်လုပ်ဆောင်ရမည့်အရာကို နားလည်သလော။ ယခုတွင် သင့်အတွက် လမ်းကြောင်းက ရှင်းလင်းသလော။ (ရှင်းလင်းပါသည်။) အိမ်ထောင်တွင် သင်ဖြည့်ဆည်းသင့်သည့် တာဝန်၊ ဝတ္တရားများနှင့် ဖန်ဆင်းခံတစ်ယောက်အဖြစ် သင်၏တာဝန်၊ အလုပ်တို့ကြားတွင် ကွဲလွဲမှု၊ သို့မဟုတ် ဆန့်ကျင်မှုမရှိလျှင် ဤသို့သော အခြေအနေအောက်၌ သင်၏ တာဝန်များကို မည်သို့ ဖြည့်ဆည်းရမည်ဖြစ်စေ အိမ်ထောင်၏ စည်းဘောင်အတွင်းတွင် ယင်းတို့ကို သင် ဖြည့်ဆည်းသင့်သည်။ သင်၏ တာဝန်များကို ကောင်းစွာ ဖြည့်ဆည်းသင့်သည်။ သင်ထမ်းရွက်သင့်သည့် တာဝန်များကို ထမ်းရွက်သင့်သည်။ ယင်းတို့ကို ခေါင်းမရှောင်သင့်ပေ။ သင်၏ အဖော်အတွက် တာဝန်ယူရမည်။ သင့်အဖော်၏ ဘဝအတွက်၊ သူ၏ ခံစားချက်များအတွက်၊ သူနှင့်သက်ဆိုင်သော အရာရာတိုင်းအတွက် တာဝန်ယူသင့်သည်။ သို့ရာတွင် အိမ်ထောင်၏စည်းဘောင်အတွင်း သင်ထမ်းရွက်သော တာဝန်၊ ဝတ္တရားများနှင့် ဖန်ဆင်းခံတစ်ယောက်အဖြစ် သင်၏ အလုပ်နှင့် တာဝန်ကြား၌ ထိပ်တိုက်ဆန့်ကျင်မှုရှိသောအခါတွင် သင်လက်လွှတ်ရမည့်အရာသည် သင်၏ တာဝန်၊ သို့မဟုတ် အလုပ်မဟုတ်ဘဲ အိမ်ထောင်၏ စည်းဘောင်အတွင်းတွင်ရှိသော သင်၏ တာဝန်များဖြစ်သည်။ ဤသည်မှာ ဘုရားသခင်က သင့်အပေါ် မျှော်လင့်သောအရာဖြစ်သည်။ သင့်အတွက် ဘုရားသခင်၏ တာဝန်ပေးစေခိုင်းချက်ဖြစ်သည်။ ပြီးလျှင် ဤသည်မှာ မည်သည့်ယောက်ျား၊ သို့မဟုတ် မိန်းမကိုမဆို ဘုရားသခင် တောင်းဆိုသောအရာ ဖြစ်သည်မှာ အမှန်ပင်။ သင်သည် ဤအရာကို စွမ်းဆောင်နိုင်မှသာလျှင် သမ္မာတရားကို လိုက်စားပြီး ဘုရားသခင်နောက်သို့ လိုက်မည်ဖြစ်သည်။ သင်သည် ဤအရာကို မစွမ်းဆောင်နိုင်ဘဲ ဤသို့ လက်တွေ့မလုပ်ဆောင်နိုင်လျှင် သင်သည် အမည်ခံသက်သက်ဖြစ်သော ယုံကြည်သူသာဖြစ်သည်။ သင်သည် စစ်မှန်သော စိတ်နှလုံးဖြင့် ဘုရားသခင်နောက်သို့ မလိုက်ပေ။ သမ္မာတရားကို လိုက်စားသူတစ်ယောက်မဟုတ်ပေ။...လူအချို့က ‘အင်း၊ ကျွန်တော့် အိမ်ထောင်ဘက်က ကျွန်တော်မရှိဘဲ မည်သို့နေမည်နည်း။ ကျွန်တော်မရှိလျှင် ကျွန်တော်တို့အိမ်ထောင်က ပြိုကွဲမည် မဟုတ်ဘူးလော။ ကျွန်တော်တို့ အိမ်ထောင်က ပြီးဆုံးသွားမည်လော။ သို့ဆိုလျှင် ငါသည် မည်သို့ ဆက်လက်အသက်ရှင်မည်နည်း’ ဟူ၍ ဖြစ်သည်။ သင်၏ အနာဂတ်သည် မည်သို့ ဖြစ်လာမည်ကို သင် စဉ်းစားသင့်သလော။ သင် အစဉ်းစားသင့်ဆုံးသော အရာမှာ အဘယ်အရာဖြစ်သနည်း။ သင်သည် သမ္မာတရားကို လိုက်စားသောသူတစ်ဦး ဖြစ်လိုလျှင် သင် အစဉ်းစားသင့်ဆုံးသော အရာမှာ ဘုရားသခင်က သင့်အား လက်လွှတ်ရန် တောင်းဆိုသည့်အရာကို မည်သို့ လက်လွှတ်ရမည်ကိုလည်းကောင်း၊ ဘုရားသခင်က သင့်အား ပြီးမြောက်အောင်မြင်စေရန် တောင်းဆိုသည့်အရာကို မည်သို့ ပြီးမြောက်အောင်မြင်စေရမည်ကိုလည်းကောင်း ဟူသည်ပင် ဖြစ်သည်။ အနာဂတ်တွင် အိမ်ထောင်မရှိဘဲနှင့် သင်၏နံဘေးတွင် အဖော်မရှိလျှင်ပင် သင်သည် အသက်ကြီးသည်အထိ အသက်ရှင်နိုင်သေးသည့်အပြင် ကောင်းမွန်စွာ အသက်ရှင်နေထိုင်နိုင်သေးသည်။ သို့ရာတွင် သင်၏ တာဝန်ကို ထမ်းဆောင်ရန် ဤအခွင့်အရေးကို သင် စွန့်ပစ်လိုက်ပါက ယင်းသည် သင် ထမ်းဆောင်သင့်သော တာဝန်နှင့် ဘုရားသခင်က သင့်အား အပ်နှံထားသော အထူးတာတန်ကို သင် စွန့်လွှတ်ခြင်းနှင့် ညီမျှသည်။ ထိုအခါတွင် ဘုရားသခင်၏အမြင်၌ သင်သည် သမ္မာတရားကို လိုက်စားသောသူတစ်ဦး၊ ဘုရားသခင်ကို အမှန်တကယ် အလိုရှိသောသူတစ်ဦး၊ သို့မဟုတ် ကယ်တင်ခြင်းကို လိုက်စားနေသောသူတစ်ဦး ဖြစ်လိမ့်မည်မဟုတ်ပေ။ သင်သည် ကယ်တင်ခြင်းကို ရရှိရန် သင်၏ အခွင့်အလမ်းနှင့် အခွင့်အရေးကို တက်ကြွစွာ စွန့်ပစ်ပြီး သင်၏ အထူးတာဝန်ကို စွန့်လွှတ်ကာ ထိုအစား သင်သည် အိမ်ထောင်ရေးကို ရွေးချယ်လျှင်၊ သင်၏ အိမ်ထောင်ဖက်နှင့်အတူ အသက်ရှင်နေထိုင်ရန် ရွေးချယ်လျှင်၊ ၎င်းကို အဖော်ပြုရန်နှင့် စိတ်ကျေနပ်စေရန် ရွေးချယ်လျှင်၊ သင်၏ အိမ်ထောင်ရေး ပြည့်စုံခိုင်မြဲမှုကို ထိန်းသိမ်းရန် ရွေးချယ်လျှင် အဆုံးတွင် သင်သည် တစ်စုံတစ်ခုကို ရရှိသည့်အခါ တစ်စုံတစ်ခုကို ဧကန်မုချ ဆုံးရှုံးလိမ့်မည်။ မည်သည့်အရာအား ဆုံးရှုံးရမည်ကို သင် နားလည်သည်မဟုတ်လော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၀)) “ဘုရားသခင်က သင့်အား အခြေကျသောဘဝနှင့် လက်တွဲဖော်ကို ပေးသည်မှာ သင်ပို၍ ကောင်းစွာ အသက်ရှင်နိုင်ပြီး သင့်အား ကြည့်ရှုစောင့်ရှောက်မည့် သူတစ်ယောက်ရှိရန်၊ သင့်နံဘေးတွင် လူတစ်ယောက်ရှိစေရန်ဖြစ်ပြီး သင့်ထံတွင်အိမ်ထောင်ဘက်ရှိသည်နှင့် ဘုရားသခင်ကို မေ့လျော့နိုင်ရန်၊ ဘုရားနှုတ်ကပတ်တော်များကို မေ့လျော့နိုင်ရန်၊ သို့မဟုတ် တာဝန်ကို ထမ်းဆောင်ရမည့် သင်၏ဝတ္တရားနှင့် ကယ်တင်ခြင်း လိုက်စားရမည့် သင်၏ဘဝပန်းတိုင်တို့ကို စွန့်ပစ်ပြီး သင့်အိမ်ထောင်ဘက်အတွက် အသက်ရှင်နိုင်ရန် မဟုတ်ပေ။ သင်သည် အမှန်ပင် ဤသို့လုပ်ဆောင်လျှင်၊ အမှန်ပင် ဤသို့နေထိုင်လျှင် တတ်နိုင်သမျှ အမြန်ဆုံး လမ်းကြောင်းပြောင်းမည်ဟု ငါ မျှော်လင့်သည်။ လူတစ်ယောက်သည် သင့်အတွက် မည်မျှအရေးကြီးပါစေ၊ သူသည် သင့်ဘဝအတွက်၊ သင်၏ ရှင်သန်မှုအတွက်၊ သို့မဟုတ် သင်၏ဘဝလမ်းကြောင်းအတွက် မည်မျှအရေးကြီးပါစေ ဖောက်ပြန်ပျက်စီးသွားသော လူသားတစ်ဦးသာဖြစ်သောကြောင့် သူသည် သင်၏ ခရီးပန်းတိုင်မဟုတ်ပေ။ ဘုရားသခင်သည် လက်ရှိအိမ်ထောင်ဘက်ကို သင့်အတွက် စီစဉ်ပေးခဲ့သဖြင့် သင်သည် ထိုသူနှင့် အတူတကွနေထိုင်နိုင်ခြင်းဖြစ်သည်။ ဘုရားသခင်က စိတ်ပြောင်းပြီး သင့်အတွက် အခြားတစ်ယောက်ကို စီစဉ်ပေးလျှင် သင်သည် အလားတူပင် နေထိုင်၍ရသေး၏။ ထို့ကြောင့် သင်၏ လက်ရှိအိမ်ထောင်ဘက်သည် သင့်အတွက် တစ်ဦးတည်းသောသူ မဟုတ်သကဲ့သို့ သင်၏ ခရီးပန်းတိုင်လည်း မဟုတ်ပေ။ ဘုရားသခင်သည်သာ သင်၏ ခရီးပန်းတိုင်ကို ပေးအပ်သောသူဖြစ်သည်။ ဘုရားသခင်သည်သာ လူသားမျိုးနွယ်၏ ခရီးပန်းတိုင်ကို ပေးအပ်သောသူဖြစ်သည်။ သင်သည် သင့်မိဘများကို စွန့်ခွာလျှင် အသက်ရှင်သန်နိုင်သေးသည်။ သင်၏ လက်တွဲဖော်ကို စွန့်ခွာလျှင်လည်း အလားတူပင် အသက်ရှင်နိုင်သေးသည်။ သင့်မိဘများသည် သင်၏ ခရီးပန်းတိုင်မဟုတ်သကဲ့သို့ သင်၏ လက်တွဲဖော်သည်လည်း သင်၏ ခရီးပန်းတိုင်မဟုတ်ပေ။ သင့်တွင် လက်တွဲဖော်ရှိသောကြောင့် သင်၏စိတ်၊ သင်၏ဝိညာဉ်၊ သင်၏ အသွေးအသားကို အပ်နှံရမည့် တစ်စုံတစ်ယောက် ရှိသောကြောင့်လောက်နှင့် ဘဝတွင် အရေးကြီးဆုံးသော အရာများကို မမေ့လျော့နှင့်။ သင်သည် ဘုရားသခင်ကို မေ့လျော့လျှင်၊ သင့်အား ဘုရားသခင်အပ်နှံထားသောအရာကို မေ့လျော့လျှင်၊ ဖန်ဆင်းခံတစ်ယောက် ထမ်းဆောင်သင့်သော တာဝန်ကို မေ့လျော့လျှင်၊ သင်၏ ပင်ကိုလက္ခဏာက မည်သည့်အရာဖြစ်သည်ကို မေ့လျော့လျှင် သင်သည် အသိစိတ်နှင့် ဆင်ခြင်တုံတရားအားလုံးကို ဆုံးရှုံးပြီးဖြစ်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) အိမ်ထောင်ရေး၊ မိသားစုနဲ့ သားသမီးတွေဆိုတာ ဘုရားသခင်ပေးတဲ့ လက်ဆောင်တွေ ဖြစ်တယ်ဆိုတာနဲ့ လူတွေ အထီးမကျန်အောင် ဒါတွေကို ဘုရားက ပေးတာဖြစ်တယ်၊ ပြီးတော့ လင်နဲ့မယားက ပိုကောင်းတဲ့ ဘဝကို အသက်ရှင်ဖို့ အချင်းချင်း ဂရုစိုက်ပြီး အဖော်ပြုပေးဖို့ဖြစ်ပေမဲ့ ကိုယ့်အိမ်ထောင်ဖက်ကို သူတို့ဘဝရဲ့ ပန်းတိုင်အနေနဲ့ သဘောထားဖို့ ဒါမှမဟုတ် မိသားစု ဒါမှမဟုတ် အိမ်ထောင် ထိန်းသိမ်းတာကို ဘရဲ့ ရည်မှန်းချက်ပန်းတိုင်အနေနဲ့ သဘောထားဖို့ မဟုတ်ဘူးဆိုတာတွေကို ဘုရားနှုတ်ကပတ်တော်တွေကနေ သိလိုက်ရတယ်။ ဒါပေမဲ့ သမ္မာတရားကို ကျွန်တော် နားမလည်ခဲ့သလို ကိုယ့်ရဲ့အိမ်ထောင်ဖက်ဟာ ကိုယ့်ရဲ့ ပန်းတိုင်ဖြစ်တယ်ဆိုတာနဲ့ အိမ်ထောင်ရေး ပျော်ရွှင်မှုက ဘဝမှာ ရှာဖွေရမဲ့ ပန်းတိုင်ဖြစ်တယ်လို့ ထင်ခဲ့တာ။ ငယ်ငယ်တုန်းက မိဘမေတ္တာနဲ့ မိသားစုရဲ့ နွေးထွေးမှု ကင်းမဲ့ခဲ့လို့ ကြီးပြင်းလာတဲ့အခါ မိသားစုရဲ့ နွေးထွေးမှုနဲ့ ပျော်ရွှင်မှုကို ကျွန်တော် တောင့်တခဲ့တယ်။ ဇနီးနဲ့ လက်ထပ်ပြီးတဲ့နောက် ကျွန်တော့်အတွက် ဇနီးရဲ့မေတ္တာ၊ ကျွန်တော့်ကလေးက ပေးတဲ့ ပျော်ရွှင်၊ ဝမ်းမြောက်မှုတွေကို ခံစားရပြီး ပြည့်စုံတဲ့မိသားစုတစ်ခု ရှိတာဟာ အရမ်းကောင်းတဲ့အရာပဲလို့ ပိုလို့တောင် ယုံကြည်လာခဲ့တာပေါ့။ ဒါကြောင့် ဇနီးက ကွာရှင်းဖို့ အမှုဖွင့်ချင်တယ်ဆိုတာ ကြားလိုက်ရတဲ့အချိန်မှာ ကျွန်တော့် စိတ်နှလုံးက တစ်စစီ ပြိုကွဲသွားပြီး အိမ်ထောင်ရေးနဲ့ မိသားစု မရှိရင် ဆက်မရှင်သန်နိုင်တော့သလို ခံစားခဲ့ရတယ်။ အိမ်ထောင်ရေးကို အဖတ်ဆယ်ဖို့အတွက် တာဝန်တွေကို စွန့်လွှတ်ပြီး အိမ်ပြန်ဖို့အထိတောင် တွေးခဲ့တယ်။ အဲဒီကျမှပဲ ကျွန်တော့်စိတ်နှလုံးထဲမှာ အိမ်ထောင်ရေးက ဘုရားသခင်ထက်၊ ဖန်ဆင်းခံတစ်ဦးရဲ့ တာဝန်ကို ထမ်းဆောင်တာထက် ပိုအရေးကြီးနေပါလားဆိုတာ သတိပြုမိလိုက်တယ်။ တကယ်တော့ ဘုရားသခင်က ကျွန်တော့်ကို အိမ်ထောင်ရေးနဲ့ မိသားစု ပေးခဲ့ပြီးပြီဖြစ်သလို မိသားစုတာဝန်ကို ပေးခဲ့ပေမဲ့၊ လက်ထပ်ပြီးနောက်မှာ ကိုယ့်တာဝန်တွေကို စွန့်လွှတ်ဖို့ဆိုတာ ဘုရားသခင်ရဲ့ ရည်ရွယ်ချက် မဟုတ်ပါဘူး။ အချိန်တိုင်းမှာ၊ သမ္မာတရားကို လိုက်စားခြင်းနဲ့ ဖန်ဆင်းခံတစ်ဦးရဲ့ တာဝန်ကို ထမ်းဆောင်ခြင်းကသာ ကျွန်တော် လုပ်သင့်တဲ့အရာတွေဖြစ်ပြီး အရေးအကြီးဆုံး အရာတွေ ဖြစ်ပါတယ်။ သခင်ဘုရားရဲ့ ဧဝံဂေလိတရားကို ဖြန့်ဝေဖို့အတွက် အနောက်တိုင်း သာသနာပြုတွေ ဘယ်လောက်များများက သူတို့ရဲ့ အိမ်ထောင်ရေး၊ အလုပ်နဲ့ သက်တောင့်သက်သာရှိတဲ့ ဘဝတွေကို တက်တက်ကြွကြွ စွန့်လွှတ်ခဲ့ကြပြီး ဧဝံဂေလိတရား ဟောပြောဖို့ တရုတ်ပြည်ကို မိုင်ထောင်ချီ ခရီးနှင်ခဲ့ကြတယ်ဆိုတာနဲ့ သူတို့ကြောင့်ပဲ သခင်ယေရှုရဲ့ ဧဝံဂေလိတရားက တရုတ်ပြည်အနှံ့ ပြန့်ပွားခဲ့ရပုံကို ကျွန်တော် တွေးမိတယ်။ ကျွန်တော်ကတော့ ဘုရားနှုတ်ကပတ်တော်အများကြီးရဲ့ ရေလောင်းပေးတာ၊ ထောက်ပံ့တာတွေကို အများကြီး မွေ့လျော်ခံစားခဲ့ရပြီးပြီဖြစ်ပေမဲ့၊ဘုရားသခင်အတွက် ကျွန်တော် ဘာလုပ်ခဲ့ပြီးပြီလဲ။ ဇနီးက ကွာရှင်းချင်တယ်လို့ ပြောတဲ့အချိန်မှာ ကွာရှင်းပြီးရင် အိမ်မရှိတော့ဘဲ ကလေး ဒုက္ခရောက်တော့မယ်၊ မိသားစုကပေးတဲ့ နွေးထွေးမှုနဲ့ ပျော်ရွှင်မှုကို ကျွန်တော် ဘယ်တော့မှ ခံစားရတော့မှာ မဟုတ်ဘူးဆိုတာကိုပဲ ကျွန်တော် အရင်ဆုံး တွေးမိခဲ့တာ။ ရင်ထဲမှာ နာကျင်ဝမ်းနည်းမှုတွေနဲ့ ပြည့်နေခဲ့ပြီးတော့ အိမ်ပြန်ပြီး ကျွန်တော့် အိမ်ထောင်ရေးကို အဖတ်ဆယ်ဖို့အတွက် တာဝန်တွေကို စွန့်လွှတ်ဖို့တောင် တွေးခဲ့တယ်။ ကျွန်တော် စဉ်းစားခဲ့သမျှက ကိုယ်ကျိုးစီးပွားတွေဖြစ်ပြီး ဘုရားသခင်ရဲ့ ရည်ရွယ်ချက်ကို အလေးမထားခဲ့ဘူး။ အဲဒီ အနောက်တိုင်း သာသနာပြုတွေနဲ့ ယှဉ်လိုက်ရင် ကျွန်တော်က အသိစိတ် လုံးဝကင်းမဲ့ပြီး တစ်ကိုယ်ကောင်းဆန်မှုနဲ့ ပြည့်ခဲ့သလို ဘုရားရဲ့ လမ်းပြမှုနဲ့ ထောက်ပံ့မှု ကျွန်တော်ရခဲ့တဲ့ နှစ်တွေအားလုံးနဲ့ ကျွန်တော် မထိုက်တန်ခဲ့ဘူး။ ဒါကိုတွေးမိတော့ ကျွန်တော် အရမ်းအပြစ်ရှိတဲ့စိတ် ခံစားရပြီး အနာဂတ်ဘဝအတွက် မပူပန်သင့်၊ မသောကမရောက်သင့်ဘူးလို့ ခံစားမိတယ်။ ဒီအချိန်မှာ အရေးကြီးဆုံးက ကိုယ့်တာဝန်တွေကို ဘယ်လို ဖြည့်ဆည်းရမလဲဆိုတာကို တွေးဖို့ပါပဲ။ နောက်ပိုင်းမှာ ကျွန်တော် တာဝန်တွေအပေါ်ပဲ အာရုံစိုက်လိုက်ပါတယ်။

တစ်လကြာတော့ ယောက္ခမဆီက စာတစ်စောင် ရောက်လာတယ်၊ ကျွန်တော့်ယောက်ဖက အတွင်းသတင်းတစ်ခုကနေတစ်ဆင့် သိထားတာက ကျွန်တော်က အလိုရှိခံရတဲ့စာရင်းထဲမှာ မပါလောက်ဘူး၊ ရဲက ကျွန်တော့်ကို ဖမ်းဖို့ ရှာနေရုံသက်သက်ပဲတဲ့။ း ဒေသခံနယ်မြေကနေ ထွက်သွားသရွေ့တော့ ကျွန်တော် ဟိုပြေးဒီပြေး ပုန်းရှောင်နေစရာ မလိုတော့ဘူးပေါ့။ ဇနီးရယ်၊ ကလေးရယ်၊ ယောက္ခမရယ် အားလုံးက တခြားပြည်နယ်တစ်ခုမှာ ရောက်နေကြတာ၊ အဲဒီကို ကျွန်တော် လိုက်သွားချင်လားလို့ ယောက္ခမက မေးလာတယ်။ ကျွန်တော် ကိုယ့်ဘာသာ တွေးမိတယ်။ “ဇနီးနဲ့ ကလေးဆီကိုသာ ပြန်သွားနိုင်ရင် ငါ့မိသားစု ပြိုကွဲမှာ မဟုတ်တော့ဘူး၊ ပြီးတော့ ငါ့ကလေးလည်း မိသားစုရဲ့ နွေးထွေးမှုကို ခံစားရမှာပဲ” လို့ပေါ့။ ဒါပေမဲ့ တာဝန်ကို စောင့်ထိန်းပါ့မယ်လို့ ဘုရားသခင်ဆီ ကျွန်တော် ဆုတောင်းခဲ့ဖူးတာကို ရုတ်တရက် သတိရသွားတယ်။ အခုအချိန်မှာ တာဝန်တွေကို စွန့်လွှတ်ပြီး အိမ်ထောင်ရေးကို ကယ်တင်ဖို့ ပြန်သွားတာက ဘုရားသခင်ကို လှည့်စားတာ ဖြစ်သွားမှာပေါ့။ ဒါ့အပြင် ဒီတာဝန်ကို ထမ်းဆောင်ဖို့ ကျွန်တော့်ထက် ပိုသင့်တော်တဲ့လူလည်း မရှိဘူးလေ။ ကျွန်တော်သာ ထွက်သွားရင် အလုပ်က သေချာပေါက် ထိခိုက်သွားမှာ။ ဒီအချိန်မှာ ကျွန်တော် သဘောပေါက်လိုက်တာက အဲဒီနေ့ ယောက္ခမဆီက စာလက်ခံရရှိတာဟာ ကျွန်တော့်အတွက် စမ်းသပ်မှုတစ်ခုပဲ၊ ကျွန်တော် ဘာရွေးချယ်မလဲဆိုတာကို ကြည့်ဖို့လေ။ ဘုရားသခင်ကို ကျေနပ်စေဖို့နဲ့ တာဝန်တွေကို ဦးစားပေးဖို့ ကျွန်တော် ရွေးချယ်ရမယ်။ ဒါနဲ့ ဘုရားသခင်ဆီ ကျွန်တော် ဆုတောင်းလိုက်တယ်၊ “ဘုရားသခင်၊ ကျွန်တော့်စိတ်နှလုံးထဲမှာ နည်းနည်း အားနည်းပြီး ကျွန်တော့် အိမ်ထောင်ရေးကို အဖတ်ဆယ်ဖို့ ပြန်သွားချင်နေမိပါတယ်။ ဒါပေမဲ့ ကိုယ်တော့်ကို သစ္စာဖောက်ဖို့ မပြောနဲ့ ကျွန်တော့်တာဝန်တွေကို ကျွန်တော် စွန့်လွှတ်လို့မဖြစ်တာ သိပါတယ်။ ဘုရားသခင်၊ သက်သေခံချက်မှာ ခိုင်မာစွာ ရပ်တည်နိုင်ဖို့ ကျေးဇူးပြုပြီး ကျွန်တော့်ကို လမ်းပြတော်မူပါ”လို့ပေါ့။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ပြီး ဘယ်လို လက်တွေ့လုပ်ဆောင်ရမလဲဆိုတာကို တွေ့ရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူသားမျိုးနွယ်သည် ရုပ်ဝတ္ထုလောကထဲတွင် အသက်ရှင်၏။ သင်သည် ဘုရားသခင်နောက်ကို လိုက်ကောင်း လိုက်နိုင်သော်လည်း၊ ဘုရားသခင်သည် သင့်ကို မည်သို့ထောက်ပံ့ပေးသည်၊ မည်သို့ချစ်ပြီး မည်သို့ အရေးထားသည်ကို မည်သည့်အခါမျှ သင် မမြင် သို့မဟုတ် နားမလည်ပေ။ သို့ဆိုလျှင် မည်သည့်အရာကို သင်မြင်သနည်း။ သင့်ကို ချစ်မြတ်နိုးသည့် သို့မဟုတ် သင့်ကို တုန်နေအောင်ချစ်ကြသည့် သွေးသားရင်းချာ ဆွေမျိုးများကို သင်မြင်သည်။ သင်၏ အသွေးအသားအတွက် အကျိုးရှိသည့် အရာများကို သင် မြင်သည်၊ သင်ချစ်သည့် လူများနှင့် အမှုအရာများနှင့် ပတ်သက်၍ သင် ဂရုစိုက်သည်။ ဤသည်မှာ လူသားက ကိုယ်ကျိုးမငဲ့ခြင်းဟု ခေါ်သည့်အရာ ဖြစ်တော့သည်။ သို့ရာတွင် ထိုသို့သော ‘ကိုယ်ကျိုးမငဲ့သည့်’ လူများသည် ၎င်းတို့ကိုအသက်ပေးသည့် ဘုရားသခင်ကိုမူ မည်သည့်အခါတွင်မျှ အလေးမထားခဲ့ကြပေ။ ဘုရားသခင်၏ ကိုယ်ကျိုးမငဲ့ခြင်းနှင့် ဆန့်ကျင်စွာ၊ လူသား၏ ကိုယ်ကျိုးမငဲ့မှုသည် တစ်ကိုယ်ကောင်းဆန် လာပြီး စက်ဆုပ်ရွံရှာဖွယ် ဖြစ်လာသည်။ လူသားက ယုံကြည်သည့် ကိုယ်ကျိုးမငဲ့မှုသည် အနှစ်မဲ့ပြီး သဘာဝမကျပေ၊ ဖောက်ပြန်ကာ၊ ဘုရားသခင်နှင့် သဟဇာတမဖြစ်သကဲ့သို့၊ ဘုရားသခင်နှင့် ဆက်နွှယ်ခြင်း မရှိပေ။ လူ၏ ကိုယ်ကျိုးမငဲ့ခြင်းသည် မိမိကိုယ်ကိုယ်အတွက် ဖြစ်သော်လည်း၊ ဘုရားသခင်၏ ကိုယ်ကျိုးမငဲ့ခြင်းသည် သူ၏အနှစ်သာရ၏ စစ်မှန်သည့် ဖော်ပြချက် ဖြစ်ပေသည်။ လူသည် ဘုရားသခင်၏ စဉ်ဆက်မပြတ် ထောက်ပံ့မှုခံရသည်မှာ ဘုရားသခင်၏ ကိုယ်ကျိုးမငဲ့မှုကြောင့် အတိအကျ ဖြစ်ပေသည်။ ယနေ့ငါပြောသည့် ဤအကြောင်းအရာနှင့် ပတ်သက်၍ သင်တို့အနေဖြင့် အလွန် စိတ်ထိခိုက်ခြင်း ရှိကောင်း ရှိမည်မဟုတ်သကဲ့သို့၊ ထောက်ခံမှုဖြင့် ခေါင်းညိတ်ရုံမျှ ညိတ်နေကြသော်လည်း၊ သင်၏နှလုံးသားထဲတွင် ဘုရားသခင်၏ စိတ်နှလုံးကို နားလည်ဖို့ ကြိုးစားသည့်အခါတွင်၊ သင်သည် ဤအရာကို အမှတ်တမဲ့ သိရလိမ့်မည်။ သင့်အတွက် ဘုရားသခင်၏ ချစ်ခြင်းမေတ္တာသည်သာ အခြေအနေပေါ် မမူတည်သကဲ့သို့ ပြစ်မျိုး မှဲ့မထင်သောကြောင့်၊ ဤလောကကြီးထဲ၌ သင်ခံစား သိရှိနိုင်သော လူများ၊ ကိစ္စရပ်များနှင့် အမှုအရာများ အားလုံးအထဲတွင် ဘုရားသခင်၏ ကိုယ်ကျိုးမငဲ့ခြင်းသည်သာ စစ်မှန်ပြီး ခိုင်မာသည် ဟူ၍ ဖြစ်သည်။ ဘုရားသခင်မှလွဲ၍၊ အခြားမည်သူမဆို၏ ကိုယ်ကျိုးမငဲ့မှုဟုခေါ်သော အရာသည် အယောင်ဆောင်ထားခြင်း ဖြစ်သည်၊ အပေါ်ယံဖြစ်ပြီး အစစ်အမှန်မဟုတ်ပေ။ ယင်းသည် ရည်မှန်းချက်တစ်ခု၊ ရည်ရွယ်ချက်အချို့ရှိသည်၊ အပေးအယူသဘော ပါရှိပြီး၊ စမ်းသပ်ခြင်းကို မခံနိုင်ပေ။ ယင်းသည် ညစ်ညူးကာ စက်ဆုပ်ဖွယ် ဖြစ်သည်ဟုပင် သင်တို့ ပြောနိုင်သည်။ ဤစကားများနှင့်ပတ်သက်၍ သင်တို့ သဘောတူကြပါသလော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၁)) ဘုရားနှုတ်ကပတ်တော်ရဲ့ စာကြောင်းတိုင်းက ကျွန်တော့်နှလုံးသားကို ထိုးဖောက်သွားတယ်။ အထူးသဖြင့် ဒီနှုတ်ကပတ်တော်တွေပေါ့။ “လူသားမျိုးနွယ်သည် ရုပ်ဝတ္ထုလောကထဲတွင် အသက်ရှင်၏။ သင်သည် ဘုရားသခင်နောက်ကို လိုက်ကောင်း လိုက်နိုင်သော်လည်း၊ ဘုရားသခင်သည် သင့်ကို မည်သို့ထောက်ပံ့ပေးသည်၊ မည်သို့ချစ်ပြီး မည်သို့ အရေးထားသည်ကို မည်သည့်အခါမျှ သင် မမြင် သို့မဟုတ် နားမလည်ပေ။ သို့ဆိုလျှင် မည်သည့်အရာကို သင်မြင်သနည်း။ သင့်ကို ချစ်မြတ်နိုးသည့်...သွေးသားရင်းချာ ဆွေမျိုးများကို သင်မြင်သည်။...သင်ချစ်သည့် လူများနှင့် အမှုအရာများနှင့် ပတ်သက်၍ သင် ဂရုစိုက်သည်။” ဘုရားပြောတာ မှန်တယ်။ တရုတ်ကွန်မြူနစ်ပါတီ ရဲတပ်ဖွဲ့ရဲ့ လိုက်လံဖမ်းဆီးတာကို ကျွန်တော် ခံရကတည်းက ညီအစ်ကိုမောင်နှမတွေက ကျွန်တော့်ကို အမြဲ ဧည့်ခံပေးခဲ့ကြတယ်၊ အန္တရာယ်ရှိတဲ့ကြားကနေတောင် သူတို့က ကျွန်တော့်ကို တခြားနေရာ ရွှေ့ပြောင်းပေးခဲ့ကြတာ။ ဒါတွေအားလုံးက ဘုရားသခင်ရဲ့ ချစ်ခြင်းမေတ္တာပါပဲ။ အထူးသဖြင့် ကျွန်တော် အိမ်ကနေ ထွက်ခွာလာခါစတုန်းက ဇနီးနဲ့ ကလေးအကြောင်း ခဏခဏ တွေးမိခဲ့ပြီး ရင်ထဲမှာ နာကျင်မှုတွေ၊ အားနည်းမှုတွေနဲ့ ပြည့်နှက်နေခဲ့တာ။ ကျွန်တော့်ကို သမ္မာတရား နားလည်ပြီး ရှေ့ဆက်ဖို့ ယုံကြည်ခြင်းရှိနိုင်စေရင်းနဲ့ ဆက်တိုက် ရေလောင်းပေးပြီး ဉာဏ်အလင်းပေးခဲ့တာက ဘုရားနှုတ်ကပတ်တော်တွေပါပဲ။ ကျွန်တော် တာဝန်ထမ်းဆောင်နေတဲ့ လွန်ခဲ့တဲ့ နှစ်အနည်းငယ်အတွင်းမှာ ဘုရားသခင်က ကျွန်တော့်အတွက် လူတွေ၊ အဖြစ်အပျက်တွေ့နဲ့ အမှုအရာတွေ အမျိုးမျိုးကို စီစဉ်ပေးခဲ့ပြီး ဘုရားနှုတ်ကပတ်တော်တွေကို တွေ့ကြုံခံစားစေကာ အသက်တာ အတန်အသင့် တိုးတက်စေခဲ့ပါတယ်။ ကျွန်တော် ဘုရားသခင်ဆီကနေ အများကြီး ရရှိခဲ့တာပါလား။ ဒါပေမဲ့ ကျွန်တော် ဝရမ်းပြေးစာရင်းမှာ မပါဘူး၊ တခြားနေရာသွားပြီး သူတို့နဲ့ ပြန်ဆုံစည်းလို့ရတယ်ဆိုတဲ့စာ အိမ်ကနေ ရောက်လာတဲ့အခါ ကျွန်တော် ပထမဆုံး တွေးမိတာက ဇနီးနဲ့ သမီးအကြောင်းဖြစ်ခဲ့တယ်။ ဇနီးဆီ ပြန်သွားသရွေ့တော့ အိမ်ထောင်ရေးကို အဖတ်ဆယ်နိုင်မယ်လို့ ကျွန်တော် ထင်ခဲ့တာ။ ဒါကြောင့် ကျွန်တော် စိတ်မလှုပ်ရှားဘဲ မနေနိုင်အောင်ဖြစ်ခဲ့ပြီး မိသားစုဆီ ချက်ချင်းပြန်ဖို့ တောင့်တခဲ့တယ်။ ဒါက ကျွန်တော့်စိတ်နှလုံးထဲမှာ ဇနီးနဲ့ သမီးပဲ ရှိတယ်၊ ဘုရားသခင်ရဲ့ နေရာ မရှိဘူးဆိုတာကို သက်သေပြနေတာပဲ။ ကျွန်တော့်အပေါ်ထားတဲ့ ဘုရားသခင်ရဲ့ ချစ်ခြင်းမေတ္တာက ဘယ်လောက်ကြီးမားတယ်ဆိုတာနဲ့ ကျွန်တော် ဘုရားသခင်ကို ပြန်ပေးဆပ်တာ ဘာမှမရှိသလောက်ပဲဆိုတာကို တွေးမိပြီး စိတ်နှလုံးထဲမှာ အရမ်း အပြစ်ရှိသလို ခံစားရပြီး နောင်တရမိတယ်။ ကျွန်တော့်ရဲ့ အကြွေးတင်နေသလို ခံစားချက်ကြောင့် မျက်ရည်တွေ ထိန်းမနိုင်သိမ်းမရ ကျလာပြီး အရမ်း တစ်ကိုယ်ကောင်းဆန်ပြီး လူ့သဘာဝ ကင်းမဲ့တဲ့အတွက် ကိုယ့်ကိုယ်ကိုယ် မုန်းတီးမိတယ်။ လူသားမျိုးနွယ်အတွက် ဘုရားသခင်ရဲ့ ချစ်ခြင်းမေတ္တာက စစ်မှန်တယ်၊ ကိုယ်ကျိုးမငဲ့ဘူး၊ သန့်ရှင်းတယ်၊ အညစ်အကြေးတွေ မရှိဘူး၊ အပြန်အလှန်အနေနဲ့ ဘာကိုမှ မတောင်းဆိုဘူး။ ဒါပေမဲ့ လူသားတွေရဲ့ အချစ်ကတော့ လုံးဝ အပေးအယူဆန်ပြီး မသန့်ရှင်းဘူး၊ အတုအယောင် ခံစားချက်တွေ၊ တစ်ကိုယ်ကောင်းဆန်မှုတွေနဲ့ ပြည့်နှက်နေတာ။ အိမ်ထောင်ရေးကို အဖတ်ဆယ်ဖို့ ကျွန်တော် အိမ်ပြန်ချင်ခဲ့တဲ့အချိန်ကလိုပေါ့၊ အဲဒီနောက်ကွယ်မှာ တစ်ကိုယ်ရေ ရည်ရွယ်ချက်တွေ ရှိနေတယ်။ အိမ်ထောင်ရေး ပြိုကွဲပြီးရင် ကျွန်တော် အထီးကျန်တဲ့ဘဝနဲ့ ရှင်သန်ရမှာ၊ မိသားစုပေးတဲ့ နွေးထွေးမှုနဲ့ ပျော်ရွှင်မှုကို ဘယ်တော့မှ ခံစားရတော့မှာ မဟုတ်ဘူးဆိုပြီး ကျွန်တော် စိုးရိမ်ခဲ့တာ။ ဇနီးက ကွာရှင်းချင်တာကလဲ သူ့အနာဂတ်အတွက် စိတ်ပူတာကို အခြေခံတာပဲ။ ကျွန်တော် အိမ်မှာရှိတုန်းက ဇနီးက ခဏခဏ ပြောတတ်တယ်။ “ရှင်သာ ကျွန်မကို ဂရုမစိုက်ပြီး၊ ကောင်းကောင်း မဆက်ဆံရင် ရှင့်ကို ကျွန်မ ထားခဲ့တာ ကြာလှပြီ” လို့ ဒါက တကယ်ကို လက်တွေ့အရှိတရားတစ်ခု ဖြစ်လာခဲ့ပြီ။ ကျွန်တော်က သူ့ဘေးမှာ အမြဲ မရှိနေပေးနိုင်တော့ သူက ကျွန်တော့်ကို ထားသွားတော့မှာပေါ့။ ကျွန်တော့်အပေါ်ထားတဲ့ ဇနီးရဲ့ အချစ်က ဘယ်တုန်းကမှ မစစ်မှန်ခဲ့ဘူး။ အဲဒါက အပေးအယူ သဘောပါတယ်။ တစ်ချိန်တည်းမှာပဲ ကျွန်တော် တွေးမိတယ်၊ “ဇနီးက သမ္မာတရားကို မလိုက်စားဘဲ လောကီရေစီးကြောင်းကိုပဲ အာရုံစိုက်နေတာ။ ကျွန်တော့်ရှေ့မှာ အပျက်သဘောစကားတွေ ခဏခဏ ပြောတယ်၊ ကျွန်တော့်ကို ဆွဲထားတယ်၊ ပြီးတော့ ကောင်းမွန်တဲ့ ရုပ်ပိုင်းဆိုင်ရာ ဘဝတစ်ခုကို တောင်းဆိုတယ်။ တကယ်တော့ ဇနီးက မယုံကြည်သူပဲ။ သူက စည်းစိမ်ဥစ္စာနဲ့ ပျော်ပါးမှုကို လိုက်စားပြီး လောကီသားတွေရဲ့ လမ်းကို လျှောက်နေတာ။ အဲဒီအတောအတွင်းမှာ ကျွန်တော်ကတော့ ဘုရားသခင်နောက်လိုက်ပြီး သမ္မာတရား လိုက်စားတဲ့လမ်းကို လျှောက်ချင်တာ။ ကျွန်တော်တို့က သဟဇာတမဖြစ်ဖို့ ကံပါလာတာဖြစ်ပြီး ကျွန်တော်တို့ အတင်း အတူနေကြရင်၊ ပျော်ရွှင်မှု ရှိမှာ မဟုတ်တဲ့အပြင် ကျွန်တော့်အပေါ် အဆုံးမရှိတဲ့ ဆင်းရဲဒုက္ခ ရောက်လာမှာပဲ” လို့ပေါ့။ အိမ်ကမထွက်ခင်တုန်းက ဇနီးနဲ့ဖြစ်ခဲ့တဲ့ ငြင်းခုံမှုတွေ၊ ပဋိပက္ခတွေက ကျွန်တော့်မှတ်ဉာဏ်ထဲမှာ ကွက်ကွက်ကွင်းကွင်း ရှိနေတုန်းပဲ။ အခု ကျွန်တော် အိမ်ပြန်ဖို့ ရွေးချယ်လိုက်ရင် အိမ်ထောင်ရေးကို အဖတ်ဆယ်ကောင်း ဆယ်နိုင်မှာဖြစ်ပေမဲ့ အရင်သုံးနှစ်တုန်းကလိုပဲ ဇာတိပကတိ ခံစားချက်တွေထဲမှာ ပိတ်မပြီး၊ သမ္မာတရားကို လိုက်စားဖို့၊ တာဝန်ထမ်းဆောင်ဖို့ စိတ်မပါဘဲ ဖြစ်သွားမှာ၊ ကယ်တင်ခံရဖို့ဆိုတာကတော့ ဝေလာဝေးပေါ့။ ဒါ့အပြင် ကွာရှင်းလိုက်တာက သမီးလေးကို ဘယ်လို ထိခိုက်နာကျင်စေမလဲ ဒါမှမဟုတ် အနာဂတ်မှာ အခက်အခဲတွေ ပိုလို့တောင် သူ ဘယ်လိုခံစားရမယ်ဆိုတာကို ကျွန်တော် အမြဲ စိုးရိမ်ခဲ့တယ်။ ဒါပေမဲ့ တကယ်တမ်းကျတော့ ဒီအရာတွေက ကျွန်တော် ဆုံးဖြတ်ရမယ့်အရာတွေ မဟုတ်ပါဘူး၊ ဘာလို့လဲဆိုတော့ မိဘတွေက သားသမီးတွေကို ရုပ်ပိုင်းဆိုင်ရာအရပဲ ကူညီစောင့်ရှောက်ပေးနိုင်တာလေ။ ဒါပေမဲ့ ကလေးတစ်ယောက်ရဲ့ ကံကြမ္မာ ဘယ်လိုဖြစ်လာမယ်၊ ဘယ်လို ဆင်းရဲဒုက္ခ ခါးစည်းခံရမယ်၊ ဘယ်လို ကောင်းချီးတွေ ရမယ်ဆိုတာကတော့ ဘုရားသခင်က ကြိုတင်သတ်မှတ်၊ စီစဉ်ထားပြီးသားပါ။ ကျွန်တော်က သမီးနဲ့ပတ်သက်ပြီး အမြဲ စိတ်ပူတတ်တယ်၊ ဒါကလည်း ဘုရားသခင်ရဲ့ အချုပ်အခြာအာဏာအပေါ် ကျွန်တော့်ရဲ့ ယုံကြည်ခြင်း အားနည်းတာပါပဲ။ ဒါတွေအားလုံးကို နားလည်ပြီးတဲ့နောက်မှာ သမီးကို ဘုရားသခင်လက်ထဲ အပ်နှံဖို့ ကျွန်တော် ဆန္ဒရှိလာတယ်။ နောက်ပိုင်းမှာ ယောက္ခမက သမီးလေး အဆင်ပြေတယ်ဆိုတာနဲ့ အသင်းတော် ဓမ္မတေး ၁၀ ပုဒ်တောင် သူ တတ်နေပြီဖြစ်ပြီး ဘုရားကို ချီးမွမ်းဖို့ ကတောင်ကတတ်နေပြီလို့ ပြောတဲ့ စာတစ်စောင်ပို့လာတယ်။ ကျွန်တော့်ရဲ့ စိုးရိမ်မှုတွေက မလိုအပ်ဘူးဆိုတာ သဘောပေါက်လိုက်တယ်။ ကျွန်တော် ဘုရားသခင်ဆီ ဆုတောင်းခဲ့တယ်၊ အိမ်ထောင်ရေးရဲ့ ဘောင်ခတ်တာကို ခံမှာမဟုတ်တဲ့အကြောင်း၊ သမ္မာတရားကို ကောင်းကောင်း လိုက်စားပြီး တာဝန်တွေကို ထမ်းဆောင်မဲ့အကြောင်း သစ္စာဆိုရင်းနဲ့ပေါ့။ ၂၀၂၃ ခုနှစ်၊ အောက်တိုဘာလမှာ ကျွန်တော့်ဇနီးက မယုံကြည်သူအနေနဲ့ သတ်မှတ်ခံရပြီး အသင်းတော်ကနေ ရှင်းလင်းခံလိုက်ရတယ်ဆိုတာကို ကျွန်တော် သိလိုက်ရတယ်၊ ဒါပေမဲ့ ကျွန်တော် အတော်လေး စိတ်အေးချမ်းနေတယ်။ ပြီးတော့ သူ့ကြောင့် ကျွန်တော့်တာဝန်တွေကို စွန့်လွှတ်တာမျိုး မဖြစ်ရအောင် ကာကွယ်ပေးတဲ့ ဘုရားသခင်ကို ကျေးဇူးတင်ခဲ့တယ်။

အဲဒီနောက်မှာ ကျွန်တော် မသုံးသပ်ဘဲမနေနိုင်အောင် ဖြစ်ခဲ့တယ်။ “ဘာလို့များ ငါက ပျော်ရွှင်တဲ့ အိမ်ထောင်ရေးနဲ့ မိသားစု ရှိတာကို ငါ့ဘဝရဲ့ လိုက်စားမှုအဖြစ် အမြဲ သဘောထားပြီး၊ ဒါတွေကို ထိန်းသိမ်းဖို့ အစွမ်းကုန် ကြိုးစားခဲ့ရတာလဲ။ ဒီပြဿနာရဲ့ အဓိက အကြောင်းအရင်းက ဘာလဲ” လို့ပေါ့။ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်လိုက်ပါတယ်။ “‘မြင့်မြတ်သော အမျိုးသားရေးဝါဒ စိတ်ဓာတ်’ ၏ နှစ်ထောင်ပေါင်းများစွာမှတစ်ဆင့် လူ့စိတ်နှလုံးထဲတွင် နက်ရှိုင်းစွာ ကျန်ရစ်ခဲ့သော အဆိပ်အတောက်များနှင့် မြေရှင်ပဒေသရာဇ်စနစ်ဆန်သော အတွေးအခေါ်တို့သည် လူတို့ကို ချည်နှောင်ပြီး သံကြိုးခတ်ထားသည်။ လူတို့ကို စိုးစဉ်းမျှ လွတ်လပ်ခွင့်မရှိ ဖြစ်သွားစေသည်၊ ရည်မှန်းချက်နှင့် ဇွဲလုံ့လကင်းမဲ့ကာ တိုးတက်လိုစိတ်လည်း မရှိဖြစ်သွားစေသည်။ ထိုအစား အပျက်သဘောဆောင်၍ နောက်ပြန်ဆုတ်ကာ ကျွန်စိတ်ဓာတ်တွင် နစ်မြုပ်သွားစေသည်။ ဤဓမ္မဓိဋ္ဌာန်ကျသော အကြောင်းရင်းများသည် လူသားမျိုးနွယ်၏ အတွေးအခေါ်ပိုင်းဆိုင်ရာ ရှုမြင်ပုံ၊ ရည်သန်မျှော်မှန်းချက်များ၊ ကိုယ်ကျင့်တရားနှင့် စိတ်သဘောထားတို့အပေါ် ဖျောက်ဖျက်၍မရသော ညစ်ပတ်ပြီး ရုပ်ဆိုးသည့် အမည်းစက်ကို ထင်စေခဲ့သည်။ လူသားများသည် အကြမ်းဖက်မှု၏ အမှောင်လောကတွင် နေထိုင်နေကြပုံရပြီး ၎င်းတို့ထဲမှ မည်သူမျှ ယင်းကို ကျော်လွှားရန် မစဉ်းစားသကဲ့သို့ စံပြကမ္ဘာတစ်ခုသို့ ကူးပြောင်းရန်လည်း မစဉ်းစားကြပေ။ ထိုအစား ၎င်းတို့သည် မိမိတို့၏ ဘဝကံကြမ္မာအပေါ် စိတ်ကျေနပ်မှုဖြင့် နေ့ရက်များကို ကုန်ဆုံးကြသည်၊ ကလေးများ မွေးဖွားပြီး ပြုစုပျိုးထောင်ခြင်းကိုလည်းကောင်း၊ ကြိုးစားခြင်းကိုလည်းကောင်း၊ ချွေးထွက်ခြင်းကိုလည်းကောင်း၊ မိမိတို့၏ အလုပ်ကို လုပ်ကိုင်ခြင်းကိုလည်းကောင်း၊ သက်သောင့်သက်သာရှိပြီး ပျော်ရွှင်သော မိသားစု၊ အိမ်ထောင်ရေး ချစ်ခင်တွယ်တာမှု၊ သို့မဟုတ် သားသမီးဝတ်ကျေပွန်သော သားသမီးများ၊ ဘဝနေဝင်ချိန်၌ သာယာချမ်းမြေ့မှုနှင့် မိမိတို့၏ ဘဝကို အေးချမ်းစွာ နေထိုင်ကုန်ဆုံးမှုတို့ကိုလည်းကောင်း ရှိခြင်းအား အိပ်မက်မက်ကြသည်...နှစ်ပေါင်း ထောင်သောင်းချီ၍ လူတို့သည် ဤနည်းလမ်းဖြင့် မိမိတို့၏ အချိန်ကို ဖြုန်းတီးနေခဲ့ကြပြီး မည်သူမျှ လူ့ဘဝတစ်ခုလုံးထဲတွင် အခမ်းနားဆုံးသော ဘဝကို မဖန်တီးဘဲ ဤအမှောင်လောကတွင် အချင်းချင်း သတ်ဖြတ်ခြင်း၊ ကျော်ကြားမှုနှင့် အကျိုးအမြတ်အတွက် ပြိုင်ဆိုင်ခြင်းနှင့် တစ်ဦးနှင့်တစ်ဦး ကောက်ကျစ်စဉ်းလဲခြင်းတို့ကိုသာ ရည်ရွယ်လုပ်ဆောင်နေကြသည်။ ဘုရားသခင်၏ ရည်ရွယ်ချက်များကို မည်သူက ရှာဖွေခဲ့ဖူးသနည်း။ ဘုရားသခင်၏ အလုပ်ကို မည်သူက အလေးထားခဲ့ဖူးသနည်း။ အမှောင်၏ စွမ်းအား သက်ရောက်နေသော လူတို့၏ အစိတ်အပိုင်းအလုံးစုံသည် လူ့သဘာဝ ဖြစ်လာခဲ့သည်မှာ ကြာပြီဖြစ်သဖြင့် ဘုရားသခင်၏ အလုပ်ကို ဆောင်ရွက်ရန် အတော်အတန် ခက်ခဲပြီး လူတို့သည် ယနေ့ ဘုရားသခင်က ၎င်းတို့အား အပ်နှံထားသည့်အရာအပေါ် အလေးမမူကြတော့ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၃)) ကျွန်တော်က လူတွေ ဘာကြောင့် အသက်ရှင်ရသလဲ၊ ဘယ်လိုနေမှ အဓိပ္ပာယ်ရှိပြီး တန်ဖိုးရှိမလဲ ဆိုတာကို မသိဘဲနဲ့ “အတူတကွ လက်တွဲပြီး ကြီးပြင်းခြင်း” တို့၊ “ဇနီးမောင်နှံ အေးအတူပူအမျှ ချစ်ချစ်ခင်ခင်နေတာ” တို့လို စာတန်သွတ်သွင်းပေးတဲ့ ရိုးရာယဉ်ကျေးမှု အတွေးအခေါ်တွေရဲ့ အဆိပ်ခတ်တာကို ကျွန်တော် ခံထားရတယ်ဆိုတာပါပဲ။ အဲဒါကြောင့် အိမ်ထောင်ရေးသာယာပြီး မိသားစု ပျော်ရွှင်တာကို ကျွန်တော် လိုက်စားတဲ့ ပန်းတိုင်တွေအဖြစ် သဘောထားခဲ့မိတယ်ဆိုတာကို ဘုရားနှုတ်ကပတ်တော်တွေကနေ ကျွန်တော် နားလည်သွားတယ်။ ငယ်ငယ်တုန်းက နွေးထွေးတဲ့ မိသားစု အခြေအနေကို မိဘတွေက မပေးခဲ့လို့ သနားစရာကောင်းတယ်လို့ ခံစားခဲ့ရပြီး မိသားစု စုံစုံလင်လင်ရှိတာကို ပျော်ရွှင်မှုရဲ့ သင်္ကေတအဖြစ် မှတ်ယူခဲ့တာကို ကျွန်တော် သတိရမိတယ်။ အိမ်ထောင်ကျပြီးတဲ့နောက်မှာ ဇနီးရဲ့ ဂရုစိုက်မှုနဲ့ အလေးထားမှုတွေ၊ မိသားစုနဲ့ သမီးလေး ပေးတဲ့ ပျော်ရွှင်မှုတွေကို ခံစားရတော့ ကျွန်တော့်ရဲ့ အိမ်ထောင်ရေး ပျော်ရွှင်မှုကို ထိန်းသိမ်းဖို့အတွက် တစ်ဘဝလုံး ပုံအောချင်ခဲ့တယ်။ ဘုရားသခင်ကို ယုံကြည်ပြီးတဲ့နောက် အသင်းတော်မှာ တာဝန်ထမ်းဆောင်နေပေမဲ့ စိတ်နှလုံးက အိမ်ရောက်နေခဲ့တယ်။ ဇနီးသည်နဲ့ ကလေးနဲ့ ပြန်ဆုံစည်းဖို့အတွက် အမြန်ပြန်သွားဖို့ကိုပဲ တွေးနေခဲ့ပြီး ကျွန်တော့်တာဝန်မှာ ဟန်ဆောင်လုပ်ပြရုံလုပ်ပြခဲ့တယ်။ တစ်ခါတလေ တာဝန်နဲ့ အလုပ်များလွန်းလို့ ဇနီးကို လျစ်လျူရှုမိပြီး အိမ်ပြန်ရောက်တဲ့အခါ အဲဒါကို ပြန်အစားပေးဖို့ ကြိုးစားခဲ့တယ်။ ဇနီးက ဘာစားချင်ချင်၊ ဘာဝယ်ချင်ချင်၊ ဘယ်သွားချင်ချင်၊ သူ့တောင်းဆိုမှုတွေက ယုတ္တိမရှိရင်တောင်မှ ဖြည့်ဆည်းပေးဖို့ ကျွန်တော် အစွမ်းကုန် ကြိုးစားခဲ့တာ။ သူ့ကို စိတ်ကျေနပ်စေဖို့ နည်းမျိုးစုံ ကြိုးစားခဲ့တယ်။ နောက်ပိုင်းမှာ ရဲတွေရဲ့ ဖမ်းဆီးမှုတွေကြောင့် သုံးနှစ်ကြာ အိမ်မပြန်နိုင်ခဲ့ဘဲ ဇနီးက ကွာရှင်းဖို့ အမှုဖွင့်ချင်လာတယ်။ ကွာရှင်းလိုက်ရင် ကျွန်တော် ပင်ပင်ပန်းပန်း တည်ဆောက်ထားတဲ့ အိမ်လေး ဆုံးရှုံးသွားမှာ စိုးရိမ်လို့ အိမ်ထောင်ရေးကို အဖတ်ဆယ်ဖို့ အိမ်ပြန်ချင်ခဲ့တယ်။ အကြိမ်အတော်များများမှာ ကျွန်တော့်တာဝန်တွေကို စွန့်လွှတ်ပြီး ဘုရားသခင်ကို သစ္စာဖောက်ခါနီးတောင် ဖြစ်ခဲ့တယ်။ ပြန်တွေးကြည့်ရင် ကျွန်တော် တကယ်ကို အန္တရာယ်များခဲ့တာပဲ။ ပျော်ရွှင်တဲ့ အိမ်ထောင်နဲ့ သဘောညီညွှတ်တဲ့ မိသားစုကို လိုက်စားတဲ့ အတွေးအခေါ်တွေနဲ့ အမြင်တွေက ကျွန်တော့်ကို ချည်နှောင်ထားခဲ့တယ်၊ အိမ်ထောင်နဲ့ မိသားစုကို အိမ်ထောင်ရေးနဲ့ မိသားစုကို ဖန်ဆင်းခံတွေရဲ့ တာဝန်ထက် ပိုအရေးကြီးတယ်လို့ မြင်စေခဲ့ပြီး၊ အဲဒါက အချိန်အများကြီး ဖြုန်းစေပြီးတော့ ဘုရားသခင်ကို ယုံကြည်တဲ့ ခုနစ်နှစ်၊ ရှစ်နှစ်တာကာလမှာ သမ္မာတရား လက်တွေ့ကျမှုထဲကို သိပ်မဝင်ရောက်အောင် ဖြစ်စေခဲ့တယ်ဆိုတာကို ခုချိန်မှာ ကျွန်တော် ရှင်းရှင်းလင်းလင်း မြင်သွားတယ်။ အရင်တုန်းကတော့ ဇနီးအပေါ်ကောင်းပြီး ဒီမိသားစုအတွက် ကြိုးစားအားထုတ်သရွေ့ အိမ်ထောင်ရေး သာယာမယ်လို့ ကျွန်တော် အမြဲ ယုံကြည်ခဲ့တာ။ ဒါကြောင့် ဇနီး စိတ်တိုင်းကျဖို့ နည်းလမ်းပေါင်းစုံနဲ့ ကြိုးစားခဲ့တယ်၊ အဲဒီလိုလုပ်ပြီးတော့ အိမ်ထောင်ရေးကို အဖတ်ဆယ်ဖို့ မျှော်လင့်ရင်းနဲ့ပေါ့၊ ဒါပေမဲ့ နောက်ဆုံးတော့ ဇနီးက ကျွန်တော့်ကို ထားသွားတုန်းပဲဖြစ်ခဲ့တယ်။ ကျွန်တော့်အပေါ် ဇနီးရဲ့ ကြင်နာမှုက ကျွန်တော် စိုက်ထုတ်ခဲ့တဲ့ အားထုတ်မှုတွေနဲ့ သူ့အတွက် ကျွန်တော် ပေးဆပ်ခဲ့တဲ့ အဖိုးအခတွေကြောင့်ပါ၊ သူ့စိတ်တိုင်းကျဖို့အတွက် ကျွန်တော့်ရဲ့ သိက္ခာနဲ့ ဂုဏ်ကိုချပြီး အောက်ကျို့ခံခဲ့လို့တောင် ဖြစ်နိုင်တယ်။ ဒါပေမဲ့ အခုတော့ ကျွန်တော် ပြခဲ့တဲ့ ကြင်နာမှုကို သူ မခံစားရတော့တဲ့အခါ နောက်လူရှာလို့ရအောင် ကွာရှင်းဖို့ စိတ်ထက်သန်လာခဲ့တယ်။ ကျွန်တော်တို့ရဲ့ အိမ်ထောင်ရေးက လုံးဝကို အပေးအယူဆန်ခဲ့တယ်။ ရစရာတစ်ခုခုရှိတဲ့အခါ ကျွန်တော်တို့ကြားမှာ အချစ်နဲ့ ချိုမြိန်မှုတွေ ရှိခဲ့ပေမဲ့ အမြတ်ထုတ်ဖို့ တန်ဖိုးရှိတဲ့အရာ တစ်ခုမှမရှိတဲ့အခါကျတော့ ကျွန်တော် ကန်ထုတ်ခံလိုက်ရတာပဲ။ ဒီကိစ္စမှာ ဘာပျော်ရွှင်မှုရှိလို့လဲ။ ဒါတွေကို ပြန်တွေးကြည့်တော့ ဒီနှစ်တွေတစ်လျှောက် ကျွန်တော့်ရဲ့ အလုပ်ကြိုးစားမှုနဲ့ စတေးတာတွေက စစ်မှန်တဲ့အချစ်နဲ့ ပျော်ရွှင်မှုကို မပေးနိုင်ခဲ့ဘဲ၊ အဲဒီအစား အပြန်အလှန်အနေနဲ့၊ နှလုံးကြေကွဲမှုနဲ့ နာကျင်မှုကိုပဲ ကျွန်တော်ရခဲ့တယ်။ အဲဒီအခါမှပဲ လင်နဲ့မယားကြားက အချစ်နဲ့ အိမ်ထောင်ရေး ပျော်ရွှင်မှုဆိုတဲ့ အယူအဆဟာ လူတွေကို အထင်အမြင်မှားစေဖို့ စာတန်အသုံးပြုတဲ့ အပေါ်ယံရွှေမှုန်ကြဲထားတဲ့ ကျည်ဆန်သက်သက်၊ မုသားနဲ့ လှည့်ဖြားမှုသက်သက်ပဲဆိုတာကို ကျွန်တော် သဘောပေါက်လိုက်တယ်။ ဒီနှစ်တွေတစ်လျှောက် အိမ်ထောင်ရေး သာယာမှုကို ကျွန်တော် လိုက်စားခဲ့တဲ့ တန်ဖိုးက ကြီးမားလွန်းပြီး လုံးဝကို မတန်ပါဘူးဗျာ။ ကျွန်တော် ဘုရားသခင်ကို ယုံကြည်ပေမဲ့ သမ္မာတရားကို မလိုက်စားဘဲ အိမ်ထောင်ရေး သာယာမှုကိုပဲ ရှာဖွေခဲ့တယ်။ ဒီကိစ္စမှာ ကျွန်တော် စာတန်ရဲ့ လှည့်ကွက်ထဲ မိသွားခဲ့တာ။ ကျွန်တော့်အချိန်နဲ့ အားအင်အားလုံးကို ဇနီး စိတ်တိုင်းကျဖို့နဲ့ အိမ်ထောင်ရေးကို ထိန်းသိမ်းဖို့မှာပဲ သုံးခဲ့တော့၊ ရသင့်တဲ့ သမ္မာတရားကို မရရှိခဲ့ဘူး၊ ထမ်းဆောင်သင့်တဲ့ တာဝန်တွေကို မဖြည့်ဆည်းနိုင်ခဲ့ဘူး။ ဒါက ကျွန်တော့် အသက်တာ တိုးတက်မှုကို နှောင့်နှေးစေရုံတင်မကဘူး ဘုရားသခင်ရဲ့ မျှော်လင့်ချက်တွေကိုလည်း စိတ်ပျက်စေခဲ့မိတယ်။ ကျွန်တော် တကယ်ကို မိုက်မဲခဲ့တာပဲ။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး၊ လူတွေ ဘဝမှာ ဘာကို လိုက်စားသင့်တယ်ဆိုတာနဲ့ပတ်သက်ပြီး နားလည်မှုတချို့ ရရှိလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဖန်ဆင်းခံ သတ္တဝါတစ်ဦး ဖြစ်သည်။ သင်သည် ဘုရားသခင်ကို ကိုးကွယ်သင့်ပြီး အဓိပ္ပါယ်ရှိသော အသက်တာကို လိုက်စားရှာဖွေသင့်သည်မှာ အမှန်ပင် ဖြစ်ပေသည်။ အကယ်၍ သင်သည် ဘုရားသခင်ကို မကိုးကွယ်ဘဲ ညစ်ညမ်းသော သင်၏ ဇာတိပကတိအထဲ၌ အသက်ရှင်ပါက၊ သင်သည် လူ့အသွင်အပြင်ဖြင့် သားရဲတိရစ္ဆာန် တစ်ကောင်သာ ဖြစ်သည်မဟုတ်လော။ သင်သည် လူသားတစ်ဦး ဖြစ်သည့်အတွက်၊ သင့်ကိုယ်သင် ဘုရားသခင်အတွက် အသုံးခံသင့်ပြီး ဆင်းရဲဒုက္ခအားလုံးကို ခံရပ်သင့်ပေသည်။ သင်သည် ယနေ့ခံစားရသော ဆင်းရဲဒုက္ခအနည်းငယ်ကို ဝမ်းမြောက်စွာနှင့် အသေအချာ လက်ခံသင့်ပြီး ယောဘနှင့် ပေတရုကဲ့သို့ အဓိပ္ပါယ်ရှိသော အသက်တာတစ်ခုကို အသက်ရှင်သင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၂)) “လူသည် အဓိပ္ပာယ်ရှိသော အသက်တာကို နေထိုင်ရန် ရှာဖွေလိုက်လျှောက်ရမည်ဖြစ်ပြီး သူ၏ လက်ရှိအခြေအနေများဖြင့် ရောင့်ရဲမနေသင့်ပါ။ ပေတရု၏ ပုံရိပ်အတိုင်း ရှင်သန်ရန် လူသည် ပေတရုအကြောင်း အသိပညာနှင့် သူ၏ အတွေ့အကြုံများကို ပိုင်ဆိုင်ရမည်။ လူသည် ပိုမိုမြင့်မားပြီး ပိုမိုနက်နဲသိမ်မွေ့သော အရာများကို လေ့လာလိုက်စားရမည်။ သူသည် ဘုရားသခင်အား ပိုမိုလေးနက်၍ ပိုမိုဖြူစင်သော ချစ်ခြင်းအပြင် တန်ဖိုးနှင့် အဓိပ္ပာယ်ပြည့်ဝသော အသက်တာကို ရှာဖွေလိုက်လျှောက်ရမည် ဖြစ်သည်။ ဤသည်သာ အသက်ရှင်ခြင်းအကြောင်း ဖြစ်၏၊ သို့မှသာ လူသည် ပေတရုနှင့် တူမည်ဖြစ်သည်။ အကောင်းဘက်တွင် တက်ကြွထက်သန်စွာ ဝင်ရောက်ခြင်းကို သင်အာရုံစိုက်ရမည်၊ ပိုမိုလေးနက်ပြီး ပိုမိုတိကျကာ ပိုမိုလက်တွေ့ကျသည့် သမ္မာတရားများကို လျစ်လျူရှုရင်း တဒင်္ဂသာယာမှုအလို့ငှာ မတက်မကြွဖြစ်ပြီး ဒုံရင်းသို့ပြန်ဆိုက်ရန် သင့်ကိုယ်သင် ခွင့်မပြုရ။ သင့်ချစ်ခြင်းသည် လက်တွေ့ကျရမည်ဖြစ်ပြီး တိရစ္ဆာန်၏ဘဝနှင့် မခြားသည့် အကျင့်စာရိတ္တပျက်ပြားကာ ပေါ့ပေါ့တန်တန်ဘဝမှ မိမိကိုယ်ကို လွတ်မြောက်စေရန် ဖြစ်နိုင်သမျှ နည်းလမ်းတိုင်းကို သင်ရှာရမည်။ သင်သည် အဓိပ္ပာယ်ရှိသောဘဝ၊ တန်ဖိုးရှိသောဘဝကို ရှင်သန်နေထိုင်ရမည်ဖြစ်ပြီး သင့်ကိုယ်သင် အရူးလုပ်ခြင်း သို့မဟုတ် သင့်ဘဝကို ဆော့ကစားစရာ အရုပ်ကဲ့သို့ သဘောထားခြင်းတို့ကို မပြုလုပ်ရ။ စိတ်ခိုင်မာမှုရှိပြီး ဘုရားသခင်အား ချစ်သော လူတိုင်းအတွက် မရရှိနိုင်သော သမ္မာတရားများ ဆိုသည်မှာ မရှိပါ၊ သူတို့ ကြံ့ကြံ့မခံနိုင်သောအရာအတွက် တရားစီရင်မှုလည်း မရှိပါ။ သင့်အသက်တာကို မည်သို့နေထိုင်သင့်သနည်း။ ဘုရားသခင်ကို သင်မည်သို့ ချစ်သင့်ပြီး သူ့ရည်ရွယ်ချက်များကို ဖြည့်ဆည်းရန် ထိုချစ်ခြင်းကို မည်သို့အသုံးပြုသင့်သနည်း။ သင့်အသက်တာတွင် ထို့ထက်ပို၍ ကြီးမြတ်သောအရာ မရှိပါ။ အထူးသဖြင့် သင့်တွင် ထိုကဲ့သို့သော စိတ်ခိုင်မာမှုနှင့် ဇွဲလုံ့လမျိုး ရှိရမည်ဖြစ်ပြီး ထိုကြောက်တတ်သော လူပျော့လူညံ့များကဲ့သို့ မဖြစ်သင့်ပါ။ အဓိပ္ပာယ်ပြည့်ဝသော အသက်တာကို တွေ့ကြုံရန်နှင့် အဓိပ္ပာယ်ပြည့်ဝသော သမ္မာတရားများကို တွေ့ကြုံရန် သင်လေ့လာရမည်ဖြစ်ပြီး ထိုကဲ့သို့ သင့်ကိုယ်သင် ဝတ်ကျေတမ်းကျေ သဘောမထားသင့်ပေ။ သင်သတိမထားမိဘဲ သင့်အသက်တာသည် သင့်ကို ဝကွက်ချန်ထားခဲ့လိမ့်မည်၊ ယင်းနောက်တွင် ဘုရားသခင်ကိုချစ်ရန် သင်၌ ဤအခွင့်အရေးမျိုး ရှိပါဦးမည်လော။ လူသည် သေလွန်ပြီးနောက် ဘုရားသခင်အား ချစ်နိုင်ပါမည်လော။ သင့်တွင် ပေတရုကဲ့သို့ တူညီသည့် စိတ်ခိုင်မာမှုနှင့် အသိစိတ်ဓာတ်ရှိရမည်၊ သင့်အသက်တာသည် အဓိပ္ပာယ်ပြည့်ဝရမည်ဖြစ်ပြီး သင့်ကိုယ်သင် မကစားသင့်ပါ။ လူသားတစ်ဦးအနေဖြင့်သာမက ဘုရားသခင် နောက်သို့ လိုက်လျှောက်သောသူတစ်ဦးအနေဖြင့် သင်သည် စဉ်းစားသုံးသပ်ပြီး သင်၏အသက်တာကို သတိထား၍ ချဉ်းကပ်နိုင်ရမည်ဖြစ်ကာ ဘုရားသခင်ထံ သင့်ကိုယ်သင် မည်သို့ဆက်ကပ်အပ်နှံသင့်သည်၊ ဘုရားသခင်၌ ပိုမိုလေးနက်သော ယုံကြည်မှုကို မည်သို့ထားရှိသင့်သည်တို့အပြင် ဘုရားသခင်ကို သင်ချစ်သည့်အလျောက် ဘုရားသခင်အား ပိုမိုဖြူစင်စွာ၊ ပို၍လှပစွာ၊ ပိုမိုကောင်းမွန်စွာ မည်သို့ချစ်သင့်သည်တို့ကို အသေအချာ စဉ်းစားသုံးသပ်ရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေက အရမ်း ရှင်းလင်းပါတယ်။ ယုံကြည်သူတွေအနေနဲ့ ကျွန်တော်တို့က ဘုရားသခင်ကို ချစ်ဖို့နဲ့ ကိုးကွယ်ဖို့ ကြိုးစားသင့်တယ်။ ယောဘနဲ့ ပေတရုတို့လို အသက်ရှင်တာကမှ အဓိပ္ပာယ်ရှိတာပါ။ ငယ်ရွယ်တဲ့အချိန်မှာ ပေတရုက ဘုရားသခင်နောက်ကို စိတ်နှလုံးအကြွင်းမဲ့ လိုက်ခဲ့ပေမဲ့၊ သူ့မိဘတွေကတော့ သူ့ကို ထူးချွန်ပြီး အရာရှိ ဖြစ်စေချင်ခဲ့ကြတယ်။ ဒါပေမဲ့ သူက မိဘတွေရဲ့ မျှော်လင့်ချက်တွေကို သူ့ပန်းတိုင် မဖြစ်စေခဲ့ဘူး၊ သူ့ရွေးချယ်မှုတွေက မိဘတွေနဲ့ ဆက်ဆံရေးကို ထိခိုက်မလားဆိုတာကိုလည်း ဂရုမစိုက်ခဲ့ဘူး။ အဲဒီအစား ဘုရားသခင်ကို သိကျွမ်းပြီး ချစ်ဖို့ ကြိုးစားရာမှာပဲ ကိုယ့်ကိုယ်ကိုယ် ဆက်ကပ်ခဲ့တယ်၊ နောက်ဆုံးမှာ ဘုရားသခင်အတွက် ဇောက်ထိုး ကားတိုင်တင်ခံခဲ့ရပြီး ဘုရားသခင်ကို ချစ်တဲ့ စံပြတစ်ယောက် ဖြစ်လာခဲ့တယ်။ ပြီးတော့ ယောဘ ရှိသေးတယ်။ စမ်းသပ်မှုတွေ ကြုံရတဲ့အခါ ကျွဲနွားတွေ၊ သိုးတွေနဲ့ သားသမီးတွေအကုန် ဆုံးရှုံးခဲ့ရပြီး သူ့ခန္ဓာကိုယ်က အနာစိမ်းတွေ ဖုံးသွားခဲ့တဲ့အပြင်၊ သူ့မိန်းမက၊ “ဘုရားသခင်ကို စွန့်ပယ်၍ သေလော့။” (ယောဘဝတ္ထု ၂:၉)လို့ ပြောတယ်။ သူ့ဇနီး အဲဒီလိုပြောတာကို ကြားတဲ့အခါ ယောဘက ဘုရားသခင်အပေါ် ယုံကြည်ခြင်းကို ဆက်စွဲကိုင်ခဲ့ပြီး သူ့မိန်းမကို မိုက်မဲတဲ့ မိန်းမလို့ ခေါ်ပြီး အပြစ်တင်ခဲ့တယ်။ သူက ဘုရားသခင်အတွက် သက်သေခံချက်မှာ ခိုင်မာစွာ ရပ်တည်ခဲ့ပြီး စာတန်ကို အရှက်ခွဲခဲ့တယ်။ ဘုရားသခင်ကို သိကျွမ်းဖို့နဲ့ ချစ်ဖို့ ကြိုးစားတာ၊ ကိုယ့်တာဝန်တွေကို ကောင်းကောင်းလုပ်တာနဲ့ သက်သေခံချက်မှာ ခိုင်မာစွာ ရပ်တည်တာကနေတစ်ဆင့်ပဲ ဘုရားသခင်ရဲ့ အသိအမှတ်ပြုခြင်းကို ကျွန်တော်တို့ ရနိုင်တယ်ဆိုတာကို ပေတရုနဲ့ ယောဘတို့ရဲ့ အတွေ့အကြုံတွေကနေ ကျွန်တော် မြင်လိုက်ရတယ်။ ဒါက အဓိပ္ပာယ်အရှိဆုံး အသက်ရှင်နည်း တစ်ခုတည်းသော လမ်းပါပဲ။ အဲဒီနောက် ကျွန်တော် စိတ်နှလုံးကို ငြိမ်သက်စေပြီး တာဝန်တွေအတွက် ကိုယ့်ကိုယ်ကိုယ် ဆက်ကပ်ခဲ့တယ်၊ တစ်ချိန်တည်းမှာပဲ အတွေ့အကြုံဆိုင်ရာ သက်သေခံချက် ဆောင်းပါးတွေ ရေးဖို့ လေ့ကျင့်ခဲ့တယ်။ နောက်ပိုင်းမှာ ကျွန်တော့်ရဲ့ အတွေ့အကြုံ ဆောင်းပါးတစ်ပုဒ် ဗီဒီယို ရိုက်ကူးလိုက်တယ်ဆိုတာ သိခဲ့ရတယ်။ ဘုရားသခင်အတွက် သက်သေခံဖို့ ကိုယ့်အတွေ့အကြုံကို အသုံးပြုနိုင်တော့၊ ကျွန်တော် အရမ်းတို့ထိခံခဲ့ရပြီး သမ္မာတရား လိုက်စားတာနဲ့ ဘုရားသခင်အတွက် သက်သေခံတာကသာ အဓိပ္ပာယ်အရှိဆုံးဖြစ်တယ်ဆိုတာနဲ့ ဒါကသာ စစ်မှန်တဲ့ ပျော်ရွှင်ခြင်းနဲ့ ဝမ်းမြောက်ခြင်း ယူဆောင်ပေးနိုင်တယ်ဆိုတာကို ကျွန်တော် ပိုပိုပြီး ခံစားခဲ့ရတယ်။

၂၀၂၄ ခုနှစ်၊ ဖေဖော်ဝါရီလမှာ မိဘတွေဆီက စာတစ်စောင် ကျွန်တော်ရခဲ့တယ်၊ ဇနီးက တရားရုံးမှာ ကွာရှင်းဖို့ အမှုဖွင့်လိုက်ပြီတဲ့။ ဒီသတင်းကို ကြားလိုက်ရတဲ့အခါ ကျွန်တော် တော်တော်လေး တည်ငြိမ်နေခဲ့တယ်၊ ဇနီးက ကွာရှင်းလိုက်လို့ ကျွန်တော် စိတ်ဆင်းရဲတာ၊ ဝမ်းနည်းတာ မခံစားခဲ့ရဘူး။ အဲဒီအစား ဒါက လွတ်မြောက်ခြင်း ပုံစံတစ်ခုပဲလို့ ခံစားလိုက်ရတယ်။ အခုတော့ ဒီဝန်ထုပ်တွေကို ချထားပြီး ဘုရားသခင်နောက်ကို စိတ်နှလုံးအကြွင်းမဲ့ လိုက်နိုင်ပြီ။ ဒါက ကျွန်တော့်အတွက် ဘုရားသခင်ရဲ့ ကယ်တင်ခြင်းပါပဲ၊ အနန္တတန်ခိုးရှင် ဘုရားသခင်ကို ကျွန်တော် လှိုက်လှိုက်လှဲလှဲ ကျေးဇူးတင်ပါတယ်။


၈၇။ ကျွန်မ တာဝန်တွေကို ခေါင်းရှောင်ခဲ့တုန်းက ဘာတွေကို စိုးရိမ်ပူပန်ခဲ့သလဲ

၂၀၂၂ ခုနှစ်တုန်းက ခရိုင် ဆုံးဖြတ်ချက်ချတဲ့အဖွဲ့ရဲ့ အဖွဲ့ဝင်တစ်ယောက်အနေနဲ့ ကျွန်မ ရွေးကောက်တင်မြှောက်ခဲ့ပြီး အသင်းတော်တချို့ရဲ့ အလုပ်အတွက် တာဝန်ယူခဲ့ရတယ်။ ကျွန်မက မော်ဝီဘာသာစကားနဲ့ တရုတ်စကားကို ပြောတတ်တော့ ညီအစ်ကိုမောင်နှမတွေကို ဘာသာပြန်ရာမှာ ခဏခဏ ကူညီပေးခဲ့ရပြီး အသင်းတော်ရဲ့အလုပ်ကို လိုက်လုပ်ဖို့ အချိန်အများကြီး မရှိခဲ့ဘူး။ ကျွန်မ စိတ်အရမ်းပူခဲ့တယ်။ အသင်းတော်ခေါင်းဆောင်တချို့က အခုမှ လေ့ကျင့်နေကြတုန်းဆိုတော့ သူတို့အလုပ်ကို ဘယ်လိုလုပ်ရမလဲဆိုတာ မသိကြဘူးလေ။ ကျွန်မသာ အသင်းတော်ခေါင်းဆောင်တွေကို အမြန်ဆုံး ပျိုးထောင်မပေးဘူးဆိုရင် အလုပ်အများစုကို ကျွန်မတစ်ယောက်တည်း လုပ်ရမှာ၊ အဲဒါဆိုရင် အရမ်းအလုပ်များပြီး ပင်ပန်းမှာပဲ။ ကျွန်မ စိတ်ထဲမှာ တော်တော် အတိုက်အခံဖြစ်ခဲ့တယ်။ တစ်ယောက်ယောက်က ကျွန်မကို ဘာသာပြန်ခိုင်းတိုင်း၊ ကျွန်မတာဝန်ယူထားတဲ့ အသင်းတော်တွေရဲ့အလုပ်နဲ့ မပတ်သက်ဘူးဆိုရင် ကျွန်မ သူတို့ကို လျစ်လျူရှုချင်ခဲ့တယ်။

၂၀၂၂ ခုနှစ်အကုန်မှာ ခရိုင်ဆုံးဖြတ်ချက်ချအဖွဲ့ရဲ့ ခေါင်းဆောင်နဲ့ ဒုတိယခေါင်းဆောင် ရာထူးနေရာတွေအတွက် ရွေးကောက်ပွဲလုပ်ဖို့ ရှိခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ့မှာ ဒီအသင်းတော်တွေရဲ့အလုပ်အတွက် တာဝန်ယူရတာနဲ့တင် အလုပ်တွေက အများကြီးရှိနေပြီ။ ငါသာ အဖွဲ့ခေါင်းဆောင်အဖြစ် ရွေးချယ်ခံရရင် တာဝန်ယူရမယ့် နယ်ပယ်က ပိုကျယ်လာပြီး ပိုပြီးတော့တောင် အလုပ် ရှုပ်လာမှာ မဟုတ်ဘူးလား။ ငါသာ အရွေးမခံရရင် ကောင်းမှာပဲ။ ဒါဆိုရင် ငါ သိပ်ပြီး စိတ်ပူစရာမလိုတော့ဘူး၊ ငါ့ရဲ့ ဇာတိပကတိက ဒီလောက်ကြီး ပင်ပန်းမှာမဟုတ်တော့ဘူး” လို့ပေါ့။ ဒါပေမဲ့ မဲတွေကို ကြေညာတဲ့အခါမှာတော့ ကျွန်မကို ခရိုင်ဆုံးဖြတ်ချက်ချအဖွဲ့ရဲ့ ခေါင်းဆောင်အဖြစ် ရွေးကောက်တင်မြှောက်ခဲ့ကြတယ်။ ကျွန်မ မြန်မြန်ဆန်ဆန်ပဲ ဆင်ခြေတွေပေးတာပေါ့။ “ကျွန်မက ဝန်တာထားတဲ့စိတ် မရှိတဲ့လူတစ်ယောက်ပါ။ ကျွန်မက ပျင်းတယ်၊ တကယ့်အလုပ်လည်း မလုပ်ပါဘူး။ ပြီးတော့ တော်တော်လေးလည်း လှည့်ဖြားတတ်ပါတယ်” လို့ပေါ့။ ကျွန်မ ဘယ်လိုလှည့်ဖြားတတ်တယ်ဆိုတာကို ဥပမာတွေတောင် ပေးလိုက်သေးတယ်။ အဲဒီနောက် ကျွန်မ ဆက်ပြောတယ်၊ “ကျွန်မက ငယ်သေးတော့ မတည်ငြိမ်သေးဘူး၊ အဖွဲ့ခေါင်းဆောင်လုပ်ဖို့ မသင့်တော်ပါဘူး။ တခြားညီအစ်ကိုမောင်နှမတစ်ယောက်ယောက်ကိုပဲ လုပ်ခိုင်းလိုက်ပါ” လို့ပေါ့။ အစ်မတစ်ယောက်က ပြောတယ်၊ “အစ်မ တာဝန်ကိုတောင် မထမ်းဆောင်ရသေးဘူး၊ အခုတည်းက စပြီးအလျှော့ပေးနေပြီ။ ဇာတိပကတိရဲ့ ဘောင်ခတ်ချုပ်နှောင်တာကို ခံနေရပြီ” တဲ့။ ဒီစကားကိုကြားတော့ ကျွန်မ ရင်ထဲ စူးသွားတယ်။ စုဝေးပြီးတဲ့နောက်မှာ ကျွန်မ စိတ်ထဲမှာ အရမ်းကို မချမ်းမသာဖြစ်ခဲ့ရတယ်။ တာဝန်တွေကို ခေါင်းရှောင်တာဟာ ဘုရားသခင်ကို ပုန်ကန်တာပဲ၊ သူ့အပေါ်မှာ ကျိုးနွံနာခံတဲ့စိတ်နှလုံး မရှိတာပဲဆိုတာကို ကျွန်မသိတယ်။ အဲဒီနောက်မှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ခဲ့တယ်။ ကျွန်မ ဘုရားနှုတ်ကပတ်တော်တစ်ပိုဒ်ကို သတိရသွားတယ်။ အနန္တတန်ခိုးရှင် ဘုရားသခင် ပြောသည်မှာ “ရိုးသားသောသူတစ်ဦး၏ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က ‘ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်’ ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဖြစ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို နာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားတစ်ခုဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါ့တပါ မဖြစ်ခြင်း၊ သို့မဟုတ် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ အမှုအရာများကို မှန်မှန်ကန်ကန် လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။ သင်သည် မည်သည့်အရာလုပ်ဆောင်ရမည်ကို နားလည်ပြီး သိသော်လည်း ယင်းကို သင်မလုပ်ဆောင်လျှင် သင်သည် သင်၏ တာဝန်တွင် စိတ်နှလုံးအကြွင်းမဲ့၊ အစွမ်းသတ္တိရှိသမျှ ထည့်နေခြင်း မဟုတ်ပေ။ ထိုအစား သင်သည် မရိုးသားဘဲ အချောင်ခိုရန် နည်းလမ်းများ ရှာနေခြင်းဖြစ်သည်။ မိမိတို့၏တာဝန်များကို ဤနည်းလမ်းဖြင့် ထမ်းဆောင်ကြသောသူများသည် ရိုးသားကြသလော။ လုံးဝ မရိုးသားပေ။ ဘုရားသခင်က ဤသို့သောစိတ်မချရသလို လှည့်စားတတ်သည့်သူများကို အသုံးမပြုပေ။ ၎င်းတို့ကို ဖယ်ရှားရှင်းလင်းရမည်။ ဘုရားသခင်သည် တာဝန်များကို ထမ်းဆောင်ရန် ရိုးသားသောလူများကိုသာ အသုံးပြုသည်။ သစ္စာစောင့်သိသော အလုပ်လုပ်ပေးသူများသည်ပင် ရိုးသားရမည်။ အစဉ်သဖြင့် ဝတ်ကျေတမ်းကျေလုပ်ကာ ဉာဏ်များပြီး အချောင်ခိုရန် နည်းလမ်းများကို အမြဲရှာနေသော သူများအားလုံးသည် လှည့်စားတတ်ကြသည်။ ပြီးလျှင် ၎င်းတို့အားလုံးသည် မကောင်းဆိုးဝါးများဖြစ်သည်။ ၎င်းတို့ထဲမှ မည်သူကမျှ ဘုရားသခင်ကို အမှန်တကယ် မယုံကြည်ကြပေ။ ၎င်းတို့အားလုံးသည် ဖယ်ရှားရှင်းလင်းခြင်း ခံရလိမ့်မည်။ လူအချို့က ‘ရိုးသားသောလူတစ်ဦး ဖြစ်ခြင်းသည် အမှန်တရားကို ပြောပြီး မုသား မပြောခြင်းသာ ဖြစ်သည်။ ရိုးသားသူတစ်ဦး ဖြစ်ရန်မှာ လွယ်ကူပေသည်၊ တကယ်ပင်ဖြစ်သည်’ ဟု ထင်ကြသည်။ ဤခံယူချက်ကို သင်မည်သို့ထင်မြင်သနည်း။ ရိုးသားသူတစ်ဦး ဖြစ်ခြင်းသည် အတိုင်းအတာ အလွန်ပင် ကျဉ်းမြောင်းသလော။ လုံးဝ မဟုတ်ပေ။ သင်သည် သင်၏ စိတ်နှလုံးကို ထုတ်ဖော်ပြီး ဘုရားသခင်ကို ပေးရမည် ဖြစ်သည်။ ဤသည်မှာ ရိုးသားသောလူတစ်ဦး ရှိသင့်သည့် သဘောထားဖြစ်သည်။ ထိုအကြောင်းကြောင့် ရိုးသားသည့်နှလုံးသားတစ်ခုသည် အလွန် အဖိုးတန်လေသည်။ ဤအရာက မည်သည်ကို သွယ်ဝိုက်ညွှန်းဆိုသနည်း။ ရိုးသားသောစိတ်နှလုံးသည် သင်၏ အပြုအမူကို ထိန်းချုပ်နိုင်ပြီး သင်၏အခြေအနေကို ပြောင်းလဲနိုင်သည်ဟုဖြစ်သည်။ ယင်းက သင့်အား မှန်ကန်သော ရွေးချယ်မှုများပြုစေပြီး ဘုရားသခင်ကို နာခံနိုင်စေကာ သူ၏ လက်ခံမှုရစေသည်။ ဤကဲ့သို့သော စိတ်နှလုံးတစ်ခုသည် အမှန်တကယ်ကို အဖိုးတန်လေသည်။ သင့်တွင် ဤကဲ့သို့ရိုးသားသော စိတ်နှလုံးတစ်ခုရှိပါက ဤသည်မှာ သင်နေထိုင်သင့်သည့် အခြေအနေ၊ သင်ပြုမူနေထိုင်သင့်သည့်ပုံနှင့် သင့်ကိုယ်သင် ထုတ်ဖော်ပြသင့်သည့်ပုံ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေ ကျွန်မမြင်ခဲ့ရတာက ရိုးသားတဲ့လူတစ်ယောက်ဟာ ဘယ်လိုတာဝန်မျိုးပဲကျရောက်လာပါစေ၊ အဲဒါက သူ့အတွက် အကျိုးရှိရှိမရှိရှိ၊ သူ့ရဲ့ ဇာတိပကတိက ဘယ်လောက်ပဲ ဒုက္ခခံရပါစေ၊ ရိုးသားတဲ့စိတ်နှလုံးနဲ့ လက်ခံမှာပဲ။ အဲဒီနောက်မှာ ကိုယ်ကျိုးစီးပွားကို ထည့်မစဉ်းစားဘဲ ဘုရားသခင်ကို ဘယ်လိုကျေနပ်စေမလဲဆိုတာကိုပဲ တွေးပြီး သူတို့လုပ်နိုင်သမျှအရာအားလုံးကို အစွမ်းကုန် လုပ်ဆောင်ကြတယ်။ ဒီလိုလူမျိုးကသာ ဘုရားသခင်ချစ်တဲ့ ရိုးသားတဲ့လူဖြစ်တယ်။ ကျွန်မက ဒုက္ခမခံချင်၊ အဖိုးအခမပေးဆပ်ချင်လို့ ရွေးကောက်ပွဲကနေ ကိုယ့်ကိုယ်ကိုယ်ဖယ်ထုတ်ပြီး ထွက်ပြေးချင်ခဲ့တယ်။ အဖွဲ့ခေါင်းဆောင်အဖြစ် ရွေးကောက်ခံရပြီးတဲ့နောက်မှာ ဒါက အရမ်းအရေးကြီးတဲ့ တာဝန်တစ်ခုမှန်း၊ အလုပ်တာဝန်တွေအများကြီးကို ကျွန်မ တာဝန်ယူရမယ်မှန်း သိလို့ ကျွန်မ ဒီတာဝန်ကို ထမ်းဆောင်ချင်စိတ် မရှိခဲ့ဘူး။ ပြီးတော့ ဒီတာဝန်ကို ကောင်းကောင်းထမ်းဆောင်နိုင်ဖို့အတွက် ကျွန်မရဲ့ ဇာတိပကတိက ဒုက္ခတွေအများကြီးခံရမှာဖြစ်ပြီး စိတ်ပူစရာတွေလဲ အများကြီးရှိလာမယ်။ အဲဒီတာဝန်ကို ခေါင်းရှောင်ဖို့ ကြိုးစားခဲ့တယ်၊ ကိုယ့်ရဲ့ ငယ်ရွယ်မှု၊ တည်ငြိမ်မှုမရှိတာနဲ့ လှည့်ဖြားတတ်တဲ့ စိတ်သဘောထားတွေကို ဆင်ခြေအဖြစ်သုံးပြီး၊ အဖွဲ့ခေါင်းဆောင်လုပ်ဖို့ မသင့်တော်ဘူးလို့ပြောရင်းပေါ့။ ဘုရားသခင်ရဲ့ အိမ်တော်က ကျွန်မကို အချိန်အကြာကြီး ပျိုးထောင်ပေးခဲ့ပေမဲ့ အရေးကြီးတဲ့အချိန်ကျတော့ ကျွန်မက ကိုယ့်တာဝန်ကို ခေါင်းရှောင်ခဲ့တယ်။ ကျွန်မမှာ တကယ်ကို အသိစိတ်နဲ့ ဆင်ခြင်တုံတရား တစ်စက်မှ မရှိခဲ့ဘူး။ ကျွန်မက တကယ်ကို တစ်ကိုယ်ကောင်းဆန်ပြီး လှည့်ဖြားတတ်လိုက်တာ။ ဖန်ဆင်းခံတစ်ဦးအနေနဲ့ ကျွန်မ ထမ်းဆောင်သင့်တဲ့ တာဝန်ကိုတောင် မထမ်းဆောင်ချင်ခဲ့ဘူး။ ဒီလိုမျိုး အသက်ရှင်နေတာက ဘာအဓိပ္ပာယ်ရှိတော့မှာလဲ။ ဒီအချိန်မှာ ဓမ္မတေးတစ်ပုဒ်ထဲက စာသားတချို့ကို ကျွန်မ သတိရလိုက်တယ်။ “လူတို့သည် ဘုရားသခင်ကို အနည်းငယ်မျှပင် နှစ်သိမ့်မှု မပေးကြသကဲ့သို့ ဤနေ့ထိတိုင် လူသားမျိုးနွယ်ထံမှ စစ်မှန်သော ချစ်ခြင်းမေတ္တာကို သူ မရရှိသေးပေ။” ကျွန်မ မျက်ရည်တွေကျလာတယ်၊ ဒါနဲ့ အဲဒီဘုရားနှုတ်ကပတ်တော် ဓမ္မတေးကို ကျွန်မ ရှာလိုက်တယ်။

လူသားမျိုးနွယ်အတွက် ဘုရားသခင်၏ ချစ်ခြင်းမေတ္တာမှာ မှန်ကန်ကာ စစ်မှန်သည်

၁  လူသားမျိုးနွယ်အတွက် ဘုရားသခင်၏ ချစ်ခြင်းမေတ္တာသည် လူ့ဇာတိ၌ သူ ပြုသည့် အမှု၊ လူတို့ကို ကိုယ်တိုင်ကိုယ်ကျ ကယ်တင်ခြင်း၊ လူတို့နှင့် တေ့တေ့ဆိုင်ဆိုင် စကားပြောခြင်းနှင့် ၎င်းတို့နှင့်အတူ နီးကပ်စွာ အသက်ရှင်ခြင်းတို့တွင် အဓိက ထင်ရှားပေသည်။ အနည်းငယ်မျှ အလှမ်းဝေးခြင်းမရှိသကဲ့သို့ ဟန်ဆောင်မှု မရှိ။ စစ်မှန်ပေ၏။ လူသားမျိုးနွယ်အပေါ် သူ၏ ကယ်တင်ခြင်း ထိုသို့ဖြစ်သည်မှာ သူသည် လူ့ဇာတိခံယူနိုင်ခဲ့ပြီး လောကတွင် လူသားများနှင့် စိတ်မချမ်းမြေ့စရာ နှစ်ကာလများကို ကုန်ဆုံးနိုင်ခြင်းသည် လူသားမျိုးနွယ်အတွက် သူ၏ ချစ်ခြင်းမေတ္တာနှင့် သနားကရုဏာကြောင့်သာ ဖြစ်ပေသည်။

၂  လူသားမျိုးနွယ်အတွက် ဘုရားသခင်၏ ချစ်ခြင်းမေတ္တာသည် အကြွင်းမဲ့ဖြစ်ပြီး တောင်းဆိုချက်များ မပြုပေ။ အပြန်အလှန်အနေဖြင့် ၎င်းတို့ထံမှ မည်သည့်အရာကို သူ ရရှိနိုင်သနည်း။ လူတို့သည် ဘုရားသခင်အပေါ် အေးစက်စက်နိုင်၏။ အဘယ်သူသည် ဘုရားသခင်ကို ဘုရားသခင်အဖြစ် သဘောထားနိုင်သနည်း။ လူတို့သည် ဘုရားသခင်ကို အနည်းငယ်မျှပင် နှစ်သိမ့်မှု မပေးကြသကဲ့သို့ ဤနေ့ထိတိုင် လူသားမျိုးနွယ်ထံမှ စစ်မှန်သော ချစ်ခြင်းမေတ္တာကို သူ မရရှိသေးပေ။ ဘုရားသခင်သည် ကိုယ်ကျိုးမငဲ့စွာဖြင့် ပေးမြဲပေးကာ ကိုယ်ကျိုးမငဲ့စွာဖြင့် ထောက်ပံ့မြဲထောက်ပံ့နေသည်။

—နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူသားမျိုးနွယ်အပေါ် ဘုရားသခင်၏ချစ်ခြင်းမေတ္တာကို သင်သိသလော

ဓမ္မတေးကို နားထောင်ပြီးတဲ့နောက်မှာ ကျွန်မ အရမ်းကို စိတ်နှလုံး တို့ထိခံစားရပြီး နည်းနည်း အပြစ်ရှိသလို ခံစားမိတယ်။ ကျွန်မ မျက်ရည်တွေကို မထိန်းနိုင်ခဲ့ဘူး။ ဘုရားသခင်ရဲ့ ချစ်ခြင်းမေတ္တာက အရမ်းကို စစ်မှန်ပြီး လက်တွေ့ကျတယ်။ ဘုရားသခင်က အရမ်း မြင့်မြတ်ပြီး သန့်ရှင်းကြီးမြတ်လှပေမဲ့ လူသားမျိုးနွယ်ကို ကယ်တင်ဖို့အတွက် ကိုယ်တိုင် လူ့ဇာတိခံပြီး လူ့လောကကို ကြွလာခဲ့တယ်၊ ဖောက်ပြန်ပျက်စီးနေတဲ့ လူသားတွေနဲ့အတူ အသက်ရှင်ခဲ့တယ်၊ လူတွေကို ထောက်ပံ့ဖို့နဲ့ ဦးဆောင်လမ်းပြဖို့ သမ္မာတရားကို ဖော်ပြခဲ့တယ်၊ ပြီးတော့ လူတွေကို စစ်ဆေးဖို့နဲ့ သန့်စင်ဖို့ ပတ်ဝန်းကျင်အမျိုးမျိုးကို ဖန်တီးပေးခဲ့တယ်။ ဘုရားသခင်က လူသားအပေါ်မှာ စိတ်နှလုံးအကြွင်းမဲ့ ထားရှိတယ်။ ကျွန်မကတော့ ကိုယ့်တာဝန်ကို ထမ်းဆောင်ရာမှာ ဝန်ထုပ်ဝန်ပိုးကြီးကြီးမားမားကို မထမ်းဆောင်ချင်ခဲ့ဘဲ အဖိုးအခနည်းနည်းလေးတောင် မပေးချင်၊ အသေးအဖွဲ ဒုက္ခလေးတောင် မခံချင်ခဲ့ဘူး။ ကျွန်မ ဘုရားသခင်ကို အရမ်းအကြွေးတင်သလို ခံစားရတယ်။ ဘုရားသခင်က ကျွန်မကို အများကြီးပေးခဲ့ပေမဲ့ ကျွန်မက ကိုယ်တော့်ရဲ့ ရည်ရွယ်ချက်ကို အလေးမထားခဲ့ဘဲ ကိုယ့်အကျိုးစီးပွားကိုပဲ ထည့်စဉ်းစားခဲ့တယ်၊ ဇာတိပကတိ ဒုက္ခရောက်မှာစိုးလို့ ကိုယ့်တာဝန်ကို ခေါင်းရှောင်ခဲ့တယ်။ ကျွန်မက တကယ်ကို အသိစိတ် လုံးဝ ကင်းမဲ့နေခဲ့တာပဲ။

ကျွန်မ ဘုရားနှုတ်ကပတ်တော် နောက်တစ်ပိုဒ်ကို ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မည်သည့် တာဝန်မျိုးကို သင် ထမ်းဆောင်ပြီး မည်သည့် စေခိုင်းချက်မျိုးကို ဘုရားသခင်ထံမှ သင်လက်ခံသည်ဖြစ်စေ၊ သင့်အပေါ် သူ၏ သတ်မှတ်ချက်များ မပြောင်းလဲပေ။ ဘုရားသခင်၏ သတ်မှတ်ချက်များကို သင်နားလည်ပြီးသည်နှင့်တစ်ပြိုင်နက် ဘုရားသခင်သည် သင့်ဘေးတွင် ရှိသည်ဖြစ်စေ၊ မရှိသည်ဖြစ်စေ၊ သင့်ကို စေ့စေ့စပ်စပ် ကြည့်ရှုစစ်ဆေးနေခြင်း ရှိသည်ဖြစ်စေ၊ မရှိသည်ဖြစ်စေ သင် နားလည်သည့်အတိုင်း သူ၏ သတ်မှတ်ချက်များနှင့်အညီ သင်သည် လက်တွေ့လုပ်ဆောင်ရမည်၊ သင်၏ တာဝန်ကို ထမ်းဆောင်ကာ သင့်အပေါ် ဘုရားသခင်၏ စေခိုင်းချက်ကို ပြီးမြောက်ရမည်ဖြစ်သည်။ ဤသို့ဖြင့်သာ သင်သည် ဘုရားသခင် ယုံကြည်စိတ်ချရသည့်၊ စံနှုန်းပြည့်မီပြီး ဘုရားသခင်၏ တာဝန်ပေးစေခိုင်းချက်နှင့် ထိုက်တန်သည့်သူ၊ အရာခပ်သိမ်း၏ အရှင်သခင်တစ်ဦး ဧကန်အမှန် ဖြစ်လာနိုင်ပေသည်။...ဘုရားနှုတ်ကပတ်တော်များနှင့် တောင်းဆိုချက်များကို အာရုံစိုက်ပြီး သမ္မာတရားကို လိုက်စားလာကာ သင်၏ တာဝန်ကို ကောင်းစွာ ထမ်းဆောင်၍ ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်လော့၊ ပြီးလျှင် ဘုရားသခင်၏ အနှစ်ခြောက်ထောင် စောင့်ဆိုင်းခဲ့ရခြင်းကိုလည်းကောင်း၊ သူ၏ အနှစ်ခြောက်ထောင် မျှော်လင့်စောင့်စားခဲ့ရခြင်းကိုလည်းကောင်း စိတ်ပျက်အောင် လုပ်ခြင်းမှ ရှောင်ကြဉ်လော့။ ဘုရားသခင်ကို နှစ်သိမ့်မှုအချို့ ပေးလော့။ သူ့အား သင့်ထဲတွင် မျှော်လင့်ချက်အချို့ကို မြင်ခွင့်ပေးပြီး သူ၏ ဆန္ဒများ သင့်အထဲ၌ အကောင်အထည် ဖော်ခွင့်ပေးလော့။ ငါ့ကို ပြောလော့၊ ထိုသို့ သင်လုပ်ဆောင်ခဲ့ပါက ဘုရားသခင်သည် သင့်ကို မတရားသဖြင့် ဆက်ဆံမည်လော။ ဧကန်မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ လူတို့သည် အဘယ်ကြောင့် သမ္မာတရားကို လိုက်စားရမည်နည်း) ဘုရားနှုတ်ကပတ်တော်တွေကနေ ကျွန်မတို့တွေ သမ္မာတရားကို လိုက်စားဖို့၊ ကိုယ့်တာဝန်တွေကို ကောင်းကောင်းထမ်းဆောင်ဖို့၊ ဘုရားသခင်ကို ကျိုးနွံနာခံဖို့၊ ကိုယ့်စိတ်နှလုံးကို ဘုရားသခင်ဆီ အပ်နှံဖို့၊ ကိုယ်တော်နဲ့ တစ်စိတ်တစ်ဝမ်းတည်း ဖြစ်ဖို့၊ ပြီးတော့ စံချိန်မီတဲ့ ဖန်ဆင်းခံတွေ ဖြစ်လာဖို့က ဘုရားသခင်ရဲ့ ရည်ရွယ်ချက်ဖြစ်မှန်း ကျွန်မ ခံစားမိခဲ့တယ်။ ဒါက ဘုရားသခင် အမြင်ချင်ဆုံးအရာပဲ။ ကျွန်မ ခရိုင် ဆုံးဖြတ်ချက်ချအဖွဲ့ ခေါင်းဆောင်အဖြစ် ရွေးကောက်ခံရတုန်းက ဘုရားသခင်ရဲ့ မျှော်လင့်ချက်က ကျွန်မကို တာဝန်ထမ်းဆောင်ရင်း သမ္မာတရားရှာဖွေစေဖို့၊ ပြီးတော့ ပြဿနာတွေကို ဖြေရှင်းဖို့ သမ္မာတရားနဲ့ပတ်သက်ပြီး မိတ်သဟာယဖွဲ့တာကို လက်တွေ့လုပ်ဆောင်စေဖို့ပဲ။ ဒါ့အပြင် အလုပ်ကို အလေးအနက်ထားပြီး တာဝန်တွေကို ထမ်းရွက်ဖို့၊ နောက်ဆုံးမှာ ကိုယ့်တာဝန်ကို ကောင်းကောင်းထမ်းဆောင်နိုင်ပြီး သမ္မာတရားကို ရရှိဖို့၊ ဘုရားသခင်ရဲ့ ကယ်တင်ခြင်းကို ခံရဖို့ပဲ။ ဒါကို နားလည်သွားတဲ့အခါ ကျွန်မ ကိုယ့်ကိုယ်ကိုယ် ပြင်းပြင်းထန်ထန် အပြစ်တင်မိတယ်။ ဘုရားသခင်ပေးခဲ့တဲ့ အခွင့်အရေးကို တန်ဖိုးမထားဘဲ ကိုယ့်တာဝန်ကို လက်မခံခဲ့မိတာကို နောင်တရတယ်။ ဘုရားသခင်က ကျွန်မကို နောက်ထပ်အခွင့်အရေးတစ်ခု ထပ်ပေးပါစေလို့ ဘယ်လောက်တောင် မျှော်လင့်ခဲ့လိုက်သလဲ။ နောက်တစ်ခေါက် အခွင့်အရေးသာရရင် ကျွန်မ သေချာပေါက် ကျိုးနွံနာခံမယ်၊ ဒီလိုမျိုး ဘုရားသခင်ကို ဘယ်တော့မှ ပုန်ကန်တော့မှာ မဟုတ်ဘူးလို့ စိတ်ပိုင်းဖြတ်လိုက်တယ်။ ဒါကြောင့် ကျွန်မ ဘုရားသခင်ဆီကို ဆုတောင်းလိုက်တယ်၊ “အို ချစ်ရပါသော ဘုရားသခင်၊ ကိုယ်တော့်ရဲ့ စီစဉ်မှုအားလုံးကို သမီး ကျိုးနွံနာခံဖို့ ဆန္ဒရှိပါတယ်။ နောင်မှာ ဘယ်လိုတာဝန်မျိုးပဲဖြစ်ဖြစ် သမီး လက်ခံပြီး ကောင်းကောင်းထမ်းဆောင်သွားဖို့ ဆန္ဒရှိပါတယ်” လို့ပေါ့။ နောက်ပိုင်းမှာ အထက်ပိုင်းခေါင်းဆောင်တွေက ကျွန်မ နုတ်ထွက်တာကို သဘောမတူဘဲ အဖွဲ့ခေါင်းဆောင်အဖြစ် ဆက်လုပ်ခိုင်းခဲ့တယ်။ ကျွန်မ အရမ်းပျော်သွားတယ်။ ဘုရားသခင်က ကျွန်မရဲ့ စိတ်နှလုံးကို သိပြီး နောက်ထပ်အခွင့်အရေးတစ်ခု ပေးခဲ့တာပဲ၊ ကျွန်မ ဒါကို တန်ဖိုးထားရမယ်။ အဲဒီနောက်မှာ ကျွန်မ စပြီး အလုပ်တွေကို တက်တက်ကြွကြွ လိုက်လုပ်ခဲ့တယ်၊ ညတိုင်း စုဝေးပွဲတွေပြီးတဲ့အခါမှာ ဆုံးဖြတ်ချက်ချတဲ့အဖွဲ့က ညီအစ်ကိုမောင်နှမတွေနဲ့ အလုပ်ထဲက ပြဿနာတွေကို အကျဉ်းချုံး သုံးသပ်ခဲ့တယ်။ တစ်ခါတလေ အလုပ်တွေများပြီး ဇာတိပကတိက နည်းနည်းပင်ပန်းပေမဲ့ အရင်တုန်းကလိုမျိုး ကိုယ့်တာဝန်ကို ခေါင်းမရှောင်ခဲ့တော့ဘူး။

၂၀၂၃ ခုနှစ်မှာ အသင်းတော်တချို့ကို ပြန်လည်ဖွဲ့စည်းရမှာဖြစ်လို့ ခေါင်းဆောင်တွေနဲ့ သင်းထောက်တွေကို ရွေးကောက်ပွဲလုပ်ရတော့ ကျွန်မရဲ့ အလုပ်ပမာဏက အများကြီး တိုးလာခဲ့တယ်။ နေ့တိုင်းလိုလို အရမ်း ညဉ့်နက်တဲ့အထိ အလုပ်များခဲ့တယ်။ အဲဒီအချိန်တုန်းက ကျွန်မ ဒါက အရမ်းကို ဒုက္ခများပြီး ပင်ပန်းလွန်းတယ်လို့ ခံစားမိတယ်။ မကြာခင်မှာပဲ အသင်းတော်က ရွေးကောက်ပွဲအသစ်တစ်ခု ကျင်းပခဲ့တယ်၊ ကျွန်မလည်း ဒီအခွင့်အရေးကို အသုံးချပြီး ခရိုင် ဆုံးဖြတ်ချက်ချတဲ့အဖွဲ့က ရာထူးကို စွန့်လွှတ်ပြီး ပိုပေါ့ပါးတဲ့ တာဝန်တစ်ခုကို ထမ်းဆောင်ချင်ခဲ့တယ်။ ဒီအချိန်မှာ ကျွန်မက ကိုယ့်ရဲ့ ဇာတိပကတိကို ပြန်ပြီး အလေးထားချင်နေပြီဆိုတာကို သဘောပေါက်လိုက်ပြီး သမ္မာတရားကို လက်တွေ့လုပ်ဆောင်နိုင်အောင် လမ်းပြပေးဖို့ ကျွန်မရဲ့စိတ်နှလုံးထဲကနေ ဘုရားသခင်ကို တိုင်တည်ခဲ့တယ်။ အဲဒီအချိန်မှာ ဘုရားနှုတ်ကပတ်တော် ဓမ္မတေးနှစ်ပုဒ်က ကျွန်မစိတ်ထဲကို ဝင်လာခဲ့တယ်။

ဘုရားသခင်၏စကားနာခံ လိုက်နာနိုင်သူတို့ကို ဘုရားသခင်တန်ဖိုးထား

ဘုရားသခင်အဖို့၊ လူတစ်ယောက် ကြီးမြတ်သည်ဖြစ်စေ သို့မဟုတ် အရေးမပါသည်ဖြစ်စေ၊ ၎င်းတို့အနေဖြင့် သူ့ကို နားထောင်နိုင်သရွေ့၊ သူ၏ညွှန်ကြားချက်များနှင့် သူ ပေးအပ်သည့်အရာကို ကျိုးနွံနာခံနိုင်သရွေ့၊ ပြီးလျှင် သူ၏အလိုနှင့် သူ၏အစီအစဉ်တို့ ချောမွေ့စွာ ဖြည့်ဆည်းနိုင်ရန်အလို့ငှာ သူ၏အမှု၊ သူ၏အလိုနှင့် သူ၏ အစီအစဉ်တို့နှင့် ပူးပေါင်းဆောင်ရွက်နိုင်သရွေ့၊ ထိုလုပ်ရပ်သည် သူ၏ အမှတ်ရခြင်းနှင့် ကောင်းချီးမင်္ဂလာကို ရရှိဖို့ ထိုက်တန်ပေသည်။ ဘုရားသခင်သည် ထိုသို့သောလူများကို တန်ဖိုးထားသည်။ ၎င်းတို့၏ လုပ်ဆောင်ချက်များကို သူ မြတ်နိုးတန်ဖိုးထားပြီး ဤစိတ်ရင်းအမှန်နှင့် သူ့အပေါ် ၎င်းတို့ ပြသည့် ဤစိတ်နှလုံးကို သူ မြတ်နိုးတန်ဖိုးထားသည်။ ဤသည်မှာ ဘုရားသခင်၏ သဘောထား ဖြစ်သည်။

—နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၁)

လူ့နှလုံးသားကိုဘုရားအဓိကကြည့်

ဘုရားသခင်က ၎င်းတို့ကို ပေးအပ်သည့်အရာကို လူတစ်ဦးက လက်ခံလိုက်သည့်အခါ၊ ၎င်းတို့၏ လုပ်ရပ်များက ကောင်းသည် ဆိုးသည်၊ ပြီးလျှင် ထိုလူက ကျိုးနွံနာခံသည် မနာခံသည်၊ ထိုလူက ဘုရားသခင်၏ရည်ရွယ်ချက်များကို ဖြည့်ဆည်းပေးသည် မဖြည့်ဆည်းပေးသည်ဆိုသည်နှင့် ၎င်းတို့ လုပ်ဆောင်သည့် အရာသည် စံမီသည် မမီသည်ကို အကဲဖြတ်ခြင်းအတွက် ဘုရားသခင်ထံတွင် စံနှုန်းတစ်ခုရှိပေသည်။ ဘုရားသခင် ဂရုစိုက်သည့်အရာမှာ လူ၏စိတ်နှလုံး ဖြစ်သည်၊ အပေါ်ယံက ၎င်းတို့၏ လုပ်ရပ်များမဟုတ်ပေ။ ၎င်းတို့ မည်သို့လုပ်ဆောင်သည်ကို ပဓာနမထားဘဲ၊ တစ်စုံတစ်ရာကို ၎င်းတို့လုပ်ဆောင်သရွေ့၊ ဘုရားသခင်က တစ်စုံတစ်ဦးကို ကောင်းချီး ပေးသင့်သည် ဆိုသည်မှာ မမှန်ပေ။ ဤသည်မှာ ဘုရားသခင်နှင့် ပတ်သက်၍ လူတို့ရှိကြသည့် နားလည်မှုလွဲခြင်းတစ်ခု ဖြစ်သည်။ ဘုရားသခင်သည် အမှုအရာများ၏ အဆုံးသတ် ရလဒ်ကိုသာ ကြည့်သည်မဟုတ်ဘဲ၊ အမှုအရာများ တိုးတက်မှု ဖြစ်စဉ်အတွင်း၌ လူတစ်ဦး၏စိတ်နှလုံးက မည်သို့ရှိပြီး လူတစ်ဦး၏သဘောထားက မည်သို့ရှိသည် ဆိုသည်တို့အပေါ် သာ၍အလေးပေးကာ၊ ၎င်းတို့၏ စိတ်နှလုံးထဲတွင် ကျိုးနွံနာခံမှု၊ အရေးထားမှုနှင့် ဘုရားသခင်ကို စိတ်ကျေနပ်စေဖို့ ဆန္ဒတို့ ရှိမရှိ ဆိုသည်ကိုလည်း ကြည့်ရှုလေသည်။

—နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၁)

ဘုရားနှုတ်ကပတ်တော်တွေက ကျွန်မကို တကယ်ကို တို့ထိခဲ့တယ်၊ အထူးသဖြင့် ကျွန်မဖတ်လိုက်ရတဲ့အချိန်မှာပေါ့။ “ဘုရားသခင်သည် အမှုအရာများ၏ အဆုံးသတ် ရလဒ်ကိုသာ ကြည့်သည်မဟုတ်ဘဲ၊ အမှုအရာများ တိုးတက်မှု ဖြစ်စဉ်အတွင်း၌ လူတစ်ဦး၏စိတ်နှလုံးက မည်သို့ရှိပြီး လူတစ်ဦး၏သဘောထားက မည်သို့ရှိသည် ဆိုသည်တို့အပေါ် သာ၍အလေးပေးကာ၊ ၎င်းတို့၏ စိတ်နှလုံးထဲတွင် ကျိုးနွံနာခံမှု၊ အရေးထားမှုနှင့် ဘုရားသခင်ကို စိတ်ကျေနပ်စေဖို့ ဆန္ဒတို့ ရှိမရှိ ဆိုသည်ကိုလည်း ကြည့်ရှုလေသည်။” ဘုရားသခင် ဂရုစိုက်တာက လူ့စိတ်နှလုံးပဲဆိုတာကို ကျွန်မ နားလည်သွားတယ်။ အရာအားလုံး ဖြစ်ပျက်လာတဲ့အခါမှာ ဘုရားသခင် မြင်ချင်တာက လူတွေရဲ့စိတ်နှလုံးက ဘုရားသခင်အပေါ် ကျိုးနွံနာခံတတ်ပြီး အလေးထားတတ်သလား၊ ဘုရားသခင်ကို ကျေနပ်စေဖို့အတွက် ကိုယ်ကျိုးစီးပွားတွေကို စွန့်လွှတ်နိုင်သလား ဆိုတာပဲ။ အရေးကြီးတဲ့အလုပ် ကျွန်မအပေါ် ကျရောက်လာတိုင်း၊ ဒါမှမဟုတ် ရွေးကောက်ပွဲတွေကို ရင်ဆိုင်ရတိုင်းမှာ ကျွန်မက ဘုရားသခင်ရဲ့ ရည်ရွယ်ချက်ကို ဘယ်လိုကျေနပ်စေမလဲဆိုတာ မတွေးခဲ့ဘဲ၊ ဇာတိပကတိရဲ့ ဒုက္ခဝေဒနာကို ဘယ်လိုရှောင်ရှားမလဲ၊ တာဝန်ကို ဘယ်လိုနည်းနည်းပဲ ယူရမလဲဆိုတာကိုပဲ တွေးခဲ့တယ်။ ကျွန်မက အသိတရား အရမ်းကင်းမဲ့တာ၊ အရမ်း တစ်ကိုယ်ကောင်းဆန်ပြီး ယုတ်ညံ့လိုက်တာ။ အခု အသင်းတော်က ရွေးကောက်ပွဲအသစ်တွေ ကျင်းပနေပြီ၊ ကျွန်မ အနည်းဆုံးတော့ ကျိုးနွံနာခံတဲ့သဘောထား ရှိရမယ်။ ကျွန်မသာ ရွေးကောက်ခံရရင် ဒါက ဘုရားသခင်က ကျွန်မကို ချီးမြှောက်တာပဲ။ ရွေးကောက်မခံရရင်လည်း ကျွန်မအတွက် သင်ယူရမယ့် သင်ခန်းစာတွေ ရှိမှာပဲ။ ဘယ်လိုအခြေအနေမှာပဲဖြစ်ဖြစ် ကျွန်မ ကျိုးနွံနာခံသင့်တယ်။ ဒီလိုတွေးလိုက်တဲ့အခါ ကျွန်မရဲ့စိတ်နှလုံးက တော်တော်ငြိမ်သက်သွားပြီး ရွေးကောက်ပွဲမှာ ပါဝင်ခဲ့တယ်။ နောက်ဆုံးမှာတော့ ကျွန်မက ခရိုင် ဆုံးဖြတ်ချက်ချတဲ့အဖွဲ့ဝင်အဖြစ် ရွေးကောက်ခံခဲ့ရပြီး ကျွန်မရဲ့စိတ်နှလုံးကလည်း ကျိုးနွံနာခံနိုင်ခဲ့ပါတယ်။

နောက်ပိုင်းမှာ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်ခဲ့ပြီး ဘာဖြစ်လို့ ကျွန်မက ဇာတိပကတိကို အမြဲတမ်းအလေးထားပြီး ကိုယ့်တာဝန်ကို ခေါင်းရှောင်ခဲ့တယ်ဆိုတာကို နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “ဇာတိပကတိနှင့် စပ်လျဉ်း၍ သင်သည် ယင်းဇာတိပကတိပေါ်သို့ ပိုမိုတိမ်းညွတ်လေ၊ ယင်းသည် အလိုလောဘ ပိုမိုကြီးမားလာလေ ဖြစ်လိမ့်မည်။ ဇာတိပကတိသည် ဒုက္ခဝေဒနာကို အနည်းငယ် ခံစားရသည်မှာ သင့်လျော်ပေသည်။ ဒုက္ခဝေဒနာကို အနည်းငယ် ခါးစည်းခံကြသူများသည် မှန်ကန်သည့် လမ်းကြောင်းကို လျှောက်လှမ်းကြမည်ဖြစ်ပြီး ကောင်းမွန်သင့်လျော်သည့် အလုပ်ကို လုပ်ကိုင်ဆောင်ရွက်ကြလိမ့်မည်။ အကယ်၍ ဇာတိပကတိသည် ဒုက္ခဝေဒနာကို မခံစားဘဲ သာယာမှု၊ သက်သောင့်သက်သာရှိမှုကိုသာ မွေ့လျော်နေပြီး သာယာသည့် ပတ်ဝန်းကျင် အသိုက်အမြုံအတွင်း၌ ကြီးပြင်းလာပါက လူများသည် မည်သည့်အရာကိုမျှ အောင်မြင်ပြီးမြောက်အောင် လုပ်ဆောင်နိုင်မည် မဟုတ်သည့်အပြင် သမ္မာတရားကိုလည်း တကယ်ကို မရရှိနိုင်ပါ။ အကယ်၍ လူများသည် သဘာဝ ဘေးအန္တရာယ်များ၊ လူသားတို့ဖန်တီးသည့် ကပ်ဘေးများနှင့် တွေ့ကြုံရင်ဆိုင်ရသည့်အခါ ၎င်းတို့သည် အသိစိတ် ကင်းမဲ့သွားပြီး ဆင်ခြင်တုံတရားမဲ့စွာ ပြုမူကြလိမ့်မည်။ အချိန်ကြာလာသည်နှင့်အမျှ ၎င်းတို့သည် တစ်စထက်တစ်စ တိုး၍သာ အကျင့်စာရိတ္တ ပျက်ပြားလာကြလိမ့်မည်။ ယင်းအတွက် သာဓက အများအပြားရှိပါသလား။ ဘာသာတရားမရှိသူများ၏ လောကတွင် ထင်ပေါ်ကျော်ကြားမှု မရှိမီက ဆင်းရဲဒုက္ခကို ခါးစည်းခံရန်နှင့် ၎င်းတို့၏အလုပ်တွင် စိတ်ရောကိုယ်ပါ ရည်စူးအပ်နှံရန် လိုလိုလားလား ရှိခဲ့ကြသော အဆို‌တော်များနှင့် ရုပ်ရှင်သရုပ်ဆောင်များစွာ ရှိသည်ကို သင်မြင်တွေ့နိုင်သည်။ သို့သော် ၎င်းတို့သည် ထင်ပေါ်ကျော်ကြားမှု ရှိလာပြီး ငွေကြေးအမြောက်အမြား ရရှိလာသည့်အခါ မှန်ကန်သည့် လမ်းကြောင်းပေါ်တွင် မလျှောက်လှမ်းကြတော့ပါ။ ၎င်းတို့အနက် အချို့သည် မူးယစ်ဆေးဝါး သုံးစွဲကြပြီး အချို့မှာ မိမိကိုယ်ကို သေကြောင်းကြံစည်ကြသည့်အတွက် ၎င်းတို့၏ ဘဝများမှာ စောစီးစွာ အဆုံးသတ်ခဲ့ကြရသည်။ ယင်းသို့ဖြစ်စေသည့် အကြောင်းတရားမှာ အဘယ်နည်း။ ၎င်းတို့၏ ရုပ်ဝတ္ထုပစ္စည်းများအပေါ်၌ သာယာမှုမှာ အလွန်အကျွံဖြစ်သည့်အပြင် ၎င်းတို့သည် အလွန်အမင်း သက်သောင့်သက်သာရှိပြီး ပိုမိုကြီးမားသည့် ပျော်ရွှင်ချမ်းသာသုခ၊ သို့မဟုတ် ပိုမိုကြီးမားသည့် စိတ်လှုပ်ရှားမှုမျိုးကို မည်သို့ရရှိအောင် လုပ်ဆောင်ရမည်ကို ၎င်းတို့မသိရှိကြတော့ပါ။ ၎င်းတို့အနက် အချို့သည် ပိုမိုမြင့်မားသည့် စိတ်လှုပ်ရှားမှုနှင့် သာယာမှုကို ရှာဖွေရင်း မူးယစ်ဆေးဝါးကို အားကိုးကြပြီး အချိန်ကြာလာသည်နှင့်အမျှ မူးယစ်ဆေးဝါးကို ဖြတ်နိုင်ခြင်း မရှိတော့ပေ။ အချို့သည် မူးယစ်ဆေးဝါး အလွန်အကျွံ သုံးစွဲမှုကြောင့် အသက်ဆုံးရှုံးကြရပြီး အခြားသူများမှာ ယင်းမှ လွတ်မြောက်ဖို့နည်းလမ်းကို မသိရှိကြဘဲ နောက်ဆုံးတွင် မိမိကိုယ်ကို အဆုံးစီရင်ကြသည်။ ယင်းကဲ့သို့သော သာဓက အများအပြား ရှိပါသည်။ သင်မည်မျှကောင်းစွာ စားသည်ဖြစ်စေ၊ မည်မျှကောင်းစွာ ဝတ်ဆင်သည်ဖြစ်စေ၊ မည်မျှကောင်းစွာ နေထိုင်သည်ဖြစ်စေ၊ ပျော်ရွှင်နှစ်သက်မှုကို သင်မည်မျှ ခံစားသည်ဖြစ်စေ၊ သင့်ဘဝသည် မည်မျှ သက်သောင့်သက်သာ ရှိသည်ဖြစ်စေ၊ သင့်လိုအင်များ မည်မျှ အလုံးစုံ ပြည့်ဝနေသည်ဖြစ်စေ အဆုံးတွင် ယင်းတို့မှာ အနှစ်မဲ့ခြင်းအပေါ် အနှစ်မဲ့ခြင်းသာဆင့်လျက် ရလဒ်မှာ ပျက်စီးခြင်းသာ ဖြစ်သည်။ ဘာသာတရားမရှိသူများ လိုက်စားကြသည့် ယင်းပျော်ရွှင်မှုသည် စစ်မှန်သော ပျော်ရွှင်မှု ဟုတ်သလော။ အမှန်တွင် ယင်းမှာ ပျော်ရွှင်မှုမဟုတ်။ ယင်းမှာ လူသား၏ စိတ်ကူးဖြစ်သည်။ ယင်းမှာ အကျင့်စာရိတ္တပျက်စီးမှု ပုံစံတစ်ခုဖြစ်သည်။ ယင်းမှာ လူတို့၏ အကျင့်စာရိတ္တပျက်စီးလာသည့် လမ်းကြောင်းတစ်ခု ဖြစ်သည်။ လူများ လိုက်စားကြသည့် ပျော်ရွှင်မှုဟု ဆိုလေသောအရာမှာ အတုအယောင် ဖြစ်သည်။ ယင်းမှာ အမှန်အားဖြင့် ဒုက္ခဆင်းရဲဖြစ်သည်။ ယင်းမှာ လူအများ လိုက်စားသင့်သည့် ပန်းတိုင်တစ်ခု မဟုတ်သလို အသက်ရှင်ခြင်း၏ တန်ဖိုးတည်ရာ နေရာလည်း မဟုတ်ပါ။ စာတန်က လူများအား ဖျက်ဆီးသည့် လုပ်ဆောင်ပုံများနှင့် နည်းလမ်းများအနက် အချို့သည် ၎င်းတို့အား ဇာတိပကတိ၏ စိတ်ကျေနပ်မှုနှင့် တဏှာရာဂတို့တွင် ပျော်မွေ့မှုတို့ကို ပန်းတိုင်အဖြစ် ရှာဖွေစေသည်။ ဤနည်းအားဖြင့် စာတန်သည် လူများကို ထုံထိုင်းသွားစေသည်၊ လူများကို သွေးဆောင်သည်၊ လူများကို ဖောက်ပြန်ပျက်စီးစေသည်၊ ထိုအရာမှာ ပျော်ရွှင်မှုဟု ခံစားရအောင် လုပ်ဆောင်သည်၊ ထို့ပြင် ၎င်းတို့အား ယင်းကို ပန်းတိုင်အဖြစ် လိုက်လံရှာဖွေစေသည်။ လူများက ထိုအရာများကို ရရှိခြင်းသည် ပျော်ရွှင်မှုကို ရရှိခြင်းဟု ယုံကြည်ကြသည်။ ထို့ကြောင့် လူများသည် ယင်းပန်းတိုင်ကို လိုက်စားရန် ဦးတည်လျက် ၎င်းတို့ရှိသမျှ အစွမ်းဖြင့် လုပ်ဆောင်ကြတော့သည်။ ထို့နောက် ထိုအရာကို ၎င်းတို့ရရှိပြီးနောက် ၎င်းတို့ခံစားရသည်မှာ ပျော်ရွှင်မှု မဟုတ်ဘဲ အနှစ်မဲ့ခြင်းနှင့် စိတ်ဆင်းရဲခြင်းတို့သာ ဖြစ်သည်။ ဤအချက်က ၎င်းမှာ မှန်ကန်သည့် လမ်းကြောင်းမဟုတ်ဘဲ သေခြင်းတရားသို့ သွားရာလမ်း ဖြစ်ကြောင်း သက်သေပြနေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေ ကျွန်မ နားလည်ခဲ့တာက ကျွန်မ သက်သောင့်သက်သာဖြစ်မှုကို အမြဲတမ်း တောင့်တခဲ့တဲ့အကြောင်းရင်းက ကျွန်မရဲ့ အတွေးအမြင်တွေမှာ ပြဿနာရှိနေလို့ပဲ။ ငယ်ငယ်ကတည်းက ကျွန်မကို လူ့အဖွဲ့အစည်းနဲ့ မိသားစုက ပြင်းပြင်းထန်ထန် လွှမ်းမိုးပြီး ပုံသွင်းခဲ့လို့ ဇာတိပကတိရဲ့ သက်သောင့်သက်သာဖြစ်မှုကို လိုက်စားတာက ကိုယ့်ကိုယ်ကိုယ် ကောင်းအောင်လုပ်တာပဲလို့ ယုံကြည်ခဲ့တယ်။ လူတွေပြောတာကို ကျွန်မ ခဏခဏကြားရတယ်၊ “လူဆိုတာ ကိုယ့်အတွက်ကိုယ် အသက်ရှင်ရမယ်၊ ကိုယ့်ဇာတိပကတိကို သက်သောင့်သက်သာနဲ့ အေးအေးဆေးဆေးဖြစ်အောင် ထားရမယ်။ သူများအတွက် အသက်မရှင်သင့်ဘူး။ အဲဒါမှ လူလည်ဖြစ်မှာ” တဲ့။ ကျွန်မမိဘတွေကလဲ မကြာခဏပြောတယ်၊ “ငါတို့ ဘာပဲလုပ်လုပ်၊ ဒုက္ခမခံရ၊ မပင်ပန်းရဘဲ သက်သောင့်သက်သာရှိတဲ့ ဘဝကို ခံစားဖို့ပဲ။ အသက်ရှင်နေရတဲ့ ရည်ရွယ်ချက်က ဘဝကို ပျော်ပျော်ရွှင်ရွှင်နေဖို့ မဟုတ်ဘူးလား” တဲ့။ တဖြည်းဖြည်းနဲ့ ဒီမှားယွင်းတဲ့ အမြင်တွေကို ကျွန်မ လက်ခံခဲ့တယ်။ ဒါတွေက ကျွန်မ ပြုမူကျင့်ကြံတဲ့ စည်းမျဉ်းတွေနဲ့ ကျွန်မရဲ့ လိုက်စားမှု ပန်းတိုင်တွေ ဖြစ်လာခဲ့တယ်။ ကျောင်းတက်တုန်းက ကျွန်မက လွယ်ကူတဲ့အရာတွေကိုပဲ သင်ချင်ခဲ့တယ်။ ဦးနှောက်သုံးရတဲ့ ဘယ်အရာကိုမှ မသင်ချင်ခဲ့ဘူး။ ဥပမာ၊ သင်္ချာလိုမျိုး စိတ်ပိုင်းဆိုင်ရာအရ စိန်ခေါ်မှုရှိတယ်လို့ ကျွန်မ ထင်တဲ့ ဘာသာရပ်တွေကို သင်ယူဖို့ ကျွန်မ အရမ်းကို ဝန်လေးခဲ့တယ်။ ဘုရားသခင်ကို စတင်ယုံကြည်ပြီးတဲ့နောက်မှာ အသင်းတော်မှာ တာဝန်တွေထမ်းဆောင်ခဲ့ပေမဲ့ ဇာတိပကတိရဲ့ သက်သောင့်သက်သာဖြစ်မှုကို လိုက်စားနေတုန်းပဲ။ ကိုယ့်တာဝန်မှာ ဝန်ထုပ်ဝန်ပိုးကြီးကို မထမ်းချင်ခဲ့ဘူး၊ စိတ်ပိုင်းဆိုင်ရာအားထုတ်မှု ဒါမှမဟုတ် ဇာတိပကတိ ဒုက္ခဝေဒနာပါဝင်တဲ့ တာဝန်တွေကို မလုပ်ချင်ခဲ့ဘူး။ လွယ်ကူပြီး ပေါ့ပါးတဲ့ တာဝန်တွေကိုပဲ လုပ်ချင်ခဲ့တယ်။ ခက်ခဲတဲ့တာဝန်တွေ ဒါမှမဟုတ် အလုပ်ပမာဏများတဲ့ တာဝန်တွေ ကျရောက်လာတာနဲ့ ကျွန်မ ခေါင်းရှောင်ချင်တော့တာပဲ။ ဥပမာ၊ ပထမအကြိမ် ခရိုင် ဆုံးဖြတ်ချက်ချတဲ့အဖွဲ့ ခေါင်းဆောင်အဖြစ် ရွေးကောက်ခံရတုန်းကပေါ့၊ အဖွဲ့ခေါင်းဆောင်ဖြစ်ရင် အလုပ်တွေအများကြီး တာဝန်ယူရမှာနဲ့ ကိုယ်ခန္ဓာပင်ပန်းမှာကို စိုးလို့ ဆင်ခြေတွေအများကြီးပေးခဲ့တယ်၊ ပြီးတော့ လူတိုင်းက ကျွန်မကို အဖွဲ့ခေါင်းဆောင်မလုပ်ဖို့ သဘောတူအောင်လို့ ကိုယ့်ရဲ့ ဖောက်ပြန်ပျက်စီးမှုတွေနဲ့ ချို့တဲ့မှုတွေကို တမင်တကာ ထုတ်ပြောခဲ့တယ်။ နောက်တစ်ခေါက် ရွေးကောက်ပွဲမှာလည်း ကျွန်မက ကိုယ့်ရဲ့ ဇာတိပကတိကိုပဲ ထည့်စဉ်းစားခဲ့ပြီး ဆုံးဖြတ်ချက်ချတဲ့အဖွဲ့က ရာထူးကနေတောင် နုတ်ထွက်ချင်ခဲ့တယ်။ ကျွန်မက ကိုယ့်ရဲ့ ဇာတိပကတိ အကျိုးစီးပွားတွေကိုပဲ တွေးခဲ့တယ်၊ ဘုရားသခင်ရဲ့ ရည်ရွယ်ချက်ကို ဘယ်တော့မှ အလေးမထားခဲ့ဘူး၊ ပြီးတော့ ကိုယ့်ဇာတိပကတိ ဒုက္ခမရောက်အောင် ကိုယ့်တာဝန်ကို အမြဲတမ်း ခေါင်းရှောင်ခဲ့တယ်။ ဒီအပြုအမူက ဘုရားသခင်ကို ပုန်ကန်ပြီး ဘုရားသခင်ကို သစ္စာဖောက်တဲ့ အပြုအမူပဲ။ ကျွန်မသာ နောင်တမရဘူးဆိုရင် နောက်ဆုံးမှာ ကျွန်မ သမ္မာတရားကို ရမှာမဟုတ်သလို ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကိုလည်း ပြောင်းလဲနိုင်မှာ မဟုတ်ဘူး၊ ကပ်ဘေးထဲကို ကျရောက်ပြီး ဖျက်ဆီးခံရရုံပဲ ရှိတော့မယ်။ ဘုရားသခင်ပြောခဲ့သလိုပဲ။ “စာတန်က လူများအား ဖျက်ဆီးသည့် လုပ်ဆောင်ပုံများနှင့် နည်းလမ်းများအနက် အချို့သည် ၎င်းတို့အား ဇာတိပကတိ၏ စိတ်ကျေနပ်မှုနှင့် တဏှာရာဂတို့တွင် ပျော်မွေ့မှုတို့ကို ပန်းတိုင်အဖြစ် ရှာဖွေစေသည်။ ဤနည်းအားဖြင့် စာတန်သည် လူများကို ထုံထိုင်းသွားစေသည်၊ လူများကို သွေးဆောင်သည်၊ လူများကို ဖောက်ပြန်ပျက်စီးစေသည်၊ ထိုအရာမှာ ပျော်ရွှင်မှုဟု ခံစားရအောင် လုပ်ဆောင်သည်၊ ထို့ပြင် ၎င်းတို့အား ယင်းကို ပန်းတိုင်အဖြစ် လိုက်လံရှာဖွေစေသည်။ လူများက ထိုအရာများကို ရရှိခြင်းသည် ပျော်ရွှင်မှုကို ရရှိခြင်းဟု ယုံကြည်ကြသည်။ ထို့ကြောင့် လူများသည် ယင်းပန်းတိုင်ကို လိုက်စားရန် ဦးတည်လျက် ၎င်းတို့ရှိသမျှ အစွမ်းဖြင့် လုပ်ဆောင်ကြတော့သည်။ ထို့နောက် ထိုအရာကို ၎င်းတို့ရရှိပြီးနောက် ၎င်းတို့ခံစားရသည်မှာ ပျော်ရွှင်မှု မဟုတ်ဘဲ အနှစ်မဲ့ခြင်းနှင့် စိတ်ဆင်းရဲခြင်းတို့သာ ဖြစ်သည်။ ဤအချက်က ၎င်းမှာ မှန်ကန်သည့် လမ်းကြောင်းမဟုတ်ဘဲ သေခြင်းတရားသို့ သွားရာလမ်း ဖြစ်ကြောင်း သက်သေပြနေသည်။” စာတန်က ဇာတိပကတိရဲ့ သက်သောင့်သက်သာဖြစ်မှုကို လိုက်စားခြင်းနဲ့ လူတွေကို သွေးဆောင်ပြီး ဖောက်ပြန်ပျက်စီးစေတယ်၊ ဇာတိပကတိကို ကျေနပ်အောင်လုပ်ခြင်းကသာ ပျော်ရွှင်မှုကို ယူဆောင်လာနိုင်တယ်လို့ သူတို့ကို ယုံကြည်စေတယ်။ တကယ်တော့ လူတစ်ယောက်က ဘယ်လောက်ပဲ သက်သောင့်သက်သာရှိနေပါစေ၊ ဇာတိပကတိကို ဘယ်လိုပဲ ပျော်မွေ့နေပါစေ၊ သူတို့ရဲ့ စိတ်နှလုံး အတွင်းထဲမှာတော့ ဗလာဖြစ်ပြီး ဆင်းရဲဒုက္ခရောက်နေတုန်းပဲ။ ကျွန်မက ဇာတိပကတိရဲ့ သက်သောင့်သက်သာဖြစ်မှုကို အမြဲလိုက်စားခဲ့ပြီး အလုပ်ပမာဏများတဲ့ တာဝန်တွေကို မလုပ်ချင်ခဲ့ဘူး။ ဒီလိုလုပ်ရင် အနားယူဖို့ ဒါမှမဟုတ် ကျွန်မကြိုက်တဲ့အရာတွေကို လုပ်ဖို့ အချိန်ပိုရမယ်လို့ ထင်ခဲ့တယ်။ ဒါပေမဲ့ ကိုယ့်တာဝန်ကို ခေါင်းရှောင်ပြီးတဲ့နောက်မှာ ကျွန်မရဲ့စိတ်နှလုံးက တည်ငြိမ်မှုမရှိခဲ့ဘဲ၊ အဲဒီအစား နက်ရှိုင်းတဲ့ ဆင်းရဲဒုက္ခနဲ့ ကိုယ့်ကိုယ်ကိုယ် အပြစ်တင်ခြင်းထဲကို ကျရောက်သွားခဲ့တယ်။ ဒီခံစားချက်ကို စကားလုံးတွေနဲ့ ဖော်ပြလို့မရပါဘူး။ ဘုရားသခင်ကို ပုန်ကန်ခဲ့တဲ့အတွက် ကိုယ်တော်ရဲ့ မျက်မှောက်တော်ကို ဆုံးရှုံးသွားခဲ့တယ်ဆိုတာ ကျွန်မသိတယ်။ ဇာတိပကတိရဲ့ သက်သောင့်သက်သာဖြစ်မှုကို လိုက်စားတာက မှန်ကန်တဲ့လမ်းကြောင်းမဟုတ်ဘူး၊ အဲဒါက လူတွေကို ပိုပိုပြီး ယုတ်ညံ့လာစေပြီး ဘုရားသခင်ကို ပိုပိုပြီး အတိုက်အခံလုပ်စေမှာပဲဆိုတာကို ကျွန်မ တွေ့ကြုံခဲ့ရတယ်။

၂၀၂၄ ခုနှစ်၊ ဧပြီလမှာ အလုပ်လိုအပ်ချက်ကြောင့် ကျွန်မတာဝန်ယူထားတဲ့ နယ်က တရားဟောဆရာမတစ်ယောက်ကို တခြားနေရာမှာ တာဝန်ထမ်းဆောင်ဖို့ ပြောင်းရွှေ့ခဲ့တယ်။ သူတာဝန်ယူခဲ့တဲ့အလုပ်ကို ကျွန်မ ယာယီလိုက်လုပ်ပေးရမှာဖြစ်လို့ နည်းနည်းစိုးရိမ်သွားတယ်။ လုပ်စရာအလုပ်တွေက ဒီလောက်များတာ၊ အရမ်း ပင်ပန်းမှာပဲ။ ကျွန်မက ကိုယ့်ရဲ့ ဇာတိပကတိကို ပြန်ပြီးအလေးထားချင်နေပြီဆိုတာကို သဘောပေါက်လိုက်ပြီး၊ ကျိုးနွံနာခံနိုင်ဖို့အတွက် ကျွန်မကို လမ်းပြပေးပါလို့ ဘုရားသခင်ဆီကို တိတ်တဆိတ် ဆုတောင်းခဲ့တယ်။ နောက်ပိုင်းမှာ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်ပြီး လက်တွေ့လုပ်ဆောင်ဖို့ လမ်းကြောင်းတစ်ခုကို တွေ့ရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အရွယ်ရောက်သူတိုင်းသည် ဆင်းရဲဒုက္ခများ၊ နာမကျန်းမှုများနှင့် အမျိုးမျိုးသော အခက်အခဲများပင်ဖြစ်သော ဖိအားများကို မည်မျှ ရင်ဆိုင်ရပါစေ အရွယ်ရောက်သူတစ်ယောက်၏ တာဝန်များကို တာဝန်ယူ ထမ်းရွက်ရမည်။ ဤအရာများသည် လူတိုင်း ကြုံတွေ့ပြီး ခံယူသင့်သည့် အရာများဖြစ်သည်။ ဤအရာများသည် ပုံမှန်လူတစ်ယောက်၏ ဘဝ၏ တစ်စိတ်တစ်ပိုင်းဖြစ်သည်။ သင်သည် ဖိအားကို မခံနိုင်လျှင်၊ ဆင်းရဲဒုက္ခကို ကြံ့ကြံ့မခံနိုင်လျှင်၊ သို့မဟုတ် ထိုးနှက်မှုများကို မခံနိုင်လျှင် ယင်းက သင်၌ ဇွဲလုံ့လ သို့မဟုတ် စိတ်ပိုင်းဖြတ်ချက် မရှိကြောင်းနှင့် သင်သည် အလွန် ပျော့ညံ့ပြီး အသုံးမကျကြောင်း ဆိုလိုသည်။ လူတိုင်းသည် လူ့အဖွဲ့အစည်း၌ဖြစ်စေ၊ ဘုရားအိမ်တော်၌ဖြစ်စေ မိမိတို့၏ အသက်တာတွင် ဤဆင်းရဲဒုက္ခကို ခံနိုင်ရမည်။ ဤသည်မှာ အရွယ်ရောက်ပြီးသူတိုင်း ခံယူသင့်သော တာဝန်ဝတ္တရားဖြစ်သည်၊ ၎င်းတို့ ထမ်းပိုးသင့်သော ဝန်ထုပ်ဖြစ်ပြီး မည်သူမျှ ရှောင်လွှဲ၍မရပေ။ သင်သည် ယင်းကို ရှောင်တိမ်းရန်လည်း မကြိုးစားသင့်ပေ။ သင်သည် ဤဆင်းရဲဒုက္ခအားလုံးမှ အစဉ်သဖြင့် ရုန်းထွက်လိုလျှင် သို့မဟုတ် လွတ်မြောက်လိုလျှင် သင်၏ ဖိနှိပ်ချုပ်ချယ်သော စိတ်ခံစားချက်များ ထွက်ပေါ်လာမည်ဖြစ်ပြီး ယင်းတို့သည် သင့်ကို ထာဝစဉ် ရစ်ပတ်ချည်နှောင်လိမ့်မည်။ သို့သော် သင်သည် ဤအရာအားလုံးကို ကောင်းစွာ သဘောပေါက်နားလည်ပြီး လက်ခံနိုင်လျှင် ပြီးလျှင် ယင်းကို သင်၏ ဘဝနှင့် ဖြစ်တည်မှု၏ မရှိမဖြစ် အစိတ်အပိုင်းတစ်ခုအဖြစ် ရှုမြင်လျှင် ဤပြဿနာများကြောင့် သင်သည် အပျက်သဘောဆောင်သော စိတ်ခံစားချက်များ ဖြစ်ပေါ်လာတော့မည် မဟုတ်ပေ။ တစ်ဖက်တွင် သင်သည် အရွယ်ရောက်ပြီးသူများ ရှိသင့်ပြီး တာဝန်ယူထမ်းဆောင်သင့်သော တာဝန်များနှင့် ဝတ္တရားများကို ထမ်းပိုးရန် သင်ယူရမည်။ အခြားတစ်ဖက်တွင် သင်သည် ပုံမှန်လူ့သဘာဝဖြင့် သင်၏ နေထိုင်မှုနှင့် အလုပ်လုပ်သည့် ပတ်ဝန်းကျင်တွင် အခြားသူများနှင့် သဟဇာတဖြစ်စွာ အတူယှဉ်တွဲနေထိုင်ရန် သင်ယူသင့်သည်။ သင်နှစ်သက်သလိုသာ မလုပ်ဆောင်နှင့်။ သဟဇာတဖြစ်စွာ အတူယှဉ်တွဲနေထိုင်ခြင်း၏ ရည်ရွယ်ချက်မှာ အဘယ်နည်း။ ယင်းမှာ အရွယ်ရောက်ပြီးသူတစ်ဦးအနေဖြင့် သင်ဖြည့်ဆည်းသင့်သော အလုပ်နှင့် ဝတ္တရားများနှင့် တာဝန်များကို ပိုမိုကောင်းမွန်စွာ ပြီးမြောက်စေရန် ဖြစ်သည်။ သင်သည် မည်သည့်အလုပ်ကိုပင် သို့မဟုတ် မည်သည့်တာဝန်ကိုပင် လုပ်ဆောင်ပါစေ၊ အန္တရာယ်နှင့် ရင်ဆိုင်ရသည့်အခါ၊ စာတန်၏ စွမ်းအားများ၏ နှောင့်ယှက်မှုများနှင့် ပျက်စီးမှုများနှင့် ရင်ဆိုင်ရသည့်အခါ သင်သည် ဆုံးရှုံးမှုများကို အနည်းဆုံးဖြစ်အောင် လျှော့ချနိုင်ရမည်ဖြစ်ပြီး ဤသို့ဖြင့် သင်၏အလုပ်နှင့် တာဝန်၏ရလဒ်များ ပိုမိုကောင်းမွန်လာမည်ဖြစ်သည်။ ဤသည်မှာ စိတ်ပိုင်းဖြတ်ချက်ရှိသူတစ်ဦး ရရှိသင့်သည့်အရာ ဖြစ်သည်။ သင်သည် ပုံမှန်လူ့သဘာဝကို ပိုင်ဆိုင်ပါက အလုပ်လုပ်သည့်အခါ ဤအရာကို ပြီးမြောက်အောင် လုပ်ဆောင်သင့်သည်။ အလုပ်ဖိအားနှင့်ပတ်သက်လျှင် ယင်းသည် အထက်မှဖြစ်စေ၊ ဘုရားအိမ်တော်မှဖြစ်စေ၊ သို့မဟုတ် ညီအစ်ကိုမောင်နှမများက သင့်အပေါ် ပေးသော ဖိအားဖြစ်စေ ယင်းသည် သင်ခံယူသင့်သည့်အရာ ဖြစ်သည်။ သင်က ‘ဖိအားကြောင့် ကျွန်ုပ် ဤအရာကို လုပ်တော့မည် မဟုတ်ပါ။ ကျွန်ုပ်က ဘုရားအိမ်တော်တွင် မိမိ၏တာဝန်ထမ်းဆောင်ပြီး အလုပ်လုပ်ရာ၌ နားနားနေနေရှိမှု၊ အေးဆေးသက်သာရှိမှု၊ ပျော်ရွှင်မှုနှင့် သက်သာခြင်းတို့ကိုသာ ရှာနေခြင်းဖြစ်သည်’ ဟု ပြော၍မရပေ။ ဤသည်မှာ အလုပ်ဖြစ်မည်မဟုတ်၊ ပြီးလျှင် ဤသည်မှာ ပုံမှန်အရွယ်ရောက်ပြီးသူတစ်ဦး ပိုင်ဆိုင်သင့်သည့် အတွေးမဟုတ်ပေ၊ ဘုရားအိမ်တော်သည် သင် သက်သာခြင်းတွင် အလိုလိုက်နေရန် နေရာတစ်ခုမဟုတ်ပေ။ လူတိုင်းသည် မိမိတို့၏ ဘဝနှင့် အလုပ်တွင် ဖိအားနှင့် စွန့်စားမှု ပမာဏတစ်ခုကို ယူကြရသည်။ မည်သည့်အလုပ်တွင်မဆို အထူးသဖြင့် ဘုရားအိမ်တော်တွင် သင်၏ တာဝန်ကို ထမ်းဆောင်ရာ၌ သင်သည် အကောင်းဆုံးသော ရလဒ်များအတွက် ကြိုးစားသင့်သည်။ ကျယ်ပြန့်သော အတိုင်းအတာအရ ဤသည်မှာ ဘုရားသခင်၏ သွန်သင်ချက်နှင့် တောင်းဆိုချက်ဖြစ်သည်။ သေးငယ်သော အတိုင်းအတာအရ ဤသည်မှာ လူတိုင်း၏ ကျင့်ကြံပြုမူခြင်းနှင့် လုပ်ဆောင်ချက်များတွင် ပိုင်ဆိုင်သင့်သည့် သဘောထား၊ ရှုမြင်ပုံ၊ စံနှုန်းနှင့် စည်းမျဉ်းတို့ဖြစ်သည်။ သင်သည် ဘုရားအိမ်တော်တွင် တာဝန်တစ်ခုကို ထမ်းဆောင်သည့်အခါ ဘုရားအိမ်တော်၏ ပြဋ္ဌာန်းချက်များနှင့် စနစ်များကို လိုက်နာရန် သင်ယူရမည်ဖြစ်ပြီး ကောင်းမွန်စွာ ပြုမူနေထိုင်သည့်နည်းလမ်းဖြင့် ကျင့်ကြံနေထိုင်လျက် စည်းမျဉ်းများကို လိုက်နာရန် သင်ယူရမည်။ ဤသည်မှာ ကိုယ်ပိုင်ကျင့်ကြံပြုမူခြင်းတွင် မရှိမဖြစ်သော အစိတ်အပိုင်းတစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မတို့ လူကြီးတွေအနေနဲ့ ဘုရားသခင်ရဲ့အိမ်တော်မှာပဲဖြစ်ဖြစ်၊ ဘာသာတရားမရှိသူတွေရဲ့ လောကမှာပဲဖြစ်ဖြစ် ကိုယ်ပိုင်တာဝန်တွေနဲ့ ဝတ္တရားတွေ ရှိတယ်ဆိုတာကို နားလည်သွားတယ်။ ဒါက ပုံမှန်လူတစ်ယောက်အနေနဲ့ ထမ်းဆောင်သင့်တဲ့အရာပဲ။ တာဝန်ထမ်းဆောင်တဲ့အချိန်မှာ ဇာတိပကတိက ဒုက္ခခံရ၊ အဖိုးအခပေးဆပ်ရပြီး ဖိအားတချို့ကို ခံနိုင်ရည်ရှိရပေမဲ့ ဒါတွေအားလုံးက လူကြီးတစ်ယောက်အနေနဲ့ ထမ်းဆောင်ရမယ့် တာဝန်တွေပဲ။ ကျွန်မ ဒုက္ခခံရမှာကို မကြောက်နိုင်ဘူး၊ တာဝန်တွေက ခက်ခဲတယ်လို့ မြင်တဲ့အခါမှာလည်း ခေါင်းရှောင်လို့မဖြစ်ဘူး။ အဲဒီလိုလုပ်တာက အသိစိတ်နဲ့ လူ့သဘာဝ အရမ်း ကင်းမဲ့ရာ ကျတယ်။ ဒါကြောင့် ကျွန်မက ဇာတိပကတိကို ပုန်ကန်ဖို့ ဘုရားသခင်ဆီကို အသိစိတ်ရှိရှိ ဆုတောင်းခဲ့ပြီး တဖြည်းဖြည်းနဲ့ ကျိုးနွံနာခံနိုင်လာခဲ့တယ်။

ဒီအတွေ့အကြုံကတစ်ဆင့် ကျွန်မ နားလည်ခဲ့တာက အသင်းတော်မှာ အလုပ်တွေတာဝန်ယူတဲ့အခါ ဇာတိပကတိက ဒုက္ခခံရပြီး ပင်ပန်းတယ်လို့ ခံစားရပေမဲ့ ကျွန်မ အများကြီးရရှိခဲ့တယ် ဆိုတာပါပဲ။ အမှုအရာတွေ ကျရောက်လာတဲ့အခါ သမ္မာတရားစည်းမျဉ်းတွေကို ရှာဖွေရမယ်ဆိုတာကို သိလာခဲ့တယ်၊ ပြီးတော့ ကျွန်မရဲ့ လူ့သဘာဝကလည်း အများကြီး ရင့်ကျက်လာခဲ့တယ်၊ အစပိုင်းမှာ အမြဲတမ်း သူများတွေကို အားကိုးရာကနေ အခု လွတ်လွတ်လပ်လပ် အလုပ်လုပ်တတ်လာခဲ့ပြီ။ ညီအစ်ကိုမောင်နှမတွေမှာ အခက်အခဲတွေ၊ အယူအဆတွေရှိတဲ့အခါမှာလည်း သူတို့ကို မိတ်သဟာယဖွဲ့ပြီး ဖြေရှင်းပေးဖို့ သက်ဆိုင်ရာသမ္မာတရားတွေကို ကျွန်မ ရှာတတ်လာခဲ့ပြီ။ အရင်ကထက် အလုပ်ပမာဏ ပိုများပေမဲ့ ကျွန်မ ရရှိပြီး ဆည်းပူးခဲ့တာတွေကလည်း အများကြီးပဲ။ ဒါတွေအားလုံးက ဘုရားသခင်ရဲ့ အထူးကျေးဇူးတော်ပဲ။ ဘုရားသခင်ကို ကျေးဇူးတင်ပါတယ်။


၈၈။ ကျော်ကြားမှုနှင့် အကျိုးအမြတ်တို့၏ အနှောင်အဖွဲ့များကို ကျွန်မ ဖယ်ရှားပြီ

ရှောင်ဟယ်၊ တရုတ်ပြည်

အနန္တတန်ခိုးရှင် ဘုရားသခင် ပြောသည်မှာ “လူတို့က ဘုရားသခင်၏ စီစဉ်ညွှန်ကြားမှုနှင့် ဘုရားသခင်၏ အချုပ်အခြာအာဏာကို မသိသည့်အတွက် သူတို့သည် ကံကြမ္မာကို အာခံသော စိတ်နေစိတ်ထားဖြင့်လည်းကောင်း၊ ပုန်ကန်သည့် သဘောထားဖြင့်လည်းကောင်း အစဉ်သဖြင့် ရင်ဆိုင်ကြပြီး ဘုရားသခင်၏ ဩဇာအာဏာ၊ အချုပ်အခြာအာဏာနှင့် ကံကြမ္မာက ပြင်ဆင်ပေးထားသည့် အရာတို့မှ အစဉ်သဖြင့် ရုန်းထွက်လွတ်မြောက်လိုကြကာ သူတို့၏ လက်ရှိအခြေအနေများကို ပြောင်းလဲကာ ကံကြမ္မာကို ပြောင်းလဲဖို့ အချည်းနှီးမျှော်လင့်ကြလေသည်။ သို့သော်လည်း သူတို့ မည်သည့်အခါမျှ မအောင်မြင်နိုင်သကဲ့သို့ အချိန်တိုင်းတွင် တားဆီးခံရသည်။ ၎င်းတို့၏ စိတ်ဝိညာဉ်များ နက်ရှိုင်းရာတွင် တည်ရှိနေသော ရုန်းကန်မှုသည် နာကျင်မှုကို ဖြစ်စေပြီး ဤနာကျင်မှုသည် ယင်းဘာသာ အရိုးစွဲနေပြီး တစ်ချိန်တည်းမှာပင် ၎င်းတို့၏ အသက်တာကို ဖြုန်းတီးပစ်စေသည်။ ဤနာကျင်မှုကို မည်သည့်အရာက ဖြစ်စေသနည်း။ ဘုရားသခင်၏ အချုပ်အခြာအာဏာကြောင့်လော သို့မဟုတ် ကံဆိုးသောကြောင့် ဖြစ်သလော။ တစ်ခုမျှ မမှန်ကန်သည်မှာ သိသာထင်ရှား၏။ နောက်ဆုံးခွဲခြမ်းစိတ်ဖြာမှု၌ ယင်းက လူတို့ လျှောက်ကြသည့် လမ်းကြောင်းများ၊ ၎င်းတို့ဘဝကို အသက်ရှင်နေထိုင်ဖို့ လူတို့ရွေးချယ်သည့် နည်းလမ်းများ ကြောင့်ဖြစ်သည်။ လူအချို့က ဤအရာများကို တွေ့ကြုံကောင်း တွေ့ကြုံနိုင်မည် မဟုတ်။ သို့သော်လည်း သင်တကယ် သိလာပြီး လူသား၏ ကံကြမ္မာအပေါ် ဘုရားသခင်၏ အချုပ်အခြာအာဏာကို သင်အမှန်တကယ် အသိအမှတ်ပြုမိလာသည့်အခါ၊ သင့်အတွက် ဘုရားသခင် အချုပ်အခြာအာဏာ ကိုင်စွဲပြီး စီစဉ်ပေးသည့် အရာမှန်သမျှသည် သင့်အတွက် ကြီးမားသော အကျိုးကျေးဇူးနှင့် ကွယ်ကာခြင်း ဖြစ်သည်ကို သင် အမှန်တကယ် နားလည်သောအခါတွင် သင်၏နာကျင်မှုက ဖြည်းဖြည်းချင်း ပေါ့ပါးလာမည်ဖြစ်ကာ သင့်တစ်ကိုယ်လုံးက ဖြည်းဖြည်းချင်း သက်သောင့်သက်သာ ရှိလာမည်ဖြစ်သည်၊ ပေါ့ပါးလွတ်လပ်ပြီး လွတ်မြောက်လာသည်ကို သင်ခံစားရမည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဒီဘုရားနှုတ်ကပတ်တော်အပိုဒ်ကို မြင်တဲ့အခါတိုင်း အရင်တုန်းက ကျွန်မ အလုပ်ကြိုးစားခဲ့တဲ့ အတွေ့အကြုံတွေကို တွေးမိတယ်။ ဘုရားသခင်ရဲ့ အချုပ်အခြာအာဏာကို ကျွန်မ နားမလည်ခဲ့လို့ ကိုယ့်ကြိုးစားအားထုတ်မှုကတစ်ဆင့် ကိုယ့်ကံကြမ္မာကို ပြောင်းလဲချင်ခဲ့ပြီး ကျော်ကြားမှုနဲ့ အကျိုးအမြတ်ရှိတဲ့ လူတွေ လေးစားတဲ့ ဂုဏ်ရှိပြီး ထည်ဝါတဲ့ ဘဝနဲ့ အမြဲနေချင်ခဲ့တယ်။ ကျော်ကြားမှုနဲ့ အကျိုးအမြတ် ရှိရင် ပျော်ရွှင်တဲ့ ဘဝကို ပိုင်ဆိုင်မှာပဲလို့ ကျွန်မ ယုံကြည်ခဲ့တာပေါ့။ အဆင်မပြေမှုတွေ၊ ကျရှုံးမှုတွေကို ထပ်ခါတလဲလဲ ကြုံရပြီးတဲ့နောက်၊ ဘတ်စ်ကားတိုက်မှုမှာ ကျွန်မ သေလုနီးပါးဖြစ်ပြီးမှ အသိဝင်လာခဲ့သလို သေခြင်းတရားကို ရင်ဆိုင်ရာမှာ လူတွေက ဘယ်လောက် ကူကယ်ရာမဲ့ပြီး အရေးမပါလိုက်လဲဆိုတာရယ်၊ ဘယ်ငွေပမာဏနဲ့မှ အသက်ကို ဝယ်လို့မရဘူးဆိုတာရယ်၊ ကျော်ကြားမှုနဲ့ အကျိုးအမြတ်ကို လိုက်စားတာက ကျွန်မကို နာကျင်မှုနဲ့ အနှစ်မဲ့ခြင်းတွေပဲ ပေးခဲ့တယ်ဆိုတာနဲ့ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျိုးနွံနာခံဖို့ ရွေးချယ်တာနဲ့ ဖန်ဆင်းခံတစ်ဦးရဲ့ တာဝန်ကို ကောင်းကောင်း ဖြည့်ဆည်းတာကမှ အဓိပ္ပာယ်အရှိဆုံး ဘဝကို ကျွန်မ နေထိုင်နိုင်တယ်ဆိုတာတွေကို ကျွန်မ သဘောပေါက်ခဲ့တယ်။

ကျွန်မက ကျေးလက်ဒေသမှာ မွေးခဲ့တာပါ။ ငယ်ငယ်တုန်းက ကျွန်မအစ်မ သတ္တုသန့်စင်စက်ရုံ ဓာတ်ခွဲခန်းမှာ အလုပ်လုပ်တာကို တွေ့ခဲ့ရတယ်။ သူ့အလုပ်အခြေအနေက သက်သောင့်သက်သာရှိပြီး အေးဆေးတယ်၊ အလုပ်ကိစ္စ ပုံမှန် ခရီးထွက်ရတာတွေလည်း ရှိတယ်။ သူ အိမ်ပြန်ရောက်လာတိုင်း အရမ်းခေတ်မီပြီး လှပတဲ့ အဝတ်အစားတွေ ဝတ်ထားရုံတင်မကဘူး၊ တခြားဒေသက ဒေသထွက်အစားအစာတချို့ကိုလည်း ယူလာတတ်တယ်။ ရွာကလူတွေ အားလုံးက သူ့ကို တကယ် လေးစားအားကျကြတော့ ကျွန်မလည်း သူ့ကို အားကျမိတာပေါ့။ “အနာဂတ်မှာ အဲဒီလို သိက္ခာရှိပြီး ဂုဏ်သတင်းကြီးတဲ့ ဘဝတစ်ခုကို အသက်ရှင်နိုင်မယ်ဆိုရင် ကောင်းလိုက်မယ့်ဖြစ်ခြင်း”လို့ ကျွန်မ တွေးမိတယ်။ အလယ်တန်းပြီးတဲ့နှစ်မှာပဲ အစ်မလုပ်တဲ့ သတ္တုသန့်စင်စက်ရုံက အလုပ်သမားခေါ်တာနဲ့ ကြုံလို့၊ ကျွန်မ အဲဒီစက်ရုံမှာ အလုပ်သွားလုပ်ခဲ့တယ်။ ဒါပေမဲ့ ပညာအရည်အချင်းနိမ့်ပြီး ဘာကျွမ်းကျင်မှုမှ မရှိတော့ အလုပ်ရုံမှာပဲ လုပ်ရတာပေါ့။ အလုပ်ရုံထဲမှာ စက်သံတွေက နားကွဲမတတ် ဆူညံနေပြီး ဖုန်တွေကလည်း နေရာတကာမှာ လွင့်ပျံနေတာ။ ကျွန်မက ဆေးရည်ထည့်ဖို့ နေ့တိုင်း ကီလိုဂရမ် ဒါဇင်နဲ့ချီတဲ့ ဓာတုဆေးရည်တွေကို သယ်ပြီး လှေကား အတက်အဆင်း လုပ်ရတယ်။ ဆေးရည်တွေနဲ့ ဓာတ်မတည့်တော့၊ ကျွန်မရဲ့ လက်တွေနဲ့ မျက်နှာပေါ်မှာ အနီဖုအပိန့်တွေ ဖုံးနေခဲ့တယ်။ ညဆိုင်းတွေလည်း ဆင်းရတော့၊ လနည်းနည်းကြာတာနဲ့ ကျွန်မမျက်နှာက ဝါကြင့်ကြင့်နဲ့ ဖြူဖတ်ဖြူရော် ဖြစ်လာပြီး ကျွန်မ လုံးလုံး ပင်ပန်းနွမ်းနယ်သွားခဲ့တယ်။ နည်းပညာပိုင်း အလုပ်တွေ လုပ်ကြတဲ့ လုပ်ဖော်ကိုင်ဖက်တွေက အကောင်းဆုံး အကျိုးခံစားခွင့်တွေ၊ အိမ်ရာတွေ ရကြတဲ့အပြင် လစာဆိုရင်လည်း ကျွန်မထက် အဆများစွာ ပိုမြင့်တာကို ကျွန်မ တွေ့ခဲ့တယ်။ သူတို့က အေးအေးလူလူ သတင်းစာဖတ်၊ လက်ဖက်ရည်သောက်ရင်းနဲ့ ရုံးခန်းထဲမှာ ခဏခဏ ထိုင်ကြတယ်။ ပြီးတော့ အဆင့်မြင့်ယဉ်ကျေးပြီး သိမ်မွေ့တဲ့ပုံစံနဲ့ သေသေသပ်သပ် ဝတ်ဆင်ထားကြတယ်။ အဲဒီနောက် နေ့တိုင်း ဖုန်တွေ၊ အညစ်အကြေးတွေ ပေကျံနေတဲ့ ကိုယ့်ကိုယ်ကိုယ် ပြန်ကြည့်လိုက်တော့ သူတို့ထက် နိမ့်ကျတယ်လို့ ခံစားရပြီး တကယ် သိမ်ငယ်မိတယ်။ ကျွန်မ ကိုယ့်ဘာသာ တွေးမိတယ်၊ “ငါက ပညာမတတ်၊ ကျွမ်းကျင်မှု မရှိတော့ ပင်ပန်းတဲ့ အလုပ်ပဲ လုပ်ရတာ။ အရင်တုန်းက စာမကြိုးစားခဲ့မိတာ တကယ် နောင်တရတယ်။ ငါသာ ဘွဲ့တစ်ခု ရခဲ့ရင်၊ ငါလည်း သူတို့လို လူတွေကြားမှာ ထင်ပေါ်ပြီး လေးစားအားကျတာကို ခံရမှာပဲ မဟုတ်လား။ ငါတို့အားလုံးက လူသားတွေပဲဖြစ်လို့ ဘာကြောင့် ငါ အရမ်းမအောင်မမြင်ဖြစ်ရတာလဲ။ ငါ ဒီအလုပ်ရုံထဲမှာပဲ တစ်သက်လုံး ပင်ပန်းခံပြီး မနေချင်ပါဘူး” လို့ပေါ့။ နောက်ပိုင်းမှာ စက်ရုံကနေတစ်ဆင့် အသက်မွေးပညာ အထက်တန်းကျောင်း ဝင်ခွင့်စာမေးပွဲ ဖြေဖို့ အခွင့်အရေးရှိတယ်လို့ ကြားခဲ့တယ်။ ကျွန်မလည်း အနားယူချိန်တွေ စွန့်လွှတ်၊ စာကျက်ဖို့နဲ့ လေ့ကျင့်ခန်းတွေ လုပ်ဖို့ မနက်စောစောထ၊ ညဉ့်နက်မှအိပ် လုပ်ခဲ့တယ်။ နှစ်နှစ်လောက် ကြိုးစားပြီးနောက်မှာ အသက်မွေးပညာ ကျောင်းတက်ခွင့် အရည်အချင်း ပြည့်မီသွားတယ်။ သုံးနှစ်ကြာတော့ ကျွန်မ ဆန္ဒရှိတဲ့အတိုင်း ဘွဲ့ရပြီး ကျွမ်းကျင်ပညာရှင် ဖြစ်လာခဲ့တယ်။ ဆီဂျီးတွေ ပေနေတဲ့ အလုပ်ဝတ်စုံကို ချွတ်ပြီး၊ လူတွေအားကျရတဲ့ ရုံးအလုပ်အတွက် ဖုန်ထူနေတဲ့ အလုပ်ရုံကို နောက်ချန်ထားခဲ့လိုက်တယ်။ အလုပ်ရုံထဲမှာ အလုပ်ရှုပ်နေတုန်းဖြစ်တဲ့ လုပ်ဖော်ကိုင်ဖက်တွေကို ကြည့်ရင်းနဲ့ လွန်ခဲ့တဲ့ နှစ်တွေမှာ ငါ့ကြိုးစားအားထုတ်မှုတွေ အလဟဿ မဖြစ်ခဲ့ဘူးလို့ ကိုယ့်ဘာသာ တွေးမိတယ်။ “လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည” ဆိုတဲ့ အယူအဆနဲ့ ကျွန်မ အလုပ်ကြိုးစားဖို့ လိုလားနေသရွေ့ အေးအေးဆေးဆေး၊ သက်သောင့်သက်သာနဲ့ သိက္ခာရှိပြီး ဂုဏ်သတင်းကြီးတဲ့ ဘဝတစ်ခုကို အသက်ရှင်နိုင်မယ်ဆိုတာကို ကျွန်မ ပိုလို့တောင် ခိုင်ခိုင်မာမာ ယုံကြည်ခဲ့တယ်။

ဒါပေမဲ့ ဌာနဆိုင်ရာရုံးခန်း ရောက်သွားတဲ့အခါ လုပ်ဖော်ကိုင်ဖက်တွေက ပညာအရည်အချင်းတင်မကဘူး ရာထူးအဆင့်တွေပါ ရှိနေတာ တွေ့လိုက်ရတယ်။ လုပ်တဲ့အလုပ်က တူနေပေမဲ့ ကျွန်မလစာက အားလုံးထဲမှာ အနည်းဆုံးပဲ။ ပြီးတော့ ပညာရှင်ရာထူးမရှိရင် အိမ်ရာခွဲတမ်း၊ အရာရှိ အဆင့်အတန်း ဒါမှမဟုတ် ရာထူးတိုးတာတွေအတွက် ကျွန်မ အရည်အချင်းပြည့်မီမှာ ဟုတ်တဲ့အပြင်၊ အချိန်မရွေး အလုပ်ရုံကို ပြန်ပို့ခံရနိုင်တယ်။ လစာတိုးပြီး ရာထူးတိုးချင်ရင် အဆင့်မြင့် ပညာရပ်ဆိုင်ရာ ဘွဲ့တစ်ခုရှိမှ ရမယ်။ အဲဒီနောက်မှာ စာရင်းကိုင် အခြေခံမူတွေ၊ အဆင့်မြင့်အင်္ဂလိပ်စာ၊ စာရင်းအင်း အခြေခံမူတွေစတဲ့ စာမေးပွဲ စာအုပ်တွေ တစ်ပုံကြီး ကျွန်မ ဝယ်လိုက်တယ်။ ဒါတွေက အရင်က တစ်ခါမှ မထိတွေ့ဖူးတဲ့အရာတွေဖြစ်ပြီး လေ့လာရတာ ကျွန်မအတွက် တကယ်ကို ခက်ခဲတယ်။ ဒါပေမဲ့ ဌာနဆိုင်ရာရုံးခန်းထဲမှာ ခိုင်မာတဲ့ ခြေကုပ်တစ်ခုရဖို့အတွက် ကျွန်မ အစွမ်းကုန် ကြိုးစားဖို့ လိုအပ်ခဲ့တယ်။ နောက်ပိုင်းမှာ အလုပ်ချိန်ပြင်ပ အချိန်နဲ့ အင်အား အားလုံးကို စာလေ့လာဖို့ ကျွန်မ ပုံအောလိုက်တယ်။ အနှောင့်အယှက် မဖြစ်ရအောင်၊ တစ်နှစ်ကျော်အရွယ် ကလေးကိုတောင် ကျွန်မရဲ့ မိဘတွေဆီ ပို့ထားဖို့ မချိတင်ကဲ ဆုံးဖြတ်လိုက်ရတယ်။ ဒါပေမဲ့ အလုပ်ဖိစီးမှု များတာရယ်၊ ပညာရေးနောက်ခံ အားနည်းတာရယ်ကြောင့်၊ ကျွန်မ စာမေးပွဲကို နှစ်နှစ်ဆက်တိုက်ဖြေပေမဲ့ နှစ်ကြိမ်လုံး မအောင်ခဲ့ဘူး။ လုပ်ဖော်ကိုင်ဖက်တွေက လှောင်ရယ်ကြပြီး၊ ယောက်ျားကလည်း စာမေးပွဲကို ပြန်မဖြေဖို့ အကြံပေးတယ်။ ဒါပေမဲ့ လက်လျှော့ဖို့ ကျွန်မ ငြင်းဆန်ပြီး ညဉ့်နက်တဲ့အထိ မကြာမကြာ စာကြည့်ခဲ့တယ်။ ကျွန်မမှာ အစကတည်းက သိုင်းရွိုက်ရောဂါ ရှိနေပြီး ရေရှည် ဆေးသောက်ဖို့ လိုအပ်ခဲ့တာလေ။ အချိန်ကြာကြာ ညဉ့်နက်ပြီး စာကြည့်တာက ကျွန်မရဲ့ ကိုယ်ခံအားကို ပိုဆိုးသွားစေခဲ့တယ်။ နှစ်ရက်ခြားတစ်ခါ ကျွန်မ အကြောဆေးတွေ သွင်းနေခဲ့ရတယ်။ တော်တော် နေမကောင်းဖြစ်ရင် လမ်းလျှောက်နေချိန်မှာတောင် အသက်ရှူမဝဖြစ်နေတတ်တယ်။ ဒါပေမဲ့ အတတ်ပညာဆိုင်ရာ ဘွဲ့မရရင် ဘယ်လစာမှ တိုးဖို့ ဒါမှမဟုတ် ရာထူးတိုးဖို့ ဘာအခွင့်အရေးမှ ရှိမှာ မဟုတ်ဘူး။ အဲဒါဆိုရင် ဒီနှစ်တွေတစ်လျှောက် ကျွန်မရဲ့အားထုတ်မှုတွေအားလုံး အလဟဿ ဖြစ်သွားမှာ မဟုတ်လား။ အနာဂတ်မှာ လူတွေကြား ထင်ပေါ်ဖို့ ဘယ်လိုလုပ် အခွင့်အရေးရှိမှာလဲ။ ဒါကို တွေးမိတဲ့အခါ အံကိုပဲကြိတ်ပြီး တင်းခံခဲ့တယ်။ သုံးနှစ်လောက် ကြိုးစားပြီးနောက်မှာတော့ အလယ်အလတ်အဆင့် လုပ်ငန်းပိုင်းဆိုင်ရာ အရည်အချင်းတွေကို ကျွန်မ အောင်မြင်သွားခဲ့တယ်။ ဒီ “လက်မှတ်”နဲ့ မကြာခင်မှာပဲ အလယ်အလတ်အဆင့် ဝန်ထမ်းအဖြစ် ရာထူးတိုးခံရတယ်။ အလုပ်သမားဘဝကနေ ရုတ်တရက် အရာရှိ ဖြစ်သွားတဲ့အတိုင်း လစာလည်း တိုးလာတယ်။ ကိုယ့်တန်ဖိုးနဲ့ အဆင့်အတန်း တက်လာပြီလို့ ခံစားရတာပေါ့။ ဘယ်လောက် ဂုဏ်ယူမိလဲဆိုတာ ပြောမပြတတ်အောင်ပဲ။

ဒါပေမဲ့ ဒီအချိန်ကောင်းတွေက ကြာကြာ မခံပါဘူး။ နှစ်နည်းနည်းကြာတော့ စက်ရုံအမြတ်အစွန်း ကျဆင်းပြီး ကျွန်မ အလုပ်ဖြုတ်ခံရတယ်။ တစ်ခဏချင်းမှာပဲ အရာရှိတစ်ယောက်ကနေ အလုပ်လက်မဲ့ ဖြစ်သွားတာပေါ့။ ကျွန်မခေါင်းပေါ်က ဂုဏ်ရောင်ဂုဏ်ဝါနဲ့ တောက်ပတဲ့ အနာဂတ်က တစ်ခဏချင်းမှာပဲ ပျောက်ကွယ်သွားသလို ခံစားရပြီး၊ ကျွန်မ တကယ်ကို လမ်းပျောက်သွားခဲ့တယ်။ ကျွန်မရဲ့ ဘဝတစ်ခုလုံးကိုလည်း ဒီလိုမျိုး အချိန်မကုန်ဆုံးချင်ခဲ့ဘူး။ အဲဒီအချိန်တုန်းက လူအများကြီးက အလုပ်ဖြုတ်ခံရပြီးတဲ့နောက်မှာ ကိုယ်ပိုင်စီးပွားရေးစလုပ်ကြပြီး အားကျစရာ ဘဝကို နေထိုင်ရင်းနဲ့ သူဌေးတွေ၊ လုပ်ငန်းရှင်တွေ ဖြစ်သွားကြတယ်လို့ သတင်းစာမှာ ဖတ်ရတယ်။ သူတို့ လုပ်နိုင်တာကို ကျွန်မလည်း လုပ်နိုင်မယ်လို့ ယုံကြည်ခဲ့တယ်။ ဒါကြောင့် လမ်းဘေးဆိုင်ဖွင့်တာ၊ မုန့်ပဲသွားရည်စာတွေ ရောင်းတာ၊ အာမခံ အရောင်းမြှင့်တင်တာ စတဲ့ ကိုယ်ပိုင်စီးပွားရေးလမ်းကြောင်းကို ကျွန်မ စခဲ့တယ်။ ပိုက်ဆံတချို့ ရခဲ့ပေမဲ့ ကားတိုက်မှု ဖြစ်ပြီး လည်ပင်းရိုး ထိခိုက်ဒဏ်ရာ ရခဲ့တယ်။ မကြာခင်မှာပဲ ယောက်ျားလည်း အလုပ်ဖြုတ်ခံရ၊ မိဘတွေလည်း နေမကောင်းလို့ ဆေးရုံတက်ရနဲ့ မိသားစုမှာ ရှိတဲ့ ပိုက်ဆံနည်းနည်းလေးလည်း ကုန်ရော။ ဒီအဆင်မပြေမှုတွေကို ရင်ဆိုင်ရတဲ့အခါ ကျရှုံးတာကို လက်ခံဖို့ ကျွန်မ မလိုလားခဲ့သလို အခွင့်အရေးတွေကို ရှာဖွေနေတုန်းပဲ။ ၂၀၀၄ ခုနှစ်မှာ တိုက်ရိုက် အရောင်းလုပ်ငန်းနဲ့ ကျွန်မ စပြီး ဆက်သွယ်မိခဲ့တယ်။ မန်နေဂျာတစ်ယောက်က သာမန်ဘဝကနေ အောင်မြင်လာတဲ့ သူ့အတွေ့အကြုံနဲ့ သူ့အရောင်းအဖွဲ့ကို တပြည်လုံး ဘယ်လို ဖြန့်ကြက်ထားတယ်၊ တစ်နှစ်ကို ယွမ်သိန်းနဲ့ချီ ဘယ်လို ရခဲ့တယ်ဆိုတာတွေကို မျှဝေတာ ကြားခဲ့ရတယ်။ အဲဒါကို ကြားတော့ ကျွန်မရဲ့စိတ်ပြင်းပြမှုတွေက တလိပ်လိပ်တက်လာခဲ့ပြီး တုံ့ဆိုင်းမနေဘဲ အဲဒီအဖွဲ့ကိုဝင်ခဲ့တယ်။ ကုန်ပစ္စည်း ဘယ်လိုရောင်းပြီး ကိုယ့်အဖွဲ့ကို ဘယ်လိုဖြစ်အောင်လုပ်ရမလဲဆိုတာကို ကျွန်မ အဆက်မပြတ် လေ့လာတယ်။ တစ်နေ့ကျရင် ငွေကြေးလွတ်လပ်မှု ရဖို့ ပိုက်ဆံအများကြီး ရှာနိုင်မယ်၊ ပြီးတော့ ကိုယ့်ရဲ့ စီးပွားရေး အတွေ့အကြုံတွေကို သူများကို ပြန်မျှဝေနိုင်မယ်လို့ စိတ်ကူးယဉ်ခဲ့တယ်။ အဲဒါ ဂုဏ်ရှိလိုက်မဲ့ ဖြစ်ခြင်းပေါ့။

မကြာခင်မှာပဲ ဆွေမျိုးတစ်ယောက်က ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်မဆီ လာဟောတယ်။ ဘုရားနှုတ်ကပတ်တော်တွေကို စားသောက်ရာကနေတစ်ဆင့် ဘုရားသခင်က အရာခပ်သိမ်းရဲ့ အချုပ်အခြာအာဏာရှင် ဖြစ်တယ်၊ လူသားရဲ့ ကံကြမ္မာ၊ အဆုံးသတ်နဲ့ ပန်းတိုင်တွေက ဘုရားလက်ထဲမှာ ရှိတယ်ဆိုတာနဲ့ ဘုရားသခင်ကို ကျိုးနွံနာခံပြီး ကိုးကွယ်မှသာ ကံကြမ္မာကောင်း ရနိုင်မယ်ဆိုတာတွေကို ကျွန်မ သိလာတယ်။ ဒါကြောင့် အနန္တတန်ခိုးရှင် ဘုရားသခင်ရဲ့ အမှုတော်ကို ကျွန်မ လက်ခံပြီး အသင်းတော်အသက်တာမှာ စပါဝင်ခဲ့တယ်။ ဒါပေမဲ့ အဲဒီအချိန်မှာ ကျွန်မက အရောင်းအဖွဲ့ တိုးတက်မှုအပေါ်မှာပဲ လုံးဝ အာရုံစိုက်နေခဲ့တာဖြစ်ပြီး စုဝေးပွဲတွေ အများကြီး တက်တာက ကျွန်မစျေးရောင်းတာတွေကို ထိခိုက်မှာ စိုးခဲ့တယ်။ အရောင်းမကောင်းရင် ဝင်ငွေနည်းမယ်။ အဲဒါဆို ဂုဏ်သတင်းကြီးပြီး သိက္ခာရှိတဲ့ဘဝကို ကျွန်မ ဘယ်လိုလုပ်ပြီး စဉ်းတောင်စဉ်းစားနိုင်မှာလဲ။ ဒါကြောင့် ကုန်ပစ္စည်းရောင်းဖို့နဲ့ ဖောက်သည်သစ် ရှာဖို့ အချိန်အများစုကို သုံးလိုက်ပြီး၊ စုဝေးပွဲတွေ ခဏခဏ ပျက်ကွက်ခဲ့တယ်။ စုဝေးပွဲတွေ တက်တဲ့အချိန်မှာတောင် အမြဲ အိပ်ချင်နေပြီး ဘာမှ ခေါင်းထဲ မဝင်ဘူး။ အစမှာ ကိုယ့်ကိုယ်ကိုယ် အပြစ်တင်တဲ့စိတ် နည်းနည်း ခံစားခဲ့ရပေမဲ့ ကျွန်မရဲ့ ပင်ပင်ပန်းပန်း စီမံခန့်ခွဲမှုအောက်မှာ ကျွန်မရဲ့အဖွဲ့ထဲက လူအရေအတွက် တိုးလာပုံ၊ ကျွန်မတို့ရဲ့ ရောင်းအားတွေက ပိုကောင်းသထက် ကောင်းလာပုံ၊ ပြီးတော့ အလယ်အလတ်ဆင့် ဖြန့်ဖြူးရောင်းချသူဖြစ်ဖို့ နီးသထက် နီးစပ်လာပုံတွေကို ကျွန်မ မြင်တဲ့အခါ၊ ကျွန်မရဲ့ စိတ်နှလုံးထဲမှာရှိတဲ့ ကိုယ့်ကိုယ်ကိုယ် အပြစ်တင်စိတ်နည်းနည်းက ပျောက်သွားတယ်။ နောက်ပိုင်းမှာ၊ ကုန်ပစ္စည်းတွေရောင်းဖို့ ဖောက်သည်တွေဆီ ကျွန်မ နေ့တိုင်းနီးပါး သွားခဲ့ပြီး အဖွဲ့ကို ခေါ်ပြီး လေ့လာရေးခရီးတွေ လစဉ်ထွက်ဆိုတော့၊ စုဝေးပွဲ မတက်ဖြစ်တော့ဘူး။ ညီအစ်မတွေ အိမ်လာရှာရင်လည်း ပုန်းနေလိုက်တယ်။ ကိုယ့်အလုပ်ထဲမှာပဲ ကိုယ်စိတ်ရောကိုယ်ပါ နှစ်လိုက်တယ်။ ဖောက်သည်တွေ ပိုရဖို့အတွက် စျေးရောင်းနည်းမျိုးစုံ ကျွန်မ သင်ယူခဲ့တယ်။ ဥပမာအနေနဲ့ ရောဂါတွေရဲ့ အန္တရာယ်အကြောင်း ပြောပြီး ကျန်းမာရေး ထုတ်ကုန်တွေ ဝယ်အောင် သွေးဆောင်တာမျိုး၊ အလှကုန် ရောင်းရအောင် ဖောက်သည်တွေကို ချီးမွမ်းခန်းဖွင့်တာမျိုးတွေပေါ့။ တိုက်ရိုက်အရောင်းတွေအတွက် အလားအလာတွေနဲ့ မက်လောက်စရာ ဘောနပ်စ်စနစ်အကြောင်းလည်း ပြောခဲ့ပြီး ကိုယ့်ကိုယ်ကိုယ် လှလှပပ ဝတ်စားဆင်ယင်ခဲ့တယ်။ အရောင်းအဖွဲ့ထဲ ဖောက်သည်တွေ ဝင်လာအောင် ဆွဲဆောင်ဖို့ အောင်မြင်တဲ့ လူတစ်ယောက်လို ပုံဖမ်းထားတာပေါ့။ နောက်ပိုင်းမှာ ကျွန်မ နည်းနည်း စိတ်မသက်မသာ ခံစားခဲ့ရတယ်။ တကယ်တမ်းကျတော့ ကျွန်မဝင်ငွေက လုံးဝ တည်ငြိမ်တာ မဟုတ်တဲ့အပြင် ဒီတိုက်ရိုက်အရောင်းလုပ်ငန်းကနေ ပိုက်ဆံရှာဖို့ သိပ်လွယ်တာ မဟုတ်ဘူးလေ။ လူတွေကို မဖြစ်နိုင်တဲ့ မျှော်လင့်ချက်တွေ ပေးပြီး လိမ်နေတာ မဟုတ်လားပေါ့။ ဒါပေမဲ့ နောက်တော့ တွေးမိတယ်၊ “တိုက်ရိုက်အရောင်းလုပ်ငန်းမှာ လူတိုင်းက စျေးရောင်းနည်းတွေ လေ့ကျင့်ထားကြတာ။ အရမ်း ရိုးသားလွန်းရင် ပစ္စည်း ဘယ်လို ရောင်းနိုင်မှာလဲ။ ပိုက်ဆံ ဘယ်လို ရမလဲ” လို့ပေါ့။ ဒါကြောင့် ပိုက်ဆံရဖို့ လှည့်ဖြားတဲ့ နည်းလမ်းတွေကို ဆက်သုံးခဲ့တယ်။ ပိုက်ဆံပိုရဖို့ မနက် တစ်နာရီ၊ နှစ်နာရီလောက်ထိ အလုပ်လုပ်လေ့ရှိတော့၊ အိမ်ပြန်ရောက်ရင် ပင်ပန်းပြီး ဟိုက်နေရော။ ကျွန်မယောက်ျား ခွဲစိတ်ခဲ့ရတုန်းကတောင် သူ့ကို ပြုစုပေးဖို့ အချိန်မရှိခဲ့ဘူး။ သူက ဒေါသတကြီးနဲ့ ကျွန်မကို သနားအကြင်နာမဲ့တယ်လို့ ပြောပြီး ကွာရှင်းဖို့တောင် တောင်းဆိုခဲ့တယ်။ အထက်တန်း တက်ခါနီး သမီးကလည်း အွန်လိုင်းဂိမ်းတွေကို စွဲလာခဲ့ပြီး အမှတ်တွေ ကျလာတယ်၊ ဒါပေမဲ့ သူ့ကို ဂရုစိုက်ဖို့ ကျွန်မမှာ အချိန်မရှိဘူး။ အဖွဲ့က ဦးဆောင်ရခက်တယ်၊ ကျွန်မ အိမ်ထောင်ရေးမှာ ပြဿနာရှိပြီး ကျွန်မကလေးက စကားနားမထောင်တာတွေ ဖြစ်တယ်။ ဒီအရာအားလုံးက ကျွန်မကို ပင်ပန်းနွမ်းနယ်စေပြီး စိတ်ထိခိုက်စေခဲ့တယ်။ ကျွန်မ ခဏခဏ တွေးမိတယ်၊ “ဒါက တကယ်ပဲ ငါ လိုချင်တဲ့ ဘဝလား” လို့ပေါ့။ ဒါပေမဲ့ အဖွဲ့က တိုးတက်စပြုလာပြီး ကျွန်မ လိုချင်တဲ့ ကောင်းမွန်တဲ့ ဘဝက လက်တစ်ကမ်းမှာ ရောက်နေပြီထင်ရလို့ ကျွန်မ ရှေ့ဆက်တိုးခဲ့တယ်။ ဒီလိုနဲ့ နှစ်နှစ်ကြာ ကျွန်မ ကြိုးစားရုန်းကန်ခဲ့ရတယ်။ ကျွန်မအဖွဲ့မှာ လူတစ်ရာနီးပါး ရှိလာပြီး ကျွန်မတို့ရဲ့ ရောင်းရငွေက တိုးမြဲတိုးပွားနေခဲ့တယ်။ လစဉ် ဝင်ငွေ ယွမ် ၆၀၀၀၀ ကနေ ၇၀၀၀ ထိရှိပြီး ကျွန်မ အလယ်အလတ်အဆင့် ဖြန့်ဖြူးရောင်းချသူ ဖြစ်လာခဲ့တယ်။ ခေါင်းဆောင်တွေရဲ့ ချီးကျူးတာ၊ အနီးအနားက လူတွေရဲ့အထင်ကြီးတာ ခံရပြီး အရမ်း အောင်မြင်တဲ့ ခံစားချက် ရတာပေါ့။ နောက်ပိုင်း ကျွန်မ စိတ်နှလုံးထဲမှာ ဖော်ပြလို့မရတဲ့ အနှစ်မဲ့မှုတစ်ခုရှိခဲ့ပေမဲ့၊ အဆင့်မြင့် ဖြန့်ဖြူးရောင်းချသူတစ်ယောက်ဖြစ်လာရင် တစ်နှစ်ကို ယွမ် သိန်းနဲ့ချီ ရနိုင်မှာဖြစ်ပြီး အားလုံးရဲ့ ချီးကျူးတာ ခံရမယ်ဆိုတာကို တွေးမိတဲ့အခါ၊ စိတ်လှုံ့ဆော်မှု ပြန်ရပြီး အဆင့်မြင့် ဖြန့်ဖြူးရောင်းချသူဖြစ်လာဖို့ဆိုတဲ့ အဒီပန်းတိုင်အတွက် ကြိုးစားဖို့ ပြင်ဆင်ခဲ့တယ်။ မမျှော်လင့်ဘဲနဲ့ အဖွဲ့ကို လေ့လာရေး ခရီး ခေါ်သွားခဲ့အချိန်မှာ၊ ကျွန်မတို့ စီးတဲ့ ဘတ်စ်ကားက ကုန်တင်ကားနဲ့ တိုက်မိပြီး၊ ကျွန်မ သတိမေ့သွားတယ်။ ပြန်နိုးလာတော့၊ မြေပေါ်မှာ ကားတွေ မှောက်နေတာကို မြင်ခဲ့ရပြီး ပတ်ပတ်လည်မှာ အော်သံတွေ ကြားရတယ်။ တချို့လူတွေက မျက်နှာတစ်ခုလုံးမှာ သွေးတွေနဲ့ဖြစ်ပြီး တချို့က နာကျင်မှုနဲ့ ညည်းနေကြတယ်။ ကျွန်မ ထချင်ပေမဲ့ ခါးက အရမ်းနာလို့ မထနိုင်ဘူး။ ကျွန်မကို ကားထဲကနေ ကယ်ဆယ်ရေးသမားတွေက လာသယ်ထုတ်ဖို့ကိုပဲ စောင့်နေခဲ့ရတယ်။ ဒီစိတ်မကောင်းစရာ မြင်ကွင်းကို မြင်တဲ့အခါ ကျွန်မ လန့်သွားတယ်။ “ငါ့ခါးက အရမ်းနာနေတော့ ငါ အကြောသေသွားတော့မလား။ အဖွဲ့ထဲက လူအများကြီး ဒဏ်ရာရထားတာ။ တစ်ယောက်ယောက် တစ်ခုခုဖြစ်ရင် သူတို့မိသားစုကို ငါ ဘယ်လို ရှင်းပြမလဲ” လို့ပေါ့။ ကျွန်မ အရမ်းကို ကူကယ်ရာမဲ့ ခံစားခဲ့ရတယ်။ အဲဒီအချိန်မှာ ဘုရားသခင်ကို တွေးမိပြီး စိတ်နှလုံးထဲမှာ ဆက်ဆုတောင်းမိတယ်၊ “ဘုရားသခင်၊ ကျွန်မတို့ကို ကယ်ပါ...” လို့။ စစ်ဆေးပြီးနောက်မှာ ခါးရိုးဆစ် သုံးဆစ် ဖိမိပြီး ကျိုးသွားတယ်လို့ တွေ့ရတယ်။ ဆရာဝန်က ရိုးရာကုထုံးတစ်ခုကို အကြံပြုတယ်။ ကျွန်မက ကားရှေ့ခန်းမှာ ထိုင်နေခဲ့တာဖြစ်ပေမဲ့ ပြင်းပြင်းထန်ထန် ဒဏ်ရာ မရခဲ့ဘူး။ ဒါက ကျွန်မအပေါ် ဘုရားရဲ့ သနားကရုဏာနဲ့ ကွယ်ကာမှုပဲ။ ကျွန်မ ဘုရားသခင်ကို လှိုက်လှိုက်လှဲလှဲ ကျေးဇူးတင်ခဲ့တယ်။ ကျွန်မရဲ့ သူငယ်ချင်းကောင်းက ကုသဆောင်မှာရှိတယ်၊ ကျောရိုးခွဲစိတ်ပြီးတဲ့နောက်မှာ ကိုမာဖြစ်နေတုန်းပဲ၊ နောက်ထပ် အစ်မကြီးတစ်ယောက်က ခြေထောက်အရွတ်ပဲ့တာနဲ့ ခွဲစိတ်ကုသမှု ခံယူထားရတယ်။ ပြီးတော့ အသက် ၂၀ ကျော် ကောင်မလေးတစ်ယောက်ဆို တင်ပါးဆုံရိုး ထိခိုက်သွားလို့ ဘယ်တော့မှ ကလေးယူလို့ မရတော့ဘူးလို့ ဆရာဝန်က ပြောတယ်။ ဒါတွေအားလုံး မြင်တော့ လူ့အသက်က ဘယ်လောက် ပျက်စီးလွယ်လဲဆိုတာ သဘောပေါက်လိုက်တယ်။ ပြီးခဲ့တဲ့ နှစ်ရက်ကပဲ ကျွန်မတို့က ကားပေါ်မှာ သင်ယူလေ့လာခဲ့တာတွေကို ပျော်ပျော်ရွှင်ရွှင် မျှဝေနေကြတာ၊ ဒါပေမဲ့ ခုတော့ အားလုံးက ဆေးရုံမှာ လှဲနေကြတယ်။ အဲဒီနောက် ကျွန်မ ကိုယ့်ကိုယ်ကိုယ် ပြန်ကြည့်တော့ ခါးရိုးအက်ထားတယ်။ နှစ်လ၊ သုံးလလောက် ကိုယ့်ဘာသာကိုယ် ဘာမှလုပ်နိုင်မှာ မဟုတ်ဘူးလို့ ဆရာဝန်က ပြောတယ်။ “ဒီတစ်ခါ ငါသာသေသွားရင် ပိုက်ဆံ ပိုရှာနိုင်တာက ဘာအသုံးဝင်မှာလဲ။ အသက်ရှင်နေရတာတင် ကံကောင်းလှပြီ” လို့ တွေးမိတယ်။

နှစ်လကြာတော့ ဆေးရုံဆင်းပြီး အိမ်ပြန် အနားယူရတယ်။ ကျွန်မ ကားတိုက်မှုထဲမှာ ပါတာကို သိပြီးတဲ့နောက်မှာ ညီအစ်မတစ်ယောက်က လာကြည့်ပြီး ကျွန်မအတွက် ဘုရားနှုတ်ကပတ်တော်တစ်ပိုဒ် ရှာပြီး ဖတ်ပြတယ်။ အနန္တတန်ခိုးရှင် ဘုရားသခင် ပြောသည်မှာ “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကို ထိန်းချုပ်နိုင်စွမ်း မရှိပေ။ လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။ သင်သည် မိမိ၏ ကိုယ်ပိုင်အလားအလာများကို သိနိုင်လျှင်၊ မိမိ၏ ကံကြမ္မာကို ထိန်းချုပ်နိုင်လျှင် သင့်ကို ဖန်ဆင်းခံတစ်ဦးဟု ခေါ်ဆိုခြင်း ခံရဦးမည်လော။ အတိုချုပ်ဆိုရလျှင် ဘုရားသခင်သည် မည်သို့ပင် အလုပ်လုပ်စေကာမူ ကိုယ်တော်၏ အမှုတော်ရှိသမျှသည် လူ၏အကျိုးအလို့ငှာသာ ဖြစ်၏။ ယင်းမှာ ဘုရားသခင်မှ ကောင်းကင်၊ မြေကြီးနှင့် အရာခပ်သိမ်းကို လူသားအား အစေခံရန် ဖန်ဆင်းခဲ့ခြင်းနှင့် တူ၏။ ဘုရားသခင်သည် လ၊ နေနှင့် ကြယ်များကို လူသားအတွက် ဖန်ဆင်းခဲ့သည်၊ ကိုယ်တော်သည် တိရစ္ဆာန်များနှင့် အပင်များကို လူသားအတွက် ဖန်ဆင်းခဲ့သည်၊ ကိုယ်တော်သည် နွေဦး၊ နွေ၊ ဆောင်းဦးနှင့် ဆောင်းကို လူသားအတွက် ဖန်ဆင်းတော်မူခဲ့သည်ဟူ၍ စသည်ဖြင့် ဤအရာအားလုံးကို လူသား၏ တည်ရှိမှုအလို့ငှာ ဖန်ဆင်းခဲ့ခြင်း ဖြစ်၏။ ထို့ကြောင့် ဘုရားသခင်သည် လူကို မည်သို့ ပြစ်တင်ဆုံးမကာ တရားစီရင်သည်ဖြစ်စေ၊ အားလုံးသည် လူ၏ ကယ်တင်ခြင်းအတွက်သာ ဖြစ်၏။ သူသည် လူသားထံမှ ၎င်း၏ ဇာတိဆန်သည့် မျှော်လင့်ချက်များကို ဖယ်ရှားပစ်သော်လည်း ယင်းသည် လူသားကို သန့်စင်စေခြင်းအတွက်ဖြစ်ပြီး လူကို သန့်စင်စေခြင်းသည် လူ၏ တည်ရှိမှုအလို့ငှာ လုပ်ဆောင်ခြင်း ဖြစ်၏။ လူ၏ ပန်းတိုင်သည် ဖန်ဆင်းရှင်၏ လက်ထဲတွင်ရှိ၏၊ ထို့ကြောင့် လူသည် မိမိကိုယ်ကို မည်သို့ ထိန်းချုပ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ညီအစ်မက ပြောတယ်၊ “လူ့ရဲ့ကံကြမ္မာက ဘုရားလက်ထဲမှာ ရှိပြီး ဘယ်သူမှ ကိုယ့်ကံကြမ္မာကို မထိန်းချုပ်နိုင်ဘူး။ တစ်နေကုန် ပိုက်ဆံအတွက်နဲ့ အစ်မ ကသုတ်ကရက် အလုပ်များခဲ့ပုံကိုပဲ ကြည့်လေ။ ဒီတစ်ခါ အစ်မ ပြင်းပြင်းထန်ထန် ဒဏ်ရာမရအောင် ကာကွယ်ပေးခဲ့တာ ဘုရားသခင်ပဲ။ ဒါပေမဲ့ ပိုက်ဆံရှာနိုင်ရင်တောင် အသက်သာ ဆုံးရှုံးသွားရင် အဲဒီပိုက်ဆံတွေက ဘာအသုံးဝင်မှာလဲလို့ အစ်မ တွေးဖူးလား။ ဒီနေ့ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံရလောက်အောင် ကံကောင်းပါလျက်နဲ့ အစ်မက စုဝေးပွဲ ကောင်းကောင်း မတက်ဘူး။ ဒါဟာ ကိုယ့်အတွက် ဘုရားသခင်ရဲ့ ကယ်တင်ခြင်းကို ရှောင်နေတာ မဟုတ်ဘူးလား” တဲ့။ အဲဒီညီအစ်မရဲ့ စကားက ကျွန်မနှလုံးသားကို ထွင်းဖောက်ခဲ့ပေမဲ့ အဲဒါတွေက အမှန်တရားတွေပါပဲ။ ပြန်ကြည့်ရင် ကိုယ့်အားကိုယ်ကိုးပြီး စာလေ့လာလို့ ဘွဲ့တွေ၊ ရာထူးတွေ ရတုန်းက၊ အဲဒီနောက်ပိုင်းကျရင် အရာရာ အဆင်ပြေချောမွေ့မယ်ထင်ခဲ့တာ။ ဒါပေမဲ့လည်း အလုပ်ဖြုတ်ခံရပြီး အလုပ်လက်မဲ့ဖြစ်သွားမယ်လို့ မမျှော်လင့်ခဲ့ဘူး။ ဒီကျရှုံးမှုကို ဒီအတိုင်းလက်သင့်ခံဖို့ ကျွန်မ အဆင်သင့် မဖြစ်ခဲ့ဘူး။ လူတော်တော်များများက ကိုယ်ပိုင် စီးပွားရေးတွေလုပ်ပြီး လူတွေကြားမှာ ထင်ပေါ်တာကို မြင်တော့၊ ကျွန်မလည်း ကိုယ်ပိုင်စီးပွားရေး စလုပ်ဖို့ အမြဲ ကြိုးစားခဲ့တယ်။ ဒါပေမဲ့ အားလုံးက ကျရှုံးခြင်းနဲ့ အဆုံးသတ်ခဲ့တယ်။ ဒီကာလအတွင်းမှာ ကားတိုက်မှုဖြစ်ပြီး ကျွန်မကို အောက်ပိုင်းသေစေလုနီးပါးဖြစ်စေခဲ့တဲ့ လည်ပင်းရိုးထိခိုက်ဒဏ်ရာရခဲ့တယ်။ အပြည့်အဝ မသက်သာခင်မှာပဲ တိုက်ရိုက်အရောင်း လုပ်ငန်းထဲ ပြန်ဝင်ရောက်ခဲ့တယ်။ အဲဒီအရောင်းလုပ်ငန်းကနေ ကောင်းမွန်တဲ့ ဘဝတစ်ခုကို နေထိုင်ချင်ခဲ့ပေမဲ့၊ ကားတိုက်မှုတစ်ခုက ဒီနှစ်တွေတစ်လျှောက် ကြိုးစားခဲ့သမျှကို သဲထဲရေသွန် ဖြစ်သွားစေမယ်လို့ ကျွန်မ မမျှော်လင့်ခဲ့ဘူး။ ကျွန်မ ကိုယ့်ကံကြမ္မာကို ကိုယ်တကယ် မထိန်းချုပ်နိုင်ဘူးဆိုတာနဲ့ လူ့ကံကြမ္မာက ဘုရားလက်ထဲမှာရှိတယ်ဆိုတာကို သဘောပေါက်ခဲ့တယ်။ ဒီမတော်တဆမှုက မကောင်းတဲ့အရာတစ်ခုလို့ ထင်ရနိုင်ပေမဲ့ တကယ်တမ်းကျတော့ ကောင်းတဲ့အရာပါ။ အဲဒါက ကျွန်မအတွက် ဘုရားသခင်ရဲ့ ကယ်တင်ခြင်းပါ။ မဟုတ်ရင် ကျော်ကြားမှုနဲ့ အကျိုးအမြတ် လိုက်စားတာကို ကျွန်မ ရပ်တန့်ခဲ့မှာ မဟုတ်ဘူး။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်ပြီး အရမ်းတို့ထိခံခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “အနန္တတန်ခိုးရှင်သည် အလွန်အမင်း ဒုက္ခဆင်းရဲကိုခံဖူးသော ဤလူများအပေါ် သနားကရုဏာရှိ၏၊ တစ်ချိန်တည်းတွင် သူသည် လူတို့ထံမှ အဖြေတစ်ခုကို လက်ခံရရှိခြင်း မရှိမီ စောင့်ဆိုင်းနေခဲ့သည်မှာ အလွန်ကြာလှပြီဖြစ်သောကြောင့် အသိစိတ်လုံးဝမရှိသော ဤလူများကိုလည်း အလွန်အမင်း မနှစ်မြို့ခြင်းဖြစ်၏။ သင်နိုးထပြီး ရေငတ်ခြင်းနှင့် ဆာလောင်ခြင်းမရှိတော့ရန်အတွက် သူသည် ရှာဖွေရန်၊ သင့်စိတ်နှလုံးနှင့် သင့်ဝိညာဉ်ကို ရှာဖွေရန်၊ သင့်ထံသို့ ရေနှင့်အစားအစာကို ယူဆောင်ပေးရန် လိုလားလေသည်။ သင် ပင်ပန်းနွမ်းနယ်သောအခါနှင့် ဤလောကကြီး၏ ခြောက်ကပ်ခြင်း တစ်စုံတစ်ရာကို ခံစားရသောအခါ၊ လမ်းပျောက်သည်ဟု မခံစားနှင့်၊ မငိုကြွေးလေနှင့်။ စောင့်ကြည့်တော်မူသောသူ အနန္တတန်ခိုးရှင် ဘုရားသခင်သည် သင်၏ရောက်လာခြင်းကို အချိန်မရွေး လက်ခံ ရင်ဝယ်ပိုက်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အနန္တတန်ခိုးရှင်၏ သက်ပြင်းချတော်မူခြင်း) ဘုရားနှုတ်ကပတ်တော်တွေ ဖတ်ပြီးတဲ့နောက်မှာ ကျွန်မစိတ်နှလုံးက နွေးထွေးမှုခံစားရပြီး ဘုရားရဲ့ မေတ္တာနဲ့ ကရုဏာကို ခံစားရတယ်။ ဘုရားအသံတော်ကို ကျွန်မ ကြားရပေမဲ့ ငွေ၊ ကျော်ကြားမှုနဲ့ အကျိုးအမြတ်ရဲ့ သွေးဆောင်မှုကို မလွန်ဆန်နိုင်ခဲ့ဘူး။ ပိုက်ဆံပိုရဖို့နဲ့ သူများထက် သာဖို့အတွက် စုဝေးပွဲတွေကို ကျွန်မ မတက်ချင်ခဲ့ဘူး။ ကျွန်မရဲ့ ညီအစ်ကို မောင်နှမတွေက ကျွန်မကို အိမ်ထိလာရှာတဲ့အချိန်မှာတောင် ကျွန်မ ပုန်းနေခဲ့တယ်။ ကျွန်မ အရမ်းကို ထုံထိုင်းပြီး ပုန်ကန်ခဲ့ပေမဲ့ ဘုရားက စွန့်ပစ်မသွားခဲ့ဘူး။ ကားတိုက်မှု ဖြစ်တုန်းက ကျွန်မက ရှေ့ခုံမှာ ထိုင်နေခဲ့ပြီး သက်ရောက်မှု ကြီးကြီးမားမား ခံစားခဲ့ရပေမဲ့၊ ပြင်းပြင်းထန်ထန် ဒဏ်ရာ မရခဲ့ဘူး။ ဒါ ဘုရားသခင်ရဲ့ ကာကွယ်စောင့်ရှောက်မှု မဟုတ်ဘူးလား။ ကျွန်မက ဘုရားသခင်ရဲ့ ရည်ရွယ်ချက်တွေကို နားလည်ပြီး သူ့ဆီ လှည့်ပြန်နိုင်အောင်လို့ ညီအစ်မတစ်ယောက် ကျွန်မဆီလာပြီး သမ္မာတရားကို မိတ်သဟာယပြုပေးဖို့လည်း ဘုရားသခင်က စီစဉ်ပေးခဲ့တယ်။ ဒါတွေအားလုံးက ဘုရားသခင် ကျွန်မကို သနားကရုဏာထားနေတာ မဟုတ်ဘူးလား။ ဘုရားမေတ္တာက အရမ်းကြီးမားတယ်။ ဒါပေမဲ့ ကျွန်မက ဘုရားဆီကနေ ပုန်းကွယ်ပြီး သူနဲ့ အဝေးကြီးမှာ လမ်းလွဲတဲ့အပြင် ကျော်ကြားမှုနဲ့ အကျိုးအမြတ် လိုက်စားတာကို စွဲလမ်းခဲ့တယ်။ ကျွန်မ စိတ်နှလုံးက အရမ်း မာကျောပြီး အသိစိတ်၊ ဆင်ခြင်တုံတရား အရမ်းကင်းမဲ့ခဲ့တယ်။ ကျွန်မက ဘုရားသခင်ရဲ့ ကယ်တင်ခြင်းနဲ့ တကယ် မထိုက်တန်ပါဘူး။

ကျွန်မ လမ်းပြန်လျှောက်နိုင်လောက်အောင် နာလန်ထူတာနဲ့ ခေါင်းဆောင်က ဖုန်းဆက်ပြီး အဖွဲ့ကို ပြန်လာစီမံခိုင်းတယ်။ ကျွန်မ ကိုယ့်ဘာသာ တွေးမိတယ်၊ “ငါ အရမ်းကို ကြိုးကြိုးစားစား တည်ဆောက်ခဲ့တဲ့ အဖွဲ့ကို မစီမံရင် ပြိုကွဲသွားမှာပဲ။ အခု ရောင်းရငွေတွေက လတိုင်းမှာ ကျဆင်းနေပြီး ငါ့ဝင်ငွေကလည်း လျော့နည်းနေပြီ။ ဒီတိုင်းဆက်သွားရင် အရင်က ငါ့ရဲ့အားထုတ်မှုတွေ အလဟဿ ဖြစ်သွားမှာ မဟုတ်လား” လို့ပေါ့။ ကျွန်မရဲ့ စိတ်နှလုံးက ယိမ်းယိုင်စပြုလာတယ်။ အဲဒီအချိန်မှာ ဘုရားနှုတ်ကပတ်တော်တွေကို ဖတ်မိတယ်။ “သင်သည် ဘုရားသခင်အား ယုံကြည်ကာ ဘုရားသခင် နောက်ကို လိုက်သည့်အတွက်၊ သင်သည် အရာရာကို သူ့ထံ ဆက်သသင့်ပြီး၊ ကိုယ်ပိုင် ရွေးချယ်မှုများ သို့မဟုတ် တောင်းဆိုမှုများ မပြုလုပ်သင့်သကဲ့သို့၊ ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ခြင်းကို သင် စွမ်းဆောင် ရရှိသင့်ပေသည်။ သင်သည် ဖန်ဆင်းခံတစ်ဦးဖြစ်သဖြင့် သင့်အား ဖန်ဆင်းခဲ့သည့် သခင့်ကို သင် ကျိုးနွံနာခံသင့်သည်။ အကြောင်းမှာ သင်သည် မိမိကိုယ်ကို ပင်ကိုအားဖြင့် ထိန်းချုပ်နိုင်ခြင်း မရှိသည့်အပြင် သင်၏ ကိုယ်ပိုင် ကံကြမ္မာကို ပင်ကိုအားဖြင့် ထိန်းချုပ်နိုင်ခြင်း မရှိသောကြောင့်တည်း။ သင်သည် ဘုရားသခင်အား ယုံကြည်သော လူတစ်ဦး ဖြစ်သည့်အတွက်၊ သန့်ရှင်းစေခြင်းနှင့် ပြောင်းလဲခြင်းကို လိုက်စားသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) “ဤကမ္ဘာကြီးထဲသို့ သင်ငိုယိုကာ ရောက်ရှိလာသည့်အချိန်မှစ၍ သင်သည် သင်၏တာဝန်ကို စတင်၍ ဖြည့်ဆည်းရပေတော့သည်။ ဘုရားသခင်၏ အစီအစဉ်နှင့် သူ၏ကြိုတင်ပြဋ္ဌာန်းမှုအတွက် သင်၏ကဏ္ဍကို သင်ဆောင်ရွက်ပြီး သင့်ဘဝ၏ ခရီးစဉ်ကို စတင်ရတော့သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) လူကို ဘုရားသခင်က ဖန်ဆင်းထားတာဖြစ်မှန်း ဘုရားနှုတ်ကပတ်တော်တွေကနေ နားလည်ခဲ့ရတယ်။ ဖန်းဆင်းခံတစ်ယောက်အနေနဲ့ ဘုရားကို ကျွန်မ ကျိုးနွံနာခံသင့်တယ်၊ စိတ်ကျေနပ်စေသင့်တယ်၊ ကျွန်မရဲ့ ဝတ္တရားတွေကို ကောင်းကောင်း ဖြည့်ဆည်းပြီး ကျွန်မတာဝန်ကို ကောင်းကောင်း ထမ်းဆောင်သင့်တယ်။ ကျော်ကြားမှု၊ အကျိုးအမြတ်နဲ့ အဆင့်အတန်းကို လိုက်စားရင်းနဲ့ ကျွန်မရဲ့ ဘဝအချိန်အများစု ကုန်ဆုံးခဲ့ပုံကို ကျွန်မ တွေးမိတယ်။ နောက်ဆုံး၊ ကြိုးစားလုပ်ပြီး ဆင်းရဲဒုက္ခခံစားပြီးတဲ့နောက်မှာ ကိုယ်လိုချင်တာ မရခဲ့သလို ကိုယ့်အသက်ကို ဆုံးရှုံးလုနီးပါးဖြစ်ခဲ့တယ်။ အခု ဘုရားဆီ ကျွန်မ ပြန်လာနိုင်တာက ဘုရားရဲ့ သနားကရုဏာနဲ့ ကွယ်ကာမှုဖြစ်ပြီး ဘုရားရဲ့မေတ္တာကို ကျွန်မ ပြန်ဆပ်သင့်တယ်။ ဘုရားရှေ့မှောက် မရောက်လာသေးတဲ့ စိတ်ရင်းမှန်တဲ့ ယုံကြည်သူတွေ အများကြီး ကျန်သေးတယ်။ အဲဒီလူတွေကို ကျွန်မ ဧဝံဂေလိတရားဟောသင့်တယ်။ ဒါ ကျွန်မရဲ့ တာဝန်နဲ့ ဝတ္တရားပဲ။ ဒါကြောင့် အဖွဲ့ကို နောက်ထပ် မဖွဲ့တော့ဖို့ ကျွန်မ ဆုံးဖြတ်ခဲ့တယ်။ ဘုရားနှုတ်ကပတ်တော်တွေကို စားသောက်ဖို့ ကောင်းကောင်းမွန်မွန် စုဝေးပြီး ဘုရားကို သက်သေခံဖို့ ဧဝံဂေလိ တရားဟောချင်ခဲ့တယ်။ အဲဒီနောက် ခေါင်းဆောင်ရဲ့ တောင်းဆိုမှုကို ကျွန်မ ငြင်းပယ်ပြီး ညီအစ်ကိုမောင်နှမတွေနဲ့အတူ တာဝန်ထမ်းဆောင်ဖို့ ရွေးချယ်လိုက်တယ်။ အနီးအနားက လူတွေကို တက်တက်ကြွကြွ ဧဝံဂေလိ တရားဟောခဲ့တယ်။ နေ့တိုင်း စိတ်ကျေနပ်စရာ ကောင်းခဲ့တယ်။

၂၀၁၂ မှာ အရင်က လုပ်ဖော်ကိုင်ဖက်တစ်ယောက်နဲ့ တွေ့တယ်။ သူက အဆင့်မြင့် ဖြန့်ဖြူးရောင်းချသူတစ်ယောက် ဖြစ်နှင့်နေပြီဖြစ်ပြီး ငွေအများကြီး ရနေခဲ့တယ်။ အိမ်ကြီးကြီးတစ်လုံးတောင် သူက ဝယ်ခဲ့ပြီးပြီ။ သူက ပြောတယ်၊ “နင် အလုပ်လာလုပ်သရွေ့ နင့်ရဲ့ ရောင်းရငွေတွေရအောင် ငါ ကူညီပေးမယ်။ နင် နှစ်စဉ်နှစ်တိုင်း ယွမ် ၁၀၀၀၀၀ ရမယ်၊ ပြဿနာ မရှိဘူး” တဲ့။ သူ ပိုက်ဆံအများကြီးရပြီး ငယ်ရွယ် လှပပုံပေါ်တဲ့အပြင် အိမ်ကြီးရခိုင်လိုမျိုး အိမ်သစ်နဲ့နေရပုံကို မြင်တော့၊ ကျွန်မ စိတ်မယိမ်းယိုင်ဘဲ မနေနိုင်ခဲ့ဘူး။ “ဒါက ငါ လိုချင်ခဲ့တဲ့ ဘဝ အတိအကျပဲ မဟုတ်လား။ ငါ့မှာ အတွေ့အကြုံ ရှိပြီး သူ့ထက်လည်း ဉာဏ်ရည် တစ်စက်မှ မနည်းတော့ တစ်ကျော့ပြန် အောင်မြင်ဖို့ ငါ့အတွက် ခက်မှာ မဟုတ်ဘူး။ နှစ်စဉ် ဝင်ငွေလစာ ၁၀၀၀၀၀ ရဖို့ သိပ်အားထုတ်စရာ လိုမှာ မဟုတ်ဘူး” လို့ပေါ့။ အကျိုးအမြတ်ရဲ့ စုံစမ်းသွေးဆောင်မှုက ကျွန်မစိတ်နှလုံးကို ငြိမ်ငြိမ်ထားဖို့ မဖြစ်နိုင်အောင်ဖြစ်စေခဲ့ပြီး ကျွန်မ ဘုရားဆီ ဆုတောင်းခဲ့တယ်။ “ဘုရားသခင် သမီးရဲ့ ယုံကြည်ခြင်းမှာ စုဝေးပွဲတွေကို ကောင်းကောင်း တက်ပြီး သမီးတာဝန်ကို ထမ်းဆောင်သင့်တာ သမီးသိပါတယ်။ ဒါပေမဲ့ ကျော်ကြားမှုနဲ့ အကျိုးအမြတ်ကို သမီး လိုက်စားချင်နေတုန်းပဲဖြစ်ပြီး သမီးစိတ်နှလုံးထဲမှာ အရမ်းဒွိဟဖြစ်နေပါတယ်။ ဘုရားသခင်၊ စာတန်ရဲ့ စုံစမ်းသွေးဆောင်မှုတွေထဲ မကျရောက်အောင် သမီးကို ကာကွယ်ပေးပါ” လို့ပေါ့။

နောက်ပိုင်း ဘုရားနှုတ်ကပတ်တော်တွေကို ဖတ်ပြီး ကျော်ကြားမှုနဲ့ အကျိုးအမြတ်ကို ကျွန်မလိုက်စားခြင်းရဲ့ အရင်းခံအကြောင်းတရားကို နည်းနည်း နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “ဘဝတွင် လူတို့ကြိုးစားအားထုတ်သည့် ပန်းတိုင် အမျိုးမျိုးနှင့် ၎င်းတို့၏ မတူကွဲပြားသော အသက်ရှင်နေထိုင် နည်းမျိုးစုံကိုသင့်အနေဖြင့် ထပ်တလဲလဲ စုံစမ်းစစ်ဆေးပြီး ဂရုတစိုက် စိတ်ဖြာကြည့်သည့်အခါ ဖန်ဆင်းရှင်က လူသားမျိုးနွယ်ကို ဖန်ဆင်းခဲ့သည့်အချိန်က သူ၏ နဂိုမူလ ရည်ရွယ်ချက်နှင့် မည်သည့်အရာကမျှ ကိုက်ညီမှုမရှိသည်ကို သင်တွေ့ရလိမ့်မည်။ ၎င်းတို့အားလုံးက ဖန်ဆင်းရှင်၏ အချုပ်အခြာအာဏာနှင့် ဂရုစိုက်မှု၏ အဝေးသို့ လူတို့ကို ဆွဲခေါ်သွားသည်။ ၎င်းတို့အားလုံးသည် လူများကို အကျင့်ပျက်ပြားလာစေသည့်၊ ငရဲသို့ ဦးတည်ခေါ်ဆောင်သွားသည့် ထောင်ချောက်များသာ ဖြစ်သည်။ ဤအရာကို သင်အသိအမှတ်ပြုပြီးနောက် သင်လုပ်ဆောင်သင့်သည့် အရာမှာ သင်၏ ဘဝအပေါ် ရှုမြင်ပုံဟောင်းကို လက်လွှတ်ပြီး ထောင်ချောက် အမျိုးမျိုးမှ ဝေးဝေးနေကာ သင့်ဘဝကို ဘုရားသခင်အား တာဝန်ယူစေ၍ ယင်းအတွက် အစီအစဉ်များ ပြုလုပ်စေဖို့၊ ကိုယ်ပိုင်ရွေးချယ်မှုများ မပြုလုပ်ဘဲ ဘုရားသခင်၏ စီစဉ်ညွှန်ကြားမှုများနှင့် လမ်းပြမှုတို့ကို ကျိုးနွံနာခံဖို့သာ၊ ဘုရားသခင်ကို ကိုးကွယ်သည့်လူတစ်ယောက် ဖြစ်လာရန်သာ လိုက်စားဖို့ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက်၊ သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်ရန် အရည်အချင်း သို့မဟုတ် အစွမ်းသတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ ၎င်း၏ မသိမသာဖြင့် ဒုက္ခပေးသော ရည်ရွယ်ချက်တို့သည် လုံးဝ မုန်းတီးဖွယ်ကောင်းသည် မဟုတ်လော။ သင်တို့သည် ကျော်ကြားမှုနှင့် အမြတ်အစွန်း မပါလျှင် ဘဝသည် အဓိပ္ပာယ်ရှိမည် မဟုတ်ဟုလည်းကောင်း၊ လူတို့သည် ရှေ့ဆက်လမ်းခရီးကို မြင်နိုင်တော့မည် မဟုတ်ဟုလည်းကောင်း၊ မိမိတို့၏ ပန်းတိုင်ကို မြင်နိုင်တော့မည် မဟုတ်ဟုလည်းကောင်း၊ ၎င်းတို့၏ အနာဂတ်သည် မှောင်မိုက်ကာ မှေးမှိန်ပြီး သုန်မှုန်နေမည်ဟုလည်းကောင်း ထင်သည့်အတွက်ကြောင့် စာတန်၏ မသိမသာဖြင့် ဒုက္ခပေးသော ရည်ရွယ်ချက်များကို ယနေ့တွင် ထိုးထွင်းသိမြင်နိုင်ခြင်း မရှိသေးသည်မှာ ဖြစ်ကောင်းဖြစ်နိုင်သည်။ သို့သော် ကျော်ကြားမှုနှင့် အကျိုးအမြတ်တို့သည် စာတန်က လူတို့အပေါ် ထားရှိသည့် ကြီးမားသော အချုပ်အနှောင်များဖြစ်သည်ကို တစ်နေ့တွင် သင်တို့သည် ဖြည်းဖြည်းချင်း သတိပြုမိလာကြလိမ့်မည်။ ထိုနေ့ရက်ရောက်သောအခါတွင် စာတန်၏ ထိန်းချုပ်မှုကို သင် လုံးလုံးလျားလျား အတိုက်အခံလုပ်မည် ဖြစ်ပြီး သင့်ထံသို့ စာတန် ဆောင်ကြဉ်းလာသည့် အချုပ်အနှောင်များကို လုံးလုံးလျားလျား အတိုက်အခံလုပ်လိမ့်မည်။ စာတန်က သင်၌ သွတ်သွင်းထားသော ဤအရာအားလုံးမှ သင့်ကိုယ်သင် ရုန်းထွက်လွတ်မြောက်ရန် ဆန္ဒရှိသည့်အခါတွင် သင်သည် စာတန်နှင့် ပြတ်ပြတ်သားသား လမ်းခွဲလိမ့်မည်ဖြစ်ကာ စာတန်က သင့်ထံသို့ ယူဆောင်လာသော အရာအားလုံးကိုလည်း အမှန်ပင် မုန်းတီးလိမ့်မည် ဖြစ်သည်။ ထိုအချိန်တွင်မှ သင်သည် ဘုရားသခင်အပေါ် စစ်မှန်သည့် ချစ်ခြင်းနှင့် တမ်းတခြင်း ရှိလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) စာတန်က လူတွေကို ဖောက်ပြန်ပျက်စီးစေဖို့ ကျော်ကြားမှုနဲ့ အကျိုးအမြတ်ကို အသုံးပြုတယ်၊ ကျော်ကြားမှုနဲ့ အကျိုးအမြတ် လိုက်စားတာကို အပြုသဘောဆောင်တဲ့ အရာ၊ တစ်သက်တာ ပန်းတိုင်အဖြစ် မှတ်ယူစေတယ်၊ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကနေ လွတ်မြောက်ဖို့ အမြဲ ကြိုးစားစေတယ်၊ နောက်ဆုံးမှာ ဘုရားကို ရှောင်ဖယ်ပြီး သစ္စာဖောက်စေတယ်ဆိုတာ ဘုရားနှုတ်ကပတ်တော်တွေကနေ ကျွန်မ နားလည်လိုက်တယ်။ ကျော်ကြားမှုနဲ့ အကျိုးအမြတ်ဆိုတာ လူတွေအတွက် စာတန်ဆင်ထားတဲ့ ထောင်ချောက်တွေဖြစ်ပြီး လူတွေကို ယိုယွင်းပျက်စီးစေတဲ့ ကျော့ကွင်းတွေပဲ။ ကျွန်မ ကျော်ကြားမှုနဲ့ အကျိုးအမြတ်ကို မစွန့်လွှတ်နိုင်ခဲ့တဲ့ အကြောင်းရင်းက “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” ဆိုတာနဲ့ “ထင်ရှားကျော်ကြားမှုရရှိခြင်း” ဆိုတာတွေလို စာတန်ဆန်တဲ့ ရှင်သန်ရေး စည်းမျဉ်းတွေကို အပြုသဘောဆောင်တဲ့ အရာတွေလို့ မှတ်ယူခဲ့လို့ပဲ။ ကျော်ကြားမှုနဲ့ အကျိုးအမြတ် ရမှ ဂုဏ်သိက္ခာရှိပြီး တန်ဖိုးရှိတဲ့ ဘဝကို နေရမယ်လို့ ကျွန်မ ယုံကြည်ခဲ့မိတယ်။ ကျောင်းပြီးလို့ အလုပ်ဝင်ခါစတုန်းက အချိန်ကို ကျွန်မ ပြန်တွေးမိတယ်။ ကျွန်မ ညီမလို ဂုဏ်သတင်းကြီးတဲ့ ဘဝတစ်ခုကို နေထိုင်ရအောင်လို့၊ ဘွဲ့တွေ၊ ရာထူးတွေရဖို့ စာမေးပွဲတွေကို အသည်းအသန် ဖြေခဲ့တယ်။ အလုပ်ဖြုတ်ခံရပြီးနောက် ကောင်းမွန်တဲ့ ဘဝတစ်ခုနဲ့ နေရပြီး လူတွေရဲ့လေးစာတာကို ခံရဖို့အတွက် ကျွန်မ တိုက်ရိုက်အရောင်း သင်တန်းတက်ပြီး အရောင်းကောင်းဖို့ လိမ်လည်၊ လှည့်ဖြားနည်းကို သင်ခဲ့တယ်။ လူတွေ ကြားချင်တာ မှန်သမျှ လိုက်ပြောပြီး၊ အပြင်ပန်း အတုအယောင်နဲ့ လူတွေကို အထင်အမြင်မှားစေပြီးတော့ ကိုယ့်ကိုယ်ကိုယ် အောင်မြင်တဲ့ လူတစ်ယောက်အဖြစ် ဟန်ဆောင်ခဲ့တယ်။ လူတွေကို ကယ်တင်တဲ့ ဘုရားအသံတော်ကို ကျွန်မ ကြားရပြီး ဘုရားနှုတ်ကပတ်တော်တွေက သမ္မာတရားဖြစ်တဲ့အပြင် လူတွေကို လမ်းမှန်ပေါ် ပို့ဆောင်ပေးနိုင်မှန်း သဘောပေါက်တဲ့အချိန်မှာတောင် အဖွဲ့ကို တိုးတက်အောင်လုပ်ပြီး အရောင်းတက်ဖို့ လုပ်ချင်ခဲ့လို့ စုဝေးပွဲတွေကို ကောင်းကောင်း မတက်ခဲ့ဘူး။ ဘုရားနှုတ်ကပတ်တော် ဖတ်ဖို့တောင် အချိန်မရှိဘဲ၊ အင်အားရှိသမျှကို ငွေ၊ ကျော်ကြားမှုနဲ့ အကျိုးအမြတ် လိုက်စားဖို့ပဲ သုံးခဲ့တယ်။ နောက်ဆုံးမှာ ကားတိုက်မှုနဲ့ ကိုယ့်အသက်တောင် ဆုံးရှုံးလုနီးပါး ဖြစ်ခဲ့တယ်။ အခု နောက်ဆုံးမှာ ကျွန်မ ပုံမှန် စုဝေးပြီး ကိုယ့်တာဝန်ကို ထမ်းဆောင်နိုင်ပြီ။ ဒါပေမဲ့ လုပ်ဖော်ကိုင်ဖက်ဟောင်းက တစ်နှစ် ဝင်ငွေ တစ်သိန်းရအောင် ကူညီမယ်လို့ ပြောတာ ကြားတဲ့အခါ၊ ကျွန်မရဲ့ လိုအင်ဆန္ဒတွေ လှုံ့ဆော်ခံရပြီး လောကထဲပြန်သွား၊ ကြီးမားတဲ့အရာတစ်ခုခု စွမ်းဆောင်ရရှိလိုစိတ် ထက်သန်ခဲ့တယ်။ ငွေ၊ ကျော်ကြားမှုနဲ့ အကျိုးအမြတ်ရဲ့ ချည်နှောင်မှုကို ကျွန်မဟာ တော်တော်တင်းတင်းကျပ်ကျပ် ခံထားရတာပဲ။ တကယ်တော့ အဲဒါကို တွေးကြည့်တဲ့အခါ၊ ပြီးခဲ့တဲ့ နှစ်နှစ်၊ သုံးနှစ်မှာ၊ ကျွန်မက ကျော်ကြားမှုနဲ့ အကျိုးအမြတ်အတွက် ကသုတ်ကရက် အလုပ်များခဲ့တယ်။ ငွေတချို့ရခဲ့ပြီး တခြားလူတွေရဲ့ ချီးမွမ်းတာ၊ လေးစားအားကျတာလည်း ခံခဲ့ရပေမဲ့၊ ကျွန်မရဲ့ မိသားစုဘဝက မသာယာခဲ့တဲ့အပြင်၊ ကျွန်မ ခဏခဏ စိတ်ဆိုးပြီး ယောက်ျားနဲ့ ရန်ဖြစ်ခဲ့တယ်။ ပြီးတော့ ကျွန်မစိတ်နှလုံးထဲမှာ ဟာတာတာဖြစ်တဲ့ ခံစားချက်တစ်ခုရှိခဲ့တယ်။ ဒါ့အပြင်၊ ကျော်ကြားမှုနဲ့ အကျိုးအမြတ်ကို လိုက်စားရာမှာ ဖောက်သည်တွေကို လိမ်ညာလှည့်ဖြားခဲ့လို့ အသိစိတ်ရဲ့ အခြေခံ စံနှုန်းကို ကျော်မိခဲ့တယ်။ သိက္ခာ၊ သမာဓိ တစ်ခုမှမရှိဘဲ ကျွန်မ အသက်ရှင်ခဲ့တယ်။ ပြီးတော့ ကားတိုက်မှုကနေ ခန္ဓာကိုယ်မှာ နောက်ဆက်တွဲ ဒဏ်တချို့ရခဲ့ပြီး ခါးနာတာကို ခဏခဏ ခံစားရတယ်။ ကျော်ကြားမှုနဲ့ အကျိုးအမြတ်အတွက် အများကြီး ပေးဆပ်ခဲ့ပေမဲ့ ပြန်ရလိုက်တာက ဝိညာဉ်ရေးရာ အနှစ်မဲ့ခြင်းနဲ့ ခန္ဓာကိုယ် နာကျင်မှုတွေပါပဲ။ ကိုယ့်မှာ ငွေဘယ်လောက်ပဲရှိပါစေ၊ စိတ်ငြိမ်သက်ခြင်း၊ စိတ်ချမ်းသာမှုကို ဝယ်လို့မရဘူးဆိုတာနဲ့ ကိုယ့်ရဲ့အဆင့်အတန်း ဘယ်လောက်ပဲမြင့်ပါစေ၊ ကံဆိုးတာကို ရှောင်ရှားလို့မရဘူးဆိုတာတွေကို ကျွန်မ သဘောပေါက်သွားတယ်။ ကျော်ကြားမှုနဲ့ အကျိုးအမြတ်က လူတွေကို တကယ် ပျော်ရွှင်တဲ့ဘဝတစ်ခု မပေးနိုင်ဘူး။ အဲဒါက လူတွေကို ဘုရားနဲ့ ဝေးစေရုံ၊ အနှစ်မဲ့ခြင်း၊ နာကျင်မှုတွေနဲ့ အသက်ရှင်စေရုံပဲတတ်နိုင်ပြီး နောက်ဆုံးမှာ ကယ်တင်ခံရမဲ့ အခွင့်အရေးကို ဆုံးရှုံးစေရုံပဲတတ်နိုင်တယ်။ အခု ငွေ၊ ကျော်ကြားမှုနဲ့ အကျိုးအမြတ် နွံထဲကနေ ကျွန်မ ရုန်းထွက်လွတ်မြောက်နိုင်ခဲ့ပြီဖြစ်ပြီး အရင်လို ကျော်ကြားမှု အကျိုးအမြတ်နဲ့ အဆင့်အတန်းနောက် မလိုက်ချင်တော့ဘူး။ ဆင်းရဲဒုက္ခ၊ ပင်ပန်းနွမ်းနယ်မှု၊ အနှစ်မဲ့ခြင်းနဲ့ ညှဉ်းပန်းနှိပ်စက်မှုတွေ ပြည့်နေတဲ့ ဘဝမျိုးနဲ့ မနေချင်တော့ဘူး။ ကျော်ကြားမှုနဲ့ အကျိုးအမြတ် လိုက်စားချင်တဲ့ ရည်မှန်းချက်နဲ့ လိုအင်ဆန္ဒတွေကို စွန့်လွှတ်ရမယ်။ ဘုရားသခင်ကို ကျိုးနွံနာခံမှု လိုက်စားပြီး ဖန်ဆင်းခံတစ်ဦးရဲ့ တာဝန်ကို ကောင်းကောင်း ထမ်းဆောင်ရမယ်။ ဒါမှ အဓိပ္ပာယ်ရှိတဲ့ ဘဝဖြစ်မှာ။ ကျွန်မရဲ့ လုပ်ဖော်ကိုင်ဖက်က သွေးဆောင်ဖို့ ကြိုးစားတဲ့ပုံပေါက်နေခဲ့ပေမဲ့ အဲဒါရဲ့နောက်ကွယ်မှာ စာတန်ရဲ့ စုံစမ်းသွေးဆောင်ခြင်းနဲ့ ကျွန်မအပေါ် ဘုရားရဲ့ စမ်းသပ်မှု ရှိနေတယ်ဆိုတာကိုလည်း ကျွန်မ သဘောပေါက်ခဲ့တယ်။ စာတန်ရဲ့ ပရိယာယ်တွေကို ကျွန်မ ခံရပြီး အရင်မှားယွင်းတဲ့ လမ်းကြောင်းကို ဆက်လျှောက်လို့ မဖြစ်ဘူး။ ဒါကြောင့် လုပ်ဖော်ကိုင်ဖက်ကို ပြတ်ပြတ်သားသား ငြင်းလိုက်တယ်။

အဲဒီအချိန်ကစပြီး တစ်ယောက်ယောက်က ငွေရှာဖို့ နည်းလမ်းကောင်းတစ်ခုအနေနဲ့ တိုက်ရိုက်အရောင်းပုံစံ တစ်မျိုးမျိုးကို ကျွန်မဆီ အကြံပြုတဲ့အခါတိုင်းမှာ ကျွန်မ စိတ်မယိုင်တော့ဘူး။ ဧဝံဂေလိ တရားဟောဖို့နဲ့ ကိုယ့်တာဝန်ကို ကောင်းကောင်း ထမ်းဆောင်ဖို့ကိုပဲ တွေးတော့တယ်။ ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “သင်သည် ဖန်ဆင်းခံ သတ္တဝါတစ်ဦး ဖြစ်သည်။ သင်သည် ဘုရားသခင်ကို ကိုးကွယ်သင့်ပြီး အဓိပ္ပါယ်ရှိသော အသက်တာကို လိုက်စားရှာဖွေသင့်သည်မှာ အမှန်ပင် ဖြစ်ပေသည်။ အကယ်၍ သင်သည် ဘုရားသခင်ကို မကိုးကွယ်ဘဲ ညစ်ညမ်းသော သင်၏ ဇာတိပကတိအထဲ၌ အသက်ရှင်ပါက၊ သင်သည် လူ့အသွင်အပြင်ဖြင့် သားရဲတိရစ္ဆာန် တစ်ကောင်သာ ဖြစ်သည်မဟုတ်လော။ သင်သည် လူသားတစ်ဦး ဖြစ်သည့်အတွက်၊ သင့်ကိုယ်သင် ဘုရားသခင်အတွက် အသုံးခံသင့်ပြီး ဆင်းရဲဒုက္ခအားလုံးကို ခံရပ်သင့်ပေသည်။ သင်သည် ယနေ့ခံစားရသော ဆင်းရဲဒုက္ခအနည်းငယ်ကို ဝမ်းမြောက်စွာနှင့် အသေအချာ လက်ခံသင့်ပြီး ယောဘနှင့် ပေတရုကဲ့သို့ အဓိပ္ပါယ်ရှိသော အသက်တာတစ်ခုကို အသက်ရှင်သင့်သည်။...သင်တို့သည် လမ်းကြောင်းမှန်ကို ရှာဖွေသောသူများ၊ တိုးတက်မှုကို ရှာဖွေသောသူများ ဖြစ်ကြသည်။ သင်တို့သည် အဆင်းနီသောနဂါးကြီး၏ တိုင်းနိုင်ငံထဲတွင် ထမြောက်ကြသူများ၊ ဘုရားသခင်က ဖြောင့်မတ်သည်ဟု ခေါ်ဆိုသောသူများ ဖြစ်ကြသည်။ ယင်းမှာ အဓိပ္ပါယ်အရှိဆုံး အသက်တာ ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၂)) ငွေ၊ ကျော်ကြားမှု၊ အကျိုးအမြတ်၊ ဂုဏ် ဒါမှမဟုတ် သိက္ခာတွေကို လိုက်စားရာမှာ အကျိုးမရှိဘူးဆိုတာကို ဘုရားနှုတ်ကပတ်တော်တွေကြောင့် ကျွန်မ နားလည်ခဲ့တယ်။ ဘုရားသခင်ကို ယုံကြည်တာ၊ သမ္မာတရားကို လိုက်စားတာ၊ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားတာနဲ့ ဖန်ဆင်းခံတစ်ဦးရဲ့ တာဝန်ကို ကောင်းကောင်း ဖြည့်ဆည်းတာတွေနဲ့ပဲ အဓိပ္ပာယ်အရှိဆုံး ဘဝတစ်ခုကို နေထိုင်လို့ရတာဖြစ်တယ်။ အရင်တုန်းက ငွေ၊ ကျော်ကြားမှု၊ အကျိုးအမြတ်နဲ့ ရုပ်ဝတ္ထု ပျော်ရွှင်မှုတွေကို ကျွန်မ လိုက်စားပြီး ဇာတိပကတိအတွက် အသက်ရှင်ခဲ့တယ်။ ကျွန်မက ဂုဏ်သတင်းကြီးပြီး သိက္ခာရှိပုံရခဲ့ပေမဲ့ စိတ်နှလုံးထဲမှာ ငြိမ်သက်ခြင်းနဲ့ ဝမ်းမြောက်ခြင်းကို မခံစားခဲ့ရဘူး။ အခုတော့ ညီအစ်ကိုမောင်နှမတွေနဲ့ ကျွန်မရဲ့ တာဝန်ကို ကျွန်မ ထမ်းဆောင်နေတယ်၊ ဘုရားနှုတ်ကပတ်တော် စားသောက်နေတယ်၊ ဘုရားနှုတ်ကပတ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို လက်ခံနေတယ်၊ ပြီးတော့ ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်လာတယ်။ ကျွန်မ အရင်လောက် မလိမ်တော့ဘူး၊ ပြီးတော့ လူသားပုံသဏ္ဍာတစ်ခုကို ကျွန်မ တဖြည်းဖြည်း အသက်ရှင်နေထိုင်လာခဲ့တယ်။ ငွေ၊ ကျော်ကြားမှုနဲ့ အကျိုးအမြတ်ကို လိုက်စားခြင်းရဲ့ နာကျင်မှုကနေ လွတ်မြောက်အောင် ကူညီပေးပြီး ဘဝမှာ တောက်ပတဲ့ လမ်းကြောင်းတစ်ခုပေါ် အစပြုဖို့ လမ်းပြခဲ့တဲ့အတွက် အနန္တတန်ခိုးရှင် ဘုရားသခင်ရဲ့ ခေါင်းဆောင်မှုကို ကျေးဇူးတင်ပါတယ်။


၈၉။ ပြဿနာများကို မတင်ပြရဲခြင်း၏ နောက်ကွယ်

ချင်ထျဲန်၊ တရုတ်နိုင်ငံ

၂၀၁၄ ခုနှစ်တုန်းက ကျွန်မ အသင်းတော်မှာ ဗီဒီယိုတွေ ထုတ်လုပ်နေခဲ့တယ်။ အဲဒီအချိန်က ယန်မင်က ကြီးကြပ်ရေးမှူးပေါ့။ တစ်ခါမှာ ယန်မင် ဗီဒီယိုတစ်ခုအတွက် အကြံပြုချက်ပေးတာက သိပ်မသင့်တော်ဘူးဆိုတာ ကျွန်မ သတိပြုမိတယ်။ ဒါကြောင့် ကျွန်မက မတူတဲ့ အမြင်တစ်ခုကို ဖော်ပြခဲ့ပေမဲ့ သူကတော့ သူ့ထင်မြင်ချက်ကိုပဲ မရမကပြောနေခဲ့တယ်။ ကျွန်မတို့ ခေါင်းဆောင်တွေဆီကနေ ရှာဖွေနိုင်တယ်လို့ ကျွန်မ ပြောခဲ့ပေမဲ့ ယန်မင်က ကျွန်မကို မာနထောင်လွှားပြီး သူ့အကြံဉာဏ်ကို လက်မခံဘူးဆိုပြီး စကားအရိပ်အကဲနဲ့ရော တိုက်ရိုက်ရော စွပ်စွဲလာမယ်လို့ မထင်ထားခဲ့ဘူး။ ကျွန်မ အဲဒီအချိန်က တော်တော်ကို နားမလည်နိုင်ဖြစ်သွားတယ်၊ “ခေါင်းဆောင်တွေနဲ့အတူ ရှာဖွေရတဲ့ ရည်ရွယ်ချက်က ဗီဒီယိုကောင်းတစ်ခု ထုတ်လုပ်ဖို့ စည်းမျဉ်းတွေကို ရှာဖွေပြီး ရှင်းလင်းအောင်လုပ်ဖို့ပဲ။ ငါ့ကို မာနထောင်လွှားတယ်လို့ ဘယ်လိုလုပ်ပြီး ပြောနိုင်ရတာလဲ” လို့ တွေးမိခဲ့တယ်။ နောက်ပိုင်းမှာ ယန်မင်က ကျွန်မတို့အလုပ်အတွက် တာဝန်ယူရတဲ့ အဖွဲ့ခေါင်းဆောင်အနေနဲ့ လီဖန်ကို ရာထူးတိုးပေးခဲ့တယ်။ အဲဒီအချိန်တုန်းက ကျွန်မတို့က တော်တော်ခက်ခဲတဲ့ ဗီဒီယိုတစ်ခုလုပ်ဖို့ စီစဉ်နေခဲ့တာ၊ ဒါကြောင့် လီဖင်က ကျွန်မတို့ကို စည်းမျဉ်းတွေနဲ့ ထုတ်လုပ်ရေးဆိုင်ရာ အတွေးအခေါ်တွေအကြောင်း ပိုပြီးမိတ်သဟာယဖွဲ့ပေးနိုင်မယ်လို့ မျှော်လင့်ခဲ့တာပေါ့။ ဒါပေမဲ့ သူနဲ့ တကယ်တမ်း ထိတွေ့ဆက်ဆံကြည့်တော့ လီဖင်က တကယ့်အလုပ် သိပ်မလုပ်ဘူးဆိုတာကို ကျွန်မ တွေ့ခဲ့ရတယ်။ သူက ကျွန်မတို့အလုပ်အကြောင်းကို မေးခဲတယ်၊ ဒါ့အပြင် အချိန်တော်တော်များများမှာ သူက ကျွန်မတို့ကို ဘာစည်းမျဉ်းမှမရှိဘဲ သူ့ရဲ့ ခံစားချက်တွေအပေါ် အခြေခံပြီး ဗီဒီယိုတွေလုပ်ဖို့ လမ်းညွှန်ခဲ့တယ်။ သူ့အကြံပြုချက်တွေအတိုင်း ကျွန်မတို့ ထပ်ခါတလဲလဲ ပြင်ဆင်ခဲ့ရတော့ တိုးတက်မှုကို ဆိုးဆိုးရွားရွား နှောင့်နှေးစေခဲ့တယ်။ အဲ့ဒီနောက်မှာ ကျွန်တော်က လီဖင်ကို သက်ဆိုင်ရာ စည်းမျဉ်းတွေနဲ့အညီ အကြံပြုဖို့ သတိပေးလိုက်တယ်။ အဲ့လိုလုပ်မှ ရလဒ်ထွက်ဖို့ ပိုလွယ်ပြီး အလုပ်လည်း ပြန်လုပ်နေရမှာ မဟုတ်တော့ဘူးပေါ့။ ဒါပေမဲ့ လီဖင်က ဒီအကြံပြုချက်ကို လက်မခံရုံတင်မကဘဲ ချေပငြင်းဆန်ခဲ့သေးတယ်။ သူက ကျွန်မကို မာနထောင်လွှားပြီး ကိုယ့်အထင်အမြင်ကိုပဲ စွဲကိုင်ထားတယ်ဆိုပြီးတောင် ပြုပြင်ခဲ့သေးတယ်။ ကျွန်မ ကိုယ့်ဘာသာကိုယ် တွေးမိတယ်၊ “အလုပ်မှာ ပြဿနာတွေ၊ လွဲချော်မှုတွေ ဖြစ်နေပေမဲ့ သူက အဲဒါတွေကို အနှစ်ချုပ်ပြီး အခြေအနေကို ပြန်ကောင်းအောင်လုပ်ဖို့ ငါတို့ကို ဦးဆောင်မပေးဘူး၊ လက်တွေ့လုပ်ဆောင်ရမယ့် လမ်းကြောင်းကိုလည်း ထောက်ပြမပေးဘူး။ သူက ငါတို့ကို အပြစ်တင်ကြိမ်းမောင်းရုံပဲလုပ်တယ်၊ ညီအစ်ကိုမောင်နှမတွေက ကျိုးကြောင်းဆီလျော်တဲ့ အကြံပြုချက်တွေ ပေးတဲ့အခါမှာလည်း သူက လက်မခံဘူး။ သူက အဖွဲ့ခေါင်းဆောင်တစ်ယောက်ရဲ့ တာဝန်တွေကို ကောင်းကောင်း မဖြည့်ဆည်းဘူး” လို့ပေါ့။ ကျွန်မ လီဖင်နဲ့ ဒီပြဿနာအကြောင်း တိုင်ပင်ချင်ခဲ့ပေမဲ့၊ လီဖင်က အရမ်းအာဏာပြတတ်တယ်လို့ ခံစားမိပြန်ရော၊ စိတ်ထဲမှာ “ငါသာ သူ့ပြဿနာကို ထောက်ပြလိုက်ရင်၊ သူက ငါ့ကို အရမ်းမာနထောင်လွှားပြီး သူ့ကို ပစ်မှတ်ထားတိုက်ခိုက်နေတယ်လို့ ထင်သွားမလား” လို့ တွေးမိတယ်။ နောက်ဆုံးတော့ ကျွန်မ စကားကို မြိုသိပ်လိုက်ရတယ်။ မထင်မှတ်ဘဲနဲ့ နောက်ပိုင်းမှာ လီဖင်က ဗီဒီယိုအလုပ်ရဲ့ မကောင်းတဲ့ရလဒ်တွေအတွက် အပြစ်အားလုံးကို ကျွန်မတို့အပေါ် ပုံချပြီး၊ ကျွန်မတို့ကို ခဏခဏ အပြစ်တင်ပြီး ပြုပြင်ခဲ့တယ်။ လူတိုင်းက အခြေအနေမကောင်းကြဘူးပေါ့။

တစ်နေ့မှာ လီဖင်က ကျွန်မတို့ ဗီဒီယိုကို တခြားအဖွဲ့လုပ်တဲ့ ဗီဒီယိုနဲ့ နှိုင်းယှဉ်ပြီး၊ ကျွန်မတို့ကို လှောင်ပြောင်သရော်တဲ့ စကားတွေ တရစပ်ပြောဆိုခဲ့တယ်။ လီဖင်က ကျွန်မတို့အပေါ်မှာ အမြင်စောင်းနေတယ်လို့ ကျွန်မ ခံစားခဲ့ရတယ်၊ အသေးအဖွဲကိစ္စလေးတွေကို အမြဲ အပြစ်ရှာပြီး ကျွန်မတို့ကို အပြစ်တင်တတ်တယ်။ လီဖင်ရဲ့ တိုက်ခိုက်မှုတွေကြောင့် လူတိုင်းက ဖိအားအရမ်းများတယ်လို့ ခံစားခဲ့ရပြီး၊ အစ်မတစ်ယောက်ဆိုရင် အပျက်သဘောဆောင်လွန်းလို့ ဒီနေရာမှာ သူ့တာဝန်ကို ဆက်မထမ်းဆောင်ချင်တော့ဘူး ဖြစ်သွားခဲ့တယ်။ ကျွန်မ စိတ်ထဲမှာ အရမ်းဝမ်းနည်းပြီး ဒေါသလည်း ထွက်လာတယ်။ လီဖင်ကိုယ်တိုင်က တကယ့်အလုပ်မလုပ်ဘဲနဲ့ လူတွေကို မစဉ်းမစား ပြုပြင်ပြီး ဝေဖန်နေတယ်လို့ ကျွန်မတွေးမိတယ်၊ ကျွန်မ လျစ်လျူမရှုထားနိုင်တော့ဘူး။ နောက်နေ့မှာ ကျွန်မက လီဖင်ကို လူတွေကို လက်လွတ်စပယ် ပြုပြင်တဲ့ သူ့ရဲ့ပြဿနာကို ထောက်ပြခဲ့တယ်။ မထင်မှတ်ဘဲနဲ့ လီဖင်က သူ့အကြောင်းပြချက်တွေကို ဆက်ပြီးငြင်းခုံနေခဲ့ပြီး ဒါက တခြားလူတွေရဲ့ ပြဿနာလို့တောင် ပြောခဲ့တယ်။ ဒါနဲ့ ကျွန်မက ခေါင်းဆောင်တွေ၊ အမှုဆောင်တွေရဲ့ စည်းမျဉ်းတွေကို ထည့်သွင်းပြီး သူ့ပြဿနာကို ထောက်ပြခဲ့တယ်၊ “ညီအစ်ကိုမောင်နှမတွေရဲ့ ပြဿနာတွေကို ဖြေရှင်းဖို့ အစ်မက သမ္မာတရားကို မိတ်သဟာယဖွဲ့ပေးသင့်တယ်။ လူတွေကို ပြုပြင်ပြီး အပြစ်တင်ရုံသက်သက်က ပြဿနာကို မဖြေရှင်းနိုင်ရုံတင်မကဘူး၊ လူတွေက ဘောင်ခတ်ခံရတယ်လို့ပါ ခံစားရလိမ့်မယ်။ ဒါ့အပြင် ညီအစ်ကိုမောင်နှမတွေရဲ့ အကြံပြုချက်တွေကိုလည်း အစ်မ နားထောင်သင့်တယ်” လို့ ပြောခဲ့တယ်။ အဲဒီတုန်းက မျက်နှာရှစ်ခေါက်ချိုးနဲ့ သူသဘောတူခဲ့တယ်။ ဒါပေမဲ့ ကျွန်မ မထင်ထားခဲ့တာက အဲဒီနောက်မှာ သူက မာနထောင်လွှားခြင်းနဲ့ စိတ်ကြီးဝင်ခြင်းကို ဖော်ထုတ်တဲ့ ဘုရားနှုတ်ကပတ်တော်တစ်ပိုဒ်ကို ရှာပြီး ကျွန်မတို့ကို ဖတ်ခိုင်းခဲ့တာပဲ။ ကျွန်မ စိတ်နှလုံးထဲမှာ တစ်ခုခုမှားနေသလို မသဲမကွဲ ခံစားလိုက်ရတယ်၊ သူက တကယ့်ပြဿနာတွေကို မဖြေရှင်းဘဲ ကျွန်မတို့ကိုပဲ ကိုယ့်ကိုယ်ကိုယ် ဆင်ခြင်သုံးသပ်ခိုင်းနေတော့ ဘယ်သူမှ သူ့ကို ပိုင်းခြားသိမြင်နိုင်မှာ မဟုတ်တော့ဘူးလေ။ ကျွန်မ သူ့ပြဿနာတွေကို တကယ်ကို ဖော်ထုတ်ချင်ခဲ့တယ်၊ ဒါပေမဲ့ လီဖင်က တခြားလူတွေရဲ့ အကြံပြုချက်တွေကို နှိမ့်နှိမ့်ချချနဲ့ တစ်ခါမှ လက်ခံခဲ့တာမျိုးမရှိတာကို ကျွန်မ ပြန်တွေးမိတယ်၊ ပြီးတော့ သူ့ရဲ့လူ့သဘာဝလည်း မကောင်းဘူး။ တစ်ခါတုန်းက သူက ဧည့်ခံတဲ့အစ်မတစ်ယောက်အပေါ် အမြင်စောင်းနေခဲ့ပြီး ကျွန်မတို့ရှေ့မှာ သူ့ကို အမြဲတမ်း ဝေဖန်စကားပြောခဲ့တယ်။ “ငါသာ သူ့ပြဿနာတွေကို တိုက်ရိုက်ထောက်ပြလိုက်ရင်၊ သူက ငါ့အပေါ် အမြင်စောင်းပြီး နေရာတကာမှာ ငါ့ကို ဝေဖန်ပြောဆိုနေမလား။ အဲဒါဆိုရင် ငါလည်း နာမည်ပျက်ပြီးတော့ ကိုယ့်ဂုဏ်သတင်းပါ စုတ်ပြတ်သွားမှာ မဟုတ်ဘူးလား” လို့တွေးမိတယ်။ ဒီလိုတွေးလိုက်တော့ ကျွန်မ ကြောက်သွားပြီး လီဖင်ရဲ့ပြဿနာတွေကို မထောက်ပြရဲတော့ဘူး။ ကိုယ့်ကိုယ်ကိုယ်တောင် လိုက်ပြီး ဆင်ခြင်သုံးသပ်ခဲ့တယ်။ အဲဒီနောက်မှာတော့ ကျွန်မ စိတ်နှလုံးထဲမှာ ကိုယ့်ကိုယ်ကိုယ် အပြစ်တင်မိပြီး ငါ ဘာလို့ ဒီလောက်တောင် သတ္တိမရှိရတာလဲလို့ ကိုယ့်ကိုယ်ကိုယ် တွေးမိတယ်။ နောက်ပိုင်း စုဝေးပွဲတွေမှာ လီဖင်က သူဘယ်လို ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်ခဲ့တယ်ဆိုတာကို မိတ်သဟာယ မဖွဲ့ခဲ့ဘူး။ အဲဒီအစား တခြားအဖွဲ့တွေမှာ ဗီဒီယိုအလုပ်ကို လမ်းညွှန်ခဲ့တုန်းက ရလဒ်ကောင်းတွေရခဲ့ပြီး ညီအစ်ကိုမောင်နှမတွေအားလုံးက သူ့ကို ကြိုဆိုကြတယ်လို့ ပြောခဲ့တယ်။ သူ့စကားရဲ့ ဆိုလိုရင်းကတော့ ကျွန်မတို့က သူနဲ့ အမြဲတမ်း သဘောထားကွဲလွဲနေကြတယ်၊ ကျွန်မတို့က သူ့အကြံဉာဏ်ကို လက်မခံနိုင်လောက်အောင် မာနထောင်လွှားလွန်းလို့ပေါ့။ ကျွန်မ သူ့ပြဿနာတွေကို တကယ်ကို ထောက်ပြချင်ခဲ့ပေမဲ့၊ အဲဒါတွေကို ပြောလိုက်ရင် သူ သိက္ခာကျမှာနဲ့ ကျွန်မကို ဖိနှိပ်မှာကို ကြောက်ခဲ့တယ်၊ ဒါနဲ့ ဘာမှမပြောဘဲ နေလိုက်တယ်။

အဲဒီနောက်မှာတော့ လီဖင်က ကျွန်မကို နေရာတိုင်းမှာ ပစ်မှတ်ထားပြီး ဖယ်ကြဉ်နေတာကို ကျွန်မတွေ့ခဲ့ရတယ်။ တစ်ခါတုန်းက စုဝေးပွဲကနေ အိမ်ပြန်တဲ့လမ်းမှာ ညီအစ်မတွေအတွက် ပစ္စည်းတချို့ဝယ်ပေးခဲ့လို့၊ ကျွန်မ နည်းနည်းနောက်ကျပြီးမှ ပြန်ရောက်ခဲ့တယ်။ ဒါနဲ့ လီဖင်က စုဝေးပွဲလုပ်နေတုန်း ညီအစ်ကိုမောင်နှမတွေရှေ့မှာ ကျွန်မကို စိတ်ဖြာလေ့လာဆွေးနွေးပြီး၊ ကျွန်မက စုဝေးပွဲသွားတာကို အခွင့်ကောင်းယူပြီး ဇာတိပကတိကို မွေ့လျော်ခံစားတယ်လို့ ပြောခဲ့တယ်။ လီဖင်က တမင်တကာ အပြစ်ရှာတဲ့အပြင် အမှုအရာတွေကို ချဲ့ကားပြီး ကျွန်မကို ခဏခဏ ပြုပြင်တတ်တယ်၊ ကျွန်မ အရမ်းကို စိတ်ဆင်းရဲပြီး ဖိနှိပ်ခံရတယ်လို့ ခံစားခဲ့ရတယ်။ ကျွန်မ ဒီမှာ ကိုယ့်တာဝန်ကိုတောင် ဆက်မထမ်းဆောင်ချင်တော့ဘူး။ ဒါပေမဲ့ ကိုယ့်တာဝန်ကို စွန့်ပစ်တာဟာ ဘုရားသခင်ကို သစ္စာဖောက်တာပဲဆိုတာကို တွေးမိတဲ့အခါ ကျွန်မ စိတ်မလုံမလဲ ခံစားခဲ့ရတယ်၊ ဒါကြောင့် ဆုတောင်းပြီးတော့ ကိုယ့်တာဝန်ကိုလည်း မစွန့်ပစ်ခဲ့ပါဘူး။ လီဖင်နဲ့ ဆက်ဆံခဲ့ရတဲ့ သုံးလေးလကို ကျွန်မ ပြန်ကြည့်မိတယ်။ သူက သူ့တာဝန်ကို ဝတ်ကျေတမ်းကျေပဲလုပ်ပြီး တကယ့်ပြဿနာတွေကို မဖြေရှင်းဘူး၊ ပြီးတော့ သူ့စိတ်သဘောထားက အရမ်း မာနာထောင်လွှားတယ်၊ သူက တခြားလူတွေရဲ့ အကြံပြုချက်တွေကို လက်မခံဘူး။ ဒီလိုလူမျိုးသာ ဗီဒီယိုအလုပ်အတွက် ဆက်ပြီးတာဝန်ခံနေရင် အလုပ်အတွက် ပိုကြီးမားတဲ့ အဟန့်အတားတွေကို ယူဆောင်လာပြီး ညီအစ်ကိုမောင်နှမတွေရဲ့ အသက်ဝင်ရောက်မှုအတွက် ဆုံးရှုံးမှုကိုပဲ ယူဆောင်လာမှာပဲ။ လီဖင်ရဲ့ ပြဿနာတွေကို ခေါင်းဆောင်တွေဆီ တင်ပြသင့်မှန်း ကျွန်မသိခဲ့တယ်၊ ဒါပေမဲ့ ဒီအချိန်အတောအတွင်း သူ ကျွန်မကို ပစ်မှတ်ထားနေတာကို ကျွန်မ တွေးမိတယ်။ ကျွန်မသာ သူ့ပြဿနာတွေကို ထပ်ပြီးတင်ပြလို့ သူသိသွားခဲ့ရင်၊ သူ ကျွန်မကို ဘယ်လိုများ ညှဉ်းပန်းမလဲဆိုတာ ဘယ်သူသိမှာလဲ။ နောက်ပြီး လီဖင်ရဲ့ပြဿနာတွေကို လူတိုင်း မြင်နိုင်တာပဲ၊ တခြားအစ်မတွေကလည်း သူ့ကို ဘာအကြံပြုချက်မှ မပေးခဲ့ကြဘူး၊ ဒါကြောင့် ကျွန်မ ဝင်မပါတော့တာပဲ ကောင်းပါတယ်လို့ တွေးခဲ့တယ်။ ဒါ့အပြင် ယန်မင်က ဗီဒီယိုအလုပ်ရဲ့ ကြီးကြပ်ရေးမှူးဖြစ်ပြီး၊ လီဖင်ကို သူတစ်ယောက်တည်းကပဲ ရာထူးတိုးပေးခဲ့တာ။ ကျွန်မသာ လီဖင်ရဲ့ပြဿနာတွေကို တင်ပြဖို့ စာရေးလိုက်ရင် ယန်မင်က အဲဒီစာကိုဖတ်တဲ့အခါ ဒီကိစ္စကို မျှမျှတတ ဆောင်ရွက်ပေးပါ့မလား။ အဲဒီအချိန်ကျရင် သူတို့က ကျွန်မကို ဖြုတ်ချလိုက်မလား၊ ကျွန်မကို မာနထောင်လွှားပြီး စိတ်ကြီးဝင်တယ်၊ ဗီဒီယိုအလုပ်ကို နှောင့်ယှက်ဖို့ တခြားလူတွေရဲ့အမှားကိုပဲ အမြဲရှာတယ်ဆိုပြီး ပြောမလား။ ကျွန်မကို အသင်းတော်ကနေ ရှင်းလင်းပစ်လိုက်ရင်ရော။ အဲဒါဆိုရင် ဘုရားသခင်ကို ယုံကြည်တဲ့ ကျွန်မရဲ့ ဘဝတစ်ခုလုံး ပျက်စီးသွားမှာ မဟုတ်ဘူးလား။ ခေါင်းဆောင်တွေက လီဖင်ရဲ့ပြဿနာတွေကို တွေ့ရှိတဲ့အခါ သူတို့ သူ့ကို ကိုင်တွယ်ဖြေရှင်းလိမ့်မယ်လို့ တွေးပြီး ကိုယ့်ကိုယ်ကိုယ်တောင် နှစ်သိမ့်လိုက်သေးတယ်။ မမျှော်လင့်ဘဲနဲ့ အဖွဲ့ထဲက ညီအစ်မတွေက ကျွန်မကို သီးခြားခွဲထားပြီး ကျွန်မနဲ့ ခပ်ခွာခွာ စလုပ်လာကြတယ်။ ကျွန်မနဲ့ ခဏခဏ ဆက်ဆံခဲ့တဲ့ ရှယူတောင်မှ ကျွန်မနဲ့ ခပ်ခွာခွာနေလာတယ်။ ကျွန်မ ဘယ်လိုပဲစဉ်းစားစဉ်းစား အဖြေရှာမရခဲ့ဘူး၊ ပြီးတော့ နေ့တိုင်း ကျွန်မရဲ့နှလုံးသားက ကျောက်တုံးကြီးတစ်တုံးနဲ့ ဖိခံထားရသလိုပဲ၊ အသက်ရှူရတာ ခက်ခဲလာတယ်။ အကြိမ်ကြိမ် ကျွန်မ တစ်ယောက်တည်း တိတ်တိတ်ကလေး မျက်ရည်ကျခဲ့ပြီး၊ အရမ်းကို စိတ်ဆင်းရဲတဲ့အပြင် အားကိုးရာမဲ့တယ်လို့ ခံစားရတယ်။ တစ်ညမှာ ရှယူက ကျွန်မကို တိတ်တိတ်လေး ပြောပြတယ်၊ လီဖင်က ကျွန်မ စုဝေးပွဲသွားနေတုန်း အခွင့်ကောင်းယူပြီး ညီအစ်မတွေရှေ့မှာ ကျွန်မကို အသရေဖျက်တဲ့ စကားတွေ ပြောခဲ့တယ်တဲ့။ သူက ဗီဒီယိုအလုပ်မှာ ရလဒ်မထွက်ရတဲ့ အပြစ်အားလုံးကိုလည်း ကျွန်မအပေါ် ပုံချပြီး၊ ညီအစ်ကိုမောင်နှမတွေကို ကျွန်မကို ပိုင်းခြားသိမြင်ဖို့ ပြောခဲ့တယ်တဲ့။ လီဖင်ရဲ့ သွေးထိုးလှုံ့ဆော်မှုကြောင့် လူတိုင်းက ကျွန်မကို သတိထားလာကြတယ်။ ရှယူရဲ့စကားကို ကြားပြီးနောက်မှာ ကျွန်မဟာ အချိန်အတော်ကြာ စိတ်မတည်ငြိမ်အောင် မထားနိုင်ခဲ့ဘူး။ “ငါက လီဖင်ကို အကြံပြုချက်တချို့ပေးရုံနဲ့ သူက ငါ့ကို ဖိနှိပ်ပြီး ဖယ်ကြဉ်တယ်။ အခု သူက ငါ့ကို ဖယ်ကြဉ်ဖို့အတွက် နောက်ကွယ်မှာ အုပ်စုဖွဲ့နေသေးတယ်။ သူ ငါ့ကို ညှဉ်းပန်းနေတာမဟုတ်ဘူးလား။ ဒီမိန်းမက တကယ်ကို ဆိုးယုတ်တာပဲ” ပေါ့။ အဲဒီအချိန်မှာ ကျွန်မ အရမ်းကို အပျက်သဘောဆောင်နေပြီး ကျွန်မရဲ့ အခြေအနေက လုံးဝကို ဆိုးရွားနေခဲ့တယ်။ ဒီလိုသာ ဆက်ဖြစ်နေရင် ကျွန်မ တကယ်ပဲ ဖြုတ်ချခံရပြီး နှင်ထုတ်ခံရတော့မယ်လို့ တကယ်ကို ကြောက်ခဲ့တယ်။ ကျွန်မတွေးမိတာက သူ့ရဲ့ ညှဉ်းပန်းမှုကို ခံနေရမဲ့အစား ကျွန်မကိုယ်တိုင် တာဝန်ကနေ နုတ်ထွက်ပြီး တခြားတာဝန်တစ်ခုကို ပြောင်းယူလိုက်တာ ပိုကောင်းမယ်၊ အဲဒါဆိုရင် သူ့ကို ထပ်ပြီး ရင်ဆိုင်စရာ မလိုတော့ဘူးပေါ့။ ဒါပေမဲ့ အဲဒီနောက်မှာ ဘုရားသခင်ရှေ့မှာ ကျွန်မချမှတ်ခဲ့တဲ့ သန္နိဋ္ဌာန်ကို ပြန်တွေးမိတယ်၊ ဘုရားသခင်အတွက် သက်သေခံဖို့ ဗီဒီယိုကောင်းကောင်းတွေ သေချာလုပ်မယ်ဆိုတာကိုပေါ့။ “ငါ တကယ်ပဲ ဒီတာဝန်ကို ဒီအတိုင်း စွန့်လွှတ်လိုက်တော့မှာလား” ပေါ့နော်။ ကျွန်မ အဲဒါကို လက်မခံချင်ခဲ့ဘူး။ အဲဒီလိုလုပ်တာက ဘုရားသခင်ကို အရမ်းစိတ်နာကျင်စေမှာဖြစ်ပြီး ဘုရားသခင်အပေါ် သစ္စာစောင့်သိခြင်း လုံးဝမရှိတာကို ပြနေတာပဲ။ ကျွန်မ အရမ်းကို လမ်းပျောက်နေတယ်လို့ ခံစားခဲ့ရပြီး ဘယ်လိုတွေ့ကြုံရမလဲဆိုတာ မသိခဲ့ဘူး။ နာကျင်မှုနဲ့ အားကိုးရာမဲ့မှုတွေကြားထဲမှာ ကျွန်မ ဘုရားသခင်ဆီကို ဆုတောင်းခဲ့တယ်၊ သမ္မာတရားကို နားလည်ပြီး လက်တွေ့လုပ်ဆောင်ရမယ့် လမ်းကြောင်းတစ်ခုကို ရှာတွေ့နိုင်အောင် လမ်းပြပေးဖို့ပေါ့။

၂၀၁၅ ခုနှစ်၊ မေလမှာ ဘုရားအိမ်တော်က အန္တိခရစ်တွေနဲ့ အယောင်ဆောင်ခေါင်းဆောင်တွေကို ဘယ်လိုပိုင်းခြားသိမြင်ရမလဲဆိုတဲ့ အလုပ်အစီအစဉ်တွေကို ထုတ်ပြန်ခဲ့တယ်။ ဒါကို လီဖင်ရဲ့ အပြုအမူနဲ့ ပေါင်းပြီးဖတ်လိုက်တဲ့အခါ သူက အယောင်ဆောင်အမှုဆောင်တစ်ယောက်ဖြစ်ပြီး အန္တိခရစ်တွေရဲ့ လမ်းကြောင်းကို လျှောက်နေမှန်း ကျွန်မ သဘောပေါက်သွားတယ်။ ကျွန်မ ဘုရားနှုတ်ကပတ်တော်တွေကို ဖတ်ခဲ့တယ်၊ “သင်တို့အားလုံးက ဘုရားသခင်၏ ဝန်ထုပ်ဝန်ပိုးကို အရေးထားကာ၊ အသင်းတော်၏ သက်သေခံချက်ကို ကာကွယ်ပြောဆိုမည်ဟု ပြောကြသော်လည်း၊ သင်တို့ထဲမှ မည်သူသည် ဘုရားသခင်၏ ဝန်ထုပ်ဝန်ပိုးကို အမှန်တကယ် အရေးထားခဲ့ကြပြီနည်း။ သင့်ကိုယ်သင် မေးလော့။ သင်သည် ဘုရားသခင်၏ ဝန်ထုပ် ဝန်ပိုးကို ထည့်သွင်းစဉ်းစားမှု ပြသပြီးသော သူတစ်စုံတစ်ဦးလော။ ဘုရားသခင်အတွက် ဖြောင့်မတ်ခြင်းတရားကို သင်လက်တွေ့ လုပ်ဆောင်နိုင်သလော။ ငါ့အတွက် သင်ထရပ်ကာ ပြောဆိုနိုင်သလော။ သင်သည် သမ္မာတရားကို တည်ကြည်ခိုင်မာစွာ လက်တွေ့လုပ်ဆောင် နိုင်သလော။ စာတန်၏ လုပ်ရပ်အားလုံးကို ဆန့်ကျင်တိုက်ခိုက်ရလောက်အောင် သင်သည် ရဲရင့်သလော။ သင်သည် သင်၏ ခံစားချက်များကို ဘေးဖယ်ကာ ငါ၏ သမ္မာတရားအတွက် စာတန်ကို ဖော်ထုတ်ပေးနိုင်မည်လော။ သင့်အထဲတွင် ငါ၏ အလိုတော် အထမြောက်အောင် လုပ်ဆောင်ခွင့် သင် ပေးနိုင်သလော။ အရေးအပါဆုံးသော အခိုက်အတန့်များတွင် သင်၏နှလုံးသားကို သင် ဆက်ကပ်ပြီးပြီလော။ သင်သည် ငါ၏ရည်ရွယ်ချက်များကို လိုက်လျှောက်သောသူတစ်ဦးလော။ ဤမေးခွန်းများကို သင့်ကိုယ်သင် မေးပြီး ၎င်းတို့နှင့်ပတ်သက်၍ မကြာခဏ စဉ်းစားလော့။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၃)) ဒါ့အပြင် “နိုင်ငံတော်ခေတ်၌ ဘုရားသခင် ရွေးချယ်ထားသောသူများ လိုက်နာရမည့် စီမံအုပ်ချုပ်ရေးဆိုင်ရာ အမိန့်တော် ဆယ်ရပ်” မှာ ဘုရားသခင်က ပြောထားတယ်၊ “ဘုရားသခင်၏အမှုအတွက် အကျိုးရှိသည့်အရာတိုင်းကို ဆောင်ရွက်ပြီး ဘုရားသခင်၏ အမှုနှင့်ဆိုင်သည့် အကျိုးစီးပွားများကို ထိခိုက်နစ်နာစေသည့် မည်သည့်အရာကိုမျှ မလုပ်ဆောင်နှင့်။ ဘုရားသခင်၏နာမတော်၊ ဘုရားသခင်၏ သက်သေခံချက်နှင့် ဘုရားသခင်၏အမှုတော်တို့ကို ကာကွယ်ရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်) ဘုရားနှုတ်ကပတ်တော်တွေကို ဖတ်ပြီးနောက်မှာ အသင်းတော်အလုပ်နဲ့ အသင်းတော်ရဲ့ အကျိုးစီးပွားကို ကာကွယ်ခြင်းဟာ ဘုရားသခင်က ကျွန်မတို့ဆီကနေ တောင်းဆိုတဲ့အရာဖြစ်ပြီး၊ ဘုရားသခင်ကို ယုံကြည်သူတိုင်း ကောင်းကောင်း ဖြည့်ဆည်းရမယ့် တာဝန်ဖြစ်တယ်ဆိုတာကို ကျွန်မ နားလည်ခဲ့တယ်။ ဒီအချိန်အတောအတွင်းမှာ လီဖင်က တကယ့်အလုပ် လုံးဝမလုပ်ဘူး၊ ပြီးတော့ လူတွေကို ဖိနှိပ်ပြီး ညှဉ်းပန်းတယ်၊ သူ့လူ့သဘာဝကလည်း မလိုမုန်းထားတတ်တယ်ဆိုတာ ကျွန်မ တွေ့ခဲ့တယ်။ ကျွန်မက ညှဉ်းပန်းခံရမှာနဲ့ ဖြုတ်ချခံရမှာကို ကြောက်ခဲ့လို့ သူ့ပြဿနာတွေကို ဘယ်တုန်းကမှ ဖော်ထုတ်ပြီးမတိုင်ရဲခဲ့ဘူး။ အမှောင် စွမ်းအားတွေနဲ့လည်း မတိုက်ခိုက်ရဲခဲ့ဘူး။ ကျွန်မက ဘုရားသခင်ရဲ့ ဝန်တာကို အလေးထားတဲ့သူ ဘယ်လိုလုပ်ဖြစ်နိုင်မှာလဲ။ အသင်းတော်အလုပ် ဒါမှမဟုတ် အသင်းတော်ရဲ့ အကျိုးစီးပွားနဲ့ဆိုင်တဲ့ ကိစ္စတွေကို ကျွန်မ နည်းနည်းလေးမှ မကာကွယ်ခဲ့ဘဲ၊ ကိုယ့်အကျိုးစီးပွားကိုပဲ စဉ်းစားခဲ့တယ်။ ကျွန်မ တစ်ကိုယ်ကောင်းဆန်လွန်းတယ်။ အခု ဘုရားအိမ်တော်က ကျွန်မတို့ကို အန္တိခရစ်တွေနဲ့ အယောင်ဆောင်ခေါင်းဆောင်တွေကို ပိုင်းခြားသိမြင်ဖို့ အလုပ်အစီအစဉ်တွေ ထုတ်ပြန်ပေးခဲ့တယ်။ ဘုရားသခင်ရဲ့ ရည်ရွယ်ချက်က ဒီထဲမှာရှိတယ်၊ ပြီးတော့ ဒါက ဘုရားသခင်က ကျွန်မကို သမ္မာတရားကို လက်တွေ့လုပ်ဆောင်ဖို့ အခွင့်အရေးပေးတာပဲ။ ကျွန်မ အမှောင် စွမ်းအားတွေရဲ့ ဘောင်ခတ်မှုကို ဆက်ပြီးမခံနိုင်တော့ဘူး။ ဒါကြောင့် ကျွန်မ ဘုရားသခင်ဆီကို ဆုတောင်းခဲ့တယ်၊ “အို ချစ်ရတဲ့ ဘုရားသခင်၊ လီဖင်ရဲ့ ဖိနှိပ်မှုကြောင့် သမီး အမြဲတမ်း စိတ်ဆင်းရဲခဲ့ရပါတယ်။ သမီး လီဖင်ကို ရှင်းရှင်းလင်းလင်း ပိုင်းခြားသိမြင်ပေမဲ့ သူ့ပြဿနာတွေကို ဖော်ထုတ်ပြီး တိုင်တာမျိုး မလုပ်ရဲခဲ့ပါဘူး။ သမီး သတ္တိနည်းလွန်းပါတယ်၊ ပြီးတော့ တရားမျှတစိတ် နည်းနည်းလေးမှ မရှိပါဘူး။ ကိုယ်တော့်ရဲ့ စက်ဆုပ်ရွံရှာခြင်းကို ခံနေရပါတယ်။ အခု ဘုရားအိမ်တော်က သမီးတို့ကို အန္တိခရစ်တွေနဲ့ အယောင်ဆောင်ခေါင်းဆောင်တွေကို ပိုင်းခြားသိမြင်ပြီး တင်ပြခိုင်းပါတယ်။ ဒီထဲမှာ ကိုယ်တော့်ရဲ့ ရည်ရွယ်ချက်ပါမှန်း သမီးသိပါတယ်၊ ပြီးတော့ သမီး ကိုယ်တော့်ကို အားကိုးပြီး သမ္မာတရားကို လက်တွေ့လုပ်ဆောင်ဖို့၊ အမှောင်စွမ်းအားတွေရဲ့ ဘောင်ခတ်တာကို ဆက်ပြီးမခံတော့ဖို့ ဆန္ဒရှိပါတယ်” လို့ပေါ့။ ဆုတောင်းပြီးနောက်မှာ ကျွန်မ စိတ်ထဲမှာ ပိုပြီး တည်ငြိမ်သွားတယ်၊ ပြီးတော့ သမ္မာတရားကို လက်တွေ့လုပ်ဆောင်ဖို့ စိတ်ပိုင်းဖြတ်ချက်လည်း ရှိလာတယ်။

တစ်နေ့မှာ လီဖင်ရဲ့ အလုပ်ကို တာဝန်ခံတဲ့ အစ်မ ကျိုးယွဲ့က ကျွန်မကို စုဝေးပွဲတစ်ခုအတွက် အပြင်သွားဖို့ ခေါ်ခဲ့တယ်။ ကျွန်မ အရမ်းစိတ်လှုပ်ရှားသွားပြီး၊ ဒါက သမ္မာတရားကို လက်တွေ့လုပ်ဆောင်ဖို့ ဘုရားသခင်က ကျွန်မအတွက် ပြင်ဆင်ပေးတဲ့ အခွင့်အရေးတစ်ခုပဲလို့ ခံစားလိုက်ရတယ်။ ကျွန်မ လီဖင်ရဲ့ပြဿနာတွေကို တင်ပြရမယ်။ ကျွန်မ ပါးစပ်တောင် မဟရသေးခင်မှာပဲ ကျိုးယွဲ့က ကျွန်မတို့ကို မေးတယ်၊ “လီဖင်က ဗီဒီယိုအဖွဲ့ခေါင်းဆောင်အနေနဲ့ ဘယ်လိုလဲ” တဲ့။ ကျွန်မ လီဖင်ရဲ့ လုပ်ရည်ကိုင်ရည်ကို ပြောပြခဲ့တယ်။ သူက ကျွန်မကို အဲဒါတွေအကုန်လုံးကို ချရေးခိုင်းပြီး အဖွဲ့ဝင်တွေအားလုံးကိုလည်း လီဖင်အပေါ် သူတို့ရဲ့ သုံးသပ်ချက်တွေကို ရေးခိုင်းခဲ့တယ်။ အဲဒီအချိန်မှာ ကျွန်မ အရမ်းစိတ်လှုပ်ရှားသွားလို့ မျက်ရည်တောင် ကျလုနီးပါးပဲ။ ဘုရားသခင်က ကျွန်မရဲ့ ဆုတောင်းသံတွေကို နားညောင်းပြီး ကျွန်မအတွက် ထွက်ပေါက်တစ်ခု ဖွင့်ပေးခဲ့တယ်လို့ ကျွန်မ ခံစားခဲ့ရတယ်။ ပိုပြီး မထင်မှတ်ထားခဲ့တာက အဖွဲ့ထဲက အစ်မတွေဟာ အယောင်ဆောင်ခေါင်းဆောင်တွေနဲ့ အန္တိခရစ်တွေကို ပိုင်းခြားသိမြင်ခြင်းနဲ့ဆိုင်တဲ့ သက်ဆိုင်ရာစည်းမျဉ်းတွေကို ဖတ်ပြီးတဲ့နောက်မှာ သူတို့လည်း လီဖင်အပေါ် ပိုင်းခြားသိမြင်မှုတချို့ ရရှိခဲ့ကြတာပဲ။ နောက်ပိုင်းမှာ ကျွန်မတို့ အတူတူ မိတ်သဟာယဖွဲ့ပြီး ပိုင်းခြားသိမြင်ခဲ့ကြတယ်၊ ပြီးတော့ လီဖင်ရဲ့ လုပ်ရည်ကိုင်ရည်၊ သူ တကယ့်အလုပ်လုပ်ဖို့ ပျက်ကွက်တာနဲ့ ဗီဒီယိုအလုပ်ကို သူဘယ်လို အဖျက်အမှောင့်လုပ်ပြီး နှောင့်ယှက်ခဲ့တယ်ဆိုတာကို ရေးမှတ်ပြီး ခေါင်းဆောင်တွေဆီကို ပေးပို့ခဲ့ကြတယ်။ မကြာခင်မှာပဲ အထက်ပိုင်းခေါင်းဆောင်တွေက အခြေအနေကို သိရှိပြီး အတည်ပြုပြီးတဲ့နောက်မှာ လီဖင်ကို ဖြုတ်ချခဲ့တယ်။ ခဏအကြာမှာတော့ ယန်မင်လည်း ဖြုတ်ချခံခဲ့ရတယ်။ ကျွန်မတို့အားလုံး အရမ်းစိတ်လှုပ်ရှားခဲ့ကြပြီး ဘုရားသခင်က အရမ်းကို ဖြောင့်မတ်တော်မူတယ်ဆိုပြီး အူလှိုက်သည်းလှိုက် ချီးမွမ်းခဲ့ကြတယ်။

နောက်ပိုင်းမှာ အစ်မ ယဲ့ရှင်က ဗီဒီယိုအလုပ်ကို တာဝန်ယူခဲ့တယ်။ သူက ကျွန်မတို့နဲ့ ဗီဒီယိုထုတ်လုပ်ရေးဆိုင်ရာ အကြံဉာဏ်တွေကို ခဏခဏ ဆွေးနွေးတယ်၊ ပြီးတော့ ကျွန်မတို့ကို တက်တက်ကြွကြွ မိတ်သဟာယဖွဲ့ဖို့၊ ဆွေးနွေးဖို့၊ စိတ်ထဲမှာရှိတဲ့အတိုင်း လွတ်လွတ်လပ်လပ် ပြောဆိုဖို့ အားပေးခဲ့တယ်။ တစ်ခါတလေ ကျွန်မတို့က မတူညီတဲ့အမြင်တွေကို တင်ပြတဲ့အခါ အဲဒါတွေက သင့်တော်နေသရွေ့ အစ်မက ဝမ်းမြောက်ဝမ်းသာ လက်ခံခဲ့တယ်။ ဒီလိုနည်းနဲ့ တာဝန်ထမ်းဆောင်ရတာက ပေါ့ပါးပြီး လွတ်လပ်တယ်လို့ ကျွန်မတို့ ခံစားခဲ့ရတယ်၊ ပြီးတော့ ဗီဒီယိုထုတ်လုပ်ရေးမှာ ကျွန်မတို့ရရှိခဲ့တဲ့ ရလဒ်တွေက တစ်နေ့တခြား ပိုကောင်းလာတာကြောင့် ကျွန်မ အရမ်းပဲ ပျော်ရွှင်ခဲ့တယ်။ အဲဒီနောက်ပိုင်းမှာ လီဖင်က ဗီဒီယိုအလုပ်အတွက် တာဝန်ခံဖို့ မသင့်တော်တဲ့လူတစ်ယောက်ဖြစ်မှန်း ကျွန်မ အစကတည်းက ပိုင်းခြားသိမြင်ခဲ့ပေမဲ့ သူ့ပြဿနာကို မတင်ပြရဲခဲ့တာကို ကျွန်မ ခဏခဏ တွေးမိတယ်။ ကျွန်မကို ဘယ်လို ဖောက်ပြန်ပျက်စီးတဲ့ စိတ်သဘောထားက ချည်နှောင်ထားခဲ့တာလဲ။ နောက်ပိုင်းမှာ ကျွန်မ ဘုရားနှုတ်ကပတ်တော်ကို ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဆိုးယုတ်သောလူများနှင့် မယုံကြည်သူမျိုးစုံတို့သည် ထွက်ပေါ်လာပြီး နတ်ဆိုးများနှင့် စာတန်များအဖြစ် အခန်းကဏ္ဍအမျိုးမျိုးကို ပါဝင်လုပ်ဆောင်ကြသည့်အပြင် အလုပ်အစီအစဉ်များအား ဆန့်ကျင်ကာ အလုံးစုံကွဲပြားသောအရာတစ်ခုကို လုပ်ဆောင်ကြသောအခါ၊ ဘုရားအိမ်တော်ကို လိမ်ညာပြီး လှည့်စားသောအခါ၊ ၎င်းတို့သည် ဘုရားအမှုတော်ကို နှောင့်ယှက်ပြီး အဖျက်အမှောင့်လုပ်ကာ ဘုရားသခင်၏ အမည်နာမကို အရှက်ရစေသည့်အရာများကို လုပ်ဆောင်၍ ဘုရားအိမ်တော်၊ အသင်းတော်တို့ကို နာမည်ဖျက်သောအခါ သင်သည် ဤအရာကို မြင်သည့်အချိန်၌ စိတ်ဆိုးရုံမှလွဲ၍ မည်သည့်အရာကိုမျှ မလုပ်ဆောင်ပေ။ သို့တိုင် တရားမျှတမှုကို ထိန်းသိမ်းရန်၊ ဆိုးယုတ်သော လူများကို ဖော်ထုတ်ရန်၊ အသင်းတော်၏ အလုပ်ကို ထိန်းသိမ်းရန်၊ ဆိုးယုတ်သော လူများကို ကိုင်တွယ်ပြီး ဖြေရှင်းရန်နှင့် အသင်းတော်၏ အလုပ်ကို နှောင့်ယှက်ပြီး ဘုရားအိမ်တော်၊ အသင်းတော်တို့ကို နာမည်ဖျက်ခြင်းမှ ၎င်းတို့အား တားဆီးရန် သင် မရပ်တည်ခဲ့ပေ။ ဤအရာများကို မလုပ်ဆောင်ခြင်းအားဖြင့် သင်သည် သက်သေခံရန် ပျက်ကွက်ခဲ့သည်။...ဤသို့ဆိုလျှင် သင်တို့သည် ဆိုးယုတ်သောလူများအား ကိုင်တွယ်ပြီး ရင်ဆိုင်နိုင်စွမ်းမရှိခြင်း၏ အရင်းအမြစ်မှာ အဘယ်နည်း။ သင်၏ လူ့သဘာဝက ပင်ကိုအားဖြင့် သူရဲဘောကြောင်ခြင်း၊ တွန့်ဆုတ်ခြင်း၊ ကြောက်တတ်ခြင်း ဖြစ်သလော။ ဤသည်မှာ အကြောင်းရင်း မဟုတ်သကဲ့သို့ ပြဿနာ၏ အနှစ်သာရလည်း မဟုတ်။ ပြဿနာ၏ အနှစ်သာရမှာ လူတို့သည် ဘုရားသခင်အပေါ် သစ္စာမရှိခြင်း ဖြစ်သည်။ ၎င်းတို့သည် မိမိတို့ကိုယ်ကို ကာကွယ်သည်။ ၎င်းတို့ကိုယ်တိုင်ဘေးကင်းလုံခြုံမှု၊ ၎င်းတို့၏ ဂုဏ်၊ အဆင့်အတန်းနှင့် ၎င်းတို့၏ လွတ်မြောက်ရာလမ်းတို့ကို ကာကွယ်သည်။ ၎င်းတို့၏ သစ္စာမရှိခြင်းသည် ၎င်းတို့က အစဉ်သဖြင့် မိမိတို့ကိုယ်ကို ကာကွယ်ပြီး တစ်စုံတစ်ခုကို ရင်ဆိုင်ရသောအခါတိုင်းတွင် လိပ်က သူ၏အခွံထဲသို့ ပြန်ဝင်သကဲ့သို့ နောက်ဆုတ်ခြင်း၊ ခေါင်းကို အပြင်သို့ ပြန်မထုတ်မီတွင် ကိစ္စများပြီးသွားသည်အထိ စောင့်ခြင်း၌ ပေါ်လွင်သည်။ ၎င်းတို့သည် မည်သည့်အရာနှင့် ကြုံရသည်ဖြစ်စေ အစဉ်သဖြင့် သတိထားနေကြသည်။ စိတ်သောက၊ စိုးရိမ်မှုနှင့် ပူပန်မှုများစွာရှိသည်။ အသင်းတော်၏အလုပ်ကို ရပ်တည်ပြီး မခုခံနိုင်ပေ။ ဤတွင် ပြဿနာသည် အဘယ်နည်း။ ယုံကြည်ခြင်း ကင်းမဲ့မှုမဟုတ်သလော။ သင်သည် ဘုရားသခင်အပေါ် စစ်မှန်သော ယုံကြည်ခြင်းမရှိ။ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ရှိသည်ဟု သင် မယုံကြည်။ ပြီးလျှင် သင်၏အသက်၊ သင်၏အရာရာတိုင်းသည် ဘုရားသခင်၏ လက်ထဲတွင် ရှိသည်ကို သင်မယုံကြည်ပေ။ ‘ဘုရားသခင်၏ ခွင့်ပြုချက်မရှိဘဲ စာတန်သည် သင့်ကိုယ်ခန္ဓာပေါ်မှ အမွေးတစ်မျှင်ကိုပင် မထိရဲပေ’ ဟု ဘုရားသခင် ပြောသည့်အရာကို သင်မယုံကြည်ပေ။ သင်သည် ကိုယ့်မျက်စိကိုယ် အားကိုးပြီး အချက်အလက်များကို အကဲဖြတ်သည်။ သင်သည် သင်၏ ကိုယ်ပိုင်တွက်ချက်မှုများအပေါ် အခြေခံပြီး အကဲဖြတ်ကာ အစဉ်သဖြင့် သင့်ကိုယ်သင် ကာကွယ်နေသည်။ လူတစ်ယောက်၏ ကံကြမ္မာသည် ဘုရားသခင်၏ လက်ထဲတွင်ရှိသည်ဟု သင် မယုံကြည်ပေ။ သင်သည် စာတန်ကို ကြောက်သည်။ ဆိုးယုတ်သော အင်အားစုများနှင့် ဆိုးယုတ်သောလူများကို ကြောက်သည်။ ဤသည်မှာ ဘုရားသခင်အပေါ် စစ်မှန်သော ယုံကြည်မှုကင်းမဲ့ခြင်း မဟုတ်လော။ (ဟုတ်ပါသည်။) အဘယ်ကြောင့် ဘုရားသခင်အပေါ် စစ်မှန်သော ယုံကြည်ခြင်းမရှိသနည်း။ လူတို့၏ အတွေ့အကြုံများသည် အလွန်ပေါ့တန်ပြီး ဤအရာများကို ၎င်းတို့ မသိမြင်နိုင်သောကြောင့်ဖြစ်သလော၊ သို့မဟုတ် သမ္မာတရားကို အလွန်နည်းပါးစွာ နားလည်သောကြောင့် ဖြစ်သလော။ အကြောင်းရင်းမှာ အဘယ်နည်း။ လူတို့၏ ဖောက်ပြန်ပျက်စီးသော စိတ်သဘောထားများနှင့် တစ်ခုခု သက်ဆိုင်သလော။ လူတို့သည် အလွန်ဉာဏ်များသောကြောင့်လော။ (ဟုတ်ပါသည်။) ၎င်းတို့သည် အမှုအရာမည်မျှကို ကြုံတွေ့ရသည်ဖြစ်စေ၊ ၎င်းတို့ရှေ့တွင် အချက်အလက်မည်မျှကို ထားရှိသည်ဖြစ်စေ၊ ဤသည်မှာ ဘုရားသခင်၏ လုပ်ဆောင်မှုဖြစ်သည်ကိုလည်းကောင်း၊ လူတစ်ယောက်၏ ကံကြမ္မာသည် ဘုရားသခင်၏ လက်ထဲတွင် ရှိသည်ကိုလည်းကောင်း မယုံကြည်ပေ။ ဤသည်မှာ တစ်ချက်ဖြစ်သည်။ အခြားသော ကြီးမားသည့် ပြဿနာမှာ လူတို့သည် မိမိတို့ကိုယ်ကို အလွန်ဂရုစိုက်ခြင်း ဖြစ်သည်။ ၎င်းတို့သည် ဘုရားသခင်အတွက်လည်းကောင်း၊ ဘုရားအမှုတော်အတွက်လည်းကောင်း၊ ဘုရားအိမ်တော်၏ အကျိုးစီးပွားများအတွက်လည်းကောင်း၊ ဘုရားသခင်၏ အမည်နာမအတွက်လည်းကောင်း၊ ဘုရားသခင်၏ ဘုန်းတော်အတွက်လည်းကောင်း မည်သည့်အဖိုးအခမျှ ပေးဆပ်လိုစိတ် မရှိ၊ သို့မဟုတ် အနစ်နာခံလိုစိတ် မရှိပေ။ ၎င်းတို့သည် အန္တရာယ်အနည်းဆုံးသော အရာတစ်ခုမျှကိုပင် လုပ်ဆောင်လိုစိတ်မရှိ။ လူတို့သည် မိမိတို့ကိုယ်ကို ဂရုစိုက်လွန်းသည်။ လူတို့သည် သေခြင်းတရား၊ အရှက်ရခြင်း၊ ဆိုးယုတ်သောလူများ၏ ပိတ်ဆို့ခံရခြင်း၊ မည်သည့်အကျပ်အတည်းမျိုးမဆိုသို့ ကျရောက်ခြင်းတို့ကို ကြောက်သောကြောင့် ၎င်းတို့သည် မည်သည့်အန္တရာယ်ရှိသော အခြေအနေသို့မဆို မဝင်ရောက်စေရန် ကြိုးပမ်းလျက် ၎င်းတို့၏ ကိုယ်ပိုင်အသွေးအသားကို ထိန်းသိမ်းဖို့ အစွမ်းကုန် လုပ်ဆောင်ကြသည်။ တစ်ဖက်တွင် လူတို့အားလုံးသည် အလွန်ဉာဏ်များသည်ဆိုသည်ကို ဤအပြုအမူက ပြသသည်။ အခြားတစ်ဖက်တွင် ၎င်းတို့၏ မိမိရှင်သန်မှုအတွက် ကြိုးပမ်းခြင်းနှင့် တစ်ကိုယ်ကောင်းဆန်မှုကို ဖွင့်ပြသည်။ သင်သည် သင့်ကိုယ်သင် ဘုရားသခင်အား ပေးလိုစိတ်မရှိ။ သင်သည် ဘုရားသခင်အတွက် သင့်ကိုယ်သင် အသုံးခံလိုစိတ်ရှိသည်ဟု ဆိုသောအခါတွင် ဤသည်မှာ ဆန္ဒတစ်ခုထက်မပိုပေ။ ရှေ့ထွက်ပြီး ဘုရားသခင်အတွက် သက်သေခံခြင်း၊ စာတန်ကို ဆန့်ကျင်တိုက်ခိုက်ခြင်း၊ အန္တရာယ်၊ သေခြင်းတရားနှင့် အမျိုးမျိုးသော အခက်အခဲများအပြင် ဆင်းရဲဒုက္ခများအား ရင်ဆိုင်ခြင်းတို့နှင့် အမှန်တကယ် ပတ်သက်လာလျှင် သင်သည် လုပ်ဆောင်လိုစိတ်မရှိတော့ပေ။ သင်၏ သေးငယ်သောဆန္ဒသည် ပဲ့ကြွေသွားသည်။ ပြီးလျှင် ဦးစွာ သင့်ကိုယ်သင်ကာကွယ်ရန်အတွက် ဖြစ်နိုင်သမျှအရာရာတိုင်းကို လုပ်ဆောင်သည်။ ပြီးနောက်တွင် နောက်ပိုင်း၌ စီစဉ်နိုင်သည့် အလုပ်ဖြစ်သော အပေါ်ယံအလုပ်တစ်ခုခုကို လုပ်ဆောင်သည်။ လူတစ်ယောက်၏ စိတ်သည် စက်ထက်ပို၍ လျင်မြန်ဆဲဖြစ်သည်။ သူသည် မည်သို့ ကျင့်သားရအောင်လုပ်ဆောင်ရမည်ကို သိသည်။ အခြေအနေများကို ကြုံတွေ့သောအခါ၌ မည်သည့်လုပ်ဆောင်မှုများက သူ၏ကိုယ်ကျိုးကို ပံ့ပိုးပေးပြီး မည်သည့်လုပ်ဆောင်မှုများက မပံ့ပိုးသည်ကို သိသည်။ ပြီးလျှင် သူသည် နည်းလမ်းတိုင်းကို လိုသလို လျင်မြန်စွာ အသုံးချနိုင်သည်။ အကျိုးဆက်အနေဖြင့် အချို့သောအရာများကို သင်ရင်ဆိုင်ရသည့် အချိန်တိုင်းတွင် ဘုရားသခင်အပေါ် သင်၏ ယုံကြည်မှုအနည်းငယ်သည် ခိုင်မာစွာ ရပ်တည်ရန် မတတ်နိုင်ပေ။...အမှုကိစ္စမည်မျှကို သင်ရင်ဆိုင်ရသည်ဖြစ်စေ သစ္စာရှိခြင်းနှင့် သင်၏တာဝန်ကို လိုက်နာဆောင်ရွက်ရန်အတွက် ဘုရားသခင်အပေါ် သင်၏ ယုံကြည်ခြင်းကို အားကိုးရန် မတတ်နိုင်ပေ။ အကျိုးဆက်အနေဖြင့် နောက်ဆုံးရလဒ်မှာ မည်သည့်အရာကိုမျှ သင်မရခြင်း ဖြစ်သည်။ သင့်အတွက် ဘုရားသခင်က စီစဉ်ညွှန်ကြားခဲ့သော အခြေအနေတိုင်းတွင်၊ စာတန်ကို သင်ဆန့်ကျင်တိုက်ခိုက်သောအခါတွင် သင်၏ ရွေးချယ်မှုမှာ အစဉ်သဖြင့် နောက်ဆုတ်ရန်နှင့် ရုန်းထွက်လွတ်မြောက်ရန် ဖြစ်သည်။ ဘုရားသခင်က သင့်အတွက် တွေ့ကြုံရန် ညွှန်ပြသည့်၊ သို့မဟုတ် ပြင်ဆင်သည့် လမ်းကြောင်းနောက်သို့ သင်မလိုက်ပေ။ ထို့ကြောင့် ဤတိုက်ပွဲအလယ်တွင် သင်သည် သင်ရရှိသင့်သည့် သမ္မာတရား၊ နားလည်မှုနှင့် အတွေ့အကြုံများကို လက်လွတ်ဆုံးရှုံးရသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်ကို ဖတ်ပြီးနောက်မှာ ကျွန်မ စိတ်နှလုံးထဲမှာ စူးနစ်သွားသလို ခံစားလိုက်ရတယ်။ ကျွန်မက ဘုရားသခင် ဖော်ထုတ်ခဲ့တဲ့ တစ်ကိုယ်ကောင်းဆန်ပြီး လှည့်ဖြားတတ်တဲ့ လူတွေထဲက တစ်ယောက်ပဲ။ ဆိုးယုတ်တဲ့လူတစ်ယောက်က အသင်းတော်အလုပ်ကို နှောင့်ယှက်တဲ့အခါ ကျွန်မက ကိုယ့်ရဲ့ ကိုယ်ပိုင်အကျိုးစီးပွားကိုပဲ စဉ်းစားခဲ့ပြီး ဘုရားသခင်အပေါ် သစ္စာစောင့်သိတာမျိုး လုံးဝမရှိခဲ့ဘူး။ လီဖင်က သူ့တာဝန်တွေကို စည်းမျဉ်းတွေအတိုင်း မလုပ်ဆောင်တာကို ကျွန်မ ရှင်းရှင်းလင်းလင်း မြင်ခဲ့တယ်။ ဒါ့အပြင် သူက မာနထောင်လွှားတယ်၊ စိတ်ကြီးဝင်တယ်၊ ပြီးတော့ ကိုယ့်အထင်အမြင်ကိုပဲ စွဲကိုင်ထားတယ်၊ ညီအစ်ကိုမောင်နှမတွေဆီက ကျိုးကြောင်းဆီလျော်တဲ့ အကြံပြုချက်တွေကို ဘယ်တော့မှ လက်မခံဘဲ အထက်စီးကနေ လူတွေကို အမြဲတမ်း ကြိမ်းမောင်းပြီး သူတို့ကို ဘောင်ခတ်ခံရတယ်လို့ ခံစားစေခဲ့တယ်။ သူက ဗီဒီယိုထုတ်လုပ်ရေးရဲ့ တိုးတက်မှုကို ဆိုးဆိုးရွားရွား နှောင့်နှေးစေခဲ့တယ်။ ကျွန်မ သူ့ပြဿနာတွေကို မြင်နိုင်ခဲ့ပေမဲ့ သူ့ကို စိတ်ဆိုးအောင်လုပ်မိမှာနဲ့ သူ့ရဲ့တိုက်ခိုက်မှု၊ ဖယ်ကြဉ်မှုကို ခံရမှာကို ကြောက်ခဲ့လို့ အဲဒါတွေကို မဖော်ထုတ်ရဲခဲ့ဘူး။ ဘုရားသခင်က ဒီကိစ္စကို ကျွန်မအပေါ် ကျရောက်ခွင့်ပြုခဲ့တယ်။ ကိုယ်တော်ရဲ့ ရည်ရွယ်ချက်က ကျွန်မကို ပိုင်းခြားသိမြင်တတ်ဖို့၊ ပြီးတော့ ဆိုးယုတ်တဲ့လူတစ်ယောက်က အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်တဲ့အခါ ကျွန်မ သမ္မာတရားကို လက်တွေ့လုပ်ဆောင်နိုင်ပြီး သူတို့ကို ဖော်ထုတ်ပြီး တားဆီးဖို့ ရပ်တည်နိုင်ဖို့ပဲ။ ဒါပေမဲ့ ကျွန်မက ဘုရားနှုတ်ကပတ်တော်တွေ အများကြီးရဲ့ ရေလောင်းတာနဲ့ ထောက်ပံ့တာကို ပျော်မွေ့ခံစားခဲ့ရပေမဲ့ ဆိုးယုတ်တဲ့လူတစ်ယောက်က အသင်းတော်အလုပ်ကို နှောင့်ယှက်တာကို မြင်တဲ့အခါ အုံ့ပုန်းပြန်လုပ်ပြီး ကိုယ့်ကိုယ်ကိုယ် ကာကွယ်ဖို့ပဲ တွေးခဲ့တယ်။ ကျွန်မ လီဖင်ရဲ့ပြဿနာတွေကို ခေါင်းဆောင်တွေဆီ တင်ပြချင်ခဲ့ပေမဲ့ တင်ပြတဲ့စာကို ယန်မင်က တားဆီးလိုက်မှာ ဒါမှမဟုတ် လီဖင်က သိသွားခဲ့ရင် သူက ကျွန်မကို ပိုပြီးပြင်းပြင်းထန်ထန် ညှဉ်းပန်းမှာ၊ အသင်းတော်ကနေတောင် နှင်ထုတ်ကောင်း နှင်ထုတ်နိုင်မှာကို စိုးရိမ်ခဲ့တယ်။ ကျွန်မ အရာရာကို ကြောက်လာပြီး ဒွိဟတွေနဲ့ ပြည့်နေခဲ့တယ်။ ကျွန်မရဲ့ ဒီအပြုအမူတွေက သတ္တိနည်းတာ၊ ကြောက်တတ်တာတွေကြောင့်တင် မဟုတ်ဘဲ ကျွန်မရဲ့ သဘာဝက တစ်ကိုယ်ကောင်းဆန်ပြီး လှည့်ဖြားတတ်လွန်းလို့ ဖြစ်တယ်။ ကျွန်မက ကိုယ့်ကိုယ်ကိုယ် အရမ်းကာကွယ်နေခဲ့တာပဲ။ ကျွန်မ ညှဉ်းပန်းခံရမှာနဲ့ နှင်ထုတ်ခံရမှာကို ကြောက်ခဲ့လို့ ကိုယ့်အသက်ဘေးလွတ်ဖို့ပဲ ကြိုးစားပြီး မျက်စိမှိတ်နေခဲ့တယ်။ “ငါ သူ့ပြဿနာတွေကို သူ့ကို ပြောပြီးပြီပဲ၊ ဒါပေမဲ့ သူက လက်မခံခဲ့ဘူး။ ငါ အကောင်းဆုံး ကြိုးစားခဲ့ပြီးပြီ။ ခေါင်းဆောင်တွေ သိသွားပြီး သူ့ကို ကိုင်တွယ်ဖြေရှင်းတဲ့အထိပဲ စောင့်လိုက်တော့မယ်။ ဒီလိုနည်းနဲ့ဆိုရင် ဒီဆိုးယုတ်တဲ့လူရဲ့ ညှဉ်းပန်းမှုကနေ ကိုယ့်ကိုယ်ကိုယ် ကာကွယ်နိုင်မှာပဲ” လို့တောင် တွေးခဲ့သေးတယ်။ တကယ်တော့ လီဖင်က တကယ့်အလုပ်မလုပ်ဘူး၊ အထက်စီးကနေ တခြားလူတွေကို ကြိမ်းမောင်းတယ်၊ ပြီးတော့ သူ့ညီအစ်ကိုမောင်နှမတွေကို ဖိနှိပ်ခဲ့တယ်။ ကျွန်မ ဒီဒုစရိုက်အမှုတွေကို ဘယ်တုန်းကမှ မဖော်ထုတ်ခဲ့ဘူး၊ ပြီးတော့ အထက်ပိုင်းခေါင်းဆောင်တွေဆီကိုလည်း မတင်ပြရဲခဲ့ဘူး၊ ဒါကြောင့် ပြဿနာက လုံးဝမပြေလည်ခဲ့ဘူး။ ကျွန်မ အကောင်းဆုံးကြိုးစားခဲ့တယ်လို့ ဘယ်လိုပြောနိုင်မှာလဲ။ ကျွန်မက “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” နဲ့ “အသိတရားရှိသော လူများသည် မိမိကိုယ်ကို ကာကွယ်ရာတွင် တော်၍ အပြစ်တင်ခံရမှုမှ လွတ်မြောက်ရန်သာ ကြိုးစားသည်” ဆိုတဲ့ လောကီဆိုင်ရာ ဆက်ဆံမှုတွေအတွက် စာတန်ဆန်တဲ့ အတွေးအခေါ်တွေကို လိုက်နာခဲ့တယ်၊ ပြီးတော့ ကျွန်မက အထူးသဖြင့် တစ်ကိုယ်ကောင်းဆန်တယ်၊ ကလိမ်ကကျစ်ကျပြီး လှည့်ဖြားတတ်တယ်။ လီဖင်က ဗီဒီယိုအလုပ်ကို ခြောက်လကျော်ကြာ နှောင့်ယှက်နေတာကို ကျွန်မ မျက်စိဖွင့်ပြီး ကြည့်နေခဲ့တယ်။ အရေးကြီးတဲ့အချိန်မှာ အသင်းတော်အလုပ်ကို ကျွန်မ မကာကွယ်ခဲ့ဘူး၊ ဆိုးယုတ်တဲ့လူတစ်ယောက်က အသင်းတော်အလုပ်ကို ပျက်စီးစေပြီး နှောင့်ယှက်နေတာကို သည်းခံခြင်းအားဖြင့် ကိုယ့်ကိုယ်ကိုယ်တောင် ကာကွယ်ခဲ့သေးတယ်။ ကျွန်မမှာ ဘုရားသခင်အပေါ် သစ္စာစောင့်သိခြင်း လုံးဝမရှိခဲ့ဘဲ ကြီးလေးတဲ့ ပြစ်မှားခြင်းတစ်ခုကိုလည်း ကျူးလွန်ခဲ့မိတယ်။ ဒီအရာတွေကို ဆင်ခြင်သုံးသပ်တဲ့အခါ ကျွန်မ အရမ်းနောင်တရခဲ့တယ်။ ဘုရားသခင်ကို မျက်နှာချင်းဆိုင်ဖို့ ရှက်မိတယ်၊ ပြီးတော့ အပြစ်ရှိတယ်လို့ ခံစားရပြီး ကိုယ့်ကိုယ်ကိုယ် အပြစ်တင်တဲ့ မျက်ရည်တွေ ကျခဲ့တယ်။ ကျွန်မ လောကီဆိုင်ရာ ဆက်ဆံမှုတွေအတွက် စာတန်ဆန်တဲ့ အတွေးအခေါ်တွေနဲ့ ဆက်ပြီးအသက်မရှင်ချင်တော့ဘူး။

နောက်ပိုင်းမှာ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ခေါင်းဆောင်တစ်ဦး သို့မဟုတ် အမှုဆောင်တစ်ဦးကို ဆက်ဆံပုံနှင့်ပတ်သက်၍ လူတို့၌ ရှိသင့်သည့် သဘောထားမှာ အဘယ်နည်း။ ခေါင်းဆောင်တစ်ဦး၊ သို့မဟုတ် အမှုတော်ဆောင်တစ်ဦး လုပ်ဆောင်သည့်အရာ မှန်ကန်ပြီး သမ္မာတရားနှင့်ညီပါက၊ ၎င်းတို့ကို သင် နာခံနိုင်သည်။ ၎င်းတို့ လုပ်ဆောင်သည့်အရာ မှားယွင်းပြီး သမ္မာတရားနှင့်မညီပါက၊ ၎င်းတို့ကို သင်မနာခံသင့်ဘဲ ၎င်းတို့ကို သင်ဖော်ထုတ်နိုင်ပြီး၊ ဆန့်ကျင်ကာ ကွဲပြားသော အယူအဆကို တင်ပြနိုင်သည်။ ၎င်းတို့သည် လက်တွေ့ကျသော အလုပ်ကို မလုပ်ဆောင်နိုင်လျှင်၊ သို့မဟုတ် အသင်းတော်အလုပ်ကို အနှောင့်အယှက်ဖြစ်သော မကောင်းမှုများကို လုပ်ဆောင်သည့်အပြင် အယောင်ဆောင် ခေါင်းဆောင်တစ်ဦး၊ အယောင်ဆောင် အမှုတော်ဆောင်တစ်ဦး၊ သို့မဟုတ် အန္တိခရစ်တစ်ဦးအဖြစ် ထုတ်ဖော်ပြခံရပါက သင်သည် သူ့ကို ပိုင်းခြားသိမြင်ကာ ဖော်ထုတ်ပြီး တိုင်ကြားနိုင်သည်။ သို့သော် ဘုရားသခင် ရွေးချယ်ထားသော လူအချို့သည် သမ္မာတရားကို နားမလည်ကြသကဲ့သို့ အထူးသဖြင့် သူရဲဘောကြောင်ကြ၏၊ ၎င်းတို့သည် အယောင်ဆောင်ခေါင်းဆောင်များနှင့် အန္တိခရစ်များ၏ ဖိနှိပ်ခြင်းနှင့်ညှဉ်းပန်းခြင်းတို့ကို ခံရမည်စိုးသောကြောင့် စည်းမျဉ်းများကို မထိန်းသိမ်းရဲကြပေ။ ၎င်းတို့က ‘ခေါင်းဆောင်က ကျွန်ုပ်ကို ထုတ်လိုက်ပါက ကျွန်ုပ် အဆုံးသတ်ပြီ။ သူက အယောက်တိုင်းအား ကျွန်ုပ်ကို ဖော်ထုတ်စေပါက သို့မဟုတ် ကျွန်ုပ်ကို ပစ်ပယ်စေပါက ဘုရားသခင်ကို ကျွန်ုပ် ယုံကြည်နိုင်တော့မည် မဟုတ်။ အသင်းတော်မှ ကျွန်ုပ် ထုတ်ပယ်ပါက ဘုရားသခင်က ကျွန်ုပ်ကို လိုချင်မည်မဟုတ်သလို ကျွန်ုပ်ကို ကယ်တင်မည်မဟုတ်ပါ။ ပြီးလျှင် ကျွန်ုပ်၏ ယုံကြည်ခြင်းသည် အလဟဿ ဖြစ်ပြီးဖြစ်လိမ့်မည် မဟုတ်လော’ ဟု ပြောကြသည်။ ထိုသို့သောအတွေးအခေါ်သည် ရယ်ဖွယ်မကောင်းပေသလော။ ထိုသို့သော လူများသည် ဘုရားသခင်ကို စစ်မှန်သော ယုံကြည်ခြင်း ရှိသလော။ အယောင်ဆောင်ခေါင်းဆောင်၊ သို့မဟုတ် အန္တိခရစ်သည် သင့်ကို နှင်ထုတ်သောအခါ ဘုရားသခင်ကို ကိုယ်စားပြုမည်လော။ အယောင်ဆောင်ခေါင်းဆောင်၊ သို့မဟုတ် အန္တိခရစ်က သင့်အား ညှဉ်းပန်းပြီး နှင်ထုတ်သောအခါ ဤသည်မှာ စာတန်က လုပ်ဆောင်ခြင်းဖြစ်သည်။ ဘုရားသခင်နှင့် လုံးဝ မသက်ဆိုင်ပေ။ လူတို့သည် အသင်းတော်မှ ရှင်းလင်းပစ်ခြင်း၊ သို့မဟုတ် နှင်ထုတ်ခြင်းခံရသောအခါ ဤသည်မှာ အသင်းတော်နှင့် ဘုရားသခင် ရွေးချယ်ထားသော သူများအားလုံးကြား ပူးတွဲဆုံးဖြတ်ချက်တစ်ခု ရှိသောအခါ ရှင်းလင်းပစ်မှုနှင့် နှင်ထုတ်မှုသည် ဘုရားအိမ်တော်၏ အလုပ်အစီအစဉ်များ၊ ဘုရားနှုတ်ကပတ်တော်၏ သမ္မာတရားစည်းမျဉ်းများနှင့် အလုံးစုံကိုက်ညီသည့်အခါမှသာ ဘုရားသခင်၏ ရည်ရွယ်ချက်များနှင့် ညီသည်။ အယောင်ဆောင် ခေါင်းဆောင်၊ သို့မဟုတ် အန္တိခရစ်တစ်ဦးက နှင်ထုတ်ခြင်းကို ခံရခြင်းသည် သင်က ကယ်တင်မခံရနိုင်ခြင်း ဖြစ်သည်ဟု အဘယ်သို့ အဓိပ္ပာယ် ရနိုင်မည်နည်း။ ဤသည်မှာ စာတန်နှင့် အန္တိခရစ်၏ ညှဉ်းပန်းနှိပ်စက်ခြင်းဖြစ်သည်။ ဘုရားသခင်၏ ကယ်တင်ခြင်းကို သင်ခံရမည်မဟုတ်ဟု မဆိုလိုပေ။ သင်ကယ်တင်ခံရနိုင်ခြင်း ရှိမရှိသည် ဘုရားသခင်အပေါ်တွင် မူတည်သည်။ သင်သည် ဘုရားသခင်၏ ကယ်တင်ခြင်း ခံရနိုင်ခြင်းရှိမရှိကို မည်သည့်လူသားကမျှ ဆုံးဖြတ်ရန် အရည်အချင်းမပြည့်မီပေ။ ဤအရာကို သင် ရှင်းလင်းစွာသိထားရမည်။ အယောင်ဆောင်ခေါင်းဆောင်နှင့် အန္တိခရစ်က သင့်အား နှင်ထုတ်ခြင်းကို ဘုရားသခင်က နှင်ထုတ်ခြင်းအဖြစ် မှတ်ယူခြင်းသည် ဘုရားသခင်ကို အနက်အဓိပ္ပာယ် ကောက်လွဲခြင်း မဟုတ်လော။ ဟုတ်ပေသည်။ ဤသည်မှာ ဘုရားသခင်ကို အနက်အဓိပ္ပာယ်ကောက်လွဲရုံသာ မဟုတ်ဘဲ ဘုရားသခင်အား ပုန်ကန်ခြင်းလည်း ဖြစ်သည်။ ဘုရားသခင်အား ပြစ်မှားစော်ကားခြင်းမျိုးလည်း ဖြစ်သည်။ ဘုရားသခင်အား ဤသို့ အနက်အဓိပ္ပာယ်ကောက်လွဲခြင်းသည် မသိနားမလည်ခြင်း၊ မိုက်မဲခြင်း မဟုတ်သလော။ အယောင်ဆောင် ခေါင်းဆောင်တစ်ဦးက သို့မဟုတ် အန္တိခရစ်တစ်ဦးက သင့်အား ထုတ်ပယ်သည့်အခါ သင်သည် အဘယ်ကြောင့် သမ္မာတရားကို မရှာဖွေသနည်း။ သင်သည် ပိုင်းခြားသိမြင်မှုတစ်ခုခု ရရှိရန်အတွက် သမ္မာတရားအား နားလည်သူတစ်ယောက်ယောက်ကို အဘယ်ကြောင့် မရှာဖွေသနည်း။ သင်သည် ဤအရာကို အထက်သို့ အဘယ်ကြောင့် မတိုင်ကြားသနည်း။ ဤအရာက သင်သည် ဘုရားသခင်၏အိမ်တော်၌ သမ္မာတရားက အထွတ်အထိပ်အုပ်စိုးသည်ကို မယုံကြည်ကြောင်း သက်သေပြနေသည်၊ ယင်းက သင်သည် ဘုရားသခင်ကို စစ်မှန်သော ယုံကြည်ခြင်း မရှိကြောင်း၊ ဘုရားသခင်ကို အမှန်တကယ် ယုံကြည်သူတစ်ဦး မဟုတ်ကြောင်း သက်သေပြနေသည်။ သင်သည် ဘုရားသခင်၏ အနန္တတန်ခိုးရှိခြင်းကို ယုံကြည်ပါက အယောင်ဆောင် ခေါင်းဆောင်တစ်ဦး၏၊ သို့မဟုတ် အန္တိခရစ်တစ်ဦး၏လက်တုံ့ပြန်ခြင်းကို အဘယ်ကြောင့် ကြောက်ရွံ့သနည်း။ ၎င်းတို့သည် သင်၏ကံကြမ္မာကို သတ်မှတ်နိုင်သလော။ သင်သည် ချင့်ချိန်နိုင်စွမ်းရှိပြီး ၎င်းတို့၏လုပ်ရပ်များကသမ္မာတရားနှင့် မကိုက်ညီသည်ကို သတိပြုမိနိုင်စွမ်းရှိပါက သမ္မာတရားကို နားလည်သည့် ဘုရားသခင် ရွေးချယ်ထားသောသူများနှင့် အဘယ်ကြောင့် မိတ်သဟာယမပြုသနည်း။ သင့်၌ နှုတ်ရှိသည်၊ သို့ဆိုလျှင် အဘယ့်ကြောင့် ထုတ်မပြောရဲရသနည်း။ အယောင်ဆောင်ခေါင်းဆောင်ကို၊ သို့မဟုတ် အန္တိခရစ်ကို အဘယ်ကြောင့် သင်အလွန် ကြောက်ရွံ့ရသနည်း။ ဤအရာက သင်သည် သူရဲဘောနည်းကာ အသုံးမကျသူတစ်ဦး၊ စာတန်၏ လက်ပါးစေတစ်ဦးဖြစ်ကြောင်း သက်သေပြပေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၃- သမ္မာတရားကို လိုက်စားသောသူတို့အား ၎င်းတို့ဖယ်ကြဉ်ပြီး တိုက်ခိုက်ကြသည်) ဘုရားနှုတ်ကပတ်တော်တွေကနေ ကျွန်မ အမြဲတမ်း တွေဝေနေပြီး လီဖင်ရဲ့ပြဿနာတွေကို မတင်ပြရဲခဲ့တဲ့ နောက်အကြောင်းရင်းတစ်ခုရှိသေးတယ်ဆိုတာကို ကျွန်မ သဘောပေါက်ခဲ့တယ်။ အဲဒါကတော့ ကျွန်မ ဘုရားသခင်ကို ယုံကြည်ခြင်းမရှိဘဲ ဘုရားသခင်က အရာအားလုံးအပေါ်မှာ အချုပ်အခြာအာဏာရှိတယ်ဆိုတာကို မယုံကြည်ခဲ့လို့ပဲ၊ အဲဒီအစား ခေါင်းဆောင်တွေ၊ အမှုဆောင်တွေနဲ့ ကြီးကြပ်ရေးမှူးတွေက ကျွန်မ တာဝန်တွေကို ဆက်လုပ်နိုင်မလား၊ ကယ်တင်ခြင်းရမလားဆိုတာကို ဆုံးဖြတ်တယ်လို့ ထင်ခဲ့လို့ပဲ။ ဒါကြောင့် လီဖင်နဲ့ ယန်မင်က ဗီဒီယိုအလုပ်ကို နှောင့်ယှက်နေတာကို မြင်တဲ့အခါ ကျွန်မ လျစ်လျူရှုခဲ့ပြီး ကိုယ့်ကိုယ်ကိုယ် ကာကွယ်ဖို့ သတိကြီးကြီးနဲ့ ကြိုးစားခဲ့တယ်။ သူတို့ကို စိတ်ဆိုးအောင်လုပ်မိရင် သူတို့က ကျွန်မကို အခက်အခဲဖြစ်အောင်လုပ်မှာ၊ ပြီးတော့ ကျွန်မ ညှဉ်းပန်းခံရပြီး ဖြုတ်ချခံရမှာကို ကြောက်ခဲ့တယ်။ လီဖင်ရဲ့ ဖိနှိပ်မှုကို ခံနေရတဲ့အခါ ကျွန်မ စိတ်ထဲမှာ အရမ်းဖိအားများတယ်လို့ ခံစားခဲ့ရပြီး နေ့တိုင်း တိတ်တဆိတ် သည်းခံခဲ့ရတယ်၊ ဒါပေမဲ့ လီဖင်ရဲ့ပြဿနာတွေကို ကျွန်မ မတင်ပြရဲသေးဘူး။ ကျွန်မ ကယ်တင်ခြင်းမခံရအောင် လီဖင်နဲ့ ယန်မင်က ကျွန်မကို အပြစ်ရှာပြီး ညှဉ်းပန်းနှင်ထုတ်မှာကို ကြောက်ခဲ့တယ်။ ကျွန်မ တာဝန်ထမ်းဆောင်နိုင်စွမ်း၊ ကျွန်မရဲ့ နေတာဖြစ်ဖြစ်၊ ထွက်သွားတာဖြစ်ဖြစ်၊ ပြီးတော့ ကျွန်မရဲ့ အနာဂတ်နဲ့ ကံကြမ္မာတွေအားလုံးက သူတို့လက်ထဲမှာပဲ ရှိနေသလိုပဲ။ တကယ်တော့ သူတို့သာ ကျွန်မကို တကယ်ပဲ ဖြုတ်ချပြီး နှင်ထုတ်ခဲ့ရင်တောင် ကျွန်မက သမ္မာတရားကို နားလည်တဲ့ ညီအစ်ကိုမောင်နှမတွေကို ရှာပြီး မိတ်သဟာယဖွဲ့နိုင်တယ်၊ ပြီးတော့ သူတို့ရဲ့ ဒုစရိုက်အမှုတွေကို အထက်ပိုင်းခေါင်းဆောင်တွေဆီကို တင်ပြပြီး ဖော်ထုတ်နိုင်ခဲ့မှာပဲ။ ဘုရားအိမ်တော်က စည်းမျဉ်းတွေအတိုင်း မျှမျှတတ သေချာကိုင်တွယ်ပေးမှာပဲ။ ဒါပေမဲ့ ကျွန်မ ဖြုတ်ချခံရတာနဲ့ နှင်ထုတ်ခံရတာတွေ မကြုံရသေးတာတောင်မှ အရမ်းကို ကြောက်လန့်နေခဲ့ပြီး သူတို့ပြဿနာတွေကို မပြောရဲ၊ မတင်ပြရဲခဲ့ဘူး။ ကျွန်မမှာ ဘုရားသခင်ကို စစ်မှန်တဲ့ ယုံကြည်ခြင်း လုံးဝမရှိခဲ့ဘူး။ ကျွန်မက ဘုရားသခင်ခေါ်တဲ့ သတ္တိမရှိတဲ့သူ၊ အသုံးမကျတဲ့သူ၊ စာတန်ရဲ့ လက်ပါးစေ မဟုတ်ဘူးလား။ ဘုရားသခင်က ခေါင်းဆောင်တွေနဲ့ အမှုဆောင်တွေကို ဘယ်လိုဆက်ဆံရမလဲဆိုတဲ့ စည်းမျဉ်းတွေအကြောင်းကို ရှင်းရှင်းလင်းလင်း မိတ်သဟာယဖွဲ့ပေးခဲ့တယ်။ ခေါင်းဆောင်တွေနဲ့ အမှုဆောင်တွေက မှန်တာလုပ်ပြီး သမ္မာတရားနဲ့ ညီတဲ့အခါ ကျွန်မ သဘောတူပြီး လက်ခံသင့်တယ်၊ သူတို့က သမ္မာတရားနဲ့မညီဘဲ စည်းမျဉ်းတွေကို ချိုးဖောက်တဲ့အရာတွေ လုပ်ရင်၊ ကျွန်မတို့က မိတ်သဟာယဖွဲ့ပြီး ဒါကို ထောက်ပြနိုင်တယ်၊ ဒါက သူတို့ကို ကူညီတာပဲ။ ဒါပေမဲ့ ခေါင်းဆောင်တွေနဲ့ အမှုဆောင်တွေက ဒါကို လက်မခံဘဲ အသင်းတော်အလုပ်ကို ဆက်ပြီးနှောင့်ယှက်ပြီး လူတွေကို ဖိနှိပ်ရင်၊ ကျွန်မတို့က ဘုရားနှုတ်ကပတ်တော်တွေနဲ့အညီ သူတို့ရဲ့ ဒုစရိုက်အမှုတွေကို ဖော်ထုတ်သင့်တယ်။ ပြဿနာပြေလည်တဲ့အထိ အထက်ပိုင်းခေါင်းဆောင်တွေဆီကိုလည်း တင်ပြနိုင်တယ်။ ဒါက ကျွန်မတို့ ကောင်းကောင်း ဖြည့်ဆည်းသင့်တဲ့ တာဝန်ပဲ။ သမ္မာတရားစည်းမျဉ်းတွေကို အခိုင်အမာကိုင်စွဲထားတော့ အန္တိခရစ်တွေနဲ့ ဆိုးယုတ်တဲ့လူတွေရဲ့ ဖိနှိပ်မှု၊ ညှဉ်းပန်းမှုကို ခံရနိုင်တယ်၊ ဒါမှမဟုတ် နှင်ထုတ်တာတောင် ခံရနိုင်တယ်၊ ဒါပေမဲ့ ဒါက သင် အသင်းတော်ရဲ့ နှင်ထုတ်ခြင်းကို ခံရတာ၊ ဘုရားသခင်ရဲ့ ဖယ်ရှားရှင်းလင်းခြင်းကို ခံရတာလို့ မဆိုလိုဘူး၊ ကယ်တင်ခြင်းရဖို့ အခွင့်အရေးမရှိတော့ဘူးလို့လည်း မဆိုလိုဘူး။ ဒါ့အပြင် အသင်းတော်က လူတစ်ယောက်ကို ရာထူးတိုးပေးတာ ဒါမှမဟုတ် ဖြုတ်ချတာက သူတို့ရဲ့ တစ်သမတ်တည်းရှိတဲ့ အပြုအမူအပေါ်မှာ အခြေခံတယ်၊ ပြီးတော့ ညီအစ်ကိုမောင်နှမအများစုရဲ့ သုံးသပ်ချက်တွေကို ကျယ်ကျယ်ပြန့်ပြန့် အကဲဖြတ်ပြီးမှ ဆုံးဖြတ်တာဖြစ်တယ်။ ဘယ်ခေါင်းဆောင် ဒါမှမဟုတ် အမှုဆောင်တစ်ယောက်ကမှ ဆုံးဖြတ်ပိုင်ခွင့်မရှိဘူး။ ဘုရားအိမ်တော်က သမ္မာတရားစည်းမျဉ်းတွေအတိုင်း လုပ်ဆောင်တယ်။ ကြီးကြပ်ရေးမှူးဖြစ်တဲ့ အစ်မ ယဲ့ရှင်ဆီကနေ လီဖင်က ကျွန်မကို အမြဲတမ်း ဖြုတ်ချဖို့ ကြိုးစားနေခဲ့တယ်လို့ ကျွန်မကြားခဲ့ရတယ်။ ဒါပေမဲ့ သူတို့က လက်တွေ့စုံစမ်းစစ်ဆေးမှုတွေကနေတစ်ဆင့် လီဖင်ပြောခဲ့တာတွေက မမှန်ဘူးဆိုတာကို သိခဲ့ရပြီး လီဖင် တကယ်အလုပ်မလုပ်တာရော၊ တခြားပြဿနာတွေကိုပါ တွေ့ရှိခဲ့တယ်တဲ့။ ဘုရားအိမ်တော်မှာ သမ္မာတရားက အုပ်စိုးတယ်၊ ဖြောင့်မတ်ခြင်းက အုပ်စိုးတယ်ဆိုတာကို ကျွန်မ မြင်ခဲ့တယ်။ ဒါက ဘုရားသခင်ရဲ့ ခွင့်ပြုချက်မရှိဘဲ အန္တိခရစ်တွေ ဒါမှမဟုတ် ဆိုးယုတ်တဲ့လူတွေက ကျွန်မကို ဘာမှမလုပ်နိုင်ဘူးဆိုတာကို ကျွန်မကို တွေ့ကြုံခံစားစေခဲ့တယ်။ ကျွန်မ ဘုရားသခင်ကို နှစ်ပေါင်းများစွာ ယုံကြည်ခဲ့ပေမဲ့ လူတွေနဲ့ အရာတွေကို ဘုရားနှုတ်ကပတ်တော်တွေအပေါ်မှာ အခြေခံပြီး မကြည့်ခဲ့ဘူး၊ ပြီးတော့ စည်းမျဉ်းတွေအတိုင်း မလုပ်ဆောင်ခဲ့ဘူး။ ဆိုးယုတ်တဲ့ စွမ်းအားတွေက အသင်းတော်အလုပ်ကို နှောင့်ယှက်ပြီး ကျွန်မရဲ့ ညီအစ်ကိုမောင်နှမတွေကို ဒုက္ခပေးတဲ့အခါ အသင်းတော်အလုပ်ကို ကာကွယ်ဖို့ ကျွန်မ သမ္မာတရားကို လက်တွေ့မလုပ်ဆောင်ခဲ့ဘူး။ အဲဒီအစား အယောင်ဆောင်ခေါင်းဆောင်တွေက ဒုစရိုက်အမှုတွေလုပ်ပြီး ဘုရားအိမ်တော်ကို ဒုက္ခပေးတာကို သည်းခံခဲ့တယ်။ ကျွန်မက စာတန်ရဲ့ လက်ပါးစေအနေနဲ့ လုပ်ဆောင်နေတာ မဟုတ်ဘူးလား။ ကျွန်မသာ နောင်တမရဘဲ ဆက်နေခဲ့ရင် နောက်ဆုံးမှာ ဘုရားသခင်ရဲ့ ဖယ်ရှားရှင်းလင်းခြင်းကို ခံရမှာပဲ၊ ပြီးတော့ ဒါကို ဘုရားသခင်ရဲ့ ဖြောင့်မတ်တဲ့ စိတ်သဘောထားက ဆုံးဖြတ်မှာဖြစ်တယ်။ ဘုရားသခင်က ဒီပတ်ဝန်းကျင်တွေကို ချမှတ်ပေးခဲ့တာက ကျွန်မရဲ့ အသက်ဝင်ရောက်မှုအတွက် တကယ်ကို အကျိုးရှိခဲ့တယ်၊ ပြီးတော့ ကျွန်မရဲ့ နှလုံးသားက ဘုရားသခင်အပေါ် ကျေးဇူးတင်ခြင်းနဲ့ ပြည့်နေခဲ့တယ်။ သမ္မာတရားကို လက်တွေ့မလုပ်ဆောင်ခဲ့လို့ ကျွန်မ ကျူးလွန်ခဲ့တဲ့ ပြစ်မှားခြင်းတွေအတွက်လည်း အပြစ်ရှိပြီး အကြွေးတင်တယ်လို့ ခံစားရတယ်။ ကျွန်မ ဘုရားသခင်ဆီကို တိတ်တဆိတ် ဆုတောင်းခဲ့တယ်၊ “အို ချစ်ရတဲ့ ဘုရားသခင်၊ သမီးအတွက် ကိုယ်တော် ဖန်တီးပေးခဲ့တဲ့ ပတ်ဝန်းကျင်တွေအတွက် ကိုယ်တော့်ကို ကျေးဇူးတင်ပါတယ်။ အရင်တုန်းက သမ္မာတရားကို လက်တွေ့လုပ်ဆောင်ဖို့ အခွင့်အရေးအများကြီး သမီး လွဲချော်ခဲ့ပါတယ်။ သမီး နောင်တရချင်ပါတယ်၊ ပြီးတော့ သမ္မာတရားကို လက်တွေ့လုပ်ဆောင်ပြီး အသင်းတော်အလုပ်ကို ကာကွယ်တဲ့ တရားမျှတစိတ်ရှိတဲ့သူတစ်ယောက် ဖြစ်လာဖို့ လိုက်စားချင်ပါတယ်” လို့ပေါ့။

နောက်ပိုင်းမှာ ကျွန်မ ဘုရားနှုတ်ကပတ်တော်တစ်ပိုဒ်ကို ဖတ်ပြီး စိတ်ထဲမှာ အရမ်းကို တို့ထိခံခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “သမ္မာတရားသည် သင့်တွင် အသက်ဖြစ်လာပြီးသည်နှင့် သင်သည် ဘုရားသခင်အပေါ် ပြစ်မှားစော်ကားသော၊ ဘုရားသခင်အား မကြောက်ရွံ့သော၊ မိမိ၏တာဝန်ထမ်းဆောင်ရာတွင် ဝတ်ကျေတမ်းကျေ ပြုသော၊ သို့မဟုတ် အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်သောသူကို သတိပြုမိသောအခါ သင်သည် သမ္မာတရားစည်းမျဉ်းနှင့်အညီ တုံ့ပြန်လိမ့်မည်။ ထိုသူအား လိုအပ်သလို ခွဲခြားပြီး ဖော်ထုတ်နိုင်လိမ့်မည်။...သင်သည် ဘုရားသခင်ကို အမှန်တကယ် ယုံကြည်သူတစ်ဦးဖြစ်လျှင်၊ သင် သမ္မာတရားနှင့် အသက် မရရှိသေးလျှင်ပင် အနည်းဆုံးအနေဖြင့် သင်သည် ဘုရားသခင်၏ဘက်မှ စကားပြောကာ ပြုမူလိမ့်မည်။ ဘုရားအိမ်တော်၏ အကျိုးစီးပွားများ ထိခိုက်နေသည်ကို သင်မြင်သည့်အခါ အနည်းဆုံးအနေဖြင့် သင်သည် အကြောင်းမဲ့သက်သက် ရပ်နေမည် မဟုတ်ပေ။ သင် မသိကျိုးကျွန်ပြုလိုသည့်ဆန္ဒရှိသည့်အခါတွင် သင်သည် အပြစ်ရှိသည်ဟု ခံစားရမည် ဖြစ်ပြီး အနေရခက်လိမ့်မည်၊ ပြီးလျှင် ‘ဘုရားသခင့်အိမ်တော်၏ အကျိုးစီးပွားများ မထိခိုက်စေရန်နှင့် အသင်းတော်အသက်တာ အနှောင့်အယှက် မဖြစ်စေဖို့အလို့ငှာ၊ ငါ ဤနေရာတွင် ထိုင်ပြီး မည်သည့်အရာမျှ မလုပ်ဆောင်ဘဲ နေ၍မရချေ၊ ငါ ထရပ်ပြီး တစ်စုံတစ်ခု ပြောရမည်၊ ငါတာဝန်ယူရမည်။ ဤဆိုးယုတ်သော အပြုအမူကို ငါ ဖော်ထုတ်ရမည်၊ ငါ တားရမည်’ ဟု သင့်ကိုယ်သင် ပြောလိမ့်မည်။ သမ္မာတရားက သင်၏ အသက်ဖြစ်လာလျှင်၊ သင်၌ ဤသတ္တိနှင့် သန္နိဋ္ဌာန် ရှိပြီး ကိစ္စရပ်ကို လုံးဝ သိနားလည်နိုင်စွမ်း ရှိလိမ့်မည်သာမက၊ ဘုရားသခင်၏အမှုနှင့် သူ၏အိမ်တော် အကျိုးစီးပွားများအတွက် ယူသင့်သည့် တာဝန်ကိုလည်း သင် ဖြည့်ဆည်းလိမ့်မည် ဖြစ်ပြီး ထိုသို့ဖြင့် သင်၏ တာဝန်သည် ကျေပွန်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကနေတစ်ဆင့် သမ္မာတရားကို အမှန်တကယ် လိုက်စားတဲ့သူတစ်ယောက်ရဲ့ နှလုံးသားက ဘုရားသခင်ဘက်ကို လှည့်ထားတယ်ဆိုတာကို ကျွန်မ နားလည်ခဲ့တယ်။ အမှုအရာတွေ သူတို့အပေါ် ကျရောက်တဲ့အခါ သူတို့က ဘုရားသခင်ဘက်ကနေ ရပ်တည်နိုင်ပြီး သမ္မာတရားဘက်ကနေ ရပ်တည်နိုင်တယ်။ တခြားလူတွေက အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်တာကို သူတို့ မြင်တဲ့အခါ လျစ်လျူမရှုဘဲ၊ ကိုယ်ပိုင်အကျိုးစီးပွားတွေကို စွန့်လွှတ်ပြီး အသင်းတော်အလုပ်ကို ကာကွယ်ဖို့ စည်းမျဉ်းတွေအတိုင်း လုပ်ဆောင်ကြတယ်။ အသင်းတော်ရဲ့ အကျိုးစီးပွားကို ထိခိုက်နစ်နာစေတဲ့ ကိစ္စတွေအတွက် သူတို့က အဲဒါတွေကို ဖော်ထုတ်ပြီး တားဆီးဖို့ သမ္မာတရားကို လက်တွေ့လုပ်ဆောင်နိုင်တယ်။ သူတို့က ဆိုးယုတ်တဲ့ အင်အားစုတွေကို တိုက်ခိုက်ရာမှာ ရဲရင့်ကြတယ်၊ ပြီးတော့ အသင်းတော်ရဲ့ အကျိုးစီးပွားကို ကာကွယ်ဖို့ သူတို့ရဲ့ တာဝန်တွေကို ကောင်းကောင်း ဖြည့်ဆည်းနိုင်တယ်။ ဒီလူတွေကသာ သမ္မာတရားကို လိုက်စားပြီး အသိတရားနဲ့ ဆင်ခြင်တုံတရားရှိတဲ့ လူတွေပဲ။ ကျွန်မ နောက်တစ်ခါ အသင်းတော်မှာ တကယ်အလုပ်မလုပ်တဲ့ အယောင်ဆောင်ခေါင်းဆောင်တွေနဲ့ အယောင်ဆောင်အမှုဆောင်တွေကို သတိပြုမိရင်၊ ဒါမှမဟုတ် အသင်းတော်အလုပ်ကို ထိခိုက်နစ်နာစေတဲ့ စည်းမျဉ်းတွေကို ချိုးဖောက်ပြီး လုပ်ဆောင်တဲ့လူတွေကို သတိပြုမိရင် ကိုယ့်ကိုယ်ကိုယ် ကာကွယ်ဖို့ ဘယ်တော့မှ လူ့အကြိုက်လိုက်သူတစ်ယောက် မလုပ်တော့ဘူးလို့ စိတ်နှလုံးထဲမှာ ကိုယ့်ကိုယ်ကိုယ် သတိပေးခဲ့တယ်။ အဲဒီအစား သူတို့ရဲ့ပြဿနာတွေကို ကျွန်မ ထောက်ပြမယ်၊ ပြီးတော့ သူတို့က ဒါကို လက်မခံရင် ပြဿနာတွေ ပြေလည်တဲ့အထိ အထက်ပိုင်းခေါင်းဆောင်တွေဆီကို တင်ပြသင့်တယ်။ ဒီလိုနည်းနဲ့သာ ကျွန်မရဲ့ တာဝန်ကို ကောင်းကောင်း ဖြည့်ဆည်းပြီးသား ဖြစ်မှာပဲ။ တစ်ခါမှာ အသင်းတော်က တခြားအစ်မတစ်ယောက်လည်း လီဖင်ရဲ့ ဖိနှိပ်မှုကို ခံခဲ့ရတယ်လို့ ကျွန်မ မမျှော်လင့်ဘဲ ကြားခဲ့ရတယ်။ အစ်မက လီဖင်ရဲ့ ဖိနှိပ်မှုကို ခံရတဲ့အခြေအနေအကြောင်း သိပြီးနောက်မှာ လီဖင်က ဘုရားသခင်ကို နှစ်ပေါင်းများစွာ ယုံကြည်ခဲ့ပေမဲ့ သူ့ရဲ့ ဖောက်ပြန်ပျက်စီးတဲ့ စိတ်သဘောထားက နည်းနည်းလေးမှ မပြောင်းလဲခဲ့ဘူး၊ ပြီးတော့ သူ့အကျိုးစီးပွားကို ထိပါးလာတဲ့ ဘယ်သူ့ကိုမဆို သူက ဖိနှိပ်ပြီး ညှဉ်းပန်းတတ်တယ်ဆိုတာကို ကျွန်မ မြင်ခဲ့တယ်။ ဒါ့အပြင် သူက မလိုမုန်းထားတတ်တဲ့ လူ့သဘာဝရှိတယ်၊ သမ္မာတရားကို မုန်းတီးတယ်၊ ပြီးတော့ အရမ်းကို ဆိုးရွားတဲ့ အန္တိခရစ် စိတ်သဘောထားလည်း ရှိတယ်။ ဒီလိုလူမျိုးသာ အသင်းတော်မှာ ဆက်နေခဲ့ရင် အလုပ်ကို နှောင့်ယှက်ပြီး သူ့ညီအစ်ကိုမောင်နှမတွေကိုပဲ ဒုက္ခပေးဖို့ပဲရှိတယ်။ ဒါကြောင့် ကျွန်မက လူတွေကို ဖိနှိပ်ပြီး ညှဉ်းပန်းတဲ့ လီဖင်ရဲ့ အပြုအမူနဲ့ သူ့ရဲ့ ဒုစရိုက်အမှု အချက်အလက်တွေအကြောင်း အသေးစိတ် အစီရင်ခံစာတစ်စောင်ကို ခေါင်းဆောင်တွေဆီကို တင်ပြခဲ့တယ်။ သူတို့က သူ့ကို စည်းမျဉ်းတွေအတိုင်း အရေးယူဆောင်ရွက်လိမ့်မယ်လို့ ကျွန်မ မျှော်လင့်ခဲ့တယ်။ မကြာခင်မှာပဲ ခေါင်းဆောင်တွေက ကျွန်မဆီကို စာပြန်ခဲ့ပြီး လီဖင်ကို ရဲက ဖမ်းသွားခဲ့တယ်လို့ ပြောခဲ့တယ်။ သူ ပြန်လွတ်လာခဲ့ပေမဲ့ ရဲရဲ့ စောင့်ကြည့်မှုအောက်မှာ ရှိနေတုန်းပဲတဲ့။ သူတို့က လီဖင်ရဲ့ ဒုစရိုက်အမှုတွေရဲ့ သက်သေအထောက်အထားတွေကို စုဆောင်းပြီးနေပြီဖြစ်ပြီး သူ့ကို စည်းမျဉ်းတွေအတိုင်း ကိုင်တွယ်ဖြေရှင်းမယ်တဲ့။ ခေါင်းဆောင်တွေဆီက အကြောင်းပြန်စာကို ဖတ်လိုက်တဲ့အခါမှာ ကျွန်မ အရမ်းကို စိတ်သက်သာရာရသွားခဲ့တယ်။ အဲဒီနောက်ပိုင်းမှာ ခေါင်းဆောင်တွေ ဒါမှမဟုတ် အမှုဆောင်တွေက မသင့်တော်တဲ့အရာတွေ ဒါမှမဟုတ် စည်းမျဉ်းတွေကို ချိုးဖောက်ပြီး လုပ်ဆောင်တာကို ကျွန်မ မြင်တဲ့အခါတိုင်း ကျွန်မ တွန့်ဆုတ်ပြီး မစဉ်းမစား နာခံတာမျိုး မလုပ်တော့ဘူး။ အဲဒီအစား ဘုရားနှုတ်ကပတ်တော်တွေနဲ့အညီ သူတို့ကို ပြောပြခဲ့တယ်။

ဆိုးယုတ်တဲ့လူတစ်ယောက်ရဲ့ ညှဉ်းပန်းမှုနဲ့ ဖိနှိပ်မှုကို ခံရတဲ့ ကျွန်မရဲ့ အတွေ့အကြုံမှာ ဒုက္ခတချို့ကို ကျွန်မ ခံစားခဲ့ရပေမဲ့ အန္တိခရစ်တွေနဲ့ ဆိုးယုတ်တဲ့လူတွေရဲ့ သမ္မာတရားကို မုန်းတီးတဲ့ အနှစ်သာရအပေါ် ပိုင်းခြားသိမြင်မှုတချို့ကို ကျွန်မ ရရှိခဲ့တယ်။ ဘုရားသခင်က အရာအားလုံးကို ထိန်းချုပ်တယ်၊ ပြီးတော့ ကျွန်မရဲ့ အနာဂတ်နဲ့ ကံကြမ္မာက ဘုရားသခင်ရဲ့ လက်ထဲမှာ ရှိတယ်ဆိုတာကိုလည်း ကျွန်မ တကယ်ပဲ မြင်ခဲ့ရတယ်။ ဘုရားအိမ်တော်မှာ သမ္မာတရားက အုပ်စိုးတယ်၊ ပြီးတော့ ဒုစရိုက်ကျူးလွန်ပြီး အသင်းတော်အလုပ်ကို နှောင့်ယှက်တဲ့ အပျက်သဘောဆောင်တဲ့ ပုဂ္ဂိုလ်အားလုံး မျှမျှတတ ကိုင်တွယ်ဖြေရှင်းတာ ခံရလိမ့်မယ်ဆိုတာကိုလည်း ကျွန်မ လက်တွေ့ တွေ့ကြုံခံစားခဲ့ရတယ်။ ကျွန်မ ဒီလို ရရှိမှုတွေနဲ့ နားလည်မှုတွေကို ရနိုင်ခဲ့တာက ဘုရားနှုတ်ကပတ်တော်တွေကနေ ရရှိတဲ့ ရလဒ်တစ်ခုပါပဲ။ ဘုရားသခင်ရဲ့ ကျေးဇူးတော်ပါပဲ။


၉၀။ ကောင်းချီးရရှိဖို့ လိုအင်ဆန္ဒ ကြေမွပျက်စီးသွားပြီးနောက်

လီရှင်း၊ တရုတ်ပြည်

၂၀၀၉ ခုနှစ်တုန်းက ဆွေမျိုးတစ်ယောက်က ကျွန်မကို ဘုရားသခင်ရဲ့ နိုင်ငံတော် ဧဝံဂေလိတရား ဟောပြခဲ့တယ်။ နောက်ဆုံးသောကာလမှာ ဘုရားသခင်က ကျွန်မတို့ရဲ့ ဖောက်ပြန်ပျက်စီးမှုကို သန့်စင်ဖို့ သမ္မာတရားကို ဖော်ပြတယ်၊ လူသားတွေကို အပြစ်ကနေ ကယ်တင်ပြီး ဒီဒုက္ခဆင်းရဲတွေနဲ့ ပြည့်နေတဲ့ဘဝကနေ လွတ်မြောက်စေတယ်၊ နောက်ဆုံးမှာတော့ နာကျင်ခြင်း၊ ဝမ်းနည်းခြင်းမရှိတဲ့ လှပတဲ့ ပန်းတိုင်တစ်ခုဆီကို ကျွန်မတို့ကို ခေါ်ဆောင်သွားမယ်လို့ သူက ပြောခဲ့တယ်။ ဒါကို ကြားကြားချင်းပဲ ကျွန်မ တွေးမိလိုက်တယ်၊ “ဒါ ငါ အမြဲတမ်း တောင့်တခဲ့တဲ့ ဘဝမျိုးပဲ မဟုတ်လား” ပေါ့။ အဲဒီနောက် ကျွန်မက နောက်ဆုံးသောကာလ ဘုရားသခင်ရဲ့ အမှုတော်ကို ဝမ်းမြောက်ဝမ်းသာ လက်ခံခဲ့ပြီး မကြာခင်မှာပဲ အသင်းတော်မှာ တာဝန်ကို စပြီးထမ်းဆောင်ခဲ့တယ်။ နောက်ပိုင်းနှစ်တွေမှာ ကျွန်မ မိသားစုက အစစအရာရာ အဆင်ပြေပြီး ဘဝတွေက ချောမွေ့နေခဲ့ပါတယ်။ ဘုရားသခင်ကို ကျွန်မ ခဏခဏ ကျေးဇူးတင်ခဲ့မိပြီး အမှုအရာတွေကို စွန့်လွှတ်ပြီး ကိုယ့်ကိုယ်ကိုယ် အသုံးခံဖို့ ပိုပြီးတော့တောင် စိတ်အားထက်သန်လာခဲ့တယ်။

ပြီးတော့ ၂၀၁၉ ခုနှစ် ဆောင်းဦးရာသီရဲ့ နေ့လည်ခင်းတစ်ခုမှာ ကျွန်မ သမီးအကြီးမက ရဲစခန်းဆီက ဖုန်းလက်ခံရရှိခဲ့တယ်။ ကျွန်မယောက်ျား ကန်ထရိုက်ယူထားတဲ့ ဆောက်လုပ်ရေး လုပ်ငန်းခွင်မှာ မတော်တဆမှုတစ်ခု ဖြစ်ခဲ့တယ်တဲ့။ ရွှေ့ပြောင်းအလုပ်သမားတစ်ယောက် အလုပ်လုပ်နေတုန်း မတော်တဆ ဖြစ်ပြီး သေဆုံးသွားလို့ ကျွန်မယောက်ျားကို အရေးယူဆောင်ရွက်တာစောင့်ဖို့ အချုပ်ခန်းဆီ ခေါ်သွားလိုက်ပြီတဲ့လေ။ သတင်းကြားတော့ ကျွန်မခေါင်းထဲမှာ ဗလာကျင်းသွားတယ်။ ကျွန်မ ကိုယ့်ဘာသာကိုယ် တွေးမိတယ်၊ “ဘယ်လိုလုပ် ဒီလိုဖြစ်ရတာလဲ။ လျော်ကြေး ဘယ်လောက်များ ပေးရမှာလဲ။ ငါတို့မှာက အစကတည်းက ပိုက်ဆံမှ မရှိတာ၊ ဒါကို လုံးဝ တတ်နိုင်မှာ မဟုတ်ဘူး။ ယောက်ျားသာ အချုပ်ခံလိုက်ရရင် ငါတို့မိသားစု ပြိုပျက်သွားမှာ မဟုတ်ဘူးလား” လို့ပေါ့။ ကျွန်မရင်ထဲ ဘယ်လိုခံစားရမှန်းတောင် မပြောပြတတ်ဘူး။ သမီးက “အမေက ဘုရားသခင်ကို ယုံကြည်တာ မဟုတ်ဘူးလား။ ဘယ်လိုလုပ် သမီးတို့မိသားစုမှာ ဒီလိုကိစ္စမျိုး ဖြစ်ရတာလဲ” ဆိုပြီး ညည်းညူတယ်။ ရွာက ဆွေမျိုးတွေ ဒါကို ကြားတဲ့အခါ တချို့က “သူတို့ခမျာ ဒီလိုဖြစ်ရတာ ကံဆိုးလိုက်တာ။ ဒီနှစ်တွေတစ်လျှောက် သူတို့ ရှာထားတဲ့ ပိုက်ဆံတွေ အလကားဖြစ်ကုန်ပြီ” ဆိုပြီး ညည်းကြတယ်။ တခြားလူတွေကလည်း “သူတို့ လျော်ကြေး ဘယ်လောက်ပေးရမလဲဆိုတာ ဘယ်သူသိမှာလဲ” လို့ ပြောကြတယ်။ ပိုက်ဆံရှာဖို့ ကူညီပေးမယ့်သူတစ်ယောက်မှ မရှိဘဲ စာနာစိတ်မရှိတဲ့ မှတ်ချက်တွေပဲ ပေးပြီး၊ သူတို့ဝိုင်းပြောနေတာကို ကြားလိုက်ရတော့ ကျွန်မ တော်တော်လေး အားငယ်မိတယ်။ အဲဒါအပြင် သေဆုံးသူရဲ့ မိသားစု လာပြီး ပြဿနာရှာမှာကိုလည်း ကျွန်မ စိုးရိမ်ခဲ့တယ်။ အဲဒီရက်ပိုင်းတွေမှာ ကျွန်မ ထိတ်လန့်ပြီး စိုးရိမ်ပူပန်နေခဲ့တယ်။ ကောင်းကောင်းလည်း မစားနိုင်၊ ကောင်းကောင်းလည်း မအိပ်နိုင်ဘူး။ လျော်ကြေးကိစ္စ တွေးမိတိုင်း စိုးရိမ်ပူပန်မှုတွေ လွှမ်းမိုးလာပြီး “ဒီနှစ်တွေမှာ မိုးလင်းကနေ မိုးချုပ်အထိ ငါ့ယောက်ျား ကြိုးကြိုးစားစား ရှာထားတဲ့ ပိုက်ဆံတွေအကုန်လုံးက အကြွေးတွေဆပ်၊ စက်တွေ၊ ကိရိယာတွေ ဝယ်တာနဲ့ ကုန်သွားပြီ။ ငါတို့မှာ ပိုက်ဆံအပိုမရှိတော့ဘူး။ လျော်ကြေးကို သိန်းဂဏန်းလောက် ပေးရမယ်ဆိုရင် အဲဒီလောက်ပိုက်ဆံကို ငါ ဘယ်ကများ ရမှာလဲ” လို့ တွေးမိတယ်။ ကျွန်မ လုပ်နိုင်တာက ဒီအခက်အခဲတွေကို ဘုရားသခင်ဆီ အပ်နှံပြီး ဆုတောင်းဖို့ပဲ ရှိတော့တယ်။ “အို ဘုရားသခင်၊ ဒီလောက်များတဲ့ လျော်ကြေးကိစ္စကို ဘာလုပ်ရမှန်း သမီး မသိတော့ပါဘူး။ ဆွေမျိုးတွေ၊ သူငယ်ချင်းတွေကိုလည်း အားကိုးလို့ မရဘူး။ ဒီအရာအားလုံးကို ကိုယ်တော့်လက်ထဲ အပ်နှံပါတယ်။ ဒီခက်ခဲတဲ့အချိန်ကို ကျော်ဖြတ်နိုင်ဖို့ သမီးကို ကူညီပေးပါ” ပေါ့။ နှစ်လသုံးလကြာတော့ တရားရုံးက ကြားဝင်ဖျန်ဖြေပေးပြီးတဲ့နောက် တစ်ဖက်လူက လျော်ကြေး ယွမ် ၂ သိန်း ၈ သောင်း တောင်းခဲ့ပါတယ်။ ပိုက်ဆံပေးနိုင်ပြီး တစ်ဖက်လူက ခွင့်လွှတ်ကြောင်းစာမှာ လက်မှတ်ထိုးပေးရင် ကျွန်မယောက်ျား ထောင်ကျစရာမလိုဘူးလို့ ရှေ့နေက ပြောတယ်။ ကျွန်မတို့ မပေးနိုင်ရင်တော့ သူ ထောင်ဒဏ်ချမှတ်ခံရမယ်တဲ့။ ကျွန်မအတွက်တော့ ယွမ် ၂ သိန်း ၈ သောင်းဆိုတာ မိုးထိအောင်များတဲ့ ဂဏန်းပဲ။ ကျွန်မလို အမျိုးသမီးတစ်ယောက်က အဲဒီလောက်များတဲ့ပိုက်ဆံကို ဘယ်လို ရနိုင်မှာလဲ။ ဒါပေမဲ့ မပေးနိုင်ရင် ကျွန်မယောက်ျား ထောင်ချခံရတော့မယ်။ ကျွန်မမှာ ရွေးချယ်စရာမရှိလို့ ဆွေမျိုးတွေအားလုံးဆီ ပတ်ပြီး ပိုက်ဆံလိုက်ချေးရတယ်။ ဒါပေမဲ့ အံ့ဩစရာကောင်းတာက အကူအညီလိုက်တောင်းတဲ့အခါ သူတို့အားလုံးက ဆင်ခြေအမျိုးမျိုးပေးပြီး ငြင်းကြတယ်။ သူတို့ရဲ့ လျစ်လျူရှုမှုကို ရင်ဆိုင်ရတော့ ကျွန်မ အရမ်းကို အထီးကျန်ပြီး ကူရာမဲ့သလို ခံစားရတယ်။ ပြီးတော့ အရမ်းစိုးရိမ်ပူပန်ပြီး ငိုပဲငိုနေမိခဲ့တယ်။ ဒီခက်ခဲတဲ့အချိန်ကို ကျော်ဖြတ်နိုင်အောင် ဘုရားက ကူညီပေးမယ်လို့ မျှော်လင့်ရင်း ဘုရားသခင်ဆီ အကြိမ်ကြိမ် ဟစ်အော်ခဲ့တယ်။ ဒါပေမဲ့ ပိုက်ဆံပေးရမယ့် သတ်မှတ်ရက် နီးလာတာတောင် အဲဒီပမာဏနဲ့ နီးစပ်အောင်တောင် ကျွန်မ မရှာနိုင်သေးဘူး။ ကျွန်မစိတ်နှလုံးထဲမှာ စပြီးညည်းညူလာမိတယ်လေ။ “အဲဒီ ဘုရားတရား မရှိတဲ့သူတွေကျတော့ ကောင်းကောင်းမွန်မွန် နေရကြတယ်။ ငါက ဘုရားသခင်ကို ယုံကြည်တယ်၊ ငါ့ယုံကြည်ခြင်းအတွက် အရာအားလုံးကို စွန့်ထားခဲ့တယ်။ ငါ့ယောက်ျားနဲ့ မောင်လေးက ငါ့ကို တားဖို့ကြိုးစားခဲ့တုန်းကတောင် ငါ့တာဝန်ကို မရမက ထမ်းဆောင်ခဲ့တာပဲ။ ငါက စစ်မှန်တဲ့ ယုံကြည်သူပါ၊ ဒါဆို ဘုရားသခင်က ငါ့ကို ဘာလို့ မကာကွယ်ပေးတာလဲ။ ဒီလိုဘေးဒုက္ခမျိုး ငါ့အပေါ် ကျရောက်ဖို့ ဘာလို့ ခွင့်ပြုရတာလဲ” လို့ပေါ့။ ကျွန်မ ဒီအကြောင်းကို ပိုပြီးတွေးလေလေ၊ ပိုပြီး နစ်နာတယ်လို့ ခံစားရလေလေဖြစ်ပြီး ဘုရားသခင်ကို ဟစ်အော်ခဲ့တယ်၊ “အို ဘုရားသခင်၊ ဒီနှစ်တွေတစ်လျှောက်လုံး သမီး တာဝန်ထမ်းဆောင်ခဲ့တာပါ။ ဘာလို့ ကိုယ်တော်က သမီးကို မကာကွယ်ပေးခဲ့တာလဲ။ ဒီကပ်ဘေးက သမီးကို တောင်ကြီးတစ်လုံး ဖိထားသလိုဖြစ်နေလို့ ကောင်းကောင်း အသက်မရှုနိုင်ပါဘူး။ သမီး သည်းမခံနိုင်တော့ဘူး။ သမီး ဘာလုပ်သင့်သလဲ” ပေါ့။ ညည်းညူတာ မှားမှန်း ကျွန်မ သဘောပေါက်ပေမဲ့ တကယ်ကို ခြေချုပ်မိနေပြီး စိတ်နှလုံးထဲမှာ လုံးဝ ကျိုးနွံနာခံလို့ မရနိုင်ပါဘူး။ အဲဒီရက်တွေမှာ ကျွန်မ မစားနိုင်မအိပ်နိုင်ဖြစ်ပြီး လုံးဝ အားအင်မရှိခဲ့ဘူး၊ ဘုရားနှုတ်ကပတ်တော်တွေကို ဖတ်ချင်စိတ်လည်း ပျောက်ကုန်တယ်။ ဘုရားနဲ့ အရမ်းဝေးကွာနေသလို ခံစားရတယ်။ နောက်ပိုင်းမှာ ကျွန်မတို့မိသားစုက လျော်ကြေးငွေ လုံးဝ မရှာနိုင်လို့ ကျွန်မယောက်ျား တစ်နှစ်ခွဲ ထောင်ဒဏ်ချမှတ်ခံလိုက်ရတယ်။ ဒီရလဒ်ကို ရင်ဆိုင်ရတော့ ကျွန်မ အရမ်းကို စိတ်ဆင်းရဲခဲ့တယ်။ ယောက်ျားက ထောင်ထဲရောက်နေတော့ မိသားစုအတွက် ပိုက်ဆံရှာမဲ့သူ မရှိတော့ဘူးလေ။ အနာဂတ်မှာ ကျွန်မတို့ ဘယ်လိုရှင်သန်ရပ်တည်ကြမလဲ။ ဒီအခက်အခဲတွေကို ရင်ဆိုင်ရတော့ ကိုယ့်ကိုယ်ကိုယ်ကလွဲပြီး ဘယ်သူ့ကိုမှ အားကိုးလို့မရဘူးလို့ ခံစားရတယ်။ အချိန်ပြည့် တာဝန်မထမ်းဆောင်နိုင်တော့ဘဲ နေ့တိုင်း တစ်ဝက်လောက်ကို အချိန်ပိုင်းအလုပ် ထွက်လုပ်ရတော့မယ်လို့ တွေးမိလာတယ်။

အသင်းတော်ကြီးကြပ်ရေးမှူးက ကျွန်မရဲ့အခြေအနေကို သိရှိသွားပြီးတဲ့နောက်မှာ ကျွန်မကို ကူညီဖို့ မိတ်သဟာယဖွဲ့ပေးခဲ့တယ်၊ ကျွန်မတို့မိသားစုမှာ ဖြစ်ပျက်ခဲ့တဲ့အရာတွေထဲက ဘုရားသခင်ရဲ့ ရည်ရွယ်ချက်တွေကို ရှာဖွေပြီး သင်ခန်းစာယူသင့်တယ်လို့ သူ ပြောခဲ့တယ်။ အဲဒါနဲ့ ကျွန်မ ဘုရားသခင်ဆီ စပြီး ရှာဖွေဆုတောင်းခဲ့တယ်။ ဝတ်ပြုတဲ့အချိန်မှာ ဘုရားနှုတ်ကပတ်တော်တချို့ကို ကျွန်မ ဖတ်လိုက်တယ်။ “ယောဘ၏ စကားဖြစ်သည့် ‘ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော’ ဟူသည့်အရာက ဘုရားသခင်ကို သူ အဘယ်ကြောင့် ကျိုးနွံနာခံနိုင်ခဲ့သည်ကို ရှင်းလင်းသွားစေပြီးသားဖြစ်ကာ ထိုအရာအတွင်းတွင် ရှာဖွေရမည့် သမ္မာတရားရှိပေသည်။ သူသည် ဤစကားကို ပြောခဲ့ချိန်တွင် မကျေနပ်ချက် သို့မဟုတ် နာကြည်းချက်တစ်ခုတလေကို ဖော်ပြခဲ့သလော။ (မဖော်ပြခဲ့ပါ။) မပြတ်သားခြင်း သို့မဟုတ် အပျက်သဘောဆောင်သော သွယ်ဝိုက်ညွှန်းဆိုခြင်း တစ်ခုတလေ ရှိသလော။ (မရှိပေ။) သေချာပေါက် မရှိပေ။ ဖန်ဆင်းရှင်က လူတို့ကို မည်သို့ဆက်ဆံသည်ကို လူတို့ ဆုံးဖြတ်ခွင့်မရှိကြောင်းကို သူ၏ အတွေ့အကြုံမှတစ်ဆင့် ယောဘက နောက်ဆုံးတွင် သဘောပေါက်ခဲ့သည်။ ဤအရာက အနည်းငယ် ကြားကောင်းမည်မဟုတ်သော်လည်း အမှန်တရားတစ်ခု ဖြစ်သည်။ ဘုရားသခင်က လူတိုင်း၏ ကံကြမ္မာကို ၎င်းတို့၏ တစ်ဘဝလုံးအတွက် စီစဉ်ပြီးဖြစ်သည်။ ထိုအရာကို သင် လက်ခံသည်ဖြစ်စေ၊ လက်မခံသည်ဖြစ်စေ အမှန်တရားတစ်ခု ဖြစ်သည်။ သင်၏ ကံကြမ္မာကို သင် ပြောင်းလဲ၍မရပေ။ ဘုရားသခင်သည် ဖန်ဆင်းရှင်ဖြစ်ပြီး သူ၏ စီစဉ်ညွှန်ကြားမှုများနှင့် အစီအစဉ်များကို သင် ကျိုးနွံနာခံသင့်သည်။ ဘုရားသခင်သည် သမ္မာတရားဖြစ်သောကြောင့် ပြုမူဆောင်ရွက်သည့် မည်သည့်ပုံစံမဆိုသည် မှန်ကန်ပြီး သူသည် အရာခပ်သိမ်းအပေါ် အချုပ်အခြာအာဏာရှိကာ လူတို့က သူ့ကို ကျိုးနွံနာခံသင့်ကြသည်။ ဤ ‘အရာခပ်သိမ်း’တွင် သင် ပါဝင်ပြီး ဖန်ဆင်းခံများအားလုံး ပါဝင်သည်။ သို့ဆိုလျှင် သင် အမြဲ အတိုက်အခံ လုပ်လိုခြင်းသည် မည်သူ၏ အပြစ်ဖြစ်သနည်း။ (ကျွန်ုပ်တို့ကိုယ်တိုင်၏ အပြစ်ဖြစ်သည်။) ထိုအရာသည် သင်၏ ပြဿနာဖြစ်သည်။ သင်သည် အကြောင်းပြချက်များ အမြဲ ပေးလိုပြီး အပြစ်ရှာလိုသည်။ ဤအရာ မှန်သလော။ သင်သည် ဘုရားသခင်ထံမှ ကောင်းချီးမင်္ဂလာများနှင့် အကျိုးကျေးဇူးများကို အမြဲ ရရှိချင်သည်။ ဤအရာ မှန်သလော။ တစ်ခုမျှ မမှန်ပေ။ ဤအမြင်များသည် ဘုရားသခင်အပေါ် မမှန်ကန်သော အသိနှင့် သိနားလည်မှုတို့ကို ကိုယ်စားပြုသည်။ ဘုရားသခင်ကို ယုံကြည်ခြင်းနှင့်ဆိုင်သည့် သင်၏ အမြင်သည် အတိအကျပင် မမှန်ကန်သောကြောင့် အခြေအနေတစ်ခုခုကို သင် ရင်ဆိုင်ရသည့်အခါတိုင်းတွင် ‘ဘုရားသခင်က ဤအရာကို လုပ်ဆောင်ခြင်းက မှားသည်။ ငါ နားမလည်နိုင်ပါ။ ဤနည်းအားဖြင့် သူ၏ လုပ်ဆောင်ချက်ကို လူတိုင်းက ဆန္ဒပြကြပေမည်။ ဘုရားသခင်သည် ထိုသို့သောပုံစံမျိုးကို လုပ်ဆောင်လေ့မရှိပါ’ ဟု အမြဲ စဉ်းစားလျက် ဘုရားသခင်ကို မလွဲမသွေ အတိုက်အခံလုပ်လိမ့်မည်၊ ယှဉ်ပြိုင်ကာ ဆန့်ကျင်လိမ့်မည်ဖြစ်သည်။ သို့သော် ဤကိစ္စရပ်သည် ဘုရားသခင်၏ သဘောသဘာဝနှင့် သက်ဆိုင်သော ကိစ္စတစ်ခု မဟုတ်ပေ။ မည်သည့်အရာကို ဘုရားသခင် လုပ်ဆောင်သည်ဖြစ်စေ သူသည် ဘုရားသခင် ဖြစ်နေဆဲဖြစ်သည်။ သင်သည် နေစဉ် သင့်အပေါ် အမူအရာများ ဖြစ်ပျက်သည့်အခါ အမြဲ စိစစ်ကာ အကျိုးသင့်အကြောင်းသင့် တွက်ဆချက်များ အမြဲပြုလုပ်လျက် ဤအသိစိတ်နှင့် သိနားလည်မှု ကင်းမဲ့လျှင် ရလဒ်မှာ သင်သည် အချိန်တိုင်း ဘုရားသခင်နှင့် ရင်ဆိုင်တွန်းလှန်ကာ ဆန့်ကျင်ခြင်းသာ ဖြစ်လိမ့်မည်ဖြစ်ပြီး ဤအခြေအနေမှ သင် ရုန်းထွက်လွတ်မြောက်နိုင်မည် မဟုတ်ပေ။ သို့သော် သင်သည် ဤသိနားလည်မှု ရှိပြီး ဖန်ဆင်းခံတစ်ဦး၏ နေရာကို ယူနိုင်ကာ အခြေအနေများ ကြုံရသည့်အခါ သင့်ကိုယ်သင် ဤသမ္မာတရား သွင်ပြင်လက္ခဏာများနှင့် ယှဉ်ကြည့်ပြီး လက်တွေ့လုပ်ဆောင်ကာ ဝင်ရောက်နိုင်လျှင် ဘုရားသခင်အပေါ် သင်၏ အတွင်းစိတ် ကြောက်ရွံ့ခြင်းသည် အချိန်ကြာလာသည်နှင့်အမျှ တိုးပွားလိမ့်မည်။ သင်က ‘လက်စသတ်တော့ ဘုရားသခင် လုပ်ဆောင်သည့်အရာ မမှားပါ။ ဘုရားသခင် လုပ်ဆောင်သည့်အရာက ကောင်းမြတ်သည်ချည်းသာဖြစ်သည်။ ထိုအရာကို လူတို့ စေ့စေ့စပ်စပ် ကြည့်ရှုစစ်ဆေးကာ စိစစ်ရန် မလိုအပ်ပါ။ ဘုရားစီစဉ်ညွှန်ကြားခြင်း၏ ပြုသမျှကိုသာ ခံလိုက်ပါ’ဟု အမှုမဲ့အမှတ်မဲ့ ခံစားလာရလိမ့်မည်။ သင့်ကိုယ်သင် ဘုရားသခင်ကို ကျိုးနွံနာခံနိုင်ခြင်း သို့မဟုတ် သူ၏ စီစဉ်ညွှန်ကြားမှုများကို လက်ခံနိုင်ခြင်း မရှိသည်ကို တွေ့ရသည့်အခါ သင်၏ စိတ်နှလုံးက ပြစ်တင်မောင်းမဲခြင်းခံရလိမ့်မည်။ ‘ငါသည် ကောင်းမွန်သော ဖန်ဆင်းခံတစ်ဦး မဟုတ်လေပြီ။ အဘယ်ကြောင့် ငါ ကျိုးနွံနာခံခြင်းသာ မပြုနိုင်သနည်း။ ဤအရာက ဖန်ဆင်းရှင်ကို ဝမ်းနည်းစေသည် မဟုတ်လော’ဟူ၍ဖြစ်သည်။ ကောင်းမွန်သော ဖန်ဆင်းခံတစ်ဦးဖြစ်ရန် သင် ဆန္ဒရှိလေ၊ သမ္မာတရား၏ ဤသွင်ပြင်လက္ခဏာအပေါ် သင်၏ သိနားလည်မှုနှင့် ရှင်းလင်းမှုက တိုးလေဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်အပေါ် လူသားထားရှိသင့်သည့် သဘောထား) အရင်တုန်းက ယောဘရဲ့ ဇာတ်လမ်းကို ကျွန်မ ခဏခဏ ဖတ်ဖူးပေမဲ့ ပုံပြင်တစ်ပုဒ်အနေနဲ့ပဲ မြင်ခဲ့တာ။ အဲဒီနေ့က အဲဒါကို တွေးဆကြည့်မိတော့ ယောဘက ဒီလောက်ကြီးမားတဲ့ စမ်းသပ်မှုတွေကို ရင်ဆိုင်ရတာတောင် နှုတ်ခမ်းနဲ့ အပြစ်မပြုခဲ့တာကို မြင်ပြီး ကျွန်မစိတ်ထဲမှာ သူ့ရဲ့ ဘုရားသခင်အပေါ် ကျိုးနွံနာခံခြင်းကို လေးစားမှုနဲ့ ပြည့်သွားတယ်။ ယောဘက တောင်ကုန်းတွေပေါ်မှာ ပြည့်နေတဲ့ သူ့ရဲ့ သိုးတွေ၊ နွားတွေ အကုန်လုံး၊ သူ့ရဲ့ များပြားလှတဲ့ စည်းစိမ်တွေနဲ့ သူ့သားသမီးတွေအားလုံး ဆုံးရှုံးခဲ့ရတယ်။ ပြီးတော့ သူ့တစ်ကိုယ်လုံးမှာလည်း အနာစိမ်းတွေ ပေါက်နေခဲ့တာ၊ ဒါပေမဲ့ သူ ဘုရားသခင်ကို မညည်းညူခဲ့ဘူး။ ဘုရားသခင်က ဖန်ဆင်းရှင်ဖြစ်ပြီး ဘုရားသခင် ဘာလုပ်လုပ် လူက ကျိုးနွံနာခံသင့်တယ်ဆိုတာကို သိခဲ့တယ်။ ဒါဟာ ဖန်ဆင်းခံတစ်ဦး ပိုင်ဆိုင်သင့်တဲ့ ဆင်ခြင်တုံတရားဖြစ်ပြီး ဘုရားသခင် ကောင်းချီးပေးတဲ့အခါ ပျော်ရွှင်ပြီး ဘုရားသခင် ပြန်ရုပ်သိမ်းတဲ့အခါ ညည်းညူလို့မရဘူးဆိုတာ သူ သိတယ်။ အဲလိုလုပ်တာက နေရာမှားယူတာပဲ ဖြစ်မှာလေ။ အဲဒါကြောင့် ယောဘက ပြောနိုင်ခဲ့တာပေါ့။ “ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော။” (ယောဘဝတ္ထု ၂:၁၀) ဘုရားသခင်လုပ်သမျှ ကောင်းတယ်လို့ ယုံကြည်ခဲ့ပြီး သူနားမလည်ခဲ့တာတောင် ကျိုးနွံနာခံနိုင်ခဲ့သေးတယ်။ ယောဘ ရင်ဆိုင်ခဲ့ရတဲ့ စမ်းသပ်မှုတွေနဲ့ နှိုင်းယှဉ်ရင် ကျွန်မ ကြုံတွေ့ခဲ့ရတဲ့ အရာတွေက ဘာများ ဟုတ်လို့လဲ။ ဒါတောင်မှ ကျွန်မက ကျိုးနွံနာခံမှု နည်းနည်းလေးတောင် မပြခဲ့ဘူး။ “ဘုရားသခင်က အရာခပ်သိမ်းအပေါ် အချုပ်အခြာအာဏာ ရှိပြီး အရာခပ်သိမ်းကို အုပ်စိုးတယ်။ ကိုယ်တော်ရဲ့ အချုပ်အခြာအာဏာနဲ့ အစီအစဉ်တွေကို ကျွန်မတို့ ကျိုးနွံနာခံသင့်တယ်” လို့ ကျွန်မ နေ့တိုင်း ကြွေးကြော်နေခဲ့ပေမဲ့ ကျွန်မယောက်ျား ဒုက္ခရောက်တဲ့အခါ ကျွန်မ လုံးဝ ကျိုးနွံနာခံလို့ မရနိုင်ခဲ့ဘူး။ ကျွန်မ လက်ရှိကြုံနေရတဲ့ အခက်အခဲတွေကို ကူညီဖြေရှင်းပေးဖို့ ဘုရားသခင်ကို အကြိမ်ကြိမ် တောင်းဆိုခဲ့တယ်။ ဘုရားသခင်က ကျွန်မတောင်းဆိုတာတွေကို မဖြည့်ဆည်းပေးတဲ့အခါ ဘာလို့ ကျွန်မကို ဒီလိုကိစ္စမျိုး ဖြစ်ခွင့်ပေးတာလဲလို့တောင် ကိုယ်တော့်ကို မေးခွန်းထုတ်ခဲ့တယ်။ ဘုရားသခင်က ကျွန်မအပေါ်မှာ မကောင်းကြံနေတယ်၊ သူလုပ်တာက ကျိုးကြောင်းမညီညွတ်ဘူးလို့ ခံစားခဲ့ရတယ်။ ကိုယ့်လမ်းကိုယ်ရှာဖို့ တာဝန်ကို စွန့်လွှတ်ဖို့တောင် တွေးခဲ့သေးတယ်။ ဘုရားသခင်ရဲ့ အချုပ်အခြာအာဏာကို ကျွန်မ လုံးဝ နားမလည်ဘဲ ဘုရားသခင်ကို ကြောက်ရွံ့တဲ့ စိတ်နှလုံး တစ်စက်မှ မရှိတာကို ကျွန်မ မြင်လိုက်ရတယ်။ စဉ်းစားကြည့်ရင် ဘုရားသခင်ကို မယုံကြည်ခင်က ကျွန်မတို့မိသားစုမှာ ကောင်းတဲ့အချိန်တွေရော ဆိုးတဲ့အချိန်တွေရော ရှိခဲ့တယ်။ ဘုရားတရားမရှိသူတွေလည်း တစ်ခါတလေမှာ သက်သောင့်သက်သာရှိတဲ့ အချိန်တွေကို တွေ့ကြုံရပြီး တခြားအချိန်တွေမှာ သဘာဝဘေးအန္တရာယ်တွေ၊ ဒါမှမဟုတ် လူကြောင့်ဖြစ်တဲ့ ဘေးတွေကို ရင်ဆိုင်ရတာပဲလေ။ တကယ်တမ်းကျတော့ လူတစ်ယောက်ရဲ့ ဘဝကံကြမ္မာနဲ့ သူတို့ အခက်အခဲတွေ၊ ဆုတ်ယုတ်မှုတွေ ဘယ်လောက် ရင်ဆိုင်ရမယ်ဆိုတာတွေအပါအဝင် အားလုံးကို ဘုရားသခင်က အစောကြီးကတည်းက ကြိုတင်ပြဋ္ဌာန်းထားပြီးသားပါ။ ဒါပေမဲ့ ဘုရားသခင်ကို ယုံကြည်သူတွေက ဘာသာတရားမရှိသူတွေထက် ပိုကောင်းတဲ့ ဘဝကို ပိုင်ဆိုင်သင့်ပြီး ကပ်ဘေးတွေ မကြုံရသင့်ဘူးလို့ ကျွန်မ ယုံကြည်ခဲ့တယ်။ ဒါက လွဲမှားတဲ့ နားလည်မှုဖြစ်ပြီး ဘုရားသခင်ရဲ့ အချုပ်အခြာအာဏာကို သိနားလည်မှု ကင်းမဲ့တာ မဟုတ်ဘူးလား။ ဘုရားသခင်က ဖန်ဆင်းရှင် ဖြစ်ပါတယ်။ ကျွန်မတို့ရဲ့ လိုအပ်ချက်တွေကို သူ အသိဆုံးပဲ။ ပြီးတော့ ကျွန်မတို့ တွေ့ကြုံဖို့အတွက် သင့်တော်တဲ့ အခြေအနေတွေကို သူ ဖန်တီးပေးတယ်။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေက လူတစ်ယောက်ချင်းစီအတွက် ဘယ်အချိန် ဘာဖြစ်မယ်ဆိုတာရဲ့ နောက်ကွယ်မှာ အမြဲရှိနေပါတယ်။ အပေါ်ယံမှာ ကျွန်မတို့ရဲ့ အယူအဆတွေနဲ့ မကိုက်ညီရင်တောင် အဲဒါတွေက ကျွန်မတို့ရဲ့ အသက်အတွက် အကျိုးရှိမှာ သေချာပါတယ်။ ကျွန်မ ကျိုးနွံနာခံပြီး ဘုရားသခင်ရဲ့ ရည်ရွယ်ချက်တွေကို ရှာဖွေသင့်တယ်။ ဒါပေမဲ့ ဘုရားသခင်ရဲ့ ကျေးဇူးတော်နဲ့ ကောင်းချီးတွေ၊ ပြီးတော့ သူ့နှုတ်ကပတ်တော်ရဲ့ ရေလောင်းပေးမှုနဲ့ ထောက်ပံ့မှုတွေကို ကျွန်မ ဒီလောက် အများကြီး ခံစားခဲ့ရတယ် ဆိုပေမဲ့လည်း နည်းနည်းလေးတောင် ကျေးဇူးတင်မှု မပြခဲ့ဘူး။ ကျွန်မ သဘောမကျတဲ့ ကိစ္စတစ်ခု ဖြစ်တာနဲ့ ဘုရားသခင်ကို ခါးခါးသီးသီး ညည်းညူလိုက်တာပဲ။ ကျွန်မက လူ့သဘာဝ ဘယ်လောက် ကင်းမဲ့လဲဆိုတာ ကျွန်မ မြင်လိုက်ရတယ်လေ။ လူက နောင်တနဲ့ ပြည့်သွားတယ်၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံဖို့ လိုလားပြီး ဘုရားသခင်ဆီ နောင်တနဲ့ ကျွန်မ ဆုတောင်းခဲ့တယ်။

အဲဒီနောက် ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်။ မကောင်းတာ တစ်ခုခုဖြစ်တိုင်း ငါ ဘာလို့ ဘုရားသခင်ကို ညည်းညူမိရတာလဲလို့ပေါ့။ အဲဒီနောက် ဘုရားနှုတ်ကပတ်တော်တချို့ကို ကျွန်မ ဖတ်ခဲ့တယ်။ “ဘုရားသခင်၌ သင်၏ ယုံကြည်ခြင်းသည် မည်သည့်အခက်အခဲများ သို့မဟုတ် အတိဒုက္ခများ သို့မဟုတ် ဆင်းရဲဒုက္ခ အနည်းငယ်ကိုမျှ ဖြစ်ပေါ်စေမည်မဟုတ်ဟု သင်မျှော်လင့်သည်။ သင်သည် တန်ဖိုးမရှိသော ထိုအရာများကို အမြဲလိုက်စားပြီး၊ အသက်ကို တန်ဖိုးမထားပေ၊ ထိုအစား သင်၏ ကိုယ်ပိုင် လွန်ကဲသော အတွေးများကို သမ္မာတရားရှေ့မှောက်သို့ ထားရှိလေသည်။ သင်သည် အလွန်တန်ဖိုးမရှိပါတကား။ သင်သည် ဝက်တစ်ကောင်ကဲ့သို့ အသက်ရှင်၏။ သင်နှင့် ဝက်များ၊ ခွေးများကြားတွင် မည်သည့် ကွာ‌ခြားချက် ရှိပါသနည်း။ သမ္မာတရားကို မလိုက်စားဘဲ ယင်းအစား ဇာတိပကတိကို နှစ်သက်သူများ အားလုံးသည် သားရဲများ ဖြစ်ကြသည်မဟုတ်လော။ ဝိညာဉ်မရှိသော ဤအသေကောင်များ အားလုံးသည် လမ်းလျှောက် နေသည့် အလောင်းကောင်များ မဟုတ်ပေလော။ သင်တို့အလယ်တွင် နှုတ်ကပတ်တော်ပေါင်းမည်မျှ ပြောပြီးပြီနည်း။ သင်တို့အလယ်တွင် အနည်းငယ်သော အမှုကိုသာ လုပ်ဆောင်ပြီးလေပြီလော။ သင်တို့အလယ်တွင် ငါမည်မျှ ထောက်ပံ့ပေးပြီးပြီနည်း။ သို့ဆိုလျှင် သင်သည် အဘယ်ကြောင့် ယင်းကို မရရှိသေးသနည်း။ သင်သည် စောဒကတက်စရာ မည်သည့်အရာ ရှိသနည်း။ သင်သည် ဇာတိပကတိကို အလွန်နှစ်သက်သောကြောင့်၊ မည်သည့်အရာမျှ မရလေပြီမှာ ဟုတ်သည် မဟုတ်လော။ ပြီးလျှင် သင်၏အတွေးများက လွန်ကဲလွန်းသောကြောင့် ဖြစ်သည် မဟုတ်လော။ သင်သည် အလွန်မိုက်မဲလွန်းသောကြောင့် ဖြစ်သည် မဟုတ်လော။ ဤကောင်းချီးမင်္ဂလာများကို သင်သည် ရယူနိုင်စွမ်းမရှိပါက၊ သင့်ကို မကယ်တင်ခြင်းအတွက် ဘုရားသခင်ကို သင် အပြစ်တင်နိုင်သလော။ သင်၏သားသမီးများ နာမကျန်းဖြစ်ခြင်း ကင်းရန်အတွက်၊ သင်၏ခင်ပွန်းက အလုပ်ကောင်း ရှိရန်အတွက်၊ သင်၏သားက ဇနီးကောင်း တစ်ဦးကို ရရန်အတွက်၊ သင့်သမီးက ရည်မွန်သော ခင်ပွန်းတစ်ဦးကို ရရန်အတွက်၊ သင့် နွားများနှင့် မြင်းများက မြေကိုကောင်းစွာ ထွန်ယက်ရန်အတွက်၊ သင်၏ ကောက်ပဲသီးနှံများ အတွက် တစ်နှစ်ပတ်လုံး ရာသီဥတု ကောင်းမွန်ရန်အတွက်၊ သင် လိုက်စားသည့်အရာမှာ ဘုရားသခင်ကို ယုံကြည်ပြီးနောက် ငြိမ်သက်ခြင်း ရရှိနိုင်ရန်ဖြစ်သည်။ ဤသည်မှာ သင် လိုက်စားသောအရာ ဖြစ်သည်။ သင်၏ လိုက်စားခြင်းမှာ သက်သောင့်သက်သာဖြင့် အသက်ရှင်ရန်၊ သင့်မိသားစုပေါ်သို့ မတော်တဆမှုများ မကျရောက်ရန်အတွက်၊ သင့်အနား လေပြေဖြတ်သွားရန်အတွက်၊ သင့်မျက်နှာကို မြေမှုန် မထိစေရန်အတွက်၊ သင့်မိသားစု၏ ကောက်ပဲသီးနှံများ ရေလွှမ်းမိုးခြင်း မခံရစေရန်အတွက်၊ မည်သည့် သဘာဝဘေးအန္တရာယ်ကမျှ သင့်ကို မထိခိုက်စေရန်အတွက်၊ ဘုရားသခင်၏ ထွေးပိုက်မှုထဲတွင် အသက်ရှင်ရန်၊ ဇိမ်ရှိသော အသိုက်အမြုံထဲတွင် နေထိုင်ရန် ဖြစ်သည်။ သင်ကဲ့သို့သော ဇာတိပကတိကို အမြဲလိုက်စားသည့် သတ္တိကြောင်သူ တစ်ဦးဖြစ်သည့် သင်သည် စိတ်နှလုံးတစ်ခု ရှိပါသလော၊ သင်သည် စိတ်ဝိညာဉ် ရှိပါသလော။ သင်သည် သားရဲတစ်ကောင် မဟုတ်လော။ အပြန်အလှန်အနေဖြင့် မည်သည့်အရာကိုမျှ မတောင်းဆိုဘဲ၊ စစ်မှန်သော လမ်းခရီးကို သင့်အား ငါပေးခဲ့သည်၊ သို့သော် သင်သည် မလိုက်စားပေ။ သင်သည် ဘုရားသခင်ကို ယုံကြည်သော သူများထဲမှ တစ်ဦးလော။ ငါသည် သင့်အပေါ် စစ်မှန်သော လူ့အသက်တာကို အပ်နှင်းသော်လည်း၊ သင်သည် မလိုက်စားပေ။ သင်သည် ဝက်များ၊ ခွေးများနှင့် မည်သည့် ကွာခြားမှုမျှမရှိသလော။ ဝက်များသည် လူ့အသက်တာကို မလိုက်စားကြပေ၊ ၎င်းတို့သည် သန့်ရှင်းစေခြင်းကို မလိုက်စားသကဲ့သို့၊ အသက်တာက မည်သည့်အရာဖြစ်သည်ကို ၎င်းတို့နားမလည်ကြပေ။ နေ့စဉ်တွင် ၎င်းတို့ ဝသည်ထိစားပြီးနောက်၊ ၎င်းတို့ အိပ်ရုံသာပြုကြသည်။ ငါသည် သင့်အား မှန်သော လမ်းခရီးကို ပေးပြီးဖြစ်သော်လည်း၊ သင်သည် ယင်းကို မရယူသေးပေ။ သင်သည် လက်ချည်းသက်သက် ဖြစ်ပေသည်။ သင်သည် ဤဘဝမျိုး၊ ဝက်တစ်ကောင်၏ဘဝမျိုးတွင် ဆက်လက် အသက်ရှင်ရန် လိုလားနေပါသလော။ ထိုသို့သောလူများ အသက်ရှင်ခြင်း၏ အရေးပါမှုမှာ အဘယ်နည်း။ သင်၏ အသက်တာသည် အထင်သေးဖွယ် ဖြစ်သကဲ့သို့ ရှက်ဖွယ်ဖြစ်သည်၊ သင်သည် ညစ်ညမ်းမှုနှင့် ကိုယ်ကျင့်သိက္ခာ ကင်းမဲ့မှုအလယ်တွင် အသက်ရှင်ပြီး၊ သင်သည် မည်သည့် ရည်မှန်းချက်များကိုမျှ မလိုက်စားပေ။ သင့်ဘဝသည် အားလုံးထဲတွင် ရှက်ဖွယ်အကောင်းဆုံး ဖြစ်သည်မဟုတ်လော။ ဘုရားသခင်ကို သင်ရင်ဆိုင်ဝံ့သလော။ ဤနည်းဖြင့် သင် ဆက်လက် တွေ့ကြုံပါက၊ သင်သည် မည်သည့်အရာကိုမျှ မရရှိဘဲ ဖြစ်လိမ့်မည် မဟုတ်လော။ သင့်ထံ မှန်ကန်သောလမ်းခရီးကို ပေးထားပြီး ဖြစ်သော်လည်း၊ နောက်ဆုံးတွင် သင်သည် ယင်းကို ရရှိနိုင်ခြင်း ရှိမရှိဆိုသည်မှာ သင်၏ ကိုယ်ရေးကိုယ်တာ လိုက်စားမှုအပေါ် မူတည်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) တွေးဆရင်းနဲ့ ဘုရားနှုတ်ကပတ်တော်တွေက ကျွန်မ ရင်ကို စူးနစ်သွားခဲ့တယ်။ ကျွန်မက ဘုရားသခင် ဖော်ထုတ်တဲ့၊ ဇာတိပကတိရဲ့ ငြိမ်သက်ခြင်းကို အမြဲ ရှာဖွေပြီး စိတ်နှလုံးနဲ့ ဝိညာဉ် ကင်းမဲ့တဲ့ လူစားမျိုး အတိအကျပဲ မဟုတ်ဘူးလား။ ကျွန်မ ဘုရားသခင်ကို စပြီးယုံကြည်ခဲ့ရတဲ့ အကြောင်းရင်းက ကျွန်မမိသားစု အမြဲတမ်း ဒုက္ခရောက်နေလို့ မှီခိုစရာ တစ်ခုခုကို ရှာချင်ခဲ့ရုံသက်သက်ပဲ။ ဘုရားသခင်က လူတွေကို ကယ်တင်နိုင်ပြီး ငြိမ်းချမ်းမှုနဲ့ ကောင်းချီးတွေ ပေးသနားနိုင်တယ်ဆိုတာ ကြားတော့ ဘုရားသခင်ကို ကျွန်မရဲ့ ကယ်တင်ရှင်ကြီးအဖြစ် သဘောထားခဲ့တယ်။ ကျွန်မ ဘုရားသခင်ကို ကောင်းကောင်းမွန်မွန် ယုံကြည်ပြီး တာဝန်ထမ်းဆောင်သရွေ့ သူက ကျွန်မမိသားစုကို ငြိမ်းချမ်းမှုနဲ့ ကောင်းချီးပေးမယ်၊ ဘေးအန္တရာယ်တွေ၊ ကပ်ဘေးတွေကနေ ကာကွယ်ပေးမယ်လို့ ကျွန်မ ထင်ခဲ့တယ်။ ကျွန်မယောက်ျား ဆောက်လုပ်ရေး ကန်ထရိုက်ရပြီး ကျွန်မတို့မိသားစုရဲ့ နေထိုင်မှုအဆင့်အတန်း တိုးတက်လာတုန်းက ကျွန်မ ဘုရားသခင်ကို အကြီးအကျယ် ကျေးဇူးတင်ပြီး တာဝန်မှာ ပိုတောင် တက်ကြွလာခဲ့သေးတယ်။ ဒါပေမဲ့ သူ့လုပ်ငန်းခွင်မှာ မတော်တဆမှုဖြစ်ပြီး လျော်ကြေး မတတ်နိုင်လို့ သူ ထောင်ချခံရတဲ့အခါ ဘုရားသခင်က ကျွန်မကို မကာကွယ်ဘူးဆိုပြီး ညည်းညူတယ်။ ဘုရားနှုတ်ကပတ်တော်ကို စားသောက်ချင်စိတ်၊ ဆုတောင်းချင်စိတ် မရှိခဲ့ဘူး။ ဘုရားသခင်ကို အားကိုးလို့ မရတော့ဘူးလို့တောင် ခံစားရပြီး ပိုက်ဆံရဖို့ အချိန်ပိုင်းအလုပ်လုပ်ရင်း ကိုယ့်လမ်းကိုယ်ရှာဖို့ တွေးခဲ့တယ်။ စဉ်းစားကြည့်လိုက်ပါ၊ ဘုရားသခင်က နောက်ဆုံးသောကာလမှာ လူ့ဇာတိခံပြီး လူသားတွေကို ကြွယ်ဝတဲ့ သမ္မာတရားတွေ ပေးသနားဖို့ ကမ္ဘာမြေကို ကြွလာခဲ့တာဟာ သူ့ရဲ့ အမှုတော်ကို လူတွေ တွေ့ကြုံခံစားနိုင်ဖို့၊ သမ္မာတရားကို လိုက်စားနိုင်ဖို့၊ ပြီးတော့ စိတ်သဘောထား ပြောင်းလဲမှုကို ရရှိနိုင်ဖို့ပါ။ ဒါမှ နောက်ဆုံးမှာ သူတို့ ကယ်တင်ခြင်းခံရပြီး သူ့ရဲ့ နိုင်ငံတော်ထဲကို ဝင်ရောက်နိုင်မှာလေ။ ဒါဟာ လူသားမျိုးနွယ်အပေါ်ထားတဲ့ ဘုရားသခင်ရဲ့ ကြီးမားတဲ့ ချစ်ခြင်းနဲ့ ကယ်တင်ခြင်းပါပဲ။ ဒါပေမဲ့ ကျွန်မရဲ့ ယုံကြည်မှုမှာ ကျွန်မလိုက်စားတဲ့ ပန်းတိုင်တွေက မမှန်ကန်ဘူး။ ကျွန်မက ဇာတိပကတိ သက်သာမှုကို ခံစားချင်ခဲ့တယ်။ ဘုရားသခင်ကို တစ်ယောက် ယုံရင် တစ်မိသားစုလုံး ကောင်းချီးခံစားရမယ်ဆိုတဲ့ စိတ်ကူးယဉ်မှုတောင် ကျွန်မမှာ ရှိခဲ့တယ်။ ဒါက ဘာသာရေးသမားတွေရဲ့ ယုံကြည်မှုအမြင်နဲ့ အတူတူပဲ မဟုတ်ဘူးလား။ နောက်ဆုံးသောကာလမှာ ဘုရားသခင်က လူတွေရဲ့ ဖောက်ပြန်ပျက်စီးတဲ့ စိတ်သဘောထားတွေကို သန့်စင်ဖို့ သမ္မာတရားကို ဖော်ပြရင်း တရားစီရင်ခြင်းနဲ့ ပြစ်တင်ဆုံးမခြင်း အမှုတော်ကို ပြုပါတယ်။ လူတိုင်း သမ္မာတရားကို လိုက်စားပြီး ရရှိဖို့၊ ပြီးတော့ အဓိပ္ပာယ်ရှိတဲ့ ဘဝကို အသက်ရှင်နေထိုင်ဖို့ ဘုရားသခင်က မျှော်လင့်ပါတယ်။ ဒါပေမဲ့ ကျွန်မကတော့ ကျေးဇူးတော်နဲ့ ကောင်းချီးတွေကိုပဲ အမြဲ လိုက်စားခဲ့ပြီး တိရစ္ဆာန်တစ်ကောင်လို ဇာတိပကတိ သက်သာမှုကိုပဲ ရှာဖွေခဲ့တယ်။ ဒါက သနားစရာအကောင်းဆုံးနဲ့ တန်ဖိုးအမဲ့ဆုံး ဘဝမျိုးပဲ။ ကျွန်မသာ ဒီနည်းအတိုင်း ဆက်လိုက်စားရင် သမ္မာတရားကို ရမှာမဟုတ်သလို ကျွန်မရဲ့ စိတ်သဘောထားလည်း ပြောင်းလဲမှာ မဟုတ်ဘူး။ အဲဒါဆို ကျွန်မက ဘာမှမရဘဲ လက်ဗလာနဲ့ အဆုံးသတ်သွားမှာ မဟုတ်ဘူးလား။ နောက်ဆုံးကျရင် ကျွန်မ ဘုရားသခင်ရဲ့ ဖယ်ရှားရှင်းလင်းတာ ခံရမှာပဲလေ။ ကျွန်မ ဘယ်လောက် မိုက်မဲပြီး အသိဉာဏ်ကင်းမဲ့လဲဆိုတာ ကျွန်မ မြင်ခဲ့ရတယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ဖတ်ပြီးတော့ ကိုယ့်သဘာဝကို နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “၎င်းတို့၏ တာဝန်အပေါ် အန္တိခရစ်များ၏ အဓိက ရည်ရွယ်ချက်များနှင့် သဘောထားများထဲမှတစ်ခုမှာ ဘုရားသခင်နှင့် အပေးအယူလုပ်ရန်နှင့် ၎င်းတို့ လိုချင်သည့် အကျိုးအမြတ်များကို ရရှိရန် ထိုတာဝန်ကို အခွင့်အရေးတစ်ခုအဖြစ် အသုံးပြုခြင်း ဖြစ်သည်။ ၎င်းတို့က ‘လူတို့သည် ဘုရားအိမ်တော်၌ မိမိတို့တာဝန်ကို ထမ်းဆောင်ဖို့ မိမိတို့၏ မိသားစုများကို စွန့်ပစ်ပြီး ၎င်းတို့၏ လောကီ အလားအလာများကို စွန့်လွှတ်သည့်အခါ တစ်စုံတစ်ရာကို ၎င်းတို့ ရရှိသင့်ကြသည်မှာ၊ အပြန်အလှန်အနေဖြင့် တစ်စုံတစ်ရာကို ရရှိသင့်ကြသည်မှာ သိသာထင်ရှားပါသည်။ ဤအရာသည်သာ မျှတပြီး ကျိုးကြောင်းသင့်သည်။ သင်သည် သင်၏ တာဝန်ကို ထမ်းဆောင်ပြီး မည်သည့်အရာမျှ မရရှိလျှင် သမ္မာတရားအချို့ကို သင် ရရှိလျှင်ပင် ထိုအရာက မတန်ပေ။ စိတ်သဘောထားဆိုင်ရာ ပြောင်းလဲခြင်းသည်လည်း ထိုသို့သော လက်ဆုပ်လက်ကိုင်ပြ၍ရသည့် အကျိုးအမြတ်တစ်ခု မဟုတ်ပေ။ ကယ်တင်ခြင်းကို သင် ရရှိလျှင်ပင် မည်သူကမျှ ထိုအရာကို မြင်နိုင်လိမ့်မည် မဟုတ်ပါ’ဟုလည်း ယုံကြည်ကြသည်။ ဤမယုံကြည်သူများသည် ဘုရားသခင်က လူသားမျိုးနွယ်အတွက် ရှိထားသည့် မည်သည့်သတ်မှတ်ချက်ကိုမဆို မသိကျိုးကျွန်ပြုကြသည်။ ထိုအရာကို ၎င်းတို့က အသိအမှတ်ပြုခြင်း သို့မဟုတ် ယုံကြည်ခြင်း မရှိကြသကဲ့သို့ ငြင်းပယ်သည့် သဘောထားတစ်ခုကို ခံယူကြသည်။ အန္တိခရစ်များက မိမိတို့တာဝန်ကို သဘောထားသည့် သဘောထားများနှင့် ရည်ရွယ်ချက်များမှ အကဲဖြတ်သော် ၎င်းတို့သည် သမ္မာတရားကို လိုက်စားသောလူများ မဟုတ်ဘဲ မယုံကြည်သူများနှင့် အခွင့်အရေးသမားများ ဖြစ်သည်မှာ သိသာထင်ရှားပေသည်။ ၎င်းတို့သည် စာတန်နှင့် သက်ဆိုင်ပေသည်။ စာတန်က တာဝန်တစ်ခုကို သစ္စာစောင့်သိစွာ ထမ်းဆောင်နိုင်သည်ဟု သင်တို့ ကြားဖူးသလော။ (မကြားဖူးပါ။) စာတန်သည် ၎င်း၏ ‘တာဝန်’ကို ဘုရားသခင်ရှေ့မှောက်တွင် ထမ်းဆောင်နိုင်လျှင် စာတန်သည် ထိုတာဝန်ကို မတက်မကြွနှင့် မလုပ်မနေလုပ်ရခြင်းဖြင့် ထမ်းဆောင်နေသောကြောင့် ဤတာဝန်ကို မျက်တောင်အဖွင့်အပိတ် သင်္ကေတဖြင့် ထားရမည် ဖြစ်သည်။ စာတန်သည် ဘုရားသခင်၏ ကိုင်တွယ်စေခိုင်းခြင်းခံရပြီး ဘုရားသခင်က ၎င်းကို အသုံးချနေခြင်း ဖြစ်သည်။ ထို့ကြောင့် ၎င်းတို့၏ အန္တိခရစ် အနှစ်သာရကြောင့်လည်းကောင်း၊ ၎င်းတို့က သမ္မာတရားကို မချစ်ကြ၊ သမ္မာတရားကို အလွန်အမင်း မနှစ်မြို့ကြသောကြောင့်လည်းကောင်း၊ ထို့ထက်ပို၍ပင် ၎င်းတို့၏ ကောက်ကျစ်ဆိုးယုတ်သော သဘာဝကြောင့်၊ အန္တိခရစ်များသည် ဖန်ဆင်းခံများအဖြစ် မိမိတို့၏ တာဝန်များကို ခြွင်းချက်မရှိ သို့မဟုတ် အဖိုးအခမရှိဘဲ မထမ်းဆောင်နိုင်ကြသကဲ့သို့ မိမိတို့တာဝန်များကို ထမ်းဆောင်နေစဉ် သမ္မာတရားကို မလိုက်စားနိုင်ကြ သို့မဟုတ် သမ္မာတရားကို မရရှိနိုင်ကြပေ သို့မဟုတ် ထိုတာဝန်များကို ဘုရားနှုတ်ကပတ်တော်များ၏ သတ်မှတ်ချက်များအတိုင်း မထမ်းဆောင်နိုင်ကြပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၇)) အန္တိခရစ်တွေက တစ်ကိုယ်ကောင်းဆန်တယ်၊ ယုတ်ညံ့တဲ့ သဘာဝရှိပြီး သမ္မာတရားကို လွန်လွန်မင်းမင်း မနှစ်မြို့ဘူးလို့ ဘုရားသခင်က ဖော်ထုတ်ထားတယ်။ သူတို့ တာဝန်ထမ်းဆောင်ရာမှာ ဘုရားသခင်နဲ့ အပေးအယူလုပ်ဖို့ပဲ ကြိုးစားနေကြတာ။ သူတို့က အမှုအရာတွေကို စွန့်လွှတ်ခဲ့လို့၊ သူတို့ရဲ့ တာဝန်မှာ ကိုယ့်ကိုယ်ကိုယ် အသုံးခံပြီး အဖိုးအခပေးခဲ့လို့၊ သူတို့ တောင်းဆိုတဲ့အတိုင်း ဘုရားသခင်က ကျေးဇူးတော်နဲ့ ကောင်းချီးတွေ ပေးသနားရမယ်၊ ဒါက မျှမျှတတရှိပြီး အကျိုးအကြောင်းသင့်တဲ့ တစ်ခုတည်းသော နည်းလမ်းဖြစ်တယ်၊ ဒီလိုမဟုတ်ရင် ဘုရားသခင်က ဖြောင့်မတ်မှာ မဟုတ်ဘူးလို့ သူတို့ ယုံကြည်ကြတယ်။ ကျွန်မရဲ့ သဘာဝ အနှစ်သာရက အန္တိခရစ်တစ်ယောက်ရဲ့ အကျည်းတန်ပြီး ဆိုးညစ်တဲ့ သဘာဝအနှစ်သာရနဲ့ အတူတူပါပဲ။ ဒီနှစ်တွေတစ်လျှောက် ယောက်ျားက တားဆီးပြီး ဆွေမျိုးတွေက လှောင်ပြောင်ခဲ့ပေမဲ့ ကျွန်မ တာဝန်ကို ဇွတ်ထမ်းဆောင်နိုင်ခဲ့တာက ဘုရားသခင်ဆီက ပိုကြီးမားတဲ့ ကောင်းချီးတွေ ရဖို့အတွက် သက်သက်ပါပဲ။ ကျွန်မက ဘုရားသခင်အတွက် ကိုယ့်ကိုယ်ကိုယ် အသုံးခံပြီး တာဝန်ထမ်းဆောင်ရင် ကိုယ်တော်က ကျွန်မကို ကောင်းချီးပေးပြီး ကာကွယ်မယ်၊ စိုးရိမ်စရာမရှိတဲ့ဘဝ၊ အရာအားလုံး အဆင်ပြေချောမွေ့တဲ့ ငြိမ်းချမ်းတဲ့ဘဝကို ပေးမယ်လို့ အမြဲ ယုံကြည်ခဲ့တယ်။ ကျွန်မယောက်ျားရဲ့ လုပ်ငန်းခွင်မှာ မတော်တဆမှု ဖြစ်ပြီး လျော်ကြေး မတတ်နိုင်လို့ သူ ထောင်ချခံရမယ်လို့ ကျွန်မ ဘယ်တုန်းကမှ စိတ်မကူးခဲ့ဘူး။ ဒါကို ကျွန်မ သည်းမခံနိုင်ဖြစ်ခဲ့ရတယ်။ ဒါကြောင့် ကျွန်မက ဘုရားသခင်နဲ့ ငြင်းခုံဖို့ ကျွန်မရဲ့ စွန့်လွှတ်အသုံးခံမှုတွေကို အားပြုစရာအဖြစ် အသုံးပြုခဲ့တယ်။ ဘာလို့ ကိုယ်တော်က ကျွန်မကို မကာကွယ်ခဲ့တာလဲ၊ ဘာလို့ ဒီလောက်ကြီးမားတဲ့ ကပ်ဘေးကို ကျွန်မဆီ ကျရောက်စေတာလဲ ဆိုပြီး မေးခွန်းထုတ်ခဲ့တယ်။ “ဆုလာဘ်မရှိဘဲ လုံးဝ မလုပ်နှင့်”၊ “မြေကြီးတစ်လက်မစာတိုင်းအတွက် တိုက်ပွဲဝင်၍ သင်ရနိုင်သမျှ သိမ်းလော့” နဲ့ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာမျိုးတွေလို စာတန်ဆန်တဲ့ ရှင်သန်ရပ်တည်ရေး ဥပဒေသတွေနဲ့ ကျွန်မ အသက်ရှင်နေခဲ့တာ။ ဘယ်သူနဲ့ပဲ ဆက်ဆံရပါစေ၊ ကျွန်မ အဖိုးအခပေးဆပ်လိုက်ရင် တစ်ခုခု ပြန်ရဖို့ မျှော်လင့်တယ်။ ဘုရားသခင်ကို စယုံကြည်ပြီးတဲ့နောက်မှာ သဘာဝအတိုင်းပဲ ဘုရားသခင်နဲ့ပါ အပေးအယူလုပ်ဖို့ ကြိုးစားခဲ့တယ်။ ကျွန်မက ဘုရားသခင်အတွက် ဒုက္ခခံပြီး အသုံးခံသရွေ့ ကိုယ်တော်က ကျွန်မကို ကောင်းချီးပေးသင့်တယ်၊ ဒီလိုမဟုတ်ရင် ကိုယ်တော်က မဖြောင့်မတ်ဘူးလို့ ယုံကြည်ခဲ့တယ်။ စစ်မှန်တဲ့ ယုံကြည်သူတစ်ယောက်က အပေးအယူတွေ၊ တောင်းဆိုမှုတွေ မလုပ်ဘဲ သူတို့တာဝန်ကို ထမ်းဆောင်တယ်။ နောဧလိုပေါ့၊ သူက သင်္ဘောဆောက်ဖို့ အရာအားလုံးကို ပေးဆပ်ခဲ့တယ်၊ နှစ်ပေါင်း တစ်ရာ့နှစ်ဆယ်လုံးလုံး နေ့ရောညပါ မလျှော့တမ်း လုပ်ခဲ့တယ်။ ဘုရားသခင်ရဲ့ တာဝန်ပေးစေခိုင်းချက်ကို ပြီးမြောက်ဖို့ သက်သက်နဲ့ပဲ သူ ဒုက္ခခံပြီး အဖိုးအခပေးဆပ်ခဲ့တာ၊ သူ့ရဲ့ ကိုယ်ရေးကိုယ်တာ အကျိုးအမြတ်၊ ဆုံးရှုံးမှုတွေကို ဘယ်တုန်းကမှ ထည့်မတွက်ခဲ့ဘူး။ ဒါပေမဲ့ အစကနေ အဆုံးထိ ဘုရားသခင်အပေါ် ကျွန်မ ယုံကြည်မှုက ကိုယ်ပိုင်ပန်းတိုင်ဖြစ်တဲ့ ကောင်းချီးခံစားရဖို့အတွက် ကိုယ်တော့်ကို အသုံးပြုနေခဲ့တာပါပဲ။ ကျွန်မက စစ်မှန်တဲ့ ယုံကြည်သူ လုံးဝ မဟုတ်ခဲ့ပါဘူး။ ကျွန်မက ဘုရားသခင်ကို လှည့်စားပြီး အသုံးချဖို့ ကြိုးစားနေခဲ့တာ။ ကျွန်မရဲ့ သဘာဝက အန္တိခရစ်တစ်ယောက်လိုပဲ ဆိုးယုတ်ပြီး လှည့်ဖြားတတ်တယ်။ ကျွန်မက ဘုရားသခင် ဖော်ထုတ်ထားတဲ့ မယုံကြည်သူနဲ့ အခွင့်ရေးသမားမျိုး အတိအကျပါပဲ။ ကျွန်မရဲ့ လုပ်ရပ်တွေက အရမ်းပုန်ကန်ပြီး ဘုရားသခင်ရဲ့ စိတ်နှလုံးကို အရမ်းနာကျင်စေခဲ့မှန်း မြင်လိုက်ရတော့ နောင်တတွေ၊ ကိုယ့်ကိုယ်ကိုယ် အပြစ်တင်စိတ်တွေနဲ့ ပြည့်သွားတယ်။ အဲဒါနဲ့ ကျွန်မ ဘုရားသခင်ကို ထပ်ပြီး ဆုတောင်းလိုက်တယ်၊ “အို ဘုရားသခင်၊ သမီးမှာ လူ့သဘာဝနဲ့ ဆင်ခြင်တုံတရား အရမ်းကင်းမဲ့ပါတယ်။ ကိုယ်တော့်ကို ယုံကြည်တာ၊ တာဝန်ထမ်းဆောင်တာတွေ အားလုံးက ကိုယ်တော်နဲ့ အပေးအယူလုပ်ဖို့၊ ကိုယ်တော့်ကို လှည့်စားဖို့ ကြိုးစားမှုတွေ ဖြစ်နေခဲ့ပါတယ်။ သမီး ကိုယ်တော့်ကို အရမ်း စိတ်ပျက်စေခဲ့ပါတယ်။ သမီး နောင်တရဖို့ လိုလားနေပါတယ်။ ကိုယ်တော် စီစဉ်ပေးတဲ့ အခြေအနေတွေကို သမီး ကျိုးနွံနာခံပါမယ်။ ကိုယ်တော့်ကို ပုန်ကန်တာ၊ ကိုယ်တော့် စိတ်နှလုံးကို ထိခိုက်နာကျင်အောင် မလုပ်တော့ပါဘူး” လို့ပေါ့။

နောက်ပိုင်းမှာ ဘုရားနှုတ်ကပတ်တော်တချို့ကို ဖတ်ပြီးတော့ အဲဒီထဲမှာ လက်တွေ့လုပ်ဆောင်မှု လမ်းကြောင်းတစ်ခုကို တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ကောင်းချီးများအား လိုက်စားခြင်းကို ရည်မှန်းချက်တစ်ခုအဖြစ် မှတ်ယူခြင်းသည် မည်သည့်ပုံစံဖြင့် မှားယွင်းသနည်း။ ယင်းသည် သမ္မာတရားနှင့် လုံးလုံးဆန့်ကျင်ပြီး လူတို့ကို ကယ်တင်ရန် ဘုရားသခင်၏ ရည်ရွယ်ချက်ဖြင့် ထပ်တူညီခြင်းမရှိ။ ကောင်းချီးခံစားရခြင်းသည် လူတို့လိုက်စားရန်အတွက် သင့်တင့်လျောက်ပတ်သည့် ရည်မှန်းချက်တစ်ခု မဟုတ်သောကြောင့် အဘယ်အရာက သင့်တင့်လျောက်ပတ်သည့် ရည်မှန်းချက်တစ်ခု ဖြစ်သနည်း။ သမ္မာတရားကို လိုက်စားခြင်း၊ စိတ်သဘောထားပြောင်းလဲမှုများကို လိုက်စားခြင်း၊ ဘုရားသခင်၏ စီစဉ်ညွှန်ကြားမှုများဖြင့် အစီအစဉ်များအားလုံးကို ကျိုးနွံနာခံနိုင်ခြင်း၊ ဤအရာတို့သည် လူတို့ လိုက်စားသင့်သည့် ရည်မှန်းချက်များဖြစ်သည်။...သင်သည် ကောင်းချီးခံစားရဖို့ ဆန္ဒကို စွန့်လွှတ်ပြီး သမ္မာတရားအား လိုက်စားခြင်းလမ်းကြောင်းကို လျှောက်သောအခါတွင် သင်၏ ပခုံး၌ ဝန်တစ်ခုပေါ့သွားသည်။ သင်သည် အပျက်သဘောဆောင်နိုင်စွမ်း ရှိဦးမည်လော။ သင် အပျက်သဘောဆောင်သည့် အချိန်များရှိဆဲဖြစ်သော်လည်း သင်က ဤအရာကို သင့်အား ဘောင်ခတ်ခွင့်မပြုဘဲ သင်၏ စိတ်နှလုံးတွင် ဆက်လက်၍ ဆုတောင်းကာ ကြိုးစားသည်။ သင်၏ လိုက်စားမှု ရည်မှန်းချက်ကို ကောင်းချီးခံရခြင်းနှင့် ခရီးပန်းတိုင်တစ်ခုထားရှိခြင်းမှ သမ္မာတရား လိုက်စားခြင်းအဖြစ်သို့ ပြောင်းလဲပြီး ‘သမ္မာတရားကို လိုက်စားခြင်းသည် ဖန်ဆင်းခံတစ်ယောက်၏ တာဝန်ဖြစ်သည်။ ယနေ့တွင် သမ္မာတရားအချို့ကို နားလည်ရန်အတွက် ပိုကောင်းသော အကျိုးတရားမရှိ။ ဤသည်မှာ အားလုံးထဲတွင် အကြီးမြတ်ဆုံးကောင်းချီးဖြစ်သည်။ ဘုရားသခင်က ငါ့အား အလိုမရှိလျှင်ပင်၊ ငါသည် ကောင်းမွန်သော ခရီးပန်းတိုင်မရှိဘဲ ငါ၏ ကောင်းချီးခံစားရဖို့ မျှော်လင့်ချက်များ ကြေမွသွားခဲ့လျှင်ပင် ငါ၏တာဝန်ကို မှန်မှန်ကန်ကန် ထမ်းဆောင်ဦးမည်။ ငါ ထိုသို့လုပ်ဆောင်ရန် ဝတ္တရားရှိသည်။ ငါ၏ တာဝန်ကို သင့်တင့်လျောက်ပတ်စွာ ထမ်းဆောင်ရာတွင် မည်သည့်အကြောင်းပြချက်ကိုမျှ ထိခိုက်ခွင့်ပေးမည် မဟုတ်။ ဘုရားသခင်၏ တာဝန်ပေးစေခိုင်းချက်ကို ငါ ဖြစ်မြောက်အောင်မြင်အောင် လုပ်ဆောင်ရာတွင် ထိခိုက်ခွင့်ပေးမည် မဟုတ်။ ဤသည်မှာ ငါပြုမူနေထိုင်သည့် စည်းမျဉ်းဖြစ်သည်’ ဟူ၍ သင် စဉ်းစားသည်။ ဤတွင် သင်သည် ဇာတိပကတိ၏ ဘောင်ခတ်မှုများကို ကျော်လွန်ပြီးဖြစ်သည်မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်း၌သာလျှင် အသက် ဝင်ရောက်မှု ရှိလေသည်) ဘုရားနှုတ်ကပတ်တော်တွေကို ဖတ်ပြီးနောက်မှာ ဘုရားသခင်ကို ယုံကြည်ဖို့အတွက် သမ္မာတရားနဲ့ စိတ်သဘောထား ပြောင်းလဲမှုကို လိုက်စားသင့်တယ်၊ ပြီးတော့ ဘုရားသခင် ဖန်တီးပေးတဲ့ ပတ်ဝန်းကျင်တွေထဲမှာ သမ္မာတရားကို ရှာဖွေပြီး ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံသင့်တယ်ဆိုတာကို ကျွန်မ နားလည်ခဲ့တယ်။ ကျွန်မတို့ ကောင်းချီးရရှိတာပဲဖြစ်ဖြစ်၊ ဆင်းရဲဒုက္ခ ကြုံရတာပဲဖြစ်ဖြစ် ကိုယ့်တာဝန်ကို ကောင်းကောင်း ဖြည့်ဆည်းရမယ်။ ဒါက ယုံကြည်သူတစ်ယောက် လျှောက်လှမ်းရမယ့် မှန်ကန်တဲ့ လမ်းကြောင်းပါပဲ။ အရင်တုန်းက ကျွန်မစိတ်နှလုံးထဲမှာ ကောင်းချီးရလိုတဲ့ လိုအင်ဆန္ဒတွေ ပြည့်နေခဲ့တယ်။ ကပ်ဘေးကျရောက်တဲ့အခါ အဲဒီကနေ အမြဲ လွတ်မြောက်ချင်ခဲ့တယ်။ ဘုရားသခင်ကို ပုန်ကန်တဲ့ အခြေအနေတစ်ခုမှာ ကျွန်မ ရှင်သန်နေခဲ့ပြီး အဲဒါက အရမ်းကို နာကျင်ပြီး ဆင်းရဲဒုက္ခများခဲ့တယ်။ ဒီနေ့မှာ ကျွန်မ သမ္မာတရားကို နားလည်လာခဲ့ပြီ။ အနာဂတ်မှာ ကောင်းချီးမင်္ဂလာတွေ လက်ခံရရှိတာပဲဖြစ်ဖြစ်၊ မရရှိတာပဲဖြစ်ဖြစ်၊ ကျွန်မ ကိုယ့်တာဝန်ကိုပဲ မြဲမြဲဆုပ်ကိုင်ထားပြီး သမ္မာတရားနဲ့ စိတ်သဘောထား ပြောင်းလဲခြင်းကို ကောင်းကောင်းမွန်မွန် လိုက်စားဖို့ပဲ ဆန္ဒရှိတော့တယ်။ နောက်ပိုင်းမှာ ကျွန်မ အခြေအနေ ပုံမှန်ဖြစ်သွားပြီး တာဝန်ကို ငြိမ်းချမ်းတဲ့ စိတ်နှလုံးနဲ့ ထမ်းဆောင်နိုင်ခဲ့တယ်။ မိသားစု အခက်အခဲတွေ ရှိနေတုန်းပဲ ဆိုပေမဲ့ အဲဒါတွေကို တွေ့ကြုံဖို့ ဘုရားသခင်ကို မှီခိုဖို့ လိုလားခဲ့တယ်။ ဘုရားသခင်ကို ယုတ္တိမရှိတဲ့ တောင်းဆိုမှုတွေ မလုပ်တော့ဘူး၊ ကိုယ့်ရဲ့ အခက်အခဲကနေ ကိုယ်ပိုင်အစွမ်းအစတွေနဲ့ လွတ်မြောက်ဖို့ ကြိုးစားတာတွေကိုလည်း မတွေးတော့ဘူး။ သိတောင်မသိလိုက်ပါဘဲနဲ့ ဘုရားသခင်ရဲ့ လမ်းပြမှုကို ကျွန်မ စပြီး မြင်လာရတယ်။ ကျွန်မယောက်ျား ထောင်ကျနေတဲ့ တစ်နှစ်ကျော်ကာလအတွင်းမှာ သမီးအကြီးမက သူ့ညီမလေးရဲ့ နေ့စဉ်လိုအပ်ချက်တွေနဲ့ စာလေ့လာမှုတွေကို ဂရုစိုက်ပေးခဲ့လို့ ကျွန်မ စိတ်ပူစရာ မလိုခဲ့ဘူး။ လျော်ကြေးကိစ္စနဲ့ ပတ်သက်ရင်တော့ သေဆုံးသူရဲ့ မိသားစုက ကျွန်မတို့ တကယ်မပေးနိုင်မှန်း မြင်ပြီး အဲဒီအမှုကို ဆက်မလိုက်တော့ဘူး။ ဘုရားသခင်က ကျွန်မဘဝရဲ့ အခက်ခဲဆုံးအချိန်ကို ဖြတ်သန်းနိုင်အောင် ဦးဆောင်ပေးရင်း တစ်ချိန်လုံး တိတ်တဆိတ် ကူညီပေးနေခဲ့မှန်း ကျွန်မ တကယ် ခံစားခဲ့ရတယ်။

အဲဒီ တစ်နှစ်ကျော်ကာလမှာ နာကျင်မှုနဲ့ ညှဉ်းပန်းမှုတချို့ကို ဖြတ်သန်းခဲ့ရပေမဲ့ ကျွန်မရဲ့တစ်ကိုယ်ကောင်းဆန်ပြီး ယုတ်ညံ့တဲ့ သဘာဝနဲ့ ကျွန်မရဲ့ ယုံကြည်ခြင်းမှာ လျှောက်လှမ်းခဲ့တဲ့ မှားယွင်းတဲ့ လမ်းကြောင်းကို ကျွန်မ သိရှိလာခဲ့တယ်။ ဘုရားသခင်ရဲ့ ဖြောင့်မတ်တဲ့ စိတ်သဘောထားနဲ့ ပတ်သက်ပြီး မှန်ကန်တဲ့ သဘောပေါက်နားလည်မှုကိုလည်း ရရှိခဲ့တယ်။ ဘုရားသခင် စီစဉ်ညွှန်ကြားပြီး စီစဉ်ပေးတဲ့ အရာအားလုံးက ကောင်းမွန်ပြီး ကျွန်မရဲ့ဘဝအတွက် အကျိုးရှိတယ်ဆိုတာကို ကျွန်မ မြင်ခဲ့ရတယ်။ ဆင်းရဲဒုက္ခကြုံရတာ မကောင်းတဲ့ကိစ္စ မဟုတ်ဘူးဆိုတာ ကျွန်မ တကယ် နားလည်လာခဲ့တယ်။ ဘယ်လို ဒုက္ခမျိုးကို တွေ့ကြုံရပါစေ၊ သမ္မာတရားကို နားလည်နိုင်ပြီး အသက်ကြီးထွားလာနိုင်ရင် အဲဒါက ဘုရားသခင်ရဲ့ ကောင်းချီးကို ရရှိတာပါပဲ။ ဘုရားသခင်ကို ကျေးဇူးတင်ပါတယ်။


၉၁။ ကျွန်တော့်ရဲ့ ပြစ်မှားခြင်းကြောင့် အထင်လွဲမှားခြင်းထဲမှာ ကျွန်တော် မနေတော့ပါ

ဆူထျန်း၊ တရုတ်ပြည်

၂၀၁၈ ခုနှစ် ဩဂုတ်လမှာ ကျွန်တော် အသက် နှစ်ဆယ့်နှစ်နှစ်ပြည့်ခဲ့တယ်။ တရုတ်ကွန်မြူနစ်ပါတီက ခရစ်ယာန်တွေကို အမြဲတမ်း ဖိနှိပ်ဖမ်းဆီးနေတာဆိုတော့ ကျွန်တော်လည်း ဘုရားသခင်ကို ယုံကြည်ဖို့ လွတ်လပ်ပြီး ဒီမိုကရေစီကျတဲ့ နိုင်ငံကို သွားဖို့ စီစဉ်ခဲ့တယ်။ ဒါပေမဲ့ မမျှော်လင့်ဘဲနဲ့၊ လေဆိပ်မှာ ကျွန်တော် အဖမ်းခံလိုက်ရတယ်။ ရဲတွေက အသင်းတော် သတင်းအချက်အလက်တွေကို အတင်းအကျပ် ထုတ်ပြောခိုင်းဖို့အတွက် ကျွန်တော့်ကို မနက် ၆ နာရီကနေ ည ၁၂ နာရီအထိ နေ့တိုင်း ခြေထောက်နှစ်ချောင်း ပူးပြီး မတ်တတ်ရပ်ခိုင်းတယ်။ တစ်ခါရပ်ရင် ခြောက်ရက်၊ ခုနစ်ရက်လောက် ကြာတယ်။ ကျွန်တော် ရပ်ရတာ ကြာလွန်းလို့ ခေါင်းတွေမူး၊ ခြေထောက်တွေလည်း ကိုက်ခဲပြီး ထုံကျင်လာသလို အသက်ရှူပါ မြန်လာတယ်။ ရဲတွေက ကျွန်တော့်ကို ခြိမ်းလည်းခြိမ်းခြောက်တယ်။ “မင်းမပြောရင် မင်းကို ဆွဲထားပြီး ‘ရေခဲမီးလျှံ ဒဏ်ခတ်နည်း’ အရသာကို မြည်းခိုင်းမယ်။ အရင်ဆုံး အပူချိန်မြင့်တဲ့စက်နဲ့ ကင်မယ်၊ ပြီးရင် ရေတွေ အတင်းလောင်းထည့်မယ်၊ အဲဒီလို ထပ်ခါတလဲလဲ လုပ်မယ်။ အဲဒီအချိန်ကျရင် မင်း ပြောချင်ရင်တောင် ပြောနိုင်မှာ မဟုတ်ဘူး” တဲ့။ ရဲတွေရဲ့ နှိပ်စက်ညှဉ်းပန်းတာကို ခံခဲ့ရတဲ့ ညီအစ်ကိုမောင်နှမတွေကို တွေးမိပြီး ကျွန်တော့် ရင်ထဲမှာ အကြောက်တရားက တလိပ်လိပ်တက်လာခဲ့တယ်။ “သူတို့သာ ငါ့ကို နှိပ်စက်ရင် ငါ ခံနိုင်ပါ့မလား” ပေါ့။ ကျွန်တော် စိတ်ထဲကနေ တိတ်တဆိတ် ဆုတောင်းပြီး ခွန်အားနဲ့ ယုံကြည်ခြင်းပေးဖို့ ဘုရားသခင်ကို တောင်းလျှောက်လိုက်တယ်။ ကျွန်တော် ဘာမှမပြောတာကို မြင်တော့ ရဲတွေက ကျွန်တော့်ခေါင်းကို ဖိချပြီး မီးရဲနေတဲ့ ဆေးလိပ်တိုနဲ့ ကျွန်တော့် နှာခေါင်းဝမှာ တေ့ထားတယ်။ မီးခိုးလုံးကြီးတွေနဲ့ အပူချိန်က နှာခေါင်းထဲ ဝင်လာတော့ ကျွန်တော် အသက်မရှူနိုင်အောင် မွန်းသွားတယ်။ ကျွန်တော် မွန်းကျပ်ပြီး သေမလို ခံစားခဲ့ရတယ်။ နှာခေါင်းအောက်က အရေပြားလည်း မီးလောင်သွားပြီး စပ်ခနဲ နာကျင်သွားတယ်။ ပြီးတော့ သူတို့က ကျွန်တော့်လက်မောင်းကို ဆွဲမလိုက်တယ်၊ မီးခြစ်ခြစ်ပြီး ကျွန်တော့်လက်မောင်းကို မီးရှို့တယ်။ ကျွန်တော်လည်း အလိုအလျောက် လက်ကို ရုန်းမိပေမဲ့ ရဲတွေက လှုပ်ခွင့်မပေးဘဲ တင်းတင်းကြပ်ကြပ် ကိုင်ထားတယ်။ စက္ကန့်ဒါဇင်နဲ့ချီ ကျွန်တော့်လက်မောင်းတွေ မီးရှို့ခံခဲ့ရတယ်။ ဝေဒနာက မခံနိုင်အောင်ပါပဲ။ လက်မောင်းအောက်က အရေပြားဆို မီးလောင်ပြီး မည်းတူးသွားတယ်။ နောက်ပိုင်းမှာ ပြည်တည်အနာဖြစ်ပြီး ကြက်ဥလောက်ရှိတဲ့ အမာရွတ်တွေ ကျန်ခဲ့တာပေါ့။ အဲဒီအချိန်မှာ ရဲတွေက ယုတ်မာတဲ့ အပြုံးတွေနဲ့ ကြည့်နေတော့ ကျွန်တော် ဒေါသဖြစ်ပြီး နာကြည်းမိသလို ကြောက်လည်း ကြောက်မိတယ်။ တွေးမိတာက “ဒီနတ်ဆိုးတွေက ဘာမဆို လုပ်နိုင်စွမ်းရှိတယ်။ နောက်ထပ် ငါ့ကို ဘယ်လိုများ နှိပ်စက်ဦးမလဲ မသိဘူး” ပေါ့။ ကျွန်တော် တော်တော်အားနည်းနေပြီး ဒီငရဲလိုနေရာကနေ ဖြစ်နိုင်သမျှ မြန်မြန် ထွက်သွားချင်တယ်။ ဒါပေမဲ့ ကိုယ့်ရဲ့ ယုတ်ညံ့တဲ့ ဖြစ်တည်မှုကို အချိန်ဆွဲဖို့ ယုဒတစ်ယောက်ဖြစ်ပြီး ညီအစ်ကိုမောင်နှမတွေကို ကျွန်တော် သစ္စာဖောက်နိုင်မှာ မဟုတ်တာကို သိနေခဲ့တယ်။ ဒါကြောင့် သေရင်တောင်မှ ဘုရားအိမ်တော်ရဲ့ အကျိုးစီးပွားကို သစ္စာမဖောက်ပါဘူး၊ ဘယ်တော့မှ ယုဒမလုပ်ပါဘူးလို့ သန္နိဋ္ဌာန်ချပြီး စိတ်နှလုံးထဲကနေ ဘုရားသခင်ဆီ ဆုတောင်းလိုက်တယ်။ ရက်နည်းနည်းကြာတော့ ရဲတွေက ကတိခံဝန်ချက်သုံးမျိုးကို လက်မှတ်ထိုးခိုင်းဖို့ ကျွန်တော့်မိသားစုကို ခေါ်လာတယ်။ ထိုးရင် ပြန်လွှတ်ပေးမယ်လို့ ပြောတာပေါ့။ အဆင်းနီသော နဂါးကြီးရဲ့ အထင်အမြင်မှားအောင် လုပ်တာခံခဲ့ရတဲ့ ကျွန်တော့်အဖေက ကျွန်တော်သာ လက်မှတ်မထိုးရင် သားအဖအဖြစ်ကနေ စွန့်လွှတ်မယ်လို့ ပြောတယ်။ ဒါ စာတန်ရဲ့ လှည့်ကွက်မှန်း ကျွန်တော်သိလို့ လက်မှတ်ထိုးဖို့ ငြင်းလိုက်တယ်။ အဲဒီတော့ ရဲက ကျွန်တော့်ကို ခြိမ်းခြောက်ပြန်ရော။ “မင်းကို နောက်ဆုံး တစ်ည အချိန်ပေးမယ်၊ ဒါပေမဲ့ မနက်ဖြန်မှာ လက်မှတ်မထိုးသေးရင် မင်းကို ငါတို့ တစ်နေရာရာ ခေါ်သွားပြီး ကောင်းကောင်း ကိုင်တွယ်မယ်” တဲ့။ ဒါကိုကြားတော့ ကျွန်တော် ကြောက်သွားတယ်။ “သူတို့က ဘာမဆို လုပ်နိုင်စွမ်းရှိတယ်။ အထူးသဖြင့် အနန္တတန်ခိုးရှင် ဘုရားသခင်ကို ယုံကြည်တဲ့သူတွေအပေါ်ဆို ပိုပြီးတော့တောင် ရက်စက်ကြမ်းကြုတ်ကြတာ။ ငါသာ ဆက်ပြီး ငြင်းနေရင် ငါ့ကို ဘယ်လိုများ နှိပ်စက်ဦးမလဲ မသိဘူး” ပေါ့။ သေတာထက်ဆိုးတဲ့ ဒုက္ခကို ခံစားရမယ်ဆိုတဲ့ အတွေးက အရမ်းကြောက်စရာကောင်းတယ်။ ကျွန်တော် တွေးမိတယ်။ “ငါသာ နှိပ်စက်တာကို မခံနိုင်ဘဲ ယုဒဖြစ်သွားရင် ဘယ်လိုလုပ်မလဲ။ အဲဒါဆိုရင် ငါက ဘုရားသခင်ရဲ့ စိတ်သဘောထားကို ပုန်ကန်ပြစ်မှားမိပြီး ကယ်တင်ခံရဖို့ ဘယ်တော့မှ အခွင့်အရေးရမှာ မဟုတ်တော့ဘူး။ ငါ့စိတ်နှလုံးက ဘုရားသခင်ကို သစ္စာမဖောက်ဘဲ အမြော်အမြင်နဲ့ ကတိခံဝန်ချက်သုံးခုကို လက်မှတ်ထိုးလိုက်ရင်ရော ဘုရားသခင်က ငါ့ကို နောက်ထပ် အခွင့်အရေး ပေးမလား” လို့ပေါ့။ နောက်ဆုံးမှာတော့ ကျွန်တော်ဟာ ဇာတိပကတိရဲ့ အားနည်းချက်ကို မကျော်လွှားနိုင်ဘဲ ကတိခံဝန်ချက်သုံးမျိုးကို လက်မှတ်ထိုးလိုက်မိတယ်။ လက်မှတ်ထိုးပြီးသွားတော့ ရဲတွေက ကျွန်တော့်ကို အိမ်ပြန်လွှတ်ပေးလိုက်တယ်။

အိမ်ပြန်ပြီးတဲ့နောက်မှာ ကျွန်တော် စိတ်မသက်မသာ ခံစားရတယ်။ ဉာဏ်ပညာသုံးမယ်လို့ တွေးခဲ့ပေမဲ့ ကျွန်တော်က ကတိခံဝန်ချက်သုံးမျိုးကို လက်မှတ်ထိုးလိုက်မိတာပဲလေ။ ဘုရားရဲ့ အမြင်မှာ ဒါက သစ္စာဖောက်ခြင်းရဲ့ အမှတ်အသားတစ်ခုပဲလေ။ ဘုရားသခင်က ကျွန်တော့်ကို ကယ်တင်ပါဦးမလား။ နောက်ပိုင်းမှာ ကျွန်တော့်အဖေက ကျွန်တော့်ကို အလုပ်လုပ်ဖို့ အပြင်ခေါ်သွားချင်ခဲ့ပြီး ကျွန်တော့်ကို နားချဖို့ ဆွေမျိုးမိတ်ဆွေတွေကိုပါ ခေါ်လာတယ်။ ကျွန်တော် ကိုယ့်ဘာသာ တွေးမိတယ်။ “ငါ ထွက်သွားလို့ မဖြစ်ဘူး။ ငါသာ ထွက်သွားရင် ညီအစ်ကိုမောင်နှမတွေက ငါ့ကို ရှာတွေ့နိုင်မှာ မဟုတ်ဘူး။ အဲဒါဆိုရင် ဘုရားအိမ်တော်ကို ပြန်လာဖို့ ငါ ဘယ်တော့မှ အခွင့်အရေးရတော့မှာ မဟုတ်ဘူး” လို့ပေါ့။ မသိရသေးတဲ့ အဖြေတစ်ခုကို တစ်ယောက်တည်း စောင့်ဆိုင်းရင်း ကျွန်တော်ဟာ လမ်းပျောက်နေတဲ့ ငှက်တစ်ကောင်လို ခံစားခဲ့ရတယ်။ လဝက်အကြာမှာ၊ ညီအစ်ကိုမောင်နှမတွေက ကျွန်တော့်ကို ရှာတွေ့သွားပြီး ကျွန်တော့်တာဝန်တွေကို ထမ်းဆောင်တာနဲ့ပတ်သက်လို့ မိတ်သဟာယပြုပေးကြတယ်။ ဘုရားအိမ်တော်ကို ပြန်လာနိုင်သေးတယ်၊ တာဝန်ထမ်းဆောင်ဖို့ အခွင့်အရေး ရှိသေးတယ်ဆိုတာ မြင်တော့ ကျွန်တော် စိတ်လှုပ်ရှားလွန်းလို့ ငိုတောင်ငိုမိမလိုဖြစ်ပြီး အမြန် ခေါင်းညိတ်သဘောတူလိုက်တယ်။ အဲဒီနောက်ပိုင်း အသင်းတော်က ကျွန်တော့်ကို ဘာတာဝန်ပဲပေးပေး ဖြည့်ဆည်းနိုင်ဖို့ ကျွန်တော် အကောင်းဆုံးလုပ်တယ်။ ဒါပေမဲ့ ကတိခံဝန်ချက်သုံးမျိုး လက်မှတ်ထိုးတဲ့ကိစ္စကို ညီအစ်ကိုမောင်နှမတွေ ဆွေးနွေးကြတာကို ကျွန်တော် ရံဖန်ရံခါ ကြားရတယ်။ သူတို့က ပြောကြတယ်။ “ကတိခံဝန်ချက်သုံးမျိုးကို ငါတို့ လုံးဝ လက်မှတ်ထိုးလို့ မဖြစ်ဘူး။ ကတိခံဝန်ချက်သုံးမျိုးကို လက်မှတ်ထိုးတာက ဘုရားသခင်ကို သစ္စာဖောက်တာပဲ။ ပြီးတော့ အဲဒါက ငါတို့အပေါ် သားရဲရဲ့ တံဆိပ် ရိုက်နှိပ်လိုက်တာပဲ” တဲ့။ ဒီစကားတွေကို ကြားရတိုင်း ကျွန်တော့်ရင်ထဲမှာ နာကျင်ရတယ်။ အထူးသဖြင့် ဒီဘုရားနှုတ်ကပတ်တော်တွေကို ဖတ်မိတဲ့အခါမှာပေါ့။ “သို့ရာတွင် ဆင်းရဲဒုက္ခကြီးစွာ ခံစားရချိန်များတွင် ငါ့အပေါ် စိုးစဉ်းမျှ သစ္စာစောင့်သိမှု မပြသခဲ့သူများအား ငါသည် နောက်ထပ် သနားကြင်နာတော့မည် မဟုတ်ဘဲ ငါ၏ကရုဏာသည် အကန့်အသတ်ရှိကြောင်းကို ငါရှင်းလင်းစေရမည်။ ထို့ပြင် တစ်ချိန်က ငါ့ကို သစ္စာဖောက်ခဲ့သူ မည်သူ့ကိုမျှ ငါနှစ်သက်ခြင်းမရှိ၊ ၎င်းတို့၏မိတ်ဆွေများ၏ အကျိုးအပေါ် သစ္စာဖောက်သူများနှင့် ငါသည် သာ၍ပင် ပတ်သက်ဆက်နွှယ်လိုခြင်း မရှိ။ ထိုသူသည် မည်သူပင်ဖြစ်စေ ဤသည်မှာ ငါ၏စိတ်သဘောထား ဖြစ်သည်။ ငါ၏နှလုံးကို ကြေကွဲစေသူ မည်သူမဆို ငါ့ထံမှ ဒုတိယအကြိမ် သက်ညှာမှု ရလိမ့်မည် မဟုတ်ကြောင်းနှင့် ငါ့အပေါ်သစ္စာရှိနေခဲ့သောသူ မည်သူမဆို ငါ၏နှလုံးသားတွင် ထာဝရ တည်ရှိနေမည် ဖြစ်ကြောင်း သင်တို့ကို ငါပြောကြားရမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားသခင်ရဲ့ စိတ်သဘောထားက ဖြောင့်မတ်တယ်၊ ဘုန်းအာနုဘော်ရှိပြီး ပုန်ကန်ပြစ်မှားတာကို သည်းမခံဘူးဆိုတာနဲ့ ကိုယ်တော့်ကို သစ္စာဖောက်ပြီး ကိုယ်တော့်စိတ်နှလုံးကို နာကျင်စေတဲ့ ဘယ်သူ့ကိုမဆို ဘုရားသခင်က သနားကရုဏာပြတော့မှာ မဟုတ်ဘူး ဆိုတာတွေကို ကျွန်တော် တွေ့ခဲ့ရတယ်။ ကျွန်တော် ကိုယ့်ဘာသာ တွေးမိတယ်။ “ငါက ကတိခံဝန်ချက်သုံးမျိုးကို လက်မှတ်ထိုးပြီး ဘုရားသခင်ကို သစ္စာဖောက်ခဲ့မိပြီ။ ဘုရားသခင်ရဲ့ ဖယ်ရှားရှင်းလင်းတာကို ငါ ခံရပြီးသားဖြစ်ပြီလား။ ငါက အဆုံးထိ ယုံကြည်ရင်တောင်မှ ဘုရားသခင်ရဲ့ ကယ်တင်တာကို ဘယ်တော့မှ မခံရတော့ဘူးလို့ ဆိုလိုတာလား” ပေါ့။ အထူးသဖြင့် ဘုရားအိမ်တော်က ထုတ်တဲ့ အတွေ့အကြုံဆိုင်ရာ သက်သေခံချက် ဗီဒီယိုတွေထဲမှာ ညီအစ်ကိုမောင်နှမတွေက အဖမ်းခံရပြီး နှိပ်စက်မှုအမျိုးမျိုးနဲ့ ရင်ဆိုင်ရတာတောင် သူတို့ရဲ့ သက်သေခံချက်မှာ ခိုင်မာစွာ ရပ်တည်ပြီး ကတိခံဝန်ချက်သုံးမျိုးကို လက်မှတ်ထိုးဖို့ ပြတ်ပြတ်သားသား ငြင်းဆန်ခဲ့ကြတာကို ကျွန်တော် တွေ့ခဲ့ရတယ်။ ဒါပေမဲ့ ကျွန်တော်ကတော့ နှိပ်စက်မခံရအောင်လို့ ကတိခံဝန်ချက်သုံးမျိုးကို လက်မှတ်ထိုးခဲ့တယ်။ ဘုရားသခင်အတွက် သက်သေမခံနိုင်ခဲ့ရုံမကဘူး၊ စာတန် လှောင်ပြောင်ခွင့်ပေးရင်းနဲ့ ရှက်စရာကောင်းတဲ့ အမည်းစက်တစ်ခုကို ချန်ထားရစ်ခဲ့တယ်။ ဘုရားသခင်က ကျွန်တော့်ကို တကယ် စိတ်ပျက်မှာပဲလို့ ကျွန်တော် ခံစားရတယ်။ တွေးမိလေလေ၊ ကျွန်တော် ပိုပြီး အပျက်သဘောဆောင်လာလေပါပဲ။ ကျွန်တော့်ရင်ထဲမှာ ဓားနဲ့ထိုးသလို နာကျင်ရပြီး ကတိခံဝန်ချက်သုံးမျိုးကို လက်မှတ်မထိုးခဲ့ရင် ကောင်းသားလို့ တွေးမိတယ်။ ဒါပေမဲ့ ဖိတ်သွားတဲ့ရေက ပြန်ရုတ်လို့မရတော့သလိုပဲ ပြီးခဲ့တာတွေက ပြီးသွားပါပြီ။ နောက်ပိုင်းမှာ ဘုရားအိမ်တော်က ကတိခံဝန်ချက်သုံးမျိုး လက်မှတ်ထိုးခဲ့တဲ့လူတွေကို စပြီး စုံစမ်းစစ်ဆေးခဲ့တယ်။ ကျွန်တော်လည်း စုံစမ်းစစ်ဆေးတာ ခံခဲ့ရတယ်။ ဘုရားနှုတ်ကပတ်တော်တွေကို ကျွန်တော် တွေးမိတယ်။ “‘ကတိခံဝန်ချက်သုံးမျိုး’ ကို လက်မှတ်ထိုးသူတို့သည် ဗုံးကို ဖောက်ခွဲပြီး မိမိတို့ကိုယ်ကို အစိတ်စိတ်အမွှာမွှာ ဖြစ်စေခဲ့သူများ မဟုတ်လော။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ကတိခံဝန်ချက်သုံးမျိုးကို လက်မှတ်ထိုးပြီး ကိုယ်တော့်ကို သစ္စာဖောက်တဲ့လူတွေကို ဘုရားသခင်က စက်ဆုပ်ရွံရှာတယ်။ ကျွန်တော်က ကတိခံဝန်ချက်သုံးမျိုးကို လက်မှတ်ထိုးခဲ့တာဆိုတော့ ဘုရားသခင်က ကျွန်တော့်ကို အပြစ်စီရင်ပြီး ဖယ်ရှားရှင်းလင်းတာခံရပြီးပြီပဲဖြစ်ရမယ်။ ဆက်ပြီး ကျွန်တော် ရှင်းလင်းတာခံရမှာလား။ နောက်ပိုင်းမှာ အသင်းတော်က ကျွန်တော့်ကို မရှင်းလင်းပစ်ပေမဲ့ ကျွန်တော်က အပျက်သဘောဆောင်တာထဲမှာပဲ နေနေမိတယ်။ အတူတူ တွဲဖက်လုပ်ဆောင်တဲ့ ညီအစ်ကိုမောင်နှမတွေက အတွေ့အကြုံဆိုင်ရာ ဆောင်းပါး‌တွေ ရေးတာ၊ အသက် ဝင်ရောက်မှုအကြောင်းတွေ အချင်းချင်း ဆွေးနွေးကြတာကို မြင်ရတဲ့အခါ ကျွန်တော်က သူတို့နဲ့ မတူဘူး၊ သူတို့အားလုံးက ညီအစ်ကိုမောင်နှမတွေဖြစ်ပြီး သမ္မာတရားကို လိုက်စားဖို့နဲ့ ကယ်တင်ခံရဖို့ အခွင့်အရေး ရှိကြတယ်လို့ ကျွန်တော် ခံစားခဲ့ရတယ်။ ဒါပေမဲ့ ကျွန်တော်ကတော့ မတူဘူးလေ။ ကျွန်တော်က ဘုရားသခင်ကို သစ္စာဖောက်ထားတာ၊ ဘုရားသခင်က ကျွန်တော့်ကို လုံးဝ စက်ဆုပ်ရွံရှာမှာပဲ။ ကျွန်တော်လိုလူမျိုးက သမ္မာတရားကို လိုက်စားဖို့ အရည်အချင်းမရှိဘူး၊ အဆုံးထိ ယုံကြည်ရင်တောင် အားလုံးက အချည်းနှီးပဲဖြစ်မှာဖြစ်ပြီး၊ ကျွန်တော်က အလုပ်လုပ်ပေးတဲ့သူတစ်ယောက်ပဲ ဖြစ်နိုင်တယ်၊ ကယ်တင်ခြင်းနဲ့ ကျွန်တော် ဘာမှမဆိုင်တော့ဘူးလို့ ခံစားရတယ်။ ကျွန်တော်ဟာ အပျက်သဘောဆောင်တဲ့ အခြေအနေထဲမှာ နေခဲ့ပြီး နေ့တိုင်း ပုံမှန်လုပ်ရိုးလုပ်စဉ်အတိုင်းပဲ တာဝန်ထမ်းဆောင်ခဲ့တယ်၊ ကျွန်တော့်ရင်ထဲမှာတော့ ပြောမပြတတ်အောင် နာကျင်ရတယ်။ အဲဒီအချိန်တုန်းက “အကယ်၍ သင်သည် အစေခံသူတစ်ဦး ဖြစ်ပါက” ဆိုတဲ့ ဘုရားနှုတ်ကပတ်တော် ဓမ္မတေးကို ကျွန်တော် ခဏခဏ နားထောင်ဖြစ်တယ်။ ဘုရားသခင်က ကျွန်တော်တို့ကို မေးထားတယ်။ “သင်သည် အမှန်တကယ် အစေခံသူတစ်ဦး ဖြစ်ပါက၊ ဝတ်ကျေတမ်းကျေဆန်မှု သို့မဟုတ် အပျက်သဘောဆောင်ခြင်း တစ်ခုမျှ မပါဘဲ၊ သင်သည် ငါ့ကို သစ္စာရှိရှိ အစေခံမှု ပေးနိုင်သလော။ သင့်ကို ငါ လုံးဝ အသိအမှတ်မပြုသည်ကို သင် တွေ့ရှိပါက၊ သင်သည် ဆက်လက် နေထိုင်ပြီး ငါ့ကို ရာသက်ပန် အစေခံမှု ပေးနိုင်ဦးမည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အလွန်ကြီးလေးသော ပြဿနာတစ်ခု- သစ္စာဖောက်ခြင်း (၂)) ဒီသီချင်းကို ကြားရတိုင်း ကျွန်တော် အရမ်း စိတ်လှုပ်ရှားရတယ်။ ကျွန်တော်က ဖန်ဆင်းခံတစ်ယောက်ဖြစ်ပြီး ဘုရားသခင်ကို ယုံကြည်တာ၊ တာဝန်ထမ်းဆောင်တာက လုံးဝ သဘာဝကျသလို ကျိုးကြောင်းခိုင်လုံမျှတပါတယ်။ ဘုရားသခင်က ကျွန်တော့်ကို မလိုချင်တော့ရင်တောင် ကိုယ်တော့်ကို အဆုံးထိ ယုံကြည်နေဦးမှာပါ။ တာဝန်ထမ်းဆောင်ဖို့ ကျွန်တော့်မှာ နောက်ထပ် တစ်ရက် အချိန်ရနေသရွေ့ ကျွန်တော့်တာဝန်ကို ဖြည့်ဆည်းဖို့ အကောင်းဆုံး လုပ်ဆောင်ရမှာပါ။

တစ်နေ့မှာ ကျွန်တော့်အခြေအနေကို လုံးဝ ကွက်တိ ဖြေရှင်းပေးတဲ့ ဘုရားနှုတ်ကပတ်တော်တစ်ပိုဒ်ကို ကျွန်တော် အမှတ်မထင် တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “စိတ်မချမ်းမြေ့ခြင်းနှင့်ဆိုင်သည့် စိတ်ခံစားမှုထဲသို့ လူတို့ ကျဆင်းကြခြင်းအတွက် အခြားသော အကြောင်းတရားတစ်ခုလည်း ရှိ၏။ ယင်းမှာ ၎င်းတို့ အသက်အရွယ် ရမလာမီ၊ သို့မဟုတ် လူကြီးများအဖြစ်သို့ ၎င်းတို့ အရွယ်ရောက်ပြီးနောက်တွင် လူတို့အပေါ် ဖြစ်ပျက်သည့် အချို့သော အမှုကိစ္စတစ်စုံတစ်ရာဖြစ်သည့် ပြစ်မှားမှုအချို့ကို ကျူးလွန်မိကြခြင်း၊ သို့မဟုတ် ရူးနှမ်းသော အရာများ၊ မိုက်မဲသော အရာများနှင့် မသိနားမလည်သော အရာများ အချို့ကို လုပ်ဆောင်မိကြခြင်း ဖြစ်သည်။ ၎င်းတို့ လုပ်ဆောင်မိပြီးဖြစ်သည့် ဤပြစ်မှားမှုများကြောင့်၊ ဤရူးနှမ်းပြီး မသိနားမလည်သော အရာများကြောင့် စိတ်မချမ်းမြေ့ခြင်းထဲသို့ ၎င်းတို့ ကျဆင်းကြသည်။ ဤစိတ်မချမ်းမြေ့ခြင်းမျိုးသည် မိမိကိုယ်ကို ရှုတ်ချခြင်းတစ်ခုဖြစ်ပြီး ၎င်းတို့ မည်သည့် လူစားမျိုးဖြစ်သည်ကို စိစစ်သတ်မှတ်ခြင်းမျိုးလည်း ဖြစ်သည်။...လူအချို့သည် တစ်ခါတစ်ရံ ၎င်းတို့၏ စိတ်မချမ်းမြေ့သည် စိတ်ခံစားချက်ကို လက်လွှတ်နိုင်ကြပြီး နောက်ချန်ထားရစ်နိုင်ကြသည်။ ၎င်းတို့သည် မိမိတို့၏ ရိုးသားစစ်မှန်မှုနှင့် မိမိတို့ စုစည်းနိုင်သည့် အားအင်ရှိသမျှကို ယူပြီး မိမိတို့အလုပ်၊ မိမိတို့၏ ဝတ္တရားများနှင့် တာဝန်များကို ထမ်းဆောင်ရာတွင် အသုံးပြုကြပြီး သမ္မာတရားကို လိုက်စားခြင်းနှင့် ဘုရားနှုတ်ကပတ်တော်များ ချင့်ချိန်စဉ်းစားရာတွင် စိတ်နှင့်နှလုံးကိုပင် အကြွင်းမဲ့ ထားရှိနိုင်ကြကာ ဘုရားနှုတ်ကပတ်တော်များထဲသို့ မိမိတို့ အားထုတ်မှုများကို စိုက်ထုတ်ကြသည်။ သို့သော် ထူးခြားသည့် အနေအထား၊ သို့မဟုတ် အခြေအနေ အစပြုလာသည့်အခိုက်တွင် စိတ်မချမ်းမြေ့သည် စိတ်ခံစားမှုက ၎င်းတို့ကို တစ်ဖန် ထိန်းချုပ်ပြီး မိမိတို့ စိတ်နှလုံးနက်နက်တွင် စွပ်စွဲခြင်း တစ်ဖန်ခံစားရစေသည်။ ၎င်းတို့က ‘ယခင်က ထိုအရာကို သင် လုပ်ဆောင်ခဲ့ပြီး သင်သည် ထိုလူစားမျိုး ဖြစ်သည်။ ကယ်တင်ခြင်းကို သင် ရရှိနိုင်ပါသလား။ သမ္မာတရားကို လက်တွေ့လုပ်ဆောင်ရာတွင် အဓိပ္ပာယ်တစ်ခုတလေ ရှိပါသလား။ သင် လုပ်ဆောင်မိပြီး ဖြစ်သည့်အရာအပေါ် ဘုရားသခင် မည်သည့်အရာကို တွေးပါသနည်း။ သင် လုပ်ဆောင်မိသည့်အတွက် ဘုရားသခင်က သင့်ကို ခွင့်လွှတ်လိမ့်မည်လား။ ယခုတွင် ဤသို့ အဖိုးအခပေးဆပ်ခြင်းသည် ထိုပြစ်မှားမှုအတွက် ထေမိစေနိုင်ပါသလား’ဟု မိမိတို့ဘာသာ တွေးကြသည်။ ၎င်းတို့သည် မိမိတို့ကိုယ်ကို မကြာခဏ အပြစ်ဖော်ဆုံးမကြပြီး စိတ်ထဲတွင် စွပ်စွဲခြင်းခံစားရကြသကဲ့သို့ မေးခွန်းများဖြင့် မိမိတို့ကိုယ်ကို အမြဲ သံသယထားနေကြသည်၊ အမြဲ ဖိစစ်နေကြလေသည်။ ၎င်းတို့သည် ဤစိတ်မချမ်းမြေ့သည့် ခံစားချက်များကို လုံးဝ နောက်ချန်မထားနိုင်၊ သို့မဟုတ် မစွန့်ပယ်နိုင်ကြသကဲ့သို့ ၎င်းတို့ လုပ်ဆောင်မိပြီးဖြစ်သည့် ရှက်ဖွယ်သော အရာနှင့်ပတ်သက်၍ မစဲသော စိုးရိမ်ပူပန်မှု ခံစားချက်တစ်ခု ခံစားကြရသည်။ ထို့ကြောင့် ဘုရားသခင်ကို နှစ်များစွာ ယုံကြည်ပြီးဖြစ်လင့်ကစား ဘုရားသခင် ပြောဆိုပြီးသည့် အရာတစ်ခုတလေကို ၎င်းတို့ လုံးဝ နားမထောင်ဖူးသကဲ့သို့ နားမလည်ခဲ့သည့်အလား ဖြစ်လေသည်။ ထိုအရာမှာ ၎င်းတို့အနေဖြင့် ကယ်တင်ခြင်း ရရှိခြင်းသည် ၎င်းတို့နှင့် ပတ်သက်မှုတစ်ခုတလေ ရှိမရှိ၊ ၎င်းတို့ လွတ်ငြိမ်းခွင့်ပေးခံရပြီး ရွေးနုတ်ခံရနိုင်ခြင်း ရှိမရှိ၊ သို့မဟုတ် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်းနှင့် ကယ်တင်ခြင်းတို့ကို ရရှိရန် ၎င်းတို့ အရည်အချင်း ပြည့်မီခြင်းရှိမရှိဆိုသည်ကို ၎င်းတို့ မသိကြသည့်အလား ဖြစ်သည်။ ဤအရာအားလုံးကို ၎င်းတို့ မသိကြချေ။ မည်သည့် အဖြေကိုမျှ ၎င်းတို့ မရရှိသောကြောင့်၊ ပြီးလျှင် တိကျမှန်ကန်သည့် မည်သည့် ထင်မြင်ချက်တစ်ခုမျှ ၎င်းတို့ မရရှိကြသောကြောင့် စိတ်ထဲတွင် စဉ်ဆက်မပြတ် ၎င်းတို့ စိတ်မချမ်းမြေ့ဖြစ်ကြသည်။ ၎င်းတို့၏ အတွင်းကျကျ စိတ်နှလုံးတွင် ၎င်းတို့ လုပ်ဆောင်ခဲ့သည့်အရာကို အဖန်ဖန် ၎င်းတို့ အမှတ်ရကြသည်။ အားလုံး အစပြုခဲ့ပုံနှင့် အဆုံးသတ်ခဲ့ပုံကို သတိရလျက်၊ အစမှအဆုံးထိ အားလုံးကို သတိရလျက် မိမိတို့ စိတ်တွင် ထိုအရာကို အဖန်အဖန် ပြန်တွေးမိကြသည်။ ထိုအရာကို ၎င်းတို့ မည်သို့ပင် ပြန်လည်သတိရသည်ဖြစ်စေ ၎င်းတို့ အပြစ်ရှိသည်ဟု အမြဲ ခံစားရသောကြောင့် နှစ်ချီကြာ ဤကိစ္စနှင့်ပတ်သက်၍ ၎င်းတို့ စဉ်ဆက်မပြတ် စိတ်မချမ်းမြေ့ခြင်းခံစားကြရသည်။ မိမိတို့တာဝန်ကို ၎င်းတို့ ထမ်းဆောင်သည့် အချိန်တွင်ပင်၊ အလုပ်တစ်ခုခုကို ၎င်းတို့ ကြီးကြပ်သည့်အချိန်တွင်ပင် ကယ်တင်ခံရမည့် မျှော်လင့်ချက် မရှိသကဲ့သို့ ၎င်းတို့ ခံစားကြရဆဲ ဖြစ်သည်။ ထို့ကြောင့် ၎င်းတို့သည် သမ္မာတရား လိုက်စားခြင်းကို မည်သည့်အခါတွင်မျှ အတိအလင်း ရင်ဆိုင်ခြင်း မရှိကြသကဲ့သို့ ထိုအရာကို အမှန်ကန်ဆုံးနှင့် အရေးအကြီးဆုံးသော အရာတစ်ခုအဖြစ် မှတ်ယူခြင်း မရှိကြချေ။ ၎င်းတို့ ပြုလုပ်မိပြီးဖြစ်သည့် အမှား၊ သို့မဟုတ် အတိတ်ကာလက ၎င်းတို့ လုပ်ဆောင်ပြီးသည့် အရာကို လူအများစုက ဆိုးဝါးစွာ ထင်မြင်ခဲ့ကြကြောင်း၊ သို့မဟုတ် လူတို့၏ ရှုတ်ချခြင်းနှင့် စက်ဆုပ်ခြင်းကို ၎င်းတို့ ခံရနိုင်ကြောင်း၊ သို့မဟုတ် ဘုရားသခင်၏ ရှုတ်ချခြင်းကိုပင် ခံရနိုင်ကြောင်း ၎င်းတို့ ယုံကြည်ကြလေသည်။ ဘုရားသခင်၏ အမှုတော် မည်သည့်အဆင့်တွင် ရှိသည်ဖြစ်စေ၊ သို့မဟုတ် မိန့်မြွက်ချက် မည်မျှ သူပြုလုပ်ပြီးသည်ဖြစ်စေ သမ္မာတရား လိုက်စားခြင်း ကိစ္စရပ်ကို မှန်ကန်သည့် နည်းလမ်းဖြင့် ၎င်းတို့ လုံးဝ ရင်ဆိုင်ခြင်း မရှိကြချေ။ ဤသည်မှာ အဘယ်ကြောင့်နည်း။ ၎င်းတို့သည် မိမိတို့၏ စိတ်မချမ်းမြေ့ခြင်းကို နောက်ချန်ထားရန် သတ္တိ မရှိကြ။ ဤသည်မှာ ဤအရာများကို တွေ့ကြုံရခြင်းမှ ဤလူစားမျိုးက ကောက်ချက်ဆွဲသည့် နောက်ဆုံး ကောက်ချက်ဖြစ်ပြီး မှန်ကန်သည့် ကောက်ချက်ကို ၎င်းတို့ မဆွဲကြသောကြောင့် မိမိတို့၏ စိတ်မချမ်းမြေ့ခြင်းကို ၎င်းတို့ နောက်ချန်ထားရစ်နိုင်စွမ်း ရှိကြချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားသခင်က ကျွန်တော့်ရဲ့ အခြေအနေ အတိအကျကို ဖော်ပြခဲ့တယ်။ ကတိခံဝန်ချက်သုံးမျိုးကို လက်မှတ်ထိုးပြီးကတည်းက အဲဒီကိစ္စက ကျွန်တော့်ရင်ထဲက ဆူးတစ်ချောင်းလို ဖြစ်နေပြီး ကျွန်တော် ခဏခဏ ကြေကွဲဝမ်းနည်းပြီး စိတ်ဆင်းရဲရတယ်။ “ငါက ကတိခံဝန်ချက်သုံးမျိုးကို လက်မှတ်ထိုးပြီးပြီ၊ သားရဲရဲ့ တံဆိပ် ခတ်နှိပ်ခံထားရပြီဆိုတော့ ငါလိုလူတစ်ယောက်ကို ဘုရားသခင်က ကယ်တင်ပါဦးမလား။ ဘုရားသခင်က သူ့အတွက် သက်သေခံနိုင်တဲ့ လူတွေကို လိုချင်တာ၊ ဒါပေမဲ့ ငါက ဘုရားသခင်အတွက် သက်သေမခံခဲ့တဲ့အပြင် ကတိခံဝန်ချက်သုံးမျိုးကိုတောင် လက်မှတ်ထိုးပြီး ဘုရားသခင်ကို သစ္စာဖောက်ခဲ့တယ်၊ ရှက်စရာကောင်းတဲ့ အမှတ်အသား ဖြစ်လာခဲ့တယ်။ ဘုရားသခင်က ငါ့ကို ဖယ်ရှားရှင်းလင်းလိုက်ပြီလား” လို့ ကိုယ့်ကိုယ်ကိုယ် မေးခဲ့တာ တစ်ခါမကတော့ပါဘူး။ ဒီလိုတွေးမိတိုင်း ကျွန်တော့်နှလုံးသားက ဓားနဲ့ထိုးခွဲခံရသလို နာကျင်ရတယ်။ ကျွန်တော့်ဆုတောင်းချက်တွေမှာ ဘာပြောရမှန်းတောင် မသိတော့ဘူး။ အသင်းတော်က ကျွန်တော့်ကို တာဝန်ထမ်းဆောင်ဖို့ အခွင့်အရေး ပေးနေတုန်းပဲဖြစ်ပြီး ကျွန်တော် အရမ်းကျေးဇူးတင်မိသလို တတ်နိုင်သမျှ အကောင်းဆုံး ပူးပေါင်းဆောင်ရွက်ချင်ပေမဲ့ ကျွန်တော့်ရဲ့ စိုးရိမ်ပူပန်မှုက ဒီအတိုင်း ပျောက်မသွားဘူး။ ကတိခံဝန်ချက်သုံးမျိုး လက်မှတ်ထိုးခဲ့တဲ့ လူတွေအကြောင်း ညီအစ်ကိုမောင်နှမတွေ ဆွေးနွေးကြတာကို ကြားရတိုင်း ကျွန်တော့်ရင်ထဲမှာ တဆစ်ဆစ် နာကျင်ရတယ်။ အဖမ်းခံရပြီးနောက်မှာ သူတို့ရဲ့ သက်သေခံချက်မှာ ခိုင်မာစွာ ရပ်တည်ခဲ့တဲ့ ညီအစ်ကိုမောင်နှမတွေရဲ့ အတွေ့အကြုံတွေကို မြင်ရတာက ကျွန်တော့်ရင်ကို ပိုလို့တောင် နာကျင်စေတယ်။ ဒီလူတွေဟာ ဘုရားသခင် အသိအမှတ်ပြုတဲ့လူတွေပဲ၊ ဒါပေမဲ့ ငါကတော့ ကိုယ်တော်ရဲ့ ကယ်တင်ခြင်းနဲ့ မထိုက်တန်အောင် ကတိခံဝန်ချက်သုံးမျိုးကို လက်မှတ်ထိုးပြီး ဘုရားသခင်ကို သစ္စာဖောက်ခဲ့တယ်လို့ ကျွန်တော် တွေးမိတယ်။ ကတိခံဝန်ချက်သုံးမျိုးကို လက်မှတ်ထိုးလိုက်မိတဲ့ အရိပ်မည်းကို ကျွန်တော် မခွာချနိုင်တာကြောင့် အပျက်သဘောဆောင်တဲ့ အခြေအနေထဲမှာပဲ ခဏခဏ နေနေမိတယ်။ သမ္မာတရားကို လိုက်စားဖို့၊ အသက် ဝင်ရောက်မှု ရှိဖို့အတွက် ဘာစိတ်အားထက်သန်မှုမှ မရှိတော့ဘူး။ ကျွန်တော်ဟာ ဝိညာဉ်မရှိတဲ့ ခန္ဓာကိုယ်ခွံတစ်ခုလို ခံစားရပြီး နေ့တိုင်း အလုပ်ပြီးဖို့လောက်ပဲ သိတော့တယ်။ ကိစ္စတွေကို ကောင်းကောင်းလုပ်မှပဲ ကျွန်တော့်ရဲ့ ပြစ်မှားခြင်းတွေအတွက် အပြစ်ဖြေနိုင်မယ်၊ ဒါမှပဲ ကျွန်တော့်စိတ်နှလုံးက သက်သာရာ နည်းနည်းရမယ်လို့ ထင်မိတယ်။ ဘုရားနှုတ်ကပတ်တော်တွေကို ဆင်ခြင်သုံးသပ်ရင်းနဲ့ ဘုရားသခင်က သမ္မာတရားကို လိုက်စားဖို့ ကျွန်တော့်အခွင့်အရေးကို ရုပ်သိမ်းမသွားဘူးဆိုတာ ကျွန်တော် သဘောပေါက်လိုက်တယ်။ ခေါင်းဆောင်တာဝန်ကို ထမ်းဆောင်ဖို့ လေ့ကျင့်ပေးတာမျိုးတောင် ကိုယ်တော်က ခွင့်ပြုထားသေးတာလေ။ အကယ်၍သာ ဘုရားသခင်က ကျွန်တော့်ကို ဖယ်ရှားရှင်းလင်းလိုက်မယ်ဆိုရင် တာဝန်ထမ်းဆောင်ဖို့ ကျွန်တော် ဘယ်လိုလုပ် အခွင့်အရေး ရှိပါ့မလဲ။ ဒီအခြေအနေမှာ ဘုရားနှုတ်ကပတ်တော်ရဲ့ ရေလောင်းပေးမှုနဲ့ ထောက်ပံ့မှုကို မွေ့လျော်ခံစားဖို့ဆိုတာကိုလည်း မပြောနဲ့တော့။ ဒါပေမဲ့ ကျွန်တော်က ဘုရားသခင်ကို ဆက်တိုက် အထင်လွဲပြီး အပျက်သဘောဆောင်မှုထဲမှာ နေရင်း အချိန်တွေ အများကြီး ဖြုန်းတီးခဲ့မိတယ်။ ဒီလိုသာ ဆက်ပြီး အပျက်သဘောဆောင်နေမယ်ဆိုရင် ဘုရားသခင်က ကျွန်တော့်ကို ဖယ်ရှားရှင်းလင်းတာ မဟုတ်ဘဲ သမ္မာတရားကို မလိုက်စားတဲ့ ကျွန်တော်ကိုယ်တိုင်က ကိုယ့်ကိုယ်ကိုယ် ဖျက်ဆီးလိုက်တာ ဖြစ်သွားလိမ့်မယ်။ ဒီအပျက်သဘောဆောင်တဲ့ အခြေအနေကနေ ထွက်မြောက်ဖို့ ကျွန်တော် ကိုယ့်ကိုယ်ကိုယ် သေချာ ပြန်လည်သုံးသပ်ပြီး သမ္မာတရားကို ရှာဖွေရမယ်။

နောက်ပိုင်းမှာ ပြဿနာရဲ့ အရင်းအမြစ်ကို ရှာတွေ့ဖို့ ကူညီပေးတဲ့ ဘုရားနှုတ်ကပတ်တော် တစ်ပိုဒ်ကို ကျွန်တော် တွေ့လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) ဘုရားသခင်က ကျွန်တော့်ရဲ့ စစ်မှန်တဲ့ အခြေအနေကို ဖော်ထုတ်ခဲ့တယ်။ ကောင်းချီးတွေအတွက် ကျွန်တော့် လိုအင်ဆန္ဒတွေ တစ်စစီပြိုကွဲသွားလို့ ကျွန်တော် အရမ်းအပျက်သဘောဆောင်ခဲ့တာပါ။ ဘုရားသခင်ကို တွေ့ပြီးတဲ့နောက်မှာ၊ သူ့အတွက် ကိုယ့်ကိုယ်ကိုယ် အသုံးခံဖို့ စိတ်ထက်သတ်ခဲ့ပြီး၊ ဒီလိုသာ ဆက်ပြီး လိုက်စားသွားရင် နိုင်ငံတော်ထဲဝင်ပြီး ကောင်းကင်နိုင်ငံတော်ရဲ့ ကောင်းချီးတွေကို သေချာပေါက် ခံစားရမယ်လို့ တွေးရင်း အထက်တန်းကျောင်းပြီးတာနဲ့ အချိန်ပြည့် တာဝန်ထမ်းဆောင်ခဲ့တယ်။ ကျွန်တော် အဖမ်းခံရပြီး နှိပ်စက်ခံရမှာကြောက်လို့ ကတိခံဝန်ချက်သုံးမျိုးကို လက်မှတ်ထိုးလိုက်တဲ့အချိန်မှာ ကောင်းချီးရဖို့ မျှော်လင့်ချက် မရှိတော့ဘူးလို့ ခံစားလိုက်ရပြီး ဘုရားသခင်အပေါ် ကျွန်တော့်ရဲ့ သံသယတွေ၊ အထင်လွဲတာတွေ အကုန်လုံး ပေါ်လာတော့တာပဲ။ “ကတိခံဝန်ချက်သုံးမျိုးကို လက်မှတ်ထိုးပြီးတဲ့နောက်မှာ ဘုရားသခင်က ငါ့ကို ခွင့်လွှတ်နိုင်ပါ့ဦးမလား။ ဘုရားသခင်က ငါ့ကို မကယ်တင်ရင် ငါ့မှာ ကောင်းချီးရဖို့ မျှော်လင့်ချက် ရှိသေးရဲ့လား။ ကောင်းချီးရဖို့ မျှော်လင့်ချက်မရှိရင် အဆုံးထိ ယုံကြည်နေလို့ ဘာထူးမှာလဲ” လို့ ကျွန်တော် တွေးမိတယ်။ ကျွန်တော့် စိတ်ထဲမှာ တော်တော်ကို အပျက်သဘောဆောင်သွားတယ်။ အထူးသဖြင့် နောက်ပိုင်းမှာ ခေါင်းဆောင်တွေက ကျွန်တော် ကတိခံဝန်ချက်သုံးမျိုး လက်မှတ်ထိုးတဲ့ကိစ္စကို စစ်ဆေးတဲ့အခါ အသင်းတော်က ကျွန်တော့်ကို အချိန်မရွေး ရှင်းလင်းပစ်နိုင်တယ်ဆိုတဲ့ သံသယတွေ ဝင်လာတယ်။ ဘုရားနှုတ်ကပတ်တော်ရဲ့ ထောက်ပံ့မှုကို ခံစားရပြီး တာဝန်ထမ်းဆောင်နိုင်သေးပေမဲ့ ဖယ်ရှားရှင်းလင်းခံရမဲ့ ကံကြမ္မာကနေ မလွတ်မြောက်နိုင်ဘူးလို့ ကျွန်တော် ခံစားခဲ့ရတယ်။ ကောင်းချီးရဖို့ မျှော်လင့်ချက် မရှိတော့ဘူးလို့ တွေးမိပြီး ကျွန်တော့် စိတ်နှလုံးကို ကျောက်တုံးကြီးက ဖိချေလိုက်သလိုမျိုး ခံစားခဲ့ရတယ်။ ကျွန်တော့် ဝိညာဉ် ဆုံးရှုံးသွားသလို ခံစားခဲ့ရတယ်။ အပျက်သဘော၊ နာကျင်မှုတွေနဲ့ ကျွန်တော် မကြာမကြာ ဖုံးလွှမ်းသွားပြီး သမ္မာတရားကို လိုက်စားဖို့၊ အသက် ဝင်ရောက်မှု ရှိဖို့ အင်အားမရှိတော့ဘူး။ ကျွန်တော့်ရဲ့ ကောင်းချီးရလိုတဲ့ စိတ်ဆန္ဒက အရမ်းပြင်းပြနေတာကို ကျွန်တော် တွေ့လိုက်ရတယ်။ ဒီနှစ်တွေတစ်လျှောက် ကျွန်တော် လုပ်ခဲ့တဲ့ အသုံးခံတာတွေ၊ စွန့်လွှတ်အနစ်နာခံတာတွေက ဘုရားသခင်ကို ကျေနပ်စေဖို့ မဟုတ်ဘဲ ကိုယ်တော်နဲ့ အလဲအလှယ်လုပ်ဖို့ ကြိုးစားနေတာတွေပါပဲ။ တစ်ခုခု ရစရာရှိတဲ့အခါ ကိုယ့်တာဝန်တွေကို ထမ်းဆောင်ရာမှာ ကျွန်တော် တကယ် တက်ကြွပေမဲ့ ကောင်းချီးတွေ မရနိုင်ခဲ့တဲ့အခါ၊ ကျွန်တော် အလွန်အကျွံ အပျက်သဘောဆောင်လာခဲ့တယ်။ ကျွန်တော့်ရဲ့ လိုက်စားမှုနဲ့ မယုံကြည်သူတွေရဲ့ လိုက်စားမှုက ဘာကွာခြားလို့လဲ။ ကျွန်တော်က မြေမှုန့်လောက်တောင် တန်ဖိုးမရှိတဲ့ ဖန်ဆင်းခံတစ်ယောက်ပေမဲ့၊ ဘုရားအိမ်တော်ကို လာပြီး တာဝန်ထမ်းဆောင်နိုင်တယ်၊ ဘုရားသခင် ဖော်ပြတဲ့ သမ္မာတရားအားလုံးကို မွေ့လျော်ခံစားနိုင်တယ်။ ဘုရားသခင်ဆီကနေ ကျွန်တော် အများကြီး လက်ခံရရှိပြီးပါပြီ။ ဒါပေမဲ့ ဘုရားသခင် ပေးထားသမျှအတွက် ကျွန်တော် လုံးဝ ကျေးဇူးမတင်ခဲ့ဘူး။ ကောင်းကင်နိုင်ငံတော်ရဲ့ ကောင်းချီးတွေကိုတောင် အရှက်မရှိဘဲ ဘုရားသခင်ဆီကနေ တောင်းဆိုခဲ့ပြီး၊ ကောင်းချီးမရနိုင်ခဲ့ရင် အပျက်သဘောဆောင်လာပြီး အတိုက်အခံလုပ်လာတယ်။ ကျွန်တော့်မှာ လူ့သဘာဝ တကယ် မရှိပါဘူး။ ဒါကို သဘောပေါက်လိုက်တော့ ကျွန်တော် တော်တော်လေး နောင်တရမိတယ်။ ဒါနဲ့ ကောင်းချီးတွေအတွက် ကျွန်တော့်ရဲ့ လိုအင်ဆန္ဒတွေကို စွန့်လွှတ်ပြီး နောင်တရဖို့ လိုလားရင်းနဲ့ ဘုရားသခင်ဆီ ကျွန်တော် ဆုတောင်းလိုက်တယ်။

အဲဒီနောက်မှာ ဘုရားနှုတ်ကပတ်တော် နှစ်ပိုဒ်ကို ထပ်ဖတ်ပြီးတော့ ကိုယ်တော့်ရဲ့ ရည်ရွယ်ချက်ကို ပိုရှင်းရှင်းလင်းလင်း နားလည်သွားတယ်။ အနန္တတန်ခိုးရှင် ဘုရားသခင် ပြောသည်မှာ “လူအများစုသည် ပြစ်မှားခြင်းအချို့ရှိကြပြီး နာမည်အချို့ပျက်ကြလေသည်။ ဥပမာ လူအချို့သည် ဘုရားသခင်ကို အာခံပြီး ပြစ်မှားစော်ကားသောအရာများကို ပြောဆိုကြပြီးဖြစ်သည်။ လူအချို့သည် ဘုရားသခင်၏ စေခိုင်းချက်ကို ငြင်းဆန်ခဲ့ကြပြီး ၎င်းတို့တာဝန်ကို မထမ်းဆောင်ကြဘဲ ဘုရားသခင်၏ ပစ်ပယ်ခြင်းကို ခံရပြီးဖြစ်သည်။ လူအချို့သည် စုံစမ်းသွေးဆောင်ခြင်းနှင့် ရင်ဆိုင်ခဲ့ရသည့်အခါ ဘုရားသခင်ကို သစ္စာဖောက်ခဲ့ကြသည်။ လူအချို့သည် အဖမ်းခံရသည့်အခါတွင် ‘စာသုံးစောင်’ကို လက်မှတ်ထိုးခြင်းအားဖြင့် ဘုရားသခင်ကို သစ္စာဖောက်ခဲ့ကြသည်။ အချို့မှာ လှူဖွယ်ပစ္စည်းများကို ခိုးယူခဲ့ကြသည်။ အချို့မှာ လှူဖွယ်ပစ္စည်းများကို ဖြုန်းတီးခဲ့ကြသည်။ အချို့မှာ အသင်းတော်အသက်တာကို မကြာခဏ နှောင့်ယှက်ခဲ့ပြီး ဘုရားသခင် ရွေးချယ်ထားသော လူများကို ထိခိုက်နစ်နာစေကြသည်။ အချို့မှာ အုပ်စုများဖွဲ့ပြီး အခြားလူများကို ကြမ်းတမ်းစွာ ကိုင်တွယ်ကြကာ အသင်းတော်ကို ကမောက်ကမဖြစ်အောင် လုပ်ခဲ့ကြသည်။ အချို့မှာ အယူအဆများနှင့် သေခြင်းကို ဖြန့်ကြပြီး ညီအစ်ကိုမောင်နှမများကို နစ်နာစေခဲ့ကြသည်။ အချို့မှာ မကောင်းသောမေထုန်နှင့် လူတကာနှင့် မေထုန်မှီဝဲကြကာ ဆိုးဝါးသော ဩဇာလွှမ်းမိုးမှုတစ်ခု ဖြစ်နေခဲ့သည်။ လူတိုင်းက ပြစ်မှားမှုများနှင့် စွန်းထင်းမှုများရှိသည်ဟု ဆိုရန် လုံလောက်သည်။ သို့တိုင်အောင် လူအချို့သည် သမ္မာတရားကို လက်ခံနိုင်ပြီး နောင်တရနိုင်သည်။ အခြားလူများက သမ္မာတရားကို လက်မခံနိုင်ဘဲ နောင်တရမည့်အစား သေသာသေလိုက်ကြမည်ဖြစ်သည်။ ထို့ကြောင့် လူတို့ကို ၎င်းတို့၏ သဘာဝ အနှစ်သာရနှင့် ၎င်းတို့၏ တစ်သမတ်တည်းဖြစ်သော အပြုအမူတို့နှင့်အညီ ဆက်ဆံသင့်သည်။ နောင်တရနိုင်သောသူတို့သည် ဘုရားသခင်ကို အမှန်တကယ် ယုံကြည်သောသူများ ဖြစ်သည်။ သို့ရာတွင် အမှန်တကယ်ကို နောင်တမရနိုင်သူများအတွက်မူ ရှင်းလင်းပစ်ပြီး နှင်ထုတ်သင့်သည့်သူများကို ရှင်းလင်းပစ်သင့်ပြီး နှင်ထုတ်လိမ့်မည်။...လူအသီးသီးကို ဘုရားသခင်၏ ကိုင်တွယ်ခြင်းသည် ထိုအချိန်က ထိုလူ၏ အခြေအနေများနှင့် နောက်ခံအခြေအနေတို့နှင့်ပတ်သက်သော တကယ့်အခြေအနေများတွင် အခြေခံထားသည့်အပြင် ထိုသူ၏ လုပ်ရပ်များနှင့် အပြုအမူ၊ ပြီးလျှင် ၎င်း၏ သဘာဝ အနှစ်သာရတို့တွင်လည်း အခြေခံထားသည်။ ဘုရားသခင်သည် မည်သူ့ကိုမျှ ဘယ်သောအခါမျှ မတရားသဖြင့် ဆက်ဆံလိမ့်မည်မဟုတ်။ ဤသည်မှာ ဘုရားသခင်၏ ဖြောင့်မတ်ခြင်းတရား၏ ဘက်တစ်ဖက် ဖြစ်သည်။ ဥပမာအားဖြင့် ဧဝသည် ကောင်းမကောင်းသိကျွမ်းရာအပင်မှ အသီးကို စားရန် မြွေ၏ သွေးဆောင်ဖြားယောင်းခြင်းကို ခံခဲ့ရသော်လည်း ယေဟောဝါသည် သူမအား ‘သင့်အား မစားဖို့ ငါပြောခဲ့သည်၊ ထို့ကြောင့် သင်သည် ယင်းကို အဘယ့်ကြောင့် စားဖြစ်အောင် စားခဲ့သနည်း။ သင်၌ ပိုင်းခြားသိမြင်မှု ရှိသင့်သည်။ မြွေသည် သင့်ကို ဖြားယောင်းဖို့သာ စကားပြောခြင်းဖြစ်သည်ကို သင် သိသင့်သည်’ ဟု ပြောခြင်းအားဖြင့် အပြစ်ဆိုခြင်း မရှိခဲ့ပေ။ ယေဟောဝါသည် ဧဝကို ထိုကဲ့သို့ အပြစ်ဖော်ဆုံးမခြင်းမရှိခဲ့ပေ။ အကြောင်းမှာ လူသားများသည် ဘုရားသခင်၏ ဖန်ဆင်းခြင်းဖြစ်သောကြောင့် ၎င်းတို့၏ ဗီဇသည် မည်သည့်အရာဖြစ်သည်၊ ပြီးလျှင် ထိုဗီဇများသည် မည်သည့်အရာများကို တတ်နိုင်စွမ်းသည်၊ လူများသည် မည်သည့်အတိုင်းအတာအထိ မိမိတို့ကိုယ်ကို ထိန်းချုပ်နိုင်ပြီး လူတို့သည် မည်သည့်အတိုင်းအတာ တစ်ခုအထိ အမှုကိစ္စများကို လုပ်ဆောင်နိုင်သည်ကို သူသိသည်။ ဘုရားသခင်က ဤအရာအားလုံးကို လုံးဝ ရှင်းရှင်းလင်းလင်း သိသည်။ လူတစ်ယောက်ကို ဘုရားသခင်က ကိုင်တွယ်ခြင်းသည် လူတို့ စိတ်ကူးသကဲ့သို့ မရိုးရှင်းပေ။ လူတစ်ယောက်အပေါ် သူ၏ သဘောထားသည် စက်ဆုပ်ခြင်း၊ သို့မဟုတ် ရွံရှာခြင်းဖြစ်သောအခါ၊ သို့မဟုတ် အဆိုပါအကြောင်းအရာတစ်ခုတွင် ဤလူက ပြောဆိုသည့်အရာနှင့် ပတ်သက်သည့်အခါ ဘုရားသခင်သည် ၎င်းတို့၏ အခြေအနေများကို ကောင်းစွာနားလည်သည်။ ဤသည်မှာ ဘုရားသခင်က လူ၏ စိတ်နှလုံးနှင့် အနှစ်သာရကို စိစစ်သောကြောင့်ဖြစ်သည်။ လူတို့က အစဉ် စဉ်းစားကြသည်။ ‘ဘုရားသခင်က သူ၏ ဘုရားသဘောသဘာဝ သာရှိသည်။ သူက ဖြောင့်မတ်ပြီး လူသားထံမှ ပုန်ကန်ပြစ်မှားမှုကို သည်းမခံပါ။ လူ၏ အခက်အခဲများကို ထည့်မတွက်ပါ၊ သို့မဟုတ် လူများကို ကိုယ်ချင်းမစာဘူး။ လူတစ်ယောက်က ဘုရားကို အာခံလျှင် ဘုရားက သူ့ကို အပြစ်ဒဏ်ပေးမည်သာဖြစ်သည်’ ဟူ၍ဖြစ်သည်။ အမှုကိစ္စများသည် လုံးဝ ဤသို့ မဟုတ်ပေ။ ဤသည်မှာ ဘုရား၏ ဖြောင့်မတ်ခြင်း၊ ဘုရား၏ အမှုတော်နှင့် လူတို့အပေါ် သူ၏ ဆက်ဆံမှုကို လူတစ်ယောက်က နားလည်သည့်ပုံစံဖြစ်လျှင် ထိုသူသည် အလွန်ပင် မှားယွင်းသည်။ လူတစ်ယောက်၏ အဆုံးသတ်အပေါ် ဘုရားသခင်၏ ဆုံးဖြတ်ချက်သည် လူ၏ အယူအဆများ၊ စိတ်ကူးထင်မြင်မှုများအပေါ် အခြေမခံဘဲ ဘုရားသခင်၏ ဖြောင့်မတ်သော စိတ်သဘောထားတွင် အခြေခံသည်။ လူတစ်ယောက်ချင်းစီကို ၎င်းတို့လုပ်ဆောင်ခဲ့သည့်အရာနှင့်အညီ ဘုရားသခင်က ပြန်လည်ပေးဆပ်လိမ့်မည်။ ဘုရားသခင်က ဖြောင့်မတ်သည်။ အနှေးနှင့် အမြန် လူတိုင်းက လုံးလုံးလျားလျား လက်ခံယုံကြည်စေရန် ဘုရားသခင်က သေချာလုပ်ဆောင်မည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “သမ္မာကျမ်းစာတွင် ပျောက်သောသား ပြန်လာခြင်း အကြောင်း ဇာတ်လမ်းတစ်ခု ပါရှိသည်။ သခင်ယေရှုက ဤပုံဥပမာကို အဘယ့်ကြောင့် အသုံးပြုခဲ့သနည်း။ ယင်းမှာ လူသားမျိုးနွယ်ကို ကယ်တင်ဖို့ ဘုရားသခင်၏ ရည်ရွယ်ချက်သည် ရိုးသားသည်ကိုလည်းကောင်း၊ ဘုရားသခင်သည် လူများအား နောင်တရပြီးပြောင်းလဲဖို့ အခွင့်အရေး ပေးသည်ကိုလည်းကောင်း လူတို့နားလည်စေရန် ဖြစ်သည်။ ဤဖြစ်စဉ်တစ်လျှောက်တွင် ဘုရားသခင်သည် လူများကို နားလည်ပြီး၊ ၎င်းတို့၏ အားနည်းချက်များနှင့် ၎င်းတို့ ဖောက်ပြန်ပျက်စီးခြင်း၏ အတိုင်းအတာတို့ကို ကောင်းစွာသိသည်။ လူတို့သည် လဲကျပြီး ရှုံးနိမ့်မည်ကို သူသိထားသည်။ လမ်းလျှောက်သင်နေသည့် ကလေးကဲ့သို့ ဖြစ်သည်။ သူသည် ခန္ဓာကိုယ် မည်မျှသန်စွမ်းပါစေ၊ လဲကျပြီး ယိမ်းယိုင်သည့်အချိန်များ၊ အရာဝတ္ထုများကို တိုက်မိပြီး လဲသည့်အချိန်များ ရှိပေလိမ့်မည်။ မိခင်တစ်ဦးက သူ၏ ကလေးကို နားလည်သည့်ပုံစံအတိုင်း လူတိုင်းကို ဘုရားသခင် နားလည်သည်။ လူတစ်ဦးစီ၏ အခက်အခဲများ၊ ၎င်းတို့၏ အားနည်းချက်များနှင့် လိုအပ်ချက်များကို သူနားလည်သည်။ ထိုထက်သာ၍ပင်၊ လူတို့က ၎င်းတို့၏ စိတ်သဘောထားဆိုင်ရာ ပြောင်းလဲမှု ဖြစ်စဉ်တွင် မည်သည့် အခက်အခဲများ၊ အားနည်းချက်များနှင့် ကျရှုံးမှုများ ရင်ဆိုင်ရလိမ့်မည်ကို ဘုရားသခင် နားလည်သည်။ ဤသည်တို့မှာ ဘုရားသခင်က အကောင်းဆုံး နားလည်သည့်အရာများ ဖြစ်သည်။ ဤသည်မှာ ဘုရားသခင်က လူတို့ စိတ်နှလုံးများ၏ အတွင်းပိုင်းနေရာများကို စိစစ်သည်ဟု ဆိုလိုပေသည်။ သင် မည်မျှ အားနည်းသည်ဖြစ်စေ၊ ဘုရားသခင်၏ နာမကို သင် မစွန့်ပယ်သရွေ့၊ သို့မဟုတ် သူနှင့် ဤလမ်းခရီးတို့ကို မစွန့်ခွာသရွေ့၊ စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန် သင့်တွင် အခွင့်အရေး အမြဲ ရှိလိမ့်မည်။ သင့်ထံတွင် ဤအခွင့်အရေးရှိလျှင်၊ ရှင်သန်ရဖို့ မျှော်လင့်ချက်ရှိပြီး၊ ထို့ကြောင့် ဘုရားသခင်၏ ကယ်တင်ခြင်းခံရဖို့ မျှော်လင့်ချက် ရှိပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏စိတ်သဘောထားပြောင်းလဲခြင်းအပေါ် လက်တွေ့လုပ်ဆောင်ခြင်း လမ်းကြောင်း) ဘုရားနှုတ်ကပတ်တော်ကို ဖတ်ပြီးနောက်မှာ ဘုရားသခင်ရဲ့ ဖြောင့်မတ်သော စိတ်သဘောထားကို ကျွန်တော် နားလည်မှုတချို့ ရခဲ့တယ်။ လူတစ်ယောက် ကယ်တင်ခံရနိုင်ခြင်း ရှိမရှိဆိုတာကို ဘုရားသခင် အကဲဖြတ်တဲ့အခါ၊ ခဏတာ ပြစ်မှားခြင်းတစ်ခုတည်းအပေါ်မှာ အခြေခံပြီး အဲဒီလူကို အပြစ်စီရင်တာ၊ ဖယ်ရှားရှင်းလင်းတာမျိုး သူမလုပ်ပါဘူး။ ဘုရားသခင်က ကျွန်တော်တို့ရဲ့ ဝိညာဉ်ရင့်ကျက်မှုကို သိသလို ကျွန်တော်တို့ရဲ့ အားနည်းချက်တွေကိုလည်း နားလည်ပါတယ်။ ဘုရားသခင်က လူတစ်ယောက်ကို အဓိက တိုင်းတာတာက သူတို့ရဲ့ တစ်သမတ်တည်းဖြစ်သော အပြုအမူနဲ့ သမ္မာတရားကို လက်ခံနိုင်ခြင်း ရှိမရှိဆိုတဲ့အပေါ်မှာပါ။ သူတို့တာဝန်မှာ သူတို့ရဲ့ အပြုအမူက တစ်သမတ်တည်း ကောင်းရင်၊ ပြီးတော့ ပြစ်မှားခြင်းတစ်ခု ကျူးလွန်ပြီးနောက်မှာ သမ္မာတရားကို လက်ခံနိုင်ပြီး စစ်မှန်တဲ့ နောင်တ ရနိုင်ရင် ဘုရားသခင်က အဲဒီလိုလူအပေါ် ကရုဏာပြပြီး သည်းခံမှာပါ။ ဥပမာအနေနဲ့ ဒါဝိဒ်ဆိုရင် ဥရိယရဲ့ မိန်းမကို သိမ်းပိုက်ပြီးတဲ့နောက်မှာ နောင်တနဲ့ပြည့်ခဲ့ပြီး နောက်ထပ် ဘယ်တော့မှ မတရားသောမေထုန် မကျူးလွန်တော့ဘူး။ သူ အသက်ကြီးလို့ သူ့အိပ်ရာနွေးအောင် မိန်းမပျိုတစ်ယောက်ကို ခေါ်ပေးတဲ့အခါမှာတောင် သူ အဲဒီမိန်းကလေးကို ထိတောင်မထိခဲ့ဘူး။ ဒါဝိဒ်ဟာ ပြစ်မှားခြင်း ရှိခဲ့ပေမဲ့ အစစ်အမှန် နောင်တရခဲ့ပြီး ဘုရားသခင်က သူ့ကို အသိအမှတ်ပြုခဲ့တုန်းပါပဲ။ တချို့သော ညီအစ်ကိုမောင်နှမတွေဆိုရင် အန္တိခရစ် လမ်းကြောင်းကို လျှောက်ပြီး အသင်းတော်အလုပ်ကို ဆိုးဆိုးရွားရွား နှောင့်ယှက်ခဲ့လို့ နှင်ထုတ်ခံခဲ့ရတယ်။ ဒါပေမဲ့ နောက်ပိုင်းမှာ သူတို့ တကယ် နောင်တရခဲ့ပြီး ဘုရားအိမ်တော်ထဲကို ပြန်လက်ခံတာခံခဲ့ကြရပြီး သူတို့အပေါ် ဘုရားသခင် ပြုခဲ့တဲ့ ကယ်တင်ခြင်းအမှုတော်ကို သက်သေခံရင်းနဲ့ အတွေ့အကြုံဆိုင်ရာ ဆောင်းပါး‌တွေကုတောင် ရေးခဲ့ကြတယ်။ စစ်မှန်တဲ့ နောင်တရပြီး သမ္မာတရားကို လက်ခံနိုင်တဲ့သူတွေအပေါ်ထားတဲ့ ဘုရားသခင်ရဲ့ သဘောထားက သနားကရုဏာနဲ့ ကယ်တင်ခြင်း ဖြစ်တယ်ဆိုတာကို သူတို့ဆီကနေ ကျွန်တော် မြင်တွေ့ခဲ့ရတယ်။ ဆန့်ကျင်ဘက်အနေနဲ့၊ တစ်သတ်မတ်တည်း ညံ့ညံ့ဖျင်းဖျင်း ဆောင်ရွက်ခဲ့တဲ့သူတွေ၊ သမ္မာတရားကို လက်မခံကြသူတွေ၊ အစစ်အမှန် နောင်တမရသူတွေအတွက်၊ ဘုရားသခင်ရဲ့ သဘောထားက အပြစ်စီရင်ပြီး ဖယ်ရှားရှင်းလင်းဖို့ပါပဲ။ ဥပမာအနေနဲ့ ကတိခံဝန်ချက်သုံးမျိုးကို လက်မှတ်ထိုးပြီးတဲ့သူတချို့က နောက်ပိုင်းမှာ ဘုရားသခင်အပေါ် သူတို့ သစ္စာဖောက်ခဲ့တဲ့အတွက် ဘာသိနားလည်မှု၊ ဘာနောင်တမှ မရှိတဲ့အပြင် အသင်းတော်နဲ့ ညီအစ်ကိုမောင်နှမတွေကိုတောင် ရောင်းစားခဲ့ကြတယ်။ အဲဒီလိုလူမျိုးတွေက သမ္မာတရားကို အရမ်းမနှစ်မြို့သလို အသိစိတ်၊ ဆင်ခြင်တုံတရား မရှိကြလို့ ဘုရားသခင်က သူတို့ကို နောက်ထပ် အခွင့်အရေး မပေးဘူး။ ကျွန်တော် အဖမ်းခံရတုန်းက တာဝန်ထမ်းဆောင်တာ သိပ်မကြာသေးဘူး၊ အတွေ့အကြုံက ပေါ့တန်ပြီး ဝိညာဉ်ရင့်ကျက်မှု သေးငယ်ခဲ့တာကို ကျွန်တော် တွေးမိတယ်။ ခဏတာ အားနည်းချက်ကြောင့် ကတိခံဝန်ချက်သုံးမျိုးကို ကျွန်တော် လက်မှတ်ထိုးလိုက်မိပေမဲ့ နောက်ပိုင်းမှာ ကိုယ့်ကိုယ်ကိုယ် ပြင်းပြင်းထန်ထန် အပြစ်တင်ပြီး နောင်တရခဲ့တယ်၊ နောင်တရပြီး ပြောင်းလဲချင်ခဲ့တယ်။ တာဝန်မှာ ကျွန်တော့်ရဲ့ တစ်သမတ်တည်းဖြစ်တဲ့ အပြုအမူအပေါ် အခြေခံပြီး အသင်းတော်က ကျွန်တော့်ကို အခွင့်အရေး ပေးခဲ့တယ်။ ဒါဟာ ဘုရားသခင်ရဲ့ သနားကရုဏာဖြစ်ပြီး သူ့ရဲ့ ဖြောင့်မတ်ခြင်းကို ထုတ်ဖော်ပြခဲ့တာပါ။ ဒါပေမဲ့ ကျွန်တော်က ဘုရားသခင်ရဲ့ စိတ်သဘောထားကို နားမလည်ခဲ့သလို ကိုယ်တော့်ကို အထင်လွဲမြဲလွဲခဲ့တယ်။ သူက ကျွန်တော့်ကို အလုပ်လုပ်ပေးဖို့အတွက် အသုံးပြုနေသလိုမျိုး ကျွန်တော်က အလုပ်လုပ်ပေးရုံမျှဖြစ်ပြီး အလုပ်လုပ်ပေးပြီးတဲ့တာနဲ့ ဖယ်ရှားရှင်းလင်းခံရမှာပဲလို့ ထင်ခဲ့တယ်။ ဖောက်ပြန်ပျက်စီးတဲ့ လူသားတွေလိုပဲ ဘုရားသခင်ကလည်း လူတွေကို အချိန်တိုင်းမှာ ကျိတ်ကြံစည်တယ်လို့ ကျွန်တော် ထင်ခဲ့တာ။ ဒါက ဘုရားသခင်ကို ပြစ်မှားစော်ကားတာ မဟုတ်လား။ ကျွန်တော့်မှာ ဘုရားသခင်ကို ကြောက်ရွံ့တဲ့ စိတ်နှလုံး လုံးဝ မရှိခဲ့ပါဘူး။ ဘုရားသခင်ရဲ့ ဖြောင့်မတ်ခြင်းကို ကျွန်တော် လုံးဝ ငြင်းပယ်ခဲ့သလို လူသားတွေကို အကြီးမားဆုံးအတိုင်းအတာထိ ကယ်တင်ချင်တဲ့ ဘုရားသခင်ရဲ့ ရည်ရွယ်ချက်တွေကိုလည်း ငြင်းပယ်ခဲ့တယ်။ ကျွန်တော့်ယုံကြည်ခြင်းမှာ ဘုရားသခင်ကို လုံးဝ မသိခဲ့ဘူးဆိုတာ ကျွန်တော် သဘောပေါက်လိုက်တယ်။ ကျွန်တော် တကယ်ကို ကြောင်းကျိုးမမြင်ဖြစ်ခဲ့တာပဲ။ ဒီပုံစံအတိုင်းသာ ဆက်သွားရင် ဘုရားသခင်ရဲ့ ခွင့်လွှတ်တာကို ကျွန်တော် ဘယ်တော့မှ ရမှာ မဟုတ်ဘူး။ ကျွန်တော် ဒါဝိဒ်ရဲ့ စံနမူနာကို လိုက်ရမယ်၊ ကိုယ့်ရဲ့ ပြစ်မှားခြင်းတွေကို တည်တည်ငြိမ်ငြိမ် ရင်ဆိုင်ပြီး တကယ် နောင်တ ရရမယ်။ နောက်ဆုံးမှာ ကောင်းတဲ့အဆုံးသတ် ကျွန်တော် ရှိသည်ဖြစ်စေ၊ မရှိသည်ဖြစ်စေ ကျွန်တော် လက်ခံပြီး ကျိုးနွံနာခံရမယ်၊ ကိုယ့်ရဲ့ အနာဂတ် ရှေ့ရေးနဲ့ လမ်းခရီးအတွက် ပူပန်ရမှာ မဟုတ်ဘူး။

နောက်ပိုင်းမှာ ကျွန်တော် တွေးမိတယ်။ “အဖမ်းခံရပြီးနောက် ကတိခံဝန်ချက်သုံးမျိုး လက်မှတ်ထိုးမိတဲ့ကိစ္စမှာ ကျွန်တော့်ရဲ့ ကျရှုံးခြင်း အရင်းအမြစ်က ဘာလဲ” ပေါ့။ ဘုရားနှုတ်ကပတ်တော်တွေကို ကျွန်တော် ဖတ်တယ်။ “ဘုရားသခင်၌ သင်၏ ယုံကြည်ခြင်းသည် မည်သည့်အခက်အခဲများ သို့မဟုတ် အတိဒုက္ခများ သို့မဟုတ် ဆင်းရဲဒုက္ခ အနည်းငယ်ကိုမျှ ဖြစ်ပေါ်စေမည်မဟုတ်ဟု သင်မျှော်လင့်သည်။ သင်သည် တန်ဖိုးမရှိသော ထိုအရာများကို အမြဲလိုက်စားပြီး၊ အသက်ကို တန်ဖိုးမထားပေ၊ ထိုအစား သင်၏ ကိုယ်ပိုင် လွန်ကဲသော အတွေးများကို သမ္မာတရားရှေ့မှောက်သို့ ထားရှိလေသည်။ သင်သည် အလွန်တန်ဖိုးမရှိပါတကား။ သင်သည် ဝက်တစ်ကောင်ကဲ့သို့ အသက်ရှင်၏။ သင်နှင့် ဝက်များ၊ ခွေးများကြားတွင် မည်သည့် ကွာ‌ခြားချက် ရှိပါသနည်း။ သမ္မာတရားကို မလိုက်စားဘဲ ယင်းအစား ဇာတိပကတိကို နှစ်သက်သူများ အားလုံးသည် သားရဲများ ဖြစ်ကြသည်မဟုတ်လော။ ဝိညာဉ်မရှိသော ဤအသေကောင်များ အားလုံးသည် လမ်းလျှောက် နေသည့် အလောင်းကောင်များ မဟုတ်ပေလော။ သင်တို့အလယ်တွင် နှုတ်ကပတ်တော်ပေါင်းမည်မျှ ပြောပြီးပြီနည်း။ သင်တို့အလယ်တွင် အနည်းငယ်သော အမှုကိုသာ လုပ်ဆောင်ပြီးလေပြီလော။ သင်တို့အလယ်တွင် ငါမည်မျှ ထောက်ပံ့ပေးပြီးပြီနည်း။ သို့ဆိုလျှင် သင်သည် အဘယ်ကြောင့် ယင်းကို မရရှိသေးသနည်း။ သင်သည် စောဒကတက်စရာ မည်သည့်အရာ ရှိသနည်း။ သင်သည် ဇာတိပကတိကို အလွန်နှစ်သက်သောကြောင့်၊ မည်သည့်အရာမျှ မရလေပြီမှာ ဟုတ်သည် မဟုတ်လော။ ပြီးလျှင် သင်၏အတွေးများက လွန်ကဲလွန်းသောကြောင့် ဖြစ်သည် မဟုတ်လော။ သင်သည် အလွန်မိုက်မဲလွန်းသောကြောင့် ဖြစ်သည် မဟုတ်လော။ ဤကောင်းချီးမင်္ဂလာများကို သင်သည် ရယူနိုင်စွမ်းမရှိပါက၊ သင့်ကို မကယ်တင်ခြင်းအတွက် ဘုရားသခင်ကို သင် အပြစ်တင်နိုင်သလော။...ငါသည် သင့်အပေါ် စစ်မှန်သော လူ့အသက်တာကို အပ်နှင်းသော်လည်း၊ သင်သည် မလိုက်စားပေ။ သင်သည် ဝက်များ၊ ခွေးများနှင့် မည်သည့် ကွာခြားမှုမျှမရှိသလော။ ဝက်များသည် လူ့အသက်တာကို မလိုက်စားကြပေ၊ ၎င်းတို့သည် သန့်ရှင်းစေခြင်းကို မလိုက်စားသကဲ့သို့၊ အသက်တာက မည်သည့်အရာဖြစ်သည်ကို ၎င်းတို့နားမလည်ကြပေ။ နေ့စဉ်တွင် ၎င်းတို့ ဝသည်ထိစားပြီးနောက်၊ ၎င်းတို့ အိပ်ရုံသာပြုကြသည်။ ငါသည် သင့်အား မှန်သော လမ်းခရီးကို ပေးပြီးဖြစ်သော်လည်း၊ သင်သည် ယင်းကို မရယူသေးပေ။ သင်သည် လက်ချည်းသက်သက် ဖြစ်ပေသည်။ သင်သည် ဤဘဝမျိုး၊ ဝက်တစ်ကောင်၏ဘဝမျိုးတွင် ဆက်လက် အသက်ရှင်ရန် လိုလားနေပါသလော။ ထိုသို့သောလူများ အသက်ရှင်ခြင်း၏ အရေးပါမှုမှာ အဘယ်နည်း။ သင်၏ အသက်တာသည် အထင်သေးဖွယ် ဖြစ်သကဲ့သို့ ရှက်ဖွယ်ဖြစ်သည်၊ သင်သည် ညစ်ညမ်းမှုနှင့် ကိုယ်ကျင့်သိက္ခာ ကင်းမဲ့မှုအလယ်တွင် အသက်ရှင်ပြီး၊ သင်သည် မည်သည့် ရည်မှန်းချက်များကိုမျှ မလိုက်စားပေ။ သင့်ဘဝသည် အားလုံးထဲတွင် ရှက်ဖွယ်အကောင်းဆုံး ဖြစ်သည်မဟုတ်လော။ ဘုရားသခင်ကို သင်ရင်ဆိုင်ဝံ့သလော။ ဤနည်းဖြင့် သင် ဆက်လက် တွေ့ကြုံပါက၊ သင်သည် မည်သည့်အရာကိုမျှ မရရှိဘဲ ဖြစ်လိမ့်မည် မဟုတ်လော။ သင့်ထံ မှန်ကန်သောလမ်းခရီးကို ပေးထားပြီး ဖြစ်သော်လည်း၊ နောက်ဆုံးတွင် သင်သည် ယင်းကို ရရှိနိုင်ခြင်း ရှိမရှိဆိုသည်မှာ သင်၏ ကိုယ်ရေးကိုယ်တာ လိုက်စားမှုအပေါ် မူတည်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) “ယနေ့တွင် လောကရှိ လူတိုင်း စမ်းသပ်မှုများကို ကြုံနေရသည်။ ဘုရားသခင်ပင်လျှင် ဆင်းရဲဒုက္ခခံစားနေရသည်။ ထို့ကြောင့် သင်တို့ ဆင်းရဲဒုက္ခမခံစားရလျှင် သင့်လျော်ပါ၏လော။...လူအချို့သည် မိသားစုနှင့်သက်ဆိုင်သည့် စိတ်ဆင်းရဲမှုကို ရင်ဆိုင်ရသည်။ အချို့မှာ အိမ်ထောင်ရေးနှင့်ဆိုင်သည့် စိတ်ဆင်းရဲမှုကို ရင်ဆိုင်ရသည်။ အချို့မှာ နေထိုင်စရာ နေရာတစ်ခုပင် မရှိဘဲ နှိပ်စက်ညှဉ်းပန်းမှုကို ခံစားရသည်။ ၎င်းတို့ မည်သည့်နေရာသို့ သွားသည်ဖြစ်စေ အခြားတစ်စုံတစ်ဦး၏ နေအိမ်ဖြစ်နေပြီး ၎င်းတို့သည် မိမိတို့စိတ်နှလုံး၌ နာကျင်မှုခံစားရသည်။ ယခု သင် တွေ့ကြုံနေသည့် နာကျင်မှုသည် ဘုရားသခင် ခံစားခဲ့သည့် နာကျင်မှုဝေဒနာ ဖြစ်သည်မဟုတ်လော။ သင်သည် ဘုရားသခင်နှင့်အတူ ဆင်းရဲဒုက္ခခံနေပြီး ဘုရားသခင်က ဆင်းရဲဒုက္ခထဲတွင် လူသားများနှင့်အတူ ပါရှိသည်။ သင်တို့အားလုံးသည် ယနေ့တွင် ခရစ်တော်၏ ဆင်းရဲဒုက္ခ၊ နိုင်ငံတော်နှင့် သည်းခံမှုတို့တွင် တစ်စိတ်တစ်ဒေသ ပါဝင်ကြပြီး အဆုံးတွင် ဘုန်းအသရေ ရရှိကြလိမ့်မည်။ ဤဆင်းရဲဒုက္ခသည် အဓိပ္ပာယ်ရှိ၏။ ထိုသို့ ဖြစ်သည် မဟုတ်လော။ သင်သည် ဤစိတ်ဆန္ဒ ကင်းမဲ့၍မရပေ။ ယနေ့တွင် ဆင်းရဲဒုက္ခ ခံစားရခြင်း၏ အဓိပ္ပာယ်နှင့် ဆင်းရဲဒုက္ခများစွာ ခံစားရသည့် အကြောင်းရင်းကို သင် နားလည်ရမည်။ သင်သည် သမ္မာတရားကို ရှာဖွေပြီး ဘုရားအလိုတော်ကို သိနားလည်ရမည်ဖြစ်သည်။ ထို့နောက်တွင် သင်သည် ဆင်းရဲဒုက္ခခံရန် လိုအင်ဆန္ဒ ရှိလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ကတိခံဝန်ချက်သုံးမျိုး လက်မှတ်ထိုးမိတဲ့ အဓိက အရင်းအမြစ်က ဇာတိပကတိကို ကျွန်တော် အရမ်း တန်ဖိုးထားလွန်းလို့ဆိုတာ ဘုရားနှုတ်ကပတ်တော်ကနေ ကျွန်တော် သဘောပေါက်လိုက်တယ်။ “ကိုယ့်အတွက်ပဲ ကိုယ်ကြည့်၊ ဘယ်သူသေသေ ငတေမာပြီးရော” ဆိုတဲ့ စာတန်ရဲ့ အသက်ရှင်ရပ်တည်ရေး နိယာမကို ကျွန်တော် လိုက်လျှောက်ပြီး ကိုယ့်ဇာတိပကတိ အကျိုးစီးပွားကို အရာရာထက် ပိုဦးစားပေးခဲ့တယ်။ ဘုရားသခင်ကို ယုံကြည်ရာမှာ ဘာအခက်အခဲ၊ ဘာနာကျင်မှုမှ လုံးဝ မရှိဖို့နဲ့ ဇာတိပကတိ ဒုက္ခမခံရဖို့ ကျွန်တော် ဆန္ဒရှိခဲ့တယ်။ အဲဒီထက်တောင် ပိုပြီးတော့ ဘယ်စမ်းသပ်မှု၊ ဆင်းရဲဒုက္ခမှ ကြုံတွေ့စရာမလိုဖို့ ဆန္ဒရှိခဲ့တယ်။ ဒါကြောင့် အဆင်းနီသော နဂါးကြီးက နှိပ်စက်မယ်လို့ ခြိမ်းခြောက်တဲ့အခါ ကျွန်တော့်စိတ်ထဲမှာ ရှိတာက သက်သေခံချက်မှာ ခိုင်မာစွာ ဘယ်လို ရပ်တည်မလဲဆိုတာ မဟုတ်ဘဲ နှိပ်စက်ခံရမှာကို ကြောက်တဲ့စိတ်ပါပဲ။ နှိပ်စက်တာ သက်သာအောင်လို့ ကျွန်တော်က ကတိခံဝန်ချက်သုံးမျိုးကို လက်မှတ်ထိုးလိုက်တယ်။ ကိုယ့်ကိုယ်ကိုယ် ကာကွယ်ပြီး ရုပ်ပိုင်းဆိုင်ရာ ဆင်းရဲဒုက္ခကို ရှောင်ရှားဖို့ နတ်ဆိုးကို ကျွန်တော် ဦးညွှတ်ခဲ့ပြီး ရှင်သန်ဖို့ ကိုယ့်ကိုယ်ကိုယ် အညွှန့်ချိုးခဲ့တယ်၊ ရှက်စရာကောင်းတဲ့ ဖြစ်တည်မှုကို ဖက်တွယ်ခဲ့တယ်၊ ဘုရားသခင်ကို ငြင်းပယ်ပြီး သစ္စာဖောက်ခဲ့တယ်။ ကျွန်တော့်ရဲ့ အပြုအမူက ယုဒနဲ့ ဘာကွာခြားလို့လဲ။ ယုံကြည်ခြင်းမှာ ကယ်တင်ခံရဖို့အတွက် ဆင်းရဲဒုက္ခ အများကြီးကို ကြံ့ကြံ့ခံရမယ်ဆိုတာ ဘုရားနှုတ်ကပတ်တော်ကနေ ကျွန်တော် သဘောပေါက်လိုက်တယ်။ နာကျင်ရတဲ့ အခြေအနေတွေကနေတစ်ဆင့်ပဲ ဘုရားသခင်အပေါ် စစ်မှန်တဲ့ ယုံကြည်ခြင်း ကျွန်တော်တို့ ရှိနိုင်တယ်။ ဥပမာအနေနဲ့ ပေတရုကို ကြည့်လိုက်။ သခင်ယေရှုနောက်ကို သူ လိုက်ခဲ့တုန်းက၊ သူ့ဘဝတစ်လျှောက်လုံးမှာ စမ်းသပ်မှုတွေနဲ့ စစ်ဆေးခြင်းတွေကို ရာချီ ကြုံတွေ့ခဲ့ရတယ်။ ဒီစစ်ဆေးခြင်းတွေထဲမှာ ဘုရားသခင်ကို ချစ်ဖို့ သူ ကြိုးစားခဲ့ပြီး၊ နောက်ဆုံးမှာတော့ ဘုရားသခင်ကို အဆုံးစွန် ချစ်တဲ့အချစ်နဲ့ သေသည်အထိ ကျိုးနွံနာခံခြင်းကို သူ ရခဲ့ပြီး ဘုရားသခင်အတွက် ပြောင်းပြန် ကားစင်တင်သတ်ခံခဲ့တယ်။ ခေတ်ကာလတစ်လျှောက်မှာ ဘုရားသခင်ရဲ့ စုံလင်အောင် ပြုလုပ်ပေးခြင်းကို ခံရတဲ့ ပထမဆုံးလူ ဖြစ်လာခဲ့တယ်။ စမ်းသပ်မှုတွေ ရင်ဆိုင်ခဲ့ရတဲ့ ယောဘလည်း ရှိသေးတယ်။ သူ့ရဲ့ များပြားတဲ့ ကြွယ်ဝမှုနဲ့ သားသမီးတွေကို တစ်ခဏချင်းတွင်းမှာ ဆုံးရှုံးလိုက်ရပြီး သူ့ခန္ဓာကိုယ်ကိုလည်း အနာဆိုးတွေ ဖုံးလာခဲ့တယ်။ ဒါပေမဲ့ ယောဘက ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုကို ကျိုးနွံနာခံနိုင်ခဲ့ပြီး ဘုရားသခင်အတွက် သက်သေခံချက်မှာ ခိုင်မာစွာ ရပ်တည်နိုင်ခဲ့တယ်။ စာတန်ကို ကြောက်လန့်စေခဲ့ပြီး ထိတ်ထိတ်ပြာပြာ ထွက်ပြေးသွားစေခဲ့တယ်။ ယောဘက တကယ်ကို လွတ်မြောက်တဲ့သူ ဖြစ်လာခဲ့တယ်။ သူတို့နဲ့ ယှဉ်လိုက်ရင် ကျွန်တော် ရှက်မိတယ်။ ကျွန်တော်က ပြင်းပြင်းထန်ထန် နှိပ်စက်မခံရသေးဘဲနဲ့တောင် အရမ်းကြောက်လန့်ပြီး စာတန်နဲ့ အပေးအယူ လုပ်လိုက်မိတယ်။ ကျွန်တော်က လေနည်းနည်း၊ မိုးနည်းနည်းလောက်ကိုတောင် မခံနိုင်တဲ့ ဖန်လုံအိမ်ထဲက ပန်းပွင့်လေးလိုပါပဲ။ ကျွန်တော် တကယ် ပျော့ညံ့ခဲ့တယ်။ ကျွန်တော် သမ္မာတရားကို လိုက်စားရမယ်၊ ဇာတိပကတိကို မလိုက်လျောတော့ဘူး။ တစ်နေ့နေ့မှာ ကျွန်တော် ထပ်ပြီး အဖမ်းခံရရင် အရမ်းကို ဆိုးဆိုးရွားရွား နှိပ်စက်ခံရလို့ သေတာထက်ဆိုးတဲ့ ဘဝဖြစ်လာရင်တောင် သက်သေခံချက်မှာ ခိုင်ခိုင်မာမာ ရပ်တည်ပါ့မယ်လို့ ကျွန်တော် ကတိသစ္စာပြုလိုက်တယ်။

၂၀၂၄၊ ဇူလိုင်လကုန်မှာ တုန်းယန် အသင်းတော်ကို ကျွန်တော် ရောက်ခါစပဲ ရှိသေးတယ်၊ အနီးအနားက အသင်းတော်မှာ အကြီးအကျယ် ဖမ်းဆီးမှုတွေ ဖြစ်လာတယ်။ ဘုရားနှုတ်ကပတ်တော် စာအုပ်တွေကို အမြန် ကူညီပြောင်းရွှေ့ပေးဖို့ ခေါင်းဆောင်တွေက ကျွန်တော်တို့ကို စီစဉ်ပေးတယ်။ စာအုပ်သိုလှောင်ရာနေရာ သုံးလေးနေရာလောက်ကို ရွှေ့ပြီးကာစမှာပဲ ယာဉ်မောင်းက နောက်ယောင်ခံ အလိုက်ခံရတယ်လို့ သံသယဖြစ်လာတယ်။ ပြီးတော့ ကျွန်တော်နဲ့ တွဲဖက်လုပ်ဆောင်တဲ့ ညီအစ်ကိုကလည်း ယာဉ်မောင်းနဲ့ ထိတွေ့ဆက်ဆံဖူးလို့ အန္တရာယ်ရှိလာနိုင်တယ်။ ကျွန်တော် အရမ်းကြောက်သွားတယ်။ မကြာသေးခင်ကမှ ရဲတွေရဲ့ နောက်ယောင်ခံလိုက်တာကို ကျွန်တော် အကြာကြီး ခံခဲ့ရပြီး အဖမ်းခံရလုနီးပါး ဖြစ်ခဲ့ပုံနဲ့ ယုဒတစ်ယောက်က ကျွန်တော့်ကို သစ္စာဖောက်ခဲ့ပြီး ရဲတွေရဲ့ အဓိကဖမ်းဆီးမဲ့ ပစ်မှတ် ကျွန်တော်ဖြစ်ခဲ့ရပုံကို တွေးမိတယ်။ ကျွန်တော်နဲ့ ပူးပေါင်းဆောင်ရွက်နေတဲ့ ညီအစ်ကိုသာ ရဲတွေရဲ့ ပစ်မှတ်ထားတာ ခံရရင် ကျွန်တော်လည်း လွတ်နိုင်မှာ မဟုတ်ဘူး။ ရဲတွေသာ ကျွန်တော့်ကို ဖမ်းမိရင် သေချာပေါက် လွှတ်ပေးမှာ မဟုတ်ဘူး။ ဒါပေမဲ့ ပြီးခဲ့တဲ့တစ်ခေါက် အဖမ်းခံရတုန်းက ကတိခံဝန်ချက်သုံးမျိုး လက်မှတ်ထိုးပြီး ကျူးလွန်ခဲ့တဲ့ ပြစ်မှားမှုကို တွေးမိလိုက်တော့ ကျွန်တော့်ရင်ထဲမှာ ပြင်းပြတဲ့ ခံစားချက်တစ်ခု ဖြစ်ပေါ်လာတယ်။ “ငါ တကယ် အဖမ်းခံရရင် ဘုရားသခင်ကို လုံးဝ ငြင်းပယ်မှာ မဟုတ်ဘူး၊ ဘုရားသခင်အတွက် သေချာပေါက် သက်သေခံမယ်” ဆိုပြီးပေါ့။ ဒီလို တွေးလိုက်မိတဲ့အခါ ကျွန်တော့်စိတ်နှလုံးက ဒီပတ်ဝန်းကျင်အခြေအနေရဲ့ ဘောင်ခတ်တာကို မခံရတော့ဘူး။ အဖမ်းခံရမလား၊ မခံရဘူးလား ဆိုတာက ဘုရားသခင်ရဲ့ လက်ထဲမှာပဲ ရှိပြီး ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျွန်တော် ကျိုးနွံနာခံရမယ်။ စာအုပ်တွေကို အရေးပေါ် ပြောင်းရွှေ့ဖို့ လိုနေတယ်၊ အလုပ်တာဝန်အမျိုးမျိုးကို အရေးပေါ် အကောင်အထည်ဖော်ဖို့ လိုနေတယ်၊ ဘုရားအိမ်တော်ရဲ့ အကျိုးစီးပွားကို ကျွန်တော် ကာကွယ်ရမယ်။ ဒါကြောင့် စာအုပ်တွေ ပြောင်းရွှေ့ဖို့အတွက် အစီအစဉ်တွေကို တွဲဖက်ညီအစ်ကိုနဲ့ ကျွန်တော် ဆက်ဆွေးနွေးတယ်။ တစ်ချိန်တည်းမှာပဲ အပြောင်းအရွှေ့ တိုးတက်မှုနဲ့ပတ်သက်လို့ နောက်ဆက်တွဲလုပ်ပေးဖို့ အသင်းတော်ဆီ စာရေးလိုက်တယ်။ ဒီလို လက်တွေ့လုပ်ဆောင်လိုက်တော့၊ ကျွန်တော့် စိတ်နှလုံးထဲမှာ အများကြီး ပိုစိတ်အေးလက်အေးဖြစ်သွားတယ်။ ဒီလို အသိပညာနဲ့ ပြောင်းလဲမှု နည်းနည်းကို ကျွန်တော် စွမ်းဆောင်ရရှိနိုင်တာက ဘုရားနှုတ်ကပတ်တော်တွေရဲ့ လမ်းပြမှုနဲ့ မကင်းပါဘူး။ ဘုရားသခင်ကို စိတ်ရင်းအမှန်နဲ့ ကျေးဇူးတင်မိပါတယ်။


၉၂။ မိဘကျေးဇူးသည် ပြန်ဆပ်၍မကုန်နိုင်သည့် အကြွေးတစ်ခုလား

မြောင်ရှောင်၊ တရုတ်ပြည်

ကျွန်မက ဆင်းရဲတဲ့ တောင်သူလယ်သမား မိသားစုမှာ ကြီးပြင်းလာခဲ့တာပါ။ ကျွန်မမိဘတွေက အသက် ၄၀ နားနီးမှ ကျွန်မကို မွေးစားခဲ့ကြတယ်။ ကျွန်မ နားလည်တတ်စအရွယ်ကတည်းက မိသားစုကိုထောက်ပံ့ရအောင် ပိုက်ဆံရှာဖို့ ကျွန်မမိဘတွေ ပင်ပင်ပန်းပန်း အလုပ်လုပ်နေကြတာကို တွေ့ခဲ့ရတယ်။ ကျွန်မအဖေဆိုရင် တစ်နှစ်ပတ်လုံး မိုးမလင်းခင်ကတည်းက အလုပ်ထလုပ်ပြီး ဇွန်လလို ပူပြင်းတဲ့နေ့တွေမှာတောင် ကျွန်မကျောင်းစရိတ်အတွက် အပြင်မှာ အလုပ်ထွက်လုပ်ခဲ့ရတယ်။ ကျွန်မအမေကလည်း အရမ်းအလုပ်ကြိုးစားခဲ့တာပါ။ နေမကောင်းဖြစ်ရင်တောင် ဆေးကုဖို့ ပိုက်ဆံကို မသုံးရက်ဘူး။ နေ့တိုင်း ယုန်မွေးဖို့ မြက်ခြောက်တွေလှီးဖို့ မြောင်းထဲသွားပြီး ကျွန်မကျောင်းလခအတွက် ပိုက်ဆံစုခဲ့ရတယ်။ မိဘတွေရဲ့ ဒုက္ခကိုမြင်ရတော့ ကျွန်မရင်ထဲမှာ နာကျင်ခဲ့ရပြီး ကြီးလာရင် သူတို့ကို သားသမီးဝတ်ကျေပွန်အောင် လုပ်ပေးမယ်လို့ စိတ်ပိုင်းဖြတ်ခဲ့တယ်။ ကျွန်မ ကြီးပြင်းလာတဲ့အခါ “ကိုယ်က လုပ်ကျွေးပြုစုချင်ပေမဲ့ မိဘတွေမရှိတော့တဲ့” အခြေအနေမျိုးကို ရှောင်ဖို့ ကိုယ့်ကိုယ်ကိုယ် ခဏခဏ သတိပေးခဲ့တယ်။ မိဘအပေါ် သားသမီးဝတ်ကျေပွန်တဲ့ကိစ္စမှာ ဘာနောင်တမှ မကျန်ခဲ့စေရဘူးလို့ ကိုယ့်ကိုယ်ကိုယ် သတိပေးခဲ့တာပေါ့။ နောက်ပိုင်းမှာ ကျွန်မချစ်တဲ့သူကို စွန့်လွှတ်ပြီး မိဘတွေရဲ့ ဆန္ဒအတိုင်း အခုလက်ရှိခင်ပွန်းကို ရွေးချယ်ခဲ့တယ်၊ ပြီးတော့ သူ့ကို ကျွန်မတို့အိမ်မှာပဲ လိုက်နေစေခဲ့တယ်။

၂၀၁၁ ခုနှစ်မှာ ကျွန်မအဖေက ရုတ်တရက် ဆုံးသွားခဲ့တယ်။ ကျွန်မတွေးမိတယ်၊ “ဘယ်လောက်ပဲ ပင်ပန်းခက်ခဲပါစေ၊ အမေ့ကို သားသမီးဝတ်ကျေအောင် ပြုစုရမယ်။ နောက်ထပ် နောင်တရစရာတွေ မဖြစ်စေရတော့ဘူး” လို့ပေါ့။ ကျွန်မအမေ့အတွက် အားဆေးတွေကို ခဏခဏ ဝယ်ပေးခဲ့တယ်။ ၂၀၁၂ ခုနှစ်မှာ အမေက ကျွန်မကို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားဟောခဲ့တယ်။ ခြောက်လကြာတော့ ကျွန်မက စုဝေးပွဲတွေတက်ဖို့၊ ကိုယ့်တာဝန်ထမ်းဆောင်ဖို့ အပြင်ကို ခဏခဏ ထွက်ဖြစ်လာတယ်။ အမေက ကျွန်မကို ဧဝံဂေလိတရား ဟောပြောတဲ့အတွက် ကျွန်မခင်ပွန်းက စောင်းပြောလိုက်၊ တဲ့ပြောလိုက်နဲ့ ဝေဖန်ကဲ့ရဲ့လာပြီး ကျွန်မရှေ့မှာတောင် အမေ့ကို လှောင်ပြောင် သရော်ခဲ့တယ်။ ကျွန်မ အရမ်းဒေါသထွက်ပြီး ခင်ပွန်းကို ပြန်အော်ငေါက်မိတယ်၊ ဒီလိုဖြစ်တိုင်းမှာ အမေက စိတ်ဆင်းရဲပြီး ဘာမှမတတ်နိုင်တဲ့ပုံစံနဲ့ ထွက်သွားတာကို ကျွန်မ မြင်ခဲ့ရတယ်။ နောက်ပိုင်းမှာ ခင်ပွန်းရဲ့ ညှဉ်းပန်းနှိပ်စက်မှုက ပိုပိုပြီး ဆိုးလာပြီး ကျွန်မကို ရိုက်နှက် ဆဲဆိုတာတွေတောင် လုပ်လာတယ်။ အမေကလည်း ကျွန်မနဲ့အတူ အဆဲဆိုခံရတာကို ခါးစည်းခံခဲ့ရတော့ ကျွန်မ အမေ့အပေါ် အရမ်း အကြွေးတင်သလို ခံစားခဲ့ရတယ်။ ၂၀၁၅ ခုနှစ်အကုန်မှာ ကျွန်မကို တရားဟောဆရာမအနေနဲ့ ရွေးချယ်ခံခဲ့ရတယ်။ တစ်ခါက တာဝန်တွေနဲ့ အလုပ်များနေလို့ တစ်ပတ်လောက် အိမ်မပြန်ဖြစ်ခဲ့ဘူး။ ကျွန်မခင်ပွန်းက ဆွေမျိုးတွေနဲ့ပေါင်းပြီး အမေ့ကို ပြဿနာရှာတယ်၊ အသင်းတော်က ခေါင်းဆောင်တွေနဲ့ အမှုဆောင်တွေကို တိုင်မယ်လို့တောင် ခြိမ်းခြောက်ခဲ့တယ်။ ကျွန်မလည်း ကိုယ့်တာဝန်ထမ်းဆောင်တာကို ရပ်ပြီး အခြေအနေကို ပြန်ထိန်းဖို့ အိမ်ပြန်ခဲ့ရတယ်။ အိမ်ပြန်ရောက်တော့ ခင်ပွန်းက အလုပ်မလုပ်တော့ဘဲ ကျွန်မကို စောင့်ကြည့်ဖို့ အိမ်မှာပဲ နေတော့တယ်။ ဒါကို ကျွန်မ အရမ်း စိတ်ကုန်ခဲ့ပေမဲ့ အမေ့ရှေ့မှာတော့ သူနဲ့ မငြင်းရဲခဲ့ဘူး။ ကျွန်မ သည်းခံနေရုံသာ တတ်နိုင်ခဲ့ပြီး စိတ်ထဲမှာ အရမ်းကို နာကျင်ပြီး မွန်းကျပ်ခဲ့ရတယ်။ ဘုရားကို စယုံကြည်ကတည်းက ခင်ပွန်းက အမေ့ကို ခဏခဏ အရှက်ခွဲ၊ လှောင်ပြောင်ခဲ့တာတွေကို ပြန်တွေးမိပြီး ကျွန်မ နှလုံးသား ကြေမွသွားသလိုပဲ အရမ်းကို စိတ်ဆင်းရဲခဲ့ရတယ်။ အမေ့ကို အသက်ကြီးမှ စိတ်ချမ်းသာအောင် မထားနိုင်တဲ့အပြင် ကျွန်မကြောင့် ဝမ်းနည်းနာကျင်စရာတွေ အများကြီး ခံစားစေခဲ့တယ်လို့ ခံစားမိတယ်။ အကျိုးဆက်အနေနဲ့ အပြင်ထွက်ပြီး ကိုယ့်တာဝန်ထမ်းဆောင်ဖို့ ကျွန်မမှာ စိတ်ပိုင်းဖြတ်ချက်မရှိတော့ဘူး။ ဘုရားကို ဆုတောင်းပြီး အားကိုးသင့်တယ်လို့ အမေက ကျွန်မကို မိတ်သဟာယဖွဲ့ပေးခဲ့ပေမဲ့ ကျွန်မက အပြင်ထွက်ပြီး ကိုယ့်တာဝန်ထမ်းဆောင်ရင် ခင်ပွန်းရဲ့ ညှဉ်းပန်းတာကို ထပ်ခံရမှာ၊ ပြီးတော့ အမေက နောက်ထပ် ဘယ်လောက်တောင် ဝမ်းနည်းစရာတွေ ခံရဦးမလဲဆိုတာ မသိလို့ စိုးရိမ်ခဲ့တယ်။ ဒါကြောင့် ကျွန်မ အိမ်မှာပဲ နေခဲ့ပြီး ကျွန်မရဲ့ အခြေအနေကလည်း ပိုပိုပြီး ဆိုးလာခဲ့တယ်။ နောက်ပိုင်းမှာ ဘုရားသခင်က ကျွန်မအတွက် လမ်းဖွင့်ပေးခဲ့တယ်။ ခင်ပွန်းကို သူ့အလုပ်ခေါ်တဲ့ ကုမ္ပဏီက အလုပ်ပြန်ဆင်းဖို့ အကြောင်းကြားလာတယ်။ အဲဒီအချိန်ကျမှပဲ ကျွန်မ စုဝေးပွဲတွေ ပြန်တက်နိုင်ပြီး ကိုယ့်တာဝန်ထမ်းဆောင်နိုင်ခဲ့တယ်။

၂၀၁၆ ခုနှစ်မှာ ကျွန်မနဲ့ တွဲဖက်တဲ့ညီအစ်မ အဖမ်းခံခဲ့ရတယ်။ ကျွန်မတို့က အိမ်နီးချင်းတွေဆိုတော့ ကျွန်မလုံခြုံရေးအတွက်လည်း စိုးရိမ်စရာအခြေအနေတွေ ရှိနေခဲ့တာပေါ့။ ကျွန်မလည်း ခင်ပွန်းနဲ့ တခြားနေရာမှာ သွားပုန်းရှောင်ဖို့ တိုင်ပင်ခဲ့တယ်။ ဒါပေမဲ့ ဘယ်လိုမှ မထင်ထားဘဲ ကျွန်မအိမ်ကထွက်သွားပြီး သုံးလေးရက်အကြာမှာပဲ သူက ကျွန်မ ဘုရားကိုယုံကြည်တဲ့အကြောင်း၊ အိမ်ကထွက်သွားတဲ့အကြောင်း ရဲစခန်းကို သွားတိုင်ခဲ့တယ်။ ရဲတွေက ကျွန်မကို စပြီးစုံစမ်းစစ်ဆေးကြတော့ ကျွန်မ အိမ်ကို ပိုလို့တောင် ပြန်လို့မရတော့ဘူး။ အနာဂတ်မှာ အိမ်ပြန်ပြီး အမေ့ကို မတွေ့နိုင်တော့တဲ့အကြောင်း ကျွန်မစဉ်းစားမိတယ် အမေ့ကို ဘယ်လိုလုပ် စောင့်ရှောက်ပြီး သားသမီးဝတ်ကျေပွန်နိုင်တော့မှာလဲ။ အဖေကလည်း ဆုံးသွားပြီ၊ ခင်ပွန်းကလည်း ဒီလိုမျိုး ညှဉ်းပန်းနေတယ်။ ကျွန်မထွက်သွားပြီးရင် သူက အမေ့ကို ဘယ်လိုဆက်ဆံမယ်ဆိုတာ ပြောလို့တောင်မရဘူး။ ကျွန်မက အမေ့ရဲ့ တစ်ဦးတည်းသော ဆွေမျိုးလေ။ ကျွန်မ သူ့နားမှာမရှိရင် သူ ဘယ်လောက်တောင် စိတ်ဆင်းရဲပြီး မခံမရပ်နိုင်ဖြစ်နေမလဲ။ ဒါပေမဲ့ အိမ်ပြန်သွားလို့ အဖမ်းခံရရင်ကော ကျွန်မ ခိုင်ခိုင်မာမာ ရပ်တည်နိုင်ပါ့မလား။ ကျွန်မစိတ်ထဲမှာ အရမ်းကို နာကျင်ပြီး ဝေခွဲမရဖြစ်နေခဲ့တယ်၊ ဒါကြောင့် ဘုရားသခင်ကို ကျွန်မကိုလမ်းပြပေးဖို့ ဆုတောင်းပြီး အသနားခံခဲ့တယ်။ တစ်နေ့မှာ ဘုရားနှုတ်ကပတ်တော်တွေကို ကျွန်မ စဉ်းစားမိလိုက်တယ်။ “နေ့စဉ်နေ့တိုင်း လူတစ်ဦးသည် မည်သည့်နေရာသွားမည်၊ မည်သည့် အရာလုပ်မည်၊ အဘယ်သူကို သို့မဟုတ် မည်သည့်အရာကို သူကြုံတွေ့မည်၊ သူ မည်သည့်အရာကိုပြောမည်၊ ပြီးလျှင် သူ့အပေါ် မည်သည့် အရာဖြစ်မည်ဟူသည့် ဤအရာတစ်ခုတလေကို လူတို့ကြိုတင်ခန့်မှန်း နိုင်သလော။ လူတို့သည် ဤဖြစ်စဉ်များအားလုံးကို ကြိုမမြင်နိုင်ရုံသာမက ဤအရာများ မည်သို့ဖြစ်ပေါ်သည်ကို ပို၍ပင် မထိန်းချုပ်နိုင်ပေ။ လူတို့၏ နေ့စဉ်အသက်တာများတွင် ဤကြိုမမြင်နိုင်သည့် အဖြစ်အပျက်များက တစ်ချိန်လုံး ဖြစ်ပျက်လေသည်၊ ၎င်းတို့သည် တွေ့မြင်နေကျ ဖြစ်စဉ်များ ဖြစ်၏။ ဤ ‘နေ့စဉ်အသက်တာ၏ အသေးအဖွဲကိစ္စများ’ နှင့်သက်ဆိုင်သော ဖြစ်စဉ်များအပြင် ယင်းတို့ဖြစ်ပေါ်ပုံ၏ နည်းလမ်းများနှင့် ပုံစံများသည် မည်သည့်အရာမျှ ကြုံရာကျပန်း ဖြစ်ပျက်နေခြင်း မဟုတ်ကြောင်းနှင့် အဖြစ်အပျက်အသီးသီး၏ တိုးတက်ဖြစ်ပေါ်မှု ဖြစ်စဉ်၊ အဖြစ်အပျက်အသီးသီး၏ မရှောင်လွှဲသာသော သဘောတို့သည် လူသား၏ အလိုဆန္ဒအားဖြင့် ပြောင်းလဲမရနိုင်ကြောင်း လူသားမျိုးနွယ်အတွက် အစဉ်တစိုက် သတိပေးချက်များ ဖြစ်ကြလေသည်။ အဖြစ်အပျက်တိုင်း၏ ဖြစ်စဉ်က ဖန်ဆင်းရှင်ထံမှ လူသားမျိုးနွယ်သို့ သတိပေးချက်တစ်ခု ပါရှိပြီး ၎င်းတို့၏ ကိုယ်ပိုင်ကံကြမ္မာကို လူသားမျိုးနွယ် မထိန်းချုပ်နိုင်ကြောင်း သတင်းစကားကိုလည်း ပေးပို့လေသည်။ တစ်ချိန်တည်းတွင်ပင် ယင်းမှာ ကိုယ့်ကြမ္မာကိုယ် ဖန်တီးရန် အချည်းနှီးမျှော်လင့်နေသော လူသားမျိုးနွယ်၏ ရည်မှန်းချက်နှင့် လိုအင်ဆန္ဒအတွက် ပြန်လည်ချေပချက်တစ်ခု ဖြစ်သည်။ ဤချေပချက်မှာ လူတို့အား ၎င်းတို့၏ ကံကြမ္မာကို အတိအကျ မည်သူက အချုပ်အခြာအာဏာ ကိုင်စွဲပြီး ထိန်းချုပ်သည်ကို ပြန်လည်သုံးသပ်ဖို့ တွန်းအားပေးလျက် လူသားမျိုးနွယ်၏ မျက်နှာကို တစ်ချက်ပြီး တစ်ချက် ရိုက်သည့် အားကောင်းသော ရိုက်ချက်များ ကဲ့သို့ပင်ဖြစ်သည်။ ၎င်းတို့၏ ရည်မှန်းချက်များနှင့် စိတ်ဆန္ဒများသည် ထပ်တလဲလဲ ကဖျက်ကယက်လုပ်ခံရပြီး ပျက်စီးကြေမွသည်နှင့်အမျှ လူသားတို့သည် ကံစီမံသမျှကို မရည်ရွယ်ဘဲ နာခံခြင်း၊ လက်တွေ့အရှိတရားကို လက်ခံခြင်း၊ ကောင်းကင်ဘုံ၏အလိုနှင့် ဖန်ဆင်းရှင်၏ အချုပ်အခြာအာဏာကို လက်ခံခြင်းတို့ကို မပြုဘဲမနေနိုင်ကြချေ။ ‘နေ့စဉ်အသက်တာ၏ အသေးအဖွဲကိစ္စများ’ ၏ ထပ်တလဲလဲ ဖြစ်စဉ်မှ လူသားအားလုံး၏ အသက်တာတစ်ခုလုံး၏ ကံကြမ္မာအထိ ဖန်ဆင်းရှင်၏ အစီအစဉ်များနှင့် သူ၏ အချုပ်အခြာအာဏာကို မထုတ်ဖော်သည့်အရာ တစ်ခုမျှမရှိပေ။ ‘ဖန်ဆင်းရှင်၏ ဩဇာအာဏာထက် သာလွန်၍ မရနိုင်’ ဆိုသည့် သတင်းစကားကို မပေးသည့်အရာ၊ ‘ဖန်ဆင်းရှင်၏ ဩဇာအာဏာသည် အထွတ်အထိပ်ဖြစ်သည်’ ဟူသည့် ပြောင်းလဲ၍မရသော အမှန်တရားကို အသိမပေးသည့်အရာ တစ်ခုမျှမရှိပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေကို ဆင်ခြင်ရင်းနဲ့ နေ့တိုင်းဖြစ်ပျက်နေတဲ့ အရာအားလုံးအပေါ်မှာ ဘုရားသခင်က အချုပ်အခြာအာဏာကိုင်စွဲတယ်ဆိုတာ ကျွန်မ နားလည်လာတယ်။ လူတွေက ဒါတွေကို ကိုယ်တိုင် ကြိုမသိနိုင်ဘူး၊ ထိန်းချုပ်လို့မရနိုင်ဘူး။ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျွန်မ ကျိုးနွံနာခံသင့်တယ်။ ကျွန်မနဲ့တွဲဖက်တဲ့ညီအစ်မ ရဲအဖမ်းခံရပုံ၊ ခင်ပွန်းက ကျွန်မကို ရဲစခန်းမှာသွားတိုင်ပုံ၊ ပြီးတော့ ရဲတွေလိုက်ဖမ်းလို့ အိမ်မပြန်နိုင်ပုံတွေကို ကျွန်မ ပြန်စဉ်းစားမိတယ်။ ဒီအဖြစ်အပျက်တွေတသီတတန်းကြီးက ကျွန်မကြိုတွေးထားလို့မရတဲ့ အရာတွေပဲ၊ အားလုံးကို ဘုရားသခင် ခွင့်ပြုခဲ့တာ။ ဒီအရှိတရားကို ကျွန်မ လက်ခံခဲ့ရတယ်။ ဘုရားကို စယုံကြည်ခဲ့တဲ့အချိန်ကစပြီး ပြန်တွေးကြည့်လိုက်တယ်။ ခင်ပွန်းရဲ့ ညှဉ်းပန်းနှိပ်စက်တာ၊ အရှက်ခွဲတာတွေကို အမေခံနေရတာမြင်ရတိုင်း ကျွန်မစိတ်ထဲမှာ အရမ်းဝမ်းနည်းခဲ့ရတယ်၊ အမေ ညှဉ်းပန်းခံရမှာစိုးလို့ အပြင်ထွက်ပြီး ကိုယ့်တာဝန်မထမ်းဆောင်ချင်ခဲ့ဘူး။ ကျွန်မထွက်သွားရင် သူအသက်ကြီးလာတဲ့အခါ စောင့်ရှောက်ပေးမယ့်သူ မရှိတော့မှာကိုလည်း စိုးရိမ်ခဲ့တယ်။ ဒီလိုတွေးမိတော့ ကျွန်မဟာ မိသားစုချစ်ခင်တွယ်တာမှုမှာ အမြဲတမ်း ပိတ်မိနေခဲ့ပြီး သမ္မာတရားကို ကောင်းကောင်းမလိုက်စားနိုင်၊ ကိုယ့်တာဝန်ကို ကောင်းကောင်းမထမ်းဆောင်နိုင်ခဲ့ဘူးဆိုတာ နားလည်သွားတယ်။ အခုလို အိမ်မပြန်နိုင်တဲ့ အခြေအနေ ကျွန်မအပေါ် ကျရောက်လာတာက ကိုယ့်စိတ်နှလုံးကို ကိုယ့်တာဝန်ထဲမှာ ရည်စူးနှစ်မြှုပ်ထားသင့်တယ်ဆိုတဲ့ ဘုရားရဲ့ ရည်ရွယ်ချက်ပဲ၊ ဒါက ကျွန်မရဲ့ အသက်တာကြီးထွားရင့်ကျက်မှုအတွက် အကျိုးရှိတယ်။ ဒါ့အပြင် ကျွန်မက အသင်းတော်ခေါင်းဆောင်တစ်ယောက်လေ။ အိမ်ကမထွက်ဘဲနေရင် အဖမ်းခံရတာနဲ့ ရဲတွေက အမေ့ကိုသုံးပြီး ကျွန်မကို ခြိမ်းခြောက်မှာပဲ။ အဲဒီအခါကျရင် ကျွန်မ ခိုင်ခိုင်မာမာ ရပ်တည်နိုင်ပါ့မလား။ ညှဉ်းပန်းနှိပ်စက်မှုကို မခံနိုင်ဘဲ ယုဒဖြစ်သွားပြီး ဘုရားကို သစ္စာဖောက်ခဲ့ရင် ဘုရားသခင်က ကျွန်မကို လုံးဝ ဖယ်ရှားရှင်းလင်းမှာပဲ။ အများကြီးစဉ်းစားပြီးတဲ့နောက်မှာတော့ အသင်းတော်မှာပဲ ဆက်ပြီး ကိုယ့်တာဝန်ထမ်းဆောင်ဖို့ ကျွန်မ ဆုံးဖြတ်လိုက်တယ်။ အိမ်နဲ့ဝေးနေတဲ့အချိန်တွေမှာ မိုးရွာတိုင်း ကျွန်မတွေးမိတယ်၊ “ငါတို့အိမ်ခြံဝင်းထဲက မြေက ချောနေတာ၊ အမေများ ချော်လဲပြီး ဘယ်သူမှထူပေးမယ့်သူမရှိရင် ဘယ်လိုလုပ်မလဲ။” ဂျုံရိတ်သိမ်းချိန်ရောက်တော့လည်း “အမေတစ်ယောက်တည်း သီးနှံတွေကို ဘယ်လိုရိတ်မှာလဲ။ ခင်ပွန်းကကော အမေ့ကို ကူညီပါ့မလား မသိဘူး” ဆိုပြီး စိုးရိမ်မိတယ်။ နှစ်သစ်ကူးလို ပွဲတော်ရက်တွေမှာ ဧည့်ခံတဲ့မိသားစုက ပြင်ဆင်ပေးတဲ့အစာကို ကိုင်ရင်း မျက်ရည်တွေဝဲနေခဲ့တယ်။ “ငါက အပြင်မှာ အစားကောင်းတွေစားရပေမဲ့ အမေက အိမ်မှာ အဆင်ပြေရဲ့လားမသိဘူး။ ငါ့ယောကျ်ားများ ဆူပူ၊ ဆဲဆိုနေလေမလား။ ပွဲတော်ရက်တွေဆို တခြားမိသားစုတွေက ပြန်လည်ဆုံစည်းကြပေမဲ့ ငါကတော့ အမေ့ကို အိမ်မှာတစ်ယောက်တည်း ပစ်ထားခဲ့တယ်။ သူ သေချာပေါက် ခြောက်ကပ်ပြီး အထီးကျန်နေမှာပဲ၊ ဆွေမျိုးမိတ်ဆွေတွေရဲ့ လှောင်ပြောင်တာကိုလည်း ခံရဦးမယ်။ ငါ အမေ့အပေါ် အရမ်းအကြွေးတင်တာပဲ”လို့ပေါ့။ ကျွန်မ ဒီအကြောင်းကိုတွေးလေလေ ပိုပြီး စိတ်ဆင်းရဲလေလေဖြစ်ပြီး ကိုယ့်တာဝန်ထမ်းဆောင်ဖို့ စိတ်အားထက်သန်မှု လုံးဝမရှိတော့ဘူး။ ကျွန်မ ငိုပြီး ဘုရားသခင်ဆီ ဆုတောင်းခဲ့တယ်၊ ဒီအပျက်သဘောဆောင်တဲ့ အခြေအနေကနေ ကျွန်မကို လမ်းပြခေါ်ထုတ်ပေးဖို့ အသနားခံခဲ့တယ်။

တစ်နေ့ ဝတ်ပြုခြင်းလုပ်နေတုန်းမှာ ဘုရားနှုတ်ကပတ်တော်ကို ကျွန်မ ဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “သင် မည်သည့်အရာကို လုပ်ဆောင်သည်ဖြစ်စေ၊ မည်သည့်အရာကို စဉ်းစားသည်ဖြစ်စေ၊ မည်သည့်အရာကို စီစဉ်သည်ဖြစ်စေ၊ ထိုအရာများသည် အရေးမကြီးပေ။ အရေးကြီးသည့်အရာမှာ ဖန်ဆင်းခံအားလုံးက ဘုရားသခင်၏ လက်ထဲတွင်ရှိသည်ကို သင် နားလည်နိုင်ကာ အမှန်တကယ် ယုံကြည်နိုင်ခြင်း ရှိမရှိဖြစ်သည်။ မိဘအချို့သည် ကြီးမားပြီး ကြီးပွားချမ်းသာသော မိသားစုတစ်စုနှင့်ဆိုင်သည့် အိမ်တွင်း အတိသုခနှင့် ပျော်ရွှင်မှုကို မွေ့လျော်ခံစားနိုင်ရန် ထိုကောင်းချီးနှင့် ကံကြမ္မာရှိကြသည်။ ဤသည်မှာ ဘုရားသခင်၏ အချုပ်အခြာအာဏာဖြစ်ပြီး ၎င်းတို့ကို ဘုရားသခင်ပေးသည့် ကောင်းချီးတစ်ခု ဖြစ်သည်။ မိဘအချို့သည် ဤကံကြမ္မာမရှိကြချေ။ ၎င်းတို့အတွက် ဘုရားသခင်က ဤအရာကို မစီစဉ်ပေးခဲ့ပေ။ ပျော်ရွှင်သည့် မိသားစုတစ်စု ရှိခြင်းကို မွေ့လျော်ခံစားရန်၊ သို့မဟုတ် မိမိတို့ သားသမီးများက မိမိတို့နံဘေးတွင်ရှိနေခြင်းကို မွေ့လျော်ခံစားရန် ကောင်းချီးခံစားရခြင်း မရှိကြပေ။ ဤသည်မှာ ဘုရားသခင်၏ စီစဉ်ညွှန်ကြားမှုဖြစ်ပြီး လူတို့က ဤအရာကို အတင်းအကျပ်ပြု၍မရပေ။ မည်သို့ပင်ဖြစ်စေ နောက်ဆုံးတွင် သားသမီးဝတ်ကျေပွန်ခြင်းနှင့် ပတ်သက်လာသည့်အခါ လူတို့သည် အနည်းဆုံးအနေဖြင့် ကျိုးနွံနာခံမှုရှိသည့် စိတ်နေစိတ်ထားတစ်ခု ရှိရမည်။ ပတ်ဝန်းကျင်က အခွင့်ပေးပြီး ထိုသို့လုပ်ဆောင်ရန် သင့်ထံတွင် လူအင်အားငွေအင်းအားရှိလျှင် သင်၏ မိဘများကို သင် သားသမီးဝတ်ကျေပွန်နိုင်သည်။ ပတ်ဝန်းကျင်က အခွင့်မပေးသကဲ့သို့ သင့်ထံတွင် လူအင်အားငွေအင်းအားကင်းမဲ့လျှင် အတင်းမကြိုးစားနှင့်။ ဤသည်ကို မည်သို့ ခေါ်ဆိုသနည်း။ (ကျိုးနွံနာခံမှုဖြစ်သည်။) ဤအရာကို ကျိုးနွံနာခံမှုဟု ခေါ်သည်။ ဤကျိုးနွံနာခံမှုသည် အဘယ်သို့ ဖြစ်လာသနည်း။ ကျိုးနွံနာခံမှုအတွက် အခြေခံအကြောင်းရင်းမှာ အဘယ်နည်း။ ထိုအရာသည် ဘုရားသခင် စီစဉ်ထားပြီး ဘုရားသခင် အုပ်စိုးထားသည့် ဤအရာများအားလုံးပေါ်တွင် အခြေခံပေသည်။ လူတို့အနေဖြင့် ရွေးချယ်ရန် ဆန္ဒရှိကောင်းရှိနိုင်သော်လည်း မရွေးချယ်နိုင်ကြ၊ ရွေးချယ်ပိုင်ခွင့်မရှိကြဘဲ ၎င်းတို့ ကျိုးနွံနာခံသင့်ကြပေသည်။ လူတို့ ကျိုးနွံနာခံသင့်ပြီး အရာရာကို ဘုရားသခင်က စီစဉ်ညွှန်ကြားထားကြောင်းကို သင် ခံစားရသည့်အခါ သင်၏ စိတ်နှလုံးတွင် သာ၍ ငြိမ်သက်မှုခံစားရသည်မဟုတ်လော။ (ခံစားရပါသည်။) ထို့နောက်တွင် သင်၏ အသိစိတ်ထဲတွင် လိပ်ပြာမသန့်ဆဲ ဖြစ်လိမ့်မည်လော။ စဉ်ဆက်မပြတ် လိပ်ပြာမသန့်ဟု ခံစားရလိမ့်မည် မဟုတ်တော့ဘဲ သင်၏ မိဘများကို သားသမီးဝတ်မကျေပွန်သည့် စိတ်ကူးသည် သင့်ကို စိုးမိုးထားတော့မည် မဟုတ်ပေ။ ဤသည်တို့မှာ လူ့သဘာဝအတွင်းရှိ ပုံမှန်အတွေး သို့မဟုတ် ဗီဇအချို့ဖြစ်ပြီး မည်သူမျှ မရှောင်လွှဲနိုင်ကြသည်နှင့်အမျှ ထိုအကြောင်းကို သင် ရံဖန်ရံခါ တွေးကောင်းတွေးနိုင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားလက်တွေ့ကျမှု ဆိုသည်မှာ အဘယ်နည်း။) ဘုရားနှုတ်ကပတ်တော်တွေကို ဆင်ခြင်ပြီးတဲ့နောက်မှာ လူတစ်ယောက်ချင်းစီအတွက် ဘုရားသခင်က မတူညီတဲ့ ကံကြမ္မာကို စီစဉ်ပေးထားတယ်၊ လူတွေမှာ ဘာကိုမှ ပြောင်းလဲပစ်နိုင်စွမ်းမရှိဘူးဆိုတာ ကျွန်မ နားလည်သွားတယ်။ အမေက သားသမီးတွေ ဝိုင်းဝန်းပြုစုတဲ့ ကောင်းချီးကို မခံစားရဖို့ ဘုရားသခင်က အမိန့်နဲ့ ပြဋ္ဌာန်းထားတယ်ဆိုရင် ကျွန်မ ဘယ်လောက်ပဲ ကြိုးစားကြိုးစား ဘာကိုမှ ပြောင်းလဲနိုင်မှာမဟုတ်ဘူး။ ငယ်ငယ်ကတည်းက အမေနဲ့ ကျွန်မ တစ်ခါမှမခွဲဘဲ အတူတူနေခဲ့ကြပုံကို ကျွန်မ ပြန်တွေးမိတယ်။ နောက်ပိုင်းမှာ ဘုရားကိုယုံကြည်လို့ ရဲတွေလိုက်ဖမ်းတာခံရပြီး အိမ်ကနေ ထွက်ခွာခဲ့ရတယ်။ ဒါက ဘုရားသခင်ရဲ့ အစီအစဉ်နဲ့ ကြိုတင်ပြဋ္ဌာန်းချက်ပဲ။ အိမ်မှာ အမေက ခင်ပွန်းရဲ့ ညှဉ်းပန်းတာကို ခံရတာကလည်း သူတွေ့ကြုံရမယ့် အရာတစ်ခုပဲ။ ဒါပေမဲ့ ကျွန်မက ဘုရားသခင်ရဲ့ အချုပ်အခြာအာဏာကို နားမလည်ခဲ့ဘဲ အမေ အထီးကျန်ပြီး ဒုက္ခရောက်မှာကို အမြဲတမ်း စိုးရိမ်ပူပန်နေခဲ့တယ်။ ကျွန်မကိုယ်တိုင်လည်း အမှောင်နဲ့ နာကျင်မှုထဲမှာ နေခဲ့ရပြီး ကိုယ့်တာဝန်ထမ်းဆောင်တာလည်း ထိခိုက်ခဲ့တယ်။ အခုတော့ ကျွန်မနားလည်သွားပြီ၊ အမေ့အပေါ် သားသမီးဝတ်ကျေပွန်ဖို့ အခွင့်အရေးမရှိတဲ့အတွက် အခြေအနေအတိုင်းပဲ လက်ခံလိုက်သင့်တယ်။ အမေက ဘုရားကိုယုံကြည်တယ်၊ ဒါကြောင့် ကျွန်မနဲ့ဝေးနေပေမဲ့ သူ့မှာ ဘုရားသခင် ရှိသေးတယ်လေ၊ အနာဂတ်မှာ ကျွန်မတို့ရဲ့ လမ်းကြောင်းတွေကို လျှောက်တဲ့အခါ ဘုရားသခင်က ကျွန်မတို့ကို ဦးဆောင်လိမ့်မယ်။ အရာအားလုံးက ဘုရားသခင်ရဲ့ လက်ထဲမှာရှိတယ်လို့ ကျွန်မ ယုံကြည်ခဲ့တယ်။ ဒီလိုတွေးမိတော့ ကျွန်မ ကျိုးနွံနာခံလိုစိတ်နဲ့ ဘုရားသခင်ဆီ တိတ်တဆိတ် ဆုတောင်းခဲ့တယ်။ မိသားစုရဲ့ ညှဉ်းပန်းနှိပ်စက်မှုကို တွေ့ကြုံရတဲ့အခါ ဘုရားသခင်က သူ့ကိုဦးဆောင်ပါစေလို့ အမေ့ကို ဘုရားသခင်လက်ထဲ အပ်နှံခဲ့တယ်။ နောက်ပိုင်းမှာ အမေရေးထားတဲ့ အတွေ့အကြုံဆိုင်ရာ သက်သေခံချက်ဆောင်းပါးတစ်ပုဒ်ကို ကျွန်မ မမျှော်လင့်ဘဲ ဖတ်လိုက်ရတယ်။ ကျွန်မသူနဲ့အတူမရှိချိန် သူအားနည်းတဲ့အခါ ဘုရားသခင်ဆီ ဆုတောင်းခဲ့တယ်၊ ညီအစ်ကိုမောင်နှမတွေက အိမ်ကိုလာပြီး ဘုရားနှုတ်ကပတ်တော်တွေနဲ့ မိတ်သဟာယဖွဲ့ပြီး သူ့ကိုကူညီခဲ့ကြတယ်။ ဘုရားသခင်ရဲ့ ရည်ရွယ်ချက်ကို သူနားလည်သွားပြီးတဲ့နောက်မှာ အပျက်သဘောဆောင်တာနဲ့ အားနည်းတာတွေကနေ တဖြည်းဖြည်း ထွက်လာနိုင်ခဲ့တယ်။ ဘုရားသခင်ကို ကျွန်မ အရမ်းကျေးဇူးတင်ခဲ့တယ်။

၂၀၂၂ ခုနှစ်မှာ ကမ္ဘာလုံးဆိုင်ရာ ကပ်ရောဂါက ထပ်ပြီးဖြစ်ပွားခဲ့တယ်။ သက်ကြီးရွယ်အိုအများကြီး ကပ်ရောဂါနဲ့ သေဆုံးနေကြတာကို တွေ့ရတော့ ကျွန်မ ထပ်ပြီး စိုးရိမ်လာပြန်တယ်၊ “အမေသာ ကပ်ရောဂါကူးစက်ခံရရင် သူ့ကို စောင့်ရှောက်မဲ့သူ ရှိပါ့မလား။ သူ ကျော်ဖြတ်နိုင်ပါ့မလား။ ငါသာ သူ့ဘေးမှာရှိပြီး ရေလေးတိုက်၊ ဆေးလေးခွံ့၊ ပြီးတော့ သူ့ကိုအားပေးဖို့ ဘုရားနှုတ်ကပတ်တော်တွေနဲ့ မိတ်သဟာယဖွဲ့ပေးရင် သူ့စိတ်ထဲက နာကျင်မှုတွေကို သက်သာစေမှာမဟုတ်ဘူးလား” လို့ပေါ့။ ကျွန်မ ပြန်သွားပြီး အမေ့ကို အရမ်းတွေ့ချင်တာပဲ။ လွန်ခဲ့တဲ့သုံးလေးနှစ်တွေက ကျွန်မရဲ့ အတွေ့အကြုံတွေနဲ့ သူ့ကို ဘယ်လောက်လွမ်းဆွတ်နေတယ်ဆိုတာကို ကျွန်မ တကယ်ကို ပြောပြချင်ခဲ့တယ်။ အဲဒီနောက် မကြာခင်မှာပဲ ကျွန်မ နေမကောင်းဖြစ်ပြီး အိပ်ရာထဲလဲနေတုန်း အမေ့ကို ပိုလို့တောင် လွမ်းမိတယ်။ သူသာဆုံးသွားရင် သူ့ကို ဘယ်တော့မှ ပြန်တွေ့ရတော့မှာမဟုတ်ဘူးလို့ စိုးရိမ်ပြီး စိတ်ထဲမှာ ဘုရားသခင်နဲ့ ငြင်းခုံနေမိတယ်။ “ချစ်ရတဲ့ ဘုရားသခင်၊ ဘာဖြစ်လို့ တခြားသူတွေက သူတို့မိသားစုတွေနဲ့ ပြန်ဆုံစည်းနိုင်ပြီး သမီးကတော့ အမေနဲ့ ခွဲနေရတာလဲ။ သမီးရဲ့ နောက်ခံအခြေအနေက တခြားသူတွေနဲ့ မတူဘူးဆိုတာ ကိုယ်တော်သိပါတယ်။ သမီးက မိသားစုမှာ တစ်ဦးတည်းသော သားသမီးပါ၊ ဒါပေမဲ့ သူ မဆုံးမချင်း ပြုစုစောင့်ရှောက်ပေးဖို့ကို မတတ်နိုင်တော့ဘူး။ သူသာ တစ်ယောက်တည်း ဆုံးပါးသွားခဲ့ရင် သမီး တစ်သက်လုံး လိပ်ပြာမလုံဖြစ်နေမှာပဲ” လို့ပေါ့။ ဒီလိုတွေးတာက မှားမှန်း ကျွန်မသိပေမဲ့ ဒီအခြေအနေကို ဘယ်လိုတွေ့ကြုံရမှန်းမသိလို့ ဘုရားသခင်ကို လမ်းပြပေးဖို့ ဆုတောင်းပြီး အသနားခံခဲ့တယ်။ အကြိမ်တိုင်းမှာ ဘုရားနှုတ်ကပတ်တော်တွေက ကျွန်မရဲ့ အပျက်သဘောဆောင်တာနဲ့ အားနည်းတာကနေ ဉာဏ်ပွင့်စေပြီး ဦးဆောင်ခေါ်ထုတ်ခဲ့ပုံ၊ ကျွန်မအမေကလည်း အိမ်မှာ ဘုရားသခင်ရဲ့ ဦးဆောင်မှုနဲ့ ကွယ်ကာမှုကို တွေ့ကြုံခံစားခဲ့ရပုံကို ကျွန်မ ပြန်စဉ်းစားမိတယ်။ ကျွန်မတို့နှစ်ယောက်လုံး ဘုရားရဲ့မေတ္တာကို ခံစားနေရတာပဲ။ ဘုရားသခင်က ကျွန်မတို့ကို ဒီလောက်အများကြီး ပေးသနားခဲ့ပေမဲ့ ကျွန်မက ကျေးဇူးဆပ်ဖို့မသိတဲ့အပြင် ကိုယ်တော့်ကိုတောင် ပြန်ပြီး စောဒကတက်မိတယ်။ ကျွန်မ တကယ်ကို အသိစိတ်မရှိတာပဲ။ ကျွန်မရဲ့ ပြဿနာတွေကို ဖြေရှင်းဖို့ သမ္မာတရားကို အလေးအနက် ရှာဖွေလိုစိတ်နဲ့ ဘုရားသခင်ဆီ ဆုတောင်းခဲ့တယ်။

တစ်နေ့မှာ ဘုရားနှုတ်ကပတ်တော် ရွတ်ဖတ်သံကို ကျွန်မ ကြားခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့နှင့်ပတ်သက်လျှင် သင့်မိဘများက သင့်အား စေ့စပ်စွာ ကြည့်ရှုစောင့်ရှောက်သည်ဖြစ်စေ၊ သင့်အား အလွန်ပင် ဂရုစိုက်သည်ဖြစ်စေ၊ မည်သို့ပင်ဖြစ်စေ ၎င်းတို့သည် ၎င်းတို့၏ တာဝန်နှင့် ဝတ္တရားကို ဖြည့်ဆည်းနေခြင်းသာ ဖြစ်သည်။ ၎င်းတို့က သင့်အား ပျိုးထောင်ပေးသည့် အကြောင်းရင်းက မည်သို့ဖြစ်စေ ၎င်းတို့၏ တာဝန်သာဖြစ်သည်။ ၎င်းတို့က သင့်အားမွေးဖွားခဲ့သောကြောင့် သင့်အတွက် တာဝန်ယူသင့်သည်။ ဤအရာကို အခြေခံကြည့်လျှင် သင့်မိဘများက သင့်အတွက် လုပ်ဆောင်ပေးသောအရာရာတိုင်းကို ကြင်နာခြင်းဟု သတ်မှတ်နိုင်သလော။ မသတ်မှတ်နိုင်သည် မဟုတ်လော။ (ဟုတ်ပါသည်။) သင့်မိဘများက သင့်အပေါ် ၎င်းတို့၏တာဝန်အား ဖြည့်ဆည်းခြင်းသည် ကြင်နာမှုအဖြစ် အကျုံးမဝင်ပေ။ ထို့ကြောင့် ၎င်းတို့က ပန်းပွင့်၊ သို့မဟုတ် အပင်တစ်ပင်အပေါ် ၎င်းတို့၏ တာဝန်ကို ဖြည့်ဆည်းပြီး ရေလောင်းကာ မြေဩဇာကျွေးလျှင် ကြင်နာခြင်းအဖြစ် အကျုံးဝင်သလော။ (အကျုံးမဝင်ပါ။) ယင်းသည် ကြင်နာခြင်းနှင့် ပို၍ပင် အလှမ်းဝေးသည်။ ပန်းများနှင့် အပင်များသည် အပြင်ဘက်တွင် ပို၍ ကောင်းမွန်စွာ ကြီးထွားကြသည်၊ ၎င်းတို့ကို မြေကြီးထဲတွင် စိုက်ပျိုးပြီး လေ၊ နေနှင့် မိုးရေတို့ ရရှိပါက ၎င်းတို့သည် ပို၍ပင် ရှင်သန်ကြီးထွားကြသည်။ ၎င်းတို့သည် အပြင်ဘက်တွင် ကြီးထွားသည့်အပြင် အိမ်တွင်းရှိ ပန်းအိုးတစ်လုံးထဲတွင် စိုက်ပျိုးသည့်အခါ ကောင်းစွာ မကြီးထွားကြ သို့မဟုတ် မဖြစ်ထွန်းကြပေ။ လူတစ်ဦးသည် မည်သို့သော မိသားစုမျိုးတွင် မွေးဖွားလာသည်ဖြစ်စေ ယင်းမှာ ဘုရားသခင်က အမိန့်ဖြင့် ပြဋ္ဌာန်းတော်မူခြင်း ဖြစ်သည်။ သင်သည် အသက်ကို ပိုင်ဆိုင်သောသူတစ်ဦးဖြစ်ပြီး ဘုရားသခင်သည် အသက်တိုင်းအတွက် တာဝန်ယူကာ လူတို့အား အသက်ရှင်သန်နိုင်စေပြီး ဖန်ဆင်းခံအားလုံး လိုက်နာသည့် နိယာမတရားကို လိုက်လျှောက်စေသည်။ လူတစ်ဦးအနေဖြင့် သင်သည် သင်၏ မိဘများက သင့်ကို ပြုစုပျိုးထောင်ခဲ့သည့် ပတ်ဝန်းကျင်တွင် နေထိုင်ခဲ့ရုံသာဖြစ်ပြီး သို့ဖြစ်၍ သင်သည် ထိုပတ်ဝန်းကျင်တွင် ကြီးပြင်းလာခဲ့ရခြင်း ဖြစ်သည်။ သင်သည် ထိုပတ်ဝန်းကျင်တွင် မွေးဖွားခဲ့ရခြင်းမှာ ဘုရားသခင်၏ အမိန့်ဖြင့် ပြဋ္ဌာန်းခြင်းကြောင့် ဖြစ်သည်။ သင်သည် သင်၏ မိဘများ၏ ပြုစုပျိုးထောင်မှုဖြင့် အရွယ်ရောက်လာခဲ့ရခြင်းမှာလည်း ဘုရားသခင်၏ အမိန့်ဖြင့် ပြဋ္ဌာန်းခြင်းကြောင့်ပင် ဖြစ်သည်။ မည်သို့ပင်ဖြစ်စေ သင့်ကို ပြုစုပျိုးထောင်ခြင်းအားဖြင့် သင်၏ မိဘများသည် တာဝန်နှင့် ဝတ္တရားတစ်ခုကို ဖြည့်ဆည်းနေခြင်း ဖြစ်သည်။ သင့်ကို အရွယ်ရောက်သူတစ်ဦးအဖြစ် ပြုစုပျိုးထောင်ခြင်းသည် ၎င်းတို့၏ ဝတ္တရားနှင့် တာဝန်ဖြစ်ပြီး ဤအရာကို ကျေးဇူးတရားဟု ခေါ်ဆို၍မရနိုင်ပေ။ ယင်းကို ကျေးဇူးတရားဟု ခေါ်ဆို၍မရနိုင်သောကြောင့် ဤသည်မှာ သင် ပျော်မွေ့ခံစားသင့်သည့် အရာတစ်ခုဖြစ်သည်ဟု ဆိုနိုင်သလော။ (ဆိုနိုင်ပါသည်။) ဤသည်မှာ သင်ခံစားသင့်သော အခွင့်အရေးတစ်မျိုးဖြစ်သည်။ သင်သည် သင့်မိဘများ၏ ပျိုးထောင်ခြင်းကို ခံရသင့်သည်။ အဘယ်ကြောင့်ဆိုသော် လူကြီးဘဝသို့ သင်မရောက်ခင်တွင် သင်ပါဝင်သော အခန်းကဏ္ဍသည် လူလားမြောက်အောင် ကျွေးမွေးသုတ်သင်ခြင်းခံရသော သားသမီးတစ်ယောက်၏ အခန်းကဏ္ဍ ဖြစ်သောကြောင့် ဖြစ်သည်။ ထို့ကြောင့် သင့်မိဘများသည် သင့်အပေါ် တာဝန်တစ်မျိုးကို ဖြည့်ဆည်းနေခြင်းသာဖြစ်ပြီး သင်က လက်ခံရရှိနေခြင်းသာ ဖြစ်သည်။ သို့သော် သင်သည် အသေအချာပင် ၎င်းတို့ထံမှ ကျေးဇူး၊ သို့မဟုတ် ကြင်နာမှုကို လက်ခံရရှိနေခြင်းမဟုတ်ပေ။ မည်သည့်သက်ရှိသတ္တဝါမဆိုအတွက် သားသမီးများအား မွေးဖွားခြင်း၊ ကြည့်ရှုစောင့်ရှောက်ခြင်း၊ မျိုးပွားခြင်း၊ နောက်မျိုးဆက်ကို ပျိုးထောင်ခြင်းတို့သည် တာဝန်အမျိုးအစားတစ်ခုဖြစ်သည်။ ဥပမာ ငှက်၊ နွား၊ သိုး၊ နှင့် ကျားတို့သည်ပင် မျိုးပွားပြီးနောက်တွင် ၎င်းတို့၏ သားသမီးများကို ကြည့်ရှုစောင့်ရှောက်ရသည်။ မိမိတို့၏ သားသမီးကို ပျိုးထောင်မပေးသော သက်ရှိသတ္တဝါမရှိပေ။ ခြွင်းချက်အချို့ရှိဖို့ ဖြစ်နိုင်သည်။ သို့သော် များစွာမရှိပေ။ ဤသည်မှာ သက်ရှိသတ္တဝါများ၏ ဖြစ်တည်မှုတွင် သဘာဝဖြစ်ရပ်တစ်ခု ဖြစ်သည်။ ယင်းသည် သက်ရှိသတ္တဝါများ၏ ပင်ကိုဗီဇစိတ် ဖြစ်သည်။ ယင်းကို ကြင်နာခြင်းအဖြစ် မမှတ်ယူနိုင်ပေ။ ၎င်းတို့သည် တိရစ္ဆာန်များအတွက်၊ လူသားမျိုးနွယ်အတွက် ဖန်ဆင်းရှင်က ပြင်ဆင်ပေးသော ဥပဒေအား လိုက်နာခြင်းသာ ဖြစ်သည်။ ထို့ကြောင့် သင့်မိဘများက သင့်အား ပျိုးထောင်ခြင်းသည် ကြင်နာခြင်းအမျိုးအစားတစ်ခု မဟုတ်ပေ။ ဤအရာကို အခြေခံလျှင် သင့်မိဘများသည် သင်၏ ကြွေးရှင်များမဟုတ်ဟု ဆိုနိုင်သည်။ ၎င်းတို့သည် သင့်အပေါ် ၎င်းတို့၏ တာဝန်ကို ဖြည့်ဆည်းနေခြင်းဖြစ်သည်။ ၎င်းတို့က သင့်အပေါ် မည်မျှအားထုတ်ပြီး ငွေကို သုံးစွဲပါစေ ၎င်းတို့က သင့်အား နစ်နာကြေးပေးရန် မတောင်းဆိုသင့်ပေ။ အဘယ်ကြောင့်ဆိုသော် ဤသည်မှာ မိဘများအနေဖြင့် ၎င်းတို့၏ တာဝန်ဖြစ်သောကြောင့် ဖြစ်သည်။ ယင်းသည် တာဝန်နှင့် ဝတ္တရားတစ်ခုဖြစ်သောကြောင့် အခမဲ့ဖြစ်သင့်သည်။ နစ်နာကြေးပေးရန် မတောင်းဆိုသင့်ပေ။ သင့်အား ပျိုးထောင်ပေးခြင်းအားဖြင့် သင့်မိဘများက ၎င်းတို့၏ တာဝန်နှင့် ဝတ္တရားကို ဖြည့်ဆည်းပေးနေခြင်းသာဖြစ်သည်။ ဤသည်မှာ အခမဲ့ဖြစ်သင့်သည်။ အပေးအယူ မဖြစ်သင့်ပေ။ ထို့ကြောင့် သင်သည် ၎င်းတို့အား နစ်နာကြေးပေးရန် စိတ်ကူးဖြင့် သင့်မိဘများကို ချဉ်းကပ်ရန်၊ သို့မဟုတ် ၎င်းတို့နှင့် သင်၏ ဆက်ဆံရေးကို ကိုင်တွယ်ရန် မလိုအပ်ပေ။ သင်က ဤအယူအဆအတိုင်း သင့်မိဘများအား တကယ်ကို ဆက်ဆံလျှင်၊ ပြန်လည်ပေးဆပ်လျှင်၊ ၎င်းတို့နှင့် သင်၏ဆက်ဆံရေးအား ကိုင်တွယ်လျှင် ဤသည်မှာ လူသားမဆန်ပေ။ တစ်ချိန်တည်းတွင် ယင်းကြောင့် သင်သည် သင်၏ဇာတိပကတိ ခံစားချက်များ၏ ကန့်သတ်ခြင်းနှင့် ချည်နှောင်ခြင်းကို ခံရဖို့များသည်။ ဤရစ်ပတ်မှုများမှ လွတ်မြောက်ရန် သင့်အတွက် ခက်ခဲလိမ့်မည်။ သင်လမ်းပင်ပျောက်နိုင်သည့် အတိုင်းအတာအထိ ဖြစ်သည်။ သင့်မိဘများက သင်၏ ကြွေးရှင်များမဟုတ်။ ထို့ကြောင့် ၎င်းတို့၏ မျှော်မှန်းချက်များအားလုံးကို အကောင်အထည်ဖော်ရန် သင့်၌ ဝတ္တရားမရှိပေ။ သင်သည် ၎င်းတို့၏ မျှော်မှန်းချက်များအတွက် ဒကာခံရန် ဝတ္တရားမရှိပေ။ ဆိုလိုသည်မှာ ၎င်းတို့တွင် ကိုယ့်ကိုယ်ပိုင်မျှော်မှန်းချက်များနှင့်ကိုယ် ရှိနိုင်သည်။ သင့်တွင် ကိုယ်ပိုင်ရွေးချယ်မှုများရှိသည်။ ပြီးလျှင် ဘုရားသခင်က သင့်အတွက် ပြင်ဆင်ပေးသည့် ဘဝလမ်းကြောင်းနှင့် ကံကြမ္မာရှိသည်။ ယင်းတို့သည် သင့်မိဘများနှင့် သက်ဆိုင်ခြင်းမရှိပေ။...၎င်းတို့အပေါ် သင်၏တာဝန်အနည်းငယ်ကို ဖြည့်ဆည်းရန် အခြေအနေပေးလျှင် ဖြည့်ဆည်းလော့။ သင်၏ ပတ်ဝန်းကျင်နှင့် သင်၏ အရှိအတိုင်းဖြစ်သော အခြေအနေများက သင့်အား ၎င်းတို့အပေါ် သင်၏ ဝတ္တရားကို ဖြည့်ဆည်းရန် ခွင့်မပြုလျှင် သင်သည် များစွာတွေးတောရန် မလိုပေ။ ပြီးလျှင် သင်သည် ၎င်းတို့အပေါ် အကြွေးတင်သည်ဟုလည်း မထင်မြင်သင့်ပေ။ သင့်မိဘများက သင်၏ ကြွေးရှင်များမဟုတ်သောကြောင့် ဖြစ်သည်။ သင်က သင်မိဘများအပေါ် သားသမီးဝတ်ကျေပွန်သည်ဖြစ်စေ၊ ၎င်းတို့အပေါ် သင်၏တာဝန်ကို ဖြည့်ဆည်းသည်ဖြစ်စေ သင်သည် သားသမီးတစ်ယောက်၏ အမြင်ရှုထောင့်ကို ခံယူပြီး သင့်အား တစ်ချိန်က မွေးဖွားပေးပြီး ပျိုးထောင်ပေးခဲ့သောလူများအပေါ် သင်၏ တာဝန်အနည်းငယ်ကို ဖြည့်ဆည်းနေခြင်းသာ ဖြစ်သည်။ သို့သော် ၎င်းတို့အား နစ်နာကြေးပေးသည့် ရှုထောင့်မှနေ၍၊ သို့မဟုတ် ‘သင့်မိဘများသည် သင့်ကို ဖြည့်ဆည်းပံ့ပိုးသူများဖြစ်ပြီး သင်က ၎င်းတို့ကို နစ်နာကြေးပေးရမည်။ ၎င်းတို့၏ ကြင်နာမှုကို ပြန်လည်ပေးဆပ်ရမည်’ ဟူသည့် ရှုထောင့်မှနေ၍ ဤသို့ လုပ်ဆောင်၍ မရနိုင်သည်မှာ သေချာပေါက်ပင် ဖြစ်လေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေကို နားထောင်ပြီးတဲ့နောက်မှာ မိဘတွေ ကျွန်မကို ပြုစုပျိုးထောင်ပေးခဲ့တာကို ကျေးဇူးကြွေးတစ်ခုလို ကျွန်မ သဘောထားခဲ့မိတယ်ဆိုတာ ရုတ်တရက် နားလည်သွားတယ်။ အချိန်အခါမရွေး ပြန်ဆပ်ရမယ်လို့ ကျွန်မခံစားခဲ့ရတယ်၊ ဒါပေမဲ့ ဒီအမြင်က သမ္မာတရားနဲ့ လုံးဝမကိုက်ညီဘူး။ တကယ်တော့ သားသမီးတွေကို ပြုစုပျိုးထောင်ပေးဖို့က မိဘတွေရဲ့ တာဝန်နဲ့ ဝတ္တရားပဲလေ။ ဒါက လုံးဝကို ကျေးဇူးမဟုတ်ပါဘူး။ တိရစ္ဆာန်တွေက သူတို့ရဲ့ သားပေါက်တွေကို ပြုစုစောင့်ရှောက်သလိုပဲ၊ ဒါက သဘာဝရဲ့ ဗီဇဖြစ်ပြီး သက်ရှိအားလုံးအတွက် ဘုရားသခင်ပြဋ္ဌာန်းထားတဲ့ ရှင်သန်ခြင်း နိယာမတစ်ခုလည်း ဖြစ်တယ်။ ဘုရားသခင်က လူကိုဖန်ဆင်းခဲ့တဲ့အတွက် သူတို့အတွက် သင့်တော်တဲ့ မိသားစုပတ်ဝန်းကျင်ကို စီစဉ်ပေးမှာပဲ။ ဥပမာ ကျွန်မကိုပဲကြည့်လေ။ ကျွန်မကို မွေးပြီးပြီးချင်းမှာပဲ အမေအရင်းက ဆုံးသွားခဲ့ပြီး မွေးစားမိဘတွေက ကျွန်မကို မွေးစားခဲ့တယ်။ အပေါ်ယံမှာတော့ ကျွန်မကို စောင့်ရှောက်ပြီး လူလားမြောက်အောင် ပြုစုပျိုးထောင်ပေးခဲ့တာက ကျွန်မမိဘတွေလို ထင်ရပေမဲ့၊ တကယ်တမ်းကျတော့ ကျွန်မရဲ့အသက်က ဘုရားသခင်ဆီက လာတာပါ။ ဒီနှစ်တွေတစ်လျှောက်လုံး ကျွန်မ အသက်ရှင်နိုင်ခဲ့တာက ဘုရားသခင်က ကျွန်မကို ကြည့်ရှုစောင့်ရှောက်ပြီး ကွယ်ကာပေးနေလို့ပါ။ ကျွန်မငယ်ငယ်တုန်းက ဂျုံတွေကို လှေ့တဲ့ ပန်ကာအကြီးကြီးထဲ ခြေထောက်ညှပ်သွားပေမဲ့ မသန်စွမ်းဖြစ်မကျန်ခဲ့တာကို သတိရမိတယ်။ အထက်တန်းကျောင်းဝင်ခွင့် စာမေးပွဲမတိုင်ခင် စာစစ်ဌာနကို စက်ဘီးနဲ့ သွားကြည့်တုန်း၊ ကားနှစ်စီးကြားညှပ်ပြီး တိုက်မိမလိုဖြစ်ခဲ့တယ်။ အဲဒီအချိန်မှာ အမေက ကျွန်မနဲ့အတူမရှိခဲ့ပေမဲ့ ကျွန်မ ဘာမှမဖြစ်ခဲ့ဘူး။ ကျွန်မရဲ့ အမေအရင်းအကြောင်းကိုလည်း ထပ်ပြီး စဉ်းစားမိတယ်။ သူက ကျွန်မကို ဒီလောကထဲ ပို့ဆောင်ပေးပြီးတော့ ဆုံးပါးသွားခဲ့တယ်၊ အခုလက်ရှိမိဘတွေက ကျွန်မကို ပြုစုပျိုးထောင်ပေးနိုင်ခဲ့တာက ဘုရားသခင်ရဲ့ ကြိုတင်ပြဋ္ဌာန်းချက်နဲ့ စီစဉ်ညွှန်ကြားမှုကြောင့်ပဲ။ ကျွန်မကျေးဇူးတင်သင့်တဲ့ တစ်ဦးတည်းသောသူက ဘုရားသခင်ပဲ။ မွေးဖွားချိန်ကနေ အခုထိ ကျွန်မဟာ ဘုရားသခင်ရဲ့ ကြည့်ရှုစောင့်ရှောက်မှု၊ ကွယ်ကာမှုနဲ့ ဘုရားသခင်ထောက်ပံ့ပေးသမျှအားလုံးကို အမြဲတမ်း ပျော်မွေ့ခံစားခဲ့ရတယ်။ ဘုရားသခင်ရဲ့ ကျေးဇူးတော်ကိုခံစားပြီး ကိုယ်တော့်နောက်လိုက်လို့ ကိုယ့်တာဝန်ထမ်းဆောင်နိုင်တဲ့အပြင်၊ ဘုရားသခင်ရဲ့ ကယ်တင်ခြင်းကို ခံရဖို့ ထောင်စုနှစ်မှာတစ်ခါကြုံရခဲတဲ့ အခွင့်အရေးကိုတောင် ပျော်မွေ့ခံစားနေရတယ်။ ဒါပေမဲ့ ကျွန်မက ဘုရားရဲ့မေတ္တာကို ပြန်ဆပ်ဖို့ ကိုယ့်တာဝန်ကို ကောင်းကောင်းထမ်းဆောင်သင့်မှန်း မသိခဲ့ဘဲ၊ မိဘတွေရဲ့ ပြုစုပျိုးထောင်ပေးခဲ့တဲ့ ကျေးဇူးကို ပြန်ဆပ်ဖို့ပဲ စဉ်းစားနေခဲ့တယ်။ ကိုယ့်တာဝန်ကို ရွေးချယ်တဲ့ကိစ္စမှာတောင် အမေ့အပေါ် သားသမီးဝတ်ကျေပွန်နိုင်တာမျိုး ရှိမရှိဆိုတဲ့ အချက်ကို အခြေခံပြီး အမြဲချိန်ဆနေခဲ့တယ်။ အိမ်နဲ့အဝေးမှာ ကိုယ့်တာဝန်ထမ်းဆောင်တဲ့အချိန်ကတော့လည်း ကျွန်မရဲ့ အခြေအနေက အမြဲတမ်း အနှောင့်အယှက်ခံခဲ့ရတယ်။ ကျွန်မ တကယ်ကို နားဝေတိမ်တောင် ဖြစ်ခဲ့တာပဲ။ ကျွန်မဟာ “မိဘမေတ္တာ သမုဒ္ဒရာထက်နက်တယ်” တို့ “သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်” တို့လိုမျိုး စာတန်သွတ်သွင်းပေးတဲ့ မှားယွင်းပြီး အဓိပ္ပာယ်မဲ့တဲ့ အယူအဆတွေရဲ့ လွှမ်းမိုးမှုကိုခံခဲ့ရပြီး ဒီကျေးဇူးကို မိုက်မိုက်မဲမဲ မစဉ်းမစား ပြန်ဆပ်ချင်ခဲ့တယ်။ တကယ်ကို အရူးမိုက်လိုက်တာ။ ဒီအကြောင်းကို နားလည်သွားတော့ ကျွန်မစိတ်ထဲမှာ ပိုပြီး လွတ်မြောက်သွားတယ်။ အမေ့အပေါ်ထားတဲ့ ကျွန်မရဲ့ စိုးရိမ်ပူပန်မှုကို တဖြည်းဖြည်းချင်း လက်လွှတ်နေတုန်းမှာပဲ ကျွန်မရဲ့သမီးဆီက စာတစ်စောင် လက်ခံရရှိခဲ့တယ်။ သူက အသင်းတော်မှာ တာဝန်တစ်ခု စတင်ထမ်းဆောင်နေပြီဖြစ်ပြီး အမေကလည်း ကျန်းမာတယ်၊ အိမ်မှာ ပုံမှန်စုဝေးပြီး ဘုရားနှုတ်ကပတ်တော်တွေကို ဖတ်ရှုနေတယ်လို့ ဆိုတယ်။ အဲဒီအခိုက်အတန့်မှာ ကျွန်မ ဘယ်လိုမှဖော်ပြလို့မရအောင်ပဲ အရမ်းကို တို့ထိခံစားရပြီး ကိုယ့်ကိုယ်ကိုယ် အပြစ်တင်မိတယ်။ စိတ်ထဲမှာ ဘုရားသခင်ဆီ ဆုတောင်းခဲ့တယ်။ “အို ဘုရားသခင်၊ ကိုယ်တော့်ကို ကျေးဇူးတင်ပါတယ်။ သမီးအတွက် ကိုယ်တော်စီစဉ်ပေးခဲ့သမျှအားလုံးက အရမ်းကောင်းတယ်ဆိုတာ သမီးမြင်ရပါပြီ၊ ကိုယ်တော့်ရဲ့ ဒီလောက်ကြီးမားတဲ့ မေတ္တာနဲ့ သနားကရုဏာကို ခံယူဖို့ သမီး တကယ်ကို မထိုက်တန်ပါဘူး။ ကိုယ်တော့်အပေါ် လုံလောက်တဲ့ ယုံကြည်ခြင်း မရှိတဲ့အတွက် ကိုယ့်ကိုယ်ကိုယ် မုန်းပါတယ်။ ချစ်ရတဲ့ ဘုရားသခင်၊ သမီး အကြွေးအတင်ဆုံးက ကိုယ်တော်ပါပဲ။ ဒီနေ့ကစပြီး ကိုယ့်တာဝန်ကို ကောင်းကောင်းထမ်းဆောင်ဖို့ စိတ်နှလုံးကို အတည်တကျထားပြီး ကိုယ်တော့်ကို စိုးရိမ်ပူပန်အောင် မလုပ်တော့ပါဘူး” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ပြီး အမေ့အပေါ် အကြွေးတင်သလို ခံစားရတဲ့ ကျွန်မရဲ့ အခြေအနေက လုံးဝ ပြေလည်သွားခဲ့တယ်။ ဘုရားသခင်က ပြောသည် “လူအချို့သည် ဘုရားသခင်ကို ယုံကြည်ကာ မိမိတို့ တာဝန်များကို ထမ်းဆောင်ကြသောကြောင့် မိမိတို့၏ မိသားစုများကို စွန့်လွှတ်ကြသည်။ ဤအရာကြောင့် ၎င်းတို့ လူသိများလာကြပြီး အစိုးရက ၎င်းတို့၏ အိမ်ကို မကြာခဏ ရှာဖွေကြသည်၊ ၎င်းတို့၏ မိဘများကို အနှောင့်အယှက်ပေးကြပြီး ၎င်းတို့ကို လွှဲအပ်ရန် ၎င်းတို့၏ မိဘများကိုပင် ခြိမ်းခြောက်ကြလေသည်။ ၎င်းတို့၏ အိမ်နီးချင်းများအားလုံးက ‘ဤလူတွင် အသိစိတ် မရှိပါ။ သူသည် မိမိ၏ သက်ကြီးရွယ်အို မိဘများကို ဂရုမစိုက်ပါ။ သူသည် သားသမီးဝတ်မကျေပွန်ရုံမက မိမိ၏ မိဘများအတွက် ဒုက္ခများစွာလည်း ဖြစ်စေသည်။ သူသည် သားသမီးဝတ် မကျေပွန်သော သားသမီးတစ်ဦး ဖြစ်သည်’ဟု ဆိုလျက် ၎င်းတို့နှင့်ပတ်သက်၍ ပြောဆိုကြလေသည်။ ဤစကားများထဲမှ တစ်ခုတလေသည် သမ္မာတရားနှင့် ကိုက်ညီသလော။ (မကိုက်ညီပါ။) သို့ရာတွင် ဘာသာတရားမရှိသူများ၏ အမြင်တွင် ဤစကားများအားလုံးကို မှန်ကန်သည်ဟု ယူဆထားကြသည် မဟုတ်လော။ ဘာသာတရားမရှိသူများကြားတွင် ဤသည်မှာ သဘာဝအကျဆုံးနှင့် ယုတ္တိအတန်ဆုံး ရှုမြင်ပုံရှုမြင်နည်း ဖြစ်ကာ ယင်းသည် လူ့ကျင့်ဝတ်များနှင့် ကိုက်ညီသကဲ့သို့ လူသား အပြုအမူ၏ စံနှုန်းများနှင့်အညီဖြစ်သည်ဟု တွေးထင်ကြလေသည်။ ဤစံနှုန်းများတွင် မိဘများကို သားသမီးဝတ်နှင့်ညီသော ရိုသေလေးစားမှု မည်သို့ပြရမည်၊ ၎င်းတို့၏ အိုမင်းသော အရွယ်တွင် ၎င်းတို့ကို မည်သို့ စောင့်ရှောက်ကာ ၎င်းတို့၏ အသုဘကိစ္စများအား စီစဉ်ပေးရမည် သို့မဟုတ် ၎င်းတို့ကို မည်မျှ ပြန်ကျေးဇူးဆပ်ရမည်ဆိုသည်နှင့်၊ ဤစံနှုန်းများက သမ္မာတရားနှင့် ကိုက်ညီခြင်း ရှိမရှိဆိုသည်တို့ကဲ့သို့သော အကြောင်းအရာ မည်မျှ ပါဝင်သည်ဖြစ်စေ ဘာသာတရားမရှိသူများ၏ အမြင်တွင် ထိုအရာများသည် အပြုသဘောဆောင်သော အရာများဖြစ်သည်၊ အပြုသဘောဆောင်သော စွမ်းအင်ဖြစ်သည်၊ ထိုအရာများက မှန်ကန်ပြီး လူအုပ်စုအားလုံးအတွင်းတွင် အပြစ်ကင်းသော အရာအဖြစ် ယူဆထားကြလေသည်။ ဘာသာတရားမရှိသူများကြားတွင် ဤသည်တို့မှာ လူတို့ အသက်ရှင်ရမည့် စံနှုန်းများဖြစ်ပြီး သင့်အနေဖြင့် ၎င်းတို့၏ စိတ်နှလုံးများတွင် လုံလုံလောက်လောက် ကောင်းမွန်ရန် ဤအရာများကို လုပ်ဆောင်ရမည်ဖြစ်သည်။ ဘုရားသခင်ကို သင် ယုံကြည်ကာ သမ္မာတရားကို နားမလည်မီတွင် ထိုသို့သော အပြုအမူသည် လူကောင်းတစ်ဦးဖြစ်ခြင်းဖြစ်သည်ကို သင်လည်း ခိုင်ခိုင်မာမာ ယုံကြည်ခဲ့သည် မဟုတ်လော။ (ယုံကြည်ခဲ့ပါသည်။) ထို့အပြင် သင်သည် မိမိကိုယ်ကို ဆန်းစစ်ရန် နှင့် မိမိကိုယ်ကို ချုပ်တည်းရန် ဤအရာများကို အသုံးပြုခဲ့ပြီး ဤလူစားမျိုးဖြစ်ရန် သင့်ကိုယ်သင် တောင်းဆိုခဲ့သည်။...သို့ရာတွင် ဘုရားနှုတ်ကပတ်တော်များနှင့် သူ၏ တရားဒေသနာများကို သင် နားထောင်ပြီးသည့်နောက်တွင် သင်၏ ရှုထောင့် စတင်ပြောင်းလဲခဲ့ပြီး ဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ရန် အရာရာကို သင် စွန့်လွှတ်ရမည်ဆိုသည်နှင့် ဘုရားသခင်က လူတို့ကို ဤသို့ပြုမူနေထိုင်ရန် တောင်းဆိုသည်ဆိုသည်တို့ကို သင် နားလည်ခဲ့ပေသည်။ အဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ခြင်းက သမ္မာတရားဖြစ်သည်ကို သင် မသေချာမီတွင် သင်၏ မိဘများကို သင် သားသမီးဝတ် ကျေပွန်သင့်သည်ဟု သင် တွေးထင်ခဲ့သော်လည်း အဖန်ဆင်းခံတစ်ဦးအဖြစ် သင်၏ တာဝန်ကို သင် ထမ်းဆောင်သင့်သည်ကိုလည်း ခံစားခဲ့ရပြီး စိတ်ထဲတွင် ဒွိဟဖြစ်ခဲ့သည်။ ဘုရားနှုတ်ကပတ်တော်များ၏ အဆက်မပြတ် ရေလောင်းပေးခြင်းနှင့် ထိန်းကျောင်းပေးခြင်းမှတစ်ဆင့် သင်သည် သမ္မာတရားကို တဖြည်းဖြည်း နားလည်လာခဲ့ပြီး ထိုအချိန်တွင် အဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ခြင်းသည် လုံးဝ သဘာဝကျပြီး တရားသည်ဟု သင် သဘောပေါက်ခဲ့ပေသည်။ ယနေ့ထက်ထိတိုင် လူများစွာတို့သည် သမ္မာတရားကို လက်ခံနိုင်ကြပြီးဖြစ်ကာ လူ၏ ရိုးရာ အယူအဆများနှင့် စိတ်ကူးများမှ အပြုအမူစံနှုန်းများကို လုံးဝ စွန့်ပစ်နိုင်ကြပြီးဖြစ်သည်။ ဤအရာများကို သင် လုံးဝ လက်လွှတ်လိုက်သည့်အခါ ဘုရားသခင်နောက်လိုက်ပြီး အဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ချိန်တွင် ဘာသာတရားမရှိသူများထံမှ ဝေဖန်မှုနှင့် ရှုတ်ချမှု စကားများ၏ ဘောင်ခတ်ခြင်းကို သင် မခံရတော့သကဲ့သို့ ယင်းတို့ကို သင် အလွယ်တကူ စွန့်ပယ်နိုင်လေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားလက်တွေ့ကျမှု ဆိုသည်မှာ အဘယ်နည်း။) “ယခုအချိန်၌ ဘုရားသခင်က အလုပ်လုပ်နေသောကြောင့်၊ ဤအမှန်တရားများ အားလုံး၏ အဖြစ်မှန် လူတို့အား ပြောပြရန်၊ ၎င်းတို့အား သမ္မာတရားကို နားလည်စေဖို့ ထောက်ကူပေးရန် သမ္မာတရားကို ဖော်ပြနေသောကြောင့် သမ္မာတရားကို သင်နားလည်ပြီးနောက်တွင် ဤမှားယွင်းပြီး အဓိပ္ပာယ်မဲ့သော အယူအဆများနှင့် အမြင်များသည် သင့်အပေါ် ဝန်လေးစေမည်မဟုတ်တော့ပေ။ ပြီးလျှင် ယင်းတို့သည် သင့်မိဘများနှင့် သင်၏ဆက်ဆံရေးအား ကိုင်တွယ်ရန်နည်းလမ်းအတွက် လမ်းညွှန်အဖြစ် အသုံးတည့်တော့မည် မဟုတ်တော့ပေ။ ဤအခြေအနေတွင် သင်၏ဘဝသည် ပို၍ စိုးရိမ်သောက ကင်းလိမ့်မည်။ စိုးရိမ်သောကကင်းသောဘဝကို နေထိုင်ခြင်းက သင်သည် သင်၏တာဝန်များနှင့် ဝတ္တရားများကို သိမည်မဟုတ်ဟု မဆိုလိုပေ။ ဤအရာများကို သင်သိဦးမည်ဖြစ်သည်။ သင်၏ တာဝန်များနှင့် ဝတ္တရားများကို ချဉ်းကပ်ရန်အတွက် မည်သည့်ရှုထောင့်နှင့် နည်းလမ်းများကို သင်ရွေးချယ်သည်ဆိုသည့်အပေါ်သာ မူတည်သည်။ လမ်းကြောင်းတစ်ခုမှာ ခံစားချက်များနှင့် သက်ဆိုင်သော လမ်းကို ရွေးချယ်ရန်ဖြစ်ပြီး စိတ်ခံစားချက်ဆိုင်ရာ နည်းလမ်းများအပြင် စာတန်က လူကို လမ်းညွှန်သည့် နည်းလမ်း၊ အယူအဆ၊ အမြင်များကို အခြေခံပြီး ဤအရာများကို ကိုင်တွယ်ဖြေရှင်းရန်ဖြစ်သည်။ အခြားလမ်းမှာ ဘုရားသခင်က လူကို သွန်သင်ပေးခဲ့သည့် နှုတ်ကပတ်တော်များအပေါ် အခြေခံပြီး ဤအရာများကို ကိုင်တွယ်ဖြေရှင်းရန် ဖြစ်သည်။...သင်က မှန်ကန်ပြီး ဘုရားသခင်ထံမှလာသော သမ္မာတရားစည်းမျဉ်း၊ အယူအဆ၊ သို့မဟုတ် အမြင်ကို လိုက်နာလျှင် သင့်ဘဝက အလွန်ပင် စိုးရိမ်သောကကင်းလိမ့်မည်။ လူထုအမြင်၊ သို့မဟုတ် သင့်အသိစိတ်၏ သိမြင်မှု၊ သို့မဟုတ် သင့်ခံစားချက်များ၏ ဝန်ထုပ်ဝန်ပိုးတို့က သင့်မိဘများနှင့် သင်၏ဆက်ဆံရေးအား သင်ကိုယ်တွယ်သည့်ပုံစံကို ဟန့်တားတော့မည်မဟုတ်ပေ။ ယှဉ်ကြည့်လျှင် ဤအရာများသည် သင့်အား ဤဆက်ဆံရေးကို မှန်ကန်ပြီး ဆင်ခြင်တုံတရားရှိသောနည်းဖြင့် ရင်ဆိုင်နိုင်အောင် ထောက်ကူပေးလိမ့်မည်။ သင်သည် ဘုရားသခင်က လူအား ပေးအပ်ခဲ့သော သမ္မာတရားစည်းမျဉ်းများနှင့်အညီ လုပ်ဆောင်လျှင် လူတို့က သင့်နောက်ကွယ်၌ သင့်အား ဝေဖန်လျှင်ပင် သင်သည် ငြိမ်သက်ခြင်းကို ခံစားရပြီး သင်၏ စိတ်နှလုံးအတွင်းထဲတွင် တည်ငြိမ်မှုရှိလိမ့်မည်။ ပြီးလျှင် သင့်အပေါ် သက်ရောက်မှုရှိမည်မဟုတ်ပေ။ အနည်းဆုံးအနေဖြင့် သင်သည် စာနာစိတ်မရှိသော ကျေးဇူးကန်းသူတစ်ယောက်ဖြစ်ခြင်းအတွက် သင့်ကိုယ်သင် ဒေါသဖြင့် ဝေဖန်ပြောဆိုမည်မဟုတ်၊ သို့မဟုတ် သင့်စိတ်နှလုံးအတွင်းထဲ၌ လိပ်ပြာမလုံခြင်းကို ခံစားရမည်မဟုတ်ပေ။ ဤသည်မှာ အဘယ်ကြောင့်ဆိုသော် သင်၏ လုပ်ဆောင်မှုများအားလုံးသည် ဘုရားသခင်က သင့်အား သွန်သင်ပေးခဲ့သော နည်းလမ်းများအတိုင်း လုပ်ဆောင်ခြင်း ဖြစ်သည်ကိုလည်းကောင်း၊ သင်သည် ဘုရားနှုတ်ကပတ်တော်ကို နားထောင်ပြီး ကျိုးနွံနာခံနေကာ သူ၏ လမ်းခရီးနောက်သို့ လိုက်နေသည်ကိုလည်းကောင်း သင်သိမည်ဖြစ်သောကြောင့် ဖြစ်သည်။ ဘုရားနှုတ်ကပတ်တော်အား နားထောင်ခြင်းနှင့် သူ၏ လမ်းခရီးနောက်သို့ လိုက်ခြင်းသည် အားလုံးထဲတွင် လူတို့ အပိုင်ဆိုင်သင့်ဆုံးသော အသိစိတ်ဖြစ်သည်။ ဤအရာများကို သင်လုပ်ဆောင်နိုင်သောအခါမှသာ သင်သည် စစ်မှန်သော လူတစ်ယောက် ဖြစ်လိမ့်မည်။ သင်သည် ဤအရာများကို မဖြစ်မြောက်ခဲ့လျှင် သင်သည် စာနာစိတ်ကင်းမဲ့သော ကျေးဇူးကန်းသူတစ်ယောက် ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ကျွန်မရဲ့ အမြင်ရှုထောင့်က မပြောင်းလဲသေးလို့ အမေ့အပေါ် အကြွေးတင်တယ်လို့ အမြဲတမ်း ခံစားခဲ့ရတာပါ။ ကျွန်မ ဘုရားကိုမယုံကြည်ခင်တုန်းက “သားသမီးဝတ်သည် အရာအားလုံးထက် ပိုပြီး ထိန်းသိမ်းရမည့် သူတော်ကောင်းတရား ဖြစ်၏” တို့၊ “သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်” တို့လိုမျိုး စာတန်ရဲ့ ရိုးရာအတွေးအခေါ်တွေကို လက်ခံခဲ့တယ်။ ဒီလောကမှာနေထိုင်တဲ့ လူတစ်ယောက်အနေနဲ့ မိဘအပေါ် သားသမီးဝတ်ကျေပွန်တာကို ကိုယ့်ကျင့်ကြံပြုမူခြင်းရဲ့ အရေးကြီးဆုံး စည်းမျဉ်းအဖြစ် သတ်မှတ်သင့်တယ်၊ ဒါကိုမလုပ်နိုင်ရင် လူလို့ခေါ်ခံရဖို့တောင် မထိုက်တန်ဘူးလို့ ကျွန်မယုံကြည်ခဲ့တယ်။ ဒီအကြောင်းကြောင့်ပဲ အိမ်ထောင်ရေးနဲ့ပတ်သက်လာရင် မိဘတွေရဲ့ ဆန္ဒကိုနာခံပြီး ခင်ပွန်းကို ကျွန်မနဲ့အတူ မိဘတွေကို စောင့်ရှောက်ဖို့ အိမ်မှာလိုက်နေစေခဲ့တယ်။ ဘုရားကို စယုံကြည်ပြီးတဲ့နောက်မှာလည်း ဒီအမြင်တွေနဲ့ပဲ ကျွန်မ ဆက်ပြီးအသက်ရှင်ခဲ့တယ်။ ခင်ပွန်းက အမေ့ကို ညှဉ်းပန်းနှိပ်စက်နေတာကို မြင်ရတဲ့အခါ သမီးတစ်ယောက်အနေနဲ့ အမေ့ကို ကျွန်မနဲ့အတူ ပျော်ရွှင်အောင် မထားနိုင်တဲ့အပြင် အဲဒီအစား ကျွန်မကြောင့် ဒုက္ခရောက်စေတယ်လို့ ကျွန်မ သူ့အပေါ်မှာ တာဝန်မကျေခဲ့ဘူးလို့ ခံစားခဲ့ရတယ်။ နောက်ပိုင်းမှာ ခင်ပွန်းက ကျွန်မကို ညှဉ်းပန်းပြီး ပြဿနာရှာလို့ အခြေအနေကို ထိန်းသိမ်းဖို့ အိမ်မှာပဲ နေခဲ့ရတယ်။ ကျွန်မကြောင့် အမေ ဒုက္ခအများကြီးရောက်နေတာကို မြင်ရတော့ ကိုယ့်ကိုယ်ကိုယ် ပိုပြီးအပြစ်တင်မိပြီး ကိုယ့်တာဝန်တွေကို ဆက်မထမ်းဆောင်ချင်တော့ဘူး။ ဒီရိုးရာအတွေးအခေါ်တွေက မမြင်ရတဲ့ ကြိုးတွေလိုပဲ ကျွန်မကို တင်းတင်းကျပ်ကျပ် ချည်နှောင်ထားခဲ့ပြီး ကိုယ့်တာဝန်နဲ့ပတ်သက်လာရင် အကြိမ်ကြိမ် အလျှော့ပေးစေခဲ့တယ်။ ဒါတွေက ကျွန်မရဲ့ အသက်တာကြီးထွားရင့်ကျက်မှု လိုက်စားရာမှာ အတားအဆီးတစ်ခု ဖြစ်လာခဲ့တယ်။ အထူးသဖြင့် ကမ္ဘာ့ကပ်ရောဂါပျံ့နှံ့နေချိန်မှာ အမေ ကူးစက်ခံရပြီး သူ့ကို အိပ်ရာထဲမှာ ပြုစုစောင့်ရှောက်နိုင်တာမျိုး မရှိမှာကို စိုးရိမ်ပြီး သူ့အပေါ် အကြွေးတင်သလို ခံစားခဲ့ရတယ်။ အမေ့အပေါ် သားသမီးဝတ်ကျေပွန်ဖို့ အခွင့်အရေးမပေးတဲ့အတွက် ဘုရားသခင်ကိုတောင် စောဒကတက်မိခဲ့တယ်။ “သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်” နဲ့ “သားသမီးဝတ်သည် အရာအားလုံးထက် ပိုပြီး ထိန်းသိမ်းရမည့် သူတော်ကောင်းတရား ဖြစ်၏။” ဆိုတဲ့ စာတန်သွတ်သွင်းပေးခဲ့တာတွေကို ကျွန်မ အခုမှပဲ ရှင်းရှင်းလင်းလင်း မြင်လာတယ်။ ဒီအရာတွေက သမ္မာတရားကို သိနေပေမဲ့ လိုက်စားလိုစိတ် ပျောက်ဆုံးစေရုံတင်မကဘဲ ဘုရားသခင်ကို ပုန်ကန်ပြီး အတိုက်အခံလုပ်စေခဲ့တယ်။ စာတန်က တကယ်ကို ကောက်ကျစ်ဆိုးယုတ်တယ်၊ စက်ဆုပ်စရာကောင်းတယ်၊ မကောင်းကြံတယ်၊ ကျွန်မ သူ့ကြောင့် တကယ်ကို ဒုက္ခရောက်ခဲ့ရတာ။ တကယ်တော့ ဘုရားကိုယုံကြည်ခြင်းလမ်းကြောင်းမှာ အမေနဲ့အတူ လျှောက်လှမ်းခွင့်မရအောင် တားဆီးခဲ့တဲ့ တကယ့်တရားခံအစစ်အမှန်တွေက တရုတ်ကွန်မြူနစ်ပါတီနဲ့ စာတန်နတ်ဆိုးပဲ။ ဘုရားကိုယုံကြည်တဲ့သူတွေက ကိုယ့်မိသားစုကို မလိုချင်လို့ တာဝန်ထမ်းဆောင်ဖို့ အိမ်ကထွက်သွားကြတာမဟုတ်ဘူး၊ ကျွန်မတို့ ရက်စက်လို့လည်း မဟုတ်ဘူး၊ ကောက်ကျစ်ဆိုးယုတ်တဲ့ စီစီပီက လူတွေကို စစ်မှန်တဲ့ ဘုရားသခင်နောက်လိုက်ပြီး မှန်ကန်တဲ့လမ်းကြောင်းကို လျှောက်ခွင့်မပေးလို့ပဲ။ သူတို့က အသင်းတော်ကို နာမည်ဖျက်ဖို့ အခြေအမြစ်မရှိတဲ့ ကောလာဟလတွေ ဖြန့်တယ်၊ ဒါကြောင့် ဘာသာတရားမရှိတဲ့ မိသားစုဝင်တွေကလည်း ကျွန်မတို့ကို ညှဉ်းပန်းပြီး တားဆီးကြတာပေါ့။ ဒါပေမဲ့ ကျွန်မကတော့ နားဝေတိမ်တောင်ဖြစ်ပြီး ချင့်ချိန်နိုင်စွမ်းမရှိခဲ့ဘူး၊ စာတန်ရဲ့ ကောက်ကျစ်ဆိုးယုတ်တဲ့ အနှစ်သာရကို ထိုးထွင်းမမြင်နိုင်ခဲ့ဘူး၊ ဘုရားသခင်ရဲ့ အစီအစဉ်တွေက မသင့်တော်ဘူးလို့တောင် စောဒကတက်မိခဲ့တယ်။ ကျွန်မ တကယ်ကို အမှားနဲ့အမှန်ကို မခွဲခြားနိုင်ခဲ့ဘူးပဲ။ ဒီရိုးရာအတွေးအခေါ်တွေရဲ့ ချည်နှောင်တာနဲ့ အထင်အမြင်မှားစေတာကို ကျွန်မ ဆက်ပြီးမခံနိုင်တော့ဘူး၊ အမေ့ကို ဘုရားနှုတ်ကပတ်တော်တွေအတိုင်း ဆက်ဆံရတော့မယ်။ အမေနဲ့ ကျွန်မ နှစ်ယောက်လုံးက ဖန်ဆင်းခံတွေဖြစ်ပြီး ကျွန်မတို့နှစ်ယောက်လုံး ဘုရားကိုယုံကြည်နိုင်တယ်၊ ဘုရားနောက်လိုက်နိုင်တယ်၊ ဖန်ဆင်းခံတွေရဲ့ တာဝန်ကို ကောင်းကောင်းထမ်းဆောင်ဖို့ အသက်ရှင်နေကြတာပဲ။ ဒါက ဘုရားသခင် ကျွန်မတို့ကို ပေးသနားထားတဲ့ ကြီးမားလှတဲ့ ချီးမြှောက်ခြင်းနဲ့ ကျေးဇူးတော်တစ်ခုဖြစ်နေပါပြီ။ ဒီဘဝမှာ ကျွန်မတို့ ပြန်တွေ့နိုင်သည်ဖြစ်စေ၊ မတွေ့နိုင်သည်ဖြစ်စေ၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံပြီး ဦးဆုံး ဘုရားကို စိတ်ကျေနပ်စေတဲ့အပြင် ကိုယ့်တာဝန်ကို ကောင်းကောင်းထမ်းဆောင်ဖို့ပဲ ကျွန်မဆန္ဒရှိတယ်။ ဒါတွေအားလုံးကို နားလည်သွားတဲ့အခါ အမေ့အပေါ်ထားတဲ့ ကျွန်မရဲ့ စိုးရိမ်ပူပန်မှုတွေနဲ့ အကြွေးတင်စိတ်တွေကို လုံးဝ လက်လွှတ်လိုက်နိုင်ခဲ့တယ်။ တစ်ခါတလေ အမေ့ကို ပြန်သတိရတဲ့အခါ ဘုရားနှုတ်ကပတ်တော်တွေကို ကျွန်မ စဉ်းစားမိတယ်။ “လူတစ်ဦး ဒုက္ခခံရမည့် ပမာဏနှင့် ၎င်း၏ လမ်းကြောင်းအပေါ် ၎င်း လျှောက်လှမ်းရမည့် အကွာအဝေးကို ဘုရားသခင်က စီမံထားပြီး မည်သူမျှ အခြားတစ်ဦးတစ်ယောက်ကို တကယ် မကူညီနိုင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လမ်းကြောင်း... (၆)) ပြီးတော့ ကျွန်မ ဘုရားသခင်ဆီ တိတ်တဆိတ် ဆုတောင်းတယ်၊ အမေ့ကို ဘုရားလက်ထဲအပ်နှံပြီး ကိုယ့်တာဝန်ထမ်းဆောင်ဖို့ စိတ်ကို ငြိမ်သက်စေခဲ့တယ်။

ဒီအတွေ့အကြုံကတစ်ဆင့် ရိုးရာယဉ်ကျေးမှုက ကျွန်မအပေါ် သက်ရောက်ခဲ့တဲ့ ချည်နှောင်မှုနဲ့ ထိခိုက်မှုတွေကို ဘုရားနှုတ်ကပတ်တော်တွေရဲ့ ဖော်ထုတ်မှုက ရှင်းရှင်းလင်းလင်း မြင်စေခဲ့တယ်၊ အမေ့အပေါ်ထားတဲ့ စိုးရိမ်ပူပန်မှုနဲ့ အကြွေးတင်စိတ်တွေကို တဖြည်းဖြည်း လက်လွှတ်နိုင်အောင် ကူညီပေးခဲ့ပြီး စိတ်နှလုံးထဲမှာ လွတ်မြောက်ခြင်းကို ရရှိစေခဲ့တယ်။ ဘုရားသခင်ကို ကျေးဇူးတင်ပါတယ်။


၉၃။ ကျွန်တော့် အမျိုးသမီးရဲ့ ရောဂါအတွက် ကျွန်တော် မပူတော့ပါဘူး

လီချိုး၊ တရုတ်ပြည်

၂၀၀၅ ခုနှစ် နွေဦးမှာ ကျွန်တော်နဲ့ ကျွန်တော့်အမျိုးသမီး ဟွေကျွမ်တို့က အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားကို လက်ခံရရှိတဲ့ ကံကောင်းသူတွေဖြစ်ခဲ့ကြတယ်။ နောက်ပိုင်းမှာ ကျွန်တော်တို့နှစ်ယောက်စလုံး အသင်းတော်မှာ တာဝန်ကိုယ်စီ ထမ်းဆောင်ခဲ့ကြတာပေါ့။ တာဝန်ထမ်းဆောင်ရင်း အခက်အခဲတွေ၊ စိန်ခေါ်မှုတွေ ကြုံရတိုင်း ကျွန်တော်တို့ အတူတူ ဆုတောင်းတယ်၊ ရှာဖွေတယ်၊ ဘုရားနှုတ်ကပတ်တော်တွေ ဖတ်ကြတယ်။ ပြီးတော့ တစ်ယောက်ကိုတစ်ယောက် ကူညီပြီး မိတ်သဟာယဖွဲ့ကြတယ်။ ဘုရားနှုတ်ကပတ်တော် လမ်းပြမှုအောက်မှာ သမ္မာတရားတချို့ကို ကျွန်တော်တို့ နားလည်လာကြတယ်။ မသိလိုက်ဘာလိုက်နဲ့ ဆယ်နှစ်ကျော် ကုန်သွားပြီး ကျွန်တော်တို့နှစ်ယောက်စလုံး အသက် ၆၀ ကျော်လာကြပြီလေ။ ကျန်းမာရေးတွေကလည်း ကျလာကြပြီ၊ အထူးသဖြင့် ကျွန်တော့်အမျိုးသမီးပေါ့။ သူ့မှာ သွေးတိုးရောဂါရှိတော့ ဆေး ခဏခဏသောက်နေရတယ်။ တစ်ခါတလေ ရောဂါအခြေအနေ ဆိုးလာရင် ခေါင်းမူးပြီး မလှုပ်နိုင်တော့ဘူး။ နှလုံးနဲ့ အစာအိမ်ကလည်း တော်တော်ဆိုးတဲ့ အခြေအနေမှာရှိတယ်။ နေ့စဉ်ဘဝမှာ ကျွန်တော်တို့ တစ်ယောက်ကိုတစ်ယောက် ဂရုစိုက်တယ်၊ မိတ်သဟာယဖွဲ့ပြီး ကူညီဖေးမခဲ့ကြတယ်၊ ကျွန်တော်လည်း စိတ်ချမ်းသာပြီး ကျေနပ်ရောင့်ရဲခဲ့တာပေါ့။

၂၀၂၃ ခုနှစ်၊ စက်တင်ဘာလထဲက တစ်ရက်မှာ အထက်ခေါင်းဆောင်တွေဆီက စာတစ်စောင် ရတယ်။ တခြားဒေသမှာ ဧဝံဂေလိအလုပ်ကို သွားပြီး ကြီးကြပ်ပေးဖို့ ကျွန်တော့်ကို ပြောတယ်။ ဒီစာကို မြင်တော့ ကျွန်တော် အရမ်းဝမ်းသာသွားတယ်။ ဒါဟာ ဘုရားသခင်က ကျွန်တော့်ကို ကျေးဇူးပြုပြီး ချီးမြှောက်တာဖြစ်မှန်း သိခဲ့တယ်လေ။ ကျွန်တော်က စည်းမျဉ်းတချို့ကို နားလည်ပြီး ဧဝံဂေလိတရား ဟောပြောတဲ့နေရာမှာ အတွေ့အကြုံတချို့ ရှိခဲ့ပေမဲ့၊ သမ္မာတရားကို မိတ်သဟာယဖွဲ့တဲ့နေရာမှာ အများကြီး လိုအပ်နေခဲ့တုန်းပဲ။ တခြားနေရာသွားပြီး တာဝန်ထမ်းဆောင်ရင် လေ့ကျင့်ဖို့ အခွင့်အရေး ပိုရမယ်၊ ညီအစ်ကို မောင်နှမတွေနဲ့လည်း ခဏခဏ ပြောဆိုဆွေးနွေးနိုင်မှာ ဖြစ်ပြီး မြန်မြန်ဆန်ဆန်လည်း တိုးတက်လာမှာပဲ။ ပြီးတော့ ဧဝံဂေလိအလုပ်ဆိုတာ ဘုရားအိမ်တော်ရဲ့ အဓိကအလုပ်လေ။ သူ့ရှေ့မှောက်ကို လူတွေပိုရောက်လာပြီး ကယ်တင်ခြင်းကို လက်ခံဖို့ဆိုတာ ဘုရားသခင်ရဲ့ အရေးတကြီးအဖြစ်ဆုံး ရည်ရွယ်ချက်ဖြစ်တယ်။ ဒါကြောင့် ဘုရားသခင်ရဲ့ ရည်ရွယ်ချက်ကို အလေးထားပြီး ဧဝံဂေလိအလုပ်မှာ ပူးပေါင်းဆောင်ရွက်ရမယ်။ ဒါကို တွေးမိတော့ အမျိုးသမီးဆီ ခေါင်းလှည့်ကြည့်ပြီး တွေးလိုက်တယ်။ “ငါ သွားလိုက်ရင် သူ ဘယ်လို ဖြစ်သွားမလဲ။ အိမ်မှာ သူတစ်ယောက်တည်း ကျန်ခဲ့မှာ။ သွေးတိုးကလည်းရှိနေပြီ။ အပေါ်သွေး ၁၆၀-၁၈၀၊ အောက်သွေး ၁၂၀-၁၃၀ လောက်ရှိတယ်။ ရောဂါထရင် အိပ်ရာကနေ လန်ကျသွားမလို၊ အခန်းက ပြိုကျမလို ခံစားရပြီး လှုပ်တောင်မလှုပ်ရဲဘဲ အိပ်ရာထဲ လဲနေတတ်တာ။ သူ့ကို ဂရုစိုက်ဖို့ ငါဘေးနားမှာ မရှိရင် သူ အဆင်ပြေပါ့မလား” ပေါ့။ ကျွန်တော် စိုးရိမ်စိတ်တွေထဲမှာ မနစ်မွန်းဘဲ မနေနိုင်ခဲ့ဘူး။ အမျိုးသမီး မျက်လုံးမှာ မျက်ရည်တွေ ဝဲနေတာ မြင်တော့ “ဘာဖြစ်လို့လဲ” လို့ ကျွန်တော် မေးလိုက်တယ်။ သူ ခဏလောက် ငြိမ်နေပြီးမှ ပြောတယ်။ “ရှင် ထွက်သွားရင် ကျွန်မမှာ ရင်ဖွင့်စရာလူတစ်ယောက်မှ ရှိတော့မှာ မဟုတ်ဘူး။ အသက်ကလည်း ကြီးလာပြီ၊ လူကလည်း နေမကောင်းဘူး။ ရှင် ဘေးနားမှာ ရှိနေရင် အားကိုးလို့ရတယ်၊ ဂရုစိုက်ပေးမယ့်လူ ရှိတယ်ဆိုတဲ့ အဓိပ္ပါယ်ပဲလေ” တဲ့။ အမျိုးသမီးက ကျွန်တော့်စိတ်နှလုံးထဲက အတွေးတွေကို ထုတ်ပြောလိုက်တာပါပဲ။ “ငါ သွားလိုက်ရင် သူ ဝမ်းနည်းပက်လက်ဖြစ်ပြီး စိတ်မကောင်း ဖြစ်နေမလား။ ပြီးတော့ သူ့အခြေအနေ ပိုဆိုးလာပြီး သွေးတိုး ရုတ်တရက် ထိုးတက်လာရင် သူ ဘယ်လိုလုပ်မလဲ။ သားကလည်း အသင်းတော်မှာ တာဝန်ထမ်းဆောင်နေတော့ ငါတို့နဲ့ အတူမရှိနိုင်ဘူး။ သူ့ဘေးနားမှာ ငါရှိနေရင်တော့ သူ့ကို ပြုစုစောင့်ရှောက်ပေးလို့ ရနိုင်သေးတယ်။ လူတွေ ပြောကြတယ်လေ ‘ငယ်ဖော် ကြီးဖက်’ တဲ့။ အသက်ကြီးလာရင် အတူတူရှိပြီး တစ်ယောက်ကိုတစ်ယောက် စောင့်ရှောက်သင့်တယ်ဆိုတဲ့ အယူအဆရှိတယ်” ပေါ့။ ဒါကို တွေးမိတော့ ဘာလုပ်ရမှန်းမသိ ဖြစ်ခဲ့တယ်။ ခေါင်းထဲမှာ ဒီကိစ္စကိုပဲ ဆက်တိုက် စဉ်းစားနေပေမဲ့ ဆုံးဖြတ်ချက်ချလို့ကို မရနိုင်ခဲ့ဘူး။ အနီးအနားက ညီအစ်မတွေ လာကြည့်ပေးကြပေမဲ့ ကျွန်တော်က စိတ်ပဲပူနေမိတယ်၊ “သူ ရောဂါထဖောက်ပြီး တစ်ခုခု ဖြစ်သွားရင် ဘယ်လိုလုပ်မလဲ။ ငါ မရှိဘဲ သူ နေနိုင်ပါ့မလား။ ဘယ်သူက သူ့ကို ဂရုစိုက်မှာလဲ။ ခေါင်းဆောင်တွေဆီ စာရေးပြီး ငါတို့ရဲ့ တကယ့်အခက်အခဲတွေကို ရှင်းပြပြီး တခြားလူ ရှာခိုင်းလိုက်ရင် ကောင်းမယ်ထင်တယ်” ဆိုပြီး တွေးမိတယ်။ ဒါပေမဲ့ နောက်တော့ တွေးမိပြန်တယ်၊ “ဧဝံဂေလိအလုပ်ကို ကြီးကြပ်ရတာက ကြီးလေးတဲ့ တာဝန်ပဲ။ ဒီတာဝန် ငါ့ဆီ ရောက်လာတာက ဘုရားသခင်ရဲ့ အချုပ်အခြာအာဏာနဲ့ အစီအစဉ်ပဲ။ သွားမလုပ်ဘဲနေရင် မနာခံရာ ရောက်မယ်။ ဒါပေမဲ့ ငါ သွားလိုက်ရင် ငါ့မိန်းမက ဘာဖြစ်သွားမလဲ။ သူ့ကို ပစ်ထားလို့လည်း မရပြန်ဘူး” ပေါ့။ ဒါနဲ့ ဘုရားသခင်ဆီ ဆုတောင်းလိုက်တယ်။ “အို ဘုရားသခင်...ကျွန်တော် ဒီတာဝန်ကို ထမ်းဆောင်ချင်ပါတယ်။ ဒါပေမဲ့ အမျိုးသမီးရဲ့ ရောဂါက တကယ်အခက်အခဲ ဖြစ်နေပါတယ်။ အို ဘုရားသခင်...ကျွန်တော် ဘာလုပ်ရမှန်း မသိတော့ပါဘူး။ ကျေးဇူးပြုပြီး လမ်းပြပေးတော်မူပါ” ပေါ့။ အဲဒီအချိန်မှာ ဘုရားနှုတ်ကပတ်တော် တစ်ပိုဒ်ကို သတိရလိုက်တယ်။ “အရာခပ်သိမ်းတွင် ဘုရားမိသားစု၏ အကျိုးစီးပွားများကို ပထမဦးစွာ စဉ်းစားဆင်ခြင်ခြင်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် သင်၏ ဆက်ဆံရေး မည်သို့ရှိသနည်း) ကျွန်တော်က ဖန်ဆင်းခံတစ်ယောက် ဖြစ်တယ်၊ ပြီးတော့ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံပြီး အသင်းတော်အလုပ်ကို ဦးစားပေးရမယ်ဆိုတာ နားလည်လိုက်ပါတယ်။ ဧဝံဂေလိ ဟောပြောတာနဲ့ တာဝန်ထမ်းဆောင်တာဟာ ရှောင်လွှဲလို့မရတဲ့ တာဝန်ဖြစ်ပြီး ကျွန်တော် ကျိုးနွံနာခံရမှာပါ။

နောက်တစ်နေ့ မနက်ကျတော့ ကျွန်တော့်အမျိုးသမီးက အိပ်ရာထဲ လှဲနေတာကို ကျွန်တော်တွေ့ခဲ့တယ်။ သွေးတိုး ပြန်ထပြီး ခေါင်းမူးလွန်းလို့ မထနိုင်ဘဲ မျက်နှာကလည်း ဖြူဖျော့ပြီး ချောင်ကျနေတယ်။ ကျွန်တော့်စိတ်နှလုံးက ဂနာမငြိမ် ပြန်ဖြစ်သွားတယ်။ “သူ့ရောဂါက အချိန်မရွေး ထဖောက်နိုင်တာပဲ၊ ရေထသောက်ရင်း မူးလဲသွားရင် ဘယ်လိုလုပ်မလဲ။ ပြီးတော့ အဲဒီကနေ တခြားရောဂါတွေ ဆက်ဖြစ်လာရင်၊ လေတောင်ဖြတ်သွားရင် ဘယ်လိုလုပ်မလဲ။ သူ ဒီလိုဖြစ်နေတော့၊ သူ့ကို ထားခဲ့ဖို့ ငါ စိတ်မဖြောင့်ဘူး။ အထူးသဖြင့် အသက်ကြီးလာလေ ရောဂါထဖောက်ဖို့ အခွင့်အရေး ပိုများလေပဲ။ ကျွန်တော် ဂရုစိုက်ပေးတာကို သူပိုပြီးတော့တောင် လိုမှာပဲ။ ခေါင်းဆောင်ဆီကို စာရေးပြီး ငါနဲ့အတူတူ တာဝန်ထမ်းဆောင်ဖို့ အမျိုးသမီးပါ အတူလိုက်လို့ရမလား မေးလို့ရနိုင်တာပဲ။ ပြီးတော့ ဧည့်ခံတာဝန်ကို သူလုပ်နိုင်တယ်။ ဒါဆိုရင် ငါ သူ့အတွက် စိတ်ပူစရာ မလိုတော့ဘူး” ဆိုပြီး တွေးမိတယ်။ နောက်တော့ ကျွန်တော် စာရေးလိုက်တယ်။ ဒါပေမဲ့ ရေးပြီးသားစာကို ကြည့်ပြီး ကျွန်တော် တော်တော် စိတ်မသက်မသာဖြစ်တယ်။ ကိုယ့်ကိုယ်ကိုယ် မေးမိတယ်။ “ငါ ဒီစာရေးပြီး ဘာလုပ်နေတာလဲ။ အခြေအနေတွေ သတ်မှတ်နေတာပဲ မဟုတ်ဘူးလား။ ငါက ယုံကြည်သူ တစ်ယောက်ပဲ၊ ဒါပေမဲ့ ကိုယ့်ဆန္ဒနဲ့ မကိုက်ညီတဲ့ တာဝန်နဲ့ ကြုံလာရတော့ ငြင်းဖို့ ဆင်ခြေပေးနေတာပဲ။ ဒီလိုလုပ်တာက ဘယ်နေရာမှာ ကျိုးနွံနာခံရာ ရောက်လို့လဲ။ ငါ့အလိုအတိုင်း လုပ်ပေးဖို့ပဲ ဘုရားသခင်ကို တောင်းဆိုနေတာ မဟုတ်လား။ ငါ့မှာ ဆင်ခြင်တုံတရားဆိုတာ ရှိရဲ့လား” ပေါ့။ ကျွန်တော့်အမျိုးသမီးက ဘယ်လောက် မသက်မသာဖြစ်နေရသလဲဆိုတာကို ကျွန်တော် ထပ် ကြည့်လိုက်ပြီး ကျွန်တော့်စိတ်တွေ ရှုပ်ထွေးသွားတယ်။ တစ်ဖက်မှာက ဧဝံဂေလိဟောပြောရမယ့် တာဝန်၊ နောက်တစ်ဖက်မှာက အမျိုးသမီးရဲ့ ရောဂါ။ သူ့ကို စိတ်ပူပေမဲ့ တာဝန်ကိုလည်း မစွန့်လွှတ်ချင်ဘူး။ အဲဒီအချိန်မှာ အမျိုးသမီးက ခေါင်းသိပ်မမူးတော့တာနဲ့ ကျွန်တော်တို့နှစ်ယောက် ဒူးထောက်ပြီး ဘုရားသခင်ဆီ ဆုတောင်းလိုက်ကြတယ်။ ကျွန်တော် ပြောလိုက်တယ်။ “ဘုရားသခင်၊ ကျွန်တော် တာဝန်လက်ခံဖို့ လိုလားနေပါတယ်။ ဒါပေမဲ့ ကျွန်တော့် ဝိညာဉ်အသက်တာ ငယ်လွန်းလို့ အမျိုးသမီးကို ဘေးဖယ်မထားနိုင်ပါဘူး။ ကျေးဇူးပြုပြီး လမ်းပြပေးတော်မူပါ” ပေါ့။

ဝတ်ပြုတဲ့အချိန်မှာ ဘုရားနှုတ်ကပတ်တော်တွေကို ဖတ်ပြီး လက်တွေ့လုပ်ဆောင်ဖို့ လမ်းကြောင်းတချို့ တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် လူတို့ကို အတင်းအကျပ်ခိုင်းရန်၊ ချည်နှောင်ရန် သို့မဟုတ် ကြိုးကိုင်ညွှန်ကြားရန် မည်သည့်အခါမျှ ရည်ရွယ်ခြင်း မရှိခဲ့ပေ။ ဘုရားသခင်သည် လူတို့ကို မည်သည့်အခါမျှ ဘောင်မခတ်ပေ သို့မဟုတ် အတင်းအကျပ် မခိုင်းသည့်အပြင် လူတို့ကို သာ၍ပင် အတင်းအကျပ် မပြုပေ။ ဘုရားသခင်က လူတို့အား ပေးသည့်အရာမှာ လုံလောက်သော လွတ်လပ်ခွင့် ဖြစ်သည်၊ သူသည် လူတို့အား ၎င်းတို့ လျှောက်လှမ်းသင့်သော လမ်းကြောင်းကို ရွေးချယ်ခွင့်ပြုသည်။ သင်သည် ဘုရားအိမ်တော်၌ ရှိနေလျှင်ပင်၊ သင်သည် ဘုရားသခင်၏ ကြိုတင်ခွဲခန့်မှတ်သားခြင်းနှင့် ရွေးချယ်ခြင်းကို ခံရလျှင်ပင် သင်သည် မည်သို့ပင်ဖြစ်စေ လွတ်လပ်သည်။ သင်သည် ဘုရားသခင်၏ အမျိုးမျိုးသော တောင်းဆိုချက်များနှင့် အစီအစဉ်များကို ငြင်းပယ်ရန် ရွေးချယ်နိုင်သည် သို့မဟုတ် ၎င်းတို့ကို လက်ခံရန် ရွေးချယ်နိုင်သည်၊ ဘုရားသခင်သည် သင့်အား လွတ်လပ်စွာ ရွေးချယ်ရန် အခွင့်အရေးကို ပေးသည်။ သို့သော် သင်မည်သည့်အရာကို ရွေးချယ်သည်ဖြစ်စေ၊ သင်မည်သို့ ပြုမူသည်ဖြစ်စေ၊ သင်ရင်ဆိုင်ရသော ကိစ္စရပ်တစ်ခုကို ကိုင်တွယ်ရာတွင် သင်၏ အမြင်ရှုထောင့် မည်သို့ရှိသည်ဖြစ်စေ၊ ယင်းကို ဖြေရှင်းရန် သင်နောက်ဆုံးတွင် မည်သည့်နည်းလမ်းများကို အသုံးပြုသည်ဖြစ်စေ သင်၏ လုပ်ဆောင်ချက်များအတွက် သင်တာဝန်ယူရမည်။ သင်၏ နောက်ဆုံးအဆုံးသတ်သည် သင်၏ ပုဂ္ဂိုလ်ရေး တရားစီရင်မှုများနှင့် အဓိပ္ပာယ်ဖွင့်ဆိုချက်များအပေါ် အခြေမခံဘဲ ဘုရားသခင်က သင့်အပေါ် မှတ်တမ်းတင်နေခြင်း ဖြစ်သည်။ ဘုရားသခင်သည် များစွာသော သမ္မာတရားများကို ဖော်ပြပြီးနောက်နှင့် လူတို့သည် ဤများစွာသော သမ္မာတရားများကို ကြားပြီးနောက်တွင် ဘုရားသခင်သည် လူတစ်ဦးစီ၏ အမှားအမှန်များကို တိတိကျကျ အကဲဖြတ်မည်ဖြစ်ပြီး လူတစ်ဦးစီ၏ နောက်ဆုံးအဆုံးသတ်ကို သူပြောဆိုခဲ့သည့်အရာ၊ သူတောင်းဆိုသည့်အရာနှင့် လူတို့အတွက် သူဖော်ထုတ်ခဲ့သော စည်းမျဉ်းများကို အခြေခံ၍ ဆုံးဖြတ်မည်ဖြစ်သည်။ ဤကိစ္စတွင် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းနှင့် ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များသည် ဘုရားသခင်က လူတို့ကို ကြိုးကိုင်ညွှန်ကြားနေခြင်း သို့မဟုတ် သူက ၎င်းတို့ကို ချည်နှောင်နေခြင်း မဟုတ်ပေ၊ သင်သည် လွတ်လပ်သည်။ သင်သည် ဘုရားသခင်ကို သတိထားရှောင်ရန် မလိုအပ်သကဲ့သို့ ကြောက်ရွံ့ရန် သို့မဟုတ် စိုးရိမ်ပူပန်ရန်လည်း မလိုအပ်ပေ။ သင်သည် အစမှအဆုံး လွတ်လပ်သူတစ်ဦး ဖြစ်သည်။ ဘုရားသခင်သည် သင့်အား လွတ်လပ်သော ပတ်ဝန်းကျင်တစ်ခု၊ လွတ်လပ်စွာ ရွေးချယ်ရန် ဆန္ဒတစ်ခုနှင့် လွတ်လပ်စွာ ရွေးချယ်ရန် နေရာတစ်ခုကို ပေးလျက် သင့်အား မိမိကိုယ်တိုင် ရွေးချယ်စေပြီး သင်အဆုံးသတ် ရရှိသည့် မည်သည့်အဆုံးသတ်မဆိုသည် သင်လျှောက်လှမ်းသော လမ်းကြောင်းအားဖြင့် လုံးလုံးလျားလျား ဆုံးဖြတ်ခြင်းခံရသည်။ ဤသည်မှာ မျှတသည် မဟုတ်လော။ (ဟုတ်ပါသည်။) အဆုံးစွန်၌ သင်သည် ကယ်တင်ခြင်းခံရပြီး ဘုရားသခင်ကို ကျိုးနွံနာခံကာ ဘုရားသခင်နှင့် သဟဇာတဖြစ်သူတစ်ဦး ဖြစ်လျှင် သင်သည် ဘုရားသခင် လက်ခံသောသူတစ်ဦး ဖြစ်လျှင် ယင်းမှာ သင်၏ မှန်ကန်သော ရွေးချယ်မှုများကြောင့် သင်ရရှိသည့်အရာ ဖြစ်သည်၊ အဆုံးစွန်၌ သင်သည် ကယ်တင်ခြင်းမခံရဘဲ ဘုရားသခင်နှင့် သဟဇာတ မဖြစ်နိုင်လျှင်၊ ဘုရားသခင်၏ ရယူခြင်းကို သင်မခံရလျှင်၊ သင်သည် ဘုရားသခင် လက်ခံသောသူတစ်ဦး မဟုတ်လျှင် ယင်းမှာလည်း သင်၏ ကိုယ်ပိုင် ရွေးချယ်မှုများကြောင့်ပင် ဖြစ်သည်။ ထို့ကြောင့် သူ၏အလုပ်တွင် ဘုရားသခင်သည် လူတို့အား ရွေးချယ်ရန် လွတ်လပ်မှုများစွာကို ပေးပြီး လူတို့အား အကြွင်းမဲ့ လွတ်လပ်ခွင့်ကိုလည်း ပေးသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော် ဖတ်ပြီးတဲ့နောက်မှာ နောက်ဆုံးတော့သဘောပေါက်သွားတယ်။ “ဘုရားသခင်က ကျွန်တော့်ကို လွတ်လွတ်လပ်လပ် ရွေးချယ်ပိုင်ခွင့် ပေးထားတယ်။ ကျွန်မအပေါ် တာဝန်ကျရောက်လာတဲ့အခါ ကျွန်တော့်ရွေးချယ်မှုနဲ့ လျှောက်တဲ့လမ်းကြောင်းကို ဘုရားသခင် ကြည့်နေတယ်။ ဘုရားသခင်ကို ကျိုးနွံနာခံပြီး ဖန်ဆင်းခံတစ်ယောက်အနေနဲ့ တာဝန်ထမ်းဆောင်ဖို့ ရွေးချယ်မလား၊ ဒါမှမဟုတ် တာဝန်ကို ဘေးဖယ်ထားပြီး အမျိုးသမီးကို စောင့်ရှောက်ဖို့ အိမ်မှာနေဖို့ ရွေးချယ်မလား ဆိုတာပေါ့။ ခေါင်းဆောင်တွေက ကျွန်တော့်ကို ဧဝံဂေလိအလုပ် ကြီးကြပ်ခိုင်းတယ်။ ဒါက တာဝန်ထမ်းဆောင်ရင်း လေ့ကျင့်ဖို့ အခွင့်အရေး ပေးမှာပဲ။ ဒီနောက်ကွယ်မှာ ဘုရားသခင်ရဲ့ ရည်ရွယ်ချက် ရှိတယ်။ ဘေးအန္တရာယ်တွေက ပိုပိုဆိုးလာနေပြီ။ လူတော်တော်များများက ဘုရားသခင်ရဲ့ အသံတော်ကို မကြားဖူးသေးဘဲ စာတန်ရဲ့ ညှဉ်းပန်းမှုနဲ့ အန္တရာယ်ပြုမှုအောက်မှာ ဒုက္ခခံနေရတုန်းပဲ။ သူတို့ ဘေးအန္တရာယ်ထဲ ကျရောက်သွားတာကို ဘုရားသခင် မမြင်ချင်ဘူး။ ဧဝံဂေလိဟောပြောပြီး နောက်ဆုံးသောကာလ အမှုတော်ကို သက်သေခံမယ့်သူတွေ ပိုများလာဖို့ ကိုယ်တော် မျှော်လင့်နေတာပဲ” ပေါ့။ ဒါပေမဲ့ ဧဝံဂေလိအလုပ်မှာ ပူးပေါင်းဆောင်ရွက်ဖို့ လူတွေ အရေးတကြီး လိုအပ်မှန်း သိရက်နဲ့ အမျိုးသမီး နေမကောင်းဖြစ်မှာ စိုးရိမ်လို့ ကျွန်တော် အိမ်မှာနေပြီး သူ့ကို စောင့်ရှောက်ချင်ခဲ့တယ်။ တာဝန်ကို ငြင်းဆန်ပြီး ရှောင်လွှဲချင်ခဲ့တယ်။ သူ့ကျန်းမာရေးအခြေအနေနဲ့ ဧည့်ခံတာဝန်မလုပ်နိုင်မှန်း သိသိကြီးနဲ့တောင် ကျွန်တော်နဲ့ လိုက်ပြီး အဲဒီတာဝန်ကို လုပ်စေချင်ခဲ့သေးတယ်။ ကျွန်တော့်အပြုအမူက ဘုရားသခင်ကို ကျိုးနွံနာခံမှု လုံးဝ မရှိမှန်း တကယ်ကို ပြသခဲ့တာပဲ။ အမျိုးသမီးကို စောင့်ရှောက်ချင်လို့သာ တာဝန်မထမ်းဆောင်နိုင်ရင် ဘုရားသခင်က ကျွန်တော့်အပေါ် မြုပ်နှံထားတဲ့ ကြီးမားတဲ့ အဖိုးအခကို ပြန်ဆပ်နိုင်မှာ မဟုတ်တဲ့အပြင် ကိုယ့်တာဝန်ကို ထမ်းဆောင်ရာမှာ လေ့ကျင့်ခွင့်နဲ့ သမ္မာတရားရရှိခွင့်ကိုလည်း ဆုံးရှုံးရမှာဖြစ်ပြီး ကျွန်တော့်ရဲ့ အသက်ဝင်ရောက်မှုကိုလည်း ထိခိုက်စေမှာပဲ။ အသင်းတော်အလုပ်ကို ကျွန်တော် ဦးစားပေးပြီး တာဝန်ကို တက်တက်ကြွကြွ လက်ခံရမယ်။ ဒါက ဖန်ဆင်းခံတစ်ယောက် လုပ်သင့်တဲ့အရာတစ်ခုပဲလေ။

နောက်ပိုင်းမှာ ကျွန်တော် တွေးမိတယ်။ “ငါ့ စိတ်နှလုံးထဲမှာ ဘာလို့ ငါ့မိန်းမကို လက်မလွှတ်နိုင်ရတာလဲ။ သူ့ကို စောင့်ရှောက်ဖို့အတွက်နဲ့ပဲ တာဝန်ကို ရှောင်လွှဲဖို့တောင် တွေးမိတယ်” ပေါ့။ ဆင်ခြင်သုံးသပ်ကြည့်တော့မှ ကျွန်တော်က လူ့ဇာတိဆိုင်ရာ ခံစားချက်တွေထဲမှာ အသက်ရှင်နေလို့ဆိုတာ သဘောပေါက်သွားတယ်။ ဘုရားနှုတ်ကပတ်တော်ကို ကျွန်တော် ဖတ်လိုက်တယ်။ “ငါသည် လူ့ဇာတိဆိုင်ရာ ခံစားချက် မရှိသည့်အတွက် လူများကို ၎င်းတို့၏ ခံစားချက်များအား ဖော်ပြခွင့် ငါမပေးသည့်အပြင် လွန်ကဲသောအတိုင်းအတာ တစ်ခုအထိ လူတို့၏ ခံစားချက်များကို ငါ တိုး၍ မုန်းတီးမိပြီဖြစ်သည်။ ငါသည် ဘေးဖယ်ခံခဲ့ရကာ ထိုသို့ဖြင့် ၎င်းတို့၏အမြင်ထဲတွင် ငါသည် ‘အခြားသူ’ ဖြစ်သွားခဲ့သည်မှာ လူသားတို့အကြားက ခံစားချက်များကြောင့် ဖြစ်သည်။ ငါသည် မေ့လျော့ခြင်း ခံရပြီးဖြစ်သည်မှာ လူသားတို့အကြားရှိ ခံစားချက်များကြောင့် ဖြစ်သည်။ သူ၏ ‘အသိစိတ်’ကို အခွင့်ကောင်းယူ၍ မလွတ်တမ်း အသုံးချသည်မှာ လူသား၏ ခံစားချက်များကြောင့် ဖြစ်သည်။ သူသည် ငါ၏ပြစ်တင်ဆုံးမမှုကို အစဉ်ပင် အလွန်အမင်း မနှစ်မြို့သည်မှာ လူသား၏ ခံစားချက်များကြောင့် ဖြစ်သည်။ ငါ့ကို မျှတမှုမရှိသကဲ့သို့ မတရားဟု ဆိုကာ ငါ၏အမှုအရာများကို ကိုင်တွယ်ရာတွင် လူသား၏ ခံစားချက်များကို ငါ အလေးဂရုမပြုဟု သူဆိုသည်မှာ လူသား၏ ခံစားချက်များကြောင့် ဖြစ်ပေသည်။ ငါသည် မြေကြီးပေါ်တွင် ဆွေမျိုးသားချင်းများလည်း ရှိပါသလော။ ငါ၏ စီမံခန့်ခွဲမှု အစီအစဉ်တစ်ခုလုံးအတွက် အစားအစာ သို့မဟုတ် အိပ်စက်ခြင်းကို မစဉ်းစားဘဲ နေ့ရောညပါ ငါကဲ့သို့ မည်သူ အလုပ်လုပ်ဖူးသနည်း။ လူသားသည် ဘုရားသခင်နှင့် အဘယ်သို့ နှိုင်းယှဉ်၍ရနိုင်မည်နည်း။ လူသားသည် ဘုရားသခင်နှင့် အဘယ်သို့ သဟဇာတ ဖြစ်နိုင်မည်နည်း။ ဖန်ဆင်းသော ဘုရားသခင်သည် ဖန်ဆင်းခံရသော လူသားနှင့် အဘယ်သို့ အမျိုးအစား တူနိုင်မည်နည်း။ ငါသည် မြေကြီးပေါ်တွင် လူသားနှင့်အတူတကွ မည်သို့ အစဉ်နေပြီး ပြုမူနိုင်မည်နည်း။ ငါ၏ စိတ်နှလုံးအတွက် အဘယ်သူ ပူပန်နိုင်သနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၂၈)) “လူအချို့သည် အလွန့်အလွန် စိတ်အာရုံခံစားချက် ပြင်းပြကြလေသည်။ နေ့စဉ် ၎င်းတို့ ပြောဆိုသမျှတွင်လည်းကောင်း၊ ၎င်းတို့ ကျင့်ကြံပြုမူပုံနှင့် ကိစ္စရပ်များကို ကိုင်တွယ်ဖြေရှင်းပုံတို့တွင်လည်းကောင်း ၎င်းတို့သည် မိမိတို့၏ ခံစားချက်များဖြင့် အသက်ရှင်နေထိုင်ကြ၏။ ၎င်းတို့သည် ထိုလူ့အတွက် ခံစားရ၊ သည်လူ့အတွက် ခံစားရပြီး ဆက်ဆံရေးများနှင့် ခံစားချက်များဆိုင်ရာ ကိစ္စရပ်များ၌ အာရုံစိုက်ရင်းဖြင့်သာ ၎င်းတို့၏ နေ့ရက်များကို ကုန်ဆုံးစေကြ၏။ ၎င်းတို့ ကြုံတွေ့သည့်အရာတိုင်း၌ ခံစားချက် နယ်ပယ်ထဲတွင် ၎င်းတို့ အသက်ရှင်ကြလေသည်။...၎င်း၏ စိတ်ခံစားချက်များသည် အလွန်ပြင်းထန်လှ၏။ စိတ်ခံစားချက်များသည် ဤလူ၏ ဆိုးရွားလွန်းသော ချို့ယွင်းချက် ဖြစ်သည်ဟု ဆိုနိုင်သည်။ သူသည် အရာရာတိုင်းတွင် သူ့စိတ်ခံစားချက်များ၏ ဘောင်ခတ်ခြင်းကို ခံရသည်။ သူသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် အခြေခံသဘောတရားအတိုင်း ပြုမူနိုင်စွမ်း မရှိပေ။ ပြီးလျှင် သူသည် ဘုရားသခင်ကို မကြာခဏ ဆန့်ကျင်ပုန်ကန်တတ်သည်။ စိတ်ခံစားချက်များသည် ၎င်းတို့၏ အကြီးမားဆုံး အားနည်းချက်၊ ၎င်းတို့၏ ဆိုးရွားလွန်းသော ချို့ယွင်းချက်ဖြစ်သည်။ ၎င်းတို့၏ စိတ်ခံစားချက်များက ၎င်းတို့ကို အတိဒုက္ခရောက်အောင် လုံးလုံး လုပ်နိုင်ပြီး လုံးဝ ဖျက်ဆီးပစ်နိုင်သည်။ အလွန်အကျွံ သံယောဇဉ်တွယ်တာသော လူများသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် ဘုရားသခင်ကို ကျိုးနွံနာခံနိုင်စွမ်း မရှိပေ။ ၎င်းတို့သည် ဇာတိပကတိနှင့် အာရုံများနေကြသည်။ မိုက်မဲပြီး နားဝေတိမ်တောင် ဖြစ်နေကြသည်။ အလွန်အမင်း သံယောဇဉ်တွယ်တာခြင်းသည် ထိုသို့သော လူစား၏ သဘာဝပင် ဖြစ်ပြီး ဤလူစားသည် သူ၏ စိတ်ခံစားချက်များအတိုင်း အသက်ရှင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော် ဖတ်ပြီးတဲ့နောက် လူတွေကြားမှာရှိတဲ့ ခံစားချက်တွေကို ဘုရားသခင် ဘာလို့ စက်ဆုပ်ရွံရှာလဲဆိုတာ နားလည်သွားတယ်။ လူတွေက ခံစားချက်တွေကြားမှာ အသက်ရှင်တဲ့အခါ ကိုယ့်တာဝန်ကို နည်းနည်းလေးမှ ထည့်မတွက်တော့ဘဲ ဘုရားသခင်ကိုတောင် သစ္စာဖောက်နိုင်စွမ်း ရှိလာကြတယ်လေ။ အခု ဘုရားသခင်ရဲ့ ဧဝံဂေလိအမှုက တိုင်းနိုင်ငံတိုင်းကို ပျံ့နှံ့နေပြီ။ ညီအစ်ကို မောင်နှမတွေက ဧဝံဂေလိဟောပြောပြီး ဘုရားသခင်အတွက် တက်တက်ကြွကြွ သက်သေခံနေကြတယ်။ ကျွန်တော်က ဧဝံဂေလိဟောပြောတာနဲ့ပတ်သက်တဲ့ သမ္မာတရားတွေ၊ စည်းမျဉ်းတွေကို နည်းနည်း နားလည်တယ်၊ ဧဝံဂေလိအလုပ်မှာလည်း ရလဒ်တချို့ ရထားတာဆိုတော့ ကျွန်တော် တာဝန်ထမ်းဆောင်ရမှာလေ။ ဒါပေမဲ့ ကျွန်တော်က ဘုရားသခင်ရဲ့ ရည်ရွယ်ချက်ကို အလေးမထားဘဲ အမျိုးသမီးရဲ့ ကျန်းမာရေးကိုပဲ စိတ်ပူနေခဲ့တယ်။ သူ တစ်ယောက်တည်း အိမ်မှာ အထီးကျန်နေမှာ၊ နေမကောင်းဖြစ်ရင် ပြုစုမယ့်လူ တစ်ယောက်မှ မရှိမှာကို စိုးရိမ်နေခဲ့တာ။ ကျွန်တော်က ခံစားချက်တွေရဲ့ ထိန်းချုပ်တာ ခံနေရပြီး ဧဝံဂေလိအလုပ်ကို လုံးဝ ထည့်မစဉ်းစားခဲ့ဘူး။ အိမ်မှာ အမျိုးသမီးကို စောင့်ရှောက်ဖို့အတွက် အပြင်ထွက်ပြီး တာဝန်မထမ်းဆောင်တော့ဘူးလို့ ခေါင်းဆောင်တွေဆီ စာရေးချင်ခဲ့တယ်။ ဒါမှမဟုတ် ကျွန်တော် သူ့ကို စောင့်ရှောက်လို့ရအောင် သူပါ လိုက်ပြီး ဧည့်ခံဝတ်ပြုတဲ့ တာဝန်လုပ်လို့ ရမလား မေးချင်ခဲ့တယ်။ စဉ်းစားကြည့်ရင် အမျိုးသမီးက ကျန်းမာရေး သိပ်မကောင်းတော့ ဧည့်ခံဝတ်ပြုတဲ့ တာဝန်ကို သူထမ်းဆောင်ဖို့ဆိုတာ စည်းမျဉ်းနဲ့ လုံးဝ ဆန့်ကျင်နေတာ။ ဒါပေမဲ့ လင်မယား သံယောဇဉ်ကြောင့် ဘုရားအိမ်တော်က လူတွေအပေါ် အသုံးပြုတဲ့ စည်းမျဉ်းတွေကို ကျွန်တော် ထည့်မစဉ်းစားခဲ့ဘူး။ အတူတူ ရှိနေပြီး သူ့ကို စောင့်ရှောက်နိုင်ရင် လုံလောက်ပြီလို့ပဲ တွေးခဲ့တာ။ အမျိုးသမီးအပေါ်ထားတဲ့ ကျွန်တော့်ခံစားချက်တွေက ကြီးမားလွန်းမှန်း ကျွန်တော် သဘောပေါက်လိုက်တယ်။ စိတ်နှလုံးထဲမှာ အမျိုးသမီးအပေါ် ကျွန်တော်ထားတဲ့ ခံစားချက်တွေက ဘုရားအိမ်တော်ရဲ့ အကျိုးစီးပွားနဲ့ တာဝန်ထက် ပိုအလေးသာနေတယ်။ ဒီလိုဆိုရင် ဘုရားသခင်က ကျွန်မရဲ့ စိတ်နှလုံးထဲမှာ ဘယ်နေရာမှာများ ရှိခဲ့လဲ။ ကျွန်တော်က ခံစားချက်တွေအတိုင်း အသက်ရှင်နေပြီး အရာရာမှာ ခံစားချက်တွေရဲ့ ဘောင်ခတ်တာ ခံနေရတာ။ သမ္မာတရားကို လက်တွေ့လုပ်ဆောင်ဖို့၊ ဘုရားသခင်ကို ကျိုးနွံနာခံဖို့ ဆိုတာထားလိုက်တော့၊ ကိုယ့်တာဝန်ကိုတောင် မလုပ်နိုင်ခဲ့ဘူး။ ဒီလိုအပြုအမူက ဘုရားသခင် လုံးဝ စက်ဆုပ်ရွံရှာတဲ့အရာပဲ။ ကျွန်တော် ဘုရားသခင်ဆီ အမြန် ဆုတောင်းလိုက်တယ်။ “အို ဘုရားသခင်၊ ကျွန်တော့်ရဲ့ ခံစားချက်တွေကြောင့် ကိုယ်တော့်ကို အမှန်တကယ် ကျိုးနွံနာခံနိုင်ခြင်း မရှိဘဲ တာဝန်ကိုတောင် ရှောင်လွှဲချင်ခဲ့ပါတယ်။ ကျွန်တော့်မှာ အသိစိတ်မရှိပါဘူး။ ဘုရားသခင်၊ ကျွန်တော် နောင်တရဖို့ ဆန္ဒရှိပါတယ်။ ကျွန်တော့် ခံစားချက်တွေရဲ့ ဘောင်ခတ်မှုကနေ ရုန်းထွက်ပြီး တာဝန်ကို ကောင်းကောင်းဖြည့်ဆည်းဖို့ လမ်းပြပေးတော်မူပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ပြီး ကျွန်တော့်စိတ်နှလုံးက ပိုလင်းလက်လာတယ်။ ဘုရားသခင်က ပြောသည် “ဘုရားသခင်သည် သင့်အတွက် အိမ်ထောင်ကို စီမံခဲ့ပြီး သင့်အား လက်တွဲဖော်တစ်ယောက်ပေးခဲ့သည်။ သင်သည် အိမ်ထောင်ထဲသို့ ဝင်ရောက်သော်လည်း ဘုရားသခင်ရှေ့၌ သင်၏ ပင်ကိုလက္ခဏာနှင့် အဆင့်အတန်းက မပြောင်းလဲပေ။ သင်သည် သင်ဖြစ်နေဆဲဖြစ်သည်။ သင်သည် မိန်းမတစ်ယောက်ဖြစ်လျှင် ဘုရားရှေ့၌ သင်သည် မိန်းမတစ်ယောက်ဖြစ်နေဆဲ ဖြစ်သည်။ သင်သည် ယောက်ျားတစ်ယောက်ဖြစ်လျှင် သင်သည် ဘုရားရှေ့၌ ယောက်ျားတစ်ယောက် ဖြစ်ဆဲ ဖြစ်သည်။ သို့သော် သင်တို့နှစ်ဦးလုံးတွင် တူညီသည့်အရာတစ်ခုရှိသည်။ ယင်းမှာ သင်သည် ယောက်ျားဖြစ်စေ၊ မိန်းမဖြစ်စေ သင်တို့အားလုံးသည် ဖန်ဆင်းရှင်ရှေ့၌ ဖန်ဆင်းခံများဖြစ်ကြသည်။ အိမ်ထောင်၏ စည်းဘောင်အတွင်းတွင် သင်တို့သည် အချင်းချင်း သည်းခံပြီး ချစ်ကြသည်။ အချင်းချင်း ကူညီထောက်ပံ့ကြသည်။ ဤသည်မှာ သင်တို့၏ တာဝန်များကို ဖြည့်ဆည်းခြင်းဖြစ်သည်။ သို့ရာတွင် ဘုရားသခင်ရှေ့၌ သင်ဖြည့်ဆည်းသင့်သည့် တာဝန်များနှင့် သင်ပြီးမြောက်သင့်သည့် တာဝန်ကို သင်၏ လက်တွဲဖော်အပေါ် သင်ဖြည့်ဆည်းသင့်သည့် တာဝန်များနှင့် အစားထိုး၍မရပေ။ ထို့ကြောင့် သင်၏ လက်တွဲဖော်အပေါ် သင်၏တာဝန်များနှင့် ဘုရားရှေ့တွင် ဖန်ဆင်းခံတစ်ယောက် ထမ်းဆောင်သင့်သည့် တာဝန်ကြား၌ ဆန့်ကျင်ကွဲလွဲမှုရှိလျှင် သင်ရွေးချယ်သင့်သည့်အရာမှာ ဖန်ဆင်းခံတစ်ယောက်၏ တာဝန်ကို ထမ်းဆောင်ရန်နှင့် သင်၏ လက်တွဲဖော်အပေါ် သင်၏ တာဝန်များကို မဖြည့်ဆည်းရန်ဖြစ်သည်။ ဤသည်မှာ သင်ရွေးချယ်သင့်သည့် ဦးတည်ချက်နှင့် ရည်ရွယ်ချက်ဖြစ်သည်။ သင် ပြီးမြောက်သင့်သည့် တာဝန်လည်းဖြစ်သည်မှာ အမှန်ပင် ဖြစ်သည်။ သို့ရာတွင် လူအချို့မှာ အိမ်ထောင်ရေး သာယာပျော်ရွှင်မှုအား လိုက်စားခြင်း၊ သို့မဟုတ် ၎င်းတို့၏ လက်တွဲဖော်အပေါ် ၎င်းတို့၏ တာဝန်များကို ဖြည့်ဆည်းခြင်း၊ ၎င်းတို့၏ လက်တွဲဖော်ကို ဂရုစိုက်ခြင်း၊ ကြည့်ရှုစောင့်ရှောက်ခြင်း၊ ချစ်ခြင်းတို့ကို ဘဝတွင် ၎င်းတို့၏ တာဝန်အဖြစ်သို့ မှားယွင်းစွာ ရောက်စေကြသည်။ ၎င်းတို့သည် ၎င်းတို့၏ လက်တွဲဖော်ကို ၎င်းတို့၏ကောင်းကင်၊ ၎င်းတို့၏ ကံကြမ္မာအဖြစ် မှတ်ယူကြသည်။ ဤသည်မှာ မှားယွင်း၏။...ထို့ကြောင့် မည်သို့ပင်ဖြစ်စေ အိမ်ထောင်၏ စည်းဘောင်အတွင်းတွင် ဖြစ်နိုင်သမျှနည်းလမ်းဖြင့် အိမ်ထောင်ရေး သာယာပျော်ရွှင်မှုကို လိုက်စားသော၊ သို့မဟုတ် မည်သည့်စွန့်လွှတ်အနစ်နာခံမှုကိုမဆို ပြုလုပ်သော မည်သည့်အိမ်ထောင်ဖက်မဆို၏ လုပ်ရပ်များကို ဘုရားသခင်က အမှတ်ရမည်မဟုတ်ပေ။ သင်သည် သင်၏လက်တွဲဖော်အပေါ် သင်၏ တာဝန်၊ ဝတ္တရားများကို မည်မျှကောင်းမွန်စွာ၊ ပြည်စုံစွာဖြည့်ဆည်းပါစေ၊ သင့်လက်တွဲဖော်၏ မျှော်မှန်းချက်များကို သင်မည်မျှ ပြည့်မီအောင်လုပ်ဆောင်နိုင်ပါစေ၊ တစ်နည်းအားဖြင့် သင်၏ အိမ်ထောင်ရေး သာယာပျော်ရွှင်မှုကို မည်မျှကောင်းမွန်စွာ၊ မည်မျှပြည့်စုံစွာ ထိန်းသိမ်းပါစေ၊ သို့မဟုတ် ထိုအရာက မည်မျှအားကျဖွယ်ဖြစ်ပါစေ သင်သည် ဖန်ဆင်းခံတစ်ယောက်၏ တာဝန်ကို ဖြည့်ဆည်းပြီးဖြစ်သည်ဟု မဆိုလိုသကဲ့သို့ သင်သည် စံမီသော ဖန်ဆင်းခံတစ်ယောက်ဖြစ်သည်ဟုလည်း သက်သေမပြပေ။ သင်သည် ပြည့်စုံသော ဇနီး၊ သို့မဟုတ် ပြည့်စုံသော ခင်ပွန်းဖြစ်ကောင်းဖြစ်နိုင်သည်။ သို့သော် ယင်းသည် အိမ်ထောင်၏ စည်းဘောင်အတွင်းတွင် ကန့်သတ်ခံထားရသည်။ ဖန်ဆင်းရှင်က သူ၏ရှေ့တွင် ဖန်ဆင်းခံတစ်ယောက်၏ တာဝန်ကို သင်မည်သို့ ထမ်းဆောင်သည်၊ မည်သည့်လမ်းကြောင်းမျိုးကို သင်လိုက်လျှောက်သည်၊ ဘဝအပေါ် သင်၏ သဘောထားအမြင်ကမည်သည့်အရာဖြစ်သည်၊ ဘဝတွင် မည်သည့်အရာကို သင်လိုက်စားသည်၊ ဖန်ဆင်းခံတစ်ယောက်၏ တာဝန်ကို သင်မည်သို့ ပြီးမြောက်အောင်လုပ်ဆောင်သည်ဆိုသည်တို့အပေါ် အခြေခံပြီး သင်က မည်သို့သောသူမျိုးဖြစ်သည်ကို တိုင်းတာသည်။ ဘုရားသခင်သည် ဖန်ဆင်းခံတစ်ယောက်အနေဖြင့် သင် လိုက်လျှောက်သော လမ်းကြောင်းနှင့် သင်၏အနာဂတ် ခရီးပန်းတိုင်ကို ဤအရာများဖြင့် တိုင်းတာသည်။ သင်သည် ဇနီး၊ သို့မဟုတ် ခင်ပွန်းတစ်ယောက်အဖြစ် သင်၏ တာဝန်၊ ဝတ္တရားများအား အဘယ်သို့ ဖြည့်ဆည်းသည်၊ သို့မဟုတ် သင်၏ လက်တွဲဖော်အပေါ် သင်၏ ချစ်ခြင်းသည် သူ့အား ကျေနပ်စေခြင်းရှိမရှိဆိုသည်တို့အပေါ် အခြေခံပြီး ဤအရာများကို သူ မတိုင်းတာပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်က ဇနီးမောင်နှံတွေ တစ်ယောက်အပေါ်တစ်ယောက် ဖြည့်ဆည်းသင့်တဲ့ တာဝန်တွေကို ရှင်းရှင်းလင်းလင်း မိတ်သဟာယပြုထားတယ်။ ကိုယ့်တာဝန်ကို မနှောင့်နှေးစေနိုင်တဲ့ အခြေအနေမျိုးမှာ ဇနီးမောင်နှံတွေက တစ်ယောက်ကိုတစ်ယောက် ထောက်ထားစာနာသင့်တယ်၊ ဂရုစိုက်သင့်တယ်၊ ကူညီဖေးမသင့်တယ်။ အရင်တုန်းက ကျွန်တော့်ကြောင့် တာဝန်မနှောင့်နှေးတဲ့အချိန်မှာ၊ အမျိုးသမီး ကျန်းမာရေး မကောင်းတဲ့အချိန်မှာ ကျွန်တော် သူ့အနားနေပြီး ဂရုစိုက်ပေးခဲ့တယ်။ ဒါက ခင်ပွန်းသည်တစ်ယောက်အနေနဲ့ တာဝန်နဲ့ ဝတ္တရားကို ဖြည့်ဆည်းနေခဲ့တာပါ။ ဒါပေမဲ့ ဒါဟာ ဖန်ဆင်းခံတစ်ယောက်ရဲ့ တာဝန်နဲ့ ဝတ္တရားကို လုပ်ဆောင်နေတယ်လို့ မဆိုလိုဘူး။ အသင်းတော်က အလုပ်လုပ်ဖို့ ကျွန်တော့်ကို လိုအပ်လာတဲ့အခါ အသင်းတော်အလုပ်ကို ဦးစားပေးပြီး ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းဖို့ ကျွန်တော့်မှာ တာဝန်ရှိတယ်။ ဆိုလိုတာက အမျိုးသမီးကို စောင့်ရှောက်တာနဲ့ တာဝန်ထမ်းဆောင်တာက ပဋိပက္ခဖြစ်လာရင် တာဝန်ထမ်းဆောင်တာကိုပဲ ရွေးချယ်သင့်တယ်။ ဒါက မှန်ကန်တဲ့ ရွေးချယ်မှုဖြစ်သလို ကျွန်တော် ကောင်းကောင်းဖြည့်ဆည်းသင့်တဲ့ တာဝန်နဲ့ ဝတ္တရားလည်း ဖြစ်တယ်။ အခု ဧဝံဂေလိအလုပ်မှာ ပူးပေါင်းဆောင်ရွက်ဖို့ လူတွေ အရေးတကြီး လိုအပ်နေတယ်။ ဧဝံဂေလိဟောပြောပြီး ဘုရားသခင်အတွက် သက်သေခံတာက ကျွန်တော့်ရဲ့ ဝတ္တရားနဲ့ အထူးဝာာဝန်ပါပဲ။ တာဝန်ထမ်းဆောင်ဖို့ ကျွန်တော် ပြတ်ပြတ်သားသား ရွေးချယ်ရမယ်။ ဒါပေမဲ့ ကျွန်တော်က “လင်နဲ့မယား သိပ်ချစ်ကြရမယ်” တို့၊ “ငယ်ဖော် ကြီးဖက်” တို့ဆိုတဲ့ စာတန်ဆန်တဲ့ အယူအဆတွေထဲမှာ နစ်မွန်းနေခဲ့တာကိုး။ ဇနီးမောင်နှံကြားက သံယောဇဉ်ကို အရာအားလုံးထက် ပိုအရေးကြီးတယ်လို့ သတ်မှတ်ခဲ့တယ်။ အသက်ကြီးလာတာနဲ့အမျှ အတူတူနေပြီး တစ်ယောက်ကိုတစ်ယောက် အဖော်ပြုရမယ်၊ ဂရုစိုက်ရမယ်၊ ကူညီဖေးမရမယ်၊ အမြဲတမ်း အတူတူ ရှိရမယ်လို့ တွေးခဲ့တယ်။ အထူးသဖြင့် အမျိုးသမီး ကျန်းမာရေး မကောင်းတော့ သူ့ကို စောင့်ရှောက်တာက ခင်ပွန်းသည်တစ်ယောက်ရဲ့ တာဝန်ကို ကျွန်တော် ဖြည့်ဆည်းနေတာပဲ၊ ကျွန်တော် ဘေးနားရှိမှ သူ စိတ်သက်သာရာရပြီး အိုဇာတာ ကောင်းမှာလို့ တွေးခဲ့တာ။ ကျွန်တော့်စိတ်ထဲမှာ အမျိုးသမီးရဲ့ ရောဂါနဲ့ အနာဂတ်ဘဝအကြောင်း အတွေးတွေနဲ့ ပြည့်နေခဲ့တယ်၊ အသင်းတော်ရဲ့ ဧဝံဂေလိအလုပ်ကို လုံးဝ ထည့်မစဉ်းစားခဲ့ဘူး။ ဧဝံဂေလိဟောပြောပြီး ဘုရားသခင်အတွက် သက်သေခံရမယ့် အထူးတာဝန်ကို ဘယ်လို ပြီးမြောက်အောင် လုပ်ရမလဲ ဆိုတာလည်း မစဉ်းစားခဲ့ဘူး။ တာဝန်ကိုတောင် ငြင်းချင်ခဲ့သေးတယ်။ ဇနီးမောင်နှံကြားက တာဝန်တွေ ဖြည့်ဆည်းတာကို သမ္မာတရား လက်တွေ့လုပ်ဆောင်တာလို့ မှတ်ယူခဲ့တယ်။ ကျွန်တော့်အမျိုးသမီးကို စောင့်ရှောက်ပြီး အဖော်ပြုတာကို ဘဝရဲ့ တစ်ခုတည်းသော ရည်ရွယ်ချက်လို့ မြင်ခဲ့တယ်။ ဘုရားနှုတ်ကပတ်တော်က ဉာဏ်ပွင့်စေပြီး ဘုရားသခင်ရဲ့ ရည်ရွယ်ချက်ကို နားလည်ပြီးတာတောင်မှ အိမ်မှာနေပြီး သူ့ကို စောင့်ရှောက်ဖို့ ရွေးချယ်ခဲ့သေးတယ်။ စိတ်နှလုံးထဲမှာ အမျိုးသမီးကို အရာအားလုံးထက်၊ ဘုရားသခင်ထက်တောင် ပိုဦးစားပေးခဲ့တာ။ ကျွန်တော် တကယ် ပုန်ကန်ခဲ့တာပဲ။ “ငယ်ဖော် ကြီးဖက်” ဆိုတဲ့ စာတန်ဆန်တဲ့ အမြင်နဲ့ အမှုအရာတွေကို ရှုမြင်ခဲ့တယ်။ အိမ်မှာနေပြီး အမျိုးသမီးကို ဂရုစိုက်ဖို့ ကိုယ့်တာဝန်တွေကို ခေါင်းရှောင်ဖို့ကိုတောင် ပိုလိုလားခဲ့တယ်။ ကျွန်တော် တော်တော် တစ်ကိုယ်ကောင်းဆန်ခဲ့တာပဲ။ အမျိုးသမီးကို ဘယ်လောက်ပဲ ကောင်းကောင်း စောင့်ရှောက်ပါစေ၊ ဒါဟာ အိမ်ထောင်ဘက်တစ်ယောက်ရဲ့ တာဝန်နဲ့ ဝတ္တရားကို ကျေပွန်တာ သက်သက်ပါပဲ။ သမ္မာတရား လက်တွေ့လုပ်ဆောင်တာ မဟုတ်ပါဘူး။ ဖန်ဆင်းခံတစ်ယောက်ရဲ့ တာဝန်ကို ကောင်းကောင်းဖြည့်ဆည်းတာ၊ ဧဝံဂေလိအလုပ်မှာ ကိုယ့်တာဝန်တွေကို ဖြည့်ဆည်းပြီး အထူးဝာာဝန်ကို ပြီးမြောက်အောင် လုပ်တာကမှ ကျွန်တော့်ဘဝကို တန်ဖိုးရှိစေပြီး အဓိပ္ပာယ်ရှိစေတာပါ။ ဒါက ကျွန်တော် လိုက်စားသင့်တဲ့ ပန်းတိုင်တွေပဲ။ ဘုရားသခင်ကို သူ့ကို ယုံကြည်ပြီး ကယ်တင်ခံရဖို့အတွက် ကျွန်တော့်ကို အခွင့်အရေး ပေးခဲ့တယ်။ တာဝန်ထမ်းဆောင်ရင်း လေ့ကျင့်ဖို့နဲ့ သမ္မာတရား ရရှိဖို့ အခွင့်အရေး ပေးထားတယ်။ ဒါတောင် ကျွန်တော်က ဘုရားမေတ္တာကို ပြန်ပေးဆပ်ဖို့အတွက် တာဝန်ကို ကောင်းကောင်း မထမ်းဆောင်နိုင်သေးဘူး။ စာတန်ဆန်တဲ့ အမြင်တွေကိုတောင် စွဲကိုင်ထားပြီး ဘုရားသခင်အပေါ် သစ္စာစောင့်သိမှု၊ ကျိုးနွံနာခံမှု မရှိခဲ့ဘူး။ ကျွန်တော် တကယ်ကို အသိစိတ်နဲ့ လူ့သဘာဝ ကင်းမဲ့ခဲ့တာ။ ဒါက ကျွန်တော့်ကိုဘုရားသခင် စက်ဆုပ်ရွံရှာစေမယ့်အပြင် နောက်ဆုံးမှာ ကျွန်တော့်ကို ပျက်စီးရာလမ်း ရောက်စေမှာပဲ။

နောက်ပိုင်းမှာ ကျွန်တော် သဘောပေါက်ခဲ့တာက အမျိုးသမီးကို စိတ်မချနိုင်ဘဲ ကျွန်တော် ဘေးနားရှိမှ သူ့ကို ကောင်းကောင်း စောင့်ရှောက်နိုင်မယ်လို့ တွေးတာဟာ ဘုရားသခင်ရဲ့ အချုပ်အခြာအာဏာကို ယုံကြည်မှု မရှိတာကို ပြနေတာပဲ။ ဘုရားနှုတ်ကပတ်တော်ကို ပြန်သတိရလိုက်တယ်။ “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကို ထိန်းချုပ်နိုင်စွမ်း မရှိပေ။ လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။ သင်သည် မိမိ၏ ကိုယ်ပိုင်အလားအလာများကို သိနိုင်လျှင်၊ မိမိ၏ ကံကြမ္မာကို ထိန်းချုပ်နိုင်လျှင် သင့်ကို ဖန်ဆင်းခံတစ်ဦးဟု ခေါ်ဆိုခြင်း ခံရဦးမည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) “မည်သူသည် ငါ့အတွက် သူတို့ကိုယ်သူတို့ အမှန်တကယ် ပြည့်ဝစွာ အသုံးခံကာ သူတို့၏ အရာအားလုံးကို ငါ့အတွက် ဆက်ကပ်နိုင်သနည်း။ သင်တို့ အားလုံးသည် စိတ်မပါ့တပါဖြစ်နေကြပြီး သင်တို့၏ အတွေးများသည် တဝဲလည်လည် ဖြစ်ကာ အိမ်၊ အပြင်လောက၊ အစားအစာနှင့် အဝတ်အစားများအကြောင်း တွေးနေကြသည်။ သင်သည် ငါ့အရှေ့ ဤနေရာတွင် ရှိနေပြီး ငါ့အတွက် အမှုအရာများကို လုပ်ဆောင်နေသော်လည်း သင်၏ စိတ်နှလုံးအတွင်းထဲတွင်မူ သင်သည် အိမ်ရှိ သင်၏ ဇနီးသည်၊ သားသမီးများနှင့် မိဘများအကြောင်းကို တွေး၍နေသေးသည်။ ဤအရာအားလုံးသည် သင်၏ ဥစ္စာဖြစ်သလော။ ၎င်းတို့ကို ငါ၏ လက်ထဲသို့ သင်အဘယ်ကြောင့် မအပ်နှံသနည်း။ ငါ့ကို သင် ယုံကြည်ကိုးစားခြင်း မရှိသလော။ ထိုသို့မဟုတ်လျှင် ငါသည် သင့်အတွက် မဆီလျော်သော စီစဉ်ပြင်ဆင်မှုများကို ပြုလိမ့်မည်ဟူ၍ သင်စိုးရိမ်သောကြောင့် ဖြစ်သလော။ သင်သည် သင်၏ဇာတိပကတိ မိသားစုကို အဘယ်ကြောင့် အမြဲတစေ ပူပန်ပြီး သင်ချစ်ရသူများအတွက် အဘယ်ကြောင့် အမြဲစိုးရိမ်ကြောင့်ကြနေသနည်း။ ငါသည် သင်၏ နှလုံးသားထဲတွင် ကျိန်းသေနေရာတစ်ခု ရှိသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၅၉)) ကျွန်တော့်ကံကြမ္မာက ဘုရားလက်ထဲမှာ ရှိသလို အမျိုးသမီးရဲ့ ကံကြမ္မာကလည်း ဘုရားလက်ထဲမှာ ရှိပြီး သူ့ကံကြမ္မာကို ကျွန်တော် မထိန်းချုပ်နိုင်ဘူးဆိုတာ ဘုရားနှုတ်ကပတ်တော်ကြောင့် ကျွန်တော် နားလည်သွားတယ်။ သူ့ကျန်းမာရေး အခြေအနေ၊ နေမကောင်း ဖြစ်မဖြစ်၊ ရောဂါ ပိုဆိုးလာမလာ ဆိုတာတွေအားလုံးက ဘုရားသခင်ရဲ့ အချုပ်အခြာအာဏာအောက်မှာ ရှိတယ်။ ကျွန်တော် ဘေးနားနေပြီး စောင့်ရှောက်ရုံနဲ့ သူ ရောဂါကင်းသွားမှာမျိုး မဟုတ်ဘူး။ ဒီအချိန်မှာ ကျွန်တော် နေ့တိုင်း သူ့ဘေးနားနေပြီး စောင့်ရှောက်နေတာပဲ၊ ဒါပေမဲ့ သူ့မှာ သွေးတိုးရောဂါ ရှိနေပြီး မူးလွန်းလို့ မလှုပ်ရှားနိုင်သေးဘူးဆိုတာ အမှန်တရားပဲ မဟုတ်ဘူးလား။ ဘုရားသခင်ရဲ့ အချုပ်အခြာအာဏာကို ကျွန်တော် တကယ် နားမလည်သလို အမှန်တကယ် ယုံကြည်ခြင်း၊ ကျိုးနွံနာခံခြင်းလည်းမရှိဘူးဆိုတာ၊ ကျွန်တော့်အမျိုးသမီးရဲ့ ရောဂါနဲ့ ပတ်သက်လာရင် ကျွန်တော်က အမြဲတမ်းကိုယ်တိုင် ကြိုးစားထိန်းချုပ်ချင်ပြီး ဘုရားသခင်ရဲ့ အချုပ်အခြာအာဏာကနေ ရုန်းထွက်ချင်နေတယ်ဆိုတာကို သဘောပေါက်သွားတယ်။ ကျွန်တော် တကယ် ဆင်ခြင်တုံတရား ကင်းမဲ့ခဲ့တာ။ ပုံမှန်ဆိုရင်တော့ ကျွန်တော်ကဘုရားသခင်က အရာရာကို အချုပ်အခြာအာဏာကိုင်စွဲတယ်လို့ပြောပြီး ကြွေးကြော်သံတွေပဲ အော်ဟစ်နေပေမဲ့ စိတ်နှလုံးထဲမှာ ဘုရားသခင်အတွက် နေရာမရှိခဲ့ဘူး။ ဘုရားသခင်ရဲ့ အချုပ်အခြာအာဏာနဲ့ သြဇာအာဏာကို တကယ် နားမလည်ခဲ့ဘူး။ ဘုရားသခင်က ကျွန်တော့်ကို တကယ် စမ်းသပ်တဲ့အခါကျတော့ ကျွန်တော် လုံးဝသက်သေမခံခဲ့ဘူး။ ကျွန်တော် သူ့ကို ဘုရားလက်ထဲ မအပ်နှံရဲဘူး။ ဒီလိုဆို ကျွန်တော့်မှာ ဘုရားသခင်အပေါ် စစ်မှန်တဲ့ ယုံကြည်ခြင်း ဘယ်လိုလုပ် ရှိမှာလဲ။ ဘုရားသခင်က အရာရာကို ထိန်းချုပ်ပြီး အချုပ်အခြာအာဏာကိုင်စွဲတယ်။ ကျွန်တော့်အမျိုးသမီးက ဘယ်လောက် ဒုက္ခခံစားရမယ်၊ ဘာတွေ ကြုံတွေ့ရမယ်၊ အနှောင့်အယှက်တွေ ဘယ်လောက် ရင်ဆိုင်ရမယ်၊ ရောဂါ ပိုဆိုးလာမလား၊ လေဖြတ်သွားမလား ဆိုတာတွေအားလုံး ဘုရားလက်ထဲမှာပဲ ရှိတယ်။ တကယ်လို့ သူ့ရောဂါ ပိုဆိုးလာမယ်၊ လေဖြတ်မယ်လို့ ဘုရားသခင်က ကြိုတင်သတ်မှတ်ထားရင် ကျွန်တော် ဘေးနားမှာ ရှိနေရင်တောင် ဘာမှ တတ်နိုင်မှာ မဟုတ်ဘူး။ သူက လေဖြတ်ဖို့ ကြိုတင်ပြဋ္ဌာန်းထားခံရရင် လေဖြတ်မှာပဲ။ တကယ်လို့ ရောဂါ ပိုမဆိုးဘူး၊ လေမဖြတ်ဘူးလို့ ဘုရားသခင်က အမိန့်နဲ့ ပြဋ္ဌာန်းထားရင် သူ့ကို စောင့်ရှောက်ဖို့ ကျွန်တော် ဘေးနားမရှိရင်တောင် သူ့ရောဂါ ပိုဆိုးသွားမှာ မဟုတ်ဘူး။ တစ်ခါက ကျွန်တော် သိခဲ့ဖူးတဲ့ ဆေးရုံအုပ်ကြီး တစ်ယောက်အကြောင်း တွေးမိတယ်။ တစ်နေ့မှာတော့ သူ့ဇနီးက ကောင်းကောင်းမွန်မွန်ပဲ၊ နောက်တစ်နေ့ကျတော့ နေမကောင်းလို့ ဆေးရုံတင်လိုက်ရတယ်။ စစ်ကြည့်လိုက်တော့ အခြေအနေဆိုးနေတဲ့ ကင်ဆာရှိတာကို တွေ့လိုက်ရတယ်။ ဒီဆေးရုံအုပ်ကြီးက ဆေးပညာ ကျွမ်းကျင်ပြီး သူ့ဇနီးဘေးနားမှာ နေခဲ့ပေမဲ့ ဘာမှ မတတ်နိုင်ခဲ့ဘူး။ နောက်ဆုံးတော့ ဆေးကုသမှု မအောင်မြင်ဘဲ ဇနီးသည် ဆုံးသွားရှာတယ်။ ပြီးတော့ ကျွန်တော်နဲ့ အတူအလုပ်လုပ်ဖူးတဲ့ ညီအစ်ကိုတစ်ယောက် ရှိတယ်။ သူက အသက် ၇၀ ရှိပြီ။ သူ့ဇနီးက ဆုံးသွားပြီ၊ သားသမီးတွေကလည်း တခြားနေရာမှာ အလုပ်လုပ်နေကြတယ်။ တစ်ခါတလေ သူ နေမကောင်းရင် ဘေးနားမှာ ဘယ်သူမှ မရှိဘူး။ ဒါပေမဲ့ ဘုရားသခင်ကို မှီခိုပြီး သင်ခန်းစာယူတယ်၊ တာဝန်ကို ပုံမှန်ထမ်းဆောင်ပြီး သူ့ ကျန်းမာရေးက ပြန်ကောင်းနေတာပဲ။ လူတွေက ကိုယ့်ကံကြမ္မာကို မထိန်းချုပ်နိုင်သလို သူများ ကံကြမ္မာကိုလည်း မထိန်းချုပ်နိုင်ဘူး ဆိုတာ ဒီကနေ ကျွန်တော် မြင်ခဲ့တယ်။ လူတိုင်းရဲ့ ကံကြမ္မာက ဘုရားလက်ထဲမှာပဲ ရှိတယ်။ ပြန်စဉ်းစားကြည့်တော့ ကျွန်တော့်အမျိုးသမီးကလည်း ဘုရားသခင်ကို ယုံကြည်တာပဲ။ ဒါက သူ စိတ်အခြေအနေ မကောင်းရင်၊ နေမကောင်းရင် ဘုရားသခင်ဆီ ဆုတောင်းပြီး သမ္မာတရား ရှာဖွေနိုင်တယ်ဆိုတဲ့ သဘောပဲ။ ဘုရားနှုတ်ကပတ်တော်ရဲ့ လမ်းပြမှု၊ ဉာဏ်ပွင့်မှုနဲ့မှ သူ့စိတ်နှလုံး ငြိမ်းချမ်းပြီး တည်ငြိမ်နိုင်မှာ။ ကျွန်တော်က သူ့ကို ဘယ်လောက်ပဲ ကောင်းကောင်း ဂရုစိုက်ပါစေ၊ သူ နေမကောင်းဖြစ်ရင် ကျွန်တော် ဘာမှ ကူညီနိုင်မှာ မဟုတ်ဘူး။ သူ့ကို ဘုရားလက်ထဲ အပ်နှံလိုက်ရမယ်။ ဘုရားနှုတ်ကပတ်တော် လမ်းပြမှုအောက်မှာ ကျွန်တော့်အမျိုးသမီးရဲ့ ရောဂါအတွက် ကျွန်တော် မပူတော့ဘူး၊ စိတ်သောကမရောက်တော့ဘူး။ စိတ်နှလုံးက ပေါ့ပါးပြီး လွတ်လပ်သွားတယ်။ အဲဒါနဲ့ ကျွန်တော် တာဝန်သွားထမ်းဆောင်ဖို့ ဆန္ဒရှိတာကို ခေါင်းဆောင်တွေဆီ စာရေးပြီး ပြောလိုက်တယ်။

နောက်ပိုင်းမှာ အမျိုးသမီး ကျန်းမာရေး နည်းနည်း ပြန်ကောင်းလာတယ်။ သူ့စိတ်နှလုံးထဲမှာ ဘုရားသခင်အတွက် နေရာမရှိခဲ့မှန်း၊ ဘုရားသခင်ရဲ့ အချုပ်အခြာအာဏာကို မယုံကြည်ခဲ့မှန်း သူ သဘောပေါက်သွားတယ်။ အားကိုးရာအနေနဲ့ ကျွန်တော့်ကို သူစိတ်ချလို့ ကျွန်တော့်ကို သူထွက်မသွားစေချင်ခဲ့တာလေ။ သူလည်း သူ့ကိုယ်သူ ဆင်ခြင်သုံးသပ်ပြီး ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို နာခံချင်စိတ် ရှိလာတယ်။ ကျွန်တော် ဘယ်သွားပြီး တာဝန်ထမ်းဆောင်ထမ်းဆောင် သူက ကျွန်တော့်ကို အားပေးတယ်။ သူ့အတွက် စိတ်မပူစေချင်ဘူး။ သူက ဘုရားသခင်ဆီ ဆုတောင်းမယ်၊ ကိုယ်တော့်ကို မှီခိုပြီး နှုတ်ကပတ်တော်တွေကို တွေ့ကြုံမယ်၊ ပြီးတော့ သူ့ရဲ့ အသက်ဝင်ရောက်မှုကို အာရုံစိုက်မယ်ဆိုပြီး ပြောတယ်။ နောက်ပိုင်းမှာ ကျွန်တော် တခြားဒေသကို သွားပြီး ဧဝံဂေလိအလုပ်ကို ကြီးကြပ်ပေးခဲ့တယ်။ မကြာခင်မှာပဲ အမျိုးသမီးရဲ့ ရောဂါ တော်တော် သက်သာသွားတယ်၊ သူ တတ်နိုင်သလောက် တာဝန်ထမ်းဆောင်နေတယ်လို့ ကြားလိုက်ရတယ်။

ဒီအတွေ့အကြုံကနေတစ်ဆင့် ကျွန်တော် သဘောပေါက်လိုက်တာက ကျွန်တော်ဟာ ခံစားချက်တွေကို အလေးထားလွန်းခဲ့တယ် ဆိုတာပါပဲ။ ခံစားချက်တွေကြောင့် တာဝန်ကိုတောင် ငြင်းပယ်ပြီး ဘုရားသခင်ကို သစ္စာဖောက်နိုင်ခဲ့တယ်။ ဘုရားသခင်အပေါ် သစ္စာစောင့်သိမှု၊ ကျိုးနွံနာခံမှု လုံးဝ မရှိခဲ့မှန်း ပြသခဲ့တာပေါ့။ အမျိုးသမီးရဲ့ ရောဂါကို ဘယ်လို ရှုမြင်ရမလဲ ဆိုတာကိုလည်း ကျွန်တော် နားလည်သွားခဲ့ပြီ။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံပြီး ကိုယ့်တာဝန်ကို ဦးစားပေးဖို့ လိုလားလာခဲ့တယ်။ ကျွန်တော့်အပေါ်ထားတဲ့ ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းအတွက် ဘုရားသခင်ကို ကျေးဇူးတင်ပါတယ်။


၉၄။ မိမိ၏တာဝန်တွင် လွယ်သော အလုပ်များကို ရွေးပြီး ခက်သော အလုပ်များကို ရှောင်ဖယ်ခြင်း၏ အကျိုးဆက်များ

ရှောင်လဲ့၊ တရုတ်နိုင်ငံ

၂၀၂၃ ခုနှစ်၊ အောက်တိုဘာလမှာ ခေါင်းဆောင်တွေက ကျွန်တော့်ကို အထူးပြုလုပ်ချက်တွေလုပ်ဖို့ စီစဉ်ပေးခဲ့ကြတယ်။ အစပိုင်းမှာတော့ ကျွန်တော်ဟာ အခြေခံလုပ်ဆောင်ချက်တချို့ကိုပဲ သင်ယူခဲ့ရပြီး အဲဒါတွေက နည်းပညာပိုင်းဆိုင်ရာ ကျွမ်းကျင်မှု အများကြီး မလိုအပ်ခဲ့ဘူး။ သင်ပြီးတဲ့နောက်မှာ ပြုလုပ်ချက်တချို့ကို မြန်မြန်ဆန်ဆန်ပဲ ဖန်တီးနိုင်ခဲ့တယ်။ ပိုကောင်းပြီး ပိုလက်တွေ့ကျတဲ့ အထူးပြုလုပ်ချက်တွေ ဖန်တီးနိုင်ဖို့အတွက် ကျွန်တော် နည်းပညာတွေ ပိုသင်ဖို့ လိုအပ်ခဲ့တယ်။ ဒါပေမဲ့ ကျွန်တော့်မှာ စိုးရိမ်မှုတချို့ရှိခဲ့တယ်၊ “ဒီနည်းပညာတွေက တော်တော်ခက်တယ်၊ ငါ ဒါတွေကို သင်နိုင်ပါ့မလားဆိုတာ မသေချာဘူး” လို့ပေါ့။ နောက်ပိုင်း သင်ခန်းစာတွေ လေ့လာတဲ့အခါမှာ၊ လုပ်ဆောင်ချက်တချို့ကို အဲဒီတုန်းက မှတ်မိပေမဲ့ နောက်တော့ မေ့သွားတာမျိုးပေါ့။ တစ်ခါတလေ သင်ခန်းစာထဲက အချက်တွေကို နားမလည်တော့ သင်ရတာ နည်းနည်းခက်တယ်။ အချိန်အတိုင်းအတာတစ်ခုကြာအောင် သင်ပြီးတဲ့နောက်မှာ စိတ်ပင်ပန်းလွန်းတယ်လို့ ခံစားရပြီး နောက်ဆုတ်ချင်လာတယ်။ အဲဒီအချိန်မှာ အဖွဲ့ထဲက ညီအစ်ကိုတစ်ယောက် ဂရပ်ဖစ်ဒီဇိုင်းသင်နေတာကို ကျွန်တော်တွေ့လိုက်တယ်၊ ဒါနဲ့ စဉ်းစားမိတယ်၊ “ကြီးကြပ်ရေးမှူးက ငါ့ကို ဂရပ်ဖစ်ဒီဇိုင်းလုပ်ဖို့ ဘာလို့များ မစီစဉ်ပေးတာလဲ။ ငါက အရင်က ဒါကို လေ့လာခဲ့ဖူးတော့ ငါသာလုပ်ရမယ်ဆိုရင် စလုပ်ဖို့ ပိုလွယ်မှာပဲ၊ အဲဒါဆိုရင် ငါနည်းနည်း ပိုသက်သာရာရမှာပဲ” လို့ပေါ့။ နောက်တော့ ကျွန်တော့်အတွေးတွေကို အဲဒီညီအစ်ကိုကို ပြောပြလိုက်တယ်၊ ဒါပေမဲ့ သူက အထူးပြုလုပ်ချက်တာဝန်မှာ လူမလုံလောက်ဘူးလို့ပြောပြီး အထူးပြုလုပ်ချက်ကိုပဲ ဆက်သင်ဖို့ သူတို့က အကြံပြုတယ်။ ဒါက ကျိုးကြောင်းဆီလျော်တယ်လို့ ကျွန်တော် ခံစားခဲ့ရလို့ ဆက်သင်ဖို့ ဆုံးဖြတ်လိုက်တယ်။ နှစ်လ၊ သုံးလလောက်ကြာတော့ ကျွန်တော် သင်ခန်းစာတချို့လေ့လာပြီး ပိုခက်တဲ့ အထူးပြုလုပ်ချက်တွေကို စလုပ်လာတယ်။ အခက်အခဲတစ်ခု ကြုံရတဲ့အခါမှာ ကျွန်တော်ဟာ ဘာရှာဖွေမှုမှ လုပ်ဖို့ စိတ်မဝင်စားဘဲ ကျွန်တော်နဲ့ ပူးပေါင်းဆောင်ရွက်တဲ့ ညီအစ်ကိုဆီကို တန်းသွားလိုက်တယ်။ ညီအစ်ကိုက ကျွန်တော့်ကို စိတ်ရှည်လက်ရှည် ရှင်းပြတတ်ပြီး ပြဿနာက မြန်မြန်ဆန်ဆန် ပြေလည်သွားတယ်။ ကျွန်တော် ကိုယ့်ဘာသာကိုယ် တွေးမိတယ်၊ “နောက်တစ်ခါ အခက်အခဲရှိတဲ့အခါမှာ ငါ့တွဲဖက်ကိုပဲ အကူအညီတောင်းလိုက်မယ်။ ဒီနည်းနဲ့ဆိုရင် ကိစ္စတွေက ပိုလွယ်တယ်၊ ပြီးတော့ ငါ ဒီလောက် စိတ်ပူပြီး တွေးနေစရာ မလိုတော့ဘူး” လို့ပေါ့။ နောက်ပိုင်းမှာ ကျွန်တော်ဟာ နည်းပညာပိုင်းဆိုင်ရာ ကျွမ်းကျင်မှုတွေကို လေ့လာဖို့၊ နက်နက်နဲနဲ လေ့လာဖို့ အာရုံမစိုက်တော့ဘဲ ပုံမှန်အနေနဲ့ ရိုးရိုးရှင်းရှင်း အထူးပြုလုပ်ချက်လေးတွေပဲ လုပ်တော့တယ်၊ ဒါကြောင့် ကျွန်တော့်ရဲ့ ကျွမ်းကျင်မှုက တိုးတက်တာ အရမ်းကို နှေးကွေးခဲ့တယ်။ ၂၀၂၄ ခုနှစ်၊ မတ်လကုန်ပိုင်း ရောက်တော့ ကျွန်တော်တို့ ပိုရှုပ်ထွေးတဲ့ အထူးပြုလုပ်ချက်တစ်ခု ဖန်တီးဖို့လိုလာတယ်၊ ကျွန်တော် ကိုယ့်ဘာသာကိုယ် တွေးမိတယ်၊ “ဒါကိုလုပ်ရတာ နည်းနည်းတော့ ဒုက္ခများမှာပဲ။ သင်ခန်းစာတွေလေ့လာဖို့ တော်တော်အားစိုက်ရမှာ၊ အရင်းအမြစ်ပေါင်းစုံကနေ အချက်အလက်တွေ ရှာရမှာဆိုတော့ လူလည်း ပင်ပန်းမှာပဲ။ ငါ့တွဲဖက်ကိုပဲ လုပ်ခိုင်းလိုက်တာ ကောင်းပါတယ်လေ” လို့ပေါ့။ နောက်ပိုင်းမှာ၊ ဒီအထူးပြုလုပ်ချက်ကို လုပ်ရင်းနဲ့ တွဲဖက်ညီအစ်ကိုရဲ့ နည်းပညာပိုင်း ကျွမ်းကျင်မှုတွေ တိုးတက်သွားတာကို ကျွန်တော်တွေ့လိုက်ရတယ်၊ ကျွန်တော်ကတော့ ဘာတိုးတက်မှုမှ မရှိဘူး၊ ဒါကြောင့် နည်းနည်း အပြစ်ရှိသလို ခံစားရပြီး နည်းနည်းလည်း နောင်တလည်း ရသွားတယ်။ ကျွန်တော့်ရဲ့ ကျွမ်းကျင်မှုတွေက အစကတည်းက သိပ်မကောင်းခဲ့ဘူး၊ ပြီးတော့ ကျွန်တော်သာ ရှုပ်ထွေးတဲ့ အထူးပြုလုပ်ချက်တချို့ကို နက်နက်နဲနဲ လေ့လာဖို့ ကျွန်တော့်တွဲဖက်နဲ့ အနီးကပ် ပူးပေါင်းလုပ်ဆောင်ခဲ့မယ်ဆိုရင် ကျွန်တော်လည်း ကိုယ့်ကျွမ်းကျင်မှုလည်း တိုးတက်အောင် လုပ်နိုင်ခဲ့မှာပဲလေ။

အဲဒီနောက်မှာ ကျွန်တော် စပြီးတွေးလာတယ်။ “ငါ့တာဝန်မှာ အခက်အခဲတွေကို လေ့လာဖို့၊ ရှာဖွေဖို့နဲ့ ကျော်လွှားဖို့ ဘာလို့ ဘယ်တော့မှ အားမထုတ်ချင်ရတာလဲ” လို့ပေါ့။ နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်တော်ဖတ်ခဲ့တယ်၊ အနန္တတန်ခိုးရှင် ဘုရားသခင် ပြောသည်မှာ “ဇာတိပကတိ၏ သက်သာမှုကို တပ်မက်ခြင်းသည်လည်း ဆိုးရွားသော ပြဿနာတစ်ရပ်ဖြစ်သည်။ ဇာတိပကတိ၏ သက်သာမှုကို တပ်မက်ခြင်းနှင့်ဆိုင်သည့် သရုပ်သကန်အချို့မှာ မည်သည့်အရာ ဖြစ်သည်ဟု သင်တို့ ထင်မြင်ကြသနည်း။ သင်တို့၏ ကိုယ်ပိုင်အတွေ့အကြုံများတွင် မြင်ရပြီးဖြစ်သည့်အရာမှ မည်သည့်ဥပမာများကို သင်တို့ ပေးနိုင်သနည်း။ အဆင့်အတန်း၏ အကျိုးကျေးဇူးများကို မွေ့လျော်ခံစားခြင်းသည် ပါဝင်သလော။ (ပါဝင်ပါသည်။) အခြားမည်သည့်အရာ ရှိသေးသနည်း။ (မိမိတာဝန်များကို ထမ်းဆောင်သည့်အခါတွင် ခက်ခဲသော လုပ်ငန်းဆောင်တာများထက် လွယ်ကူသော လုပ်ငန်းဆောင်တာများကို ပိုမိုနှစ်သက်ခြင်းနှင့် ပေါ့ပါးသောအလုပ်ကို အစဉ်သဖြင့် ရွေးချယ်လိုခြင်းတို့ ဖြစ်သည်။) တာဝန်တစ်ခုထမ်းဆောင်သောအခါတွင် လူတို့သည် ပေါ့ပါးသောအလုပ်၊ ပင်ပန်းခြင်း မရှိသောအလုပ်နှင့် အပြင်တွင် ရာသီဥတုဒဏ်ခံရခြင်း မပါဝင်သောအလုပ်ကို အစဉ် ရွေးချယ်ကြသည်။ ဤသည်မှာ လွယ်ကူသော အလုပ်များကို ရွေးခြင်းနှင့် ခက်ခဲသော အလုပ်များကို ခေါင်းရှောင်ခြင်း ဖြစ်ပြီး ဇာတိပကတိ သက်သာမှုများကို တပ်မက်ခြင်း၏ သရုပ်သကန် ဖြစ်သည်။ အခြားမည်သည့်အရာ ရှိသေးသနည်း။ (သူတို့၏ တာဝန်က အနည်းငယ် ခက်ခဲသောအခါ၊ အနည်းငယ် ပင်ပန်းသောအခါ၊ အဖိုးအခပေးဆပ်ခြင်း ပါဝင်သောအခါ အစဉ်သဖြင့် ညည်းညူခြင်း ဖြစ်ပါသည်။) (အစားအစာနှင့် အဝတ်အစားအပြင် ဇာတိပကတိ၏ သာယာမှုများကို စိတ်ရောက်နေခြင်း ဖြစ်ပါသည်။) ဤအရာအားလုံးသည် ဇာတိပကတိ သက်သာမှုကို တပ်မက်ခြင်း၏ သရုပ်သကန်များ ဖြစ်သည်။ ထိုသို့သော လူတစ်ဦးသည် အလုပ်တာဝန်တစ်ခုက ပင်ပန်းခက်ခဲလွန်းသည်၊ သို့မဟုတ် အန္တရာယ်များသည်ဟု မြင်သည့်အခါ အခြားလူတစ်ဦးအပေါ် လွှဲပေးလိုက်သည်။ ၎င်းတို့ကိုယ်တိုင်ကမူ အေးအေးဆေးဆေး အလုပ်ကိုသာ လုပ်ပြီး ၎င်းတို့သည် အစွမ်းအစ ညံ့ဖျင်းကြောင်း၊ အလုပ် လုပ်နိုင်စွမ်း ကင်းမဲ့ကြောင်းနှင့် ဤအလုပ်တာဝန်ကို တာဝန်ယူထမ်းရွက်နိုင်ခြင်း မရှိကြောင်း ပြောဆိုလျက် ဆင်ခြင်များပေးကြသည်။ အမှန်မှာမူ ၎င်းတို့သည် ဇာတိပကတိ၏ သက်သာမှုများကို မက်မောသောကြောင့် ဖြစ်သည်။ ၎င်းတို့သည် မည်သည့်အလုပ်ကို လုပ်ဆောင်သည်ဖြစ်စေ၊ မည်သည့် တာဝန်ကို ထမ်းဆောင်သည်ဖြစ်စေ ဆင်းရဲဒုက္ခခံလိုစိတ် မရှိကြပေ။...ထို့ပြင် ၎င်းတို့သည် တာဝန်တစ်ခုကို ထမ်းဆောင်သောအခါ အခက်အခဲများကို အစဉ်သဖြင့် ညည်းညူကြပြီး အားထုတ်ရန် ဝန်လေးကြသည့်အပြင် အားလပ်ချိန် အနည်းငယ် ရသည်နှင့် တစ်ပြိုင်နက် အနားယူခြင်း၊ အကျိုးမဲ့ စကားစမြည် ပြောဆိုခြင်း၊ သို့မဟုတ် အပန်းဖြေ ပျော်ပါးခြင်းတို့ကို ပြုလုပ်ကြသည်။ ပြီးလျှင် အလုပ်များလာပြီး ၎င်းတို့ဘဝများ၏ ပုံမှန်လှုပ်ရှားမှုနှင့် လုပ်ရိုးလုပ်စဉ်တို့ ပျက်သည့်အခါ ၎င်းတို့က ယင်းနှင့်ပတ်သက်၍ မပျော်မရွှင်ဖြစ်ပြီး ကျေနပ်မှုမရှိကြပေ။ ၎င်းတို့က ညည်းညူပြီး စောဒကတက်ကြကာ မိမိတို့၏တာဝန် ထမ်းဆောင်ခြင်းတွင် ဝတ်ကျေတမ်းကျေ ဖြစ်လာသည်။ ဤသည်မှာ ဇာတိပကတိ၏ သက်သောင့်သက်သာဖြစ်ခြင်းကို တပ်မက်ခြင်း မဟုတ်သလော။...ဇာတိပကတိ သက်သာမှုကို မွေ့လျော်ခံစားသော လူများသည် တာဝန်တစ်ခု ထမ်းဆောင်ဖို့အတွက် သင့်တော်သည့် လူများ ဖြစ်သလော။ လူတစ်ဦးက မိမိ၏တာဝန် ထမ်းဆောင်ခြင်းနှင့် ပတ်သက်သည့် အကြောင်းအရာကို ထုတ်ပြောလျှင်ပြောချင်း သို့မဟုတ် အဖိုးအခပေးခြင်းနှင့် ဒုက္ခခံခြင်းအကြောင်း ပြောလျှင်ပြောချင်း ၎င်းတို့သည် မိမိတို့၏ခေါင်းများကို မပြတ်ခါကြပေသည်။ ၎င်းတို့၌ အခက်အခဲများစွာ ရှိသည်၊ ၎င်းတို့သည် စောဒကအပြည့်ရှိကြပြီး အပျက်သဘောဆောင်ခြင်းနှင့် ပြည့်နေကြသည်။ ထိုသို့သော လူများသည် အသုံးမကျပေ၊ ၎င်းတို့သည် မိမိတို့၏တာဝန်များကို ထမ်းဆောင်ဖို့ အရည်အချင်းမပြည့်မီသဖြင့် ဖယ်ရှားရှင်းလင်းခြင်း ခံရသင့်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂)) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်တော့်တာဝန်တွေမှာ အခက်အခဲတွေ ကြုံရတဲ့အခါ ဒုက္ခတွေကို အမြဲတမ်း ညည်းညူတာ၊ ခေါင်းရှောင်တာ၊ ပြီးတော့ လွယ်ကူအဆင်ပြေတဲ့ အလုပ်တွေကိုပဲ လုပ်ဖို့ တွေးနေတာက လွယ်တဲ့အလုပ်ကို ရွေးပြီး ဇာတိပကတိ သက်သာမှုကို မွေ့လျော်ခံစားနေတာ ဖြစ်တယ်ဆိုတာကို ကျွန်တော် သိလိုက်ရတယ်။ ဘယ်ဒုက္ခမှ မခံချင်တဲ့၊ ဘယ်အဖိုးအခမှ မပေးချင်တဲ့လူတွေက ဘာ အမှန်တကယ်အလုပ်မှ မလုပ်နိုင်ကြဘူး။ ဒီလိုလူတွေက အသုံးမကျတဲ့လူတွေဖြစ်ပြီး ဖယ်ရှားရှင်းလင်းတာပဲ ခံရနိုင်တယ်။ ကျွန်တော်ဟာ ဘုရားသခင်ဖော်ထုတ်တဲ့ ပျင်းရိတဲ့လူစားမျိုး အတိအကျပါပဲ။ အထူးပြုလုပ်ချက်တာဝန်မှာ လူမလုံလောက်မှန်း ကျွန်တော်ကောင်းကောင်းသိတယ်၊ ဒါပေမဲ့ ဒီကျွမ်းကျင်မှုကိုသင်ရတာ အားထုတ်ရလွန်းပြီး စိတ်ပင်ပန်းလွန်းတယ်လို့ ကျွန်တော်ထင်ခဲ့တယ်။ အခက်အခဲကြုံရတိုင်း သင်ယူဖို့အတွက် ဒုက္ခခံပြီး အဖိုးအခပေးဆပ်ရမှာကိုမလိုလားဘဲ နောက်ဆုတ်ချင်ခဲ့တယ်။ အဖွဲ့ထဲက ညီအစ်ကိုတစ်ယောက် ဂရပ်ဖစ်ဒီဇိုင်းသင်နေတာကိုတွေ့တော့ ကျွန်တော်က ဒီနယ်ပယ်မှာ အတွေ့အကြုံနည်းနည်းရှိပြီး ဂရပ်ဖစ်ဒီဇိုင်းကလည်း သိပ်မခက်ဘူးလို့ ထင်ပြီး ကျွန်တော် ဂရပ်ဖစ်ဒီဇိုင်းလုပ်ပြီး အထူးပြုလုပ်ချက်တာဝန်ကနေ ရှောင်ထွက်သွားချင်ခဲ့တယ်။ နောက်ပိုင်း ပိုရှုပ်ထွေးတဲ့ အထူးပြုလုပ်ချက်တွေလုပ်တဲ့အခါ နည်းပညာပိုင်းဆိုင်ရာ ပြဿနာခက်ခက်ခဲခဲတွေ ကြုံရတိုင်း တွဲဖက်ကိုပဲ ဖြေရှင်းခိုင်းလိုက်တယ်၊ ပြီးတော့ ကျွန်တော်က တက်တက်ကြွကြွနဲ့ နက်နက်နဲနဲ လေ့လာတာ၊ ဒါမှမဟုတ် ရှာဖွေတာ မလုပ်ခဲ့ဘူး၊ ရလဒ်အနေနဲ့ ကျွန်တော့်ရဲ့ ကျွမ်းကျင်မှုတွေက တိုးတက်တာ အရမ်းနှေးခဲ့တယ်။ ကျွန်တော်က လုပ်ရလွယ်တဲ့ တာဝန်တွေကိုပဲ ရွေးလုပ်ခဲ့တယ်၊ စိတ်အား၊ လူအား အရမ်းစိုက်ဖို့ မလိုတဲ့ ရိုးရှင်းလွယ်ကူတဲ့ အလုပ်တွေကိုပဲ လုပ်ချင်ခဲ့ပြီး အခက်အခဲကြုံရတိုင်း တာဝန်ကို စွန့်လွှတ်ချင်ခဲ့တယ်၊ စိန်ခေါ်မှုတွေကိုကျော်လွှားပြီး ဘုရားသခင်ကို ကျေနပ်စေလိုတဲ့ ရည်ရွယ်ချက် တစ်စက်မှမရှိခဲ့ဘူး။ ဒီလိုသဘောထားနဲ့ဆိုရင် ကျွန်တော် ဘာကျွမ်းကျင်မှုမှ သင်ယူနိုင်မှာမဟုတ်ဘူး၊ တာဝန်ကို ကောင်းကောင်း ဖြည့်ဆည်းနိုင်ဖို့ဆိုတာ ဝေးရော၊ အသုံးမကျတဲ့လူဖြစ်လာပြီး ဘုရားသခင်ရဲ့ ဖယ်ရှားရှင်းလင်းတာကိုပဲ ခံရမှာပဲ။ ကျွန်တော် ဒီလိုမျိုး ဆက်မသွားချင်တော့ဘူး။ နောက်ပိုင်းမှာ ကျွန်တော် ကိုယ်တိုင် တက်တက်ကြွကြွနဲ့ ပိုရှုပ်ထွေးတဲ့ အထူးပြုလုပ်ချက် ကျွမ်းကျင်မှုတွေကို လေ့လာခဲ့တယ်၊ တကယ်တမ်းကျတော့ ကျွန်တော်ထင်ထားသလောက် မခက်ခဲဘူးဆိုတာ တွေ့လိုက်ရတယ်။ အချိန်အတိုင်းအတာတစ်ခုကြာတော့ ကျွန်တော့်ရဲ့ နည်းပညာပိုင်းဆိုင်ရာ ကျွမ်းကျင်မှုက သိသိသာသာ တိုးတက်လာတယ်။ အစပိုင်းမှာ နားမလည်ခဲ့တဲ့ အယူအဆတွေက ပိုရှင်းလင်းလာပြီး ပြဿနာအများစုကိုလည်း ဖြေရှင်းနိုင်လာတယ်။ ကျွန်တော် အရမ်းပျော်သွားတယ်။

ဒါပေမဲ့ ခဏကြာတော့ လက်ရှိအခြေအနေကို ကျေနပ်နေမိပြန်ရော။ တစ်ခါတလေမှာ တွဲဖက်ညီအစ်ကိုက ရှုပ်ထွေးတဲ့ နည်းပညာတွေကို စူးစိုက်လေ့လာနေတာတွေ့ရင် ကျွန်တော် ကိုယ့်ဘာသာကိုယ် တွေးမိတယ်၊ “အဲဒီနည်းပညာတွေကို ကျွမ်းကျင်ပိုင်နိုင်ဖို့ဆိုတာ တော်တော်ခက်မှာပဲ၊ ပြီးတော့ ငါမရင်းနှီးတဲ့ ကုဒ်တွေကြောင့် ငါပဲ ခေါင်းကိုက်ရတယ်။ အဲဒါတွေကို သင်ယူရတာက ကြီးမားတဲ့ အဖိုးအခနဲ့ စိတ်ပိုင်းဆိုင်ရာ အားထုတ်မှု အများကြီး လိုအပ်မှာ။ အရမ်းပင်ပန်းမှာပဲ။ ငါ အခုရောက်နေတဲ့ အဆင့်နဲ့ဆို တော်လောက်ပါပြီ။ ကိုယ့်ဒုက္ခကိုယ် မရှာတော့ပါဘူး။ ဒီခက်ခဲတဲ့ ကျွမ်းကျင်မှုတွေကို ငါ့တွဲဖက်ကိုပဲ ရှာဖွေလေ့လာခိုင်းလိုက်မယ်၊ ပြီးတော့ ငါက ငါတတ်နိုင်တာကိုပဲ လုပ်မယ်” လို့ပေါ့။ ကျွန်တော့်တွဲဖက်က ကျွန်တော့်ကို ပိုခက်ခဲတဲ့ ကျွမ်းကျင်မှုတွေကို သင်ယူချင်လားလို့ မေးတော့ ပါးစပ်ကတော့ အချိန်ရရင် သင်မယ်လို့ပြောလိုက်ပေမဲ့ လက်တွေ့မှာတော့ ကျွန်တော် အဲဒါတွေကို ဘယ်တော့မှ မလေ့လာခဲ့ဘူး။ တစ်ခါမှာ သူက ကျွန်တော် အရင်က သင်ခန်းစာအတွဲကိုပဲ လေ့လာနေတုန်းပဲဆိုတာကို သတိထားမိပြီး ပြောတယ်၊ “ခင်ဗျား ဒီတာဝန်ထမ်းဆောင်တာ ရှစ်လ၊ ကိုးလရှိနေပြီ၊ ဒီအတွဲကို ဘယ်လိုဖြစ်ပြီး အခုထိ မပြီးသေးရတာလဲ” လို့ပေါ့။ သူ့စကားတွေကြောင့် ကျွန်တော် နင်သွားတယ်၊ ဒါပေမဲ့ သူပြောတာ မှန်တယ်။ တကယ်တော့ ကျွန်တော်သာ ဒီသင်ခန်းစာအတွဲကို သေသေချာချာ လေ့လာခဲ့မယ်ဆိုရင် ၃ လ၊ ၄ လလောက်နဲ့ ပြီးနိုင်ခဲ့မှာပဲ၊ ဒါပေမဲ့ ကျွန်တော်က လုပ်နည်းကိုင်နည်းလေး နည်းနည်း တတ်မြောက်သွားတာနဲ့ စူးစိုက်လေ့လာဖို့ အာရုံမစိုက်တော့ဘူး၊ ဒါကြောင့် အခုထိ သင်လို့မပြီးသေးတာပေါ့။ ဒီလိုပုံစံနဲ့ ကျွန်တော် ဘယ်လိုလုပ် တိုးတက်နိုင်မှာလဲ။ ကိုယ့်တာဝန်အပေါ်ထားတဲ့ ဒီလိုအမြဲတမ်းဖြစ်နေတဲ့ သဘောထားကို မြင်ရတော့ စိတ်ထဲမှာ မသက်မသာ ဖြစ်လာတယ်၊ ဒါနဲ့ ဘုရားသခင်ဆီ ဆုတောင်းပြီး ကိုယ့်ကိုယ်ကိုယ်သိဖို့နဲ့ သင်ခန်းစာရဖို့ လမ်းပြပေးပါလို့ တောင်းလျှောက်ခဲ့တယ်။ ဘုရားသခင်ရဲ့ နှုတ်ကပတ်တော်တွေကို ကျွန်တော်ဖတ်ခဲ့တယ်။ “ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်တကယ့်အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြ။ ၎င်းတို့သည် ကိုယ်စိတ်ချမ်းသာမှုတွင် ပျော်မွေ့ရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မသင့်တော်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားသခင်က ပျင်းရိတဲ့လူတွေဟာ အသုံးမကျ၊ ကပ်ပါးကောင်လိုဖြစ်ပြီး လူ့သဘာဝ ကင်းမဲ့တယ်လို့ ဖော်ထုတ်ထားတယ်၊ ပြီးတော့ ဘုရားသခင်က ဒီလိုလူမျိုးတွေကို တကယ်ကို စက်ဆုပ်ရွံရှာတယ်။ ဘုရားသခင်ရဲ့ နှုတ်ကပတ်တော်တွေကို ဆင်ခြင်ရင်း ကိုယ့်တာဝန်မှာ ပြုမူခဲ့တာတွေကို ကျွန်တော် ဆင်ခြင်သုံးသပ်မိတယ်၊ အခက်အခဲတွေကို အလုပ်ရှုပ်တယ်လို့ သဘောထားတယ်၊ ဒုက္ခကြုံရင် နောက်ဆုတ်တယ်၊ နည်းနည်းလေးတောင် ဒုက္ခမခံချင်ဘူး။ တွဲဖက်ညီအစ်ကိုက နည်းပညာအသစ်တွေကို စူးစိုက်လေ့လာနေတာကို မြင်တော့ အဲဒီနည်းပညာတွေက အရမ်းခက်ပြီး ဒုက္ခများတယ်လို့ ခံစားရလို့ မလေ့လာချင်ခဲ့ဘူး။ ကျွန်တော်ရောက်နေတဲ့ ကျွမ်းကျင်မှုအဆင့်နဲ့ဆို တော်လောက်ပြီလို့ ထင်ခဲ့တယ်။ အဲဒီတော့ လူတွေက ကျွန်တော့်အပေါ် သိပ်ပြီး တောင်းဆိုမှုတွေ မများသင့်ဘူး။ ကျွန်တော်ဟာ တကယ်ကို မျှော်လင့်ချက်မရှိတော့တဲ့သူ ဖြစ်နေခဲ့တယ်။ ကျွန်တော် တာဝန်ထမ်းဆောင်နေပေမဲ့ ကိုယ့်ကျွမ်းကျင်မှုကို တိုးတက်အောင် ဘာအားထုတ်မှုမှမလုပ်ဘူး၊ နည်းပညာအသစ်တွေကိုလည်း စူးစိုက်ပြီး မလေ့လာဘူး၊ ဒါကြောင့် ရှုပ်ထွေးတဲ့ အထူးပြုလုပ်ချက်တွေကို မဖန်တီးနိုင်ခဲ့ဘူး။ သုံးလေးလလောက်နဲ့ ပြီးစီးနိုင်ရမဲ့ သင်ခန်းစာအတွဲတစ်ခုက ကျွန်တော့်အတွက် ကိုးလကြာခဲ့တယ်။ ဘုရားသခင်ရဲ့အိမ်တော်က ကျွေးတဲ့အစာကိုစား၊ ဘုရားသခင်ရဲ့ ကျေးဇူးတော်ကို ခံစားနေပြီးတော့ ဒီအလုပ်လေးနည်းနည်း လုပ်ရုံနဲ့ ကိုယ့်ရဲ့ လုပ်ငန်းပိုင်းဆိုင်ရာ ကျွမ်းကျင်မှုနဲ့ အလုပ် ထိရောက်မှုကို ဘယ်လိုတိုးတက်အောင်လုပ်မလဲဆိုတာ မစဉ်းစားဘဲ ကျွန်တော် စိတ်အေးချမ်းနေခဲ့တယ်။ ကျွန်တော်က ကပ်ပါးကောင်တစ်ကောင်ရဲ့ ဘဝနဲ့ နေထိုင်နေခဲ့တယ်။ ကျွန်တော်ဟာ တကယ်ကို လူ့သဘာဝ ကင်းမဲ့ခဲ့တယ်၊ ဘုရားသခင်ဖော်ထုတ်တဲ့ အသိစိတ်နဲ့ ဆင်ခြင်တုံတရားမရှိတဲ့ တိရစ္ဆာန်အမျိုးအစား အတိအကျပဲ။ ကျွန်တော်သာ အားစိုက်ထုတ်ပြီး လေ့လာခဲ့မယ်ဆိုရင် ကျွန်တော့်ရဲ့ ကျွမ်းကျင်မှုတွေက အရင်ကထက် သေချာပေါက် တိုးတက်လာမှာပဲ။ ဒါပေမဲ့ ကျွန်တော်က ဇာတိပကတိ သက်သာမှုကိုပဲ မက်မောပြီး ဒုက္ခခံ၊ အဖိုးအခပေးဆပ်ဖို့ မလိုလားခဲ့ဘူး။ ကိုယ့်ရဲ့ သက်သောင့်သက်သာဖြစ်တဲ့ နေရာလေးမှာပဲ အမြဲနေတယ်၊ အားစိုက်ထုတ်ချင်စိတ်မရှိဘဲ တခြားသူတွေရဲ့ လုပ်အားအသီးအပွင့်ကိုပဲ ခံစားနေခဲ့တယ်။ ဇာတိပကတိက မပင်ပန်းခဲ့ပေမဲ့ ကျွန်တော့်ရဲ့ ကျွမ်းကျင်မှုက တိုးတက်မှု သိပ်မရှိခဲ့ဘူး၊ တာဝန်မှာလည်း အဓိကကျတဲ့ အခန်းကဏ္ဍကနေ မပါဝင်နိုင်ခဲ့ဘူး။ ဒါဟာ ဘုရားသခင်ပြောခဲ့သလိုပဲ။ “ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။” ကျွန်တော် တာဝန်ထမ်းဆောင်တဲ့ နည်းလမ်းက လိမ္မာပါးနပ်တာမဟုတ်ဘဲ မိုက်မဲခဲ့တာပဲ။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်တော်ဖတ်ခဲ့တယ်၊ အနန္တတန်ခိုးရှင် ဘုရားသခင် ပြောသည်မှာ “အချို့လူများသည် အထက်က စီစဉ်သည့် မည်သည့်အရာကိုမဆို လုပ်ဆောင်လျက် မိမိတို့၏ တာဝန်ကို ထမ်းဆောင်ရာတွင် ကျိုးနွံနာခံမှုရှိပုံပေါ်ကြသည်။ သို့သော် ‘သင်သည် သင်၏ တာဝန်ကို ဝတ်ကျေတမ်းကျေ ထမ်းဆောင်သလော။ စည်းမျဉ်းများအတိုင်း လုပ်ဆောင်သလော’ ဟု မေးသည့်အခါ၊ ၎င်းတို့သည် ‘အထက်က ညွှန်ကြားသည့်အတိုင်း ကျွန်ုပ်လုပ်ဆောင်ပြီး မတော်မတရားမှုများကို ကျူးလွန်ကာ သောင်းကျန်းရန် မဝံ့ရဲပါ’ ဟုသာ ပြောဆိုလျက် မည်သည့် တိကျသော အဖြေကိုမျှ မပေးနိုင်ကြပေ။ ၎င်းတို့၏ တာဝန်ကို ဖြည့်ဆည်းပြီးပြီလောဟု မေးသည့်အခါ၊ ၎င်းတို့က ‘ကောင်းပြီ၊ ကျွန်ုပ်လုပ်ဆောင်သင့်သည့်အရာကို လုပ်ဆောင်နေပါသည်’ဟု ပြောဆိုကြသည်။ မြင်ပြီလော။ ၎င်းတို့သည် မိမိတို့၏ တာဝန်ကို ထမ်းဆောင်သည့်အခါ ဤသဘောထားမျိုး အစဉ်သဖြင့် ရှိကြသည်။ ၎င်းတို့သည် အလျင်မလိုကြ၊ အမှုအရာများကို ဖြည်းညင်းစွာ လုပ်ဆောင်ကြပြီး စိတ်မပါ့တပါ ဖြစ်ကြသည်။ သင်သည် ၎င်းတို့နှင့်ပတ်သက်၍ အမှန်တကယ် အပြစ်ရှာမတွေ့နိုင်ပေ။ သို့သော် သင်သည် ၎င်းတို့၏ တာဝန်ထမ်းဆောင်မှုကို သမ္မာတရား စည်းမျဉ်းများနှင့် တိုင်းတာမည်ဆိုလျှင်၊ ယင်းမှာ ထိရောက်မှုမရှိသည့်အပြင် စံမမီပေ။ သို့တိုင် ၎င်းတို့သည် ဂရုမစိုက်ကြ၊ ယခင်က လုပ်ဆောင်ခဲ့သည့်အတိုင်း ဆက်လက်ပြုမူလုပ်ဆောင်ကြပြီး၊ မိမိတို့က ဦးစွာလုပ်ရမည့် အမှုအရာများကိုလည်း ၎င်းတို့ မလုပ်ဆောင်ကြသေးပေ။ ၎င်းတို့သည် လုံးဝ ပြောင်းလဲခြင်းမရှိပေ။ ၎င်းတို့သည် အရှက်မဲ့စွာ ခေါင်းမာနေကြသည် မဟုတ်လော။ ၎င်းတို့သည် ဤသဘောထားကို အစဉ်သဖြင့် ထိန်းသိမ်းထားကြသည်။ ‘သင်၌ ပြောင်မြောက်သည့် အကြံအစည်များ ထောင်ချီ ရှိကောင်းရှိနိုင်သည်။ သို့သော် ကျွန်ုပ်၌ ကိုယ်ပိုင်စည်းမျဉ်းများ ရှိသည်။ ဤသည်မှာ ကျွန်ုပ်ဖြစ်သည့်ပုံစံဖြစ်သည်။ ကျွန်ုပ်ကို သင်မည်သည့်အရာ သင်လုပ်နိုင်သည်ကို ကြည့်ကြစို့။ ဤသည်မှာ ကျွန်ုပ်၏ သဘောထားပင်တည်း’ဟူ၍ ဖြစ်သည်။ ၎င်းတို့သည် အလွန်အမင်း ယုတ်မာသောအရာ သို့မဟုတ် ဆိုးယုတ်သောအရာ တစ်ခုတလေကို မလုပ်ဆောင်ခဲ့ကြသော်လည်း ကောင်းမှုများကိုလည်း အနည်းငယ်သာ လုပ်ဆောင်ခဲ့ကြသည်။ မည်သည့်လမ်းကြောင်းကို ၎င်းတို့ လျှောက်လှမ်းနေသည်ဟု သင်ပြောမည်နည်း။ ဘုရားသခင်ကို ယုံကြည်ခြင်းနှင့် လူတစ်ဦး၏ တာဝန်အပေါ် ဤသို့သော သဘောထားမျိုးသည် ကောင်းမွန်သလော။ (မကောင်းမွန်ပါ။) သမ္မာကျမ်းစာတွင် ဘုရားသခင်က ဤသို့ ပြောသည်။ ‘ထိုသို့အအေးမဟုတ်၊ အပူမဟုတ်၊ နွေးရုံရှိသောကြောင့် ငါ၏ခံတွင်းသည် သင့်ကိုထွေးထုတ်ပြီ။’ (ဗျာဒိတ်ကျမ်း ၃:၁၆) နွေးရုံရှိခြင်း၊ အအေးမဟုတ် အပူမဟုတ်ဖြစ်ခြင်း၊ ဤသဘောထားသည် ကောင်းမွန်သလော။ (မကောင်းမွန်ပါ။) အချို့လူများက ဤသို့ တွေးထင်ကြသည်။ ‘အကယ်၍ ကျွန်ုပ်သည် မကောင်းမှုကို ပြုပြီး အဖျက်အမှောင့်လုပ်ခြင်းများကို ဖြစ်စေလျှင်၊ ကျွန်ုပ်သည် လျင်မြန်စွာ ပြစ်တင်ရှုတ်ချခြင်း ခံရလိမ့်မည်။ သို့သော် ကျွန်ုပ်သည် အပြုသဘောဆောင်စွာနှင့် တက်ကြွစွာ အမှုအရာများကို လုပ်ဆောင်လျှင်၊ ကျွန်ုပ် ပင်ပန်းလိမ့်မည်၊ ပြီးလျှင် တစ်စုံတစ်ခုကို လုပ်ဆောင်ရာတွင် အမှားလုပ်မိလျှင်၊ ကျွန်ုပ်သည် ပြုပြင်ခြင်းခံရနိုင်သည်၊ သို့မဟုတ် ထုတ်ပယ်ခြင်းပင် ခံရနိုင်သည်။ ယင်းမှာ အလွန်ပင် ရှက်စရာကောင်းပေမည်။ ထို့ကြောင့် ကျွန်ုပ်သည် အအေးမဟုတ်၊ အပူမဟုတ် နွေးရုံသာနေသည်။ သင်က ကျွန်ုပ်ကို မည်သည့်အရာကိုမဆို လုပ်ဆောင်ရန် တောင်းဆိုလျှင်၊ ကျွန်ုပ် လုပ်ဆောင်ပေးမည်။ သို့သော် သင်က ကျွန်ုပ်ကို တစ်စုံတစ်ခု လုပ်ဆောင်ရန် မပြောလျှင်၊ ကျွန်ုပ် ဝင်ရောက်စွက်ဖက်မည် မဟုတ်ပါ။ ဤနည်းအားဖြင့်၊ ကျွန်ုပ် ပင်ပန်းမည်မဟုတ်သည့်အပြင်၊ ထို့အပြင် လူတို့သည် ကျွန်ုပ်၌ အမှားရှာနိုင်မည် မဟုတ်ပါ။ ဤလုပ်နည်းကိုင်နည်းသည် အလွန်ကောင်းသည်’ဟူ၍ ဖြစ်သည်။ ဤသို့သော ကျင့်ကြံပြုမူနည်းသည် ကောင်းမွန်သလော။ (မကောင်းမွန်ပါ။) မကောင်းကြောင်းကို သင်သိသည်၊ သို့ဆိုလျှင် သင်၏ လက်တွေ့လုပ်ဆောင်မှုသည် မည်သို့ ပြောင်းလဲသင့်သနည်း။ သင်သည် သမ္မာတရားကို လိုက်စားခြင်းလမ်းကြောင်းအား လျှောက်လှမ်းရန် မည်သည့်အခါမျှ မရှာဖွေသည့်အပြင်၊ စာတန်၏ အတွေးအခေါ်များဖြင့် မရမက အသက်ရှင်နေသေးလျှင်၊ သင်သည် ကယ်တင်ခြင်းရရှိမည့် မျှော်လင့်ချက်မရှိဖို့ သေချာနေသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) လူတွေက ကိုယ့်တာဝန်ထမ်းဆောင်တဲ့အခါ အပေါ်ယံအလုပ်ပဲလုပ်ပြီး သူတို့ရဲ့ တာဝန်ဝတ္တရားတွေကို တက်တက်ကြွကြွ ဦးဆောင်ဦးရွက်မပြုဘူးလို့ ဘုရားသခင်က ဖော်ထုတ်ထားတယ်။ ဒါက သူတို့ရဲ့ တာဝန်တွေကို စိတ်မပါလက်မပါနဲ့ အပေါ်ယံ ထမ်းဆောင်နေတာပဲ၊ ပြီးတော့ ဒီလူတွေက နောက်ဆုံးမှာ ဘုရားသခင်ရဲ့ ဖယ်ရှားရှင်းလင်းတာကို ခံရမှာပဲ။ ကျွန်တော့်ရဲ့ အခြေအနေက အရမ်း အန္တရာယ်များတယ်လို့ ခံစားခဲ့ရတယ်။ ကျွန်တော် တာဝန်ထမ်းဆောင်ရာမှာ တက်တက်ကြွနဲ့ ဦးဆောင်ဦးရွက်ပြုပြီး လုပ်တဲ့ သဘောထားမရှိခဲ့ဘူး။ အမြဲတမ်း မယုတ်မလွန်နဲ့ ပုံမှန်အတိုင်းပဲ လုပ်ခဲ့တယ်၊ ပြီးတော့ ဘာအနှောင့်အယှက်၊ ဘာအဖျက်အမှောင့်မှ မဖြစ်စေဘဲ လုပ်သွားနိုင်သရွေ့ ကျေနပ်နေခဲ့တယ်။ ကျွန်တော့်ရဲ့ တာဝန်တွေမှာ တိုးတက်မှု အရမ်းနည်းနေခဲ့တယ်၊ ရိုးရှင်းတဲ့ အလုပ်တွေကိုပဲလုပ်ပြီး ဖြစ်သလို ဖြတ်သန်းနေခဲ့တယ်။ ဒီလို အပေါ်ယံနည်းနဲ့ တာဝန်ထမ်းဆောင်နေတာက ဘုရားသခင်ဖော်ထုတ်သလို အရှက်မရှိ ခေါင်းမာနေတာပဲ၊ ဇာတိပကတိ ဒုက္ခမခံချင်ဘူး၊ မသေရုံတမယ် ရလဒ်တစ်ခုရဖို့ အားနည်းနည်းလေးပဲ ဖြစ်ကတတ်ဆန်း စိုက်ထုတ်ချင်ခဲ့တယ်။ ကျွန်တော် ကိုယ့်ကိုယ်ကိုယ် လှည့်စားလို့ရပေမဲ့ ဘုရားသခင်ကိုတော့ လှည့်စားလို့မရဘူး၊ နောင်တမရရင် နောက်ဆုံးမှာ ဖယ်ရှားရှင်းလင်းတာပဲ ခံရမှာပဲ။

အဲဒီနောက်မှာ ကျွန်တော် စဉ်းစားဆင်ခြင်မိတယ်၊ “ငါ ဘာလို့ ဒီလောက်ပျင်းရိပြီး သက်သာရာကို မွေ့လျော်ခံစားနေရတာလဲ။ အရင်းခံပြဿနာက ဘာလဲ” ပေါ့။ နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်တော်ဖတ်ခဲ့တယ်။ “နှစ်ပေါင်းများစွာ ရှင်သန်ရေးအတွက် လူတို့ အမှီပြုခဲ့ကြသော အတွေးအခေါ်များသည် ၎င်းတို့၏ စိတ်နှလုံးများကို တိုက်စားခဲ့သည်မှာ ၎င်းတို့သည် ကောက်ကျစ်စဉ်းလဲသူ၊ သူရဲဘောကြောင်သူနှင့် ယုတ်ညံ့သိမ်ဖျင်းသူများ ဖြစ်လာကြသည့် အခြေအနေအထိပင် ဖြစ်၏။ ၎င်းတို့၌ စိတ်ဓာတ်ခွန်အားနှင့် စိတ်ဆုံးဖြတ်ချက် ကင်းမဲ့ကြသည်သာမက ၎င်းတို့သည် လောဘကြီးလာကြပြီး မောက်မာလာကြကာ တစ်ဇွတ်ထိုး လုပ်လာကြလေသည်။ ၎င်းတို့၌ မိမိကိုယ်ကို ကျော်လွှားရန် စိတ်ပိုင်းဖြတ်ချက် လုံးဝကင်းမဲ့သည့်အပြင် ဤအမှောင် စွမ်းအားများ၏ ဘောင်ခတ်ခြင်းများကို ဖယ်ရှားရန် သတ္တိအနည်းငယ်မျှပင် သာ၍ မရှိကြပေ။ လူတို့၏ အတွေးအခေါ်များနှင့် ဘဝများသည် အလွန် ပုပ်သိုးနေကြသည်မှာ ဘုရားသခင်ကို ယုံကြည်ခြင်း၏ နောက်ကွယ်မှ ၎င်းတို့၏ အမြင်ရှုထောင့်များသည် မခံရပ်နိုင်လောက်အောင် အကျည်းတန်နေသေးသည့်အပြင် တကယ့်ကိုပင် နားခါးလေ၏။ လူတို့အားလုံးသည် သူရဲဘောကြောင်သည်၊ အစွမ်းမဲ့သည်၊ စက်ဆုပ်ဖွယ်ကောင်းပြီး အကဲဆတ်ကြသည်။ ၎င်းတို့သည် အမှောင်ထု၏ အင်အားကို စက်ဆုပ်ခြင်းမရှိသည့်အပြင် အလင်းနှင့် သမ္မာတရားကို ချစ်ခြင်း မရှိကြ၊ ထိုသို့ဖြစ်ရမည့်အစား ၎င်းတို့ကို ထုတ်ပစ်ရန်အတွက် အစွမ်းကုန် လုပ်ဆောင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အဖြည့်ခံဖြစ်ရန် သင်အဘယ်ကြောင့် လိုလားခြင်းမရှိသနည်း) စာတန်ရဲ့ ဖျက်ဆီးခြင်းကို ခံရပြီးနောက်မှာ လူတွေက “ဘဝဆိုသည်မှာ ကောင်းကောင်းစားပြီး ကောင်းကောင်းဝတ်ဖို့သာ ဖြစ်သည်”၊ “ဘဝသည် တိုတောင်း၏။ ဘဝတွင် ပျော်နိုင်တုန်း ပျော်ပါ” နဲ့ “ကိုယ့်ကိုယ်ကိုယ် ကောင်းကောင်းဆက်ဆံပါ” ဆိုတာတွေလိုမျိုး စာတန်ဆန်တဲ့ အဆိပ်အတောက်တွေနဲ့ အသက်ရှင်ကြတယ်။ သူတို့က ဇာတိပကတိ ပျော်ရွှင်မှု လိုက်စားတာကို သူတို့ရဲ့ ပန်းတိုင်အဖြစ် သတ်မှတ်ကြတယ်၊ သူတို့ထင်ကြတယ်၊ လွယ်ကူပြီး အပူအပင်ကင်းတဲ့ဘဝနဲ့ နေထိုင်ရတာဟာ ပျော်ရွှင်မှုပဲ၊ ဘဝကို ပျော်မွေ့ခံစားတတ်တာကို ဆိုလိုတာပဲ၊ ဒါကြောင့် ဘာပဲလုပ်လုပ် ဒုက္ခခံပြီး အဖိုးအခပေးဆပ်ဖို့ မလိုလားကြဘူး။ ကျွန်တော် ပြန်ကြည့်လိုက်တဲ့အခါမှာ မြို့ငယ်လေးတစ်မြို့မှာ ဖြည်းဖြည်းမှန်မှန်နဲ့ အလုပ်လုပ်တုန်းက အလုပ်က တော်တော်လေး လွယ်ကူခဲ့တယ်၊ ပြီးတော့ အဲဒီလို ဖြည်းဖြည်းမှန်မှန်နဲ့ အေးအေးလူလူနိုင်တဲ့ ဘဝကို ကျွန်တော် ပျော်မွေ့ခဲ့တယ်။ လစာနည်းနည်းနည်းပေမဲ့ ကျွန်တော်ဂရုမစိုက်ခဲ့ဘူး။ ချွေတာသုံးရင် ရတာပဲလို့ ခံစားခဲ့ရတယ်။ ဘုရားသခင်ကို ယုံကြည်ပြီးနောက်မှာလည်း ကျွန်တော်က အတူတူပဲ။ တိုးတက်ဖို့မကြိုးစားဘဲ တာဝန်တွေကို ထမ်းဆောင်ခဲ့တယ်၊ အမြဲတမ်း စိတ်မပါလက်မပါနဲ့ လက်ရှိအခြေအနေကိုပဲ ကျေနပ်နေခဲ့တယ်။ အထူးပြုလုပ်ချက်တာဝန်မှာ ခက်ခဲတဲ့နည်းပညာတွေ သင်ယူဖို့လိုတာကို မြင်တော့ တိုးတက်ဖို့မကြိုးစားဘဲ အခက်အခဲထဲမှာပဲ နစ်မွန်းနေခဲ့တယ်၊ အဖိုးအခပေးဆပ်လိုက်ရင် ကျွမ်းကျင်နိုင်ပေမဲ့ အဲဒီနည်းပညာတွေကို မသင်ချင်ခဲ့ဘူး။ ကျွန်တော်က ရေသာခိုပြီး လက်ရှိအခြေအနေကို ထိန်းသိမ်းရုံနဲ့ ကျေနပ်နေခဲ့တယ်၊ ဘုရားသခင်ကို ကျေနပ်စေဖို့ ဒါမှမဟုတ် အလေးထားဖို့ ဆန္ဒမရှိခဲ့ဘူး။ ဘုရားသခင်က ကျွန်တော့်ကို တာဝန်တွေ ထမ်းဆောင်ဖို့ အခွင့်အရေးနဲ့ ကျေးဇူးပြုခဲ့တာက ကျွန်တော့်ရဲ့ တာဝန်တွေ ထမ်းဆောင်နေရင်းနဲ့ သမ္မာတရားကို လိုက်စားပြီး၊ ဖောက်ပြန်ပျက်စီးတဲ့ စိတ်သဘောထားကို ဖယ်ရှားဖို့၊ တာဝန်တွေကို ကောင်းကောင်း ဖြည့်ဆည်းနိုင်ဖို့ဆိုတဲ့ ရည်ရွယ်ချက်နဲ့ပါ။ ဒါပေမဲ့ ကျွန်တော်က အမြဲတမ်း ဇာတိပကတိ သက်သာမှုကို မွေ့လျော်ခံစားခဲ့ပြီး ကျွန်တော့်ရဲ့ တာဝန်တွေကို ကောင်းကောင်း ဖြည့်ဆည်းဖို့ ဒုက္ခခံတာ၊ ဒါမှမဟုတ် အဖိုးအခပေးဆပ်တာကို မလုပ်ချင်ခဲ့ဘူး။ ကျွန်တော့်ရဲ့ တာဝန်တွေကို နှစ်တွေအများကြီး ထမ်းဆောင်ပြီးတဲ့နောက်မှာ ဘာလုပ်ငန်းပိုင်းဆိုင်ရာ ကျွမ်းကျင်မှုကိုမှ မပိုင်နိုင်သေးဘူး၊ ဘာနည်းပညာမှ မသင်ယူခဲ့ဘူး။ ကိုယ့်ဘာသာကိုယ် ဘာမှမလုပ်ကိုင်နိုင်ဘဲ လုံးဝ အသုံးမကျတဲ့လူတစ်ယောက်လိုပဲ။ ကျွန်တော်က စာတန်ရဲ့ အတွေးအခေါ်တွေ၊ အမြင်တွေနဲ့ အသက်ရှင်နေပြီး ဂုဏ်သိက္ခာရော တည်ကြည်မှုပါ မရှိတာကို မြင်လိုက်ရတယ်၊ တာဝန်တွေကို ကောင်းကောင်း မဖြည့်ဆည်းနိုင်ရုံတင်မကဘူး၊ ပိုအရေးကြီးတာက သမ္မာတရားကို မရနိုင်ဘဲ ဘုရားသခင်ရဲ့ ကယ်တင်ခြင်းကိုလည်း ခံရမှာမဟုတ်ဘူး။ စာတန်ဆန်တဲ့ အဆိပ်အတောက်တွေက အပျက်သဘောဆောင်တဲ့ အရာတွေဖြစ်ပြီး အဲဒါတွေက လူတွေကို လမ်းမှားကို လမ်းညွှန်ပြီး ယုတ်ညံ့တဲ့အခြေအနေထဲကို ကျရောက်သွားစေတယ်။ ကျွန်တော် ဒီလိုပုံစံနဲ့ ဆက်မရှင်သန်ချင်တော့ဘူး။ တာဝန်အပေါ်ထားတဲ့ ကိုယ့်သဘောထားကို ပြောင်းလဲဖို့၊ ဇာတိပကတိကို ပုန်ကန်ပြီး တာဝန်ကို စိတ်နှလုံးအကြွင်းမဲ့ ထမ်းဆောင်ဖို့ ဆန္ဒရှိကြောင်း ဘုရားသခင်ဆီ ကျွန်တော် ဆုတောင်းခဲ့တယ်။

နောက်ပိုင်းမှာ ဘုရားသခင်ရဲ့ တာဝန်ပေးစေခိုင်းချက်ကို နောဧ ဘယ်လိုသဘောထားခဲ့သလဲဆိုတာနဲ့ ပတ်သက်တဲ့ ဘုရားနှုတ်ကပတ်တော်တစ်ပိုဒ်ကို ကျွန်တော်ဖတ်ခဲ့ပြီး လက်တွေ့လုပ်ဆောင်ဖို့ လမ်းကြောင်းတချို့ကို တွေ့ရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အမျိုးစုံသော ပြဿနာများ၊ ခက်ခဲသော အခြေအနေများနှင့် စိန်ခေါ်မှုမျိုးစုံကို ရင်ဆိုင်ခဲ့ရသော်လည်း နောဧသည် နောက်မတွန့်ခဲ့ပေ။ သူ၏ ပို၍ခက်ခဲသော ဆောက်လုပ်ရေးလုပ်ငန်းအချို့ မကြာခဏ မအောင်မမြင်ဖြစ်ပြီး ထိခိုက်ပျက်စီးမှု ကြုံခဲ့ချိန်တွင်၊ နောဧသည် သူ၏စိတ်နှလုံးထဲတွင် စိတ်ညစ်ပြီး စိုးရိမ်ကြောင့်ကြသော်လည်း ဘုရားသခင်၏ စကားများကို စဉ်းစားမိသောအခါ၊ သူ့အား ဘုရားသခင် မိန့်မှာခဲ့သော စကားလုံးတိုင်းနှင့် သူ့အပေါ် ဘုရားသခင်၏ မြှင့်တင်ပေးခြင်းကို သတိရသောအခါ သူသည် မကြာခဏ အလွန်အမင်း စိတ်ဓာတ်တက်ကြွခဲ့ရ၏။ ‘ငါသည် အရှုံးပေး၍မဖြစ်၊ ဘုရားသခင်က ငါလုပ်ဆောင်ရန် မိန့်မှာပြီး တာဝန်ပေးခဲ့သည့် အရာကို စွန့်ပစ်၍မရပေ။ ဤသည်မှာ ဘုရားသခင်၏ တာဝန်ပေးစေခိုင်းချက်ဖြစ်ပြီး ယင်းကို ငါ လက်ခံခဲ့သည့်အတွက်၊ ဘုရားသခင်ပြောဆိုခဲ့သော စကားများနှင့် ဘုရားသခင်၏အသံကို ငါကြားခဲ့သည့်အတွက်၊ ပြီးလျှင် ဤအရာကို ဘုရားသခင်ထံမှ ငါလက်ခံခဲ့ရသည့်အတွက် ငါသည် လုံးလုံးလျားလျား ကျိုးနွံနာခံသင့်သည်။ ယင်းက လူသားတစ်ဦး ကြိုးပမ်းရရှိသင့်သည့်အရာပင် ဖြစ်၏။’ ထို့ကြောင့် သူသည် မည်သည့်အခက်အခဲမျိုးများကို ရင်ဆိုင်ခဲ့သည်ဖြစ်စေ၊ သူသည် မည်သည့်လှောင်ပြောင်သရော်မှုမျိုးကို သို့မဟုတ် အသရေဖျက်ခြင်းမျိုးကို ကြုံတွေ့ခဲ့ရသည်ဖြစ်စေ၊ သူ၏ ခန္ဓာကိုယ်က မည်မျှခြေကုန်လက်ပန်းကျလာခဲ့သည်ဖြစ်စေ၊ မည်မျှပင်ပန်းလာခဲ့သည်ဖြစ်စေ၊ သူသည် ဘုရားသခင် သူ့အား တာဝန်ပေးထားခဲ့သည့် အရာကို မကျောခိုင်းခဲ့သကဲ့သို့၊ ဘုရားသခင်က ပြောဆိုမိန့်မှာထားခဲ့သည့်အရာ၏ စကားတစ်ခွန်းစီတိုင်းကို စိတ်ထဲ၌ အမြဲတစေ မှတ်သားခဲ့ပေသည်။ သူ၏ပတ်ဝန်းကျင်က အဘယ်သို့ ပြောင်းလဲသွားသည်ဖြစ်စေ၊ သူရင်ဆိုင်ခဲ့ရသော အခက်အခဲက အဘယ်မျှကြီးမားသည်ဖြစ်စေ၊ သူသည် ဤအရာတစ်ခုမျှ ထာဝစဉ် တည်တံ့မည်မဟုတ်ကြောင်း၊ ဘုရားသခင်၏ စကားများသာလျှင် မည်သည့်အခါမျှ ပျောက်ကွယ်သွားမည်မဟုတ်ကြောင်းနှင့် ဘုရားသခင်က ပြုလုပ်ရန် မိန့်မှာခဲ့သောအရာသည်သာ သေချာပေါက် ပြီးမြောက်မည် ဖြစ်ကြောင်းကို ယုံကြည်စိတ်ချခဲ့သည်။ နောဧသည် သူ၏စိတ်ထဲတွင် ဘုရားသခင်အပေါ် စစ်မှန်သော ယုံကြည်ခြင်းနှင့် ရှိသင့်သော ကျိုးနွံနာခံမှုတို့ရှိခဲ့ပြီး ဘုရားသခင်က သူ့အား ဆောက်လုပ်ခိုင်းသော သင်္ဘောကို ဆက်၍ ဆောက်လုပ်ခဲ့ပေသည်။ တစ်နေ့ပြီးတစ်နေ့၊ တစ်နှစ်ပြီးတစ်နှစ်၊ နောဧမှာ ပို၍အိုမင်းလာခဲ့သော်လည်း သူ၏ယုံကြည်ချက်ကမူ ဆုတ်ယုတ်မသွားခဲ့သည့်အပြင် ဘုရားသခင်၏ တာဝန်ပေးစေခိုင်းမှုကို ပြီးမြောက်ရန်အတွက် သူ၏ သဘောထားနှင့် စိတ်ပိုင်းဖြတ်ခြင်း၌လည်း ပြောင်းလဲမှုမရှိခဲ့ပေ။ သူ၏ခန္ဓာကိုယ် မောပန်း၍ ခြေကုန်လက်ပန်းကျကာ ဖျားနာပြီး သူ၏စိတ်နှလုံးထဲတွင် အားနည်းသည့် အချိန်များရှိခဲ့သော်လည်း ဘုရားသခင်၏ တာဝန်ပေးစေခိုင်းမှုကို ပြည့်စုံစေခြင်းနှင့် ဘုရားသခင်၏ စကားများကို ကျိုးနွံနာခံခြင်းတို့အပေါ်ထားရှိသော သူ၏ စိတ်ပိုင်းဖြတ်ခြင်းနှင့် ဇွဲလုံ့လမှာ လျော့မသွားခဲ့ပေ။ သင်္ဘောဆောက်လုပ်ခဲ့သည့် နှစ်များအတောအတွင်း၌၊ နောဧသည် ဘုရားသခင်ပြောခဲ့သည့် စကားများအား နားထောင်ခြင်းနှင့် ကျိုးနွံနာခံခြင်းကို လက်တွေ့လုပ်ဆောင်နေခဲ့ပြီး ဖန်ဆင်းခံတစ်ဦးနှင့် သာမန်လူတစ်ဦးက ဘုရားသခင်၏ တာဝန်ပေးစေခိုင်းချက်အား ပြီးမြောက်ရန် လိုအပ်ခြင်းနှင့် ဆိုင်သော အရေးကြီးသည့် သမ္မာတရား တစ်ခုကိုလည်း လက်တွေ့လုပ်ဆောင်နေခဲ့ခြင်း ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ နောက်ဆက်တွဲ ၃- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၂)) စဉ်းစားကြည့်လိုက်တော့ နောဧက သင်္ဘောဆောက်ရာမှာ ဘယ်လောက်ကြီးမားတဲ့ အခက်အခဲတွေကိုပဲ ရင်ဆိုင်ခဲ့ရပါစေ၊ သူ ဘယ်တော့မှ မညည်းညူခဲ့ဘူး၊ နောက်ဆုတ်ဖို့ဆိုတာ ဝေးရော။ သူက ဘုရားသခင်ရဲ့ တာဝန်ပေးစေခိုင်းချက်ကို ဘယ်တော့မှမမေ့ဘဲ နှစ်ပေါင်း ၁၂၀ တိုင်တိုင် ဇွဲရှိရှိနဲ့ လုပ်ဆောင်ခဲ့ပြီး နောက်ဆုံးမှာ သင်္ဘောကို အပြီးသတ် ဆောက်လုပ်ခဲ့ပြီး ဘုရားသခင်ရဲ့ တာဝန်ပေးစေခိုင်းချက်ကို ဖြည့်ဆည်းခဲ့တယ်။ ဘုရားသခင်ရဲ့ တာဝန်ပေးစေခိုင်းချက်ကို ပြီးမြောက်အောင်မြင်စေဖို့နဲ့ ဘုရားနှုတ်ကပတ်တော်ကို ကျိုးနွံနာခံဖို့ နောဧရဲ့ စိတ်ပိုင်းဖြတ်မှုနဲ့ ဇွဲလုံ့လက ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ ပြီးတော့ ကိုယ့်ကိုယ်ကိုယ် ပြန်ကြည့်လိုက်တော့၊ တာဝန်မှာ အခက်အခဲနည်းနည်းလေးကြုံတာနဲ့ နောက်ဆုတ်ချင်တယ်၊ ဒုက္ခခံပြီး အဖိုးအခပေးဆပ်လိုတဲ့ စိတ်ပိုင်းဖြတ်မှုလည်းမရှိဘူး၊ ဘုရားသခင်ကို ကျေနပ်စေဖို့ တာဝန်ကို ကောင်းကောင်းထမ်းဆောင်လိုတဲ့စိတ်လည်း မရှိဘူး။ တကယ်တော့ နည်းပညာတွေသင်ဖို့ အသင့်လုပ်ထားတဲ့ သင်ခန်းစာတွေလည်းရှိတယ်၊ တွဲဖက်ကိုလည်း မေးလို့ရတယ်၊ ဒီအရာတွေကို မသင်နိုင်တာမျိုး မဟုတ်ဘူး၊ ဒါပေမဲ့ ဒုက္ခခံပြီး အဖိုးအခပေးဆပ်ရမှာမို့လို့ မလေ့လာချင်ခဲ့တာ။ ကျွန်တော့်မှာ တာဝန်အပေါ်မှာ သစ္စာစောင့်သိစိတ် တစ်စက်မှမရှိတာကို ကျွန်တော်မြင်လိုက်ရတယ်၊ ကျွန်တော်သာ သင်္ဘောတည်ဆောက်တဲ့အထဲ ပါခဲ့ရင် အစောကြီးကတည်းက ထွက်ပြေးသွားလောက်ပြီ၊ သင်္ဘောလည်း ဘယ်တော့မှ ပြီးစီးမှာမဟုတ်ဘူး။ ဘုရားသခင်က နောဧရဲ့ စံနမူနာကို ဒီလောက်အသေးစိတ် မိတ်သဟာယပြုပေးတာက ဘုရားသခင်ရဲ့ တာဝန်ပေးစေခိုင်းချက်အပေါ် နောဧထားရှိတဲ့ သဘောထားကို ကျွန်တော်တို့ အတုယူနိုင်ဖို့ မျှော်လင့်ချက်နဲ့ပဲ။ နောင်မှာ တာဝန်ထမ်းဆောင်ရင်း အခက်အခဲတွေကြုံတဲ့အခါ ကျွန်တော် ထပ်ပြီး ရှောင်ပြေးတာ၊ နောက်ဆုတ်တာမျိုး မလုပ်သင့်တော့ဘူး၊ ကျွန်တော်က ပိုလွယ်တဲ့အလုပ်ကိုပဲ လုပ်ချင်တာမျိုး၊ ဇာတိပကတိ သက်သာမှုကို မွေ့လျော်ခံစားချင်မျိုးကို ရပ်ပစ်ရမယ်၊ ပြီးတော့ ကျွန်တော် ထမ်းဆောင်သင့်တဲ့ တာဝန်တွေကို ကောင်းကောင်း ဖြည့်ဆည်းရမယ်။ ဒါ့အပြင် လုပ်ငန်းပိုင်းဆိုင်ရာ ကျွမ်းကျင်မှုတွေသင်ယူဖို့နဲ့ တာဝန်တွေကို ကောင်းကောင်း ဖြည့်ဆည်းဖို့ ပိုပြီး အဖိုးအခပေးဆပ်ရမယ်။

အဲဒီနောက်မှာ ကျွန်တော်က ကျွမ်းကျင်မှုအသစ်တွေကို သင်ယူဖို့ အချိန်ဇယားဆွဲခဲ့တယ်။ ၂၀၂၄ ခုနှစ်၊ အောက်တိုဘာလအစောပိုင်းမှာ ကျွန်တော်တို့ အထူးပြုလုပ်ချက်အသစ်တစ်ခု ဖန်တီးဖို့လိုလာတယ်။ ဒီလိုအမျိုးအစားကို အရင်က တွဲဖက်ညီအစ်ကိုကပဲ အမြဲလုပ်ခဲ့တာ၊ ကျွန်တော်သာ ဖန်တီးရမယ်ဆိုရင် အခက်အခဲတွေ ကြုံရတဲ့အခါမှာ အဲဒါတွေအပေါ်မှာ စဉ်းစားဆင်ခြင်ဖို့ အချိန်နဲ့ စိတ်ပိုင်းဆိုင်ရာ အားထုတ်မှု အများကြီး စိုက်ထုတ်ရမှာဖြစ်ပြီး အရမ်း ဒုက္ခများမှာပဲလို့ ကျွန်တော် တွေးခဲ့တယ်။ ကိုယ့်ဇာတိပကတိကို ပြန်ပြီး အလေးထားမိနေပြန်ပြီဆိုတာကို သဘောပေါက်လိုက်တယ်၊ ဒါကြောင့် ဒီတစ်ခါမှာတော့ ဒါက ဒုက္ခများတယ်လို့ ထင်ရုံနဲ့ နောက်မဆုတ်နိုင်ဘူးလို့ ကျွန်တော် ခံစားခဲ့ရတယ်။ ပြီးတော့ ကျွန်တော်က “ဒီအထူးပြုလုပ်ချက်ကို ကျွန်တော် ဖန်တီးပါ့မယ်” လို့ ပြောလိုက်တယ်။ ဘုရားသခင်ရဲ့ နှုတ်ကပတ်တော်တွေကို ကျွန်တော်စဉ်းစားမိတယ်။ “သင်သည် ဘုရားသခင်ထံ ဆုတောင်းနိုင်ပြီး သမ္မာတရားကို ရှာဖွေနိုင်ခဲ့လျှင်၊ စိတ်နှလုံးအကြွင်းမဲ့ဖြင့် လုပ်ဆောင်နိုင်ခဲ့လျှင်၊ ဤနည်းအားဖြင့် သင် ပူးပေါင်းဆောင်ရွက်နိုင်ခဲ့ပြီးဖြစ်လျှင် ဘုရားသခင်က သင့်အတွက် အရာအားလုံးကို ကြိုတင်ပြင်ဆင်ပြီး ဖြစ်လိမ့်မည်။ ဤသို့ဖြင့် အမှုကိစ္စများကို သင် ကိုင်တွယ်သောအခါတွင် အရာရာတိုင်းက အဆင်ပြေချောမွေ့လိမ့်မည်ဖြစ်ပြီး ရလဒ်ကောင်းများ ဖြစ်ထွန်းလိမ့်မည်။ သင့်အနေဖြင့် ခွန်အားပမာဏများစွာ စိုက်ထုတ်ဖို့ လိုအပ်မည် မဟုတ်ပေ။ သင်သည် ပူးပေါင်းဆောင်ရွက်ဖို့ အစွမ်းကုန် ကြိုးစားသည့်အခါတွင် ဘုရားသခင်သည် သင့်အတွက် အရာရာ စီစဉ်နှင့်ပြီး ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လူတွေအပေါ်ကျရောက်လာတဲ့ တာဝန်တွေနဲ့ပတ်သက်ပြီး သူတို့ရဲ့ သဘောထားကို ဘုရားသခင်က ကြည့်ရှုတယ်။ လူတွေမှာ ပူးပေါင်းဆောင်ရွက်လိုတဲ့ စိတ်နှလုံးရှိရင် ဘုရားသခင်က သူတို့အတွက် လမ်းဖွင့်ပေးလိမ့်မယ်၊ ဒါကြောင့် ဒီလိုအထူးပြုလုပ်ချက်မျိုးကို အရင်က တစ်ခါမှမလုပ်ဖူးဘူးပေမဲ့ ပူးပေါင်းဆောင်ရွက်ဖို့ ဘုရားသခင်ကို အားကိုးရမယ်။ အဲဒီနောက်မှာ ဘုရားသခင်ဆီ ဆုတောင်းပြီး သူ့ရဲ့လမ်းပြမှုတောင်းခံခဲ့တယ်၊ အလုပ်လုပ်နေရင်း အချက်အလက်တွေရှာတော့ အကြံဉာဏ်တချို့ မြန်မြန်ဆန်ဆန်ပဲ ရလာခဲ့တယ်။ အထူးပြုလုပ်ချက်တွေလုပ်နေတုန်း နောက်ပိုင်းမှာ အခက်အခဲတချို့ကြုံခဲ့ပေမဲ့ လေ့လာစူးစမ်းရင်းနဲ့ နောက်ဆုံးမှာ ပြဿနာတွေ ပြေလည်သွားပြီး စိတ်ထဲမှာ တော်တော်လေး တည်ငြိမ်သွားတယ်။ ဒါ့အပြင် ကျွန်တော့်ရဲ့ ကျွမ်းကျင်မှုပိုင်းမှာလည်း တိုးတက်မှုတချို့ ရှိလာခဲ့တယ်။

ဒီဇင်ဘာလရောက်တော့ အထူးပြုလုပ်ချက်တွေဖန်တီးဖို့ နည်းလမ်းသစ်တစ်ခုကို ကျွန်တော်လေ့လာချင်လာတယ်။ အဲဒါသာ အလုပ်ဖြစ်မယ်ဆိုရင် လုပ်ငန်းစွမ်းဆောင်ရည်ကို မြှင့်တင်ပေးမှာပဲ။ အစပိုင်းမှာတော့ တော်တော်အဆင်ပြေပေမဲ့ လမ်းခုလတ်မှာ နည်းပညာပိုင်းဆိုင်ရာ စိန်ခေါ်မှုတစ်ခုနဲ့ ကြုံခဲ့တယ်။ နည်းလမ်းမျိုးစုံနဲ့ ကြိုးစားခဲ့ပေမဲ့ ဖြေရှင်းလို့မရခဲ့ဘူး။ ကျွန်တော့်တွဲဖက်လည်း ကျွန်တော့်ကို လာကြည့်ပေးခဲ့ပေမဲ့ ကောင်းတဲ့ဖြေရှင်းနည်းကို ကျွန်တော်တို့ မစဉ်းစားနိုင်ခဲ့ကြဘူး။ ကျွန်တော် ကိုယ့်ဘာသာကိုယ် တွေးမိတယ်၊ “ဒီပြဿနာကို ငါ့ရဲ့လက်ရှိလုပ်နည်းကိုင်နည်းနဲ့ ဖြေရှင်းလို့မရဘူး၊ အဲဒီတော့ ငါ့ကျွမ်းကျင်မှုတွေ တိုးတက်လာမှပဲ ဒါကို ပြန်လာလုပ်တာ ကောင်းမယ်” လို့ပေါ့။ ဒါပေမဲ့ နောက်တော့ အရင်က ကျွန်တော် တာဝန်တွေ ထမ်းဆောင်နေတဲ့အခါမှာ အခက်အခဲ အရိပ်အယောင် စမြင်တာနဲ့ အမြဲတမ်း နောက်ဆုတ်ခဲ့တာကို ကျွန်တော် တွေးမိတယ်၊ ဒါကြောင့် အခု လွယ်လွယ်နဲ့ လက်မလျှော့ချင်တော့ဘဲ ဘုရားသခင်ဆီ လမ်းပြမှုအတွက် တောင်းလျှောက်ဖို့ ဆုတောင်းခဲ့တယ်။ နောက်တစ်နေ့မှာ ကျွန်တော် ဆက်ပြီးလေ့လာခဲ့တယ်၊ အကြိမ်ကြိမ် စမ်းသပ်ပြီးတဲ့နောက်မှာ မမျှော်လင့်ဘဲနဲ့ ပြဿနာက ပြေလည်သွားခဲ့တယ်။ ကျွန်တော် အရမ်းပျော်သွားပြီး ဘုရားသခင်ရဲ့ လမ်းပြမှုအတွက် ကျေးဇူးတင်ခဲ့တယ်။ တာဝန်တွေမှာ စိတ်နှလုံးထဲထည့်ပြီး အဖိုးအခပေးဆပ်ရင် တာဝန်တွေကို ကောင်းကောင်းထမ်းဆောင်နိုင်တယ်ဆိုတာနဲ့ ကျွန်တော်တို့သာ ဘုရားသခင်နဲ့ ပူးပေါင်းဆောင်ရွက်လိုစိတ်ရှိသရွေ့ ဘုရားသခင်က လမ်းပြပေးလိမ့်မယ်ဆိုတာကို ကျွန်တော်သဘောပေါက်လာတယ်။ အခု ကျွန်တော့်မှာ နည်းပညာပိုင်းဆိုင်ရာ ကျွမ်းကျင်မှုတွေမှာ အားနည်းချက်တွေ အများကြီးရှိနေတုန်းပဲ၊ ပိုခက်တဲ့နည်းပညာတွေကိုလည်း စပြီးလေ့လာနေပါပြီ။ နည်းပညာအသစ်တွေကို သင်ယူတဲ့အခါမှာ အခက်အခဲထဲမှာ နစ်မွန်းမနေတော့ဘဲ ကျွန်တော့်ရဲ့ တာဝန်ကို ကောင်းကောင်း ဖြည့်ဆည်းဖို့ ဘုရားသခင်ဆီကို ဆုတောင်းပြီး အားကိုးလိုက်တယ်။ ဘုရားသခင်ရဲ့ လမ်းပြမှုနဲ့ ဒီလိုတာဝန်ထမ်းဆောင်ရတာ တကယ်ကို ကောင်းတယ်လို့ ခံစားရပါတယ်။ ဘုရားသခင်ကို ကျေးဇူးတင်ပါတယ်။


၉၅။ ပြီးပြည့်စုံတဲ့ အိမ်ထောင်ရေးဖြစ်အောင် အားထုတ်ခြင်းဖြင့် ပျော်ရွှင်မှုကို ရနိုင်ပါသလား

ယီဖိန်၊ တရုတ်ပြည်

ကျွန်မ ကျောင်းတက်တုန်းက သီချင်းနားထောင်တာ၊ ရှေးကဗျာတွေ ဖတ်တာကို နှစ်သက်ခဲ့တယ်။ ဒီလက်ရာအများစုက အချစ်ကို အဓိကထား ဖွဲ့နွဲ့ထားတာလေ။ “အချစ်ကသာ ပဓာန” တို့၊ “အတူတကွ လက်တွဲပြီး ကြီးပြင်းခြင်း” တို့လို အချစ်နဲ့ပတ်သက်တဲ့ အမြင်တွေရဲ့ ပုံစံသွင်းတာကို ကျွန်မ ခံခဲ့ရတယ်။ ကျွန်မဟာ ရေရှည်တည်တံ့တဲ့ အချစ်ရေးဆန်တဲ့ အိမ်ထောင်ရေးအယူအဆကို စိတ်ဝင်စားပြီး ကျွန်မကို စောင့်ရှောက်မယ့်သူ၊ ကျွန်မနဲ့အတူ အိုမင်းသွားမယ့်သူမျိုးနဲ့ တွေ့ဖို့ ဆန္ဒပြင်းပြခဲ့တယ်။ အလုပ်စဝင်ပြီးနောက်မှာ လက်ရှိခင်ပွန်းနဲ့ တွေ့ခဲ့တယ်။ ကျွန်မတို့ လက်ထပ်ပြီးတဲ့နောက်မှာ သူက ကျွန်မကို အရမ်းဂရုစိုက်ပြီး စောင့်ရှောက်တယ်။ တစ်ခါတလေ ကျွန်မ ခေါင်းနည်းနည်းကိုက်တာ၊ ဖျားတာလောက်ပဲ ဖြစ်ရင်တောင် ဆေးကုဖို့ ဆေးရုံကို မရမကသွားခိုင်းတယ်။ လမ်းလျှောက်တဲ့အခါ ကျွန်မကားတိုက်မှာစိုးလို့ဆိုပြီး သူ့ရဲ့ညာဘက်ကနေပဲ အမြဲ လျှောက်ခိုင်းတယ်။ ကျွန်မတို့ဘဝမှာ အဆင်မပြေမှု သေးသေးမွှားမွှားလေးတွေ ရှိလာတိုင်း သူက ကျွန်မကို လိုက်လျောပြီး သည်းခံပေးတယ်။ နောက်ပြီးတော့ သူက အရမ်းလည်း ရိုမန်တစ်ဆန်တယ်။ သူ အလုပ်ကိစ္စနဲ့ ခရီးထွက်ပြီး ပြန်ရောက်လာတိုင်း၊ ပြီးတော့ ဘယ်လောက်ပဲ သေးငယ်တဲ့ ပွဲတော်ရက်ပဲဖြစ်ဖြစ် သူက ကျွန်မအတွက် လက်ဆောင်တွေ ဝယ်လာပေးတတ်တယ်။ ကျွန်မယောက်ျားက ကျွ်မကို အဲဒီလို ဂရုစိုက်တာ မြင်ရတော့၊ ကျွန်မဟာ ကမ္ဘာပေါ်မှာ ကံအကောင်းဆုံး အမျိုးသမီးပဲလို့ ခံစားရတယ်။ ဒီဘဝမှာ ကျွန်မပျော်ရွှင်မှုအားလုံးကို သူ့ဆီမှာပဲ ပုံအပ်ထားလိုက်တော့တာပေါ့။

၂၀၁၃ ခုနှစ်၊ ဇူလိုင်လမှာ ကျွန်မ ဘုရားသခင်ကို စတင်ယုံကြည်ခဲ့တယ်။ အနန္တတန်ခိုးရှင် ဘုရားသခင်ဟာ ကောင်းကင်၊ မြေကြီးနဲ့ အရာခပ်သိမ်းကို ဖန်ဆင်းပြီး အရာအားလုံးကို အချုပ်အခြာအာဏာ ကိုင်စွဲထားတဲ့အရှင် ဖြစ်တယ်ဆိုတာကို ဘုရားနှုတ်ကပတ်တော်တွေကနေ ကျွန်မ သိခဲ့ရတယ်။ ကိုယ်တော်ဟာ လူသားမျိုးနွယ်ရဲ့ ကယ်တင်ရှင် ဖြစ်တယ်။ ကျွန်မက ဖန်ဆင်းခံတစ်ဦးဖြစ်ပြီး ဘုရားသခင်ကို ကောင်းကောင်းမွန်မွန် ယုံကြည်သင့်တယ်၊ ဘုရားနောက် လိုက်သင့်တယ်၊ ပြီးတော့ ကိုယ့်တာဝန်ကို ထမ်းဆောင်သင့်တယ်လေ။ အဲဒီအချိန်တုန်းက ကျွန်မ အားတဲ့အခါတိုင်း ဘုရားနှုတ်ကပတ်တော်တွေကို ဖတ်ပြီး ဧဝံဂေလိတရားကို တက်တက်ကြွကြွ ဟောပြောခဲ့တယ်။ ခင်ပွန်းသည်က ကျွန်မ ဘုရားသခင်ကို ယုံကြည်တာကို မကန့်ကွက်ခဲ့ပါဘူး။ ၂၀၁၄ ခုနှစ်၊ ဇွန်လရောက်တော့ အနန္တတန်ခိုးရှင် ဘုရားသခင် အသင်းတော်အပေါ် အသရေဖျက်ထားတဲ့ စီစီပီ ရဲ့ အခြေအမြစ်မရှိတဲ့ ကောလာဟလတွေကို သူ ကြားသွားတယ်။ အနန္တတန်ခိုးရှင် ဘုရားသခင်ကို ကျွန်မ ယုံကြည်တဲ့အတွက် သူပါ အမှုပတ်မှာကြောက်ပြီး ကျွန်မ ဘုရားသခင်ကို မယုံကြည်အောင် တားဆီးလာတော့တယ်။ ကျွန်မက သူ့ကို အမှန်တရား ပြောပြပြီး ဒီအခြေအမြစ်မရှိတဲ့ ကောလာဟလတွေကို မယုံဖို့ ပြောခဲ့တယ်။ ကျွန်မ သူ့စကား နားမထောင်တာကို သူမြင်တော့ အဲဒီကစပြီး ကျွန်မနဲ့ အမြဲတမ်း ရန်ဖြစ်တော့တာပါပဲ။

၂၀၁၈ ခုနှစ်၊ ဇွန်လမှာ ည ၁၀ နာရီလောက်ကို ခင်ပွန်းသည်က မူးပြီး ပြန်ရောက်လာတယ်။ သူက အိပ်ခန်းတံခါးကို ခြေထောက်နဲ့ ကန်ဖွင့်တယ်၊ ကျွန်မဆံပင်ကို ဆွဲပြီး ခုတင်ပေါ်ကနေ ကြမ်းပြင်ပေါ် ဆွဲချလိုက်တယ်၊ ပြီးတော့ ကျွန်မခေါင်းကို စရိုက်တော့တာပဲ။ သူ ရိုက်တာ အရမ်းအားပါပြီး ရိုက်ချက်တိုင်းမှာ ကျွန်မခေါင်းက မူးခနဲ၊ မိုက်ခနဲ ဖြစ်သွားတယ်။ နောက်တော့ ကျွန်မပါးကို ဆက်ရိုက်တယ်၊ ရိုက်လို့ ပြီးသွားတော့ မီးဖိုချောင်ထဲသွားပြီး ဓားတစ်ချောင်း ယူလာတယ်။ ဆဲဆိုကြိမ်းမောင်းရင်း သူက ပြောတယ်၊ “မင်း ဘုရားသခင်ကို ထပ်ယုံရင် မင်းကို သတ်ပြီး ငါပါ သတ်သေပစ်လိုက်မယ်” တဲ့။ ပြောရင်းနဲ့ ဓားရဲ့အနောက်ဘက်နဲ့ ကျွန်မလည်ပင်းကို ဖိလိုက်တယ်။ ကျွန်မလည်း စိတ်ထဲကနေ ဘုရားသခင်ကို တရစပ် ဟစ်ခေါ်နေမိတာပေါ့။ ကျွန်မ ကိုယ်ခန္ဓာနဲ့တော့ မရုန်းရဲဘူး။ ကမ္ဘာတစ်ခေတ်လောက် ကြာသွားသလို ခံစားရပြီးတဲ့နောက် သူ ဓားကို ချလိုက်တယ်။ အရင်တုန်းက ဂရုစိုက်ပြီး ချစ်တတ်တဲ့ ခင်ပွန်းသည်က ဒီလောက်ထိ ရက်စက်ကြမ်းကြုတ်သွားတာကို မြင်တော့ ကျွန်မ နှလုံးကွဲကြေရတယ်။ နောက်တစ်နေ့ကျတော့ သူက ကျွန်မကို တောင်းပန်ပြီး ခွင့်လွှတ်ဖို့ ပြောတယ်။ ကျွန်မလည်း တွေးမိတာပေါ့၊ “ငါတို့ လက်ထပ်လာတာ နှစ်တွေအများကြီး ကြာပြီ၊ သူ ငါ့အပေါ် အမြဲတမ်း ကောင်းခဲ့ပါတယ်။ ဒီတစ်ခါတော့ သူ မူးပြီး စိတ်လိုက်မာန်ပါ ဖြစ်သွားတာ နေမှာပါ” ပေါ့။ အဲဒါနဲ့ သူ့ကို ခွင့်လွှတ်လိုက်တယ်။ ဒါပေမဲ့ အဲဒီအချိန်ကစပြီး စုဝေးပွဲသွားတာ၊ တာဝန်ထမ်းဆောင်တာတွေမှာ ကျွန်မ ဘောင်ခတ်ခံရသလို ခံစားလာရတယ်။ စုဝေးပွဲကနေ ပြန်ရောက်လို့ ခင်ပွန်းသည် အိမ်မှာမရှိတာကို မြင်လိုက်ရတဲ့ အခါတိုင်း ကျွန်မ သက်ပြင်းချမိတယ်။ သူ အိမ်မှာရှိနေပြီး မျက်နှာကြီး မည်းမှောင်နေရင် ကျွန်မက သူ့ကို တက်တက်ကြွကြွနဲ့ စကားပြောတယ်။ ဒါမှမဟုတ် ဘာစားချင်လဲမေးပြီး မီးဖိုချောင်ထဲဝင် ကမန်းကတန်း ချက်ပြုတ်ပေးတယ်။ အရင်ကထက်ပိုပြီး ကျွန်မ သူ့ကို အလေးထားခဲ့တယ်။

၂၀၁၉ ခုနှစ်၊ ဇွန်လမှာ ကျွန်မ အသင်းတော်မှာခေါင်းဆောင်တစ်ယောက်အဖြစ် ရွေးကောက်တင်မြှောက်ခံရတယ်။ ဒီသတင်းကို ကြားတော့ ကျွန်မ တော်တော်ပျော်တယ်။ ခေါင်းဆောင်တစ်ယောက်အနေနဲ့ လေ့ကျင့်ဖို့ အခွင့်အရေးတွေ အများကြီးရှိပြီး အသက်တာကြီးထွားတာ မြန်မယ်လို့ တွေးမိတယ်။ ဒါပေမဲ့ စိုးရိမ်ပူပန်မှုတွေနဲ့ လည်း ပြည့်နေခဲ့တယ်။ “အရင်တုန်းက စုဝေးပွဲသွားရင် ခင်ပွန်းသည်က မျက်နှာထားတင်းပြီး ညည်းညူနေတာ။ ခေါင်းဆောင်ဖြစ်ရင် အလုပ်ပိုများမယ်၊ စုဝေးပွဲတွေဆီကို ခဏခဏ သွားဖို့ လိုမယ်။ သူ ငါ့ကို ပိုတားဆီးဖို့ ကြိုးစားမလား။ အဲဒီလိုဆိုရင် ငါတို့က ဘယ်တော့မှ သဟဇာတဖြစ်တဲ့ ဘဝရှိမှာမဟုတ်ဘူး” ပေါ့။ တစ်ဖက်က တာဝန်၊ တစ်ဖက်က အိမ်ထောင်ရေးနဲ့ ကျွန်မ ဗျာများနေခဲ့တယ်။ ကျွန်မ ဘုရားသခင်ဆီ ဆုတောင်းရှာဖွေရင်း ဘုရားနှုတ်ကပတ်တော်တွေကို စဉ်းစားမိတယ်။ “သင်သည် ဧဝံဂေလိဖြန့်ဝေရာတွင် အရေးကြီးသောအပိုင်း၌ ပါဝင်နေပြီး ဘုရားသခင်၏ ခွင့်ပြုချက်မပါဘဲ သင်၏နေရာကို ပစ်ထားပါက ပို၍ကြီးမားသော ပြစ်မှားခြင်းမရှိတော့ပေ။ ယင်းသည် ဘုရားသခင်ကို သစ္စာဖောက်ဖျက်သည့် လုပ်ရပ်တစ်ခုအဖြစ် ယူဆရမည် မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) ကျွန်မက အိမ်ထောင်ရေးကို ထိန်းသိမ်းဖို့အတွက် ကျွန်မတာဝန်ကို ငြင်းပယ်ရင် ဒါဟာ ကြီးလေးတဲ့ ပြစ်မှားမှုပဲ။ ကျွန်မက ဖန်ဆင်းခံတစ်ဦးဖြစ်လို့ တာဝန်ထမ်းဆောင်တာဟာ ကျွန်မရဲ့ တာဝန်နဲ့ ဝတ္တရားပဲ။ ကျွန်မရဲ့ ငြိမ်သက်တဲ့ ဘဝလေးကို နေရဖို့အတွက် တာဝန်ထမ်းဆောင်တာကို ရပ်လို့မဖြစ်ဘူး။ ဒါကြောင့် ခေါင်းဆောင်တာဝန်ကို ကျွန်မ လက်ခံလိုက်တယ်။ အဲဒီအချိန်မှာ တိုက်တိုက်ဆိုင်ဆိုင် ခင်ပွန်းသည်က ခွင့်ယူထားတယ်။ နေ့တိုင်း ကျွန်မ မိုးလင်းမှထွက်၊ မိုးချုပ်မှပြန်တာကို သူမြင်တော့ သုံးရက်တစ်ခါလောက် ကျွန်မနဲ့ ရန်ဖြစ်တယ်။ အကြိမ်ကြိမ်ပဲ တံခါးဝမှာ ပိတ်ရပ်ပြီး စုဝေးပွဲ မသွားခိုင်းဘူး။ ကျွန်မက မိသားစု ဒါမှမဟုတ် သူ့ကို ဂရုမစိုက်ဘူးဆိုတာနဲ့ ဘုရားကို ဆက်ယုံကြည်ရင် ကျွန်မကို ကွာရှင်းမယ်လို့တောင် ပြောတယ်။ ပါးစပ်ကတော့ “ကွာချင်လည်း ကွာလိုက်လေ” လို့ ပြောလိုက်ပေမဲ့ စိတ်ထဲမှာတော့ အားပျော့နေမိတယ်။ “ငါ့ယောက်ျားက တကယ်ပဲ ငါ့ကို ကွာရှင်းလိုက်ရင် ဘယ်လိုလုပ်မလဲ။ ကွာရှင်းပြီးရင် ငါ့ဘဝက ဘာဖြစ်နေမလဲ” ဆိုပြီး တွေးမိတယ်။ ကွာရှင်းဖို့ တွေးလိုက်တာနဲ့ နောက်ပိုင်းမှာ ကျွန်မအတွက် ပျော်ရွှင်စရာဆိုတာ ဘာမှရှိတော့မှာ မဟုတ်ဘူးလို့ ခံစားရတယ်။ ကျွန်မ နှလုံးသားက ဓားနဲ့အထိုးခံရသလို အရမ်းနာကျင်နေခဲ့တယ်။ တာဝန်ထမ်းဆောင်ဖို့ နေ့တိုင်း အပြင်မထွက်ချင်တော့ဘူး။ ဒါပေမဲ့ ကျွန်မက အသင်းတော်မှာ ခေါင်းဆောင်တစ်ယောက်လေ၊ အသင်းတော်ရဲ့ အဘက်ဘက်က အလုပ်တွေကို တာဝန်ယူထားရတာ။ တာဝန်ကို ပစ်ထားလိုက်ရင် သိပ်ကို အသိစိတ်မရှိရာ ကျမယ်။ ဒါကြောင့် အားတင်းပြီး ဆက်လုပ်နေခဲ့ရတယ်။ စုဝေးပွဲတွေမှာလည်း ပြီးပြီးရော သဘောမျိုးပဲ လုပ်တယ်။ လူတွေ မမှန်ကန်တဲ့ အခြေအနေမှာ ရှိနေသလားမေးတယ်၊ အလုပ်အကြောင်း နည်းနည်း သိအောင်လုပ်တယ်ပေါ့။ ရိုးရှင်းတဲ့ မိတ်သဟာယတစ်ခုခုပဲ ဖွဲ့တယ်။ ရလဒ်တွေကိုတော့ မရှာခဲ့ဘူး။ တစ်ခါတလေ အလုပ်အကောင်အထည်ဖော်လို့ မပြီးသေးပေမဲ့ စုဝေးပွဲသိမ်းချိန်ရောက်တာနဲ့ အိမ်ကို ကမန်းကတန်း ပြန်တယ်။ ရလဒ်အနေနဲ့ ညီအစ်ကိုမောင်နှမတွေရဲ့ ပြဿနာတွေ၊ အခက်အခဲတွေကို အချိန်မီ မဖြေရှင်းခဲ့ရဘူး။ အလုပ်တချို့ကိုလည်း အချိန်မီ အကောင်အထည် မဖော်နိုင်ခဲ့ဘူး။

တစ်ခါတုန်းက ကျွန်မအစ်မက ကျွန်မ ဘုရားသခင်ကို မယုံကြည်အောင် တားဖို့အတွက် ညီအစ်မတစ်ယောက်အိမ်အထိ နောက်ယောင်ခံ လိုက်လာတယ်။ အဲဒီညီအစ်မရဲ့ လုံခြုံရေးအတွက် အထက်ခေါင်းဆောင်တွေက ကျွန်မကို ညီအစ်ကိုမောင်နှမတွေနဲ့ အဆက်အသွယ်ဖြတ်ခိုင်းပြီး အိမ်အခြေအနေပေါ်မူတည်ပြီး တတ်နိုင်သလောက်ပဲ တာဝန်ထမ်းဆောင်သင့်တယ်လို့ ပြောတယ်။ အစရက်ပိုင်းတွေမှာတော့ တာဝန်မထမ်းဆောင်နိုင်လို့ လမ်းပျောက်ပြီး ဝမ်းနည်းမိတယ်။ နောက်ပိုင်းကျတော့ ခင်ပွန်းသည်က နေ့တိုင်း ချက်ပြုတ်ကျွေးမွေးပြီး ကျွန်မ စိတ်ပျော်အောင်လုပ်ဖို့ ကြိုးစားရင်း အလုပ်ရှုပ်နေတာကို မြင်ရတော့ ကျွန်မက မကြာခင်မှာပဲ အိမ်ထောင်ရေးဘဝရဲ့ စိတ်ခံစားချက်တွေထဲကို ပြန်ဝင်ရောက်သွားခဲ့တယ်။ ကျွန်မနဲ့အတူတူလုပ်တဲ့ ညီအစ်မက ခေါင်းဆောင်အဖြစ် ရွေးကောက်ခံရတာ မကြာသေးလို့ အသင်းတော်အလုပ်နဲ့ မရင်းနှီးသေးဘူးဆိုတာ ကျွန်မ ကောင်းကောင်းသိတယ်။ ကျွန်မတို့နှစ်ယောက် တွဲဖက်ပြီး အကောင်အထည်ဖော်ဖို့၊ နောက်ဆက်တွဲလုပ်ဖို့ အရေးတကြီးလိုအပ်တဲ့ အလုပ်တွေ အများကြီးရှိတယ်။ နောက်ပြီး ခင်ပွန်းသည်က ကျွန်မခြေလှမ်းတိုင်းကို လိုက်ကြည့်နေတာမှ မဟုတ်တာ။ ကျွန်မမှာ အပြင်ထွက်ပြီး တာဝန်ထမ်းဆောင်ဖို့ အခွင့်အရေးတွေ ရှိခဲ့ပါတယ်။ ဒါပေမဲ့ ခင်ပွန်းသည်သာ သိသွားရင် စိတ်ဆိုးမှာကို ကြောက်နေခဲ့တယ်။ ကျွန်မတို့ရဲ့ ဆက်ဆံရေးကလည်း အခုမှ ပြန်အဆင်ပြေခါစဆိုတော့ ဒီအခြေအနေကို မပျက်စီးစေချင်ဘူး။ ဒါကြောင့် “ပတ်ဝန်းကျင် အခြေအနေကို ထိန်းသိမ်းတယ်” ဆိုတဲ့ အကြောင်းပြချက်နဲ့ နှစ်လလုံးလုံး အသင်းတော်အလုပ်ကို မမေးမမြန်းဘဲ နေခဲ့တယ်။ ရလဒ်အနေနဲ့ အလုပ်အမျိုးမျိုးဟာ အတိုင်းအတာတစ်ခုအထိ နှောင့်နှေးကြန့်ကြာကုန်တယ်။ အထက်ခေါင်းဆောင်တွေက ကျွန်မဟာ ဇာတိပကတိ အသက်တာထဲမှာပဲ လုံးလုံးလျားလျား နေထိုင်ပြီး အသင်းတော်အလုပ်ကို မလုပ်တာ မြင်တော့ ကျွန်မကို ဖြုတ်ချလိုက်တယ်။ အဲဒီအချိန်တုန်းက ကျွန်မ ငိုမိတယ်။ ဒီနှစ်လအတွင်းမှာ တာဝန်ထမ်းဆောင်ဖို့ အခွင့်အရေးတွေ ရခဲ့ပါလျက်နဲ့ တာဝန်ကို ကျွန်မ မထိန်းသိမ်းခဲ့ဘူး။ ကျွန်မဟာ ထွက်ပြေးနေတဲ့သူတစ်ယောက် ဖြစ်မနေဘူးလား။ စိတ်ထဲမှာ ကိုယ့်ကိုယ်ကိုယ် အပြစ်တင်ပြီး အပြစ်ရှိသလို ခံစားရတယ်။ စုဝေးပွဲတစ်ခုမှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့ရတယ်၊ အခုထိ မနေ့ကလိုပဲ မှတ်မိနေတုန်းပါပဲ။ အနန္တတန်ခိုးရှင် ဘုရားသခင် ပြောသည်မှာ “အကယ်၍ ယခုတွင် ငါသည် သင်တို့ရှေ့၌ ငွေကြေးအချို့ကို ပုံပေးပြီး လွတ်လပ်စွာ ရွေးချယ်ခွင့်ပေးပါက၊ ထို့ပြင် ငါသည် သင်တို့၏ ရွေးချယ်မှုအတွက် သင်တို့ကို ပြစ်တင်ရှုတ်ချမည် မဟုတ်ပါက အများစုသည် ငွေကြေးကိုသာ ရွေးပြီး သမ္မာတရားကို ပစ်ပယ်ကြပေလိမ့်မည်။ သင်တို့ထဲက ပိုကောင်းသောလူများသည် ငွေကြေးကို မယူဘဲ သမ္မာတရားကို အင်တင်တင်နှင့် ရွေးချယ်ကြလိမ့်မည်၊ ထိုနှစ်မျိုးကြားထဲမှ လူများမှာမူ လက်တစ်ဖက်နှင့် ငွေကြေးကို ဖမ်းကိုင်လျက် ကျန်လက်တစ်ဖက်နှင့် သမ္မာတရားကို ဖမ်းကိုင်ကြလိမ့်မည်။ ဤနည်းနှင့်ဆိုပါက သင်တို့၏ ဗီဇရုပ်များသည် ပကတိအတိုင်း ရှင်းသွားလိမ့်မည် မဟုတ်လော။ သမ္မာတရားနှင့် သင်တို့သစ္စာစောင့်သိသော အရာတစ်ခုခုကို ရွေးကြစတမ်း ဆိုပါက သင်တို့အားလုံးသည် ဤနည်းဖြင့်သာ ရွေးချယ်လိမ့်မည်ဖြစ်ပြီး သင်တို့၏ သဘောထားသည် တစ်ပုံစံတည်း ရှိနေရစ်မည်ဖြစ်သည်။ ထိုသို့ဖြစ်သည် မဟုတ်လော။ သင်တို့ထဲ၌ အမှားနှင့် အမှန်ကြား ဝေခွဲမရဖြစ်နေသူ များစွာရှိသည် မဟုတ်လော။ အပြုသဘောဆောင်ခြင်းနှင့် အပျက်သဘောဆောင်ခြင်း၊ အဖြူနှင့်အမည်း၊ မိသားစုနှင့် ဘုရားသခင်၊ သားသမီးနှင့် ဘုရားသခင်၊ သဟဇာတကျခြင်းနှင့် ပြိုကွဲခြင်း၊ ကြွယ်ဝခြင်းနှင့် ဆင်းရဲခြင်း၊ အဆင့်အတန်းနှင့် သာမန်ဖြစ်ခြင်း၊ ပံ့ပိုးအားပေးမှုခံရခြင်းနှင့် ငြင်းပယ်ခံရခြင်း စသည်တို့ကြားမှ ရုန်းကန်မှုများအားလုံးတွင် သင်တို့ပြုလုပ်ခဲ့သည့် ရွေးချယ်မှုများနှင့်ပတ်သက်၍ သင်တို့သည် သေချာပေါက် မသိနားမလည်ခြင်း မဟုတ်။ သဟဇာတကျသောမိသားစုနှင့် အိမ်ထောင်ကွဲ မိသားစုအကြားဆိုလျှင် သင်တို့သည် တုံ့ဆိုင်းမနေဘဲ ပထမတစ်ခုကို ရွေးကြသည်၊ စည်းစိမ်ဥစ္စာနှင့် တာဝန်ဝတ္တရား ဆိုလျှင်လည်း ကမ်းခြေသို့ ပြန်ဆိုက် လိုစိတ်ပင် မရှိဘဲ ပထမတစ်ခုကိုသာ ထပ်ရွေးကြသည်၊ ဇိမ်ခံခြင်းနှင့် ဆင်းရဲမှုအကြားဆိုလျှင်လည်း ပထမတစ်ခုကိုသာ ရွေးကြသည်၊ သားသမီးများ၊ ဇနီး၊ ခင်ပွန်းနှင့် ငါနှင့်အကြားဆိုလျှင်လည်း ပထမတစ်ခုကိုသာ ရွေးကြသည်၊ အယူအဆများနှင့် သမ္မာတရား ဆိုလျှင်လည်း ပထမတစ်ခုကိုသာ ရွေးကြဆဲဖြစ်သည်။ သင်တို့၏ အမျိုးမျိုးသော ဒုစရိုက်အမှုများကို ရင်ဆိုင်ရသည့်အတွက်၊ ငါသည် သင်တို့အပေါ်၌ ယုံကြည်ခြင်း ကင်းမဲ့သွားခဲ့ကာ အလွန်အမင်းပင် အံ့အားသင့်မိလေသည်။ သင်တို့၏ စိတ်နှလုံးများသည် မထင်မှတ်လောက်အောင်ပင် ပျော့ပျောင်းလာနိုင်စွမ်း မရှိချေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားသခင်ရဲ့ တရားစီရင်တဲ့ နှုတ်ကပတ်တော်တွေကို ဖတ်ပြီးတဲ့နောက် ကျွန်မ ကိုယ့်ကိုယ်ကိုယ် အရမ်း အပြစ်တင်မိပြီး မထိန်းနိုင်အောင် ငိုမိတယ်။ ဘုရားသခင် ဖော်ထုတ်ထားတဲ့ ခွထိုင်နေတဲ့လူတွေထဲမှာ ကျွန်မလည်း တစ်ယောက်အပါအဝင် ဖြစ်နေတယ်။ လက်တစ်ဖက်က ကိုယ့်ရဲ့ အိမ်ထောင်ရေးနဲ့ မိသားစုကို တင်းတင်းကျပ်ကျပ် ဆုပ်ကိုင်ထားပြီး မလွှတ်ချင်ဘူး။ နောက်လက်တစ်ဖက်ကတော့ ပစ်ပယ်ခံရမှာကြောက်လို့ ဘုရားသခင်ရဲ့ ကယ်တင်ခြင်းကို ဆုပ်ကိုင်ထားတယ်။ ခေါင်းဆောင်ဖြစ်တုန်းက နေ့တိုင်း အပြင်ထွက် တာဝန်ထမ်းဆောင်နေပေမဲ့ ဘုရားသခင်ကို ယုံကြည်တာကြောင့် ခင်ပွန်းသည် စိတ်ဆိုးပြီး ကျွန်မတို့ ဆက်ဆံရေး ထိခိုက်မှာကို မလိုလားခဲ့ဘူး။ တာဝန်ထမ်းဆောင်တဲ့အခါမှာလည်း ပြီးပြီးရော သဘောမျိုးပဲ လုပ်ခဲ့တယ်။ ညီအစ်ကိုမောင်နှမတွေရဲ့ အခက်အခဲတွေ၊ သူတို့ အလုပ်မှာ ကြုံတွေ့ရတဲ့ ပြဿနာတွေကို မိတ်သဟာယပြု ဖြေရှင်းပေးဖို့ ဘာအားထုတ်မှုမှ မရှိခဲ့ဘူး။ ပတ်ဝန်းကျင် အခြေအနေကို ထိန်းသိမ်းဖို့ အိမ်မှာ သီးသန့်နေရတဲ့အချိန်မှာ ပျော်ရွှင်စရာကောင်းတယ်ဆိုတဲ့ ဘဝကို စံစားပြီး တာဝန်ကို ပစ်ထားဖို့ အခွင့်ကောင်းယူခဲ့တယ်။ ကျွန်မနဲ့ တွဲလုပ်နေတဲ့ ညီအစ်မက ခေါင်းဆောင်ဖြစ်တာ မကြာသေးလို့ အလုပ်တွေအကုန်လုံးကို တစ်ယောက်တည်း ဒိုင်ခံမလုပ်နိုင်ဘူးဆိုတာ ကျွန်မ ကောင်းကောင်းသိတယ်။ နောက်ပြီး ခင်ပွန်းသည်က ကျွန်မကို နေ့တိုင်း စောင့်ကြည့်နေတာမှ မဟုတ်တာ။ အဲဒီတော့ အလုပ်တချို့လုပ်ဖို့ ညီအစ်မနဲ့ ကျွန်မ ပူးပေါင်းလုပ်လို့ ရနိုင်သားပဲ။ ဒါပေမဲ့ ခင်ပွန်းသည်နဲ့ ဆက်ဆံရေးကို ကာကွယ်ဖို့အတွက် နှစ်လလုံးလုံး အသင်းတော်အလုပ်ကို လုံးဝ စိတ်မဝင်စားခဲ့ဘူး။ တာဝန်နဲ့ သာယာတဲ့မိသားစုအရေး ကြားထဲမှာ ပိတ်မိပြီး ကျွန်မက မိသားစုကို ထိန်းသိမ်းဖို့ ရွေးချယ်ပြီး တာဝန်ကို လွယ်လွယ်လေး လွှတ်ချခဲ့တယ်။ ဘုရားသခင်အပေါ် သစ္စာရှိတဲ့စိတ် လုံးဝမရှိခဲ့သလို အဲဒီနှစ်လအတွင်းမှာတောင် ကိုယ့်ကိုယ်ကိုယ် အပြစ်တင်စိတ်၊ အကြွေးတင်စိတ် နည်းနည်းလေးမှတောင် မခံစားခဲ့ရဘူး။ ဘုရားနှုတ်ကပတ်တော်တွေ အများကြီး ဖတ်ခဲ့ပေမဲ့ ကျွန်မအပေါ် တစ်ခုခု တကယ်ဖြစ်လာတဲ့အခါ ဒီပုံစံနဲ့ အံ့ဩစရာကောင်းလောက်အောင် ကျွန်မ ပြုမူခဲ့တယ်။ ကျွန်မမှာ အသိစိတ်နဲ့ ဆင်ခြင်တုံတရားဆိုတာ တကယ်ကို နည်းနည်းလေးမှ မရှိပါလား။ ဘုရားသခင် ပြောခဲ့သည်မှာ “သင်တို့၏ အမျိုးမျိုးသော ဒုစရိုက်အမှုများကို ရင်ဆိုင်ရသည့်အတွက်၊ ငါသည် သင်တို့အပေါ်၌ ယုံကြည်ခြင်း ကင်းမဲ့သွားခဲ့ကာ အလွန်အမင်းပင် အံ့အားသင့်မိလေသည်။ သင်တို့၏ စိတ်နှလုံးများသည် မထင်မှတ်လောက်အောင်ပင် ပျော့ပျောင်းလာနိုင်စွမ်း မရှိချေ။” အသင်းတော်ခေါင်းဆောင်တစ်ယောက်အနေနဲ့ ကျွန်မမှာ ကြီးလေးတဲ့ တာဝန်ရှိတယ်။ အသင်းတော်ရဲ့ လုပ်ငန်းဆောင်တာအသီးသီး ပုံမှန်တိုးတက်မှုကို ကာကွယ်စောင့်ရှောက်ဖို့အတွက်တာဝန်ယူခဲ့သင့်တယ်၊ ပြီးတော့ ညီအစ်ကိုမောင်နှမတွေ သမ္မာတရားကို နားလည်ပြီး တာဝန်ကောင်းကောင်းထမ်းဆောင်နိုင်အောင် ကူညီပံ့ပိုးခဲ့သင့်တယ်။ ဒါပေမဲ့ ကျွန်မကတော့ ညီအစ်ကိုမောင်နှမတွေရဲ့ အသက်ဝင်ရောက်မှု ထိခိုက်မလား၊ အသင်းတော်အလုပ် နစ်နာမလားဆိုတာ ဂရုမစိုက်ခဲ့ဘူး။ ကိုယ့်ရဲ့ အိမ်ထောင်ရေးနဲ့ မိသားစုကို ထိန်းသိမ်းဖို့ပဲ တွေးပြီး တာဝန်ကို ပေါ့ပေါ့ဆဆ စွန့်လွှတ်ခဲ့တယ်။ ကျွန်မ တကယ်ကို အတ္တကြီးပြီး ယုတ်မာလွန်းပါတယ်။ ကျွန်မဟာ ယုံကြည်အားထားလို့ မရတဲ့သူပါလား။ ကျွန်မ ဖြုတ်ချခံရတာ ကိုယ့်အပြစ်နဲ့ကိုယ်ပါပဲ။ ကျွန်မ အရမ်းနောင်တရပြီး အိမ်ထောင်ရေးနဲ့ မိသားစုကို ထိန်းသိမ်းဖို့အတွက်နဲ့ တာဝန်ကို မစွန့်လွှတ်တော့ဘူးလို့ တိတ်တဆိတ် ဆုံးဖြတ်ချက်ချလိုက်တယ်။ နောက်ပိုင်းမှာ အသင်းတော်တာဝန်တွေကို ကျွန်မ ပြန်စလုပ်တယ်။ ခင်ပွန်းသည်က ကျွန်မ ဘုရားသခင်အပေါ် ယုံကြည်တာကို အတင်းစွန့်လွှတ်ခိုင်းဖို့အတွက် အနုနည်းရော အကြမ်းနည်းပါ သုံးပြီးတယ်။ ကျွန်မ နားမထောင်တာ မြင်တော့ ကျွန်မကို ခြိမ်းခြောက်ဖို့ကွာရှင်းမယ်ဆိုတဲ့ စကားကို နေ့တိုင်းပြောတယ်။ ကျွန်မ ဘုရားသခင်ဆီ ဆုတောင်းပြီး ယုံကြည်ခြင်းနဲ့ ခွန်အားပေးဖို့ တောင်းလျှောက်ခဲ့တယ်။ ဒီလိုနဲ့ စုဝေးပွဲသွားတာ၊ တာဝန်ထမ်းဆောင်တာတွေကို ကျွန်မ ဇွဲမလျှော့ဘဲ ဆက်လုပ်တယ်။ တဖြည်းဖြည်းနဲ့ ခင်ပွန်းသည်က ကျွန်မကို အရင်ကလောက် တင်းတင်းကျပ်ကျပ် မချုပ်ချယ်တော့ဘဲ နေ့တိုင်း အိမ်ပြန်လာဖို့လောက်ပဲ တောင်းဆိုတော့တယ်။

၂၀၂၃ ခုနှစ်၊ ဇူလိုင်လမှာ ခေါင်းဆောင်တွေက ကျွန်မကို တာဝန်တစ်ခု စီစဉ်ပေးတယ်။ အလုပ်ကိစ္စတွေ အတော်လေး များတဲ့အတွက် နှစ်ပတ်လောက်နေမှ အိမ်တစ်ခေါက် ပြန်နိုင်မှာ။ စိတ်ထဲမှာ နည်းနည်း ကျဉ်းကျပ်သလို ခံစားရတယ်။ “နှစ်ပတ်လောက်နေမှ အိမ်တစ်ခေါက်ပြန်ရင် ငါ့ယောက်ျားက သဘောတူပါ့မလား။ ငါက အိမ်မှာ အမြဲမရှိဘဲ သူ့ဘေးနားနေပြီး အဖော်ပြုမပေးနိုင်ရင်၊ ဂရုစိုက်မပေးနိုင်ရင် ငါတို့အိမ်ထောင်ရေးက တဖြည်းဖြည်းနဲ့ မလွဲမသွေ ပြိုကွဲသွားမှာ” ပေါ့။ ဒါပေမဲ့ အရင်တုန်းက ကျရှုံးခဲ့ဖူးတဲ့ အတွေ့အကြုံကို ပြန်သတိရမိတယ်။ ဒီတစ်ခါတော့ နောင်တတွေနဲ့ ကျန်ရစ်တာမျိုး အဖြစ်မခံချင်တော့လို့ ဒီတာဝန်ကို ကျွန်မ လက်ခံလိုက်တယ်။ ခဏလောက်ကြာတော့ နည်းနည်း စိတ်ပူလာပြန်တယ်။ “ငါသာ အိမ်မပြန်ဘဲ ဒီအတိုင်း ဆက်နေရင် ငါ့ယောက်ျားနဲ့ ဆက်ဆံရေးက တဖြည်းဖြည်း ပိုဝေးကွာသွားမှာ။ တကယ်လို့များ သူ နောက်တစ်ယောက်ယောက်ကို စိတ်ဝင်စားသွားရင် ငါတို့အိမ်ထောင်ရေးက အဆုံးသတ်ပြီပဲ။ အိမ်ထောင်ရေးသာ ပြိုကွဲသွားရင် အနာဂတ်မှာ ပျော်ရွှင်တဲ့ဘဝတစ်ခုကို ငါ ပိုင်ဆိုင်နိုင်ပါဦးမလား” ပေါ့။ အပြင်ပန်းကြည့်ရင်တော့ နေ့တိုင်း အလုပ်ရှုပ်နေပေမဲ့ စိတ်ထဲမှာတော့ အမြဲတမ်း ဂယောက်ဂယက် ဖြစ်နေတယ်။ အလုပ်ပြီးတာနဲ့ ဘယ်တော့ အိမ်ပြန်ရမလဲဆိုပြီး ရက်တွေ စတွက်နေမိတယ်။ အိမ်မှာနေရင်း လုပ်လို့ရမယ့် တာဝန်မျိုး ပြောင်းပေးဖို့ ခေါင်းဆောင်တွေကို ပြောဖို့တောင် တွေးမိတယ်။ ဒါဟာ တာဝန်အပေါ် ကြေးများနေတာဖြစ်တယ်ဆိုတာကို ကျွန်မ သဘောပေါက်သွားခဲ့တယ်။ ဒါက ဆင်ခြင်တုံတရားမရှိရာကျနေတာကြောင့် ထုတ်မပြောခဲ့ဘူး။ မတတ်သာတဲ့အဆုံး ကိုယ့်ရဲ့ အတွင်းစိတ်ထဲက အတွေးတွေကို ဘုရားသခင်ကို ပြောပြီး ဉာဏ်အလင်းပေးဖို့၊ လမ်းပြဖို့ တောင်းလျှောက်ခဲ့တယ်။

တစ်နေ့ ဝတ်ပြုနေတဲ့အချိန်မှာ ကျွန်မကို အများကြီး အထောက်အကူပြုတဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ ဘုရားသခင်က ပြောသည် “ဘုရားသခင်ကို ယုံကြည်လာ ပြီးသည့်နောက် ဘုရားအိမ်တော်က ပေးသော တာဝန်နှင့် စေခိုင်းချက်တို့ကို လက်ခံသော်လည်း မိမိတို့အိမ်ထောင်၏ ပျော်ရွှင်မှု၊ ကျေနပ်မှုကို ထိန်းသိမ်းရန်အတွက် မိမိတို့တာဝန်ကို ထမ်းဆောင်ခြင်းနှင့် ပတ်သက်လာလျှင် အလွန်ပင် စံမမီသော လူအချို့ပင်ရှိသည်။ နဂိုမူလက ၎င်းတို့သည် ဧဝံဂေလိတရားဟောရန် ဝေးကွာသောနေရာတစ်ခုသို့ သွားရောက်ပြီး အိမ်သို့ တစ်ပတ်တစ်ကြိမ်၊ သို့မဟုတ် အချိန်အတန်ကြာပြီး တစ်ကြိမ်ပြန်လာရမည်ဖြစ်သည်၊ သို့မဟုတ် အိမ်မှထွက်ခွာပြီး အမျိုးစုံသော ကဏ္ဍများ၌ ၎င်းတို့၏ အစွမ်းအစနှင့် အခြေအနေနှင့်အညီ ၎င်းတို့၏ တာဝန်ကို အချိန်ပြည့်ထမ်းဆောင်နိုင်သည်။ သို့သော် ၎င်းတို့၏ အဖော်က ၎င်းတို့အား မကျေမနပ်ဖြစ်မည်ကိုလည်းကောင်း၊ ၎င်းတို့၏ အိမ်ထောင်က မပျော်ရွှင်ရမည်ကိုလည်းကောင်း၊ သို့မဟုတ် ၎င်းတို့၏ အိမ်ထောင်ကို လုံးလုံး ဆုံးရှုံးရမည်ကိုလည်းကောင်း ကြောက်ရွံ့ကြသည်။ ပြီးလျှင် ၎င်းတို့၏ အိမ်ထောင်ပျော်ရွှင်မှုကို ထိန်းသိမ်းရန်အတွက် ၎င်းတို့တာဝန်ကို ထမ်းဆောင်ရာတွင် သုံးသင့်သည့်အချိန်များစွာကို စွန့်လွှတ်ကြသည်။ အထူးသဖြင့် ၎င်းတို့၏ အဖော်က စောဒကတက်သည်ကို ကြားရသောအခါ၊ သို့မဟုတ် မကျေနပ်သည့် ပုံစံရှိသောအခါ၊ သို့မဟုတ် ညည်းညူသောအခါ ၎င်းတို့သည် ၎င်းတို့၏ အိမ်ထောင်ကို ထိန်းသိမ်းရန် ပို၍ပင် သတိထားလာကြသည်။ မိမိတို့၏ အိမ်ထောင်ဖက်ကို စိတ်ကျေနပ်စေဖို့ ၎င်းတို့ တတ်နိုင်သမျှ လုပ်ဆောင်ကြပြီး မိမိတို့၏ အိမ်ထောင်ပျော်ရွှင်မှုကို ထိန်းသိမ်းရန်နှင့် မိမိတို့၏ အိမ်ထောင်ရေး ပြိုကွဲခြင်းအား တားဆီးရန် အလွန်ကြိုးစားကြ၏။ ဤအရာထက် ပို၍ပင်ဆိုးသည်မှာ လူအချို့သည် ၎င်းတို့၏ အိမ်ထောင်ပျော်ရွှင်မှုကို ထိန်းသိမ်းရန်အတွက် ဘုရားအိမ်တော်၏ ခေါ်ဆိုမှုကို ငြင်းဆန်ပြီး ၎င်းတို့တာဝန်ကို ထမ်းဆောင်ရန် ငြင်းဆန်ကြခြင်းဖြစ်သည်မှာ အမှန်ပင်ဖြစ်သည်။ ၎င်းတို့သည် တာဝန်ထမ်းဆောင်ရန် အိမ်မှ ထွက်ခွာသင့်သည့်အချိန်တွင် ၎င်းတို့၏ အိမ်ထောင်ဘက်ကို မခွဲခွာနိုင်သောကြောင့်၊ သို့မဟုတ် ၎င်းတို့အိမ်ထောင်ဘက်၏ မိဘများက ဘုရားသခင်အပေါ် ၎င်းတို့၏ ယုံကြည်မှုကိုလည်းကောင်း၊ ၎င်းတို့က မိမိတို့၏တာဝန်ထမ်းဆောင်ရန် မိမိတို့အလုပ်ကို စွန့်ပစ်ပြီး အိမ်မှ ထွက်ခွာခြင်းကိုလည်းကောင်း ဆန့်ကျင်သောကြောင့် ၎င်းတို့သည် ဤသို့လုပ်ရမည့်အစား ၎င်းတို့၏ အိမ်ထောင်ပျော်ရွှင်မှုနှင့် ၎င်းတို့အိမ်ထောင်၏ တည်တံ့ခိုင်မြဲမှုကို ထိန်းသိမ်းရန် ရွေးချယ်လျက် အလျှော့ပေးပြီး ၎င်းတို့တာဝန်ကို စွန့်ပစ်ကြသည်။ ၎င်းတို့၏ အိမ်ထောင်ပျော်ရွှင်မှုနှင့် ၎င်းတို့အိမ်ထောင်၏ တည်တံ့ခိုင်မြဲမှုကို ထိန်းသိမ်းရန်အတွက်၊ ၎င်းတို့၏ အိမ်ထောင် ပြိုကွဲခြင်း၊ အဆုံးသတ်ခြင်း မဖြစ်စေရန်အတွက် အိမ်ထောင်ဘဝရှိ ၎င်းတို့၏ တာဝန်၊ ဝတ္တရားများကိုသာ ထမ်းဆောင်ပြီး ဖန်ဆင်းခံတစ်ယောက်၏ တာဝန်ကို စွန့်လွှတ်ရန် ရွေးချယ်ကြသည်။ မိသားစု၊ သို့မဟုတ် လူ့အဖွဲ့အစည်း၌ သင်၏ အခန်းကဏ္ဍက မည်သို့ရှိသည်ဖြစ်စေ၊ ဇနီး၊ ခင်ပွန်း၊ ကလေး၊ မိဘ၊ ဝန်ထမ်း၊ သို့မဟုတ် အခြားသောအရာတစ်ခုခုဖြစ်စေ၊ အိမ်ထောင်ဘဝရှိ သင်၏ အခန်းကဏ္ဍက အရေးကြီးသည်ဖြစ်စေ၊ အရေးမကြီးသည်ဖြစ်စေ သင်သည် ဘုရားသခင်ရှေ့၌ ပင်ကိုလက္ခဏာတစ်ခုသာရှိပြီး ယင်းမှာ ဖန်ဆင်းခံတစ်ယောက်အနေဖြင့် ဖြစ်သည်။ သင်သည် ဘုရားသခင်ရှေ့တွင် ဒုတိယပင်ကိုလက္ခဏာမရှိပေ။ ထို့ကြောင့် ဘုရားအိမ်တော်က သင့်ကို ဆင့်ခေါ်သောအခါတွင် ဤသည်မှာ သင်၏ အထူးတာဝန်ကို ဖြည့်ဆည်းသင့်သည့် အချိန်ဖြစ်သည်။ ဆိုလိုသည်မှာ ဖန်ဆင်းခံတစ်ယောက်အနေဖြင့် သင်၏ အိမ်ထောင်ပျော်ရွှင်မှုနှင့် အိမ်ထောင်တည်တံ့ခိုင်မြဲမှု ထိန်းသိမ်းရန် အခြေအနေ ပြည့်စုံသောအခါတွင်မှသာ သင်၏ အထူးတာဝန်ကို ထမ်းဆောင်သင့်ခြင်းမဟုတ်ဘဲ သင်က ဖန်ဆင်းခံဖြစ်သရွေ့ ဘုရားသခင်က သင့်ကို ပေးအပ်ပြီး အပ်နှံသောအထူးတာဝန်ကို ခြွင်းချက်မရှိ ဖြည့်ဆည်းသင့်ခြင်းဖြစ်သည်။ သင်၏ အခြေအနေများက မည်သို့ဖြစ်ပါစေ သင်၏ အထူးတာဝန်ကို ပြီးမြောက်သင့်ပြီး ယင်းကို သင်၏ ရှောင်လွှဲမရသော တာဝန်အဖြစ် သဘောထားပြုမူကာ ဘုရားသခင်က သင့်အား အပ်နှံထားသော အထူးတာဝန်ကို ရှေ့တန်းတင်သင့်သည်၊ တစ်ချိန်တည်းမှာပင် အိမ်ထောင်ရေးမှ သင့်အပေါ် အပ်နှင်းသော အထူးတာဝန်နှင့် ဝတ္တရားများကို ဒုတိယနေရာတွင် ထားရှိသင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၀)) ဒီဘုရားနှုတ်ကပတ်တော်အပိုဒ်ကို ဖတ်ပြီးတဲ့နောက်မှာ ကျွန်မရဲ့ နှလုံးသားထဲကို အလင်းတန်းတစ်ခု ဖြာကျလာသလိုမျိုးပဲ။ ရုတ်တရက် ရှင်းလင်းသွားပြီး ဉာဏ်အလင်းပွင့်သလို ခံစားမိတယ်။ ဘုရားသခင် ပြောသလိုပါပဲ၊ ကျွန်မက အိမ်ထောင်ရေးရဲ့ ပြည့်စုံမှုနဲ့ ပျော်ရွှင်မှုကို အရမ်း အလေးထားနေခဲ့တာကိုး။ အိမ်ထောင်ရေးသုခကို ထိန်းသိမ်းနိုင်မှပဲ တာဝန်တစ်ခုခုကို ကျွန်မထမ်းဆောင်ချင်တယ်။ အိမ်ထောင်ရေးကို ထိခိုက်လိုက်တာနဲ့ စိတ်ငြိမ်းငြိမ်းချမ်းချမ်းနဲ့ တာဝန်မထမ်းဆောင်နိုင်တော့ဘူး၊ အိမ်ထောင်ရေးကို ထိန်းသိမ်းဖို့အတွက် တာဝန်ကို စွန့်လွှတ်ချင်စိတ်တောင် ဖြစ်မိတယ်။ ဖန်ဆင်းခံတစ်ဦးရဲ့တာဝန်တွေကို ကျွန်မ ဦးစားမပေးခဲ့ဘူး။ ကျောင်းတက်တုန်းက “အတူတကွ လက်တွဲပြီး ကြီးပြင်းခြင်း” တို့၊ “လူတစ်ယောက်ရဲ့ စိတ်နှလုံးကို ရရှိပြီး ဆံဖြူသွားကျိုးတဲ့အထိ အတူတူရှိနေချင်တယ်” တို့လို အိမ်ထောင်ရေးအမြင်တွေရဲ့ လွှမ်းမိုးမှုကို ကျွန်မ အကြီးအကျယ် ခံထားရမှန်း ပြန်သတိရမိတယ်။ ကျွန်မအပေါ် စစ်မှန်တဲ့၊ ကျွန်မကို အရေးစိုက်ပြီး စောင့်ရှောက်ပေးမဲ့၊ ဘဝတစ်လျှောက်လုံး အဖော်ပြုပေးမဲ့ ကျွန်မရဲ့ ဖူးစာရှင်နဲ့ တွေ့ဖို့ပဲ အမြဲတမ်း ဆန္ဒရှိခဲ့တယ်။ လက်ထပ်ပြီးတဲ့နောက်မှာတော့ အိမ်ထောင်ရေးကို အရေးကြီးဆုံးအရာအဖြစ် သတ်မှတ်ပြီး ထိန်းသိမ်းဖို့ပဲ အမြဲ ကြိုးစားခဲ့တယ်။ ဘုရားသခင်ကို စယုံကြည်ပြီးတဲ့နောက်မှာ ခင်ပွန်းသည်က အခြေအမြစ်မရှိတဲ့ ကောလာဟလတွေကို နားယောင်ပြီး ကျွန်မကို တားဆီးဖို့ ကြိုးစားခဲ့တယ်။ ကျွန်မက အိမ်ထောင်ရေးမှာ အက်ကြောင်းတွေဖြစ်လာမှာ စိုးရိမ်ပြီး သူ့ကို မျက်နှာလိုမျက်နှာရလုပ်ဖို့ နည်းလမ်းပေါင်းစုံနဲ့ ကြိုးစားခဲ့တယ်။ ခေါင်းဆောင်တာဝန် ထမ်းဆောင်တုန်းကလည်း ဝတ်ကျေတမ်းကျေနဲ့ ပြီးပြီးရော လုပ်ခဲ့တယ်။ စုဝေးပွဲတိုင်းမှာ အလုပ်တက် အလုပ်ဆင်း လက်မှတ်ထိုးသလိုမျိုးပဲ အချိန်မှန် ရောက်လာပြီး အချိန်မှန် ပြန်တယ်။ အလုပ်တချို့ အကောင်အထည်ဖော်လို့ မပြီးသေးပေမဲ့ ခင်ပွန်းသည် အလုပ်ဆင်းလောက်ပြီလို့ တွေးမိတာနဲ့ စုဝေးပွဲကို ကမန်းကတန်း သိမ်းပြီး အိမ်ပြန်တယ်။ အိမ်ပြန်လမ်းမှာခင်ပွန်းသည်က အလေးပေးတာခံရပြီး သူနဲ့ ဆက်ဆံရေးကို ထိန်းသိမ်းဖို့ ဘယ်လိုလုပ်ရမလဲ ဆိုတာကိုတောင် ကျွန်မ စဉ်းစားနေခဲ့တယ်။ ပတ်ဝန်းကျင် အခြေအနေကို ထိန်းသိမ်းဖို့ အိမ်မှာနေရတဲ့ နှစ်လအတွင်းမှာ တာဝန်တချို့ ထမ်းဆောင်လို့ ရနိုင်သားပဲ။ ဒါပေမဲ့ ခင်ပွန်းသည်နဲ့ ဆက်ဆံရေးကို ထိန်းသိမ်းဖို့အတွက် အသင်းတော်အလုပ်ကို လုံးဝ လစ်လျူရှုထားခဲ့တယ်။ ဒါဟာ ညီအစ်ကိုမောင်နှမတွေရဲ့ အသက်ဝင်ရောက်မှုကို နှောင့်နှေးစေရုံသာမက အသင်းတော်အလုပ်ကိုလည်း ထိခိုက်စေခဲ့တယ်။ နောက်ပြီးတော့ ဒီတစ်ခါမှာ ကျွန်မ တာဝန်ထမ်းဆောင်ဖို့ အပြင်ထွက်တော့ အပြင်ပန်းလောက်ပဲ လက်ခံထားပြီး စိတ်ပါလက်ပါ မရှိဘူး။ အားတာနဲ့ ဘယ်တော့ အိမ်ပြန်ရမဲ့အချိန်ကို တွက်နေတယ်။ နေ့တိုင်း အိမ်မှာနေလို့ရအောင် တာဝန်ကိုတောင် ပြောင်းဖို့ စဉ်းစားမိတယ်။ အိမ်ထောင်ရေးသုခကို ထိန်းသိမ်းဖို့ ကိစ္စကို အလွန်အကျွံ အလေးထားလွန်းနေတယ်။ အိမ်ထောင်ရေး ပြိုကွဲသွားရင်ပဲ မိုးပြိုကျမတတ် ကိစ္စကြီးတစ်ခု ဖြစ်နေသလိုပါပဲ။ ကျွန်မက ဖန်ဆင်းခံတစ်ဦး ဖြစ်ပါတယ်။ ဘုရားသခင်ကသာ ကျွန်မကို အသက်ပေးပြီး အရာရာကို ပေးသနားထားတာပါ။ ဖန်ဆင်းခံတစ်ဦးရဲ့ တာဝန်ကို ကောင်းကောင်းမွန်မွန် ထမ်းဆောင်ဖို့ဆိုတာ ကျွန်မရဲ့ အထူးတာဝန်ပါပဲ။ ဒါပေမဲ့ အိမ်ထောင်ရေးကို ထိန်းသိမ်းဖို့အတွက်နဲ့ ကျွန်မက တာဝန်ကို အမြဲတမ်း ဝတ်ကျေတမ်းကျေပုံစံပဲ လုပ်ခဲ့တယ်။ ဘုရားသခင်ရှေ့မှောက်မှာ ကျွန်မ အရမ်းကို ရှက်မိပါတယ်။ ကျွန်မမှာ အသိစိတ်နဲ့ ဆင်ခြင်တုံတရားဆိုတာ နည်းနည်းလေးမှ မရှိပါလား။ ဒါကို နားလည်သွားတော့ ကျွန်မ ကိုယ့်ကိုယ်ကိုယ် အပြစ်တင်မိပြီး ရင်ထဲမှာ နာကျင်ရတယ်။ ကျွန်မ တိတ်တဆိတ် ဆုံးဖြတ်ချက်ချလိုက်တယ်။ နောင်ကျရင် သမ္မာတရားကို လက်တွေ့လုပ်ဆောင်ပြီး ဘုရားသခင်ရဲ့ ချစ်ခြင်းမေတ္တာကို ပြန်ပေးဆပ်မယ်၊ ကျွန်မရဲ့ အချိန်နဲ့ အတွေးတွေ အားလုံးကို တာဝန်ပေါ်မှာပဲ အသုံးပြုမယ်ပေါ့။

၂၀၂၃ ခုနှစ်၊ စက်တင်ဘာလရဲ့ နေ့တစ်နေ့မှာ ကျွန်မ အိမ်ပြန်ခဲ့တယ်။ ညဘက်ကျတော့ ခင်ပွန်းသည်က အရက်သောက်ပြီး ပြန်လာတယ်။ ပြီးတော့ ရန်လိုတဲ့လေသံနဲ့ မေးတယ်။ “မင်းက အိမ်မှာ ပုံမှန်မရှိဘူး။ ဘယ်မှာ နေနေတာလဲ။ ဘာတွေ လုပ်နေတာလဲ” တဲ့။ ဘုရားသခင်ကို ဆက်မယုံဖို့လည်း ပြောတယ်။ ကျွန်မ လက်မခံတော့ သူက ကျွန်မကို စရိုက်တယ်။ ကျွန်မ အရမ်းစိတ်ဆိုးပြီး အိမ်ပေါ်က ဆင်းလာခဲ့လိုက်တယ်။ နိုဝင်ဘာလ တစ်ရက်မှာ အမေ့အိမ်ကို ကျွန်မ သွားတယ်။ အမေက ပြောတယ်၊ “နင့်ယောက်ျားက ဒီလိုပုံစံနဲ့ ဆက်မနေနိုင်တော့ဘူးတဲ့။ သူက နင့်ကို အိမ်ပြန်လာပြီး ကွာရှင်းဖို့ကိစ္စတွေ လုပ်စေချင်တယ်” တဲ့။ ဒီစကားကို ကြားလိုက်ရတော့ ကျွန်မ သက်ပြင်းချလိုက်မိတယ်။ ကျွန်မလည်း တွေးမိတာပေါ့၊ “ဒီနှစ်တွေတစ်လျှောက်လုံး သူ ငါ့ကို အများကြီး ညှဉ်းပန်းနှိပ်စက်ခဲ့တယ်၊ ဘုရားသခင်ကို မယုံကြည်အောင် တားဆီးဖို့ ကြိုးစားခဲ့တယ်။ တကယ်လို့များ ကွာရှင်းလိုက်ရင် ဘုရားသခင်ကို လွတ်လွတ်လပ်လပ် ယုံကြည်လို့ရပြီ၊ သူ့ရဲ့ ချုပ်ချယ်မှုကို ခံစရာ မလိုတော့ဘူး” ပေါ့။ ဒါပေမဲ့ အိမ်ထဲကနေ ကျွန်မ ထွက်လာပြီး လမ်းမပေါ်မှာ လမ်းလျှောက်နေကြတဲ့ ဇနီးမောင်နှံတွေကို မြင်လိုက်ရတော့ သူနဲ့ပေါင်းသင်းလာတာ နှစ်ပေါင်း ၂၀ ရှိပြီဆိုတာကို တွေးမိသွားတယ်။ တကယ်လို့ ကွာရှင်းလိုက်ရင် အဲဒီအချိန်ကစပြီး ကျွန်မတို့နှစ်ယောက်ကြားမှာ ဘာပတ်သက်မှုမှ ရှိတော့မှာ မဟုတ်ဘူး။ ငါ နေမကောင်းဖြစ်ရင် ဘယ်သူက ပြုစုစောင့်ရှောက်မလဲ။ သူသာ ဘေးမှာမရှိရင် ငါ့ရဲ့လက်ကျန်ဘဝတစ်လျှောက်လုံး အထီးကျန်ဆန်ပြီး ခြောက်ကပ်နေတော့မှာလား။ အိမ်ထောင်သက်တမ်း အနှစ် ၂၀ ကို ဒီအတိုင်းပဲ အဆုံးသတ်လိုက်ရတော့မှာလား။ ဒီလိုတွေးမိတော့ ရင်ထဲမှာ ဆို့နင့်ပြီး ဝမ်းနည်းလာတယ်၊ မျက်ရည်တွေလည်း ဒလဟော စီးကျလာတယ်။ ဘုရားသခင်ဆီ ကျွန်မ ဆုတောင်းမိတယ်။ “အို ဘုရားသခင်၊ ခင်ပွန်းသည်နဲ့ အိမ်ထောင်ရေးကို ဆက်ထိန်းထားဖို့ မလိုတော့ဘူးဆိုတာ သမီး သိပါတယ်။ သူ့ကို ကွာရှင်းဖို့လည်း သမီး ဆန္ဒရှိပါတယ်။ ဒါပေမဲ့ ကွာရှင်းဖို့ တွေးလိုက်တာနဲ့ ရင်ထဲမှာ အရမ်းနာကျင်ရတုန်းပါပဲ။ အို ဘုရားသခင်၊ မှန်ကန်တဲ့ ရွေးချယ်မှု ပြုလုပ်နိုင်ဖို့ သမီးကို ယုံကြည်ခြင်းနဲ့ ခွန်အား ပေးသနားတော်မူပါ” ဆိုပြီးတော့။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး အိမ်ထောင်ရေးကို ဘယ်လိုသဘောထားရမလဲဆိုတာ ကျွန်မ သိလာရတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် သင့်အတွက် အိမ်ထောင်ကို စီမံခဲ့ပြီး သင့်အား လက်တွဲဖော်တစ်ယောက်ပေးခဲ့သည်။ သင်သည် အိမ်ထောင်ထဲသို့ ဝင်ရောက်သော်လည်း ဘုရားသခင်ရှေ့၌ သင်၏ ပင်ကိုလက္ခဏာနှင့် အဆင့်အတန်းက မပြောင်းလဲပေ။ သင်သည် သင်ဖြစ်နေဆဲဖြစ်သည်။ သင်သည် မိန်းမတစ်ယောက်ဖြစ်လျှင် ဘုရားရှေ့၌ သင်သည် မိန်းမတစ်ယောက်ဖြစ်နေဆဲ ဖြစ်သည်။ သင်သည် ယောက်ျားတစ်ယောက်ဖြစ်လျှင် သင်သည် ဘုရားရှေ့၌ ယောက်ျားတစ်ယောက် ဖြစ်ဆဲ ဖြစ်သည်။ သို့သော် သင်တို့နှစ်ဦးလုံးတွင် တူညီသည့်အရာတစ်ခုရှိသည်။ ယင်းမှာ သင်သည် ယောက်ျားဖြစ်စေ၊ မိန်းမဖြစ်စေ သင်တို့အားလုံးသည် ဖန်ဆင်းရှင်ရှေ့၌ ဖန်ဆင်းခံများဖြစ်ကြသည်။ အိမ်ထောင်၏ စည်းဘောင်အတွင်းတွင် သင်တို့သည် အချင်းချင်း သည်းခံပြီး ချစ်ကြသည်။ အချင်းချင်း ကူညီထောက်ပံ့ကြသည်။ ဤသည်မှာ သင်တို့၏ တာဝန်များကို ဖြည့်ဆည်းခြင်းဖြစ်သည်။ သို့ရာတွင် ဘုရားသခင်ရှေ့၌ သင်ဖြည့်ဆည်းသင့်သည့် တာဝန်များနှင့် သင်ပြီးမြောက်သင့်သည့် တာဝန်ကို သင်၏ လက်တွဲဖော်အပေါ် သင်ဖြည့်ဆည်းသင့်သည့် တာဝန်များနှင့် အစားထိုး၍မရပေ။ ထို့ကြောင့် သင်၏ လက်တွဲဖော်အပေါ် သင်၏တာဝန်များနှင့် ဘုရားရှေ့တွင် ဖန်ဆင်းခံတစ်ယောက် ထမ်းဆောင်သင့်သည့် တာဝန်ကြား၌ ဆန့်ကျင်ကွဲလွဲမှုရှိလျှင် သင်ရွေးချယ်သင့်သည့်အရာမှာ ဖန်ဆင်းခံတစ်ယောက်၏ တာဝန်ကို ထမ်းဆောင်ရန်နှင့် သင်၏ လက်တွဲဖော်အပေါ် သင်၏ တာဝန်များကို မဖြည့်ဆည်းရန်ဖြစ်သည်။ ဤသည်မှာ သင်ရွေးချယ်သင့်သည့် ဦးတည်ချက်နှင့် ရည်ရွယ်ချက်ဖြစ်သည်။ သင် ပြီးမြောက်သင့်သည့် တာဝန်လည်းဖြစ်သည်မှာ အမှန်ပင် ဖြစ်သည်။ သို့ရာတွင် လူအချို့မှာ အိမ်ထောင်ရေး သာယာပျော်ရွှင်မှုအား လိုက်စားခြင်း၊ သို့မဟုတ် ၎င်းတို့၏ လက်တွဲဖော်အပေါ် ၎င်းတို့၏ တာဝန်များကို ဖြည့်ဆည်းခြင်း၊ ၎င်းတို့၏ လက်တွဲဖော်ကို ဂရုစိုက်ခြင်း၊ ကြည့်ရှုစောင့်ရှောက်ခြင်း၊ ချစ်ခြင်းတို့ကို ဘဝတွင် ၎င်းတို့၏ တာဝန်အဖြစ်သို့ မှားယွင်းစွာ ရောက်စေကြသည်။ ၎င်းတို့သည် ၎င်းတို့၏ လက်တွဲဖော်ကို ၎င်းတို့၏ကောင်းကင်၊ ၎င်းတို့၏ ကံကြမ္မာအဖြစ် မှတ်ယူကြသည်။ ဤသည်မှာ မှားယွင်း၏။...အိမ်ထောင်နှင့်ပတ်သက်လျှင် လူတို့လုပ်နိုင်သမျှမှာ ခင်ပွန်းနှင့် ဇနီးနှစ်ဦးလုံးသည် အချင်းချင်းအပေါ် ၎င်းတို့၏ တာဝန်၊ ဝတ္တရားများကို ဖြည့်ဆည်းပြီး အိမ်ထောင်ကို ဘုရားသခင်ထံမှ လက်ခံကာ လူအတွက် ဘုရားသခင် စီမံထားခဲ့သည့် အိမ်ထောင်၏ အဓိပ္ပာယ်သတ်မှတ်ချက်ကို လိုက်နာရန်ဖြစ်သည်။ ၎င်းတို့ မလုပ်နိုင်သည့်အရာမှာ ထာဝရအတွက်ကို မဆိုထားနှင့် ၎င်းတို့ လက်တွဲဖော်၏ ကံကြမ္မာ၊ ယခင်ဘဝ၊ လက်ရှိဘဝ၊ သို့မဟုတ် နောက်ဘဝတို့ကို ဆုံးဖြတ်ခြင်းဖြစ်သည်။ သင်၏ ခရီးပန်းတိုင်၊ သင်၏ ကံကြမ္မာ၊ သင်လိုက်လျှောက်သည့် လမ်းကြောင်းတို့ကို ဖန်ဆင်းရှင်ကသာ ဆုံးဖြတ်နိုင်သည်။ ထို့ကြောင့် ဖန်ဆင်းခံတစ်ယောက်အနေဖြင့် သင်၏ အခန်းကဏ္ဍသည် ဇနီးဖြစ်စေ၊ ခင်ပွန်းဖြစ်စေ ဤဘဝ၌ သင်လိုက်စားသင့်သည့် ပျော်ရွှင်မှုသည် ဖန်ဆင်းခံတစ်ယောက်၏ တာဝန်ကို သင်ထမ်းဆောင်ခြင်းနှင့် ဖန်ဆင်းခံတစ်ယောက်၏ တာဝန်ကို ပြီးမြောက်ခြင်းမှ လာသည်။ အိမ်ထောင်သက်သက်မှ လာခြင်းမဟုတ်ပေ။ အိမ်ထောင်၏ စည်းဘောင်အတွင်းတွင် ဇနီး၊ သို့မဟုတ် ခင်ပွန်း၏ တာဝန်ကို ဖြည့်ဆည်းခြင်းမှ လာသည်ဆိုလျှင် ပို၍ပင် မဟုတ်ပေ။ သင် လိုက်လျှောက်ရန် ရွေးချယ်သည့်လမ်းကြောင်းနှင့် သင်ခံယူသည့် ဘဝအပေါ် ရှုမြင်သုံးသပ်ချက်တို့ကို အိမ်ထောင်ရေး သာယာပျော်ရွှင်မှုအပေါ်တွင် မတည်ဆောက်သင့်သည်မှာ အမှန်ပင်ဖြစ်သည်။ ယင်းတို့ကို လင်မယားစုံတွဲမှ တစ်ယောက် သို့မဟုတ် အခြားတစ်ယောက်က ပို၍ပင် မဆုံးဖြတ်သင့်ပေ။ ဤသည်မှာ သင်နားလည်သင့်သည့် အရာတစ်ခုဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) “အိမ်ထောင်နှင့်ပတ်သက်လျှင် ယင်းသည် သမ္မာတရားအား သင်လိုက်စားခြင်းကို မထိခိုက်သရွေ့၊ သို့မဟုတ် ကွဲပြားဆန့်ကျင်ခြင်း မရှိသရွေ့ သင်ဖြည့်ဆည်းသင့်သည့် ဝတ္တရားများ၊ သင်အောင်မြင်သင့်သည့် တာဝန်၊ အိမ်ထောင်၏ စည်းဘောင်အတွင်း၌ သင်ပါဝင်သင့်သည့် အခန်းကဏ္ဍတို့သည် ပြောင်းလဲမည်မဟုတ်ပေ။ ထို့ကြောင့် အိမ်ထောင်ပျော်ရွှင်မှုကို လိုက်စားခြင်းအား လက်လွှတ်ရန် သင့်ကို တောင်းဆိုခြင်းသည် သင့်အနေဖြင့် အိမ်ထောင်ရေးကို စွန့်ပစ်ရန် သို့မဟုတ် ကွာရှင်းရန် တောင်းဆိုခြင်းဟု ဆိုလိုခြင်းမဟုတ်ဘဲ သင့်အနေဖြင့် အိမ်ထောင်ရေးကို မှန်ကန်စွာ သဘောထားရန်၊ ထို့နောက် ဤအခြေခံအုတ်မြစ်အပေါ်တွင် ဖန်ဆင်းခံတစ်ဦးအနေဖြင့် သင်၏ အထူးတာဝန်ကို ပြီးမြောက်အောင်မြင်စေရန်နှင့် သင် ထမ်းဆောင်သင့်သော တာဝန်ကို ကောင်းမွန်စွာ ဖြည့်ဆည်းရန် တောင်းဆိုခြင်းသာ ဖြစ်သည်။ သင်၏ အိမ်ထောင်ပျော်ရွှင်မှုကို လိုက်စားခြင်းသည် ဖန်ဆင်းခံတစ်ဦး၏ တာဝန်ကို ထမ်းဆောင်ခြင်းကို ထိခိုက်စေလျှင် သို့မဟုတ် အတားအဆီးဖြစ်စေလျှင်၊ သို့တည်းမဟုတ် သင် ထမ်းဆောင်သင့်သော ဤတာဝန်ကို စွန့်လွှတ်သည်အထိပင် ဖြစ်စေလျှင် သင်သည် အလွန်အမင်း ပုန်ကန်သောသူတစ်ဦး ဖြစ်သည်။ ဤကိစ္စရပ်နှင့်ပတ်သက်၍ သမ္မာတရားကို သင် ရှာဖွေလျှင် လူတို့အနေဖြင့် အဘယ်အရာကို ခိုင်မြဲစွာ စွဲကိုင်ထားသင့်ပြီး အဘယ်အရာကို စွန့်ပစ်သင့်သည်ကို ရှင်းလင်းစွာ မြင်နိုင်သင့်သည်။ သင် စွန့်ပစ်သင့်သည့်အရာမှာ သင်၏ အိမ်ထောင်ပျော်ရွှင်မှုကို လိုက်စားခြင်းမျှသာ မဟုတ်ပေ။ သင်သည် သင်၏ အိမ်ထောင်ရေးတစ်ခုလုံးကို စွန့်လွှတ်သင့်သည်။ ဤနည်းအားဖြင့် သင်သည် သမ္မာတရား စည်းမျဉ်းများနှင့် လုံးဝကိုက်ညီမှုကို ရရှိလိမ့်မည်။...သင်သည် သမ္မာတရားကို လိုက်စားသောသူတစ်ဦး ဖြစ်လိုလျှင် သင် အစဉ်းစားသင့်ဆုံးသော အရာမှာ ဘုရားသခင်က သင့်အား လက်လွှတ်ရန် တောင်းဆိုသည့်အရာကို မည်သို့ လက်လွှတ်ရမည်ကိုလည်းကောင်း၊ ဘုရားသခင်က သင့်အား ပြီးမြောက်အောင်မြင်စေရန် တောင်းဆိုသည့်အရာကို မည်သို့ ပြီးမြောက်အောင်မြင်စေရမည်ကိုလည်းကောင်း ဟူသည်ပင် ဖြစ်သည်။ အနာဂတ်တွင် အိမ်ထောင်မရှိဘဲနှင့် သင်၏နံဘေးတွင် အဖော်မရှိလျှင်ပင် သင်သည် အသက်ကြီးသည်အထိ အသက်ရှင်နိုင်သေးသည့်အပြင် ကောင်းမွန်စွာ အသက်ရှင်နေထိုင်နိုင်သေးသည်။ သို့ရာတွင် သင်၏ တာဝန်ကို ထမ်းဆောင်ရန် ဤအခွင့်အရေးကို သင် စွန့်ပစ်လိုက်ပါက ယင်းသည် သင် ထမ်းဆောင်သင့်သော တာဝန်နှင့် ဘုရားသခင်က သင့်အား အပ်နှံထားသော အထူးတာတန်ကို သင် စွန့်လွှတ်ခြင်းနှင့် ညီမျှသည်။ ထိုအခါတွင် ဘုရားသခင်၏အမြင်၌ သင်သည် သမ္မာတရားကို လိုက်စားသောသူတစ်ဦး၊ ဘုရားသခင်ကို အမှန်တကယ် အလိုရှိသောသူတစ်ဦး၊ သို့မဟုတ် ကယ်တင်ခြင်းကို လိုက်စားနေသောသူတစ်ဦး ဖြစ်လိမ့်မည်မဟုတ်ပေ။ သင်သည် ကယ်တင်ခြင်းကို ရရှိရန် သင်၏ အခွင့်အလမ်းနှင့် အခွင့်အရေးကို တက်ကြွစွာ စွန့်ပစ်ပြီး သင်၏ အထူးတာဝန်ကို စွန့်လွှတ်ကာ ထိုအစား သင်သည် အိမ်ထောင်ရေးကို ရွေးချယ်လျှင်၊ သင်၏ အိမ်ထောင်ဖက်နှင့်အတူ အသက်ရှင်နေထိုင်ရန် ရွေးချယ်လျှင်၊ ၎င်းကို အဖော်ပြုရန်နှင့် စိတ်ကျေနပ်စေရန် ရွေးချယ်လျှင်၊ သင်၏ အိမ်ထောင်ရေး ပြည့်စုံခိုင်မြဲမှုကို ထိန်းသိမ်းရန် ရွေးချယ်လျှင် အဆုံးတွင် သင်သည် တစ်စုံတစ်ခုကို ရရှိသည့်အခါ တစ်စုံတစ်ခုကို ဧကန်မုချ ဆုံးရှုံးလိမ့်မည်။ မည်သည့်အရာအား ဆုံးရှုံးရမည်ကို သင် နားလည်သည်မဟုတ်လော။ အိမ်ထောင်သည် သင်၏ အရာရာမဟုတ်သကဲ့သို့ အိမ်ထောင်ပျော်ရွှင်မှုသည်လည်း ထိုသို့မဟုတ်ပေ။ ယင်းသည် သင်၏ ကံကြမ္မာကို ဆုံးဖြတ်မပေးနိုင်ပေ။ သင်၏ အနာဂတ်ကို ဆုံးဖြတ်မပေးနိုင်ပေ။ သင်၏ ခရီးပန်းတိုင်ကို ပို၍ပင် ဆုံးဖြတ်မပေးနိုင်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၀)) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မရဲ့ နှလုံးသားက အရမ်းကို တောက်ပပြီး ရှင်းလင်းသွားတယ်။ လူတွေအတွက် ဘုရားသခင်က အမိန့်နဲ့ပြဋ္ဌာန်းထားတဲ့ အိမ်ထောင်ရေးရဲ့ အဓိပ္ပာယ်က အချင်းချင်း အဖော်ပြုပြီး စောင့်ရှောက်ခွင့်ပေးဖို့ပဲ ဖြစ်တယ်။ ဒါပေမဲ့ အိမ်ထောင်ရေး တာဝန်တွေက ဖန်ဆင်းခံတစ်ဦးရဲ့ အထူးတာဝန်ကို အစားထိုးလို့ မရဘူး။ တာဝန်ကျလာတဲ့အခါ ဖန်ဆင်းခံတစ်ဦးရဲ့ တာဝန်ကို ကောင်းကောင်းမွန်မွန် ထမ်းဆောင်ဖို့ ကျွန်မ ဦးစားပေးသင့်တယ်။ ပျော်ရွှင်တဲ့ အိမ်ထောင်ရေးကို လိုက်စားဖို့အတွက် တာဝန်ကို စွန့်လွှတ်မယ်ဆိုရင် သမ္မာတရား ရရှိဖို့နဲ့ ဘုရားသခင်ရဲ့ ကယ်တင်ခြင်းကို ခံရဖို့ အခွင့်အရေး ဆုံးရှုံးသွားမှာပဲ။ နောက်ဆုံးမှာ ကပ်ဘေးကြီးတွေထဲ ကျရောက်ပြီး ဖျက်ဆီးခံရမယ်။ အရင်တုန်းက ပျော်ရွှင်တဲ့ အိမ်ထောင်ရေးကို လိုက်စားဖို့ပဲ ကျွန်မ တွေးခဲ့တယ်။ ခင်ပွန်းသည်နဲ့ ဆက်ဆံရေးကို ထိန်းသိမ်းဖို့အတွက် အချိန်တွေ၊ အားထုတ်မှုတွေ အများကြီး ပေးဆပ်ခဲ့တယ်။ လက်တစ်ဖက်က အိမ်ထောင်ရေးသုခကို ဆုပ်ကိုင်ထားပြီး၊ နောက်လက်တစ်ဖက်က သမ္မာတရားကို ဆုပ်ကိုင်ချင်ခဲ့တယ်။ ကျွန်မက နှစ်ခုစလုံးကို ကိုင်တွယ်ဖို့ ကြိုးစားခဲ့ပေမဲ့ စိတ်ထဲမှာ လုံးဝ ပင်ပန်းနွမ်းနယ်နေပြီး ပြောပလောက်တဲ့ ပျော်ရွှင်မှုဆိုတာ ဘာတစ်ခုမှ မရှိခဲ့ပါဘူး။ အခုဆိုရင် ကျွန်မ ဘုရားသခင်ကို ယုံကြည်လာတာ နှစ်ပေါင်းများစွာ ကြာခဲ့ပြီဖြစ်ပေမဲ့ သမ္မာတရားကို နားမလည်သေးဘူး။ အချိန်တွေ အများကြီး ဖြုန်းတီးခဲ့မိတယ်။ ကျွန်မ သိပ်ကို မိုက်မဲခဲ့တာပဲ။ ဘုရားသခင်ကို ယုံကြည်တာက လုံးဝ သဘာဝကျပြီး ကျိုးကြောင်းခိုင်လုံတယ်ဆိုတာကိုလည်း ကျွန်မ သဘောပေါက်သွားခဲ့တယ်။ ခင်ပွန်းသည်က ဘုရားသခင်ကို မယုံကြည်ရုံတင်မကဘူး၊ ကျွန်မ ယုံကြည်တာကို တားဆီးဖို့လည်း ကြိုးစားခဲ့တယ်။ ဘုရားသခင်ကို ယုံကြည်တာနဲ့ပတ်သက်တာ တစ်ခုခု ကျွန်မ ပြောလိုက်တာနဲ့ သူက စိတ်ဆိုးပြီး ကျွန်မကို ဆဲဆိုတယ်၊ ရိုက်နှက်တယ်၊ ကျိန်ဆဲတယ်။ ဘုရားသခင်အပေါ် ကျွန်မ ယုံကြည်တာကို စွန့်လွှတ်အောင် ဖိအားပေးဖို့ ကွာရှင်းမယ်ဆိုပြီး ခဏခဏ ခြိမ်းခြောက်တယ်။ သူ့ရဲ့ အနှစ်သာရက သမ္မာတရားကို မုန်းတီးပြီး ဘုရားသခင်ကို မုန်းတီးတဲ့ မကောင်းဆိုးဝါးဖြစ်တယ်ဆိုတာ ရှင်းနေတာပဲ။ ဘုရားသခင်က ဒီလိုပြောတဲ့အတိုင်းပါပဲ။ “ယုံကြည်သူများနှင့် ဘာသာတရားမရှိသောသူများသည် ပင်ကိုအားဖြင့် သဟဇာတ မဖြစ်ကြပေ။ ယင်းထက် ၎င်းတို့သည် တစ်ဦးနှင့် တစ်ဦး ဆန့်ကျင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ကျွန်မတို့က သဟဇာတမဖြစ်တဲ့ လူနှစ်မျိုးသာဖြစ်ပြီး လုံးဝ ကွဲပြားခြားနားတဲ့ လမ်းကြောင်းနှစ်ခုပေါ် လျှောက်လှမ်းနေကြတာ။ ကျွန်မတို့နှစ်ယောက် လက်တွဲပြီး အတူတူ အိုမင်းသွားကြဖို့ဆိုတာ ဘယ်လိုမှ မဖြစ်နိုင်ဘူး။ ဒါပေမဲ့ ကျွန်မကတော့ မိုက်မိုက်မဲမဲနဲ့ ဒီအိမ်ထောင်ရေးကို စေ့စေ့စပ်စပ် ထိန်းသိမ်းနေတုန်းပဲ။ ဒါဟာ မကောင်းဆိုးဝါးနောက်ကို မျက်စိစုံမှိတ်ပြီး လိုက်နေတာ မဟုတ်ဘူးလား။ ကျွန်မ သိပ်ကို နားဝေတိမ်တောင်ဖြစ်ပြီး မိုက်မဲလွန်းပါတယ်။ ခင်ပွန်းသည်နဲ့ ဆက်ဆံရေးကို ထိန်းသိမ်းနေတာက ကျွန်မကို ဘုရားသခင်ကို ရှောင်ကြဉ်စေမယ်၊ ဘုရားသခင်ကို သစ္စာဖောက်စေမယ်၊ ပြီးတော့ ကိုယ့်ရဲ့ ကယ်တင်ခြင်းခံရမယ့် အခွင့်အရေးကို ဖြတ်တောက်လိုက်သလို ဖြစ်စေလိမ့်မယ်။ ချစ်ခြင်းမေတ္တာနဲ့ဆိုင်တဲ့ မှားယွင်းတဲ့ အမြင်နဲ့ အသက်ရှင်ပြီး ပျော်ရွှင်တဲ့ အိမ်ထောင်ရေးကို လိုက်စားတာက ကျွန်မရဲ့ ဘဝပေးတာဝန်လို့ မှတ်ယူခဲ့တယ်။ ခင်ပွန်းသည်ရဲ့ အနှစ်သာရကို ပိုင်းခြားစိတ်ဖြာဖို့ ကျွန်မ ဝန်လေးနေခဲ့တယ်။ အမှန်တရားတွေ ဖွင့်ပြတာမျိုး မရှိရင်၊ ဘုရားနှုတ်ကပတ်တော်ရဲ့ ဉာဏ်အလင်းပေးမှုနဲ့ လမ်းပြမှု မရှိရင် ဒါကို ကျွန်မ အခုထိ မြင်နိုင်မှာ မဟုတ်သေးဘူး။ ကျွန်မ တကယ်ကို မျက်စိကန်းပြီး မသိနားမလည်ခဲ့တာပါ။ ဒီလို မှားယွင်းတဲ့ အတွေးအခေါ်တွေ၊ အမြင်တွေနဲ့ ကျွန်မ ဆက်ပြီး အသက်မရှင်နိုင်တော့ဘူး။ ခင်ပွန်းသည်က ကျွန်မကို ကွာရှင်းချင်ရင်တောင်မှ ဖန်ဆင်းခံတစ်ဦးရဲ့ တာဝန်ကို ကျွန်မ ထမ်းဆောင်ရဦးမှာပဲ။ ဒါမှသာ ကျွန်မရဲ့ အထူးတာဝန် အစစ်အမှန် ဖြစ်တယ်။

ဝတ်ပြုနေတဲ့အချိန်မှာ ဘုရားနှုတ်ကပတ်တော် ဓမ္မသီချင်းတစ်ပုဒ်ကို ကျွန်မ ကြားလိုက်ရတယ်။

သင့်နှလုံးသားထဲသို့ ဘုရားကို ဝင်ခွင့်ပေးလော့ကျူး

၁  သင်သည် သင်၏ စိတ်နှလုံးကို သူ့အား ဖွင့်ဟပေးမှသာ ဘုရားသခင်သည် သင့်စိတ်နှလုံးထဲသို့ ဝင်လာနိုင်ပေသည်။ သူသည် သင့်စိတ်နှလုံးထဲကို ဝင်ရောက်လာမှသာ၊ ဘုရားသခင်၏ အရာအားလုံးနှင့်ဖြစ်ခြင်းကို သင်မြင်နိုင်ပြီး သင့်အတွက် သူ၏ရည်ရွယ်ချက်များကို သင်မြင်နိုင်သည်။ ထိုအချိန်တွင် ဘုရားသခင်နှင့်ပတ်သက်သော အရာတိုင်းသည် အလွန် တန်ဖိုးရှိသည်၊ သူ၏ အရာအားလုံးနှင့်ဖြစ်ခြင်းသည် အလွန် တန်ဖိုးထားထိုက်သည်ကို သင်တွေ့ရှိလာလိမ့်မည်။ ယင်းနှင့် နှိုင်းယှဉ်ပါက သင်၏ အနီးအနားရှိ လူများ၊ ဖြစ်ရပ်များနှင့် အမှုအရာများအပြင် သင်၏ ချစ်ခင်ရသောသူများ၊ သင်၏ အဖော်နှင့် သင် နှစ်သက်သော အရာများပင်လျှင် ထုတ်ဖော်ပြောရန် မထိုက်တန်ပေ။ ထိုအရာများသည် အလွန်သေးငယ်ပြီး အလွန်နိမ့်ကျသည်။ မည်သည့်ရုပ်ဝတ္ထုပစ္စည်းများမျှ သင့်ကို တစ်ဖန် ဆွဲဆောင်နိုင်မည် မဟုတ်၊ သို့မဟုတ် မည်သည့်ရုပ်ဝတ္ထုပစ္စည်းကမျှ ယင်းအတွက် အဖိုးအခကို ပေးဆပ်စေရန် သင့်ကို တစ်ဖန် ဖြားယောင်းနိုင်မည် မဟုတ်ဟု သင်ခံစားရလိမ့်မည်။ ဘုရားသခင်၏ နှိမ့်ချခြင်းတွင် သူ၏ကြီးမြတ်မှုနှင့် သူ၏ သာလွန်မှုကို သင်မြင်ရလိမ့်မည်။

၂  ထို့အပြင် ယခင်က အတော်အတန် သေးငယ်သည်ဟု သင်ယုံကြည်ခဲ့သည့် ဘုရားသခင်၏ လုပ်ဆောင်ချက်အချို့တွင် သူ၏အဆုံးမရှိသော ဉာဏ်ပညာနှင့် သူ၏သည်းခံခြင်းကို သင် မြင်ရလိမ့်မည်ဖြစ်ပြီး၊ သူ၏ စိတ်ရှည်မှု၊ သူ၏ သည်းခံမှုနှင့် သင့်အပေါ် သူ၏နားလည်မှုတို့ကို သင်မြင်ရလိမ့်မည်။ ဤအရာက သင့်အထဲတွင် သူ့အတွက် ကြည်ညိုမှုတစ်ခု ဖြစ်ပေါ်စေလိမ့်မည်။ ထိုနေ့တွင် လူသားမျိုးနွယ်သည် အင်မတန် ညစ်ညမ်းနေသော ကမ္ဘာလောကတစ်ခု၌ အသက်ရှင်နေသည်၊ သင့် နံဘေးရှိလူများနှင့် သင့်ဘဝ၌ ဖြစ်ပျက်သောအရာများ၊ ပြီးလျှင် သင်ချစ်သောသူများ၊ သင့်အတွက် ၎င်းတို့၏ချစ်ခြင်းမေတ္တာနှင့် ၎င်းတို့၏ ကွယ်ကာမှုဟု ခေါ်သောအရာများ၊ သို့မဟုတ် သင့်အတွက် ၎င်းတို့၏ ပူပန်မှုများပင်လျှင် ဖော်ပြရန် မထိုက်။ ဘုရားသခင်သာ သင်ချစ်ခင်မြတ်နိုးရသောသူဖြစ်ပြီး သင် တန်ဖိုးအထားဆုံးက ဘုရားသခင်သာဖြစ်သည်ကို သင် ခံစားရပါလိမ့်မည်။ ဘုရားသခင်၏ ချစ်ခြင်းသည် အလွန်ကြီးမြတ်ပြီး၊ သူ၏ အနှစ်သာရသည် အလွန်သန့်ရှင်းသည်။ ဘုရားသခင်၌ လှည့်စားခြင်း မရှိ၊ ဆိုးယုတ်ခြင်း မရှိ၊ မနာလိုခြင်း မရှိသကဲ့သို့၊ ခိုက်ရန်ဖြစ်ခြင်း မရှိဘဲ၊ ဖြောင့်မတ်ခြင်းနှင့် စစ်မှန်ခြင်းသာရှိပြီး ဘုရားသခင်၏ အရာအားလုံးနှင့်ဖြစ်ခြင်းဖြစ်သော အရာရာတိုင်းကို လူသားတို့ တောင့်တသင့်ပေသည်။ လူသားတို့သည် ယင်းအတွက် ကြိုးပမ်းသင့်ပြီး ဆန္ဒပြင်းပြသင့်ပေသည်။

—နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၃)

ဒီဓမ္မသီချင်းကို ကြားရတော့ ကျွန်မ အရမ်း စိတ်လှုပ်ရှားမိတယ်။ လူတွေကြားက ချစ်ခြင်းမေတ္တာဆိုတာ အပြန်အလှန် အပေးအယူဆိုတဲ့ အခြေခံအုတ်မြစ်ပေါ်မှာ တည်ဆောက်ထားတာ။ ကျွန်မက ခင်ပွန်းသည်ကို အဖော်ပြုပေးပြီး သူ့ကိုရော၊ ကလေးတွေကိုပါ ပြုစုစောင့်ရှောက်ပေးတဲ့အချိန်တုန်းကတော့ သူက ကျွန်မကို ကောင်းကောင်း ဆက်ဆံတယ်။ ကျွန်မ သူ့ကို အချိန်ပြည့် မပြုစုနိုင်တော့တဲ့အခါ၊ ကျွန်မဆီကနေ အကျိုးအမြတ် မရတော့တဲ့အတွက် သူက စိတ်ဆိုးပြီး ကွာရှင်းချင်လာတယ်။ အဲဒီနှစ်တွေတုန်းက အိမ်ထောင်ရေးသုခကို ထိန်းသိမ်းဖို့အတွက်နဲ့ ကျွန်မ တာဝန်ကို ဘေးဖယ်ထားပြီး ဘုရားသခင်ကို သစ္စာဖောက်ခဲ့ဖူးတယ်။ ဒါပေမဲ့ ဘုရားသခင်က ကျွန်မ ပြုမူခဲ့တဲ့အတိုင်း ကျွန်မကို ပြန်မဆက်ဆံပါဘူး။ ဘုရားသခင်က ကျွန်မကို ကရုဏာနဲ့ ကျေးဇူးတော် ပြသဆဲဖြစ်ပြီး စာတန်ရဲ့ အကြံအစည်တွေကို မြင်နိုင်အောင် နှုတ်ကပတ်တော်နဲ့ ဉာဏ်အလင်းပေးခဲ့တယ်။ စာတန်က ထိခိုက်တာကို ကျွန်မ ထပ်မခံရအောင်လို့ မှားယွင်းတဲ့ အိမ်ထောင်ရေးအမြင်တွေထဲကနေ ဘုရားသခင်က ဆွဲထုတ်ပေးခဲ့တယ်။ ဘုရားသခင်တစ်ပါးတည်းသာ လူတွေကို အချစ်ဆုံးဖြစ်ပြီး ဘုရားသခင်ရဲ့ ချစ်ခြင်းမေတ္တာကသာ စစ်မှန်ပြီး သန့်ရှင်းတယ်ဆိုတာ ကျွန်မ သဘောပေါက်သွားတယ်။

နောက်ပိုင်းမှာ ခင်ပွန်းသည်ကို ကွာရှင်းပေးဖို့ ကျွန်မ သဘောတူလိုက်တဲ့အခါကျတော့ သူက မကွာချင်တော့ဘူး။ ကျွန်မသာ အိမ်ပြန်လာမယ်ဆိုရင် အရင်တုန်းကလိုပဲ ကောင်းကောင်း ဆက်ဆံပါ့မယ်၊ ဘုရားသခင်ကို ယုံကြည်တာကိုလည်း နောက်ထပ် မတားတော့ပါဘူးလို့တောင် သူ ပြောလာတယ်။ ဘုရားသခင်ကို ကျွန်မ ယုံကြည်တာကို စွန့်လွှတ်အောင် ဖိအားပေးဖို့အတွက် သူက ခြိမ်းခြောက်တာ၊ အကြမ်းဖက်တာ၊ ကျိန်ဆဲတာတွေ အသုံးပြုခဲ့တာကို ကျွန်မ ပြန်စဉ်းစားမိတယ်။ အဲဒီနည်းလမ်းတွေ အလုပ်မဖြစ်ဘူးဆိုတာ မြင်တော့ ချိုသာတဲ့ စကားလုံးတွေသုံးပြီး ကျွန်မကို လှည့်စားဖို့ ကြိုးစားပြန်တယ်။ သူ့ရဲ့ လှည့်ကွက်တွေ ဘယ်လိုပဲ ပြောင်းပြောင်း သူ့ရဲ့ အနှစ်သာရကတော့ နတ်ဆိုးရဲ့ အနှစ်သာရပါပဲ။ ဘုရားသခင်ရဲ့ ရန်သူဖြစ်တဲ့ သူ့အနှစ်သာရက ဘယ်တော့မှ ပြောင်းလဲမှာ မဟုတ်ဘူး။ သူ ကျွန်မကို ဘုရားမယုံအောင် တားဆီးဖို့ ကြိုးစားလာတာ ဆယ်စုနှစ်တစ်ခုတောင် ရှိပြီ။ တကယ်လို့ သူက ပြောင်းလဲနိုင်စွမ်းရှိတယ်ဆိုရင် ပြောင်းလဲတာ ကြာလှပြီပေါ့။ သူ့စကားကို ကျွန်မ ထပ်ယုံရင် အလိမ်ခံရပြီး အလှည့်စားခံလိုက်ရတာပဲရှိမယ်။ ပြီးတော့ ဘုရားသခင်ရဲ့ ကယ်တင်ခြင်း ခံရမယ့် အခွင့်အရေး ဆုံးရှုံးသွားလိမ့်မယ်။ ဒါကြောင့် သူပြောတာတွေကို ကျွန်မ လစ်လျူရှုလိုက်တယ်။ “ငါတို့ မကွာရှင်းဖြစ်ရင်တောင်မှ ငါ့ရဲ့တာဝန် ထမ်းဆောင်တာကို ဟန့်တားခွင့် သူ့ကို မပေးနိုင်ဘူး” လို့ တွေးလိုက်တယ်။ အဲဒီနောက်ပိုင်းမှာ ကျွန်မ အသင်းတော်မှာ ကျွန်မတာဝန်တွေကိုပဲ အမြဲထမ်းဆောင်ခဲ့ပြီး စိတ်နှလုံးလည်း အေးချမ်းလာတယ်။ အိမ်ထောင်ရေးနဲ့ မိသားစုကို ဘယ်လိုထိန်းသိမ်းရမလဲဆိုတာ တွေးနေတာတွေ ရပ်လိုက်တော့ ခင်ပွန်းသည်ရဲ့ ချုပ်ချယ်မှုနဲ့ အိမ်ထောင်ရေးရဲ့ ချည်နှောင်မှုတွေကနေ နောက်ဆုံးမှာ ကျွန်မ ရုန်းထွက်နိုင်ခဲ့တယ်။ အခုဆိုရင် ကျွန်မ လွတ်လွတ်လပ်လပ် ဘုရားသခင်ကို ယုံကြည်ပြီး တာဝန်ထမ်းဆောင်နိုင်ပြီ။ သူ့ရဲ့ ကယ်တင်ခြင်းအတွက် ဘုရားသခင်ကို ကျေးဇူးတင်ပါတယ်။


၉၆။ ငွေကြေး၊ ကျော်ကြားမှုနှင့် အကျိုးအမြတ်ဆိုသည့် ဝဲဂယက်ထဲကနေ လွတ်မြောက်ခြင်း

တရုတ်ပြည်က ရှောင်လီ

ကျွန်တော်က သာမန်အလုပ်သမားအတန်းအစားမိသားစုမှာ မွေးဖွားခဲ့တာပါ။ ကျွန်တော့်မိဘတွေက ဟန်ဆောင်မှုကင်းပြီး ထူးခြားတဲ့ အရည်အချင်းတွေမရှိတဲ့ တာဝန်သိတတ်တဲ့သူတွေဖြစ်ပြီး ဆွေမျိုးတွေ၊ သူငယ်ချင်းတွေက သူတို့ကို အထင်သေးကြတယ်။ ကျွန်တော် ကိုယ့်ဘာသာ တွေးမိတယ်၊ “ငါက ငါ့မိဘတွေလို တစ်သက်လုံး ဘာမှအရာမရောက်ဘဲ အထင်သေးခံရတဲ့အဖြစ်မျိုး အဖြစ်မခံနိုင်ဘူး။ ကြီးပွားအောင် ငါ ကြိုးစားရမယ်၊ အသက်မွေးဝမ်းကျောင်းတစ်ခုကို တည်ဆောက်ဖို့ ကြိုးစားမယ်။ လူတွေကြားမှာ ငါက လူတွေရဲ့ အာရုံစိုက်မှုကို ခံရသူ ဖြစ်ချင်တယ်၊ ငါ့အကြောင်းပြောရင် လူတိုင်းက ချီးမွမ်းကြတာမျိုး ဖြစ်စေရမယ်” ပေါ့။

၂၀၁၇ ခုနှစ်မှာ ကျွန်တော် ကောလိပ်ကနေဘွဲ့ရပြီး အိမ်ခြံမြေကုမ္ပဏီတစ်ခုမှာ အတိုင်ပင်ခံအဖြစ် ဝင်လုပ်ခဲ့တယ်။ အဲဒီတုန်းက အိမ်ခြံမြေဈေးကွက်က အရမ်းကောင်းနေတာလေ။ အလုပ်သင်ကာလ ပထမဆုံးလမှာတင် ကျွန်တော် အိမ်သုံးလုံးကို အလွယ်တကူ ရောင်းနိုင်ခဲ့တယ်။ အိမ်တစ်လုံးရောင်းရတဲ့ ဘောနပ်စ်နဲ့ ကော်မရှင်ခက ကျွန်တော့်အတန်းဖော်တွေရဲ့ တစ်လစာနဲ့ ညီမျှတယ်။ ဒါနဲ့ ကျွန်တော် တွေးမိတာပေါ့၊ “ငါက ဘွဲ့ရတာနဲ့ ဝင်ငွေကောင်းတဲ့အလုပ်ကို တန်းရတာပဲ။ ငါ့အတန်းဖော်တွေအားလုံးထဲမှာ ငါက အဆင်အပြေဆုံးပဲ။ နောက်နှစ်နှစ်နေလို့ ငါပိုက်ဆံပိုရှာနိုင်တဲ့အခါကျရင် ငါ့အတန်းဖော်တွေနဲ့ သူငယ်ချင်းတွေ ငါ့ကို အားကျကြမှာပဲ” ပေါ့။ ၂၀၁၈ ခုနှစ်၊ မတ်လမှာ အိမ်ဈေးတွေ ထပ်တက်လာပြီး လူတွေက အိမ်ဝယ်ဖို့ ချက်ချင်းကို စိတ်အားထက်သန်လာကြတယ်။ ကျွန်တော့်လုပ်ဖော်ကိုင်ဖက်တွေနဲ့ ဒီလောကထဲက ရင်းနှီးမြှုပ်နှံသူ အတော်များများက အိမ်တွေ ဝယ်နေကြတာ။ သူတို့က ဈေးတွေမတက်ခင် အိမ်ခြံမြေမှာ ရင်းနှီးမြှုပ်နှံဖို့ ခရက်ဒစ်ကတ်တွေကို သုံးဖို့ စီစဉ်ကြတယ်၊ အိမ်ဈေးတွေ ထိုးတက်သွားဖို့ နှစ်နည်းနည်းလောက် စောင့်ပြီးရင် သူတို့ဝယ်ထားတဲ့ဈေးရဲ့ နှစ်ဆနဲ့ ပြန်ရောင်းကြမှာလေ။ ဒါကိုမြင်တော့ ကျွန်တော် အရမ်းအားကျမိတယ်။ အိမ်ခြံမြေဈေးကွက် ဒီလိုတက်နေတာကို ကျွန်တော် မမီလိုက်မှာ၊ ပြီးတော့ အိမ်ဈေးတွေ ဆက်တက်နေရင် ကျွန်တော် ဝယ်နိုင်မယ့်အခွင့်အရေးက ပိုပိုပြီး နည်းသွားမှာကို စိုးရိမ်ခဲ့တယ်။ ဒီလိုရှားပါးတဲ့ အခွင့်အရေးကောင်းကို လက်လွတ်လိုက်ရင် သူများတွေထက် သာလွန်အောင်လုပ်မယ့် ကျွန်တော့်ပန်းတိုင်ကို ဘယ်တော့မှ ရောက်နိုင်မလဲဆိုတာ မသိနိုင်တော့မှာကို ကျွန်တော် ကြောက်ခဲ့တယ်။ ပြီးတော့ ကျွန်တော် အိမ်ဝယ်လိုက်မှန်း ဆွေမျိုးတွေနဲ့ သူငယ်ချင်းတွေ သိသွားရင် သူတို့က ကျွန်တော့်အပေါ် အမြင်တွေပြောင်းပြီး အရမ်းကိုလုပ်နိုင်လို့ ချီးမွမ်းကြမှာ သေချာတယ်။ ဒါနဲ့ ကျွန်တော် ချေးငွေယူပြီး အိမ်ဝယ်ဖို့ ဆုံးဖြတ်လိုက်တယ်။ အဲဒီအချိန်တုန်းက အမေက အနန္တတန်ခိုးရှင် ဘုရားသခင်ကို ယုံကြည်နေပြီလေ။ ကျွန်တော် အိမ်ဝယ်ဖို့ စီစဉ်နေတာကို သူကြားတော့ ကျွန်တော့်ကို အကြံပေးတယ်။ “နောက်ဆုံးသော ကာလမှာ လူသားမျိုးနွယ်ကို ကယ်တင်တဲ့ ဘုရားသခင်ရဲ့ အမှုတော်က ပြီးဆုံးတော့မယ်၊ ပြီးတော့ ဘေးအန္တရာယ်တွေက ပိုပိုကြီးလာတော့မှာ။ ဘေးအန္တရာယ်တွေ ကျရောက်လာတဲ့အခါ ဒီရုပ်ဝတ္ထုပစ္စည်းတွေကို သား ယူသွားနိုင်မှာမို့လို့လား။ ဘုရားသခင်ကို ယုံကြည်ဖို့၊ နှုတ်ကပတ်တော်တွေကို ပိုဖတ်ဖို့နဲ့ အသက်ကို လိုက်စားဖို့က ပိုအရေးကြီးတယ်။ ပြီးတော့ အမေတို့ မိသားစုမှာ ပိုက်ဆံ အဲလောက်အများကြီး ရှိတာမဟုတ်ဘူး၊ အိမ်ဝယ်ဖို့ ပိုက်ဆံက ဘယ်ကရမှာလဲ” တဲ့။ ဒါပေမဲ့ အဲဒီအချိန်တုန်းက အမေပြောတာ ဘာတစ်ခုမှ ကျွန်တော် နားမထောင်ခဲ့ဘူး၊ အမေက အမြော်အမြင်မရှိဘူးလို့ပဲ ကျွန်တော် ထင်ခဲ့တာ။ ဘေးအန္တရာယ်တွေ ဘယ်တော့ကျရောက်မယ်ဆိုတာ မသိနိုင်ဘူး၊ ပြီးတော့ ကျွန်တော်က ငယ်သေးတဲ့အတွက် အခုလက်ရှိ အရေးကြီးဆုံးအရာက ပိုက်ဆံရှာဖို့နဲ့ ထင်ပေါ်ကျော်ကြားဖို့ နည်းလမ်းရှာဖို့ပဲလို့ ထင်ခဲ့တယ်။ အဲဒါနဲ့ အိမ်ဝယ်ဖို့ ကျွန်တော် ချေးငွေယူလိုက်တယ်။ နောက်ပိုင်းကျတော့ လုပ်ဖော်ကိုင်ဖက်တွေ အထင်သေးတာ မခံရအောင်၊ ဖောက်သည်တွေရှေ့မှာ ကိုယ့်အဆင့်အတန်းကို ကြွားလို့ရအောင် ကားဝယ်ဖို့ နောက်ထပ် ချေးငွေတစ်ခု ထပ်ယူလိုက်တယ်။ ဒီခေတ်ကြီးမှာ ကားရှိ၊ အိမ်ရှိမှသာ အောင်မြင်တဲ့ဘဝရဲ့ စံနှုန်းဖြစ်ပြီး၊ အဲဒါရှိမှပဲ ဘယ်သွားသွား လူတွေရဲ့ လေးစားတာကို ခံရနိုင်မယ်လို့ ကျွန်တော် ထင်ခဲ့တာကိုး။ နောက်ပိုင်းမှာ ဆွေမျိုးတွေနဲ့ သူငယ်ချင်းတွေက ကျွန်တော့်ကို ချီးမွမ်းကြတယ်၊ “မင်း အဆင်ပြေနေတာပဲ၊ မင်း ချမ်းသာလာရင် ငါတို့ကို မမေ့နဲ့ဦးနော်” တဲ့။ ဒါကို ကြားတော့ ကျွန်တော် ကျေနပ်သွားပြီး ကျွန်တော့်ရဲ့ မာန်မာနက အကြီးအကျယ် ကျေနပ်အားရသွားတာပေါ့။ ပိုက်ဆံအများကြီးရှာနိုင်ပြီး ကြီးကြီးမားမား အောင်မြင်နေတဲ့လူတစ်ယောက်လို ထင်ရအောင်လို့ ကျွန်တော်က မဆင်မခြင်လည်း သုံးဖြုန်းပြီးတော့ အတော်အသင့်အောင်မြင်တဲ့ လူတစ်ယောက်အဖြစ် ကိုယ့်ကိုယ်ကိုယ် ပုံဖော်ခဲ့တယ်။ စားသောက်ဆိုင်ကြီးတွေ၊ ဖျော်ဖြေရေးနေရာတွေ အကုန်လုံးမှာ၊ လူချမ်းသာတွေသွားတဲ့ နေရာတိုင်းမှာ ကျွန်တော့်ကို တွေ့ရမှာပဲ။ ရေကို သောက်သလိုမျိုး လွယ်လွယ်ကူကူနဲ့ အသင်းဝင်ကတ်တွေအတွက် ယွမ် ရာချီ၊ ထောင်ချီပြီးတော့တောင် ကျွန်တော် သုံးခဲ့တယ်။ ဒီလိုနဲ့ လစာရတာနဲ့ ခရက်ဒစ်ကတ်အကြွေးတွေနဲ့ လစဉ်အရစ်ကျငွေတွေ ဆပ်ဖို့ ချက်ချင်း သုံးလိုက်ရတာပဲ။ တစ်ခါတလေကျရင် ပိုက်ဆံတစ်ပြားမှ မစုနိုင်တဲ့အပြင် လိုငွေကိုတောင် စိုက်ရသေးတယ်၊ အဲဒါကြောင့် ခရက်ဒစ်ကတ်ဘေလ်တွေက တောင်လို ပုံလာတော့တာပဲ။ အစတုန်းကတော့ အကြွေးမဆပ်နိုင်ရင် ဘာဖြစ်မလဲဆိုပြီး ကျွန်တော် စိတ်ပူခဲ့တယ်။ ဒါပေမဲ့ ကျွန်တော့် အရည်အချင်းနဲ့ဆိုရင် ပိုက်ဆံရှာဖို့က ပြဿနာမဟုတ်ဘူးလို့ တွေးမိတယ်။ ပြီးတော့ ပုံသေပိုင်ဆိုင်မှုအနေနဲ့ အိမ်တစ်လုံး ရှိနေသေးတာပဲ၊ နောက်နှစ်နှစ်လောက်နေလို့ ဈေးတက်ရင် အဲဒါကို ပြန်ရောင်းပြီး ပိုက်ဆံအများကြီး မြတ်နိုင်သေးတာပဲလေ။ ဒီလောက်ခိုင်မာတဲ့ ကျောထောက်နောက်ခံ ရှိနေတာ၊ ကျွန်တော် ဘာကြောက်စရာလိုမလဲ။ ဒါနဲ့ အဲဒါကို ကျွန်တော် ဆက်စိတ်မပူတော့ဘူး။

ဒါပေမဲ့ မထင်မှတ်ဘဲ ၂၀၁၉ နှစ်ကုန်ပိုင်းမှာ မတော်တဆမှုတစ်ခုက ကျွန်တော့်ရဲ့ လှပတဲ့အိပ်မက်ကို လုံးဝ ရိုက်ချိုးပစ်လိုက်တယ်။ တစ်နေ့ အလုပ်ဆင်းတော့ လုပ်ဖော်ကိုင်ဖက် သုံးယောက်နဲ့ ကျွန်တော် သွားသောက်ကြတယ်။ အိမ်ပြန်လမ်းရောက်တော့ ယာဉ်မောင်းက အပျော်သဘောနဲ့ အရှိန်မြှင့်မောင်းတယ်။ သူက အရမ်းမြန်မြန်မောင်းနေတော့ အချိန်မီ ဘရိတ်မအုပ်နိုင်ဘဲ ကားက လမ်းဘေးကို ရောက်သွားပြီး အိမ်တစ်လုံးကို ဝင်တိုက်မိတယ်။ ကားက နေရာမှာတင် ပျက်စီးသွားပြီး ကျွန်တော်တို့ လေးယောက်လုံး ဆေးရုံပို့ခံလိုက်ရတယ်။ နောက်ဆုံးတော့ ယာဉ်မောင်းက အူပေါက်ပြီး အူတွင်းသွေးယိုတယ်၊ ရှေ့ခန်းကလူကတော့ ကျောရိုး အက်သွားတယ်။ ကံကောင်းတာက ကျွန်တော်က ယာဉ်မောင်းနောက်မှာ ထိုင်နေတာဆိုတော့ လေးယောက်ထဲမှာ ဒဏ်ရာအနည်းဆုံးပဲ၊ ညာဘက်လက်မောင်းရိုး အက်သွားတာပဲရှိတယ်။ ဒါပေမဲ့ ကျွန်တော့်ဘေးမှာထိုင်တဲ့ လုပ်ဖော်ကိုင်ဖက်ကတော့ အဲလောက် ကံမကောင်းခဲ့ဘူး။ အဲဒီအိမ်ရှေ့မှာ ဓာတ်တိုင်တစ်တိုင် ရှိနေတာ၊ ယာဉ်မောင်းက အိမ်ကို ရှောင်ဖို့ စတီယာရင်ကို ဘယ်ဘက် ဆွဲချိုးလိုက်တယ်။ ဒါကြောင့် နောက်ခန်းမှာထိုင်တဲ့ လုပ်ဖော်ကိုင်ဖက်က ဓာတ်တိုင်နဲ့ ပြင်းပြင်းထန်ထန် ရိုက်မိပြီး အသည်းပေါက်ထွက်သွားပြီး နေရာမှာတင် ပွဲချင်းပြီး သေသွားတယ်။ အဲဒါကို တွေးမိတိုင်း ကျွန်တော် ကြက်သီးထမိတယ်။ တစ်ချိန်တည်းမှာပဲ ကျွန်တော် တော်တော် လန့်သွားသလို ကံကောင်းတယ်လို့လည်း ခံစားရတယ်။ ကျွန်တော့်ကို လန့်သွားစေတာက လူ့အသက်ဆိုတာ တော်တော် မခိုင်မြဲပါလား၊ သေခြင်းတရားဆိုတာ မျက်စိတစ်မှိတ်အတွင်း ဖြစ်သွားနိုင်ပါလား၊ ပြီးတော့ နောက်တစ်စက္ကန့်မှာ ဘာဖြစ်မလဲဆိုတာ ဘယ်သူမှ မခန့်မှန်းနိုင်ပါလား ဆိုတာတွေပဲ။ ကံကောင်းတာက ယာဉ်မောင်းသာ ညာဘက်ကို ဆွဲချိုးလိုက်ရင်၊ ဒါမှမဟုတ် ကျွန်တော်သာ လုပ်ဖော်ကိုင်ဖက်နေရာမှာ ထိုင်နေမိရင် သေတဲ့လူက ကျွန်တော် ဖြစ်သွားမှာ။ အဲဒီ ဘေးဒုက္ခကနေ ကျွန်တော် လွတ်မြောက်အောင်လို့ ဘုရားကပဲ မမြင်ရတဲ့ လက်နဲ့ စီစဉ်ထားသလိုမျိုး ကျွန်တော် ခံစားလိုက်ရတယ်။ ပြီးတော့ သေဆုံးသူရဲ့ မိသားစုက လျော်ကြေးတောင်းတယ်။ ဒီကိစ္စပြီးဖို့ ကျွန်တော်တို့ သုံးယောက်ပေါင်းပြီး လျော်ကြေး ယွမ် ရှစ်သိန်း စုပေးလိုက်ရတယ်။ အဲဒီအချိန်မှာ ကျွန်တော့်အကြွေးက ယွမ် သုံးသိန်းတောင် စုပုံနေပြီ။ ကားအကြွေး၊ အိမ်အကြွေးနဲ့ သိန်းချီနေတဲ့ ခရက်ဒစ်ကတ်ဘေလ်တွေအကြောင်း တွေးမိတိုင်း ကျွန်တော် တော်တော် စိတ်ဓာတ်ကျမိတယ်။ “ငါ့ဘဝရှေ့ရေး ဘယ်လိုဆက်ရှင်သန်ရပါ့မလဲ” လို့ ကျွန်တော် တွေးမိတယ်။ ခဏလောက် စိတ်မချမ်းမသာ ဖြစ်ပြီးတဲ့နောက်မှာတော့ ကိုယ့်ကိုယ်ကိုယ် ပြန်အားတင်းပြီး ပိုက်ဆံရဖို့၊ အကြွေးဆပ်နိုင်ဖို့ အိမ်တွေ ဆက်ရောင်းဖို့ ဆုံးဖြတ်လိုက်တယ်။ ဒါပေမဲ့ အဲဒီနောက်မှာပဲ ၂၀၂၀ အစပိုင်းမှာ ရုတ်တရက်ဖြစ်လာတဲ့ ကမ္ဘာ့ကပ်ရောဂါ ကိုဗစ်-19 က ကျွန်တော့်ဘဝကို နောက်ထပ် သေလောက်တဲ့ ထိုးနှက်ချက်တစ်ခု ပေးလိုက်ပြန်တယ်။ မြို့ကို အကြာကြီး ပိတ်ထားတဲ့အတွက် လူတိုင်း အိမ်မှာပဲ ကွာရန်တင်း ဝင်နေရတယ်၊ အရောင်းရုံးခန်းက လူမရှိဘဲ ခြောက်ကပ်နေပြီး အရောင်းအဝယ်တွေ ရပ်ဆိုင်းသွားတယ်။ နောက်ပိုင်းကျတော့ ကုန်ကျစရိတ်လျှော့ချဖို့ ကုမ္ပဏီက ဝန်ထမ်းလစာ ၅၀ ရာခိုင်နှုန်းပဲ ပေးတော့တယ်။ ကျွန်တော် တွေးမိတယ်၊ “သွားပြီ။ ဒီတစ်ခါတော့ ငါ ပြန်နာလန်ထူနိုင်ဖို့ လမ်းမရှိတော့ဘူး။ ဒီလစာက ငါ့ရဲ့ လစဉ် ကားအကြွေး၊ အိမ်အကြွေးအတွက်တောင် မလောက်ဘူး၊ ပြီးတော့ စဉ်းစားစရာ ခရက်ဒစ်ကတ်ဘေလ် သိန်းချီက ရှိသေးတယ်။ ငါသာ ဆက်မဆပ်နိုင်ရင် ဘဏ်က အိမ်ကို သိမ်းပြီး လေလံပစ်တော့မှာ၊ အကြွေးမကျေရင် ငါ့နာမည်က စာရင်းမဲသွင်းခံရမယ်၊ အဲဒါဆို ငါ အကုန်ဆုံးရှုံးပြီပဲ” ပေါ့။ ကျွန်တော် အခုလေးတင် ဝယ်ထားတဲ့အိမ်ကို ပြန်ရောင်းဖို့ စဉ်းစားပေမဲ့ အဲဒီအချိန်မှာပဲ ဆောက်လုပ်ရေးလုပ်ငန်းရှင်က ဒေဝါလီခံကြောင်းကြေညာပြီး ထွက်ပြေးသွားပါလေရော၊ အိမ်တွေက မပြီးမစီး ကျန်ခဲ့ပြီး အိမ်အပ်မယ့်ရက်က အကန့်အသတ်မရှိ ကြန့်ကြာသွားတယ်။ လစဉ် ကားအကြွေး၊ အိမ်အကြွေးတွေကို ကာမိဖို့အတွက် ခရက်ဒစ်ကတ်တွေပေါ်ကနေ အရစ်ကျအစီအစဉ်တွေ အများကြီးယူဖို့ကလွဲပြီး ရွေးစရာမရှိတော့ဘူး။ အဲဒီအချိန်ကစပြီး အတိုးနှုန်းမြင့်မြင့်တွေနဲ့ ဝန်ပိနေပြီး အကြွေးနွံထဲမှာပဲ နစ်မွန်းနေရတော့တယ်။

အဲဒီအချိန်တုန်းက ကျွန်တော် စိတ်မချမ်းမသာဖြစ်ပြီး ဆက်ရှင်သန်ဖို့ သတ္တိတွေ ပျောက်ဆုံးခဲ့တယ်။ ဘဝနဲ့ပတ်သက်ပြီး လုံးဝ မျှော်လင့်ချက်မဲ့ခဲ့ရတယ်။ ကျွန်တော် ခဏခဏ တွေးမိတယ်၊ “ကားဝယ်၊ အိမ်ဝယ်တာက တကယ်တော့ ဘာအဓိပ္ပာယ်ရှိလို့လဲ။ အခုတော့ ကားက မသုံးရဘဲ ထိုးထားရတယ်၊ အိမ်ကလည်း မပြီးမစီးနဲ့ ရောင်းလို့မရဘူး။ အဲဒီ ကားအက်စီးဒင့်မှာသာ ငါသေသွားခဲ့ရင် ကားပိုင်တာ၊ အိမ်ပိုင်တာတွေက ဘာအဓိပ္ပာယ်ရှိမှာလဲ” ပေါ့။ ကျွန်တော် ဒုက္ခရောက်နေချိန်မှာ အမေက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်တော့်ကို နောက်တစ်ခါ ထပ်ဟောတယ်။ သူက ပြောတယ်၊ “လူတွေရဲ့ အသက်တွေ အားလုံးက ဘုရားသခင်ရဲ့ လက်ထဲမှာ ရှိတာ။ သားအနေနဲ့ ဘုရားသခင်ရှေ့ကို လာပြီး နှုတ်ကပတ်တော်တွေကို အလေးအနက် ဖတ်ရှုသင့်တယ်။ သားမှာ ဘာအခက်အခဲတွေ၊ နာကျင်မှုတွေပဲရှိရှိ ဘုရားသခင်ကို လျှောက်ပြီး ဒီဆင်းရဲဒုက္ခကို ကျော်လွှားနိုင်အောင် ကူညီပေးဖို့ တောင်းလျှောက်သင့်တယ်” တဲ့။ အဲဒီအချိန်မှာ အမေ ကျွန်တော့်ကို ရွတ်ပြလေ့ရှိတဲ့ ဘုရားနှုတ်ကပတ်တော်တစ်ပိုဒ်ကို သတိရမိတယ်။ “ဘေးအန္တရာယ်မျိုးစုံ တစ်ခုပြီး တစ်ခု ကျရောက်လိမ့်မည်။ နိုင်ငံအားလုံးနှင့် နေရာအားလုံး ဘေးအန္တရာယ်များ ကြုံတွေ့ရလိမ့်မည်။ ကပ်ရောဂါ၊ အစာခေါင်းပါးခြင်း၊ ရေကြီးခြင်း၊ မိုးခေါင်ခြင်းနှင့် ငလျင်လှုပ်ခြင်းများသည် နေရာတိုင်း၌ ဖြစ်လေ၏။ ဤဘေးအန္တရာယ်များသည် တစ်နေရာ၊ နှစ်နေရာ၌သာ ဖြစ်ပျက်နေခြင်း မဟုတ်သကဲ့သို့ တစ်ရက်၊ နှစ်ရက်အတောအတွင်း ပြီးဆုံး သွားလိမ့်မည်လည်း မဟုတ်ပေ။ ထိုအစား ၎င်းတို့သည် သာ၍ သာ၍ ကျယ်ပြန့်သော နယ်ပယ်အနှံ့ တိုးချဲ့လိမ့်မည် ဖြစ်ပြီး၊ သာ၍ သာ၍ ပြင်းထန်လာလိမ့်မည် ဖြစ်သည်။ ဤအချိန်ကာလ အတောအတွင်းတွင် ပိုးမွှားကပ်ဆိုး မျိုးစုံ တစ်ခုပြီး တစ်ခု ဖြစ်ပေါ်လိမ့်မည် ဖြစ်ပြီး ခပ်သိမ်းသော နေရာတို့၌ လူသားစားသည့် ဖြစ်ရပ် ဖြစ်ပွားလိမ့်မည်။ ဤသည်မှာ မြောက်မြားစွာသော တိုင်းနိုင်ငံများနှင့် လူမျိုးအပေါင်းတို့အပေါ် ငါ၏ တရားစီရင်ခြင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆၅)) ဘေးအန္တရာယ်တွေ ပိုပိုကြီးလာမယ်လို့ ဘုရားသခင်က ဟိုးအရင်ကတည်းက ပြောထားတာ၊ အခု ဒီစကားတွေ ပြည့်စုံလာခဲ့ပြီလေ။ အရင်တုန်းက အမေက ဘုရားသခင်အပေါ် ယုံကြည်ခြင်းအကြောင်း ကျွန်တော့်ကို ပြောလေ့ရှိပေမဲ့ ကျွန်တော်က အမြဲတမ်း လျစ်လျူရှုခဲ့တာ၊ အိမ်ဝယ်၊ ကားဝယ်ဖို့ပဲ ဇွတ်တရွတ်လုပ်ခဲ့ပြီး သူများတွေ အားကျတာခံရဖို့ ထင်ပေါ်ကျော်ကြားအောင် ကြိုးစားခဲ့တယ်။ ဒါပေမဲ့ ကိစ္စတွေက ကျွန်တော် ဆန္ဒရှိသလို ဖြစ်မလာခဲ့ဘူး။ ချေးငွေတွေဆပ်ဖို့ အိမ်ကို အရင်းအနှီးပြုမယ်ဆိုတဲ့ ကျွန်တော့်မျှော်လင့်ချက်တွေ ပျက်စီးသွားပြီး အကြွေးတွေ အများကြီးနဲ့ ဝန်ပိနေခဲ့တယ်။ ကပ်ရောဂါက တစ်ကမ္ဘာလုံး ပျံ့နှံ့ပြီး နေ့တိုင်း လူသောင်းချီ သေဆုံးနေတာ၊ ရာသီဥတုက တရစပ် ဆိုးရွားလာတာ၊ ပြီးတော့ ကမ္ဘာ့ဘေးအန္တရာယ်တွေနဲ့ စစ်ပွဲတွေ တစ်ခုပြီးတစ်ခု ဖြစ်ပွားနေတာတွေကြောင့် နောက်ဆုံးသော ကာလရဲ့ ကြီးမားတဲ့ ကပ်ဘေးတွေ ရောက်လာပြီဆိုတာ ကျွန်တော် တကယ် ခံစားလိုက်ရတယ်။ ကျွန်တော်သာ ဘုရားသခင်ကို မယုံကြည်သေးရင် တစ်နေ့ကျ ကျွန်တော်လည်း ဘေးအန္တရာယ်ထဲ ကျရောက်သွားနိုင်တာပဲ။ ကျွန်တော် မှားယွင်းတဲ့လမ်းအတိုင်း ခေါင်းမာမာနဲ့ ဆက်သွားလို့ မဖြစ်တော့ဘူး၊ ဒါနဲ့ ဘုရားနှုတ်ကပတ်တော်တွေကို လုံ့လရှိရှိ ဖတ်ရှုဖို့ ကျွန်တော် ဆုံးဖြတ်လိုက်တယ်။ နောက်ပိုင်းကျတော့ ဘုရားနှုတ်ကပတ်တော်တွေကို ဖတ်ရှုခြင်းအားဖြင့် သမ္မာတရားတချို့ကို ကျွန်တော် နားလည်လာတယ်၊ ကျွန်တော့်စိတ်နှလုံးက မှီခိုရာ တွေ့သွားပြီး ဆက်အသက်ရှင်ဖို့ မျှော်လင့်ချက် ရလာတယ်။

လော့ခ်ဒေါင်း ကန့်သတ်ချက်တွေကို ယာယီ ရုတ်သိမ်းလိုက်တော့ ကျွန်တော့်အလုပ်က တဖြည်းဖြည်းချင်း ပုံမှန် ပြန်ဖြစ်လာတယ်။ ကျွန်တော်က ခရက်ဒစ်ကတ် အတော်များများအတွက် အရစ်ကျအစီအစဉ်တွေ လုပ်ထားတဲ့အတွက် လတိုင်း အတိုးတွေ အများကြီး တက်လာတယ်၊ ပြီးတော့ ကျွန်တော့်လစာ တစ်လစာလုံးနီးပါးက အဲဒါတွေ ဆပ်ဖို့ သုံးလိုက်ရတာနဲ့ ကုန်ရော။ အဲဒီတော့မှ ကျွန်တော် သဘောပေါက်လိုက်တာက ဘဏ်ရဲ့ အရစ်ကျအစီအစဉ်က အဲဒီအချိန်တုန်းကတော့ ပြန်ဆပ်ရမယ့်ဖိအားကို လျှော့ချပေးသလို ထင်ရပေမဲ့ တကယ်တမ်းကျတော့ အတိုးကြီးစားတာပဲ။ ကျွန်တော်က အဆုံးမရှိတဲ့ အကြွေးနွံထဲ နစ်နေသလို ခံစားရတယ်၊ ကိစ္စတွေ ဒီလိုသာ ဆက်ဖြစ်နေရင် ပြန်ဆပ်လို့ ဘယ်တော့မှ ပြီးမှာမဟုတ်ဘဲ ကျွန်တော့်ရဲ့ ကျန်ရှိတဲ့ ဘဝတစ်လျှောက်လုံး အကြွေးဆပ်ဖို့ ကြိုးစားရင်းနဲ့ပဲ ကုန်ဆုံးသွားတော့မယ်လို့ ခံစားရတယ်။ လစဉ် ဘေလ်တွေကို ကြည့်ပြီး ကျွန်တော် မျက်ရည်မကျဘဲ မနေနိုင်ဘူး။ နာကျင်မှုတွေကြားထဲကနေ ကျွန်တော် ဘုရားသခင်ကို အော်ဟစ်တောင်းလျှောက်မိတယ်။ “ဘုရားသခင်၊ ကိုယ်တော့်ကို ယုံကြည်တာက ဘဝရဲ့ မှန်ကန်တဲ့ လမ်းကြောင်းဆိုတာ ကျွန်တော် သိပါတယ်၊ သမ္မာတရားကို အလေးအနက် လိုက်စားဖို့လည်း ဆန္ဒရှိပါတယ်။ ဒါပေမဲ့ အခုလောလောဆယ် ကျွန်တော့်မှာ လက်တွေ့အခက်အခဲတွေ ရှိနေပြီး ဘယ်လိုဖြေရှင်းရမလဲ မသိတော့ပါဘူး။ ကျွန်တော် အရမ်း နာကျင်ခံစားနေရပါတယ်။ ကျေးဇူးပြုပြီး ကျွန်တော့်အတွက် လမ်းဖွင့်ပေးပါ” ပေါ့။ နောက်ပိုင်းမှာ မတော်တဆပဲ အွန်လိုင်းကနေ ဗီဒီယိုတွေ တည်းဖြတ်ပြီး ပိုက်ဆံရှာလို့ရတာ တွေ့လိုက်တယ်၊ ဒါနဲ့ အွန်လိုင်း ဗီဒီယိုတည်းဖြတ်တာကို စမ်းလုပ်ကြည့်တယ်။ အံ့သြစရာကောင်းတာက ကျွန်တော်တင်လိုက်တဲ့ ဗီဒီယိုတစ်ခုက ရုတ်တရက် ပေါက်သွားပါလေရော။ အဲဒီနောက်ပိုင်း ဗီဒီယိုတွေ ဆက်တည်းဖြတ်ပြီး ပလက်ဖောင်းတွေပေါ် တင်လိုက်တာ သုံးလအတွင်းမှာ ယွမ် တစ်သိန်းနီးပါးလောက် ရလိုက်တယ်၊ အဲဒါက ကျွန်တော့်ရဲ့ ငွေကြေးဖိအားကို အများကြီး သက်သာသွားစေတယ်။ ကျွန်တော် တော်တော် စိတ်လှုပ်ရှားသွားတယ်။ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို ကျွန်တော် တကယ် တွေ့ကြုံခံစားခဲ့ရတယ်။ ဘုရားသခင်က ကျွန်တော့်ဆုတောင်းသံကို ကြားပြီး အခက်အခဲတွေကို ကျော်လွှားနိုင်အောင် ကူညီပေးခဲ့တာပါ။ ပြီးတော့ စုဝေးဖို့နဲ့ နှုတ်ကပတ်တော်တွေ ဖတ်ဖို့ အချိန်ပိုရလာတယ်။ ဒါနဲ့ ကျွန်တော် အလုပ်ကနေ ချက်ချင်း ထွက်လိုက်တယ်၊ ဗီဒီယို တည်းဖြတ်နေရင်းနဲ့ပဲ စုဝေးပွဲတွေတက်ဖို့ အချိန်ပိုပေးလိုက်တယ်။ အလုပ်ထွက်ပြီး မကြာခင်မှာပဲ ခေါင်းဆောင်က ကျွန်တော့်ကို စာပေတာဝန် ထမ်းဆောင်ဖို့ စီစဉ်ပေးတယ်၊ ကျွန်တော် တော်တော် စိတ်လှုပ်ရှားမိတယ်။ နေ့ဘက်ဆို စုဝေးပြီး တာဝန်ထမ်းဆောင်တယ်၊ ညဘက်ကျတော့ အကြွေးဆပ်ဖို့ ဗီဒီယိုတည်းဖြတ်ပြီး ပိုက်ဆံရှာတာပေါ့။ နောက်ပိုင်းကျတော့ စိစစ်ရမယ့် ဆောင်းပါးတွေ များလာပြီး ဗီဒီယိုတည်းဖြတ်ဖို့ အချိန်ပို မပေးနိုင်တော့ဘူး။ နှစ်ရက်နေမှ ဗီဒီယိုတစ်ပုဒ် တင်ရာကနေ ငါးရက်နေမှ တစ်ပုဒ်ပဲ တင်နိုင်တော့တယ်၊ တစ်ခါတလေ အားလပ်ရက်တွေမှာ ဖောက်သည်တွေက နောက်ဆုံးမိနစ်ကျမှ ဗီဒီယိုတည်းဖြတ်ဖို့ အရေးတကြီး လိုတဲ့အခါမျိုးမှာ ကျွန်တော့်ကို ဆက်သွယ်မရတော့ တခြားလူဆီ သွားကြရော၊ အဲဒါနဲ့ အော်ဒါတွေ အများကြီး လွတ်ကုန်တာပေါ့။ ဝင်ငွေ တဖြည်းဖြည်း လျော့လာတာကို မြင်တော့ ကျွန်တော့်စိတ်က ပြောင်းလဲစပြုလာတယ်။ ကျွန်တော် တွေးမိတယ်၊ “ငါ့တာဝန်က တကယ်ပဲ ငါ့အချိန်တွေကို ယူနေတာပဲ။ ပိုက်ဆံရှာဖို့ ဒီအခွင့်အရေးကို နောက်ဆုံးတော့ ငါရပြီ၊ ဒါက ငါ ပြန်နာလန်ထူနိုင်ဖို့ တစ်ခုတည်းသော ခုတုံး ဖြစ်နိုင်တယ်။ နောက်ထပ် တစ်နှစ်လောက်သာ ငါ ဒီအတိုင်း ဆက်လုပ်ရင် ကြွေးတွေ အကုန်ကျေမယ့်အပြင်၊ ငွေကြေးလွတ်လပ်မှုရပြီး ဆွေမျိုးတွေ သူငယ်ချင်းတွေရဲ့ အထင်ကြီးမှုကို ပြန်ရမှာ။ ပိုက်ဆံရှာဖို့ ဒီအခွင့်အရေးကို လွတ်သွားရင် ငါ ဘယ်လောက်ကြာကြာ ထပ်စောင့်ရမလဲ ဘယ်သူသိမှာလဲ။ ငါ ဒီအတိုင်း လွယ်လွယ်နဲ့ လက်မလွှတ်နိုင်ဘူး။ ပြီးတော့ ပိုက်ဆံလုံလောက်အောင် ရှာနိုင်မှပဲ ငါ့တာဝန်ကို ကောင်းကောင်းထမ်းဆောင်ဖို့ စိတ်ငြိမ်မှာလေ။ မဟုတ်ရင် အကြွေးပြဿနာကြောင့် ငါ စိတ်ရှုပ်နေရပြီး တာဝန်အပေါ် အာရုံစိုက်နိုင်မှာ မဟုတ်ဘူး” ပေါ့။ နောက်ပိုင်းကျတော့ နေ့တိုင်း တာဝန်ထမ်းဆောင်နေပေမဲ့ စိတ်ထဲမှာတော့ ဗီဒီယိုတွေအတွက် စာသား ဘယ်လိုရေးရမလဲဆိုတာပဲ တစ်ချိန်လုံး တွေးနေမိတယ်။ အိမ်ရောက်ရင် ကွန်ပျူတာရှေ့ထိုင်ပြီး ကုန်ကြမ်းတွေရှာ၊ ဗီဒီယိုတွေ တည်းဖြတ်တာပဲ လုပ်တော့တယ်၊ ညီအစ်ကိုမောင်နှမတွေ ပို့ထားတဲ့ ဆောင်းပါးတွေကို စိစစ်ဖို့အတွက် အလုပ်ရှုပ်ခံပြီး အချိန်မပေးတော့ဘူး။ သုံးလအတွင်းမှာ ဆောင်းပါးတစ်ပုဒ်တောင် အထက်ကို မတင်ဖြစ်ခဲ့ဘူး။

၂၀၂၃ ဖေဖော်ဝါရီလရဲ့ နေ့တစ်နေ့မှာ ဗီဒီယိုပလက်ဖောင်းတစ်ခုက ဗီဒီယိုတစ်ခုဖန်တီးပေးဖို့ ကျွန်တော့်ကို ဖိတ်ခေါ်တယ်။ ကျွန်တော်က လေးနာရီအတွင်းမှာပဲ ဗီဒီယိုကို ပြီးအောင်လုပ်လိုက်တယ်၊ မထင်မှတ်ဘဲ ဗီဒီယိုတင်ပြီးတာနဲ့ ချက်ချင်း ပေါက်သွားပါလေရော၊ ခုနစ်ရက်အတွင်းမှာပဲ အသားတင်ဝင်ငွေ ယွမ် တစ်သိန်းသုံးသောင်း ရလိုက်တယ်၊ အဲဒါနဲ့ ကျွန်တော့်အကြွေး တစ်ဝက်ကျေသွားတယ်။ ကျွန်တော် တွေးမိတယ်၊ “ဒီနှုန်းနဲ့ ပိုက်ဆံရှာနိုင်ရင် နောက်ထပ် ခြောက်လလောက် ငါ ဆက်ကြိုးစားလိုက်တာနဲ့ အကြွေးတွေအကုန် ကျေတော့မှာ၊ အဲဒီအခါကျရင် ကျော်ကြားမှုနဲ့ အကျိုးအမြတ် နှစ်ခုလုံးကို ငါ ပြန်ရနိုင်ပြီး ဆွေမျိုးတွေ သူငယ်ချင်းတွေရဲ့ အထင်ကြီးမှုကို ပြန်ရတော့မှာ။ အရင်ကလို ကြီးပွားချမ်းသာပြီး အထင်ကြီးခံရတဲ့ နေ့ရက်တွေဆီ ငါ ပြန်သွားနိုင်မှာ။ ဒီလောက် ရှားပါးတဲ့ အခွင့်အရေးကို ငါ လက်လွတ်ခံလို့ မဖြစ်ဘူး။ ပိုက်ဆံရှာဖို့ အချိန်ကို ရသလောက်ယူရမယ်။ ပြီးတော့ တာဝန်ထမ်းဆောင်တဲ့အချိန်ကို လျှော့ချရမယ်” ပေါ့။ ဒါပေမဲ့ ဒီလိုတွေးလိုက်တော့ ကျွန်တော် စိတ်မသန့်ဖြစ်သွားတယ်။ အကြွေးတွေနွံနစ်ပြီး လမ်းစပျောက်နေတုန်းက၊ ရှင်နေတာထက် သေတာကမှ ပိုကောင်းမယ်လို့ ခံစားခဲ့ရတုန်းက အချိန်တွေကို ပြန်တွေးမိတယ်။ ယုံကြည်ခြင်းလမ်းကြောင်းပေါ် ရောက်လာအောင် ကျွန်တော့်ကို လမ်းပြပေးခဲ့တာ ဘုရားသခင်ရဲ့ ကျေးဇူးတော်ပဲ။ ကျွန်တော့်အတွက် လမ်းဖွင့်ပေးဖို့နဲ့ အခက်အခဲတွေကို ကျော်လွှားနိုင်အောင် ကူညီပေးဖို့ ကျွန်တော် ဘုရားသခင်ကို ဆုတောင်းခဲ့ဖူးတယ်၊ ပြီးတော့ ဘုရားသခင်ကို ကောင်းကောင်း ယုံကြည်ပြီး သမ္မာတရားကို လိုက်စားဖို့ ကျွန်တော် ဆုံးဖြတ်ခဲ့တယ်။ အခု၊ ဘုရားသခင်က ကျွန်တော့်အတွက် လမ်းဖွင့်ပေးပြီးပြီ၊ အကြွေးတွေ အများကြီးဆပ်နိုင်အောင်လည်း ကူညီပေးပြီးပြီ။ ငွေကြေး၊ ကျော်ကြားမှုနဲ့ အကျိုးအမြတ်နောက်ကို ကျွန်တော် ဆက်လိုက်နေမယ်ဆိုရင် ဒါ ဘုရားသခင်ကို လှည့်စားတာ မဟုတ်ဘူးလား။ ကျော်ကြားမှုနဲ့ အကျိုးအမြတ်ကို လိုက်စားဖို့ ပိုက်ဆံရမယ့် နည်းလမ်းပေါင်းစုံကို ကျွန်တော် ဘယ်လို ကြိုးစားခဲ့တယ်ဆိုတာလည်း တွေးမိတယ်၊ ဒါပေမဲ့ အဆုံးကျတော့ ပိုက်ဆံမရှာနိုင်တဲ့အပြင် ကားအက်စီးဒင့်ကြောင့် အများကြီးတောင် ဆုံးရှုံးခဲ့ရသေးတာလေ။ အခုကျတော့ လေးနာရီအတွင်း ပြီးအောင်လုပ်လိုက်တဲ့ ဗီဒီယိုတစ်ခုကနေ တစ်နှစ်စာဝင်ငွေနီးပါး ကျွန်တော် ရှာနိုင်ခဲ့တယ်။ ဒါတွေအားလုံးက ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာပါပဲ။ လူတစ်ယောက် တစ်သက်တာမှာ ပိုက်ဆံဘယ်လောက်ရှာနိုင်မယ်ဆိုတာကို ဘုရားသခင်က ကြိုတင်ပြဋ္ဌာန်းထားပြီးသားဆိုတာ ကျွန်တော် မြင်သွားတယ်။ ပိုက်ဆံရှာဖို့ အချိန်မတန်သေးရင်၊ ပိုက်ဆံရဖို့ ကိုယ့်ကိုယ်ကိုယ် အသေအလဲ လုပ်ရင်တောင်မှ နည်းလမ်းအမျိုးမျိုးနဲ့ ပြန်ဆုံးရှုံးသွားမှာပဲ။ ဒါပေမဲ့ ပိုက်ဆံရှာဖို့ အချိန်တန်တဲ့အခါကျတော့ ဘာမှ သိပ်အားစိုက်စရာမလိုဘဲ ရနိုင်တာပဲ။ ကျွန်တော်က ပိုက်ဆံအများကြီးရှာဖို့ ကိုယ့်အရည်အချင်းကိုပဲ အမြဲ အားကိုးချင်ခဲ့တာ၊ ဒါပေမဲ့ ပိုက်ဆံအများကြီးရဖို့ ကျွန်တော့်မှာ ကံမပါရင် ဘယ်လောက်ပဲ ကြိုးစားပါစေ အဆုံးမှာ အချည်းနှီးဖြစ်မှာပဲ။ အဲဒါကို တွေးမိပြီး ကျွန်တော် ချက်ချင်း ဆုတောင်းလိုက်တယ်၊ “ဘုရားသခင်၊ အခု ကျွန်တော်ရှာတဲ့ ပိုက်ဆံတွေအားလုံးက ကျွန်တော့်အကြွေးသက်သာအောင် ကိုယ်တော် လမ်းဖွင့်ပေးထားတာပါ၊ ကိုယ်တော့်ကို ကောင်းကောင်း ယုံကြည်ပြီး တာဝန်ထမ်းဆောင်ခွင့်ပေးထားတာပါ၊ ဒါပေမဲ့ ပိုက်ဆံရှာဖို့ စုံစမ်းသွေးဆောင်မှုနဲ့ ရင်ဆိုင်ရတဲ့အခါ ကျွန်တော် လက်မလွတ်နိုင်ဖြစ်နေပါတယ်။ ကိုယ်တော် ကျွန်တော့်ကို လမ်းပြပြီး ကိုယ်တော့်ရည်ရွယ်ချက်ကို နားလည်စေဖို့၊ လက်တွေ့လုပ်ဆောင်မှုလမ်းကြောင်း ရှာတွေ့စေဖို့ မစတော်မူပါ” ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ပြီး ဘယ်လို လက်တွေ့လုပ်ဆောင်ရမလဲဆိုတာ ကျွန်တော် သိလိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် လူတို့အား အစားအစာ၊ အဝတ်အထည်နှင့်ပတ်သက်၍ ရောင့်ရဲသင့်သည်ဟု အချိန်ကြာမြင့်စွာက ပြောပြီးဖြစ်သည်။ မည်သည့် အလုပ်အကိုင်တွင် သင် ပါဝင်သည်ဖြစ်စေ၊ ထိုအလုပ်အကိုင်ကို အသက်မွေးမှုလုပ်ငန်းတစ်ခုအဖြစ် သဘောမထားနှင့်၊ ပြီးလျှင် ထိုအရာကို လုပ်ငန်းတစ်ရပ်သို့ စတင်တက်လှမ်းရာတစ်ခု သို့မဟုတ် ထင်ပေါ်ကျော်စောခြင်းအဖြစ်သို့ ရောက်ရန်၊ ကြွယ်ဝချမ်းသာမှုကို စုဆောင်းကာ ဇိမ်ရှိစွာ အသက်ရှင်ရန် နည်းလမ်းတစ်ခုအဖြစ် မမြင်နှင့်။ မည်သည့် အလုပ် သို့မဟုတ် အလုပ်အကိုင်တစ်ခုတွင် သင် ပါဝင်သည်ဖြစ်စေ၊ သင်၏ အသက်မွေးဝမ်းကျောင်းကို ထောက်ပံ့ရန် နည်းလမ်းတစ်ခုအဖြစ် ထိုအရာကို လုံးဝဥဿုံ မြင်ခြင်းက လုံလောက်ပေသည်။ ထိုအရာက သင်၏ အသက်မွေးဝမ်းကျောင်းကို ထောက်ပံ့ပေးနိုင်ပါက၊ မည်သည့်အချိန်တွင် ရပ်တန့်ပြီး၊ ကြွယ်ဝချမ်းသာမှုများ မလိုက်စားတော့ဘဲ နေရမည်ကို သင် သိသင့်သည်။ လစဉ်ယွမ်နှစ်ထောင် ရရှိခြင်းသည် သင်၏ တစ်နေ့ အစာအသုံးနပ်နှင့် ဘဝ၏ အခြေခံလိုအပ်ချက်များကို ဖူလုံစေရန် လုံလောက်ပါက၊ သင် ရပ်သင့်ပြီး၊ သင့်အလုပ်၏ နယ်ပယ်ကို ချဲ့ထွင်ရန် မကြိုးစားသင့်ပေ။ သင့်ထံတွင် အထူး လိုအပ်ချက်များ တစ်ခုတလေ ရှိပါက၊ လိုအပ်သည့်အရာများကို ဖြည့်ဆည်းရန် နောက်ထပ် အချိန်ပိုင်း အလုပ်ဆိုင်းများ သို့မဟုတ် ယာယီ အလုပ်တစ်ခုကို ယူသင့်သည်။ ယင်းမှာ လက်ခံနိုင်ဖွယ် ဖြစ်သည်။ လူတို့အတွက် ဘုရားသခင်၏ သတ်မှတ်ချက်မှာ ဤသို့ဖြစ်သည်။ မည်သည့် အလုပ်အကိုင်တွင် သင် ပါဝင်သည်ဖြစ်စေ၊ ထိုအလုပ်အကိုင်က အသိပညာ သို့မဟုတ် နည်းပညာ ကျွမ်းကျင်မှုများ ပါဝင်သည်ဖြစ်စေ၊ ထိုအလုပ်အကိုင်သည် ကျိုးကြောင်းသင့်ကာ တရားဝင်ဖြစ်သရွေ့၊ သင်၏ စွမ်းဆောင်နိုင်မှုများအတွင်းတွင်ရှိသရွေ့၊ ထိုအလုပ်အကိုင်က ကာယ အလုပ်ကြမ်း တစ်ခုတလေ တောင်းဆိုပြီး၊ သင်၏ အသက်မွေးဝမ်းကျောင်းကို ထောက်ပံ့ပေးနိုင်ပါက၊ ထိုမျှသည် လုံလောက်ပေသည်။ သင်ပါဝင်သည့် အလုပ်အကိုင်ကို ဇာတိပကတိ၌ရှိသော သင်၏ ဘဝကို ဖြည့်ဆည်းကာ ထိုသို့ဖြင့် မိမိကိုယ်ကို စုံစမ်းသွေးဆောင်ခြင်း သို့မဟုတ် နွံအိုင်ထဲသို့ ကျဆင်းသွားစေဖို့အတွက် သို့မဟုတ် ပြန်လမ်းမရှိသည့် လမ်းကြောင်းတစ်ခုဆီသို့ သင့်ကို ဆိုက်ရောက်စေဖို့အတွက် သင်၏ ကိုယ်ပိုင် စိတ်ကူးယဉ်များနှင့် စိတ်ဆန္ဒများကို အကောင်အထည်ဖော်ခြင်းအတွက် လှေကားထစ်တစ်ခုအဖြစ်သို့ မပြောင်းလဲနှင့်။ လစဉ် ယွမ်နှစ်ထောင် ရှာခြင်းသည် သင်၏ ကိုယ်ရေးကိုယ်တာ ဘဝ သို့မဟုတ် သင့်မိသားစု၏ ဘဝကို ထောက်ပံ့ပေးရန် လုံလောက်ပါက၊ ထိုအလုပ်ကို သင် ထိန်းသိမ်းသင့်ပြီး ကျန်ရှိသည့် အချိန်ကို ဘုရားသခင်၌ ယုံကြည်ခြင်းအား လက်တွေ့လုပ်ဆောင်ရန်၊ စုဝေးပွဲများ တက်ရောက်ရန်၊ မိမိ၏ တာဝန်များကို ထမ်းဆောင်ရန်နှင့် သမ္မာတရား လိုက်စားရန် အသုံးပြုသင့်ပေသည်။ ဤသည်မှာ သင်၏ တာဝန်၊ ယုံကြည်သူတစ်ဦး၏ တန်ဖိုးနှင့် အဓိပ္ပာယ် ဖြစ်သည်။...သင်သည် ဘုရားသခင်၌ သင်၏ ယုံကြည်မှုအတွက် ဆုလာဘ်များ ပိုင်ဆိုင်ရန် ဆန္ဒရှိပါက၊ သမ္မာတရားကို သင် ရရှိလိုပါက၊ ထိုအရာသည် အချိန်နှင့် အားအင်ကို အရယူရန် သင်၏ ကိုယ်ပိုင် အားထုတ်မှုများအပေါ် မူတည်ပေသည်။ ဤသည်မှာ ရွေးချယ်မှုနှင့်ဆိုင်သော ကိစ္စတစ်ခု ဖြစ်သည်။ ဘုရားသခင်သည် သင့်အား ပုံမှန် ဘဝတစ်ခုကို ထောက်ပံ့ခြင်းကို တားမြစ်ပိတ်ပင်ခြင်း မရှိ။ သင်၏ ဝင်ငွေသည် ကိုယ်ခန္ဓာ ရှင်သန်မှုနှင့် ဘဝ လှုပ်ရှားမှုများကို ထောက်ပံ့ပေးလျက်၊ အစားအစာနှင့် အနွေးဓာတ်အတွက် ဖူလုံရန် လုံလောက်ပေသည်။ သင်၏ ဆက်လကရှင်သန်ရပ်တည်မှုကို ထောက်ပံ့ပေးရန် လုံလောက်ပေသည်။ သို့ရာတွင် သင်သည် ရောင့်ရဲခြင်းမရှိပေ။ သင်သည် အမြဲ ပို၍ ရရှိလိုသည်။ ထို့နောက် သင်၏ အားအင်နှင့် အချိန်သည် ဤငွေပမာဏ၏ ယူဆောင်သွားခြင်း ခံရလိမ့်မည်။ ယင်းတို့သည် မည်သည့်အရာအတွက် ယူဆောင်သွားခြင်း ခံရသနည်း။ သင်၏ ရုပ်ပိုင်းဆိုင်ရာ ဘဝ အဆင့်အတန်းကို မြှင့်တင်ရန်ဖြစ်သည်။ သင်၏ ရုပ်ပိုင်းဆိုင်ရာ ဘဝ အဆင့်အတန်းကို သင် တိုးတက်စေသည်နှင့်အမျှ၊ ဘုရားသခင်ကို ယုံကြည်ခြင်းမှ သင်ရရှိသည့်အရာ လျော့နည်းလာပြီး တာဝန်များကို ထမ်းဆောင်ခြင်းအတွက် သင်၏ အချိန် ကုန်ဆုံးကာ နေရာယူခြင်းခံရလေသည်။ မည်သည့်အရာက နေရာယူသနည်း။ ကောင်းမွန်သည့် ရုပ်ပိုင်းဆိုင်ရာ ဘဝတစ်ခုကို လိုက်စားခြင်း၊ ရုပ်ပိုင်းဆိုင်ရာ ပျော်ရွှင်ခြင်းတို့က နေရာယူခြင်းကို ခံရပေသည်။ ထိုအရာသည် ထိုက်တန်ပါသလော။ (မထိုက်တန်ပါ။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၀)) “ကမ္ဘာလောကတွင်၊ လူတို့ ပါဝင်သည့် အလုပ်အကိုင်တိုင်းသည် ကျော်ကြားမှု၊ အကျိုးအမြတ်နှင့် ရုပ်ပိုင်းဆိုင်ရာ မွေ့လျော်ခံစားမှုတို့နှင့် ဆက်စပ်နေသည်။ ပိုများသော ငွေများကို လူတို့ ရှာကြသည့် အကြောင်းရင်းမှာ ကိန်းဂဏာန်းတစ်ခုခုကို စွမ်းဆောင်ရရှိရန် မဟုတ်ဘဲ၊ ထိုငွေများကို ရှာခြင်းမှတစ်ဆင့် မိမိတို့၏ ရုပ်ပိုင်းဆိုင်ရာ မွေ့လျော်ခံစားမှုကို တိုးတက်စေရန်နှင့် အများက သိရှိသည့် ကြွယ်ဝချမ်းသာသော လူများ ဖြစ်လာရန်အတွက်လည်း ဖြစ်ပေသည်။ ဤသို့ဖြင့် ၎င်းတို့တွင်အခြေခံ လိုအပ်ချက်များနှင့်ဆိုင်သည့် အပိုင်းအခြားကို ကျော်လွန်သော အရာအားလုံးဖြစ်သည့် ကျော်ကြားမှု၊ အကျိုးအမြတ်နှင့် ရာထူး ရှိကြလိမ့်မည် ဖြစ်သည်။ လူတို့ပေးသည့် မည်သည့် အဖိုးအခမဆိုသည်၊ ရုပ်ပိုင်းဆိုင်ရာ မွေ့လျော်ခံစားမှုအတွက် ဖြစ်သည်။ ထိုအရာတစ်ခုမျှ အဓိပ္ပာယ်မရှိ။ အားလုံးသည် အိမ်မက်တစ်ခုကဲ့သို့ အနှစ်မဲ့၏။ အဆုံးတွင် ၎င်းတို့ ရရှိသည့်အရာမှာ အနှစ်မဲ့ခြင်း သက်သက် ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂၀)) ဘုရားနှုတ်ကပတ်တော်တွေက ကျွန်တော့်ကို လက်တွေ့လုပ်ဆောင်မှုလမ်းကြောင်း ပြပေးတယ်။ ကျွန်တော့်ရဲ့ အလုပ်ကို တစ်ရှိန်ထိုး ကြီးပွားလာဖို့၊ ဒါမှမဟုတ် ပြန်နာလန်ထူဖို့ ခုတုံးတစ်ခုအနေနဲ့ သဘောမထားသင့်ဘူး၊ ပြီးတော့ စားစရာ၊ ဝတ်စရာ လုံလောက်တာနဲ့ပဲ ကျွန်တော် ရောင့်ရဲသင့်တယ်။ ကျွန်တော့်အတွက် ဘုရားသခင်ရဲ့ ရည်ရွယ်ချက်က ကျွန်တော့်တာဝန်ကို ထမ်းဆောင်ပြီး သမ္မာတရားလိုက်စားဖို့အတွက် အချိန်နဲ့ အားအင်ပိုရှိနိုင်ဖို့၊ ပိုက်ဆံ၊ ကျော်ကြားမှုနဲ့ အကျိုးအမြတ်ကို လိုက်စားတဲ့ ဝဲဂယက်ထဲ ပြန်ရောက်သွားတာကို ရှောင်နိုင်ဖို့အတွက် ပုံမှန်အသက်တာတစ်ခုကို ထိန်းသိမ်းထားဖို့ပါ။ ဗီဒီယိုတည်းဖြတ်တာက ဝင်ငွေအများကြီးရပြီး အကြွေးတော်တော်များများကို မြန်မြန်ဆန်ဆန် ဆပ်နိုင်တာကို တွေ့လိုက်တော့ ကျွန်တော်က ဗီဒီယိုတွေ တည်းဖြတ်ပြီး ပိုက်ဆံပိုရှာချင်လာတယ်၊ အကြွေးကျေဖို့တင် မဟုတ်ဘူး၊ ပြန်နာလန်ထူပြီး ဆွေမျိုးတွေ သူငယ်ချင်းတွေရဲ့ အထင်ကြီးမှုကို ပြန်ရဖို့အတွက်ပါ ရည်ရွယ်ခဲ့တာလေ။ အဲဒါနဲ့ ကျွန်တော့်စိတ်နဲ့အချိန်အားလုံးကို ဗီဒီယိုတည်းဖြတ်တဲ့အပေါ်မှာပဲ ပုံအောလိုက်တော့ ကျွန်တော့်တာဝန်တွေကို တွေးတာ၊ ထည့်စဉ်းစားတာ မရှိခဲ့ဘူး။ ကျွန်တော့်တာဝန်တွေ များလာတဲ့အခါ ကျွန်တော် စိတ်ထဲမှာ အတိုက်အခံဖြစ်လာတယ်၊ ပိုက်ဆံရှာဖို့ အချိန်ပိုသုံးချင်တာသက်သက်ကြောင့်လေ။ ကျွန်တော့်ဆန္ဒကို ဖြည့်ဆည်းဖို့အတွက် ကျွန်တော့်အချိန်နဲ့အင်အား အားလုံးကို ပိုက်ဆံရှာဖို့ပဲ သုံးလိုက်တယ်။ ကျွန်တော့်တာဝန်တွေကို လုံးဝ ထည့်မစဉ်းစားမိဘဲ သမ္မာတရားရရှိဖို့ အခွင့်အရေးတွေ အများကြီး ဆုံးရှုံးခဲ့ရတယ်။ ကျွန်တော်သာ ဒီအတိုင်း ဆက်သွားရင်၊ တစ်သောင်းရရင် တစ်သိန်းလိုချင်၊ တစ်သိန်းရပြန်ရင်လည်း ပိုလိုချင်နဲ့၊ ကျွန်တော့်ဆန္ဒတွေက အဆုံးမရှိဘဲ ဘယ်တော့မှ ကျေနပ်နိုင်မှာမဟုတ်ဘူး။ အဆုံးကျတော့ ငွေကြေး၊ ကျော်ကြားမှုနဲ့ အကျိုးအမြတ်ရဲ့ ချုပ်ကိုင်တာကို ခံရပြီး ငွေကြေး၊ ကျော်ကြားမှုနဲ့ အကျိုးအမြတ်ဆိုတဲ့ ဝဲဂယက်ထဲကို ပြန်ကျသွားမှာပဲ။ အနာဂတ်မှာ ငွေကြေး၊ ကျော်ကြားမှုနဲ့ အကျိုးအမြတ်ကို ကျွန်တော် တကယ်ရသွားရင်တောင်မှ ဘုရားသခင်နဲ့ ပိုဝေးကွာသွားမယ်၊ တာဝန်ထမ်းဆောင်တာ ရပ်သွားမယ်၊ ပြီးတော့ သမ္မာတရားကို နားလည်နိုင်မှာ မဟုတ်တော့ဘူး။ ဒီလိုပုံစံနဲ့ အသက်ရှင်ရတာ ဘာအဓိပ္ပာယ်ရှိမှာလဲ။ ကျွန်တော် အကူအညီမဲ့ပြီး မျှော်လင့်ချက်မရှိဖြစ်နေတုန်းက၊ ဆက်အသက်ရှင်ဖို့ မျှော်လင့်ချက်ပေးခဲ့တာ ဘုရားနှုတ်ကပတ်တော်ရဲ့ လမ်းပြမှုပါပဲ၊ ကျွန်တော် အကြွေးနွံထဲနစ်ပြီး လမ်းစပျောက်နေတုန်းကလည်း ဘုရားသခင်က ကျွန်တော့်အတွက် လမ်းဖွင့်ပေးခဲ့တာ၊ ပိုက်ဆံရှာပြီး ကျွန်တော့်ရဲ့ လက်တွေ့အခက်အခဲတွေကို ဖြေရှင်းနိုင်စေခဲ့တာ၊ ပြီးတော့ တာဝန်ထမ်းဆောင်ဖို့ အချိန်နဲ့အင်အား ရှိစေခဲ့တာပါ။ ဒါပေမဲ့ အခုကျတော့ ငွေကြေးစုံစမ်းသွေးဆောင်မှုနဲ့ ရင်ဆိုင်ရတဲ့အခါ ပိုက်ဆံအကြီးအကျယ်ရှာပြီး ထင်ပေါ်ကျော်ကြားဖို့ ကျွန်တော် ပြန်ဆန္ဒရှိလာပြန်တယ်။ ကျွန်တော်က ကျွန်တော့်တာဝန်ကို ဝတ်ကျေတမ်းကျေလုပ်ပြီး အလုပ်ကိုတောင် နှောင့်နှေးစေခဲ့တာ။ အကြွေးဆပ်ဖို့ မနှောင့်နှေးစေဘဲနဲ့ ကျွန်တော့်တာဝန်ကို ရှင်းရှင်းလင်းလင်း ကျွန်တော် ထမ်းဆောင်နိုင်ရက်သားနဲ့ ကျွန်တော် မရောင့်ရဲခဲ့ဘူး၊ ပြီးတော့ ပိုက်ဆံရှာဖို့ ထပ်ခါတလဲလဲ စုံစမ်းသွေးဆောင်မှုတွေနဲ့ ရင်ဆိုင်ရတဲ့အခါ ကျွန်တော့်တာဝန်ကို ဘေးဖယ်ထားခဲ့တယ်။ ကျွန်တော် တကယ်ကို အသိစိတ်မရှိခဲ့တာပဲ။ ဘုရားသခင်ရှေ့မှာ ချခဲ့တဲ့ ဆုံးဖြတ်ချက်ကို ကျွန်တော် ချိုးဖောက်ခဲ့တယ်၊ ကျွန်တော် ပြောခဲ့တာတွေအားလုံးက ကိုယ်တော့်ကို လှည့်စားခဲ့တာတွေချည်းပဲ။ ကျွန်တော်က တကယ်ကို အသက်ရှင်ဖို့ မထိုက်တန်ပါဘူး။ ပိုက်ဆံအကြီးအကျယ်ရှာဖို့ ကျွန်တော် ဆက်မလိုက်စားသင့်တော့ဘူး၊ ကျွန်တော့်အင်အားကို တာဝန်ပေါ်မှာပဲ မြှုပ်နှံရမယ်။ တာဝန်ကို အနှောင့်အယှက်မဖြစ်စေသရွေ့တော့ အကြွေးဆပ်ဖို့နဲ့ ပိုက်ဆံရှာဖို့ ဗီဒီယိုတည်းဖြတ်ချိန် ကျွန်တော် ရှာလို့ရပါတယ်။ နောက်ပိုင်းကျတော့ တာဝန်နဲ့ပတ်သက်ပြီး ဝန်တာထားတဲ့စိတ် ကျွန်တော် စတင်ခံစားလာရတယ်။ ပုံနေတဲ့ ဆောင်းပါးတွေကို ကျွန်တော် အပြီးသတ် စိစစ်လိုက်တယ်၊ ပြီးတော့ စုဝေးပွဲတွေကိုလည်း ကျွန်တော် စိတ်ပါလက်ပါ လုပ်ဆောင်နိုင်ခဲ့တယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်တော် ဖတ်ပြီးတော့၊ စည်းစိမ်၊ ကျော်ကြားမှုနဲ့ အကျိုးအမြတ်အပေါ် ကျွန်တော် တွယ်တာနေတဲ့ အရင်းအမြစ်နဲ့ပတ်သက်ပြီး နားလည်မှုတချို့ ရလာတယ်။ အနန္တတန်ခိုးရှင် ဘုရားသခင် ပြောသည်မှာ “အမှန်တွင် လူသား၏ ရည်သန်မျှော်မှန်းချက်များသည် မည်မျှကြီးကျယ်ခမ်းနားပါစေ၊ လူသား၏ ဆန္ဒများသည် မည်မျှ လက်တွေ့ကျပါစေ သို့မဟုတ် ၎င်းတို့သည် မည်မျှသင့်လျော်ပါစေ၊ လူသားက ဖြစ်မြောက်စေလိုသည့် အရာအားလုံး၊ လူသားက ရှာဖွေသည့်အရာ အားလုံးသည် စကားလုံးနှစ်လုံးနှင့် ခွဲခြား၍မရအောင် ချိတ်ဆက် နေ၏။ ဤစကားလုံးနှစ်လုံးသည် လူတိုင်းအတွက် ၎င်းတို့၏ အသက်တာတွင် မရှိမဖြစ် အရေးပါလှပြီး ၎င်းတို့သည် စာတန်က လူသား၏အထဲသို့ သွတ်သွင်းရန် ရည်ရွယ်သော အရာများ ဖြစ်သည်။ ဤစကားလုံး နှစ်လုံးသည် မည်သည့်အရာများ ဖြစ်သနည်း။ ၎င်းတို့သည် ‘ကျော်ကြားမှု’ နှင့် ‘အကျိုးအမြတ်’ တို့ ဖြစ်၏။ စာတန်သည် လူတို့အနေဖြင့် ၎င်း၏ ရှင်သန်မှု နည်းလမ်းများနှင့် ဥပဒေသများကို အမှုမဲ့အမှတ်မဲ့ လက်ခံစေဖို့၊ ဘဝရည်မှန်းချက်များနှင့် ဘဝဦးတည်ချက်များ ဖြစ်စေဖို့နှင့် ဘဝရည်သန်မျှော်မှန်းချက်များ ပိုင်ဆိုင်လာစေဖို့ ထိုမျှမကြမ်းတမ်းသော၊ လူတို့၏ အယူအဆများနှင့် အလွန်ပင် ကိုက်ညီသော နည်းစနစ်တစ်ခုဖြစ်သည့် အလွန် သိမ်မွေ့သော နည်းစနစ်ကို အသုံးပြုလေသည်။ မိမိတို့၏ အသက်တာ ရည်သန်မျှော်မှန်းချက်များနှင့်ပတ်သက်၍ လူတို့၏ သရုပ်ဖော်ချက်များက မည်မျှကြီးကျယ်ခမ်းနားပါစေ ဤရည်သန်မျှော်မှန်းချက်များသည် ကျော်ကြားမှုနှင့် အကျိုးအမြတ်တို့ကိုသာ အစဉ်သဖြင့် ဗဟိုပြုထားသည်။ မည်သည့်ကြီးမြတ်သောသူဖြစ်စေ၊ ထင်ရှားသောလူတစ်ဦးဖြစ်စေ၊ မည်သည့်သူတစ်ဦးတလေဖြစ်စေ ၎င်းတို့၏ ဘဝတစ်လျှောက်တွင် လိုက်ရှာဖွေသည့်အရာမှန်သမျှမှာ ‘ကျော်ကြားမှု’ နှင့် ‘အကျိုးအမြတ်’ ဟူသည့် ဤစကားနှစ်လုံးနှင့်သာ ဆက်စပ်နေ၏။ လူတို့သည် ကျော်ကြားမှုနှင့် အကျိုးအမြတ်ကို ၎င်းတို့ ရကြသည်နှင့် တစ်ပြိုင်နက် မြင့်မားသော အဆင့်အတန်းနှင့် များစွာသော ဥစ္စာပစ္စည်းတို့ကို ပျော်မွေ့ခံစားရန်နှင့် ဘဝကို ပျော်မွေ့ခံစားရန် အရင်းအနှီး ၎င်းတို့၌ ရှိသည်ဟု ထင်မြင်ကြသည်။ ၎င်းတို့တွင် ကျော်ကြားမှုနှင့် အကျိုးအမြတ်ရှိသည်နှင့်တစ်ပြိုင်နက် ပျော်ရွှင်ကြည်နူးမှုကို လိုက်စားရန်နှင့် ဇာတိပကတိ၏ ပျော်ရွှင်မှုကို ထင်ရာမြင်ရာ ခံစားရန် အရင်းအနှီးရှိသည်ဟု တွေးထင်ကြသည်။ ၎င်းတို့ လိုအင်ဆန္ဒရှိသည့် ဤကျော်ကြားမှုနှင့် အကျိုးအမြတ်တို့အတွက် လူတို့သည် ပျော်ရွှင်စွာနှင့် အမှုမဲ့အမှတ်မဲ့ဖြင့် ၎င်းတို့၏ ခန္ဓာကိုယ်၊ စိတ်နှလုံးနှင့် ၎င်းတို့တွင် ရှိသမျှအရာအားလုံးအပြင် ၎င်းတို့၏ ရှေ့ရေးနှင့် ကံကြမ္မာတို့ကို စာတန်ထံသို့ လွှဲပြောင်းပေးအပ်ကြသည်။ ၎င်းတို့သည် လုံးဝအကြွင်းမဲ့ သံသယမရှိဘဲ၊ သင်္ကာမကင်းဖြစ်ခြင်း စိုးစဉ်းမျှပင် မရှိဘဲ၊ ပြီးလျှင် ၎င်းတို့၏ တစ်ချိန်က ပိုင်ဆိုင်ခဲ့ကြသည့် အရာအားလုံးကို ပြန်လည်ရယူရန် အစဉ်သဖြင့် သိမြင်ခြင်း မရှိဘဲ ထိုသို့ လုပ်ဆောင်ကြခြင်းဖြစ်သည်။ လူများသည် စာတန်ထံတွင် မိမိတို့ကိုယ်ကို ပေးအပ်ကြပြီးဖြစ်ကာ ၎င်းကို ဤနည်းဖြင့် သစ္စာစောင့်သိလာသည်နှင့်တစ်ပြိုင်နက် မိမိတို့ကိုယ်ကို ထိန်းချုပ်မှုတစ်ခုတလေ ပြန်လည်ရရှိနိုင်သလော။ သေချာပေါက် မဖြစ်နိုင်ပေ။ စာတန်က ၎င်းတို့ကို လုံးဝအကြွင်းမဲ့ ထိန်းချုပ်ထားသည်။ ၎င်းတို့သည် ဤနွံအိုင်ထဲသို့ လုံးဝအကြွင်းမဲ့ နစ်မြုပ်သွားကြပြီး ဖြစ်ကာ၊ မိမိကိုယ်ကို ပြန်ရုန်းထွက်ရန် မတတ်နိုင်ကြပေ။ လူတစ်ယောက်သည် ကျော်ကြားမှုနှင့် အကျိုးအမြတ်တွင် နစ်မြုပ်သွားသည်နှင့်၊ တောက်ပသောအရာ၊ တရားမျှတသောအရာ သို့မဟုတ် လှပ၍ ကောင်းမွန်သော အရာများကို ရှာဖွေခြင်း မရှိတော့ပေ။ ဤသည်မှာ အဘယ်ကြောင့်ဆိုသော် လူများအတွက်မူ ကျော်ကြားမှုနှင့် အကျိုးအမြတ်တို့၏ သွေးဆောင်မှုသည် အလွန်ပင် ကြီးမားလွန်းသောကြောင့် ဖြစ်သည်။ ဤအရာများသည် လူတို့အနေဖြင့် ၎င်းတို့၏ ဘဝတစ်လျှောက်လုံးတွင်လည်းကောင်း၊ ထာဝရကာလအတွက်ပင် အဆုံးမရှိ လိုက်စားနိုင်သောအရာများဖြစ်သည်။ ဤသည်မှာ အမှန်တကယ်ဖြစ်သော အခြေအနေ မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားသခင်ရဲ့ ဖော်ထုတ်တဲ့ နှုတ်ကပတ်တော်တွေကို ဖတ်ပြီးတဲ့နောက်မှာ ပိုက်ဆံပိုရှာဖို့နဲ့ အထင်ကြီးခံရဖို့ ကျွန်တော့်ရဲ့ မပြတ်တမ်းဆန္ဒရှိနေတဲ့ အရင်းအမြစ်က “ကျော်ကြားမှု” နဲ့ “အကျိုးအမြတ်” က ကျွန်တော့်ကို တင်းတင်းကျပ်ကျပ် ချုပ်နှောင်တာကိုခံထားရတာကြောင့်ဆိုတာ နားလည်သွားတယ်။ ငယ်ငယ်တုန်းက ကျွန်တော့်မိဘတွေကို ဆွေမျိုးတွေနဲ့ သူငယ်ချင်းတွေက အထင်သေးကြတာ ကျွန်တော် မြင်ခဲ့ရတယ်၊ ဒီလိုပုံစံနဲ့ အသက်ရှင်ရတာ တကယ် ဂုဏ်သိက္ခာမရှိဘူးလို့ ခံစားခဲ့ရတယ်၊ ဒါကြောင့် ကျွန်တော်က ကြီးပွားချမ်းသာဖို့နဲ့ အထင်ကြီးခံရတဲ့သူဖြစ်ဖို့ ကြိုးစားရမယ်လို့ ဆုံးဖြတ်ခဲ့တာ။ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” နဲ့ “ထင်ရှားကျော်ကြားမှုရရှိခြင်း” ဆိုတဲ့ စာတန်ဆန်တဲ့ အဆိပ်အတောက်တွေနဲ့ ကျွန်တော် အသက်ရှင်ခဲ့တာလေ။ သူများတွေ အိမ်ဝယ်ဖို့ ရင်းနှီးမြှုပ်နှံပြီး ကျော်ကြားမှုနဲ့ အကျိုးအမြတ် နှစ်ခုလုံး ရသွားတာမြင်တော့ ကျွန်တော်လည်း ထင်ပေါ်ကျော်ကြားဖို့နဲ့ ဆွေမျိုးမိတ်ဆွေတွေရဲ့ အထင်ကြီးမှုကို ရဖို့ ဒီနည်းလမ်းကို သုံးချင်ခဲ့တာပေါ့။ ကျွန်တော့်မှာ ငွေကြေးမတတ်နိုင်ဘူးဆိုတာ ရှင်းနေပေမဲ့ ကားဝယ်၊ အိမ်ဝယ်ဖို့ ချေးငွေယူဖို့ ကျွန်တော် တွန့်ဆုတ်မနေခဲ့ဘူး၊ ပြီးတော့ ပစ္စည်းတွေလည်း အများကြီး ဝယ်ခဲ့တယ်၊ အဆင့်မြင့်နေရာမျိုးစုံကို ခဏခဏသွားပြီး ဇိမ်ခံပစ္စည်းတွေ ဝယ်ခဲ့တယ်၊ အောင်မြင်တဲ့လူတစ်ယောက်အဖြစ် ကိုယ့်ကိုယ်ကိုယ် ပုံဖော်ခဲ့တာပေါ့။ ကျွန်တော့်ဘဝက ကြီးပွားချမ်းသာပြီး အဆုံးမရှိ မက်မောစရာကောင်းနေပုံရပေမဲ့ နောက်ကွယ်မှာတော့ အတိုးနှုန်းမြင့်တဲ့ ပြန်ဆပ်ငွေတွေနဲ့ ဝန်ပိနေခဲ့ရတာ။ သူများတွေရဲ့ အထင်ကြီးမှုကို ရဖို့အတွက် ကျွန်တော်က လုံးဝကို အပေါ်ယံဆန်လာခဲ့ပြီး ဘုရားသခင်ရဲ့ ကယ်တင်ခြင်းကို ထပ်ခါတလဲလဲ ငြင်းပယ်ခဲ့တယ်။ ကားဝယ်၊ အိမ်ဝယ်ဖို့ ချေးငွေတွေယူပြီး အကြွေး သိန်းချီ တင်ခဲ့တယ်၊ အဲဒီနောက်မှာ ကားအက်စီးဒင့်နဲ့ ကပ်ရောဂါဆိုတဲ့ ထိုးနှက်ချက်နှစ်ခုကို ခံစားခဲ့ရတယ်။ အဲဒီတုန်းက ဒီအကြွေးယူပြီး ဟိုအကြွေးဆပ်ဖို့ နည်းလမ်းတွေကို နေ့တိုင်း ခေါင်းခြောက်အောင် စဉ်းစားခဲ့ရတယ်။ အဲဒီအချိန်တုန်းက အကြွေးတွေကြောင့် ကျွန်တော် စိတ်တွေ ထွေပြားပြီး စိတ်ပူလွန်းလို့ ဆံပင်တွေတောင် ဖြူကုန်တယ်။ ရှင်နေတာထက် သေတာကမှ ပိုကောင်းမယ်လို့ ခံစားခဲ့ရတာ။ ဘုရားသခင်ကို ကျွန်တော် တွေ့ပြီးနောက်မှာ၊ ကိုယ်တော်က ကျွန်တော့်အတွက် လမ်းဖွင့်ပေးပြီး စုဝေးပွဲတွေနဲ့ တာဝန်တွေထမ်းဆောင်ဖို့ အချိန်ပိုပေးခဲ့တယ်၊ ဒါပေမဲ့ ပိုက်ဆံရှာဖို့ အခွင့်အရေးနဲ့ ကြုံရတဲ့အခါ ကျွန်တော်က ငွေကြေး၊ ကျော်ကြားမှုနဲ့ အကျိုးအမြတ်နောက်ကို ပြန်လိုက်စားချင်ခဲ့မိတယ်။ ဒီခရီးလမ်းတစ်လျှောက်လုံးမှာ ကျွန်တော်က ငွေကြေး၊ ကျော်ကြားမှုနဲ့ အကျိုးအမြတ်ကို ဆက်တိုက်လိုက်စားခဲ့ပြီး ထိုးနှက်ချက်တွေခံရပြီး ထိခိုက်ပွန်းပဲ့နေတာတောင်မှ ပြန်လှည့်ရကောင်းမှန်း ကျွန်တော် မသိသေးဘူး။ ကျွန်တော့်စိတ်နှလုံးက လုံးဝကို မာကျောနေခဲ့တာပဲ။ ဘုရားသခင်ရဲ့ ကယ်တင်ခြင်းနဲ့ မြှင့်တင်ပေးခြင်းကို ကြုံတွေ့ရတဲ့အခါ ဒါကို တန်ဖိုးထားရကောင်းမှန်း ကျွန်တော် မသိခဲ့ရုံတင်မကဘူး၊ ကျွန်တော့်တာဝန်တွေက ပိုက်ဆံရှာဖို့ ကြိုးစားတာကို နှောင့်နှေးစေတယ်လို့တောင် ကျွန်တော် ထင်ခဲ့တာ၊ ပြီးတော့ သမ္မာတရားကို လိုက်စားပြီး ကယ်တင်ခြင်းခံရဖို့ အခွင့်အရေးကို ကျွန်တော် လက်လွတ်လုနီးပါး ဖြစ်ခဲ့တယ်။ ငွေကြေး၊ ကျော်ကြားမှုနဲ့ အကျိုးအမြတ်ကို လိုက်စားတာက ပြန်လမ်းမရှိတဲ့ လမ်းဆိုတာ၊ ပြီးတော့ ကျွန်တော် ပြန်မလှည့်ရင် သေခြင်းထဲမှာ စာတန်ရဲ့ အဖော်အဖြစ် ကျွန်တော် လုံးဝ ဖြစ်လာမယ်ဆိုတာ နောက်ဆုံးတော့ ကျွန်တော် သဘောပေါက်သွားတယ်။

ကျွန်တော် စဉ်းစားမိတယ်၊ “ဘယ်လို ဘဝမျိုးက တကယ် တန်ဖိုးရှိပြီး အဓိပ္ပာယ်ရှိတာလဲ” ပေါ့။ ကျွန်တော် ဘုရားနှုတ်ကပတ်တော်တွေကို ဖတ်တယ်။ “ဘုရားသခင်သည် လူတစ်ယောက်ချင်းစီ မွေးဖွားချိန်မှ ပစ္စုပ္ပန်အချိန်ထိ ဆယ်စုနှစ်များအတွင်း ၎င်းတို့အတွက် အဖိုးအခပေးဆပ်မှုတစ်ခုသာ လုပ်ဆောင်ခြင်းမဟုတ်ပေ။ ဘုရားသခင်မြင်သည့်ပုံစံမှာ သင်သည် ဤလောကသို့ အကြိမ်ရေ မရေမတွက်နိုင်အောင် ရောက်ရှိပြီးဖြစ်သည်။ အကြိမ်မရေမတွက်နိုင်အောင် လူပြန်ဝင်စားပြီးဖြစ်သည်။ ဤအရာကို မည်သူက ကြီးကြပ်ကွပ်ကဲသနည်း။ ဘုရားသခင်က ကြီးကြပ်ကွပ်ကဲပေသည်။ ဤအရာများကို သင်သိဖို့ မဖြစ်နိုင်ပေ။ ဤလောကသို့ သင်လာရောက်သော အချိန်တိုင်းတွင် ဘုရားသခင်ကိုယ်တိုင် သင့်အတွက် အစီအစဉ်များပြုလုပ်သည်။ သင်အသက်ရှင်မည့် နှစ်အရေအတွက်၊ သင်မွေးဖွားလာရမည့် မိသားစုအမျိုးအစား၊ သင်အိုးအိမ်ထူထောင်ပြီး အသက်မွေးအလုပ် တည်ဆောက်မည့်အချိန်အပြင် ဤလောကတွင် သင်လုပ်ဆောင်မည့်အရာနှင့် သင်အသက်မွေးမည့် နည်းလမ်းတို့ကိုပါ ဘုရားသခင်က စီစဉ်သည်။ ဤဘဝတွင် သင်၏ အထူးတာဝန်ကို နှောင့်နှေးခြင်းမရှိဘဲ ပြီးမြောက်နိုင်ရန်အလို့ငှာ ဘုရားသခင်သည် သင့်အတွက် ဝမ်းစာရှာဖို့ နည်းလမ်းကို စီစဉ်ပေးသည်။...ဘုရားသခင်နောက်သို့ လိုက်စဉ်တွင် သင်ဒုက္ခခံသည်ဖြစ်စေ၊ အဖိုးအခပေးဆပ်သည်ဖြစ်စေ သင်သည် အမှန်တကယ်တွင် ဘုရားသခင်နှင့်အတူ ပူးပေါင်းဆောင်ရွက်နေခြင်း ဖြစ်သည်။ ဘုရားသခင်က ငါတို့ကို မည်သည့်အရာ လုပ်ဆောင်ခိုင်းသည်ဖြစ်စေ ဘုရားနှုတ်ကပတ်တော်များကို ငါတို့ နားထောင်သည်။ ထိုနှုတ်ကပတ်တော်များနှင့်အညီ လက်တွေ့လုပ်ဆောင်သည်။ ဘုရားသခင်ကို မပုန်ကန်နှင့် သို့မဟုတ် ဘုရားကို ဝမ်းနည်းစေမည့် မည်သည့်အရာကိုမျှ မလုပ်နှင့်။ ဘုရားနှင့်အတူ ပူးပေါင်းဆောင်ရွက်ရန် သင်သည် အနည်းငယ် ဒုက္ခခံရမည်။ အချို့သောအရာများကို စွန့်လွှတ်ပြီး ဘေးဖယ်ထားရမည်။ ကျော်ကြားမှု၊ အကျိုးအမြတ်၊ အဆင့်အတန်း၊ ငွေကြေးနှင့် လောကီသာယာမှုများကို စွန့်လွှတ်ရမည်။ အိမ်ထောင်ရေး၊ အလုပ်အကိုင်နှင့် ကမ္ဘာလောကရှိ သင်၏ တက်လမ်းများကဲ့သို့သော အရာများကိုပင် စွန့်လွှတ်ဖို့ လိုသည်။ ဤအရာများကို သင် စွန့်လွှတ်ခဲ့ခြင်းရှိမရှိ ဘုရားသခင်သိသလော။ ဘုရားသခင်က ဤအရာအားလုံးကို မြင်နိုင်သလော။ (မြင်နိုင်ပါသည်။) ဤအရာများကို သင် စွန့်လွှတ်ပြီးဖြစ်ကြောင်း ဘုရားသခင် မြင်သောအခါ မည်သည့်အရာကို သူလုပ်ဆောင်မည်နည်း။ (ဘုရားသခင်သည် စိတ်သက်သာရာရပြီး ပီတိဖြစ်ပါလိမ့်မည်။) ဘုရားသခင်က အားရပြီး ‘ငါ ပေးဆပ်ခဲ့သော အဖိုးအခများသည် အသီးအပွင့် ဖြစ်ထွန်းခဲ့ပြီ။ လူတို့သည် ငါနှင့်အတူ ပူးပေါင်းဆောင်ရွက်လိုစိတ် ရှိကြသည်။ ၎င်းတို့တွင် ဤစိတ်ခိုင်မာမှုရှိသည်။ ၎င်းတို့ကို ငါရရှိခဲ့လေပြီ’ ဟူ၍သာ ပြောဆိုမည်မဟုတ်။ ဘုရားသခင်က အားရသည်၊ ပျော်ရွှင်သည်ဖြစ်စေ၊ ကျေနပ်သည်၊ စိတ်အေးသည်ဖြစ်စေ ဘုရား၌ ထိုသဘောထားသာ ရှိခြင်းမဟုတ်ပေ။ သူသည် ပြုမူဆောင်ရွက်ခြင်းလည်း ရှိပြီး သူ၏ အမှုတော်က ရရှိသည့် ရလဒ်များကို မြင်လိုသည်။ ဤသို့မဟုတ်လျှင် လူတို့အပေါ် သူ တောင်းဆိုသောအရာသည် အဓိပ္ပာယ်မရှိ ဖြစ်လိမ့်မည်။ လူအပေါ် ဘုရားသခင် ပြသသော ကျေးဇူးတော်၊ ချစ်ခြင်း၊ သနားကရုဏာတို့သည် သဘောထားအမျိုးအစားတစ်ခုမျှသာ မဟုတ်ပေ။ အမှန်တရားလည်း ဖြစ်သည်။ မည်သည့်အမှန်တရားနည်း။ သင့်အတွင်းတွင် ဘုရားနှုတ်ကပတ်တော်များကို ဘုရားသခင်ထည့်သွင်းပေးပြီး သင့်အား ဉာဏ်ပွင့်စေသည်ဟူသည့် အချက်ပင်။ ထိုသို့အားဖြင့် ဘုရားသခင်နှင့်ပတ်သက်၍ မည်သည့်အရာက ချစ်ဖွယ်ဖြစ်ကြောင်း၊ ဤလောကသည် မည်သည့်အရာပင် ဖြစ်ကြောင်းတို့ကို သင်မြင်နိုင်ဖို့၊ သင်၏ စိတ်နှလုံးသည် အလင်းနှင့် ပြည့်ပြီး သူ၏ နှုတ်ကပတ်တော်များနှင့် သမ္မာတရားကို သင်နားလည်စေဖို့ဖြစ်သည်။ ဤနည်းအားဖြင့် မသိလိုက်ပါဘဲနှင့် သမ္မာတရားကို သင်ရရှိသည်။ ဘုရားသခင်သည် အလွန်စစ်မှန်သော နည်းဖြင့် သင့်အပေါ်တွင် များစွာအလုပ်လုပ်ကာ သင့်အား သမ္မာတရားကို ရရှိစေသည်။ သမ္မာတရားကို သင်ရရှိသောအခါ၊ ထာဝရအသက်ဟူသည့် တန်ဖိုးအရှိဆုံးအရာကို သင်ရရှိသောအခါ ဘုရားသခင်၏ ရည်ရွယ်ချက်များ ပြည့်စုံလေသည်။ လူတို့သည် သမ္မာတရားကို လိုက်စားနေပြီး ဘုရားနှင့် ပူးပေါင်းဆောင်ရွက်လိုစိတ် ရှိသည်ကို ဘုရားသခင်က မြင်သောအခါ ပျော်ရွှင်ကျေနပ်သည်။ ထိုအခါတွင် ဘုရား၌ သဘောထားတစ်ခု ရှိ၏။ ထိုသဘောထားရှိနေစဉ်တွင် ဘုရားသည် အလုပ်လုပ်ပြီး လူကို အသိအမှတ်ပြုကာ ကောင်းချီးပေးသည်။ ဘုရားက ‘သင်ထိုက်တန်သည့် ကောင်းချီးများနှင့် ငါသင့်ကို ဆုချီးမြှင့်မည်’ ဟု ပြောသည်။ ထို့နောက် သင်သည် သမ္မာတရားနှင့် အသက်ကို ရရှိပြီး ဖြစ်လိမ့်မည်။ သင်သည် ဖန်ဆင်းရှင်ကို သိကျွမ်းမှုရှိပြီး သူ၏ အသိအမှတ်ပြုခြင်းကို ရသည့်အခါ သင်၏ စိတ်နှလုံးတွင် ဗလာဖြစ်နေခြင်းကို ခံစားရဦးမည်လော။ ခံစားရမည်မဟုတ်ပေ။ သင်သည် ကျေနပ်လိမ့်မည်ဖြစ်ပြီး ဝမ်းမြောက်သည့်စိတ်ကို ခံစားရမည်။ လူတစ်ယောက်၏ ဘဝက တန်ဖိုးရှိသည်ဟု ဆိုရာ၌ ဤအရာကို ဆိုလိုခြင်းဖြစ်သည် မဟုတ်လော။ ဤသည်မှာ တန်ဖိုးအရှိဆုံးနှင့် အဓိပ္ပာယ်အရှိဆုံး ဘဝဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော် နားလည်လာတာက၊ ကျွန်တော် ဘယ်မိသားစုမှာ မွေးမယ်၊ ဘုရားသခင်ကို ဘယ်အချိန်မှာ တွေ့ပြီး ဘယ်အချိန်မှာ ကျွန်တော့်တာဝန်တွေကို ထမ်းဆောင်မယ်ဆိုတာတွေ အားလုံးက ဘုရားသခင် ဟိုးအရင်ကတည်းက စီစဉ်ထားပြီးသားပါ။ အဲဒီ ကားအက်စီးဒင့်မှာ ကျွန်တော် အသက်ရှင်ကျန်ရစ်ခဲ့တာ ဘုရားသခင်ရဲ့ ဂရုစိုက်မှုနဲ့ ကာကွယ်မှုကြောင့်ပါ၊ ပြီးတော့ အကြွေးဆိုတဲ့ အမှောင်ထုကြားမှာ ပိတ်မိနေပြီးမှ နောက်ဆုံး အလင်းရောင်ကို ပြန်တွေ့ရတဲ့အခွင့်၊ ဖန်ဆင်းခံတစ်ဦးရဲ့ တာဝန်တွေကို ဖြည့်ဆည်းရတဲ့အခွင့်ကို ပေးပြီး ကျွန်တော့်အတွက် လမ်းဖွင့်ပေးခဲ့တာက ဘုရားသခင်ပါပဲ။ ဘုရားသခင်ရဲ့ ကာကွယ်မှုသာ မရှိရင် ကျွန်တော် စာတန်ရဲ့ ဒုက္ခပေးတာကို ခံရတာ ကြာလှပါပြီ။ ဘုရားသခင်ရဲ့ နှုတ်ကပတ်တော်တွေက ကျွန်တော့်ကို ဘဝရဲ့ ဦးတည်ချက်ကိုလည်း ပေးတယ်၊ သမ္မာတရားကို လိုက်စားပြီး ဘုရားသခင်ကို ကျေနပ်စေဖို့ ကိုယ့်တာဝန်တွေကို ဖြည့်ဆည်းတာကသာ တကယ် အဓိပ္ပာယ်ရှိပြီး တန်ဖိုးရှိတယ်ဆိုတာ နားလည်စေတယ်။ ဘုရားသခင်ရဲ့ ကျေးဇူးတော်နဲ့ ကောင်းချီးမင်္ဂလာတွေကို ကျွန်တော် အများကြီး ခံစားခဲ့ရပြီပဲ။ အဲဒါကို တွေးမိပြီး ကျွန်တော် ဆုံးဖြတ်လိုက်တယ်၊ ကျွန်တော့်တာဝန်တွေမှာ စိတ်နှလုံးအကြွင်းမဲ့ မြှုပ်နှံမယ်၊ တာဝန်ကို အနှောင့်အယှက်မဖြစ်စေသရွေ့တော့ ဗီဒီယိုတည်းဖြတ်ဖို့ အချိန်နည်းနည်းပေးပြီး ပိုက်ဆံ နည်းနည်းရှာလို့ရတာပဲ၊ လစဉ်အရစ်ကျနဲ့ နေထိုင်စရိတ် ကာမိရုံဆို ရပြီလေ။

နှစ်လကြာတော့ ကျွန်တော် အသင်းတော်ခေါင်းဆောင်အဖြစ် ရွေးချယ်ခံရတယ်။ ခေါင်းဆောင်ဖြစ်လာတာက ဆောင်းပါးတွေ စိစစ်တာထက် အလုပ်နဲ့ အရေးစိုက်စရာတွေပိုများတာ၊ အချိန်နဲ့ အင်အားလည်း ပိုလိုတာကို ကျွန်တော် မြင်လိုက်ရတယ်။ ဒါက ကျွန်တော် ပိုက်ဆံရှာဖို့ အခွင့်အရေးတွေ ဆက်နည်းသွားမယ်ဆိုတဲ့ သဘောပေါ့။ ဒါပေမဲ့ ဒီတစ်ခါတော့ ကျွန်တော့်တာဝန်တွေကိုပဲ ဦးစားပေးဖို့ ကျွန်တော် ဆန္ဒရှိတယ်၊ အဲဒါနဲ့ ကျွန်တော့်တာဝန်တွေမှာပဲ ကိုယ့်ကိုယ်ကိုယ် မြှုပ်နှံလိုက်တယ်။ အံ့သြစရာကောင်းတာက သုံးလကြာတော့ ဖုန်းပေါ်ကနေ ကျွန်တော့်ရဲ့ ကိုယ်ပိုင်ဝင်ငွေခွန် ပြန်အမ်းငွေကိစ္စ လုပ်နေတုန်း ပြန်အမ်းငွေ ယွမ် နှစ်သောင်းက ကျွန်တော့်အကောင့်ထဲ တိုက်ရိုက်ဝင်လာတာကို တွေ့လိုက်ရတယ်၊ အဲဒါက ကျွန်တော့်ရဲ့ အိမ်လစဉ်အရစ်ကျ ခြောက်လစာကျော်အတွက် ပြဿနာကို ကွက်တိ ဖြေရှင်းပေးလိုက်တာပဲ။ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံပြီး ဖန်ဆင်းခံတစ်ဦးရဲ့ တာဝန်ကို အကောင်းဆုံး ထမ်းဆောင်တဲ့အခါ စားဖို့၊ ဝတ်ဖို့နဲ့ ဆက်အသက်ရှင်နိုင်ဖို့ ဘုရားသခင်က လမ်းဖွင့်ပေးမယ်ဆိုတာ ကျွန်တော် တကယ် တွေ့ကြုံခံစားခဲ့ရတယ်။

ဒီအတွေ့အကြုံကို ဖြတ်သန်းပြီးနောက်မှာ ကျွန်တော် နားလည်လာတာက၊ ငွေကြေး၊ ကျော်ကြားမှုနဲ့ အကျိုးအမြတ်လို ရုပ်ဝတ္ထုပစ္စည်းတွေက လုံးဝ ခဏတာပါပဲ၊ သမ္မာတရားကို လိုက်စားပြီး ရရှိခြင်းက ပိုအဖိုးတန်တယ်၊ တန်ဖိုးရှိပြီး အဓိပ္ပာယ်ရှိတယ် ဆိုတာပါပဲ။ ကျွန်တော့်အချိန်နဲ့ အင်အား ပိုများများ သုံးပြီး တာဝန်ထမ်းဆောင်ဖို့၊ ဘုရားသခင်ရဲ့ မေတ္တာကို ပြန်ပေးဆပ်ဖို့ ကျွန်တော့်တာဝန်တွေကို ကြိုးစားဖြည့်ဆည်းဖို့ ကျွန်တော် ဆန္ဒရှိပါတယ်။


၉၇။ ဘုရားသခင်အပေါ် ယုံကြည်ခြင်းနဲ့ပတ်သက်တဲ့ ကျွန်မရဲ့ မှားနေတဲ့ အမြင်တွေကို ပြုပြင်ခဲ့ပါတယ်

ယီရှင်း၊ တရုတ်ပြည်

၁၆ နှစ်သမီးအရွယ်တုန်းက ကျွန်မမှာ သွေးဥဆဲလ်နည်းပြီး သွေးမတိတ်တဲ့ရောဂါ ရှိမှန်း စစ်ဆေးတွေ့ရှိခဲ့တယ်။ နောက်တစ်နှစ်မှာပဲ အရေပြားလေးဖက်နာရောဂါ ထပ်ဖြစ်ပြန်ရော။ ဒီရောဂါမျိုးက ကုလို့မပျောက်ဘူး၊ ဆေးသောက်ပြီး ထိန်းထားလို့ပဲ ရတာလေ။ အဲဒီအချိန်ကစပြီး ကျွန်မဘဝက မှောင်မိုက်သွားတာပေါ့။ ကျွန်မမှာ နှစ်တိုင်းလိုလို ဆေးရုံတက်ရတယ်။ နောက်ပိုင်းကျတော့ ခြေလက်အဆစ်အမြစ်တွေက ရောင်ရမ်းပြီး ကိုက်ခဲလာလိုက်တာ တစ်ခါတလေ အရမ်းနာလို့ လမ်းတောင် မလျှောက်နိုင်တော့သလို ကိုယ့်ဆံပင်ကိုယ်တောင် မစည်းနိုင်တော့ဘူး။ ငယ်ငယ်ရွယ်ရွယ်နဲ့ ဒီလိုပုံစံဖြစ်နေတဲ့ ကိုယ့်ကိုယ်ကိုယ် ကြည့်ပြီး ကျွန်မ ဝမ်းနည်းပြီး အားငယ်မိတယ်၊ ဘာလို့များ ငါ ဒီလိုရောဂါမျိုး ဖြစ်ရတာလဲပေါ့။ တစ်ခါတလေ နာလွန်းလို့ သေချင်စိတ်တောင် ပေါက်မိတယ်။ ဒါပေမဲ့ ကျွန်မအတွက် ပင်ပင်ပန်းပန်း အလုပ်လုပ်ပြီး ပြေးလွှားလုပ်ကိုင်ပေးနေကြတဲ့ မိသားစုကို ကြည့်ပြီး မသေရက်ခဲ့ပါဘူး။ တစ်ရက်ပြီးတစ်ရက် ဒီလိုပဲ ဖြတ်သန်းခဲ့ရတာပေါ့။

၂၀၁၂ ခုနှစ်၊ စက်တင်ဘာလမှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်အကြောင်းကို လူတစ်ယောက်က ကျွန်မကို လာဟောပြောခဲ့တယ်။ ဘုရားသခင်ကို ယုံကြည်ရင် ဘုရားရဲ့ ဂရုစိုက်စောင့်ရှောက်မှုနဲ့ ကာကွယ်မှုကို ရနိုင်တယ်လို့ ကြားလိုက်ရတော့ စိတ်ပျက်အားငယ်နေတဲ့ ကျွန်မအတွက် မျှော်လင့်ချက်ရောင်ခြည်သန်းလာသလိုဖြစ်ပြီး ဝမ်းပန်းတသာနဲ့ လက်ခံခဲ့လိုက်တယ်။ တစ်နှစ်ကြာတော့ ကျွန်မကျန်းမာရေး အတော်လေး သက်သာလာတယ်။ ကျွန်မစိတ်ထဲမှာ ဘုရားသခင်ကို အရမ်းကျေးဇူးတင်မိပြီး တစ်နေ့ကျရင် ကျွန်မရောဂါ လုံးဝပျောက်ကင်းသွားပြီး ပုံမှန်လူတစ်ယောက်လို နေနိုင်ရမယ်လို့ မျှော်လင့်ခဲ့တယ်။ ဒါပေမဲ့ ၂၀၁၄ ခုနှစ်၊ ဧပြီလ ရက်တစ်ရက်မှာ ရုတ်တရက် နှာခေါင်းသွေးတွေက ထိန်းလို့မရအောင်ကို လျှံကျလာတယ်။ သွေးတွေက ဒလဟောထွက်လာလိုက်တာ ဘယ်လိုမှ တိတ်မသွားဘူး။ တစ်ရှူးတွေနဲ့ ကျွန်မ ဆက်တိုက်သုတ်နေပေမဲ့ ခဏလေးအတွင်းမှာ ကြမ်းပြင်တစ်ခုလုံး သွေးတွေစိုနေတဲ့ တစ်ရှူးတွေ ပြည့်သွားတယ်။ အဲဒီအချိန်မှာ အိမ်မှာ ကျွန်မတစ်ယောက်တည်း ရှိနေတာလေ။ ကြောက်စိတ်တွေက တစ်လိပ်လိပ်တက်လာပြီး ကြောက်လန့်ပြီး ဘာလုပ်ရမှန်းမသိဘဲ ချုံးပွဲချငိုမိတော့တာပေါ့။ အဲဒီအခိုက်အတန့်မှာ ဘုရားသခင်ကို သတိရသွားပြီး “အနန္တတန်ခိုးရှင် ဘုရားသခင်၊ ကျွန်မကို ကယ်ပါဦး...” လို့ အော်ဟစ်ဆုတောင်းမိတယ်။ ကျွန်မ ဘုရားသခင်ကို ဆက်တိုက် အော်ဟစ်ခေါ်ပေမဲ့ နှာခေါင်းသွေးက တိတ်မသွားဘူး။ မျက်နှာကြက်ကိုငေးကြည့်ရင်း ကျွန်မ စိတ်ပျက်အားငယ်သွားတယ်၊ သေခြင်းတရားက ကိုယ်နဲ့ ဒီလောက်နီးကပ်နေမှန်း ပထမဆုံးအကြိမ် ခံစားလိုက်ရတာပဲ။ “သေမယ်ဆိုလည်း သေပါစေတော့လေ။ ဘယ်လိုပဲဖြစ်ဖြစ် ရှောင်လွှဲလို့မှ မရတာ၊ သေသွားတော့လည်း လွတ်တာပေါ့...” လို့ တွေးမိတယ်။ နောက်တော့ မိဘတွေက အိမ်ကို အမြန်ပြန်ရောက်လာပြီး ကျွန်မကို ဆေးရုံ အလောတကြီး ပို့ကြတယ်။ ဆေးရုံတက်နေတုန်း ကျွန်မ တွေးမိတယ်။ “ဘုရားသခင်ကို ယုံကြည်တယ်ဆိုတာ ဘေးကင်းလုံခြုံဖို့အတွက်ပဲ မဟုတ်ဘူးလား။ အခု ငါ ဘုရားကို ယုံကြည်နေရက်နဲ့ ဘာလို့ ဒီလိုကိစ္စမျိုး ဖြစ်ရသေးတာလဲ။ ဘုရားသခင် တကယ်ရှိတယ်ဆိုရင် ငါ အော်ဟစ်ဆုတောင်းတုန်းက တန်ခိုးပြပြီး ငါ့နှာခေါင်းသွေး တိတ်သွားအောင် လုပ်ပေးသင့်တာပေါ့။ ဒါပေမဲ့ ဘုရားသခင်က ဘာလို့ ငါ့ကို မကုပေးတာလဲ။ ဘာလို့ ငါ့ရောဂါကို ပြန်ထစေတာလဲ။ ဒီလိုဆို ငါ ဘုရားသခင်ကို ယုံကြည်နေလို့ ဘာအဓိပ္ပာယ်ရှိမှာလဲ။ မယုံတာကမှ ပိုကောင်းဦးမယ်” ပေါ့။ ဆေးရုံဆင်းပြီး အိမ်ပြန်ရောက်တော့ ဘုရားနှုတ်ကပတ်တော် စာအုပ်တွေကို ခေါင်းဆောင်ဆီ ပြန်အပ်လိုက်ပြီး ဘုရားသခင်ကို ဆက်မယုံကြည်တော့ဖို့ ဆုံးဖြတ်လိုက်တယ်။

နောက်ပိုင်းကျတော့ အသင်းတော်က ညီအစ်ကို မောင်နှမတွေ ကျွန်မအခြေအနေကို သိသွားကြပြီး ကျွန်မကို ကူညီဖေးမပေးဖို့ ရောက်လာကြတယ်။ ပြီးတော့ သူတို့က ဘုရားနှုတ်ကပတ်တော်တစ်ပိုဒ်ကို ဖတ်ပြကြတယ်။ “ယောဘသည် စမ်းသပ်မှုများကို ကြုံရသည့်အခါ ဘုရားသခင်နှင့် စာတန်တို့သည် တစ်ဦးနှင့်တစ်ဦး အလောင်းအစားလုပ်ခဲ့ကြပြီး ယောဘအား ဖိစီးနှိပ်စက်ရန် စာတန်ကို ဘုရားသခင် အခွင့်ပေးခဲ့သည်။ ယောဘကို စစ်ကြောခဲ့သည်မှာ ဘုရားသခင်ပင် ဖြစ်ခဲ့သော်လည်း၊ သူ့အပေါ်ကျရောက်လာသူမှာ အမှန်တွင် စာတန်ဖြစ်ခဲ့သည်။ စာတန်အတွက်မှာမူ ယင်းသည် ယောဘကို အစုံအစမ်းပြုခြင်း ဖြစ်ခဲ့သော်လည်း၊ ယောဘမှာ ဘုရားသခင်ဘက်တွင် ရှိခဲ့သည်။ အကယ်၍ ထိုသို့မဟုတ်ခဲ့ပါက ယောဘမှာ စုံစမ်းသွေးဆောင်ခြင်းထဲသို့ ကျရောက်ခဲ့ပြီး ဖြစ်မည်။ လူတို့သည် စုံစမ်းသွေးဆောင်ခြင်းထဲသို့ ကျရောက်သည်နှင့် တစ်ပြိုင်နက်၊ ၎င်းတို့သည် ဘေးအန္တရာယ်ထဲသို့ ကျရောက်သွားကြသည်။ စစ်ဆေးမှုခံရခြင်းကို ဘုရားသခင်ထံမှ စမ်းသပ်မှုဖြစ်သည်ဟု ဆိုနိုင်သော်လည်း၊ အကယ်၍ သင်သည် ကောင်းမွန်သောအခြေအနေ၌ ရှိမနေပါက၊ ယင်းကို စာတန်ထံမှ စုံစမ်းသွေးဆောင်ခြင်း ဖြစ်သည်ဟု ဆိုနိုင်သည်။ အကယ်၍ သင်သည် ရူပါရုံအကြောင်း မရှင်းလင်းပါက၊ စာတန်သည် သင့်ကိုစွပ်စွဲကာ ရူပါရုံနှင့်ဆိုင်သော ကဏ္ဍတွင် သင့်ကို ကာဆီးထားလိမ့်မည်။ သင်မသိလိုက်မီ စုံစမ်းသွေးဆောင်ခြင်းထဲသို့ သင်ကျရောက်သွားမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ညီအစ်မတစ်ယောက်က မိတ်သဟာယဖွဲ့တယ်။ “ဒီနေ့ခေတ်မှာ ဘုရားသခင်က ကျွန်မတို့ကို ကယ်တင်တဲ့အမှုကိုပြုဖို့ ကြွလာခဲ့ပါပြီ။ ဒါပေမဲ့ စာတန်က ကျွန်မတို့အပေါ်ကို မကောင်းတဲ့ကိစ္စတွေ ဖြစ်အောင်လုပ်ပြီး ကျွန်မတို့ကို အဆက်မပြတ် နှောင့်ယှက်နေတယ်။ သူ့ရည်ရွယ်ချက်က ကျွန်မတို့ကို ဘုရားသခင်အပေါ် ညည်းတွားစေချင်တာ၊ ဒါမှမဟုတ် ဘုရားသခင်ကို ငြင်းပယ်ပြီး စွန့်ပစ်သွားအောင် လုပ်ချင်တာလေ၊ အဲဒါမှ အဆုံးကျရင် သူက ကျွန်မတို့ကို ဝါးမျိုးလို့ရမှာကိုး။ စာတန်ရဲ့ လှည့်ကွက်တွေကို ကျွန်မတို့ ထိုးဖောက်သိမြင်ရမယ်။ အဲဒါက ယောဘက စမ်းသပ်မှုတွေ ကြုံရတုန်းကလိုပါပဲ။ အဲဒီတုန်းက စာတန်က ဝိညာဉ်ရေးရာနယ်ပယ်မှာ ယောဘကို စွပ်စွဲခဲ့တယ်။ ယောဘက ဘုရားသခင် သူ့ကို ကောင်းချီးတွေ အများကြီးပေးထားလို့သာ ဘုရားသခင်ကို ကြောက်ရွံ့တာ၊ တကယ်လို့ သူပိုင်ဆိုင်သမျှကို ဖျက်ဆီးလိုက်ရင် ဘုရားသခင်ကို သူ သေချာပေါက် စွန့်ပစ်လိမ့်မယ်လို့ ပြောခဲ့တာလေ။ အဲဒီနောက်မှာ စာတန်က ယောဘကို နည်းမျိုးစုံနဲ့ ဒုက္ခပေးတော့တာပေါ့။ ယောဘရဲ့ သားသမီးတွေနဲ့ ကြွယ်ဝလှတဲ့ စည်းစိမ်ဥစ္စာတွေကို ဖယ်ရှားပစ်လိုက်ပြီး သူ့တစ်ကိုယ်လုံးမှာ အနာစိမ်းတွေ ပေါက်အောင်တောင် လုပ်ခဲ့တယ်။ အဲဒါတွေအားလုံးက ယောဘ ဘုရားသခင်ကို စွန့်ပစ်သွားအောင်လို့ လုပ်ခဲ့တာလေ။ ဒါပေမဲ့ ယောဘက ဘုရားသခင်အပေါ်ထားတဲ့ ယုံကြည်ခြင်းကို မြဲမြဲဆုပ်ကိုင်ထားခဲ့တယ်၊ မညည်းတွားခဲ့ဘူး၊ ဘုရားသခင်ရဲ့ နာမတော်ကိုတောင် ချီးမွမ်းပြီး ဘုရားသခင်အတွက် သက်သေခံချက်မှာ ခိုင်မာစွာ ရပ်တည်ခဲ့တယ်။ နောက်ဆုံးကျတော့ စာတန်လည်း အရှက်တကွဲ ဆုတ်ခွာသွားရတာပေါ့။ ဒါဟာ စာတန်က လူတွေကို လှည့်စားပြီး ဒုက္ခပေးရတာ ကြိုက်တယ်ဆိုတာ၊ ပြီးတော့ သူ့ရည်ရွယ်ချက်က လူတွေကို ဘုရားသခင်နဲ့ ဝေးကွာသွားစေဖို့နဲ့ ဘုရားသခင်ကို သစ္စာဖောက်သွားစေဖို့ ဖြစ်တယ်ဆိုတာကို ပြနေတယ်။ ဒီနေ့ ညီမက ရောဂါပြန်ထတာလေးတစ်ခုတည်းနဲ့ ဘုရားသခင်ကို မယုံကြည်တော့ဘူးဆိုတော့ စာတန်ရဲ့ လှည့်ကွက်ထဲ တန်းဝင်သွားတာ မဟုတ်ဘူးလား” တဲ့။ ညီအစ်မရဲ့ မိတ်သဟာယကို ကြားပြီးတဲ့နောက်မှာ ကျွန်မ ခေါင်းထဲမှာ တစ်ခုခု ရှင်းသွားသလိုပဲ။ ဒီရောဂါက ကျွန်မအတွက် စမ်းသပ်မှုတစ်ခုဖြစ်ပြီး ကျွန်မ ဘုရားသခင်ဘက်မှာ ရပ်တည်မလား၊ စာတန်ဘက်မှာ ရပ်တည်မလားဆိုတာကို ကြည့်ဖို့ဖြစ်မှန်း ကျွန်မ သဘောပေါက်လိုက်တယ်။ ကျွန်မသာ တကယ် မယုံကြည်တော့ဘူးဆိုရင် စာတန်ရဲ့ အကြံအစည်က အောင်မြင်သွားမှာပေါ့။ ဒါကို တွေးမိပြီးတော့ ဘုရားသခင်ကို ဆက်ယုံကြည်ဖို့ ကျွန်မ ဆုံးဖြတ်လိုက်တယ်။ ဒါနဲ့ ကျွန်မလည်း အသင်းတော်ကို “နှုတ်ကပတ်တော်သည် လူ့ဇာတိ၌ ပေါ်လာ၏” စာအုပ်တစ်အုပ် တောင်းလိုက်ပြီး နေ့တိုင်း အိမ်မှာ ဘုရားနှုတ်ကပတ်တော်တွေကို လေးလေးနက်နက် စဖတ်တော့တာပေါ့။ ဘုရားနှုတ်ကပတ်တော်တွေကို ဖတ်ရင်းနဲ့ လူတွေရဲ့ ရောဂါနဲ့ နာကျင်မှုရဲ့ အရင်းအမြစ်ကို ကျွန်မ နားလည်လာတယ်။ အစအဦးတုန်းက ဘုရားသခင်ဟာ အာဒံနဲ့ ဧဝကို ဖန်ဆင်းခဲ့ပြီး သူတို့က ဧဒင်ဥယျာဉ်ထဲမှာ ပျော်ပျော်ရွှင်ရွှင် နေခဲ့ကြတယ်။ ဒါပေမဲ့ စာတန်ရဲ့ သွေးဆောင်မှုကြောင့် သူတို့ဟာ ကောင်းမကောင်း သိကျွမ်းရာအပင်က အသီးကို စားခဲ့မိကြတယ်။ အဲဒီအချိန်ကစပြီး သူတို့ဟာ အပြစ်ထဲမှာ အသက်ရှင်ခဲ့ကြတာဖြစ်လို့ မွေးဖွားခြင်း၊ အိုခြင်း၊ နာခြင်းနဲ့ သေခြင်းတရားတွေ ဖြစ်လာခဲ့တာပါ။ လူသားမျိုးနွယ်က စာတန်ကြောင့် ပိုပိုပြီးဖောက်ပြန်ပျက်စီးလာကြတော့ လူတွေက ဘုရားသခင်နဲ့ ပိုပိုဝေးကွာလာကြတယ်၊ သူတို့ရဲ့ ရောဂါနဲ့ နာကျင်မှုတွေက ပိုပြင်းထန်လာပြီး သူတို့ရဲ့ ဘဝတွေက ပိုပိုပြီး ဆင်းရဲဒုက္ခရောက်လာကြတယ်။ ဒီတစ်ကြိမ်မှာတော့ ဘုရားသခင်က တရားစီရင်ခြင်းနဲ့ ပြစ်တင်ဆုံးမခြင်း အလုပ်ကို လုပ်ဖို့ ကိုယ်တိုင်ကိုယ်ကျ လူ့ဇာတိခံယူခဲ့တယ်၊ လူရဲ့ ဖောက်ပြန်ပျက်စီးမှုကို သန့်စင်ဖို့ သမ္မာတရားကို ဖော်ပြပြီး စာတန်ရဲ့ အာဏာအောက်ကနေ လူကို လုံးဝ ကယ်တင်ဖို့၊ လူကို မူလပုံသဏ္ဌာန်အတိုင်း ပြန်ဖြစ်စေဖို့နဲ့ လူကို ကောင်းမွန်တဲ့ ပန်းတိုင်ဆီ ပို့ဆောင်ပေးဖို့ ဖြစ်ပါတယ်။ အနာဂတ်မှာ နာကျင်မှုတွေ၊ မျက်ရည်ကျတာတွေ ရှိမှာမဟုတ်ဘူး။ ဒါတွေအားလုံးကို နားလည်လိုက်တဲ့အခါ ကျွန်မ အရမ်းကို စိတ်ထဲမှာ ခံစားလိုက်ရတယ်။ လူသားအပေါ်ထားတဲ့ ဘုရားသခင်ရဲ့ မေတ္တာက အရမ်းကြီးမားတယ်လို့ ကျွန်မ ခံစားရပြီး သမ္မာတရားကို လေးလေးနက်နက် လိုက်စားဖို့နဲ့ ဘုရားသခင်ရဲ့ အမှုတော်ကို တွေ့ကြုံဖို့ ကျွန်မ ဆုံးဖြတ်လိုက်တယ်။

တစ်နေ့မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ပြီး ကျွန်မရဲ့ ယုံကြည်ခြင်းမှာရှိတဲ့ မသန့်စင်မှုတွေ၊ ပြောချင်တာက ကောင်းချီးတွေလိုက်စားဖို့ ကျွန်မရဲ့ ရည်ရွယ်ချက်ကို နားလည်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “၎င်းတို့ကို ငါ အနာငြိမ်းစေနိုင်၍သာ ငါ့ကို များစွာသောသူတို့က ယုံကြည်ကြသည်။ ၎င်းတို့၏ခန္ဓာကိုယ်များမှ မသန့်ရှင်းသော ဝိညာဉ်များကို နှင်ထုတ်ရန် ငါ၏တန်ခိုးကို အသုံးပြုနိုင်၍သာ ငါ့ကို များစွာသောသူတို့က ယုံကြည်ကြပြီး၊ ငါ့ထံမှ ငြိမ်သက်ခြင်းနှင့် ဝမ်းမြောက်ခြင်းတို့ကို ၎င်းတို့ ရနိုင်လိမ့်မည် ဖြစ်သောကြောင့်သာ ငါ့ကို များစွာသော သူတို့က ယုံကြည်ကြပေသည်။ သာ၍ကြီးမားသော ရုပ်ဝတ္ထုဆိုင်ရာ ကြွယ်ဝမှုကို ငါ့ထံမှ တောင်းခံရန်သာ များစွာသောသူတို့က ငါ့ကို ယုံကြည်ကြသည်။ ဤဘဝကို အေးအေးချမ်းချမ်း ကုန်ဆုံးပြီး၊ နောင်ဘဝတွင် ဘေးကင်းလုံခြုံမှုရှိဖို့ရန်သာ များစွာသောသူတို့က ငါ့ကို ယုံကြည်ကြသည်။ ငရဲ၏ဒုက္ခဆင်းရဲကို ရှောင်ရှားပြီး၊ ကောင်းကင်၏ကောင်းချီးမင်္ဂလာများ ရရှိရန် များစွာသောသူတို့က ငါ့ကို ယုံကြည်ကြသည်။ များစွာသောသူတို့က ယာယီ ကိုယ်စိတ်ချမ်းသာခြင်းအတွက်သာ ငါ့ကို ယုံကြည်သော်လည်း၊ နောင်ဘဝ၌ မည်သည့်အရာမျှ ရရှိရန် မကြိုးစားကြပေ။ လူများအပေါ် ငါ၏ အမျက်ဒေါသကို ပေးအပ်ပြီး တစ်ချိန်က ၎င်းတို့ ပိုင်ဆိုင်ခဲ့သည့် ဝမ်းမြောက်ခြင်းနှင့် ငြိမ်သက်ခြင်းတို့ကို ငါ သိမ်းယူချိန်တွင် ၎င်းတို့သည် သံသယရှိလာ၏။ ငါသည် လူတို့အား ငရဲ၏ ဆင်းရဲဒုက္ခကို ပေးအပ်ပြီး ကောင်းကင်၏ ကောင်းချီးမင်္ဂလာတို့ကို ပြန်လည် သိမ်းယူသည့်အခါ ၎င်းတို့သည် ဒေါသထောင်းခနဲထွက်လေ၏။ လူများက ၎င်းတို့ကို ရောဂါငြိမ်းစေရန် ငါ့အား တောင်းဆိုပြီး ငါသည် ၎င်းတို့ကို အလေးဂရုမပြုသည့်အပြင် ၎င်းတို့အပေါ် စက်ဆုပ်ရွံရှာမှု ခံစားရသည့်အခါ ၎င်းတို့သည် အောက်လမ်းဆေးဝါးနှင့် မှော်အတတ်တို့၏ နည်းလမ်းကိုသာ ရှာရန် ငါ့ထံမှ ထွက်သွားလေသည်။ ငါ့ထံမှ ၎င်းတို့ တောင်းဆိုခဲ့ပြီးသမျှအားလုံးကို ငါသိမ်းယူလိုက်ချိန်တွင်၊ ၎င်းတို့အားလုံးက အစအနရှာ၍မရအောင် ပျောက်သွားကြ၏။ သို့ဖြစ်၍ ငါ၏ ကျေးဇူးတော်သည် အလွန်ပေါလျှံပြီး ရရန် အကျိုးကျေးဇူးများမှာ အလွန် များလွန်းသောကြောင့် လူများသည် ငါ၌ ယုံကြည်ခြင်း ရှိသည်ဟု ငါဆို၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဘုရားသခင်က လူတွေရဲ့ စိတ်နှလုံးအတွင်းပိုင်းထဲထိ တကယ် စေ့စေ့စပ်စပ် ကြည့်ရှုစစ်ဆေးမှန်း ကျွန်မ ခံစားလိုက်ရတယ်။ ကျွန်မယုံကြည်ခြင်းမှာရှိတဲ့ ကောင်းချီးတွေကို လိုက်စားတဲ့ ရည်ရွယ်ချက်ကို သူ အပြည့်အဝ ဖော်ထုတ်ခဲ့တယ်။ ကျွန်မ ဘုရားသခင်ကို ယုံကြည်တာက သူ့ဆီကနေ ကျေးဇူးတော်ရဖို့နဲ့ ကျွန်မရောဂါကို ကုသပေးစေဖို့ သက်သက်ပါပဲ။ အစတုန်းက ရောဂါပျောက်ဖို့အတွက် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ ဝမ်းပန်းတသာ လက်ခံခဲ့တာလေ။ ဘုရားသခင်က ကျွန်မကို ငြိမ်သက်ခြင်းနဲ့ ကောင်းချီးတွေ ပေးသနားပြီး ကျန်းမာရေး သက်သာလာတဲ့အခါ ကျွန်မက ကိုယ်တော့်ကို ကျေးဇူးတင်ခြင်း၊ ချီးမွမ်းခြင်းတွေနဲ့ ပြည့်နေခဲ့တယ်။ ဒါပေမဲ့ ကျွန်မရောဂါ ပြန်ထလာပြီး ကိုယ်တော့်ကို အော်ဟစ်ဆုတောင်းပြီးတဲ့နောက်မှာတောင် နှာခေါင်းသွေးက မတိတ်တဲ့အခါ ဘုရားသခင်က ကျွန်မကို မကာကွယ်ပေးဘူးဆိုပြီး ကျွန်မ ညည်းတွားခဲ့တယ်၊ ပြီးတော့ ကိုယ်တော့်ကို စသံသယဝင်လာပြီး ယုံကြည်တာကို ရပ်ပစ်ချင်တဲ့အထိတောင် ဖြစ်ခဲ့တာ။ ကျွန်မက ဘုရားသခင်ကို တကယ် မယုံကြည်ခဲ့မှန်း၊ ကျွန်မရဲ့ ယုံကြည်ခြင်းက ကောင်းချီးရဖို့ သက်သက်ဖြစ်မှန်း ကျွန်မ မြင်သွားတယ်။ ဘုရားသခင်ကို ဆရာဝန်တစ်ယောက်လို ကျွန်မ သဘောထားခဲ့သလို၊ ကျွန်မရဲ့ တာဝန်မှာ အသုံးခံတာကလည်း ဘုရားသခင်ကို ကျွန်မရောဂါ ကုပေးအောင်လုပ်ဖို့ ရည်ရွယ်တာပဲလေ။ ဒါက ဘုရားသခင်နဲ့ အပေးအယူလုပ်ဖို့ သက်သက် ကြိုးစားနေတာပဲ၊ ဒါက ဘုရားသခင်ကို လိမ်လည်လှည့်ဖြားတာပဲ။ လူတွေကို ဘုရားသခင်က ဖန်ဆင်းခဲ့တာဖြစ်ပြီး ဘာအရောင်းအဝယ်မှ လုပ်ဖို့မကြိုးစားဘဲ၊ ဘာတောင်းဆိုမှုမှ မပြုလုပ်ဘဲ ကိုယ်တော့်ကို ယုံကြည်ပြီး ကိုးကွယ်သင့်တာပါ။ ဒါပေမဲ့ ကိုယ်တော့်ကို ယုံကြည်တဲ့အတွက် ဘုရားသခင်က ကျွန်မကို ကုပေးသင့်တယ်လို့ ကျွန်မ ယုံကြည်ခဲ့တယ်။ ဒါကြောင့် ရောဂါပြန်ထတဲ့အချိန်မှာ ကိုယ်တော့်ကို ကျွန်မ ညည်းတွားခဲ့တယ်၊ ပြီးတော့ ကိုယ်တော့်ကို သစ္စာဖောက်ပြီး စွန့်ပစ်တာတောင်လုပ်ခဲ့တယ်။ ကျွန်မက ဘယ်လိုဖြစ်ပြီး အသိစိတ်နဲ့ ဆင်ခြင်တုံတရား ကင်းမဲ့ခဲ့ရတာလဲ။ ဘုရားသခင်သာ ကျွန်မကို ကူညီ၊ ဖေးမဖို့အတွက် ညီအစ်ကို မောင်နှမတွေကို အသုံးမပြုခဲ့ရင် ကျွန်မက စာတန်ရဲ့ ဒုက္ခပေးတာ၊ ဝါးမျိုးတာကို ခံရမှာပဲ။ ကျွန်မကို ကယ်တင်ပေးတဲ့အတွက် ဘုရားသခင်ကို ကျေးဇူးတင်ပါတယ်။ ဒါကို သဘောပေါက်လိုက်တဲ့အခါ၊ ဘုရားသခင်ဆီ ကျွန်မ နောင်တရပြီး အပြစ်ဝန်ချခဲ့တယ်။ ကောင်းချီးရလိုတဲ့ ရည်ရွယ်ချက်နဲ့ ဘုရားသခင်ကို ဆက်မယုံကြည်တော့ဖို့ ဆုံးဖြတ်လိုက်ပြီး၊ ကျွန်မရောဂါကို ဘုရားလက်ထဲအပ်ပြီး ကိုယ်တော်ရဲ့ စီစဉ်ညွှန်ကြားမှုနဲ့ အစီအမံတွေကို ကျိုးနွံနာခံစိတ်ရှိလာခဲ့တယ်။

ဆေးရုံဆင်းပြီးတဲ့နောက်၊ သွေးဥဆဲလ်ပမာဏက ပုံမှန်နီးပါး ပြန်ဖြစ်သွားပေမဲ့ အပတ်စဉ် ဆေးစစ်တဲ့အခါတိုင်း ဆက်တိုက် ကျဆင်းနေခဲ့ပြီး ကျွန်မခန္ဓာကိုယ်ပေါ်မှာ အညိုအမည်းကွက်လေးတွေ စပေါ်လာတယ်။ ဆရာဝန်က ဆေးကို အများဆုံးပမာဏအထိ တိုးပေးလိုက်ပေမဲ့ ကျွန်မအခြေအနေက သက်သာမလာလို့ ဆေးရုံပြန်တက်ရပြန်ရော။ ကျွန်မ အရမ်းအားနည်းပြီး စိတ်ပူမိတယ်၊ “ငါ အခု ဘုရားသခင်ကို သေချာ ယုံကြည်ဖို့ ကြိုးစားနေတာပဲ၊ ဒါဆို ဘာလို့ သွေးဥဆဲလ်ပမာဏ တက်လာအောင် သူ မလုပ်ပေးတာလဲ” ဆိုပြီး တွေးမိတယ်။ ကျွန်မက ဘုရားသခင်ကို တောင်းဆိုနေမိမှန်း သတိပြုမိလိုက်တော့ တိတ်တိတ်လေး ဆုတောင်းလိုက်တယ်။ “အို ဘုရားသခင်၊ ကိုယ်တော့်ကို ကျွန်မ တောင်းဆိုတာတွေမလုပ်သင့်မှန်း သိပါတယ်။ ဒါပေမဲ့ ကျွန်မရဲ့ ဝိညာဉ်အသက်တာက အရမ်း နုနယ်သေးပြီး ကိုယ်တော့်ကို ဘယ်တော့မှ အပြည့်အဝ မကျိုးနွံမနာခံနိုင်ဖြစ်နေရပါတယ်။ ဘုရားသခင်၊ ကျွန်မကို လမ်းပြပြီး ယုံကြည်ခြင်း ပေးသနားပါ” ပေါ့။ အဲဒီအခါ ဘုရားနှုတ်ကပတ်တော်တွေကို ကျွန်မ တွေးမိတယ်။ “မနက်ဖြန် မည်သို့ဖြစ်မည်၊ အနာဂတ်သည် မည်သို့ဖြစ်မည်ကို မစိုးရိမ်နှင့်။ နေ့စဉ် အသက်ရှင်ရန် သင်သည် ငါ့အပေါ် အမှီပြုသရွေ့၊ ငါသည် သင့်ကို ဧကန်မုချ ဦးဆောင်လမ်းပြမည် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၂၈)) “ယုံကြည်ခြင်းသည် သစ်လုံးတစ်လုံးတည်း တံတားကဲ့သို့ ဖြစ်သည်။ အသက်ကို လက်မှိုင်ချလျက် ဖက်တွယ်ထားသူတို့သည် ယင်းတံတားကို ဖြတ်ကူးရာတွင် အခက်ကြုံလိမ့်မည် ဖြစ်သော်လည်း မိမိတို့၏ အသက်ကို ပေးရန် အသင့်ရှိသော သူတို့သည် ခြေမြဲကာ စိုးရိမ်မှုကင်းလျက် ဖြတ်ကူးနိုင်ကြ၏။ အကယ်၍ လူသားသည် တွန့်ဆုတ်ကာ ကြောက်ရွံ့သော အတွေးများ သိုထားပါက၊ ယင်းမှာ ဘုရားသခင်ထဲသို့ ဝင်ရောက်ဖို့ ယုံကြည်ခြင်း တံတားအား ငါတို့ ဖြတ်ကူးမည်စိုးလျက်၊ စာတန်သည် ၎င်းတို့ကို လှည့်စားပြီး ဖြစ်သောကြောင့် ဖြစ်သည်။ စာတန်သည် ၎င်း၏ အတွေးအခေါ်များကို ငါတို့ထံ ပို့ရန် ဖြစ်နိုင်သမျှသောနည်းလမ်းတိုင်းကို ကြိုးစားနေ၏။ ငါတို့ကို အလင်းပေးပြီး ဉာဏ်အလင်းဖွင့်ပြဖို့ အချိန်တိုင်း ဘုရားသခင်ထံ ငါတို့ ဆုတောင်းသင့်သည်၊ ငါတို့အတွင်းမှ စာတန်၏ အဆိပ်အတောက်ကို သန့်စင်စေရန် ဘုရားသခင်အပေါ် အချိန်တိုင်း ငါတို့ မှီခိုသင့်သည်၊ ဘုရားသခင်နှင့် မည်သို့နီးကပ်လာရမည်ဆိုသည်ကို ငါတို့၏ စိတ်ဝိညာဉ်အတွင်း၌ အချိန်တိုင်း လက်တွေ့လုပ်ဆောင်သင့်ပြီး၊ ငါတို့၏ ဖြစ်တည်မှုတစ်ခုလုံးအပေါ် ဘုရားသခင်ကို အုပ်စိုးခွင့်ပေးသင့်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) စိုးရိမ်တာ၊ ကြောက်တာနဲ့ဆိုင်တဲ့ အတွေးတွေအားလုံးက စာတန်ဆီက လာမှန်း၊ အချိန်တိုင်း ဘုရားသခင်ကို မှီခိုပြီး ကိုယ့်အသက်ကို စွန့်စားလိုတဲ့ စိတ်ဆန္ဒရှိမှသာ ကျွန်မရဲ့ ကြောက်ရွံ့မှုကို ဖယ်ရှားနိုင်ပြီး စာတန်ကို အောင်နိုင်မှာဖြစ်မှန်း ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်။ ဘုရားနှုတ်ကပတ်တော်တွေက ကျွန်မကို ယုံကြည်ခြင်း ပေးခဲ့တယ်။ ဘုရားသခင်က အရာခပ်သိမ်းအပေါ် အချုပ်အခြာအာဏာ ကိုင်စွဲထားပြီး အရာရာကို စီမံအုပ်စိုးတယ်။ ကျွန်မရောဂါက သူ့လက်ထဲမှာပါ။ ဘာပဲဖြစ်ပါစေ၊ အဲဒါကို တွေ့ကြုံဖို့ ဘုရားသခင်ကို ကျွန်မ မှီခိုလိုပါတယ်။ ကျွန်မဘေးမှာ ဘုရားသခင်ရှိနေတော့ ဘာမှကြောက်စရာ မရှိပါဘူး။ ကျွန်မလို ရောဂါသည်၊ မပြောပလောက်တဲ့ လူတစ်ယောက်က ဒီနေ့ ဘုရားသခင်ရှေ့မှောက် ရောက်လာပြီး ကိုယ်တော့်နှုတ်ကပတ်တော်တွေကို မွေ့လျော်ခံစားရတာကတင် ကိုယ်တော့်ရဲ့ ကျေးဇူးတော်နဲ့ မြှင့်တင်ပေးမှု ဖြစ်နေပါပြီ။ တစ်နေ့ ကျွန်မ သေသွားရင်တောင်၊ ကျွန်မဘဝက အလဟဿဖြစ်မှာ မဟုတ်ပါဘူး။ ဒါကို သဘောပေါက်လိုက်တော့ ကျွန်မစိတ်ထဲမှာ သိပ်မပူတော့သလို မကြောက်တော့ဘူး။ ဘုရားသခင်ရဲ့ အချုပ်အခြာအာဏာကို ကျွန်မ ကျိုးနွံနာခံလိုစိတ် ရှိလာပြီး ပုံမှန်အတိုင်း ဘုရားနှုတ်ကပတ်တော်တွေကို နေ့တိုင်း ဆက်ဖတ်ဖြစ်တယ်။ နောက်ပိုင်းကျတော့ ဆရာဝန်က ဆေးလျှော့ပေးလိုက်တယ်၊ အံ့ဩစရာကောင်းတာက သွေးဥဆဲလ်ပမာဏက တကယ် တက်လာပါလေရော။ မကြာခင် ကျွန်မ ဆေးရုံဆင်းရတယ်။ ဘုရားသခင်ကို စိတ်ထဲကနေ အဆုံးမရှိ ကျေးဇူးတင်ခဲ့တယ်။ အရာရာမှာ ဘုရားသခင်က အဆုံးအဖြတ်ပေးမှန်း ကျွန်မ မြင်ခဲ့ရပြီး သူ့အပေါ်ထားတဲ့ ကျွန်မရဲ့ ယုံကြည်ခြင်း တိုးလာခဲ့တယ်။ အဲဒီနောက်ပိုင်း သွေးဥဆဲလ်ပမာဏက လတိုင်း တက်လာပြီး သုံးလေးလကြာတော့ လုံးဝ ပုံမှန်ပြန်ဖြစ်သွားတယ်။ ဘုရားသခင်ရဲ့ အနန္တတန်ခိုးကို ကျွန်မ မအံ့ဩဘဲ မနေနိုင်ခဲ့သလို ဘုရားသခင်က အရာရာအပေါ် အချုပ်အခြာအာဏာ ကိုင်စွဲထားတာကို လေးလေးနက်နက် နားလည်သဘောပေါက်ခဲ့တယ်။ သူ့အပေါ် ကျေးဇူးတင်တဲ့စိတ်တွေ ကျွန်မရင်ထဲမှာ ပြည့်နေခဲ့တယ်။

နောက်ပိုင်းမှာ ဘုရားနှုတ်ကပတ်တော် နောက်ထပ်နှစ်ပိုဒ်ကို ဖတ်ပြီး ကျွန်မပြဿနာတွေနဲ့ပတ်သက်လို့ နားလည်မှုအသစ်တစ်ခု ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူသား၏ အယူအဆများတွင် ဘုရားသခင်သည် နိမိတ်လက္ခဏာများနှင့် အံ့သြဖွယ်အမှုများကို အစဉ်အမြဲ ပြသရမည်၊ မကျန်းမာသောသူများကို အစဉ်အမြဲ အနာငြိမ်းစေရမည်ဖြစ်ပြီး နတ်ဆိုးများကို အစဉ်အမြဲ နှင်ထုတ်ရမည်ဖြစ်ကာ ယေရှုကဲ့သို့ အစဉ်အမြဲ ဖြစ်ရမည် ဖြစ်သည်။ သို့သော်လည်း ဤအကြိမ်တွင် ဘုရားသခင်သည် ထိုသို့ လုံးဝမဟုတ်ပေ။ နောက်ဆုံးသော ကာလအတွင်းတွင် ဘုရားသခင်သည် နိမိတ်လက္ခဏာများနှင့် အံ့သြဖွယ်အမှုများကို ပြသနေဆဲဖြစ်ခဲ့ပါက၊ နတ်ဆိုးများကို ဆက်လက် မောင်းထုတ်နေဆဲဖြစ်ပြီး မကျန်းမာသောသူများကို အနာငြိမ်းစေဆဲ ဖြစ်ခဲ့ပါက၊ သူသည် ယေရှုကဲ့သို့နည်းတူ အတိအကျ လုပ်ဆောင်ခဲ့မည်ဆိုပါက ဘုရားသခင်သည် တူညီသော အလုပ်တစ်ခုကို ထပ်လုပ်နေခြင်း ဖြစ်မည်ဖြစ်သည့်အပြင် ယေရှု ပြုခဲ့သော အမှုသည် မည်သည့်အဓိပ္ပာယ် သို့မဟုတ် မည်သည့်တန်ဖိုးမျှ ရှိမည် မဟုတ်ပေ။...ယနေ့ ဘုရားသခင်၏ အမှုသည် အဘယ်ကြောင့် ယေရှု၏ အမှုနှင့် မတူ ကွဲပြားရသနည်း။ ယနေ့ ဘုရားသခင်သည် အဘယ်ကြောင့် နိမိတ်လက္ခဏာများနှင့် အံ့သြဖွယ်ရာများကို မပြသနည်း၊ နတ်ဆိုးများကို မနှင်ထုတ်သနည်း၊ ပြီးလျှင် အဘယ်ကြောင့် မကျန်းမာသောသူများကို အနာမငြိမ်းစေသနည်း။ ယေရှု၏ အမှုသည် ပညတ်တော်ခေတ်အတွင်း လုပ်ဆောင်ခဲ့သော အမှုနှင့် တူညီခဲ့မည်ဆိုပါက၊ သူသည် ကျေးဇူးတော်ခေတ်၏ ဘုရားသခင်ကို ကိုယ်စားပြုပြီး ဖြစ်နိုင်မည်လော။ သူသည် ကားစင်တင်ခံရခြင်း အမှုကို ပြီးစီးပြီး ဖြစ်နိုင်မည်လော။ ပညတ်တော်ခေတ်ထဲကကဲ့သို့ ယေရှုသည် ဗိမာန်တော်ထဲသို့ဝင်ပြီး ဥပုသ်နေ့ကို စောင့်ထိန်းခဲ့ပါက၊ သူသည် မည်သူမျှ၏ နှိပ်စက်ညှဉ်းပန်းခြင်းကို ခံခဲ့ရမည် မဟုတ်သကဲ့သို့၊ အားလုံးက ကြိုဆိုလက်ခံခဲ့ကြမည် ဖြစ်သည်။ ထိုသို့ဖြစ်ခဲ့မည်ဆိုပါက၊ သူသည် ကားစင်တင်ခံရပြီး ဖြစ်နိုင်မည်လော။ ရွေးနုတ်ခြင်းအမှုကို သူ ပြီးစီးပြီးဖြစ်နိုင်မည်လော။ နောက်ဆုံးသော ကာလ၏ လူ့ဇာတိခံ ဘုရားသခင်သည် ယေရှုပြုခဲ့သကဲ့သို့ နိမိတ်လက္ခဏာများနှင့် အံ့သြဖွယ်ရာများကို ပြသမည်ဆိုပါက၊ အဘယ် အဓိပ္ပာယ် ရှိမည်နည်း။ နောက်ဆုံးသောကာလအတွင်းတွင် ဘုရားသခင်သည် သူ့အမှု၏ နောက်တစ်ပိုင်း၊ သူ၏ စီမံခန့်ခွဲမှု အစီအစဉ်၏ အစိတ်အပိုင်းကို ကိုယ်စားပြုသည့် အရာတစ်ခုကို လုပ်မှသာ၊ လူသားသည် ဘုရားသခင်နှင့် ပတ်သက်သည့် သာ၍ နက်ရှိုင်းသော အသိပညာကို ရရှိနိုင်ပြီး ထိုအခါမှသာ ဘုရားသခင်၏ စီမံခန့်ခွဲမှု အစီအစဉ် ပြီးစီးနိုင်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ လက်ရှိအမှုတော်ကို သိကျွမ်းခြင်း) “ယနေ့တွင် နောက်ဆုံးသောကာလ၌ ဘုရားသခင် ပြီးမြောက်သည်မှာ အဓိကအားဖြင့် ‘နှုတ်ကပတ်တော် လူ့ဇာတိခံယူသည်’ ဟူသည့် အချက်ဖြစ်သည်ကို သင်တို့အားလုံးအဖို့ ရှင်းရှင်းလင်းလင်း ဖြစ်သင့်ပေသည်။ ကမ္ဘာမြေပေါ်က သူ၏ တကယ့်အမှုမှတစ်ဆင့်၊ လူသားက သူ့ကို သိရန်နှင့် သူနှင့် ထိတွေ့ဆက်ဆံရန်၊ ပြီးလျှင် သူ၏ လက်တွေ့ကျသော လုပ်ဆောင်ချက်များကို မြင်ရန် သူ လုပ်ဆောင်ခဲ့သည်။ သူသည် နိမိတ်လက္ခဏာများနှင့် အံ့သြဖွယ်ရာများကို ပြနိုင်သကဲ့သို့၊ ထိုသို့ သူမလုပ်ဆောင်နိုင်သော အချိန်များလည်း ရှိသည်ကို ဘုရားသခင်သည် လူသားအား ရှင်းရှင်းလင်းလင်း တွေ့မြင်စေသည်။ ဤသည်မှာ ခေတ်အပေါ် မူတည်ပေသည်။ ဤအရာမှ ဘုရားသခင်သည် နိမိတ်လက္ခဏာများနှင့် အံ့သြဖွယ်ရာများကို ပြသနိုင်စွမ်း မရှိဘဲ၊ ယင်းအစား လုပ်ဆောင်ရမည့် အမှုနှင့် အညီ၊ ပြီးလျှင် ခေတ်နှင့်အညီ သူ၏ အမှုပြုခြင်း နည်းလမ်းအား ပြောင်းလဲသည်ကို သင် မြင်နိုင်ပေသည်။ အမှု၏ လတ်တလောအဆင့်တွင်၊ သူသည် နိမိတ်လက္ခဏာများနှင့် အံ့သြဖွယ်ရာများကို မပြသပေ။ ယေရှုခေတ်၌ နိမိတ်လက္ခဏာအချို့နှင့် အံ့သြဖွယ်ရာအချို့ကို သူပြသခဲ့သည်မှာ ထိုခေတ်၌ သူ၏အမှုသည် မတူကွဲပြားသောကြောင့် ဖြစ်သည်။ ယနေ့တွင် ဘုရားသခင်သည် ထိုအမှုကို မလုပ်ဆောင်သကဲ့သို့၊ လူအချို့က နိမိတ်လက္ခဏာများနှင့် အံ့သြဖွယ်ရာများကို သူ ပြသနိုင်စွမ်းမရှိဟု ယုံကြည်ကြသည် သို့မဟုတ်ပါက နိမိတ်လက္ခဏာများနှင့် အံ့သြဖွယ်ရာများကို သူမပြလျှင်၊ ဘုရားသခင် မဟုတ်ဟု ၎င်းတို့ တွေးထင်ကြလေသည်။ ယင်းမှာ အတွေးမှားတစ်ခု မဟုတ်လော။ ဘုရားသခင်သည် နိမိတ်လက္ခဏာများနှင့် အံ့သြဖွယ်ရာများကို ပြသနိုင်သော်လည်း၊ သူသည် မတူကွဲပြားသောခေတ်တွင် အမှုပြုနေခြင်းဖြစ်သောကြောင့်၊ ထိုကဲ့သို့သောအမှုကို သူ မလုပ်ဆောင်ပေ။ ဤသည်မှာ မတူကွဲပြားသော ခေတ်ဖြစ်သောကြောင့်၊ ဘုရားသခင်က ထုတ်ဖော်သည့် လုပ်ဆောင်ချက်သည်လည်း မတူကွဲပြားလေသည်။ ဘုရားသခင်၌ လူသား၏ယုံကြည်ခြင်းသည် နိမိတ်လက္ခဏာများနှင့် အံ့သြဖွယ်ရာများ၌ ယုံခြင်းမဟုတ်သကဲ့သို့၊ နိမိတ်လက္ခဏာများ၌လည်း ယုံခြင်းမဟုတ်ဘဲ၊ အသစ်သောခေတ်အတွင်း သူ၏ လက်တွေ့ကျသော အမှုကို ယုံကြည်ခြင်း ဖြစ်သည်။ ဘုရားသခင်၏ အမှုပြုသည့် နည်းဟန်မှတစ်ဆင့် လူသားသည် ဘုရားသခင်ကို သိလာပြီး ဤအသိပညာက လူ၏အထဲ၌ ယုံကြည်မှု၊ ဆိုလိုသည်မှာ ဘုရားသခင်၏အမှုနှင့် လုပ်ဆောင်ချက်များ၌ ယုံကြည်မှုကို ဖြစ်ပေါ်စေသည်။...ခေတ်အသီးသီးတွင်၊ ဘုရားသခင်သည် မတူကွဲပြားသော လုပ်ဆောင်ချက်များကို ထုတ်ဖော်သည်။ ခေတ်အသီးသီးတွင်၊ သူသည် သူ၏ လုပ်ဆောင်ချက်များထဲမှ တစ်စိတ်တစ်ဒေသကို ထုတ်ဖော်ပြီး၊ ခေတ်အသီးသီး၏ အမှုသည် ဘုရားသခင်၏ စိတ်သဘောထား၏ တစ်စိတ်တစ်ဒေသနှင့် ဘုရားသခင်၏ လုပ်ဆောင်ချက်များ၏ တစ်စိတ်တစ်ဒေသကို ကိုယ်စားပြုလေသည်။ ဘုရားသခင် ထုတ်ဖော်သည့် လုပ်ဆောင်ချက်သည် သူ အမှုပြုသည့် ခေတ်နှင့်အတူ ခြားနား၏၊ သို့သော် ယင်းတို့အားလုံးသည် လူသားအား သာ၍ နက်ရှိုင်းသည့် ဘုရားသခင်နှင့် ပတ်သက်သော အသိပညာ၊ သာ၍ စစ်မှန်ကာ ျခိုင်မာသော ဘုရားသခင်၌ ယုံကြည်မှုကို ပေးလေသည်။ လူက ဘုရားသခင်၏ လုပ်ဆောင်ချက်များ အားလုံးကြောင့်၊ ဘုရားသခင်သည် အလွန်အံ့ဖွယ်၊ အလွန်ကြီးမြတ်သောကြောင့်၊ သူသည် အနန္တတန်ခိုးရှိပြီး နားလည်၍မရနိုင်သောကြောင့်၊ ဘုရားသခင်ကို ယုံကြည်ခြင်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ လက်ရှိအမှုတော်ကို သိကျွမ်းခြင်း) ဘုရားနှုတ်ကပတ်တော်တွေကို ဖတ်ပြီးတဲ့နောက် နေမကောင်းဖြစ်တုန်းက ကျွန်မ ထုတ်ဖော်ခဲ့တဲ့ အယူအဆက ဒါပဲဆိုတာ သဘောပေါက်လိုက်တယ်။ သူသာ ဘုရားသခင်ဆိုရင် နိမိတ်လက္ခဏာတွေနဲ့ အံ့ဖွယ်ရာတွေကို ပြသင့်တယ်၊ လူနာတွေကို ကုပေးပြီး နတ်ဆိုးတွေကို နှင်ထုတ်ပေးသင့်တယ်၊ အဲဒီလိုမလုပ်ရင် ဘုရားသခင် မဟုတ်ဘူး ဆိုတဲ့ အယူအဆပေါ့။ ကျွန်မရဲ့ အမြင်က အရမ်း ရယ်စရာကောင်းပြီး အဓိပ္ပာယ်မဲ့လွန်းလိုက်တာ။ စာတန်နဲ့ နတ်ဆိုးတွေလည်း လူတွေကို ကုပေးဖို့ နိမိတ်လက္ခဏာနဲ့ အံ့ဖွယ်ရာတချို့ ပြပြီး ဘုရားသခင်ကို တုပနိုင်တာပဲ။ ဒါဆို သူတို့ကို ဘုရားသခင်လို့ ခေါ်လို့ရလား။ ဒါ ဘုရားသခင်ကို ပြစ်မှားစော်ကားတာ မဟုတ်ဘူးလား။ ဘုရားသခင်က ဖန်ဆင်းရှင်ဖြစ်တယ်။ အရာခပ်သိမ်းကို အုပ်စိုးပြီး အချုပ်အခြာအာဏာ ကိုင်စွဲသူဖြစ်တယ်။ လူသားမျိုးနွယ်ကို လမ်းပြပြီး ကယ်တင်နိုင်တယ်။ နောက်ဆုံးသော ကာလမှာ လူသားမျိုးနွယ်ကို အပြည့်အဝ ကယ်တင်ဖို့အတွက် သမ္မာတရားကို ဖော်ပြဖို့ ဘုရားသခင်က လူ့ဇာတိခံယူခဲ့တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေရဲ့ တရားစီရင်ခြင်းနဲ့ ပြစ်တင်ဆုံးမခြင်းကို လက်ခံတာကတစ်ဆင့် လူတွေက သူတို့ရဲ့ စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားနိုင်ပြီး ကယ်တင်ခြင်းရနိုင်တယ်။ စုံလင်အောင် ပြုလုပ်ပေးခြင်း ခံရနိုင်တယ်။ ဒီလိုအလုပ်မျိုးနဲ့ ဒီလို နှုတ်ကပတ်တော်မျိုးတွေက လူနာတွေကို ကုပေးပြီး နတ်ဆိုးတွေကို နှင်ထုတ်ဖို့ နိမိတ်လက္ခဏာတွေနဲ့ အံ့ဖွယ်ရာတွေ ပြတဲ့ ဘုရားသခင်ရဲ့ အာဏာနဲ့ တန်ခိုးထက် အများကြီး သာလွန်ပါတယ်။ ဒါက ဘယ်ဖန်ဆင်းခံလူသား၊ စာတန်၊ ဒါမှမဟုတ် ဘယ်နတ်ဆိုးမှ မစွမ်းဆောင်နိုင်တဲ့အရာပါ။ အခုခေတ်မှာ လူတစ်ယောက်က ဘုရားဟုတ်မဟုတ်ဆိုတာကို အဲဒီလူက လူနာတွေကို ကုပေးနိုင်လား၊ အံ့ဖွယ်ရာတွေ ပြနိုင်လားဆိုတာအပေါ် အခြေခံပြီး လူဘယ်နှစ်ယောက်ကများ ဆုံးဖြတ်နေကြသလဲဆိုတာ ကျွန်မ တွေးမိတယ်။ စာတန်နဲ့ နတ်ဆိုးတွေက သူတို့ကို အကျိုးအမြတ်နည်းနည်း ပေးတဲ့အခါ၊ ဒါမှမဟုတ် အံ့ဖွယ်ရာတချို့ ပြတဲ့အခါ သူတို့က ကိုးကွယ်ကြတယ်၊ စာတန်ကို စစ်မှန်တဲ့ ဘုရားသခင်လို ဆက်ဆံကြတယ်။ သမ္မာတရားကို ဖော်ပြပြီး လူသားမျိုးနွယ်ကို ကယ်တင်နိုင်တဲ့ စစ်မှန်တဲ့ ဘုရားသခင်ကျတော့ တံခါးပိတ်ထားကြတယ်။ ရလဒ်အနေနဲ့ ကယ်တင်ခံရဖို့ အခွင့်အရေး ဆုံးရှုံးကြရတယ်။ ဒီလိုအမြင်မျိုးက တကယ် အဓိပ္ပာယ်မဲ့ပြီး ပျက်စီးစေတာပဲ။ လူနာတွေကို ကုပေးတာ၊ မကောင်းဆိုးဝါးတွေကို နှင်ထုတ်တာ၊ နိမိတ်လက္ခဏာတွေနဲ့ အံ့ဖွယ်ရာတွေ ပြတာက ကျေးဇူးတော်ခေတ်မှာ ဘုရားသခင် လုပ်ခဲ့တဲ့အလုပ် ဖြစ်တယ်ဆိုတာကိုလည်း ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ နောက်ဆုံးသော ကာလမှာ ဘုရားသခင်က အဲဒီအတိုင်း ထပ်လုပ်ရင် ထပ်နေမှာပေါ့။ ဘုရားသခင်က လူနာတွေကို ကုပေးတာ၊ မကောင်းဆိုးဝါးတွေကို နှင်ထုတ်တာနဲ့ အံ့ဖွယ်ရာတွေ ပြတာတွေကို အမြဲလုပ်နေမယ်ဆိုရင် လူတိုင်းက သူတို့ရောဂါ ပျောက်သွားလို့၊ ဒါမှမဟုတ် အံ့ဖွယ်ရာတစ်ခုကို မြင်လို့ဆိုပြီး ဘုရားသခင်ကို ယုံကြည်ပြီး ဘုရားသခင်နောက်လိုက်ကြမှာပါ။ ဒါဆိုရင် ဘယ်သူက တကယ်ယုံကြည်ပြီး ဘယ်သူက ယုံကြည်ဟန်ဆောင်တယ်ဆိုတာကို ဖော်ထုတ်လို့ရမှာ မဟုတ်ဘူး၊ တစ်ခုချင်းစီကို အမျိုးအစားအလိုက် ခွဲခြားဖို့ဆိုတာ ဝေးရောပေါ့။ ဒီတစ်ကြိမ်မှာတော့ ဘုရားသခင်က သူ့အမှုတော်မှာ နိမိတ်လက္ခဏာ ဒါမှမဟုတ် အံ့ဖွယ်ရာတစ်ခုလေးတောင် မပြပါဘူး၊ ဒါက လူတွေရဲ့ ဖောက်ပြန်ပျက်စီးတဲ့ စိတ်သဘောထားတွေကို ပိုကောင်းကောင်း ထုတ်ဖော်ပေးနိုင်ပြီး သူတို့ကို ပြောင်းလဲဖို့နဲ့ သန့်စင်ဖို့အတွက် ပိုအထောက်အကူပြုပါတယ်။ ဥပမာ ကျွန်မကိုပဲ ကြည့်ပါဦး။ ဘုရားသခင်က ကျွန်မတောင်းဆိုသမျှကို တကယ် လိုက်လျောပြီး ကျွန်မရောဂါကို လုံးဝ ပျောက်ကင်းအောင် ကုပေးခဲ့မယ်ဆိုရင် ယုံကြည်ခြင်းနဲ့ပတ်သက်တဲ့ ကျွန်မရဲ့ မှားယွင်းတဲ့ အမြင်တွေ၊ ဒါမှမဟုတ် ဘုရားသခင်နဲ့ အရောင်းအဝယ်လုပ်ဖို့ ကြိုးစားတဲ့ ကျွန်မရဲ့ စက်ဆုပ်စရာကောင်းတဲ့ ရည်ရွယ်ချက်ကို ကျွန်မ ဘယ်တော့မှ ပြန်သုံးသပ်မိမှာ မဟုတ်ဘူး။ ကျွန်မရဲ့ ကိုယ်ပိုင် အယူအဆတွေနဲ့ စိတ်ကူးတွေအပေါ် အခြေခံပြီး ဘုရားသခင်ကို ကျွန်မ ဆက်ဘောင်ခတ်နေမိမှာ။ အဲဒီပုံစံနဲ့ ယုံကြည်နေရင် သမ္မာတရားနဲ့ အသက်ကို ကျွန်မ ဘယ်တော့မှ ရမှာမဟုတ်ဘူး၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက ပြောင်းလဲမှာ မဟုတ်ဘဲ နောက်ဆုံးမှာ ကျွန်မ ဖယ်ရှားရှင်းလင်းခံရမှာ။ ဒီရောဂါဖြစ်တုန်းက ကျွန်မ ခန္ဓာကိုယ် နာကျင်မှုတချို့ ခံစားခဲ့ရပေမဲ့၊ ကျွန်မရဲ့ ဆင်းရဲဒုက္ခကြားကနေ ဆုတောင်းပြီး ဘုရားသခင်ကို မှီခိုတာကတစ်ဆင့် ဘုရားသခင်က သူ့နှုတ်ကပတ်တော်တွေနဲ့ ကျွန်မကို ဉာဏ်အလင်းပေး လမ်းပြခဲ့တယ်၊ ရောဂါရဲ့ ဘောင်ခတ်မှုတွေကနေ၊ နာကျင်မှုနဲ့ ကြောက်ရွံ့မှုတွေထဲ အသက်ရှင်နေရတာတွေကနေ ကျွန်မကို လွတ်မြောက်စေခဲ့တယ်။ ဘုရားသခင်အပေါ် ယုံကြည်ခြင်းတချို့လည်း ကျွန်မ ရခဲ့တယ်။ ဒါတွေက သက်သောင့်သက်သာရှိတဲ့ ပတ်ဝန်းကျင်မှာ ကျွန်မ ဘယ်တော့မှ မရနိုင်တဲ့ အကျိုးကျေးဇူးတွေပါ။ လူသားမျိုးနွယ်ကို ကယ်တင်ဖို့ သူ့နှုတ်ကပတ်တော်တွေကို အသုံးပြုတဲ့ ဘုရားသခင်ရဲ့ အမှုတော်က အရမ်းလက်တွေ့ကျပြီး အရမ်းဉာဏ်ပညာရှိမှန်း ကျွန်မ တကယ် ခံစားခဲ့ရတယ်။ ဒါကို နားလည်လိုက်တဲ့အခါ ဘုရားသခင်ဆီ ကျွန်မ တိတ်တိတ်လေး ဆုတောင်းခဲ့တယ်။ “အို ဘုရားသခင်၊ အနာဂတ်မှာ ကျွန်မရောဂါ ဘာပဲဖြစ်ဖြစ်၊ ကျွန်မရဲ့ အရာရာကို ကိုယ်တော့်ဆီ အပ်နှံဖို့၊ သမ္မာတရားကို လေးလေးနက်နက် လိုက်စားဖို့နဲ့ ကျွန်မတာဝန်ကို ဖြည့်ဆည်းဖို့ လိုလားပါတယ်” ပေါ့။

အဲဒီနောက် ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်ပြီး ဘုရားသခင်ကို စစ်မှန်တဲ့ ယုံကြည်ခြင်းဆိုတာ ဘာလဲဆိုတာကို သိလာရတယ်။ အနန္တတန်ခိုးရှင် ဘုရားသခင် ပြောသည်မှာ “‘ဘုရားသခင်ကို ယုံကြည်ခြင်း’ ဆိုသည်မှာ ဘုရားသခင်တစ်ပါး ရှိသည်ကို ယုံကြည်ခြင်းဖြစ်သည်။ ဤသည်မှာ ဘုရားသခင်ကို ယုံကြည်ခြင်း၏ အရိုးရှင်းဆုံး အယူအဆ ဖြစ်၏။ ဤအချက်ကို တစ်ဆင့်တက်၍ ဆိုရလျှင် ဘုရားသခင်တစ်ပါးရှိသည်ကို ယုံကြည်ခြင်းသည် ဘုရားသခင်ကို အမှန်တကယ် ယုံကြည်ခြင်းနှင့် မတူပေ။ ယင်းထက် ထိုအရာသည် ပြင်းထန်သည့် ဘာသာရေး အငွေ့အသက်ပါရှိသည့် ရိုးရှင်းသော ယုံကြည်မှုတစ်မျိုး ဖြစ်သည်။ ဘုရားသခင်ကို စစ်မှန်စွာ ယုံကြည်ခြင်း ဆိုသည်မှာ အောက်ပါအတိုင်း ဆိုလိုပေသည်။ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားသည်ဟူသော ယုံကြည်ခြင်းကို အခြေခံ၍ ကိုယ်တော်၏ နှုတ်ကပတ်တော်များနှင့် အမှုတော်ကို တွေ့ကြုံကာ ထိုသို့ဖြင့် မိမိ၏ ဖောက်ပြန်ပျက်စီးသော စိတ်သဘောထားများကို ဖယ်ရှားပြီး ဘုရားသခင်၏ ရည်ရွယ်ချက်များကို အထမြောက်စေလျက် ဘုရားသခင်ကို သိကျွမ်းလာ၏။ ဤကဲ့သို့သော ခရီးစဉ်မျိုးကိုသာလျှင် ‘ဘုရားသခင်ကို ယုံကြည်ခြင်း’ ဟု ခေါ်ဆိုနိုင်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ကျမ်းဦးစကား) “ဘုရားသခင်အား ယုံကြည်ခြင်း ဟူသည် ဒုက္ခခံရခြင်း၊ သို့မဟုတ် သူ့အတွက် အမှုအရာအမျိုးမျိုးကို လုပ်ဆောင်ပေးခြင်းအကြောင်း ဖြစ်သည်ဟု သင်ထင်ကောင်းထင်နိုင်သည်။ ဘုရားသခင်အား ယုံကြည်ခြင်း၏ ရည်ရွယ်ချက်မှာ သင်၏ဇာတိပကတိ ငြိမ်သက်ခြင်းရှိရန်၊ သို့မဟုတ် သင့်ဘဝထဲရှိ အရာရာတိုင်း အဆင်ပြေချောမွေ့စွာ သွားနေရန်၊ သို့မဟုတ် အရာခပ်သိမ်း၌ သင်သက်သောင့်သက်သာရှိပြီး ငြိမ်သက်ခြင်းရှိရန် ဖြစ်သည်ဟု သင် ထင်ကောင်း ထင်လောက်ပေသည်။ သို့သော်လည်း ဤအရာများတစ်ခုကမျှ ဘုရားသခင်အပေါ် သူတို့၏ယုံကြည်မှု၌ လူတို့ အလေးထားသင့်သော ရည်ရွယ်ချက်များ မဟုတ်ချေ။ အကယ်၍ သင်သည် ဤရည်ရွယ်ချက်များအတွက် ယုံကြည်မိပါက၊ သင်၏အမြင်မှာ မမှန်ကန်သည့်အပြင်၊ သင့်အနေဖြင့် စုံလင်အောင်ပြုခြင်းခံရရန် တကယ်ပင် မဖြစ်နိုင်ချေ။ ဘုရားသခင်၏ လုပ်ဆောင်ချက်များ၊ ဘုရားသခင်၏ ဖြောင့်မတ်သောစိတ်သဘောထား၊ သူ၏ဉာဏ်ပညာ၊ သူ၏ နှုတ်ကပတ်တော်များ၊ သူ၏ အံ့သြဖွယ်ကောင်းခြင်းနှင့် ဉာဏ်မမီနိုင်ခြင်း အားလုံးတို့မှာ လူတို့နားလည်သင့်သော အရာများပင်ဖြစ်သည်။ သင်သည် ဤနားလည်မှုရှိလျက် ယင်းကို သင်၏စိတ်နှလုံးထဲမှ ပုဂ္ဂိုလ်ရေးရာ တောင်းဆိုချက်များ၊ မျှော်လင့်ချက်များနှင့် အယူအဆများ ဟူသမျှကို ဖယ်ရှားရန် အသုံးပြုသင့်သည်။ ဤအရာများကို ဖယ်ရှားခြင်းဖြင့်သာလျှင် သင်သည် ဘုရားသခင်တောင်းဆိုထားသော သတ်မှတ်ချက်များနှင့် ပြည့်မီနိုင်ပေမည်။ ထို့ပြင် ဤအရာ လုပ်ဆောင်ခြင်းဖြင့်သာလျှင် သင်သည် အသက်ကိုရရှိကာ ဘုရားသခင်ကို ကျေနပ်စေနိုင်မည်ဖြစ်သည်။ ဘုရားသခင်အား ယုံကြည်ခြင်း၏ ရည်ရွယ်ချက်သည် သူ့ကိုကျေနပ်စေရန်နှင့် သူတောင်းဆိုသော စိတ်သဘောထားဖြင့် အသက်ရှင်နေထိုင်ရန် ဖြစ်ပြီး၊ ထိုမှသာ သူ၏လုပ်ရပ်များနှင့် ဘုန်းတော်သည် မထိုက်တန်သော ဤလူအုပ်စုအားဖြင့် ထင်ရှားစေနိုင်မည် ဖြစ်သည်။ ဤသည်မှာ ဘုရားသခင်အား ယုံကြည်ခြင်းအတွက် မှန်ကန်သောအမြင်ဖြစ်ပြီး၊ သင်ရှာဖွေသင့်သော ပန်းတိုင်လည်းဖြစ်သည်။ သင်၌ ဘုရားသခင်အား ယုံကြည်ခြင်းနှင့်ပတ်သက်၍ မှန်ကန်သောသဘောထား ရှိသင့်ပြီး ဘုရားသခင်၏ နှုတ်ကပတ်တော်များကို ရရှိရန် သင်ကြိုးစားသင့်သည်။ သင်သည် ဘုရားသခင်၏ နှုတ်ကပတ်တော်များကို စားသောက်ဖို့လိုအပ်ပြီး၊ သင်သည် သမ္မာတရားကို အသက်ရှင်နေထိုင်နိုင်ရမည်၊ အထူးသဖြင့် သင်သည် သူ၏ လက်တွေ့လုပ်ဆောင်ချက်များ၊ စကြဝဠာတစ်ဝှမ်းလုံးရှိ သူ၏ အံ့သြဖွယ်ကောင်းသော လုပ်ဆောင်ချက်များသာမက လူ့ဇာတိအားဖြင့် သူပြုသည့် လက်တွေ့ကျသောအမှုတို့ကို မြင်နိုင်ရမည်။ လူတို့သည် ၎င်းတို့၏ လက်တွေ့ကျသော အတွေ့အကြုံများအားဖြင့် ဘုရားသခင် ၎င်းတို့အပေါ် သူ၏အမှုကို မည်သို့ပြုကြောင်းနှင့် ၎င်းတို့အတွက် သူ၏ရည်ရွယ်ချက်များမှာ မည်သည့်အရာဖြစ်ကြောင်းကိုပင် သတိပြုမိနိုင်သည်။ ဤအရာအားလုံးတို့၏ ရည်ရွယ်ချက်မှာ လူတို့၏ ဖောက်ပြန်ပျက်စီးသော ဆိုးယုတ်သည့် စိတ်သဘောထားကို ဖယ်ရှားရန် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) “ဘုရားသခင်၌ ယုံကြည်မှုက မည်သည့်အရာဖြစ်သည်ကို ယခု သင်တို့ နားလည်ပါသလော။ ဘုရားသခင်၌ ယုံကြည်မှုမှာ နိမိတ်လက္ခဏာများနှင့် အံ့သြဖွယ်ရာများကို ရှုမြင်ရခြင်းလော။ ယင်းသည် ကောင်းကင်ဘုံသို့ တက်ခြင်းကို ဆိုလိုသလော။ ဘုရားသခင်၌ ယုံကြည်ခြင်းသည် အနည်းငယ်မျှ မလွယ်ကူပေ။ ထိုဘာသာရေးအလေ့အထများကို သန့်စင်ပစ်သင့်သည်။ မကျန်းမာသူများကို ကျန်းမာစေခြင်းနှင့် နတ်ဆိုးများကို နှင်ထုတ်ခြင်းတို့ကို လိုက်စားခြင်း၊ နိမိတ်လက္ခဏာများနှင့် အံ့သြဖွယ်ရာများကို အာရုံစိုက်ခြင်း၊ ဘုရားသခင်၏ သာ၍များသော ကျေးဇူးတော်၊ ငြိမ်သက်ခြင်းနှင့် ဝမ်းမြောက်ခြင်းတို့ကို တပ်မက်ခြင်း၊ ဇာတိပကတိ၏ အလားအလာများနှင့် သက်သောင့်သက်သာဖြစ်ခြင်းများကို လိုက်စားခြင်းတို့သည် ဘာသာရေး အလေ့အထများဖြစ်ကြပြီး ထိုသို့သော ဘာသာရေး အလေ့အထများသည် မရေရာသော ယုံကြည်မှုမျိုးဖြစ်သည်။ ယနေ့တွင် ဘုရားသခင်၌ ယုံကြည်မှု အစစ်အမှန်မှာ အဘယ်အရာနည်း။ ယင်းသည် ဘုရားသခင်၏ နှုတ်ကပတ်တော်ကို သင်၏ အသက် စစ်မှန်မှု အဖြစ် လက်ခံခြင်းနှင့် ဘုရားသခင်ကို စစ်မှန်သည့် ချစ်ခြင်းအား ရရှိဖို့အလို့ငှာ ဘုရားသခင်၏နှုတ်ကပတ်တော်မှ သူ့ကို သိကျွမ်းခြင်း ဖြစ်သည်။ ရှင်းအောင်ဆိုရလျှင် ဘုရားသခင်၌ ယုံကြည်မှုဆိုသည်မှာ သင်သည် ဘုရားသခင်ကို ကျိုးနွံနာခံနိုင်ရန်၊ ဘုရားသခင်အား ချစ်နိုင်ရန်နှင့် ဘုရားသခင်၏ ဖန်ဆင်းခံ သတ္တဝါတစ်ဦးအနေနှင့် ဖြည့်ဆည်းသင့်သော တာဝန်ကို ကောင်းမွန်စွာ ဖြည့်ဆည်းနိုင်ဖို့အလို့ငှာ ဖြစ်သည်။ ဤသည်မှာ ဘုရားသခင်၌ ယုံကြည်ခြင်း၏ ရည်မှန်းချက်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အရာအားလုံးကို ဘုရားသခင်၏ နှုတ်ကပတ်တော်ဖြင့် ဖြစ်မြောက်အောင်မြင်သည်) ဘုရားနှုတ်ကပတ်တော်တွေကနေ ကျွန်မ သိလာတာက ဘုရားသခင်ကို ယုံကြည်တာဟာ ရုပ်ပိုင်းဆိုင်ရာ ငြိမ်သက်ခြင်းအတွက် မဖြစ်သင့်သလို၊ ကောင်းချီးတွေအတွက်လည်း မဖြစ်သင့်ဘူးဆိုတာပါပဲ။ အဲဒီအစား စာတန်ဆန်တဲ့ ဖောက်ပြန်ပျက်စီးတဲ့ စိတ်သဘောထားကို ဖယ်ရှားဖို့၊ ဘုရားနှုတ်ကပတ်တော်တွေအတိုင်း အသက်ရှင်ဖို့၊ ဘုရားသခင်ကို သိဖို့၊ ကျိုးနွံနာခံဖို့နဲ့ ကြောက်ရွံ့ဖို့အတွက် ဘုရားနှုတ်ကပတ်တော်တွေကို ပိုစားသောက်ပြီး သူ့အမှုတော်ကို တွေ့ကြုံဖို့ ဖြစ်သင့်ပါတယ်၊ အဲဒီအခါကျမှ လူတစ်ယောက်ဟာ နောက်ဆုံးမှာ ဘုရားသခင်ရဲ့ ကယ်တင်ခြင်းကို ခံရနိုင်မှာပါ။ ဒါပေမဲ့ ယုံကြည်ခြင်းနဲ့ပတ်သက်တဲ့ ကျွန်မရဲ့ အမြင်က အစကတည်းက မှားနေခဲ့တယ်။ ဘုရားသခင်ကို ကျွန်မရောဂါ ကုစေချင်ပြီး ကျွန်မကို ရုပ်ပိုင်းဆိုင်ရာ ငြိမ်သက်ခြင်း ပေးစေချင်ခဲ့တာ။ ဒီလို ယုံကြည်ခြင်းမျိုးက မရေရာတဲ့ ဘာသာရေး ယုံကြည်မှုဖြစ်ပြီး ဘုရားသခင်က အဲဒါကို လုံးဝ အသိအမှတ်မပြုပါဘူး။ ယောဘအကြောင်း ကျွန်မ တွေးမိတယ်။ သူ့ယုံကြည်ခြင်းမှာ ရုပ်ပိုင်းဆိုင်ရာ ငြိမ်သက်ခြင်းကို သူ မရှာခဲ့ဘူး။ အဲဒီအစား သူ့ရဲ့ နေ့စဉ်ဘဝမှာ ဘုရားသခင်ရဲ့ အချုပ်အခြာအာဏာကို တန်ဖိုးထားသိမြင်ဖို့နဲ့ သူ့ရဲ့ လုပ်ဆောင်ချက်တွေကို သိဖို့ အာရုံစိုက်ခဲ့တယ်၊ ပြီးတော့ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ဖို့ သူ လိုက်စားခဲ့တယ်။ ရုပ်ပိုင်းဆိုင်ရာ ရောဂါဝေဒနာ ခံစားရတဲ့အခါ သူ့နှုတ်နဲ့ အပြစ်မလုပ်ခဲ့ဘူး။ ဘုရားသခင်ကို ညည်းတွားတာ၊ ဒါမှမဟုတ် အပြစ်တင်တာထက် ပြင်းထန်တဲ့ နာကျင်မှုကို ခံစားဖို့ သူ ရွေးချယ်ခဲ့တယ်၊ ပြီးတော့ ဘုရားသခင်ရဲ့ နာမတော်ကို သူ ချီးမွမ်းခဲ့တယ်။ သူ့ယုံကြည်ခြင်းက ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ ဒါပေမဲ့ ကျွန်မက ကိုယ့်ယုံကြည်ခြင်းမှာ သမ္မာတရားကို မလိုက်စားခဲ့ဘူး၊ ရုပ်ပိုင်းဆိုင်ရာ ငြိမ်သက်ခြင်းကိုပဲ ရှာခဲ့တယ်။ ရောဂါပြန်ထတဲ့အခါ ကျွန်မစိတ်ထဲမှာ ဘုရားသခင်အပေါ် ညည်းတွားမှုတွေနဲ့ ပြည့်နေခဲ့တယ်၊ သူ့ကို ငြင်းပယ်ပြီး သစ္စာဖောက်ဖို့တောင် လုပ်ခဲ့တာ။ ကျွန်မက ယောဘနဲ့ ယှဉ်လို့တောင် မရပါဘူး။ ကျွန်မရဲ့ ဒီအသက်ကို ဘုရားသခင် ပေးထားတာပါ။ အဲဒီတုန်းက နှာခေါင်းသွေးမတိတ်တဲ့အချိန်မှာ ကျွန်မအသက်အန္တရာယ် မစိုးရိမ်ရတာကတင် ဘုရားသခင်ရဲ့ ဂရုစိုက်စောင့်ရှောက်မှုနဲ့ ကာကွယ်မှု ဖြစ်နေပါပြီ။ ဒါတောင် ကျွန်မက ဘုရားသခင်ကို ကျေးဇူးမတင်ခဲ့ဘူး၊ အဲဒီအစား ကိုယ်တော့်ကို ညည်းတွားပြီး သစ္စာဖောက်ခဲ့တယ်။ ကျွန်မက တကယ်ကို အသိစိတ်နဲ့ ဆင်ခြင်တုံတရား ကင်းမဲ့လွန်းခဲ့တာပါ။ ပြီးတော့ ကျွန်မ ဘုရားသခင်ကို မယုံကြည်ခင်ကတည်းက ဒီရောဂါ ရှိနှင့်နေပြီးသားလေ။ ကျွန်မ မယုံကြည်ခဲ့ရင်တောင် ရောဂါထတာတွေ ရှိနေဦးမှာပဲ။ ကျွန်မရောဂါ ပြန်ထတာက ဘုရားသခင်ကို ယုံကြည်တာ၊ မယုံကြည်တာနဲ့ ဘာမှမဆိုင်ပါဘူး။ ကိုယ်တော်နဲ့ပတ်သက်ပြီး ကျွန်မ မညည်းတွားသင့်ခဲ့ပါဘူး။ အဲဒီနောက်မှာ ဘုရားသခင်ကို စစ်မှန်တဲ့ ယုံကြည်ခြင်းဆိုတာ ဘာလဲဆိုတာ ကျွန်မ နားလည်သွားတယ်၊ ပြီးတော့ ဘုရားသခင်ရဲ့ သတ်မှတ်ချက်တွေနဲ့အညီ သမ္မာတရားကို လေးလေးနက်နက် လိုက်စားဖို့နဲ့ ဘုရားသခင်ရဲ့ အမှုတော်ကို တွေ့ကြုံဖို့ ကျွန်မ ဆန္ဒရှိလာခဲ့တယ်။

နောက်ပိုင်းမှာ နေမကောင်းဖြစ်တာ ကြုံရတိုင်း ကျွန်မ ထုတ်ဖော်ခဲ့တဲ့ ဖောက်ပြန်ပျက်စီးတဲ့ စိတ်သဘောထားကို ပြန်သုံးသပ်ဖို့နဲ့ ဖြေရှင်းဖို့အတွက် သမ္မာတရားရှာဖွေတာကို ကျွန်မ အာရုံစိုက်ခဲ့တယ်။ ဒီလိုနည်းနဲ့ လက်တွေ့လုပ်ဆောင်ခြင်းအားဖြင့် ကျွန်မရောဂါရဲ့ ဘောင်ခတ်တာကို သိပ်မခံရတော့ဘူး။ ယုံကြည်ခြင်းနဲ့ပတ်သက်တဲ့ ကျွန်မရဲ့ မှားယွင်းတဲ့ အမြင်တွေကို နားလည်မှုတချို့ပေးဖို့နဲ့ ဘုရားသခင်ကို ယုံကြည်ခြင်းရဲ့ မှန်ကန်တဲ့ လမ်းကြောင်း ရှာတွေ့အောင် ကူညီပေးဖို့ ဒီရောဂါကို အသုံးပြုခဲ့တဲ့အတွက် ဘုရားသခင်ကို ကျေးဇူးတင်ပါတယ်။ အနာဂတ်မှာ ကျွန်မခန္ဓာကိုယ် ဘာပဲဖြစ်ဖြစ်၊ ကျွန်မရောဂါ ပျောက်ကင်းနိုင်သည်ဖြစ်စေ၊ မပျောက်ကင်းနိုင်သည်ဖြစ်စေ ဘုရားသခင်နောက်လိုက်ပြီး သမ္မာတရား လိုက်စားတဲ့ လမ်းကြောင်းကို ကျွန်မ လျှောက်လှမ်းပါ့မယ်။ ဘုရားသခင်ကို ကျေးဇူးတင်ပါတယ်။


၉၈။ အဆင့်အတန်းကို လိုချင်တဲ့ ကျွန်တော့်ရဲ့ လိုအင်ဆန္ဒကို ကျွန်တော် လက်လွှတ်လိုက်ပါပြီ

လီနင်၊ တရုတ်နိုင်ငံ

၂၀၂၃ ခုနှစ်၊ ဒီဇင်ဘာလမှာ တရားဟောဆရာတစ်ယောက်အနေနဲ့ ကျွန်တော် ရွေးကောက်တင်မြှောက်ခံခဲ့ရတယ်။ ဒီသတင်းကိုကြားတော့ ကျွန်တော် နည်းနည်း စိုးရိမ်သွားတယ်၊ “တရားဟောဆရာတစ်ယောက်အနေနဲ့ အသင်းတော်တော်တော်များများကို တာဝန်ယူရမှာပဲ။ အလုပ်ကို လမ်းပြပေးဖို့ အသင်းတော်ခေါင်းဆောင်တွေ၊ သင်းထောက်တွေနဲ့ မကြာမကြာ စုဝေးပြီး သူတို့နဲ့ မိတ်သဟာယပြုဖို့ လိုအပ်တယ်။ ဒီလိုလုပ်ဖို့ဆိုရင် သမ္မာတရားကို နားလည်ရမယ်၊ ပြဿနာတွေဖြေရှင်းဖို့ သမ္မာတရားနဲ့ မိတ်သဟာယဖွဲ့နိုင်တဲ့ အရည်အချင်းလဲ ရှိဖို့လိုတယ်။ ငါ ဘုရားသခင်ကို ယုံကြည်တာ အချိန်ခဏလေးပဲ ရှိသေးတော့ သမ္မာတရားနားလည်မှုကလည်း တိမ်သေးတယ်။ တရားဟောဆရာအနေနဲ့ စပြီးလေ့ကျင့်ခါစဆိုတော့ နေရာတော်တော်များများမှာ အားနည်းချက်တွေ ရှိနေတယ်။ စုဝေးပွဲတွေမှာ ညီအစ်ကိုမောင်နှမတွေရဲ့ ပြဿနာတွေကို ငါမဖြေရှင်းနိုင်ခဲ့ရင် သူတို့ ငါ့ကို ဘယ်လိုထင်ကြမလဲ။ ဒီတာဝန်ကို ငါမထမ်းဆောင်နိုင်ဘူးဆိုပြီး ငါ့ကို အထင်သေးကြမှာလား” ပေါ့။ ဒါပေမဲ့ နောက်တော့ ကျွန်တော်ပြန်တွေးမိတယ်၊ “တာဝန်တစ်ခုကျရောက်လာတာက ဘုရားသခင်ရဲ့ ခွင့်ပြုချက်နဲ့ဖြစ်ပြီး၊ ဒါ့ထက်ပိုတာက ဘုရားသခင်ရဲ့ ကျေးဇူးတော်ပဲ။ ငါ ဘုရားသခင်ကို စိတ်မပျက်စေရဘူး၊ အလုပ်ကိုလုပ်ဆောင်တဲ့နေရာမှာ ဘုရားသခင်ကိုပဲ အားကိုးရမယ်” လို့ပေါ့။ ဒါကြောင့် ကျွန်တော် ဒီတာဝန်ကို လက်ခံလိုက်တယ်။

အစပိုင်းမှာတော့ ကျွန်တော်က အသင်းတော်ခေါင်းဆောင်တွေ၊ သင်းထောက်တွေနဲ့ အလုပ်ကိစ္စကို စာနဲ့ပဲ ဆက်သွယ်ခဲ့တယ်၊ ဒါပေမဲ့ သိပ်အလုပ်မဖြစ်ခဲ့ဘူး။ တချို့အလုပ်တွေက အခြေအနေကို လူကိုယ်တိုင်နားလည်ပြီး လက်တွေ့ကျတဲ့ လမ်းပြမှုတွေပေးနိုင်ဖို့ စုဝေးပွဲတွေလုပ်ဖို့ လိုအပ်တယ်။ အသင်းတော်ခေါင်းဆောင်အများစုက ဘုရားသခင်ကို ကျွန်တော့်ထက်ပိုကြာကြာ ယုံကြည်ခဲ့ကြတယ်ဆိုတဲ့အချက်ကို ကျွန်တော် စဉ်းစားမိတယ်၊ ကျွန်တော့်ထက် သမ္မာတရားကို ပိုနားလည်ကြမှာ သေချာတယ်။ ကျွန်တော်သာ မိတ်သဟာယ ကောင်းကောင်းမဖွဲ့နိုင်ဘဲ သူတို့ရဲ့ ပြဿနာတွေ၊ အခက်အခဲတွေကို မဖြေရှင်းပေးနိုင်ခဲ့ရင် တော်တော်ရှက်စရာကောင်းမှာ မဟုတ်ဘူးလား။ စာနဲ့ဆက်သွယ်ရင်တော့ သူတို့ပြဿနာတွေကို အချိန်ယူပြီး ကျွန်တော်စဉ်းစားလို့ရတယ်၊ နားမလည်တာတွေရှိရင် အထက်လူကြီးတွေကို မေးမြန်းရှာဖွေလို့ရတယ်။ အနည်းဆုံးတော့ လူတိုင်းရှေ့မှာ ကိုယ့်အရှက်ကိုယ် ခွဲမိမှာမဟုတ်ဘူးလေ။ ဒါပေမဲ့ စုဝေးပွဲမရှိပဲနဲ့တော့ သူတို့ရဲ့ ပြဿနာတွေ၊ အခက်အခဲတွေကို အသေးစိတ်နားလည်ဖို့ နည်းလမ်းမရှိဘူးလေ၊ ဒါနဲ့ ကျွန်တော့်မှာ သူတို့ကို စုဝေးပွဲတစ်ခုဆီကို ဖိတ်ခေါ်ရုံကလွဲပြီး ရွေးချယ်စရာမရှိခဲ့ဘူး။ စုဝေးပွဲလုပ်နေတုန်းမှာ ကျွန်တော် အရမ်းကို စိတ်လှုပ်ရှားနေခဲ့တယ်။ ညီအစ်မတစ်ယောက်က သန့်စင်ခြင်းအလုပ်ကို လုပ်ဆောင်ရင်းနဲ့ ပြဿနာတွေအများကြီး ကြုံခဲ့ရတယ်၊ အဲဒါတွေကို ဘယ်လိုဖြေရှင်းရမှန်းလဲ မသိဘူး၊ သူ့ရဲ့အခြေအနေကလည်း မကောင်းဘူးလို့ ပြောလာတယ်။ ကျွန်တော့်ခေါင်းထဲမှာ ဗလာကြီးဖြစ်သွားပြီး၊ ဒီပြဿနာတွေကို ချက်ချင်းဘယ်လိုဖြေရှင်းရမလဲဆိုတာ စဉ်းစားလို့မရနိုင်ဘူး၊ ဒါနဲ့ ပိုပြီးတော့တောင် စိတ်လှုပ်ရှားလာတယ်။ ကျွန်တော် ကိုယ့်ဘာသာကိုယ် တွေးမိတယ်၊ “ညီအစ်မက ငါမိတ်သဟာယဖွဲ့ပေးမှာကို စောင့်နေတုန်းပဲ။ ဒါက ငါ့ရဲ့ ပထမဆုံးအကြိမ် စုဝေးပွဲ။ ငါသာ ပြဿနာတွေကို မဖြေရှင်းနိုင်ရင် ညီအစ်ကိုမောင်နှမတွေက ငါ့ကို ဘယ်လိုများ ထင်သွားကြမလဲ။ ငါ့လိုအဆင့်အတန်းရှိတဲ့ တရားဟောဆရာတစ်ယောက်အနေနဲ့ ဒီပြဿနာတွေကိုတောင် မဖြေရှင်းနိုင်ဘူးလို့ ထင်ကြမလား” လို့ပေါ့။ ညီအစ်ကိုမောင်နှမတွေ ကျွန်တော့်ကို အထင်မသေးအောင်လို့၊ ကျွန်တော့်မှာ ကိုယ့်ကိုယ်ကိုယ် ဘုရားနှုတ်ကပတ်တော်တွေကို ရှာဖွေဖို့ တွန်းအားပေးရုံကလွဲပြီး ရွေးချယ်စရာမရှိခဲ့ဘူး။ အကြာကြီးရှာပြီးတဲ့နောက်မှာတောင် ညီအစ်မရဲ့ အခြေအနေနဲ့ကိုက်ညီတဲ့ နှုတ်ကပတ်တော် တစ်ခုတစ်လေမှ ကျွန်တော် ရှာမတွေ့ခဲ့ဘူး။ နောက်ဆုံးတော့ နှုတ်ကပတ်တော်တစ်ပိုဒ်ကို မနည်းရှာတွေ့ခဲ့ပေမဲ့၊ ဖတ်ပြီးသွားတဲ့အခါမှာ ဘယ်သူမှ အဲဒီအပေါ်မှာ မိတ်သဟာယမဖွဲ့ခဲ့ဘူး။ အခန်းတစ်ခုလုံး တစပြင်လို တိတ်ဆိတ်သွားပြီး၊ ကျွန်တော် အနေရခက်ပြီး ရှက်သွားတယ်။ “ငါတော့ အကြီးအကျယ် အရှက်ကွဲပြီ။ ငါရှာလိုက်တဲ့ နှုတ်ကပတ်တော်တစ်ပိုဒ်က အကြောင်းအရာနဲ့မကိုက်ညီဘဲ ဒီပြဿနာတွေကို မဖြေရှင်းနိုင်တာ သေချာနေပြီ။ ညီအစ်ကိုမောင်နှမတွေလည်း ငါ့ရဲ့အရည်အချင်းအမှန်ကို အခုသိလောက်ပြီ။ နောင်ကျရင် သူတို့ကို ငါဘယ်လို မျက်နှာပြရပါ့မလဲ” ပေါ့။ ကျွန်တော် ဒီလိုတွေးလေလေ၊ ဒီတာဝန်ကို မထမ်းဆောင်နိုင်တော့ဘူးလို့ ပိုခံစားလာရလေပဲ။ နောက်ဆုံးမှာတော့၊ ကျွန်တော် ဝတ်ကျေတမ်းကျေ စကားနည်းနည်းလောက်ပဲ အကျဉ်းရုံး မိတ်သဟာယဖွဲ့လိုက်ပြီး၊ အကြောင်းအရာကိုပြောင်းပြီး အလုပ်အကြောင်း စမေးလိုက်တယ်။ ဒါပေမဲ့ ကျွန်တော်က စိတ်လှုပ်ရှားနေတာရယ်၊ ပြဿနာတွေမဖြေရှင်းနိုင်ရင် ညီအစ်ကိုမောင်နှမတွေက ကျွန်တော့်ကို ဘယ်လိုမြင်မလဲဆိုတာကို စိုးရိမ်နေတာရယ်ကြောင့်၊ သူတို့အလုပ်အကြောင်းကို ယေဘုယျလောက်ပဲ သိခဲ့ပြီး ဒီလိုနဲ့ပဲ အစည်းအဝေးပြီးတဲ့အထိ မနည်းကိုယ့်ကိုယ်ကိုယ် ထိန်းထားခဲ့ရတယ်။ ကျွန်တော် အိမ်ပြန်ရောက်တဲ့အခါမှာ အရမ်း အပျက်သဘောဆောင်နေခဲ့တယ်၊ ပြီးတော့ ကိုယ့်ဘာသာကိုယ် တွေးမိတယ်၊ “ဒီနေ့ရဲ့ စုဝေးပွဲက လုံးဝ ရှုံးနိမ့်မှုကြီးပဲ။ ညီအစ်ကိုမောင်နှမတွေရဲ့ ပြဿနာတွေကို ဖြေရှင်းမပေးနိုင်ခဲ့တဲ့အပြင်၊ ကိုယ့်ရဲ့အရည်အချင်းအမှန်ကိုလည်း သေသေချာချာ ဖော်ထုတ်လိုက်တာပဲ၊ နောင်ကျရင် ညီအစ်ကိုမောင်နှမတွေကို ဘယ်လို မျက်နှာပြရပါ့မလဲ” ပေါ့။ အဲဒီအချိန်တုန်းက ကျွန်တော်ဟာ အပျက်သဘောဆောင်တဲ့ အခြေအနေမှာ ရှင်သန်နေခဲ့ပြီး ဘုရားသခင်ရဲ့ နှုတ်ကပတ်တော်တွေကို စားသောက်ဖို့ အားအင်လုံးဝမရှိခဲ့ဘူး။ အလုပ်တွေကို ဆက်လုပ်ဖို့လည်း အရင်လိုမကြိုးစားတော့ဘူး၊ စုဝေးပွဲတွေကိုလည်း တမင်တကာ ရှောင်နေခဲ့တယ်။ တစ်လနီးပါးလောက် ခေါင်းဆောင်တွေ၊ သင်းထောက်တွေနဲ့ စုဝေးဖို့တောင် မရဲခဲ့ဘူး။ အသင်းတော်ခေါင်းဆောင်တချို့က လူတွေကို ပိုင်းခြားသိမြင်ခြင်းရဲ့ စည်းမျဉ်းတွေကို နားမလည်ကြတော့ သန့်စင်ရေးဆိုင်ရာ ကုန်ကြမ်းအချက်အလက်တွေကို စုစည်းတဲ့နေရာမှာ တိုးတက်မှုက အရမ်းကိုနှေးကွေးနေခဲ့တယ်။ စာနဲ့အကြိမ်ကြိမ် ဆက်သွယ်ခဲ့ပေမဲ့ ဘာမှတိုးတက်မလာသေးတာကြောင့် လက်တွေ့ကျတဲ့ လမ်းပြမှုတွေပေးနိုင်ဖို့ လူကိုယ်တိုင်တွေ့ခဲ့ရတယ်။ ဒါပေမဲ့ ကျွန်တော်က သိက္ခာဆည်ဖို့အတွက် သူတို့နဲ့တွေ့ပြီး မိတ်သဟာယဖွဲ့ဖို့ မရဲခဲ့ဘူး။ ဒါက အသင်းတော်ရဲ့ သန့်စင်ခြင်းအလုပ်ကို နှောင့်နှေးစေခဲ့တယ်။

နောက်ပိုင်းမှာ တွဲဖက်အမှုဆောင်တွေနဲ့ စုဝေးတဲ့အခါမှာ ကျွန်တော့်အခြေအနေနဲ့ပတ်သက်ပြီး သူတို့ကို ကျွန်တော် ပြောပြခဲ့တယ်။ ကျွန်တော်နဲ့ တွဲဖက်လုပ်ဆောင်တဲ့ ညီအစ်မက ဘုရားနှုတ်ကပတ်တော် ရွတ်ဖတ်ပြထားတဲ့ ဗီဒီယိုတစ်ခုကို ကျွန်တော့်ကို ပြခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “တစ်စုံတစ်ယောက်ကို ညီအစ်ကိုမောင်နှမများက ခေါင်းဆောင်အဖြစ် ရွေးကောက်သောအခါ၊ သို့မဟုတ် အလုပ်တစ်ခုခု လုပ်ဆောင်ရန်ဖြစ်စေ၊ တာဝန်တစ်ခုခု ထမ်းဆောင်ရန်ဖြစ်စေ ဘုရားသခင်၏အိမ်တော်က ရာထူးတိုးမြှင့်ပေးသောအခါတွင် ဤသူသည် ဘုရားသခင်အပေါ် ကျိုးနွံနာခံနိုင်ပြီး ဘုရားသခင်ကို သစ္စာဖောက်မည်မဟုတ်ဟု အဓိပ္ပာယ်သက်ရောက်ရန် မဆိုထားနှင့်၊ ထိုသူ၌ ထူးခြားသော ဂုဏ်အဆင့်အတန်းသော်လည်းကောင်း၊ ရာထူးနေရာသော်လည်းကောင်း ရှိသည်၊ သို့မဟုတ် ထိုသူနားလည်သည့် သမ္မာတရားများက အခြားလူများနားလည်သည့် သမ္မာတရားများထက် ပို၍နက်နဲပြီး ပို၍များပြားသည်ဟုပင် အဓိပ္ပာယ်သက်ရောက်ခြင်း မရှိပေ။ အသေအချာပင် ထိုသူသည် ဘုရားသခင်ကို သိပြီး ဘုရားသခင်ကို ကြောက်ရွံ့သောသူဖြစ်သည်ဟူ၍လည်း မဆိုလိုပေ။ အမှန်တကယ်တွင် ဤထဲမှ တစ်ခုကိုမျှ ၎င်းတို့မရရှိထားပေ။ ရာထူးတိုးမြှင့်ခြင်းနှင့် ပျိုးထောင်ခြင်းသည် ရိုးရှင်းသော အဓိပ္ပာယ်ဖြင့် ရာထူးတိုးမြှင့်ခြင်းနှင့် ပျိုးထောင်ခြင်းမျှသာဖြစ်ပြီး ၎င်းတို့ ဘုရားသခင်၏ ကြိုတင်ပြဋ္ဌာန်းထားခြင်း၊ ဘုရားသခင်က ထိုက်တန်သည်ဟု အမြင်ခံရခြင်းနှင့် မညီမျှချေ။ ထိုသူ၏ ရာထူးတိုးမြှင့်ခြင်းနှင့် ပျိုးထောင်ခြင်းမှာ ထိုသူသည် ရာထူးတိုးမြှင့်ခံရပြီး ပျိုးထောင်မှုကို စောင့်ဆိုင်းနေသည်ဟူ၍ ဆိုလိုခြင်း သက်သက်သာဖြစ်သည်။ ပြီးလျှင် ဤပျိုးထောင်ခြင်း၏ အဆုံးသတ်ရလဒ်က ဤလူသည် သမ္မာတရားကို လိုက်စားခြင်း ရှိမရှိနှင့် ၎င်းသည် သမ္မာတရား လိုက်စားခြင်း လမ်းကြောင်းကို ရွေးချယ်နိုင်စွမ်း ရှိမရှိတို့အပေါ်တွင် မူတည်လေသည်။ ထို့ကြောင့် အသင်းတော်ရှိ တစ်စုံတစ်ယောက်သည် ခေါင်းဆောင်ဖြစ်ရန်အတွက် ရာထူးတိုးမြှင့်ခံရပြီး ပျိုးထောင်ခံရသည့်အခါတွင် ထိုသူသည် အရိုးရှင်းဆုံးသော အဓိပ္ပာယ်ဖြင့် ရာထူးတိုးမြှင့်ပြီး ပျိုးထောင်ခံရခြင်းသာဖြစ်သည်။ ယင်းမှာ ထိုသူသည် စံနှုန်းပြည့်ပြီး ကျွမ်းကျင်မှုရှိသော ခေါင်းဆောင်တစ်ယောက် ဖြစ်နှင့်ပြီးဖြစ်ကြောင်း၊ ထိုသူသည် ခေါင်းဆောင်ပိုင်း အလုပ်ကို တာဝန်ယူဆောင်ရွက်နိုင်စွမ်း ရှိနေပြီဖြစ်ပြီး တကယ့်အလုပ်ကို လုပ်ဆောင်နိုင်ကြောင်း အဓိပ္ပာယ်မသက်ရောက်ပေ။ ဤသည်မှာ မမှန်ကန်ပေ။ လူအများစုသည် ဤအရာများကို ရိပ်စားမိနိုင်ခြင်း မရှိကြဘဲ ၎င်းတို့၏ ကိုယ်ပိုင်စိတ်ကူးများအရ ရာထူးတိုးခံရပြီးသည့်သူများကို အထင်ကြီးလေးစားကြသည်။ ဤသည်မှာ အမှားတစ်ခုဖြစ်သည်။ ၎င်းတို့သည် ဘုရားသခင်ကို နှစ်ပေါင်းမည်မျှ ယုံကြည်ပြီးဖြစ်ပါစေ ရာထူးတိုးခြင်း ခံရသည့်သူများသည် သမ္မာတရား လက်တွေ့ကျမှုကို အမှန်တကယ် ပိုင်ဆိုင်သလော။ ပိုင်ဆိုင်ချင်မှ ပိုင်ဆိုင်ပေမည်။ ၎င်းတို့သည် ဘုရားအိမ်တော်၏ အလုပ်အစီအစဉ်များကို လက်တွေ့အကောင်အထည်ဖော်နိုင်သလော။ အကောင်အထည် ဖော်နိုင်ချင်မှ ဖော်နိုင်ပေမည်။ ၎င်းတို့၌ တာဝန်ယူစိတ်တစ်ခု ပိုင်ဆိုင်သလော။ ၎င်းတို့သည် သစ္စာစောင့်သိသလော။ ၎င်းတို့သည် ကျိုးနွံနာခံနိုင်သလော။ အရေးကိစ္စတစ်ခုကို ကြုံတွေ့ရသည့်အခါတွင် ၎င်းတို့သည် သမ္မာတရားကို ရှာဖွေနိုင်သလော။ ဤအရာအားလုံးတို့ကို မသိရှိရပေ။ ဤလူများ၌ ဘုရားသခင်ကို ကြောက်ရွံ့သော စိတ်နှလုံးရှိသလော။ ၎င်းတို့၏ ဘုရားသခင်အပေါ် ကြောက်ရွံ့သော စိတ်နှလုံးမှာ မည်မျှကြီးမားသနည်း။ အမှုအရာများကို ဆောင်ရွက်သည့်အခါတွင် သူ၏ ကိုယ်ပိုင်စိတ်ဆန္ဒနောက်ကို လိုက်ခြင်းကို ၎င်းတို့ ရှောင်ကြဉ်နိုင်သလော။ ၎င်းတို့သည် ဘုရားသခင်ကို ရှာဖွေနိုင်သလော။ ဦးဆောင်မှု အလုပ်ကို ၎င်းတို့ ထမ်းဆောင်သည့်အချိန်ကာလတွင် ၎င်းတို့သည် ဘုရားသခင်၏ ရည်ရွယ်ချက်များကို ရှာဖွေရန် ဘုရားသခင်ရှေ့မှောက်သို့ မကြာခဏ လာရောက်နိုင်သလော။ ၎င်းတို့သည် လူတို့အား သမ္မာတရား စစ်မှန်မှုထဲသို့ ဦးဆောင်လမ်းပြနိုင်သလော။ ၎င်းတို့သည် ဤအရာများကို သေချာပေါက်ပင် စွမ်းဆောင်နိုင်ခြင်း မရှိပေ။ ၎င်းတို့သည် လေ့ကျင့်ပေးခြင်းမခံထားရသေးဘဲ အတွေ့အကြုံ အလုံအလောက် မရှိသောကြောင့် ဤအရာများကို မစွမ်းဆောင်နိုင်ပေ။ ဤအတွက်ကြောင့် တစ်စုံတစ်ယောက်ကို ရာထူးတိုးမြှင့်ပေးခြင်းနှင့် ပျိုးထောင်ခြင်းက ထိုသူသည် သမ္မာတရားကို နားလည်ပြီးဖြစ်သည်ဟု ဆိုလိုခြင်း မဟုတ်သကဲ့သို့ ထိုသူသည် စံနှုန်းပြည့်ဖြစ်သောနည်းလမ်းဖြင့် မိမိ၏တာဝန်ကို ထမ်းဆောင်နိုင်စွမ်း ရှိပြီးဖြစ်သည်ဟု ဆိုခြင်းလည်း မဟုတ်ချေ။ ဤသို့ဆိုလျှင် တစ်စုံတစ်ယောက်ကို ရာထူးတိုးမြှင့်ပေးခြင်းနှင့် ပျိုးထောင်ခြင်း၏ ရည်ရွယ်ချက်နှင့် အရေးပါမှုမှာ အဘယ်နည်း။ ယင်းမှာ ဤလူတစ်ဦးသည် လက်တွေ့လုပ်ဆောင်ရန်နှင့် အထူးရေလောင်းခြင်းနှင့် လေ့ကျင့်သင်ကြားပေးခြင်းတို့ ခံရရန် သီးခြားလူတစ်ဦးအဖြစ် ရာထူးတိုးခံရခြင်းဖြစ်သည်။ ထိုသို့ဖြင့် သမ္မာတရား စည်းမျဉ်းများကိုလည်းကောင်း၊ မတူကွဲပြားသောအရာများကို လုပ်ဆောင်ခြင်းနှင့် မျိုးစုံသော ပြဿနာများကို ဖြေရှင်းခြင်းတို့တွင် စည်းမျဉ်းများ၊ နည်းလမ်းများနှင့် နည်းစနစ်များကိုလည်းကောင်း ၎င်းကြုံတွေ့ရသည့် အမျိုးအစားမျိုးစုံသော ပတ်ဝန်းကျင်များနှင့် လူများကို ဘုရားသခင်၏ ရည်ရွယ်ချက်များနှင့်အညီ၊ ဘုရားအိမ်တော်၏ အကျိုးစီးပွားကို ကာကွယ်သည့်ပုံစံဖြင့် ကိုင်တွယ်ပုံနှင့် ဖြေရှင်းပုံတို့ကိုလည်းကောင်း နားလည်ရန် ၎င်းကို ထောက်ကူပေးသည်။ ဤအချက်များအရ အကဲဖြတ်ရလျှင် ဘုရားသခင်၏ အိမ်တော်က ရာထူးတိုးမြှင့်ပြီး ပျိုးထောင်ပေးထားသော ပါရမီရှိသော လူများသည် ရာထူးတိုးမြှင့်ခြင်းနှင့် ပျိုးထောင်ခြင်းအချိန်ကာလတွင်၊ သို့မဟုတ် ရာထူးတိုးမြှင့်ခြင်းနှင့် ပျိုးထောင်ခြင်းအချိန်ကာလမတိုင်မီတွင် သူ၏အလုပ်ကို တာဝန်ယူဆောင်ရွက်နိုင်စွမ်း၊ သူ၏တာဝန်ကို ကောင်းစွာ ထမ်းဆောင်နိုင်စွမ်း လုံလောက်စွာရှိသည်ဟု ညွှန်းဆိုသလော။ မညွှန်းဆိုပေ။ ထို့ကြောင့် ပျိုးထောင်ခြင်းအချိန်ကာလတွင် ဤလူတို့သည် ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်း၊ ဖော်ထုတ်ခြင်းနှင့် ထုတ်ပယ်ခြင်းကိုပင် တွေ့ကြုံရမည်မှာ ရှောင်လွှဲ၍ မရနိုင်ပေ။ ဤသည်မှာ ပုံမှန်ဖြစ်၏၊ ဤသည်မှာ လေ့ကျင့်ပေးခြင်းနှင့် ပျိုးထောင်ပေးခြင်းဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော်နားလည်သွားတယ်၊ လူတစ်ယောက်က ရာထူးတိုးမြှင့်ခံရပြီး ပျိုးထောင်ခံရတာက သူဟာ တခြားသူတွေထက် ပိုတော်တယ်၊ သမ္မာတရား လက်တွေ့ကျမှုကို ပိုင်ဆိုင်တယ်၊ ဒါမှမဟုတ် ဘယ်ပြဿနာကိုမဆို ရှင်းရှင်းလင်းလင်းမြင်ပြီး ဖြေရှင်းနိုင်တယ်လို့ မဆိုလိုပါဘူး။ အသင်းတော်က တစ်စုံတစ်ယောက်ကို ရာထူးတိုးမြှင့်ပြီး ပျိုးထောင်ပေးတဲ့အခါ၊ အဲဒါက သူတို့ကို တာဝန်နဲ့ ဝန်တာတစ်ခု ပေးလိုက်တာဖြစ်တယ်၊ ဒါမှ သူတို့က လက်တွေ့လုပ်ဆောင်ဖို့ အခွင့်အရေးတွေ ပိုရလာမယ်၊ ပြီးတော့ ပြဿနာတွေကို ရှာဖွေတွေ့ရှိပြီး အဲဒါတွေကို ဖြေရှင်းဖို့ သမ္မာတရားကို ရှာဖွေတတ်ဖို့ သင်ယူနိုင်မှာဖြစ်တယ်။ သူတို့နားမလည်တာ၊ မလုပ်နိုင်တာ အနည်းအကျဉ်း ရှိနေတာက လုံးဝကို ပုံမှန်ပါပဲ။ ဒါက ညီအစ်ကိုမောင်နှမတွေနဲ့ ကျွန်တော်စုဝေးခဲ့တုန်းကလိုပဲပေါ့။ ကျွန်တော် ဘုရားသခင်ကို ယုံကြည်တာ အချိန်တိုသေးပြီး ဒီတာဝန်ကို စထမ်းဆောင်ခါစဖြစ်တဲ့အတွက်၊ တချို့ပြဿနာတွေကို ဘယ်လိုဖြေရှင်းရမှန်းမသိတာက လုံးဝ ပုံမှန်ပဲ။ ဒါပေမဲ့ ကျွန်တော်ကတော့ တရားဟောဆရာတစ်ယောက်အနေနဲ့ ပြဿနာအားလုံးကို ဖြေရှင်းနိုင်ရမယ်၊ ဘယ်လိုဖြေရှင်းရမှန်းမသိဘူးလို့ ပြောလို့မဖြစ်ဘူးလို့ အမြဲယုံကြည်ခဲ့တယ်။ ပြဿနာတွေမဖြေရှင်းနိုင်တဲ့အခါ ကိုယ့်ရဲ့အားနည်းချက်တွေကို ဖုံးကွယ်ထားခဲ့တယ်။ အပျက်သဘောဆောင်ပြီး ကိုယ့်ကိုယ်ကိုယ် တရားဟောဆရာတစ်ယောက်ရဲ့ တာဝန်ကို လုပ်နိုင်စွမ်းမရှိဘူးလို့ သတ်မှတ်ခဲ့တယ်၊ တစ်လနီးပါးလောက် ခေါင်းဆောင်တွေ၊ သင်းထောက်တွေနဲ့ စုဝေးဖို့တောင် မရဲခဲ့ဘူး၊ အဲဒါက အသင်းတော်အလုပ်ကို နှောင့်နှေးစေခဲ့တယ်။ တကယ်တော့ ကျွန်တော်ဟာ တရားဟောဆရာတစ်ယောက် ဖြစ်နေပေမဲ့၊ ကျွန်တော့်ရဲ့ ဝိညာဉ်ရင့်ကျက်မှုက အရင်အတိုင်းပဲ။ ကျွန်တော့်မှာ အားနည်းချက်တွေ အများကြီးရှိတုန်းပဲ၊ သမ္မာတရားနားလည်မှုကလည်း တိမ်တုန်းပဲ၊ ပြီးတော့ နားမလည်တာ၊ မလုပ်နိုင်တာတွေကို ပိုပြီးရှာဖွေမေးမြန်းဖို့၊ ညီအစ်ကိုမောင်နှမတွေနဲ့ ပွင့်ပွင့်လင်းလင်း မိတ်သဟာယဖွဲ့ပြီး သူတို့ရဲ့အားသာချက်နဲ့ ကျွန်တော့်အားနည်းချက်ကို ခုနှိမ်ပြီး ကိုယ့်တာဝန်ကို ကောင်းကောင်းထမ်းဆောင်ဖို့ လိုအပ်နေတုန်းပဲ။ ဒါကိုနားလည်သွားပြီးနောက်မှာ၊ ကျွန်တော် အသင်းတော်ခေါင်းဆောင်တွေ၊ သင်းထောက်တွေနဲ့ တွေ့ဆုံပြီး စုဝေးပွဲလုပ်ဖို့ ဆန္ဒရှိလာတယ်။

ဒါပေမဲ့ သူတို့ကို စုဝေးပွဲအကြောင်းကြားဖို့ စာရေးတဲ့အခါမှာတော့၊ အရင်က စိုးရိမ်စိတ်တွေက အလိုလို ပြန်ပေါ်လာပြန်ရော။ နောက်ပိုင်းမှာ ကျွန်တော် ဘုရားနှုတ်ကပတ်တော်ကို ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဖောက်ပြန်ပျက်စီးသော လူသားအားလုံးသည် တူညီသော ပြဿနာတစ်ခုကို ခံစားနေကြသည်။ ၎င်းတို့သည် ဂုဏ်အဆင့်အတန်းမရှိသောအခါ၊ ၎င်းတို့သည် မည်သူနှင့်မဆို ဆက်ဆံသည့်အခါ သို့မဟုတ် စကားပြောသည့်အခါ မာနကြီးခြင်း မရှိသလို စကားပြောသည့်အခါတွင် ပုံစံ သို့မဟုတ် လေသံတစ်မျိုးဖြင့် ပြောဆိုခြင်း မပြုပေ။ ၎င်းတို့သည် သာမန်၊ ပုံမှန်သာ ဖြစ်ပြီး သူတို့ကိုယ်သူတို့ ပြရုပ်တင်ရန် မလိုပေ။ ၎င်းတို့သည် မည်သည့် စိတ်ပိုင်းဆိုင်ရာ ဖိအားကိုမျှ မခံစားရဘဲ ပွင့်လင်းစွာနှင့် လှိုက်လှိုက်လှဲလှဲ မိတ်သဟာယပြုနိုင်သည်။ ၎င်းတို့သည် ဖော်ရွေပြီး ဆက်ဆံရလွယ်ကူသည်။ ၎င်းတို့သည် အလွန်ကောင်းသော လူများဖြစ်သည်ဟု အခြားလူတို့ ခံစားရသည်။ ၎င်းတို့သည် ဂုဏ်အဆင့်အတန်းရှိလာသည်နှင့် မာနကြီးလာကြလေသည်၊ သာမန်လူတို့ကို လျစ်လျူရှုကြသည်၊ သူတို့ကို မည်သူမျှ မချဉ်းကပ်နိုင်ကြပေ။ ၎င်းတို့၌ မြင့်မြတ်ခြင်း ရှိသည်ဟု ၎င်းတို့က ထင်မြင်ကြပြီး ၎င်းတို့နှင့် သာမန်လူတို့သည် အမျိုးအစားမတူဟု ထင်မြင်ကြသည်။ ၎င်းတို့က သာမန်လူတို့ကို အထင်သေးပြီး စကားပြောသောအခါ ဆိုက်ဂိုက်ထုတ်ကာ အခြားလူတို့နှင့် ပွင့်လင်းစွာ မိတ်သဟာယဖွဲ့ခြင်း မရှိတော့ပေ။ ၎င်းတို့သည် အဘယ်ကြောင့် ပွင့်လင်းစွာ မိတ်သဟာယ မဖွဲ့တော့သနည်း။ ၎င်းတို့သည် ယခုအခါတွင် ဂုဏ်အဆင့်အတန်းရှိပြီး ခေါင်းဆောင်များဖြစ်သည်ဟု ထင်မြင်ကြသည်။ ခေါင်းဆောင်တို့သည် ရုပ်သွင်တစ်မျိုးရှိရမည်၊ သာမန်လူတို့ထက် အနည်းငယ် ပိုမြင့်ရမည်၊ ဝိညာဉ်ရင့်ကျက်မှု ပိုရှိပြီး တာဝန်ပို၍ကောင်းစွာ ယူနိုင်သည်ဟု ၎င်းတို့ ထင်မြင်ကြသည်။ သာမန်လူတို့နှင့် ယှဉ်လျှင် ခေါင်းဆောင်တို့သည် ပို၍ စိတ်ရှည်ရမည်၊ ပို၍ဒုက္ခခံပြီး အသုံးတော်ခံနိုင်ရမည်၊ စာတန်ထံမှ မည်သည့်သွေးဆောင်မှုကိုမဆို တောင့်ခံနိုင်ရမည်ဟု ၎င်းတို့က ယုံကြည်ကြသည်။ ၎င်းတို့၏ မိဘများ သို့မဟုတ် အခြားမိသားစုဝင်များ သေဆုံးလျှင်ပင် ၎င်းတို့သည် မငိုဖို့အတွက် ကိုယ့်ကိုယ်ကိုယ် ထိန်းချုပ်မှု ရှိရမည်၊ သို့မဟုတ် အနည်းဆုံးအနေဖြင့် အခြားသူများကွယ်ရာ၌ တိတ်တဆိတ် ငိုရမည်၊ သို့မှသာ ၎င်းတို့၏ ချို့ယွင်းချက်များ၊ အပြစ်အနာအဆာများ သို့မဟုတ် အားနည်းချက်များကို မည်သူမျှ မမြင်နိုင်မည် ဖြစ်သည်။ ခေါင်းဆောင်တို့သည် အပျက်သဘောဆောင်လာလျှင် မည်သူ့ကိုမျှ သိခွင့်မပေးရ၊ ယင်းအစား ထိုသို့သောအရာများအားလုံးကို ဖုံးကွယ်ထားရမည် ဟူ၍ပင် ထင်မြင်ကြသည်။ ဤသည်မှာ ဂုဏ်အဆင့်အတန်းရှိသူတစ်ယောက် လုပ်ဆောင်သင့်သည့်ပုံစံဟု ၎င်းတို့ ယုံကြည်ကြသည်။ ၎င်းတို့သည် မိမိတို့ကိုယ်ကို ဤအတိုင်းအတာအထိ ချုပ်တည်းသည့်အခါ ဂုဏ်အဆင့်အတန်းသည် ၎င်းတို့၏ ဘုရား၊ ၎င်းတို့၏ အရှင်သခင် ဖြစ်လာပြီ မဟုတ်သလော။ ဤသို့ဖြစ်သောကြောင့် ၎င်းတို့သည် ပုံမှန်လူ့သဘာဝ ပိုင်ဆိုင်သေးသလော။ ၎င်းတို့၌ ဤစိတ်ကူးများရှိသည့်အခါ၊ ၎င်းတို့သည် ဤကဲ့သို့ မိမိတို့ကိုယ်ကို ကန့်သတ်ချုပ်ချယ်ပြီး ဤအပြုအမူမျိုးဖြင့် ပြုမူသည့်အခါဂုဏ်အဆင့်အတန်းကို မစွဲမက်လာလေသလော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အဆင့်အတန်း၏ စုံစမ်းသွေးဆောင်ခြင်းနှင့် ချည်နှောင်မှုကို ဖြေရှင်းရန်နည်းလမ်း) ဘုရားနှုတ်ကပတ်တော်ရဲ့ ဖော်ထုတ်မှုကနေတစ်ဆင့် ကျွန်တော်နားလည်သွားတယ်၊ တရားဟောဆရာဖြစ်လာပြီးတဲ့နောက် ကိုယ့်ရဲ့ချို့ယွင်းချက်တွေ၊ အားနည်းချက်တွေကို ဘယ်တော့မှ မှန်မှန်ကန်ကန် သဘောမထားနိုင်ခဲ့တဲ့အကြောင်းရင်းကတော့ ကိုယ့်ကိုယ်ကိုယ် တရားဟောပြောသူဆိုပြီး အမြင့်တစ်နေရာမှာ တင်ထားခဲ့လို့ပါပဲ။ စုဝေးပွဲမစခင်ကတည်းက၊ ကျွန်တော် ရင်ဆိုင်ရမယ့် ခေါင်းဆောင်တွေနဲ့ သင်းထောက်တွေက ဘုရားသခင်ကို နှစ်တွေအများကြီး ယုံကြည်ခဲ့ကြတယ်ဆိုတာကို တွေးမိတာနဲ့ ကျွန်တော် စိတ်လှုပ်ရှားသွားတယ်၊ ပြဿနာတွေ မဖြေရှင်းနိုင်မှာကို ကြောက်တယ်၊ ပြီးတော့ သူတို့က ကျွန်တော့်ကို အရည်အချင်းမရှိတဲ့ တရားဟောဆရာတစ်ယောက်လို့ ယုံကြည်ကြမှာကို ကြောက်ခဲ့တယ်၊ ဒါကြောင့် ကျွန်တော် ရှက်ပြီး အနေခက်ခဲ့ရတယ်။ စုဝေးပွဲအတွင်းမှာ ကျွန်တော်က ညီအစ်မရဲ့ ပြဿနာတွေကို ရှင်းရှင်းလင်းလင်း မမြင်နိုင်ခဲ့ပေမဲ့ ဒါမှမဟုတ် မဖြေရှင်းနိုင်ခဲ့ပေမဲ့ တရားဟောဆရာတစ်ယောက်အနေနဲ့ ဒါတွေကို မမြင်နိုင်ဘူးလို့ ပြောလို့မဖြစ်ဘူးလို့ ကျွန်တော် ယုံကြည်နေခဲ့တုန်းပဲ။ ဒါကြောင့် ဘုရားနှုတ်ကပတ်တော်တစ်ပိုဒ်ကို ဖြစ်သလိုရှာပြီး ဝတ်ကျေတမ်းကျေ ပုံစံနဲ့ မိတ်သဟာယဖွဲ့ခဲ့တယ်၊ တခြားအလုပ်အကြောင်းကို သိအောင်လုပ်ဖို့ ဆက်မပြောခင်မှာ ညီအစ်မရဲ့ ပြဿနာတွေ ပြေလည်လား၊ မပြေလည်ဘူးလားဆိုတာကို အလေးမထားခဲ့ဘူး။ အဲဒီမှာတောင် ကျွန်တော်တွေ့ရှိတဲ့ ပြဿနာတွေကို ဖြေရှင်းနိုင်မှာမဟုတ်ဘူးလို့ စိုးရိမ်ခဲ့တဲ့အတွက် အလုပ်အကြောင်းကို တော်တော်လေး အကျဉ်းချုံးပြီးတော့ပဲ မေးခဲ့တယ်။ ရလဒ်အနေနဲ့ အဲဒီစုဝေးပွဲက ဘာပြဿနာတစ်ခုမှ မဖြေရှင်းနိုင်ခဲ့ဘူး။ အဲဒီတုန်းကသာ ကျွန်တော် ပွင့်ပွင့်လင်းလင်းနဲ့ ရိုးရိုးသားသားပြောနိုင်ခဲ့ပြီး၊ အားလုံးနဲ့အတူတကွ မိတ်သဟာယဖွဲ့ပြီး ရှာဖွေခဲ့မယ်ဆိုရင်၊ ညီအစ်မရဲ့ ပြဿနာတွေက အတိုင်းအတာတစ်ခုအထိ ပြေလည်သွားနိုင်မှာပဲ။ တကယ်လို့ တကယ်ကို မဖြေရှင်းနိုင်ခဲ့ရင်တောင်၊ နောက်ပိုင်းမှာ တခြားသူတွေဆီကနေ ရှာဖွေလို့ရသေးတယ်။ ဒါပေမဲ့ ကျွန်တော်ကတော့ နေရာတကာမှာ တရားဟောဆရာတစ်ယောက်အဖြစ် ကိုယ့်ရဲ့အဆင့်အတန်းနဲ့ ပုံရိပ်ကိုပဲ ကာကွယ်နေခဲ့ပြီး၊ အမြဲတမ်း ဟန်ဆောင်ပြီး ကိုယ့်ကိုယ်ကိုယ် ဖုံးကွယ်နေခဲ့တယ်။ ကျွန်တော် စဉ်းစားမိတယ်၊ အထက်ခေါင်းဆောင်တွေနဲ့ စုဝေးတုန်းကတော့ ကျွန်တော်နားလည်သလောက် မိတ်သဟာယဖွဲ့တယ်၊ နားမလည်တာတွေရှိရင်လည်း ပွင့်ပွင့်လင်းလင်းနဲ့ မေးမြန်းခဲ့တယ်။ အဲဒီစုဝေးပွဲတွေတုန်းက ကျွန်တော် ပေါ့ပါးပြီး လွတ်လပ်တယ်လို့ ခံစားခဲ့ရတယ်။ ဒါပေမဲ့ ညီအစ်ကိုမောင်နှမတွေနဲ့ စုဝေးတဲ့အခါတိုင်းမှာ၊ ဒီလို ပေါ့ပါးလွတ်လပ်တဲ့ခံစားချက်က လုံးဝပျောက်ကွယ်သွားခဲ့တယ်။ တရားဟောဆရာတစ်ယောက်အနေနဲ့ သူတို့ရဲ့ပြဿနာတွေကို ဖြေရှင်းပေးဖို့ ကျွန်တော်က ရှိနေတာလို့ ယုံကြည်ခဲ့တယ်၊ ဒါနဲ့ မသိစိတ်ကနေတစ်ဆင့် ကိုယ့်ကိုယ်ကိုယ် တရားဟောဆရာတစ်ယောက်အနေနဲ့ စင်ပေါ်တင်ထားခဲ့တယ်။ ကျွန်တော့်ရဲ့ အားနည်းချက်တွေကို အမြဲတမ်း ဖုံးကွယ်ပြီး ဝှက်ထားဖို့ ကြိုးစားခဲ့တယ်၊ ရလဒ်အနေနဲ့ ဘုရားသခင်ရဲ့ ဦးဆောင်မှုကို မရနိုင်ခဲ့ဘူး။ ဒါကြောင့် စုဝေးပွဲတွေမှာ ကျွန်တော့်ရဲ့ မိတ်သဟာယဖွဲ့တာက ခြောက်ကပ်ပြီး အနှစ်သာရမရှိဖြစ်ခဲ့ရသလို၊ ကိုယ်တိုင်လည်း အရမ်းပင်ပန်းတယ်လို့ ခံစားခဲ့ရတယ်။

ကျွန်တော် ဘုရားနှုတ်ကပတ်တော်ကို ထပ်ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သကဲ့သို့ ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့်ပင် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) ဘုရားသခင်က အန္တိခရစ်တစ်ယောက်ဟာ ဂုဏ်သတင်းနဲ့ အဆင့်အတန်းကို သူ့အသက်လို သဘောထားတယ်လို့ ဖော်ထုတ်ထားတယ်။ သူတို့ဘာပဲလုပ်လုပ်၊ ကိုယ့်ရဲ့ဂုဏ်သတင်းနဲ့ အဆင့်အတန်းကို အမြဲတမ်း ပထမဦးစားပေး စဉ်းစားတယ်၊ ဂုဏ်သတင်းနဲ့ အဆင့်အတန်းမရှိရင် ဘာလုပ်ဖို့မှ စိတ်အားထက်သန်မှု မရှိတော့ဘူး။ ဒါကို သူတို့ရဲ့ သဘာဝ အနှစ်သာရက ဆုံးဖြတ်တယ်။ ကျွန်တော်ကလည်း နေရာတကာမှာ ကိုယ့်ရဲ့ဂုဏ်သတင်းနဲ့ အဆင့်အတန်းကို ကာကွယ်ခဲ့တယ်။ ကျွန်တော် တရားဟောဆရာတစ်ယောက်အဖြစ် ရွေးကောက်တင်မြှောက်ခံရပြီးတဲ့နောက်မှာ ဘယ်စုဝေးပွဲမှ မတက်ခင်ကတည်းကတောင်မှ ပြဿနာတွေကို မဖြေရှင်းနိုင်မှာကို စပြီးစိုးရိမ်နေခဲ့တယ်။ ညီအစ်ကိုမောင်နှမတွေက ကျွန်တော့်ရဲ့အရည်အချင်းအမှန်ကို သိသွားမှာကြောက်လို့ စုဝေးပွဲတွေကို မသွားချင်ခဲ့ဘူး။ ကျွန်တော့်ညီအစ်ကိုမောင်နှမတွေက သန့်စင်ခြင်းဆိုင်ရာ ကုန်ကြမ်းအချက်အလက် စုစည်းခြင်း စည်းမျဉ်းတွေကို သဘောမပေါက်ဘဲ မျက်နှာချင်းဆိုင် လမ်းညွှန်မှု လိုအပ်တယ်ဆိုတာကို ကျွန်တော် ကောင်းကောင်း သိခဲ့ပေမဲ့ သူတို့ရှေ့မှာ ကိုယ့်ကိုယ်ကိုယ် အရူးလုပ်သလိုဖြစ်မှာနဲ့ သိက္ခာကျမှာကို ကြောက်လို့ စုဝေးပွဲကို မသွားခဲ့ဘူး။ ဒါကြောင့် ရှင်းလင်းခြင်းအလုပ်မှာရှိတဲ့ ပြဿနာတွေကို ဖြေရှင်းဖို့ အကြာကြီးနှောင့်နှေးခဲ့ရပြီး အလုပ်ကိုလည်း ကြန့်ကြာစေခဲ့တယ်။ ကျွန်တော်က ဂုဏ်သတင်းနဲ့ အဆင့်အတန်းကို အလေးထားလွန်းခဲ့တာပဲ။ အရင်တုန်းက လောကမှာနေတုန်းကလည်း၊ ကျွန်တော့်မှာ ဂုဏ်သတင်းနဲ့ အဆင့်အတန်းကိုလိုချင်တဲ့စိတ် အရမ်းပြင်းပြခဲ့တယ်။ ကျွန်တော် အလုပ်လုပ်နေတုန်းက ကျွန်တော့်မှာ ခိုင်မာတဲ့ အလုပ်ကျင့်ဝတ်နဲ့ ကျွမ်းကျင်မှုတချို့ရှိတဲ့အတွက် အစည်းအဝေးတွေမှာ အလုပ်သမားခေါင်းဆောင်က ကျွန်တော့်ကို ခဏခဏ ချီးမွမ်းခဲ့တယ်။ သူဌေးကလည်း ကျွန်တော့်ကို အထင်ကြီးပြီး တချို့အလုပ်တွေကို တာဝန်ယူခိုင်းခဲ့တယ်။ ကျွန်တော် အရမ်းပျော်ခဲ့တာပေါ့။ ဒါပေမဲ့ ကျွန်တော်လုပ်တဲ့အလုပ်ကို ပြန်လုပ်ဖို့လိုလို့ အဖွဲ့ခေါင်းဆောင်ရဲ့ ဝေဖန်မှုကိုခံရတဲ့အခါ လူအများကြီးရှေ့မှာ သိက္ခာကျတယ်လို့ ခံစားရလို့ အလုပ်ထွက်ချင်စိတ်ပေါက်ခဲ့တယ်။ ဘုရားအိမ်တော်မှာ တာဝန်ထမ်းဆောင်ဖို့ ရောက်လာပြီးတဲ့နောက်မှာလည်း၊ ကိုယ့်ရဲ့မာနနဲ့ အဆင့်အတန်းကို ရှေ့တန်းတင်ထားတုန်းပဲ။ တချို့အလုပ်တွေကို မကိုင်တွယ်တတ်ဘူးလို့ ဝန်ခံဖို့မရဲခဲ့ဘူး။ ကျွန်တော် ဘုရားသခင်ကို ယုံကြည်တာ မကြာသေးပေမဲ့၊ တရားဟောဆရာတာဝန်ကို ထမ်းဆောင်နိုင်ဖို့ ဘုရားသခင်ရဲ့ ကျေးဇူးတော်ကို ခံခဲ့ရတယ်။ ဘုရားသခင်ရဲ့ ရည်ရွယ်ချက်ကတော့ ကျွန်တော့်တာဝန်မှာ ပြဿနာတွေကို ဖြေရှင်းဖို့ သမ္မာတရားကို ရှာဖွေတတ်အောင် ကိုယ့်ကိုယ်ကိုယ် လေ့ကျင့်ဖို့ပဲ။ ဒါဟာ သမ္မာတရားကို ရရှိဖို့ အခွင့်အရေးကောင်းတစ်ခုပဲ။ ဒါပေမဲ့ ကျွန်တော်ကတော့ ကိုယ့်တာဝန်ကို ဘယ်လိုကောင်းကောင်းထမ်းဆောင်ပြီး ဘုရားသခင်ကို ကျေနပ်စေမလဲဆိုတာကို မစဉ်းစားဘဲ၊ ကိုယ့်ရဲ့မာနနဲ့ အဆင့်အတန်းကိုပဲ အပြင်းအထန် ကာကွယ်ဖို့ ကြိုးစားခဲ့တယ်။ ဖြေရှင်းဖို့လိုအပ်တဲ့ အသင်းတော်အလုပ်မှာ ပြဿနာတွေကို မြင်တဲ့အခါ၊ ကိုယ့်ရဲ့မာနနဲ့ အဆင့်အတန်းကို ကာကွယ်ဖို့အတွက် အဲဒါတွေကို ဖြေရှင်းဖို့ ရှောင်ဖယ်ပြီး နောက်ဆုတ်ခဲ့တယ်။ အသင်းတော်အလုပ်ကို တစ်စက်လေးမှ အလေးမထားခဲ့ဘူး။ ကျွန်တော်က တော်တော်လေး တစ်ကိုယ်ကောင်းဆန်ပြီး စက်ဆုပ်ဖွယ်ကောင်းခဲ့တယ်။ ကျွန်တော်လျှောက်နေတဲ့ လမ်းကြောင်းက ဘုရားသခင်ကို အတိုက်အခံလုပ်တဲ့ အန္တိခရစ်တွေရဲ့ လမ်းကြောင်းပဲ။ ဒါကိုနားလည်သွားတဲ့အခါ၊ ကျွန်တော့်အခြေအနေက အရမ်းအန္တာရာယ်များမှန်း ခံစားမိတယ်၊ ပြီးတော့ ချက်ချင်းနောင်တရပြီး ပြုပြင်ပြောင်းလဲချင်စိတ်ရှိခဲ့တယ်။

နောက်ပိုင်းမှာတော့၊ အထက်ခေါင်းဆောင်တွေက ကျွန်တော့်အခြေအနေကို သိသွားပြီးတဲ့နောက်၊ သူတို့က ကျွန်တော့်ကို ဘုရားနှုတ်ကပတ်တော် နှစ်ပိုဒ်ကို မျှဝေပေးခဲ့တယ်၊ အဲဒါက ကျွန်တော့်ကို အဆင့်အတန်းကို လက်လွှတ်ဖို့အတွက် လက်တွေ့လုပ်ဆောင်ဖို့ လမ်းကြောင်းတစ်ခု ပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်တို့သည် မည်သို့များ သာမန်နှင့် ပုံမှန်ဖြစ်သောလူများ ဖြစ်နိုင်သနည်း။...ရှေးဦးစွာ သင်သည် ‘ငါက ခေါင်းဆောင်ဖြစ်တယ်။ အဖွဲ့ရဲ့ ဦးဆောင်သူဖြစ်တယ်။ ကြီးကြပ်ရေးမှူးဖြစ်တယ်။ ဘယ်သူကမှ ဒီအလုပ်ကို ငါ့ထက်ပိုမသိဘူး။ ကျွမ်းကျင်မှုတွေကို ဘယ်သူမှ ငါ့လောက်နားမလည်ဘူး’ ဟုပြောလျက် သင့်ကိုယ်သင် ရာထူးတစ်ခုပေးပြီး ထိုရာထူးဖြင့် ကန့်သတ်ခြင်းကို မခံနှင့်။ သင် ကိုယ်တိုင်ခန့်ထားသောရာထူးတွင် ပိတ်မိမနေနှင့်။ ပိတ်မိသည်နှင့် တစ်ပြိုင်နက် ယင်းသည် သင်၏ လက်နှင့်ခြေများကို ချည်နှောင်လိမ့်မည်။ သင်ပြောသည့်၊ လုပ်ဆောင်သည့်အရာအပေါ် သက်ရောက်လိမ့်မည်။ သင်၏ ပုံမှန် စဉ်းစားပုံနှင့် အကဲဖြတ်ပုံကိုလည်း သက်ရောက်လိမ့်မည်။ ဤအဆင့်အတန်းများ၏ ဘောင်ခတ်ခြင်းများမှ လွတ်မြောက်အောင် သင် အားထုတ်ရမည်။ ရှေးဦးစွာ ဤတရားဝင်ရာထူးနှင့် နေရာမှ သင့်ကိုယ်သင် နှိမ့်ချပြီး သာမန်လူတစ်ယောက်၏ နေရာတွင် ရပ်တည်ပါ။ ရပ်တည်လျှင် သင်၏စိတ်နေစိတ်ထားက အတော်အတန် ပုံမှန်ဖြစ်လာလိမ့်မည်။ သင်သည် ‘ဒါကို ဘယ်လိုလုပ်ရမလဲ ငါမသိဘူး။ အဲဒါကိုလည်း နားမလည်ဘူး။ သုတေသနနဲ့ လေ့လာတာတွေ နည်းနည်းလုပ်ရမယ်’ သို့မဟုတ် ‘ဒါကို ငါ လုံးဝ မကြုံဖူးဘူး။ ဒါကြောင့် ဘာလုပ်ရမယ်ဆိုတာ ငါမသိဘူး’ ဟူ၍လည်း ဝန်ခံပြီး ပြောရမည်။ သင်သည် အမှန်တကယ် ထင်မြင်သည့်အရာကို ပြောခြင်း၊ ရိုးသားစွာ စကားပြောဆိုခြင်းကို လုပ်ဆောင်နိုင်စွမ်းရှိသောအခါ ပုံမှန်ဆင်ခြင်တုံတရားကို သင် ပိုင်ဆိုင်လိမ့်မည်။ သူတစ်ပါးတို့က သင်၏ အစစ်အမှန်ကို သိလိမ့်မည်။ ထိုသို့ဖြင့် သင့်အပေါ်တွင် ပုံမှန်အမြင်ရှိလိမ့်မည်။ သင်သည် ဟန်လုပ်ဖို့လိုမည်မဟုတ်သကဲ့သို့ သင့်အပေါ် ကြီးမားသော ဖိအားတစ်ခုတလေ ရှိမည်မဟုတ်ပေ။ ထို့ကြောင့် သင်သည် လူတို့နှင့် ပုံမှန်ဆက်သွယ်ပြောဆိုနိုင်လိမ့်မည်။ ဤသို့ အသက်ရှင်ခြင်းသည် လွတ်လပ်ပြီး လွယ်ကူသည်။ အသက်ရှင်ရသည်မှာ ပင်ပန်းသည်ဟု မြင်သော မည်သူမဆိုသည် မိမိတို့ကိုယ်တိုင်ကြောင့် ဤသို့ ဖြစ်ခြင်းဖြစ်သည်။ အယောင်မဆောင်နှင့်၊ သို့မဟုတ် ဟန်မလုပ်နှင့်။ လူတိုင်းက သတိထားမိပြီး နားလည်ဖို့ရန်အလို့ငှာ ရှေးဦးစွာ သင်၏ စိတ်နှလုံးတွင် စဉ်းစားနေသည့်အရာ၊ သင်၏ တကယ့် အတွေးများနှင့်ပတ်သက်၍ ဖွင့်ပြောပါ။ ရလဒ်အနေဖြင့် သင်၏ စိတ်ပူပန်မှုများ၊ သင်နှင့် သူတစ်ပါးတို့ကြားရှိ အတားအဆီးများနှင့် သံသယများသည် ဖယ်ရှားခံရလိမ့်မည်။ သင်သည် အခြားတစ်စုံတစ်ခုကြောင့် အခက်အခဲဖြစ်ရသည်။ သင့်ကိုယ်သင် အဖွဲ့၏ ဦးဆောင်သူ၊ ခေါင်းဆောင်၊ အမှုဆောင်၊ သို့မဟုတ် ရာထူး၊ အဆင့်အတန်းနှင့် ရပ်တည်ချက် ရှိသူတစ်ယောက်အဖြစ် အစဉ် သတ်မှတ်သည်။ သင်သည် တစ်စုံတစ်ခုကို နားမလည်၊ မလုပ်ဆောင်နိုင်ဟုပြောလျှင် သင့်ကိုယ်သင် သိက္ခာချနေသည် မဟုတ်လော။ သင်၏စိတ်နှလုံးတွင် ဤအချုပ်အနှောင်များကို ဘေးဖယ်ထားသောအခါ၊ ခေါင်းဆောင်၊ သို့မဟုတ် အမှုဆောင်တစ်ယောက်အဖြစ် သင့်ကိုယ်သင် တွေးထင်ခြင်းကို ရပ်လိုက်သောအခါ၊ သင်သည် အခြားလူတို့ထက် ပိုသာသည်ဟု တွေးထင်ခြင်းကို ရပ်လိုက်ပြီး သင်သည် အခြားလူတိုင်းနှင့်တူသော သာမန်လူတစ်ယောက်ဖြစ်ကြောင်းနှင့် သင်သည် သူတစ်ပါးတို့ထက် နိမ့်ကျသည့် အချို့နယ်ပယ်များရှိသည်ဟု ခံစားရသောအခါ၊ သင်သည် ဤသဘောထားနှင့် သမ္မာတရား၊ အလုပ်နှင့်ဆက်နွှယ်သော ကိစ္စများကို မိတ်သဟာယဖွဲ့သောအခါ အခြေအနေ ကွာခြားသကဲ့သို့ သက်ရောက်မှုက ကွာခြားသည်။ သင်၏ စိတ်နှလုံးတွင် အစဉ်သဖြင့် စိုးရိမ်ကြောင့်ကြမှုများရှိလျှင်၊ အစဉ်ဖိစီးပြီး စိတ်ကျဉ်းကျပ်လျှင်၊ ဤအရာများကို သင်ဖယ်ရှားလိုသော်လည်း မဖယ်ရှားနိုင်လျှင် ဘုရားသခင်ထံ သင် အလေးအနက် ဆုတောင်းသင့်သည်၊ သင့်ကိုယ်သင် သုံးသပ်သင့်သည်၊ သင်၏ အားနည်းချက်များကို မြင်ပြီး၊ သမ္မာတရားအတွက် ကြိုးပမ်းသင့်သည်။ သင်သည် သမ္မာတရားကို လက်တွေ့လုပ်ဆောင်နိုင်ပါက ရလဒ်များ ရရှိလိမ့်မည်။ မည်သည့်အရာကို လုပ်ဆောင်သည်ဖြစ်စေ အဆင့်အတန်းတစ်ခုခုဖြင့်၊ သို့မဟုတ် ရာထူးတစ်ခုကို အသုံးပြုလျက်ဖြင့် ပြောဆို ပြုမူခြင်းမပြုနှင့်။ ရှေးဦးစွာ ဤအရာအားလုံးကို တစ်ဖက်တွင် ထားလိုက်ပြီး သင့်ကိုယ်သင် သာမန်လူတစ်ယောက်၏နေရာတွင် ထားပါ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) “အဆင့်အတန်းက သင့်အတွက် ဘာကိုဆိုလိုသနည်း။ အမှန်တွင် အဆင့်အတန်းဟူသည် အဝတ်အစားတစ်ထည် သို့မဟုတ် ဦးထုပ်တစ်လုံးကဲ့သို့ အပိုဆောင်း ဖြစ်သော ပစ္စည်းတစ်ခုသာလျှင်ဖြစ်၏။ အဆင်တန်ဆာတစ်ခုမျှသာ ဖြစ်သည်။ ယင်းသည် အမှန်တကယ် အသုံးဝင်ခြင်း မရှိသည့်အပြင် ယင်း၏တည်ရှိမှုသည် မည်သည့်အရာကိုမျှ အကျိုးမသက်ရောက်စေပေ။ သင့်တွင် အဆင့်အတန်း ရှိသည်ဖြစ်စေ မရှိသည်ဖြစ်စေ သင်သည် သင်သာလျှင် ဖြစ်နေသေးသည်။ လူတို့သည် သမ္မာတရားကို နားလည်နိုင်ပြီး သမ္မာတရားနှင့် အသက်တို့ကို ရရှိနိုင်သည်ဖြစ်စေ၊ မရရှိနိုင်သည်ဖြစ်စေ ယင်းမှာ အဆင့်အတန်းနှင့် မသက်ဆိုင်ပေ။ သင်သည် အဆင့်အတန်းကို အလွန်ကြီးကျယ်သော ကိစ္စတစ်ခုအဖြစ် မခံယူသရွေ့ ယင်းသည် သင့်အား ဘောင်မခတ်နိုင်ပေ။ သင်သည် ဂုဏ်အဆင့်အတန်းကို ချစ်ပြီး အထူးအလေးထားကာ အရေးကြီးသောအရာတစ်ခုအဖြစ် အစဉ် မှတ်ယူလျှင် ယင်း၏ ထိန်းချုပ်မှုအောက်သို့ သင်ရောက်ရှိလိမ့်မည်။ သင်သည် သင့်ကိုယ်သင်ဖွင့်ဟပြီး ဖော်ထုတ်ပြလိုခြင်း၊ သင့်ကိုယ်သင်သိခြင်း သို့မဟုတ် အခြားလူတို့နှင့် လုပ်ဆောင်၊ ပြောဆို၊ ဆက်ဆံပြီး သင့်တာဝန်ကို ထမ်းဆောင်ရန်အတွက် သင်၏ ခေါင်းဆောင်နေရာကို ဘေးဖယ်ထားလိုစိတ်ရှိခြင်း ရှိတော့မည် မဟုတ်ပေ။ ဤသည်မှာ မည်သို့သော ပြဿနာမျိုးဖြစ်သနည်း။ ဤသည်မှာ ဂုဏ်အဆင့်အတန်း၏ ဘောင်ခတ်ခြင်းခံရသော ကိစ္စတစ်ခု မဟုတ်လော။ သင်သည် အဆင့်အတန်းနေရာမှ ပြောဆိုလုပ်ဆောင်ပြီး မာနကို ခဝါမချနိုင်သောကြောင့် ဤအရာဖြစ်ပျက်ခြင်းဖြစ်သည်။ သင်သည် ဤသို့ပြုခြင်းအားဖြင့် သင့်ကိုယ်သင် ညှဉ်းပန်းနေခြင်းပင် မဟုတ်လော။ သင်သည် သမ္မာတရားကို အမှန်တကယ်နားလည်လျှင်၊ ထို့အပြင် သင်ပြုနေကျအတိုင်း သင့်ကိုယ်သင် ထိန်းချုပ်ခြင်းမရှိဘဲ အဆင့်အတန်းရှိနိုင်သော်လည်း သင်၏ တာဝန်ကို မည်သို့ကောင်းမွန်စွာ ထမ်းဆောင်ရမည်ကိုသာ အာရုံစိုက်လျက် သင်ပြုသင့်သည့်အရာတိုင်းကို ပြုပြီး သင်လုပ်ဆောင်အပ်သည့် တာဝန်ကို ကောင်းမွန်စွာ ဖြည့်ဆည်းပြီးလျှင်၊ သင့်ကိုယ်သင် သာမန် ညီအစ်ကိုမောင်နှမကဲ့သို့ မြင်လျှင် သင်သည် ဂုဏ်အဆင့်အတန်း၏ ဘောင်ခတ်ခြင်းကို ခံရမည်မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အဆင့်အတန်း၏ စုံစမ်းသွေးဆောင်ခြင်းနှင့် ချည်နှောင်မှုကို ဖြေရှင်းရန်နည်းလမ်း) ဘုရားနှုတ်ကပတ်တော်ကို ဖတ်ပြီးတဲ့နောက်မှာ “တရားဟောဆရာ” ဆိုတဲ့စကားလုံးက ဘွဲ့အမည်တစ်ခုပဲဖြစ်ပြီး ဘာကိုမှ ကိုယ်စားမပြုဘူးဆိုတာကို ကျွန်တော် နားလည်ခဲ့တယ်။ ကျွန်တော်က တရားဟောဆရာတစ်ယောက်ဖြစ်ရုံနဲ့ သမ္မာတရားကို ချက်ချင်းနားလည်ပြီး ပြဿနာတွေကို ဖြေရှင်းနိုင်တာမျိုး မဟုတ်ပါဘူး။ ကျွန်တော့်ရဲ့ ဝိညာဉ်ရင့်ကျက်မှုက အရင်အတိုင်းပဲ၊ ကျွန်တော်မလုပ်နိုင်တဲ့အရာတွေကိုလည်း လုပ်နိုင်မှာမဟုတ်သေးဘူး။ ဘုရားသခင်က ကျွန်တော့်ကို လက်တွေ့ကျတဲ့ သာမန်လူတစ်ယောက်ဖြစ်နိုင်ဖို့ မျှော်လင့်ပါတယ်။ ရာထူးဘွဲ့ထူးတွေရဲ့ ချည်နှောင်မှု၊ ဘောင်ခတ်မှုတွေကို မခံရဘဲ၊ စုဝေးပွဲတွေမှာ ကိုယ့်ရဲ့ဖောက်ပြန်ပျက်စီးမှုတွေ၊ အားနည်းချက်တွေကို ပွင့်ပွင့်လင်းလင်းပြောပြီး၊ နားလည်သလောက် မိတ်သဟာယဖွဲ့စေချင်တယ်။ ကျွန်တော်မဖြေရှင်းနိုင်တဲ့ ပြဿနာတွေ၊ အခက်အခဲတွေနဲ့ ကြုံလာတဲ့အခါ “မသိဘူး” လို့ပြောတဲ့ ရိုးသားတဲ့သူတစ်ယောက်ဖြစ်ဖို့ လက်တွေ့လုပ်ဆောင်ပြီး၊ ကိုယ့်တာဝန်ကို ကောင်းကောင်းထမ်းဆောင်ဖို့ ညီအစ်ကိုမောင်နှမတွေနဲ့အတူ မိတ်သဟာယဖွဲ့ပြီး ရှာဖွေစေချင်တယ်။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်မှာ ကျွန်တော်က ဒီကိစ္စနဲ့ပတ်သက်ပြီး ဝင်ရောက်ဖို့ ဘုရားသခင်ကို အားကိုးလိုစိတ် ရှိခဲ့တယ်။ နောက်ပိုင်း စုဝေးပွဲတွေမှာ ကိုယ့်ကိုယ်ကိုယ် တရားဟောဆရာတစ်ယောက်ဆိုပြီး စင်ပေါ်တင်မထားတော့ဘူး၊ ပြီးတော့ ကျွန်တော် နားမလည်တဲ့ ပြဿနာတွေ ကြုံရတဲ့အခါမှာ အားလုံးနဲ့အတူတူ ဆွေးနွေးပြီး ဖြေရှင်းခဲ့တယ်။

တစ်ခါက၊ ကျွန်တော် အသင်းတော်တစ်ခုရဲ့ အလုပ်အကြောင်း လေ့လာဖို့သွားရင်း အရင်ကဆက်သွယ်ဖူးတဲ့ ညီအစ်ကိုတစ်ယောက်ကို တွေ့လိုက်တယ်။ သူ့ရဲ့ အသက် ဝင်ရောက်မှုက တော်တော်ကောင်းပြီး၊ ပြဿနာတချို့ကို ဖြေရှင်းဖို့ သမ္မာတရားနဲ့ မိတ်သဟာယဖွဲ့နိုင်တယ်။ ကျွန်တော် စပြီးစဉ်းစားမိတယ်၊ “ငါသာ ပြဿနာတွေကို ဖြေရှင်းရာမှာ သူ့လောက် မကောင်းဘူးဆိုရင် ငါ့ညီအစ်ကိုမောင်နှမတွေက ငါ့ကို ဘယ်လိုထင်မလဲ။ သူတို့က ငါလို တရားဟောဆရာတစ်ယောက်က ပြဿနာတွေကိုဖြေရှင်းဖို့အတွက် သမ္မာတရားကိုတောင် အသုံးမပြုနိုင်ဘူးလို့ ထင်ကြမလား။ ဒါဆိုရင် အရမ်းရှက်စရာကောင်းမှာပဲ” လို့ပေါ့။ ကျွန်တော် ကိုယ့်ရဲ့အဆင့်အတန်းနဲ့ ရာထူးဘွဲ့ထူးရဲ့ ဘောင်ခတ်တာကို ခံနေရပြန်ပြီဆိုတာကို သဘောပေါက်လိုက်တယ်။ ပြီးတော့ အရင်ကစုဝေးပွဲတွေမှာ ဂုဏ်သတင်းနဲ့ အဆင့်အတန်းအတွက် အမြဲတမ်း အမှုအရာတွေကို ဖုံးကွယ်ပြီး ကိုယ့်ကိုယ်ကိုယ် ကွယ်ဝှက်ခဲ့တာ၊ ကိုယ်နားမလည်တာ၊ မလုပ်နိုင်တာတွေကို ပွင့်ပွင့်လင်းလင်း ထုတ်မပြောရဲခဲ့တာကို ပြန်တွေးမိတယ်။ စုဝေးပွဲတွေမှာ ဟန်ဆောင်ဖို့ ကြိုးစားရတာက တကယ်ကို စိတ်ဆင်းရဲစရာကောင်းပြီး စိတ်ဒုက္ခရောက်စရာပါပဲ။ ကျွန်တော် ဒီလိုမလုပ်ချင်တော့ဘူး။ ကျွန်တော် ဘုရားနှုတ်ကပတ်တော်တွေကို သတိရလိုက်တယ်။ “သင့်အနေဖြင့် မီးပေါ်ထိုင်ပြီး အကင်မခံလိုပါက ဤဘွဲ့နာမများနှင့် ဂုဏ်ရှိန်ဂုဏ်ဝါများကို စွန့်လွှတ်ပြီး သင်၏ ညီအစ်ကို မောင်နှမများကို စစ်မှန်သော အခြေအနေနှင့် သင့်စိတ်နှလုံးရှိ အတွေးများကို ပြောပြသင့်သည်။ ဤနည်းအားဖြင့် ညီအစ်ကို မောင်နှမများသည် သင့်ကို မှန်ကန်စွာ ဆက်ဆံနိုင်ပြီး သင်သည် ဟန်ဆောင်နေစရာ မလိုအပ်ပေ။ ယခုတွင် သင်သည် ဖွင့်ပြောပြီး မိမိ၏ စစ်မှန်သော အခြေအနေကို ဖော်ထုတ်သဖြင့် သင်၏ စိတ်နှလုံးသည် သာ၍ အေးချမ်းသည်၊ သာ၍ စိုးရိမ်သောကကင်းသည် မဟုတ်လော။ သင့်ပခုံးပေါ်တွင် ထိုသို့သော လေးလံသည့် ဝန်ထုပ်တစ်ခုဖြင့် အဘယ်ကြောင့် လျှောက်လှမ်းသနည်း။ သင်၏ စစ်မှန်သည့် အခြေအနေကို သင် ထုတ်ပြောပါက ညီအစ်ကို မောင်နှမများက သင့်ကို အထင်သေးကြမည်လော။ ၎င်းတို့သည် သင့်ကို အမှန်တကယ် စွန့်ပစ်ကြလိမ့်မည်လော။ လုံးဝ မဟုတ်ပေ။ ဆန့်ကျင်ဘက်အနေဖြင့် ညီအစ်ကို မောင်နှမများသည် သင့်ကို အသိအမှတ်ပြုကြလိမ့်မည်ဖြစ်ပြီး သင့်စိတ်နှလုံးထဲ ရှိသည့်အတိုင်း စကားပြောဝံ့သည့်အတွက် သင့်ကို လေးစားကြလိမ့်မည်။ သင်သည် ရိုးသားသော လူတစ်ဦးဖြစ်သည်ဟု ၎င်းတို့ ပြောကြလိမ့်မည်။ ဤအရာက အသင်းတော်ထဲတွင် သင်၏ အလုပ်ကို ဟန့်တားလိမ့်မည် မဟုတ်သကဲ့သို့ ထိုအလုပ်အပေါ် အပျက်သဘောဆောင်သည့် သက်ရောက်မှု စိုးစဉ်းမျှ ရှိလိမ့်မည် မဟုတ်ပေ။ သင့်ထံတွင် အခက်အခဲများရှိကြောင်း ညီအစ်ကို မောင်နှမများက အမှန်တကယ် မြင်ပါက ၎င်းတို့သည် သင့်ကို ဆန္ဒအလျောက် ကူညီကာ သင်နှင့်အတူ အလုပ်လုပ်ကြလိမ့်မည်။ သင် အဘယ်သို့ ထင်ပါသနည်း။ ဤသည်မှာ ဖြစ်မည့်ပုံ မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်ကနေ ကျွန်တော်နားလည်သွားတယ်၊ အဆင့်အတန်းနဲ့ ရာထူးဘွဲ့ထူးတွေကို လက်လွှတ်ချင်ရင် ရိုးသားတဲ့သူဖြစ်သင့်တယ်၊ အမှုအရာတွေကို ဖုံးကွယ်ဟန်ဆောင်ခြင်းမရှိဘဲ ကိုယ့်ရဲ့အတွေးအမြင်အမှန်တွေကို ညီအစ်ကိုမောင်နှမတွေနဲ့ ပွင့်ပွင့်လင်းလင်း မိတ်သဟာယဖွဲ့သင့်တယ်၊ ကျွန်တော် နားမလည်တဲ့အရာတွေနဲ့ပတ်သက်ပြီး ကျွန်တော့်ညီအစ်ကိုမောင်နှမတွေကို မေးမြန်းပြီး လူတိုင်းနဲ့ မိတ်သဟာယဖွဲ့ပြီး ကျွန်တော်တို့ရဲ့ အားနည်းချက်တွေကို ဖာထေးဖို့ တစ်ယောက်ရဲ့အားသာချက်တွေကနေ တစ်ယောက်က သင်ယူသင့်တယ်။ ဒါက ကျွန်တော့်အတွက်ရော၊ အသင်းတော်အလုပ်အတွက်ပါ အကျိုးရှိတယ်။ ဒါကြောင့် ကျွန်တော် ဘုရားသခင်ဆီကို တိတ်တဆိတ် ဆုတောင်းခဲ့တယ်၊ မာနနဲ့ အဆင့်အတန်းကို စွန့်လွှတ်ဖို့၊ ရာထူးဘွဲ့ထူးတွေရဲ့ ဘောင်ခတ်မှုတွေကို ဖယ်ရှားဖို့၊ ပြီးတော့ ရိုးသားတဲ့လူတစ်ယောက်ဖြစ်ပြီး ပွင့်ပွင့်လင်းလင်း မိတ်သဟာယဖွဲ့နိုင်အောင် ကိုယ်တော် ကျွန်တော့်ကို လမ်းပြတော်မူပါဆိုပြီးတော့ပေါ့။ စုဝေးပွဲထဲမှာ၊ ကျွန်တော့်မှာ အားနည်းချက်တွေ အများကြီးရှိပြီး အားလုံးမှာ ပြဿနာတွေရှိရင် အတူတူ မိတ်သဟာယဖွဲ့ပြီး တစ်ယောက်အားသာချက်ကို တစ်ယောက်က သင်ယူလို့ရတယ်လို့ ပွင့်ပွင့်လင်းလင်း ပြောလိုက်တယ်။ ကိုယ့်ကိုယ်ကိုယ် တရားဟောဆရာဆိုပြီး စင်ပေါ်တင်မထားတော့တဲ့အခါ၊ စုဝေးပွဲမှာ အရင်လို စိတ်တင်းကျပ်ပြီး ဘောင်ခတ်ခံရတာမျိုး မရှိတော့ဘူး။ အဲဒီအစား၊ စုဝေးပွဲတစ်လျှောက်လုံးမှာ တကယ်ကို လွတ်မြောက်ပြီး လွတ်လပ်တယ်လို့ ခံစားခဲ့ရတယ်။ ညီအစ်ကိုမောင်နှမတွေရဲ့ မိတ်သဟာယဖွဲ့ခြင်းကနေလည်း ဉာဏ်အလင်းတချို့ ရရှိခဲ့ပြီး ပြဿနာတွေကို ပိုပြီးရှင်းရှင်းလင်းလင်း မြင်လာတယ်။ ကျွန်တော့်စိတ်နှလုံးထဲကနေ အမှန်တကယ် ခံစားမိတယ်၊ စုဝေးတဲ့အခါ အဆင့်အတန်းနဲ့ ရာထူးဘွဲ့ထူးတွေကို လက်လွှတ်လိုက်ရတာ တကယ်ကို ပေါ့ပါးလိုက်တာ။

ဒီအချိန်အတောအတွင်းက အတွေ့အကြုံကနေတစ်ဆင့် ကျွန်တော်နားလည်သွားတယ်၊ ကိုယ့်တာဝန်ကို ထမ်းဆောင်ရင်း ဂုဏ်သတင်းနဲ့ အဆင့်အတန်းကို လိုက်စားခြင်းက ကျွန်တော့်အတွက် ဆင်းရဲဒုက္ခနဲ့ ညှဉ်းပန်းနှိပ်စက်မှုကိုပဲ ယူဆောင်လာပေးတယ်၊ ပြီးတော့ ကျွန်တော်လျှောက်ခဲ့တဲ့လမ်းကြောင်းက ဘုရားသခင်ကို အတိုက်အခံလုပ်တဲ့ အန္တိခရစ်တွေရဲ့ လမ်းကြောင်းပဲ။ နောက်ဆုံးမှာတော့ ဘုရားသခင်ရဲ့ ဖယ်ရှားရှင်းလင်းခြင်းကိုပဲ ခံရမှာဖြစ်တယ်။ ဖန်ဆင်းခံတစ်ယောက်ရဲ့ မှန်ကန်တဲ့နေရာမှာ ရပ်တည်ပြီး၊ လက်တွေ့ကျကျ၊ ဖြောင့်ဖြောင့်မတ်မတ်နဲ့ ပွင့်ပွင့်လင်းလင်း ရိုးသားတဲ့သူဖြစ်မှပဲ ကိုယ့်တာဝန်ကို ကောင်းကောင်းထမ်းဆောင်နိုင်မှာဖြစ်တယ်။


၉၉။ တာဝန်ကို ငြင်းဆန်ပြီးနောက် ဆင်ခြင်သုံးသပ်ခြင်းများ

ဝူယွီ၊ တရုတ်ပြည်

လွန်ခဲ့တဲ့ သုံးလေးနှစ်အတွင်း အသင်းတော်မှာ သန့်စင်ဖယ်ရှားခြင်းအလုပ်ကို ကျွန်မ လုပ်ဆောင်နေခဲ့ပါတယ်။ ကြီးကြပ်ရေးမှူးတချို့ ဆက်တိုက်ဆိုသလို ဖြုတ်ချခံရတာတွေ၊ တချို့ဆို ရှင်းလင်းပစ်ခံရတာတွေကို ကျွန်မ မြင်တွေ့ခဲ့ရတယ်။ အထူးသဖြင့် သန့်စင်ဖယ်ရှားခြင်းအလုပ်ကို တာဝန်ယူခဲ့တဲ့ အရင်က ကြီးကြပ်ရေးမှူးနှစ်ယောက်ဆိုရင် သူတို့ရဲ့ အစွမ်းအစနဲ့ အလုပ်လုပ်နိုင်စွမ်းက တော်တော်ကောင်းပြီး တာဝန်ယူရတဲ့အပိုင်းကလည်း ကျယ်ပြန့်တယ်။ သူတို့က ကြီးကြပ်ရေးမှူးအဖြစ် နှစ်နှစ်၊ သုံးနှစ်လောက် လုပ်ခဲ့ပေမဲ့ တကယ့်အလုပ်ကို မလုပ်တာ၊ သမ္မာတရားကို လက်မခံတာတွေကြောင့် ဖြုတ်ချခံခဲ့ရတယ်။ အဲဒါကြောင့် ကြီးကြပ်ရေးမှူးလုပ်ရတာ အရမ်း အန္တရာယ်များတယ်လို့ ကျွန်မ ထင်ခဲ့မိတယ်။ ကြီးကြပ်ရေးမှူးဖြစ်ရတာက တာဝန်ယူရတဲ့အပိုင်း ကျယ်ပြန့်ပြီး ပြဿနာတွေ အများကြီး ကြုံရတယ်။ ကောင်းကောင်း မလုပ်နိုင်ရင် အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်မိပြီး ပြစ်မှားမှုတွေ ချန်ရစ်ထားမိမှာပဲ။ ဒါဆိုရင် ဖြုတ်ချခံရတာ၊ ဒါမှမဟုတ် ထုတ်ဖော်ပြီး ဖယ်ရှားရှင်းလင်းခံရတာမျိုးတွေ ဖြစ်နိုင်ခြေရှိတယ်လေ။ အဖွဲ့သားလုပ်တာက ပိုကောင်းမယ်၊ အန္တရာယ်နည်းပြီး သိပ်ပူစရာမလိုဘူး၊ ဒါပေမဲ့ ကယ်တင်ခြင်းရဖို့ မျှော်လင့်ချက် ရှိနေသေးတယ်လို့ ကျွန်မ တွေးခဲ့တယ်။ ၂၀၂၃ ခုနှစ်၊ ဩဂုတ်လ အစောပိုင်းမှာ ကြီးကြပ်ရေးမှူးက သူ့တာဝန်ထမ်းဆောင်ဖို့ တခြားနေရာကို သွားရတော့မယ်ဆိုပြီး သူ့အလုပ်ကို ကျွန်မကို လွှဲယူခိုင်းတယ်။ ကျွန်မ ကိုယ့်ဘာသာကိုယ် တွေးမိတာက “အဖွဲ့သားတစ်ယောက်အနေနဲ့ဆိုရင် အလုပ်ကို နောက်ဆုံးစစ်ဆေးမှုလုပ်ပေးဖို့၊ လမ်းပြပေးဖို့ တာဝန်ခံတစ်ယောက်ရှိတော့ ငါက ဒုစရိုက်မှုကြီးတွေ လုပ်မိပြီး ထုတ်ဖော်ခံရတာ၊ ဖယ်ရှားရှင်းလင်းခံရတာမျိုး ဖြစ်မှာမဟုတ်ဘူး။ ကြီးကြပ်ရေးမှူးဖြစ်ရတာကတော့ မတူဘူးလေ။ အလုပ်တစ်ခုလုံးအတွက် တာဝန်ယူရတယ်၊ ပြဿနာတွေ အများကြီးကြုံရပြီး တာဝန်ကြီးကြီးမားမားတွေ ယူရတာကိုး။ ကိစ္စတွေကို ငါ သေချာမကိုင်တွယ်နိုင်ဘဲ အသင်းတော်အလုပ်ကို အဖျက်အမှောင့်ဖြစ်စေရင် ငါ့နောက်မှာ ပြစ်မှားမှုတွေ ကျန်ရစ်ခဲ့မှာ။ ငါသာ ဒုစရိုက်အမှုတွေ အများကြီး လုပ်မိရင် ထုတ်ဖော်ခံရပြီး ဖယ်ရှားရှင်းလင်းမခံရဘူးလား၊ ကယ်တင်ခြင်းရဖို့ အခွင့်အရေး ဆုံးရှုံးသွားမှာ မဟုတ်ဘူးလား။ အဖွဲ့သားလုပ်တာက ပိုကောင်းပါတယ်၊ ဒါမှ ငါ တာဝန်ကြီးတွေ ထမ်းစရာမလိုမှာ။ အန္တရာယ်ကင်းပြီး စိတ်ချရတယ်၊ ကယ်တင်ခြင်းရဖို့ မျှော်လင့်ချက်လည်း ရှိတယ်” လို့ပေါ့။ ဒါကို တွေးမိတဲ့အခါ ကျွန်မရဲ့ အစွမ်းအစက သာမန်ပါ၊ လုပ်နိုင်စွမ်းက အကန့်အသတ်ရှိပါတယ်၊ ပြီးတော့ ပျိုးထောင်ပေးဖို့ တန်ဖိုးမရှိပါဘူးဆိုပြီး ဆင်ခြေတွေပေးပြီး ငြင်းလိုက်တယ်။ အဲဒီနောက်မှာ ကြီးကြပ်ရေးမှူးက ကျွန်မဆီ နောက်ထပ်နှစ်ခါ စာရေးပြီး စဉ်းစားကြည့်ခိုင်းတယ်။ ကျွန်မ အကြံအိုက်သွားတာပေါ့။ “လက်မခံရင် မနာခံရာကျမယ်၊ ဒါပေမဲ့ လက်ခံလိုက်ရင်လည်း သန့်စင်ခြင်းအလုပ်က နေရာတိုင်းမှာ စည်းမျဉ်းတွေ ပါဝင်ပတ်သက်နေတော့ ငါ ကောင်းကောင်း မကိုင်တွယ်နိုင်ဘဲ စည်းမျဉ်းတွေကို ချိုးဖောက်မိရင် ငါ့နောက်မှာ ပြစ်မှားမှုတွေနဲ့ ဒုစရိုက်မှုတွေ ကျန်ရစ်ခဲ့မှာ။ အသေးအမွှားဆိုရင် ဖြုတ်ချခံရမယ်၊ ဒါပေမဲ့ ကြီးလေးရင်တော့ အဲဒီအခါကျ နှင်ထုတ်တာတောင်ခံရဦးမှာပဲ။ ငါ့ရဲ့ နာမည်နဲ့ အဆင့်အတန်း ထိခိုက်ရုံတင်မကဘူး၊ ကောင်းမွန်တဲ့ အဆုံးသတ်နဲ့ ပန်းတိုင်လည်း ရှိနိုင်မှာမဟုတ်ဘူး” လို့ပေါ့။ သေချာစဉ်းစားပြီးတဲ့နောက်မှာ ကျွန်မ ငြင်းလိုက်တယ်။ ကြီးကြပ်ရေးမှူးနဲ့ တွေ့တဲ့အခါ သူက “ညီအစ်ကိုမောင်နှမတွေဆီက အစ်မ မဲအများဆုံးရထားတာ။ ဘုရားသခင်ရဲ့ ရည်ရွယ်ချက်ကို အစ်မ ရှာဖွေရမယ်” လို့ ပြောတယ်။ ကျွန်မ ဘာမှပြောစရာမရှိဘူး။ နှလုံးသားက နှစ်ခြမ်းဆွဲဖြဲခံရနေသလိုခံစားရပြီး ဘုရားသခင်ဆီ ထပ်ခါတလဲလဲ ဆုတောင်းမိတယ်၊ “ချစ်ရတဲ့ ဘုရားသခင်၊ ဒီကိစ္စ သမီးအပေါ် ကျရောက်လာတာကို သမီး ကျိုးနွံနာခံသင့်မှန်း သိပါတယ်၊ ဒါပေမဲ့ သမီး ကျိုးနွံနာခံလို့ကို မရပါဘူး။ ကြီးကြပ်ရေးမှူးတာဝန်ကို ကောင်းကောင်း မထမ်းဆောင်နိုင်ဘဲ အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်မိမှာ၊ ဖော်ထုတ်ပြီး ဖယ်ရှားရှင်းလင်းခံရမှာကို သမီး ကြောက်ပါတယ်။ ဒီအကျပ်အတည်းက လွတ်မြောက်ဖို့ ဘယ်သမ္မာတရားတွေထဲ သမီး ဝင်ရောက်သင့်မှန်း မသိပါဘူး။ ကိုယ်တော် သမီးကို လမ်းပြဖို့ တောင်းလျှောက်ပါတယ်” လို့ပေါ့။

တစ်ခါတော့ ကျွန်မရဲ့ စိတ်နှလုံးကို တကယ် တို့ထိတဲ့ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် အသိတရားနှင့်အညီ မည်သို့ လုပ်ဆောင်မည်နည်း။ အထူးသဖြင့် သင်ပြုမူသောအခါ၌ စစ်မှန်သော စိတ်နှလုံးကို အားကိုး၍ ပြုမူဆောင်ရွက်ရမည်၊ ဘုရားသခင်၏ ကြင်နာမှုနှင့် ထိုက်တန်ရမည်။ ဘုရားသခင်က သင့်ကို ဤအသက်ကိုပေးအပ်ခဲ့ခြင်းနှင့်၊ ကယ်တင်ခြင်းရရှိရန်အတွက် ဤဘုရားသခင်ပေးသော အခွင့်အရေးနှင့် ထိုက်တန်ရမည်။ ဤသည်မှာ သင်၏ အသိစိတ်၏ သက်ရောက်မှုဖြစ်သလော။ သင်သည် စံနှုန်းများထဲမှ ဤမရှိမဖြစ်လိုအပ်သော အနိမ့်ဆုံးစံနှုန်းကို ပြည့်မီသည်နှင့်တစ်ပြိုင်နက်၊ သင်သည် ကွယ်ကာခြင်းကို ရရှိပြီးဖြစ်လိမ့်မည်။ ကြီးကျယ်သော အမှားများကို ကျူးလွန်မည်မဟုတ်ပေ။ ထိုအခါ သင်သည် ဘုရားသခင်ကို ပုန်ကန်ရန်၊ သို့မဟုတ် သင်၏တာဝန်များကို အချောင်ခိုရန် အမှုအရာများကို အလွန်လွယ်ကူစွာ လုပ်ဆောင်လိမ့်မည် မဟုတ်သကဲ့သို့ ဝတ်ကျေတမ်းကျေ ပုံစံတစ်ခုဖြင့်‌ပြုမူဖို့ သိပ်အလားအလာရှိလိမ့်မည်မဟုတ်ပေ။ သင်သည် သင်၏ကိုယ်ပိုင်အဆင့်အတန်း၊ ကျော်ကြားမှု၊ အကျိုးအမြတ်နှင့် အနာဂတ်တို့အတွက် အလွန် ကြံစည်တတ်လေ့ရှိလိမ့်မည် မဟုတ်ပေ။ ဤသည်မှာ အသိတရားက ဆောင်ရွက်သည့် အခန်းကဏ္ဍဖြစ်သည်။ အသိစိတ်နှင့် ဆင်ခြင်တုံတရား နှစ်ခုလုံးတို့သည် လူတစ်ဦး၏ လူ့သဘာဝ၏ အစိတ်အပိုင်းများ ဖြစ်သင့်သည်။ ယင်းတို့နှစ်ခုလုံးသည် အခြေခံအကျဆုံးနှင့် အရေးအကြီးဆုံး ဖြစ်သည်။ အသိစိတ် ကင်းမဲ့ပြီး သာမန်လူ့သဘာဝ၏ ဆင်ခြင်တုံတရားမရှိသူသည် မည်သည့် လူစားမျိုး ဖြစ်သနည်း။ ယေဘုယျအားဖြင့် ပြောရလျှင်၊ သူသည် လူ့သဘာဝကင်းမဲ့သူ ဖြစ်သည်၊ ညံ့ဖျင်းသော လူ့သဘာဝကို ပိုင်ဆိုင်သည့်လူတစ်ဦး ဖြစ်သည်။ ပို၍ အသေးစိတ်ကြည့်လျှင် ဤလူသည် လူ့သဘာဝ ပျောက်ဆုံးနေသည့် မည်သည့်သရုပ်သကန်ကို ထုတ်ဖော်ပြသနည်း။ ဤကဲ့သို့သောလူတို့တွင် မည်သည့်စရိုက်လက္ခဏာများကို တွေ့ရပြီး မည်သည့် သီးသန့် သရုပ်သကန်တို့ကို တင်ပြသည်ဆိုသည်ကို ပိုင်းခြားစိစစ်ကြည့်ပါ။ (သူတို့သည် တစ်ကိုယ်ကောင်းဆန်ပြီး ယုတ်မာသည်။) တစ်ကိုယ်ကောင်းဆန်ပြီး ယုတ်မာသည့် လူများသည် မိမိတို့၏ လုပ်ဆောင်ချက်များတွင် ဝတ်ကျေတမ်းကျေဖြစ်ကြပြီး ၎င်းတို့ကို ပုဂ္ဂိုလ်ရေးအရ မပတ်သက်သည့် မည်သည့်အရာကိုမဆို အဖက်မလုပ်ဘဲ နေတတ်ကြသည်။ ဘုရားသခင်၏အိမ်တော်၏ အကျိုးများကို ၎င်းတို့ အရေးမထားကြသကဲ့သို့၊ ဘုရားသခင်၏ ရည်ရွယ်ချက်များကိုလည်း အရေးထားခြင်း မပြကြပေ။ ၎င်းတို့၏ တာဝန်များကို ဆောင်ရွက်ခြင်း သို့မဟုတ် ဘုရားသခင်အတွက် သက်သေခံခြင်း ဝန်ထုပ်ကို သူတို့ တာဝန်မယူကြသကဲ့သို့၊ တာဝန်သိစိတ် မရှိကြပေ။...ဤလူစားမျိုးသည် အသိစိတ်နှင့် ဆင်ခြင်တုံတရား ရှိပါသလော။ (မရှိပါ။) အသိစိတ်နှင့် ဆင်ခြင်တုံတရားမရှိသော ဤသို့ ပြုမူသည့် လူတစ်ဦးသည် မိမိကိုယ်ကိုယ် အပြစ်တင်မှု ခံစားရသလော။ ဤကဲ့သို့သောလူတို့သည် မိမိကိုယ်ကိုယ် အပြစ်တင်စိတ်မရှိပေ။ ဤလူသားမျိုး၏ အသိစိတ်သည် မည်သည့်အကျိုးအတွက်မျှ အသုံးမတည့်ပေ။ ၎င်းတို့သည် လိပ်ပြာမသန့်ခြင်းကို လုံးဝ မခံစားကြဖူးပေ။ သို့ဆိုလျှင်၊ ၎င်းတို့သည် သန့်ရှင်းသော ဝိညာဉ်တော်၏ အပြစ်တင်မှု သို့မဟုတ် ဆုံးမပဲ့ပြင်မှုကို ၎င်းတို့ ခံစားနိုင်သလော။ မခံစားနိုင်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ စိတ်နှလုံးကို ဘုရားသခင်အား ပေးအပ်ခြင်းအားဖြင့် သမ္မာတရားကို ရရှိနိုင်သည်) အသိစိတ်နဲ့ ဆင်ခြင်တုံတရားမရှိတဲ့သူတွေက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းတယ်လို့ ဘုရားသခင်က ပြောထားတယ်။ သူတို့က ကိုယ့်အကျိုးစီးပွားကိုပဲ စဉ်းစားပြီး အသင်းတော်အလုပ်ကို မစဉ်းစားကြဘူး၊ ပြီးတော့ အသင်းတော်အလုပ်အပေါ် ဘာဝန်တာထားစိတ်၊ ဘာတာဝန်သိစိတ်မှ မရှိကြဘူးတဲ့။ ဆင်ခြင်သုံးသပ်ကြည့်လိုက်တော့ ကျွန်မက အဲဒီလိုလူစားမျိုး အတိအကျဖြစ်နေမှန်း သဘောပေါက်လိုက်တယ်။ ညီအစ်ကိုမောင်နှမတွေက ကျွန်မကို ရွေးချယ်တင်မြှောက်လိုက်တဲ့အချိန်မှာ ဒီတာဝန်ကို ကျွန်မ လက်ခံခဲ့သင့်တာပါ။ ဒါပေမဲ့ ဒီတာဝန်ကို ထမ်းဆောင်ရတဲ့ တာဝန်ဝတ္တရားက ကြီးမားလွန်းမှာကို ကျွန်မ ကြောက်ခဲ့တယ်၊ ကောင်းကောင်းမလုပ်နိုင်ရင် ကိုယ့်နောက်မှာ ပြစ်မှားမှုတွေ ကျန်ရစ်ခဲ့မှာ၊ ပြီးတော့ ဒုစရိုက်အမှုတွေ လုပ်မိရင် ဖြုတ်ချခံရပြီး ဖယ်ရှားရှင်းလင်းခံရမှာကို ကျွန်မ ကြောက်ခဲ့တယ်။ ကျွန်မရဲ့ နာမည်နဲ့ အဆင့်အတန်း ထိခိုက်ရုံတင်မကဘူး၊ ကျွန်မရဲ့ ကောင်းမွန်တဲ့ အဆုံးသတ်နဲ့ ပန်းတိုင်ကိုတောင် ဆုံးရှုံးရမယ့် အန္တရာယ်ရှိတယ်လေ။ ဒါကြောင့် ကျွန်မရဲ့ အစွမ်းအစက သာမန်ပါ၊ အလုပ်လုပ်နိုင်စွမ်း ညံ့ပါတယ်၊ ပြီးတော့ ပျိုးထောင်ပေးဖို့ တန်ဖိုးမရှိပါဘူးဆိုပြီး ဆင်ခြေတွေပေးပြီး ငြင်းလိုက်တယ်။ ကြီးကြပ်ရေးမှူးက ကျွန်မနဲ့ မိတ်သဟာယပြုဖို့ စာအကြိမ်ကြိမ်ရေးခဲ့ပေမဲ့ ကျွန်မက ဆင်ခြေတွေရှာပြီး ဆက်တိုက် ငြင်းနေခဲ့တာ။ ကိုယ့်အကျိုးစီးပွားကိုပဲ စဉ်းစားပြီး ဒီတာဝန်ကို လက်မခံဘဲ ငြင်းခဲ့တယ်။ ကျွန်မမှာ အသိစိတ်နဲ့ ဆင်ခြင်တုံတရား တကယ်ကို ကင်းမဲ့နေခဲ့တာပါ။ အဲဒီလို တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ပုံစံနဲ့ ကျွန်မ ဆက်မရှင်သန်ချင်တော့ဘူး၊ ဒါကြောင့် ဒီတာဝန်ကို လက်ခံလိုက်တယ်။

နှစ်လသုံးလနေတော့ ကျွန်မရဲ့ အစွမ်းအစ ညံ့ဖျင်းမှုက အလုပ်တာဝန်နဲ့ မကိုက်ညီတဲ့အတွက် အဖွဲ့သားအနေနဲ့ ပြန်တာဝန်ပေးခံရတယ်။ နောက်ပိုင်းမှာ ခေါင်းဆောင်တွေက စာရေးလာတယ်၊ ရှင်းလင်းရေးဆိုင်ရာ အချက်အလက်တွေကို စုစည်းဖို့ လူလိုနေတဲ့ အဖွဲ့တစ်ဖွဲ့ရှိတယ်၊ ပြီးတော့ သူတို့က စည်းမျဉ်းတွေကို အပြည့်အဝ နားမလည်ကြဘူးတဲ့။ သူတို့ကို ကူညီဖို့ အဲဒီကိုသွားပြီး အဖွဲ့ခေါင်းဆောင် လုပ်ပေးဖို့ ကျွန်မကို ပြောတယ်။ ကျွန်မ ကိုယ့်ဘာသာကိုယ် တွေးမိတာက “ရှင်းလင်းရေးဆိုင်ရာ အချက်အလက်တွေကို ငါ ကောင်းကောင်း မစုစည်းဘဲ လူတစ်ယောက်ကို မှားပြီး သွင်ပြင်လက္ခဏာဖော်မိရင် အဲဒီအတွက် ငါ တာဝန်ယူရမှာ။ ငါ ဘာကိုမှ ရှင်းရှင်းလင်းလင်း မမြင်နိုင်ဘဲ စည်းမျဉ်းတွေကို ချိုးဖောက်တဲ့ပုံစံနဲ့ ပြုမူမိပြီး ငါ့နောက်မှာ ပြစ်မှားမှုတွေနဲ့ ဒုစရိုက်အမှုတွေ ချန်ရစ်ခဲ့ရင် ဖြုတ်ချခံရဖို့နဲ့ ဖယ်ရှားရှင်းလင်းခံရဖို့ နီးစပ်သွားမှာ။ အဖွဲ့သားလုပ်တာက ပိုစိတ်ချရတယ်” လို့ပေါ့။ ဒါကြောင့် ကျွန်မရဲ့ အစွမ်းအစ ညံ့ပါတယ်၊ အလုပ်လုပ်နိုင်စွမ်း ညံ့ပါတယ်၊ ပြီးတော့ ပျိုးထောင်ပေးဖို့ တန်ဖိုးမရှိပါဘူးဆိုပြီး ဆင်ခြေတွေပေးပြီး နောက်တစ်ခါ ခေါင်းရှောင်လိုက်တယ်။ အဲဒီနောက်မှာ ခေါင်းဆောင်တွေက ကျွန်မနဲ့ မိတ်သဟာယပြုဖို့ စာရေးပြီးတော့ ကျွန်မက တာဝန်ကို ထပ်ခါတလဲလဲ ငြင်းဆန်နေခြင်းရဲ့ သဘောသဘာဝက သမ္မာတရားကို လက်မခံတာဖြစ်ကြောင်း ထောက်ပြခဲ့တယ်။ ခေါင်းဆောင်တွေရဲ့ မိတ်သဟာယပြုခြင်းက ဘုရားသခင်ဆီက သတိပေးချက်နဲ့ သတိပေးနှိုးဆော်မှုဖြစ်မှန်း ကျွန်မ ရှင်းရှင်းလင်းလင်း သဘောပေါက်သွားပြီး ဝမ်းနည်းသွားတယ်၊ အပြစ်ရှိသလို ခံစားလိုက်ရတယ်။ “ငါ ဘုရားသခင်ကို ယုံကြည်လာတာ ဒီလောက်နှစ်တွေကြာနေပြီ၊ ဘာလို့ လုံးဝ မပြောင်းလဲသေးတာလဲ။ ငါ ဘာလို့ ဒီလောက်တောင် မာကျောရတာလဲ” လို့ပေါ့။ ဒီအခြေအနေကို ဖြေရှင်းဖို့ သမ္မာတရားကို ချက်ချင်း မရှာဖွေရင် အရမ်း အန္တရာယ်များမယ်ဆိုတာ ကျွန်မ သဘောပေါက်လိုက်တယ်၊ ဒါကြောင့် ကျွန်မအခြေအနေနဲ့ သက်ဆိုင်တဲ့ ဘုရားနှုတ်ကပတ်တော်တွေကို ရှာဖွေခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “လူအချို့သည် မိမိတို့၏ တာဝန်ကို ထမ်းဆောင်စဉ်တွင် တာဝန်ခံယူရမည်ကို ကြောက်ရွံ့ကြသည်။ အသင်းတော်က ၎င်းတို့ကို အလုပ်တစ်ခုလုပ်ရန် ပေးသောအခါ ၎င်းတို့သည် ထိုအလုပ်အတွက် ၎င်းတို့ တာဝန်ခံဖို့ လိုအပ်ခြင်းရှိမရှိကို ရှေးဦးစွာ ထည့်စဉ်းစားကြသည်။ တာဝန်ခံဖို့ လိုအပ်လျှင် ၎င်းတို့က အလုပ်ကို လက်ခံမည်မဟုတ်ပေ။ တာဝန်တစ်ခုကို ထမ်းဆောင်ရန်အတွက် ၎င်းတို့၏ သတ်မှတ်ချက်များမှာ ပထမအနေဖြင့် အေးဆေးသက်သာသော အလုပ်ဖြစ်ရမည်။ ဒုတိယအနေဖြင့် အလုပ်ရှုပ်ခြင်း၊ သို့မဟုတ် ပင်ပန်းခြင်းမရှိရပေ။ တတိယအနေဖြင့် မည်သည့်အရာကို လုပ်ဆောင်သည်ဖြစ်စေ ၎င်းတို့အနေဖြင့် မည်သည့်တာဝန်ကိုမျှ ခံယူခြင်းမရှိရပေ။ ဤသည်မှာ ၎င်းတို့တာဝန်ယူဆောင်ရွက်မည့် တစ်ခုတည်းသော တာဝန်အမျိုးအစားဖြစ်သည်။ ဤသည်မှာ မည်သို့သော လူစားမျိုးဖြစ်သနည်း။ စဉ်းလဲသော၊ လှည့်ဖြားတတ်သောသူ မဟုတ်သလော။ ထိုသူသည် အနည်းဆုံးသော တာဝန် ပမာဏကိုပင် တာဝန်မခံလိုပေ။ သစ်ရွက်များက သစ်ပင်ပေါ်မှ ကြွေကျလာသောအခါ သူ့ခေါင်းကွဲသွားမည်ကိုပင် သူကြောက်နေသည်။ ဤသို့သောသူတစ်ယောက်သည် မည်သည့်တာဝန်ကို ထမ်းဆောင်နိုင်သနည်း။ ဘုရားအိမ်တော်တွင် သူ့အား အဘယ်သို့ အသုံးချ၍ ရနိုင်မည်နည်း။ ဘုရားအိမ်တော်၏ အလုပ်သည် စာတန်အား ရင်ဆိုင်တိုက်ခိုက်ခြင်းအမှုအပြင် နိုင်ငံတော် ဧဝံဂေလိတရားဖြန့်ဝေခြင်းနှင့်လည်း သက်ဆိုင်သည်။ မည်သည့်တာဝန်က တာဝန်ခံယူခြင်း မလိုအပ်သနည်း။ ခေါင်းဆောင်ဖြစ်ခြင်းသည် တာဝန်ခံရသည်ဟု သင်တို့ ဆိုမည်လော။ ၎င်းတို့၏ တာဝန်များသည် ပို၍ပင် မကြီးသလော။ ၎င်းတို့သည် ပို၍ပင် တာဝန်မခံယူရသလော။ သင်သည် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းတို့ကဲ့သို့သော အရာများကို လုပ်ဆောင်သည်ဖြစ်စေ၊ မည်သည့်အလုပ်ကို သင်လုပ်ဆောင်သည်ဖြစ်စေ ထိုအလုပ်က သမ္မာတရား စည်းမျဉ်းများနှင့် သက်ဆိုင်နေသရွေ့ ထိုအလုပ်တွင် တာဝန်ဝတ္တရားများ တွဲပါနေသည်။ သင်၏ တာဝန်ထမ်းဆောင်ခြင်းက စည်းမျဉ်းနှင့်မညီလျှင် ဘုရားအိမ်တော်၏ အလုပ်ကို ထိခိုက်မည်။ သင်သည် တာဝန်ခံယူရန် ကြောက်ရွံ့လျှင် မည်သည့်တာဝန်ကိုမျှ ထမ်းဆောင်၍မရပေ။ မိမိ၏ တာဝန်ထမ်းဆောင်ခြင်း၌ တာဝန်ယူရန် ကြောက်ရွံ့သော လူစားမျိုးသည် သတ္တိနည်းသောသူဖြစ်သလော၊ သို့မဟုတ် ၎င်းတို့၏ စိတ်သဘောထားနှင့်ပတ်သက်၍ ပြဿနာတစ်ခုရှိသလော။ ကွာခြားချက်ကို သင် ပြောနိုင်ရမည်။ အမှန်စင်စစ် ဤသည်မှာ သတ္တိကြောင်ခြင်း ကိစ္စမဟုတ်ပေ။ ၎င်းတို့သည် ချမ်းသာကြွယ်ဝရန် ကြိုးပမ်းခြင်းနှင့် ပတ်သက်လာသောအခါ သို့မဟုတ် မိမိတို့၏ ကိုယ်ပိုင်အကျိုးအမြတ်အတွက် တစ်စုံတစ်ခုကို လုပ်ဆောင်သောအခါ အဘယ်ကြောင့် ဤမျှ ရဲတင်းနေကြသနည်း။ ဤအရာများအတွက်မူ မည်သည့် စွန့်စားမှုမျိုးကိုမဆို ၎င်းတို့ ရင်ဆိုင်ဝံ့ကြသည်။ သို့သော် အသင်းတော်အတွက်၊ ဘုရားအိမ်တော်အတွက် အမှုအရာများကို ၎င်းတို့ လုပ်ဆောင်သည့်အခါ လုံးဝ စွန့်စားမှုများမပြုလုပ်ပေ။ ဤသို့သော လူတို့သည် တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းသည်။ အားလုံးထဲတွင် ကောက်ကျစ်အစဉ်းလဲဆုံး ဖြစ်သည်။ တာဝန်ထမ်းဆောင်ခြင်းတွင် တာဝန်မခံယူသူ မည်သူမဆိုသည် ၎င်းတို့၏ သစ္စာစောင့်သိမှုနှင့်ပတ်သက်၍ မပြောနှင့်၊ ဘုရားသခင်ကို အနည်းငယ်မျှပင် ရိုးသားစစ်မှန်ခြင်းမရှိ။ မည်သို့သော သူမျိုးသည် တာဝန်ခံယူရဲသနည်း။ မည်သို့သော ပုဂ္ဂိုလ်မျိုးသည် ဝန်ထုပ်ဝန်ပိုးကြီးကို ထမ်းဆောင်ရန် သတ္တိရှိသနည်း။ အရေးအကြီးဆုံးနှင့် အတိမ်းအစောင်းမခံဆုံးဖြစ်သော အလုပ်ကို ၎င်းတို့ မြင်သောအခါ ဘုရားသခင်၏ အိမ်တော်အလုပ်တွင် အရေးကြီးဆုံး အခိုက်အတန့်၌ ဦးဆောင်ဦးရွက်ပြု၍ ရဲဝံ့စွာ ရှေ့သို့ထွက်ကာ ဝန်ထုပ်ဝန်ပိုးကြီးကို ရဲဝံ့စွာ ထမ်းဆောင်ပြီး အခက်အခဲများနှင့် အန္တရာယ်များကို ကြံ့ကြံ့ခံရန် မကြောက်ရွံ့သောသူမျိုး ဖြစ်သည်။ ဤသည်မှာ ဘုရားသခင်အပေါ် သစ္စာစောင့်သိသူတစ်ယောက်၊ ခရစ်တော်၏ စစ်သားကောင်းတစ်ယောက် ဖြစ်သည်။ ၎င်းတို့၏ တာဝန်ကို ယူရန် ကြောက်သောသူတိုင်းက ထိုသို့ဖြစ်ခြင်းသည် သမ္မာတရားကို နားမလည်သောကြောင့်ဖြစ်သည်မှာ မှန်ပါသလား။ မမှန်ပါ။ ၎င်းတို့၏ လူ့သဘာဝတွင် ပြဿနာရှိ၏။ ၎င်းတို့တွင် တရားမျှတစိတ်၊ သို့မဟုတ် တာဝန်ခံယူမှုအသိစိတ် မရှိပေ။ ၎င်းတို့သည် တစ်ကိုယ်ကောင်းဆန်၍ စက်ဆုပ်ဖွယ်ကောင်းသော လူများ ဖြစ်ကြသည်။ ၎င်းတို့သည် ဘုရားသခင်ကို ရိုးသားစွာ ယုံကြည်သူများ မဟုတ်ကြသည့်အပြင် သမ္မာတရားကို စိုးစဉ်းမျှပင် လက်မခံကြပေ။ ဤအကြောင်းပြချက်ကြောင့် ၎င်းတို့သည် ကယ်တင်ခြင်း မခံရနိုင်ပေ။...တစ်စုံတစ်ခု ကျရောက်လာသည့်အခါတိုင်း သင်သည် မိမိကိုယ်ကို အစဉ်သဖြင့် ကာကွယ်ပြီး မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားပါက သင်သည် သမ္မာတရားကို လက်တွေ့လုပ်ဆောင်နေပါသလော။ ဤသည်မှာ သမ္မာတရားကို လက်တွေ့လုပ်ဆောင်ခြင်း မဟုတ်ဘဲ ဉာဏ်များခြင်းသာ ဖြစ်သည်။ သင်သည် ယခုအခါတွင် ဘုရားအိမ်တော်၌ သင်၏ တာဝန်ကို ထမ်းဆောင်နေခြင်းဖြစ်သည်။ တာဝန်တစ်ခုကိုထမ်းဆောင်ရာတွင် ပထမဆုံး စည်းမျဉ်းမှာ အဘယ်နည်း။ ရှေးဦးစွာ သင်၏ စိတ်နှလုံးအပြည့်အဝဖြင့် ထိုတာဝန်ကို အစွမ်းကုန် ထမ်းဆောင်ရမည်၊ ထိုသို့ဖြင့် ဘုရားအိမ်တော်၏ အကျိုးစီးပွားများကို ကာကွယ်ရမည်ဆိုသည့်အရာ ဖြစ်သည်။ ဤသည်မှာ သမ္မာတရား စည်းမျဉ်းတစ်ခု၊ သင် လက်တွေ့လုပ်ဆောင်သင့်သည့် အရာဖြစ်သည်။ မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားခြင်းဖြင့် မိမိကိုယ်ကို ကာကွယ်ခြင်းသည်၊ ဘာသာတရား မရှိသူများ လိုက်နာသော လက်တွေ့လုပ်ဆောင်ခြင်း စည်းမျဉ်းဖြစ်ပြီး ၎င်းတို့၏ အထွတ်အထိပ်ဖြစ်သော အတွေးအခေါ်လည်း ဖြစ်သည်။ အရာခပ်သိမ်း၌ မိမိကိုယ်ကို ဦးစွာ ထည့်သွင်းစဉ်းစားခြင်း၊ မိမိ၏ အကျိုးစီးပွားများကို အခြားအရာအားလုံးထက် ရှေ့တန်းတင်ခြင်း၊ အခြားသူများကို ထည့်မစဉ်းစားခြင်း၊ ဘုရားသခင်၏ အိမ်တော်အကျိုးစီးပွားနှင့် အခြားသူများ၏ အကျိုးစီးပွားတို့သည် မိမိနှင့် မည်သို့မျှ မသက်ဆိုင်ဟု ယုံကြည်ခြင်း၊ မိမိ၏ အကျိုးစီးပွားများကို ဦးစွာ စဉ်းစားပြီးနောက် လွတ်မြောက်ရာလမ်းတစ်ခုကို စဉ်းစားခြင်း၊ ဤသည်မှာ ဘာသာတရား မရှိသူတစ်ဦး ဖြစ်သည့်အရာ မဟုတ်လော။ ဤသည်မှာ အတိအကျပင် ဘာသာတရား မရှိသူတစ်ယောက် ဖြစ်သည့်အရာ ဖြစ်သည်။ ဤလူစားမျိုးသည် တာဝန်တစ်ခုကို ထမ်းဆောင်ရန် မထိုက်တန်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားနှုတ်ကပတ်တော်တွေကို တွေးဆရင်း ကျွန်မရင်ထဲ စူးခနဲဖြစ်သွားတယ်။ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသူတွေ၊ ကောက်ကျစ်သူတွေဟာ တာဝန်ယူရမှာကို ကြောက်တတ်တယ်ဆိုပြီး ဘုရားသခင်က ဖော်ထုတ်ထားတယ်။ ကိစ္စတွေ သူတို့အပေါ် ကျရောက်လာတဲ့အခါ သူတို့က ကိုယ့်အကျိုးစီးပွားကိုပဲ အမြဲ အရင်စဉ်းစားပြီး အသင်းတော်ရဲ့ အကျိုးစီးပွားကို ကာကွယ်မယ့်အစား ကိုယ့်အတွက် လွတ်လမ်းရှာဖို့ပဲ အမြဲ တွေးတောနေကြတာ။ သူတို့က ဘာတာဝန်မှ လုံးဝ မယူချင်ကြဘူး။ ဒီလိုလူစားမျိုးက သမ္မာတရားကို လက်မခံဘဲ လူ့သဘာဝ မရှိကြဘူး။ ဘုရားသခင်ရဲ့ မျက်မှောက်မှာ သူတို့က ဘာသာတရား မရှိသူတွေဖြစ်ပြီး တာဝန်ထမ်းဆောင်ဖို့ မထိုက်တန်ကြဘူး။ ကျွန်မက အဲဒီလိုလူစားမျိုး အတိအကျပါပဲ။ ရှင်းလင်းရေးအလုပ်ကို လုပ်ဖို့ ဘုရားအိမ်တော်က ကျွန်မကို ပျိုးထောင်ပေးနေတာ နှစ်နှစ်သုံးနှစ်ရှိပြီ၊ ပြီးတော့ သက်ဆိုင်ရာ စည်းမျဉ်းတချို့ကို ကျွန်မ ပိုင်နိုင်ခဲ့သလို ပြဿနာတွေကို ကိုင်တွယ်ဖြေရှင်းမယ့် လမ်းကြောင်းတချို့ကိုလည်း နားလည်ခဲ့တယ်။ အဖွဲ့ခေါင်းဆောင်လုပ်ဖို့ ခေါင်းဆောင်တွေက ကျွန်မကို တာဝန်ပေးတဲ့အခါ အလုပ်ကို ကောင်းကောင်းမလုပ်ရင် တာဝန်ခံရမှာကို ကျွန်မ စိုးရိမ်ခဲ့တယ်။ ကိုယ့်အကျိုးစီးပွားကို ကာကွယ်ဖို့အတွက် ကျွန်မရဲ့ အစွမ်းအစ ညံ့ပါတယ်၊ အလုပ်လုပ်နိုင်စွမ်း ညံ့ပါတယ်ဆိုတဲ့ အကြောင်းပြချက် အမျိုးမျိုးနဲ့ ဆင်ခြေတွေရှာပြီး ရှောင်လွှဲ၊ ခေါင်းရှောင်ဖို့ လုပ်ခဲ့တယ်။ အသင်းတော်အလုပ်က ဘာလိုအပ်တယ်၊ ကျွန်မက သင့်တော်တဲ့သူဖြစ်တယ် ဆိုတာကို ကျွန်မ ကောင်းကောင်း သိရဲ့သားနဲ့ ကျွန်မက ဉာဏ်များပြီး အဖွဲ့ခေါင်းဆောင် မလုပ်ချင်ခဲ့ဘူး၊ ဘာတာဝန်ကိုမှ မယူချင်ခဲ့ဘူး၊ ဘာလို့လဲဆိုတော့ ကိုယ့်ရဲ့ အဆုံးသတ်နဲ့ ပန်းတိုင်ကို ကျွန်မ စဉ်းစားနေခဲ့လို့ပဲ။ အကျိုးအမြတ်ကို ရှေ့တန်းတင်တဲ့ အဲဒီ ဘာသာတရား မရှိသူတွေဟာ သူတို့လုပ်သမျှ ကိစ္စတိုင်းမှာ ကိုယ့်အကျိုးစီးပွားအတွက်ပဲ အမြဲ တွက်ချက်ပြီး ကြံစည်နေကြတာ။ ကိုယ့်အတွက် အကျိုးရှိမယ့်အရာမှန်သမျှ သူတို့ လုပ်ကြတယ်။ ကျွန်မရဲ့ အတွေးတွေနဲ့ အကြံအစည်အားလုံးကလည်း ကိုယ့်အကျိုးစီးပွားအတွက်ချည်းပါပဲ။ တာဝန်ယူမှုတွေ ပါဝင်ပတ်သက်တဲ့ အလုပ်က ကျွန်မဆီ ရောက်လာတဲ့အခါ ကျွန်မက ဉာဏ်များပြီး နောက်ဆုတ်ခဲ့တယ်။ ကျွန်မမှာ ဘုရားသခင်အပေါ် ဘာသစ္စာစောင့်သိမှု၊ ဘာကျိုးနွံနာခံမှုမှ လုံးဝ မရှိခဲ့ဘဲ ဘာသာတရား မရှိသူ ဒါမှမဟုတ် မယုံကြည်သူတစ်ယောက်နဲ့ ဘာမှ မခြားနားခဲ့ပါဘူး။ ကျွန်မက တာဝန်တွေထမ်းဆောင်ဖို့ တကယ်ကို မထိုက်တန်ခဲ့ပါဘူး။ ဒါကို နားလည်သွားတော့ ကျွန်မ အကြီးအကျယ် နောင်တရပြီး ကိုယ့်ကိုယ်ကိုယ် အပြစ်တင်မိတယ်။

နောက်ပိုင်းမှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်။ ငါ ဘုရားသခင်ကို ယုံကြည်လာတာ နှစ်တွေအများကြီးကြာနေပြီ၊ ဘာလို့ ငါ့တာဝန်ကို အမြဲတမ်း ငြင်းချင်နေရတာလဲ။ ပြဿနာရဲ့ အရင်းအမြစ်က ဘာလဲပေါ့။ တစ်နေ့မှာ ဘုရားနှုတ်ကပတ်တော်တွေကို ကျွန်မ ဖတ်လိုက်ရပါတယ်။ “အန္တိခရစ်များသည် ဘုရားအိမ်တော်၏ အစီအစဉ်များကို မည်သည့်အခါမျှ မနာခံကြပေ။ ၎င်းတို့သည် ၎င်းတို့၏ တာဝန်၊ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို ၎င်းတို့၏ ကောင်းချီးရရှိရန် မျှော်လင့်ချက်နှင့် အနာဂတ် ပန်းတိုင်တို့ဖြင့် နီးကပ်စွာ ချိတ်ဆက်ထားကြသည်။ ၎င်းတို့၏ ဂုဏ်သတင်းနှင့် အဆင့်အတန်း ဆုံးရှုံးသွားသည်နှင့် ကောင်းချီးများ၊ ဆုလာဘ်များရရှိရန် မျှော်လင့်ချက်မရှိတော့သကဲ့သို့ပင်ဖြစ်သည်။ ဤအရာများက ၎င်းတို့၏ အသက်ကို ဆုံးရှုံးရသကဲ့သို့ ခံစားရသည်။ ၎င်းတို့က ‘ငါသည် ဂရုစိုက်ရမည်။ ပေါ့ဆ၍ မရပေ။ ဘုရားအိမ်တော်၊ ညီအစ်ကိုမောင်နှမများ၊ ခေါင်းဆောင်များ၊ အမှုဆောင်များနှင့် ဘုရားသခင်ကိုပင် အားကိုး၍မရပေ။ ၎င်းတို့ထဲမှ မည်သူ့ကိုမျှ ငါ ယုံကြည်၍မရပေ။ သင် အားအကိုးနိုင်ဆုံးသောသူနှင့် ယုံကြည်ရန် အထိုက်တန်ဆုံးသောသူမှာ သင်ကိုယ်တိုင်ဖြစ်သည်။ သင်သည် သင့်ကိုယ်သင်အတွက် အစီအစဉ်များ မပြုလုပ်နေလျှင် သင့်အား မည်သူက ဂရုစိုက်မည်နည်း။ သင်၏ အနာဂတ်ကို မည်သူက ထည့်စဉ်းစားမည်နည်း။ ကောင်းချီးများအား သင်လက်ခံရရှိခြင်းရှိမည်၊ မရှိမည်ကို မည်သူက ထည့်စဉ်းစားမည်နည်း။ ထို့ကြောင့် ငါသည် ငါ၏အကျိုးအတွက် အစီအစဉ်များနှင့် တွက်ချက်မှုများကို သေချာလုပ်ဆောင်ရမည်။ အမှားများပြုလုပ်၍မရ၊ သို့မဟုတ် အနည်းငယ်မျှပင် ပေါ့ဆ၍ မရပေ။ မဟုတ်လျှင် တစ်စုံတစ်ယောက်က ငါ့အပေါ် အခွင့်အရေးယူဖို့ ကြိုးစားလျှင် မည်သည့်အရာကို ငါလုပ်ဆောင်ရမည်နည်း’ ဟု တွေးကြသည်။ ထို့ကြောင့် ၎င်းတို့သည် တစ်စုံတစ်ယောက်က ၎င်းတို့အား ပိုင်းခြားသိမြင်မည်၊ သို့မဟုတ် ရိပ်စားမိမည်ကိုလည်းကောင်း၊ ဤသို့ဖြင့် ၎င်းတို့သည် ထုတ်ပယ်ခံရပြီး ၎င်းတို့၏ ကောင်းချီးရရှိဖို့အိပ်မက်က ပျက်စီးသွားမည်ကိုလည်းကောင်း ကြောက်ရွံ့လျက် ဘုရားအိမ်တော်၏ ခေါင်းဆောင်များနှင့် အမှုဆောင်များကို သတိထားကာကွယ်ကြသည်။ ၎င်းတို့သည် ကောင်းချီးများ ရရှိရန် မျှော်လင့်ချက်ကို ထားရှိဖို့အလို့ငှာ မိမိတို့၏ ဂုဏ်သတင်းနှင့် အဆင့်အတန်းကို ထိန်းသိမ်းရမည်ဟု ထင်ကြသည်။ ကောင်းချီးခံစားရခြင်းသည် ကောင်းကင်ဘုံထက်ကြီးမြတ်သည်၊ အသက်ထက် ပိုကြီးမြတ်သည်၊ သမ္မာတရားကို လိုက်စားခြင်း၊ စိတ်သဘောထားဆိုင်ရာ ပြောင်းလဲခြင်း၊ သို့မဟုတ် တစ်ကိုယ်ရေ ကယ်တင်ခြင်းထက်ပို၍ အရေးကြီးသည်၊ မိမိတာဝန်ကို ကောင်းစွာလုပ်ဆောင်ခြင်း၊ စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်းထက် ပို၍အရေးကြီးသည်ဟု အန္တိခရစ်တစ်ယောက်က မြင်သည်။ ၎င်းတို့သည် စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်း၊ မိမိတို့တာဝန်ကို ကောင်းစွာထမ်းဆောင်ပြီး ကယ်တင်ခံရခြင်းသည် ပြောဆိုဖို့ပင် သို့မဟုတ် မှတ်ချက်ပေးဖို့ပင် ထိုက်တန်မှုသိပ်မရှိသည့် သေးနုပ်သောအရာများဖြစ်သည်ဟု ထင်မြင်သော်လည်း၊ ကောင်းချီးရရှိခြင်းကမူ ၎င်းတို့၏ တစ်ဘဝလုံးတွင် မည်သည့်အခါမျှ မေ့၍မရနိုင်သော တစ်ခုတည်းသောအရာဖြစ်သည်။ မည်သည့်အရာကို ၎င်းတို့ ကြုံတွေ့ရသည်ဖြစ်စေ၊ ကြီးသည်ဖြစ်စေ၊ သေးငယ်သည်ဖြစ်စေ ၎င်းတို့သည် ယင်းကို ကောင်းချီးခံစားရခြင်းနှင့် ဆက်စပ်ပြီး အလွန်အမင်း သတိထားပြီး အာရုံစိုက်ကြသည်။ ပြီးလျှင် အစဉ်သဖြင့် မိမိတို့ကိုယ်တိုင်အတွက် ထွက်ပေါက်တစ်ခု ထားထားကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) ဘုရားသခင်က ဖော်ထုတ်ထားတာကတော့ အသင်းတော်က စီစဉ်ပေးတဲ့ တာဝန်ကို အန္တိခရစ်တွေ ကျိုးနွံနာခံနိုင်မှု မရှိတဲ့ အဓိကအကြောင်းရင်းက ကောင်းချီးရဖို့ကို သူတို့ အရမ်းအလေးထားလို့ပါပဲ။ အန္တိခရစ်တွေက ကိုယ့်ကိုယ်ကိုယ်ကလွဲပြီး ဘယ်သူ့ကိုမှ မယုံကြည်ကြဘူး။ သူတို့က ကိုယ့်ကိုယ်ကိုယ်ပဲ အားကိုးလို့ရမယ်၊ ကိုယ့်အတွက် ကိုယ်တိုင်ပဲ တကယ်ကြည့်ရှုပေးနိုင်မယ်လို့ ယုံကြည်ကြတယ်။ ပြီးတော့ အလှည့်အပြောင်းတိုင်းမှာ သတိထားပြီး ဂရုစိုက်ရမယ်၊ ဘုရားအိမ်တော်ရဲ့ အစီအစဉ်တွေကို ကျိုးနွံနာခံတာက သူတို့ ကောင်းချီးရဖို့အတွက် အဆင်မပြေဖြစ်စေမှာ၊ ကောင်းချီးရဖို့ သူတို့ရဲ့ အိပ်မက်တွေကို ဖျက်ဆီးပစ်မှာကို သူတို့ ကြောက်ကြတယ်။ ကိုယ့်ကိုယ်ကိုယ် ဆင်ခြင်သုံးသပ်ကြည့်လိုက်တော့ ကျွန်မရဲ့ အပြုအမူက အန္တိခရစ်တစ်ယောက်ရဲ့ အပြုအမူနဲ့ တူမနေဘူးလား။ ကောင်းချီးရဖို့ကို ကျွန်မ အရမ်းအလေးထားခဲ့တယ်။ အသင်းတော်က ကျွန်မကို ကြီးကြပ်ရေးမှူး၊ ပြီးတော့ အဖွဲ့ခေါင်းဆောင် လုပ်ဖို့ စီစဉ်ပေးပေမဲ့ ကျွန်မက သတိထားပြီး တွက်ချက်ရင်းနဲ့ ကိုယ့်ရဲ့ အဆုံးသတ်နဲ့ ပန်းတိုင်ကို မစဉ်းစားဘဲ မနေနိုင်ခဲ့ဘူး။ ကြီးကြပ်ရေးမှူး ဒါမှမဟုတ် အဖွဲ့ခေါင်းဆောင် တာဝန်တွေကို ထမ်းဆောင်ရတာက တာဝန်ယူမှုတွေ ကြီးကြီးမားမား ပါဝင်နေတယ်၊ အလုပ်ကို ကောင်းကောင်း မလုပ်ရင် ကိုယ့်နောက်မှာ ပြစ်မှားမှုတွေ ကျန်ရစ်ခဲ့မှာပဲလို့ ကျွန်မ တွေးခဲ့တယ်။ ပြစ်မှားမှုတွေက ကြီးလေးရင် ကျွန်မ ထုတ်ဖော်ခံရပြီး ဖယ်ရှားရှင်းလင်းတာတောင် ခံရနိုင်တယ်လို့ တွေးခဲ့တယ်။ တစ်ဖက်မှာကျတော့ သာမန်အဖွဲ့သားတွေက တာဝန်ယူရတာ နည်းတယ်၊ ပြီးတော့ ကျွန်မက ထင်ရှားတဲ့ ကောင်းမှုကုသိုလ်တွေ မလုပ်နိုင်ရင်တောင် ကိုယ့်နောက်မှာ ပြစ်မှားမှုတွေ ကျန်ရစ်ခဲ့မှာမဟုတ်ဘူး၊ ထုတ်ဖော်ခံရပြီး ဖယ်ရှားရှင်းလင်းခံရမှာ မဟုတ်ဘူးလေ။ ကျွန်မ စဉ်းစားခဲ့တာက ကိုယ့်အတွက် အကျိုးရှိမယ့် ပုံစံမျိုးနဲ့ပဲ ပြုမူဖို့ပါ၊ အသင်းတော်ရဲ့ အကျိုးစီးပွားကို လုံးဝ ထည့်မစဉ်းစားခဲ့ပါဘူး။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော၊” “ကုသိုလ်မရရင်နေပါစေ၊ အပြစ်မဖြစ်ရင်ပြီးရော” နဲ့ “သတိထားခြင်းက ဘေးကင်းလုံခြုံဖို့ အရေးကြီးဆုံးဖြစ်သည်” ဆိုတာလိုမျိုး စာတန်ဆန်တဲ့ အဆိပ်အတောက်တွေကို လုံးလုံး မှီခိုပြီး ကျွန်မ အသက်ရှင်နေထိုင်ခဲ့တာပါ။ ကိုယ့်အကျိုးစီးပွားကို ကိုယ်စဉ်းစားတာက လုံးဝ သဘာဝကျတယ်၊ အဲဒီလို မလုပ်တာက မိုက်မဲရာကျတယ်လို့ ကျွန်မ ထင်ခဲ့တယ်။ ဘုရားသခင်ရဲ့ ရည်ရွယ်ချက်ကတော့ ကြီးကြပ်ရေးမှူးနဲ့ အဖွဲ့ခေါင်းဆောင်လုပ်ပြီး ကျွန်မကို လေ့ကျင့်မှုပိုရစေဖို့နဲ့ စည်းမျဉ်းအတိုင်း အလုပ်လုပ်ဖို့ သမ္မာတရားကို ရှာဖွေနိုင်စေဖို့ပါ။ ဒါပေမဲ့ ကျွန်မရဲ့ လွဲချော်တဲ့ အမြင်နဲ့ ဘုရားသခင်ကို သံသယဝင်ခဲ့တယ်။ ကျွန်မကို ကြီးကြပ်ရေးမှူး လုပ်ခိုင်းတာက ကျွန်မကို ထုတ်ဖော်ပြီး ဖယ်ရှားရှင်းလင်းမယ့် နည်းလမ်းတစ်ခုလို့ ကျွန်မ ခံစားခဲ့ရတယ်။ ဘုရားသခင်ကို လောကက ဂုဏ်အဆင့်အတန်းနဲ့ အာဏာရှိတဲ့ လူတွေလိုပဲ ကျွန်မ ထင်ခဲ့တယ်၊ လူတွေအပေါ်မှာ သေချာပေါက် တရားမျှတပြီး ဖြောင့်မတ်နေတာမျိုး မဟုတ်ဘူး၊ အမှားနည်းနည်းလေး လုပ်မိတဲ့သူတွေတောင် ဖယ်ရှားခံရမှာပဲလို့ ထင်ခဲ့တယ်။ ဒါက ဘုရားသခင်ကို ပြစ်မှားစော်ကားတာ မဟုတ်ဘူးလား။ ကျွန်မ အရမ်းကို လှည့်ဖြားတတ်ပြီး ဆိုးယုတ်ခဲ့တာပဲ။ ဘုရားသခင်ကို ယုံကြည်ပြီး ဖန်ဆင်းခံတစ်ယောက်ရဲ့ တာဝန်ကို ထမ်းဆောင်တာက လုံးဝ သဘာဝကျပြီး ကျိုးကြောင်းခိုင်လုံမျှတပါတယ်၊ အဲဒါက ကျွန်မ မရှောင်လွှဲသင့်တဲ့၊ ဂုဏ်ယူပြီး ထမ်းဆောင်ရမယ့် တာဝန်တစ်ခုပါ။ ဒါပေမဲ့ ကျွန်မက စာတန်ဆန်တဲ့ အဆိပ်အတောက်တွေရဲ့ ထိခိုက်တာကို ခံခဲ့ရပြီး တစ်ကိုယ်ကောင်းဆန်သူ၊ ဆိုးယုတ်သူနဲ့ လှည့်ဖြားတတ်သူ ဖြစ်လာခဲ့တယ်။ ကိုယ့်အကျိုးစီးပွားကို ကာကွယ်ဖို့ ကျွန်မတာဝန်ကို ထပ်ခါတလဲလဲ ငြင်းဆန်ခဲ့တယ်၊ ပြီးတော့ ဘုရားသခင်ရဲ့ ရည်ရွယ်ချက်တွေကို နည်းနည်းလေးမှ ထည့်မစဉ်းစားခဲ့ဘူး။ ဒီစာတန်ဆန်တဲ့ အတွေးအခေါ်တွေနဲ့ အသက်ရှင်တာက ဘုရားသခင်ကို ပိုပြီးတော့ပဲ အတိုက်အခံလုပ်မိစေမှာဖြစ်ပြီး ကျွန်မက နောက်ဆုံးမှာ ဘုရားသခင်ရဲ့ ပစ်ပယ်ခြင်းနဲ့ ဖယ်ရှားရှင်းလင်းခြင်းကို ခံရမှာပဲ။ ဒါကို နားလည်လိုက်တဲ့အခါ ကျွန်မ အကြီးအကျယ် နောင်တရပြီး ကိုယ့်ကိုယ်ကိုယ် အပြစ်တင်မိတယ်၊ ဒါကြောင့် ဘုရားသခင်ဆီ ကျွန်မ ဆုတောင်းလိုက်ပါတယ်၊ “ချစ်ရတဲ့ ဘုရားသခင်၊ သမီးက အရမ်း တစ်ကိုယ်ကောင်းဆန်ပါတယ်၊ စက်ဆုပ်စရာကောင်းပြီး ဆိုးယုတ်တယ်၊ လှည့်ဖြားတတ်ပါတယ်။ ကိုယ်တော်ကို စပြီး ယုံကြည်ကတည်းက ကောင်းချီးတွေကိုပဲ သမီး လိုက်စားခဲ့ပြီး ကိုယ်တော်ရဲ့ ရည်ရွယ်ချက်တွေကို မစဉ်းစားခဲ့သလို အသင်းတော်အလုပ်အကြောင်းကိုလည်း မတွေးခဲ့ပါဘူး။ ချစ်ရတဲ့ ဘုရားသခင်၊ သမီး နောင်တရပြီး မှားယွင်းတဲ့ လမ်းကြောင်းအတိုင်း ဆက်မလျှောက်တော့ဖို့ လိုလားနေပါတယ်” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ပြီးတော့ ဘုရားအိမ်တော်က လူတွေကို ဆက်ဆံတဲ့ စည်းမျဉ်းတွေနဲ့ပတ်သက်ပြီး နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် ဘုရားအိမ်တော်က လူများကို မျှတစွာ ဆက်ဆံနိုင်ကြောင်းကို မယုံကြည်ကြပေ။ သူ၏အိမ်တော်တွင် ဘုရားသခင် အုပ်ချုပ်ကြောင်းနှင့် ထိုနေရာတွင် သမ္မာတရားအုပ်စိုးကြောင်းကို ၎င်းတို့ မယုံကြည်ကြပေ။ လူတစ်ယောက်သည် မည်သည့်တာဝန်ကို ထမ်းဆောင်ပါစေ၊ ပြဿနာတစ်ခုတက်လာလျှင် ဘုရားအိမ်တော်သည် ထိုလူကို ချက်ချင်း ကိုင်တွယ်လိမ့်မည်ဖြစ်ကြောင်း၊ ထိုတာဝန်ကို ထမ်းဆောင်ဖို့ သူ၏အခွင့်အရေးကို ဖြုတ်ချကာ သူ့ကို အခြားသို့ပို့လိမ့်မည် သို့မဟုတ် အသင်းတော်မှပင် သူ့ကို ရှင်းထုတ်ပစ်နိုင်ကြောင်းတို့ကို ၎င်းတို့က ယုံကြည်ကြသည်။ ထိုသည်က အမှန်တကယ် ကိစ္စများ အလုပ်လုပ်သည့်ပုံလော။ ကျိန်းသေမဟုတ်ပေ။ ဘုရားအိမ်တော်သည် သမ္မာတရားစည်းမျဉ်းများနှင့်အညီ လူတိုင်းကို ဆက်ဆံသည်။ ဘုရားသခင်သည် လူတိုင်းအပေါ် ဆက်ဆံရာတွင် ဖြောင့်မတ်သည်။ ဘုရားသည် ဖြစ်ရပ်တစ်ခုတွင် လူတစ်ယောက်၏ ပြုမူပုံပြုမူနည်း တစ်ခုတည်းကိုသာ မကြည့်ပေ။ လူတစ်ဦး၏သဘာဝအနှစ်သာရ၊ ထိုသူ၏ရည်ရွယ်ချက်များ၊ ထိုသူ၏သဘောထားတို့ကို သူကြည့်သည်။ ပြီးလျှင် သူသည် လူတစ်ဦး အမှားလုပ်မိသောအခါ သူ့ကိုယ်သူ ပြန်လည်ဆင်ခြင်သုံးသပ်နိုင်ခြင်းရှိမရှိ၊ နောင်တရရှိခြင်းရှိမရှိနှင့် ထိုလူသည် ဘုရားနှုတ်ကပတ်တော်များအပေါ် အခြေခံ၍ ပြဿနာ၏ အနှစ်သာရကို ထိုးဖောက်သိမြင်နိုင်ခြင်းရှိမရှိ၊ သမ္မာတရားကို နားလည်လာနိုင်ခြင်းရှိမရှိ၊ မိမိကိုယ်ကို မုန်းတီးခြင်း ရှိမရှိနှင့် အစစ်အမှန် နောင်တရခြင်းရှိမရှိတို့ကို အထူးသဖြင့် သူကြည့်သည်။ အကယ်၍ လူတစ်ဦးသည် ဤမှန်ကန်သော သဘောထားမရှိဘဲ ပုဂ္ဂိုလ်ရေးရည်ရွယ်ချက်များနှင့် လုံးဝ ရောထွေးနေပါက၊ စဉ်းလဲသောအကြံအစည်များ၊ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းများဖြင့် ပြည့်နေပြီး ပြဿနာများ တက်လာသောအခါ ဟန်ဆောင်ခြင်း၊ တစ်ပတ်ရိုက်ခြင်း၊ ပြီးလျှင် ကိုယ့်ကိုယ်ကိုယ် ကျိုးကြောင်းပြပြောဆိုခြင်းနှင့် မိမိ၏လုပ်ရပ်များကို ဝန်ခံပြုဖို့ ခေါင်းမာစွာ ငြင်းဆန်ခြင်းတို့ကို ကျင့်သုံးပါက ထိုကဲ့သို့သောလူတစ်ယောက်ကို ကယ်တင်ဖို့ မဖြစ်နိုင်ပေ။ ၎င်းတို့သည် သမ္မာတရားကို လုံးဝ လက်မခံကြဘဲ လုံးလုံး ထုတ်ဖော်ခံလိုက်ရသည်။ မမှန်ကန်သောလူများနှင့် သမ္မာတရားကို စိုးစဉ်းမျှ လက်မခံသော သူတို့သည် အနှစ်သာရအားဖြင့် မယုံကြည်သူများဖြစ်ကြပြီး ဖယ်ရှားရှင်းလင်းခြင်း ခံရဖို့သာဖြစ်နိုင်တော့သည်။...ငါ့ကို ပြောလော့။ လူတစ်ဦးသည် အမှားတစ်ခု လုပ်ထားကာ အမှန်တကယ် နားလည်နိုင်စွမ်းရှိပြီး နောင်တရလိုစိတ်ရှိလျှင် ဘုရားအိမ်တော်က ထိုသူကို အခွင့်အရေးတစ်ခု မပေးဘဲ နေမည်လော။ ဘုရားသခင်၏ နှစ်ခြောက်ထောင် စီမံခန့်ခွဲမှု အစီအစဉ်သည် အဆုံးသို့ ရောက်လာနေပြီ ဖြစ်သည်နှင့်အညီ ထမ်းဆောင်ရန်လိုသည့် တာဝန်များစွာရှိသည်။ သို့သော် သင်သည် အသိစိတ်၊ သို့မဟုတ် ဆင်ခြင်တုံတရား မရှိသကဲ့သို့ မိမိတို့၏ သင့်တင့်လျောက်ပတ်သော အလုပ်ကို အာရုံမစိုက်လျှင်၊ တာဝန်ထမ်းဆောင်ရန် အခွင့်အလမ်း ရသော်လည်း တန်ဖိုးထားရမှန်း မသိလျှင်၊ အကောင်းဆုံးအချိန်ကို လွန်သွားစေလျက် သမ္မာတရားကို အနည်းငယ်မျှပင် မလိုက်စားလျှင် သင်သည် ထုတ်ဖော်ခြင်းခံရလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဘုရားအိမ်တော်မှာ သမ္မာတရားနဲ့ ဖြောင့်မတ်ခြင်းတို့ စိုးမိုးတယ်ဆိုတာကို ကျွန်မ နားလည်လိုက်တယ်။ ဘုရားအိမ်တော်က စည်းမျဉ်းတွေအတိုင်း လူတွေကို ဖြုတ်ချပြီး ဖယ်ရှားရှင်းလင်းတာပါ၊ ပြီးတော့ အချိန်ကာလတစ်ခုမှာ ဒါမှမဟုတ် ကိစ္စရပ်တစ်ခုမှာ သူတို့ရဲ့ အပြုအမူကြောင့် ဘယ်သူ့ကိုမှ သဘောရှိ ကိုင်တွယ်ဖြေရှင်းမှာ မဟုတ်ပါဘူး။ အားလုံးက လူတွေရဲ့ တစ်စိုက်မတ်မတ် အပြုအမူ၊ သမ္မာတရားကို လက်ခံတဲ့ သူတို့ရဲ့ သဘောထားနဲ့ သူတို့ တကယ် နောင်တရခြင်း ရှိမရှိဆိုတာတွေအပေါ် အခြေခံပါတယ်။ လူတစ်ယောက်က အသင်းတော်အလုပ်ကို တစ်စိုက်မတ်မတ် အဖျက်အမှောင့်လုပ်ပြီး နှောင့်ယှက်နေရင်၊ ပြီးတော့ တခြားသူတွေ ဘယ်လိုပဲ ကူညီပါစေ နောင်တမရရင်၊ မပြောင်းလဲရင် သူတို့က ဖြုတ်ချခံရပြီး ဖယ်ရှားရှင်းလင်းခံရမှာပဲ။ ဒါပေမဲ့ လူတစ်ယောက်က ကိုယ့်တာဝန်ကို ထမ်းဆောင်နေရင်း ဖောက်ပြန်ပျက်စီးတဲ့ စိတ်သဘောထားကို ထုတ်ဖော်မိရင်၊ ဒါမှမဟုတ် အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်မိရင် ချက်ချင်း ဆင်ခြင်သုံးသပ်နိုင်ရင်၊ နားလည်သဘောပေါက်ပြီး နောင်တရနိုင်ရင်၊ ပြောင်းလဲနိုင်ရင် ဘုရားအိမ်တော်က တာဝန်တွေထမ်းဆောင်ဖို့ သူတို့ကို တခြား အခွင့်အရေးတွေ ပေးမှာပဲ။ ရှင်းလင်းရေးအလုပ်ကို စလုပ်ကတည်းက စည်းမျဉ်းတွေကို နားမလည်လို့ အလုပ်ကို အဖျက်အမှောင့်လုပ်ပြီး နှောင့်ယှက်ခဲ့မိတာတွေ၊ ရလဒ်အနေနဲ့ ပြစ်မှားခဲ့မိတာကို ကျွန်မ တွေးမိတယ်။ ဒါပေမဲ့ ဘုရားအိမ်တော်က ကျွန်မရဲ့ ပြစ်မှားမှုတွေကြောင့် ကျွန်မကို မဖြုတ်ချခဲ့သလို ဖယ်ရှားရှင်းလင်းတာမျိုး မလုပ်ခဲ့ပါဘူး၊ အဲဒီအစား ကျွန်မနဲ့ မိတ်သဟာယပြုပြီး ကူညီခဲ့တယ်။ နောက်ပိုင်းမှာ ကျွန်မက နောင်တရဖို့ လိုလားခဲ့တဲ့အတွက် တာဝန်တွေကို ဆက်ထမ်းဆောင်ခွင့် ရခဲ့တယ်။ ဖြုတ်ချခံရပြီး ဖယ်ရှားရှင်းလင်းခံရတဲ့ သူတွေကျတော့ သူတို့က အဖွဲ့ခေါင်းဆောင်တွေ၊ ကြီးကြပ်ရေးမှူးတွေအနေနဲ့ တာဝန်ထမ်းဆောင်နေလို့ မဟုတ်ဘဲ မှားယွင်းတဲ့ လမ်းကြောင်းပေါ် လျှောက်နေကြလို့ပါ။ သူတို့က ပြစ်မှားမှုတွေ ကျူးလွန်ခဲ့ပေမဲ့ ပြုပြင်တာကို လက်မခံခဲ့ဘူး၊ နောင်တမရခဲ့ဘူး။ အဲဒီတော့မှ သူတို့ ဖြုတ်ချခံရပြီး ဖယ်ရှားရှင်းလင်းခံရတာပါ။ အဖွဲ့ထဲက ညီအစ်မတစ်ယောက်အကြောင်း ကျွန်မ တွေးမိတယ်။ သူက ကြီးကြပ်ရေးမှူး မဟုတ်ပေမဲ့ တာဝန်ထမ်းဆောင်နေတုန်းမှာ သူနဲ့တွဲလုပ်တဲ့ ညီအစ်မတွေနဲ့ ကျော်ကြားမှုနဲ့ အကျိုးအမြတ်အတွက် ပြိုင်ဆိုင်ခဲ့ပြီး သူတို့ကို နောက်ကွယ်ကနေ အဖျက်အမှောင့်လုပ်ခဲ့တယ်။ ဒါ့ကြောင့် အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ရာရောက်ခဲ့တယ်၊ ပြီးတော့ မိတ်သဟာယပြုပြီးတဲ့နောက်မှာလည်း သူ နောင်တမရခဲ့ဘူး။ အဆုံးမှာ သူ ဖြုတ်ချခံခဲ့ရတယ်။ ပြီးတော့ အရင်က ကြီးကြပ်ရေးမှူးနှစ်ယောက် ဖြုတ်ချခံရတာကလည်း သူတို့ တာဝန်ကြီးကြီးမားမား ယူထားလို့ မဟုတ်ဘဲ သမ္မာတရားကို တစ်စိုက်မတ်မတ် အားမထုတ်လို့၊ တကယ့်အလုပ်ကို မလုပ်လို့ပါ။ သူတို့ကို ပြုပြင်တဲ့အခါ၊ ဒါမှမဟုတ် ညီအစ်ကိုမောင်နှမတွေက ကူညီဖို့ မိတ်သဟာယပြုတဲ့အခါ သူတို့က တကယ် နောင်တရပြီး မပြောင်းလဲခဲ့ဘူး။ သူတို့ ဖြုတ်ချခံရတာက သူတို့ ဘာတာဝန်ထမ်းဆောင်တယ်၊ သူတို့တာဝန်ယူမှု ဘယ်လောက်ကြီးတယ် ဆိုတာတွေနဲ့ လုံးဝ မသက်ဆိုင်ပါဘူး။ အဖွဲ့ခေါင်းဆောင်လုပ်တာက တာဝန်ယူရတာကြီးမားလို့ အန္တရာယ်များတယ်၊ အဖွဲ့သားဖြစ်တာကတော့ အတော်အသင့် စိတ်ချရပြီး လုံခြုံတယ်ဆိုတဲ့ ကျွန်မရဲ့ ယုံကြည်ချက်က မှားယွင်းပြီး အဓိပ္ပာယ်မဲ့သလို ယုတ္တိမရှိဘူး၊ ပြီးတော့ သမ္မာတရား စည်းမျဉ်းနဲ့ မကိုက်ညီဘူးဆိုတာ ကျွန်မ သဘောပေါက်လိုက်တယ်။ ဘုရားအိမ်တော်က ကျွန်မကို တာဝန်တွေထမ်းဆောင်ဖို့ အခွင့်အရေးပေးခဲ့တယ်၊ ပြီးတော့ ဘုရားသခင်ရဲ့ ရည်ရွယ်ချက်က ကျွန်မ ကြုံရတဲ့ လူ၊ ဖြစ်ရပ်နှင့် အမှုအရာတွေထဲမှာ သမ္မာတရားကို ရှာဖွေဖို့၊ သမ္မာတရား စည်းမျဉ်းတွေကို ပိုပြီး သဘောပေါက်နားလည်ဖို့ပါပဲ။ ဒီရခဲတဲ့ အခွင့်အရေးကို ကျွန်မ တန်ဖိုးထားပြီး ကိုယ့်တာဝန်ကို လက်ခံခဲ့သင့်တာပါ။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်ဖြစ်ပြီး လက်တွေ့လုပ်ဆောင်ဖို့ လမ်းကြောင်းတစ်ခု တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို နာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားတစ်ခုဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါ့တပါ မဖြစ်ခြင်း၊ သို့မဟုတ် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ အမှုအရာများကို မှန်မှန်ကန်ကန် လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။...သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ရိုးသားတဲ့သူတွေဟာ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံနိုင်တယ်၊ ပြီးတော့ စိတ်ရောကိုယ်ပါ အားစိုက်ပြီး ကိုယ့်တာဝန်ကို ကောင်းကောင်း ထမ်းဆောင်ကြတယ်လို့ ဘုရားသခင်က ပြောတယ်။ သူတို့က ကိုယ့်အတွက်ကိုယ် မကြံစည်ကြဘူး၊ ကိုယ့်အကျိုးစီးပွားအတွက် အကျိုးအမြတ်နဲ့ ဆုံးရှုံးမှုတွေကို မစဉ်းစားကြဘူး။ ဒါ့အပြင် တာဝန်ဆိုတာ ကျွန်မတို့ မရှောင်လွှဲအပ်တဲ့ တာဝန်ဝတ္တရားတစ်ခု ဖြစ်ပြီး ကျွန်မတို့ ဘာကောင်းချီးရတယ်၊ ဘာဘေးဒုက္ခခံစားရတယ် ဆိုတာတွေနဲ့ လုံးဝ မသက်ဆိုင်ပါဘူး။ ဘေးဒုက္ခကို ကြောက်လို့ တာဝန်ကို မငြင်းဆန်သင့်သလို၊ ကောင်းချီးရဖို့အတွက်လည်း တာဝန်ကို လက်မခံသင့်ပါဘူး။ လူတွေက ကိုယ့်တာဝန်တွေကို ကောင်းကောင်းဖြည့်ဆည်းတာဟာ လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ ဒါကို နားလည်ပြီးတဲ့နောက်မှာ ကိုယ့်တာဝန်ကို ဘယ်လိုသဘောထားရမယ်ဆိုတာ ကျွန်မ သိလိုက်တယ်။ ကျွန်မရဲ့ အစွမ်းအစနဲ့ အလုပ်လုပ်နိုင်စွမ်းက သာမန်ဖြစ်ပေမဲ့ ဖန်ဆင်းခံတစ်ယောက်အနေနဲ့ ကျွန်မ လုပ်သင့်တာကို လုပ်ရပါမယ်။ တာဝန်ထမ်းဆောင်နေရင်း နားမလည်တာတွေကို ပိုပြီး ရှာဖွေနိုင်ပါတယ်၊ ပြီးတော့ ကိုယ့်အစွမ်းအစနဲ့ လုပ်နိုင်စွမ်း ဘောင်အတွင်းမှာ ကျွန်မ ဖြည့်ဆည်းသင့်တဲ့ တာဝန်ကို ကောင်းကောင်း ဖြည့်ဆည်းဖို့ အကောင်းဆုံး လုပ်ဆောင်နိုင်ပါတယ်။ ဒါက ကျွန်မ ရှိသင့်တဲ့ သဘောထားပါပဲ။ အတိတ်က အကြွေးတွေကို ပြန်ဆပ်ဖို့အတွက် ရှင်းလင်းရေးဆိုင်ရာ အချက်အလက်တွေကို စုစည်းရာမှာ ညီအစ်ကိုမောင်နှမတွေကို ကူညီပေးမယ်လို့ ကျွန်မ တက်တက်ကြွကြွ ကမ်းလှမ်းခဲ့တယ်၊ ခေါင်းဆောင်တွေကလည်း သဘောတူခဲ့တယ်။ ကျွန်မမှာ ဝင်ရောက်မှု သိပ်မရှိသေးသလို သိပ်မပြောင်းလဲသေးပေမဲ့ ဒီတစ်ခါ ထုတ်ဖော်ခံရတာကနေတစ်ဆင့် ယုံကြည်ခြင်းမှာ ကျွန်မရဲ့ လိုက်စားမှုနောက်ကွယ်ရှိ မှားယွင်းတဲ့ အမြင်ရှုထောင့်တွေနဲ့ပတ်သက်ပြီး နားလည်မှုတချို့ ရရှိခဲ့ပါတယ်၊ ဘုရားသခင်ရဲ့ ရည်ရွယ်ချက်တွေကို အလေးထားဖို့ ကိုယ့်တာဝန်ကို ဘယ်လို ကောင်းကောင်း ထမ်းဆောင်ရမယ်ဆိုတာ သင်ယူခဲ့ရပါတယ်၊ ပြီးတော့ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံဖို့ ကျွန်မ ဆန္ဒရှိပါတယ်။ ဘုရားသခင် ကျေးဇူးတော်ပါပဲ။


၁၀၀။ ပျင်းရိခြင်းကြောင့် ကိုယ့်ကိုယ်ကိုယ် အပျက်စီးမခံနှင့်

ရှင်ချယ်၊ တရုတ်နိုင်ငံ

၂၀၂၄ ခုနှစ်၊ ဇူလိုင်လမှာ ကျွန်မဟာ အသင်းတော်မှာ စာနဲ့ပတ်သတ်တဲ့ အလုပ်ကြီးကြပ်ရေးမှူးတစ်ယောက် ဖြစ်ခဲ့တယ်။ ခေါင်းဆောင်တစ်ယောက် အဖမ်းခံရတဲ့အတွက် ကျွန်မနဲ့ ကျွန်မရဲ့တွဲဖက်ညီအစ်မအတွက် ပတ်ဝန်းကျင်က အန္တရာယ်ရှိနေလို့ အိမ်မှာပဲနေပြီး စာနဲ့ပဲ အလုပ်တွေကို ဆက်လုပ်ခဲ့ရတယ်။ အစပိုင်းမှာတော့ ကျွန်မဟာ အလုပ်တွေကို တက်တက်ကြွကြွ ဆက်လုပ်နိုင်သေးပြီး အဖွဲ့ထဲက ပြဿနာတွေကို ဆွေးနွေးဖို့ စာတွေရေးခဲ့သေးတယ်။ အဖွဲ့သားတွေမှာ ဘယ်လိုမှားယွင်းတဲ့အခြေအနေတွေပဲရှိရှိ ဖြေရှင်းပေးဖို့ ဘုရားသခင်ရဲ့ နှုတ်ကပတ်တော်တွေကိုလည်း ရှာဖွေပေးနိုင်ခဲ့တယ်၊ ပြီးတော့ အကောင်အထည်ဖော်ဖို့ လိုအပ်တဲ့အလုပ်တွေရှိရင်လည်း ချက်ချင်း အကောင်အထည်ဖော်ခဲ့တယ်။ နည်းနည်း အလုပ်များပေမဲ့ ကျွန်မရဲ့ စိတ်နှလုံးက အဲဒီလောက် ပင်ပန်းတယ်လို့ မခံစားခဲ့ရဘူး။ ကျွန်မရဲ့အလုပ်ပမာဏ တိုးလာပြီး အဖွဲ့တော်တော်များများမှာ ဖြေရှင်းဖို့လိုအပ်တဲ့ ပြဿနာတွေ ရှိလာတဲ့အခါမှာတော့ ကျွန်မ ကိုယ့်ဘာသာကိုယ် တွေးမိတယ်၊ “အလုပ်တိုင်းမှာ ဆက်လိုက်လုပ်ဖို့နဲ့ ဆက်သွယ်ပြောဆိုဖို့ ပါလာရင် အဲဒါဟာ အတွေးတွေ၊ အင်အားတွေ ဘယ်လောက်တောင် သုံးရမှာလဲ။ ပြီးတော့ ဒီလောက်များတဲ့အလုပ်တွေရဲ့ အသေးစိတ်တိုင်းကို လိုက်လုပ်နေဖို့ဆိုတာလည်း နိုင်မှာမဟုတ်ဘူး” လို့ပေါ့။ အဖွဲ့တစ်ဖွဲ့ထဲက ညီအစ်ကိုမောင်နှမတွေက စာပေနဲ့ပတ်သက်တဲ့တာဝန်ကို နှစ်တော်တော်ကြာကြာ ထမ်းဆောင်လာခဲ့ကြတာ၊ စည်းမျဉ်းတချို့ကို ကျွမ်းကျင်ပိုင်နိုင်ခဲ့ကြတာ၊ ပြီးတော့ သူတို့ရဲ့ တာဝန်တွေမှာ ရလဒ်တချို့ ရရှိခဲ့ကြတာကို ကျွန်မ တွေးမိတယ်။ ဒီအဖွဲ့အတွက်တော့ ကျွန်မ သိပ်စိတ်ပူစရာမလိုတော့ဘူးလို့ ခံစားမိတယ်၊ အဲဒီနောက်မှာတော့ သူတို့ရဲ့အလုပ်ကို ကျွန်မ သိပ်အာရုံမစိုက်တော့ဘူး။ တစ်ခါတလေ သူတို့တာဝန်ထမ်းဆောင်ရာမှာ အခက်အခဲများရှိမလားဆိုပြီး အသေးစိတ်စုံစမ်းကြည့်ဖို့ စဉ်းစားမိပေမဲ့ နောက်တော့ ဒီလိုတွေးလိုက်တယ်၊ “ဒီအသေးစိတ်တွေကို နားလည်ဖို့ဆိုတာ အားထုတ်မှုနဲ့ အတွေးအခေါ် အများကြီး လိုအပ်တယ်။ ထားလိုက်ပါတော့လေ။ ဒီလူတွေက လုပ်ငန်းပိုင်းဆိုင်ရာ ကျွမ်းကျင်မှုလည်း တော်တော်ကောင်းတယ်၊ အလုပ်အတွေ့အကြုံတချို့လည်း ရှိနေတာပဲ၊ သူတို့ဘာသာသူတို့ပဲ လုပ်ပါစေတော့” လို့ပေါ့။ အဲဒီနောက်မှာ အဲဒီအဖွဲ့ရဲ့အလုပ်ကို ကျွန်မ အသေးစိတ် လိုက်မကြည့်၊ လိုက်မလုပ်တော့ဘူးလေ။ အချိန်တစ်ခုကြာတော့ ဒီအဖွဲ့က တရားဒေသနာတွေကို ရက်အတော်ကြာတဲ့အထိ မတင်သွင်းတာကို ကျွန်မတွေ့တော့ ဘာတွေဖြစ်နေလဲဆိုတာကို သိရအောင် သူတို့ဆီကို အမြန် စာရေးခဲ့တယ်။ အဖွဲ့ခေါင်းဆောင်က မကြာသေးခင်က သူတို့ရရှိတဲ့ တရားဒေသနာတွေရဲ့ အရည်အသွေးက မကောင်းလို့ တင်သွင်းနိုင်တာ သိပ်မရှိဘူးလို့ သတင်းပို့တယ်။ အလုပ်ရဲ့ရလဒ်တွေက မကောင်းသလို သူ့ရဲ့အခြေအနေကလည်း နည်းနည်း စိတ်ဓာတ်ကျနေတယ်။ ကျွန်မလည်း အဖွဲ့ခေါင်းဆောင်နဲ့ ခဏလောက် မိတ်သဟာယဖွဲ့ပြီး ဝန်တာတစ်ခုယူဖို့နဲ့ သွေဖည်မှုတွေကို အကျဉ်းချုပ်သုံးသပ်ရာမှာ အားလုံးကို ဦးဆောင်ခိုင်းလိုက်တယ်။ အဲဒီနောက်မှာ အစကတော့ ဒီအဖွဲ့ရဲ့ အလုပ်ကို ပိုပြီးအသေးစိတ် လေ့လာချင်ခဲ့ပေမဲ့ ဒါပေမဲ့ နောက်တော့ ဒီလိုတွေးလိုက်ပြန်ရော၊ “ငါ့မှာ လုပ်စရာအလုပ်တချို့ ရှိသေးတယ်။ ဒီပြဿနာတွေကို နားလည်ပြီး ဖြေရှင်းဖို့ဆိုရင် စိတ်ရောလူပါ အများကြီး ပင်ပန်းရမှာပဲ။ အဖွဲ့ခေါင်းဆောင်ကလည်း စည်းမျဉ်းတချို့ကို သိနေတာပဲ၊ ပြီးတော့ ခေါင်းဆောင်တွေကလည်း ငါတို့တင်သွင်းတဲ့ တရားဒေသနာတွေထဲက ပြဿနာတွေကို အကျဉ်းချုပ်သုံးသပ်ပေးပြီးပြီပဲ။ သူတို့ ဆွေးနွေးခဲ့တဲ့ လမ်းကြောင်းက အရမ်းရှင်းလင်းတယ်၊ ဒီတော့ သူတို့ကို သူတို့ဘာသာသူတို့ လေ့လာပြီး ပါဝင်ခွင့်ပေးလို့ ရနိုင်တယ်” လို့ပေါ့။ ဒီနည်းနဲ့ ကျွန်မဟာ ခေါင်းဆောင်တွေဆီက စာတွေကို အဖွဲ့ထဲကို ပို့ပေးလိုက်ရုံပဲ ပို့ပေးလိုက်တယ်၊ သူတို့နဲ့အတူ ပြဿနာတွေနဲ့ သွေဖည်မှုတွေကို အကျဉ်းချုပ်သုံးသပ်တာမျိုး မလုပ်ခဲ့ဘူး။ သူတို့ ဘယ်လိုလေ့လာနေကြသလဲ၊ သင်ယူထားတာတွေကို လက်တွေ့အသုံးချနိုင်ရဲ့လားဆိုတာမျိုးလို အလုပ်ရဲ့ အသေးစိတ်တွေကိုလည်း ကျွန်မ မမေးခဲ့ဘူး။

မကြာပါဘူး၊ ခေါင်းဆောင်တွေဆီက စာတစ်စောင် ရောက်လာတယ်။ တရားဒေသနာအဖွဲ့ရဲ့ အလုပ်က တိုးတက်မှု နှေးကွေးနေပြီး သူတို့တင်သွင်းနေတဲ့ တရားဒေသနာတွေကလည်း အရည်အသွေး မကောင်းဘူးလို့ စာထဲမှာ ရေးထားတယ်။ အကြောင်းရင်းကို အရေးတကြီး ရှာဖွေဖို့ သူတို့က ကျွန်မကို ပြောတယ်။ ဒီစာကိုဖတ်လိုက်ရတော့ ကျွန်မစိတ်နှလုံးထဲမှာ ကိုယ့်ကိုယ်ကိုယ် အပြစ်တင်မိပြီး ဒီတော့မှပဲ ကိုယ့်ကိုယ်ကိုယ် စပြီး ဆင်ခြင်သုံးသပ်မိတော့တယ်။ ကျွန်မ ဘုရားနှုတ်ကပတ်တော်ကို တွေ့လိုက်ရတယ်။ “အယောင်ဆောင် ခေါင်းဆောင်များ၏ အလုပ်နှင့်ဆိုင်သည့် အဓိက စရိုက်လက္ခဏာမှာ အယူဝါဒအကြောင်း ပေါက်တတ်ကရပြောဆိုပြီး ဆောင်ပုဒ်များကို သံယောင်လိုက်ခြင်းဖြစ်သည်။ ၎င်းတို့၏ အမိန့်များကို ထုတ်ပြန်ပြီးနောက်တွင် ထိုအမှုကိစ္စနှင့် ပတ်သက်ပြီး ၎င်းတို့တာဝန်မယူကြတော့ပေ။ အလုပ်၏ နောက်ပိုင်း တိုးတက်ဖြစ်ပေါ်မှုအကြောင်း မေးခွန်းများ မမေးမြန်းကြပေ။ ပြဿနာတစ်စုံတစ်ရာ၊ လွဲချော်မှုတစ်စုံတစ်ရာ သို့မဟုတ် အခက်အခဲတစ်စုံတစ်ရာ ပေါ်ပေါက်ခြင်းရှိမရှိ မမေးမြန်းကြပေ။ ၎င်းတို့သည် အလုပ်တာဝန်ချပေးပြီးသည်နှင့် ၎င်းတို့၏ အလုပ် ပြီးဆုံးပြီဟု မှတ်ယူကြသည်။...အလုပ်ကို နောက်ဆက်တွဲမလုပ်ခြင်း၊ တာဝန်ချပေးပြီးသည်နှင့် မည်သည့်အရာမျှ ဆက်မလုပ်တော့ခြင်း၊ ယင်းနှင့် လုံးဝ မပတ်သက်တော့ခြင်းတို့သည် အယောင်ဆောင်ခေါင်းဆောင်များက ကိစ္စများကို လုပ်ဆောင်သည့် နည်းလမ်းဖြစ်သည်။ အလုပ်နှင့်စပ်လျဉ်း၍ နောက်ဆက်တွဲ မလုပ်ခြင်းဖြစ်စေ၊ လမ်းညွှန်ချက်မပေးခြင်းဖြစ်စေ၊ စုံစမ်းမှု မပြုခြင်းဖြစ်စေ၊ ဖြစ်ပေါ်လာသည့် ပြဿနာများကို မဖြေရှင်းခြင်းဖြစ်စေ၊ အလုပ်၏ တိုးတက်မှုကို သို့မဟုတ် ထိရောက်မှုကို သဘောမပေါက်ခြင်းဖြစ်စေ ဤသည်တို့မှာလည်း အယောင်ဆောင်ခေါင်းဆောင်များ၏ သရုပ်သကန်များဖြစ်၏။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) “အယောင်ဆောင်ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်နိုင်ပေ၊ ၎င်းတို့လုပ်ဆောင်သမျှသည် အစတွင် အရှိန်အဟုန် ကောင်းသော်လည်း အဆုံးတွင် ပျောက်ပျက်သွားသည်။ ၎င်းတို့ ပါဝင်သရုပ်ဆောင်သည့် အခန်းကဏ္ဍမှာ အခမ်းအနားမှူး၏ အခန်းကဏ္ဍဖြစ်သည်၊ ၎င်းတို့သည် ဆောင်ပုဒ်များကို ရွတ်ဆိုပြီး အယူဝါဒများကို တရားဟောကာ အလုပ်ကို အခြားသူများထံ တာဝန်ချပေးပြီး မည်သူက တာဝန်ယူမည်ကို စီစဉ်ပြီးသည့်အခါ ၎င်းတို့အတွက် ပြီးဆုံးသွားလေသည်။ ၎င်းတို့သည် တရုတ်ကျေးလက်ဒေသများတွင် တွေ့ရသည့် ကျယ်လောင်ဆူညံစွာမြည်သည့် အသံချဲ့စက်များနှင့် တူသည်၊ ဤသည်မှာ ၎င်းတို့ ပါဝင်သရုပ်ဆောင်သည့် အခန်းကဏ္ဍ၏ အတိုင်းအတာမျှသာ ဖြစ်သည်။ ၎င်းတို့သည် ကနဦးအလုပ် အနည်းငယ်ကိုသာ လုပ်ဆောင်သည်၊ ကျန်ရှိသည့်အလုပ်အတွက်မူ ၎င်းတို့ကို မည်သည့်နေရာတွင်မျှ မမြင်ရတော့ပေ။ အလုပ်ကိစ္စတစ်ခုချင်းစီသည် မည်သို့ရှိနေသည်၊ စည်းမျဉ်းများနှင့် ကိုက်ညီခြင်း ရှိမရှိ၊ ထိရောက်မှု ရှိမရှိ စသည့် တိကျသော မေးခွန်းများအတွက်မူ ၎င်းတို့သည် အဖြေများကို မသိကြပေ။ ၎င်းတို့သည် အောက်ခြေအဆင့်နှင့် နက်နက်ရှိုင်းရှိုင်း ထိတွေ့ဆက်ဆံခြင်း၊ အလုပ်ကိစ္စတစ်ခုချင်းစီ၏ တိုးတက်မှုနှင့် အသေးစိတ်အချက်အလက်များကို နားလည်ပြီး သဘောပေါက်ရန် အလုပ်ခွင်သို့ သွားရောက်ခြင်းတို့ကို မည်သည့်အခါမျှ မပြုကြပေ။ သို့ဖြစ်၍ အယောင်ဆောင်ခေါင်းဆောင်များသည် ခေါင်းဆောင်များအဖြစ် ၎င်းတို့၏ တာဝန်ထမ်းဆောင်စဉ်အတွင်း အဖျက်အမှောင့်လုပ်ခြင်းများနှင့် နှောင့်ယှက်မှုများကို ဖြစ်စေရန် သို့မဟုတ် မကောင်းမှုအမျိုးမျိုးကို လုပ်ဆောင်ရန် ရည်ရွယ်ခြင်း မရှိနိုင်သော်လည်း အမှန်တကယ်တွင် ၎င်းတို့သည် အလုပ်ကို တုံ့ဆိုင်းသွားစေသည်၊ အသင်းတော်အလုပ်၏ ကိစ္စတစ်ခုချင်းစီ၏ တိုးတက်မှုကို နှောင့်နှေးစေသည်၊ ပြီးလျှင် ဘုရားသခင် ရွေးချယ်ထားသောလူများကို ၎င်းတို့၏ တာဝန်များကို ကောင်းစွာထမ်းဆောင်ရန်နှင့် အသက်ဝင်ရောက်မှု ရရှိရန် မဖြစ်နိုင်အောင် ပြုလုပ်သည်။ ဤသို့ အလုပ်လုပ်ခြင်းဖြင့် ၎င်းတို့သည် ဘုရားသခင် ရွေးချယ်ထားသောလူတို့ကို ဘုရားသခင်ကို ယုံကြည်ခြင်း၏ လမ်းမှန်ပေါ်သို့ မည်သို့ ဦးဆောင်နိုင်မည်နည်း။ ဤသည်က အယောင်ဆောင်ခေါင်းဆောင်များသည် မည်သည့် လက်တွေ့ကျသော အလုပ်ကိုမျှ မလုပ်ဆောင်ကြောင်း ပြသသည်။ ၎င်းတို့သည် အသင်းတော်အလုပ် ပုံမှန်တိုးတက်ရန် သေချာစေဖို့အလို့ငှာ ၎င်းတို့ တာဝန်ယူသင့်သည့် အလုပ်ကို နောက်ဆက်တွဲလုပ်ဆောင်ရန်ဖြစ်စေ၊ ယင်းအတွက် လမ်းညွှန်မှုနှင့် ကြီးကြပ်မှုကို ပေးရန်ဖြစ်စေ ပျက်ကွက်သည်၊ ၎င်းတို့သည် ခေါင်းဆောင်များနှင့် အမှုဆောင်များ၏ ရည်ရွယ်ထားသော လုပ်ငန်းဆောင်တာများကို ထမ်းဆောင်ရန် ပျက်ကွက်ပြီး ၎င်းတို့၏ သစ္စာစောင့်သိမှု သို့မဟုတ် တာဝန်ဝတ္တရားများကို ကောင်းမွန်စွာ ဖြည့်ဆည်းရန် ပျက်ကွက်သည်။ ဤသည်က အယောင်ဆောင်ခေါင်းဆောင်များသည် ၎င်းတို့၏ တာဝန်များကို ထမ်းဆောင်ရာတွင် သစ္စာမစောင့်သိကြောင်း၊ ၎င်းတို့သည် ဝတ်ကျေတမ်းကျေသာဖြစ်ကြောင်း အတည်ပြုသည်၊ ၎င်းတို့သည် ဘုရားသခင် ရွေးချယ်ထားသောလူများကိုရော ဘုရားသခင်ကိုယ်တော်တိုင်ကိုပါ လှည့်ဖြားပြီး ကိုယ်တော်၏ အလိုတော်ကို ဆောင်ရွက်ခြင်းအပေါ် ထိခိုက်စေကာ အဟန့်အတားဖြစ်စေသည်။ ဤအဖြစ်မှန်ကို အားလုံး မြင်နိုင်ကြသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) အယောင်ဆောင်ခေါင်းဆောင်တွေကို ဖော်ထုတ်ထားတဲ့ ဘုရားနှုတ်ကပတ်တော်တွေကို ဖတ်လိုက်ရတော့ ကျွန်မ တော်တော်လေး တရားစီရင်ခံရသလို ခံစားလိုက်ရတယ်။ အယောင်ဆောင်ခေါင်းဆောင်တွေဟာ ဇာတိပကတိ သက်သာမှုကို မွေ့လျော်ကြပြီး သူတို့ရဲ့တာဝန်တွေမှာ ဝတ်ကျေတမ်းကျေလုပ်ကြတယ်။ အလုပ်ကို အကောင်အထည်ဖော်တဲ့အခါမှာ အမိန့်တွေကို လက်ဆင့်ကမ်းပြီး ညွှန်ကြားချက်တွေ ထုတ်ပြန်ရုံနဲ့ ကျေနပ်နေကြတယ်၊ သူတို့ဟာ အလုပ်ရဲ့အသေးစိတ်တွေကို တကယ်တမ်း မကြီးကြပ်ဘူး၊ လိုက်မလုပ်ဘူး၊ ပြီးတော့ အလုပ်ထဲမှာရှိတဲ့ ပြဿနာတွေကို နားမလည်ဘူး၊ သဘောမပေါက်ဘူး။ ပြဿနာတွေကို ရှာဖွေတွေ့ရှိတဲ့အခါမှာတောင် အချိန်မီ မဖြေရှင်းကြဘူး၊ အလုပ်ရဲ့တိုးတက်မှုကို ဆိုးဆိုးရွားရွား နှောင့်နှေးစေတယ်။ ကျွန်မရဲ့ အပြုအမူကလည်း ဒီအတိုင်း တစ်ထပ်တည်း မဟုတ်ဘူးလား။ ကျွန်မဟာ အားစိုက်ထုတ်ရမှာနဲ့ ပင်ပန်းသွားမှာကို အမြဲကြောက်နေခဲ့ပြီး ကိုယ့်တာဝန်မှာ တာဝန်ယူစိတ် တစ်စက်မှမရှိခဲ့ဘူး။ အဖွဲ့တစ်ဖွဲ့ထဲက တရားဒေသနာအလုပ်က ရလဒ်တွေ မထွက်တာကို ကျွန်မတွေ့တဲ့အခါမှာ အလုပ်အကြောင်းကို ဟန်ပြသဘောမျိုးပဲ မေးမြန်းခဲ့ပြီး အဖွဲ့ခေါင်းဆောင်ကိုပဲ သွေဖည်မှုတွေနဲ့ ပြဿနာတွေကို အကျဉ်းချုပ်သုံးသပ်ဖို့ အဖွဲ့သားတွေကို ဦးဆောင်ခိုင်းခဲ့တယ်။ နောက်ပိုင်းမှာ အဖွဲ့သားတွေက အခက်အခဲတွေနဲ့ နေထိုင်နေကြတုန်းပဲဆိုတာ ရှာဖွေတွေ့ရှိတဲ့အခါမှာတောင် ဒါကို ဖြေရှင်းဖို့ အားပိုစိုက်ဖို့၊ ဒါမှမဟုတ် အဖိုးအခပိုပေးဆပ်ဖို့ ကျွန်မ မလိုလားခဲ့ဘူး။ အလုပ်ထဲက ပြဿနာတွေကို တကယ်တမ်းမဖြေရှင်းဘဲ ခေါင်းဆောင်တွေဆီက စာတွေကို သူတို့ဆီ ပို့ပေးလိုက်ပြီး သူတို့ဘာသာ လေ့လာပြီး ပါဝင်လုပ်ဆောင်ခိုင်းခဲ့တယ်။ ကျွန်မဟာ အယောင်ဆောင်ခေါင်းဆောင်တစ်ယောက်လိုပဲ တာဝန်မှာ တာဝန်မဲ့တယ်ဆိုတာကို ကျွန်မ မြင်ခဲ့တယ် တကယ့်အလုပ်ကိုမလုပ်ဘဲ ဟန်ပြပဲလုပ်နေတယ်။ ကိုယ့်တာဝန်မှာရှိတဲ့ တကယ့်အခက်အခဲတွေကို မဖြေရှင်းခဲ့ဘူး၊ ဒါကြောင့် ဘယ်သူမှ သူတို့တာဝန်တွေမှာ ရှေ့ဆက်ရမယ့်လမ်းကြောင်း မရရှိခဲ့ကြဘူး၊ အလုပ်ကလည်း ရပ်တန့်သွားခဲ့တယ်။ ဒါတွေအားလုံးက ကျွန်မ အလုပ်တကယ် မလုပ်ခဲ့တဲ့ အကျိုးဆက်တွေပဲ။ ကြီးကြပ်ရေးမှူးတာဝန်ကို ကျွန်မထမ်းဆောင်ဖို့အတွက် ဘုရားသခင်ရဲ့ ရည်ရွယ်ချက်ကတော့ အဖွဲ့ရဲ့အလုပ်အသေးစိတ်တွေကို ကျွန်မက လိုက်လုပ်ဖို့၊ ကြီးကြပ်ဖို့နဲ့ ပါဝင်ပတ်သက်ဖို့၊ အဖွဲ့သားတွေရဲ့ အခြေအနေကို လေ့လာပြီး သဘောပေါက်ဖို့၊ သူတို့ရဲ့တာဝန်တွေမှာရှိတဲ့ သွေဖည်မှုတွေနဲ့ ပြဿနာတွေကို ရှာဖွေတွေ့ရှိပြီး ပြီးတော့ ဒီအရာတွေကို ဖြေရှင်းဖို့ သမ္မာတရားကို အချိန်မီ မိတ်သဟာယဖွဲ့နိုင်ဖို့၊ ဒီလိုနဲ့ အလုပ်က ပုံမှန်တိုးတက်သွားစေဖို့ပဲ။ ဒါပေမဲ့ ကျွန်မဟာ ကိုယ့်တာဝန်တွေကို မဖြည့်ဆည်းခဲ့ဘူး။ ကျွန်မရဲ့ တာဝန်မှာ ကျွန်မက အမိန့်တွေကို လက်ဆင့်ကမ်းနေရုံနဲ့ ကျေနပ်နေခဲ့ပြီး အလုပ်ကို အကောင်အထည်ဖော်နေသရွေ့ အားလုံးအဆင်ပြေတယ်လို့ ကျွန်မ တွေးခဲ့တယ်။ အဲဒီအဖွဲ့က အဖွဲ့သားတွေအားလုံးဟာ စာနဲ့ ပတ်သက်တဲ့တာဝန်ကို နှစ်တွေအများကြီး ထမ်းဆောင်လာခဲ့ကြပြီး စည်းမျဉ်းတချို့ကိုလည်း နားလည်ကျွမ်းကျင်နေပြီဖြစ်လို့ ကျွန်မ အများကြီး စိတ်ပူပင်စရာ ဒါမှမဟုတ် အားစိုက်စရာ မလိုတော့ဘူးလို့လည်း ထင်ခဲ့တယ်။ ပုံမှန်ကိစ္စတစ်ခုလိုပဲ ကျွန်မက အလုပ်အားလုံးကို သူတို့အပေါ် ပုံချခဲ့တယ်၊ ပြီးတော့ ကိုယ်ကတော့ ဘာမှဝင်မလုပ်တဲ့ သူဌေးလိုမျိုး ဖြစ်နေခဲ့တယ်။ စဉ်းစားကြည့်တော့ သူတို့တာဝန်တွေမှာ အတွေ့အကြုံတချို့ ရှိပေမဲ့ လူတိုင်းမှာ သွေဖည်မှုတွေနဲ့ အားနည်းချက်တွေ ရှိကြတယ်၊ တစ်ခါတလေ ဖောက်ပြန်ပျက်စီးတဲ့ စိတ်သဘောထားတွေထဲမှာ နေထိုင်မိနိုင်တယ်၊ ဒါကြောင့် သူတို့ရဲ့ တာဝန်အပေါ်ထားတဲ့ သဘောထားတွေကို ကျွန်မ အမြဲမပြတ် လေ့လာနေသင့်တယ်၊ အလုပ်ထဲက ပြဿနာတွေနဲ့ အခက်အခဲတွေကို နားလည်အောင်လုပ်ပြီး အချိန်မီဖြေရှင်းပေးသင့်တယ်။ ဒါတွေဟာ ကျွန်မရဲ့ တာဝန်တွေပဲ။ ဒါပေမဲ့ ကျွန်မ စဉ်းစားခဲ့သမျှက ကိုယ့်ဇာတိပကတိရဲ့ ဆင်းရဲဒုက္ခကို ဘယ်လိုလျှော့ချမလဲဆိုတာချည်းပဲ။ ဘုရားသခင်ရဲ့ ရည်ရွယ်ချက်ကို တစ်စက်မှ အလေးမထားခဲ့ဘူး။ ကျွန်မ စိတ်ပိုင်းဆိုင်ရာ အားစိုက်ထုတ်မှု နည်းခဲ့ပြီး ဇာတိပကတိက အရင်ကလောက် သိပ်မပင်ပန်းခဲ့ပေမဲ့ ဇာတိပကတိကို အလေးထားပြီး ကိုယ့်တာဝန်ကို ဝတ်ကျေတမ်းကျေလုပ်ခဲ့တဲ့အတွက် အလုပ်ရဲ့တိုးတက်မှုကို နှောင့်နှေးစေခဲ့တယ်၊ ပြီးတော့ ဘုရားသခင်ရှေ့မှာ ပြစ်မှားမိခဲ့တယ်။ ဒီလိုတွေးမိတဲ့အခါမှာ ကျွန်မ အရမ်းကို နောင်တရပြီး ဘုရားသခင်ကို အကြွေးတင်ခဲ့တယ်။

အဲဒီနောက်မှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ခဲ့တယ်။ ကိုယ့်တာဝန်မှာ ဘာလို့ အားပိုမစိုက်ချင်ရတာလဲ၊ ပြီးတော့ ဘာလို့ အမြဲတမ်း ဝတ်ကျေတမ်းကျေလုပ်ပြီး တာဝန်မဲ့နေရတာလဲ။ ကျွန်မ ဘုရားနှုတ်ကပတ်တော်ကို ဖတ်ခဲ့တယ်။ “‘ခေါင်းဆောင်များနှင့် အမှုဆောင်များ၏ တာဝန်များ’ ဟူသည့် အကြောင်းအရာကို ငါတို့ မိတ်သဟာယဖွဲ့နေစဉ် မကြာခဏ ပြောဆိုဆွေးနွေးကြပြီးဖြစ်သည့် နောက်ထပ် အယောင်ဆောင် ခေါင်းဆောင်တစ်မျိုးရှိသည်။ ဤအမျိုးအစားတွင် အစွမ်းအစ အနည်းငယ်ရှိသည်။ ၎င်းတို့သည် ဉာဏ်မထက်မြက်သူများ မဟုတ်ကြပေ။ ၎င်းတို့၏ အလုပ်တွင် နည်းလမ်းများနှင့် နည်းစနစ်များ ရှိသည့်အပြင် ပြဿနာများကို ဖြေရှင်းခြင်းအတွက် အစီအစဉ်များလည်း ရှိကြပြီး ၎င်းတို့အား အလုပ်တစ်ခု ပေးအပ်သည့်အခါ မျှော်လင့်ထားသည့် စံနှုန်းများနှင့် နီးစပ်အောင် အကောင်အထည်ဖော်နိုင်ကြသည်။ အလုပ်တွင် ပေါ်ပေါက်လာသည့် မည်သည့်ပြဿနာကိုမဆို ၎င်းတို့က ရှာဖွေတွေ့ရှိနိုင်ပြီး အချို့ကိုလည်း ဖြေရှင်းပေးနိုင်ကြသည်။ အချို့လူများ တင်ပြသည့် ပြဿနာများကို ကြားရသည့်အခါ သို့မဟုတ် အချို့လူများ၏ အပြုအမူ၊ သရုပ်သကန်များ၊ စကားနှင့် လုပ်ရပ်များကို သတိပြုမိသည့်အခါ ၎င်းတို့၏ စိတ်နှလုံးထဲတွင် တုံ့ပြန်မှုတစ်ခုရှိကြပြီး ၎င်းတို့တွင် ကိုယ်ပိုင်ထင်မြင်ချက်နှင့် သဘောထားတစ်ခု ရှိကြသည်။ ဤလူများက သမ္မာတရားကို လိုက်စားပြီး ဝန်တာစိတ်ရှိကြလျှင် ဤပြဿနာအားလုံးကို ဖြေရှင်း၍ရပေသည်။ သို့သော် ယနေ့ ငါတို့ မိတ်သဟာယဖွဲ့နေသည့် လူအမျိုးအစား၏ တာဝန်အောက်ရှိ အလုပ်တွင်မူ ပြဿနာများက မမျှော်လင့်ဘဲ မပြေမလည်ဖြစ်သွားရသည်။ ယင်းမှာ အဘယ်ကြောင့်နည်း။ အကြောင်းမှာ ဤလူများသည် လက်တွေ့ကျသော အလုပ်ကို မလုပ်ဆောင်ကြသောကြောင့် ဖြစ်သည်။ ၎င်းတို့သည် သက်သာလွယ်ကူမှုကို နှစ်သက်ပြီး ကြိုးစားအားထုတ်ရခြင်းကို မုန်းတီးကြသည်။ ၎င်းတို့သည် အပေါ်ယံအားဖြင့် ဝတ်ကျေတမ်းကျေ အားထုတ်မှုများကိုသာ ပြုလုပ်နေကြသည်။ ၎င်းတို့သည် အလုပ်မရှိဘဲ အားနေခြင်းနှင့် အဆင့်အတန်း၏ အကျိုးအမြတ်များကို မွေ့လျော်ခံစားခြင်းအား နှစ်သက်ကြပြီး လူများကို ဩဇာပေးခြင်းအား နှစ်သက်ကြသည်။ ၎င်းတို့သည် ပါးစပ်ကိုသာ အနည်းငယ် လှုပ်ရှားပြီး အကြံဉာဏ်အချို့ ပေးကာ ထို့နောက်တွင် မိမိတို့၏အလုပ် ပြီးပြီဟု မှတ်ယူကြသည်။ အသင်းတော်၏ လက်တွေ့ကျသော အလုပ် သို့မဟုတ် ဘုရားသခင်က ၎င်းတို့အား အပ်နှံသည့်အရေးကြီးသောအလုပ် တစ်ခုတလေကိုမျှ နှလုံးမသွင်းကြပေ။ ၎င်းတို့တွင် ဤဝန်တာစိတ် မရှိကြသည့်အပြင် ဘုရားအိမ်တော်က ဤအရာများကို ထပ်တလဲလဲအလေးပေးပြောဆိုလျှင်ပင် ၎င်းတို့က နှလုံးမသွင်းကြသေးပေ။ ဥပမာအားဖြင့် ၎င်းတို့သည် ဘုရားအိမ်တော်၏ ရုပ်ရှင်ထုတ်လုပ်ရေးအလုပ် သို့မဟုတ် စာနှင့်ပတ်သက်သောအလုပ်တွင် ဝင်ရောက်စွက်ဖက်ရန် သို့မဟုတ် စုံစမ်းမေးမြန်းရန် အလိုမရှိကြသကဲ့သို့ ဤအလုပ်အမျိုးအစားများက မည်သို့ တိုးတက်နေသည်ကိုလည်းကောင်း၊ မည်သည့်ရလဒ်များ စွမ်းဆောင်ရရှိနေသည်ကိုလည်းကောင်း စစ်ဆေးရန် ဆန္ဒမရှိကြပေ။ ၎င်းတို့သည် သွယ်ဝိုက်သော စုံစမ်းမေးမြန်းမှုအချို့ကိုသာ ပြုလုပ်ကြပြီး လူများက ဤအလုပ်နှင့်ပတ်သက်၍ အလုပ်များနေကြပြီး ဤအလုပ်အား လုပ်ဆောင်နေကြသည်ကို သိလိုက်သည်နှင့်တစ်ပြိုင်နက် ယင်းကို နောက်ထပ် စိတ်မဝင်စားကြတော့ပေ။ အလုပ်တွင် ပြဿနာများရှိကြောင်း ၎င်းတို့ လုံးဝ ကောင်းစွာ သိသည့်အခါတွင်ပင် ၎င်းတို့သည် မိတ်သဟာယဖွဲ့ပြီး ထိုပြဿနာများကို မဖြေရှင်းချင်ကြသေးသည့်အပြင် လူများက မိမိတို့၏ တာဝန်များအား မည်သို့ ထမ်းဆောင်နေကြသည်ကိုလည်း စုံစမ်းမေးမြန်းခြင်း သို့မဟုတ် စစ်ဆေးခြင်း မရှိကြပေ။ အဘယ်ကြောင့် ၎င်းတို့သည် ဤအရာများကို စုံစမ်းမေးမြန်းခြင်း သို့မဟုတ် စစ်ဆေးခြင်း မရှိကြသနည်း။ ၎င်းတို့က ထိုအရာများကို စစ်ဆေးလျှင် ဖြေရှင်းပေးရမည့် စောင့်ဆိုင်းနေသော ပြဿနာများစွာ ရှိလိမ့်မည်ဖြစ်ပြီး ယင်းမှာ အလွန် စိတ်ပူပန်စရာ ဖြစ်လိမ့်မည်ဟု ၎င်းတို့ ထင်ကြသည်။ ပြဿနာများကို ၎င်းတို့ အမြဲ ဖြေရှင်းနေရမည်ဆိုလျှင် ဘဝက အလွန်အမင်း ပင်ပန်းစရာဖြစ်လိမ့်မည်ဖြစ်ခြင်း။ အကယ်၍ ၎င်းတို့ အလွန်အမင်း စိုးရိမ်ပူပန်ပါက အစားအစာသည် ၎င်းတို့အတွက် အရသာရှိတော့မည် မဟုတ်ဘဲ ကောင်းစွာ အိပ်စက်နိုင်ကြမည် မဟုတ်ပေ။ ၎င်းတို့၏ ဇာတိပကတိသည် ပင်ပန်းလိမ့်မည်ဖြစ်ပြီး ထိုအခါ ဘဝသည် စိတ်မချမ်းမြေ့စရာ ဖြစ်လာလိမ့်မည်ဖြစ်သည်။ ထို့ကြောင့် ပြဿနာတစ်ခုကို ၎င်းတို့ မြင်သည့်အခါတွင် ရှောင်လွှဲနိုင်လျှင် ရှောင်လွှဲပြီး လျစ်လျူရှုနိုင်လျှင် လျစ်လျူရှုကြသည်။ ဤလူအမျိုးအစားနှင့်ပတ်သက်၍ ပြဿနာမှာ အဘယ်အရာဖြစ်သနည်း။ (၎င်းတို့ အလွန်ပျင်းရိကြပါသည်။) မည်သူသည် ဆိုးရွားသော ပြဿနာ ရှိသလောဟူသည်ကို ငါ့အား ပြောလော့။ ပျင်းရိသောလူများလော၊ သို့မဟုတ် အစွမ်းအစနည်းသောလူများလော။ (ပျင်းရိသောလူများဖြစ်ပါသည်။) အဘယ်ကြောင့် ပျင်းရိသောလူများက ဆိုးသောပြဿနာရှိသနည်း။ (အစွမ်းအစနည်းသောလူများသည် ခေါင်းဆောင်၊ သို့မဟုတ် အမှုဆောင် မဖြစ်နိုင်သော်လည်း ၎င်းတို့တတ်စွမ်းနိုင်သမျှ တာဝန်တစ်ခုကို ထမ်းဆောင်သည့်အခါတွင် အတော်အတန် ထိရောက်နိုင်သည်။ သို့ရာတွင် ပျင်းရိသောလူများက မည်သည့်အရာကိုမျှ မလုပ်နိုင်ပေ။ ၎င်းတို့သည် အစွမ်းအစရှိလျှင်ပင် ယင်းက အကျိုးသက်ရောက်မှု မရှိပါ။) ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်တကယ့်အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြ။ ၎င်းတို့သည် ကိုယ်စိတ်ချမ်းသာမှုတွင် ပျော်မွေ့ရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မသင့်တော်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) “စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက်တာများ ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ ထိုသို့လုပ်ဆောင်ခြင်းသည် မိမိတို့ကိုယ်တိုင်အတွက်သာ ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ ဆိုးယုတ်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤဆိုးယုတ်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအချက် ဖြစ်လာနှင့်ပြီးဖြစ်သည်။ နှစ်ထောင်ချီကြာသည်အထိ ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရားသခင်က ပြောသည် “ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။” ပြီးတော့ “၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။” ပြီးတော့ “ဖယ်ရှားရှင်းလင်းရမည်ဖြစ်သည်။” ဘုရားသခင်က အယောင်ဆောင်ခေါင်းဆောင်တွေကို ဘယ်လောက်တောင် မုန်းတီးတယ်ဆိုတာ ကျွန်မ မြင်ခဲ့တယ်။ အယောင်ဆောင်ခေါင်းဆောင်တစ်ယောက်ရဲ့ အစွမ်းအစက ဘယ်လောက်ပဲကောင်းနေပါစေ၊ သူတို့က အရမ်းပျင်းရိတယ်၊ တာဝန်မှာ တာဝန်မဲ့တယ်၊ ပြီးတော့ အလုပ်ရဲ့အသေးစိတ်တွေကို မကြီးကြပ်ဘူး၊ လိုက်မလုပ်ဘူး၊ သူတို့က ဘုရားသခင်ရဲ့ အမုန်းတရားနဲ့ စက်ဆုပ်ရွံရှာတာကို ခံရမှာပဲ။ သူတို့ဟာ ဘုရားသခင်ရဲ့ မုန်းတီးခြင်းနဲ့ ရွံရှာခြင်းကို ခံရလိမ့်မယ်။ ဒီစကားတွေကို ဖတ်နေရတာ ဘုရားသခင်က ကျွန်မကို မျက်နှာချင်းဆိုင် တရားစီရင်နေသလိုပဲ ခံစားရပြီး စကားလုံးတိုင်းက ကျွန်မနှလုံးသားကို ထိုးနှက်နေခဲ့တယ်။ စဉ်းစားကြည့်တော့ ကျွန်မ စိတ်ပိုင်းဆိုင်ရာ အားပိုမစိုက်ချင်ခဲ့တဲ့အကြောင်းရင်းက ကျွန်မ အရမ်းပျင်းရိပြီး သက်သာမှုကို အရမ်းမွေ့လျော်နေလို့ပဲ။ ကျွန်မ ဘုရားသခင်ကို မတွေ့ခင်တုန်းက လူတွေပြောတာကို ခဏခဏ ကြားခဲ့ရတယ်၊ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော။” “သေရည်ကို သာယာစွာသောက်ရင်း သီချင်းဆိုပျော်ပါးကြ၊ လူ့ဘဝမှာ အချိန်ဘယ်လောက်များ ရှိလို့လဲ။” “ဒီနေ့အတွက်ပဲ ဒီနေ့ကြည့်၊ အမှားအမှန်တွေကို ဂရုမစိုက်နဲ့။” စာတန်သွတ်သွင်းပေးခဲ့တဲ့ ဒီအဓိပ္ပာယ်မရှိတဲ့ အတွေးအခေါ်တွေနဲ့ ကျွန်မ ပုံသွင်းခံရပြီး အဆိပ်ခတ်ခံခဲ့ရတယ်၊ ဒါကြောင့် ကျွန်မဟာ ဇာတိပကတိရဲ့ သက်သာမှုတွေထဲမှာ နေရတာကို ကြိုက်ပြီး လွတ်လပ်သက်သောင့်သက်သာရှိတဲ့ဘဝကို လိုက်စားခဲ့တယ်။ ဇာတိပကတိရဲ့ သာယာမှုကို ကောင်းကောင်းခံစားရမှပဲ လူတစ်ယောက်က လွတ်လပ်ပေါ့ပါးတဲ့ဘဝကို ရနိုင်မယ်လို့ ကျွန်မ ခံစားခဲ့တယ်။ ကျွန်မဟာ ဒီစာတန်ဆန်တဲ့ ရှင်သန်ရေးအမြင်တွေနဲ့ အသက်ရှင်ခဲ့တယ်၊ ကိုယ့်တာဝန်က အလုပ်များပြီး ပင်ပန်းလာတဲ့အခါတိုင်း ကိုယ့်ဇာတိပကတိအတွက် စစဉ်းစားပြီး စီစဉ်တော့တာပဲ၊ ကိုယ်တတ်နိုင်တဲ့အရာတွေကိုတောင် မလုပ်တော့ဘူး။ အလုပ်ရဲ့တိုးတက်မှုက နှေးကွေးနေတာကိုရော အဲဒီအဖွဲ့က အဖွဲ့သားတွေ သူတို့တာဝန်မှာ အခက်အခဲတွေ ကြုံနေရတာကိုရော ကျွန်မ ကောင်းကောင်းသိပေမဲ့ ဒီပြဿနာတွေကို ဖြေရှင်းဖို့ အဖိုးအခ မပေးချင်ခဲ့ဘူး။ ကျွန်မ စဉ်းစားခဲ့သမျှက ကိုယ်ဘယ်လို အလုပ်နည်းနည်းပဲလုပ်ပြီး ဒုက္ခနည်းနည်းပဲခံရမလဲ ဆိုတာချည်းပဲ။ ကျွန်မရဲ့သဘာဝက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းတယ်၊ လူ့သဘာဝ လုံးဝမရှိဘူး။ ဘုရားသခင်ဟာ လူ့ဇာတိခံပြီး လူတွေကို အမှုပြုဖို့နဲ့ ကယ်တင်ဖို့ ကမ္ဘာမြေပေါ်ကို ကြွလာခဲ့တယ်။ ကိုယ်တော်က ဘယ်တော့မှ ကြွေးကြော်သံတွေ မအော်ဘူး၊ အဲဒီအစား လူတွေရဲ့လိုအပ်ချက်တွေအလိုက် သူတို့ကို ထောက်ပံ့ပေးဖို့ သမ္မာတရားကို လက်တွေ့ကျကျ ဖော်ပြတယ်။ ကျွန်မတို့လူသားတွေမှာ ဘယ်လိုအခက်အခဲတွေ၊ ပြဿနာတွေပဲရှိရှိ ခရစ်တော်က ကျွန်မတို့နဲ့အတူ မမောမပန်း၊ စိတ်ရှည်လက်ရှည်နဲ့ မိတ်သဟာယဖွဲ့ပေးတယ်၊ ကျွန်မတို့တာဝန်တွေထဲက ပြဿနာနဲ့ အခက်အခဲအမျိုးမျိုးကို လက်တွေ့ကျကျ ဖြေရှင်းပေးတယ်။ ခရစ်တော်ဟာ သူပြုမူတဲ့အရာမှာ အရမ်းလုံ့လဝီရိယရှိပြီး တာဝန်သိတတ်တာကို ကျွန်မ တွေ့ခဲ့တယ်။ ပြီးတော့ ကိုယ့်ကိုယ်ကိုယ် ပြန်ကြည့်လိုက်တော့ ကျွန်မရဲ့ တာဝန်တွေမှာ ကျွန်မက တတ်နိုင်သမျှ ဝတ်ကျေတမ်းကျေ လုပ်ခဲ့ပြီး တတ်နိုင်သမျှ ဒုက္ခအနည်းဆုံး ခံဖို့ ကြိုးစားခဲ့တယ်။ ကျွန်မဟာ အရမ်းပျင်းရိပြီး ယိုယွင်းပျက်စီးတယ်၊ တည်ကြည်မှု၊ ဂုဏ်သိက္ခာ တစ်စက်မှမရှိဘဲ အသက်ရှင်ခဲ့တယ်။ ကျွန်မသာ နောင်တမရရင် နောက်ဆုံးမှာ ဘုရားသခင်ရဲ့ ပစ်ပယ်ခြင်းနဲ့ ဖယ်ရှားရှင်းလင်းခြင်းကို ခံရမယ်၊ ကိုယ့်ရဲ့ ကယ်တင်ခြင်းအခွင့်အရေးကို ဖျက်ဆီးမိမှာပဲ။ ပြီးတော့ ဘုရားသခင်ရဲ့အလုပ် ပြီးဆုံးတဲ့အချိန်က ကျွန်မ အပြစ်ပေးခံရမယ့် အချိန်လည်း ဖြစ်လာမှာပဲ။ ဒီလိုတွေးမိတဲ့အခါ ကျွန်မ အရမ်းကို စိတ်မကောင်းဖြစ်ပြီး ကိုယ့်ကိုယ်ကိုယ် အပြစ်တင်မိတယ်။ ကျွန်မ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီးဟာ တာဝန်ထမ်းဆောင်တဲ့အခါ ဇာတိပကတိကိုပဲ အမြဲအလေးထားပြီး အားပိုမစိုက်ချင်ခဲ့ပါဘူး။ ကြွေးကြော်သံတွေပဲ အော်ပြီး ဘာတကယ့်အလုပ်မှ မလုပ်ခဲ့ပါဘူး။ သမီးရဲ့တာဝန်ကို ထိခိုက်စေခဲ့ပြီး ကိုယ်တော့်ရဲ့ ရွံရှာခြင်းကို ခံခဲ့ရပါတယ်။ အို ဘုရားသခင်၊ သမီးနောင်တရချင်ပါတယ်။ ရှေ့ဆက်ပြီး ဇာတိပကတိကို ပုန်ကန်ပြီး အဖွဲ့ထဲက တကယ့်ပြဿနာတွေကို လက်တွေ့ကျကျ ဖြေရှင်းဖို့ ဆန္ဒရှိပါတယ်၊ ကိုယ်တော့်ကို ကျေနပ်စေဖို့ ကိုယ့်တာဝန်ကို ကောင်းကောင်းထမ်းဆောင်ပါ့မယ်” လို့ပေါ့။

နောက်ပိုင်းမှာ ဘုရားနှုတ်ကပတ်တော် ပိုဖတ်ခဲ့ပြီး လက်တွေ့လုပ်ဆောင်ဖို့ လမ်းကြောင်း ရခဲ့တယ်။ ဘုရားသခင်က ပြောသည် “ဘုရားသခင်သည် သင့်အား လုံလောက်သော အစွမ်းအစနှင့် သာလွန်ကောင်းမွန်သော အခြေအနေများကို ပေးထားပြီး၊ အချို့အရာများကို ရှင်းလင်းစွာ မြင်နိုင်စေကာ ဤအလုပ်အတွက် အရည်အချင်းပြည့်မီစေသည်။ သို့သော်လည်း၊ သင်၌ မှန်ကန်သော သဘောထားမရှိပေ၊ သင်၌ သစ္စာစောင့်သိခြင်း သို့မဟုတ် စိတ်ရင်းမှန် မရှိသည့်အပြင်၊ ယင်းကို ကောင်းမွန်စွာ လုပ်ဆောင်ရန် အကောင်းဆုံး ကြိုးစားလိုစိတ် မရှိပေ။ ဤသည်မှာ ဘုရားသခင်ကို အလွန်စိတ်ပျက်စေသည်။ သို့ဖြစ်၍၊ သင်သည် ပျင်းရိပြီး သင့်အား ပေးအပ်ထားသော အလုပ်ကို စိတ်အနှောင့်အယှက်ဖြစ်သည်ဟု အစဉ်သဖြင့် ခံစားရကာ လုပ်ဆောင်လိုစိတ်မရှိသည့်အပြင်၊ ‘အဘယ်ကြောင့် အခြားတစ်စုံတစ်ဦးကို မခိုင်းဘဲ ကျွန်ုပ်ကို ခိုင်းရသနည်း’ ဟု စိတ်ထဲတွင် မြည်တမ်းပါက၊ ဤသည်မှာ မိုက်မဲသော အတွေးတစ်ခု ဖြစ်သည်။ တာဝန်တစ်ခု သင့်အပေါ် ကျရောက်လာသည့်အခါ၊ ယင်းမှာ ကံအကြောင်းမလှသည့် ဖြစ်ရပ်တစ်ခုမဟုတ်ပေ။ ယင်းမှာ ဂုဏ်ယူစရာတစ်ခုဖြစ်ပြီး၊ ဝမ်းမြောက်ဝမ်းသာ သင် လက်ခံသင့်သည်။ သင်လုပ်ဆောင်သင့်သည့် တာဝန်ကို လုပ်ဆောင်ရာတွင် သင်သည် ကိုယ့်ကိုယ်ကိုယ် ပင်ပန်းနွမ်းနယ်စေမည် မဟုတ်ပေ။ ဆန့်ကျင်ဘက်အားဖြင့်၊ သင်သည် သင်၏တာဝန်ကို ကောင်းမွန်စွာ ထမ်းဆောင်ပြီး သမ္မာတရားကို နားလည်ကာ ပြဿနာများကို ဖြေရှင်းလျှင်၊ သင်၏ စိတ်နှလုံးထဲတွင် တည်ငြိမ်ပြီး စိတ်ချခိုင်မာသည်ဟု ခံစားရလိမ့်မည်ဖြစ်ကာ ဘုရားသခင်ကို သင်စိတ်ပျက်စေခဲ့မည် မဟုတ်ပေ။ ဘုရားသခင်၏ ရှေ့မှောက်တွင် သင်သည် ယုံကြည်ခြင်းရှိလိမ့်မည်ဖြစ်ပြီး ခေါင်းမော့ရင်ကော့၍ ကျင့်ကြံပြုမူနိုင်လိမ့်မည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) “ကြီးမားသော အထူးတာဝန်၊ တာဝန် သို့မဟုတ် ဝတ္တရားတစ်ခုကို ပြီးမြောက်အောင် လုပ်ဆောင်ခြင်းနှင့်ပတ်သက်၍ ငါတို့ ပြောမည် မဟုတ်။ သို့သော် အနည်းဆုံးအနေဖြင့် တစ်စုံတစ်ခုကို သင်ဖြစ်မြောက်သင့်သည်။ ဥပမာ အသင်းတော်တွင် လူအချို့သည် ဧဝံဂေလိ ဖြန့်ဝေခြင်းအမှုကို အားကုန်စိုက်ထုတ်၍ လုပ်ဆောင်ကြပြီး ၎င်းတို့ တစ်ဘဝလုံး၏ အားအင်ကို ဆက်ကပ်အပ်နှံကြသည်။ အဖိုးအခ ကြီးစွာပေးဆပ်ပြီး လူများစွာကို ရရှိကြသည်။ ဤအတွက်ကြောင့် ၎င်းတို့၏ ဘဝများသည် အချည်းနှီးအသက်ရှင်ခဲ့ခြင်းမရှိ၊ ၎င်းတို့သည် တန်ဖိုးရှိပြီး ကိုယ်စိတ်ချမ်းသာမှု ရှိသည်ဟူ၍ ၎င်းတို့က ခံစားရသည်။ ဖျားနာခြင်း၊ သို့မဟုတ် သေခြင်းကို ရင်ဆိုင်ရသောအခါ ၎င်းတို့၏ တစ်ဘဝလုံးကို အနှစ်ချုပ်ပြီး ၎င်းတို့ အစဉ်လုပ်ဆောင်ခဲ့သမျှတိုင်းကို၊ ၎င်းတို့ လျှောက်ခဲ့သောလမ်းကို ပြန်လည်စဉ်းစားသောအခါ ၎င်းတို့၏ စိတ်နှလုံးတွင် စိတ်သက်သာမှုကို တွေ့ရှိကြသည်။ အပြစ်တင်ခြင်း၊ သို့မဟုတ် နောင်တရခြင်းကို ၎င်းတို့ မခံစားရပေ။ လူအချို့သည် အသင်းတော်ကို ဦးဆောင်စဉ်တွင်၊ သို့မဟုတ် အလုပ်ကဏ္ဍတစ်ခုအတွက် တာဝန်ခံရစဉ်တွင် အစွမ်းကုန် လုပ်ဆောင်ကြသည်။ ၎င်းတို့၏ စွမ်းရည် အပြည့်အဝကို ထုတ်လွှတ်ကြပြီး အားကုန် ထုတ်သုံးကြသည်။ ၎င်းတို့ လုပ်ဆောင်သည့်အလုပ်အတွက် အားအင်အလုံးစုံကို အသုံးပြုပြီး အဖိုးအခပေးဆပ်ကြသည်။ ၎င်းတို့သည် အားကြီးပြီး ခိုင်မာစွာ ရပ်တည်ရန်၊ နောက်မဆုတ်ရန်၊ ထိုအစား ဘုရားသခင်၏ မျက်မှောက်တော်သို့ ပြန်လာပြီး နောက်ဆုံး၌ ဘုရားသခင်အတွက်ပင် သက်သေခံရန်အတွက် ၎င်းတို့၏ ကိုယ်ပိုင်အားနည်းချက်များနှင့် အပျက်သဘောဆောင်ခြင်းတို့အလယ်တွင် ၎င်းတို့၏ ရေလောင်းခြင်း၊ ခေါင်းဆောင်ခြင်း၊ ကူညီပံ့ပိုးခြင်းမှတစ်ဆင့် လူများစွာကို ကူညီကြသည်။ ထို့အပြင် ၎င်းတို့ ခေါင်းဆောင်သည့် အချိန်ကာလအတွင်းတွင် အရေးပါသော အလုပ်များစွာကို ပြီးမြောက်ကြပြီး ဆိုးယုတ်သောသူ တော်တော်များများကို ရှင်းလင်းပစ်သည်။ ဘုရားသခင် ရွေးချယ်ထားသောလူများကို ကာကွယ်ပေးသည်။ ကြီးမားသော ဆုံးရှုံးမှုအချို့ကို ပြန်လည် ရယူပေးသည်။ ဤအောင်မြင်မှုအားလုံးသည် ၎င်းတို့ ခေါင်းဆောင်သည့်အချိန်အတွင်းတွင် ဖြစ်ပေါ်သည်။ ၎င်းတို့လျှောက်ခဲ့သည့်လမ်းကြောင်းကို ပြန်ကြည့်လျှင်၊ ဤနှစ်များတစ်လျှောက်တွင် ၎င်းတို့လုပ်ဆောင်ခဲ့သည့် အလုပ်နှင့် ပေးဆပ်ခဲ့သည့် အဖိုးအခကို ပြန်ပြောင်းတွေးကြည့်လျှင် ၎င်းတို့သည် နောင်တရခြင်း၊ သို့မဟုတ် အပြစ်တင်ခြင်းကို မခံစားရပေ။ ၎င်းတို့သည် ဤအရာများကို လုပ်ဆောင်ခြင်းနှင့်ပတ်သက်၍ မည်သည့်နောင်တမျှ မခံစားရဘဲ တန်ဖိုးရှိသည့်အသက်တာကို အသက်ရှင်နေထိုင်ခဲ့ပြီးဖြစ်ကြောင်းနှင့် ၎င်းတို့၏ စိတ်နှလုံးတွင် တည်ငြိမ်မှုနှင့် ကိုယ်စိတ်ချမ်းသာမှုတို့ ရှိကြသည်ဟု ယုံကြည်ကြ၏။ ယင်းမှာ ကောင်းလှပါတကား။ ဤသည်မှာ ၎င်းတို့ ရရှိပြီးဖြစ်သည့် အသီးအပွင့်ဖြစ်သည် မဟုတ်လော။ (ဟုတ်ပါသည်။) ဤတည်ငြိမ်ပြီး သက်သာသည့် ခံစားချက်သည်၊ ဤနောင်တများမရှိခြင်းသည် အပြုသဘောဆောင်သော အရာများနှင့် သမ္မာတရားကို လိုက်စားခြင်း၏ ရလဒ်နှင့် ရိတ်သိမ်းမှုဖြစ်သည်။ လူတို့အပေါ် မြင့်မားသောစံနှုန်းများကို မထားရှိကြစို့နှင့်။ လူတစ်ယောက်က သူ၏ ဘဝတစ်လျှောက်တွင် သူလုပ်ဆောင်သင့်သည့်၊ သို့မဟုတ် လုပ်ဆောင်ရန် လိုလားသည့် အလုပ်တစ်ခုနှင့် ရင်ဆိုင်ရသည့် အခြေအနေတစ်ခုကို စဉ်းစားကြည့်ကြစို့။ သူ၏ နေရာကို ရှာတွေ့ပြီးနောက်တွင် သူသည် သူ၏နေရာတွင် ခိုင်မာစွာရပ်တည်သည်၊ သူ၏ နေရာကို စွဲကိုင်ထားသည်၊ အပန်းတကြီးလုပ်ရသော အားထုတ်မှုနှင့် သူ၏ အင်အားအားလုံးတို့ကို အသုံးပြုကာ သူ လုပ်ဆောင်သင့်ပြီး ပြီးမြောက်သင့်သည့်အရာကို အောင်မြင်ပြီး ပြီးမြောက်လေသည်။ ၎င်းတို့သည် နောက်ဆုံးတွင် ရှင်းလင်းပြောဆိုရန်အတွက် ဘုရားရှေ့၌ ရပ်သောအခါ အတော်အတန်ပင် ကျေနပ်မှုရှိကြပြီး ၎င်းတို့၏ စိတ်နှလုံးတွင် အပြစ်တင်ခြင်း၊ သို့မဟုတ် နောင်တရခြင်း မရှိပေ။ ၎င်းတို့သည် စိတ်သက်သာရာရကာ တစ်စုံတစ်ခုကို ရရှိပြီးဖြစ်သည်ဟုလည်းကောင်း၊ တန်ဖိုးရှိသော အသက်တာတစ်ခုကို အသက်ရှင်နေထိုင်ခဲ့ပြီးဖြစ်သည်ဟုလည်းကောင်း ခံစားကြရသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဘုရားနှုတ်ကပတ်တော်ကို ချင့်ချိန်စဉ်းစားရင်းနဲ့ ဘုရားသခင်ရဲ့ ရည်ရွယ်ချက်ကို နားလည်ခဲ့တယ်။ ဘုရားသခင်က ကျွန်မကို ဆုကျေးဇူးတွေနဲ့ အစွမ်းအစတွေ ချီးမြှင့်ပြီး ကြီးကြပ်ရေးမှူးတစ်ယောက်ဖြစ်ဖို့ အခွင့်အရေးပေးခဲ့တာဟာ ကျွန်မ ကိုယ့်တာဝန်မှာ အဖိုးအခပေးဆပ်မယ်၊ ကိုယ်လုပ်တဲ့အရာတွေမှာ အလေးအနက်ထားပြီး တာဝန်ယူမယ်၊ စိတ်နှလုံးအကြွင်းမဲ့နဲ့ ကိုယ့်တာဝန်ကို ကောင်းကောင်းထမ်းဆောင်မယ်ဆိုတဲ့ မျှော်လင့်ချက်နဲ့ပဲ။ ဒီလိုနည်းနဲ့သာ ကျွန်မရဲ့ဘဝက အဓိပ္ပာယ်ရှိနိုင်မှာပါ။ ကိုယ့်တာဝန်မှာ ကျွန်မ အမြဲပျင်းရိပြီး သက်သာမှုကို မွေ့လျော်နေမယ်ဆိုရင် ဇာတိပကတိက သိပ်ဒုက္ခမခံရပေမဲ့ အလုပ်ကိုတော့ ထိခိုက်စေမှာပဲ။ ဒါဟာ ဘုရားသခင်ရဲ့ ရွံရှာခြင်းကို ခံရတဲ့အရာပဲ။ အခု ဘုရားသခင်ရဲ့အလုပ်က နောက်ဆုံး အရေးကြီးဆုံးအချိန်ကို ရောက်နေပြီ။ ကျွန်မသာ ဇာတိပကတိကို ဆက်ပြီးအလေးထားနေပြီး ကိုယ့်အချိန်နဲ့အင်အားကို တာဝန်ပေါ်မှာ အသုံးမပြုဘူးဆိုရင် ဘုရားသခင်ရဲ့အလုပ် ပြီးဆုံးသွားတဲ့အခါ ကျွန်မအတွက် ထာဝရနောင်တတွေပဲ ကျန်ခဲ့လိမ့်မယ်။ ကိုယ့်တာဝန်အပေါ်ထားတဲ့ သဘောထားကို ကျွန်မ ပြောင်းပြန်လှန်ပစ်ရမယ်၊ အလေးအနက်ထားပြီး တာဝန်ယူရမယ်၊ စိတ်နှလုံးအကြွင်းမဲ့၊ အစွမ်းကုန်နဲ့ ကိုယ့်တာဝန်ကို ကောင်းကောင်းဖြည့်ဆည်းရမယ်၊ ပြဿနာတွေတွေ့လာတဲ့အခါမှာ ဘုရားသခင်ကို အားကိုးပြီး အဲဒါတွေကို ဖြေရှင်းဖို့ သမ္မာတရားကို ရှာဖွေသင့်တယ်၊ ပြီးတော့ လက်တွေ့ကျကျနဲ့ တကယ့်အလုပ်တချို့ကို လုပ်ဆောင်သင့်တယ်။ အဲဒီနောက်မှာ ကျွန်မဟာ တရားဒေသနာတွေရဲ့ အရည်အသွေးညံ့ဖျင်းရတဲ့အကြောင်းရင်းကို အမှန်တကယ် ရှာဖွေစုံစမ်းခဲ့တယ်။ အဓိကကတော့ ညီအစ်ကိုမောင်နှမတွေက တရားဒေသနာတွေကို စိစစ်ရွေးချယ်တဲ့ စည်းမျဉ်းတွေကို ကောင်းကောင်း သဘောမပေါက်ဘဲ သူတို့သင်ယူထားတာတွေကို လက်တွေ့အသုံးမချနိုင်လို့ပဲ။ ဒီပြဿနာတွေအတွက် အဖြေအနေနဲ့ ကျွန်မဟာ သူတို့နဲ့အတူ တရားဒေသနာတချို့ကို စိစစ်ရွေးချယ်ပြီး စည်းမျဉ်းတွေကို လေ့လာခဲ့တယ်၊ ပြဿနာတွေနဲ့ သွေဖည်မှုတွေကို တွေ့ရှိတဲ့အခါ အချိန်မီ မိတ်သဟာယဖွဲ့ပြီး ပြုပြင်ခဲ့တယ်။ နောက်ပိုင်းမှာ သူတို့ဟာ သူတို့တာဝန်တွေမှာ ရလဒ်တချို့ ရရှိခဲ့ကြတယ်။ အချိန်နဲ့အင်အား ပိုသုံးခဲ့ရပြီး ဇာတိပကတိက နည်းနည်းပိုဒုက္ခခံခဲ့ရပေမဲ့ စိတ်ထဲမှာတော့ ငြိမ်းချမ်းပြီး တည်ငြိမ်တယ်လို့ ခံစားရတယ်။ တစ်ချိန်တည်းမှာပဲ အဖွဲ့သားတွေနဲ့အတူ စည်းမျဉ်းတွေကို လေ့လာရင်းနဲ့ ကိုယ်တိုင်လည်း စည်းမျဉ်းတွေကို ပိုနားလည်လာခဲ့တယ်။ ဒါတွေအားလုံးက အလုပ်မှာ အမှန်တကယ်ပါဝင်ခြင်းကနေ ရရှိခဲ့တဲ့ ရလဒ်တွေပဲ။

အဲဒီနောက်မှာ ကျွန်မဟာ တခြားအဖွဲ့တွေရဲ့အလုပ်ကို လိုက်လုပ်ရင်းနဲ့ တရားဒေသနာအဖွဲ့ရဲ့အလုပ်ကိုလည်း အာရုံစိုက်ခဲ့တယ်။ ခေါင်းဆောင်တွေ အကောင်အထည်ဖော်ခဲ့တဲ့ စည်းမျဉ်းတွေကို ညီအစ်ကိုမောင်နှမတွေနဲ့ အသေးစိတ်၊ တစ်ယောက်ချင်းစီ ဆွေးနွေးခဲ့ပြီး၊ အလုပ်ထဲမှာတွေ့ရှိတဲ့ ဘယ်လိုသွေဖည်မှုမျိုးကိုမဆို အချိန်မီ ဆွေးနွေးဖြေရှင်းခဲ့တယ်။ တစ်ခါတော့ ခေါင်းဆောင်တွေက တရားဒေသနာအဖွဲ့ဟာ တရားဒေသနာတွေ အများကြီးတင်သွင်းပေမဲ့ အရည်အသွေးက မကောင်းဘူးလို့ ထောက်ပြပြီး အခြေအနေကို ပြောင်းလဲဖို့ သူတို့နဲ့ ချက်ချင်းမိတ်သဟာယဖွဲ့ခိုင်းခဲ့တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ့မှာ အခုအချိန်မှာ အကောင်အထည်ဖော်ဖို့ အလုပ်တချို့ ရှိသေးတယ်။ တရားဒေသနာအဖွဲ့ကို ဆက်သွယ်ဖို့ စာရေးရမယ်ဆိုရင် အချိန်နဲ့အင်အား ပိုကုန်ပြီး ဇာတိပကတိက ပိုဒုက္ခခံရမှာပဲ။ ခေါင်းဆောင်ရဲ့စာကို ထည့်ပြီး သူတို့နဲ့ အချုပ်လောက် ပြောဆိုလိုက်ရုံပဲ၊ နောင်မှာ တရားဒေသနာတွေရဲ့ အရည်အသွေးကို ပိုအာရုံစိုက်ဖို့ ပြောလိုက်ရင် မကောင်းဘူးလား” လို့ပေါ့။ ဒါပေမဲ့ အဲဒီနောက်မှာ ကျွန်မ ဘုရားနှုတ်ကပတ်တော်ကို ဖတ်ခဲ့တယ်။ “သင်ခိုကပ်ချင်ပြီး ဟန်ပြသာ လုပ်ချင်သည့်အချိန်တိုင်း၊ စိတ်မချရသည့်နည်းလမ်းနှင့် ပြုမူချင်ပြီး အပျင်းထူချင်သည့် အချိန်တိုင်းနှင့် သင်အာရုံပျံ့လွင့်သည့်အချိန် သို့မဟုတ် ပျော်ပျော်နေလိုက်ချင်သည့် အချိန်တိုင်းတွင် ထိုအရာကို သင်စဉ်းစားဆင်ခြင်သင့်၏။ ‘ဤသို့ပြုမူခြင်းဖြင့် ငါသည် ယုံကြည်စိတ်ချ၍မရ ဖြစ်နေသလော။ ဤသည်မှာ ငါ၏တာဝန်ကို စိတ်ပါလက်ပါ လုပ်ဆောင်ခြင်းလော။ ဤအရာကို လုပ်ဆောင်ခြင်းဖြင့် ငါသစ္စာပျက်နေသလော။ ဤအရာကို လုပ်ဆောင်ခြင်းဖြင့် ငါ့ကို ဘုရားသခင် အပ်နှင်းထားသည့် တာဝန်ပေးစေခိုင်းချက်နှင့် လျော်ညီအောင် အသက်ရှင်ဖို့ ငါပျက်ကွက်နေခြင်းလော’ ဤသည်မှာ သင့်ကိုယ်သင် သုံးသပ်ဆင်ခြင်သင့်သည့်ပုံ ဖြစ်သည်။ သင်သည် သင်၏တာဝန်တွင် အစဉ်ပေါ့ဆပြီး ဝတ်ကျေတမ်းကျေပြုကာ သစ္စာမရှိသကဲ့သို့ သင်သည် ဘုရားသခင်ကို နာကျင်စေခဲ့သည်ကို သိလာလျှင် မည်သည့်အရာကို ပြုလုပ်သင့်သနည်း။ သင်က ‘ထိုအခိုက်အတန့်တွင် တစ်ခုခုမှားနေသည်ကို ငါခံစားရသည်။ သို့သော် ယင်းကို ပြဿနာအဖြစ် ငါ သဘောမထားခဲ့ပေ။ ပေါ့ဆစွာဖြင့် ဖော့ပြောလိုက်သည်။ ယခုမှသာ ငါသည် တကယ်ကို ပေါ့ဆပြီး ဝတ်ကျေတမ်းကျေပြုသည်၊ ငါ၏ တာဝန်ကို စံမီအောင် မထမ်းဆောင်ခဲ့သည်ကို သဘောပေါက်ခဲ့သည်။ ငါသည် အမှန်ပင် အသိတရားနှင့် ဆင်ခြင်တုံတရားကင်းမဲ့သည်’ ဟု ပြောဆိုသင့်သည်။ သင်သည် ပြဿနာကို တွေ့ရှိပြီး သင့်ကိုယ်သင် အနည်းငယ်သိလာသည်။ ထို့ကြောင့် ယခုအခါတွင် သင့်ကိုယ်သင် ပြောင်းလဲရမည်။ သင့်တာဝန်ကို ထမ်းဆောင်ခြင်းအပေါ် သင်၏ သဘောထားက မှားယွင်းသည်။ သင်သည် အပိုအလုပ်တစ်ခုကဲ့သို့ ယင်းကို ဂရုမစိုက်။ ယင်းကို စိတ်နှစ်မြုပ်လုပ်ကိုင်ခြင်းမရှိ။ သင်သည် ဤသို့ ထပ်မံ၍ ပေါ့ဆပြီး ဝတ်ကျေတမ်းကျေပြုလျှင် ဘုရားကို ဆုတောင်းပြီး ဘုရားသခင်ကို သင့်အား ပဲ့ပြင်ဆုံးမကာ ရိုက်နှက်ဆုံးမခွင့် ပေးရမည်။ သင်၏တာဝန်ကို ထမ်းဆောင်ရာတွင် ဤသို့သော စိတ်ရှိရမည်။ ထိုမှသာ သင်သည် အမှန်တကယ် နောင်တရနိုင်သည်။ သင်၏ အသိစိတ်က ရှင်းလင်းပြီး တာဝန်ကို ထမ်းဆောင်ခြင်းအပေါ် သင့်သဘောထားက ပြောင်းလဲမှသာ သင့်ကိုယ်သင် ပြောင်းလဲနိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်) ဘုရားနှုတ်ကပတ်တော်ကို ချင့်ချိန်စဉ်းစားရင်း အရင်တုန်းက ကျွန်မ ကိုယ့်တာဝန်ကို ထမ်းဆောင်ရာမှာ အရမ်းပျင်းရိခဲ့တာ၊ ပြီးတော့ ဒုက္ခခံဖို့၊ ဒါမှမဟုတ် စိတ်ပိုင်းဆိုင်ရာ အားထုတ်မှု အများကြီး စိုက်ထုတ်ဖို့ စိတ်မပါခဲ့တာကို တွေးမိတယ်၊ အဲဒါက အလုပ်ကို နှောင့်နှေးစေခဲ့တယ်။ ကိုယ့်တာဝန်အပေါ်ထားတဲ့ သဘောထားကို ကျွန်မ ပြောင်းပြန်လှန်ပစ်ရမယ်၊ အတိတ်ကလို သက်သာမှုကို အမြဲမမွေ့လျော်နေလို့ မဖြစ်တော့ဘူး။ ဇာတိပကတိကို ပုန်ကန်ရမယ်၊ ပြီးတော့ ကိုယ်ဖြည့်ဆည်းသင့်တဲ့ တာဝန်တွေကို ဖြည့်ဆည်းရမယ်။ အဲဒီနောက်မှာ သူတို့ရဲ့ သွေဖည်မှုတွေအကြောင်းကို မိတ်သဟာယဖွဲ့ဖို့နဲ့ ရှေ့ဆက်ရမယ့်လမ်းကြောင်းကို အသေးစိတ်ထောက်ပြဖို့ စာတစ်စောင် ရေးခဲ့တယ်။ အချိန်တစ်ခုကြာတော့ သူတို့တင်သွင်းတဲ့ တရားဒေသနာတွေရဲ့ အရည်အသွေးက တိုးတက်လာခဲ့တယ်။ အခု အလုပ်ဝန်က များသေးသလို အလုပ်ကလည်း ရှုပ်နေတုန်းပါပဲ၊ ကျွန်မရဲ့ တာဝန်အပေါ်ထားတဲ့ သဘောထားက ပြောင်းလဲသွားပြီ၊ အလုပ်တွေကို စနစ်တကျ ဦးစားပေးနေပြီ၊ အမှန်တကယ် ပါဝင်တယ်၊ ကြီးကြပ်တယ်၊ အဖွဲ့ရဲ့အလုပ်အသေးစိတ်တွေကို လိုက်လုပ်တယ်။ အခက်အခဲတွေကြုံလာတဲ့အခါ ညီအစ်ကိုမောင်နှမတွေနဲ့အတူ သမ္မာတရားကို ရှာဖွေပြီး ဖြေရှင်းတယ်၊ တဖြည်းဖြည်းနဲ့ အလုပ်က တိုးတက်စပြုလာတယ်။ အဖိုးအခ နည်းနည်းပိုပေးဆပ်ရပြီး ဇာတိပကတိက နည်းနည်းပိုဒုက္ခခံရပေမဲ့ စိတ်ထဲမှာတော့ ငြိမ်းချမ်းပြီး တည်ငြိမ်တယ်လို့ ခံစားရတယ်။ ဒီလိုအပြောင်းအလဲလေး ရအောင် လမ်းပြပေးခဲ့တဲ့ ဘုရားသခင်ကို ကျေးဇူးတင်ပါတယ်။

YouTube: https://l.kingdomsalvation.org/my/video
Facebook: https://|.kingdomsalvation.org/my/facebook

Email: contact.my@kingdomsalvation.org

